
Pandariaddi 

Pandariaddi 1 

Watti'u pandariaddi ul᷊ilin pati' uppa 

1Su ala᷊monane, su tempo Ruata nanattakke mandiaddi uli᷊lin pati'uppa, 
2runia taambe lihidde, wuṛṛu ta'e uasongkakka. Tahalo᷊angnga apan 
ruddallua'a apan uataappa ala᷊wo'a, nioopannu ararandumma, arawe 
taṛṛinon Duata u'alo᷊re su wowon kua'e. 
3Ruata nabbisara, “Ariadite asasemakka!” Ana see piate asasemakka. 
4Ruata malu᷊assa ma'ellega olangnge udde. Ana see i Tou naṛṛaen asasemakka 
udde wuassu ararandumma, 
5wuṛṛu asasemakka udde nissaggo “Allo” wuṛṛu ararandumma udde “Ṛabbi”. 
Ṛabbi nali᷊udda, nariadite rua allo. Eteudde allo paarorone. 
6-7Wua'udde Ruata nabbisara, “Ariadite sambau atuppa uale᷊'onna ipattahia 
ua'e udde mariaddi darua, wuṛṛu maṛṛapingnga ua'e sulalu᷊mmu darua tampa 
apan uaṛṛae.” Ana see olangnge udde nariadite. Ete aroddi Ruata na'ola'a 
atuppa uale᷊'onna ipaṛṛaen kua'e su alu᷊ngnge udde wuassu ua'e ali᷊u rosone. 
8Atuppa uale᷊'onna udde nissagote “Langitta.” Ṛabbi nali᷊udda wuṛṛu 
nariaddite rua allo. Eteudde allo aruane. 
9Wua'udde Ruata nabbisara, “Ṛinone ua'e wowa su alu᷊ngngu langitta 
mangelekka su sambau tampa, tadea'u leta'a aasiloanna.” Ana see olangnge 
udde nariaddite. 
10Ruata nanagon leta'a udde “Ammaranne”, wuṛṛu ammula᷊nnu ua'e udde 
nissagote “Tahalo᷊angnga”. Wuṛṛu Ruata malu᷊assa ma'ellega olangnge udde. 

11Ruata nabbisara apia, “Ṛinone leta'a mapaasabangngu ala᷊wo'u hatin 
sinuananna, eteudde sinuananna wuane apan pia batune wuṛṛu manga 
sinuananna apan mabbua.” Ana see olangnge udde nariadite. 
12Ete aroddi leta'a napaasabangngu ala᷊wo'u hatin sinuananna. Wuṛṛu Ruata 
malu᷊assa ma'ellega olangnge udde. 
13Ṛabbi nali᷊udde wuṛṛu narua allote. Eteudde allo atallune. 
14-15Wua'udde Ruata nabbisara, “Ṛinone pia manga saranapa masemakka su 
langitta ipanemakka runia, tadea'u ipaṛṛaeng kallo wuassu ṛabbi, wuṛṛu 
ipaniala tempone manattakke allo, tonna, wuṛṛu allo wahewan agama.” Ne 
olangnge udde nariaddite. 
16Ete aroddi Ruata na'ola'a darua saranapa masemakka apan bahewalla, 
eteudde matannallo mannemakka allo, wuṛṛu wula᷊nna mannemakka ṛabbi; 
ana see lai Tou na'ola'a manga anumpitanna. 
17Ruata nangaddo manga saranapa masemakka udde su langitta ipanemakka 
runia, 
18ipanaṛṛino allo wuṛṛu ṛabbi wuṛṛu ipaṛṛaen asasemakka wuassu 
ararandumma. Wuṛṛu Ruata malu᷊assa ma'ellega olangnge udde. 
19Ṛabbi nali᷊udde, wuṛṛu nariaddite rua allo. Eteudde allo aiappanne. 
20Wua'udde Ruata nabbisara, “Ṛinone sulalu᷊mmu ua'e mangngali᷊apakka 
manambo hatin arariadianna wiakka, wuṛṛu su winalanganna tuttalla'a 
manambo hatin manu'a.” 
21Ne, Ruata nandiadite manga winatangnga wawallu tahalo᷊angnga, wuṛṛu 
ala᷊wo'u hatin arariadianna apan mabbiakka sulalu᷊mmu ua'e, see lai ala᷊wo'u 
hatin manu'u arnalanganna. Ruata malu᷊assa ma'ellega olangnge udde. 
22Ruata nangala᷊matta sarangkanambone udde ringannu nangonggolu 
parenta su manga arariadianna wiakka sulalu᷊mmu ua'e tadea'u mabbalaga 
wuṛṛu mamene tahalo᷊angnga, wuṛṛu su manga manu'u winalanganna tadea'u 
aatambanna anambone. 

23Ṛabbi nali᷊udda wuṛṛu marua allote. Eteudde allo ali᷊mane. 
24Wua'udde Ruata nabbisara, “Ṛinone runia mapaasabangngu ala᷊wo'u hatin 
binatangngu ammaranne, apan maṛṛaro wuṛṛu matengnga, wahahewalla 
ara'e lai maradio'a.” Ne olangnge udde nariaddite. 
25Ete aroddi Ruata na'ola'a sarangkanambone udde wuṛṛu i Tou malu᷊assa 
ma'ellega olangnge udde. 
26Wua'udde Ruata nabbisara, “Orassa indi i ate ma'ola'a taumata ere lihiddi 
Ite wuṛṛu nassulu᷊ngngi Ite. I mangitou sarun uataṛṛino manga inassa, manga 
manu'u winalanganna, wuṛṛu ala᷊wo'u winatangnga waine, mawae ete 
maṛṛaro aroddi lai matengnga, mapia ete wahewalla aroddi lai maradio'a.” 
27Ete aroddi Ruata nandiadi taumata, wuṛṛu niolang-Nge i mangitou 
naali᷊hidda watangan-Ne sassane. MAWU nandiaddi si tarua esakka wuṛṛu 
wawine. 
28Wua'udde Ruata nangala᷊matta si mangitou ringannu wisara “Paṛṛitete 
ringannu paanambo tadea'u papapulunnu mamanua su ahewallu runia 
wuṛṛu mamarenta sarangkanambone udde. I yamiu Ta'u iapamanara 
mallu'adda manga inassa, manga manu'u winalanganna, wuṛṛu manga 
winatangnga matengnga waine. 
29Apan maola'a wiakku eteudde Ta'u ionggolla si raddue anambon hatin 
sinuananna apan mangonggollu hessine pia batune wuṛṛu manga wuan 
aaluanna. 
30Arawe su ala᷊wo'u manu'u winalanganna wuṛṛu winatangnga matengnga 
waine, Ta'u ionggolla manga nannalo᷊ wuṛṛu sinuananna maddongnga 
maola'a wiakke.” Ne olangnge udde nariaddite. 
31Ruata na'ellega ala᷊wo'a apan buatte niolang-Nge udde, wuṛṛu i Tou 
tumaniten malu᷊assa. Ṛabbi nali᷊udda wuṛṛu marua allote. Eteudde allo 
aiannumme. 

Pandariaddi 2 

1Ne nuddusse pandariaddi ahewallu uli᷊li᷊n pati'uppa. 
2Su allo appitune Ruata suete nanginsue manara-Ne udde, ana see i Tou 
nangillolo᷊te. 
3Ne i Tou nangala᷊matta allo appitune udde, wuṛṛu niolang-Nge sambau allo 
apan ahewala᷊nne, ana waugu su allo udde Ruata nangillolo᷊ napawe i Tou 
buatte nanginsue manara. 
4Eteudde watti'u pandariaddi uli᷊li᷊m pati'uppa. 

Wawail᷊annu Eden 

Su tempo Ruata na'ola'a uli᷊li᷊n pati'uppa, 
5taambe bualanna apan tinumuwo wuṛṛu taambe manga sinuananna su 
runia, ana waugu Ruata taambe napaasossokku uranna wuṛṛu taambe 
taumata mammanara leta'a udde. 
6Arawe ua'e u'ali᷊wombonga wuassu wantan leta'a wuṛṛu wowon dunia 
masabbute. 
7Wua'udde Ruata nanganu leta'a sangkompenga, niola'a nabbali᷊ sangkatou 
taumata, ana see napaasabangu singangu apan mangngonggollu wiakka 
sulalu᷊mmu loṛṛangu ngirunne; ne nabbiakke taumata udde. 
8Nanansunna udde Ruata na'ola'a wailla su Eden, su samba'an da'i, wuṛṛu 
niapaatana'e isudde taumata apan buatte niolang-Nge. 
9Ruata napatuwon ala᷊wa'u hatin aaluanna apan maṛṛansanga wuṛṛu 
maggessi manga wua apan mapia. Su pattangngannu wailla udde 
tinumuwote alu apan mangngonggollu wiakka, wuṛṛu alu apan 
mangngonggollu asingkatta su ola'u apapia wuṛṛu ala᷊le᷊o. 
10Sambua salu᷊kka mangngelekka wuassu Eden, maṛṛolo wailla udde; wuṛṛu 
su liuddu Eden salu᷊kka natahia nappenga appata. 
11Iapa paarorone aranne Pison; salu᷊kka udde mangngelekka mammali᷊wutta 
leta'u Hawila. 

12Isudde niasombanganna wula᷊wanna tutune wuṛṛu manga saranapa 
halu᷊rune mawangngi apan masahadda paddeaanne, ana see lai manga watu 
permata. 
13Salu᷊kka aruane aranne Gihon; ua'ene mangngelekka mammali᷊wutta leta'u 
Kus. 
14Salu᷊kka atallune aranne Tigris wuṛṛu mangngelekka su samba'an da'i leta'u 
Asyur. Salu᷊kka aiappanne aranne Efrat. 
15Wua'udde Ruata napatana'u taumata udde su waillu Eden iapamanara 
wuṛṛu iapapadduli᷊ wailla udde. 
16Ruata nabbisara taumata udde, “I'o wotongnge umanna manga wuan 
aaluanna sulalu᷊mmu wailla indi, 
17tumba'u wuassu wuan kalu apan mangonggollu asingkatta su ola'u apapia 
wuṛṛu ala᷊le᷊o. Imbaṛṛangnga i'o umanna wuane, amungkangngu i'o umana; 
i'o sarun mate su allo udde lai.” 
18Ana see Ruata nabbisara, “Dale᷊o taumata mabbiakka sassane. I ya'u sarun 
ma'ola'a hawene apan botongnge massumbala si tou.” 
19Ne i Tou nanganute leta'a sangkangkumma wuṛṛu na'ola'e ala᷊wo'u lihiddu 
winatangngu ammaranne wuṛṛu winatangngu winalanganna. 
Sarangkanambone niapiddu Ruata ringannu taumata udde niapaasilo su 
taumata udde, tadea'u i tou mangonggollu aranne su manga winatangnga 
udde. Eteudde ala᷊monan binatangngu ammaranne wuṛṛu winalanganna 
naasomba aranne sambau-sambau. 
20Etearoddi taumata nangonggollu aranna su anambon binatangngu 
ammaranne wuṛṛu winalanganna. Arawe tawe saran sambau wuassu wallatti 
mangitou apan botongnge maola'a hawe apan maatulu᷊ngnge. 
21Ana see Ruata napaatiillu taumata udde mala᷊ngnga-la᷊ngnga, wuṛṛu 
tantala᷊nna i tou mattiilla, Ruata napaasabangngu sambua rusu'a wuassu 
wadangngu taumata udde, ana see lannangnge sinoopannu ṛemessa. 

22Wuassu rusu'a udde Ruata na'ola'a sangkatou wawine, ana see niapidda 
ringannu taumata udde. 
23Ne taumata udde nabbisarate, “Ete indi i tou, taumata apan uasulu᷊ngku 
duṛṛi wuassu duṛṛi'u, wuṛṛu ṛemessa wuassu ṛeme'u. I tou ta'u isaggo wawine, 
ana waugu i tou nianu wuassu esakka.” 
24Ana waugu udde taumata esakka manantangngu iamangnge wuṛṛu 
inangnge, wuṛṛu maaukke ringannu awingnge, ana see itarua nabbali᷊te 
sambau. 
25Esakka wuṛṛu wawine udde tantole᷊, arawe itarua tawe apendamma massili. 

Pandariaddi 3 

Taumata nilumawangnga Ruata 

1Atoanna eteudde sambau winatangnga apan apandeanne wuassu ala᷊wo'u 
winatangnga apan niola'u Ruata. Atoanna udde naiwalo᷊ wawine udde, “Apa 
Ruata atonna-tonna naningaddi raddua umanna manga wuan kaaluanna 
sulalu᷊mmu wailla indi?” 
2“I yami wotongnge umanna manga wuan kaaluanna wussu ala᷊wo'u 
aaluanna sulalu᷊mmu wailla indi,” sasimbakku wawine udde, 
3“tumba'u imbaṛṛangnga alu su pattangngannu wailla indi. Ruata 
manningaddi yami umanna wuan kalu udde ara'e mangindingnga; 
amungkangngu udde olaanni yami, i yami sarum mate.” 
4Atoanna udde sinumimbakka, “Udde nassala᷊; iraddua tawe mate. 
5Ruata nabbisara aroddi, ana waugu i Tou masingkatta manungku 
amungkangngu iraddua umanna wua'udde, ṛingiranni raddua mabbali᷊ 
masemakka; iraddua sarun maola'a ere Ruata wuṛṛu maasingkattu apa apan 
mapia wuṛṛu apan apan dale᷊o.” 
6Wawine udde na'ellega manungku alu udde maṛṛansangnga, wuṛṛu wuane 
ellehanna matemangnga annananna. Ne i tou naṛṛingidda apiawe eteapa 
amungkangngu i tou mabbali᷊ pande. Ana waugu udde i tou nani'o wuan kalu 

udde, ana see niumanna, wuṛṛu awingnge lai nionggola᷊nna, ana see 
awingnge lai niumante. 
7Tawe nala᷊nnu wua niumanna wua'udde, ṛingiranni tarua nawu'a wuṛṛu 
itarua naatutukka manungku itarua tantole᷊te. Ana waugu udde itarua 
nallindumma watanganni tarua ringannu rongngu alu ara apan niatokki 
tarua mapia-mapia. 
8Wawallone udde itarua naaringikka Ruata u'amatta sulalu᷊mmu wailla, ana 
see itarua na'imbuni su wallatu manga aaluanna tadea'u tawe aasiloannu 
Ruata. 
9Arawe Ruata namago esakka udde, “Suapa i'o?” 
10Esakka udde sinumimbakka, “I ya'u naaringikka Si'o sulalu᷊mmu wailla; i 
ya'u nata'utta, nariaddi i ya'u na'imbuni ana waugu i ya'u tantole᷊.” 
11“Isai namasingkatta si'o manungku i'o tantole᷊?” Ruata naiwalo᷊. “Apa i'o 
niumanna wua apan Ta'u isassingadda udde?” 
12Esaka udde sinumimbakka, “Wawine apan nionggollu iaparinganna si ya'u, 
buatte nangonggollu wua'udde si ya'u ana see ta'u nianna.” 
13Ruata naiwalo᷊ wawine udde, “Anio i'o na'ola'a udde?” Sasimbakke, “I ya'u 
niwahiannu atoanna, na'oman sara i ya'u niumanna wua'udde.” 

Ruata nangema'u ṛuumanna 

14Wua'udde Ruata nabbisara atoanna, “I'o iṛṛuumanna ana waugu 
pallala᷊gunu udde; wuassu ala᷊wo'u winatangnga tumba'u i'o apan sarun 
maningkulu᷊ awawontoga indi: Manattakka orassa indi i'o sarun tumondon 
tiannu, wuṛṛu umanna awu su alo᷊'engngu pabbiaṛṛannu. 
15I'o wuṛṛu wawine udde sarun matatiakka, papapulunne wuṛṛu 
papapulunnu sidutu uasaseetta. Papapulunne sarun maṛṛimunsa'a puanu, 
wuṛṛu i'o sarun mangi'i paalli mangitou.” 
16Ana see Ruata nabbisara wawine udde, “I ya'u sarun manimu atatadungngu 
su tempo i'o pia illoṛṛo wuṛṛu su tempo i'o mangunsiwe. Arawe manimbe 

aroddi, i'o sidutu pia apulu su awingngu, arawe i'o sarun massuṛṛubawa si 
tou.” 
17Ana see Ruata nabbisara su esakka udde, “I'o uararingikka manga wisaran 
awingngu ana see niumanna wua apan Ta'u nisingadda annanannu. Ana 
waugu pallala᷊gunu udde, niawontohante leta'a. I'o sarun mammanara 
masahadda su alo᷊'engngu pabbiaṛṛannu tadea'u leta'a indi wotongnge 
mangonggollu anna apan uatimu si'o. 
18Raduutta wuṛṛu ṛoa'a sarun maola'a hessin leta'a si'o, wuṛṛu manga 
sinuananna lulu᷊ sarun maola'a pabbawiakku. 
19I'o sarun mammanara ringannu masaha-sahadda wuṛṛu ringannu liaha i'o 
mammanara leta'a indi tadea'u pia gessine, maddatingngu i'o mabbelengnga 
su leta'a, ana waugu ete wuassu leta'a i'o niola'a. I'o niola'a wuassu leta'a, 
wuṛṛu sarun mabelengnga apia su leta'a.” 
20I Adam nanagon awingnge i Hawa ana waugu wawine udde naola'a 
inangngu anambon taumata. 
21Ne Ruata na'ola'a laubbi Adam wuṛṛu i Hawa wuassu pisin binatangnga 
ana see niluṛṛe sitarua. 

I Adam wuṛṛu i Hawa nilimbuaṛṛanna wuassu waillu Eden 

22Ruata nabbisara, “Orassa indi taumata nabbali᷊te ere i ite wuṛṛu 
uatahuanna asingakatta su ola'u apapia wuṛṛu ala᷊le᷊o. Nariaddi mappianne 
isingadde i tou umanna wuan kalu apan mangngonggolu wiakka, tadea'u arie 
i tou mabbiakka saran mala᷊nnu-la᷊nnu.” 
23Ne Ruata nallimbuakka taumata wuassu waillu Eden wuṛṛu nirolokka 
itarua mattinsahadda su leta'a apan naola'a inasapputanni mangitou. 
24Wua'udde, su samba'an da'i wuassu wailla udde su saruannu ngara 
suttanna, Ruata nangaddon manga mala'ekattam, wuṛṛu sammata hale᷊le pia 
putungnge apan tuttiri su ala᷊wo'u tampa, ipandiaga lala᷊nna watukku punnu 

alu apan mangngonggolu wiakka udde. Ringannu aroddi tawe saran 
sangkatou apan hotongnge maasutta mangundanin punnu alu udde. 

Pandariaddi 4 

I Kain wuṛṛu i Habel 

1Wua'udde i Adam natatambaten i Hawa, awingnge, ne wawine udde piate 
illoṛṛo. I tou nanungkangken sangkatou ana'a wuṛṛu nabbisara. “Ringannu 
aakannu MAWU i ya'u naasombate sangkatou ana'a esakka.” Ne ana'a udde 
nissagote i Kain. 
2Ana see i Hawa nangunsiweten sangkatou ana'a esakka apia, aranne i Habel. 
I Habel naola'a mallalu᷊'adda domba, arawe i Kain nabbali᷊ mabbawailla. 
3Manga pira tempo wua'udde i Kain nanganu sangkawageanganna wuassu 
inasaharanne ana see nionggolla su MAWU. 
4Ana see i Habel nanganu ana'u domba pahulu᷊ne sambau wuassu manga 
dombane, niṛṛata, ana see nangonggollu wageangnge apiane 
su MAWU. MAWU malu᷊assa si Habel wuṛṛu aonggolle, 
5arawe nanola᷊'i Kain wuṛṛu aonggolle. I Kain mangke nasa'u atonna, wuṛṛu 
hatine naṛṛamutta. 
6Ne MAWU nabbisarate si Kain, “Anio i'o massa'u? Anio hatinu tumanite 
nasa'u? 
7Amungkangngu i'o ma'ola'a apapia, i'o umamminna; o arawe 
amungkangngu i'o ma'ola'a ala᷊le᷊o, ne rosa uaṛṛadote sumutta sulalu᷊mmu 
naungngu. Rosa sarun uataṛṛino wadangngu arawe i'o ṛinone mangindaun 
tou.” 
8Ana see unni i Kain si Habel, tuarine, “Wette iaddua inai su wailla.” Su 
tempo itarua na'omate isudde, i Kain namangalo wuṛṛu namate si Habel 
tuarine. 
9 MAWU naiwalo᷊ si Kain, “Suapa i Habel, tuarinu?” Kain sinumimbakka, “I 
Ya'u wagga. Apa ṛinone i ya'u ualu᷊'adda tuari'u?” 

10Ana see MAWU nabbisara, “Anio i'o ma'ola'a inolaanna apan maata'utta 
udde? Daṛṛan tuarinu uui si ya'u wuassu leta'a, naali᷊hidda tingikka 
sussala᷊nde madorongnga wawali᷊nne. 
11Niawontohante i'o ma'oman sara mattinsahadda su leta'a. Leta'a udde 
luatte nangiṛṛuppa daṛṛan tuarinu, ere ola'u niwu'a moṛṛongnge 
ipanengkamma daṛṛan tuarinu udde sutempo i'o namate si tou. 
12Amungkangngu i'o massuanna, leta'a sarun tawe mangonggollu hessine; i'o 
sarun maola'a mamamali᷊ntadda apan tawe tampa atatanaanna su runia.” 
13Ne wisaran Kain su MAWU, “Ṛuumanna udde tumaniten mawakkatta, i Ya'u 
tawe maapasanna. 
14I'o nallimbuakka si Ya'u wuassu leta'a indi, marau wua dingan-Nu. I Ya'u 
sarun maola'a mamamali᷊ntadda apan tawe tampa atatanaanna su runia, 
wuṛṛu i Ya'u sarun pateannu ala᷊wo'u taumata apan massomba'u.” 
15Arawe MAWU nabbisara, “Tawe. Amungkangngu i'o pateanna, ne maola'a 
wawali᷊nne, siri pitu nasutta lai iapa namate si'o udde sarun pateanna lai.” 
Wua'udde MAWU naniala si Kain tadea'u isai-sai apan massombane tawe 
mamate si tou. 
16Ana see i Kain nassali᷊ute wuassu saruannu MAWU Ruata wuṛṛu natana'e su 
leta'a aranne “Pamamali᷊ntaanna” su samba'an da'in Eden. 

Papapulunni Kain 

17I Kain wuṛṛu awingnge naasomba ana'a esakka, apan nionggola᷊nnu aranne 
i Henokh. Wua'udde i Kain napararisikku sambau soa wuṛṛu soa udde nissago 
tumuṛṛuttu arannu anangnge udde. 
18I Henokh iamangngi Irad. I Irad iamangngi Mehuyael, i Mehuyael 
iamangngi Metusael, wuṛṛu i Metusael udde iamangngi Lamekh. 
19I Lamekh ruan katou awingnge, i Ada wuṛṛu i Zila. 
20I Ada nanungkangngi Yabal wuṛṛu papapulunni Yabal eteudde walahanna 
apan uapadduli᷊ winatangnga wuṛṛu uatana'a su rasanna. 

21Tuarine aranne i Yubal, wuṛṛu papapulunni Yubal eteudde mananalangnga 
kecapi wuṛṛu wansi. 
22I Zila nanungkangngi Tubal-Kain, wuṛṛu papapulunne ma'ola'a ala᷊wo'u 
hatin saranapa wuassu witu'a wuṛṛu atta'a. Tuarin Tubal-Kain wawine 
aranne i Naama. 
23Nabbisarate i Lamekh su awingnge darua, “Ada wuṛṛu Zila, paddaringikka! 
Sangkatou umbasanna ta'u pateanna ana waugu buatte nango'a si ya'u. 
24Amungkangngu pitung katou ana waugu ipabbali᷊ssa papaten i Kain, ne 
pitun pulo᷊ pitu su atoune sarun pateanna amungkangngu i ya'u pateanna.” 

I Set wuṛṛu i Enos 

25I Adam wuṛṛu awingnge naasomba sangkatou ana'a esakka apia. Unni 
Hawa, “Ruata buatte nangonggollu ana'a esakka si ya'u maola'a hahantin 
Habel, apan buatte nipaten Kain.” Ana waugu udde i Hawa nanagon ana'a 
udde i Set. 
26I Set pia ana'a esakka aranne i Enos. Ete su tempo udde taumata nanattakka 
mannagon arannu MAWU napawe massubba. 

Pandariaddi 5 

Papapulunni Adam 

1Ete indi manga arannu papapulunni Adam. (Su tempo Ruata nandiaddi 
taumata, i Tou na'ola'a si mangitou ere lihiddu Ruata sassane. 
2I Tou naola'a si mangitou esaka wuṛṛu wawine. I Tou nangala᷊matta si 
mangitou wuṛṛu nissago-Ne i mangitou “Taumata.”) 
3Napawe i Adam uukke 130 su tonnane, i tou naasomba ana'a esakka ere 
lihiddu watanganne, ana see nionggola᷊nnu aranne i Set. 
4Wua'udde i Adam ta'e nabbiakka 800 su tonnane lai wuṛṛu naasomba 
ala᷊ṛṛana'a waine lai. 
5I tou nate su uukka 930 su tonnane. 

6Su tempo i Set uukke 105 su tonnane, i tou naasomba ana'a esakka aranne i 
Enos. 
7Wua'udde i Set ta'e nabbiakka 807 su tonnane, wuṛṛu naasomba ala᷊ṛṛana'a 
waine lai. 
8I tou nate su uukka 912 su tonnane. 
9Su tempo i Enos uukke 90 su tonnane i tou naasomba ana'a esakka, aranne 
i Kenan. 
10Wua'udde i Enos ta'e nabbiakka 815 su tonnane wuṛṛu naasomba ala᷊ṛṛana'a 
waine lai. 
11I tou nate su uukka 905 su tonnane. 
12Su tempo i Kenan uukke 70 su tonnane, i tou naasomba ana'a esakka, 
aranne i Mahalaleel. 
13I Kenan ta'e nabbiakka 840 su tonnanen wuṛṛu naasomba ala᷊ṛṛana'a waine 
lai. 
14I tou nate su uukka 910 su tonnane. 
15Su tempo i Mahalaleel uukke 65 su tonnane, i tou naasomba ana'a esakka 
aranne i Yared. 
16Wua'udde i Mahalaleel ta'e nabbiakka 830 su tonnane wuṛṛu naasomba 
ala᷊ṛṛana'a waine lai. 
17I tou nate su uukka 895 su tonnane. 
18Su tempo i Yared uukke 162 su tonnane, i tou naasomba ana'a esakka, 
aranne i Henokh. 
19Wua'udde i Yared ta'e nabbiakka 800 su tonnane wuṛṛu naasomba 
ala᷊ṛṛana'a waine lai. 
20I tou nate su uukka 962 su tonnane. 

21Su tempo i Henokh uukke 65 su tonnane, i tou naasomba ana'a esakka 
aranne i Metusalah. 
22Wua'udde i Henokh nabbiakka sulalu᷊mmu paa'aukka ringannu Ruata 
ala᷊nnune 300 su tonnane. I tou naasomba ala᷊ṛṛana'a waine lai 
23wuṛṛu napaddatingngu uukka 365 su tonnane. 
24Ana waugu i Henokh sidutu mabbiaka maranin Duata, i tou nawuli᷊ 
niala᷊ppu Ruata. 
25Su tempo i Metusalah uukke 187 su tonnane, i tou naasomba ana'a esakka, 
aranne i Lamekh. 
26Wua'udde i Metusalah ta'e nabbiakka 782 su tonnane lai wuṛṛu naasomba 
ala᷊ṛṛana'a waine. 
27I tou nate su uukka 969 su tonnane. 
28Su tempo i Lamekh uukke 182 su tonnane, i tou naasomba ana'a esakka. 
29I Lamekh nabbisara, “Ana'a indi sarun mangonggollu sasumbala su tempo 
i ite mammanara masahadda, mabbailla leta'a apan niwontohannu MAWU.” 
Ana waugu udde i Lamekh nanagon ana'a udde i Nuh. 
30Wua'udde i Lamekh ta'e nabbiakka 595 su tonnane lai. I tou naasomba 
ala᷊ṛṛana'a waine lai, 
31wuṛṛu nate su uukka 777 su tonnane. 
32Napawe i Nuh uukke 500 su tonnane, i tou naasomba siri tallu ana'a esakka, 
eteudde i Sem, i Yafet wuṛṛu i Ham. 

Pandariaddi 6 

Al᷊al᷊eon taumata 

1Napawe taumata aatambanna anambone wuṛṛu nassali᷊awukke su ahewallu 
runia, wuṛṛu manga ana'a wawine niasungkangke, 

2ala᷊ṛṛana'u Ruata ma'ellega manungku mangka maṛṛuala udde 
mangkaṛṛamaga. Ana see i mangitou na'awingke manga maṛṛuala apan 
ipaapulu mangitou. 
3Ne MAWU nabbisarate, “I ya'u tawe mamalan taumata mabbiakka saran 
mala᷊nnu-la᷊nnu; i mangitou arariadianna apan mattate. Manattakka orassa 
indi uukki mangitou tawe manampali᷊u wuassu 120 su tonnane.” 
4Su tempo udde, wuṛṛu lai nali᷊udda wua'udde pia taumata wawalla su runia. 
I mangitou papapulunnu manga maṛṛualan taumata apan naawingngu 
ala᷊ṛṛana'u Ruata. Manga taumata wawalla eteudde manga baṛṛanin seetta 
wahewalla wuṛṛu manga taumata tinumelengnga su tempon ala᷊mona. 
5 MAWU na'ellega tumaniten dale᷊o manga taumata su runia; anambon 
ṛingiranni mangitou sidutu lale᷊o. 
6I Tou sinumassilla buatte nandiaddi si mangitou wuṛṛu napaatana'i 
mangitou su runia. I Tou tumaniten sinumassilla, 
7na'oman sara nabbisara, “I ya'u sarun mamate apan buatte Ta'u niola'a udde, 
wuṛṛu lai ala᷊wo'u manu'u winalanganna wuṛṛu winatangnga waine, ana 
waugu ya'u sinumassilla buatte nandiaddi si mangitou.” 
8Arawe i Nuh maalu᷊assa naungngu MAWU. 

I Nuh 

9-10Ete indi watti'u pinabbiaṛṛanni Nuh. I tou pia ana'a esakka siri tallu, 
eteudde i Sem, i Yafet wuṛṛu i Ham. I Nuh tawe na'ola'a pasasala᷊, wuṛṛu ete 
i tou sangkatou su wallatu taumata apan ma'ola'a apapia su tempo udde. I 
tou mabbiakka uaaukka ringannu Ruata. 
11Arawe anambon taumata waine lale᷊o su aellegu Ruata, wuṛṛu araṛṛagissa 
mariaddi su ala᷊wo'u tampa. 
12Ruata ma'ellega runia indi wuṛṛu tumba'u naasilo ala᷊le᷊o, ana waugu 
anambon taumata lale᷊o wiakke. 

13Ana see Ruata nabbisarate si Nuh, “I ya'u buatte nakkawessa manginsue 
wiakku ala᷊wou'u riadianna. I ya'u sarun mamate si mangitou suadio'a 
ringannu runia, ana waugu runia napeneten araṛṛagissi mangitou. 
14I'o pa'ola'e apalla sangngassa wuassu alu apan matohassa; ola'ete 
wabbo'ane sulalu᷊mme, wuṛṛu wuṛṛaite nae lapisete wuassu lalu᷊mme wuṛṛu 
wuassu liudde. 
15Apalla udde ṛinone 133 meteṛṛe alo᷊'engnge, 22 meteṛṛe ala᷊la᷊kke, wuṛṛu 13 
meteṛṛe atanggake. 
16Ola'ete atumme apalla udde wuṛṛu onggole᷊n wawallanne 44 sentimetere su 
wallattu atuppa wuṛṛu manga darandungnge. Apalla udde ola'e tallun 
kaṛṛengketanna, wuṛṛu ola'ete ngarane sambau su sandiṛṛanne. 
17I ya'u sarun mandantan manawangnga ipamate ala᷊wo'u riadianna apan 
mabbiakka su runia. Sarangkanambone su runia sarun mate, 
18arawe si'o, i Ya'u ṛinone ma'ola'a paaire. Suttate sulalu᷊mmu apalla udde 
suadio'a ringannu awingngu, wuṛṛu ala᷊ṛṛanangngu wuṛṛu manga awingngi 
mangitou. 
19-20Apira'e lai sulalu᷊mmu apalla udde passampare wuassu ala᷊wo'u hatin 
manu'u winalanganna wuṛṛu winatangnga waine, tadea'u i mangitou tawe 
mate lai. 
21Apira'e lai ala᷊wo'u anna maola'a wiakki yamiu wuṛṛu manga winatangnga 
udde.” 
22I Nuh tinumuṛṛutta ala᷊wo'u parentan Ruata si tou. 

Pandariaddi 7 

Manawangnga 

1Ana see MAWU nabbisarate si Nuh, “I ya'u naasilo manungku tumba'u i'o 
sangkatou apan tuttuṛṛutta apulu-U. Nariaddi, suttate sulalu᷊mmu apalla 
udde suadio'a ringannu anambon amonannu. 

2-3Apira'e lai pitun pare wuassu ala᷊wo'u hatin manu'u winalanganna wuṛṛu 
manga winatangnga waine apan tawe ipappalli, ewe'e wuassu winatangnga 
ipappalli adiongke sampare. Manarate udde tadea'u wuassu ala᷊wo'u hatin 
binatangnga piaddu mali᷊u wuassu papate wuṛṛu wotongnge maṛṛite mamene 
runia apia. 
4Ete pitu allo lai I ya'u sarun manossokku uranna apan tawe mangallo 
ala᷊nnune appatu pulo᷊ su allone appatu pulo᷊ su ṛabbine, tadea'u riadianna 
apan buatte Ta'u niola'a udde tawe mate.” 
5Ana see i Nuh tinumuṛṛutte ala᷊wo'u darolokku MAWU si tou. 
6I Nuh uukke 600 su tonnane sutempo nariaddi manawannga su runia. 
7I Nuh wuṛṛu awingnge, wuṛṛu manga ala᷊ṛṛanangnge suadio'a ringannu 
manga awingngi mangitou, sinumuttate sulalu᷊mmu apalla udde tadea'u 
masala᷊matta wuassu manawangnga. 
8Sambau esakka wuṛṛu sambau wawine wuassu ala᷊wo'u hatin manu'u 
winalanganna wuṛṛu winatangnga waine – mawae tawe ipappalli ara'e lai 
ipappalli – 
9sinumuttate sulalu᷊mmu apalla suadio'a ringanni Nuh, ere buatte nirolokku 
Ruata. 
10Pitu allo wua'udde manawangnga nirumantate nangammon dunia. 
11Su tempo i Nuh uukke 600 su tonnane, su allo appulo᷊ne pitu wula᷊nna 
aruane, nawu'ate ala᷊wo'u ali᷊matan kua'e su wantan dunia. Ala᷊wo'u 
sasabangannu ua'e su langitta nawu'a, 
12wuṛṛu uranna nangansalle ala᷊nnune appaputo pulo᷊ su allone appattu pulo᷊ 
su ṛabbine. 
13Su allo udde lai, i Nuh wuṛṛu awingnge sinumuttate sulalu᷊mmu apalla udde 
suadio'a ringannu siri tallu ala᷊ṛṛanangnge, eteudde i Sem, i Yafet wuṛṛu i 
Ham suadio'a ringannu manga awingngi mangitou. 

14Suadio'a lai ringanni mangitou sinumutta ala᷊wo'u hatin manu'u 
winalanganna wuṛṛu winatangnga waine, mawae ete maṛṛaro ara'e lai 
matengnga, wahahewalla ara'e lai maradio'a. 
15Sambau esakka wuṛṛu sambau wawine wuassu anambon hatin riadianna 
wiakka sinumutta sulalu᷊mmu apalla udde su sampunna ringanni Nuh, 
16ere buatte nirolokku Ruata si tou. Napawe sarangkanambone 
nasuttate, MAWU naṛṛuudu ngaran apalla. 
17Manawangnga udde sidutu mangngamon runia ala᷊nnune appattu pulo᷊ su 
allone, wuṛṛu ua'e nabbali᷊te matanggakka na'oman sara apalla udde 
nilumattote. 
18Ua'e mattanggakka, wuṛṛu apalla udde uala᷊llatto su wowon ua'e. 
19Ua'e sidutu aatambanna atanggakke, na'oman sara niṛṛamonete manga 
wowone apan atanggaṛṛanne. 
20Ua'e mangke u'awitta na'oman sara atanggakke pitu meteṛṛe wuassu manga 
puiddu wowone. 
21-23MAWU namate ala᷊wo'u riadianna apan biakka su runia indi; Taumata, 
manu'u winalanganna wuṛṛu winatangngu ammaranne mawae maradio'a 
ara'e wahahewalla. Apan tawe nate tumba'u i Nuh wuṛṛu sarangkanambone 
suadio'a ringanni tou sulalu᷊mmu apalla udde. 
24Ua'e udde tawe noṛṛotta ala᷊nnune 1150 su allone. 

Pandariaddi 8 

Panginsueannu manawangnga 

1Ruata tawe maabuli᷊n Nuh wuṛṛu ala᷊wo'u winatangnga su sampunna 
ringanni tou sulalu᷊mmu apalla udde. Ruata napatiuppu anginna, na'oman 
sara ua'e udde mannatakke u'eṛṛotta. 
2Anambon ali᷊matan ua'e su wantan dunia wuṛṛu ala᷊wo'u sasabangannu ua'e 
su langitta niṛṛapingan-Ne. Uranna naddote, 

3wuṛṛu ua'e mabbawote. Napawe nali᷊udde 150 su allone, ua'e tate tumaniten 
mala᷊lu᷊mma. 
4Su allo appulo᷊ne pitu wula᷊nna appitune, apalla udde nisiladde su sambau 
puiddu panenteannu Ararat. 
5Ua'e sidutu u'eṛṛotta wuṛṛu su allo paarorone wula᷊nna appulo᷊ne, manga 
puiddu wowone ia asilote. 
6Napawe appatu palo᷊ su allone nali᷊udde, i Nuh namu'a sambau sungketu 
apalla, 
7wuṛṛu namallossu sambau manu'a gagak. Manu'a udde tawe nabelengnga 
su apalla, ewe'e sidutu tuttalla'a mammali᷊wutta na'oman sara ua'en 
manawangnga udde neṛṛota atonna. 
8Tantala᷊nna udde i Nuh namallossu sambau manu'a merpati tadea'u 
maasingkatta tanne ua'e neṛṛote ara'e taambe. 
9Arawe ana waugu ua'e ta'e maṛṛammon dunia, manu'a merpati udde tawe 
naasomba arumanne. Ne i tou nabelengke su apalla; i Nuh nanogokku limane 
ana see i tou niapasuttate. 
10I Nuh nallaṛṛado pitu allo lai, ana see namallossu manu'a merpati udde 
apia. 
11Su wawallone manu'a udde nabelengnga ringanni tou uaapiddu 
sangkula᷊ppa rongngu zaitun ta'e wakku su sasumigge. Orassa udde i Nuh 
naasingkatta manungku ua'e neṛṛotte. 
12Napawe naṛṛaddo pitu allo lai, i tou namallossu merpati udde paasa lai; 
wuṛṛu paassa udde manu'a udde tate nabelengnga ringanni tou. 
13Su tempo i Nuh uukke 601 su tonnane, su allo paarorone wula᷊nna 
paarorone, ua'e mangke neṛṛote atonna. I Nuh namilassa atuppu apalla udde, 
wuṛṛu na'ellega uapali᷊wutta si tou. I tou naasilo manungku leta'a mamarate. 
14Su allo ruan pulo᷊ pitu wula᷊nna aruane, runia namarate. 

15Ana see Ruata nabbisarate si Nuh, 
16“Sabbangke wuassu apalla udde ringannu awingngu, ala᷊ṛṛanangngu wuṛṛu 
manga awingngi mangitou. 
17Paasabanga'e ala᷊wo'u manu'u winalanganna wuṛṛu winatangnga waine, 
wahahewalla ara'e maradio'a, tadea'u i mangitou wotongnge maṛṛite wuṛṛu 
massali᷊awukka su ahewallu runia.” 
18Ana see i Nuh sinumabbangke wuassu apalla udde suadio'a ringannu 
awingnge, ala᷊ṛṛanangnge wuṛṛu manga awingngi mangitou. 
19Anambon manu'u winalanganna wuṛṛu winatangngu ammaranne 
sinumabbangnga wuassu apalla udde, sambau-sambau tumuṛṛuutu 
walahanne. 

I Nuh nangonggollu sasamba 

20I Nuh napararisikku sambau mezbah hunan MAWU. I tou nanganu sambau 
su wallattu manu'u winalanganna wuṛṛu winatangnga waine apan tawe 
ipappalli, ana see nionggolla su MAWU naola'a sambau sasamba 
itattambunna su wowon mezbah udde. 
21Halu᷊run sasamba apan mawangngi udde naalu᷊assa naungngu MAWU, 
wuṛṛu i Tou nabbisara sulalu᷊mmu naungnga, “I ya'u tate lai mamontoga 
runia indi ana waugu inolaannu taumata; i Ya'u masingkatta manungku ro'en 
i tou ta'e dario'a, ṛingirannu taumata udde lale᷊o. I ya'u tate saran paassa 
mamate alawo'u riadianna wiakka naali᷊hidda ere buatte Ta'u niola'a indi. 
22Tantala᷊nna ta'e pia dunia indi, sidutu pia tempo mangasi'a wuṛṛu tempo 
mangitingnga, tempo masunge wuṛṛu tempon padissa, tempo mamara wuṛṛu 
tempo manguranna, allo wuṛṛu ṛabbi.” 

Pandariaddi 9 

Paairen Duata si Nuh 

1Ruata nangala᷊matta si Nuh wuṛṛu ala᷊ṛṛanangnge lapiddu nabbisara, 
“Pabbalage ringannu manambo, tadea'u papapulunnu mamanua su ahewallu 
runia. 
2Ala᷊wo'u manu'u winalanganna wuṛṛu inassa see lai manga winatangnga 
waine sarun mata'unnu. I mangitou sarangkanambone sulalu᷊mmu taṛṛinonu. 
3Sarangkanambone udde wotongnge maola'a annu, ere lai manga sasuanna 
ma'elomma; sarangkanambone Ta'u ionggolla si'o maola'a annu. 
4Tumba'u sambau apan tawe wotongnge annananni yamiu eteudde ṛemessa 
apan ta'e pia daṛṛane, ana waugu niawane udde ta'e sulalu᷊mmu daṛṛa. 
5Suapan taumata wuṛṛu winatangnga apan namate taumata sarun Ta'u 
iṛṛuumanna pateanna. 
6Taumata niola'a lihidde ere i Ya'u; ana waugu udde, isai-sai apan mamate 
taumata, i tou sassane sarun pateannu taumata lai. 
7Ore, i yamiu rinone mabbalaga manambo, tadea'u papapulunnu mamanua 
su ahewallu runia.” 
8Ruata nabbisara si Nuh wuṛṛu ala᷊ṛṛanangnge, 
9“Orassa indi i Ya'u ma'ola'a paaire ringanni yamiu wuṛṛu ringannu 
papapulunnu, 
10wuṛṛu ringannu ala᷊wo'u riadianna apan hiakka, eteudde manga manu'u 
winalanganna wuṛṛu anambon binatangngu amaranne, ore 
sarangkanambone apan sinumabbangnga wuassu apalla udde suadio'a 
ringanni yamiu. 
11Indiwe paaire-U si yamiu; i Ya'u ma'ire manungku ala᷊wo'u riadianna apan 
biakka tate lai pateannu manawangnga. Tate lai manawangnga apan 
mangammon dunia indi. 
12Maola'a sambau tatialan paaire saran mala᷊nnu-la᷊nnu, apan Ta'u olaanna 
ringanni yamiu wuṛṛu ringannu ala᷊wo'u riadianna apan biakka, 



23 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

13ne Ta'u iaddo randipakka ara'e naggialo su winabbawa maola'a sambau 
tatialan paaire-U ringannu runia. 
14Suapan tempo, napawe i Ya'u mallindumma langitta ringannu winabbawa, 
ana see randipakka ara'e naggialo udde asiloanna, 
15i Ya'u sarun mannaungnga pa'aire-U si yamiu wuṛṛu su ala᷊wo'u riadianna 
biakka, eteudde manungku manawangnga tate lai mamate ala᷊wo'a apan 
wiakka. 
16Napawe randipakka asiloanna su winabbawa, i Ya'u sarun ma'ellega wuṛṛu 
mannaungnga paaire-U sarangkalo᷊'enge ringannu ala᷊wo'u riadianna wiakka 
su runia. 
17Eteudde tatialan pa'aire-U apan Ta'u nionggolla su ala᷊wo'u riadianna apan 
biakka su runia.” 

I Nuh wuṛṛu al᷊aṛṛanangnge 

18Ala᷊ṛṛana'i Nuh apan nasossokka wuassu apalla eteudde i Sem, i Yafet wuṛṛu 
i Ham. (I Ham uddewe yamangngi Kanaan.) 
19Siri tallu ana'i Nuh uddewe naola'a yupungngu ala᷊monan anambon 
taumata su runia. 
20I Nuh sangkatou mabbawailla, wuṛṛu ete i tou apan paarorone na'ola'a 
waillu anggore. 
21Napawe i Nuh na'inumma anggore, i tou niwu'anne. Niluatta laungnge ana 
see i tou natiilla tantole᷊ sulalu᷊mmu rasanne. 
22Napawe i Ham, eteudde yamangngi Kanaan, naasilo manungku yamangnge 
tantole᷊, i tou sinumabbangnga wuṛṛu namasingkattu olangnge udde su 
tuṛṛangnge ruan katou. 
23Wua'udde i Sem wuṛṛu i Yafet nanganu sambau jubah wuṛṛu niwatadda su 
wambangngi tarua. I tarua niumamatta uatali᷊udda sinumutta su rasanna 
udde wuṛṛu nangoossa yamangnge ringannu jubah udde. Itarua 

namiṛṛingngu hati tadea'u tawe maasilo yamangngi mangitou apan uatantole᷊ 
udde. 
24Napawe i Nuh natimpu'ote wuassu wu'anne wuṛṛu naasingkatta pallala᷊gun 
ana'a ṛembone su watanganne, 
25i tou nabbisara, “Niawontohante i Kanaan! I tou sarun maola'a allangnga 
ala᷊leoanne su manga tuṛṛangnge. 
26Paddalote MAWU, Ruatan Sem! I Kanaan sarun maola'a allangngi Sem. 
27Antimanna Ruata mangonggollu ala᷊matta si Yafet ringannu manggewalla 
tampa atatanaanne. Antimanna pappulunne mamanua suadio'a ringannu 
papapulunni i Sem. I Kanaan sarun maola'a allangngi Yafet.” 
28Napawe wua nammanawangnga udde, i Nuh ta'e nabbiakka 350 su tonnane 
lai. 
29I tou nate su uukka 950 su tonnane. 

Pandariaddi 10 

Papapulunnu al᷊aṛṛana'i Nuh 
(1Ta. 1:5-23) 

1Ete indi papapulunnu ala᷊ṛṛana'i Nuh, eteudde i Sem, i Yafet wuṛṛu i Ham. 
Napawe buatte nammanawangnga, i mangitou siri tallu naasomba ana'a 
esakka. 
2Ala᷊ṛṛana'i Yafet eteudde i Gomer, i Magog, i Madai, i Yawan, i Tubal, i 
Mesekh wuṛṛu i Tiras. 
3Papapulunni Gomer eteudde tumana'u Askenas, Rifat wuṛṛu Togarma. 
4Papapulunni Yawan eteudde tumana'u Elisa, Spanyol, Siprus wuṛṛu Rodes. 
5I mangitou yupungngu manga walahanna apan uatana'a su alo᷊'engngu 
apanne wuṛṛu su manga taṛṛanusa. Eteudde anambon papapulunni Yafet. 
Suapan walahanna wuṛṛu ṛuanganna apan uatana'a su wanuane sambau-
sambau, wuṛṛu uatahuanna manga sasinaukke sassane. 



25 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

6Ala᷊ṛṛana'i Ham eteudde i Kus, i Mesir, i Libia wuṛṛu i Kanaan. 
7Papulunni Kus eteudde tumana'u Seba, Hawila, Sabta, Raema wuṛṛu 
Sabtekha. Papulunni Raema eteudde tumana'u Syeba wuṛṛu Dedan. 
8I Kus pia ana'a esakka aranne i Nimrod apan naola'a taumata atohasanne 
paarorone su runia. 
9Ringannu tulu᷊ngannu MAWU i tou nabbali᷊ matataṛṛiasu apan apandeanne. 
Ana waugu udde taumata wiasa nabbiasara, “Antimanna MAWU mandiadi 
si'o sangkatou matataṛṛiasu apan apandeanne ere i Nimrod.” 
10Paarorone araratuanne naddatingngu Babel, Erekh wuṛṛu Akad, soa tatallu 
udde su Babilonia. 
11Wua poiaroddi i tou nabbatukku Asyur, ana see napararisikku soa Niniwe, 
Rehobot-Ir, Kalah, 
12wuṛṛu Resen apan addone su wallatu Niniwe wuṛṛu Kalah. 
Sarangkanambone udde manga soa wahahewalla. 
13Pappapulunni Mesir eteudde tumana'u Lidia, Anamim, Lehabim, Naftuhim, 
14Patrusim, Kasluhim, wuṛṛu Kaftorim. Walahannu Kasluhim eteudde 
ala᷊monan walahanne Filistin. 
15Ala᷊ṛṛana'i Kanaan, eteudde i Sidon pahulu᷊ne, wuṛṛu i Het. 
16I Kanaan lai ala᷊monan balahannu Yebusi, Amori, Girgasi, 
17taumatan Hewi, Arki, Sini, 
18Arwaadi, Semari wuṛṛu Hamati. Manga ṛuangannu walahannu Kanaan 
udde nassali᷊awukka marau, 
19na'oman sara manga passarannu wanua i mangitou niatambanna wuassu 
Sidon watukku timukka mattudan Gerar, maddatingngu maranin Gaza, 
wuṛṛu watukku ra'i mattudan Sodom, Gomora, Adma wuṛṛu Zeboim, 
maddatingngu maranin Lasa. 

20Eteudde anambon papapulunni Ham. Suapan walahanna wuṛṛu ṛuanganna 
uatana'a su wanuan sambau-sambau wuṛṛu pia sasinaukke sassane. 
21I Sem, iaangngi Yafet, eteudde ala᷊monan walahannu Ibrani. 
22Ala᷊ṛṛana'i Sem eteudde i Elam, i Asyur, i Arpakhsad, i Lud wuṛṛu i Aram. 
23Papapulunni Aram eteudde tumana'u Us, Hul, Geter wuṛṛu Mas. 
24I Arpakhsad yamangngi Selah. Wuṛṛu i Selah yamangngi Eber. 
25I Eber pia ana esakka ruan katou; iapa pahulu᷊ne aranne i Peleg ana waugu 
su tempone, manga walahanna su runia natahia; iapa aruane aranne i 
Yoktan. 
26Papapulunni Yoktan eteudde tumana'u Almodad, Selef, Hazar-Mawet 
wuṛṛu Yerah, 
27Hadoram, Uzal, Dikla, Obal, Abimael, Syeba, 
28-29Ofir, Hawila wuṛṛu Yobab. Sarangkanambone udde papapulunni Yoktan. 
30Leta'a atatanaanni mangitou niatambanna wuassu Mesa watukku Sefar, 
eteudde panenteanna su samba'an da'i. 
31Eteudde anambon papapulunni Sem. Suapan balahanna wuṛṛu ṛuanganna 
utana'a su wanuane sambau-sambau ringannu uatahuanna sasinaukke 
sassane. 
32Sarangkanambone udde papapulunni Nuh, balahanna sansunannu 
walahanna, tumuṛṛuttu akkitu papapulunni mangitou sambau-sambau. Ete i 
mangitou nanossokku manga walahanna su runia indi napawe wua 
nammanawangnga wahewa udde. 

Pandariaddi 11 

Candi su Babel 

1Paarorone, manga walahanna su ahewallu runia tumba'u uatahuanna 
sasinaukka sambau wuṛṛu i mangitou mappaattu wisara apan uasulu᷊ngnga. 

2Napawe i mangitou mammali᷊ntadda su samba'an da'i, i mangitou na'omate 
su sambau leta'a ratakke su Babilonia, ana see namanuate poiaroddi. 
3I mangitou uahahattote sangkatou ringannu waine, “Wette i ite ma'ola'a tela 
wuassu leta'a wuṛṛu lalo᷊'annu ma'oman sara maattikka.” Etearoddi i 
mangitou uatahuanna manga watu ipa'ola'a wale᷊n wuṛṛu tere'a ipandetta. 
4Unni mangitou, “Wette i ite mapararisikku soa ringannu sambau candi apan 
puidde maddatingngu langitta, tadea'u i ite tumelengnga wuṛṛu tawe 
massali᷊awukka su ahewallu runia.” 
5Ne MAWU sinumossokke ma'ellega soa wuṛṛu candi apan niapararisikku 
taumata. 
6Ana see i Tou nabbisara, “I mangitou indi sambau walahanna ringannu 
sasinaukka sambau, wuṛṛu indi wakkute panattaṛṛannu manga ṛiinni 
mangitou. Tate mala᷊nnu lai i mangitou wotongnge ma'ola'a walate apulu 
mangitou. 
7Mappianne i ite sumossokke wuṛṛu manongkakku sasinaukki mangitou 
tadea'u i mangitou tate waṛṛun kasunanna.” 
8Etearoddi MAWU nanali᷊awukki mangitou su ahewallu runia. Ana see i 
mangitou nangillolo᷊te napararisikku soa udde. 
9Ana waugu udde soa udde nissago Babel, ana waugu 
isudde MAWU nanongkakku sasinaukku anambon walahanna, wuṛṛu wua 
isudde i mangitou nisali᷊awukku MAWU su ahewallu runia. 

Papapulunni Sem 
(1Ta. 1:24-27) 

10Ete indi papapulunni i Sem. Rua tonna napawe manawangnga wahewalla 
nali᷊udda, su tempo Sem uukke 100 su tonnane, i tou naasomba sangkatou 
ana'a esakka aranne i Arpakhsad. 
11Wua'udde i tou ta'e nabbiakka 500 su tonnane lai, ana see naasomba 
ala᷊rṛṛana'a waine. 

12Su tempo udde i Arpakhsad uukke 35 su tonnane, i tou naasomba ana'a 
esakka aranne i Selah. 
13Wua'udde i Arpakhsad ta'e nabbiakka 403 tonna lai, wuṛṛu naasomba 
ala᷊ṛṛana'a waine. 
14Su tempo i Selah 30 su tonnane, i tou naasomba ana'a esakka aranne i Eber. 
15Wua'udde i Selah ta'e nabbiakka 403 su tonnane lai, wuṛṛu naasomba 
ala᷊ṛṛana'a waine. 
16Su tempo i Eber uukke 34 su tonnane, i tou naasomba ana'a esakka aranne 
i Peleg. 
17Wua'udde i Eber ta'e nabbiakka 430 su tonnane lai, wuṛṛu naasomba 
ala᷊ṛṛana'a waine. 
18Su tempo udde i Peleg uukke 30 su tonnane, i tou naasomba ana'a esakka, 
aranne i Rehu. 
19Wua'udde i Peleg ta'e nabbiakka 209 su tonnane lai, wuṛṛu naasomba 
ala᷊ṛṛana'a waine. 
20Su tempo udde i Rehu uukke 32 su tonnane, i tou naasomba ana'a esakka 
aranne i Serug. 
21Wua'udde i Rehu ta'e nabbiakka 207 su tonnane lai wuṛṛu naasomba 
ala᷊ṛṛana'a waine. 
22Su tempo i Serug uukke 30 su tonnane, i tou naasomba ana'a esakka, aranne 
i Nahor. 
23Wua'udde i Serug ta'e nabbiakka 200 su tonnane lai wuṛṛu naasomba 
ala᷊ṛṛana'a waine. 
24Su tempo i Nahor uukke 29 su tonnane, i tou naasomba ana'a esakka, 
aranne i Terah. 
25Wua'udde i Nahor ta'e nabbiakka 119 su tonnane lai, wuṛṛu naasomba 
ala᷊ṛṛana'a waine. 

26Napawe i Terah uukke 70 su tonnane, i tou naasomba siri tallu ana'a esakka, 
eteudde i Abram, i Nahor wuṛṛu i Haran. 

Papapulunni Terah 

27Ete indi papapulunni Terah: i Terah iamangngi Abram, i Nahor wuṛṛu i 
Haran. I Haran pia sangkatou ana'a esakka aranne i Lot. 
28I Haran nate su wanuane sassane, eteudde Ur su Babilonia, su tempo 
yamangnge ta'e wiakka. 
29I Abram naawingngi Sarai, wuṛṛu i Nahor naawingngi Milka ana'i Haran 
wawine. I Haran ta'e pia ana'a esakka waine aranne i Yiska. 
30Udde i Sarai tinna. 
31I Terah nanantangngu soan Ur su Babilonia suadio'a ringanni Abram 
anangnge, i Lot pulunne, wuṛṛu i Sarai mananambone, eteudde awingngi 
Abram. I tou pia pandumma inai watukku wanua Kanaan. Arawe napawe 
na'omate su Haran, i mangitou namanua poiaroddi. 
32Wuṛṛu ete su tampa udde i Terah nate su uukka 205 su tonnane. 

Pandariaddi 12 

I Abram niwagoannu Ruata 

1 MAWU nabbisara si Abram, “Tantanga'e wanuanu, ṛuangannu amonannu 
wuṛṛu wale᷊n yamangngu, wuṛṛu inaite watukku wanua apan Ta'u 
ipantingidda si'o. 
2I ya'u sarun mangonggolla si'o papapulunna apan manambo wuṛṛu i 
mangitou sarun maola'a walahanna apan bahewalla. I ya'u sarun 
mangala᷊matta si'o wuṛṛu arannu mabbali᷊ tumelengnga, ma'oman sara i'o 
maola'a ala᷊matta. 
3I ya'u sarun mangala᷊matta manga taumata apan mangngala᷊matta si'o wuṛṛu 
mamontoga manga taumata apan mammontoga si'o. Wuṛṛu ana waugu i'o I 
ya'u sarun mangala᷊matta anambon balahanna su runia.” 

4-5I Abram uukke pitun pulo᷊ li᷊ma su tonnane su tempo i tou nanantangngu i 
Haran, ere buatte nirolokku MAWU si tou. I Abram inaite watukku leta'u 
Kanaan suadio'a ringanni Sarai awingnge wuṛṛu i Lot ana'u tuṛṛangnge, 
wuṛṛu ala᷊wo'u darotongnge see lai manga allangnge apan niasombanganni 
mangitou su i Haran. Napawe i mangitou na'omate su Kanaan, 
6i Abram namali᷊ntaddu leta'a udde na'oman sara i tou na'omate su alu pia 
taṛṛinone su More, eteudde tampa patataṛṛamawuanna su Sikhem. (Su tempo 
udde taumatan Kanaan ta'e uatana'a su leta'a udde.) 
7MAWU naipasilon batangan-Ne si Abram wuṛṛu nabbisara si tou, “Ete indi 
wanua apan Ta'u ionggolla su papapulunnu.” Ana see i Abram napararisikku 
sambau mezbah hunan MAWU apan buatte naipabilon batangan-Ne si tou. 
8Wua'udde i tou nanassukku amatanne watukku timukka, watukku 
wageangngu leta'a pia bowone su samba'an da'i soan Betel, wuṛṛu 
naddasanna suwallatu Betel wuṛṛu soa Ai; Betel su samba'an baṛṛata wuṛṛu 
Ai su samba'an da'i. Isudde lai i tou napararisikku mezbah wuṛṛu 
nassubba MAWU. 
9Wua'udde i tou nanassukku amatanne apia wuassu tampa sambau watukku 
tampa manansunna, mabbatukku samba'an timukku leta'u Kanaan. 

I Abram su Mesir 

10Arawe su Kanaan tantala᷊nna pia ṛutumma apan bahewalla, na'oman sara i 
Abram inaite arauanne lai watukku timukka, watukku wanua Mesir natana'a 
poiaroddi maddatingngu ṛutumma udde mali᷊u. 
11Su tempo i tou sumabbite passaranna wuṛṛu sumuttate watukku wanua 
Mesir, i tou nabbisarate si Sarai awingnge, “I'o maṛṛamaga atonna awingku. 
12Amungkangngu taumatan Mesir maasilo si'o, i mangitou sarun massunna 
manungku i'o awingku ana see i ya'u sarun pateanni mangitou wuṛṛu i'o 
iwala wiakka. 

13Nariaddi mappianne i'o pabbisarate manungku i'o tuari'u tadea'u i ya'u 
iwala mangitou wiakka wuṛṛu olaanna mapia ana waugu i'o.” 
14Ne atonna, napawe i Abram niumamatte su passaranna wuṛṛu na'omate su 
wanua Mesir, taumata Mesir naasilo manungku i Sarai tumaniten maṛṛamaga 
atonna. 
15Manga pira taumatan araratuanna naasilo si tou apiddu namasingkatta ratu 
manungku maṛṛamaga atonna wawine udde; ana waugu udde i tou niapidda 
watukku wale᷊n araratuanna. 
16Ana waugu i Sarai, ratu naungnge mapia si Abram wuṛṛu nangonggollu 
manga allangnga si tou, ammula᷊nnu domba wuṛṛu ambingnga, sapi, keledai 
wuṛṛu unta. 
17Arawe ana waugu ratu nanganu si Sarai, MAWU nandantan ala᷊ṛṛusa'itta 
apan maata'utta su ratu wuṛṛu manga taumata sulalu᷊mmu wale᷊n 
araratuanne. 
18Ana see ratu namago si Abram wuṛṛu naiwalo᷊ si tou, “Apate apan 
niolangngu su saruangku indi? Anio tawe niwalo᷊nu manungku udde 
awingngu? 
19Anio niwalo᷊nu manungku i tou tuarinu wuṛṛu namala'u manganu maola'a 
awingku? Indi i tou, awingngu; apira'e wuṛṛu roote!” 
20Ratu namarenta siri pira mamanarane, wuṛṛu i mangitou napasabangngi 
Abram wuassu wanua udde suadio'a ringannu awingnge wuṛṛu ala᷊wo'u 
darotongnge. 

Pandariaddi 13 

I Abram wuṛṛu i Lot nattal᷊ei 

1I Abram nanantangngu Mesir wuṛṛu inaite watukku sawannakka, 
mattuddan watukku timukku Kanaan ringannu awingnge see lai ala᷊wo'u 
darotongnge, wuṛṛu i Lot tinumantalongnga lai. 

2I Abram alate atonna, i tou uatahuanna domba, ambingnga, sapi, see lai 
sala᷊'a wuṛṛu wula᷊wanna. 
3Ne i tou inaite wuassu tampa sambau watukku tampa waine, mattuda 
watukku Betel. I tou na'omate su leta'a su wallatu Betel wuṛṛu Ai, su tampa 
pia taṛṛinone suapa i tou dorone naddasanna 
4wuṛṛu napararisikku mezbah. Isudde i tou massubba MAWU. 
5I Lot lai uatahuanna amonanna wuṛṛu manga allangnga see lai domba, 
ambingnga wuṛṛu sapi. 
6Ana waugu udde leta'a isudde tawe matiudda nannalo᷊ne atanaanni tarua, 
ana waugu winatangngi tarua tumaniten manambo. 
7Ana see nariaddite pattatiakka su wallatu mallalu᷊'addi Abram wuṛṛu 
mallalu᷊'addi Lot. (Su tempo udde taumatan Kanaan wuṛṛu taumatan Feris 
ta'e uatana'a su leta'a udde). 
8I Abram nabbisara si Lot, “Iaddua indi sangkatuṛṛangnga, dale᷊o 
amungkangngu manga taumatanu wuṛṛu manga taumata'u uatatiakka. 
9Ana waugu udde mappianne i ite mattale᷊i. Pamilete wageangnge suapa 
wuassu leta'a indi apan ipaapulunu. Amungkangngu i'o inai su samba'a indi, 
ya'u sarun inai watukku tampa waine.” 
10I Lot nanaile leta'a apan uapali᷊wutta si tou wuṛṛu i tou naasilo manungku 
ahewallu Wawala᷊nnu Yordan, maddatingngu soan Zoar manambo ua'ene, 
naali᷊hidda Waillu MAWU ara'e naali᷊hidda leta'u Mesir. (Etearoddi olangnge 
tantala᷊nna MAWU taambe naṛṛimunsa'a manga soan Sodom wuṛṛu Gomora.) 
11Panginsueanne i Lot namile ahewallu Wawala᷊nnu Yordan udde, ana see 
inaite watukku ra'i. Etearoddi ruan katou taumata udde natale᷊i. 
12I Abram sidutu uatana'a su leta'u Kanaan, arawe i Lot naddasanna su manga 
soa su wawala᷊nne naddatingngu maranin Sodom. 

13Soa Sodom udde wawanuannu manga taumata apan tumaniten dale᷊o 
wuṛṛu marosa su saruannu MAWU. 

I Abram nangingkatta watukku Hebron 

14Napawe i Lot inaite aroddi, MAWU nabbisara si Abram, “Wuassu tampa 
dararisiṛṛannu udde, pa'ellege paapia-pia su ala᷊wo'u pi'une; 
15i ya'u sarun mangonggolla si'o wuṛṛu su papulunnu ahewallu leta'a apan 
a'ellehannu udde tadea'u maola'a pussaanu saran mala᷊nnu-la᷊nnu. 
16I Ya'u sarun mangonggolla si'o papapulunna apan tumanite manambo, 
ma'oman sara tawedu pia sangkatou apan botongnge maareengngi mangitou. 
Su ereapa taumata tawe maareengngu awu su leta'a, aroddi lai papapulunnu 
tawe iareengnga. 
17Orassa indi, pali᷊ntara'e ahewallu leta'a indi, ana waugu ya'u mangonggollu 
udde si'o.” 
18Wua'udde i Abram nangingkattu rasanne ana see namanuate maranin 
manga punnu aaluanna pia taṛṛinone tampa patataṛṛamawuanna su Mamre 
maranin Hebron, wuṛṛu isudde i tou napararisikku mezbah su MAWU. 

Pandariaddi 14 

I Abram nantul᷊ungngi Lot 

1Siri appata ratu, eteudde: i Amrafel wuassu Babilonia, i Ariokh wuassu 
Elasar, i Kedorlaomer wuassu Elam, wuṛṛu i Tideal wuassu Goyim 
2napapangalo nandaappa siri lima ratu waine, eteudde: i Bera wuassu 
Sodom, i Birsya wuassu Gomora, i Syinab wuassu Adma, i Semeber wuassu 
Zeboim, wuṛṛu ratu wuassu Bela apan isassago lai Zoar. 
3Siri lima ratu udde nabbaidda wuṛṛu nangammullu tantara mangitou su 
Wawala᷊nnu Sidim, apan orassa indi isassago Tahalo᷊angnga Nate. 
4Ala᷊nnune mapulo᷊ dua su tonnane i mangitou paparentanni Ratu 
Kedorlaomer, arawe su tonna apulo᷊ tallune, i mangitou namangalo 
nandoappa si tou. 

5Su tonna appulo᷊ne appata, Kedorlaomer wuṛṛu manga hawene nirumanta 
ringannu tantara mangitou wuṛṛu napaarugin taumatan Refaim su Asyterot-
Karnaim, taumatan Zuzim su Ham, taumatan Emim su Syawe-Kiryataim, 
6wuṛṛu taumatan Hori su panenteannu Edom, ana see nangenggenna si 
mangitou araune sara El-Paran su winggin wadda'a. 
7Wua'udde manga mangangenggenna nabali᷊'a apia wuṛṛu nabelengke 
watukku En-Mispat apan orassa indi isassago Kades. I mangitou nanahuanna 
ahewallu leta'u Amalek wuṛṛu napaarugin taumatan Amori apan uatana'a su 
Hazezon-Tamar. 
8Wua'udde manga ratu wuassu Sodom, Gomora, Adma, Zeboim wuṛṛu Bela 
nangatokku warisannu tantara mangitou su Wawala᷊nnu Sidim ana see 
napapangalote, 
9nandoappa manga ratu wuassu Elam, Goyim, Babilonia, wuṛṛu Elasar; 
nariaddi, siri lima ratu nandoappa siri appata. 
10Wawala᷊nne udde napenen pa'ali᷊anna aspalla, wuṛṛu napawe manga ratu 
wuassu Sodom wuṛṛu Gomora naddea tala᷊ngannu watanganne wuassu 
pangalo, i mangitou nanawo su manga loṛṛangnga udde. Siri tallu ratu waine 
naasabangnga wuṛṛu tinumala᷊ngnga watukku panenteanna. 
11Siri appata ratu apan nauntunga, nangaṛṛo ala᷊wo'u saranapa su Sodom 
wuṛṛu Gomora, nasutta lai manga anna, ana see napule᷊. 
12I Lot ana'u tuṛṛangngi Abram uatana'a lai su Sodom, ana waugu udde i tou 
lai niapiddu seetta suadio'a ringannu manga darotongnge. 
13Arawe sangkatou apan naatala᷊ngnga nangalaen arariadianna udde si 
Abram, taumatan Ibrani udde. I Abram uatana'a maranin manga punnu alu 
pia taṛṛinone tampa patataṛṛamawuanna tatahuananni Mamre, taumatan 
Amori. I Mamre wuṛṛu manga tuṛṛangnge, eteudde i Eskol wuṛṛu i Aner 
eteudde manga hawen i Abram. 

14Napawe i Abram naaringikka manungku ana'u tuṛṛangnge niatawanna, i 
tou nangammulu anambon taumata sulalu᷊mmu rasanne, eteudde 
mapapanden pangalo, anambone 318 su atoune, ana see nangenggenna siri 
appata ratu udde naddatingngu soan Dan. 
15Isudde i Abram nattahia manga taumatane naola'a piran kawageanganna, 
ana see namangalo seetta su tempo ṛabbi wuṛṛu napaarugi mangitou. I tou 
nengenggenna si mangitou naddatingngu Hoba su samba'an sawannaku soa 
Damsyik. 
16I Abram napangaṛṛo apia manga darotongnga apan buatte niaaṛṛo, see lai 
i Lot ringannu darotongnge, wuṛṛu manga wawine wuṛṛu taumata 
niatawanna waine lai. 

I Melkisedek nangal᷊amatta si Abram 

17Napawe buatte napaarugin Ratu Kedorlaomer ringannu manga ratu 
hawene, i Abram nabelengke. Ana see ratun Sodom inai nanalo᷊ho si tou su 
Wawala᷊nnu Syawe apan isassago lai Wawala᷊nnu Ratu. 
18I Melkisedek, ratun Salem apan uamanara lai imammu MAWU Ruata Apan 
Atanggaṛṛanne, uaapiddu roti wuṛṛu anggore ia'onggolla si Abram, 
19ana see nangala᷊matta si Abram, wisarane, “Antimanna MAWU Ruata Apan 
Atanggaṛṛanne, apan buatte nandiaddi langitta wuṛṛu runia, mangala᷊matta 
si Abram! 
20Daralo su MAWU Ruata Apan Atanggaṛṛanne, apan buatte nangala᷊matta si'o 
ringannu auntunganna wuassu manga seennu.” Wua'udde i Abram 
nangonggollu mapulo᷊n kawageanganna wuassu ala᷊wo'u darotongnga 
niaaṛṛo apan buatte niapiddi tou. 
21Ana see ratun Sodom nabbisarate si Abram, “Anute darotongnga apan 
niaaṛṛo udde, arawe wala'awe papawelenga'a si ya'u anambon manga 
taumata'u.” 

22Arawe i Abram sinumimbakka, “I Ya'u massalu su 
saruannu MAWU, MAWU Ruata Apan Atanggaṛṛanne, Nandiaddi langitta 
wuṛṛu runia, 
23manungku ya'u tate manganu saranapa wuassu pussaanu, ewe'e lai 
sambassutta wananna ara'e samponggo'a tali᷊n sandalengnga lai tawe. 
Ringannu aroddi i'o tawe mapabbisara, ‘Ete i ya'u napaalan i Abram!’ 
24I Ya'u madiri manganu manga saranapa huna'u sassane. I ya'u tumba'u 
maapulu manengkamma apa apan buatte nipaattu manga taumata'u. Arawe 
wala'e manga hawe'u, eteudde i Aner, i Eskol wuṛṛu i Mamre, manganu 
wageangngi mangitou.” 

Pandariaddi 15 

Pa'airen Duata ringanni Abram 

1Wua'udde, i Abram naasomba sondappa wuṛṛu 
naaringikka MAWU nabbisara si tou, “Arie paata'utta, i Abram, i Ya'u sarun 
mallu'adda si'o wuassu asasilaka, wuṛṛu mangonggolla si'o lala᷊ntakke apan 
manambo.” 
2-3Arawe i Abram nabbisara, “MAWU Apan Atanggaṛṛanne, MAWU tawe 
nangonggollu ana'a si ya'u. Taumata apan mamusa'a darotongku tumba'u i 
Eliezer, allangku wuassu Damsyik. Nariaddi apa 
hunane MAWU mangonggollu lala᷊ntakke si ya'u?” 
4Wua'udde i Abram naaringikka MAWU nabbisara si tou apia, “Wali᷊ne 
allangngu apan sarun mamusa'a darotongngu, ewe'e anangngu esakka 
sassane.” 
5MAWU nangapiddi Abram su liudde ana see nabbisara si tou, “Paningngarate 
langitta, wuṛṛu annama'o pandeengngu manga anumpitanna; i'o sarun 
manahuanna papapulunna anambone ere manga anumpitanna udde.” 
6I Abram nangimante MAWU, wuṛṛu ana waugu udde MAWU nanengkamma 
lai si tou maola'a taumata apan ma'alu᷊assa naung-Nge. 

7Wua'udde MAWU nabbisara apia si tou, “Ete i Ya'u MAWU, apan buatte 
namiaṛṛangngu sinumabbangnga wuassu wanua Ur su Babilonia, tadea'u 
panantilannu leta'a indi si'o maola'a pusaanu.” 
8Arawe i Abram naiwalo᷊, “Oh, MAWU Apan Atanggaṛṛanne, ereapa i ya'u 
wotongnge maasingkatta manungku leta'a udde maola'a pusaa'u?” 
9 MAWU sinumimbakka, “Panganute onggola᷊'a si Ya'u sambau sapi wawine, 
sambau ambingnga wawine wuṛṛu sambau domba esakka, sambau-sambau 
uukke tallu tonna, wuṛṛu lai sambau manu'a tekukur wuṛṛu sambau manu'a 
merpati.” 
10Ana see i Abram nanganute manga winatangnga udde ionggolla su Ruata. 
Sapi ambingnga wuṛṛu domba udde sambau-sambau niwa'a nabbali᷊ darua, 
wuṛṛu manga wa'ane udde niaddo uasasaruanna niantaga paddarua. Arawe 
manga munu'u winalanganna udde tawe niwa'a. 
11Ṛemessa udde niarunannu manga manu'u winalanganna taṛṛa inassa 
winalu᷊nanna, arawe i Abram nallimbuakka si mangitou. 
12Napawe matannallo umatuppe, i Abram niamatiila᷊nna mala᷊ngnga. 
Inaṛṛombanganne i tou ni rantannu atata'utta tumaniten bahewalla. 
13MAWU nabbisara si tou, “Paanaunge, papapulunnu sarun mabbali᷊ taumata 
raho su wanua waine; i mangitou sarun maola'a allangnga poiaroddi wuṛṛu 
sarun mattaṛṛuallangnga appattu ṛasutta su tonnane ala᷊nnune. 
14Arawe balahanna apan mangngallangnga papapulunnu udde sarun Ta'u 
iṛṛuumanna wuṛṛu su tempo papapulunnu manantangngu wanua udde, i 
mangitou sarun mangapiddu manambo darortongnga. 
15I'o sassane sarun maala᷊la᷊ppa uukka apan matanggakka; i'o sarun mate 
ringannu matammudda, ana see ilabbingnga. 
16Napawe nali᷊ute papapulunnu su aippatu ṛawanne, papapulunnu sarun 
mabelengnga apia isindi, ana waugu i Ya'u tawe mallimbuakka taumatan 



38 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

Amori tantala᷊nna i mangitou taambe naola'a aroddi ala᷊leone ma'oman sara 
wotongnge iṛṛuumanna.” 
17Napawe allo ṛabbite, inaṛṛombanganne nilumapputta sambau sunggilla 
apan pia timbulle wuṛṛu sasolo᷊anna apan luṛṛenggamma, ana see sinumabbi 
su wallattu manga ṛemessa apan buatte niwa'a udde. 
18Su tempo udde lai MAWU na'ola'a pa'aire ringanni 
Abram. MAWU nabbisara, “I Ya'u maddiandi sarun mangonggolla su 
papapulunnu ahewallu leta'a indi, manattakka wuassu passarannu wanua 
Mesir maddatingngu salu᷊kku Efrat, 
19nasutta lai leta'u taumatan Keni, Kenas, Kadmon, 
20Her, Feris, Refaim, 
21Amori, Kanaan, Girgasi wuṛṛu Yebus.” 

Pandariaddi 16 

I Hagar wuṛṛu i Ismael 

1I Sarai, awingngi Abram, taambe lai naasomba ana'a. Arawe i tou pia 
sangkatou allangnga wuassu Mesir, sangkatou maṛṛuala aranne i Hagar. 
2“MAWU tawe mamala'u manungkangngu ana'a. Ana waugu udde, 
mappianne yo matiilla ringannu allangku indi. Asinungka i tou wotongnge 
malippassu ana'u.” I Abram niumiren darorongngi Sarai. 
3Etearoddi Sarai nangonggolli Hagar si Abram maola'a awingnge aruane. 
Tempo udde i Abram mapulo᷊te tonna su Kanaan. 
4I Abram natiille ringanni Hagar, ana see wawine udde piate illoṛṛo. Arawe 
napawe i Hagar naasingkatta manungku i tou piate illoṛṛo, i tou nabbali᷊ 
mawunga wuṛṛu mangngadio'a si Sarai. 
5Ana see i Sarai nabbisara si Abram, “I ya'u buatte nangonggolli Hagar 
allangku udde si'o, wuṛṛu ro'en i tou naasingkatta manungku i tou piate 



39 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

illoṛṛo, i tou mangngadio'a si ya'u. Udde sala᷊nu. 
Antimanna MAWU makkawessu hatto indi su wallatti addua.” 
6Sasimbakki Abram, “Arodite, i tou allangngu wuṛṛu i'o uaparenta si tou; 
walate apulunu ma'ola'a si tou.” Ana see i Sarai na'ola'a si Hagar ringannu 
tumaniten maṛṛagissa, na'oman sara i tou tinumala᷊ngngu watanganne. 
7Mala'ekattu MAWU naisasomban Hagar maranin ali᷊matan kua'e maranin 
wadda'u Sur. 
8Unnu mala'ekatta udde, “Hagar, allangngi Sarai, i'o wuassuapa wuṛṛu inai 
watukkuapa?” Sasimbakki Hagar, “I ya'u tinumala᷊ngnga wua dinganni Sarai 
mawu'u.” 
9Mala'ekatta udde nabbisara, “Pabelengke ringanni tou wuṛṛu pangimbete si 
tou.” 
10Ana see unnu Mala'ekatta udde apia, “I ya'u sarun mangonggola si'o aroddi 
anambone ana'a wuṛṛu pulunna, ma'oman tawe saran sangkatou lai 
maareengngi mangitou. 
11Tate mala᷊nnu lai i'o sarun mangunsiwen ana'a esakka; saggoa'e i tou i 
Ismael, ana waugu MAWU buatte nadaringikka lalu᷊ainu. 
12Arawe anangngu udde sarun mabbiakka naali᷊hidda keledai matengnga; i 
tou sarun mandoappa ala᷊wo'u taumata, wuṛṛu suapan taumata sarun 
mandoappa si tou. I tou sarun mabbiakka uaṛṛae wuassu anambon 
tuṛṛangnge.” 
13I Hagar naiwalo᷊ sulalu᷊mmu naungnge, “Atonnawe i ya'u naasilote Ruata 
apan Mappadduli᷊ si ya'u?” Ne i tou nanagon arannu MAWU, apan buatte 
nabbisara si tou, “Ruata Apan Nappadduli᷊”. 
14Ana waugu udde taumata mannagon paṛṛihi su wallattu Kades wuṛṛu Bered 
udde, “Paṛṛihin Tou Apan Wiakka Apan Mappaduli᷊ si Ya'u”. 
15Ana see i Hagar nangunsiweten ana'a esakka, wuṛṛu i Abram iamangnge, 
nanagon ana'a udde i Ismael. 

16Su tempo udde uukki Abram ualu᷊n pulo᷊ annumma su tonnane. 

Pandariaddi 17 

Sunatta maola'a tatialan pa'aire 

1Napawe i Abram uukke sioten pulo᷊ sio su tonnane, MAWU naipasilon 
batanganne si tou wuṛṛu nabbisara, “Ete i Ya'u Ruata Apan Lembontaṛṛino. 
Paatuṛṛutte si Ya'u wuṛṛu sidutu pa'ola'e apulu-U. 
2I Ya'u sarun ma'ola'a pa'aire ringannu wuṛṛu mangonggolla si'o papapulunna 
apan manambo.” 
3Ana see niumali᷊ntuddate i Abram, wua'udde Ruata nabbisara, 
4-5“Ete indi pa'aire apan i Ya'u olaanna si'o; i Ya'u maddiandi manungku i'o 
sarun maola'a yamangngu ala᷊monan anambon balahanna. Ana waugu udde 
arannu waline i Abram, ewe'e i Abraham. 
6I Ya'u sarun mangonggolla si'o, manambo ana'a papapulunna, wuṛṛu su 
wallatti mangitou sarun piaddu maola'a manga ratu. Papapulunne sarun 
mabbali᷊ aroddi anambone, ma'oman sara i mangitou maola'a manga 
balahanna. 
7I Ya'u sarun manipussa paaire-U si'o wuṛṛu su papapulunnu, uasasansunna, 
wuṛṛu paaire udde tawe panguddusanne. I Ya'u sarun maola'a Ruatanu wuṛṛu 
Ruatan papapulunnu. 
8I Ya'u sarun mangonggolla si'o wuṛṛu su papapulunnu, leta'a indi, apan 
orassa indi wawanuannu ere sangkatou taumata raho. Ahewallu leta'u 
Kanaan sarun maola'a pussa'an papapulunnu saran mala᷊nnu-la᷊nnu wuṛṛu i 
Ya'u sarun maola'a Ruata mangitou.” 
9Ruata nabbisara apia si Abraham, “I'o lai ṛinone matuṛṛutta su paaire indi, 
mawae i'o ara'e lai papapulunnu mallali᷊sansunna. 
10I'o wuṛṛu anambon papapulunnu esakka ṛinone sunatanna. 
11-12Manattakka wuassu orassa indi i'o ṛinone mapasunattu ana'a esakka 
maradio'a uukke ualu᷊ allo, nasutta lai manga allangnga apan nisungkangnga 

su wale᷊nu ara'e niawalliannu. Sunatta udde sarun maola'a tatiala wuassu 
paaire-U wuṛṛu i yamiu. 
13Suapan taumata ṛinone sunatanna, wuṛṛu udde sarun maola'a tatiala su 
wadangnga apan mapaali᷊atta'a manungku paaire-U ringannu udde tawe 
pangudusanne. 
14Suapan taumata esakka apan tawe nisunatta tate lai mareengnga ala᷊ṛṛana-
U ana waugu i tou tawe uaaggassa pa'aire udde.” 
15Wua'udde Ruata nabbisara si Abraham, “Ariete i'o mamago awingngu i 
Sarai; manattakka orassa indi aranne i Sara. 
16I Ya'u sarun mangala᷊matta si tou wuṛṛu i tou sarun manungkangngu 
sangkatou ana'a esakka apan sarun Ta'u ionggolla si'o. Ore, i Ya'u sarun 
mangala᷊matta si Sara, wuṛṛu i tou sarun maola'a inangngu ala᷊monan manga 
balahanna. Su wallatu manga papapulunne sarun piaddu maola'a manga 
ratu.” 
17Ana see i Abraham niumali᷊ntudda, arawe i tou nilumage napawe 
naṛṛingidda, “Ereapa wotongnge sangkatou esakka apan uuke maṛṛasutte su 
tonnane indi maasomba ana'a? Ereapa wotongnge i Sara mangunsiwe su 
uukka siom pulo᷊ su tonnane?” 
18Ana see i tou nabbisarate Ruata, “Mappianne ete i Ismael maola'a pussa'an 
darotongku.” 
19Arawe Ruata nabbisara, “Tawe, i Sara awingngu sarun manungkangngu 
ana'a esakka wuṛṛu aranne sarun isagonu i Ishak. I Ya'u sidutu uaagassa 
paaire-U su ana'a udde wuṛṛu ringannu papapulunne saran mala᷊nnu-la᷊nnu. 
Pa'aire udde tawe pangudusanne. 
20Arawe i Ya'u mangutungngu darorongngu su ola'i Ismael. Ana wugu ude i 
tou Ta'u ala᷊matanna wuṛṛu Ta'u onggola᷊nnu papapulunna apan manambo. I 
tou sarun maola'a ala᷊mona mapulo᷊ dua piaṛṛa'u ṛuanganna, wuṛṛu 
papapulunne sarun Ta'u olaana sambau balahanna apan bahewalla. 

21Arawe pa'aire-U ia'ukka ringanni Ishak, anangngu apan sarun isungkangngi 
Sara, tonna su hati iraṛṛangngo tempone ere indi.” 
22Napawe nuddusse nabbisara aroddi, Ruata nanantangngi Abraham. 
23Su allo udde lai, i Abraham naddaringikka Ruata wuṛṛu nanunatta si Ismael 
anangnge, wuṛṛu anambon esakka sulalu᷊mmu wale᷊ne, manga allangnga 
apan niasungkangnga sulalu᷊mmu wale᷊ne aroddi lai apan niawallianne. 
24I Abraham uukke sion pulo᷊ sio su tonnane su tempo i tou nisunatta 
25wuṛṛu i Ismael anangnge, uukke mapulo᷊ tallu su tonnane. 
26I mangitou nisunatta su allo apan uasulu᷊ngnga, 
27suadio'a ringannu anambon allangngi Abraham. 

Pandariaddi 18 

MAWU Ruata na'iren sangkatou ana'a esakka si Abraham 

1 MAWU naipasilon batangan-Ne si Abraham marani manga aaluanna pia 
taṛṛinone tampan patataṛṛamawuanna su Mamre. Su allo udde paddissa 
mapala᷊tta, wuṛṛu i Abraham tantala᷊nna ua'ianna su ngaran rasanne. 
2Napawe i tou tinumaggeka, i tou naasilo siri tallu taumata uarisikka su 
saruanne. I Abraham apiddu dirumarisikka inai manalo᷊ho si mangitou. 
Ringannu niumali᷊ntudda 
3i tou nabbisara, “Manga Tuangnga, arie sumabbi rasangku ringannu tawe 
umotongnga asuene; wala'ewe i ya'u mangimbe manga Tuangnga. 
4Wala'ewe i ya'u manganu ua'e ipangukkassa ledda manga Tuangnga. 
Ringannu addata wette manga MAWU pangillolo᷊te su alu᷊ngngu alu indi. 
5I ya'u sarun mangimben anna addio'a, tadea'u manga Tuangnga maasomba 
atatohassa wakku i panassukku amatanna. Manga Tuangnga buatte 
nangaddatta si ya'u ringannu niumotongnga su wale᷊n allangngu indi.” 
Sasimbakki mangitou, “Tarimakase su apapianu indi, i yami sarun 
umotongnga.” 

6I Abraham nasasaṛṛawutta sinumutta sulalu᷊mmu rasanne wuṛṛu nabbisara 
si Sara, “Paasaṛṛawutta manganu taponna sangkaronga apan apianne, wuṛṛu 
pa'ola'e roti mali᷊mbulunna.” 
7Wua'udde i tou tinumala᷊ngnga su tampan ammula᷊nnu winatangnge, namile 
ana'u sapi atawanne see lai masi'ome ṛemene, ana see nionggolla su 
allangnge, lapiddu nilaha. 
8Wua'udde i Abraham nanganu susu, susu paarorone, wuṛṛu ṛemessa apan 
buatte nilaha udde, ana see nisaru su manga rahone. Tantala᷊nna i mangitou 
u'anna, i Abraham sassane mangngimbe si mangitou su alu᷊ngngu alu udde. 
9Wua'udde i mangitou naiwalo᷊, “Suapa i Sara, awingngu?” “Poiaroddi 
sulalu᷊mmu rasanna,” sasimbakki Abraham. 
10Sangkatou su wallati mangitou nabbisara, “Ete sio wula᷊nna lai ya'u sarun 
mabelengnga isindi. Wuṛṛu su tempo udde i Sara awingngu sarun maasomba 
ana'a esakka.” Su tempo udde i Sara tantala᷊nna uararingikka su ngaran 
rasanna, su liuddu raho udde. 
11Su tempo udde i Abraham wuṛṛu i Sara timmadete atonna, wuṛṛu i Sara 
nattite radda'u wawine. 
12Ana waugu udde i Sara nilumage sulalu᷊mmu naungnge wuṛṛu nabbisara, 
“I ya'u apan timmadete wuṛṛu lomete indi, ereapa wotongnge ta'e 
matatamban awingku? – wuṛṛu awingku lai timmadete.” 
13Ana see MAWU naiwalo᷊ si Abraham, “Anio i Sara nilumagge wuṛṛu 
uapapaddua apa i tou ta'e wotongnge manungkangngu ana'a su tempo i tou 
timmadete? 
14Apa piadu sambau apan maatiangnga su MAWU? Ere buatte niwisara'u 
tanginna, sio wula᷊nna lai ya'u sarun mabelengnga isindi. Wuṛṛu su tempo 
udde i Sara sarun manungkangngu ana'a esakka.” 
15Ana waugu udde i Sara nata'utta, i tou nassinaadda, unni tou, “I ya'u tawe 
nilumage.” Arawe MAWU sinumimbakka, “I'o nilumage atonna tanginna.” 

I Abraham naddorongnga aampungngu soa Sodom 

16Wua'udde niumamatte siri tallu raho udde niuntuddi Abraham. Ana see i 
mangitou na'omate su sambau tampa apan wua' issude i mangitou 
wotongnge maasilo Sodom. 
17MAWU nabbisara sulalu᷊mmu naungnga, “I Ya'u tawe mangadapingnga si 
Abraham apa apan sarun Ta'u olaanna. 
18Wali᷊newe papapulunne apan sarun maola'a balahama apan wahewalla 
wuṛṛu uataṛṛino? Walinetoe ete ana waugu i tou anambon balahama su runia 
sarun Ta'u ala᷊matanna? 
19I tou buatte Ta'u nipile tadea'u mamarenta ala᷊ṛṛanangnge wuṛṛu 
papapulunne tadea'u tumuṛṛutta si Ya'u wuṛṛu ma'ola'a inolaanna mapia 
wuṛṛu matuli᷊dda. Amungkangngu olange udde olaanni mangitou, ala᷊wo'u 
pa'aire-U si Abraham sarun Ta'u tipusanna.” 
20Wua'udde MAWU nabbisara si Abraham, “Pia aalae apan wahewalla su 
Sodom wuṛṛu Gomora, wuṛṛu atonna paddarosa mangitou tumaniten 
manambo. 
21Ana waugu udde i Ya'u inai sumossokka poiaroddi mamarikassa tanne 
anambon aalae apan niaringiṛṛang-Ku udde atonna ara'e tawe.” 
22Ana see ruan katou su wallatu manga raho udde inaite watukku Sodom, 
arawe MAWU ta'e uatana'a ringanni Abraham. 
23I Abraham nangundani MAWU wuṛṛu naiwalo᷊, “Atonnate MAWU mamate 
taumata apan tawe sala᷊ne suadio'a ringannu taumata apan pia sala᷊ne? 
24Unnu wisara pia siri liman pulo᷊ su atoune apan tawe sala᷊ne sulalu᷊mmu soa 
udde, apa ahewallu soa udde sarun ṛimunsaannu MAWU? Apa MAWU tawe 
mangampungnga tadea'u siri liman pulo᷊ udde masala᷊matta? 
25Ariewe manga taumata apan tawe sala᷊ne udde pateanna suadio'a ringannu 
taumata pia sala᷊ne. Arie MAWU! Ana waugu amungkangngu udde 
olaannu MAWU, taumata apan tawe sala᷊ne sarun iṛṛuumanna suadio'a 

ringannu taumata nassala᷊. Tawe mariaddi mallaruungngu uli᷊lin pati'uppa 
makkungnga tawe su atatuli᷊dda!” 
26 MAWU nabbisara, “Unnu wisara i Ya'u naasomba siri liman pulo᷊ su atoune 
tawe sala᷊ne su Sodom, sarun Ta'u ampunganna soa udde ana waugu i 
mangitou.” 
27I Abraham nabbisara apia, “Ampungewe awawaṛṛani'u manassukku hatto'u 
indi, Mawu. I ya'u indi tumba'u taumata, tawe su tampane mangapiddu 
sambau hatto. 
28Arawe asinungka tumba'u pia appatu pulo᷊ li᷊ma su atoune apan tawe 
sala᷊ne, wuṛṛu wali᷊ne liman pulo᷊. Apa Mawu sarun mamate ahewallu soa 
udde tumba'u ana waugu paṛṛalane siri liman wedane tumbau limang 
katou?” MAWU nabbisara, “Soa udde tawe Ta'u ṛimunsaanna unnu wisara 
poiaroddi Ta'u asombanganna appatu pulo᷊ li᷊ma su atoune apan tawe sala᷊ne.” 
29I Abraham nabbisara apia, “Ereapa amungkangngu tumba'u pia appatu 
pulo᷊ su atoune?” MAWU sinumimbakka, “Ana waugu appatu pulo᷊ udde tawe 
mariaddi pandumang-Ku.” 
30I Abraham nabbisara, “Arie masa'u, Mawu, amungkangngu i ya'u 
mabbisara apia. Ereapa unnu wiasara tumba'u pia tallun pulo᷊ su atoune?” 
MAWU nabbisara, “Amungkangngu i Ya'u naasomba sire tallun pulo᷊ su 
atoune, Ta'u isoṛṛotta pandumang-Ku.” 
31I Abraham nabbisara, “Ampungewe awawaṛṛani'u manassukku hatto'u 
indi, Mawu. Unnu wisara tumba'u pia siri ruan pulo᷊?” MAWU sinumimbakka, 
“Amungkangngu i Ya'u naasomba siri ruan pulo᷊ su atoune, soa udde tawe 
Ta'u ṛimunsaanna.” 
32Panginsueanne i Abraham nabbisara, “Ariewe paasa'u, Mawu, i ya'u ete 
paassa lai mabbisara. Ereapa amungkangngu tumba'u pia siri mapulo᷊ su 
atoune?” MAWU nabbisara, “Amungkangngu pia siri mapulo᷊ apan tawe 
sala᷊ne, i Ya'u tawe maṛṛimunsa'a soa udde.” 

33Napawe buatte naggahatton Abraham, MAWU inaite, wuṛṛu i Abraham 
napule᷊te watukku wale᷊ne. 

Pandariaddi 19 

Rosan Sodom 

1Napawe buatte nattindaho ringanni Abraham, ruan katou mala'ekatta udde 
inaite su Sodom wuṛṛu na'omate poiaroddi alloarane. I Lot tantala᷊nna 
ua'ianna su ngaran soa, wuṛṛu napawe naasilo sitarua, i tou dirumarisikka 
manalo᷊ho sitarua. Ana see niumali᷊ntuddate i tou su saruanni tarua, 
2wuṛṛu nabbisara, “Manga Tuangnga, wette otonga'e asuene su wale᷊'u. 
Manga Tuangnga wotongnge mangukkassa ledda wuṛṛu manaṛṛabbi su 
wale᷊'u. Tiṛṛabbi wuṛṛu wotongnge, manga Tuangnga matimpu'o maruaallu 
atonna ana see manassukku amatanna.” Arawe itarua sinumimbakka, 
“Tarimakase, wala'e iambua manaṛṛabbi su leta'u mala᷊langngu soa.” 
3I Lot mangke sinumala᷊nde, wuṛṛu panginsueanne itarua sinumutta suadio'a 
ringanni tou sulalu᷊mmu wale᷊ne. I Lot nanaddia anna matemangnga wuṛṛu 
nallolo᷊ roti addaalle, ana see niumante i mangitou. 
4Arawe tantala᷊nna manga raho udde inaite matiilla, manga taumatan Sodom 
nalliwunna wale᷊n udde. Anambon esakka su soa udde, mawae timmade ara'e 
dario'a uaammule isudde. 
5I mangitou niumui si Lot, wuṛṛu naiwalo᷊, “Suapa manga taumata apan 
nanaṛṛabbi su wale᷊nu? Tantila᷊'e itarua, tadea'u i yami wotongnge mailalo'a 
ringanni mangitou!” 
6I Lot sinumabbangnga wuassu wale᷊ne, wuṛṛu napawe buatte naṛṛuuddu 
ngara, 
7i tou nabbisara su manga taumatan Sodom udde, “Manga tuṛṛangnga, i ya'u 
sumala᷊nde, ariewe ma'ola'a inolaanna ale᷊one aroddi! 
8Paddaringite, i ya'u pia ruan katou ana'a maṛṛuala. Salaiwe i mangitou ta'u 
itantilla si yamiu wuṛṛu i yamiu wotongnge ma'ola'a walate apulung kamiu. 

Arawe ariewe manala᷊sa'u manga raho'u indi; ana waugu i ya'u ṛinone 
mallu'adda sitarua.” 
9Arawe unnu manga taumatan Sodom udde si Lot, “Passali᷊u, I'o taumata raho 
mangatokki yami? Ei, passali᷊u! Amungkangngu tawe massali᷊u, i'o sarun 
puula᷊nni yami ma'ikkatanna wuassu taumata ruan katou udde.” Ana see i 
mangitou nanuṛṛuddi Lot wuṛṛu nangelekka nanggohakka ngara. 
10Arawe ruan katou raho udde nangulu᷊kku liman tarua namole᷊ngnga si Lot 
niapasutta sulalu᷊mmu wale᷊n, ana see naṛṛuuddu ngara. 
11I mangitou napaawutan anambon taumata su liuddu wale᷊n udde, na'oman 
sara manga taumata udde tate naasomba ngara udde apia. 

I Lot nanantangngu Sodom 

12Ruan katou raho udde nabbisara si Lot, “Amungkangngu i'o pia ana'a 
esakka, ana'a wawine, mananambo ara'e ana'u tuṛṛangnga waine apan 
uatana'a sulalu᷊mmu soa indi, apira'e i mangitou sumabangnga wua isindi, 
13ana waugu soa indi sarun soṛṛowanni yami. MAWU naaringikke manga 
aalae apan mawakkata su tumana'u soa indi, wuṛṛu i yami buatte nirolokki 
Tou iapaasoṛṛobba soan Sodom.” 
14Ana see i Lot inaite naisasomban ruan katou tunangan anangnge, wuṛṛu 
nabbisara, “Paali᷊hakke sumabangnga wuassu tampa indi, ana 
waugu MAWU sarun manoṛṛoba soa indi.” Arawe i mangitou massunna 
manungku i Lot tumba'u uala᷊la᷊kkangnga. 
15Napawe maranite nallo, ruan katou mala'ekatta udde mannasa si Lot 
tadea'u paali᷊hakke manantangngu tampa indi. “Paali᷊hakke,” unni tarua, 
“Paali᷊hakke ringannu awingngu wuṛṛu ruan katou anangngu maṛṛuala 
wuassu tampa indi, tadea'u i yamiu tawe mate napawe soa indi soṛṛowanna.” 
16I Lot niumali᷊wu. Arawe MAWU niumakkanni tou; ana waugu udde ruan 
katou rahone nangehetta si Lot wuṛṛu awingnge see lai ruan katou anangnge 
watukku liuddu soa. 

17Wua'udde sangkatou wuassu mala'ekatta udde nabbisara, “Tala᷊ngke 
panala᷊matte niawanu! Imbaṛṛangnga manaile liudda wuṛṛu imbaṛṛangnga 
mangillolo᷊ su wawala᷊nne. Tala᷊ngke watukku panenteanna, tadea'u i yamiu 
tawe mate!” 
18Arawe i Lot sinumimbakka, “Uare, Tuangnga arie pandolokki yami 
tumala᷊ngnga watukku panenteanna. 
19Atonna, i Tuangnga tumanite nantulu᷊ngku wuṛṛu nanala᷊matta niawa'u. 
Arawe panenteanna udde aroddi araune; aṛṛengenne i ya'u araṛṛiuannu 
asasilaka udde ana see i ya'u mate tantala᷊nna taambe na'oma poiaroddi. 
20Pa'ellege, su saruannu udde pia soa addio'a tawe marau wua isindi. 
Walaawe i ya'u tumala᷊ngnga poiaroddi tadea'u i ya'u masala᷊matta.” 
21Mala'ekatta udde sinumimbakka, “Ore aroddite, soa addio'a udde tawe ta'u 
soṛṛowanna. 
22Paali᷊hakka tala᷊ngke! Ana waugu i ya'u tawe maasoṛṛobba amungkangngu 
i'o taambe naddatingnga poiaroddi.” Ana waugu i Lot nanagon soa udde 
addio'a, ne soa udde nisago Zoar. 

Sodom wuṛṛu Gomora nisoṛṛoba 

23Matannallo tantala᷊nna sussabangnga su tempo i Lot na'omate su Zoar. 
24Inaṛṛombanganne MAWU nanossokku uranna belerangnga pia putungnge 
su Sodom wuṛṛu Gomora. 
25Soa darua udde nisoṛṛoba, see lai ahewallu wawala᷊nne wuṛṛu anambon 
manga sasuanna ana see anambon tumana'u soa isudde. 
26Arawe awingngi Lot nanaile liudde, ana see i tou nawalu᷊ nabbali᷊ diṛṛin 
asimma. 
27Tiṛṛabine marua allo, i Abraham nasasaṛṛawutta inai watukku tampa 
dararisiṛṛanni tou su saruannu MAWU su allo aneṛṛabba. 

28I tou na'ellega watukku Sodom wuṛṛu Gomora wuṛṛu su ahewallu 
wawala᷊nne, wuṛṛu naasilo timbulla sussalo᷊i wuassu leta'a udde, naali᷊hidda 
ere timbulla wuassu sunggillu wawalla. 
29Etearoddi, napawe MAWU Ruata nanoṛṛoba manga soa udde su wawala᷊nna 
tatanaanni Lot, MAWU Ruata naanaungnga si Abraham wuṛṛu nantulu᷊ngngi 
Lot tinumala᷊ngngu watanganne. 

Al᷊amonan taumatan Moab wuṛṛu taumatan Amon 

30Ana waugu i Lot matta'utta matana'a su Zoar, ne i tou inaite watukku 
panenteanna, suadio'a ringannu ruan katou anangnge wawine, ana see 
natana'a sulalu᷊mmu sambau liangnga. 
31Ana'a wawine pahulu᷊ne nabbisara tuarine, “I Papa timmadete, wuṛṛu su 
ahewallu wanua soa indi tate esakka apan botongnge mattatamban kaddua 
tadea'u yadua maasomba ana'a. 
32Wette, iapawu'anni yadua i papa, ana see yadua matiilla ringanni tou 
tadea'i yadua maasomba ana'a.” 
33Su ṛabbi udde itarua nangonggolu anggore su yamangngi tarua, ana see 
iapa pahulu᷊ne natiilla ringannu yamangnge; arawe yamangnge aroddi 
niwu'anne wagate apa apan nariaddi. 
34Tiṛṛabine iapa pahulu᷊ne nabbisara tuarine, “Masaṛṛabi ya'u buatte natilla 
ringanni papa! Takka ṛabbi i papa wu'ananni yaddua apia. Ana see atiille i'o 
ringanni tou. Tadea'u yadua sangkatou-sangkatou maasomba ana'a.” 
35Etearoddi su ṛabbi udde itarua napawu'anni Lot, wuṛṛu iapa ana'a aruane 
natilla ringanni tou. Wuṛṛu i Lot tumanite niwu'anne na'oman sara i tou waga 
apa apan buatte nariaddi. 
36Ana see ana'i Lot darua udde piate illoṛṛo wuassu yamangngi tarua sassane. 
37Iapa pahulu᷊ne nangunsiwen ana'a esakka wuṛṛu nissago i Moab. I tou 
nabbali᷊ yupungngu ala᷊monan taumatan Moab naddatingngu orassa indi. 

38Iapa ana'a aruane nangunsiwen ana'a esakka lai wuṛṛu nissago Ben-Ami. I 
tou nabbali᷊ yupungngu ala᷊monan taumatan Amon naddatingngu orassa indi. 

Pandariaddi 20 

I Abraham wuṛṛu i Abimelekh 

1I Abraham nangingkatta wuassu Mamre watukku wageangngu timukku 
leta'u Kanaan, wuṛṛu namanuate su wallatu Kades wuṛṛu Syur. Manga pira 
tempo wua'udde, su tempo i tou uatana'a su Gerar, 
2i tou nabbisara manungku i Sara awingnge udde tuarine. Ana waugu udde 
i Ratu Abimelekh wuassu Gerar nandolokku daroloṛṛanne mangapiddi Sara 
ringanni tou. 
3Su sambau ṛabbi Ruata naipasilon batangan-Ne su ratu udde sulalu᷊mmu 
wali᷊awa, wuṛṛu nabbisara, “I'o sarun mate, ana waugu i'o buatte nanganu 
wawine udde; ana waugu i tou piate awingnge.” 
4Arawe i Abimelekh taambe napamita si Sara, ne unnu ratu udde, “Mawu, i 
ya'u tawe nassala᷊! Apa Mawu sarun mamate si ya'u wuṛṛu walahangku? 
5I Abraham sassane nabbalo᷊ manungku wawine udde tuarine, wuṛṛu wawine 
udde nabbisara aroddi lai. I ya'u buatte na'ola'a udde ringannu naungnga 
waresi, nariaddi ya'u tawe nassala᷊.” 
6Ruata sinumimbakka sulalu᷊mmu wali᷊awa, “Atonna, i Ya'u masingkatta 
manungku i'o na ola'a udde ringannu naungnga waresi. Ana waugu udde i 
Ya'u naningaddu ma'ola'a rosa su saruang-Ku, wuṛṛu i Ya'u tawe mamalanu 
mamita wawine udde. 
7Arawe orassa indi, paawelenga'e i tou ringannu awingnge. Awingnge 
sangkatou nabi, wuṛṛu i tou sarun umali᷊omannu, tadea'u i'o tawe mate. 
Arawe amungkangngu i'o tawe mapaawelengngi tou, naunge, i'o wuṛṛu 
anambon tumana'u soanu sarun mate!” 

8Tiṛṛabbine, maruaallo, i Abimelekh namago anambon mamanaran 
araratuanne wuṛṛu namasingkatta si mangitou ala᷊wo'a apan buatte nariaddi 
udde. I mangitou mangke nata'utta. 
9Wua'udde i Abimelekh namago si Abraham wuṛṛu naiwalo᷊, “Apa apan 
buatte niolangngu su saruanni yami? Apa sala᷊'u su saruannu, na'oman sara 
i'o nandantan asasilaka si ya'u wuṛṛu su araratuangku? Tawe suṛṛinone 
inolaannu aroddi su saruangku. 
10Anio inolaannu aroddi?” 
11I Abraham sinumimbakka, “I ya'u naṛṛingidda, isindi tawe taumata 
matta'uttu MAWU Ruata, na'oman sara i ya'u pateannu taumata apan 
maapulun awingku. 
12Atonna lai i tou tuari'u. Iambua yamangnga sangkatou, arawe uapapaṛṛala 
inangnga, wuṛṛu wua'udde iambua naawingnga. 
13Ne napawe Ruata nandolo'u manantangngu wale᷊n yamangku wuṛṛu 
mammali᷊ntaddu manga wanua awagananna, i ya'u nabbisara awingku, 
‘Paasiloa'e apapia naungngu si ya'u ringannu mamasingkatta ala᷊wo'u 
taumata manungku i ya'u indi iaangngu.’ ” 
14Wua'udde i Abimelekh napaawelengngi Sara si Abraham, wuṛṛu su tempo 
udde lai i tou nangonggollu manga allangnga, domba wuṛṛu sapi. 
15Unnu ratu si Abraham, “Indite ahewallu wanua'u; pamanuate su tampa 
ipaapulunu.” 
16Ana see unni tou si Sara, “Iaangngu buatte ta'u nionggla᷊nnu saṛṛiwu roitta 
sala᷊'a maola'a tatialane su anambon taumata manungku atonna-tonna i'o 
tawe sala᷊ne.” 
17-18 MAWU buatte napatinnan anambon bawine su wale᷊n araratuanni 
Abimelekh ana waugu arariadianna si Sara, awingngi Abraham udde. Ana 
see i Abraham niumali᷊omanna su Ruata, wuṛṛu Ruata napaapian Abimelekh, 

awingnge wuṛṛu manga allangnge wawine, na'oman sara manga wawine 
udde wotongnge mapangunsiwe apia. 

Pandariaddi 21 

Asasungkangngi Ishak 

1 MAWU nangala᷊matta si Sara ere buatte nipa'ire-Ne udde. 
2Su tempo apan buatte tinantunnu Ruata, napawe i Abraham timmadete, i 
Sara piate illoṛṛo ana see mangunsiwen sangkatou ana'a esakka. 
3Ana'a udde nissagon Abraham i Ishak; 
4wuṛṛu napawe i Ishak uukke ualu᷊te allo, i Abraham nassunatta si tou, ere 
buatte nirolokku Ruata. 
5I Abraham uukke maṛṛasutta su tonnane su tempo i Ishak nisungkangnga. 
6I Sara nabbisara, “Ruata buatte napala᷊ge'u ana waugu lulluassa. Suapan 
taumata apan naaringikka olangnge indi sarun lumage lumuassa suadio'a 
ringangku.” 
7Wua'udde tatambane lai, “Isai tanginna wotongnge mabbalo᷊ awingku 
manungku i ya'u sarun mapasusun ana'a? Arawe i ya'u buatte 
nanungkangnga lai salaiwe awingku timmadete atonna.” 
8Ana'a udde aatambanna ahewalle, wuṛṛu nanattakka su tempo i tou 
mannattake niapaado sumusu, i Abraham na'ola'a andeangnga mawantuga. 

I Hagar wuṛṛu i Ismael nilimbuaṛṛanna 

9Su sambau allo, i Ismael, ana'i Abraham wuṛṛu i Hagar wawine Mesir udde, 
tantala᷊nna mannalangnga ringanni Ishak, ana'i Sara. 
10I Sara naasilo olangnge udde ana see nabbisara si Abraham, “Limbuaṛṛete 
allangnga wawine suadio'a ringannu anangnge. Imbaṛṛangnga ana'u wawine 
udde manengkamma wageangnge wuassu paa'alanu apan sarun pussaannu 
ana'u i Ishak.” 

11I Abraham mangke tawe malu᷊assa su darorongnga udde, ana waugu I 
Ismael udde lai anangnge. 
12Arawe Ruata nabbisara si Abraham, “Arie i'o suminggawangu allangngu i 
Hagar wuṛṛu anangnge udde. Tuṛṛutete apulun Sara, ana waugu ete wuassi 
Ishak i'o sarun maasomba papapulunna apan Ta'u pina'ire udde. 
13Aroddi lai su ana'i Hagar sarun Ta'u onggola᷊nnu manambo ana'a, pulunna 
tadea'u i mangitou maola'a sambau balahanna. Ana waugu i tou anangngu 
lai.” 
14Tiṛṛabbine marua allo atanna, i Abraham nangonggolu anna wuṛṛu pato'an 
kua'e si Hagar maola'a walu᷊nna su amatanna. I tou nangaddon ana'a udde su 
liuddi i Hagar, wuṛṛu nandolokku wawine udde inai. Ana see inaite i Hagar 
wuṛṛu namali᷊ntadden wadda'u Bersyeba. 
15Napawe ua'e walu᷊nne nasuete, i Hagar nangaddon anangnge su alu᷊ngngu 
aaluanna, 
16ana see inuma'ianna iraṛṛangngo maṛṛasutta su meteṛṛene wuassu tampa 
udde. Wisarane sulalu᷊mmu naungnga, “I ya'u tawe maataṛṛangnga ma'ellega 
ana'u mate.” Ana see i tou nilumuaiten. 
17Ruata naddaringikka tingikki Ismael,wuṛṛu wuassu langitta 
mala'ekattu MAWU nabbisara si Hagar, wisarane, “Apate ma'asusa si'o, 
Hagar? Ariete paata'utta. Ruata buatte naddaringikka tingikku anangngu. 
18Roote ringannu anangngu salu᷊rute wuṛṛu limbatete i tou. I Ya'u sarun 
mandiadi papapulunne sambau walahanna apan balahanna.” 
19Ana see Ruata na'ola'a si Hagar naatutukka ringannu masemakka, na'oman 
sara i tou naasilo sambau paṛṛihi. Ne i tou inaite ana see nalloṛṛateng kua'e 
supato'a pisi udde, ana see anangnge niapa'inumpe. 
20Ruata uarundinganna si Ismael. Ana'a udde mallannu magewalla, i tou 
uawanua su wadda'u Paran, wuṛṛu naola'a matataṛṛiasu apandeanne. 
21Inangngene nangawingngi tou ringannu sangkatou wawine Mesir. 

Paaire su wallati Abraham wuṛṛu i Abimelekh 

22Su tempo udde i Ratu Abimelekh wuṛṛu i Pikhol, tembonannu tantarane, 
nirumanta ringanni Abraham wuṛṛu nabbisara, “Ruata nantulu᷊ngngu 
sulalu᷊mmu ala᷊wo'u inolaannu. 
23Ana waugu udde, passalute isindi su saruannu Ruata, manungku i'o tawe 
mandale᷊o si ya'u, ara'e su ala᷊ṛṛana'u, ara'e lai su papapulungku. Ere lai 
inolaangku mapia si'o, pa'ola'a aroddi lai si ya'u wuṛṛu su wanua apan 
wawanuannu indi.” 
24Unni Abraham, “I ya'u massalu.” 
25Arawe wua'udde i Abraham sinumassili Abimelekh su ola'u sambau paṛṛihi 
apan buatte niaṛṛo manga allangngu ratu udde. 
26I Abimelekh nabbisara, “I ya'u wagga isai apan buatte na'ola'a inolaanna 
udde. I'o taambe namasingkattu hatto udde si ya'u, wuṛṛu wakkute passa indi 
ya'u naaringikka hatto udde.” 
27Ana see i Abraham nangonggollu manambo domba wuṛṛu sapi si 
Abimelekh, wuṛṛu taumata rarua udde naṛṛiinnu pa'aire. 
28I Abraham naṛṛaeten pitu ana'u domba wuassu ammula᷊nnu dombane, 
29wuṛṛu i Abimelekh naiwalo᷊ si tou, “Anio olangnge indi niolangngu?” 
30I Abraham sinumimbakka, “Sengkampe pitu ana'u domba indi maola'a 
sambau tatiala i Tuangnga nanga'ute manungku ete i ya'u apan naali᷊ paṛṛihi 
indi.” 
31Ete aroddi tampa udde nisagote Bersyeba, ana waugu ete su tampa udde 
itarua nassalu. 
32Napawe itarua buatte nakkiinnu paaire su Bersyeba, i Abimelekh wuṛṛu i 
Pikhol nabelengke su wanuan taumatan Filistin. 
33Ana see i Abraham nassuannu sangkalu alu tamariska su Bersyeba wuṛṛu 
nanattakka orassa udde tampa udde nipaatti tou maola'a 
pasasubanna MAWU, Ruata sarangkalo᷊'engnge. 

34Wua'udde i Abraham natana'e su wanuan taumatan Filistin. 

Pandariaddi 22 

Ruata namarenta si Abraham tadea'u i Ishak ionggolla maola'a sasamba 

1Manga pira tempo wua'udde Ruata na'annamma tatuṛṛutti Abraham. Ruata 
namaggo, “I Abraham!” Ana see i Abraham sinumimbakka, “I ya'u, Mawu.” 
2Unnu Ruata, “Roote watukku leta'u Moria su sambau ringanni Ishak, 
anangngu tinggassa udde, apan lembon arangnguannu. Isudde, su sambau 
wowone apan Ta'u ita'e si'o, onggola᷊'e si ya'u anangu maola'a sambau 
sasamba itattambunna.” 
3Tiṛṛabine marua allo maṛṛanggapa, i Abraham nama'ate alun sasamba 
itattambunna wuṛṛu nalli'ussa alu udde su liuddu keledai. I tou inaite 
ringanni Ishak wuṛṛu ruan katou allangnge watukku tampa apan 
niapasingkattu Ruata si tou. 
4Su allo atallune i Abraham naasilote tampa udde wuassu marau. 
5Ana see i tou nabbisara allangnge ruan katou udde, “Iradua atana'e isindi 
ringannu keledai indi. I ya'u wuṛṛu ana'u inai poiaroddi massubba MAWU, 
paṛṛadote iambua mabelengnga ringanni radua.” 
6I Abraham nangandangngu alu olaanna sasamba uddesu wambangngi Ishak, 
wuṛṛu lai i tou uaapiddu lari'a wuṛṛu waṛṛan putungnga ipandiitta alu. 
Napawe itarua u'amatta su sambau, 
7i Ishak nabbisara, “Papa!” I Abraham sinumimbakka, “Pia apa ana'u?” I 
Ishak naiwalo᷊, “I ite uaapidden putungnga wuṛṛu alu, arawe suapa ana'u 
domba olaanna sasamba itattambunna udde?” 
8I Abraham sinumimbakka, “Ruata sassane sarun manaddia ana'u domba 
udde.” Ana see itarua nanassukku amatanna. 
9Napawe itarua na'omate su tampa apan niwalo᷊n Duata si Abraham, i tou 
napararisikku sambau mezbah wuṛṛu nangatokku alu udde su wowone. Ana 

see i tou nakkapussa ana'a wuṛṛu niapala᷊llowanga su mezbah, su wowon alu 
udde. 
10Wua'udde, i tou nanganu lari'a ipamate anangnge. 
11Arawe mala'ekattu MAWU niumui si tou wuassu langitta, “Abraham, 
Abraham!” Sasimbakki Abraham, “I ya'u, Mawu!” 
12“Imbaṛṛangnga mamate ana'a udde ara'e olaannu ereapa i tou,” 
unnu MAWU sulalu᷊mmu mala'ekata udde. “Orassa indi i Ya'u masingkatta 
manungku i'o maadatta wuṛṛu matuṛṛutta si Ya'u, ana waugu i'o tawe 
nanola᷊'a manantillu anangngu tinggassa udde si Ya'u.” 
13Ana see i Abraham na'ellega uapali᷊wutta si tou wuṛṛu naasilo sambau 
domba esakka apan tatandunge naaitta su aputta. I Abraham nanganu domba 
udde ana see niola'a sasamba su MAWU pinanali᷊ anangnge. 
14Tampa udde nissagon Abraham “MAWU manaddia apa hagausanna.” Wuṛṛu 
naddatingngu orassa indi lai taumata mabbisara, “Roso su wowo-
Ne MAWU nanaddia apan hagausanna”. 
15Paassa lai wuassu langitta mala'ekattu MAWU niumui si Abraham, 
16“MAWU nabbisara: i Ya'u massalu ringannu arang-Ku sassane, ana waugu 
i'o buatte na'ola'a inolaanna indi wuṛṛu tawe nanola᷊'a manantillu anangngu 
tinggassa udde si Ya'u, 
17i Ya'u sarun mangala᷊matta si'o ringannu lumambalanna wuṛṛu ma'ola'a 
papapulunnu anambone naali᷊hidda anumputanna su langitta wuṛṛu 
anambone naali᷊hidda anne su apannu tahalo᷊angnga. Anangngu pulunnu 
sarun malluṛṛugu manga seetti mangitou. 
18Anambon balahanna su runia sarun sumala᷊nde si Ya'u tadea'u i Ya'u 
mangala᷊matta si mangitou su ereapa i Ya'u nangala᷊matta papapulunnu – ana 
waugu i'o buatte tinumuṛṛutta parenta-U.” 

19Wua'udde i Abraham nabelengke ringannu allangnge darua, ana see i 
mangitou suadio'a inaite watukku Bersyeba, wuṛṛu i Abraham namanuate 
poiaroddi. 

Papapulunni Nahor 

20I Abraham pia iaangnga aranne i Nahor. Napawe nali᷊udde arariadianna su 
Wowon Moria udde, i Abraham naaringikka manungku i Milka, awingngi 
Nahor piate siri ualu᷊ ana'a esakka eteudde: 
21i Us, iapa pahulu᷊ne, i Bus, tuarine; i Kemuel, apan sali᷊mmurine nariaddi 
yamangngi Aram; 
22i Kesed, i Hazo, i Pildas, i Yidlaf, wuṛṛu i Betuel, 
23apan sali᷊mmurine nariaddi iamangngi Ribka. 
24I Nahor pia awingnge aruane aranne i Reuma wuṛṛu awingnge udde 
nanungkangngi Tebah, i Gaham, i Tahas wuṛṛu i Maakha. 

Pandariaddi 23 

I Sara nate wuṛṛu i Abraham namalli leta'a pallabinganna 

1Napawe i Sara nala᷊la᷊ppe uukka 127 su tonnane, 
2i tou nate su Hebron su leta'u Kanaan. I Abraham nasusa wuṛṛu lullalo᷊n 
awingnge udde. 
3Wua'udde i Abraham nanantangngu winalu᷊nannu awingnge wuṛṛu inaite 
ringannu manga taumatan Het, apan uatana'a su wanua udde. I tou 
nabbisara, 
4“I Ya'u indi taumata raho apan uatana'a su pattangngannu manga 
tuṛṛangnga; walaawe i ya'u mamalli leta'a tadea'u i ya'u wotongnge 
mallabingngu awingku.” 
5I mangitou sinumimbakka, 
6“I yami mangaddata si Tuangnga sangkatou mamamiaṛṛa'a apan matohassa 
su wallati yami, nariaddi labinga'e awingngi Tuangnga sulalu᷊mmu labingnga 

apianne apan tatahuannanni yami. I yami sarangkanambone malu᷊assa 
manaddia labingngu awingngi Tuangnga.” 
7Wua'udde i Abraham niumali᷊ntudda su saruanni mangitou, 
8wuṛṛu nabbisara, “Amungkangngu manga tuṛṛangnga mamala'u 
mallabingngu awingku isindi, tulu᷊nga'a doronge si Efron, ana'a esakki Zohar, 
9tadea'u i tou mabbalu᷊'a si ya'u Liangngu Makhpela apan tampane su winggin 
bawaila᷊nne. Mappianne i tou mabbalu᷊'u leta'a udde isindi, ringannu 
tatialannu manga tuṛṛangnga. Aregane sarun ta'u waeṛṛanna abbi, tadea'u 
leta'a udde maola'a pussaa'u.” 
10Su tempo udde i Efron sassane tantala᷊nna ua'ianna ringannu manga 
taumatan Het su sambau tampa paammula᷊nna su ngara pasallangannu soa. 
Ana see ringannu aellehannu anambon taumata isudde, i tou sinumimbakka, 
11“Walahangku sassane maola'a matatialane manungku wailla udde suadio'a 
ringannu liangnge ta'u ionggolla tadea'u i Tuangnga wotongnge 
mallabingngu awingngi Tuangnga.” 
12Ne i Abraham niumali᷊ntudda su saruannu manga taumatan Het udde, 
13wuṛṛu ringannu dararingiṛṛannu anambon taumata, i tou nabbisara si 
Efron, “Sala᷊ndeanna daringiṛṛe'o i ya'u. I ya'u maapulu mamalli ahewallu 
wawaila᷊nnu udde. Sengkampe roinne, tadea'u i ya'u mallabingngu awingku 
isudde.” 
14I Efron sinumimbakka, 
15“Leta'a santampa aregane tumba'u maṛṛasutta roitta sala᷊'a – apa mangale᷊ne 
udde siaddua? Labbinga'e awingngi Tuangnga isudde.” 
16I Abraham naapuluten arega udde. I tou nandeengngu roitta sala᷊'a 
anambone ere nisagon Efron, eteudde appatu ṛasutta roitta sala᷊'a, tumuṛṛuttu 
aula᷊anna ara'e uṛṛanna apan ipappaattu manga mabbawalu᷊'a. Ana see i tou 
namaekke si Efron, ringannu aellehannu anambon taumatan Het udde. 

17Etearoddi wawaila᷊nni Efron su Makhpela su samba'an da'i Mamre, naola'e 
pussa'an Abraham. Leta'a udde sulalu᷊mmete wailla wuṛṛu liangnge see lai 
anambon manga aaluanna nasutta lai manga aaluanna su passaranne. 
18Leta'a udde nianun anambon taumatan Het apan uaammulla su ngara 
wahewan pasallangannu soa, naola'a pussa'an Abraham. 
19Wua'udde i Abraham nallabingken Sara awingnge sulalu᷊mmu liangngu 
Makhpela su leta'u Kanaan. 
20Etearoddi wawaila᷊nna suadio'a ringannu liangnge apan dorone pussa'an 
taumatan Het, naola'a pussa'an Abraham nariaddi leta'a pallala᷊binganna. 

Pandariaddi 24 

Sangkatou awingnga si Ishak 

1I Abraham timmadete atonna, wuṛṛu i tou niala᷊matannu MAWU sulalu᷊mmu 
ala᷊wo'u manara. 
2Su allo sambau i Abraham nabbisarate allangnge atimmaranne, apan 
ualu᷊'adda alawo'u darotongnge, “Addoa'e limanu su wallatu palangku. 
3Passalute ringannu arannu MAWU, Ruata apan uataṛṛino langitta wuṛṛu 
runia, manungku i'o tawe madea'a awingngi Ishak ana'u wuassu wallatu 
manga taumatan Kanaan indi. 
4I'o ṛinone mabelengnga watukku wanua niasungkangangku madea'a 
awingngi tou wuassu wallatu manga tuṛṛangku.” 
5Ana see allangnga udde naiwalo᷊te si tou, “Ereapa amungkangngu maṛṛuala 
udde maddiri manantangngu wale᷊ne wuṛṛu madiri tumantalongnga si ya'u 
watukku wanua indi? Ṛinone i ya'u mangapiddu ana'i Tuangnga watukku 
wanua niasungkanganni Tuangnga?” 
6Arawe i Abraham sinumimbakka, “Naunge! Imbaṛṛangnga i'o mangapiddu 
ana'u poiaroddi! 
7MAWU, Ruata apan uataṛṛino langitta, buatte nangapi'u wuassu wale᷊n 
iamangku wuṛṛu wuassu wanua manga tuṛṛangku, wuṛṛu i Tou buatte 

nassalu si ya'u manungku i Tou sarun mangonggolu wanua indi su 
papapulungku. I Tou lai sarun mandolokku mala'ekan-Ne mantulu᷊ngngu, 
tadea'u i'o wotongnge maasomba sangkatou awingngu ana'u wua poiaroddi. 
8Arawe amungkangngu maṛṛuala udde madiri tumantalongnga si'o, ne i'o 
mali᷊u wuassu sasalu indi. Salaiwe ereapa imbaṛṛangnga i'o mangapiddu 
ana'u poiaroddi.” 
9Ana see allangnga udde nangaddoten limane su wallatu palangngi Abraham 
mawune, wuṛṛu nassalu sarun mangutungngu darorongngi Abraham udde. 
10Allangnga udde nanganute mapulo᷊n bau onta ana see ala᷊wo'u saranapa 
maarega pusa'a mawune wuṛṛu inaite watukku soa tampa atatanaanni Nahor 
su tempo nipabbiaṛṛanne; addone su samba'an sawannakku Mesopotamia. 
11Napawe i tou na'omate poiaroddi, niapatalle manga unta udde tadea'u 
mangillolo᷊ maranin sambau paṛṛihi su liuddu soa. Allo wawalote, wuṛṛu 
eteudde tempone manga wawine mania ua'e. 
12Ana see allangnga udde niumali᷊omanna, “MAWU, Ruata mawu'u Abraham, 
tulu᷊ngaawe, tadea'u i ya'u maaola'a manara'u su allo indi; akkanaawe 
mawu'u Abraham. 
13Pa'ellege, i ya'u uarisikka maranin paṛṛihi indi. Tate mala᷊nnu lai manga 
maṛṛuala wuassu soa sarun dumanta mania ua'e. 
14I ya'u sarun mabbisara sangkatou suwallati mangitou, ‘Tulu᷊nga'a lintuṛṛa'a 
wowongngu wuṛṛu i ya'u painuma'a.’ Amungkangngu i tou sumimbakka, 
‘Pa'inumpe, wuṛṛu manga untan Papa sarun ta'u iapa'inumma lai!’ ete i tou 
apan nipile MAWU hunan Ishak allang-Ngu. Amungkangngu olangnge udde 
matipussa, i ya'u sarun maasingkatta manungku MAWU pia naungnga mapia 
su mawu'u Abraham.” 
15-16Su tempo i tou tantala᷊nna u'ali᷊omanna, i Ribka, sangkatou maṛṛuala 
apan aṛṛamahanne wuṛṛu taambe naawingnga, naranta su paṛṛihi 
uapassanna wowongnga su wambangnge. I tou ana'i Betuel, wuṛṛu 
hagurangngi Betuel eteudde i Nahor wuṛṛu i Milka; i Nahor udde iaangngi 

Abraham. I Ribka mattudan paṛṛihi udde wuṛṛu nalloṛṛo wowongnge, ana 
see napule᷊. 
17Allangngi Abraham tinumala᷊ngnga nangundanin tou wuṛṛu nabbisara, 
“Tulu᷊nga'a, ana'a, painuma'a i ya'u wuassu wowongngu udde.” 
18Maṛṛuala udde sinumimbakka, “Pa'inumpe Papa,” ana see ringannu 
nasasaṛṛawutta nanossokku wowongnge wuassu wambangnge, wuṛṛu 
lapiddu uaagassa wowongnga udde i tou napa'inummu allangnga udde. 
19Napawe allangnga udde buatte na'inumma; maṛṛuala udde nabbisara, “I 
ya'u sarun inai mania ua'e, iapa'inumma su manga untan Papa lai, tadea'u 
anambon binatangnga udde ma'inumma sara mala᷊idda.” 
20Wua'udde ringannu nasasaṛṛawutta ua'e sulalu᷊mmu wowongnga nilali᷊nna 
su paainumannu unta, ana see i tou tinumala᷊ngke apia watukku paṛṛihi 
mania ua'e lembon manambo lai tadea'u anambon binatangnga udde 
mawusa ma'inumma. 
21Tantala᷊nna udde allangngi Abraham sidutu mannutukka si tou ringannu 
tawe bisarane saran sampadi. I tou maapulu maasingkatta 
atanne MAWU ma'ola'a manarane pia gessine ara'e tawe. 
22Napawe anambon unta udde nawusate na'inumma, allangngi Abraham 
nanganute saranapa wula᷊wanna apan maarega ana see niele su ngirunnu 
maṛṛuala udde. Su pula᷊la᷊nne niluṛṛeannu hala᷊ngnga sampare. 
23Ana see allangnga udde nabbisara, “Walo᷊a'a isai iamangngu. Piawe tampa 
panaṛṛabiangku wuṛṛu manga taumata'u su wale᷊ne?” 
24“Iamangku i Betuel, ana'i Nahor wuṛṛu i Milka,” sasimbakku maṛṛuala 
udde. 
25“Su wale᷊n kami pia tampa panaṛṛabianni Papa wuṛṛu manambo laṛṛami 
annu winatangnga.” 
26Ne allangnga udde niumali᷊ntudate nassubba MAWU. 

27Wisarane, “Paddalote MAWU, Ruata mawu'u Abraham. MAWU sidutu 
matuli᷊dda wuṛṛu mapia su mawu'u Abraham. I tou nangehetta si ya'u 
watukku manga tuṛṛangnge.” 
28Wua'udde maṛṛuala udde tinumala᷊ngnga watukku wale᷊n wuṛṛu nabbatti'u 
ala᷊wo'a apan buatte nariaddi. 
29-30I Ribka pia sangkatou iaangnga aranne i Laban. I tou naaringikka watti'u 
tuarine su ola'u apa apan niapasingkatu allangnga udde. I tou naasilo lai 
lalo᷊gakka su ngirunna wuṛṛu hala᷊ngnga su pula᷊la᷊nnu tuarine udde. Ne i 
Laban tinumala᷊ngke watukku liuddu wale᷊n maisasomban allangngi 
Abraham udde apan ta'e uarisikka ringannu manga untane maranin paṛṛihi. 
31Ana see unni Laban, “Papa taumata apan niala᷊matannu MAWU! Arie 
paatana'a su liudde isindi. Wette sutta'e su wale᷊n kami. I yami buatte 
nanahangginna wabbo'a atatiila᷊nni Papa wuṛṛu tampa manga untan Papa.” 
32Ana see allangnga udde tinumantalongke wuṛṛu sinumuttate sulalu᷊mmu 
wale᷊n. I Laban nanossokku lurannu manga unta, wuṛṛu nangonggollu 
laṛṛami niapaanna su manga winatangnga udde. Wua'udde i tou nangapiddu 
ua'e aukkassa leddan allangngi Abraham wuṛṛu manga taumatane. 
33Napawe uasaruante anna, allangnga udde nabbisara, “I ya'u tawe umanna 
amungkangngu taambe napabbalo᷊n tanata apan uaapidda si ya'u.” I Laban 
nabbisara, “Wette walo᷊a'e.” 
34Ana see allangngi Abraham nanattake mabbatti'a, wisarane, “I ya'u indi 
allangngi Abraham. 
35MAWU lembon nangala᷊matta mawu'u udde wuṛṛu na'ola'a si tou ala 
manasai. MAWU buatte nangonggollu manambo domba, ambinga, sapi, unta, 
keledai, wuṛṛu lai sala᷊'a, wula᷊wanna, see allangnga esakka wuṛṛu wawine. 
36Su uukka apan timmadete, i Sara awingngu mawu'u udde buatte 
nanungkangngu sangkatou ana'a esakka, wuṛṛu mawu'u buatte nanantillu 
ala᷊wo'u darotongnge su anangnge udde. 

37I tou nandolo'u maddiandi ringannu sasalu tadea'u tumuṛṛutta parentane. 
Wisarane, ‘Imbaṛṛangnga i'o mamile awingngu ana'u wuassu wallatu manga 
maṛṛuala su leta'u Kanaan indi, 
38ewe'e wuassu wallatu manga tuṛṛangnga ṛuanganni yamangku. Nariaddi 
inaite paali᷊hakka poiaroddi.’ 
39Ana see i ya'u naiwalo᷊ si tou, ‘Ereapa amungkangngu maṛṛuala udde madiri 
tumantalongnga si ya'u?’ 
40Ana see i tou sinumimbakka, ‘MAWU apan sidutu tattuṛṛutangku, sarun 
mandolokku mala'ekan-Ne iapatulu᷊ngnga tadea'u manaranu pia gessine. I'o 
sarun maasangkalla awingngu ana'u wuassu wallatu ṛuangangku sassane, 
eteudde wuassu ana'u tuṛṛangngu iamangku. 
41Tumba'u amungkangngu i mangitou napaawelengngu, ne wakkute udde i'o 
mali᷊u wuassu sasalunu.’ 
42Wuṛṛu napawe tanginna i ya'u na'omate su paṛṛihi, i ya'u niumali᷊omanna 
sulalu᷊mmu naungnga, ‘Ruata mawu'u Abraham, ṛinone ma'ola'a manara'u 
pia gessine. 
43I ya'u sidutu uarisikka maranin paṛṛihi udde. Napawe pia sangkatou 
maṛṛuala rumanta mania ua'e, i ya'u sarun madorongnga si tou ua'e 
inumanna. 
44Amungkangngu i tou maapulu, wuṛṛu mangonggolla lai mapa'inummu 
manga unta'u, ne ete i tou apan nipile MAWU maola'a awingngu ana'u 
mawu'u udde.’ 
45Taambe lai i ya'u nanguddussu aali᷊omanna udde sulalu᷊mmu naungnga, i 
Ribka nirumantate uaapiddu wowongnga papasannananna ana see nania 
ua'e wuassu paṛṛihi. Wua'udde i ya'u nabbisara si tou, ‘Tulu᷊nga'a painuma'a 
i ya'u.’ 
46Ringannu nasasaṛṛawutta i tou nanossokku wowongnga udde wuassu 
wambangnge wuṛṛu nabbisara, ‘Pa'inumpe, wuṛṛu manga untan Papa lai ta'u 

iapa'inumma.’ Ana see i ya'u na'inumpe wuṛṛu manga unta'u lai 
niapa'inumma. 
47Wua'udde i ya'u naiwalo᷊, ‘Isai iamangngu?’ Wuṛṛu i tou sinumimbakka, 
‘Iamangku i Betuel, ana'i Nahor wuṛṛu i Milka.’ Ana see i ya'u nalluṛṛeten 
lalo᷊gakka wula᷊wanna su ngirunne wuṛṛu sampare hala᷊ngnga su pula᷊la᷊nne. 
48I ya'u niumali᷊ntudda nassubba wuṛṛu naddalo MAWU, Ruatan mawu'u 
Abraham. I Tou buatte nangehetta si ya'u naddatingngu tampa indi, ringannu 
manga alahannu mawu'u, na'oman sara i ya'u naasomba maṛṛuala indi 
maola'a paren anangnge. 
49Orassa indi, amungkangngu i yamiu pia apendamma ma'ola'a mawu'u 
ringannu mapia wuṛṛu manuungngu darorongnge si yamiu sulalu᷊mmu 
pasasangkatuṛṛanganna, antimanna mamasingkatta si ya'u, arawe 
amungkangngu tawe, walo᷊a'e lai, tadea'u i ya'u masingkatta apa sarun 
olaangku.” 
50I Laban wuṛṛu i Betuel sinumimbakka, “Ana waugu sarangkanambone apan 
buatte nariaddi indi darantane wuassu MAWU, i yami tawe suṛṛinone 
makkawessa. 
51Indite i Ribka; wala'e i tou tumantalongnga si Papa wuṛṛu mabbali᷊ 
awingngu ana'u mawun Papa, ere buatte niapaasingkattu MAWU sassane.” 
52Napawe allangngi Abraham naaringikka wisara mangitou, i tou 
niumali᷊ntudda nassubba MAWU. 
53Ana see i tou napasabangngu manga laubba, lalo᷊ggaka sala᷊'a wuṛṛu 
wula᷊wanna, wuṛṛu sarangkanambone udde nionggolla si Ribka. See lai 
iaangnge wuṛṛu inangngene nionggola᷊nni tou aonggolla apan maarega. 
54Wua'udde allangngi Abraham wuṛṛu manga taumatane niumante wuṛṛu 
na'inumma, ana see nanaṛṛabite isudde. Napawe i mangitou napu'ote 
tiṛṛabine, allangnga udde nabbisara, “Walaawe i ya'u mapule᷊ ringannu 
mawu'u.” 

55Arawe iaangnge wuṛṛu inangngi Ribka nabbisara, “Walaawe i Ribka 
matana'a ringanni yami ala᷊nnune iraṛṛangngo sangkamisa ara'e mapulo᷊ allo 
lai, wua'udde i tou wotongnge inai.” 
56Arawe allangnga udde nabbisara, “Ariewe mama'ungnga si 
ya'u. MAWU na'ola'a amatangku pia gessine; walaawe i ya'u mapule᷊ ringannu 
mawu'u.” 
57I mangitou sinumimbakka, “Weete i ite mamago si Ribka wuṛṛu maiwalo᷊ 
tanne adapanne ereapa.” 
58Ana see i mangitou namago si Ribka wuṛṛu naiwalo᷊, “I'o mappulute 
tumantalongnga taumata indi?” Maṛṛuala udde sinumimbakka, “Ore, i ya'u 
mappulu.” 
59-60Ne i mangitou namalaten Ribka wuṛṛu mallalu᷊'adde inai ringannu 
allangngi Abraham wuṛṛu manga taumatane. Ana see i mangitou 
nangala᷊matta si Ribka ringannu manga wisara indi, “Antimanna i'o, Ribka 
mabbali᷊ inangngu taumata nambo! Antimanna papapulunnu 
mapasuṛṛubawa manga soan seenne!” 
61Wua'udde i Ribka nandiahite suadio'a ringannu manga wawine saṛṛen 
tumuwo apan naola'a allangnge, ana see sinuma'ete unta wuṛṛu inaite 
tinumantalongnga allangngi Abraham udde. 
62Tantala᷊nna udde i Ishak nirumantate wuassu wadda'a lolo᷊kka, sinumabbi 
paṛṛihi apan isassago “I Tou Apan Sidutu Uaintanno si Ya'u” wuṛṛu natana'e 
su samba'an timukku Kanaan. 
63Su sambau wawallo i tou sinumabbangnga wuassu rasanne inai u'a'amatta 
su wawaila᷊nne, ana see i tou naasilo manga unta inawarea. 
64Napawe i Ribka naasilo si Ishak, i tou sinumossokka wuassu untane, 
65wuṛṛu naiwalo᷊ allangngi Abraham udde, “Isai esakka su wailla udde apan 
u'amatta mattudan kite?” “I tou mawu'u,” sasimbakku allangnga udde. Ana 
see i Ribka nanganu nasane wuṛṛu pinallindumma hatine. 

66Wua'udde allangnga udde nabbatti'a si Ishak ala᷊wo'a apan buatte 
nimanarane. 
67Wua'udde i Ishak nangapiddi Ribka sinumutta sulalu᷊mmu rasanni Sara 
inangnge, wuṛṛu i tou natambaten Ribka. I Ishak marangngu si Ribka; ne 
nalu᷊asse naungngi Ishak apan massusa ana waugu niapateannu inangnge. 

Pandariaddi 25 

Papapulunni Abraham wuassu awingnge waine 
(1Ta. 1:32-33) 

1I Abraham na'awingnga apia ringannu sangkatou wawine aranne i Ketura. 
2Awingnge udde nanungkangngu manga ana'a aranne; i Zimran, i Yoksan, i 
Medan, i Midian, i Isybak, wuṛṛu i Suah. 
3I Yoksan iamangngi Syeba wuṛṛu i Dedan, wuṛṛu papapulunni Dedan 
eteudde taumatan Asyur, taumatan Letus, wuṛṛu taumatan Leum. 
4Ala᷊ṛṛana'i Midian eteudde; i Efa, i Efer, i Henokh, i Abida, wuṛṛu i Eldaa. I 
mangitou sarangkanambone papapulunni Ketura. 
5Salaiwe i Abraham nanantillu ala᷊wo'u pa'alane si Ishak, 
6su alo᷊'engngu pinabbiaṛṛanne i tou nangonggollu manambo aonggolla su 
manga ana'a apan niasombanganne wuassu manga awingnge waine. 
Wua'udde manga ala᷊ṛṛana'a udde nirolokka nangingkatta watukku 
wageangngu leta'a su samba'a ra'in Kanaan, tadea'u marau wuassi Ishak 
anangnge. 

I Abraham nate wuṛṛu nilabingnga 

7-8I Abraham nate su uukka timadete atonna, eteudde 175 su tonnane. 
9I tou nilabingngu ala᷊ṛṛanangnge, eteudde i Ishak wuṛṛu i Ismael, su 
Liangngu Makhpela apan addone su wailla samba'an da'in Mamre. Dorone 
wailla udde tatahuananni Efron ana'i Zohar, taumatan Het, 
10arawe buatte niwallianni Abraham wuassu taumatan Het udde. I Sara 
awingngi Abraham nilabingnga lai poiaroddi. 

11Napawe i Abraham natete, Ruata nangala᷊matta si Ishak, ana'i Abraham. Su 
tempo udde i Ishak uatana'a maranin paṛṛihi apan isassago “I Tou Apan 
Mallu'adda si ya'u”. 

Papapulunni Ismael 
(1Ta. 1:28-31) 

12I Ismael uddewe ana'i Abraham wuṛṛu i Hagar, wawine Mesir, allangngi 
Sara udde. 
13-16I Ismael naasomba ana'a siri mapulo᷊ dua apan isassago isindi tumuṛṛutu 
allo niasungkanganne; i Nebayot, i Kedar, i Adbeel, i Mibsam, i Misyma, i 
Duma, i Masa, i Hadad, i Tema, i Yetur, i Nafis wuṛṛu i Kedma. Ala᷊ṛṛana'a 
udde naola'a iupungngu ala᷊mona mapulo᷊ dua balahanna, wuṛṛu ampunga 
wuṛṛu paddasananni mangitou nisago tumuṛṛutu manga aranni mangitou. 
17I Ismael uukke 137 su tonnane su tempo i tou nate. 
18Papapulunne uatana'a su wageangngu leta'a su wallatu Hawila wuṛṛu Syur 
su samba'an ra'in Mesir watukku Asyur. I mangitou mabbiakka uala᷊ṛṛae 
wuassu papapulunni Abraham waine. 

Asasungkangngi Esau wuṛṛu i Yakub 

19Ete indi watti'i Ishak, ana'i Abraham. 
20I Ishak uuke appatu pulo᷊ su tonnane su tempo i tou naawingngi Ribka, 
tuarin Laban, ana'i Betuel, sangkatou taumatan Aram wuassu Mesopotamia. 
21Ana waugu i Ribka tawe naasomba ana'a, i Ishak niumali᷊omannu awingnge 
su MAWU. Wuṛṛu MAWU naddaringikka aali᷊omanni Ishak, na'oman sara i 
Ribka piate illoṛṛo. 
22Iloṛṛon Ribka ana'a ṛindua, wuṛṛu tantala᷊nna ana'a udde taambe 
niasungkangnga, itarua uala᷊ṛṛawa'a su illoṛṛon inangnge. Unni Ribka, “Anio 
olangnge indi sarun mariaddi si ya'u?” Ana see i tou nadorongnga tatantiro 
su MAWU. 

23 MAWU nabbisara si tou, “Balahanna darua udde sulalu᷊mmu illoṛṛonu; i'o 
sarun manungkangngu darua walahanna apan uasaseetta; tuarine 
mattohasanna wuassu iaangnge iapa pahulu᷊ne mangimbe tuarine.” 
24Nia'omante tempone i Ribka mangunsiwe, wuṛṛu i tou nanungkangngu 
ana'a esakka ṛindua. 
25Iapa pahulu᷊ne awangnge uaṛṛamutta wuṛṛu pisine naali᷊hidda jubah pia 
bambulu᷊ne. Ana waugu udde i tou nissago i Esau. 
26Su tempo ana'a aruane niasungkangnga, limane uaagassa paalli Esau. Ana 
waugu udde i tou nissago Yakub. I Ishak uukke annumu pulo᷊ su tonnane su 
tempo itarua niasungkangnga. 

I Esau nabbal᷊u'u hakkan ana'a pahul᷊u 

27Ana'a darua udde aatambanna ahewalle. I Esau nabbali᷊ limalulu᷊ apan 
pande wuṛṛu apulune uatana'a su wadda'a, arawe i Yakub matammudda 
wuṛṛu apulune uatana'a su wale᷊n. 
28I Ishak lembon marangngu si Esau, ana waugu i Ishak malu᷊tu uminassa 
ṛemessa lallulu᷊anna. Arawe i Ribka lembon marangngu si Yakub. 
29Su sambau allo su tempo i Yakub tantala᷊nna mallaha sayore buncise 
maṛṛamu, i Esau niramanta wua nilumulu᷊. I tou malu᷊nussa. 
30Wisarane si Yakub, “I ya'u malu᷊nussa atonna. Onngole᷊'on addio'a sayore 
udde.” (Ana waugu udde i tou nissago i Edom.) 
31Sasimbaki Yakub, “Ore, addonganne udde hakkan ana'a pahulu᷊ onggola᷊'e 
asuene.” 
32Unni Esau, “Ipa'ura si ya'u hakka udde. I ya'u malu᷊nusse atonna!” 
33Unni Yakub Apia, “Passalute dorone manungku i'o nangonggolu hakkanu 
si ya'u.” I Esau nassalu wuṛṛu nangonggollu hakkane si Yakub. 
34Wua'udde i Yakub nangonggollu roti wuṛṛu sambageanganna sayore udde 
si tou. I Esau niumanna wuṛṛu na'inumma ana see niumamatta. Etearoddi i 
Esau nanggalu᷊sa'a hakkan sangkatou ana'a pahulu᷊. 

Pandariaddi 26 

I Ishak natana'a su Gerar 

1Su wanua udde nirumantate lai ṛutumma ere lai buatte nariaddi su tempon 
Abraham. I Ishak sinumaruanna si Abimelekh, ratun taumatan Filistin, su 
Gerar wuṛṛu madorongnga matana'a poiaroddi. 
2Olangnge udde niolangnge ana waugu MAWU buatte namasilon batanganne 
si tou wuṛṛu nabbisara, “Imbaṛṛangnga inai watukku Mesir; atana'e su wanua 
indi, ere buatte Ta'u nirolokka si'o. 
3I Ya'u sarun mallu'adda wuṛṛu mangala᷊matta si'o. Ahewallu wageangngu 
leta'a indi sarun Ta'u ionggolla si'o wuṛṛu su papapulunnu. I Ya'u sarun 
manipussu paaire apan buatte Ta'u nionggolla si Abraham iamangngu. 
4I Ya'u sarun mangonggola si'o ana'a papapulunna anambone ere 
anumpitanna su langitta, wuṛṛu ahewallu leta'a indi sarun Ta'u ionggola si 
mangitou. Anambon balahanna su runia sarun sumala᷊nde si Ya'u tadea'u i 
Ya'u mangala᷊matta si mangitou ereapa i Ya'u buatte nangala᷊matta 
papapulunnu. 
5I Ya'u sarun mangala᷊matta si yamiu, ana waugu i Abraham buatte 
naddaringikka si Ya'u wuṛṛu uapaduli᷊ ala᷊wo'u tita wuṛṛu parenta-U.” 
6Nariaddi Ishak natana'e su Gerar. 
7Su tempo manga taumata isudde naiwalo᷊ su ola'i Ribka, i Ishak 
sinumimbakka manungku i tou tuarine, wuṛṛu wali᷊ne awingnge. I Ishak 
matta'uttu manga taumata udde sarun mamate si tou tadea'u maasomba si 
Ribka apan maṛṛamaga udde. 
8Napawe i Ishak uatana'e manga pira tempo ala᷊nnune poiaroddi, su allo 
sambau i Ratu Abimelekh nallinge wuassu jandelane, wuṛṛu i tou naasilo i 
Ishak tantala᷊nna uasasaṛṛiologi Ribka. 
9Ne i tou namago si Ishak wuṛṛu nabbisara, “Wali᷊newe wawine udde 
awingngu? Anio i'o nabbalo᷊ manungku i tou tuarinu?” I Ishak 

sinumimbakka, “I ya'u naṛṛingidda, i ya'u sarun pateanna amungkangu 
mabbalo᷊ manungku i tou awingku.” 
10“Apa apan buatte niolangngu si yami?” unni Abimelekh. “Sangkatou 
wuassu wallatu tumana'u soa'u wotongnge matiilla ringannu awingngu, 
wuṛṛu amungkangngu olangnge udde mariaddi, ete i'o pandansilanannu 
pasasala᷊n kami udde.” 
11Wua'udde i Abimelekh napaanaungnga anambon tumanangnge arendi, 
“Isai-sai apan manala᷊wa'u taumata indi ringannu awingnge, sarun 
iṛṛuumanna pateanna.” 
12I Ishak nangasi'u wualanna wuṛṛu nabbaille su wanua udde, wuṛṛu tonna 
udde i tou naasomba hessine maṛṛasutta anambone wuassu wualanna apan 
niasingnge, ana waugu MAWU nangala᷊mata si tou. 
13Pa'aalane a'atambanna wuṛṛu i tou naola'e marasak. 
14Taumatan Filistin naungnge lale᷊o si tou ana waugu i tou uatahuanna 
manambo allangnga, ammula᷊nnu domba wuṛṛu sapi. 
15Ana see nisoopante mangitou paṛṛihi apan buatte niali᷊ manga allangngi 
Abraham su tempo i tou ta'e wiakka. 
16Wua'udde i Abimelekh nabbisara si Ishak, “Passali᷊ute wuassu wanuang 
kami. I'o nangillembote uataṛṛino wuassu i yami.” 
17Nariaddi Ishak nanantangken wanua udde wuṛṛu naddasante su 
Wawala᷊nnu Gerar. Isudde i tou natana'a manga pira tempo ala᷊nnune. 
18I tou na'ali᷊ apia manga paṛṛihi apan buatte niali᷊ su tempon Abraham wuṛṛu 
buatte nisoopannu taumatan Filistin su pananantangngi Abraham. Manga 
paṛṛihi udde nissagon aranne uasulu᷊ngnga ere nissagon iamangnge. 
19Manga allangngi Ishak na'ali᷊ paṛṛihi su Wawala᷊nnu Gerar udde wuṛṛu 
naasangkalla ua'e manambo-nambo. 

20Arawe manga mallalu᷊'adda winatangnga su Gerar nattatiakka ringannu 
manga mallalu᷊'adda winatangngi Ishak. Unni mangitou, “Ua'e indi ua'eng 
kami.” Ana waugu udde paṛṛihi udde nissagon Ishak “Patatiakka”. 
21Manga allangngi Ishak na'ali᷊ paṛṛihi waine apia, ne nariadite lai patatiakka 
su ola'u paṛṛihi udde lai. Ana waugu udde paṛṛihi udde nissagon Ishak 
“Pasaseetta”. 
22Wua'udde i tou nangingkatta wua isudde wuṛṛu na'ali᷊ paṛṛihi atallune. 
Paassa indi tawe naola'a patatiakka. Ana waugu udde paṛṛihi udde nissagon 
Ishak “Apapallossa”. Wisarane, “Orassa indi MAWU buatte nangonggolla si 
ite loakke matana'a su wanua indi, wuṛṛu i ite sarun maala isindi”. 
23Wua'udde i Ishak niumamatte wuṛṛu na'omate su Bersyeba. 
24Su ṛabbi udde MAWU naipasilon batangan-Ne si tou wuṛṛu nabbisara, “Ete 
i Ya'u MAWU Ruatan iamangngu Abraham. Arie pa'ata'utta; i Ya'u sarun 
mallu'adda si'o. I Ya'u sarun mangala᷊matta si'o wuṛṛu mangonggollu 
papapulunna apan manambo si'o ana waugu pa'aire-U si Abraham allang-
Ku.” 
25Ana see i Ishak napararisikku sambau mezbah wuṛṛu nassubba MAWU su 
tampa udde. I tou naddasante isudde wuṛṛu manga allangnge naali᷊ paṛṛihi 
waine lai. 

Paairen Ishak wuṛṛu i Abimelekh 

26Su allo sambau nirumantate i Abimelekh wuassu Gerar, suadio'a ringanni 
Ahuzat, mananantirone, wuṛṛu i Pikhol, tembonannu tantarane, inai 
maisasomban Ishak. 
27Ne i Ishak naiwalo᷊te, “Anio i yamiu rumanta maisasomba'u orassa indi, 
sumbali᷊ dorone i yamiu nasseetta wuṛṛu nallimbuakka si ya'u wuassu 
wanuan kamiu?” 

28Ana see i mangitou sinumimbakka, “Orassa indi yami masingkatte 
manungku MAWU ualu᷊'adda si'o wuṛṛu tumuṛṛuttu addapati yami, 
mappianne i ite ma'ola'a pa'aire. Passalute 
29manungku i'o tawe ma'ola'a ala᷊le᷊o si yami, su ereapa i yami lai tawe 
ma'ola'a ala᷊le᷊o su saruannu. I yami mapate si'o wuṛṛu namalanu inai 
ringannu paddarame. Nasemakke si yami manungku MAWU nangala᷊matta 
si'o.” 
30Wua'udde i Ishak nanaru si mangitou, wuṛṛu i mangitou niumante wuṛṛu 
na'inumma. 
31Tiṛṛabine marua allo maṛṛanggapa, sangkatou-sangkatou masi pa'irete 
apan nitohassu sasalu. Ana see i Ishak nabbisaraten sala᷊matte umamatta si 
mangitou wuṛṛu nattale᷊ite i mangitou sanggaweanna. 
32Su allo udde lai manga allangngi Ishak nirumanta wuṛṛu nangalae si tou su 
ola'u paṛṛihi apan buatte niali᷊ mangitou. Unni mangitou, “I yami 
naasangkalle ua'e.” 
33Ana see paṛṛihi udde nissagon Ishak “Sasalu”. Uddewe ala᷊monane soa udde 
na'oman sara nissago Bersyeba. 

Manga awingngi Esau wuassu walahanna waine 

34Napawe i Esau uukke appaten pulo᷊ su tonnane, i tou na'awingngu ruan 
katou maṛṛuala wuassu walahanni Het, eteudde i Yudit ana'i Beeri, wuṛṛu i 
Basmat ana'i Elon. 
35Wawine darua udde napaasusan biakki Ishak wuṛṛu i Ribka. 

Pandariaddi 27 

I Ishak nangal᷊amatta si Yakub 

1Su allo sambau, napawe i Ishak timmadete ana see lai wutate, i tou namago 
si Esau, anangnge pahulu᷊ne, ana see nabbisara si tou, “Ana'u!” “I ya'u, Papa,” 
sasimbakki Esau. 

2I Ishak nabbisara, “I'o masingkatta manungku i ya'u timmadete wuṛṛu 
asinungka tate mabbiakka mala᷊nnu lai. 
3Nariaddi panganute papiti'a wuṛṛu manga anaannu, roote pattaṛṛiasu 
sambau winatangnga su wadda'a. 
4Lahate paatemangnga ere su ipaapulu'u, ana see apira'e ringangku. Napawe 
i ya'u buatte niumanna, i ya'u mangonggollu ala᷊ma'u si'o tantala᷊nna i ya'u 
taambe nate.” 
5Pagahahaton Ishak ruan Esau udde dararingiṛṛanni Ribka. Ne napawe i Esau 
inaitearoa nattaṛṛiasu, 
6i Ribka nabbisarate si Yakub, “Wakku-wakku i ya'u naaringikka iamangngu 
nabbisara si Esau arendi, 
7‘Pattaṛṛiasute sambau winatangnga wuṛṛu lahate pa'atemangnga untura'a si 
ya'u. Napawe i ya'u buatte niumanna, sarun ta'u ionggolla ala᷊ma'u si'o su 
saruannu MAWU, tantala᷊nna i ya'u taambe nate.’ 
8Ne ana'u,” unnu Ribka apia, “daringiṛṛete wuṛṛu ola'e sarangkanambone 
apan ta'u niwisara indi. 
9Roote watukku tampan dombang kite, wuṛṛu pamilete darua ana'u 
ambingnga apan mangkatawa, tadea'u i ya'u mallaha wiakka apan alu᷊tuanni 
papanu. 
10Wua'udde apira'e ringanni tou tadea'u i tou umanna, wuṛṛu napawe 
wua'udde i tou sarun mangonggollu ala᷊manne si'o tantala᷊nna i tou taambe 
nate.” 
11Arawe i Yakub nabbisara inangnge, “Mama, wali᷊newe awa'i Esau 
wambulu᷊anna, arawe awa'u tawe? 
12Aṛṛengenne i papa manaṛṛipo awa'u wuṛṛu maasingkatta manungku i ya'u 
namahia si tou; antahanna i tou wali᷊newe mangonggolu ala᷊matta, ewe'e 
mamontoga si ya'u.” 

13Inangnge sinumimbakka, “Arie pa'asinggawanga, Ana'a. Ya'ute mamasanna 
ala᷊wo'u wawontoge. Pa'ola'e apa apan iwabisara'u, roote panganu manga 
ambinga udde.” 
14Ne i Yakub inaite nanganu manga ambinga udde wuṛṛu niapidda ringannu 
ianangnge. Ana see i Ribka nallahate sinangngo alu᷊tuanni Ishak. 
15Wua'udde i Ribka nanganu laubbi Esau apianne, apan niaddon tou su 
wale᷊n, ana see niluṛṛe si Yakub. 
16I tou namuli᷊ssu pisin ana'u ambinga lai su pulala᷊nna wuṛṛu ullekkan Yakub 
apan tawe bambulu᷊ne udde. 
17Ana see i tou nangonggola si Yakub anna apan matemangnga wuṛṛu roti 
apan niolangnge. 
18Wua'udde i Yakub inaite ringannu iamangnge wuṛṛu nabbisara, “Papa!” “I 
ya'u” sasimbakki Ishak, “isai i'o, i Esau ara'e i Yakub?” 
19I Yakub sinumimbakka, “I Esau, ana'i papa pahulu᷊ne; tanatan papa buatte 
ta'u niola'a. A'iante wuṛṛu inasse ṛemessa nilulu᷊anna apan ta'u niapidda indi, 
tadea'u i papa wotongnge mangala᷊matta si ya'u.” 
20I Ishak nabbisara, “mali᷊hakka atonna i'o naasomba, Ana'a.” Sasimbakki 
Yakub, “Ana waugu ete Ruata apan sassubbanni papa apan nantulu᷊ngku.” 
21Ana see unni Ishak si Yakub, “Wette paarani tadea'u i ya'u wotongnge 
maagassa si'o. Atonnawe i'o i Esau?” 
22I Yakub nangundanin iamangnge, see iamangnge nanaṛṛipo si tou apiddu 
nabbisara, “Tingikku naali᷊hidda tingikki Yakub, arawe pulala᷊nnu naali᷊hidda 
pulala᷊nni Esau.” 
23I Ishak tate naillala᷊ si Yakub ana waugu pulala᷊nne pia bambulu᷊ne ere 
pulala᷊nni Esau. Arawe su tempo i tou mangala᷊matte si Yakub, 
24i tou ta'e naiwalo᷊ paassa lai, “Atonnawe i'o i Esau?” “Atonna” sasimbakki 
Yakub. 

25Ana see i Ishak nabbisarate, “I ya'u onggole᷊ten ṛemessa udde. Napawe i 
ya'u buatte niumanna, i ya'u sarun mangonggollu ala᷊matta si'o.” I Yakub 
nangonggollu ṛemessa udde si tou wuṛṛu anggore addio'a niapa'inumma. 
26Ana see iamangnge nabbisarate si tou, “Wette paarani lai, Ana'a, wuṛṛu 
pangari'e si ya'u.” 
27Su tempo i Yakub nangundani mangari'a, i Ishak naasimbua halu᷊run laubbi 
Esau, ana see i tou nangala᷊matte si tou. Unni Ishak, “Halu᷊ru mawangngi 
ana'u naali᷊hidda halu᷊run wadda'a apan buatte niala᷊matannu MAWU. 
28Antimanna Ruata mangonggola si'o wala᷊ngngukka wuassu langitta, wuṛṛu 
ma'ola'a manga wawaila᷊nnu masuwukka! Antimanna i Tou mangonggola si'o 
gandumma wuṛṛu anggore apan manambo-nambo! 
29Antimanna manga walahanna maola'a allangngu wuṛṛu manga ṛuangannu 
walahanna uasuṛṛubawa si'o. Antimanna i'o uataṛṛino manga tuṛṛangngu, 
wuṛṛu pallaṛṛiten inangngu massubba su saruannu. Antimanna awontohana 
anambon taumata apan mammontoga si'o wuṛṛu ala᷊matan anambon taumata 
apan mangngala᷊matta si'o.” 

I Esau sinumal᷊ande al᷊amatta wuassi Ishak 

30Tawe nala᷊nnu napawe i Ishak buatte nangoggolu ala᷊manne wuṛṛu i Yakub 
nangingkate, i Esau iaangnge, napule᷊te wua nattaṛṛiasu. 
31I tou lai nallaha anna apan matemangnga ana see niapidda ringannu 
iamangnge, wisarane, “A'iante, Papa, wuṛṛu inasse ṛemessa apan ta'u 
niapidda si Papa, tadea'u i Papa mangala᷊mata si ya'u.” 
32“Isai i'o?” aiwalo᷊n Ishak. “I Esau ana'i papa pahulu᷊ne,” sasimbakki tou. 
33Ahewallu wadangngi Ishak mangngindote, wuṛṛu i tou naiwalo᷊, 
“Amungkangngu aroddi, isai apan buatte nilumulu᷊ winatangnga wuṛṛu 
niapidda si ya'u tanginna? I ya'u buatte niumanna tantala᷊nna i'o taambe 
nirumanta. Ana see i ya'u buatte nangonggolu ala᷊ma'u panginsueanne si tou, 
ne orassa indi naola'e pussaane saran mala᷊nnu-la᷊nnu.” 

34Napawe i Esau naaringikka udde, i tou nilumuai ringannu ma'ikkata wuṛṛu 
napenen asasusa, ana see wisarane, “Ala᷊mate lai ya'u, Papa!” 
35I Ishak nabbisara, “Tuarinu buatte nirumanta isindi wuṛṛu namahia si ya'u. 
I tou buatte nanganu ala᷊matta apan ṛinone ta'u ionggola si'o.” 
36I Esau nabbisara, “Indi aruane i tou namahia si ya'u. Naṛṛinote aranne i 
Yakub. I tou buatte nanganu hakka'u ana'a pahulu᷊, wuṛṛu orassa indi i tou 
nanganu lai ala᷊matta ionggola si ya'u. Apa i papa tawe ala᷊matta waine 
ionggola si ya'u?” 
37I Ishak sinumimbakka, “I ya'u buatte na'ola'a si tou mawunu; wuṛṛu 
anambon manga tuṛṛangnge ta'u niola'a allangnge. I ya'u buatte nangonggola 
si tou gandumma wuṛṛu anggore. Orassa indi tate apa-apan ta'u olaanna si'o 
Ana'u!” 
38I Esau tawe illolo᷊ne sussala᷊nde iamangnge, “Apa i papa tumba'u 
uatahuanna sambau ala᷊matta? Ala᷊mate lai ya'u, Papa!” Ana see i tou 
mannatakke lulluai apia. 
39Wua'udde i Ishak nabbisara si tou, “Tate lai angngukka wuassu langitta si'o, 
tate lai wawaila᷊nna apan masuwukka si'o. 
40I'o sarun mabbiakka wuassu hale᷊lenu, arawe maola'a allangngu tuarinu, 
arawe amungkangngu lumawangnga, i'o sarun mali᷊u wuassu taṛṛinone.” 
41Ne i Esau nasaseeten i Yakub ana waugu iamangnge buatte nangonggollu 
ala᷊manne su tuarine udde. Su ṛingidde, “Tate mala᷊nnu lai i papa mate wuṛṛu 
napawe nali᷊udde orassa lullalo᷊, i Yakub sarun ta'u pateanna!” 

I Ishak nandolokki Yakub inai ringanni Laban 

42Napawe i Ribka naaringikka ṛiinni Esau udde, i tou nandolokka niapawago 
si Yakub wuṛṛu nabbisara, “Paddaringikka, iaangngu i Esau pia pandumma 
mabbali᷊ssa asasa'une wuṛṛu mamate si'o. 
43Ne ola'e apa apan iwabbisara'u indi. Roote paali᷊hakka inai ringannu 
iaangku Laban su Haran, 

44wuṛṛu atana'e ringanni tou manga pira allo ala᷊nnune, ma'oman sara 
asasa'un iaangngu masue, 
45wuṛṛu i tou maabuli᷊n sarangkanambone apan buatte niolangngu si tou. 
Wua'udde i ya'u sarun mandolokku taumata mangapiddu mapule᷊ 
inawarendi. I ya'u madiri awuli᷊annu ana'u darua su allo apan uasulu᷊ngnga.” 
46Ne i Ribka nabbisarate si Ishak, “I ya'u maddantinna wuṛṛu nualle ma'ellega 
manga awingngi Esau wuassu walahanna waine udde. Amungkangngu i 
Yakub sarun maawingngu maṛṛualan Het, mappianne i ya'u mate.” 

Pandariaddi 28 

1Wua'udde i Ishak namago si Yakub, ana see nangala᷊matta si tou apiddu 
nabbisara, “Imbaṛṛangnga i'o maawingngu maṛṛualan Kanaan. 
2Roote watukku Mesopotamia, ringannu amonanni Betuel, iupungngu, 
wuṛṛu paawingken sangkatou su wallatu ana'u tuṛṛangku Laban. 
3Antimanna Ruata Lembon Taṛṛino mangala᷊matta pa'a'awingngu wuṛṛu 
mangonggolla si'o ana'a papapulunna apan manambo, ma'oman sara i'o 
maola'a ala᷊monan balahanna manambo! 
4Antimanna MAWU mangala᷊matta si'o wuṛṛu papapulunnu, ere lai Tou buatte 
nangala᷊matta si Abraham, wuṛṛu antimanna i'o manahuanna leta'a apan 
wawanuannu indi, apan buatte nionggolu Ruata si Abraham!” 
5Etearoddi i Ishak namallossi Yakub inai watukku Mesopotamia, ringanni 
Laban, ana'i Betuel taumatan Aram udde. I Laban eteudde iaangngi Ribka 
inangngi Yakub wuṛṛu i Esau. 

I Esau naawingnga apia 

6I Esau naaringikka manungku i Ishak buatte nangala᷊matta si Yakub wuṛṛu 
namallossi tou watukku Mesopotamia madea'a awingnga isudde. Wuṛṛu lai 
su tempo i Ishak nangala᷊matta si Yakub, i tou naningaddi Yakub 
maawingngu maṛṛualan Kanaan. 

7Wua'udde lai Esau masingkatta manungku i Yakub mararingikka wisaran 
hagurangnge wuṛṛu nabatukken Mesopotamia. 
8Ne i Esau naasunnate manungku i Ishak, iamangnge maddirin wawinen 
Kanaan, 
9ana waugu udde i Esau inaite ringanni Ismael, ana'i Abraham, wuṛṛu 
na'awingngu ana'i Ismael aranne i Mahalat, tuari Nebayot. 

Wal᷊iawan Yakub su Betel 

10I Yakub nanantangngu Bersyeba wuṛṛu inaite watukku Haran. 
11Napawe matannallo umattuppe i tou na'omate su sambau tampa, ana see i 
tou nanaṛṛabite isudde. I tou nilumallowangke matiilla; puane uaillulu᷊nna 
su sambau watu. 
12Wua'udde i tou nabbali᷊awate manungku i tou naasilo sambau tuadda 
uasaṛṛadda su runia wuṛṛu pentakke naddatingngu langitta wuṛṛu manga 
mala'ekatta uapapale᷊le lullintukka su tuadda udde. 
13Wuṛṛu MAWU uarisikka su sandiṛṛanne apiddu nabbisara, “Ete i 
Ya'u MAWU, Ruata apan raddaloanni Abraham wuṛṛu i Ishak. I Ya'u sarun 
mangonggolla si'o wuṛṛu su papapulunnu leta'a apan lala᷊llowangannu indi. 
14Papulunnu anambone ere awu su runia. I mangitou sarun manggewalla 
leta'i mangitou watukku ala᷊wo'u tampa, wuṛṛu wua si'o wuṛṛu papapulunnu, 
i Ya'u sarun mangala᷊matta anambon balahanna su runia. 
15Paanaunge, i Ya'u sarun mantulu᷊ngnga wuṛṛu mallu'adda si'o, su ala᷊wo'u 
tampa amatannu, wuṛṛu i'o sarun Ta'u iapidda mabelengnga watukku wanua 
indi. I Ya'u tawe manantangngu maddatingngu sarangkanambone Ta'u 
niola'a su alawo'u apa apan pina'ire-U si'o.” 
16Ana see i Yakub natimpu'ote wuassu atatiille wuṛṛu nabbisara, 
“MAWU udde isindi, su tampa udde, wuṛṛu wakkute orassa indi ya'u 
naasingkatta!” 

17I tou nata'utta ana see nabbisara, “Aṛṛaubba eteapa tampa indi! Indiwe 
wale᷊n Duata, ngaran pasallangannu surga.” 
18Tiṛṛabine marua allo maṛṛanggappa, i Yakub nabbuatta, ana see nanganu 
watu apan nipaatti tou maola'a aillulu᷊nanna wuṛṛu niapararisikka naola'a 
watu pananaunganna. I tou nallali᷊nnu lanan zaitun su wowon batu udde 
niola'a tumba'u ionggola su Ruata. 
19I tou nanagon tampa udde Betel. (Dorone aranne Lus). 
20Ana see i Yakub nassalute, “Amungkangngu MAWU mantulu᷊ngnga wuṛṛu 
mallu'adda si ya'u su amatangku indi apiddu mangonggolu anna wuṛṛu 
laubba si ya'u 
21maddatingngu i ya'u mawelengnga apia su wale᷊n iamangku ringannu 
sala᷊matta, MAWU sarun maola'a Ruata'u. 
22Wuṛṛu i ya'u sarun mangonggolu samban wuassu mapulon kawageanganna 
su MAWU wuassu ala᷊wo'a apan nionggolu MAWU si ya'u. Watu 
pananaunganna apan ta'u niapaarisikka indi sarun maola'a tampa 
patataṛṛamawuanna su MAWU.” 

Pandariaddi 29 

I Yakub na'omate su wal᷊en Laban 

1I Yakub nanassukku amatanne wuṛṛu inaite watukku wanua su samba'an 
ra'i Kanaan. 
2Inaṛṛombanganne i tou naasilo sambau paṛṛihi su wadda'a, wuṛṛu maranine 
isudde uala᷊llowangnga tallun kawageanganna ambinga domba apan 
inanaramanne iapa'inumma isudde. Paṛṛihi udde laṛṛapingannu watu wara'a. 
3Amungkangngu anambon ammula᷊nnu ambinga domba su tampate udde, 
manga mallalu᷊'adda mannali᷊nggin batu su sandiṛṛanne, ana see ambinga 
domba udde iapaa'inumma. Wua'udde manga mallalu᷊'adda makkapingnga 
paṛṛihi udde apia. 

4Ana see i Yakub naiwalo᷊te su manga mallalu᷊'adda isudde, “Ei, hawe, 
wuassuapa i yamiu indi?” “Wuassu Haran,” sasimbakki mangitou. 
5I Yakub naiwalo᷊ apia, “I yamiu masingkatti Laban ana'i Nahor?” 
“Masingkatta,” sasimbakki mangitou. 
6“Ereapa olangnge?” aiwalo᷊n Yakub apia. “Sidutu mapia,” sasimbakki 
mangitou. “Pa'ellege udde anangnge wawine aranne i Rahel. I tou nirumanta 
uaapiddu ammula᷊nnu ambinga wuṛṛu domban iamangnge.” 
7Unni Yakub, “Allo ta'e allatune wuṛṛu taambe nia'omanna tempone ambinga 
domba iapasutta sulalu᷊mmu tampane. Anio manga winatangnga udde tawe 
niapa'inummi yamiu, ana walang kamiu umanna nannalo᷊ apia?” 
8Sasimbakki mangitou, “I yami mapa'inummu manga domba udde 
amungkangu anambon ammula᷊nnu domba naammule isindi wuṛṛu watu 
laṛṛappingnge buatte tinali᷊nggi.” 
9Tantala᷊nna i Yakub uahahatto mangitou, i Rahel nirumanta ringannu 
uaapiddu ammula᷊nnu ambinga dombane. 
10Napawe i Yakub naasilo si Rahel suadio'a ringannu ammula᷊nnu dombane 
udde, i Yakub inaite watukku paṛṛihi udde, ana see nanali᷊nggin batu 
laṛṛappingnge su sandiṛṛanne wuṛṛu napa'inumpe manga domba udde. 
11Wua'udde i tou nangari'a si Rahel, wuṛṛu nilumuai ana waugu 
niumakkanna. 
12Wisarane si Rahel, “I Ya'u ana'i Ribka, tuṛṛangngi yamangngu.” Ana see i 
Rahel tinumala᷊ngke napule᷊ watukku wale᷊ne mabbati'u olangnge udde su 
iamangnge. 
13Napawe i Laban naaringikka watti'a su ola'i Yakub, ana'u wawinene udde, 
i tou tinumala᷊ngke maisasombane. I Laban naṛṛa'uppa si Yakub wuṛṛu 
nangari'a, ana see niapidda sinumutta sulalu᷊mmu wale᷊n. Napawe i Yakub 
nabbatti'a si Laban ala᷊wo'u apa apan buatte nariaddi si tou, 

14i Laban nabbisara, “Mangke atonna, i'o ta'e tuṛṛangku repessa.” I Yakub 
uatana'a su wale᷊n udde natipussa sambula᷊nna. 

I Yakub nammanara ringanni Laban tadea'u maasomba si Rahel wuṛṛu si Lea 

15Su allo sambau i Laban nabbisarate si Yakub, “Tawe su ṛinone i'o 
mammanara ringangku ringannu tawe ule᷊ne, tumba'u ana waugu i'o 
tuṛṛangku. Sangkura lala᷊ntakke ipaapulunu?” 
16I Laban uatahuanna ruan katou ana'a maṛṛuala; iapa pahulu᷊ne aranne i 
Lea, wuṛṛu tuarine aranne i Rahel. 
17I Lea matane maṛṛamagad, arawe i Rahel awangnge mapia wuṛṛu hatine 
maṛṛamaga. 
18I Yakub naungnge nanawote si Rahel, ana waugu udde i tou sinumimbakka 
si Laban, “I ya'u maapulu mammanara ala᷊nnune pitu tonna amungkangngu 
i Papa mamala'u maawingngi Rahel.” 
19Unni Laban, “Mappianne i tou ta'u ionggolla si'o sulu᷊ngnge'e ionggolla su 
taumata waine; nariaddi atana'e isindi.” 
20Ne i Yakub nammanarate pitu tonna ala᷊nnune tadea'u maasomba si Rahel, 
wuṛṛu si tou manga tonna udde nali᷊u naali᷊hidda tumba'u pira allo, ana 
waugu naungnge aroddi ahewalle su maṛṛuala udde. 
21Wua'udde i Yakub nabbisara si Laban, “Pitu tonna nali᷊ute; wala'ewe i ya'u 
maawingngu ana'i Papa.” 
22Ana see i Laban nangatokku andeangngu awingnga wuṛṛu napaamattu 
wawalo᷊ su anambon taumata su soa udde. 
23Arawe su ṛabbi udde, wali᷊ne i Rahel, ewe'e i Lea apan niuntuddi Laban 
ringanni Yakub, wuṛṛu i Yakub natatambaten i Lea.  

(24I Laban nangonggollu allangne wawine si Lea aranne i Zilpa, maola'a 
allangnge.) 
25Man napawe tiṛṛibine i Yakub wakkute naasingkatta manungku i Lea apan 
niawingnge udde. Ana see i Yakub inaite ringanni Laban wuṛṛu nabbisara, 

“Anio inolaani Papa ereindi si ya'u? wali᷊newe i ya'u mammanara tadea'u 
maasomba si Rahel? Anio i Papa namahia si ya'u?” 
26I Laban sinumimbakka, “Tumuṛṛuttu addata isindi, tuari tawe wotongnge 
maawingnga malliu ṛoro wuassu iaangnge. 
27Paṛṛangatte maddatingngu umuddussa andeangngu awingnga pitu allo, i 
ya'u sarun mangonggoli Rahel si'o lai, sawali᷊ate i'o maapulu mammanara 
pitu tonna apia.” 
28I Yakub natatuṛṛutante, wuṛṛu napawe andeangnga udde nali᷊ute, i Laban 
nangonggoli Rahel si tou maola'a awingnge.  

(29I Laban nangonggolu allangnge wawine si Rahel aranne i Bilha, maola'a 
allangnge.) 
30I Yakub natatambaten i Rahel, wuṛṛu i tou lembon marangngu si Rahel 
wuassi Lea. Wua'udde i tou nammanarate pitu tonna apia. 

Al᷊aṛṛana'i Yakub 

31Napawe MAWU naasilo manungku i Lea tawe aroddi arangnguanna ere i 
Rahel, MAWU namalan i Lea manungkangu ana'a, arawe i Rahel sidutu tawe 
maasomba ana'a. 
32I Lea piate illoṛṛo ana see nanungkangu sangkatou ana'a esakka. Wisarane, 
“MAWU buatte na'ellega asasusa'u, wuṛṛu orassa indi awingku sarung 
mandangngu si ya'u.” Ana see ana'a udde nissagote i Ruben. 
33I Lea piate illoṛṛo apia ana see nanungkangngu sangkatou ana'a esakka. 
Unni, “MAWU buatte nangonggolla si ya'u ana'a indi lai ana waugu i Tou 
naaringikka manungku i ya'u tawe rangnguanna.” Ana see ana'a udde 
nissagoten tou i Simeon. 
34I Lea piate illoṛṛo apia ana see nanungkangngu sangkatou ana'a esakka. 
Wisarane, “Orassa indi awingku lembon marani'ute ana waugu i ya'u buatte 
nanungkangngu siri tallu ana'a esakka.” Ana see anangnge udde nissagoten 
tou i Lewi. 

35Wua'udde i Lea piate illoṛṛo apia wuṛṛu nanungkangngu sangkatou ana'a 
esakka. Wisarane, “Paassa indi ya'u sarun maddalo MAWU.” Ana see 
anangnge nissagoten tou i Yehuda. Wua'udde i Lea tate nanungkangngu ana'a 
apia. 

Pandariaddi 30 

1Arawe i Rahel taambe lai naasomba ana'a. Ana waugu udde i tou nabbali᷊ 
uasaseettu iaangnge, ana see nabbisara si Yakub, “I ya'u onggole᷊wen ana'a, 
amungkangu tawe, i ya'u sarun mate.” 
2I Yakub nasa'u si Rahel wuṛṛu nabbisara, “I ya'u indi wali᷊ne Ruata. Ete i Tou 
apan na'ola'a si'o tawe maasomba ana'a.” 
3Ana see unni Rahel, “Indi allangku i Bilha; atiille ringanni tou tadea'u i tou 
wotongnge mangunsiwe. Ringannu aroddi ya'u wotongnge maola'a inangnge 
ana waugu i tou.” 
4Ana see i tou nangonggolli Bilha su awingnge, wuṛṛu i Yakub natatambaten 
allangnga udde. 
5I Bilha piate illoṛṛo ana see nanungkangu sangkatou ana'a esakka. 
6I Rahel nabbisara, “Ruata buatte nakkuungnga ana waugu hausangku. I Tou 
naddaringikka aali᷊omangku wuṛṛu i Tou nagonggolu sangkatou ana'a esakka 
si ya'u.” Ana see ana'a udde nissagoten tou i Dan. 
7I Bilha piate illoṛṛo apia wuṛṛu nanungkangu sangkatou ana'a esakka. 
8Unni Rahel, “I ya'u buatte nattinsahadda atonna nandoappa iaangku, wuṛṛu 
i ya'u naauntungnga,” ana waugu udde ana'a udde nissagoten tou i Naftali. 
9Napawe i Lea naatutukka manungku i tou tate maasomba ana'a apia, i tou 
nangonggolu allangnge eteudde i Zilpa, si Yakub maola'a awingnge. 
10I Zilpa nangunsiwen sangkatou ana'a esakka. 
11I Lea nabbisara, “I ya'u naauntungnga,” ana see ana'a udde nissagoten tou 
i Gad. 

12I Zilpa nangunsiwen sangkatou ana'a esakka apia, 
13wuṛṛu i Lea nabbisara, “Lalu᷊manna'a eteapa si ya'u! Orassa indi anambon 
bawine sarun mabbalo᷊'u i ya'u su lalu᷊manna'a.” Ana waugu udde ana'a udde 
nissagon tou i Asyer. 
14Su tempon pangangitingnga gandumma, i Ruben inaite watukku wadda'a 
wuṛṛu i tou naasangkalla poiaroddi sampunna sasuanna undamma, ana see 
niapidda ringanni Lea inangngene. I Rahel nabbisara si Lea, “I ya'u 
onggole᷊'on addio'a sasuanna undamma apan niasangkala᷊nnu anangngu 
udde.” 
15I Lea sinumimbakka, “Taambe lai nawusa i'o nanganu awingku? Orassa 
indi ewe'e i'o lai ma'annamma manganu undamma apan niasangkala᷊nnu 
ana'u.” Unni Rahel, “Amungkangngu i'o ma'apulu mangonggollu sasuanna 
undammu anangngu udde si ya'u, i'o wotongnge matiilla ringanni Yakub 
ṛabbi indi.” 
16Napawe i Yakub napule᷊te watukku wale᷊n wuassu wadda'a wawallo udde, 
i Lea nanalo᷊ho apiddu nabbisara, “Atiille suadio'a ringangku ṛabbi indi ana 
waugu ana waugu i ya'u buatte namaekka olangnge udde ringannu sasuanna 
undamma wuassu ana'u.” Ana see i Yakub natatambaten tou su ṛabbi udde. 
17Ruata naddaringikka aali᷊omanni Lea, wuṛṛu i tou piate illoṛṛo ana see 
nangunsiwen ana'a ali᷊mane. 
18Unni Lea, “Ruata buatte nangonggollu lala᷊ntakke si ya'u ana waugu i ya'u 
buatte nanantilli Zilpa su awingku,” ana waugu udde ana'a udde nissago 
Isakhar. 
19I Lea piate illoṛṛo apia wuṛṛu nangunsiwen anangnge aiannumme. 
20Wisarane, “Ruata buatte nangonggolla si ya'u lala᷊ntakke apan maṛṛamaga 
atonna. Orassa indi awingku sarun mangarega'ute, ana waugu i ya'u buatte 
nanungkangngu siri annumma ana'a esakka,” ana waugu udde anangnge 
nissagon tou i Zebulon. 

21Wua'udde i Lea nanungkangngu sangkatou ana'a wawine aranne i Dina. 
22Ana see Ruata nanaungke si Rahel; Ruata naddaringikka aali᷊omanne wuṛṛu 
namalan tou manungkangngu ana'a. 
23Ne i Rahel piate illoṛṛo wuṛṛu nangunsiweten sangkatou ana'a esakka. Unni 
Rahel, “Ruata buatte napaawuli᷊n asasili'u. 
24Antimanna MAWU mangonggolu ana'a esakka sangkatou lai si ya'u.” Ana 
waugu udde anangnge udde nissagon tou i Yusuf. 

I Yakub wuṛṛu i Laban na'a'atokka 

25Napawe i Rahel buatte nangunsiwen Yusuf, i Yakub nabbisara si Laban, 
“Wala'awe i ya'u mapule᷊ watukku wanua'u. 
26Wala'awe i ya'u mangapiddu ruan katou awingku wuṛṛu ala᷊ṛṛana'u. I 
mangitou buatte niasombangangku ringannu nammanara ringanni Papa, i 
Papa masingkatta, i ya'u buatte nammanara masahadda atonna.” 
27I Laban nabbisara si tou, “Paddaringikka asuene; i ya'u naasomba sondappa 
manungku MAWU buatte nangala᷊matta si ya'u ana waugu i'o. 
28Walo᷊a'e sangkura dorongannu.” 
29I Yakub sinumimbakka, “Papa sassane masingkatta i ya'u wuassu 
nammanara masahadda atonna, wuṛṛu winatangngi Papa niatambanna 
anambone ana waugu wuassu padduli᷊'u. 
30Tantala᷊nna i ya'u taambe nirumanta, dorotongngi Papa tawe tumannite 
manambo, arawe orassa indi Papa nabbali᷊te ala. MAWU buatte nangala᷊matta 
si Papa ana waugu i ya'u. Orassa indi temponete i ya'u mammanara su 
amonangku sassane.” 
31Unni Laban, “Nariaddi apa apan sarun ta'u ionggolla si'o?” I Yakub 
sinumimbakka, “I Papa walasa'e mangonggolu manga saranapa. I ya'u sarun 
sidutu mappaduli᷊ winatangngi Papa, sawali᷊ate i Papa matatuṛṛutanna su 
darorongku indi; 

32Walaawe i ya'u orassa indi umamatta su pattangngannu ammula᷊nnu 
ambinga wuṛṛu domban i Papa, wuṛṛu manganu sambau ana'u domba suapan 
domba ma'itumma, wuṛṛu lai suapan ambinga woṛṛenganna. Tumba'u udde 
lala᷊ntakke apan ipaapulu'u. 
33Su allo apan addantane ringannu malu᷊assa i Papa maasingkattu inolaangku 
apan matuli᷊dda. Napawe i Papa rumanta, wuṛṛu maasilo pia ambinga apan 
tawe boṛṛentengge ara'e tali᷊ṛṛawanna, ara'e domba tawe ma'itumma, i Papa 
sarun maasingkatta manungku winatangnga udde buatte ta'u tina'o.” 
34I Laban sinumimbakka, “Aroddite! I ite sarun ma'ola'a apa apan 
radorongannu udde!” 
35Arawe su allo udde i Laban naṛṛaen anambon ambinga esakka 
woṛṛenganna ara'e tali᷊ṛṛawanna wuṛṛu anambon ambinga wawine apan 
tali᷊ṛṛawanna, woṛṛeanganna, ara'e pia mawirane, i tou lai naṛṛaen anambon 
domba ma'itumma. Wua'udde nandolokku manga anangnge mappaduli᷊ 
manga winatangnga udde, 
36ana see i mangitou inaite ringannu manga winatangnga udde wuṛṛu 
nangindaun Yakub, wallanne tallu allo amatanna. Lambene wuassu 
ammula᷊nnu ambinga domba tatahuananni Laban ta'e papaduli᷊ananni Yakub. 
37Wua'udde i Yakub nanganu manga rannan alu hawar, alu badam wuṛṛu alu 
berangan apan ta'e ma'elomma wuṛṛu nalluussa samba'a wuassu pisine 
na'oman sara nabbali᷊ tali᷊ṛṛawanna. 
38Manga ranna udde niaddon tou su saruannu ammula᷊nnu ambinga udde, 
sulalu᷊mmu tampa pa'inumanne, ana waugu manga winatangnga udde 
apulune uawawatianna su tempo inai ma'inumma. 
39Nariaddi napawe manga ambinga udde uawawatianna su saruannu manga 
ranna udde, anangnge mabbali᷊ woṛṛenganna ara'e tali᷊ṛṛawanna ara'e 
taṛṛontenganna. 
40Wua'udde i Yakub nangala᷊ppa manga domba ana see niapasaruanna 
watukku manga ambinga woṛṛenganna wuṛṛu ma'itumma. Ringannu 

olangnge udde i tou naasomba ammula᷊nnu winatangnge sassane wuṛṛu 
niṛṛae wuassu ammula᷊nnu winatangngi Laban. 
41Napawe manga winatangnga apan matohassa tantala᷊nna uawawatianna, i 
Yakub mangaddon manga ranna apan buatte niluussi tou udde su saruanni 
mangitou, sulalu᷊mmu tampa pa'inumanne. 
42Arawe manga ranna udde tawe niaddo su saruannu manga winatangnga 
apan lome. Nariaddi, anambon binatangnga apan mawira udde lome, wuṛṛu 
eteudde tatahuananni Laban, arawe anambon binatangnga apan ma'itumma, 
tali᷊ṛṛawanna wuṛṛu taṛṛonteng udde matohassa, wuṛṛu eteudde 
tatahuananni Yakub. 
43Ringannu aroddi Yakub nabbali᷊ ala marasai. I tou uatahuanna manambo 
ammula᷊nnu ambinga domba, unta, keledai wuṛṛu manga allangnga. 

Pandariaddi 31 

I Yakub tinumal᷊angnga wua dinganni Laban 

1I Yakub naaringikka ala᷊ṛṛana'i Laban nabbisara arendi, “I Yakub buatte 
nanganu ala᷊wo'u darotongngu iamangngi ite. Anambon pa'a'alane punnene 
wuassu darotongngu iamangngi ite.” 
2I Yakub naasilo lai manungku i Laban tate lai masaṛṛionto'a ere dorone si 
tou. 
3Ana see MAWU nabbisara si Yakub, “Pabelengke watukku wanuan 
iamangngu wuṛṛu ringannu manga tuṛṛangngu. I Ya'u sarun mallu'adda si'o.” 
4Wua'udde i Yakub nandolokku taumata niapapasingkatta si Rahel wuṛṛu si 
Lea tadea'u maisasomban tou su wadda'a, su tampan ammula᷊nnu ambinga 
wuṛṛu dombane. 
5Ana see i Yakub nabbisara sitarua, “I ya'u ma'ellega manungku iamangngu 
tate masaṛṛionto'a si ya'u ere dorone; arawe MAWU Ruata apan raddaloannu 
iamangku ualu᷊'adda si ya'u. 

6Iraddua lai masingkatta manungku i ya'u buatte nammanara ringannu 
iamangngu ringannu ahewallu atatoha'u. 
7Salaiwe aroddi ya'u buatte niawusuanne wuṛṛu i tou namalu᷊ lala᷊ntakke 
na'oman sara paapulo᷊ awawone. Arawe Ruata tawe namalan tou ma'ola'a 
ala᷊le᷊o si ya'u. 
8Su tempo iamangngu nabbisara, ‘Ambinga apan pia boṛṛentenge sarun 
maola'a lala᷊ntakku,’ ne ala᷊wo'u ammula᷊nnu winatangnga nanungkangu 
ana'a apan pia boṛṛentenge. Su tempo i tou nabbisara, ‘Ambinga apan pia 
tali᷊ṛṛawanne sarun maola'a lala᷊ntakku,’ ne ala᷊wo'u ammula᷊nnu winatangnga 
udde nanungkangu ana'a tali᷊ṛṛawanna. 
9Ete aroddi Ruata buatte nanganu ammula᷊nnu winatangnga tatahuananni 
iamangngu ana see nionggola si ya'u. 
10Wuṛṛu su tempo manga winatangnga udde uawawatianna, i ya'u 
nabbali᷊awa naasilo anambon ambinga esakka apan tantala᷊nna 
uawawatianna, pia boṛṛentenge, pia titingnge wuṛṛu tali᷊ṛṛawanna. 
11Wuṛṛu Ruata ringannu lihiddu mala'ekatta nabbisara si ya'u sulalu᷊mmu 
wali᷊awa udde, wisarane, ‘I Yakub!’ I ya'u sinumimbakka, ‘Ore’. 
12Mala'ekatta udde nabbisara apia, ‘Pa'ellege, anambon ambinga esakka apan 
tantala᷊nna uawawatianna udde pia boṛṛentenge, wuṛṛu pia titingnge wuṛṛu 
tali᷊ṛṛawanna. I Ya'u nangatokku udde si'o ana waugu i ya'u buatte naasilo 
ala᷊wo'u inolaanni Laban si'o. 
13Ete i Ya'u Ruata apan buatte naipasilon batangan-Ne si'o su Betel. Poiaroddi 
i'o buatte nangonggolu sasamba sambau watu pananaunganna, ringannu 
nallali᷊nnu lanan zaitun su wowone. Poiaroddi lai i'o nassalu. Orassa indi 
pandiahite wuṛṛu pabelengke watukku wanua niasungkangannu.’ ” 
14Ana see i Lea wuṛṛu i Rahel sinumimbakka, “Tate bageangnge lai wuassu 
pa'a'alan iamangngi yami apan pussaanni yami. 

15I yami indi si tou naali᷊hidda taumata raho. I tou buatte nabbalu᷊'i yami 
wuṛṛu sarangkanambone apan buatte nisengkamma udde buatte lai niinsue. 
16Anambon pa'a'ala apan buatte nianun Duata wuassu iamangngi yami udde 
ṛinone darotongngi yami wuṛṛu darotongngu manga ana'i yami. Tuṛṛute apa 
apan nirolokku Ruata si'o.” 
17-18Ana see i Yakub nandiahite inai mapule᷊ ringanni iamangnge su wanua 
Kanaan. I tou nalluranten manga awingnge wuṛṛu manga anangnge su 
wowon unta, wuṛṛu i tou nangulu᷊gga anambon ammula᷊nnu ambinga 
dombane wuṛṛu ala᷊wo'u darotongnga apan niasombanganne su 
Mesopotamia. 
19Tempo udde i Laban su wadda'a tantala᷊nna mammolo᷊ wambulu᷊n manga 
dombane, wuṛṛu ete su tempo udde i Rahel nanna'o paalu᷊anna mallalu᷊'adda 
amonanna darotongngu iamangnge. 
20I Yakub namahia si Laban ringannu tawe namasingkattu apapule᷊ne. 
21I tou nanganu ala᷊wo'u darotongnge wuṛṛu inaite ringannu mali᷊ha-li᷊hakka. 
I tou tinumumbe Salu᷊kku Efrat see inaite watukku wageangu panenteannu 
Gilead. 

I Laban nangenggenna si Yakub 

22Wakkute tallu allo nali᷊udda i Laban nipasingkatanna manungku i Yakub 
tinumala᷊ngke. 
23Ana see i Laban nangammullu manga taumatane wuṛṛu suadio'a ringanni 
mangitou nangenggenna si Yakub ala᷊nnune pitu allo nanantuṛṛutta su 
panenteannu Gilead. 
24Ṛabbi Ruata nirumanta ringanni Laban sulalu᷊mmu wali᷊awane, wuṛṛu 
nabbisara, “Naunge, imbaṛṛanga i'o mamansagi Yakub salaiwe tumba'u 
ringannu wisara sangkapadi!” 

25Su tempo udde i Yakub buatte napararisikku rasanne su sambau wuidda. 
Wua'udde su sambau wuidda waine su wageangu leta'a udde lai Laban wuṛṛu 
manga taumatane napararisiku rasanne. 
26Wua'udde i Laban nabbisara si Yakub, “Anio i'o namahia si ya'u wuṛṛu 
nantala᷊ngngu manga ana'u, i mangitou naali᷊hidda taumata niatawanna su 
lalu᷊mmu pangalo? 
27Anio i'o namahia si ya'u wuṛṛu nangingkatta ringannu mala᷊nna-la᷊nnaba, 
ringannu tawe bawalo᷊ne? Unnu wisara i'o nabbawalo᷊, i ya'u sarun 
nandolokku ringannu malu᷊assa apiddu mangantarin musikku rebana wuṛṛu 
kecapi! 
28I'o ewe'e tawe nangonggolu tempone si ya'u mangari'a ana'a pulungku 
maola'a tatialan patatale᷊i. Longonna atonna pallala᷊gunu! 
29I ya'u ta'e matohassa ma'ola'a ala᷊le᷊o su saruannu, arawe na'allawanna 
Ruata apan sassubbannu iamangngu napaanaungnga si ya'u tadea'u 
imbaṛṛanga i ya'u mamansagu. 
30I ya'u masingkatta manungku i'o nangingkatta udde ana waugu i'o maapulu 
mapule᷊. Arawe anio i'o nanna'o paalu᷊anna mallalu᷊'adda amonangku?” 
31Ana see i Yakub sinumimbakka, “I ya'u nanantangnga ringannu mala᷊nna-
la᷊nnaba ana waugu matta'utti i Papa manaṛṛangnga manga ana'i Papa. 
32Su ola'u paalu᷊anna udde, amungkangu i Papa naasangkalla sangkatou 
isindi apan buatte nanna'o, i tou sarun iṛṛuumanna pateanna. Parikisete, 
tanne pia manga saranapa darotongngi Papa isindi. Amungkangu pia, ore 
anute. Wuṛṛu manga taumatang kite wotongnge maola'a matatatialane.” I 
Yakub wagga manungku i Rahel apan nanna'o paalu᷊anna udde. 
33Ana see i Laban inaite watukku rasanni Yakub wuṛṛu namarikissa; 
wua'udde i tou watukku rasanni Lea wuṛṛu watukku rasana aruane wuassu 
allangnga wawine udde, arawe paalu᷊anna udde tawe niasombanganna. 
Panginsueanne i tou sinumutta sulalu᷊mmu rasanni Rahel. 

34Tantala᷊na udde i Rahel buatte nanganu paalu᷊anna udde wuṛṛu nitaṛṛo 
sulalu᷊mmu pato'a aiananna su liuddu unta, wuṛṛu i tou sassane ua'ianna su 
aiananna udde. I Laban namarikissa ahewallu rasanni Rahel, arawe tawe 
naasomba paalu᷊anna udde. 
35Ana see i Rahel nabbisara iamangnge, “Ariewe i Papa masa'u, i ya'u tawe 
maararisikka manalo᷊ho si Papa, ana waugu i ya'u tantala᷊nna nirantannu 
rada'u wawine.” I Laban maddea'a ringannu maadunna, arawe tawe 
naassomba paalu᷊anna udde. 
36Ne i Yakub nasa'ute, “Ala᷊le᷊o apate apan buatte ta'u niola'a?” aiwalo᷊ne 
ringannu hati mapakkada. “Apa pasasala᷊'u na'oman sara i Papa 
nangenggenna si ya'u? 
37Orassa indi napawe buatte namarikissa ala᷊wo'u saranapa'u, apa'i Papa 
naasangkalla darotongngi Papa? Paasabanga'e saranapa udde wuṛṛu addoa'e 
isindi, tadea'u manga taumata'u wuṛṛu manga taumatan i Papa wotongnge 
maasilo wuṛṛu makkawessa isai su wallati ite apan naṛṛino. 
38Ruan pulo᷊ su tonnane i ya'u uatana'a ringanni Papa. Ammula᷊nnu domba 
wuṛṛu ambingngi Papa nabbalage manambo, wuṛṛu taambe saran paassa i 
ya'u niuminassa sambau ambinga esakka wuassu winatangngi Papa. 
39Iapa nate niaṛṛatu winatangnga mala᷊ṛṛaga tawe saran paassa ta'u niapidda 
ringanni Papa, arawe i ya'u sassane namaekka. Iapa nita'o su tempo allo ara'e 
ṛabbi sidutu tattuntu'anni Papa tadea'u i ya'u mamaekka. 
40Masokka i ya'u apadisanna su tempo allatune wuṛṛu amansungeanna su 
tempo alloarane. Wuṛṛu masokka lai ya'u tawe amatiila᷊nna. 
41Etearoddi ya'u su tempo mammanara ringanni Papa ala᷊nnune naṛṛattubba 
ruan pulo᷊ su tonnane. Mapulo᷊ appata su tonnane ala᷊nnune i ya'u 
mammanara tadea'u maasomba ruan katou ana'i Papa udde wuṛṛu annumu 
tonna lai tadea'u maasomba ammula᷊nnu ambinga domba udde. Wuṛṛu 
ala᷊nnune udde lai i Papa namalu᷊ lala᷊ntakke nihaingnga paapulo᷊ wuassu 
lala᷊ntakke paarorone. 

42Unnu wisara i ya'u tawe lalu᷊'arannu Ruatan ala᷊mona'u, eteudde Ruata apan 
sassubanni Abraham wuṛṛu i Ishak, ne i Papa buatte napaasali᷊u'u ringannu 
tawe ule᷊ne. Arawe Ruata buatte na'ellega asasusa'u wuṛṛu manara apan 
buatte ta'u niola'a, wuṛṛu masaṛṛabi i Tou buatte nakkawessa.” 

Paairen i Yakub wuṛṛu i Laban 

43Ana see i Laban sinumimbakka si Yakub, “Wawine darua udde ana'u; ana'i 
mangitou udde pussaa'u, wuṛṛu ammula᷊nnu domba udde darotongku lai. 
Mangke atonna, ala᷊wo'u saranapa apan aellehannu isindi udde 
tatahuanangku. Arawe i ya'u tawe mapanaṛṛangnga ana'a pulungku. 
44Ana waugu udde wette iaddua makkiinnu paaire wuṛṛu mangatokku 
manga watu maola'a tatialan pa'aire udde.” 
45Wua'udde i Yakub nanganu sambau watu wuṛṛu nipasi'a maola'a watu 
pananaunganna. 
46Ana see i tou nandolokku manga taumatane mangammulu watu wuṛṛu 
niapa'ombo. Wua'udde i mangitou niumante su sampunna maranin batu 
ua'ombo udde. 
47Watu ua'ombo udde nissagon i Laban i Yegar-Sahaduta, arawe si Yakub 
nissago Galed. 
48Unnu i Laban si Yakub, “Ombon batu indi sarun maola'a pananaunganna 
siaddua.” Ana waugu udde tampa udde nissago Galed. 
49I Laban nabbisara apia, “Antimanna MAWU uariaga si ite su ala᷊nnune i ite 
mabbiakka mararau.” Ana waugu udde tampa udde nissago lai Mizpa. 
50I Laban nabbisara apia, “Amungkangu i'o ma'ola'a ala᷊le᷊o su ala᷊ṛṛana'u, 
ara'e ma'awingngu manga wawine waine, salaiwe taweddu maasingkatta, 
paanaunge Ruata uariaga si ite. 
51Eteindi manga watu apan ta'u niombo, wuṛṛu indi watu pananaunganna. 
52Mawae ombone indi, ara'e watu pananaunganna udde mapaanaungnga si 
ite manungku i ya'u tawe wotongnge malliu ombone indi inai mamangalo 

si'o, wuṛṛu i'o lai tawe wotongnge malliu ombone indi inai mamangalo si 
ya'u. 
53Ruata apan sassubbanni Abraham wuṛṛu sassubannu iamangku i Nahor 
sarun maola'a mallaṛṛuungnga su wallati yaddua.” Ana see i Yakub nassalu 
ringannu arannu Ruata apan sassubanni Ishak, iamangnge, tadea'u 
masuungnga pa'airene. 
54I tou namototta winatangnga sambau wuṛṛu niola'a sasamba su wowon 
buidda udde. Ana see i tou nangahe manga taumatane umanna suadio'a, i 
mangitou nanaṛṛabbi su wuidda udde. 
55Tiṛṛabbine marua allo maṛṛanggapa, i Laban nangonggolu aari'u patatale᷊i 
su ana'a pulunne, nangala᷊matta si mangitou, ana see napule᷊te watukku 
tampa atatanaanne. 

Pandariaddi 32 

I Yakub uasasadia maisasomban i Esau 

1I Yakub nanassukku amatanne. Ana see manga pira mala'ekatta nirumanta 
naisasomban tou. 
2Napawe i Yakub naasilo si mangitou, i tou nabbisara, “Indi rasannu Ruata,” 
waugu udde tampa udde nissagon tou Mahanim. 
3Wua'udde i Yakub nandolokku manga pira daroloṛṛanne umamatta malliu 
ṛoro waussi tou watukku wanua Edom inai maisasomban Esau, iaangnge. 
4I Yakub nabbisara si mangitou, “Waloa'a su iaangku Esau arendi, ‘I ya'u 
Yakub, allangngu. Ala᷊nnune indi ya'u uatana'a ringanni Laban. 
5Orassa indi ya'u uatahuante sapi, keledai, domba, ambinga wuṛṛu manga 
allangnga. I ya'u mapaapidu watti'a si tuangku, ringannu antimma i tuangku 
sarun malu᷊assa.’ ” 
6Su tempo manga daroloṛṛanna nabelengke apia ringanni Yakub, i mangitou 
nabbisara, “I yami buatte wua dinganni Esau, iaangngi Tuangnga wuṛṛu 



94 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

orassa indi i tou sulalu᷊mmu amatanna inawarea maisasomban Tuangnga. I 
tou rumanta ringannu uaapiddu appatu ṛasutta su atoune.” 
7Naaringikka udde i Yakub tumanite nata'utta wuṛṛu mappawangnga. Ana 
see manga taumata apan su sampunna ringanni tou nitahia nabbali᷊ ruang 
kawageanganna, aroddi lai domba, ambinga, sapi wuṛṛu untane. 
8Su ṛingiranne, “Amungkangu i Esau rumanta wuṛṛu mamangalo 
wageangnge paarorone, ne wageangnge aruane wotongnge manala᷊matta 
watanganne.” 
9Wua'udde i Yakub niumali᷊omanna, “Oh Ruata, apan sassubannu iupungku 
Abraham, wuṛṛu iamangku i Ishak, daringiṛṛewe i ya'u! MAWU buatte 
nandolo'u mapule᷊ mabelengnga watukku wanua'u wuṛṛu manga tuṛṛangku. 
Wuṛṛu MAWU naddiandi sarun mangatokku ala᷊wo'u hausanna apan mapia si 
ya'u. 
10I ya'u tawe su ṛinone manengkamma ala᷊wo'u darangngu wuṛṛu apan buatte 
niapali᷊atta'u MAWU si ya'u. Su tempo i ya'u niumamatta tinumumbe Salu᷊kku 
Yordan, i ya'u tawe uaapiddu apa-apa tumbau ta'inna. Orassa i ya'u 
nirumantate apia ringannu ruang kawageanganna indi. 
11I ya'u sumala᷊nde ringannu atonna, liuaawe i ya'u wuassu iaangku i Esau. I 
ya'u matta'utta aṛṛengenne i tou rumanta mamangalo wuṛṛu mamate si yami 
sarangkanambone, see lai wawine wuṛṛu manga ana'a. 
12Paanaungewe manungku MAWU buatte naddiandi sarun mangatokku 
ala᷊wo'u apapia si ya'u wuṛṛu mangonggola si ya'u papapulunna apan 
manambo. Tawe saran sangkatou apan botongnge mandeengnga ana waugu 
anambone naali᷊hidda anne su apanne.” 
13-15Napawe nanaṛṛabbi isudde, i Yakub nanganu sambageanganna wuassu 
manga winatangngi tou ionggola si Esau. Aonggola udde eteudde: dua 
ṛasutta ambinga wawine, ruan pulo᷊ ambinga esakka, dua ṛasutta domba 
wawine, ruan pulo᷊ domba esakka, tallu pulo᷊ unta apan tantala᷊nna 

mappasusu, suadio'a ringannu anangnge, appatu pulo᷊ sapi wawine, mapulo᷊ 
sapi esakka, ruan pulo᷊ keledai wawine wuṛṛu mapulo᷊ keledai esakka. 
16I tou nattahia manga winatangnga udde nabbali᷊ manga pirang 
kawageanganna ana see sambau-sambau nitantilla su sangkatou allangnge. 
Wisarane si mangitou, “Amata'e palliu ṛoro si ya'u, wuṛṛu paariagai ana see 
pia ballanne ammula᷊nna sambau ringannu ammula᷊nna manansunna.” 
17I Yakub namarenta su allanga paarorone, “Amungkangu iaangku i Esau 
massombanu, wuṛṛu maiwalo᷊, ‘Isai mawunu? Manu suapa? Isai tatahuannu 
manga winatangnga apan uaapidda si'o udde?’ 
18Ne simbakke, ‘darotongngu allangngu i Yakub. I tou napaapiddu indi 
maola'a sasamba si Esau, mawune. Allangngu i Yakub sassane mattuṛṛuta si 
yami.’ ” 
19-20Su allangnge aruane, atallune wuṛṛu su anambon taumata apan 
niapamanara mallu'adda manga ammula᷊nnu winatangnga udde, 
nionggola᷊nnu parenta apan uasulu᷊ngnga. Ana waugu i Yakub maṛṛingidda i 
tou wotongnge masalo᷊'i Esau ringannu aonggola udde, na'oman sara 
amungkangngu massombate, i Esau wotongnge magampungnga si tou. 
21Nariadi i tou napaawawa aonggola udde dorone, ewe'e i tou sassane 
nanaṛṛabbi su rasanna. 

I Yakub nallaṛṛawa'a su Pniel 

22Su ṛabbi udde lai i Yakub napu'ote ana see nangapiddu ruan katou 
awingnge, awingnge su liudde wuṛṛu siri mapulo᷊ assa anangnge, tinumumbe 
Salu᷊kku Yabok. 
23Napawe buatte nalliu mangitou, i tou nabelengnga wuṛṛu napaapidu 
ala᷊wo'u pussaane watukku samba'an salu᷊kka. 
24Arawe i tou natantangke sassane. Ne nirumantate sangkatou esakka 
nallaṛṛawa'i Yakub naddatingngu maranin nallo. 

25Napawe taumata udde naapendamma manungku i tou tawe maauntungnga 
sulalu᷊mmu pallaṛṛawa'a udde, i tou namuulla si Yakub su tapannangnge, 
na'oman sara pasasondoṛṛannu tapanangnge naggali᷊sa. 
26Ana see unnu taumata udde, “Pallosa'a i ya'u; tate mala᷊nnu lai matannallo 
sumabbangke.” I Yakub sinumimbakka, “I ya'u tawe mamallosi i Tuangnga, 
tabbene'e amungkangu i Tuangnga mangala᷊matta si ya'u.” 
27“Isai arannu?” aiwalo᷊n taumata udde, “I Yakub” sasimbakke. 
28Taumata udde nabbisara, “Arannu wali᷊newe i Yakub. I'o buatte 
nallaṛṛawa'u Ruata wuṛṛu ringannu taumata, wuṛṛu i'o naauntunga; ana 
waugu udde arannu niwalute i Israel.” 
29I Yakub nabbisara, “Walo᷊a'e aranni Tuangnga.” Arawe taumata udde 
sinumimbakka, “Tawe su ṛinone i'o maiwalo᷊n arangku!” Ana see i Tou 
nangala᷊matte si Yakub. 
30Wua'udde i Yakub nabbisara, “I ya'u buatte nassomba uahahati ringannu 
Ruata, wuṛṛu i ya'u ta'e wiakka.” Ana waugu udde tampa udde nissagon tou 
Pniel. 
31Su tempo matannallo sumabangke, i Yakub nanantangken Pniel, wuṛṛu i 
tou u'ento ana waugu passondorannu tapanangnge naggali᷊sa. 
32Naddatingngu orassa indi lai papapulunni Israel tawe uminassa ṛemessa 
apan ua'oossa tapanna'u winatangnga, ana waugu i Yakub buatte nipuulla su 
tapannangnge. 

Pandariaddi 33 

I Yakub nassomban i Esau 

1I Yakub naasilo si Esau nirumanta ringannu appatu ṛasutta taumatane. Ana 
waugu udde i tou nattahia manga anangnge su wallati i Lea, i Rahel wuṛṛu 
ruan katou awingnge su liudde. 

2Awingnge su liudde ruan katou suadio'a ringannu anangnge niaddo su 
saruanne, wua'udde i Lea suadio'a ringannu manga anangnge, ana see i Rahel 
wuṛṛu i Yusuf su liudde atonna. 
3I Yakub u'amatta su saruanni mangitou sarangkanambone, wuṛṛu apiddu 
mangundanin iaangnge, i tou nassuba na'oman sara paapitu. 
4Arawe i Esau tinumala᷊ngnga naisasomban i Yakub, ana see naṛṛa'uppa ana 
see nangari'a. Wuṛṛu ruan katou taumata udde uala᷊lu᷊aite. 
5Napawe i Esau naasilo anambon bawine wuṛṛu manga ana'a udde, i tou 
naiwalo᷊, “ Isai i mangitou apan suadio'a ringannu indi?” “I mangitou manga 
ana'u,” sasimbakki Yakub, “Ruata nangonggolu manga ana'a udde si ya'u.” 
6Wua'udde manga awingnge su liudde niumamatte ringannu manga ana'i 
mangitou, ana see nassubba. 
7Wua'udde nirumantate i Lea suadio'a ringannu manga anangnge, wuṛṛu 
panginsueanne i Yusuf wuṛṛu i Rahel nangundani ana see i mangitou 
sarangkanambone nassubba. 
8I Esau naiwalo᷊, “Apa pandumannu ringannu taumata aroddi anambone 
apan nassomba'u tanginna?” I Yakub sinumimbakka, “Tadea'u ipalluassa 
naungngu Iaangnga.” 
9Arawe i Esau nabbisara, “Nasuungke darotongku, ariete i'o mangonggolu 
aonggola si ya'u.” 
10Unni Yakub, “Arie! Amungkangu i ya'u buatte nalluassa naungngu 
Iaangnga, sengkampe sasamba'u indi. Si ya'u, naasilo hatin Iaangnga ere lai 
naasilo hatin Duata, ana waugu Iaangnga aroddi masaṛṛionto'a si ya'u. 
11I ya'u sumala᷊nde, sengkampe sasamba apan buatte niapi'u indi. Ruata 
buatte nangonggolu naungnga mapia si ya'u wuṛṛu nangonggolu ala᷊wo'u 
sarangkanambone apan ta'u hagausanna.” I Yakub sidutu mammata'a 
na'oman sara i Esau nanengkamma aonggola udde. 

12Ana see i Esau nabbisara, “Wette i ite masasadia inaite, i ya'u sarun 
umamatta malliu ṛoro si yamiu.” 
13I Yakub sinumimbakka, “Iaangnga masingkatta manungku manga ana'u 
indi ta'e lome, wuṛṛu i ya'u ṛinone maadunna ringannu anambon 
binatangnga apan tantala᷊nna ta'e mappasusu. Amungkangngu ulu᷊hanna 
mali᷊ha-li᷊hakka, salaiwe tumba'u allo massallo, ne anambon ammula᷊nnu 
winatangnga udde sarun mate. 
14Amatte palliu ṛorote, i ya'u manantuṛṛutte ringannu mali᷊wue. I ya'u sarun 
umamatta masaṛṛawutta ringannu winatangnga wuṛṛu manga ana'u indi 
ma'oman sara ma'enggenna Iaangnga su Edom.” 
15Unni Esau, “Amungkangngu aroddi, mappianne i ya'u manantangngu 
manga pira taumata'u si'o.” Arawe i Yakub sinumimbakka, “Ariete 
mattinsahadda, i ya'u tumbau maapulu malluassa naungngu Iaangnga.” 
16Etearoddi i Esau nabelengnga poi watukku Edom. 
17Arawe i Yakub inaite watukku Sukot, ana see napararisikku wale᷊n tou 
wuṛṛu tampan passiringannu manga winatangnge. Ana waugu udde tampa 
udde nissago Sukot. 
18Sulalu᷊mmu amatanna wuassu Mesopotamia, i Yakub na'omate ringannu 
sala᷊matta su soa i Sikhem su wanua Kanaan, ana see nangattingngu rasanne 
su sambau wadda'a maranin soa udde. 
19Wadda'a tampan paddasananne udde niwallianne wuassu papapulunni 
Hemor, iamangngi Sikhem, ringannu arega maṛṛasutta roitta sala᷊'a. 
20Wua'udde i tou napararisikku mezbah isudde wuṛṛu nissagon tou “El, 
Ruatan Israel”. 

Pandariaddi 34 

Paṛṛaṛampassa si Dina 

1Su allo sambau, i Dina ana'i Yakub wuṛṛu i Lea, wawine, nattembo manga 
pira wawinen Kanaan. 

2Napawe i Sikhem, ana'i Hemor taumatan i Hewi apan naola'a ratu su 
wageangnge udde naasilo si Dina, maṛṛuala udde tinala᷊ngnge, ana see 
nilale᷊on tou. 
3Arawe i tou tumanite ninumemman i Dina, na'oman sara piate naungnga si 
Dina wuṛṛu maddea'a tadea'u maṛṛuala udde lai pia naungnga si tou. 
4Unni Sikhem su iamangnge, “I ya'u madorongnga Iamangnga 
mattinsahadda tadea'u maasomba maṛṛuala udde maola'a wageangku. I ya'u 
mapulu atonna mawingngi tou.” 
5I Yakub naaringikka manungku anangnge buatte nilale᷊o awawantuge, 
arawe ana waugu manga anangnge tantala᷊nna uariaga manga winatangnga 
su wadda'a, i tou tawe napa'ola'a apa-apa tantala᷊nna i mangitou taambe 
napule᷊. 
6I Hemor, iamangngi Sikhem, nirumanta ringanni Yakub inai ma'a'atokki tou. 
7Naṛṛindo'a su tempo udde manga ana'i Yakub napule᷊ wuassu wadda'a. 
Naaringikka watti'a udde, i mangitou niṛṛumindu'a wuṛṛu lembon massa'u. 
Ana waugu ringannu nandale᷊o ana'i Yakub udde, i Sikhem buatte nalobbossa 
anambon taumatan Israel. 
8Unni Hemor si Yakub, “Ana'u i Sikhem, pia apulu su ana'u Tuṛṛangnga; i 
ya'u sumala᷊nde tadea'u Tuṛṛangnga mamalan ana'u ma'awingngi tou. 
9Wette i ite mabbaidda manungku balahannu Tuṛṛangnga wuṛṛu balahannu 
i yami wotongngete ma'awingnga. 
10Ne manga Tuṛṛangnga wotongngete matana'a suadio'a ringanni yami su 
wanua indi; suapawe ipa'apulun Tuṛṛangnga. Manga tuṛṛangnga wotongnge 
mabbalu᷊'a ringannu tawe sala᷊wangnge wuṛṛu manahuanna darotongnga.” 
11Wua'udde i Sikhem nabbisara iamangngi Dina wuṛṛu manga iaangnge, 
“Suungete darorongku indi, ne i ya'u sarun mangonggolu apa apan ipaapulun 
kamiu. 

12Walo᷊a'e lala᷊ntakke apa apan ipaapulun kamiu, wuṛṛu tantuna'e wula᷊wannu 
awingnge. I ya'u sarun mangonggola ala᷊wo'u apan doronganni yamiu, 
addonganne i yamiu mamala'u maawingngu maṛṛuala udde.” 
13Ana waugu i Sikhem buatte nandale᷊o awawantugu tuari mangitou i Dina, 
manga ana'i Yakub nangawusu si Sikhem wuṛṛu si Hemor iamangnge. 
14Unni mangitou su taumata darua udde, “I yami massili mamalan tuarin 
kami ma'awingnga ringannu taumata apan tawe nisunatta. 
15I yami tumba'u ma'apulun darorongngi yamiu udde ringannu sambau 
riandi, eteudde: I yamiu ṛinone mabbali᷊ ere i yami, atappasanne anambon 
esakka su wallati yamiu ṛinone sunatanna. 
16Wua'udde i yami sarun manuungngu darorongngu su ola'u pa'a'awingnga 
lo'a udde. I yami sarun mamanua su wallati yamiu wuṛṛu mabbali᷊ walahanna 
sambau ringanni yamiu. 
17Arawe amungkangu i yamiu madiri manengkamma manga rianding kami, 
wuṛṛu madiri sunatanna, i yami sarun mangule᷊ apia maṛṛuala udde wuṛṛu 
iapidda mapule᷊.” 
18I Hemor wuṛṛu i Sikhem mammendamma manga riandi udde su ṛinone, 
19wuṛṛu i Sikhem malu᷊assa manuungngu riandi udde ana waugu i tou 
maapulun i Dina. Su wallatu anambon ṛuanganne, ete i Sikhem apan pia 
saṛṛaungnge. 
20Wua'udde i Hemor wuṛṛu i Sikhem inaite watukku tampa paammula᷊nna su 
ngara pasallangannu soa, wuṛṛu nabbisara su tumana'u soa mangitou arendi, 
21“Manga taumatan Israel udde haweng kite. Nariaddi wala'e i mangitou 
matana'a su wanua indi suadio'a ringanni ite wuṛṛu walate i mangitou inai 
su ala᷊wo'u tampa apan ipapulu mangitou. Wanua indi mala᷊la᷊ngnga atonna 
si mangitou. I ite wotongnge ma'awingngu manga maṛṛualan mangitou, 
wuṛṛu i mangitou lai wotongnge maawingngu manga maṛṛualan kite. 

22Arawe manga taumata udde tumba'u mappulu matana'a susambau ringanni 
ite wuṛṛu mabbali᷊ walahanna sambau ringanni ite ringannu sambau riandi, 
eteudde: anambon esakka su wallati ite ṛinone sunatanna ere lai i mangitou. 
23Ne anambon ammula᷊nnu winatangngi mangitou wuṛṛu ala᷊wo'u 
darotongngi mangitou mabbali᷊ pussa'ang kite. Nariaddi wette i ite umirete 
darorongngi mangitou tadea'u i mangitou matana'a su sampunna ringanni 
ite.” 
24Anambon tumana'u soa apan uaammulla udde niumiren darorongngi 
Hemor wuṛṛu i Sikhem, ana see anambon esakka saṛṛen tumuwo su soa udde 
nisunatta. 
25Tallu allo wua'udde, napawe manga taumata esakka udde ta'e 
uapendamma atataddu'a ana waugu nisunatta, ruan katou ana'i Yakub, 
eteudde iaangngi Dina aranne i Simeon wuṛṛu i Lewi, nanganu hale᷊len tarua, 
ana see ringannu mala᷊nna-la᷊nnaba sinumutta sulalu᷊mmu soa. Wua'udde 
itarua namate anambon taumata esakka isudde, 
26nasutta lai i Hemor wuṛṛu i Sikhem. Ana see itarua nangala᷊ppa si Dina 
wuassu wale᷊n i Sikhem niapidda napule᷊. 
27Napawe pamamate udde nali᷊udda, manga ana'i Yakub waine nangaṛṛo soa 
udde maola'a wawali᷊ssa ana waugu tuari mangitou buatte nilale᷊o 
awawantuge. 
28I mangitou nanganu ammula᷊nnu ambinga domba, sapi, keledai, wuṛṛu 
ala᷊wo'a sulalu᷊mmu soa wuṛṛu su wadda'a. 
29I mangitou nanganu anambon darotongnga apan maarega, nanametta 
anambon bawine wuṛṛu ala᷊ṛṛana'a wuṛṛu ala᷊wo'u lalo᷊ṛṛon manga wale᷊n su 
soa udde. 
30I Yakub nabbisara si Simeon wuṛṛu si Lewi, “Iradua napaasusa'u. Orassa 
indi taumatan Kanaan wuṛṛu taumatan Feris wuṛṛu anambon tumana'u 
wanua indi sarun mandantingku. Manga taumatan kite matulu᷊; amungkangu 

manga tumana'u wanua udde maammula mandoappa wuṛṛu mamangalo si 
ya'u, anambon amonanni ite pateanna.” 
31Arawe i mangitou sinumimbakka, “I yami tawe mapaawalan tuaring kami 
niola'a naali᷊hidda wawine masandaga.” 

Pandariaddi 35 

I Yakub wuṛṛu ammul᷊annu taumatane inaite watukku Betel 

1Su allo sambau Ruata nabbisara si Yakub, “Ete i Ya'u Ruata apan naipasilon 
batangan-Ne si'o su tempo i'o tinumala᷊ngngu iaangngu i Esau. Inaite 
paali᷊hakka watukku Betel. Atana'e isudde wuṛṛu pararisiṛṛa'e samba'u 
mezbah huna'u.” 
2-3Ana see i Yakub nabbisara su amonanne wuṛṛu su anambon taumata apan 
suadio'a ringanni tou, “I ite inaite wua isindi mabatukku Betel. Isudde i ya'u 
sarun mapararisikku mezbahu Duata apan buatte nantulu᷊ngku su tempon 
asasusa'u wuṛṛu apan buatte nallu'adda su alo᷊'engngu amatangku. Nariaddi 
rammea'e paalu᷊annu manga monganna apan sasahipunannu; pa'ola'e 
lala᷊ghun pamamaresi wadangnga wuṛṛu palluṛṛeten laubba waresi.” 
4Ana see i mangitou manantillu anambon paalu᷊annu monganna si Yakub 
apan sasahipunanni mangitou wuṛṛu lai ngante-ngante mangitou. Anambon 
saranapa udde niali᷊n i Yakub su alu᷊ngngu alu wahewalla maranin soan i 
Sikhem. 
5Su tempo i Yakub wuṛṛu ammula᷊nnu amonanne inaite, Ruata nandantan 
atata'utta su tumana'u manga soa maranine, na'oman sara i mangitou tawe 
nangenggenna si Yakub wuṛṛu ammula᷊nnu amonanne. 
6Ana see i mangitou na'omate su leta'u Kanaan su soan Betel apan dorone 
aranne Lus. 
7Isudde i Yakub napararisikku mezbah wuṛṛu tampa udde nissago “El-Betel”, 
ana waugu Ruata buatte naipasilon batangan-Ne si tou isudde su tempo i tou 
tinumala᷊ngngu iaangnge. 

8Poiaroddi lai Debora, mamamaduli᷊ si Ribka, nate ana see nilabbingnga su 
alu᷊ngngu alu wahewalla su samba'an timukku soa udde. Ana waugu udde 
alu udde nissago “Alu Lalu᷊ai”. 

Ruata nangal᷊amatta si Yakub su Betel 

9Napawe i Yakub nabelengke wuassu Mesopotamia, Ruata naipasilon 
batangan-Ne apia si tou wuṛṛu nangala᷊matta si tou. 
10Wisara Ruata si tou, “I'o tate lai isaggo i Yakub, ewe'e i Israel.” Etearoddi i 
tou nissagon Ruata i Israel. 
11Ana see Ruata nabbisara apia, “Ete i Ya'u Ruata Lembontaṛṛino. I'o 
pabbalage ringannu manambo-nambo! I'o sarun manossokku manga 
balahanna wuṛṛu maola'a iamangngu ala᷊mona manga ratu. 
12Wanua apan buatte Ta'u nionggola si Abraham wuṛṛu si Ishak, sarun Ta'u 
ionggola si'o wuṛṛu su papapulunnu.” 
13Wua'udde Ruata nanantangngi Yakub. 
14Su tampan Duata nabbisara si Yakub; i tou namasi'u sambau watu 
pananaunganna. Ana see watu udde nionggola su Ruata ringannu nallali᷊nnu 
anggore wuṛṛu lanan zaitun su wowone. 
15Tampa udde nissagon tou “Betel”. 

I Rahel nate 

16Wua'udde i Yakub wuṛṛu ammula᷊nnu taumatane nanantangken Betel. Su 
tempon i mangitou ta'e marau wuassu Efrata, nia'omante tempone i Rahel 
mangunsiwe. Arawe anangnge masahadda isungkangnga. 
17Su tempon taddu'u pangangunsiwene nangillembote, nabbisarate 
mapapanden mangunsiwe si tou, “Paahewalla naungngu, i Rahel, anangngu 
esakka apia.” 
18Arawe i Rahel maraniten mate, wuṛṛu su tempo i tou manginsuete 
sasangngone, ana'a udde nissagon tou i Ben-Oni arawe nissagon iamangnge 
i Benyamin. 

19Napawe i Rahel natete, i tou nilabbingnga su winggin dala᷊nna apan matuda 
watukku Efrata, apan orassa indi aranne Betlehem. 
20I Yakub napararisikku sambau watu pananaunganna isudde, wuṛṛu 
naddatingngu orassa indi lai labbingngi Rahel ta'e tatialannu watu udde. 
21Wua'udde i Yakub nanassukku amatanne, ana see namasi'u rasanne su 
sambau tampa sumabbi candi Eder. 
22Tantala᷊nna i mangitou uatana'a su tampa udde i Ruben natiilla ringanni 
Bilha, awingngu iamangnge su liudde. Olangnge udde niasingkatanni Yakub, 
wuṛṛu i tou nasa'u atonna. 

Al᷊aṛṛana'i Yakub 
(1Ta. 2:1-2) 

I Yakub uatahuanna siri mapulo᷊ dua ana'a esakka. 
23Manga ana'i Lea eteudde i Ruben (ana'i Yakub pahulu), i Simeon, i Lewi, i 
Yehuda, i Isakhar wuṛṛu i Zebulon. 
24Manga ana'i Rahel eteudde i Yusuf wuṛṛu i Benyamin. 
25Manga ana'i Bilha, allangngi Rahel eteudde i Dan wuṛṛu i Naftali. 
26Manga ana'i Zilpa, allangngi Lea eteudde i Gad wuṛṛu i Asyer. Manga ana'a 
udde niasungkanga su Mesopotamia. 

I Ishak nate 

27Ana see i Yakub na'omate ringanni Ishak iamangnge, su tampa atatanaanne 
su Mamre maranin Hebron. (Dorone i Abraham iupungnge, uataana'a lai 
poiaroddi). 
28-29Su uukka apan timmadete, eteudde maṛṛasutta ualu᷊n pulo᷊ su tonnane, i 
Ishak nate wuṛṛu nilabbingngi Esau, i Yakub wuṛṛu manga anangnge. 

Pandariaddi 36 

Papapulunni Esau 
(1Ta. 1:34-37) 

1Indiwe papapulunni Esau apan isassago lai i Edom. 

2I Esau na'awingngu siri tallu wawinen Kanaan, eteudde: i Ada, ana'i Elon 
taumatan i Het; i Oholibama, ana'i Ana wuṛṛu pulunni Zibeon taumatan i 
Hewi; 
3i Basmat, ana'i Ismael wuṛṛu tuarin i Nebayot. 
4I Ada nanungkangi Elifas, i Basmat nanungkangi Rehuel, 
5wuṛṛu i Oholibama nanungkangi Yeus, i Yaelam wuṛṛu i Korah. Manga ana'a 
udde sarangkanambone niasungkanga su wanua Kanaan. 
6Wua'udde i Esau nanantangngi Yakub wuṛṛu inaite watukku wanua waine 
nangapiddu anambon awingnge, anangnge wuṛṛu anambon taumata apan 
uatana'a su wale᷊ne, suadio'a ringannu manga winatangnga wuṛṛu 
darotongnge apan niasombanganne su Kanaan. 
7I Esau nattale᷊m i Yakub ana waugu darotongngi mangitou tumaniten 
manambo na'oman sara i mangitou tawe mapabiakka su sambau. Ana see lai 
su wanua apan atatanaanni mangitou udde tawe mattiudda annu 
winatangngi mangitou apan tumanite manambo udde. 
8Ne i Esau apan isassago lai i Edom, namanuate su wageangngu panenteannu 
Seir. 
9Indiwe papapulunni Esau, ala᷊monan taumatan i Edom. 
10-13Awingngi Esau aranne i Ada nanungkangu sangkatou ana'a esakka, 
aranne i Elifas. Wuṛṛu i Elifas pia siri lima ana'a esakka, eteudde; i Teman, i 
Omar, i Zefo, i Gaetam wuṛṛu i Kenas. I Elifas pia awingnge su liudde, aranne 
i Timna. I tou nanungkangu ana'a esakka aranne i Amalek. Awingngi Esau 
aranne i Basmat nanungkangu sangkatou ana'a esakka aranne i Rehuel. 
Wuṛṛu i Rehuel naasomba siri appata ana'a esakka, eteudde; i Nahat, i Zerah, 
i Syama wuṛṛu i Miza. 
14Awingngi Esau aranne i Oholibama, eteudde ana'i Ana wuṛṛu pulunni 
Zibeon, nanungkangu siri tallu ana'a esakka, eteudde; i Yeus, i Yaelam wuṛṛu 
i Korah. 



106 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

15Indiwe timmadu ṛuangannu papapulunni Esau: i Elifas, ana'i Esau 
pahulu᷊ne, eteudde ala᷊mona manga ṛuanganna manansunna indi; i Teman, i 
Omar, i Zefo, i Kenas, 
16i Korah, i Gaetam wuṛṛu i Amalek. I mangitou sarangkanambone udde 
papapulunni Ada, awingngi Esau. 
17I Rehuel, ana'i Esau, eteudde iupungngu manga ṛuanganna manansunna 
indi: i Nahat, i Zerah, i Syama wuṛṛu i Miza. I mangitou sarangkanambone 
papapulunni Basmat, awingngi Esau. 
18Manga ṛuanganna manansunna indi eteudde papapulunni Esau wuassu 
awingnge aranne i Oholibama ana'i Ana, eteudde: i Yeus, i Yaelam wuṛṛu i 
Korah. 
19Anambon ṛuanganna udde papapulunni Esau. 

Papapulunni Seir 
(1Ta. 1:38-42) 

20-21Tumana'u leta'u Edom tutune nitahia wuassu manga ṛuanganna 
papapulunni Seir, taumatan i Hori. Manga ṛuanganna udde eteudde: i Lotan, 
i Syobal, i Zibeon, i Ana, i Disyon, i Ezer wuṛṛu i Disyan. 
22I Lotan eteudde iupungngu ṛuanganni Hori wuṛṛu i Heman (i Lotan pia 
tuṛṛangnge wawine, eteudde i Timna.) 
23I Syobal eteudde iupungngu ṛuanganni; Alwan, i Manahat, i Ebal, i Syefo 
wuṛṛu i Onam. 
24I Zibeon pia duang katou ana'a esakka, eteudde i Aya wuṛṛu i Ana. (Ete i 
Ana indi apan naasangkalla manga ali᷊matang kua'e malo᷊so su wadda'a, su 
tempo i tou tantala᷊nna mallu'adda manga keledain iamangnge). 
25-26I Ana eteudde iamangngi Disyon iupungngu ṛuanganni: Hemdan, i 
Esyban, i Yitran wuṛṛu i Keran. I Ana lai uatahuanna sangkatou ana'a 
wawine, aranne i Oholibama. 
27I Ezer ala᷊monan ṛuanganni: Bilhan, i Zaawan, wuṛṛu i Akan. 

28I Disyan ala᷊monan ṛuanganni Us wuṛṛu i Aran. 
29-30Ete indi manga ṛuanganni Hori su wanua Edom; i Lotan, i Syobal, i 
Zibeon, i Ana, i Disyon, i Ezer wuṛṛu i Disyan. 

Manga Ratun Edom 
(1Ta. 1:43-54) 

31-39Tantala᷊nna taambe ratu apan uaparenta su Israel, manga ratu apan 
manansunna indi uaparenta su leta'u Edom ringannu uala᷊lo᷊lo᷊ssa: I Bela ana'i 
Beor wuassu Dinhaba. I Yobab ana'i Zera wuassu Bozra. I Husyam wuassu 
wageangngu leta'u Teman. I Hadad ana'i Bedad wuassu Awit (ete i tou apan 
nalluṛṛugu taumatan Midian sulalu᷊mmu pangalo su wageangngu leta'u 
Moab). I Samla wuṛṛu i Masreka. I Saul wuassu Rehobot su wiwikku Salu᷊. I 
Baal-Hanan ana'i Akhbor. I Hadar wuassu Pahu (awingnge aranne I 
Mehetabeel, ana'i Matred wuṛṛu pulunni Mezahab). 
40-43I Esau uddewe ala᷊mona manga ṛuangannu Edom manansunna indi; i 
Timna, i Alwa, i Yetet, i Oholibama, i Ela, i Pinon, i Kenas, i Teman, i Mibzar, 
i Magdiel, wuṛṛu i Iram. Suapan ṛuanganna nangonggolu aranne su 
wageangngu leta'a apan atatanaanne. 

Pandariaddi 37 

I Yusuf wuṛṛu manga tuṛṛangnge 

1I Yakub namanuate su wanua Kanaan, su tampa atatanaannu iamangnge, 
2wuṛṛu ete indi watti'u amonanni Yakub. Su tempo i Yusuf, ana'i Yakub 
uukke mapulo᷊ pitu su tonnane, i tou uapaduli᷊ ammula᷊nnu ambinga domba 
suadio'a ringannu manga iaangnge, eteudde ana'i Bilha wuṛṛu i Zilpha, ruan 
katou awingngu iamangnge waine. I tou nangalae su iamangnge inolaanna 
lale᷊o apan niola'u manga iaangnge. 
3I Yakub lembon marangngu si Yusuf wuassu anambon anangnge waine, ana 
waugu i Yusuf niasungkanga su tempo iamangnge timmadete. Su allo 
sambau i Yusuf niolaanni tou sambau juba apan lembon maṛṛa mago. 

4Napawe manga iaangngi Yusuf naasilo manungku iamangngi mangitou 
lembon marangngu si Yusuf wuassi mangitou, i mangitou nasa'ute si Yusuf, 
na'oman sara i mangitou maddirite maggahatton tou. 
5Su ṛabbi sambau i Yusuf nabbali᷊awa, wuṛṛu napawe i tou nabbati'u 
wali᷊awane udde su manga iaangnge, i mangitou lembon massa'u si tou. 
6Ete indi apan niwatti'i Yusuf si mangitou, “Paddaringikka! 
7I ya'u nabbali᷊awa i ite sarangkanambone tantala᷊nna su wailla mamma'isa 
gandumma, ana see gandumma tatahuanangku dirumarisikka matuli᷊dda. 
Manga gandummi yamiu apan buatte niwa'issa namali᷊wutta gandumma 
apan buatte ta'u niwa'issa ana see nassubba si tou.” 
8“I'o massunna manungku i'o sarun maola'a ratu wuṛṛu uataṛṛino si yami?” 
wisaran manga iaangnge. Ana see lembon massa'ute i mangitou si tou ana 
waugu manga wali᷊awane wuṛṛu ana waugu sarangkanambone apan buatte 
niwatti'i tou. 
9Wua'udde i Yusuf nabbali᷊awa apia, wuṛṛu i tou nabbatti'a su manga 
iaangnge, “I ya'u nabbali᷊awa apia, i ya'u naasilo matannallo, wula᷊nna wuṛṛu 
mapulo᷊ dua anumpitanna nassubba si ya'u.” 
10Wali᷊awa udde niwatti'i tou lai su iamangnge, wuṛṛu iamangnge nanagu si 
tou, wisarane, “Wali᷊awa apa udde? Su ṛingirannu i ya'u, inangngu wuṛṛu 
manga tuṛṛangngu sarun dumanta wuṛṛu massubba si'o?” 
11Manga iaangngi Yusuf piate naungnga lale᷊o si tou, arawe iamangnge sidutu 
maṛṛingiddu wali᷊awa udde. 

I Yusuf niwal᷊u'a wuṛṛu niapidda watukku Mesir 

12Su allo sambau su tempo manga iaangngi Yusuf inaite watukku Sikhem 
mallu'adda ammula᷊nnu ambinga domban iamangngi mangitou, 
13i Yakub nabbisarate si Yusuf, “Roote watukku Sikhem, su tampa manga 
iaangngu mallu'adda ammula᷊nnu ambinga domban kite.” I Yusuf 
sinumimbakka, “Ore Papa.” 

14Iamangnge nabbisara, “Ellehete ereapa olangnge manga iaangngu wuṛṛu 
ammula᷊nnu ambinga domba, ana see pabbelengke pabbalo᷊ si ya'u.” Ne i tou 
namallosen i Yusuf inaite nanantangngu Wawala᷊nnu Hebron. Tawe nala᷊nnu 
i Yusuf na'omate su Sikhem. 
15Tantala᷊nna i tou u'aamatta uapapale᷊le su wadda'a, i tou nassombaten 
sangkatou esakka wuṛṛu naiwalo᷊ si tou, “Apa raddeaannu?” 
16“Manga iaangku. I mangitou tantala᷊nna uariaga ammula᷊nnu ambinga 
domba,” sasimbakki Yusuf, “I Papa masingkatta suapa i mangitou uatana'a?” 
17Sasimbakku taumata udde, “I mangitou nangingkatte wua isindi. I ya'u 
naaringikka manungku i mangitou inai watukku Dotan.” Ana see i Yusuf 
inaite nattuṛṛutta manga iaangnge wuṛṛu inaratinganna i mangitou su Dotan. 
18Ro'en ta'e marau i mangitou naasilote si Yusuf, wuṛṛu tantala᷊nna i tou 
taambe na'oma ringanni mangitou, i mangitou nabbaidda mamate si tou. 
19Unni mangitou sangkatou ringannu sangkatou, “Pa'elega, i taṛṛa wali᷊awa 
nirumantate. 
20Wette pateanni ite i tou, wuṛṛu winalu᷊nanne iramme su paṛṛihi mamara. 
Mantewe iwalo᷊n kite manungku i tou nate niaṛṛatu winatangnga mala᷊ṛṛaga. 
Ellehanten kite ereapa sali᷊mmurine manga wali᷊awane udde.” 
21I Ruben naaringikka ṛiinni mangitou udde, ana see i tou madea'a lala᷊nne 
manala᷊matta si Yusuf. “Arie pappate i tou,” wisarane. 
22“I tou ilomboteng kite sulalu᷊mmu paṛṛihi su wadda'a indi, arawe 
imbaṛṛangnga i ite mamuulla ara'e mallessa si tou.” Olangnge udde 
niwisarane ana waugu i tou pia pandumma manala᷊matta si Yusuf wuṛṛu 
mandolokki tou iapaapule᷊ watukku wale᷊n. 
23Napawe i Yusuf na'omate ringannu manga iaangnge, ringannu maṛṛagissa 
i mangitou nalluatta juban i Yusuf apan tumaniten maṛṛamaga udde. 
24Ana see i mangitou namole᷊ngnga si tou wuṛṛu nilombo sulalu᷊mmu paṛṛihi 
apan mamara. 

25Tantala᷊nna i mangitou u'anna, inaṛṛombanganne i mangitou naasilo 
sambau ammula᷊nnu taumatan Ismael apan tantala᷊n sulalu᷊mmu amatanna 
wuassu Gilead watukku Mesir. Manga unta mangitou lalu᷊ranannu manga 
rampa-rampa wuṛṛu anggore namarate. 
26Ana see i Yehuda nabbisara su manga tuṛṛangnge, “Apa hunane mamate 
tuaring, kite wuṛṛu mangadapingngu pamamate udde? 
27Wette i ite mabbalu᷊'i tou su taumatan Ismael udde. Ariete i ite manansara 
si tou. Salaiwe ereapa i tou tuarin kite sassane.” Manga tuṛṛangnge 
inumirete, 
28wuṛṛu napawe manga pira mabbawalu᷊'a wuassu Midian sinumabbi, i Yusuf 
niapaasabangu manga iaangnge wuassu lalu᷊mmu paṛṛihi udde ana see 
niwalu᷊'a su taumatan Ismael udde ringannu aregane ruan pulo᷊ roitta sala᷊'a. 
Wua'udde i tou niapiddu manga mabbawalu᷊'a udde watukku Mesir. 
29Napawe nabelengnga su paṛṛihi udde wuṛṛu tawe naasilo si Yusuf isudde, 
i tou nanggesa'a laungnge ana waugu massusa. 
30I tou nabelengnga ringannu manga tuṛṛangnge wuṛṛu nabbisara, “Ana'a 
udde tate baddi'a isudde! Apa sarun ta'u olaanna orassa indi?” 
31Ana see i mangitou namototte ambinga sambau wuṛṛu nangammon juban 
i Yusuf sulalu᷊mmu daṛṛan ambinga udde. 
32Wua'udde juba udde niapa'untuddi mangitou ringannu iamangngi 
mangitou ringannu tanatane, “Juba indi niasombanganni yami. Apa indi 
darotongngu ana'i Papa?” 
33I Yakub naaillala᷊ juban udde, ana see nabbisara, “Atonna, indi juban ana'u! 
I tou buatte nitamboannu winatangnga mala᷊ṛṛaga. Uare, ana'u i Yusuf natete 
nihesa'u winatangnga udde!” 
34I Yakub nanggesa'a laungnge ana waugu massusa wuṛṛu nalluṛṛen laubbu 
lalalo᷊. Aroddi ala᷊nnune i tou lulluain anangnge udde. 

35Anambon anangnge, mawae esakka aroddi lai wawine nirumanta 
mallimbatta, arawe i tou tawe ali᷊mbatanna. Wisarane, “Maddatingngu 
papate'u i ya'u sidutu lulluain ana'u.” Aroddite i tou sidutu lullalo᷊ ana waugu 
anangnge. 
36Tatantala᷊nna udde, su Mesir, manga taumatan Midian buatte nabbalu᷊'i 
Yusuf si Potifar, sangkatou mamanaran datu apan uaagassa mamamiaṛṛa'u 
mandariaga wale᷊n kararatuanna. 

Pandariaddi 38 

I Yehuda wuṛṛu i Tamar 

1Iraṛṛangngo su tempo udde i Yehuda nanantangngu manga tuṛṛangnge 
wuṛṛu natana'a suadio'a ringanni Hira, sangkatou esakka niarantanne wuassu 
soan Adulam. 
2Isudde i Yehuda naggawen sangkatou maṛṛualan Kanaan, ana'i Sua, ana see 
itarua na'awingnga. 
3Ana'i tarua pahulu᷊ esakka, nisaggon iamangnge i Er. 
4Ana'a aruane, esakka lai, nisaggon tou i Onan. 
5Ana'a atallune lai esakka, wuṛṛu nisaggon tou i Syela. Su tempo i Syela 
niasungkanga i Yehuda tantala᷊nna su Kezib. 
6I Yehuda nangawingngu anangnge i Er, anangnge pahulu᷊ne ringanni Tamar. 
7Pallala᷊ghun i Er tumaniten dale᷊o atonna, na'oman sara MAWU nasa'u wuṛṛu 
namate si tou. 
8Ana see i Yehuda nabbisara si Onan tuarin i Er, “Roote ringannu 
inawalu᷊annu iaangngu, wuṛṛu atiille ringanni tou. Suunga'e manaranu 
ringanni tou, ana waugu i'o tuarin awingnge; ringannu aroddi iaangngu 
wotongnge maasomba pallaṛṛite.” 
9Arawe i Onan masingkatta manungku manga anangnge sarun tawe maola'a 
pussaane. Nariaddi, suapan i tou matatamban inawalu᷊annu iaangnge udde, 

sali᷊ngnge niwalan tou maramme su liudde tadea'u iaangnge tawe maasomba 
pallaṛṛite. 
10Inolaanne udde naasa'u MAWU, wuṛṛu MAWU namate si tou lai. 
11Wua'udde i Yehuda nabbisarate si Tamar mananambone udde, 
“Pabbelengke su wale᷊n hagurangngu wuṛṛu atana'e isudde ere sangkatou 
inawalu᷊anna maddatingngu ana'u i Syela mahewalla.” I tou nabisara aroddi 
ana waugu matta'utta aṛṛengenne i Syela sarun pateannu MAWU lai, ere 
iaangnge ruan katou. Ne i Tamar napule᷊te watukku wale᷊n hagurangnge. 
12Manga pira tempo nali᷊udda awingngi Yehuda nate. Napawe nasuete 
tempone lullalo᷊, i Yehuda nangahe si Hira, hawene wuassu Adulam udde, 
inai watukku Timna, su tampa manga dombane pappolo᷊anna wambulu᷊ne. 
13I Tamar naaringikka watti'a manungku i Yehuda la'iananne sarun dumanta 
su Timna mamolo᷊ wambulu᷊ manga dombane. 
14Ne i tou nanali᷊u laubbu inawalu᷊anne ringannu laubba waine. Hatine 
nilindumanna, ana see i tou inuma'iante su ngara pasallangannu soan Enaim, 
apan addone su lala᷊nna mattudan Timna. I Tamar masingkatta atonna 
manungku i Syela ana'i Yehuda ṛembonne, wahewalle, arawe i tou taambe 
lai niawingnga ringannu umbasanna udde. 
15Napawe i Yehuda naasilo si Tamar, su sunnane wawine udde wawine 
masandaga, ana waugu hatine lali᷊ndumanna. 
16Ana see i Yehuda nangundanin tou su winggin dala᷊nna udde, wuṛṛu 
nabbisara, “Pira apan dorongannu?” I tou wagga manungku wawine udde 
mananambone sassane. I Tamar sinumimbakka, “Walate i Tuangnga.” 
17I Yehuda nabbisara apia, “I ya'u sarun mangonggola si'o samba'u ana'u 
ambinga saṛṛen tumuwo.” Sasimbakki Tamar, “Wotongnge, sawali᷊ate pia 
wataṛṛune, ma'oman sara i Tuangnga mapaapidu ambinga udde.” 
18“Apa wataṛṛune?” aiwalo᷊n i Yehuda. Sasimbakki Tamar, “Onggola᷊'e si ya'u 
cappan Tuangnga ringannu tali᷊ne wuṛṛu lai ta'inna apan aagasanni Tuangnga 

udde.” I Yehuda nangonggolu manga saranapa udde si tou, ana see itarua 
natatambate, wuṛṛu i Tamar piate illoṛṛo. 
19I Tamar napule᷊te watukku wale᷊ne wuṛṛu nalluatta lali᷊ndummu hatine, ana 
see nalluṛṛen laubbu inawalu᷊anne apia. 
20Manga pira tempo wua'udde i Yehuda nandolokki Hira, hawene, 
iapa'untuddu ambinga udde wuṛṛu mangule᷊ apia manga saranapa apan 
buatte nionggoli tou maola'a wataṛṛu, arawe i Hira tawe naasangkalla 
wawine udde. 
21I Hira mangke ma'iwalo᷊ manga taumata su Enaim, “Suapa wawine 
masandaga apan inanaramanne uala᷊ṛṛaddo su winggin dala᷊nna indi?” “Tawe 
saran paassa pia bawine masandaga isindi,” sasimbakki mangitou. 
22Ana see i Hira nabelengke apia ringanni Yehuda wuṛṛu nabbisara, “I ya'u 
tawe maasangkalla wawine udde. Tumuṛṛutu manga taumata poiaroddi tawe 
saran paassa pia wawine masandaga isudde.” 
23Unni Yehuda, “Wala'e manga saranapa udde onggola᷊'e si tou, sawali᷊ate i 
ite tawe maasomba asasili. I ya'u buatte mattinsahadda mamaekka, arawe i'o 
tawe naasangkalla si tou.” 
24Iraṛṛangngo tallu wula᷊na wua'udde i Yehuda naaringikka watti'a 
manungku i Tamar mananambone buatte naila᷊li᷊hidda wawine masandaga 
wuṛṛu piate illoṛṛo. Ana see i Yehuda mamarenta, “Ala᷊ppe i tou wuṛṛu 
tambuna'e ma'oman sara mate!” 
25Tantala᷊nna i Tamar niapidda su liudde, i tou nananata la'iananne, 
wisarane, “I ya'u piate illoṛṛo wuassu taumata apan uatahuanna manga 
saranapa indi. Parikisete isai tatahuannu cappa ringannu tali᷊ne wuṛṛu ta'inna 
indi.” 
26I Yehuda naaillala᷊ manga saranapa udde wuṛṛu nabbisara, “Wawine udde 
tawe sala᷊ne. I ya'u tawe naatipussa manara'u si tou; ṛinone i ya'u 

mangawingngi tou ringannu ana'u i Syela.” I Yehuda tate lai natatamban 
Tamar. 
27Napawe nia'omante tempone i Tamar mangunsiwe, inauranna i tou 
manungkangu ana'a ṛindua. 
28Tantala᷊nna i tou mangunsiwe, sangkatou suwallatu ana'a ṛindua udde 
napasabangngu limane, ana see biangnga nangagassa ta'iakka udde wuṛṛu 
niwa'issu wananna maṛṛamu. Wisarane, “Ana'a udde masungkanga 
paarorone.” 
29Arawe ana'a udde namelengngu ta'iakke apia, wuṛṛu eteudde ana'a sambau 
nisungkanga paarorone. Wua'udde biangnga nabbisara, “Nariaddi etearoddi 
olangngu mamata'a sumabbangnga!” Ne ana'a apan niasungkanga paarorone 
udde nissagon tou i Peres. 
30Wua'udde niasungkangke tuarine apan limane pia banannane maṛṛamu. I 
tou nisaggo i Zerah. 

Pandariaddi 39 

I Yusuf wuṛṛu awingngi Potifar 

1I Yusuf niapiddu manga taumatan Ismael udde watukku Mesir, wuṛṛu 
niwalu᷊'a si Potifar, sangkatou tembonannu ratu apan uamanara lai 
tembonannu mandariaga wale᷊n araratuanna. 
2MAWU nantulu᷊ngngi Yusuf na'oman sara i tou sidutu ma'auntunga 
sulalu᷊mmu ala᷊wo'u manarane. I tou uatana'a su wale᷊n mawune, taumatan 
Mesir udde. 
3Tuangnge naasilo manungku MAWU nantulu᷊ngngi Yusuf wuṛṛu ana waugu 
udde i Yusuf mahessi su ala᷊wo'u manara apan mammanaranne. 
4I Potifar malu᷊assa si Yusuf wuṛṛu nitenega nabbali᷊ mangangimbe si tou 
sassane; ana see i Yusuf niapamanaran tou mallu'adda amonanne wuṛṛu 
ala᷊wo'u darotongnge. 

5Nanattaka orassa udde, ana waugu i Yusuf, MAWU nangala᷊matta amonannu 
taumatan Mesir udde wuṛṛu sarangkanambone apan tatahuananne, mawae 
ete su wale᷊n ara'e su wawaila᷊nna. 
6Sarangkanambone apan tatahuananni Potifar tinantilla si Yusuf. Ringannu 
aroddi i Potifar waggaten hausannu wale᷊n tabbene'e ete ola'u wiakka. I Yusuf 
matohassa wuṛṛu maṛṛamaga. 
7Manga pira tempo ala᷊nnune, awingngi Potifar manattake pia naungnga si 
Yusuf, ana see umbasanna udde niaheanne matiilla suadio'a. 
8I Yusuf madiri wuṛṛu nabbisara si tou, “Arie pa'asa'u i Mama, i tuanga i 
Potifar buatte nanantillu ala᷊wo'u darotongnge si ya'u. I tou tate maṛṛingiddu 
manga apa su wale᷊n indi. 
9Isindi taṛṛino'u uasulu᷊ngngu taṛṛinone. Tawe saran sambau apan tawe 
niapangimanna si ya'u tumba'u i Mama tawe. Ereapa wotongnge i ya'u 
ma'ola'a ala᷊le᷊o udde wuṛṛu marosa su saruannu Ruata?” 
10Salaiwe mamiallo awingngi Potifar massalo᷊'i Yusuf, umbasanna udde 
sidutu madiri matiilla suadio'a ringanni tou. 
11Su allo sambau i Yusuf sinumutta sulalu᷊mmu wale᷊n ma'ola'a manarane, 
tawe saran sangkatou isudde. 
12Awingngi Potifar namangkassa si Yusuf su jubane wuṛṛu nabbisara, “Wette 
iaddua matiilla suadio'a.” I Yusuf nilumawangnga wuṛṛu napallossa, ana see 
tinumala᷊ngnga su liudde, arawe jubane natantanga su liman bawine udde. 
13Napawe awingngi Potifar naasilo manungku i Yusuf tinumala᷊ngke wuṛṛu 
jubane natantangke, 
14i tou namago manga mangangimbene wuṛṛu nabbisara, “Pa'ellego! 
Taumatan Ibrani apan niapiddu awingku su wale᷊n indi, nallobossa si ite. I 
tou sinumutta sulalu᷊mmu wabboa'u wuṛṛu maapulu makkampassa si ya'u, 
arawe i ya'u niumui ma'ikka-ikkata. 

15Su tempo naaringikka i ya'u u'ui, i tou tinumala᷊ngnga su liudde wuṛṛu 
jubane natantanga.” 
16Ana see awingngi Potifar nanahipunna juba udde naddatingngu awingnge 
napule᷊. 
17Napawe awingnge nawelengke, i tou apiddu nabbatti'a awingnge, 
wisarane, “Taumatan Ibrani apan niapiddu inawarendi, sinumutta 
sulalu᷊mmu wabboa'u mallobossa si ya'u. 
18Arawe su tempo i ya'u niumui, i tou tinumala᷊ngnga su liudde wuṛṛu jubane 
natantanga.” 
19I Potifar nabbali᷊ nasa'u atonna. 
20Wuṛṛu i tou nandolokka tadea'u i Yusuf sametanna wuṛṛu itaṛṛo sulalu᷊mmu 
tutupanna, su tampa tataṛṛoannu manga taumata tataṛṛangannu ratu 
uataṛṛo. 
21Arawe MAWU nantulu᷊ngngi Yusuf wuṛṛu sidutu marangngu si tou, na'oman 
sara tembonannu tutupanna marangngu si tou. 
22Manga taumata tataṛṛanganna nipangimante niapariaga si Yusuf, wuṛṛu ete 
i Yusuf tinantila᷊nnu winabbawa su ala᷊wo'u manara apan mammanaranna 
sulalu᷊mmu tutupanna udde. 
23Tembonannu tutupanna udde tate lai mallu'adda ala᷊wo'a apan buatte 
nipangimanna si Yusuf, ana waugu MAWU mantulu᷊ngngi si tou na'oman sara 
i tou mahessi su ala᷊wo'u manarane. 

Pandariaddi 40 

I Yusuf nanal᷊a'an atappasannu wal᷊iawa manga taumatan ṛuumanna 

1Manga pira tempo wua'udde ruan katou mangangimben datu Mesir, eteudde 
mangangimben ua'e wuṛṛu roti, na'ola'a pasasala᷊ su saruannu ratu. 
2Ne ratu nasa'ute su darua mangangimbe udde, 

3ana see itarua niapaasutta sulalu᷊mmu tutupanna su wale᷊n tembonannu 
mandariaga wale᷊n araratuanna udde, su tampa i Yusuf tataṛṛanganna. 
4Allannune lai mangitou su tutupanna udde, wuṛṛu mandariaga wale᷊n 
araratuanna nandolokki Yusuf niapalu᷊'adda sitarua. 
5Su ṛabbi sambau mangangimben ua'e wuṛṛu mangangimben roti udde 
sangkatou-sangkatou nabbali᷊awa. Atappasannu wali᷊awan tarua uapapaṛṛala. 
6Su tempo i Yusuf nirumanta ringanni tarua tiṛṛabine marua allo, itarua 
aellehanna massusa. 
7Ana see i tou naiwalo᷊, “Anio tuṛṛa-tuṛṛangnga aroddi massusa allo indi?” 
8Itarua sinumimbakka, “Naallawanna yambua nabbali᷊awa, wuṛṛu tawedu 
maasingkattu atappasanne.” Unni Yusuf, “Tumba'u Ruata apan mangonggola 
su taumata manala᷊'an atappasannu wali᷊awa. Annama'o wattia'a wali᷊awanu 
udde.” 
9Mangangimben ua'e udde nabbisara, “Sulalu᷊mmu wali᷊awa udde i ya'u 
naasilo pia punnu anggore su saruangku. 
10Punnu anggore udde naddanna tatallu. Wakkute manga rannane 
mannatakke madongnga, tawe nala᷊nnu manga wantine nati'akke, ana see 
wuane nala᷊hate. 
11Su tempo udde i ya'u tantala᷊nna uaagassa halasi pa'inumannu ratu, 
nariaddi ya'u nani'o wuan anggore udde wuṛṛu ta'u nipakka sulalu᷊mmu 
halasin datu, ana see ta'u niimbe si tou.” 
12I Yusuf nabbisara, “Ete indi tala᷊ane: Tatallu ranna udde atappasanne tallu 
allo. 
13Sulalu᷊mmu tallu allo indi i'o sarun ipallossu ratu, i tou sarun 
mangampunga si'o wuṛṛu mapa'awelengngu su manaranu paarorone. I'o 
sarun mangimben halasi pa'inumannu ratu ere paarorone. 

14Arawe naungewe i ya'u napawe i'o naola'e mapia. Tulu᷊nga'a hatto'u su ratu, 
tadea'u i ya'u ipallossa wuassu tutupanna indi. 
15Ana waugu, paarorone i ya'u niaṛṛo wuassu wanuan taumatan Ibrani wuṛṛu 
isindi lai, su Mesir indi, tawe saran paassa i ya'u na'ola'a ala᷊le᷊o na'oman sara 
i ya'u nitaṛṛo sulalu᷊mmu tutupanna.” 
16Napawe mangangimben doti udde naasingkatta manungku atappasannu 
wali᷊awan mangangimben ua'e mapia, ne i tou lai nabbisara si Yusuf, “I ya'u 
lai nabbali᷊awa, i ya'u uarandangu tatallu ula᷊'u roti su pua'u. 
17Sulalu᷊mmu ula᷊'a ali᷊urosone pia ala᷊wo'a hatin kukisse annu ratu, arawe 
manga manu'u winalanganna nirumanta niumanna manga kukisse udde.” 
18I Yusuf sinumimbakka, “Indiwe tala᷊'an bali᷊awa udde; Tallung kula᷊'a udde 
atappasanne tallu allo. 
19Sulalu᷊mmu tallu allo indi ratu sarun mandolokku taumata iapaponggo'a 
puanu ana see iele winalu᷊nannu su sambau riṛṛi, wuṛṛu manga manu'u 
winalanganna sarun uminassa ṛemessa wuassu winalu᷊nannu.” 
20Tallu allo wua'udde eteudde allo niasungkangannu ratu, wuṛṛu i tou 
ma'ola'a andeangnga wahewalla su anambon mamanaran araratuanne. I tou 
mamarenta tadea'u mangangimben ua'e wuṛṛu mangangimben doti 
iapasabanga wuassu tutupanna wuṛṛu iapidda sumaruanna anambon 
mamanaran araratuanna. 
21Mangangimben ua'e niapawelengnga su manarane paarorone. 
22Arawe mangangimben doti iṛṛuumanna pateanna. Sarangkanambone udde 
nariaddi ere buete niwalo᷊n i Yusuf. 
23Arawe mangangimben ua'e udde tate naanaungnga si Yusuf. I tou mangke 
naabuli᷊n tou. 

Pandariaddi 41 

I Yusuf nanal᷊a'an atappasannu manga wal᷊iawan datu Mesir 

1Napawe nali᷊ute rua tonna, ratun Mesir nabbali᷊awa, manungku i tou 
tantala᷊nna uarisikka su winggin Salu᷊kku Nil. 
2Inaṛṛombaganne pitu sapi apan mangkatawa wuṛṛu pisine lullendapa, 
sinumabangnga wuassu salu᷊kka udde ana see niumante nannalo᷊ su winggin 
salu᷊kka udde. 
3Wua'udde pitu sapi waine sinumabangnga lai; manga winatangnga udde 
maṛṛasa wuṛṛu ete pisi uapi'unna duṛṛi. Manga sapi maṛṛasa udde uarisikka 
su sandiṛṛannu manga sapi matawa, su winggin salu᷊kka udde. 
4Wua'udde manga sapi maṛṛasa nangallupa manga sapi matawa. Wua'udde 
ratu napu'ote wuassu atatiille. 
5Wua'udde i tou niamatiilanna wuṛṛu nabbali᷊awa apia. Sulalu᷊mmu 
wali᷊awane i tou naasilo pitun dae gandumma apan pia loṛṛone wuṛṛu 
nala᷊hate uatuwo su gandumma sangkalu. 
6Wua'udde tinumuwote lai pitun rae gandumma waine, apan maṛṛisitta 
wuṛṛu tinumolangnga ana waugu anginnu wadda'a. 
7Ana see rae gandumma maṛṛisitta udde nangallupa pitun rae apan pia 
loṛṛone tanginna. Wua'udde ratu napu'ote wuṛṛu naatutukka manungku i tou 
buatte nabbali᷊awa. 
8Marua allone ratu sussinggawangke, ana waugu udde i tou nandolokka 
niapawago anambon taṛṛa pani'atta wuṛṛu taumata pia asingkanne su Mesir. 
Ana see nabbati'u wali᷊awane si mangitou, arawe tawe saran sangkatou apan 
botongnge manala᷊'an atappasanne. 
9Wua'udde mangangimben ua'e namasingkatta ratu, “Allo indi allangngu 
ṛinone manga'u pasasala᷊n allangngu. 
10Dorone i Tuangnga massa'u su mangangimben doti wuṛṛu si ya'u allangngu, 
ana see i yami nitaṛṛo sulalu᷊mmu tutupanna, su wale᷊n tembonannu 
mandariagan araratuanna. 

11Su ṛabbi sambau iambua nabbali᷊awa, wuṛṛu wali᷊awang kami uapapaṛṛala 
atappasanne. 
12Sangkatou umbasanna taumatan Ibrani poiaroddi lai ringanni yami. I tou 
mangangimbe tembonannu mandariagan araratuanna udde. Iambua 
nabbatti'u wali᷊awa si tou, ana see i tou nanala᷊'an atappasannu wali᷊awa udde. 
13Nilumiatta'e sarangkanambone natipussa ere buatte niwalo᷊ne, eteudde: i 
Tuangnga napaawelengngu allang su manaran allangu paarorone, arawe 
naṛṛuumanna patenna mangangimben doti udde.” 
14Ne ratu nandolokka niapaala᷊ppa si Yusuf, wuṛṛu ringannu mali᷊hakka i tou 
niapaasabanga wuassu tutupanna. Napawe i Yusuf buatte naipolo᷊ wuṛṛu 
nangganti laubba, i tou sinumaruante ratu. 
15Ratu nabbisara si tou, “I ya'u buatte nabbali᷊awa, wuṛṛu tawe saran 
sangkatou apan botongnge manala᷊'an atappasanne. Piaddu namasingkatta si 
ya'u manungku i'o wotongnge manala᷊'an bali᷊awa.” 
16I Yusuf sinumimbakka, “Wali᷊ne allangi, Tuangku, ewe'e Ruata apan sarun 
mangonggolu tala᷊ane apan naṛṛino.” 
17Ana see ratu nabbisarate, “I ya'u nabbali᷊awa manungku i ya'u tantala᷊nna 
uarisikka su winggin Salu᷊kku Nil. 
18Ana see sinumabangke wuassu salu᷊kka udde pitu sapi apan mangkatawa 
wuṛṛu pisine lullendappa, ana see mannatakke u'anna nannalo᷊ su winggin 
salu᷊kka udde. 
19Wua'udde sinumabangke lai pitu sapi waine, apan maṛṛasa wuṛṛu ete pisi 
uapi'unna duṛṛi. Taambe saran paassa i ya'u naasilo sapi aroddi alale᷊ine su 
ahewallu Mesir. 
20Manga sapi maṛṛasa udde nangallupa pitu sapi apan mangkatawa tanginna. 
21Arawe napawe wua'udde manga sapi maṛṛasa udde ta'e lai maṛṛasa. Ana 
see i ya'u napu'ote wuassu atatiilla. 

22Wua'udde i ya'u niamatiila᷊nna wuṛṛu nabbali᷊awa apia, manungku i ya'u 
naasilo pitun rae gandumma apan pia loṛṛone wuṛṛu nala᷊hate, uatuwo su 
gandumma sangkalu. 
23Ana see tinumuwo lai pitun rae gandumma apan maṛṛasa wuṛṛu 
tinumolangnga ana waugu anginnu wadda'a. 
24Raen gandumma apan maṛṛasa udde nangallupa rae apan pia loṛṛone 
tanginna. Buatte ta'u niwatti'a wali᷊awa'u darua udde su manga taṛṛa 
pani'atta, arawe tawe saran sangkatou wotongnge maatala᷊'an atapasanne.” 
25Ana see unni Yusuf su ratu, “Wali᷊awa darua udde uasulu᷊ngnga 
atappasanne; Ruata buatte namasingkatta si Tuangku sarangkanambone 
apan sarun olaanne. 
26Sapi pitu apan matawa udde eteudde pitu tonna, wuṛṛu pitu raen 
gandumma apan pia loṛṛone udde eteudde pitu tonna lai; itarua uasulu᷊ngnga 
atappasanne. 
27Sapi pitu apan maṛṛasa, apan sinumabangnga nanansunna, see pitun dae 
gandumma apan maṛṛasa wuṛṛu tinumolangnga ana waugu anginnu wadda'a 
udde eteudde tempon araṛṛutumma ala᷊nnune pitu tonna. 
28Su ereapa apan buatte niapasingkattu allangu si Tuanga, Ruata buatte 
namasilo si Tuanga sarangkanambone apan olaanne. 
29Sarun dumanta pitu tonna maṛṛatubba tempon ala᷊la᷊idda su ahewallu 
wanua Mesir. 
30-31Wua'udde sarun dumanta pitu tonna ala᷊ṛṛutumma, wuṛṛu tempon 
ala᷊la᷊idda udde sarun abbuli᷊ananna atonna, ana waugu tempon ala᷊ṛṛutumma 
udde masaddata atonna na'oman sara wanua udde naṛṛagassa. 
32Waliawan i Tuangku nariaddi paarua, udde atappasanne manungku 
olangnge udde buatte tinantunnu Ruata wuṛṛu manungku Ruata mapaamatta 
ringannu mali᷊hakka. 

33Ana waugu udde, mappianne i Tuangku mamile sangkatou pande wuṛṛu 
pia asingkatta wuṛṛu mangonggolu taṛṛino si tou iapaatokku wanua indi. 
34-35I Tuangku lai ṛinone mapatenegu manga mammamanara waine, wuṛṛu 
mangonggola si mangitou taṛṛino ipadorongnga wageangnga ali᷊mane 
wageangnga wuassu ala᷊wo'u pangitinganna gandumma ala᷊nnune pitu tonna 
su tempon ala᷊la᷊idda udde, ana see iammulla su manga soa wuṛṛu riaganna. 
36Gandumma udde sarun maola'a saddian anna ala᷊nnune pitu tonna 
ala᷊ṛṛutumma apan sarun dumanta su Mesir. Ringannu aroddi tumanangnge 
tawe mate amalu᷊nusanna.” 

I Yusuf nitenega maola'a gubernure su Mesir 

37Ratu wuṛṛu manga mamanangan araratuanne sangkire su ṛiini Yusuf udde. 
38Ana see ratu nabbisara si mangitou, “I ite tawe maasomba taumata waine 
apan botongnge maasampali᷊u si Yusuf, ana waugu i tou aehetannu 
ghaṛṛahon Duata.” 
39Ne ratu nabbisara si Yusuf, “Ruata buatte namasingkattu sarangkanambone 
indi si'o, nariaddi natualage manungku i'o mappandeanna wuṛṛu 
massingkatanna wuassu ala᷊wo'u taumata. 
40I'o sarun ta'u itenega maola'a gubernure, wuṛṛu tumana'u 
sarangkanambone sarun tumuṛṛutta parentanu. Tumba'u i ya'u apan lembon 
uataṛṛino wuassi'o.” 
41-42Wua'udde ratu nalluatta wuassu tali᷊madone sinsinga apan 
hahambarannu tatialan araratuanna, ana see niluṛṛe su tali᷊madon i Yusuf 
apiddu nabbisara, “Ringannu indi i'o ta'u itenega maola'a gubernure su 
ahewallu Mesir.” Wua'udde i tou nalluṛṛen juba linen apan alu᷊ssa si Yusuf, 
wuṛṛu niwule᷊le su ullekane sambau ṛate wula᷊wanna. 
43Ana see i tou nangonggola si Yusuf sambau keretan araratuanna aruane 
maola'a sasa'eanne, wuṛṛu mandariaga awawantugu ratu u'amatta su 

saruannu kereta udde apiddu u'ui, “Ore! Paamata'a! Paamata'a!” Etearoddi i 
Yusuf nitenega naola'a gubernure su ahewallu Mesir. 
44Unnu ratu si tou, “Tumba'u i ya'u ratu wuṛṛu i ya'u mamasingkatta 
manungku amungkangu tawe wuassu asingkannu tawe saran sangkatou su 
ahewallu Mesir wotongnge mammanara.” 
45-46Ana see ratu nangonggolu sambau arannu Mesir si Yusuf, eteudde i 
Zafnat-Paaneah. I tou lai nangonggolu sangkatou awingnge aranne i Asnat, 
ana'i Potifera apan naola'a imam su soan Heliopolis. I Yusuf uukke tallun 
pulo᷊ su tonnane su tempo i tou nanattaka mammanara ringannu ratu Mesir. 
Ne i Yusuf nanantangken wale᷊n araratuanna wuṛṛu inaite namali᷊wutta 
ahewallu araratuanna. 
47Sulalu᷊mmu tempo pitu tonna napenen ala᷊la᷊idda udde, leta'a nangonggolu 
hessine apan manambo-nambo. 
48Gandumma udde niammuli Yusuf ana see sinahipunna su manga soa. 
Sulalu᷊mmu sambau soa i tou nanahipunna gandumma hessin manga wailla 
su ali᷊ndongannu soa udde. 
49Gandumma apan niammuli tou udde aroddi anambone na'oman sara i 
Yusuf nangillolo᷊ mangnguukka, ana waugu anambone naali᷊hidda anne su 
winggin tahalo᷊angnga. 
50Tantala᷊nna tempon ṛutumma udde taambe nia'omanna, i Asnat awingngi 
Yusuf nanungkangu ruan katou ana'a esakka. 
51Unni Yusuf, “Ruata buatte na'ola'a si ya'u naabuli᷊n ala᷊wo'u asasusa'u wuṛṛu 
su ṛuangannu iamangku.” Ana waugu udde ana'a paarorone nissagon tou “I 
Manasye”. 
52“Ruata buatte nangonggolu manga ana'a si ya'u sulalu᷊mmu tempon 
asasusa'u,” ana see anangnge aruane nissago “i Efraim”. 
53Pitu tonna tempon ala᷊la᷊idda apan buatte niapendamannu wanua Mesir 
udde nasuete. 

54Ne nirumantate pitu tonna tempon ṛutumma, ere buatte nipasingkatti 
Yusuf. Su ahewallu runia nariadite ṛutumma, arawe su ahewallu Mesir pia 
anna uaraddo. 
55Napawe tumana'u Mesir mannattake maapendamma lunussa, i mangitou 
nadorongnga anna su ratu. Ana see ratu nandolokki mangitou ringanni Yusuf 
wuṛṛu tinumuṛṛutta ala᷊wo'u apa apan nirolokki Yusuf si mangitou. 
56Napawe tempon ṛutumma udde mangke a'atambanna wuṛṛu 
a'apendamante su ahewallu wanua, i Yusuf namu'ate ala᷊wo'u wali᷊ngkaka 
wuṛṛu nabbalu᷊'u gandumma su taumatan Mesir. 
57Wuassu ahewallu runia manga taumata nirumanta watukku Mesir mamalli 
gandumma si Yusuf, ana waugu ṛutumma udde masaddate atonna su ala᷊wo'u 
tampa. 

Pandariaddi 42 

Manga iaangngi Yusuf inaite watukku Mesir mamalli gandumma 

1Napawe i Yakub naaringikka manungku pia gandumma su Mesir, i tou 
nabbisarate su ala᷊ṛṛanangnge, “Anio i yamiu matammu-tammuda? 
2I ya'u naaringikka manungku pia gandumma su Mesir; roote poiaroddi 
wuṛṛu pamallite gandumma tadea'u i ite tawe mate amalu᷊nusanna.” 
3Ana see inaite siri mapulo᷊ iaangngi Yusuf udde mamalli gandumma su 
Mesir. 
4Arawe i Yakub tawe namalan i Benyamin, tuarin i Yusuf sidutu, inai suadio'a 
ringanni mangitou, ana waugu i tou matta'utta ṛombanganne mariaddi 
asasilaka ringannu anangnge udde. 
5Ana waugu ala᷊ṛutumma su wanua Kanaan, ala᷊ṛṛana'i Yakub suadio'a 
ringannu manambo taumata waine nirumanta mamalli gandumma su Mesir. 
6Apan mabbalu᷊'u gandumma su manga taumata wuassu ahewallu runia 
eteudde i Yusuf, apan naola'a gubernuren Mesir. Ana waugu udde manga 
iaangngi Yusuf nirumanta wuṛṛu nassubba su saruanne. 

7Napawe i Yusuf naasilo manga iaangnge, i tou naaillala᷊ si mangitou, arawe 
i tou mammahia tawe naaillala᷊. Ringannu maṛṛagissa i tou naiwalo᷊ si 
mangitou, “I yamiu taumata wuassuapa?” “Yami taumatan Kanaan. Yami 
nirumanta mamalli anna,” sasimbakki mangitou. 
8Salaiwe i Yusuf naaillala᷊ manga iaangnge, arawe i mangitou tawe naaillala᷊ 
si tou. 
9Ana see i tou naanaungnga wali᷊awane su ola'i mangitou. Wuṛṛu nabbisarate 
i tou, “I yamiu indi matataṛṛaso'o; i yamiu nirumanta manniata suapa 
ala᷊llomen banuan kami.” 
10“Tawe, i Tuangku,” sasimbakki mangitou. “Yami, manga allangu, 
Tuangnga nirumanta tumba'u mamalli anna. 
11Yami indi sangkatuṛṛangnga, Tuangku. Yami indi taumata mapia, wali᷊ne 
matataṛṛaso'o.” 
12I Yusuf nabbisara si mangitou, “Awusu! I yamiu nirumanta inawarendi 
manniata suapa ala᷊llomen banua indi.” 
13I mangitou sinumimbakka, “Yami indi siri mapulo᷊ dua sangkatuṛṛangnga, 
Tuangku, yami ana'u iamangnga sambau su wanua Kanaan. Sangkatou su 
wallati yami natete wuṛṛu iapa ṛembonne poi suadio'a ringannu iamangngi 
yami.” 
14“Mangke atonna ere su wisara'u,” sasimbakki Yusuf, “i yamiu indi 
matataṛṛaso'o. 
15I ya'u maapulu maannammi si yamiu: I ya'u massalu ringannu arannu ratu 
manungku i yamiu tawe maatantangngu wanua indi amungkangu iapa 
tuarinu ṛembone udde tawe rumanta inawarendi. 
16Sangkatou su wallati yamiu mangala᷊ppa si tou. Ingana'a waine taṛṛanganna 
maddatingngu manga wisaranu udde atonna. Amungkangu tawe, ringannu 
arannu ratu i yamiu indi matataṛṛaso'on seetta!” 
17Wua'udde i mangitou nitaṛṛo su tutupanna tallu allo ala᷊nnune. 

18Su allo atallune i Yusuf nabbisara si mangitou, “I ya'u taumata apan 
matta'utta wuṛṛu matuṛṛutta Ruata. I yamiu sarun ta'u ipallossa ringannu 
sambau pa'aire. 
19Tadea'u maasingkatta manungku i yamiu indi taumata mapia, sangkatou 
wuassu wallati yamiu sarun taṛṛanganna sulalu᷊mmu tutupanna; ingana'a 
waine wotongngete mapule᷊ wuṛṛu mangapiddu gandumma apan niwallianni 
yamiu su amonannu apan tantala᷊nna uatataṛṛangnga lunussa. 
20Wua'udde i yamiu ṛinone mangapiddu tuarinu iapa ṛembonne udde 
ringangku. Udde tialane manungku wisaranu udde atonna, wuṛṛu i yamiu 
tawe ta'u iṛṛuumanna pateanna.” I mangitou niumiren ṛaṛṛawesu gubernure 
udde. 
21Ana see i mangitou uahahattote sangkatou ringannu sangkatou, “Ne, orassa 
indi i ite niṛṛuumanna ana waugu pasasala᷊ su tuarin kite dorone; i tou 
ma'iontolla arawe i ite ma'ielembaga, salaiwe i ite maasilo manungku i tou 
uatataṛṛangnga asasusa. Ana waugu udde i ite orassa indi naapendampe 
asasusa indi.” 
22I Ruben nabbisara, “Wali᷊newe dorone i ya'u buatte nabbisara si yamiu 
tadea'u ana'a udde arie lale᷊oanna. Arawe i yamiu madiri maddaringikka. Ne 
orassa indi papatene niwali᷊ssanna si ite.” 
23I Yusuf naasunna sasinaukki mangitou, arawe i mangitou tawe 
naasingkatta olangnge udde, ana waugu i mangitou uahahatton Yusuf 
ringannu mappaattu sangkatou mananappasu wisara. 
24I Yusuf nanantangngi mangitou, ana see nilumuai. Napawe wotongngete 
mapagahatto apia, i tou nabelengnga ringanni mangitou, ana see nangehetta 
si Simeon, wuṛṛu niapaṛṛapussa si tou su saruannu anambon tuṛṛangnge. 

Manga iaangngi Yusuf nabelengnga watukku Kanaan 

25I Yusuf namarenta tadea'u manga karongnga apan niapiddu manga 
iaangnge lo'roannu gandumma, wuṛṛu roitti mangitou sambau-sambau 
nitaṛṛo sulalu᷊mmu manga karongnga udde. Wuṛṛu lai i mangitou 

nionggola᷊nnu anna maola'a walu᷊nna su amatanna. Parentane udde 
niraringiṛṛanna. 
26Wua'udde manga iaangngi Yusuf nalluranna su keledai mangitou 
gandumma apan buatte niwallianna udde, ana see inaite nanantangngu 
tampa udde. 
27Su tampa i mangitou nanaṛṛabbi, sangkatou wuassi mangitou namu'a 
karongngu gandumma wuṛṛu mapaannu keledai. I tou naasangkalla roitta su 
wowon gandumma udde. 
28“Roi'u niapaawelengnga,” auine su manga tuṛṛangnge. “Pa'ellega, indi 
sulalu᷊mmu karongku!” Naungngi mangitou nabbali᷊ nata'utta, wuṛṛu 
ringannu matta'utta i mangitou ua'aiwalo᷊te, “Apate niola'u Ruata si ite?” 
29Su tempo na'omate su Kanaan, i mangitou nabbatti'a su iamangngi 
mangitou sarangkanambone apan buatte niapendamanni mangitou. Unni 
mangitou, 
30“Gubernuren Mesir mabbisara ringannu maṛṛagissa si yami wuṛṛu 
mangngansilla si yami mattataṛṛaso'o wanuane. 
31Yami sinumimbaka, ‘Yami taumata mapia, wali᷊ne mattataṛṛaso'o, yami 
taumata matuli᷊dda. 
32Yami sarangkanambone mapulo᷊ dua sangkatuṛṛangnga, ana'u iamangnga 
sambau, wuṛṛu sangkatou natete, wuṛṛu iapa ṛembonne poi ringannu 
iamangnga su Kanaan.’ 
33Gubernure udde nabbisara, ‘I ya'u maapulu mattiala si yamiu tadea'u 
maasingkatta tanne i yamiu taumata matuli᷊dda. Sangkatou wuassi yamiu 
ṛinone matana'a, ingana'a waine wotongngete mapule᷊ mangapiddu 
gandumma su amonannu apan tantala᷊nna uatataṛṛangnga lunussa. 
34Napawe i yamiu mabelengnga uaapiddu tuarin kamiu ṛembonne, i ya'u 
sarun maasingkatta manungku i yamiu wali᷊ne matataṛṛaso'o, ewe'e taumata 
matuli᷊dda. Ne tuṛṛangngu apan tinaṛṛangangku udde sarun ta'u iwelengnga 

si yamiu wuṛṛu i yamiu wotongnge matana'a su wanua indi wuṛṛu walate 
apulu mabbalu᷊'a.’ ” 
35Wua'udde, napawe i mangitou nallali᷊nnu manga karongngi mangitou, i 
mangitou naasomba tampan doitti mangitou sambau-sambau lalo᷊ṛṛoannu 
roitta; ana see i mangitou lembon matta'utta, see iamangngi mangitou lai. 
36Ana see iamangngi mangitou nabbisarate, “Ete i yamiu naaola'a si ya'u 
niawuli᷊annu ana'u. I Yusuf tate baddi'a lai; i Simeon tate baddi'a lai; wuṛṛu 
orassa indi yamiu lai mangapiddi Benyamin. Wali᷊ne hampa asasusa'u!” 
37Ana see i Ruben nabbisara iamangnge, “Tantila᷊'e i Benyamin si ya'u, i Papa; 
sarun ta'u iapidda apia, amungkangngu tawe, i Papa wotongnge mamate 
ana'u esakka darua udde.” 
38Arawe i Yakub nabbisara, “Tawe! I Benyamin tawe wotongnge iapididi 
yamiu; iaangnge natete wuṛṛu orassa indi ete i tou apan ta'e wiakka. 
Aṛṛengenne i tou maasomba asasilaka su amatanna udde. I ya'u indi 
timmadete, wuṛṛu asasusa apan niapiddi yamiu si ya'u udde sarun 
mandantan papate'u.” 

Pandariaddi 43 

Manga iaangngi Yusuf inaite watukku Mesir uaapiddi Benyamin 

1-2Ṛutumma su Kanaan a'atambanna asadanne, wuṛṛu napawe amonanni 
Yakub nanginsue anambon gandumma apan niapidda wuassu Mesir, i Yakub 
nabbisarate su manga anangnge, “Roote apia poiaroddi pamalli gandumma 
anni ite.” 
3Ana see i Yehuda nabbisara si tou, “Gubernure Mesir buatte napaanaungnga 
manungku tawe wotongnge sumaruanna si tou amungkangu yami tawe 
nangapiddu tuarin kami udde. 
4Amungkangngu iamangnga mamalan tuarin kami iapidda, yami mappulu 
inai poiaroddi mamalli anna. 

5Arawe amungkangngu iamangnga tawe mamalan Benyamin 
tumantalongnga, yami maddiri inai, ana waugu gubernure udde buatte 
nabbisara manungku yami tawe wotongnge sumaruanna amungkangu tuarin 
kami tawe tinumantalongnga.” 
6Unni Yakub, “Anio i yamiu mapasusa'u ringannu namasingkatta su taumata 
udde mangku i yamiu ta'e pia tuari?” 
7I mangitou sinumimbakka, “Taumata udde sidutu ma'iwalo᷊ ola'i yami wuṛṛu 
su ola'u amonanni ite, wisarane, ‘Ta'e wiakka iamangngu? Apa i yamiu ta'e 
pia tuari esakka waine?’ Ringannu niwata'a yami sinumimbakka ala᷊wo'u 
aiwalo᷊ne. Ereapa yami wotongnge maṛṛangngo manungku i tou sarun 
mandolokki yami iapaapiddu tuarin kami?” 
8Ana see i Yehuda nabbisara iamangnge, “Wala'awe ana'a udde 
tuntalongnga, wuṛṛu i ya'u sarun mallu'adda si tou. Yami sarun inai ringannu 
mali᷊hakka tadea tawe sangkatou wuassi ite indi mate amalu᷊nusanna. 
9I ya'ute wataṛṛune, wuṛṛu iamangnga wotongnge madorongnga wataṛṛune 
wuassia'u. Amungkangngu i tou tawe ta'u niapidda mabelengnga ringannu 
sala᷊matta, i ya'u mamasanna ṛuumanne sarangkalo᷊'engnge. 
10Unnu wisara i ite tawe maṛṛado aroddi ala᷊nnune, oṛṛassa indi yami 
paaruate maawale᷊lenganna.” 
11Ana see iamangngi mangitou nabbisara, “Amungkangngu su ṛinone 
aroddite, apira'e hessin leta'a apianne wuassu wanua indi sulalu᷊mmu manga 
karongngi yamiu maola'a aonggola su gubernure udde; Kismis, pula᷊, rampah-
rampah, wuan kemiri wuṛṛu wuan badam. 
12Apira'e lai roitta paarua anambone wuassu niapiddi yamiu dorone, ana 
waugu roitta apan niasombanganna sulalu᷊mmu karongngi yamiu ṛinone 
iapawelengngi yamiu. Asinungka udde ere na'ali᷊wu. 
13Apira'e lai tuarinu udde, wuṛṛu paalihakka mabelengnga. 

14Antimanna MAWU Ruata Apan Lembontaṛṛino ma'ola'a gubernure udde 
umakkanni yamiu, na'oman sara i tou mapaawelengngi Benyamin wuṛṛu i 
Simeon si yamiu. Su ola'u i ya'u indi, amungkangngu i ya'u ṛinone awuli᷊anten 
manga ana'u, apa sarun iwisara.” 
15Wua'udde manga tuṛṛangngi Yusuf nangapiddu manga aonggola udde 
wuṛṛu roitta anambone paarua wuassu niapiddi mangitou dorone, ana see 
inaite watukku Mesir suadio'a ringanni Benyamin. Napawe na'omate 
poiaroddi, i mangitou sinumaruante si Yusuf. 
16Napawe i Yusuf naasilo si Benyamin wuṛṛu manga iaangnge, i tou 
nabbisarate su mangangimbene apan naola'a tembonannu amonanne, 
“Apira'e manga taumata udde watukku wale᷊'u. I mangitou sarun umanna 
suadio'a ringangku allo indi, ana waugu udde pamototte winatangnga 
papaduli᷊ananna sambau ana see lahate udde.” 
17Mangangimbe udde tinumuṛṛutta parenta udde wuṛṛu nangapiddu manga 
tuṛṛangngi Yusuf watukku wale᷊n gubernure. 
18Su tempo i mangitou niapidda sulalu᷊mmu walen i Yusuf, i mangitou 
matta'utta wuṛṛu maṛṛingidda, “I ite niapidda isindi, ana waugu roitta apan 
niasombanganni ite sulalu᷊mmu karongngi ite su tempo i ite nirumanta isindi 
dorone. I mangitou sarun manametta si ite awagananna, ana see manganu 
keledai kite wuṛṛu i ite olaanna allangngi mangitou.” 
19Ana waugu udde, su marani ngaran i Yusuf, i mangitou nabbisara 
tembonannu amonanna, 
20“Madorongnga ampunga, Tuangnga, yami taambe saran paassa nirumanta 
inawarendi mamalli anna. 
21-22Su amatanna mapule᷊, su tempo i yami manaṛṛabbi, i yami namu'a 
karongngi yami. Inauranna anambon doitta wawaekka gandummi yami 
uaraddo su wowon gandumma. Yami wagga isai nantaṛṛon doitta udde. 
Orassa indi niapiddi yami iapaawelenga si Tuangnga. Wua'udde lai ta'e 
uaapiddu roitta ipamalli anna apia.” 

23Mangangimbe udde sinumimbakka, “Arie pa'ata'utta. Arie 
passinggawanga. MAWU Ruatanu, eteudde Ruata apan sassubbannu 
iamangngu, ete i Tou napasutta roitta udde sulalu᷊mmu karongngi yamiu. I 
ya'u buatte nanengkamma wawaekku gandumma udde.” Wua'udde i tou 
nangapiddi Simeon ringanni mangitou, 
24ana see i tou nanguntuddi mangitou su wale᷊n. I tou nangonggolu ua'e 
aukkassa ledda, wuṛṛu lai annu keledain mangitou. 
25Wua'udde i mangitou nanadiate aonggola si Yusuf napawe i tou rumantate 
su allo allattune, ana waugu i mangitou buatte niapasingkatanna manungku 
i mangitou sarun umanna suadio'a ringanni tou. 
26Napawe i Yusuf na'omate su wale᷊n, i mangitou nangonggolu manga 
aonggola udde si Yusuf apiddu niumali᷊ntudda si tou. 
27I Yusuf naiwalo᷊n ola'i mangitou, ana see nabbisara, “I yamiu buatte 
nabatti'a si ya'u su ola'u iamangngi yamiu apan timmadete udde. Ereapa 
olangnge mapiawe?” 
28I mangitou sinumimbakka, “Allangngu Tuangnga, iamangngi yami mapia.” 
Ana see i mangitou nassubba si tou. 
29Su tempo i Yusuf naasilo si Benyamin, tuarine, i tou nabbisara, “Nariaddi, 
eteindi tuarinu ṛembonne udde, apan iwabalo᷊n kamiu si ya'u? Antimanna 
Ruata mangala᷊matta si'o, ana'u.” 
30Naungngi Yusuf sinumarootta ana waugu ma'apulute ma'asomba wuṛṛu 
mandangngu tuarine. Ete addio'a i tou tawe naaṛṛaddannu apulune, ana 
waugu udde i tou nangingkatta wua isudde ringannu mali᷊hakka wuṛṛu 
sinumutta su wabbo'ane wuṛṛu nilumuai. 
31Wua'udde i tou nandammussa, ana see sinumabbangnga apia, wuṛṛu 
ringannu maṛṛaddannu naungnge, i tou nandolokka niapaatokku anna. 
32I Yusuf niumanna su sambau medda sassane, wuṛṛu manga tuṛṛangnge su 
medda waine. Manga taumatan Mesir apan isudde lai niumanna su medda 

waine lai, ana waugu i mangitou pia apendamma addio'a amungkangngu 
umanna suadio'a ringannu taumatan Ibrani. 
33Manga tuṛṛangngi Yusuf addon meddane uasasaruanni Yusuf, wuṛṛu 
tumuṛṛuttu uukku samba'u-samba'u, manattaka wuassu pahulu᷊ne 
maddatingngu ṛembonne. Su tempo i mangitou naasilo ola'u aaianni 
mangitou udde, i mangitou naaellega ringannu tuttiangnga. 
34I mangitou nionggola᷊nnu anna wuassu meddan i Yusuf, wuṛṛu i Benyamin 
niiembeanna paali᷊ma anambone wuassu manga iaangnge. Ana see i 
mangitou niumante su sambau ringanni Yusuf na'oman sara nala᷊idda. 

Pandariaddi 44 

Piala apan nawul᷊i 

1Tantala᷊nna udde i Yusuf namarenta su tembonannu amonanne, “Loṛṛoiten 
gandumma karongngu manga taumata udde, suapan botongnge iaapiddi 
mangitou, wuṛṛu taṛṛoa'a roittu sangkatou-sangkatou sulalu᷊mmu karongnga 
su wowon gandumma udde. 
2Taṛṛoa'a lai piala sala᷊a'u sulalu᷊mmu karongngu tuari mangitou ṛembonne, 
suadio'a ringannu roitta wawaekka gandummi tou.” Mangangimbe udde 
tinumuṛṛutte parenta udde. 
3Su allo tiṛṛabbine, maṛṛanggapa atonna, i Yusuf nattale᷊i manga tuṛṛangnge, 
ana see i mangitou inaite ringannu keledai mangitou. 
4I mangitou taambe marau wuassu soa udde, su tempo i Yusuf nabbisara su 
tembonannu amonanna, “Paali᷊hakka enggene manga taumata udde. Napawe 
niaenggenante, walo᷊a'a si mangitou, ‘Anio apapia niwali᷊sanni yamiu ala᷊le᷊o? 
5Anio i yamiu nanna'o piala sala᷊'an pussa'an tuangku? Piala udde ipappaanne 
pa'inumanna wuṛṛu ipanni'atta. I yamiu buatte na'ola'a ala᷊le᷊o apan bahewa!’ 
” 
6Napawe mangangimbe udde na'omate ringannu manga tuṛṛangngi Yusuf, i 
tou namasingkattu apa apan niwalo᷊n i Yusuf. 

7I mangitou sinumimbakka, “Apa pandumanni Tuangnga? Yami massalu 
manungku yami tawe na'ola'a aroddi! 
8I Tuangnga sassane masingkatta manungku roitta apan niasombanganni 
yami sulalu᷊mmu manga karongngi yami su wowon gandumma udde, buatte 
niapaawelengngi yami si Tuangnga. Nariaddi tawe nanna'o sala᷊'a ara'e 
wula᷊wanna, wuassu wale᷊n gubernure! 
9I Tuangnga, unnu wisara saranapa udde niasombanganna su sangkatou 
suwallati yami, wala'e i tou iṛṛuumanna mate, wuṛṛu i yami maola'a 
allangngi Tuangnga.” 
10Mangangimbe udde nabbisara, “Aroddite; arawe tumba'u si tou apan piala 
udde niasombanganna, ete i tou apan maola'a allangku; ingana'a waine 
wotongnge mapule᷊.” 
11Ana see ringannu nasasaṛṛawutta i mangitou sambau-sambau nanossokka 
wuṛṛu namu'a manga karongnge. 
12Mangangimben i Yusuf udde namarikissa manga karongnga udde ringannu 
ma'udduppa, nanattakka wuassu karongngi iapa pahulu᷊ na'oman sara 
karongngi iapa ṛembonne, wuṛṛu piala udde niasombanganna sulalu᷊mmi 
karongngi Benyamin. 
13Manga iaangnge lembon massusa na'oman sara nanggesa'a manga laubbi 
mangitou. I mangitou nalluranna keledai mangitou wuṛṛu nabelengnga 
watukku soa. 
14Su tempo i Yehuda wuṛṛu manga tuṛṛangnge na'omate su wale᷊n Yusuf, i 
tou ta'e isudde, wuṛṛu i mangitou niumali᷊ntudda su saruanne. 
15Ne i Yusuf nabbisarate, “Apate niola'i yamiu udde? I yamiu wagga 
manungku taumata ere i ya'u indi wotongnge maasingkatta inolaannu apan 
dale᷊o ringannu wali᷊imata?” 
16“Yami taweddu ipabbisara, Tuangku?” sasimbakki Yehuda. “Ereapa yami 
wotongnge mapaasala᷊ wuṛṛu mapaaṛṛinon batanganni yami? MAWU Ruata 

buatte napali᷊atta'u pasasala᷊n kami. Orassa indi yami sarangkanambone 
allangngi Tuangnga, wali᷊ne tumba'u i tou apan niasombanganna piala udde.” 
17Unni Yusuf, “Tawe! I yamiu madiri ma'ola'a aroddi! Tumba'u i tou apan 
niasombanganna piala udde sarun maola'a allangku. Ingana'a waine 
wotongngete ringannu iamangngu.” 

I Yehuda nanamba'a si Benyamin 

18I Yehuda inai nangundanin i Yusuf wuṛṛu nabbisara, “Ampunge, Tuangku, 
wala'awe allangngu maggahatton Tuangnga. Arie masa'u allangngu; 
Tuangku ere lai ratu Mesir sassane. 
19I Tuangku buatte naiwalo᷊ si yami indi, ‘Apa i yamiu ta'e pia iamangnga 
ara'e tuṛṛanganga waine?’ 
20Yami sinumimbakka, ‘Iamangngi yami timmadete wuṛṛu tuarin kami 
niasungkanga su tempo iamangngi yami uukke matanggake. Iaangnge 
inangnga sambau wuassu tuarin kami indi natete, nariaddi orassa indi ete i 
tou apan ta'e wiakka wuassi tarua, wuṛṛu iamangnga lembon marangngu si 
tou.’ 
21I Tuangku nandolokki yami napaapiddi tou inawarendi, tadea'u i Tuangku 
wotongnge maasilo si tou, 
22ana see yami sinumimbakka manungku ana'a udde tawe maṛṛae wuassu 
iamangnge; amungkangu i tou maṛṛae wuassu iamangnge, iamangngi yami 
sarun mate. 
23Wua'udde i Tuangku nabbisara, ‘I yamiu tawe wotongnge sumaruanna si 
ya'u apia amungkangngu tawe uaapiddu tuarinu udde.’ 
24Su tempo yami nabelengnga ringannu iamangngi yami, yami 
namasingkatta si tou wisaran Tuangku udde. 
25Wua'udde iamangngi yami nandolokki yami nirumanta apia inawarendi 
mamalli anna. 

26Yami sinumimbakka, ‘Yami tawe maaranta poiaroddi, ana waugu tawe 
wotongnge sumaruanna gubernure amungkangngu tuarin kami ṛembonne 
tawe tumantalongnga. Yami tumba'u wotongnge inai poiaroddi 
amungkangngu i tou lai iapidda.’ 
27Wua'udde iamangnge nabbisara, ‘I yamiu masingkatta manungku i Rahel, 
awingku tumba'u pia duang katou ana'a. 
28Iapa pahulu᷊ne nanantangkute. I tou buatte niaṛṛatu winatangnga 
mala᷊ṛṛagga, ana waugu sara orassa indi ya'u tate naasilo si tou. 
29Amungkangngu i yamiu manganu ana'a ṛembonne indi wuassia'u, wuṛṛu 
mariaddi asasilaka si tou, asasusa apan niapaarantang kamiu si ya'u udde 
sarun maawawa papate'u, ana waugu i ya'u indi timmadete.’ ” 
30-31“Ana waugu udde, Tuangku,” unni Yehuda si Yusuf, “amungkangngu 
allangngu mabelengnga ringannu iamangngi yami tawe uaapiddu tuarin 
kami udde, yami sarun mate. Niawane ete su ana'a udde, wuṛṛu i tou 
timmadete atonna na'oman sara asasusa apan iapiddi yami si tou sarun 
maawawa papatene. 
32Ana see lai allangngu buatte na'ire su iamangngu allangngu manungku 
allangngu maola'a wataṛṛun ana'a udde. Allangngu nabbisara si tou, 
manungku amungkangngu allangngu tawe napangapiddu ana'a udde 
mabelengnga ringanni tou apia, ete allangngu apan mamasanna ṛuumanna 
su alo'engngu pabbiaṛṛanna. 
33Nariaddi, allangngu sumala᷊nde, Tuangku, walaawe allangngu matana'a 
isindi maola'a allangngi Tuangku manali᷊ tuaring kami indi; wala'e i tou 
mapule᷊ suadio'a ringannu manga iaangnge. 
34Ereapa allangngu wotongnge mabelengnga ringannu iamangngi yami 
amungkangngu ana'a udde tawe uaapidda? Allangngu tawe maataṛṛangnga 
maasilo asasusa apan maṛṛia'a su iamangngi yami udde.” 

Pandariaddi 45 

I Yusuf namasingkatta isai i tou ṛinone 

1I Yusuf tate maataṛṛangnga apendamme su saruannu manga mamanarane. 
Ana waugu udde i tou nandolokki mangitou nanantangngu tampa udde 
tadea'u i tou wotongnge mamasingkatta su manga tuṛṛangnge isai i tou 
ṛinone. 
2Napawe manga mamanarane nanantangken tampa udde, i Yusuf nilumuaite 
ma'ikka-ikkata, na'oman sara manga taumatan Mesir su luddu tampa udde 
naaringikka, wuṛṛu watti'a udde na'omate su wale᷊n araratuanna. 
3I Yusuf nabbisara su manga tuṛṛangnge, “I ya'u indi Yusuf. I Papa ta'e 
wiakka?” Naasilo udde manga tuṛṛangnge mangke nata'utta atonna na'oman 
sara tawe naasimbakka. 
4Ana see i Yusuf nabbisara si mangitou apia, “Wette isindi.” I mangitou 
nangundani, wuṛṛu i tou nabbisara apia, “I ya'u i Yusuf, apan buatte niwalu᷊'i 
yamiu su Mesir. 
5Arie paata'utta ara'e sumassilu watangannu ana waugu i ya'u buatte niwalu᷊'i 
yamiu. Ṛinone Ruata sassane buatte nangapi'u isindi malliuṛṛoro si yamiu 
tadea'u manala᷊matta taumata manambo. 
6Orassa indi wakkute tonna aruane wuassu tempon ṛutumma, wuṛṛu 
ala᷊nnune lima tonna lai taumata tawe mamasolla ara'e mangitingnga. 
7I ya'u buatte niapiddu Ruata malliu ṛoro wuassi yamiu ana see manala᷊matta 
si yamiu ringannu olangnge apan ma'atiangnga indi, wuṛṛu tadea'u 
maataṛṛangnga asasala᷊mmatti yamiu wuṛṛu maapanassukku pappapulunni 
yamiu. 
8Nariaddi, waline i yamiu naaola'a si ya'u isindi, ewe'e Ruata. Ete i Tou 
na'ola'a si ya'u mammamanaran datu Mesir atanggaṛṛanne. I ya'u 
tinantila᷊nnu taṛṛino su ahewallu amonannu araratuanne wuṛṛu su ahewallu 
Mesir. 

9Orassa indi, paali᷊hakke i yamiu mabelengnga ringannu iamangnga wuṛṛu 
walo᷊a'a si tou manungku i Yusuf, anangnge, nabbisara arendi, ‘Ruata buatte 
na'ola'a si ya'u uataṛṛino su ahewallu Mesir; rantate paali᷊hakka. 
10I Papa wotongnge matana'a su wageangngu Gosyen, marani'u – iamangnga, 
ringannu ana'a pulunna, domba, ambinga, sapi wuṛṛu ala᷊wo'u darotongngu 
iamangnga. 
11Amungkangngu iamangnga su Gosyen, i ya'u wotongnge mamaduli᷊ 
iamangnga. Tempon ṛutumma ala᷊nnune ta'e lima tonna lai wuṛṛu i ya'u sarun 
mangatokka tadea'u iamangnga, amonanna wuṛṛu winatangngi papa tawe 
asueannu anna.’ ” 
12I Yusuf nabbisara apia, “Orassa indi yamiu naasilote sassane, i'o lai 
Benyamin, manungku i ya'u atonna-tonna i Yusuf. 
13Walo᷊a'e su iamangngi ite aroddi ahewalle taṛṛino'u isindi, su Mesir, wuṛṛu 
wattia'a si tou ala᷊wo'a apan niasiloanni yamiu. Ana see paali᷊hakka 
mangapiddi tou inawarendi.” 
14Wua'udde i tou naṛṛa'uppa si Benyamin, tuarine udde, ana see nilumuai; i 
Benyamin nilumuai lai apiddu naṛṛa'uppa si Yusuf. 
15Wua'udde, ringannu ta'e lulluai, i Yusuf naṛṛa'uppa anambon tuṛṛangnge 
wuṛṛu nangari'a si mangitou. Wua'udde i mangitou uahahattote ringanni tou. 
16Napawe su wale᷊n araratuannu ratu niaringikka manungku manga 
tuṛṛangngi Yusuf nirumanta, ratu wuṛṛu manga mamanarane lai malu᷊assa 
naungnge. 
17Ana see ratu nabbisara si Yusuf, “Doloṛṛa'e manga tuṛṛangngu udde 
malluranna keledai mangitou ringannu gandumma wuṛṛu paapule᷊a'e 
watukku Kanaan 
18tadea'u mangala᷊ppa iamangngu wuṛṛu amonanni mangitou ana see 
pangingkatte inawarendi. I ya'u sarun mangonggola si mangitou leta'a apan 

apianne su Mesir, wuṛṛu i mangitou wotongnge mabiakka ringannu 
nasuungnga wuassu hessin leta'a udde. 
19Doloṛṛa'e lai i mangitou wua'isindi mangapiddu manga pira kereta 
palluranannu awingnga wuṛṛu manga ana'i mangitou apan ta'e maradio'a, 
wuṛṛu pallarunannu iamangngi mangitou. 
20I mangitou salaiwe tate maṛṛingiddu manga saranapa mangitou apan 
natantangnga, ana waugu apan apianne su ahewallu Mesir sarun mabbali᷊ 
pussa'a mangitou.” 
21Manga ala᷊ṛṛana'i Yakub tinumuṛṛutta parentan ratu udde. I Yusuf 
nangonggolu manga pira kereta si mangitou, ere buatte nirolokku ratu, 
wuṛṛu lai walu᷊nna su amatanna. 
22I tou lai nangonggola si mangitou sangkatou-sangkatou samparassa laubba 
wakku, arawe si Benyamin, i tou nangongglu tallu ṛasutta roitta sala᷊'a wuṛṛu 
liman parassa laubba wakku. 
23I tou lai napaapidda su iamangnge mapulo᷊ keledai apan lalu᷊ranannu 
manga saranapa apianne wuassu Mesir, wuṛṛu mapulo᷊ keledai lai 
lalu᷊ranannu gandumma, roti wuṛṛu anna waine apan annananna su 
amatanna watukku Mesir. 
24Wua'udde i tou napaamate manga tuṛṛangnge, apiddu nabbisara si 
mangitou, “Imbaṛṛangnga matatiakka su lala᷊nna.” 
25I mangitou nanantangken Mesir wuṛṛu napule watukku Kanaan ringanni 
Yakub iamangngi mangitou. 
26“I Yusuf ta'e wiakka!” unni mangitou si tou. “I tou uataṛṛino ahewallu 
Mesir!” Naaringikka watti'a udde, i Yakub niagukke, wuṛṛu tawe 
mangimanna si mangitou. 
27Arawe napawe i mangitou nabbatti'u sarangkanambone apan niwisaran 
Yusuf si mangitou, wuṛṛu napawe i tou naasilo kereta apan niapaapiddi 



139 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

Yusuf iapaala᷊ppa wuṛṛu iapaapiddi tou watukku Mesir, i tou natimpu'ote 
wuassu ṛingiranne. 
28“Ana'u Yusuf ta'e wiakka!” wisarane. “Tumba'u udde apan ipaapulu'u! I 
ya'u sarun inai wuṛṛu ma'ellega si tou tantala᷊nna i ya'u taambe nate.” 

Pandariaddi 46 

I Yakub wuṛṛu amonanne inaite watukku Mesir 

1I Yakub nandiahite ala᷊wo'u pussaane ana see inaite. Na'oma su Bersyeba i 
tou nangonggolu sasamba su Ruata apan sassubanni Ishak iamangnge. 
2Sulalu᷊mmu sambau aellega su tempo ṛabbi, Ruata nabbisara si tou, “I 
Yakub, i Yakub!” “I ya'u, Mawu,” sasimbakke. 
3“I Ya'u Ruata, Ruata apan sassubbannu iamangngu,” wisara-Ne. “Arie 
pa'ata'utta inai watukku Mesir. I Ya'u sarun mandiadi papapulunnu 
balahanna apan bahewalla poiaroddi. 
4I Ya'u sarun tumantalongnga si'o watukku Mesir, wuṛṛu mangapiddu 
papapulunnu mabelengnga apia su wanua indi. I Yusuf sidutu su sandiṛṛannu 
napawe papatenu nia'omanna.” 
5Ana see i Yakub nanantangken Bersyeba. Ala᷊ṛṛanangnge nallurannu 
iamangngi mangitou see ana'a awingngi mangitou su kereta apan nionggolu 
ratu Mesir. 
6I mangitou lai nangapiddu winatangnga papaduli᷊ananna wuṛṛu ala᷊wo'u 
darotongnga apan niasombanganni mangitou su Kanaan, ana see inaite 
watukku Mesir. I Yakub nangapiddu papulunne sarangkanambone, eteudde 
7anambon ana'a pulunne esakka wuṛṛu wawine. 
8Manga amonanni Yakub apan tinumantalongnga watukku Mesir eteudde; 
9i Ruben, ana'a pahulu᷊; manga anangnge: i Henokh, i Palu, i Hezron wuṛṛu i 
Karmi. 



140 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

10I Simeon, manga anangnge: i Yemuel, i Yamin, i Ohad, i Yakhin, i Zohar 
wuṛṛu i Saul ana'a wuṛṛu awingnge sangkatou wawinen Kanaan. 
11I Lewi; manga anangnge: i Gerson, i Kehat wuṛṛu i Merari. 
12I Yehuda; manga anangnge: i Syela, i Peres wuṛṛu i Zerah, wuṛṛu ana'i 
Yehuda waine, eteudde i Er wuṛṛu i Onan nate su Kanaan. Manga ana'i Peres: 
i Hezron wuṛṛu i Hamul. 
13I Isakhar; manga anangnge: i Tola, i Pua, i Ayub wuṛṛu i Simron. 
14I Zebulon; manga anangnge: i Sered, i Elon wuṛṛu i Yahleel. 
15I mangitou sarangkanambone udde ana'a apan niasungkangi Lea si Yakub 
su Mesopotamia, wali᷊ne wua isudde lai anangnge wawine aranne i Dina. 
Nariaddi papapulunni Yakub wuassu awingnge i Lea sarangkanambone 
tallun pulo᷊ talu su atoune. 
16I Gad; manga anangnge: i Zifyon, i Hagi, i Syuni, i Ezbon, i Eri, i Arodi 
wuṛṛu i Areli. 
17I Asyer; manga anangnge; i Yimna, i Yiswa, i Yiswi wuṛṛu i Beria wuṛṛu i 
Serah, wawinen mangitou. Manga ana'i Beria eteudde i Heber wuṛṛu i 
Malkiel. 
18I Sire mapulo᷊ annumma su atoune udde papapulu᷊nni Yakub wuassi Zilpa, 
eteudde allangnga wawine apan nionggoli Laban si Lea, anangnge wawine. 
19I Rahel awingngi Yakub uatahuanna darua ana'a, eteudde i Yusuf wuṛṛu i 
Benyamin. 
20Su Mesir i Yusuf naasomba ana'a darua, eteudde i Manasye wuṛṛu i Efraim 
apan niasungkangngu awingnge i Asnat, ana'i Potifera, apan uaagassa 
manara imam su Heliopolis. 
21I Benyamin; manga anangnge; i Bela, i Bekher, i Asybel, i Gera, i Naaman, 
i Ehi, i Ros, i Mupim, i Hupim wuṛṛu i Ared. 
22Siri mapulo᷊ appatta uddewe papapulunni Yakub wuassu awingnge i Rahel. 

23Manansunna i Dan; anangnge i Husim. 
24I Naftali; manga anangnge; i Yahzeel, i Guni, i Yezer wuṛṛu i Syilem. 
25Siri pitu uddewe papulunni Yakub wuassi Bilha, allangnga wawine apan 
nionggoli Laban si Rahel anangnge. 
26Papapulunni Yakub apan nabatukku Mesir sarangkanambone annumu pulo᷊ 
annumma su atoune, tawe nasutta manga mananambone. 
27Ala᷊ṛṛana'i Yusuf apan nasungkanga su Mesir ruan katou, na'oman sara 
amonanni Yakub su Mesir sarangkanambone pitun pulo᷊ su atoune. 

I Yakub wuṛṛu amonanne su Mesir 

28I Yakub nandolokki Yehuda niumamatta malliu ṛoro iapawago si Yusuf 
tadea'u maisasomban iamangnge su Gosyen. Napawe i mangitou na'omate su 
Gosyen, 
29I Yusuf sinuma'e kereta inai maisasomban iamangnge isudde. Su tempo i 
mangitou nassomba, i Yusuf naṛṛa'uppa iamangnge wuṛṛu mala᷊nnu lulluai. 
30I Yakub nabbisara si Yusuf, “Orassa indi ya'u maapulute mate, ana waugu 
buatte naasilo wuṛṛu naasingkatta manungku i'o ta'e wiakka.” 
31Ana see i Yusuf nabbisara manga tuṛṛangnge wuṛṛu manga ana'u 
tuṛṛangnge waine, “I ya'u inaite wuṛṛu mamasingkatta su ratu manungku 
manga tuṛṛangku wuṛṛu manga ana'u tuṛṛangku apan uatana'a su Kanaan 
nirumantate. 
32I ya'u sarun mabbalo᷊ manungku i yamiu manga mallalu᷊'adda domba wuṛṛu 
sapi, wuṛṛu uaapidden manga winatangnga wuṛṛu ala᷊wo'u pussa'ang kamiu. 
33Amungkangu ratu mamago si yamiu wuṛṛu maiwalo᷊ manaranu, 
34walo᷊a'a si tou manungku i yamiu indi mamamaduli᷊ winatangnga ro'en ta'e 
maradio'a, naali᷊hidda ala᷊monan kamiu. Ringannu aroddi tou sarun 
mandolokki yamiu matana'a su wageangngu leta'u Gosyen.” I Yusuf 
namasingkatu olangnge udde ana waugu taumatan Mesir mammendamma 
addio'a maggahawen manga mallalu᷊'adda winatangnga. 

Pandariaddi 47 

I Yakub sinumaruanna ratu Mesir 

1-2Wua'udde i Yusuf nangapiddu siri lima wuassu wallatu manga tuṛṛangnge 
ana see sinumaruanna ratu. Wisarane, “Iamangnga wuṛṛu manga tuṛṛangngu 
allangngu nirumantate wuassu Kanaan ringannu ammula᷊nnu ambinga 
domba, sapi wuṛṛu ala᷊wo'u darotongngi mangitou. Orassa indi i mangitou su 
wageangken leta'u Gosyen.” Ana see i tou namasingkattu manga tuṛṛangnge 
udde su ratu. 
3Ratu naiwalo᷊ si mangitou, “Apa manaranu?” I mangitou sinumimbakka, 
“Yami indi mallalu᷊'adda winatangnga ere ala᷊monan kami. 
4Yami nirumanta tadea'u matana'a su wanua indi, ana waugu su leta'u 
Kanaan ṛutumma tumaniten masaddata, na'oman sara tate nannalo᷊ lai 
iapaanna su ammula᷊nnu ambinga dombang kami. Wala'awe i yami matana'a 
su wageangngu leta'u Gosyen.” 
5Ana see ratu nabbisarate si Yusuf, “Orassa indi iamangngu wuṛṛu manga 
tuṛṛangngu isindite. 
6Ola'e wanua Mesir indi naali᷊hidda wanuanu sassane. Wala'e i mangitou 
mamanua su wageangngu leta'u Gosyen, leta'a apan apianne su wanua indi. 
Wuṛṛu doloṛṛa'e taumata apan pia asingkanne mammanara mammaduli᷊ 
winatangnga papaduli᷊anangku.” 
7I Yusuf namasingkattu iamangnge lai su ratu. I Yakub nangala᷊matta ratu, 
8wuṛṛu ratu naiwalo᷊ si tou, “Pirate uukki Papa?” 
9sasimbakki Yakub, “Allangngu nabiakka maṛṛasutta tallun pulo᷊ su tonnane 
naola'a mamamali᷊ntadda. Allangngu mabbiakka napenen asasusa wuṛṛu 
maautta amungkangngu isulu᷊ngngu uukku ala᷊monan allangngu ere 
mamamali᷊ntadda.” 
10Wua'udde i Yakub nadorongke napule᷊ wuṛṛu nangonggolu ala᷊mattu 
patatale᷊i. 

11I Yusuf nassumbala iamangnge wuṛṛu manga tuṛṛangnge namanua su 
Mesir. I tou nangonggolu leta'a si mangitou maola'a pussa'a apan apianne su 
wanua udde, maranin soan Rameses ere buatte nirolokku ratu. 
12Wuṛṛu i Yusuf nanuungngu annu iamangnge, manga tuṛṛangnge, wuṛṛu 
anambon ana'u tuṛṛangnge, naddatingngu arario'anne. 

Tempon ṛutumma 

13Ṛutumma udde aroddi asaddanne, na'oman sara su ala᷊wo'u tampa 
niasueanten anna. Tumana'u Mesir wuṛṛu tumana'u Kanaan lome tawe 
ikkanne ana waugu malu᷊nussa. 
14Suapawe i mangitou mamalli gandumma, i Yusuf mangammulu roitta 
wawaekka gandumma udde, ana see sahipunanna su wale᷊n araratuanna. 
15Napawe nasuete roitta su Mesir wuṛṛu Kanaan, manga taumatan Mesir 
nirumanta ringanni Yusuf wuṛṛu nabbisara, “Onggole᷊wen anna i yami! Arie 
pabbala'a yami mate. Roiti yami nasuete.” 
16I Yusuf sinumimbakka, “Amungkangngu roinnu nasuete, onggole᷊ten 
winatangnga papapduli᷊anannu; i ya'u sarun mangonggolu anna si yamiu.” 
17Ana see i mangitou nangonggolu winatangnga si Yusuf, wuṛṛu i tou 
nangonggolu anna si mangitou maola'a hahantin kuda, domba, ambinga, 
sapi wuṛṛu keledai mangitou. Su tonna udde i Yusuf napaanni mangitou 
wuṛṛu i mangitou namaekku winatangnga papapduli᷊anna. 
18Su tonna manansunna i mangitou nirumanta apia ringanni tou wuṛṛu 
nabbisara, “Yami mamasingkatta atonna-tonna si Tuangnga manungku roitti 
yami nasute wuṛṛu winatangngi yami tatahuananten Tuangnga. Yami tate 
darotongnga apan botongnge ionggoli yami si Tuangnga, etewe watanganni 
yami sassane wuṛṛu leta'i yami. 
19Arie pabbala'a yami mate! Arie pabbala'a manga wawaila᷊nni yami 
malo᷊lo᷊kka. Walliete yami wuṛṛu leta'i yami ringannu gandumma maola'a 
wawaekke. Yami wuṛṛu leta'i yami sarun maola'a pussa'an datu. Onggole᷊ten 

gandumma yami ipangamputtu wiakki yami wuṛṛu lai wualanna iasi'a su 
wailli yami!” 
20Ana see i Yusuf namalli anambon leta'a su Mesir maola'a pussa'an datu. 
Suapan taumatan Mesir pasi pabbalu᷊'e manga letangnge, ana waugu tempon 
ṛutumma tumaniten masaddata; ana see anambon leta'a su Mesir nabbali᷊ 
pussa'an datu. 
21Tumana'u Mesir sarangkanambone niola'i Yusuf allangnga. 
22Leta'a nallambe apan tawe niwallianne eteudde leta'u manga imam. I 
mangitou salaiwe tawe mabbalu᷊'u leta'i mangitou ana waugu i mangitou 
nionggola᷊nnu ratu wageangngu anni mangitou. 
23I Yusuf nabbisara su tumanange udde, “Pa'elege, i yamiu wuṛṛu letangngu 
buatte ta'u niwalianna maola'a pussa'an datu. Indete wualanna apan 
botongnge iasi'i yamiu su wawaila᷊nnu. 
24Su tempon mangitingnga, i yamiu ṛinone mangonggolu wageangnge 
ali᷊mane wuassu hessine su ratu. Lambene wotongnge ipaatti yamiu maola'a 
wualanna wuṛṛu wiakku amonanni yamiu.” 
25I mangitou sinumimbakka, “I Tuangnga buatte nanala᷊mmatta si yami 
wuṛṛu yami ma'adiangkamanna. Yami malu᷊assa maola'a allangngu ratu.” 
26Wua'udde olangnge udde niola'i Yusuf nabbali᷊ sambau atoranna su wanua 
Mesir, eteudde manungku wageangnge ali᷊mane wuassu hessin 
pangangitingnga mabbali᷊ tatahuanannu ratu. Naddatingngu orassa indi 
atoranna udde ta'e iapa'amatta. Tumba'u leta'u manga imam tawe naola'a 
pussa'an datu. 

Darorongngi Yakub panginsueanne 

27Etearoddi manga taumatan Israel namanua su Mesir, su leta'u Gosyen. I 
mangitou nabbali᷊ ala wuṛṛu naṛṛitete manambo isudde. 
28I Yakub ta'e nabbiakka mapulo᷊ pitu su tonnane su Mesir na'oman sara 
uukke nabbali᷊ maṛṛasutta appatu pulo᷊ pitu su tonnane. 

29Napawe maraniten tempone mate, i tou namago si Yusuf, anangnge udde, 
ana see nabbisara si tou, “Addoa'e limanu su wallatu palangku wuṛṛu passalu 
manungku i'o tawe mallabingku isindi su Mesir. 
30I ya'u mappulu ilabingnga su tampa manga ala᷊mona'u; apira'e 
winalu᷊nangku wuassu wanua indi wuṛṛu labinga'e sulalu᷊mmu labingngi 
mangitou.” Ana see i Yusuf sinumimbakka, “I ya'u sarun ma'ola'a apa apan 
niwisaran Iamangnga udde.” 
31I Yakub nabbisara, “Pasalute manungku i'o sarun tumuṛṛutta.” I Yusuf 
nassalu, wuṛṛu i Yakub na'adiangkamanna su tampan lallowanganne. 

Pandariaddi 48 

I Yakub nangal᷊amatta si Efraim wuṛṛu si Manasye 

1Manga pira tempo wua'udde niapasingkatta si Yusuf manungku iamangnge 
maradda'e mawakkata. Nariaddi i tou inaite ringannu anangnge ruan katou, 
eteudde i Manasye wuṛṛu i Efraim nattembo si Yakub. 
2Napawe i Yakub naaringikka manungku i Yusuf nirumanta, i tou 
nangammulu anambon auatanne, ana see niuma'ianna su tampan 
lallowanganne. 
3Wisaran Yakub si Yusuf, “Ruata Lembontaṛṛino buatte naipasilon batangan-
Ne si ya'u su Lus, su leta'u Kanaan, wuṛṛu buatte nangala᷊matta si ya'u.” 
4I tou buatte nabbisara si ya'u, “I Ya'u sarun mangonggolla si'o manambo 
ana'a pulunna, tadea'u papapulunnu maola'a manambo balahanna; i Ya'u 
sarun mangonggolu wanua indi su papapulunnu maola'a pussa'a mangitou 
saran mala᷊nnu-la᷊nnu.” 
5I Yakub nanassu, “I Yusuf, anangngu ruan katou i Efraim wuṛṛu i Manasye 
apan niasungkanga su Mesir indi tantala᷊nna i ya'u taambe naranta isindi, 
udde lai ana'u, ere lai i Ruben wuṛṛu i Simeon. 

6Wuṛṛu amungkangu i'o naasomba manga ana'a apia, i mangitou udde 
wali᷊newe ana'u arawe udde sidutu anangngu; pussa'a mangitou sarun 
sengkamanni mangitou wuassi Efraim wuṛṛu si Manasye. 
7I ya'u na'ola'a olangnge udde ana waugu i Rahel inangngu. Sulalu᷊mmu 
amatangku mabelengnga wuassu Mesopotamia, inangngu nate su leta'u 
Kanaan, tawe marau wuassu Efrata, wuṛṛu i ya'u tumaniten massusa. I ya'u 
nallabingi tou poiaroddi, su sandiṛṛannu lala᷊nna watukku Efrata.” (Orassa 
indi Efrata tinumelengnga arane Betlehem.) 
8Napawe i Yakub naasilo manga ana'i Yusuf udde, i tou naiwalo᷊, “Isai manga 
anangngu indi?” 
9I Yusuf sinumimbakka, “Ete indi manga ana'u apan nionggolu Ruata si ya'u 
isindi, su Mesir.” I Yakub nabbisara, “Paarania'a itarua ringangku tadea'u i 
ya'u mangala᷊matta.” 
10I Yakub tate maasilo ringannu masemakka ana waugu timmadete wuṛṛu 
matane mala᷊bbuke. I Yusuf napaaranin anangnge udde ringanni Yakub, 
wuṛṛu i tou naṛṛa'uppa wuṛṛu nangari'a sitarua. 
11Ana see i Yakub nabbisarate si Yusuf, “I ya'u tawe antimma sarun 
massombanu apia, arawe orassa indi Ruata ewe'e namala'u lai maasilo 
manga anangngu.” 
12Wua'udde i Yusuf nanalu᷊ru sitarua wuassu ṛiwan Yakub, wuṛṛu ana see i 
tou niumali᷊ntudda su saruannu iamangnge. 
13-14Wua'udde i Yusuf nangaddon anangnge maranin i Yakub, i Efraim iapa 
ṛembonne udde su amba'a aiṛṛi wuṛṛu iapa pahulu᷊ne su samba'a aikkatanna. 
Arawe i Yakub namatten ta'iakke wuṛṛu nangaddon lima aikkatanne su 
wowon puan i Efraim, wuṛṛu limane aiṛṛi su wowon puan i Manasye. 
15Wua'udde i tou nangala᷊matta si Yusuf, wisarane, “Ruata, ete i Tou Mawu, 
sassubbanni Abraham wuṛṛu i Ishak, ete i Tou apan ua'ehetta si ya'u 
naddatingngu orassa indi; 

16ete i Tou mala'ekatta apan buatte namallo'u wuassu ala᷊wo'u asasilaka. 
Antimanna Ruata udde mangala᷊matta manga ana'a indi. Antimanna arangku 
wuṛṛu aranni Abraham wuṛṛu i Ishak sidutu wiakka ana waugu wuassu 
manga ana'a indi! Antimanna i mangi tou maṛṛana'a mappulunna, wuṛṛu pia 
papapulunna manambo su runia.” 
17I Yusuf tawe malu᷊assa napawe naasilo iamangnge nangaddon lima 
aikkatanne su wowon puan i Efraim; ana see i tou nangagassa liman 
iamangnge ningkatta wuassu puan i Efraim su puan i Manasye. 
18Wisarane su Iamangnge, “Arie aroddi, Iamangnga. Indiwe ana'u pahulu᷊ne; 
addoa'e lima aikkatannu Iamangnga su puane.” 
19Arawe iamangnge nanola᷊'a, “I ya'u masingkatta, ana'u, i ya'u masingkatta. 
I Manasye sarun bahewalla taṛṛinone wuṛṛu papapulunne lai sarun mabbali᷊ 
balahanna apan bahewalla. Arawe tuarine lembon maggewala᷊nna lai 
taṛṛinone wuassi tou, wuṛṛu papapulunnu tuarine sarun maola'a walahanna 
apan bahewalla.” 
20Ana see i tou nangala᷊matta apia manga ana'a udde, wisarane, “Taumatan 
Israel sarun managgon arannu napawe i mangitou mangala᷊mata taumata. I 
mangitou sarun mabbisara, ‘Antimanna Ruata ma'ola'a si'o ere i Efraim wuṛṛu 
i Manasye.’ ” Ringannu aroddi i Yakub napaṛṛon i Efraim wuassu i Manasye. 
21Ana see i Yakub nabbisarate si Yusuf, “Erete lai aellehannu, papate'u 
maranite, arawe Ruata sarun mantulu᷊ngngi yamiu wuṛṛu mangapiddi yamiu 
mabelengnga watukku wanuan ala᷊monanu. 
22Ete si'o, wuṛṛu wali᷊ne su manga tuṛṛangngu, i ya'u mangonggolu Sikhem, 
leta'a masuwukka udde apan buatte ta'u niaṛṛo wuassu taumatan Amori 
ringannu hale᷊le wuṛṛu anaangku.” 

Pandariaddi 49 

Wisaran i Yakub panginsueanne 

1Wua'udde i Yakub namago manga anangnge wuṛṛu nabbisara, “Paammule 
isindi, marani'u. I ya'u sarun mamasingkatta si yamiu apa sarun 
apendamanni yamiu su allon sali᷊mmurine; 
2Pa'ammule, manga ana'i Yakub, Paddaringikke si Israel, iamangngu. 
3I Ruben, ana'u pahulu᷊ne, ete i'o auatangku, wua paarorone wuassu 
atatoha'u. I'o awaṛṛanianne wuṛṛu atohasanne su wallatu anambon ana'u. 
4I'o hampa umio'a naali᷊hidda ua'e, na'oman sara wali᷊newe paarorone; ana 
waugu i'o natiilla ringannu awingku waine, i'o na'ola'a angngo su tatiila᷊nnu 
iamangngu. 
5I Simeon wuṛṛu i Lewi sangkatuṛṛangnga; ahiddi mangitou araṛṛagissa. 
6I ya'u maddiri tomantalongnga ammula᷊nnu pa'aire mangitou, aroddi lai 
tawe su ammula᷊nni mangitou. Ana waugu i mangitou mammate sulalu᷊mmu 
asasa'u, napaalo᷊men sapi waugu lalu᷊manna'a. 
7Niawontohante asasa'u mangitou, ana waugu ete pia lembone. 
Niawontohante asasa'u mangitou ana waugu tumaniten maṛṛagissa. I ya'u 
sarun mapaatale᷊i mangitou su ahewallu Israel. I ya'u sarun manali᷊awukki 
mangitou su wallatu anambon balahanna. 
8I Yehuda i'o sarun tumambo manga seennu; manga tuṛṛangngu sarun 
maddalo si'o wuṛṛu umali᷊ntudda su saruannu. 
9I Yehuda naali᷊hidda singa saṛṛen tumuwo; i tou namate seenne, ana see 
nabelengnga su sala᷊kke; i tou nagaṛṛuannata ana see nilumallowanga, wuṛṛu 
tawe saran sangkatou apan baṛṛani manala᷊sa'i tou. 
10I Yehuda sarun mangagassa ta'innu araratuanna, papapalunne sarun 
mamarenta saran mala᷊nnu-la᷊nnu. Manga walahanna sarun mangapiddu 
aonggolla, wuṛṛu umali᷊ntudda ringannu uasuṛṛubbawa su saruanne. 



149 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

11Ana'u keledaine ni'iitti tou su punnu alu, punnu anggore apan apianne. I 
tou mabbansalla laungnge ringannu anggore, anggore maṛṛamu naali᷊hidda 
daṛṛa. 
12Matane maṛṛamu ana waugu na'inumma anggore, isine mawira ana waugu 
na'inumma susu. 
13I Zebulon sarun mamanua su winggin tahalo᷊angnga; manga apalla sarun 
mabbala᷊ngo su appanne; naddatinggu Sidon passarannu wageangnge. 
14I Isakhar naali᷊hidda keledai matohassa apan uala᷊llowangnga su wallatu 
so'annu winabbawane. 
15I tou na'ellega aroddi apiane tampa udde wuṛṛu aroddi aṛṛamage wanua 
udde, ne i tou niumaru'ute malu᷊assa iapapasanna, wuṛṛu niwata'a 
iapamanara ere allangnga. 
16I'o Dan, sarun makkuungngu walahannu sassane i'o sarun maola'a 
ṛuanganna ere ṛuanganna waine su Israel. 
17I'o naali᷊hidda atoanna su wiwikku lala᷊nna, atoanna mawisa su winggin 
dala᷊nna addio'a apan nangi'i paallu awalo᷊ na'oman sara nawareta 
sumasa'ene. 
18Oh MAWU, asasala᷊matta apan buatte nianggola, ete udde ta'u 
raṛṛaddoanna. 
19I Gad, i'o sarun pangaloannu mangangaṛṛo, ewe'e i'o mawali᷊'a mangaṛṛo si 
mangitou. 
20I Asyer, wiakku mangke manambo wuṛṛu mangkapia, i'o sarun manaddia 
wiakku manga ratu. 
21I Naftali, naali᷊hidda rusa napallossa, mangkaṛṛamaga ala᷊ṛṛanangnge. 
22I Yusuf naali᷊hidda keledai saṛṛen tumuwo keledai matengnga maranin 
ali᷊matang kua'e, tuttatala᷊ngnga su sendekku wowone. 

23Seetta mammangalo ringannu araṛṛaggissa, nangenggenna si tou ringannu 
papiti'a wuṛṛu anaanna. 
24Arawe i Yusuf sidutu matohassa ta'iakke, sidutu matohassa anaanne, ana 
waugu taṛṛinon Mallalu᷊'adda Lembon Matohassa, Ruatan i Yakub, 
Mamamaduli᷊n Israel. 
25Ruatan iamangngu nantulu᷊ngngu; Apan Lembon Taṛṛino nangala᷊matta si'o 
ringannu uranna wuassu langitta wuṛṛu ua'e wuassu wantan leta'a. Ringannu 
ana'a wuṛṛu sapi, 
26gandumma wuṛṛu wunga. Ala᷊mattu Ruatan iamangngu nangillembo 
wuassu pa'a'ala manga wowone apan timmadete. Antimanna umonto'e 
anambon ala᷊matta udde su wowon puan i Yusuf, su wowon pakkanne. Ete i 
tou apan apianne su wallatu manga tuṛṛangnge. 
27I Benyamin uddewe serigala mala᷊ṛṛaga. Su tempo marua allo i tou 
mannametta pabbawiakke. Su tempo ṛabbi i tou mattahia ina'ule᷊ne.” 
28Eteudde mapulo᷊ dua ṛuangannu Israel, wuṛṛu manga wisara apan 
niwisaran iamangngi mangitou napawe nangonggolu tabbean patatale᷊i si 
mangitou sambau-sambau. 

I Yakub nate wuṛṛu nilabingnga 

29-30Wua'udde i Yakub nananata manga anangnge, “Tate mala᷊nnu lai ya'u 
sarun mapule᷊ ere ala᷊mona'u. I ya'u labbinga'a su sandiṛṛanni mangitou 
sulalu᷊mmu liangnga su Makhpela, su samba'an da'i Mamre su leta'u Kanaan. 
I Abraham buatte namalli liangnga wuṛṛu wawaila᷊nna maranine wuassi 
Efron taumatan Het maola'a pallabinganna. 
31Isudde nilabbingnga i Abraham wuṛṛu i Sara, i Ishak wuṛṛu i Ribka; wuṛṛu 
isudde lai pia labbingngi Lea. 
32Wawaila᷊nna wuṛṛu liangnga isudde buatte niwallianna wuassu taumatan 
Het. I ya'u labbinga'e isudde.” 

33Napawe i Yakub buatte nananata su manga anangnge, i tou 
nilumallowangke ana see natete. 

Pandariaddi 50 

1I Yusuf natingkaṛṛa'an batanganne su iamangnge apiddu lulluai wuṛṛu 
nangari'a hatine. 
2Ana see i Yusuf namarenta taṛaṛa ola'a winalu᷊nanna tawe mawukku'a iapa 
rampa-rampa winalu᷊nanni Yakub. 
3Manara udde ala᷊nnune appatu pulo᷊ su allone, eteudde su tempo apan 
inanaramanna iappaatta ma'ola'a rampa-rampa winalu᷊nanna. Taumata Mesir 
nilumalo᷊n i Yakub, pitun pulo᷊ su allone ala᷊nnune. 
4Napawe nasuete tempon lullalo᷊, i Yusuf nabbisara su manga mamanaran 
araratuanna, “Walo᷊a'a tanata indi su ratu, 
5‘Su tempo iamangngu allanga maranite mate, allangngu nirolokka massalu 
si tou, manungku allangnga sarun mallabingngi tou sulalu᷊mmu labingnga 
apan buatte niola'a su leta'u Kanaan. Ana waugu udde, wala'awe allangngu 
inai mallabingngu iamangngu allangnga. Wua'udde allangnga sarun 
mabelengnga.’ ” 
6Ana see ratu nabbisarate, “Roote pallabingngu iamangngu ere buatte 
nipa'irenu si tou.” 
7Ana see i Yusuf inaite mallabingngu iamangnge. Anamabon mamanaran 
araratuanna, manga timma-timmadu araratuanna wuṛṛu anambon 
tembonannu Mesir, inai suadio'a ringanni Yusuf. 
8Amonanne, tuṛṛa-tuṛṛangnge, wuṛṛu ana'u tuṛṛangnge waine inai lai. 
Tumba'u ana'a maradio'a wuṛṛu winatangngi mangitou tinantangnga su 
leta'u Gosyen. 
9Tantara apan uasa'e kereta wuṛṛu awalo᷊ tinumantalongnga lai, na'oman sara 
mallala᷊ṛṛenggenna udde malo᷊'engnga atonna. 

10Napawe i mangitou na'omate su tampan taumata mammuulla gandumma 
su Goren-Haatad, su samba'an ra'in Salu᷊kku Yordan, i mangitou nilumallu 
ringannu massusa wuṛṛu tingikka ma'ikkata. I Yusuf na'ola'a lala᷊ghun lullalo᷊, 
pitu allo ala᷊nnune. 
11Su tempo manga tumana'u Kanaan naasilo lala᷊lo su Goren-Haatad udde, i 
mangitou nabbisarate, “Asusawe eteapa lala᷊ghun lala᷊lon taumata Mesir 
udde!” Ana waugu udde tampa udde nissago Abel-Mizraim. 
12Etearoddi manga ana'i Yakub tinumuṛṛutta tanatan i Yakub si mangitou. 
13I mangitou nangapiddu winalu᷊nanne watukku Kanaan wuṛṛu nilabingnga 
su liangngu Makhpela, su samba'an da'i Mamre, su wawaila᷊nna apan buatte 
niwallianni Abraham wuassi Efron taumatan Het udde, apan maola'a 
pallala᷊binganna. 
14Napawe i Yusuf buatte nallabingngu iamangnge, i tou nabelengke 
waatukku Mesir suadio'a ringannu manga tuṛṛangnge wuṛṛu anambon 
taumata apan uatantalongnga si tou nallabingngu iamangnge udde. 

I Yusuf napaatammudu naungngu manga iaangnge 

15Napawe iamangngi mangitou natete, manga iaangngi Yusuf nabbisara, 
“Ereapate amungkangngu i Yusuf mangune wuṛṛu ma'apulu mabbali᷊ssa 
ala᷊le᷊ong kite dorone?” 
16Ana waugu i tou napaapiddu tanata indi si Yusuf, “Tantala᷊nna iamangngi 
ite taambe nate, 
17i tou nandolokki yami iapawalo᷊ si'o arendi, ‘Ampungewe pasasala᷊ dorone 
apan niola'u manga iaangngu si'o.’ Nariaddi, naola'a manga allangngu Ruata 
apan sassubannu iamangngi ite, yami sumala᷊nde, ampungewe pasasala᷊ apan 
buatte niola'i yami.” I Yusuf nalluai napawe naasengkamma tanata udde. 
18Ana see manga tuṛṛangnge sassane nirumanta wuṛṛu niumali᷊ntudda su 
sandiṛṛanne apiddu nabbisara, “Yami indi allangngu.” 

19Arawe i Yusuf nabbisara si mangitou, “Arie pa'ata'utta; ana waugu i ya'u 
tawe mapaṛṛuumanna naali᷊hidda Ruata. 
20I yamiu buatte nabbaidda ma'ola'a ala᷊le᷊o si ya'u, arawe Ruata namalu᷊ 
ala᷊le᷊o udde nabbali᷊ apapia, tadea'u apa apan nariaddi paarorone udde 
maasalamatta anambon taumata apan mabbiakka orassa indi. 
21Arie passinggawangnga. I ya'u sarun manuungngu hausanni yamiu wuṛṛu 
ala᷊ṛṛana'i yamiu.” Etearoddi i tou napaatammudu naungngi mangitou 
ringannu manga wisara apan masaṛṛionto'a, na'oman sara i mangitou 
naluasse. 

I Yusuf nate 

22I Yusuf sidutu uatana'a su Mesir ringannu manga tuṛṛangnge; i tou 
nabbiakka na'oman sara uukke maṛṛasutta mapulo᷊ su tonnane. 
23I tou ta'e naasilo ana'a pulunni Efraim. I tou lai ta'e napabbuwunna manga 
ana'i Makhir, eteudde pulunni Manasye, naola'a anangnge sassane. 
24Wisarane su manga tuṛṛangnge, “Papate'u maranite, arawe Ruata sarun 
sidutu mammaduli᷊ si yamiu wuṛṛu mamiaṛṛa'i yamiu sumabangnga wuassu 
wanua indi, watukku wanua apan buatte pina'ire-Ne ringannu sasalu si 
Abraham, i Ishak wuṛṛu si Yakub.” 
25Ana see i Yusuf nandolokku anambon ana'u tuṛṛangnge massalu, wisarane, 
“Pa'irete si ya'u, manungku napawe Ruata mamiaaṛṛa'i yamiu watukku 
wanua udde, i yamiu lai sarun mangapiddu winalu᷊nangku.” 
26Wua'udde i Yusuf natete su Mesir su uukka maṛṛasutta mapulo᷊ su tonnane. 
I mangitou namuraten rampa-rampa su winalu᷊nanne wuṛṛu niaddo su 
wasungnga. 

Sasabangnga 

Sasabangnga 1 

Manga taumatan Israel niola'a allangnga su Mesir 

1I Yakub apan isassago lai Israel, inaite watukku Mesir ringannu 
ala᷊ṛṛanangnge wuṛṛu amonanni mangitou sambau-sambau. Manga ana'i 
Yakub eteudde: 
2I Ruben I Simeon I Lewi I Yehuda 
3I Isakhar I Zebulon I Benyamin 
4I Dan I Naftali I Gad I Asyer. 
5Papapulunni Yakub udde sarangkanambone pitun pulo᷊ su atoune. I Yusuf 
doronete uatana'a su Mesir. 
6Manga pira tempo wua'udde i Yusuf wuṛṛu manga tuṛṛangnge natete, aroddi 
lai manga taumata sanluwane. 
7Arawe papapulunni mangitou, eteudde manga taumatan Israel, naṛṛana'e 
napulunna manambo atonna, wuṛṛu reenganni mangitou a'atambanna 
mali᷊hakka atonna, na'oman sara wanua Mesir napene mangitou. 
8Wua'udde sangkatou ratu wakku apan waggan i Yusuf mannatakke 
mammarenta su Mesir. 
9I tou nabbisara su tumana'u araratuanne, “Manga taumatan Israel udde 
maasilaka atonna si ite, ana waugu i mangitou tumanite manambo wuṛṛu 
mattohasanna wuassi ite. 
10Unnu wisara nariaddi pangalo, i mangitou sarun maammulu seetti ite 
wuṛṛu mamangalo si ite, ana see tumala᷊ngnga manantangngua wanua indi. 
I ite ṛinone madea'a lala᷊nne tadea'u i mangitou tawe atambanna anambone 
apia.” 
11Ne manga taumata Mesir napaatenegu manga mandariaga walahannu 
Israel, tadea'u mapasusan susan biakki mangitou ringannu mammanara 

masahadda. I mangitou niwata'a mabbangunna hunan datu Mesir manga soa 
Pitom wuṛṛu Raamses maola'a punnu pangangadoannu saranapa. 
12Arawe lembon sassansarannu taumata Mesir, ewe'e lembon aatambanna 
reengannu taumatan Israel, wuṛṛu nassali᷊awukke i mangitou su ahewallu 
wanua udde, na'oman sara taumata Mesir matta'utte mangitou. 
13Ana see ringannu maṛṛagissa mannansara taumatan Israel, 
14wuṛṛu nanansarate wiakki mangitou. Ringannu tawe aakkanne i mangitou 
niwata'a mammanara masahadda su manga pa'olaanna wale᷊n wuṛṛu su 
manga wawaila᷊nna. 
15Wua'udde ratu Mesir namarenta si Sifra wuṛṛu si Pua, ruan katou biangnga 
apan mantulu᷊ngngu manga wawinen Ibrani apan mangngunsiwe. 
16Unnu ratu Mesir, “Su tempo i yamiu mantulu᷊ngngu wawinen Ibrani 
mangunsiwe, paanaunge indi; Amungkangngu ana'a apan niasungkangnga 
udde esakka, patete i tou! Amungkangngu ana'a apan niasungkangnga udde 
wawine, wala'e i tou wiakka.” 
17Arawe biangnga ruang katou udde taumata apam matta'uttu Ruata. Itarua 
maddiri tumuṛṛutta parentan ratu wuṛṛu namalan anambon ana'a esakka 
udde wiakka. 
18Ne ratu namago biangnga darua udde wuṛṛu naiwalo᷊, “Anio iraddua 
namalan manga ana'a esakka udde wiakka?” 
19Itarua sinumimbakka, “Wawinen Ibrani wali᷊ne ere wawine Mesir. I 
mangitou malu᷊assa atonna mangunsiwe. Tantala᷊nna biangnga taambe 
nirumanta, anangnge niasungkangke.” 
20-21Ne Ruata nangala᷊matta manga biangnga udde wuṛṛu nangonggolu 
papapulunna sitarua, ana waugu itarua mangngaddata Ruata. Wuṛṛu 
taumatan Israel aatambanna anambone wuṛṛu matohassa. 

22Ana see ratu nangonggolu parenta indi su tumanangnge, “Suapan ana'a 
esakku taumatan Ibrani apan wakkute niasungkangnga ṛinone iramme su 
Salu᷊kku Nil, arawe anambon anangnge wawine wotongnge iwala wiakka.” 

Sasabangnga 2 

Asasungkangngi Musa 

1Su tempo udde sangkatou esakka wuassu ṛuanganni Lewi, na'awingngu 
sangkatou wawine wuassu ṛuanganna udde lai. 
2Ana see wawine udde nanungkangngu sangkatou ana'a esakka. Napawe i 
tou naasilo manungku ana'a udde maṛṛamaga atonna, i tou namuni 
sulalu᷊mmu tallu wula᷊nna ala᷊nnune. 
3Arawe ana'a udde tawe iawuni mala᷊nnu. Ne inangnge nanganu sambau 
sala᷊ngka wuassu nannalo᷊n nioosannu pulutta tadea'u tawe asuttannu ua'e. 
Ana'a udde nitaṛṛo sulalu᷊mmu sala᷊ngka udde, ana see niapiddi tou watukku 
pattangngannu nannalo᷊n buṛṛassa su winggin salu᷊kka udde. 
4Iaangnga wawine wuassu ana'a udde uarisikka addaune wua isudde 
ma'ellega tanne apa sarun mariaddi su tuarine. 
5Tantala᷊nna udde nirumantate ana'u ratu maṛṛuala. I tou sinumossokka su 
salu᷊kka mandeno, ewe'e manga ammungnge, u'amatta su wiwikku salu᷊kka. 
Inaṛṛombanganne maṛṛualan datu naasilo sala᷊ngka udde su pattangngannu 
nannalo᷊n tiwo, ana see i tou nandolokku sangkatou allangnga wawine 
niapaanu. 
6Su tempo maṛṛualan datu namu'a sala᷊ngka udde, i tou naasilo pia ana'a 
addio'a sulalu᷊mme, wuṛṛu ana'a udde tantala᷊nna lulluai. Maṛṛualan datu 
niumakkanni tou wuṛṛu nabbisara, “Indi ana'u taumatan Ibrani.” 
7Ana see iaangngu ana'a udde naiwalo᷊ su maṛṛualan datu, “Tuangnga 
Maṛṛuala maapulu i ya'u maddea'a sangkatou wawinen Ibrani mapasusun 
ana'a udde?” 

8“Aroddite,” sasimbakku maṛṛualan datu. Ne ana'a wawine udde inaite 
namaggo inangnge sassane. 
9Unnu maṛṛualan datu su wawine udde, “Apira'e ana'a indi, wuṛṛu pasusua'e 
i tou ana waugu i ya'u; mantewe inangnga ta'u onggola᷊nnu lala᷊ntakke.” Ne i 
tou nangapidden ana'a udde wuṛṛu niapasusuten tou. 
10Napawe ana'a udde aatambante ahewalle, inangnge nanantilli tou su 
maṛṛualan datu. Ana see maṛṛualan datu nangampitte ana'a udde maola'a 
anangnge. “I tou ta'u onggola᷊nnu aranne i Musa, ana waugu i tou ta'u nianu 
wuassu ua'e,” wisaran maṛṛualan datu. 

I Musa tinumal᷊angnga watukku Midian 

11Napawe i Musa umbasante, i tou inaite naisasomba manga taumata 
balahanna sambau. I tou naasilo ereapa i mangitou iwabbata'a mammanara 
masahadda. I tou naasilo lai sangkatou Mesir namate sangkatou Ibrani. 
12I Musa nanaile uapali᷊wutta si tou, wuṛṛu napawe i tou naasilo manungku 
taweddu ua'ellega si tou, i tou namate taumata Mesir udde ana see 
winalu᷊nanne niali᷊ sulalu᷊mmu anne. 
13Tiṛṛabine i Musa inaite apia, ana see i tou naasilo ruan katou taumatan 
Ibrani tantala᷊nna uawawulo᷊. “Anio i'o namuulla hawenu?” aiwalo᷊ i Musa su 
taumata apan nassala᷊ udde. 
14Taumata udde sinumimbakka, “Isai namile si'o maola'a piaṛṛangnge wuṛṛu 
mallaṛṛuungngi yami? I'o maapulu lai mamate si ya'u, ere lai taumata Mesir 
apan nipatenu udde?” Ana see i Musa nata'utta wuṛṛu naṛṛingidda, 
“Nasilakate! Inolaangku udde niasingkatante.” 
15-16Su tempo ratu naaringikka hatto udde, i tou maddea'a lala᷊nne mamate 
si Musa. Arawe i Musa tinumala᷊ngnga ana see natana'e su wanua Midian. 
Imam wuassu Midian, aranne i Yitro, uatahuanna siri pitu ana'a maṛṛuala. 
Su allo sambau, su tempo i Musa tantala᷊nna ua'ianna maranim paṛṛihi, 
nirumantate siri pitu maṛṛuala ana'i Yitro mania ua'e wuṛṛu malloṛṛo tampa 
pa'inumannu ammula᷊nnu ambinga wuṛṛu domban iamangngi mangitou. 

17Arawe manga pira mallalu᷊'adda winatangnga nallimbuakka manga ana'a 
maṛṛuala udde. Ana see i Musa nirumanta nantulu᷊ngngi mangitou wuṛṛu i 
tou napa'inummu winatangngi mangitou. 
18Su tempo i mangitou napule᷊, iamangngi mangitou naiwalo᷊, “Anio i yamiu 
aroddi ali᷊hakke napule᷊ allo indi?” 
19I mangitou sinumimbakka, “Pia sangkatou taumata Mesir apan 
natulu᷊ngngi yami wuassu sala᷊sa'u manga mallalu᷊'adda winatangnga waine. 
I tou ewe'e lai nania ua'en kami, wuṛṛu napa'inummu winatangngi ite.” 
20“Suapate i tou orassa indi?” aiwalo᷊n i Yitro su manga anangnge. “Anio i 
yamiu nanantangngu taumata udde? Roote wagoite i tou umanna su 
sampunna ringanni ite.” 
21I Musa nappulu᷊te natana'a isudde. Wua'udde i Yitro nangawingngu 
anangnge aranne i Zipora ringanni Musa. 
22I Zipora nanungkangngu sangkatou ana'a esakka. Ana'a udde aranne 
nissaggo i Gersom, ana waugu i Musa naṛṛingidda, “I ya'u sangkatou raho 
isindi.” 
23Manga pira tonna wua'udde ratu Mesir natete. Arawe balahannu Israel ta'e 
sussali᷊omanna ana waugu i mangitou niallangnga, na'oman sara i mangitou 
mangintuli᷊ ma'iontolla. Sasali᷊omanni mangitou na'omate ringannu Ruata. 
24Ruata naaringikka si mangitou, wuṛṛu i Tou naanaungnga paaire-Ne si 
Abraham, si Ishak wuṛṛu si Yakub. 
25I tou naasilo manga taumatan Israel niallangnga, ne i tou nakkawessa inai 
mantulu᷊ngngi mangitou. 

Sasabangnga 3 

Ruata namaggo si Musa 

1Su tempo udde i Musa mallu'adda manga domba wuṛṛu manga ambingngi 
Yitro, la'iananne, imam su leta'u Midian. Su tempo i tou tantala᷊nna 

mangngulu᷊ga winatangnga udde watukku samba'an badda'a lolo᷊kka, i tou 
na'omate su Wowon Sinai, wowone apan susi. 
2Isudde mala'ekattu MAWU naipasilon batanganne si tou sulalu᷊mmu 
ṛenggammu putungnga apan sinumabbangnga wuassu pattangngannu 
ahuranganna. I Musa naasilo ahuranganna udde luṛṛenggamma, arawe tawe 
matutungnga. 
3“Uare ereapate,” su ṛingidde. “Ahuranganna udde tawe matutungnga! 
Mappianne i ya'u ma'ellega marani.” 
4 MAWU naasilo si Musa nangundanin tampa udde, ne i Tou niumui wuassu 
pattangngannu ahuranganna udde, “I Musa! I Musa!” “I ya'u isindi,” 
sasimbakki Musa. 
5Ruata nabbisara, “Imbaṛṛangnga mangundani. Luatte silopenu, ana waugu 
i'o uarisikka su leta'a susi. 
6I Ya'u indi Ruatan iupungngu ala᷊monanu, Ruatan Abraham, Ishak wuṛṛu i 
Yakub.” Ne i Musa nallindumma hatine, ana waugu i tou matta'utta ma'ellega 
Ruata. 
7Ana see MAWU nabbisara, “I Ya'u naasilo ala᷊ṛṛana'u uatataṛṛangnga su 
Mesir, wuṛṛu naaringikke i mangitou u'ui mai'ipallossa wuassu manga 
taumata apan mangngallangnga si mangitou. I Ya'u mangke masingkattu 
anambon asasusa mangitou. 
8Ana waugu udde i Ya'u sumossokke mamallossi mangitou wuassu liman 
taumata Mesir wuṛṛu mangapiddi mangitou sumabangnga wuassu wanua 
udde mattuddan sambau wanua apan mala᷊langnga. Letangnge ala wuṛṛu 
masuwukka, wuṛṛu orassa indi wawanuannu balahannu Kanaan, balahannu 
i Het, i Amori, i Feris, i Hewi wuṛṛu i Yebus. 
9Lalu᷊ain balahannu Israel Ta'u niaringiṛṛanna, wuṛṛu i Ya'u naasilo lai ereapa 
i mangitou aallangannu taumata Mesir. 



160 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

10Orassa indi i'o Ta'u irolokka sumaruanna ratu Mesir tadea'u i'o wotongnge 
mamiaṛṛa'u balahannu sumabangnga wuassu wanua udde.” 
11Arawe i Musa nabbisara Ruata, “Isai ya'u indi, na'oman sara wotongnge 
sumaruanna ratu wuṛṛu mangapiddu taumatan Israel sumabangnga wuassu 
Mesir?” 
12Ruata sinumimbakka, “I Ya'u sarun mantulu᷊ngngu. Wuṛṛu napawe 
balahannu udde buatte niapiddu sinumabangnga wuassu Mesir, i yamiu 
sarun mattaṛṛamawu si Ya'u su wowone indi. Eteudde tatialane manungku i 
Ya'u nandolokku.” 
13I Musa sinumimbakka, “Arawe amungkangngu i ya'u maisasomban manga 
taumatan Israel wuṛṛu mabbisara si mangitou: ‘Ruatan iupungngu 
ala᷊monanu nandolo'u ringanni yamiu,’ i mangitou sarun maiwalo᷊, ‘Isai 
arannu?’ Ana see apate sarun ta'u islimbakka si mangitou?” 
14Unnu Ruata, “I Ya'u eteudde I YA'U INDI. Eteindi apan iwisaranu su 
balahannu Israel, i Tou apan isassaggo I YA'U INDI, buatte nandolo'u 
ringanni yamiu. 
15Pasingkata'a lai si mangitou manungku i Ya'u, MAWU, Ruatan iupungngu 
ala᷊mona mangitou, Ruatan i Abraham, i Ishak wuṛṛu i Yakub, nandolokku 
ringanni mangitou. Ete i Ya'u MAWU, eteudde arang-Ku saran mala᷊nnu-
la᷊nnu. Eteudde pananagoang-Ku su anambon balahannu maṛṛana'a 
mappulunna. 
16Roote wuṛṛu ammula᷊'a anambon piaṛṛa'u Israel. Ali᷊ata'a si mangitou 
manung-Ku, MAWU, Ruata iupungngu ala᷊mona mangitou, Ruatan i Abraham, 
i Ishak wuṛṛu i Yakub, buatte naipasilon batangan-Ne si'o. Pasingkata'e si 
mangitou manungku i Ya'u nirumantate ringanni yamiu wuṛṛu naasilote 
ereapa i mangitou aalangannu balahannu Mesir. 
17Wuṛṛu i Ya'u buatte nakkawessa mangapiddi mangitou sumabangnga 
wuassu Mesir, su tampa i mangitou a'allangana, wuṛṛu manguntuddi 

mangitou su sambau wanua apan ala wuṛṛu masuwukka, wanuan balahannu 
Kanaan, balahannu i Het, i Amori, i Feris, Hewi wuṛṛu i Yebus. 
18Ala᷊ṛṛana-U sarun maddaringikka manga wisaranu. Wua'udde i'o suadio'a 
ringannu manga piaṛṛa'u Israel ṛinone inai sumaruanna ratu Mesir wuṛṛu 
mabbalo᷊ si tou; ‘MAWU, Ruata taumatan Ibrani buatte nirumanta naipasilon 
batangan-Ne si yami. Orassa indi wala'awe yami inai araune tallu allo 
amatanna watukku wadda'a lolo᷊kka mangonggolu sasamba su MAWU, 
Ruatan kami.’ ” 
19Wua'udde Ruata nabbisara apia, “I Ya'u masingkatta ratu Mesir tawe 
mamalang kamiu inai, tabene'e amungkangngu iwata'a. 
20Arawe i Ya'u sarun mappa'attu taṛṛino-U, wuṛṛu makkuumannu Mesir 
ringannu manga asasusa apan bahewalla Ta'u iapa ta poiaroddi. Wua'udde, i 
tou sarun mamalan kamiu umamatta. 
21I Ya'u sarun ma'ola'a taumata Mesir masaṛṛionto'a si yamiu, na'oman sara 
su tempo ala᷊ṛṛana-U umamatta, i yamiu tawe inai ringannu lima tawe 
loṛṛone. 
22Suapan wawinen Israel sarun madorongnga su ali᷊ndonganne taumata 
Mesir wuṛṛu wuassu wawinen Mesir apan uatana'a su wale᷊n sambau, laubba 
see lai lalo᷊gakka sala᷊'a wuṛṛu wula᷊wanna. Udde sarun iluṛṛeng kamiu su 
manga anangngu. Ringannu olangnge aroddi yamiu sarun mangaṛṛo taumata 
Mesir.” 

Sasabangnga 4 

Ruata nangonggola si Musa taṛṛino ipa'ola'a al᷊aṛṛindu'a 

1Ana see i Musa sinumimbakka MAWU, “Arawe ereapate amungkangngu 
unnu wisara manga taumatan Israel tawe mangimanna wuṛṛu maddiri 
tumuṛṛutta manga wisara'u? Apa ṛinone ta'u olaanna unnu wisara i mangitou 
mabbisara manungku MAWU tawe naipasilon batangan-Ne si ya'u?” 

2 MAWU naiwalo᷊ si Musa, “Apa udde aagasannu?” I Musa sinumimbakka, 
“Ta'inna.” 
3Unnu MAWU, “Lomboa'a udde su leta'a.” I Musa nallombon ta'inna udde, ana 
see ta'inna udde nawalu᷊ nabali atoanna wuṛṛu i Musa tinumala᷊ngnga 
nangindau. 
4MAWU nabbisara si Musa, “Undanie atoanna udde, wuṛṛu aggassa tole᷊ne.” I 
Musa nangundani wuṛṛu nanametta atoanna udde apan apiddu nawalu᷊ 
nabbali᷊ ta'inna su ta'iakki Musa. 
5Unnu MAWU, “Pa'ola'e aroddi tadea'u manga taumatan Israel mangimanna 
manungku i Ya'u, MAWU, Ruata iupungngu ala᷊mona mangitou, Ruatan 
Abraham, Ishak wuṛṛu Yakub, buatte naipasilon batangan-Ne si'o.” 
6 MAWU nabbisara apia si Musa, “Sutta'e limanu sulalu᷊mmu laungngu.” I 
Musa tinumuṛṛutta, wuṛṛu napawe i tou napasabangngu limane, lima udde 
mawira atonna ana waugu naṛṛinoannu radda'a su pisi apan maata'utta. 
7Ana see MAWU nabbisara, “Sutta'e limane apia sulalu᷊mmu laungngu.” I 
Musa tinumuṛṛutta, wuṛṛu napawe i tou napasabangnga apia, limane udde 
napiate. 
8Unnu MAWU, “Amungkangngu i mangitou maddiri mangimanna si'o, ara'e 
tawe mangimanna napawe buatte na'ala'a ala᷊ṛṛindu'a paarorone, ne 
ala᷊ṛṛindu'a indi sarun ma'ola'a si mangitou mangimanna. 
9Amungkangngu i mangitou ta'e lai maddiri mangimanna si'o salaiwe buatte 
naasilo ala᷊ṛṛindu'a darua indi, wuṛṛu i mangitou madiri maddaringikka 
manga wisaranu, panganu ua'e addio'a wuassu Salu᷊kku Nil wuṛṛu lali᷊na'a su 
leta'a. Ua'e udde sarun mawalu᷊ mabali᷊ daṛṛa.” 
10Arawe i Musa nabbisara, “Oh, Mawu, i ya'u wali᷊newe taumata pande 
masinaukka, mawae ete dorone aroddi lai orassa indi, napawe MAWU buatte 
nabbisara si ya'u. Lila'u mawakkata, mabbisara mali᷊wue wuṛṛu tawe 
masaṛṛawutta.” 

11 MAWU nabbisara si tou, “Isai apan nagonggolu moṛṛongnga su taumata? 
Isai apan na'ola'a si tou mou ara'e wengella? Isai na'ola'a si tou alla ara'e 
wuta? Wali᷊newe i Ya'u, MAWU? 
12Orassa indi, roote, i Ya'u sarun mantulu᷊ngngu mabbisara wuṛṛu mangaṛṛa'u 
sarangkanambone apan ṛinone iwisaranu.” 
13Arawe i Musa sinumimbakka, “I Ya'u sumala᷊nde, ariete pandolo'u, oh 
Mawu, pandolokken taumata waine.” 
14Ana see MAWU nabbali᷊ nasa'u si Musa wuṛṛu nabbisara, “Wali᷊newe i'o pia 
tuṛṛangnga aranne i Harun? I Ya'u masingkatta i tou pande massinaukka. I 
tou orassa indi sulalu᷊mmu amatanna inawarendi, wuṛṛu i tou sarun malu᷊assa 
massombanu. 
15Paggahattoten tou wuṛṛu walo᷊a'a si tou apa apan ṛinone iwisarane. I Ya'u 
sarun mantulu᷊ngngi raddua wuṛṛu mangaṛṛa'u apa apan ṛinone iwisara 
wuṛṛu olaanni raddua. 
16I tou ṛinone mabbisara ringannu arannu su saruannu tumanangnge. I tou 
sarun maola'a mabbawisaranu wuṛṛu i'o ellehanni tou ere Ruata apan 
mammasingkattu apa apan ṛinone iwisaran tou. 
17Apira'e ta'inna indi, i'o sarun ma'ola'a manga ala᷊ṛṛindua'a ringannu ta'inna 
udde.” 

I Musa nabelengnga watukku Mesir 

18Wua'udde i Musa napule᷊te watukku wale᷊n Yitro, iamangnga la'iananne, 
wuṛṛu nabbisara si tou, “Walaawe i ya'u mabelengnga su Mesir mattembo 
manga tuṛṛangku wuṛṛu ma'ellega tanne i mangitou ta'e wiakka.” I Yitro 
nabbisara si Musa, “Roote ringannu sala᷊matta.” 
19Su tempo i Musa ta'e su leta'u Midian, MAWU nabbisara si tou, “Pabelengke 
su Mesir. Anambon taumata apan ma'apulu mamate si'o natete.” 

20Ne i Musa nangahete awingnge wuṛṛu manga anangnge wuṛṛu nalluranni 
mangitou su keledai ana see i mangitou suadio'a inaite watukku Mesir. 
Wuassu parenta MAWU, i Musa lai nangapiddu ta'inne. 
21 MAWU nabbisara si Musa, “I Ya'u buatte nangonggolu taṛṛino si'o ipa'ola'a 
manga ala᷊ṛṛindu'a. Nariaddi amungkangngu i'o nabelengke su Mesir, ola'e 
manga ala᷊ṛṛindu'a udde su saruannu ratu Mesir. Arawe i Ya'u sarun ma'ola'a 
si tou maatikka puane, na'oman sara i tou maddiri mamalan balahanna udde 
mangingkatta. 
22Ana see walo᷊a'e su ratu udde manungku i Ya'u, MAWU, nananata arendi; 
‘Israel uddewe ana'U pahulu᷊ne, 
23wuṛṛu i'o buatte Ta'u nirolokka mamalan ana'U udde inai tadea'u i tou 
wotongnge mattaṛṛamawu si Ya'u, arawe i'o nanola᷊'a. Orassa indi i Ya'u sarun 
mamate anangngu pahulu᷊ne.’ ” 
24Su sambau tampan paddasananna sulalu᷊mmu amatanna 
udde, MAWU nirumanta ringanni Musa wuṛṛu mappulu mamate si tou. 
25I Zipora, awingnge, nanganu sambau watu maṛṛoro wuṛṛu namototta 
pentakku pamamanuan anangnge, ana see nieṛṛetta su ledda Musa. Unni 
Zipora, “I'o awing daṛṛa'u.” 
26Olangnge udde nipasingkanne ana waugu lala᷊ghun sunatta. Ne MAWU tate 
nariaddi namate si Musa. 
27Tantala᷊nna udde MAWU nabbisara si Harun, “Roote watukku wadda'a 
lolo᷊kka paisasomba Musa.” I Harun inaite ana see nassombaten tuarine su 
wowone na'ukkassa, wuṛṛu nangari'a si tou. 
28I Musa nabbati'a si Harun anambon bisara MAWU si tou su tempo i tou 
nirolokka apia watukku Mesir, wuṛṛu lai anambon ala᷊ṛṛindu'a apan sarun 
olaanne. 
29Wua'udde i Musa ruan Harun inaite watukku Mesir, wuṛṛu nangammulu 
anambon piaṛṛa'u Israel. 

30I Harun namasingkatta si mangitou sarangkanambone apan 
niwisara MAWU si Musa, wuṛṛu i Musa na'ola'a anambon ala᷊ṛṛindu'a su 
saruannu manga taumata udde. 
31Ne i mangitou nangimante, wuṛṛu napawe i mangitou naaringikka 
manungku MAWU buatte na'ellega walahannu Israel wuṛṛu na'ellega ala᷊wo'u 
asasusa mangitou, i mangitou niumali᷊ntudda nassubba. 

Sasabangnga 5 

I Musa wuṛṛu i Harun sinumaruanna ratu Mesir 

1Wua'udde i Musa wuṛṛu i Harun inaite sinumaruanna ratu Mesir wuṛṛu 
nabbisara, “Arendi parenta MAWU, Ruatan Israel, ‘Walaawe walahang-Ku 
sumabangnga tadea'u i mangitou wotongnge mattaṛṛamawu si Ya'u su 
wadda'a lolo᷊kka.’ ” 
2“Isai MAWU udde?” aiwalo᷊n datu. “Anio i ya'u mangaddata si Tou wuṛṛu 
mamalan balahannu Israel mapule᷊? I Ya'u wagga MAWU udde, wuṛṛu 
taumatan Israel tawe ta'u iwala mapule᷊.” 
3I Musa wuṛṛu i Harun nabbisara, “Ruatan taumatan Ibrani buatte naipasilon 
batangan-Ne si yami. Wala'awe yami inai su wadda'a araune tallu allo 
amatanna tadea'u mangonggolu sasamba su MAWU, Ruatang kami. 
Amungkangngu yami tawe mallaghun udde, yami sarun patean-Ne ringannu 
radda'a ara'e pangalo.” 
4Unnu ratu si Musa wuṛṛu si Harun, “Anio i yamiu ma'ola'a manga taumata 
udde mammanara manara mangitou? Doloṛṛa'e manga allangnga udde 
mammanara! 
5Manga taumata udde tumaniten manambo reenganne. Wuṛṛu orassa indi 
yamiu ma'apulu tadea'u i mangitou mangillolo᷊ mammanara!” 
6Allo udde lai manga mandariaga taumata Mesir wuṛṛu manga mandore 
taumatan Israel naasomba parenta wuassu MAWU, 

7“Ariete lai mangonggolu laṛṛami su balahanna udde ipa'ola'a tela. Wala'e i 
mangitou maddea'a sassane. 
8Arawe i mangitou doloṛṛa'e ma'ola'a manga tela apan manambo wuassu 
niolangnge tempo nali᷊u. I mangitou tumba'u ma'apulu tawe mammanara; 
ana waugu udde i mangitou sidutu sussamboṛṛe tadea'u irolokka inai 
mangonggolu sasamba su Ruata mangitou. 
9Wata'a'e manga taumata udde mammanara lembon maṛṛimadda, tadea'u i 
mangitou sidutu mammanara wuṛṛu tawe tempone maddaringikka manga 
watti'a awusu.” 
10Manga mandariaga taumata Mesir wuṛṛu manga mandore taumatan Israel 
udde sinumabbangnga ana see nabbisara su manga taumatan Israel, “Ratu 
namarenta tadea'u i yamiu tate onggola᷊nnu laṛṛami. 
11I yamiu ṛinone maddea'a sassane su ala᷊wo'u tampa, arawe paanaunge, 
manga tela apan niola'i yamiu tawe wotongnge matulu᷊ wuassu tempo nali᷊u.” 
12Ne manga taumatan Israel inaite mammali᷊ntaddu ahewallu leta'u Mesir 
madea'a mangammulu laṛṛami. 
13Manga mandariaga sidutu mammata'a tadea'u allo-allo i mangitou ma'ola'a 
tela anambone ere lai su tempo i mangitou ta'e a'onggola᷊nnu laṛṛami. 
14Manga mandariaga udde nanggesekka manga mandore taumatan Israel 
apan nirolokka niapariaga mamanara. I mangitou naiwalo᷊, “Anio orassa indi 
balahannu tate maaola'a tela anambone ere dorone?” 
15Ana see manga mandoren Israel inaite sinumaruanna ratu wuṛṛu 
sinumala᷊nde, “Anio i Tuangnga na'ola'a arendi si yami? 
16Yami tawe nionggola᷊nnu laṛṛami, arawe niwata'a ma'ola'a tela! Orassa indi 
yami nipuulla wutte'e ete manga mamanatan Tuangnga apan nassala᷊!” 
17Ratu sinumimbakka, “I yamiu wolo'a atonna wuṛṛu maddiri mamanara. 
Ana waugu udde i yamiu madorongnga si ya'u tadea'u inai mangonggolu 
sasamba su mawunu. 

18Roote pammanara apia. I yamiu tawe onggola᷊nnu laṛṛami, arawe i yamiu 
sidutu pa'ola'a tela apan uasulu᷊ngnga anambone.” 
19Manga mandore udde naatutukke manungku i mangitou sulalu᷊mmu 
asasusa napawe nipasingkatanna manungku manga taumatan Israel ṛinone 
ma'ola'a tela apan anambone ere allo nangkali᷊u. 
20Su tempo i mangitou sinumabbangnga wuassu wale᷊n araratuanna, i 
mangitou nassomban Musa wuṛṛu i Harun apan tantala᷊nna uaṛṛaddo si 
mangitou. 
21Unnu manga mandore udde, “MAWU masingkattu inolaannu! I Tou sarun 
makkuumanni raddua! Ete iraddua apan naaola'a si yami nipadantinnu ratu 
wuṛṛu manga mamanarane, na'oman sara i mangitou mamate si yami.” 

I Musa sinumal᷊ande MAWU 

22Ana see i Musa sinumaruante MAWU apia wuṛṛu nabbisara, “Mawu, anio 
walahannu pabbalagu Israel niolang-Ngu aroddi ala᷊leone udde? Anio I'o 
nandolo'u isindi? 
23Ro'en i ya'u sinumaruanna ratu wuṛṛu nabbisara sulalu᷊mmu aran-Nu, i tou 
mannattake mandale᷊o balahanna indi. Wuṛṛu I'o mangke mala᷊nna-la᷊nnaba 
tawe umontolla si mangitou.” 
24Ana see MAWU nabbisara si Musa, “Orassa indi i'o sarun maasilo ereapa i 
Ya'u sarun ma'inolaanna ratu. I tou sarun Ta'u iwata'a mamallossu walahang-
Ku. Mangke atonna i tou sarun Ta'u iwata'a mallimbuakka si mangitou 
wuassu wanua indi.” 

Sasabangnga 6 

MAWU namaggo si Musa 

1Ruata nabbisara si Musa, wisarane, “Ete i Ya'u MAWU. 
2I Ya'u naipasilon batangang-Ku si Abraham, i Ishak wuṛṛu i Yakub naola'a 
Ruata Apan Lembontaṛṛino, arawe i Ya'u tawe namasingkatu watangang-Ku 
si mangitou ringannu arannu ‘MAWU.’ 

3Ruata lai na'ola'a pa'aire si mangitou. I Ya'u ma'ire sarun mangonggolu 
wanua Kanaan si mangitou, wanua tampan pabbiaṛṛanni mangitou dorone 
naali᷊hidda taumata raho. 
4I Ya'u naaringikke sasali᷊omannu taumatan Israel apan niallangngu 
walahannu Mesir, ana see i Ya'u naaringikka pa'aire-U udde. 
5Nariaddi ali᷊ata'e su taumatan Israel manungku i Ya'u nabbisara si mangitou: 
Ete i Ya'u MAWU; i yamiu sarun Ta'u iapallossa wuassu pataṛṛuallanganna 
Mesir. I Ya'u sarun mapali᷊atta'u taṛṛino-U apan bahewalla ipanala᷊matta si 
yamiu wuṛṛu mangema'u ṛuumanna mawakkata su walahannu Mesir. 
6I yamiu sarun Ta'u olaanna ala᷊ṛṛana-U wuṛṛu i Ya'u maola'a Ruatanu. Ne i 
yamiu sarun maasingkatta manungku i Ya'u indi MAWU, Ruatanu, apan 
mamallossi yamiu wuassu patataṛṛuallangnganna su Mesir. 
7I yamiu sarun Ta'u iapidda watukku wanua apan buatte nipa'ire-U ringannu 
sasalu si Abraham, i Ishak wuṛṛu i Yakub; leta'a udde Ta'u ionggola si yamiu 
maola'a pussaanu sassane. Ete i Ya'u MAWU.” 
8Anambon tanata MAWU indi nipasingkatti Musa su walahannu Israel, arawe 
i mangitou maddiri maddaringikka si Musa, ana waugu pattaṛṛuallanganna 
apan maṛṛagissa udde naaola'a si mangitou niawuli᷊aten antimma. 
9Wua'udde nabbisara si Musa, 
10“Roote saruanna ratu Mesir wuṛṛu walo᷊a'a si tou manungku i tou ṛinone 
mamalan balahannu Israel manantangngu wanuane.” 
11Arawe i Musa sinumimbakka, “Taumatan Israel sassane maddiri 
maddaringikka si ya'u. Apa wotongnge ratu Mesir maddaringikka taumata 
apan longonna massinaukka ere i ya'u?” 
12Ete aroddi MAWU nandolokki Musa wuṛṛu i Harun iapapasingkatta su 
walahannu Israel wuṛṛu su ratu Mesir manungku itarua 
nirolokku MAWU iapapiaṛṛa'u walahannu Israel sumabangnga wuassu Mesir. 

Pangangawanni Musa wuṛṛu i Harun 



169 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

13Indiwe pangangawanni Musa wuṛṛu i Harun; i Ruben, ana'i Yakub 
pahulu᷊ne, pia siri appata ana'a esakka; i Henokh, i Palu, i Hezron, wuṛṛu i 
Karmi. I mangitou udde iupungngu ala᷊mona wuassu manga ṛuanganni 
sulalu᷊mmu walagi i Ruben. 
14I Simeon wuṛṛu awingnge sangkatou wawinen Kanaan pia siri annumma 
ana'a esakka; i Yemuel, i Yamin, i Ohad, i Yakhin, i Zohar wuṛṛu i Saul. I 
mangitou udde iupungngu ala᷊mona ṛuanganna sulalu᷊mmu ṛuanganni 
Simeon. 
15I Lewi pia siri tallu ana'a esakka; i Gerson, i Kehat wuṛṛu i Merari; i 
mangitou udde iupungngu ala᷊mona manga amonanna sulalu᷊mmu ṛuanganni 
Lewi. I Lewi nala᷊la᷊ppa uukka 137 su tonnane. 
16I Gerson pia ana'a esakka darua; i Libni wuṛṛu i Simei; i mangitou 
uatahuanna manambo papapulunna. 
17I Kehat pia siri appata ana'a esakka; i Amram, i Yizhar, i Hebron wuṛṛu i 
Uziel. I Kehat nala᷊la᷊ppa uukka 133 su tonnane. 
18I Merari pia ana'a esakka darua; i Mahli wuṛṛu i Musi. Eteudde manga 
amonanna sulalu᷊mmu ṛuanganni Lewi ringannu papapulunni mangitou 
sambau-sambau. 
19I Amram na'awingngi Yokhebed, tuarin iamangnge, wuṛṛu manga ana'i 
mangitou eteudde i Harun wuṛṛu i Musa. I Amram nabiakka 137 su tonnane. 
20I Yizhar pia siri tallu ana'a esakka: i Korah, i Nefeg wuṛṛu i Zikhri. 
21I Uziel lai pia siri tallu ana'a esakka; i Misael, i Elsafan wuṛṛu i Sitri. 
22I Harun na'awingngi Eliseba, ana'i Aminadab wawine; i Eliseba lai pia 
tuṛṛangnge i Nahason. I Eliseba nanungkangngi Nadab, i Abihu, i Eleazar 
wuṛṛu i Itamar. 
23I Korah pia siri tallu ana'a esakka; i Asir, i Elkana wuṛṛu i Abiasaf. I 
mangitou udde iupungngu ala᷊mona wuassu ṛuangannu amonanni Korah. 

24I Eleazar ana'i Harun esakka, naawingngu sangkatou su wallattu ana'i 
Putiel, wuṛṛu ana'i mangitou eteudde i Pinehas. Eteudde anambon timmadu 
ṛuanganna wuṛṛu tembonannu amonanna sulalu᷊mmu ṛuanganni Lewi. 
25I Harun wuṛṛu i Musa uddewe apan niparentannu MAWU iapaapiddu 
manga taumatan Israel sumabbangnga wuassu Mesir. 
26Itarua sinumaruanna ratu Mesir tadea'u i tou mamallossu taumatan Israel. 

MAWU nangonggolu parenta si Musa wuṛṛu si Harun 

27Su tempo MAWU uahahatto Musa su Mesir, 
28MAWU nabbisara, “Ete i Ya'u MAWU. Walo᷊a'e su ratu Mesir 
sarangkanambone apan Ta'u niwalo᷊ si'o.” 
29Arawe i Musa sinumimbakka, “MAWU, I'o masingkatta manungku i ya'u 
longonna massinaukka. Ratu sarun tawe maddaringikka si ya'u?” 

Sasabangnga 7 

1 MAWU nabbisara si Musa, “I Ya'u sarun ma'ola'a si'o naali᷊hidda Ruata su 
saruannu ratu, wuṛṛu tuṛṛangngu i Harun sarun massinaukka si tou maola'a 
nabinu. 
2Walo᷊a'a si Harun sarangkanambone apan Ta'u nirolokka si'o. Doloṛṛa'e i 
Harun mabbalo᷊ ratu manungku i tou ṛinone mamalan taumatan Israel 
manantangngu wanua Mesir. 
3Arawe i Ya'u sarun mapaattikku naungngu ratu. I tou sarun tawe 
maddaringikka si'o, salaiwe i Ya'u mapaarantan manambo silaka su Mesir. 
4Ana waugu udde i Ya'u sarun makkuumannu Mesir ringannu manga 
ṛuumanna apan mawakkata, wua'udde Ta'u iapidda balahannu Israel 
sarangkanambone ala᷊ṛṛana-U, sumabbangnga wuassu wanua udde. 
5Ne taumata Mesir sarun maasingkatta manungku indi MAWU, su tempo i 
Ya'u makkuumanni mangitou wuṛṛu mangapiddu Israel sumabangnga 
wuassu wanuan mangitou.” 

6I Musa wuṛṛu i Harun tinumuṛṛutta srangkanambone apan nirolokku MAWU. 
7I Musa uukke 80 su tonnane wuṛṛu i Harun 83 su tonnane su tempo itarua 
sinumaruanna ratu. 

Ta'inni Harun 

8 MAWU nabbisara si Musa wuṛṛu si Harun, 
9“Amungkangngu ratu madorongnga siraddua ma'ola'a ala᷊ṛṛindu'a apan 
maola'a tialane, doloṛṛa'e i Harun manganu ta'inne wuṛṛu lomboa'a su leta'a 
su saruannu ratu. Ta'inna udde sarun mawalu᷊ mabbali᷊ atoanna.” 
10Ne i Musa wuṛṛu i Harun inaite sinumaruanna ratu wuṛṛu itarua 
tinumuṛṛutte sarangkanambone apan buatte nirolokku Ruata. I Harun 
nallombon ta'inna su leta'a su saruannu ratu wuṛṛu manga mammamanarane, 
ana see ta'inna udde nawalu᷊ nabbali᷊ atoanna. 
11Ana waugu udde ratu lai namaggo manga taumatane apan pia asingkanne 
wuṛṛu taṛṛa wali᷊imata, ana see i mangitou lai na'ola'a aroddi ringannu 
apande mangitou. 
12I mangitou nallombon ta'inni mangitou su leta'a wuṛṛu manga ta'inna udde 
nawalu᷊ nabbali᷊ atoanna. Arawe ta'inni Harun nangalluppa ta'inni mangitou. 
13Salaiwe aroddi, ratu naungnge sidutu maatikka wuṛṛu maddiri 
maddaringikka wisara Musa wuṛṛu i Harun, ere buatte niwisara MAWU. 

Mesir Naiṛṛiaannu Silaka 
Ua'e nabbal᷊i daṛṛa 

14Wua'udde MAWU nabbisara si Musa, “Ratu udde maatikka atonna 
naungnge; i tou maddiri mamalan balahannu Israel inai. 
15Ana waugu udde roote paisasomban tou marua allo maṛṛanggapa, su tempo 
i tou sumossokka su Salu᷊kku Nil. Apira'e ta'inna apan botongnge maawalu᷊ 
mabbali᷊ atoanna udde wuṛṛu ṛaddoite su winggin salu᷊kka. 
16Pasingkata'a su ratu udde; MAWU, Ruata taumatan Ibrani, nandolo'u 
iapawalo᷊ si Tuangku tadea'u mamalan ala᷊ṛṛanang-Nge inai mattaṛṛamawu si 

Tou su wadda'a. Arawe naddatingngu sara orassa indi i Tuangku maddiri 
maddaringikka. 
17Ana waugu udde, MAWU nabbisara arendi, ‘Wuassu sarangkanambone 
apan Ta'u olaanna sali᷊mmurine, i'o sarun maasingkatta manungku ete i 
Ya'u MAWU. Ringannu ta'inna indi ya'u sarun mamuulla ua'en salu᷊kka, wuṛṛu 
ua'ene sarun mabbali᷊ daṛṛa. 
18Manga inassa sarun mate, salu᷊kka indi halu᷊rune mawukku'a, na'oman sara 
balahannu Mesir tawe maainumma ua'ene.’ ” 
19 MAWU nabbisara si Musa, “Doloṛṛa'e i Harun manganu ta'inne wuṛṛu 
wattea'a ire'e su anambon salu᷊kka, manga enggesanne wuṛṛu manga li'u su 
Mesir. Ua'ene sarun mabbali᷊ daṛṛa, wuṛṛu su ahewallu wanua sarun pia 
daṛṛa, ewe'e lai sulalu᷊mmu manga bowongnga alu wuṛṛu manga wensadda 
watu.” 
20I Musa ruan i Harun tinumuṛṛutta parenta MAWU. Su saruannu ratu wuṛṛu 
manga mammamanarane, i Harun namatten ta'inna wuṛṛu namuulla ua'en 
Salu᷊kku Nil, ne ua'ene nawalu᷊ nabbali᷊ daṛṛa. 
21Manga inassa sulalu᷊mmu salu᷊kka nate, wuṛṛu halu᷊rune mawukku'a atonna, 
na'oman sara taumata Mesir tawe maainumma ua'e udde. Su ahewallu leta'u 
Mesir pia daṛṛa. 
22Arawe manga panden wali᷊imata su Mesir na'ola'a aroddi lai ringannu 
apanden wali᷊imata mangitou, na'oman sara ratu sidutu naungnge maattikka. 
Ere buatte niwalo᷊ MAWU, ratu maddiri maddaringikka si Musa wuṛṛu si 
Harun. 
23Ewe'e lai i tou napule᷊ watukku wale᷊n araratuanna ringannu tawe 
apendamma su arariadianna udde saran addio'a. 
24Taumata Mesir sarangkanambone naali᷊ loṛṛangnga su alo᷊'engngu wiwikku 
salu᷊kka maddea'a ua'en pa'inumanna, ana waugu ea'en salu᷊kka tawe 
ia'inumma. 

25Pitu allo nali᷊ute napawe MAWU buatte namontoga Salu᷊kku Nil. 

Sasabangnga 8 

Sal᷊awa'u aakka 

1Ana see MAWU nabbisara si Musa, “Roote saruanna ratu wuṛṛu walo᷊a'a si 
tou tanata-U indi; ‘Wala'awe ala᷊ṛṛana-U inai mattaṛṛamawu si ya'u. 
2Amungkangngu i'o manola᷊'a, wanua indi sarun Ta'u peneannu aakka 
maola'a ṛuumanna. 
3Salu᷊kku Nil sarun mapenen aakka, na'oman sara manga winatangnga udde 
sumabangnga wuassu ua'e wuṛṛu sumutta sulalu᷊mmu wale᷊n arartuannu, 
sulalu᷊mmu tampa atatiila᷊nna wuṛṛu su atatiila᷊nnu, sulalu᷊mmu manga wale᷊n 
mammamanaran araratuanna, wuṛṛu tumana'u aratuanna, ewe'e lai 
sulalu᷊mmu tampa pallolo᷊anna roti wuṛṛu manga urinna. 
4Manga aakka udde sarun sumulo'a wuṛṛu umawitta si'o, anambon 
mammamanaran aratuannu wuṛṛu tumana'u araratuanna.’ ” 
5 MAWU nabbisara si Musa, “Doloṛṛa'e i Harun mamala᷊attu ta'inne su manga 
salu᷊kka, manga enggesanne wuṛṛu manga li'u tadea'u manga aakka 
sumapputta wuṛṛu mamene leta'u Mesir.” 
6Ne i Harun namala᷊attu ta'inne su anambon salu᷊kka, ana see nilumapputte 
manga aakka namene ahewallu wanua. 
7Arawe manga taṛṛa wali᷊imata nappaatu apande mangitou, wuṛṛu lai na'ola'a 
aakka apan nilumapputta su wanua udde. 
8Ratu namago si Musa wuṛṛu si Harun, wuṛṛu nabbisara, “Aali᷊omante su 
mawunu tadea'u i Tou mapaawuli᷊n manga aakka indi, ne i ya'u sarun 
mamalan walahan-Ne inai mangonggolu sasamba su MAWU.” 
9I Musa sinumimbakka, “Ringannu naungnga malu᷊assa i ya'u umali᷊omanni 
Tuangku su MAWU. Tantuna'e tempone, ne i ya'u sarun umali᷊omanni 
Tuangku, manga mammamanaran araratuanna wuṛṛu tumanangnge. Ne i 

Tuangku sarun mali᷊u wuassu manga aakka udde, wuṛṛu taweddu mallambe, 
tumbau su Salu᷊kku Nil.” 
10Sasimbakku ratu udde, “Aali᷊omana'e i ya'u tiṛṛabbi.” Unni Musa, “I ya'u 
tumuṛṛutta apa apan raddoronganni Tuangku. Ne i Tuangku sarun 
maasingkatta manungku tawe Duata wali᷊ne ere MAWU, Ruatan kami. 
11I Tou sarun mapaali᷊un i Tuangku, manga mammamanaran araratuanna 
wuṛṛu tumanangnge wuassu a'akka udde. Tate lai manga a'akka sulalu᷊mmu 
wale᷊n tumba'u su Salu᷊kku Nil.” 
12Ana see i Musa wuṛṛu i Harun nanantangngu ratu. Wua'udde i Musa 
niomali᷊omanna su MAWU tadea'u mapaawuli᷊n manga a'akka apan 
niaparanta su ratu. 
13MAWU naddaringikka darorongngi Musa, wuṛṛu manga a'akka sulalu᷊mmu 
wale᷊n, su manga rallakka wuṛṛu wawaila᷊nna nate abbi. 
14Taumata Mesir nangammulu a'akka nate udde na'oman sara ua'ombo, 
wuṛṛu sara ahewallu wanua mawukku'a. 
15Napawe ratu naasilo manungku manga a'akka udde natete, naungnge 
naatikke. Wuṛṛu ere buatte niwalo᷊ MAWU, ratu maddiri maddaringikka 
wisara i Musa wuṛṛu i Harun. 

Sal᷊awa'u namu'a 

16 MAWU nabbisara si Musa, “Doloṛṛa'e i Harun mamuulla leta'a ringannu 
ta'inna, ne su ahewallu wanua Mesir awu sarun mawalu᷊ mabbali᷊ namu'a.” 
17Ana see i Harun namuulla leta'a ringannu ta'inne, wuṛṛu ala᷊wo'u awu su 
Mesir nawalu᷊ nabbali᷊ namu'a apan naṛṛimpulunna taumata wuṛṛu 
winatangnga. 
18Manga taṛṛa wali᷊imata madea'a mappaatu apande mangitou ma'ola'a 
manga namu'a, arawe i mangitou tawe naaola'a. Su ala᷊wo'u tampa pia 
namu'a, 

19na'oman sara manga taṛṛa wali᷊imata udde nabbisara ratu, “Indi inolaannu 
Ruata.” Arawe ratu udde maatikka naungnge, wuṛṛu ere buatte 
niwisara MAWU, ratu udde maddiri maddaringikka wisara i Musa wuṛṛu i 
Harun. 

Sal᷊awa'u lango 

20 MAWU nabbisara si Musa, “Roote tiṛṛabbi maṛṛanggappa maisasomban 
datu su tempo i tou sumossokka su salu᷊kka, wuṛṛu walo᷊a'a si tou wisara-U 
indi; ‘Wala'awe ala᷊ṛṛana-U inai mattaṛṛamawu si ya'u. 
21Amungkangngu i'o manola᷊'a, ne i Ya'u sarun mandantan lango si'o, manga 
mammamanaran araratuanna wuṛṛu tumanangnge. Manga wale᷊n taumata 
Mesir, ewe'e ahewallu wanua sarun mapenen lango. 
22Arawe i Ya'u sarun ma'ola'a ala᷊ṛṛaene su leta'u Gosyen, su tampa ala᷊ṛṛana-
U uatana'a. Poiaroddi tawe lango, tadea'u i yamiu masingkatta manungku i 
Ya'u, MAWU apan na'ola'a udde. 
23I Ya'u sarun ma'ola'a padaṛṛalanne su wallatu ala᷊ṛṛana-U wuṛṛu 
tumanangngu. Ala᷊ṛṛindu'a udde sarun mariaddi tiṛṛabbi.’ ” 
24MAWU nandantan lango apan manambo atonna su wale᷊n araratuannu ratu 
wuṛṛu su manga wale᷊n mammamanaran araratuanna. Su ahewallu wanua 
Mesir mambewe uatataṛṛangnga ana waugu manga lango udde. 
25Wua'udde MAWU namaggo si Musa wuṛṛu si Harun ana see nabbisara, 
“Roote pangonggollu sasamba su MAWU Ruatanu, arawe su wanuate indi.” 
26“Mappianne arie,” sasimbakki Musa, “ana waugu taumata Mesir sarun 
umalu᷊dda naungnge amungkangngu maasilo sasamban kami udde, wuṛṛu 
yami sarun tuntungannu watu ma'oman sara mate. 
27Yami ṛinone inai watukku wadda'a araune tallu allo amatanna inai 
mangonggolu sasamba su Ruatan kami, ere buatte nirolokki Tou si yami.” 

28Ratu nabbisara, “Aroddite, i ya'u mamalan kamiu inai watukku wadda'a 
mangonggolu sassamba su MAWU, Ruatanu, addonganne i yamiu tawe 
umamatta marau. Paanaunge, a'ali᷊omana'awe i ya'u!” 
29Sasimbakki Musa, “Napawe i ya'u inaite, i ya'u apiddu umali᷊omanna 
su MAWU tadea'u tiṛṛabbi manga lango udde manantangngi Tuangku, manga 
mammamanaran araratuanna wuṛṛu tumana'u araratuanna. Arawe arie 
pamahia si yami apia, wuṛṛu arie panala᷊re walahannu Israel inai 
mangonggolu sasamba su MAWU.” 
30I Musa nanantangngu ratu, ana see inumali᷊omanna su MAWU, 
31wuṛṛu MAWU naddaringikka aali᷊omanni Musa. Manga lango udde 
tinumalla'e nanantangngu ratu, manga manmamanaran araratuanna wuṛṛu 
tumana'u araratuanna. Tawe saran sambau apan ta'e natantangnga. 
32Arawe paassa indi lai ratu naungnge ta'e maattikka wuṛṛu tawe namalan 
balahanna udde manantangnga. 

Sasabangnga 9 

Winatangnga papadul᷊iananna nate 

1 MAWU nabbisara si Musa, “Roote sumaruanna ratu, wuṛṛu walo᷊a'a si tou 
manungku MAWU, Ruata taumatan Ibrani, nabbisara; ‘Wala'awe manga 
ala᷊ṛṛana-U inai tadea'u i mangitou wotongnge mattaṛṛamawu si ya'u. 
2Amungkangngu i'o maddiri mamallossi mangitou, 
3I Ya'u sarun mandantan sa'itta apan bahewalla su anambon binatangngi i 
yamiu papaduli᷊nanna, kuda, keledai, unta, sapi, domba wuṛṛu ambingngi 
yamiu. 
4I Ya'u sarun maṛṛaen binatangngu taumatan Israel wuṛṛu winatangngu 
taumata Mesir. Wuṛṛu winatangngu taumatan Israel tawe saran sambau apan 
mate. 
5I Ya'u, MAWU, nanantunnu allo tiṛṛabbi ipanipussu olangnge udde.’ ” 

6Su allo tiṛṛabbi MAWU na'ola'a ere buatte nipasingkan-Ne. Anambon 
binatangngu walahannu Mesir nate, arawe wuassu winatangngu walahannu 
Israel taweddu nate. 
7Ratu naiwalo᷊ apa apan buatte nariaddi, ana see niwatti'a si tou manungku 
winatangngu taumatan Israel tawe saran sambau nate. Arawe ratu sidutu 
naungnge maattikka wuṛṛu maddiri mamallossu walahanna udde mapule᷊. 

Radda'a pinsulla 

8 MAWU nabbisara si Musa wuṛṛu si Harun, “Panganute manga pira 
kangkuma awu wuassu pananutunganna. Su saruannu ratu, i Musa ṛinone 
manali᷊awukku awu udde watukku winalanganna. 
9Ne awu udde sarun massali᷊awukka su ahewallu leta'u Mesir. Su taumata 
wuṛṛu su winatangnga awu sarun mapaasabangngu manga pinsulla apan 
mapesanga mabbali᷊ lessa pia nanane.” 
10Ana see i Musa wuṛṛu i Harun nanganute awu wuṛṛu sinumaruante ratu. I 
Musa nangalassu awu udde su winalanganna. Su taumata wuṛṛu 
winatangnga nilumappute manga pinsulla apan napesanga wuṛṛu nabbali᷊ 
lessa apan pia nanane. 
11Manga taṛṛa wali᷊imata tawe mapanalare si Musa ana waugu ahewallu 
wadangngi mangitou napenen pinsulla ere manga taumata Mesir waine. 
12Arawe MAWU na'ola'a ratu naungnge maattikka, wuṛṛu ere buatte 
niwalo᷊ MAWU, ratu maddiri maddaringikka wisara i Musa ruan i Harun. 

Uranna masunge 

13 MAWU nabbisara si Musa, “Roote tiṛṛabbi marua allo maṛṛanggappa 
sumaruanna ratu wuṛṛu walo᷊a'a si tou manungku MAWU, Ruatan Ibrani 
nabbisara; ‘Pallosa'a ala᷊ṛṛana-U tadea'u i mangitou wotongnge inai 
mattaṛṛamawu si ya'u. 
14Paasa indi i Ya'u sarun mandantan asasilaka tawe tumba'u su manga 
mammamanaran araratuanna wuṛṛu tumanangnge, arawe si'o lai, tadea'u i'o 
maasingkatta manungku i Ya'u tawe doappa su ahewallu runia indi. 

15Unnu wisara i Ya'u ma'apulu makkuumannu wuṛṛu tumanangngu ringannu 
radda'a, i yamiu sarangkanambone natete. 
16Arawe i yamiu Ta'u iwala wiakka, tadea'u i Ya'u wotongnge mapaali᷊atta'u 
taṛṛino-U si'o, na'oman sara arang-Ku tinumelengke su ahewallu runia. 
17Salaiwe aroddi, i'o ta'e lai mawunga, wuṛṛu maddiri mamalan ala᷊ṛṛana-U 
inai mapule᷊. 
18Tiṛṛabbi marua allo, su tempo apan uasulu᷊ngnga, i Ya'u sarun mandatan 
uranna masunge apan masadatta, ere taambe nariaddi su Mesir ro'en dorone 
naddatingngu orassa indi. 
19Ne parentaite tadea'u anambon binatangnga wuṛṛu ala᷊wo'u darotongngu 
apan su liudde apira'a su tampa amanna. Anambon taumata wuṛṛu 
winatangnga apan su liudde wuṛṛu tawe nattillindumma sarun mate 
aemaannu uranna masunge.’ ” 
20Manga pira su wallatu mammamanaran araratuanna nata'uttu 
wisara MAWU. I mangitou uaapiddu manga allangnga wuṛṛu winatangngi 
mangitou sinumutta sulalu᷊mmu wale᷊n tadea'u asirunganna. 
21Arawe ingana'a waine tawe maddaringikka wawalo᷊ udde wuṛṛu 
nanantangken manga allangnga wuṛṛu winatangngi mangitou su wadda'a. 
22Ana see MAWU nabbisara si Musa, “Wattea'e ta'iakku ire'e, wuṛṛu uranna 
masunge sarun sumossokka su ahewallu leta'u Mesir. Uranna udde sarun 
maṛṛia'a su taumata, winatangnga wuṛṛu ala᷊wo'u sinuananna su wailla.” 
23I Musa namaten ta'iakke ire'e, wuṛṛu MAWU nanossokku rallu'a wuṛṛu 
uranna masunge, wuṛṛu sawallo mabeessa su runia. MAWU nandantan 
24uranna masunge apan asadatanne ringannu sawallo uasasimbakka. 
Eteudde uranna masange apan lembon asadatanne sulalu᷊mmu watti'u 
araratuannu Mesir. 

25Su ahewallu runia uranna masunge udde namate sarangkanambone su 
wailla, nasutta taumata wuṛṛu winatangnga. Anambon sasuanna su wailla 
mangke nate wuṛṛu manga alune aoluanna naṛṛa'a. 
26Tumba'u leta'u Gosyen, tampa tatanaannu taumatan Israel, tawe 
naemaannu uranna masunge. 
27Ana see ratu namago si Musa wuṛṛu si Harun, wuṛṛu nabbisara, “I Ya'u 
narosate. Ete MAWU apan naṛṛino, i ya'u wuṛṛu tumana'u araratuangku 
buatte na'ola'a pasasala᷊. 
28Aali᷊omatee su MAWU; yami mala᷊nnute uatataṛṛangnga ana waugu rallu'a 
wuṛṛu uranna masunge indi. I Ya'u sarun mamallossi yamiu inai. I yamiu 
ariete pa'atana'a isindi lai.” 
29Wisara i Musa su ratu, “Tawe mala᷊nnu napawe i ya'u su liudden soa, i ya'u 
sarun mamatten lima umali᷊omanna su MAWU. Rallu'a sarun umaddo wuṛṛu 
uranna masunge sarun mawaessa, tadea'u i Tuangku masingkatta manungku 
runia indi tatahuanannu MAWU. 
30Arawe i ya'u masingkatta manungku i Tuangku wuṛṛu manga 
mammamanaran araratuanna taambe lai mata'uttu Ruata.” 
31Sasuanna rami wuṛṛu jelai nala᷊le᷊o, ana waugu rami tantala᷊nna mabbanti, 
wuṛṛu jelai tantala᷊nna mabbua. 
32Arawe gandumma wuṛṛu wua pia batune tawe nala᷊le᷊o ana waugu tambe 
tempone mabbua. 
33Ana see i Musa nanantangngu ratu wuṛṛu inaite watukku liuddu soa; 
poiaroddi i tou namatten ta'iakke umali᷊omanna su MAWU. Orassa udde lai 
naddote rallu'a, uranna masunge wuṛṛu uranna. 
34Napawe ratu naasilo sarangkanambone apan buatte nariaddi, i tou 
narosate apia. I tou wuṛṛu manga mammamanaran araratuanne sidutu 
maattikka naungnge. 

35Ere buatte niwalo᷊ MAWU si Musa, ratu maddiri mamalan taumatan Israel 
inai mapule᷊. 

Sasabangnga 10 

Sal᷊awa'u taṛṛangassa 

1 MAWU nabbisara si Musa, “Roote sumaruanna ratu. I Ya'u buatte na'ola'a si 
tou wuṛṛu manga mammamanaran araratuanne naungnge maattikka, tadea'u 
i Ya'u wotongnge ma'ola'a manga ala᷊ṛṛindu'a su pattangnganni mangitou, 
2wuṛṛu tadea'u i'o wotongnge mabbatti'a su ana'a pulunnu ereapa i Ya'u 
nannalangnga balahannu Mesir ringannu manga ala᷊ṛṛindu'a udde. Ne i 
yamiu sarangkanambone masingkatta manungku ete i Ya'u MAWU.” 
3Ana see i Musa wuṛṛu i Harun inaite sinumaruanna ratu wuṛṛu nabbisara si 
tou, “MAWU, Ruatan balahannu Ibrani, nabbisara, ‘Sara tingngera i'o tawe 
massuṛṛubawa si Ya'u? Wala'awe ala᷊ṛṛana'U inai, tadea'u i mangitou 
wotongnge mattaṛṛamawu si Ya'u. 
4Amungkangngu i'o ta'e lai manola᷊'a, ne tiṛṛabbi Ya'u mandantan taṛṛangassa 
su wanuanu. 
5Ahewallu wowon leta'a sarangkanambone sarun ataapannu taṛṛangassa 
apan aroddi anambone. Anambon lamben sasuanna, ewe'e lai manga 
aaluanna apan tawe nate su uranna masunge, sarun insueannu taṛṛangassa 
udde. 
6Wale᷊n araratuannu, manga wale᷊n mammamanaran araratuanna wuṛṛu 
manga wale᷊n tumanangnge sarun mapenen taṛṛangassa. Asasilaka indi 
massadatanna wuassu apan buatte niapendamannu iupungngu ala᷊monanu.’ 
” Wua'udde i Musa nabbali᷊'a wuṛṛu napule᷊. 
7Manga mammamanaran araratuanna nabbisara ratu, “Ma'oman sara 
tingngera taumatan udde mapaasusan kite? Wala'e anambon taumatan Israel 
udde inai mattaṛṛamawu su MAWU, Ruata mangitou. Pa'ellege wanuan kite 
indi nahahakke!” 

8Ne i Musa ruan i Harun niwagoante apia sinumaruanna ratu. Unnu ratu 
sitarua, “I yamiu wotongnge inai mattaṛṛamawu su MAWU, Ruatanu. Arawe 
isai su wallatti yamiu udde inai?” 
9Sasimbakki Musa, “Yami sarangkanambone, mawae ete dario'a aroddi lai 
timmade. Yami sarun mangapiddu ana'i yami sarangkanambone, anambon 
sapi, domba wuṛṛu ambingngi yami, ana waugu yami sarun mallaghun 
sambau ramea wahewalla ipangaddata MAWU.” 
10Unnu ratu, “Tawe mariaddi ya'u mamalan kamiu mangapiddu manga 
taumata wawine wuṛṛu manga anangngu! Apan raddoronganni yamiu udde 
nassulu᷊ngngu ringannu mangngantimma i ya'u 
madorongnga MAWU mangala᷊matta si yamiu. Nasemakke si ya'u manungku 
i yamiu pia pandumma lale᷊o. 
11Tawe! Tumba'u ingana'a esakka wotongnge inai mattaṛṛamawu su MAWU, 
amungkangngu atonna-tonna i yamiu maapulu mattaṛṛamawu!” Ringannu 
manga wisara udde i Musa wuṛṛu i Harun nilimbuaṛṛanna wuassu wale᷊n 
araratuanna. 
12Ana see MAWU nabbisara si Musa, “Wattea'a ta'iakku su wowon leta'u 
Mesir. Manga taṛṛangassa sarun dumanta wuṛṛu umanna ala᷊wo'u sasuanna 
apan ta'e nallambe su uranna masunge.” 
13I Musa namatten ta'inne wuṛṛu MAWU na'ola'a anginna ra'i tinumiuppa su 
wanua udde su alo᷊'engngu allo wuṛṛu su alo᷊'engngu ṛabbi. Marua allo 
anginna udde uaapidden manga taṛṛangassa 
14apan tumanite manambo, na'oman sara napenete ahewallu runia. Taambe 
saran paassa taumata naasilo taṛṛangassa aroddi anambone, wuṛṛu napawe 
wua'udde olangnge udde tate nariaddi apia. 
15Ahewallu leta'a napenen taṛṛangassa wuṛṛu aellehanna nabbali᷊ ma'itumma. 
I mangitou u'anna ala᷊wo'a apan tawe nasue su uranna masunge udde, nasutta 
manga wuassu aaluanna. Su ahewallu leta'u Mesir tate saran sambau apan 
ma'elomma apan nallambe su manga aaluanna ara'e manga sasuanna. 

16Ratu ringannu mali᷊hakka namaggo si Musa wuṛṛu si Harun ana see 
nabbisara, “I ya'u narosate su lantakku hatin Duatanu wuṛṛu su saruanni 
yamiu. 
17Ampungewe rosa'u paassa indi, wuṛṛu aali᷊omante su MAWU Ruatanu, 
tadea'u i Tou mangala᷊ppa wuassia'u ṛuumanna apan ma'apate indi.” 
18I Musa nanantangken datu wuṛṛu niumali᷊omante su MAWU. 
19MAWU namalu᷊te anginna nabbali᷊ anginna waṛṛatta apan tumanite 
ma'ikkatta. Manga taṛṛangassa udde nitiuppu anginna wuṛṛu niapidde 
watukku Tahalo᷊angngu Gelagahi. Saran sambau tawedu natantangnga su 
ahewallu leta'u Mesir. 
20Arawe MAWU na'ola'a naungngu ratu maattikka, wuṛṛu i tou maddiri 
mamalan taumatan Israel inai mapule᷊. 

Wasa tuudda su Mesir 

21 MAWU nabbisara si Musa, “Wattea'e ta'iakku ire'e, ne leta'u Mesir sarun 
mabbali᷊ wasa tuudda.” 
22I Musa namatten limane ire'e, wuṛṛu ala᷊nnune tallu allo ahewallu leta'u 
Mesir wasa tuudda. 
23Taumatan Mesir tawe maasilo manga apa wuṛṛu ala᷊nnune udde tawe saran 
sangkatou apan umamatta suapa-suapa. Arawe su wale᷊n manga taumatan 
Israel sidutu masemakka. 
24Ana see ratu namago si Musa wuṛṛu nabbisara, “I yamiu wotongnge inai 
mattaṛṛamawu Mawunu. Ingana'a wawine wuṛṛu ala᷊ṛṛana'a wotongnge lai 
tumantalongnga. Arawe sapi, domba, wuṛṛu ambingngi yamiu tawe 
wotongnge iapidda.” 
25I Musa sinumimbakka, “Amungkangngu aroddi i Tuangku ṛinone 
mangonggola si yami winatangnga olaanna sasamba wuṛṛu sasamba 
itattambunna su MAWU, Ruatan kami. 

26Anambon binatangngi yami sarun iapiddi yami; saran sambau tawe 
itantangngi yami. Wuassu winatangnga udde yami mamile suapane apan 
sarun olaanna sasamba su Ruatang kami. Wakkute poiaroddi yami sarun 
maasingkatta winatangnga suapane apan sarun ionggoli yami.” 
27 MAWU na'ola'a ratu naungnge maattikka na'oman sara i tou maddiri 
mamalan balahannu Israel inai mapule᷊. 
28Unnu ratu si Musa, “Passali᷊u wuassu saruangku! I ya'u tate maasilo si'o 
apia! Amungkangngu niasiloangku apia hatinu, i'o sarun mate!” 
29“Ere su wisaran i Tuangku,” unni Musa, “i Tuangku sarun tate maasilo si 
ya'u lai.” 

Sasabangnga 11 

I Musa naṛṛangngon papaten ana'a pahul᷊u 

1 MAWU nabbisara si Musa, “I Ya'u sarun mangema'u sambau asasilaka lai su 
ratu Mesir wuṛṛu tumanangnge. Wua'udde, i tou sarun mamallossi yamiu inai 
mapule᷊. Ewe'e i yamiu sarangkanambone sarun limbuaṛṛanni tou wua isindi. 
2Ana waugu udde paggahattoten balahannu Israel; doloṛṛa'e i mangitou 
madorongnga lalo᷊gakka wula᷊wanna wuṛṛu sala᷊'a wuassu ali᷊ndonganni 
mangitou.” 
3MAWU na'ola'a taumata Mesir masaṛṛionto'a su taumatan Israel. Wuṛṛu i 
Musa nabbali᷊ taumatan apan a'adatannu manga mammamanaran 
araratuanna wuṛṛu anambon tumana'u Mesir. 
4I Musa nabbisara ratu, “Etearendi wisara MAWU, ‘Iraṛṛangngo mattanangan 
alloarane i Ya'u sarun mamali᷊ntaddu leta'u Mesir. 
5Suapan ana'a esakka pahulu᷊ne su Mesir sarun mate, manattakka wuassu 
ana'u ratu maddatingngu ana'u manga allangnga wawine apan manggilingu 
gandumma. Ana'a apan paarorone niasungkangnga wuassu anambon 
binatangnga sarun mate lai. 

6Su ahewallu Mesir sarun aringiṛṛanna tingikku lalu᷊ai apan ma'ikkatta, ere 
lai taambe nariaddi wuṛṛu sarun tate mariaddi apia. 
7Arawe su pattangngannu Israel, mawae ete taumata aroddi lai winatangnga 
taweddu manalawa'a. Ne i yamiu sarun maasingkatta manungku i 
Ya'u, MAWU, na'ola'a uapapaṛṛala su taumata Mesir wuṛṛu taumatan Israel.’ 
” 
8Panginsuenne i Musa nabbisara, “Anambon mammamanaran araratuanni 
Tuangku sarun dumanta wuṛṛu sarun umali᷊ntudda su saruangku wuṛṛu 
madorongnga tadea'u i ya'u wuṛṛu balatiangku manantangngu wanua indi. 
Wua'udde i ya'u inaite mapule᷊.” Ana see ringannu nasa'u atonna i Musa 
nanantangngu ratu. 
9 MAWU nabbisara si Musa, “Ratu tawe maddaringikka wisaranu, tadea'u i 
Ya'u wotongnge ma'ola'a mannamboanna lai ala᷊ṛṛindu'a su ahewallu Mesir.” 
10I Musa wuṛṛu i Harun na'ola'a anambon ala᷊ṛṛindu'a udde su saruannu ratu, 
arawe MAWU na'ola'a si tou naungnge maattikka, na'oman sara i tou maddiri 
mamalan taumatan Israel manantangngu wanuane. 

Sasabangnga 12 

Ramean Paskah 

1 MAWU nabbisara si Musa wuṛṛu si Harun su leta'u Mesir. Wisara-Ne, 
2“Wula᷊nna indi maola'a wula᷊nna paarorone wuassu tonna pananaungannu. 
3Walo᷊a'e parenta indi su anambon Israel: Su allo appulo᷊ne wula᷊nna indi, 
suapan taumata esakka ṛinone mamototta sambau ana'u domba inasanna su 
sambau ringannu amonanne. 
4Amungkangngu lalo᷊ṛṛon amonannu udde tumanite addio'a manginsue 
sambau ana'u domba, ne amonanna udde wuṛṛu ali᷊ndonganne apan 
aranianne wotongnge suadio'a uminassa ana'u domba udde. Ana'u domba 
udde ṛinone tahianna tumuṛṛuttu anambon taumata apan uminassa. 

5I yamiu wotongnge mamile domba ara'e ambinga, arawe ṛinone esakka, 
uukke santonna wuṛṛu tawe sangkulle. 
6I yamiu sarun manahipunna maddatingngu allo appulo᷊ne appata. Su allo 
udde, wawallone, Israel sarangkanambone ṛinone mamototta ana'u domba 
udde. 
7Daṛṛane addio'a wuṛṛa'a su darua diṛṛi ngara wuṛṛu su pua ngaran bale᷊ su 
tampa i mangitou u'inassa. 
8Ṛabbi udde lai remene ṛinone itambunna wuṛṛu inasanna ringannu sayore 
mapetta wuṛṛu roti tawe ragine. 
9Ana'u domba udde ṛinone pangganganna tali᷊mpu'u suadio'a ringannu 
puane, leddane wuṛṛu lalo᷊ṛṛon tianne. Inasse remene apan buatte 
nipangganga udde, arie piaddu uminassa tata ara'e itunna. 
10Arie pallambea'a saran addio'a wuassu remene udde maddatingngu marua 
allo; amungkangngu pia lambene, ṛinone itambunna ma'oman sara masue. 
11Su tempo umanna i yamiu uapeddete peddetu amatanna, ringannu silope 
su ledda wuṛṛu ta'inna su lima. I yamiu rinone paasaṛṛawutta umanna. 
Eteudde ramean Paskah ipangadatta si Ya'u, MAWU. 
12Su tempo ṛabbi Ya'u sarun mamali᷊ntaddu ahewallu leta'u Mesir, wuṛṛu 
mamate suapan ana'a esakka pahulu᷊ne, mawae ete taumata aroddi lai 
winatangnga. I Ya'u ṛinone makkuumannu anambon mawu su Mesir, ana 
waugu ete i Ya'u MAWU. 
13Daṛṛa su ngaran bale᷊nu sarun maola'a tiala wuassu manga wale᷊n 
atatanaannu. Amungkangngu i Ya'u maasilo daṛṛa udde, i yamiu Ta'u 
sabbianna wuṛṛu tawe pateanna su tempo i Ya'u makkuumannu Mesir. 
14Allo udde ṛinone maola'a pananaunganni yamiu maola'a allo wahewa 
su MAWU. Su sarangkalo᷊'engnge allo udde ṛinone ilallaghun kamiu suapan 
tonna.” 

Ramean Doti apan Tawe Ragine 

15 MAWU nabbisara, “Pitu allo ala᷊nnune i yamiu imbaṛṛangnga umanna roti 
pia ragine. Su allo paarorone anambon ragi ṛinone iapasabangnga wuassu 
wale᷊nu, ana waugu ala᷊nnune pitu allo udde pia sangkatou niumanna roti pia 
ragine, i tou tawe wotongnge mareengnga su ala᷊ṛṛana-U. 
16Su allo paarorone, wuṛṛu lai su allo appitune, i yamiu ṛinone ma'ammulla 
mattaṛṛamawu. Su allo udde imbaṛṛangnga i yamiu mammanara tabene'e 
mallaha anna. 
17Su allo udde walahannu sarangkanambone Ta'u iapidda sumabbangnga 
wuassu Mesir. Ana waugu udde sarangkalo᷊'engnge, suapan tonna, allo udde 
ṛinone nanaunganni yamiu maola'a sambau allo wahewa. 
18-20Su wula᷊nna paarorone, manattakka su allo appulo᷊ne appata ṛabbi, 
maddatingngu allo ruan pulo᷊ assa ṛabbi, imbaṛṛangnga i yamiu umanna roti 
apan pia ragine. Ala᷊nnune pitu allo udde anambon ragi ṛinone 
iapasabangnga wuassu wale᷊nu. Taumatan Israel ara'e taumata raho apan su 
ala᷊nnun damea udde u'anna roti pia ragine tawe mareengnga ala᷊ṛṛana-U.” 

Paskah paarorone 

21I Musa namago anambon piaṛṛa'u Israel wuṛṛu nabbisara si mangitou, 
“Roote wuṛṛu panganute hausannu amonannu sambau ana'u domba 
ipallaghun ramean Paskah. 
22Panganute lai samba'issa hisop, ammoa'a sulalu᷊mmu mangko apan 
lalo᷊ṛṛoannu daṛṛa domba udde, ana see wuṛṛa'a su darua sala᷊ba'u ngara 
wuṛṛu pua ngara ali᷊urosone wuassu wale᷊nu. Maddatingngu marua'allo 
imbaṛṛangnga pia sangkatou su wallati yamiu manantangngu wale᷊n. 
23Su tempo MAWU mamali᷊ntaddu wanua indi mamate manga taumata 
Mesir, MAWU sarun ma'elega daṛṛa su sala᷊ba'u wuṛṛu su pua ngaran bale᷊nu; 
ne i Tou sarun sumabbi wuṛṛu tawe mamalan Mala'ekattu Papate sumutta su 
wale᷊nu wuṛṛu mamate si yamiu. 

24I yamiu wuṛṛu manga anangngu ṛinone tumuṛṛutta parenta udde saran 
mala᷊nnu-la᷊nnu. 
25Amungkangngu i yamiu sumuttate su wanua apan pina'ire MAWU si yamiu, 
i yamiu ṛinone ma'ola'a lala᷊ghu indi. 
26Amungkangngu manga anangngu maiwalo᷊, ‘Apa atappasanne lala᷊ghu 
indi?’ 
27I yamiu ṛinone sumimbakka, ‘Indi sasamban Paskah ipangaddata MAWU, 
ana waugu wale᷊n manga taumatan Israel sinabbian-Ne, su tempo i Tou 
namate manga ana'a esakka pahulu᷊ su Mesir, wuṛṛu i ite niwala-Ne wiakka!’ 
” Ne niumali᷊ntuddate manga taumatan Israel massubba. 
28Ana see i mangitou inaite wuṛṛu na'ola'a apa apan nirolokku MAWU si Musa 
wuṛṛu si Harun. 

Manga ana'a pahul᷊u nipate 

29Ṛabbi mattangnga udde MAWU namate anambon ana'a esakka pahulu᷊n 
balahannu Mesir, manattakka wuassu ana'u ratu, maddatingngu ana'u manga 
taumata sulalu᷊mmu tutupanna. Anambon binatangnga apan paarorone 
niasungkangnga lai nipate. 
30Ṛabbi udde ratu, manga mammamanaran araratuanna wuṛṛu anambon 
taumata Mesir napu'o. Su ahewallu wanua Mesir niaringikka tingikku lala᷊llu 
apan ma'ikkata ana waugu tawe saran sambau wale᷊n tawe niapateannu 
sangkatou ana'a esakka. 
31Ṛabbi udde lai, ratu namago si Musa wuṛṛu si Harun wuṛṛu nabbisara, 
“Pangingkatte wua isindi, i yamiu sarangkanambone! Tantanga'e wanua'u! 
Roote passubba Ruatanu ere buatte niroronganni yamiu. 
32Apira'e lai anambon sapi, domba, wuṛṛu ambingngi yamiu, wuṛṛu roote! I 
ya'u lai doronge ala᷊matta!” 

33Manga taumata Mesir mammata'u taumatan Israel tadea'u paali᷊hakka 
manantangngu wanua udde. Unni mangitou, “Yami sarangkanambone sarun 
mate amungkangu i yamiu tawe inai!” 
34Ana see manga taumatan Israel nanganu manga panci mangitou apan 
lalo᷊ṛṛoannu roti tawe ragine, nipi'unnu mala᷊ṛṛenessa, wuṛṛu nipasanna. 
35I mangitou lai tinumuṛṛutta apa apan niwalo᷊ i Musa, eteudde madorongnga 
manga lalo᷊gakka wula᷊wanna wuṛṛu sala᷊'a wuṛṛu laubbu manga taumata 
Mesir. 
36MAWU na'ola'a naungngu taumata Mesir masaṛṛionto'a su taumatan Israel, 
na'oman sara i mangitou nangonggolu ala᷊wo'a apan raddorongannu 
taumatan Israel. Ringannu olangnge udde taumatan Israel nangapiddu 
pa'a'alan taumata Mesir sinumabbangnga wuassu wanua udde. 

Taumatan Israel nanantangngu leta'u Mesir 

37Taumatan Israel inaite wuṛṛu niumamattu ledda wuassu soa Raamses 
watukku soa Sukot. Reenganni mangitou sarangkanambone 600.000 su 
atoune, tawe nareengnga wawine wuṛṛu ala᷊ṛṛana'a. 
38I mangitou uaapiddu manambo sapi, domba wuṛṛu ambinga. Taumata 
waine lai manambo tinumantalongnga. 
39I mangitou nallolo᷊ roti tawe ragine wuassu taponna apan niapiddi 
mangitou wuassu Mesir. I mangitou nilimbuaṛṛanna wua isudde ringannu 
namaṛṛindu'a, na'oman sara tawe naasaddia walu᷊nna. 
40Walahannu Israel buatte natana'a su Mesir 430 su tonnane ala᷊nnune. 
41Su allo panginsueannu tonna 430 udde, anambon barisannu 
ala᷊ṛṛana'u MAWU nanantangngu leta'u Mesir. 
42Ṛabbi udde MAWU sidutu uataṛṛapa manguntuddi mangitou sumabangnga 
wuassu Mesir. Wuṛṛu eteudde lai ṛabbi apan sarangkalo᷊'engnge ionggola 
su MAWU maola'a sambau ṛabbi pananaunganna. Su ṛabbi udde walahannu 
Israel ṛinone uatehamma. 

Atoranna su ola'u ramean Paskah 

43 MAWU nabbisara si Musa wuṛṛu si Harun, “Eteindi atorannu ramean 
Paskah. Taumata raho tawe wotongnge uminassa ṛemessu domba apan 
nionggola sasamba su allon Paskah. 
44Arawe allangnga apan niwallianni yamiu wotongnge lai uminassa, 
amungkangngu i tou buatte nisunatta. 
45Taumata rumaranta ara'e taumatan sewa tawe wotongnge uminassa. 
46Ṛemessu domba sarangkanambone udde ṛinone inasanna sulalu᷊mmu 
wale᷊n, wuṛṛu imbaṛṛangnga iapidda su liudde. Arie pappadi saran sambau 
duṛṛine. 
47Walahannu Israel sarangkanambone ṛinone mallaghun andeangnga udde. 
48Taumata apan tawe nisunatta tawe wotongnge umanna su andeangnga 
udde. Amungkangngu sangkatou taumata raho apan uatana'e ringanni yamiu 
maapulu mallaghun Paskah ipangaddata si Ya'u, MAWU, anambon esakka 
sulalu᷊mmu amonanne ṛinone sunatanna dorone. Wua'udde i mangitou 
naola'e taumatan Israel tutune, wuṛṛu wotongnge mallaghun ramean Paskah. 
49Atoranna apan uasulu᷊ngnga ia'amatta su taumatan Israel tutune wuṛṛu 
taumata raho apan namanuate su wallati yamiu.” 
50Taumatan Israel sarangkanambone matuṛṛutta wuṛṛu maddaringikka 
sarangkanambone apan niparenta MAWU si Musa wuṛṛu si Harun. 
51Su allo udde MAWU nangapiddu anambon balagu Israel sinumabbangnga 
wuassu Mesir. 

Sasabangnga 13 

Sasamba ana'a pahul᷊u 

1-2 MAWU nabbisara si Musa, “Onggola᷊'e sasamba anambon ana'a esakka 
pahulu᷊ si Ya'u. Suapan ana'a esakka pahulu᷊ su Israel, wuṛṛu suapan 
binatangnga esakka wuṛṛu paarorone niasungkangnga, udde tatahuanang-
Ku.” 

Ramean Roti Tawe Ragine 

3I Musa nabbisara su balahannu Israel, “Su allo indi MAWU namallossi yamiu 
ringannu taṛṛino-Ne apan bahewalla, na'oman sara i yamiu wotongnge 
sumabbangnga wuassu Mesir, su tampa i yamiu a'allanganna. Ana waugu 
udde, allo indi ola'e allo pananaunganna. Imbaṛṛangnga umanna roti apan 
pia ragine. 
4Su allo indi, allo paarorone su wula᷊nna Abib ara'e wula᷊nna paarorone, i 
yamiu nanantangngu wanua Mesir. 
5Ringannu sasalu MAWU naddiandi su iupungngu ala᷊monanu tadea'u 
manantilla si yamiu wanuan balahannu Kanaan, Het, Amori, Hewi wuṛṛu 
Yebus. Napawe MAWU nangapiddi yamiu su wanua apan ala wuṛṛu 
masuwukka udde, suapan tonna sulalu᷊mmu wula᷊nna Abib, i yamiu ṛinone 
ma'ola'a lala᷊ghun ramea indi. 
6Ala᷊nnune pitu allo ṛinone i yamiu umanna roti apan tawe ragine, wuṛṛu su 
allo appitune olaanna lala᷊ghun damea ipangaddata MAWU. 
7Ala᷊nnune pitu allo i yamiu imbaṛṛangnga umanna roti apan pia ragine, 
wuṛṛu su ahewallu wanuanu imbaṛṛangnga pia ragi ara'e saranapa apan pia 
ragine. 
8Su panattaṛṛannu ramea udde i yamiu ṛinone mabbatti'a su anangngu 
esakka manungku sarangkanambone udde niola'i yamiu ana waugu ala᷊wo'a 
apan buatte niola'u MAWU si yamiu su tempo i yamiu nanantangngu wanua 
Mesir. 
9Ramea indi maola'a pananaunganna si yamiu naali᷊hidda tatiala apan 
niwa'issa si ta'iakka ara'e su pakkannu. Ramea indi mapaanaungnga si yamiu 
tadea'u sidutu mabbatti'a wuṛṛu mangngurumma manga Tita MAWU, ana 
waugu MAWU napaasabbangngi yamiu wuassu Mesir ringannu taṛṛino-Ne 
apan bahewalla. 
10Laghua'e andeangnga indi suapan tonna su tempo apan buatte nitantunna.” 

Ana'a pahul᷊u 

11I Musa nabbisara su walahannu Israel, “MAWU sarun manguntuddi yamiu 
watukku wanua Kanaan apan nipa'ire-Ne ringannu sasalu si yamiu wuṛṛu 
iupungngu ala᷊monanu. Napawe leta'a udde naola'e pussaanu, 
12i yamiu ṛinone mangonggolu ana'a esakka pahulu᷊ne wuṛṛu suapan 
binatangnga esakka apan niasungkangnga paarorone. Sarangkanambone 
udde tatahuanannu MAWU, 
13arawe suapan keledai esakka apan paarorone niasungkangnga ṛinone 
waeṛṛanna su MAWU ringannu mamate sambau ana'u domba maola'a 
hahantine. Amungkangngu i yamiu maddiri mamaekka keledai udde, 
ullekkane ṛinone paddianna. Suapan anangngu esakka apan paarororne 
niasungkangnga ṛinone waeṛṛanna. 
14Amungkangngu su allo sali᷊mmurine anangngu maiwalo᷊ apa atappasanne 
sarangkanambone udde, i yamiu ṛinone sumimbakka arendi, ‘Ringannu 
taṛṛino apan bahewalla MAWU nangapiddi ite sinumabbangnga wuassu 
wanua Mesir, su tampa i ite niallangnga. 
15Su tempo ratu Mesir maatikka naungnge wuṛṛu maddiri mamallossi ite 
mapule᷊, MAWU namate suapan ana'a esakka pahulu᷊ne su Mesir, mawae ete 
taumata aroddi lai winatangnga. Ana waugu udde i ite mangonggollu 
sasamba su MAWU suapan binatangnga esakka apan paarorone 
niasungkangnga, arawe waeṛṛanni ite ana'i ite pahulu᷊ne.’ 
16Inanaramanna udde nabbali᷊ pananaunganna si ite naali᷊hidda tatiala apan 
niwa'issa su ta'iakka ara'e su pakkanni ite. Ringannu aroddi i ite sidutu 
iapaanaungnga manungku MAWU buatte napassabangngi ite wuassu Mesir 
ringannu taṛṛino apan bahewalla.” 

Pal᷊iaṛṛanna winabbawa wuṛṛu pal᷊iaṛṛanna putungnga 

17Napawe ratu Mesir buatte namallossu walahannu Israel napule᷊, Ruata tawe 
nangapiddi mangitou umamattu lala᷊nna sumabbi wanua Filistin, salaiwe 
udde lala᷊nna aranianne. Ruata naṛṛingidda, “Aṛṛengenne manga taumata 

udde sumasilla amungkangngu maasilo manungku i mangitou ṛinone 
mapapangalo, ana see mabelengke su Mesir.” 
18Ana waugu udde MAWU nangapiddi mangitou umamattu lala᷊nna 
mamali᷊wutta wadda'a lolo᷊kka mattuddan Tahalo᷊angngu Gelagah. Su tempo 
manantangngu Mesir, manga taumatan Israel udde pia lutangnge naali᷊hidda 
mappapangalo. 
19I Musa nangapiddu manga duṛṛin i Yusuf, ana waugu su tempo i tou 
wiakka, i Yusuf nandolokku taumata Mesir nassalu manungku ma'ola'a 
aroddi. Arendi tanatan i Yusuf, “Su tempo MAWU mamallossi yamiu, 
winalu᷊nangku ṛinone iapiddi yamiu wuassu tampa indi.” 
20Taumatan Israel nanantangngu Sukot wuṛṛu naddasanna su soa Etam, su 
winggin badda'a lolo᷊kka. 
21Su tempo allo MAWU u'amatta su saruanni mangitou sulalu᷊mmu 
pali᷊aṛṛanna winabbawa wuṛṛu su tempo ṛabbi i Tou nalliu ṛoro si mangitou 
sulalu᷊mmu pali᷊aṛṛanna putungnga tadea'u mamantingiddu lala᷊nna. 
Ringannu aroddi i mangitou wotongnge umamatta allo wuṛṛu ṛabbi. 
22Su alo᷊'engngu allo pali᷊aṛṛannu winabbawa udde su saruannu walahanna 
udde wuṛṛu su alo᷊'engngu ṛabbi pali᷊aṛṛannu putungnga uarundinganna si 
mangitou. 

Sasabangnga 14 

Tinumumbe Tahal᷊oangngu Gelagah 

1Wua'udde MAWU nabbisara si Musa, 
2“Doloṛṛa'a taumatan Israel mabelengnga wuṛṛu maddasanna su saruannu 
soa Pi-Hahirot, su wallatu soa Migdol wuṛṛu Tahalo᷊angngu Gelagah, maranin 
soa Baal-Zefon. 
3Ratu Mesir sarun massunna manungku taumatan Israel tantala᷊nna 
mammali᷊ntaddu wanua indi wuṛṛu nilamammiṛṛante su wadda'a lolo᷊kka. 

4I Ya'u sarun mapaatikku naungngi tou, na'oman sara i tou mangenggenna si 
yamiu. Arawe I Ya'u sarun mapali᷊atta'u taṛṛino-U su ratu Mesir wuṛṛu 
tantarane, wuṛṛu i mangitou sarun maasingkatta manungku ete i 
Ya'u MAWU.” Ana see taumatan Israel na'ola'a ere buatte nirolokku MAWU si 
mangitou. 
5Napawe ratu Mesir naaringikka manungku balahannu Israel tinumala᷊ngke, 
i tou wuṛṛu manga mammamanaran araratuanne sinumassilla wuṛṛu 
nabbisara, “Apate sarun olaanni ite? Anio i ite namalan manga taumatan 
Israel udde napule᷊ na'oman sara i ite niawuli᷊annu manga allangnga?” 
6Ana see ratu nanaddiate keretan pangalo wuṛṛu tantarane. 
7I Tou inaite ringannu anambon keretane nasutta lai annumu ṛasutta kereta 
apianne, apan sasa'eannu manga tembonannu tantarane. 
8Atonna MAWU na'ola'a ratu naungnge maattikka, na'oman sara i tou 
nangenggenna taumatan Israel tatantala᷊nna sulalu᷊mmu amatanna 
manantangngu wanua udde sulalu᷊mmu lu'addu MAWU. 
9Tantara Mesir ringannu anambon awalo᷊, kereta wuṛṛu sumasa'ene 
nangenggenna taumatan Israel, wuṛṛu nanantuṛṛutta si mangitou su rasanni 
mangitou su winggin tahalo᷊angnga maranin Pi-Hahirot. 
10Napawe taumatan Israel naasilo ratu Mesir wuṛṛu tantarane nirumanta, i 
mangitou mangke nata'utta wuṛṛu mangngintuli᷊ maiontolla su MAWU. 
11Unni mangitou si Musa, “Apa su Mesir tawe labbingnga, na'oman sara i'o 
nangapiddi yami tadea'u mate su tampa indi? Pa'ellege ana waugu inolaannu 
udde! 
12Dorone su Mesir buatte niwalo᷊n kami manungku olangnge udde sarun 
mariaddi! Yami buatte nabbalo᷊ si'o tadea'u arie manala᷊sa'i yami, arawe 
mamalan kami sidutu maola'a allangnga su Mesir. Mappianne maola'a 
allangnga poiaroddi sulu᷊ngnge'e mate su wadda'a indi!” 

13I Musa sinumimbakka, “Arie pa'ata'utta! Paataṛṛange! I yamiu sarun 
maasilo apa inolaannu MAWU ipanala᷊matta si yamiu. Taumata Mesir apan 
niasiloanni yamiu orassa indi, tate asiloanni yamiu apia. 
14MAWU sarun manahekki yamiu, wuṛṛu i yamiu manin tawe ma'ola'a apa-
apa.” 
15Unnu MAWU si Musa, “Anio i'o mangngintuli᷊ ma'iontolla? Doloṛṛa'e 
taumatan Israel paamata'a! 
16Wattea'a ta'innu su wowon tahalo᷊angnga. Ne ua'e sarun matahia darua 
wuṛṛu taumatan Israel wotongnge lumewessa tahalo᷊angnga ringannu 
umamatta su wantane apan namarate. 
17Taumata Mesir sarun Ta'u olaanna naungnge maatikka na'oman sara i 
mangitou sidutu mangenggenna taumatan Israel, wuṛṛu i Ya'u sarun 
mapali᷊atta'u taṛṛino-U su ratu Mesir, tantarane, manga kereta wuṛṛu manga 
sumasa'ene. 
18Ne taumata Mesir sarun maasingkatta manungku ete i Ya'u MAWU.” 
19Ana see mala'ekattu Ruata, apan su saruannu tantaran Israel, nangingkatta 
su liudde. Wuṛṛu nangingkatte lai pali᷊aṛṛannu winabbawa na'oman sara 
naaddo, 
20su wallatu tantara Mesir wuṛṛu tantaran Israel. Winabbawa udde 
naarandummam runia, na'oman sara alo᷊'engngu ṛabbi wuntuannu tantara 
darua udde tawe mapangundani sambau ringannu waine. 
21Ana see i Musa namatten limane su wowon tahalo᷊angnga, 
wuṛṛu MAWU na'ola'a anginna ra'i tinumiuppa ringannu ma'ikkata na'oman 
sara ua'en tahalo᷊angnga neṛṛetta. Su alo᷊'engngu ṛabbi anginna udde 
tuttiuppa, wuṛṛu namalu᷊ tahalo᷊angnga nabbali᷊ leta'a mamara. 
22Ua'e natahia darua, wuṛṛu taumatan Israel tinumumbete tahalo᷊angnga, i 
mangitou u'amatta su wantane apan mamara, wuṛṛu ua'e su aikatanna wuṛṛu 
aiṛṛi naali᷊hidda darandungnga. 

23Taumata Mesir ringannu anambon awalo᷊, kereta wuṛṛu samasa'ene sidutu 
mangngenggenna wuṛṛu nanantuṛṛutta taumatan Israel watukku tangngan 
tahalo᷊angnga. 
24Maranin nallo MAWU na'ellega wuassu pali᷊aṛṛannu putungnga wuṛṛu 
winabbawa su tantara Mesir wuṛṛu nanongkakki mangitou. 
25I Tou na'ola'a manga bolan kereta mangitou tawe tumiri, na'oman sara 
ringannu masahadda i mangitou umamatta. Unnu taumata Mesir, 
“MAWU mannahekku taumatan Israel mandoappa si ite. Weete i ite 
tumala᷊ngke wua isindi!” 
26Unnu MAWU si Musa, “Wattea'e limanu su wowon tahalo᷊angnga, ne ua'e 
sarun massule᷊ apia, wuṛṛu mallammissa taumata Mesir, manga kereta wuṛṛu 
manga sumasa'ene.” 
27Ana see i Musa namatten limane su wowon tahalo᷊angnga wuṛṛu su tempo 
matannallo sumabangke, ua'e nassule᷊te apia olangnge ere paarorone. 
Taumata Mesir mattinsahadda manala᷊matta watanganne, 
arawe MAWU nallammissa si mangitou sulalu᷊mmu tahalo᷊angnga. 
28Ua'en tahalo᷊angnga nabbali᷊'a wuṛṛu nanaappa manga kereta, manga 
sumasa'ene, wuṛṛu anambon tantara Mesir apan mangngenggenna taumatan 
Israel su tangngan tahalo᷊angnga, na'oman sara i mangitou sarangkanambone 
nate. 
29Arawe su tempo taumatan Israel malliu tahalo᷊angnga, i mangitou u'amatta 
su wantane apan mamara, wuṛṛu ua'e naola'a darandungnga su aikkatanna 
wuṛṛu su aiṛṛine. 
30Su allo udde MAWU nanala᷊matta balahannu Israel wuassu pangalon 
taumata Mesir, wuṛṛu i mangitou naasilo manga winalu᷊nannu taumata Mesir 
nirangkalle su apanne. 

31Napawe taumatan Israel naasilo ereapa MAWU ringannu taṛṛino-Ne apan 
bahewalla naparugin taumata Mesir, i mangitou tinumiangnga na'oman sara 
mangngimante si Tou wuṛṛu si Musa, allang-Nge udde. 

Sasabangnga 15 

Aantari Musa 

1Ana see i Musa wuṛṛu manga taumatan Israel nangantarin aantari indi 
ipaddalo MAWU, “I Ya'u maapulu mangantari su MAWU, ana waugu i Tou 
naauntungke ringannu wahewalla. Anambon awalo᷊ wuṛṛu sumasa'ene 
nituntungi Tou sulalu᷊mmu tahalo᷊angnga. 
2 MAWU mananahe'u apan matohassa; ete i Tou nanala᷊matta si ya'u. I Tou 
Ruata'u, i ya'u maapulu maddalo si Tou, Ruata sassubbannu iupungngu 
ala᷊mona'u, wabbantuhangku i Tou. 
3 MAWU udde mamamagalo apan matohassa, MAWU, uddewe aran-Ne. 
4Tantara Mesir wuṛṛu anambon keretane nituntungngi Tou sulalu᷊mmu 
tahalo᷊angnga. Manga tembonannu tantara apan awaṛṛanianne 
nilumakkubba su Tahalo᷊angngu Gelagah. 
5I mangitou niallupu tahalo᷊angnga apan mala᷊lu᷊mma, wuṛṛu naali᷊hidda watu 
niwontolla su wantane. 
6Atatohan-Nu mangke ma'atiangnga, oh MAWU, I'o na'ola,a seetta nasue-sue. 
7Ringannu awawantuga apan bahewalla I'o namate sarangkanambone apan 
lullawangnga Si'o. Asasa'u-Nu sussalo᷊i naali᷊hidda putungnga, wuṛṛu 
nanutungnga si mangitou naali᷊hidda laṛṛami. 
8I'o nattiuppa tahalo᷊angnga, ua'e mallulu᷊nna matanggakka, uarisikka 
matuli᷊dda naali᷊hidda darandungnga, na'oman sara wantan tahalo᷊angnga 
wotongnge amatanna. 
9Unnu seetta, ‘I mangitou sarun ta'u enggenanna wuṛṛu ta'u sametanna, ta'u 
sawutanna hale᷊le'u, wuṛṛu ta'u pateanna abbi i mangitou. Ana see anambon 



197 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

darotongngi mangitou ta'u anuanna, ta'u tahianna wuṛṛu ipaatta ma'oman 
sara mawusa.’ 
10Arawe MAWU ringannu paassa sumangngo nandantan allo ma'asusa su 
Mesir. I mangitou nilumakkuba naali᷊hidda tima apan mawakkata sulalu᷊mmu 
lua'a apan matandi'a. 
11Ruata suapane apan botongnge maasulu᷊ngnga Si'o, oh MAWU Apan 
Lembon Mawantuga wuṛṛu na'ukkassa? Isai wotongnge mappa'ola'a manga 
ala᷊ṛṛindu'a wuṛṛu inolaanna apan bahewalla ere MAWU? 
12I'o nakkatadda lima uanannu, ne seetta nawuli᷊te niallupu runia. 
13I'o nangehetta walahanna apan buatte niapasala᷊matta indi, ana waugu I'o 
uanaungnga pa'aire-Nu. Ringannu atatohassa apan bahewalla i mangitou 
sasirungan-Nu, wuṛṛu niehen-Nu watukku leta'a apan susi. 
14-15Manga walahanna naaringikka wuṛṛu mangngindo; taumatan Filistin 
wuṛṛu manga piaṛṛa'u Edom nata'utta. Taumatan Moab apan matohassa 
mangngiladda, taumatan Kanaan naungnge naadio'a. 
16I mangitou tumaniten matta'utta nabbiala atatohassu MAWU. Su tempo 
ala᷊ṛṛanang-Ngu sinumabbi, seetta tawe taṛṛino ipanaṛṛangnga; naali᷊ute 
walahanna apan buatte nipallossu MAWU. 
17Ana see Israel niuntudda watukku tampa apan buatte nipile-Nu maola'a 
atatanaan-Nu. I mangitou namanua su wuiddu MAWU apan susi, su Wale᷊n 
apan buatte niolang-Ngu sassane. 
18Ete I'o MAWU, Ratu, apan uaparenta saran mala᷊nnu-la᷊nnu.” 

Aantarin i Miryam 

19Su tempo taumatan Israel namare tahalo᷊angnga, i mangitou niumamatta 
su wantane apan mamara. Arawe su tempo manga kereta wuassu Mesir 
ringannu awalo᷊ wuṛṛu sumasa'ene nasutta sulalu᷊mmu 
tahalo᷊angnga, MAWU na'ola'a uaene nangelekka apia na'oman sara i 
mangitou nilumakkubba. 

20Ana see i Miryam, sangkatou nabiah, iaangngi Harun, nanganu rebanane 
wuṛṛu anambon bawine nanengkella lai rebana apiddu massala᷊ingnga. 
21I Miryam nangantarin aantari mangitou, “Pangantarite paddalo MAWU, ana 
waugu i Tou naauntungnga ringannu mapia atonna. Anambon awalo᷊ wuṛṛu 
sumasa'ene nituntungngi Tou sulalu᷊mmu Tahalo᷊angnga.” 

Ua'e mapetta 

22Wua'udde i Musa nangapiddu walahannu Israel wuassu Tahalo᷊angngu 
Gelagah nabattuku wadda'u Syur. Ala᷊nnune tallu allo i mangitou u'amatta su 
wadda'a, ringannu tawe nasomba ua'e. 
23Ana see i mangitou na'omate su tampa aranne Mara, arawe ua'e isudde 
tumaniten mapetta, na'oman sara tawe ia'inumma. Ana waugu udde tampa 
udde nissago Mara, atappasanne mapetta. 
24Ne manga taumata udde sussawutulle si Musa wuṛṛu naiwalo᷊, “Apate 
inumanni ite?” 
25I Musa niumali᷊omanna ringannu atonna-tonna su MAWU, ana 
see MAWU namantingidda si tou alu sampaddi. Alu udde nituntungngi Musa 
sulalu᷊mmu ua'e, ana see ua'e udde nabbali᷊ maammi, na'oman sara 
wotongngete ia'inumma. Su tampa udde MAWU nangonggolu manga 
atoranna si mangitou, wuṛṛu isudde lai i Tou namono'a si mangitou. 
26Unnu MAWU, “Paatuṛṛutte si Ya'u ringannu atonna-tonna, wuṛṛu pa'ola'e 
apa apan aellehang-Ku mapia; paatuṛṛutte anambon parenta-U. 
Amungkangngu i yamiu ma'ola'a aroddi, yamiu tawe Ta'u iṛṛuumanna 
ringannu manga radda'a apan Ta'u niaparanta su taumata Mesir. Ete i 
Ya'u MAWU apan nangapia si yamiu.” 
27Wua'udde i mangitou na'omate su tampa aranne Elim. Isudde pia mapulo᷊ 
dua ali᷊matang kua'e wuṛṛu pitu pulo᷊ punnu alu kurma. I mangitou 
naddasanna maraning kua'e udde. 

Sasabangnga 16 

Manna wuṛṛu manu'a puyuh 

1Ana see anambon walahannu Israel nanantangken Elim, wuṛṛu su allo 
appulo᷊ne lima wula᷊nna aruane napawe i mangitou buatte nanantangngu 
Mesir, i mangitou na'omate su wadda'u Sin, su wallatu Elim wuṛṛu Wowon 
Sinai. 
2Su wadda'a udde i mangitou sarangkanambone sussawutulla si Musa wuṛṛu 
si Harun. 
3Unni mangitou, “Mappianne unnu wisara yami buatte nipate MAWU su 
Mesir. Poiaroddi yami mattingkadio'a wotongnge umaianna uminasa 
ṛemessa wuṛṛu umanna roti ma'oman sara mala᷊idda. Arawe i yamiu 
nangapidi yami isindi tadea'u yami sarangkanambone mate amalu᷊nusana.” 
4Unnu MAWU si Musa, “Orassa indi Ya'u manossokku anna apan manambo 
naali᷊hidda uranna si yamiu sarangkanambone. Miallo-miallo i yamiu ṛinone 
mangammulu anna udde tumba'u ipaatta allo massallo. Ringannu olangnge 
udde i Ya'u ma'annammu walahang-Ku tadea'u i Ya'u masingkatta tanne i 
mangitou matuṛṛutta manga parenta-U ara'e tawe. 
5Su allo aiannumme i mangitou ṛinone i mangitou mangammulu anna paarua 
anambone wuassu allo nangkali᷊u.” 
6Ne nabbisarate i Musa wuṛṛu i Harun su anambon taumatan Israel, 
“Wawallo indi yamiu sarun maasingkatta manungku ete MAWU nangapiddi 
yamiu sinumabbangnga wuassu Mesir. 
7Tiṛṛabbi marua allo i yamiu sarun maasilo semakku 
darantan MAWU. MAWU ma'aringikka si yamiu mangke massa'u si Tou; ore, 
su MAWU, ana waugu yami indi tumba'u tuttuṛṛutta apa apan buatte 
nirolokku MAWU. 
8MAWU sarun mangonggolu ṛemessa si yamiu su tempo wawallo, wuṛṛu roti 
su tempo marua'allo ma'oman sara i yamiu mala᷊idda, ana 
waugu MAWU buatte naaringikke si yamiu massa'u si Tou. Amungkangngu i 
yamiu massa'u si yami, i yamiu ere massa'u MAWU.” 

9Wua'udde i Musa nabbisara si Harun, “Doloṛṛa'a i mangitou 
sarangkanambone sumaruanna MAWU, ana waugu i Tou naaringikke 
sasungkutti mangitou.” 
10Tantala᷊nna i Harun mabbisara si mangitou sarangkanambone, i mangitou 
nanaile watukku wadda'a wuṛṛu inaṛṛombanganne 
semakku MAWU niasiloanna sulalu᷊mmu winabbawa. 
11Unnu MAWU si Musa, 
12“I Ya'u naaringikke sasungkuttu taumatan Israel. Walo᷊a'e si mangitou 
manungku su orassu wawallo i mangitou wotongnge uminassa ṛemessa, 
wuṛṛu su tempo marua allo i mangitou wotongnge umanna roti 
maddatingngu mala᷊idda. Ne i mangitou sarun maasingkatta manungku ete i 
Ya'u MAWU, Ruata mangitou.” 
13Su tempo wawallo nirumantate manga manu'a puyuh aroddi anambone 
na'oman sara ahewallu padasanana tate asiloanna, wuṛṛu su tempo 
marua'allo sinumossokke wala᷊ngngukka namali᷊wutta paddasananna. 
14Napawe wala᷊ngngukka udde nawuli᷊te, niasiloante su wowon badda'a apa-
apa apan manipissa naali᷊hidda onappa wuṛṛu alu᷊ssa naali᷊hidda anggukka 
apan namarate. 
15Napawe taumatan Israel naasilo, i mangitou wagga tanne apa udde. Ne i 
mangitou uaaiwalo᷊te sangkatou ringannu waine, “Apa udde?” Ana see i 
Musa nabbisara si mangitou, “Eteudde anna apan nionggolu MAWU si yamiu. 
16MAWU nandolokka tadea'u sangkatou-sangkatou mangammulu anambone 
apan hagausanne, eteudde dua literre su sangkatou sulalu᷊mmu amonanna 
udde.” 
17Taumatan Israel tinumuṛṛutte aroddi; arawe piaddu mangngammula 
nilumebbe wuassu dua literre su sangkatou wuṛṛu piaddu lai apan 
matulu᷊ngnga. 

18Su tempo i mangitou manu'atta, inauranna manungku taumata apan 
nangammulu manambo, tawe nilumebbe, wuṛṛu apan nangammulu 
matulu᷊ngnga, tawe niasueanne. Sangkatou-sangkatou mangngammulla 
tumuṛṛuttu haggausanne. 
19I Musa nabbisara si mangitou, “Salaiwe isai tawe wotongnge manahipunna 
anna iaddo tiṛṛabbi.” 
20Arawe siri pira taumata su wallatti mangitou tawe naddaringikka wisaran 
i Musa. I mangitou lai nanahipunna sambageanganna wuassu anna udde. 
Tiṛṛabbine inauranna anna udde piate uli᷊dde wuṛṛu halu᷊rune mawukku'a; ne 
i Musa nasa'ute si mangitou. 
21Suapan marua'allo i mangitou mangngammulu anna udde tumuṛṛuttu 
hagausanni mangitou, wuṛṛu napawe allo masali᷊hampe, anna apan 
natantangnga su leta'a udde nilumolokke. 
22Su allo aiannumme i mangitou nangammulu anna udde paarua anambone 
wuassu allo nali᷊u, eteudde appatu literre sangkatou. Anambon piaṛṛa'i 
mangitou nirumanta wuṛṛu namasingkattu olangnge udde si Musa. 
23Unni Musa si mangitou, “Indiwe parenta MAWU; Tiṛṛabbi eteudde allo apan 
niṛṛae pangillolo᷊anna, allon Sabat, allo apan ionggolla su MAWU. 
Sarangkanambone apan itambunni yamiu allo indi, tambuna'e, wuṛṛu apa 
apan lahanni yamiu, lahate. Apan nilumebbe wuassu hagausanni yamiu allo 
indi, ṛaea'e wuṛṛu sahipunte ipaatta tiṛabbi.” 
24Nariaddi wiakka apan nilumebbe udde niaddon mangitou tiṛabbine ere 
buatte nirolokki Musa; anna udde tawe nala᷊ssima wuṛṛu tawe niuli᷊ranna. 
25I Musa nabbisara, “Indite annu allo indi, ana waugu allo indi allon Sabat, 
allo pangillolo᷊anna ipangaddata MAWU, wuṛṛu i yamiu tawe maasomba anna 
udde saran kadio'a suliuddu paddasananna. 

26Annumu allo ala᷊nnune i yamiu ṛinone mangammulu anna, arawe allo 
appitune eteudde allo pangillolo᷊anna, wuṛṛu tawe anna umonto'a su allo 
udde.” 
27Su allo appitune manga pira taumatan Israel mappulu mangammulu anna, 
arawe i mangitou tawe naasangkala apa-apa. 
28Ana see MAWU nabbisara si Musa, “Ma'oman sara tingngera i yamiu tawe 
tumuṛutta manga parenta-U? 
29Paanaungete manung-Ku i Ya'u nangonggola si yamiu allo massalo 
ipangillolo᷊. Ana waugu udde su allo aiannume i Ya'u nangonggolu anna apan 
uatimu su rua allo. Su allo appitune suapan taumata ṛinone matana'a su 
wale᷊n, wuṛṛu tawe wotongnge sumabbanga.” 
30Ana waugu udde su allo appitune i mangitou tawe nammanara. 
31Anna udde nisaggon taumatan Israel manna. Lihidde naali᷊hidda watu 
maradio'a mawira wuṛṛu temangnge naali᷊hidda kukisse niola'a nappaattu 
pula᷊. 
32I Musa nabbisara, “MAWU nandolokki ite iapaanu darua su literene manna 
iapasahipunna su papapulunni ite, tadea'u i mangitou lai maasilo anna apan 
nionggolu MAWU si ite su wadda'a, sutempo i ite niapiddi Tou sinumabbanga 
wuassu Mesir.” 
33I Musa nabbisara si Harun, “Panganute sambau urinna, taṛṛoa'e darua su 
literene manna sulalu᷊mme wuṛṛu addoa'e su saruannu MAWU tadea'u 
sahipunanna su papapulunni ite.” 
34Ne i Harun nangaddon urinna udde su saruannu Wantallu Pa'aire tadea'u 
sahipunanna uasulu᷊ngngu parentan MAWU si Musa. 
35Manna udde nabbali᷊ wiakku taumatan Israel ala᷊nnune appatu pulo᷊ su 
tonnane manansunna, ma'oman sara i mangitou maddatingke su Kanaan, 
sutampa i mangitou mamanua.  

(36Aula᷊annu saranapa apan inanaramanna ipappaattu taumata sutempo 
udde, lalo᷊ṛṛone ruan pulo᷊ su lieterene.) 

Sasabangnga 17 

Ua'e wuassu watu wahewa 
(Reg. 20:1-13) 

1Wua'udde walahannu Israel sarangkanambone nanantangu wadda'u Sin 
wuṛṛu mangngingkate wuassu tampa sambau watukku tampa waine ere 
buatte nirolokku MAWU. Su allo sambau i mangitou naddasanna su Rafidim, 
arawe isudde tawe ua'e pa'inumanna. 
2Ana see i mangitou sussawutulle si Musa wuṛṛu nabbisara, “Yami 
onggole᷊wen ua'e pa'inumanna.” I Musa sinumimbakka, “Anio i yamiu 
sussawutulla wuṛṛu mannalu᷊'atta MAWU?” 
3Arawe manga taumata udde mangke tumaniten marou wuṛṛu i mangitou 
sidutu sussawutulla si Musa. Unni mangitou, “Anio i'o nangapiddi yami 
sinumabbangnga wuassu Mesir? Tadea'u yami, manga ana'i yami wuṛṛu 
winatangngi yami mate marou?” 
4Ne i Musa sinumala᷊ndete MAWU, wisarane, “Apa ṛinone ta'u olaanna su 
manga taumata indi? Pa'ellege, i mangitou ma'apulu manuntungngu watu si 
ya'u.” 
5Unnu MAWU si Musa, “Waggoite siri pira taumata piaṛṛange wuṛṛu amata'e 
suadio'a ringanni mangitou malliu ṛoro balahanna udde. Apira'a lai ta'inna 
apan nipaatta pinamuulla Salu᷊kku Nil. 
6I Ya'u sarun rumarisikka su saruannu su wowon sambau watu wahewa su 
Wowon Sinai. Puulle watu udde, ne ua'e sarun sumabbangnga na'oman sara 
manga taumata udde wotongngete ma'inumma.” I Musa na'ola'a aroddi 
aellehannu manga piaṛṛa'u Israel. 
7Tampa udde nisaggo Masa ana waugu ete su tampa udde taumatan Israel 
nanalu᷊'atta MAWU su tempo i mangitou naiwalo᷊, 

“Tanne MAWU uarundinganna si ite ara'e tawe?” Tampa udde lai isassago 
Meriba ana waugu su tampa udde taumatan Israel sussawutulla. 

Pangalo ringannu taumatan Amalek 

8Wua'udde taumatan Amalek nirumanta wuṛṛu namangalo taumatan Israel 
su Rafidim. 
9Unni Musa si Yosua, “Pamilete manga siri pira taumata inai mamangalo 
taumatan Amalek. Tiṛṛabbi ya'u sarun dumarisikka su puiddu wuidda 
mangagassa ta'inna apan niapaapiddu MAWU.” 
10I Yosua tinumuṛṛutta apa apan nirolokki Musa si tou. I tou inaite 
namangalo taumatan Amalek, tantala᷊nna i Musa, i Harun wuṛṛu i Hur 
sinuma'a wuidda naddatingngu puidde. 
11Su ala᷊nnune i Musa uawatten limane, taumatan Israel naauntunga. Arawe 
napawe ta'iakki Musa maado wowa, ete taumatan Amalek apan maauntunga. 
12Napawe i Musa nalo᷊takke, i Harun wuṛṛu i Hur nanganu sambau watu 
tadea'u i Musa wotongnge uma'ianna; i Harun wuṛṛu i Hur uarisikka su 
samba'a aiṛṛi wuṛṛu aikkatanni Musa uatumpulla limane tadea'u sidutu 
uawatte maddatingngu matannallo umattuppa. 
13Panginsueanne taumatan Amalek niawaddon i Yosua. 
14 MAWU nabbisara si Musa, “Woṛṛeta'e ola'u auntunganni yamiu indi tadea'u 
sidutu nannaunganna. Walo᷊a'a si Yosua manungku i Ya'u sarun mamate 
taumatan Amalek.” 
15Ana see i Musa napararisikku sambau mezbah wuṛṛu nisago 
“Eteudde MAWU Waneṛṛa'u.” 
16Unni Musa, “Wattea'e paatanggakka waneṛṛa MAWU! MAWU napapangalo 
nandoappa taumatan Amalek saran mala᷊nnu-la᷊nnu!” 

Sasabangnga 18 

I Yitro nattembo si Musa 

1I Yitro la'iananni Musa, imam su Midian, naaringikka su ola'u 
sarangkanambone apan nimanara MAWU si Musa wuṛṛu balahannu Israel, su 
tempo udde i tou namiaṛṛa'i mangitou sinumabangnga wuassu Mesir. 
2Ne Yitro inaite nattembo si Musa, uaapiddi Zipora, awingngi Musa apan ta'e 
uatana'a su Midian, 
3suadio'a ringanni Gersom wuṛṛu i Eliezer, ruan katou anangnge esakka. 
Anangnge paarorone nisago Gersom ana waugu i Musa nabbisara, “I ya'u 
sangkatou rumaratingnga su wanua waine”, 
4ana'a aruane nisago i Eliezer ana waugu i Musa nabbisara, “Ruata 
wabbantuhannu iupungngu ala᷊mona'u buatte nantulu᷊ngnga wuṛṛu 
nanala᷊matta si ya'u na'oman sara i ya'u tawe niapaten ratun Mesir”. 
5I Yitro nirumanta suadio'a ringannu awingngi Musa wuṛṛu anangnge darua 
watukku wadda'a su tampa i Musa naddasanna maranin bowone na'ukkassa. 
6I Musa nipasingkatanna manungku i mangitou rumanta, 
7ne sinumabbangke i tou nanalo᷊ho si mangitou. I tou niumali᷊ntudda su 
saruanni Yitro wuṛṛu nangari'a. I mangitou uaaiwalo᷊te ala᷊lu᷊assu wadangngu 
sangkatou-sangkatou, ana see sinumuttate sulalu᷊mmu rasanni Musa. 
8I Musa nabbatti'a su la'iananne sarangkanambone apan niola'u MAWU su 
saruannu ratu wuṛṛu walahannu Mesir tadea'u ipanala᷊matta taumatan Israel. 
I tou lai nabbatti'a su la'iananne su ola'u manga asasusa apan sasaruanannu 
walahannu Israel su tangngan amatanna, wuṛṛu ereapa MAWU nanala᷊matta 
si mangitou. 
9Naaringikka sarangkanambone udde, i Yitro mangke lulluassa, 
10wuṛṛu nabbisara, “Dalo su MAWU apan nanala᷊matta si yamiu wuassu liman 
datu wuṛṛu walahannu Mesir! Dalo su MAWU apan namallossu walahannu 
Israel wuassu patataṛṛualanga! 
11Orassa indi ya'u masingkatte manungku MAWU maggewala᷊nna wuassu 
anambon MAWU, ana waugu sarangkanambone udde niolang-Nge su tempo 

taumatan Mesir inolaanne tumaniten mawunga su saruannu taumatan 
Israel.” 
12Wua'udde i Yitro nangapiddu manga pira sasamba itattambunna wuṛṛu 
sasamba pappototanna maola'a sambau sasamba su Ruata. I Harun wuṛṛu 
anambon piaṛa'u walahannu Israel nirumanta wuṛṛu niumanna suadio'a 
ṛinganni Yitro sulalu᷊mmu darantan Duata. 

I Musa nanenegu manga Mallaṛuunga 
(Tah. 1:9-18) 

13Su allo tiṛabbine i Musa naṛṛunnu manga hatto suwallatu manga taumatan 
Israel. Manara udde nanganu tempo wuassu marua'allo naddatingngu ṛabbi. 
14Sutempo i Yitro naasilo sarangkanambone apan mammanaranni Musa, i 
tou naiwalo᷊, “Apate ṛinone manarannu su walahanna indi? Ṛinone 
sarangkanambone indi manarannu sassane, na'oman sara madorongnga 
ala᷊ṛṛangu lai, manga taumata udde sarun dumarisikka isindi wuassu 
marua'allo maddatingngu ṛabbi?” 
15I Musa sinumimbakka, “Manga taumata udde nirumanta ringangku 
madea'a maasingkatta apulun Duata. 
16Amungkangu i mangitou matatiakka, i mangitou sumaruanna si ya'u 
tadea'u makkawessu hatton mangitou, wuṛṛu ta'u iapasingkatta si mangitou 
manga parenta wuṛṛu manga titan Duata.” 
17Unni Yitro, “Dale᷊o aroddi. 
18Ringannu olangnge aroddi i'o mallotakka watangannu sassane, wuṛṛu lai 
manga taumata udde. Manara udde tumaniten manambo agasannu 
sangkatou. 
19Paddaringikke ala᷊ṛṛa'u, ana see Ruata sarun mantulu᷊ngngu. Atonna i'o 
mapia uapiaṛṛa'u walahanna indi su saruannu Ruata wuṛṛu mangapiddu 
hatton mangitou si Tou. 
20I'o ṛinone mangaṛṛa'a si mangitou manga parentan Duata manala᷊'an ola'u 
ereapa mabbiakka mapia wuṛṛu apa apan ṛinone olaanni mangitou. 

21Arawe su liuddu udde lai i'o ṛinone mamile manga pira taumata esakka 
apan pande, wuṛṛu manebbo'i mangitou maola'a piaṛṛa'u saṛṛiwu su atoune, 
maṛṛasutta su atoune, liman pulo᷊ su atoune wuṛṛu mapulo᷊ su atoune. I 
mangitou ṛinone manga taumata apan matta'utta wuṛṛu matuṛṛutta MAWU, 
wotangnge pangimananna wuṛṛu maddiri manengkamma aonggola. 
22Doloṛṛa'e i mangitou mammanara maola'a mallaṛṛuungngu walahanna 
indi, sangkatou-sangkatou su wageangnge. Manara indi ṛinone olaanni 
mangitou ringannu uaatokka. Manga hatto apan asaharanne wotongnge 
iapiddi mangitou ringannu, arawe pattatatiakka maradio'a wotongnge 
insuanni mangitou sassane. Olangnge udde ma'aṛṛanna manaranu ana waugu 
i mangitou niawuatannu manarane. 
23Amungkangngu i'o ma'ola'a aroddi, wuṛṛu olangnge udde niatokku Ruata 
si'o, i'o sarun botongnge maaola'a manaranu, wuṛṛu anambon taumata sarun 
mapule᷊ ringannu naungnga malu᷊assa ana waugu hatton mangitou niola'a 
ringannu mapia.” 
24I Musa naddaringikka ala᷊ṛṛa'i Yitro, 
25wuṛṛu namile manga taumata apan pande su wallatu walahannu Israel. I 
tou nanebo'i mangitou naola'a piaṛṛa'u saṛṛiwu su atoune, maṛṛasutta su 
atoune, liman pulo᷊ su atoune, wuṛṛu mapulo᷊ su atoune. 
26I mangitou napaamattu manarane naola'a manga mallaṛṛuungnga su 
walahannu Israel. Manga hatto apan asaharanne iapiddi mangitou si Musa, 
arawe pattatatiakka maradio'a insueanni mangitou sassane. 
27Wua'udde i Musa nandolokken i Yitro inai watukku wanuane. 

Sasabangnga 19 

Taumatan Israel su Wowon Sinai 

1-2Wua'udde walahannu Israel nanantangngu Rafidim, wuṛṛu su allo 
paarorone wula᷊nna atallune napawe i mangitou wua nanantangngu Mesir, i 

mangitou naddatingke su wadda'u Sinai. I mangitou naddasanna su 
wawala᷊nnu Wowon Sinai, 
3wuṛṛu i Musa sinuma'a wowone udde inai maisasomban Duata. 
MAWU nabbisara si Musa wuassu wowone udde wuṛṛu nandolokki tou 
niapaali᷊ata su taumatan Israel, papapulunni Yakub. 
4“I yamiu naasilote apa apan buatte Ta'u niola'a su saruannu taumatan Mesir, 
wuṛṛu ereapa i Ya'u nangapiddi yamiu ringang-Ku su tampa indi ringannu 
taṛṛino wahewalla, naali᷊hidda manu'a rajawali nangapiddu anangnge su 
wowon papaidde. 
5Orassa indi amungkangngu i yamiu matuṛṛutta su pa'aire-U, i yamiu sarun 
Ta'u olaanna ala᷊ṛṛana-U sassane. Ahewallu runia indi udde tatahuanang-Ku, 
arawe i yamiu sarun maola'a pussaa-U arangnguang-Ku, 
6mawae su watangang-Ku sassane, wuṛṛu i yamiu sarun mangimbe si Ya'u 
maola'a manga imam.” 
7Ne i Musa sinumossokke wuṛṛu namago manga piaṛṛangnge tadea'u 
ma'ammulla, ana see i tou nabbatti'a si mangitou ala᷊wo'a apan 
nirolokku MAWU si tou. 
8-9I mangitou sarangkanambone sinumimbakka ringannu naṛṛindo'a, “Yami 
mappulu tumuṛṛutta ala᷊wo'a apan nirolokku MAWU,” wuṛṛu sasimbakka 
udde nippasingkatti Musa su MAWU. Ana see unnu MAWU si Musa, “I Ya'u 
sarun rumanta ringannu aoosanu winabbawa apan maappala; manga 
taumata sarun maddaringikka si Ya'u mabbisara si'o, wuṛṛu manattakka 
orassa udde i mangitou sarun sidutu mangngimanna si'o. 
10Orassa indi sombaite manga taumata udde, wuṛṛu doloṛṛa'e i mangitou allo 
indi wuṛṛu tiṛṛabbi mandiahi watanganne mattaṛṛamawu. I mangitou ṛinone 
mabbansalla laubbi mangitou. 

11Tillorega i mangitou ṛinone nariahite. Su allo udde Ya'u sarun sumossokka 
su puiddu Wowon Sinai, su tampa taumata sarangkanambone wotongnge 
maasilo si Ya'u. 
12Pa'ola'e tatiala su uapali᷊wutta wowone indi maola'a passaranna apan tawe 
wotongnge lewesannu walahanna udde. Singara'e walahanna udde suma'a su 
wowone, ewe'e arie lai pangundani. Isai-sai apan nalliu passaranne, sarun 
iṛṛuumanna pateanna; 
13taumata udde ṛinone tuntungannu watu ara'e piti'anna, wuṛṛu tawe 
wotongnge indinganna. Indi mariaddi su taumata ara'e lai su winatangnga; 
sarangkanambone apan nilumiu passaranna udde ṛinone iṛṛuumanna 
pateanna. Su tempo aṛṛingiṛṛanna tingikku trompeta apan mala᷊nnu, manga 
taumata udde ṛinone sumaate su wowone.” 
14-15Wua'udde i Musa sinumossokka wuassu wowone wuṛṛu nandolokku 
manga taumata udde nandiahi ana waugu inaite mattaṛṛamawu. Wisarane, 
“Tillorega i yamiu ṛinone nariahite, wuṛṛu tantala᷊nna i yamiu imbaṛṛangnga 
matatamba.” Ana see balahanna udde nandiahite wuṛṛu nabbansalle laubbi 
mangitou. 
16Su allo atallune, su tempo marua allo, pia dallu'a wuṛṛu sawallo. 
Winabbawa apan maappala nilumapputa wuassu puiddu wowone wuṛṛu 
niaringikke tingikku trompetta apan tumaniten ma'ikatta. Anambon taumata 
su paddasananna mangngindon atata'utta. 
17I Musa nangapiddi mangitou sinumabbangnga tadea'u maisasomban 
Duata, ana see i mangitou dirumarisikka su wawala᷊nnu wowone udde. 
18Ahewallu Wowon Sinai aoopannu timbulla, ana 
waugu MAWU sinumossokka su puidde sulalu᷊mmu putungnga. Timbulla 
udde sussalo᷊i naali᷊hidda timbulla wuassu padduru'anna, wuṛṛu ahewallu 
wowone niumio'a ringannu lembone. 
19Tingikku trompeta mallannu ma'ikkata. I Musa nabbisara, wuṛṛu Ruata 
sinumimbakka ringannu rallu'a. 

20MAWU sinumossoka su puiddu Wowon Sinai, wuṛṛu namago si Musa 
niaparanta su puiddu wowone udde. Ana see i Musa sinumaate, 
21wuṛṛu MAWU nabbisara si tou, “Lintukke wuṛṛu paanaunga manga taumata 
udde manungku i mangitou tawe wotongnge malliu passaranna ana waugu 
rumanta ma'ellega si Ya'u. Amungkangngu i mangitou lumawangnga lai, 
manambo su wallati mangitou sarun mate. 
22Ewe'e lai manga imam apan ma'apulu mangundani-U, ṛinone mangukkasa 
watanganne; amungkangngu tawe, i mangitou sarun Ta'u iṛṛuumanna.” 
23Unni Musa su MAWU, “Manga taumata udde tawe maasa'a, ana waugu I'o 
nandolokki yami mapaola'a wowone indi tampa apan na'ukkassa wuṛṛu 
sidutu ma'ellega passaranna pali᷊wu.” 
24 MAWU sinumimbakka, “Sossokke, ana see pabbelengke isindi suadio'a 
ringanni Harun. Arawe manga imam wuṛṛu manga tumanangnge tawe 
wotongnge malliu passaranna wuṛṛu rumanta ringang-Ku. Amungkangngu i 
mangitou malliu, i mangitou Ta'u iṛṛuumanna.” 
25Ana see i Musa sinumossokke naisasomban balahanna udde wuṛṛu i tou 
namasingkattu tanatan MAWU si mangitou. 

Sasabangnga 20 

Mapul᷊o Tita 
(Tah. 5:1-21) 

1Ana see Ruata nabbisara, wuṛṛu indiwe manga wisara-Ne, 
2“Ete i Ya'u Ruatanu apan nangapiddi yamiu sinumabbangnga wuassu Mesir 
su tampa i yamiu niallangnga. 
3Imbaṛṛangnga masubba manga MAWU waine. Passubbate si Ya'u. 
4Imbaṛṛangnga i'o ma'ola'a paalu᷊anna hun su batangannu apan lihidde ere 
roso su langitta, su runia ara'e sulalu᷊mmu ua'e su alu᷊ngngu runia. 

5Imbaṛṛangnga massubba paalu᷊anna ere udde, ana waugu ete i Ya'u Ruatanu, 
wuṛṛu i Ya'u maddiri isulu᷊ngngu sarangkanambone. Manga taumata apan 
maddanting-Ku, Ta'u iṛṛuumanna sara ṛawanna atallune wuṛṛu aiappanne. 
6Arawe i Ya'u mapali᷊atta'u darangngu-U su ṛiwune papapulunnu manga 
taumata marangngu si Ya'u wuṛṛu matuṛṛutta tita-U. 
7Imbaṛṛangnga managon arang-Ku walate asagone, ana waugu i Ya'u, 
Ruatanu, makkuumanni sai-sai apan walate assagoneng arang-Ku. 
8Laghua'awe allon Sabat wuṛṛu addate allo udde maola'a allo apan 
na'ukkassa. 
9I yamiu Ta'u nionggola᷊nnu annummu allo ipammanara, 
10arawe allo appitune uddewe allo pangillolo᷊anna apan niṛṛae tumba'u 
hunane si Ya'u. Su allo udde tawe saran sangkatou apan botongnge 
mammanara, mawae i yamiu, ara'e lai manga anangngu, manga allangngu, 
winatangngu ara'e taumata raho apan uatana'a su wanuanu. 
11Sulalu᷊mmu tempo annummu allo, i Ya'u, MAWU, na'ola'a runia, langitta, 
tahalo᷊angnga, wuṛṛu ala᷊wo'a sulalu᷊mme, arawe su allo appitune i Ya'u 
nangillolo᷊. Ana waugu udde i Ya'u, MAWU, nangala᷊matta allon Sabat wuṛṛu 
niṛṛae passubanna si Ya'u. 
12Pangaddata iamangngu wuṛṛu inangngu, tadea'u i yamiu mabbiaka su 
lalu᷊manna'a wuṛṛu mabbiakka malannu su wanua apan sarun Ta'u ionggolla 
si yamiu. 
13Imbaṛṛangnga mamate. 
14Imbaṛṛangnga sumandaga. 
15Imbaṛṛanganga manna'o. 
16Imbaṛṛangnga mattiala awusu su ola'u taumata waine. 

17Imbaṛṛangnga numemma darotongngu taumata waine, wale᷊ne, awingnge, 
manga allangnge, winatangnge, keledaine, ara'e sarangkanambone apan 
tatahuananne.” 

Taumatan Israel matta'utta 
(Tah. 5:22-33) 

18Napawe manga taumata naaringikka rallu'a wuṛṛu tingikku trompeta, 
apiddu naasilo sawallo wuṛṛu wowone pia timbulla, i mangitou 
mangngiladda matta'utta wuṛṛu dirumarisikka marau-rau. 
19Unni mangitou si Musa, “I'o pabbatti'a si yami, yami sarun maddaringikka; 
arawe ariewe Ruata mabbisara si yami, aṛṛengenne yami mate.” 
20I Musa sinumimbakka, “Arie pa'ata'utta. Ruata dirumanta tumba'u 
manalu᷊'atta si yamiu tadea'u i yamiu sidutu matuṛṛutta, wuṛṛu tawe ma'ola'a 
rosa.” 
21Arawe manga taumata udde sidutu uarisikka marau-rau, wuṛṛu tumba'u i 
Musa nangundannin winabbawa marandumma su tampan Duata nirumanta. 

Atoranna su ola'u mezbah 

22 MAWU namarenta si Musa iapaiwalo᷊ su walahannu Israel, “I yamiu 
naasilote ereapa i Ya'u, MAWU, nabbisara si yamiu wuassu langitta. 
23Imbaṛṛangnga aola'a su watangannu manga paalu᷊anna sala᷊'a ara'e 
wula᷊wanna apan subbanni yamiu wali᷊ne wuassi Ya'u. 
24I Ya'u ola'ete sambau mezbah waussu leta'a, ana see onggola'e isudde 
domba wuṛṛu sapinu maola'a sasamba itattambunna wuṛṛu sasamba 
paddarame. Su ala᷊wo'u tampa apan buatte nitantunna si yamiu maola'a 
tampa patataṛṛamawuanna si Ya'u, i Ya'u sarun dumanta wuṛṛu 
mangala᷊matta si yamiu. 
25Amungkangngu i yamiu ma'ola'a si Ya'u sambau mezbah wuassu watu, 
imbaṛṛangnga olaanna wuassu watu nipaangnga, ana waugu amungkangngu 
i yamiu mappaattu papaangnga ipama'a watu, mezbah udde tate iapaatta si 
Ya'u. 

26Imbaṛṛangnga maparisikku mezbah apan matanggakka na'oman sara 
ṛinone suma'e ringannu tuadda, tadea'u tawe asiloanna wageangngu 
wadangngu apan tawe ṛinone ellehanna.” 

Sasabangnga 21 

Su ola'u mammarenta allangnga 
(Tah. 15:12-18) 

1Ana see MAWU nabbisara si Musa, “Onggola᷊'e su manga taumatan Israel 
manga atoranna indi: 
2Amungkangngu i yamiu mamalli sangkatou allangnga wuassu walahannu 
sassane, i tou ṛinone mammanara ringannu ala᷊nnune annummu tonna. 
Sula᷊lummu tonna appitune i tou ṛinone ipallossa wuṛṛu tate iapa'awaekka 
manga apa. 
3Unnu wisara i tou ta'e umbasanna su tempo i tou naola'a allangngu, ne 
awingnge tawe wotongnge tumantalongnga su tempo i tou sumabbangnga. 
Arawe unnu wisara i tou buatte na'awingnga su tempo naola'a allangngu, 
awingnge wotongnge tumantalongnga suadio'a ringanni tou. 
4Amungkangngu mawune nangawingngi tou ringannu sangkatou wawine, 
ana see i tou naasomba ana'a, ne awingnge wuṛṛu anangnge udde maola 
tatahuanannu mawune, wuṛṛu tawe wotongnge tumantalongngu allangnga 
udde su tempo i tou ipallossa. 
5Arawe unnu wisara allangnga udde namasingkatta manungku i tou 
marangngu awingnge, manga anangnge, wuṛṛu mawune, wuṛṛu maddirite 
ipallossa, 
6ne mawune ṛinone mangapiddi tou watukku tampa patataṛṛamawuanna. 
Poiaroddi allangnga udde irolokka rumarisikka uasaṛṛadda su ngara ara'e su 
diṛṛin ngaran patataṛṛamawuanna, wuṛṛu mawune ṛinone mamebbetta 
tali᷊ngan allangnga udde. Ne i tou sarun mabbali᷊ allangnge su alo᷊'engngu 
pabbiaṛṛanne. 

7Amungkangngu sangkatou wawinen Ibrani niwalu᷊'u iamangnge maola'a 
allangnga, wawine udde tawe iapallossa napawe anumpe su tonnane, 
nariaddi uapapaṛṛalan allangnga esakka. 
8Amungkangngu i tou tawe maalu᷊assa mawune apan pia naungnga 
ma'awingngi tou, ne i tou ṛinone iwalu᷊'a apia su hagurangnge. Wawine udde 
tawe wotongnge iwalu᷊'a su taumata raho, ana waugu i tou buatte niola'u 
mawune tawe su ṛinone apan tawe nanipussa paddariandine. 
9Amungkangngu pia sangkatou mamalli allangnga wawine maola'a 
awingngu anangnge, allangnga wawine udde ṛinone olaanne naali᷊hidda 
anangnge sassane. 
10Amungkangngu ana'a esakka udde ma'awingnga apia, i tou sidutu 
mangonggollu wiakka wuṛṛu laubba see lai sarangkanambone ere buatte 
nionggola su awingnge paarorone. 
11Amungkangngu i tou tawe manuungngu winabbawa udde, i tou ṛinone 
mamallossu awingnge udde ringannu tawe manengkamma roitta 
wawaekke.” 

Atoranna su ola'u araṛṛagissa 

12“Isai apan mamuulla taumata waine maddatingngu mate, ṛinone 
iṛṛuumanna pateanna. 
13Arawe amungkangngu i tou namuulla ringannu tawe nipattatudda wuṛṛu 
tawe pandumma mamate, i tou wotongnge tumala᷊ngngu watanganne su 
sambau tampa apan ta'u ita'e si'o, wuṛṛu poiaroddi i tou sarun maasomba 
tulu᷊nganna. 
14Arawe amungkangngu sangkatou masa'u wuṛṛu ringannu nipattatudda 
mamate taumata waine, wua'udde i tou tumala᷊ngnga su mezba-U tadea'u 
maasomba tulu᷊nganna, taumata udde ṛinone ala᷊panna wuassu mezbah 
wuṛṛu iṛṛuumanna pateanna. 

15Isai apan namuulla iamangnge ara'e inangnge ṛinone iṛṛuumanna 
pateanna. 
16Isai apan natala᷊ngngu sangkatou taumata, ṛinone iṛṛuumanna pateanna, 
tanne taumata udde buatte niwalu᷊ngnge ara'e ta'e su wale᷊ne. 
17Isai apan mammontoga iamangnge ara'e inangnge, ṛinone iṛṛuumanna 
pateanna. 
18Amungkangngu sulalu᷊mmu pabbawawulo᷊ pia sangkatou apan namuullu 
watu su taumata waine ara'e nango'a, arawe tawe namate si tou, i tou tawe 
iṛṛuumanna. Amungkangngu taumata apan nipuulla udde nawantingnga ana 
waugu nio'a, 
19arawe wua'udde nararisikka wuṛṛu niumamatta apia ringannu ta'inna, 
taumata apan namuulla ṛinone mangundamma si tou ma'oman sara mapia 
wuṛṛu mamaekka su ala᷊nnune i tou maradda'a. 
20Isai apan mamuulla allangnge esakka ara'e waawine na'oman sara 
allangnge udde nasala᷊ nate, ṛinone i tou iṛṛuumanna. 
21Arawe amungkangngu allangnga udde tawe nate sulalu᷊mmu massallo ara'e 
dua allo, mawune udde tawe iṛṛuumanna. Ararugi apan naṛṛia'a si tou ana 
waugu niawuli᷊annu allangnge udde maola'a sambau ṛuumanna si tou. 
22Amungkangngu manga siri pira esakka tantala᷊nna uawawulo᷊ wuṛṛu 
sangkatou suwallati mangitou piaddu naale᷊ssa su sangkatou wawine pia 
illoṛṛone na'oman sara i tou nanawoanna, arawe tawe angngone su 
wageangnge waine, taumata udde ṛinone mamaekka denda anambone ere 
raddorongannu awingnge wuṛṛu asingkatannu manga mallaṛṛuungnga. 
23Arawe amungkangngu wawine udde nasilaka lembon wahewalla, ne 
ṛuumannu ala᷊le᷊o udde eteudde niawa hantiannu niawa, 
24mata hantiannu mata, isi hantiannu isi, ta'iakka hantiannu ta'iakka, ledda 
hantiannu ledda, 

25lessa hantiannu lessa, lessa nalo᷊so hantiannu lessa nalo᷊so, hoggo'a 
hantiannu hoggo'a. 
26Isai mamuulla mata allangnga ma'oman sara mawuta, ṛinone mamallossu 
allangnga udde maolaa'a wawaekku matane udde. 
27Amungkangngu sangkatou mamuulla allangnge ma'oman sara mapaddi 
isine, i tou ṛinone mamallossu allangnga udde maola'a wawaekku isine 
udde.” 

Manara manga taumata apan uatahuanna darotongnga 

28“Amungkangngu pia sambau sapi esakka nanandu'a sangkatou taumata 
na'oman sara nate, sapi udde ṛinone pateanna ringannu tuntungannu watu, 
wuṛṛu ṛemenne tawe wotongnge inasanna, arawe tatahuanne tawe 
iṛṛuumanna. 
29Amungkangngu sapi esakka udde anaramme mannandu'a, wuṛṛu 
tatahuanne buatte niapanaungnga, arawe tawe nallu'adda winatangnga 
udde, ana see amungkangngu sapi esakka udde nanandu'a sangkatou 
taumata naddatingngu nate, ne winatangnga udde ṛinone pateanna ringannu 
tuntungannu watu wuṛṛu tatahuanne lai ṛinone iṛṛuumanna pateanna 
30Arawe amungkangngu tatahuannu sapi udde niwala mamaekka sala᷊ne, i 
tou ṛinone mamaekka anambone nassulungngu raddoronganna ipanubbussa 
niawane. 
31Amungkangngu nate udde sangkatou ana'a esakka ara'e wawine, atoranna 
udde lai iappaatta. 
32Amungkangngu niapate udde sangkatou allangnga esakka ara'e wawine, 
tatahuannu sapi ṛinone mamaekka tallun pulo᷊ roitta sala᷊'a su tatahuannu 
allangnga udde, wuṛṛu sapi esakka udde ṛinone tuntungannu watu ma'oman 
sara mate. 
33Isai apan nanganu lala᷊abbu paṛṛihi ara'e na'ali᷊ paṛṛihi wuṛṛu tawe 
nilaawanna, ana see sambau sapi esakka ara'e keledai nanawo sulalu᷊mme, 

34tatahuannu paṛṛihi udde ṛinone mamaekka sala᷊ne su tatahuannu 
winatangnga udde, arawe i tou wotongnge mangala᷊ppa winatangnga apan 
natete udde su watanganne. 
35Amungkangngu pia sapi erakku sangkatou namate sapi esakku taumata 
waine, tatahuanne ruan katou udde ṛinone mabbalu᷊'u winatangnga apan ta'e 
wiakka udde wuṛṛu mattahia roinne. Itarua lai mattahia ṛemessu 
winatangnga apan natete udde. 
36Arawe amungkangngu niasingkatante manungku sapi esakka udde 
inanaramanne mannandu'a, wuṛṛu tatahuanne tawe mallu'adda, i tou ṛinone 
mallanna'a ringannu sapi esakka apan ta'e wiakka, wuṛṛu wotongnge 
manganu winatangnga apan natete udde su watanganne.” 

Sasabangnga 22 

Atoranna su ola'u pallal᷊anna'a arugianna 

1“Isai apan nanna'o sambau sapi ara'e domba ana see niṛṛata ara'e niwalu᷊'i 
tou, ṛinone sapi sambau lannaannu sapi lima wuṛṛu suapan sambau domba 
lannaannu appatta domba. 
2-4I tou ṛinone mallanna'a saranapa apan nita'one. Amungkangngu i tou tawe 
saranapa, i tou sassane sarun iwalu᷊'a maola'a allangnga ipallanna'a saranapa 
apan nita'one. Amungkangngu nita'one udde erenai sapi, keledai ara'e 
domba, wuṛṛu niasangkala᷊nna ringannu taumata udde wuṛṛu ta'e wiakka, i 
tou ṛinone mallanna'a suapan sambau winatangnga lannaannu darua 
winatangnga. Amungkangngu su tempo ṛabbi sangkatou taṛṛa ta'o 
niasametanna sulalu᷊mmu sambau wale᷊n, ana see i tou niapate, taumata apan 
namate udde tawe nassala᷊. Arawe amungkangngu olangnge udde mariaddi 
su tempo allo, taumata apan namate udde nassala᷊. 
5Isai apan namalan binatangnge u'anna nannalo᷊ su wawaila᷊nne ara'e su 
waillu anggore, ana see winatangnga udde lullalele wuṛṛu niumanna hessin 
bawaila᷊nnu taumata waine, ne tatahuannu winatangnga udde ṛinone 

mamaekka arugianna ringannu hessin apan apianne wuassu wawaila᷊nne 
ara'e wuassu waillu anggori tou sassane. 
6Isai apan nakkunuttu putungnga su wawaila᷊nne sassane ana see putungnga 
udde nilumewa watukku waillu taumata waine wuṛṛu naasoṛṛobba 
gandumma apan tantala᷊nna tuttuwo ara'e gandumma niwa'issa apan 
wakkute nipototta, ne taumata apan nakkunuttu putungnga udde ṛinone 
mamaekka arugianna. 
7Unnu wisara pia taumata apan ma'apulu manahipunna saranapa ereinai 
roitta ara'e saranapa maarega. Arawe wua'udde saranapa sinahipunna udde 
nita'o wuassu wale᷊ne. Amungkangngu taṛṛa ta'one niasametta, i tou ṛinone 
mamaekka paarua anambone wuassu saranapa apan nita'o udde. 
8Arawe amungkangngu taṛṛa ta'one tawe niasametta, taumata apan 
nipangadoanna saranapa udde ṛinone iapidda watukku tampan 
patataṛṛamawuanna, wuṛṛu isudde i tou ṛinone massalu manungku i tou tawe 
nanna'o saranapa apan niapaaddo si tou. 
9Sulalu᷊mmu ala᷊wo'u pattatatiakka su ola'u darotongnga, mawae ete sapi, 
keledai, domba, laubba ara'e ala᷊wo'a apan nawuli᷊ ana see niasombanganna 
apia, manga taumata apan nanga'u naola'a tatahuanne ṛinone iapidda su 
tampan patataṛṛamawuanna. Taumata apan nita'en Duata nassala᷊, ṛinone 
mamaekka paarua anambone su tatahuanne. 
10Isumandinga pia sangkatou nappaduli᷊ keledai, sapi, domba ara'e 
winatangnga waine tatahuanannu sansulu᷊ngnge. Wua'udde winatangnga 
udde nate, nale᷊ssa ara'e niaṛṛon seetta, sumbali᷊ tawe matattialane. 
11Su olangnge udde i tou ṛinone inai watukku tampan pattataṛṛamawuanna 
wuṛṛu massalu ringannu arannu MAWU manungku i tou tawe nanna'o 
winatangnga apan buatte niapalu᷊'adda si tou. Amungkangngu atonna-tonna 
i tou tawe nanna'o, tatahuanne ṛinone mamasanna arugianna udde, wuṛṛu 
taumata apan uapaduli᷊ salaiwe tate mamaekka arugianna. 

12Amungkangngu winatangnga udde nita'on taumata waine, ne taumata 
apan uapaduli᷊ ṛinone mamaekka arugianna su tatahuanne. 
13Amungkangngu winatangnga udde niaṛṛattu winatangnga mala᷊ṛṛaga, 
taumata apan uapaduli᷊ ṛinone mamasilon manga lampen duṛṛine maola'a 
tatialane su tatahuanne, i tou salaiwe tate mamaekka arugianna su 
winatangnga udde. 
14Amungkangngu pia sangkatou nabballasa winatangnga sambau ana see 
winatangnga udde nale᷊ssa ara'e nate su tempo tatahuanne tawe su tampa 
arariadianna udde, iapa nabballasa ṛinone mamaekka arugianna udde. 
15Arawe amungkangngu udde nariaddi su tempo tatahuanne isudde, iapa 
nabballasa salaiwe tate mamaekka arugianna. Amungkangngu winatangnga 
udde winatangnga sinewanna, arugianne awaeṛṛannu sewane.” 

Atoranna su ola'u pallal᷊agu wuṛṛu patataṛṛamawu 

16“Isai apan nassalo᷊'u sangkatou ana'a maṛṛuala apan taambe natatunanga 
matiilla suadio'a ringanni tou, ṛinone mamaekka wula᷊wannu awingnge 
wuṛṛu ma'awingngi tou. 
17Arawe amungkangngu iamangnge maddiri mamalan esakka udde 
ma'awingngu anangnge, esakka udde ṛinone mamaekku roitta su iamangnge 
udde maola'a wula᷊wannu awingnga su ana'a apan ta'e maṛṛuala. 
18Suapan bawine apan ma'ola'a wali᷊'immata ṛinone pateanna 
19Taumata apan nassawa winatangnga ṛinone pateanna. 
20Isai apan mangonggolu sasamba su manga MAWU waine, tabbene'e si 
Ya'u, MAWU, ṛinone iṛṛuumanna pateanna. 
21Imbaṛṛangnga mangallangnga ara'e ma'inolaanna sala᷊ su saruannu taumata 
raho; naungete manungku dorone i yamiu lai taumata raho su Mesir. 
22Imbaṛṛangnga ma'ola'a wawine walu᷊ ara'e ana'a asisitimpalu᷊ssa ringannu 
walate apulu. 

23Amungkangngu i yamiu mandale᷊o si mangitou, i Ya'u, MAWU sarun 
maddaringikka si mangitou napawe i mangitou sumala᷊nde maiontolla si 
Ya'u. 
24I Ya'u sarun masa'u wuṛṛu mamate si yamiu sulalu᷊mmu pangalo, na'oman 
sara manga awingngu mabbali᷊ wawine walu᷊, wuṛṛu manga anangngu 
mabbali᷊ asisi. 
25Amungkangngu i yamiu mapawallassu roitta su taumata asiangnga wuassu 
wallatu walahanna-Ku, ariewe i yamiu naali᷊hidda mananusi utangnga apan 
maddorongnga wungane. 
26Amungkangngu i yamiu manganu juban taumata waine maola'a wataṛṛun 
utangnga, juba udde ṛinone iapawelengnga tantala᷊nna matannallo taambe 
nattuppa, 
27ana waugu ete mala᷊ṛṛenessa sambau udde apan ipanali᷊hangnga 
watanganne. Amungkangngu tawe iapawelengnga si tou, i tou malluṛṛeten 
nasa suapa ipaatta matiilla? Amungkangngu i tou umui maiontolla si Ya'u, 
ne i Ya'u sarun maddaringikka ana waugu i Ya'u maakkanna. 
28Imbaṛṛangnga massalun Duata wuṛṛu imbaṛṛangnga mamontoga piaṛṛa'u 
walahannu. 
29Su tempo apan nitantunna, pangonggolen sasamba si Ya'u 
sambageanganna wuassu hessin gandumma, ua'en anggore wuṛṛu lanan 
zaitunni yamiu. Tantila᷊'e si Ya'u manga anangngu esakka pahulu᷊, 
30see lai sapi wuṛṛu domba esakka apan paarorone niasungkangnga. Wala'e 
manga winatangnga udde matana'a ringannu inangnge ala᷊nnune pitu allo, 
ana see tantila᷊'e si Ya'u su allo aualu᷊ne. 
31I yamiu ala᷊ṛṛana-U, ana waugu udde ala᷊wo'u winatangnga apan niaṛṛattu 
winatangnga mala᷊ṛṛagga, imbaṛṛangnga inasanni yamiu remenne; onggola'e 
udde su manga asu.” 

Sasabangnga 23 

Atatul᷊idda wuṛṛu apapian naungnga 

1“Imbaṛṛangnga manali᷊awukku watti'a awusu, wuṛṛu imbaṛṛangnga 
mantulu᷊ngngu taumata lale᷊o apan mattiala awusu. 
2Imbaṛṛangnga matatuṛṛutannu awada'alla amungkangngu i mangitou 
ma'ola'a sala᷊ ara'e mammengkollu tita ringannu mattiala awusu. 
3Imbaṛṛangnga mamile hatin taumata sulalu᷊mmu hatton pallaṛṛuungnga, 
salaiwe papparikisanna udde taumata asiangnga. 
4Amungkangngu i yamiu unnu wisara naasilo sapi ara'e keledain seetti yamiu 
nilamammiṛṛanne, apira'e welenga'a su tatahuanne. 
5Amungkangngu keledain seennu nali᷊undu'a ana waugu mawakkata luranne, 
tulu᷊nga'a i tou mamatunna keledai udde; arie pattantanga'a aroddi. 
6Ola'e taumata asiangnga ringannu atatuli᷊dda amungkangngu i tou rumanta 
mangapiddu hattone su mallaṛṛuungnga. 
7Paaraua'a aansilla awusu wuṛṛu imbaṛṛangnga taumata tawe sala᷊ne 
iṛṛuumanna pateanna, ana waugu i Ya'u tawe manamba'a taumata apan 
ma'ola'a ala᷊le᷊o ereudde. 
8Imbaṛṛangnga manengkamma roitta aonggolla, ana waugu roitta aonggolla 
udde ma'awuta su ola'u inolaanna mapia wuṛṛu ma'arugi manga taumata 
apan tawe sala᷊ne. 
9Imbaṛṛangnga mandale᷊o taumata raho ringannu walate apulunu; i yamiu 
masingkatta ereapa pendamanna maola'a taumata raho, ana waugu dorone i 
yamiu lai taumata raho su Mesir.” 

Tonna appitune wuṛṛu allo appitune 

10“Annummu tonna ala᷊nnune i yamiu wotongnge massuanna su wawaila᷊nnu 
wuṛṛu mani'o manga wuane. 
11Arawe su tonna appitune leta'a udde ṛinone iwalan kamiu. Su ala᷊nnun 
tonna udde i yamiu tawe wotongnge mangammulu saranapa apan tinumuwo 
sassane su wawaila᷊nnu. Wala'e udde onggola᷊'a su taumata asiangnga, wuṛṛu 

lambene su winatangnga matengnga. Wala'e aroddi lai su waillu anggore 
wuṛṛu manga punnu alu zaitunnu. 
12Annumu allo sulalu᷊mmu sangkamisa i yamiu wotongnge mammanara, 
arawe su allo appitune i yamiu ṛinone mangillolo᷊, tadea'u winatangngu, 
manga allangnga wuṛṛu manga taumata raho apan mammanara ringannu 
wotongnge mangillolo᷊ lai. 
13Daringiṛṛete sarangkanambone apan buatte Ta'u niwisara si'o. 
Imbaṛṛangnga massubba manga MAWU waine, ewe'e lai managgon aranne lai 
arie.” 

Atoranna su ola'u manga allo wahewa 
(Sab. 34:18-26; Tah. 16:1-17) 

14“Suapan tonna ṛinone i yamiu mallaghun tatallu allo wahewa ipangaddata 
si Ya'u. 
15Sulalu᷊mmu wula᷊nna Abib, su allo apan buatte tinantunna, i yamiu ṛinone 
maddamean Andeangngu Roti Tawe Ragine ringannu tula᷊dane apan Ta'u 
niparenta si yamiu, ana waugu sulalu᷊mmu wula᷊nna udde i yamiu 
nanantangngu Mesir. Imbaṛṛangnga umanna roti apan niola'a nappaatu ragi 
sulalu᷊mmu ramea pitu allo udde. Suapan i yamiu rumanta mattaṛṛamawu si 
Ya'u, i yamiu ṛinone mangapiddu aonggolla. 
16Laghua'e Andeangngu Pangangitingnga su tempo i yamiu mannattake 
mangitingnga wua paaororone su wawaila᷊nnu. Laghua'e Andeangngu 
Rasannu Rongnga su panginsueannu tonna su tempo i yamiu mangammulu 
hessin baillu anggore wuṛṛu waillu manga wuan aaluanna. 
17Suapan tonna su tempo mallaghun tatallu ramea udde, anambon taumata 
esakka ṛinone rumanta mattaṛṛamawu si Ya'u, Ruatanu. 
18Imbaṛṛangnga mangonggolu roti apan pia ragine su tempo i yamiu 
mangonggolu sasamba winatangnga si Ya'u. Tawan binatangnga apan niola'a 
sasamba nionggola si Ya'u su tempo manga ramea udde tawe wotongnge 
itantangnga ma'oman sara tiṛṛabbi rua'allone. 

19Suapan tonna i yamiu ṛinone mangapidda watukku wale᷊n Ruatanu 
gandumma paarorone apan niitingngi yamiu. Ṛemessu ana'u domba ara'e 
ana'u ambingnga tawe wotongnge lahannu ua'en susun inangnge.” 

Pa'aire wuṛṛu parenta 

20“I Ya'u sarun mandolokku mala'eka-U malliu ṛoro si yamiu iapalu᷊'adda si 
yamiu sulalu᷊mmu amatanna wuṛṛu mangapiddi yamiu watukku tampa apan 
buatte nisaddia-U. 
21Paddaringikka wuṛṛu paatuṛṛutta si tou. Imbaṛṛangnga lumawangnga si tou 
ana waugu i tou daroloṛṛang-Ku, wuṛṛu i tou tawe mangampungnga 
pasasala᷊nu. 
22Amungkangngu i yamiu matuṛṛutta si tou wuṛṛu ma'ola'a 
sarangkanambone apan Ta'u nirolokka, I Ya'u sarun mapapangalo 
mandoappa anambon seennu. 
23Mala'eka-U sarun malliu ṛoro si yamiu wuṛṛu mangapiddi yamiu watukku 
wanuan balahannu Amori, Het, Feris, Kanaan, Hewi wuṛṛu Yebus, wuṛṛu i 
mangitou sarun Ta'u pateanna. 
24Imbaṛṛangnga massubba manga paalu᷊anna mallalu᷊'adda si mangitou wuṛṛu 
imbaṛṛangnga mattanno ola'i mangitou mattaṛṛamawu. Ṛimunsa'e manga 
paalu᷊anna mallalu᷊'addi mangitou udde wuṛṛu paddite manga diṛṛi watu apan 
nipaatti mangitou pattaṛṛamawuanna. 
25Amungkangngu i yamiu massubba si Ya'u, Ruatanu, i yamiu sarun Ta'u 
ala᷊matannu anna wuṛṛu ua'e, wuṛṛu ala᷊wo'u radda'a sarun Ta'u iapaarau 
wuassi yamiu. 
26Su wanuanu sarun tawe bawine anawoanna ara'e tinna. I yamiu sarun Ta'u 
onggola᷊nnu uukka malo᷊'engnga. 
27Manga walahanna apan rantanni yamiu sarun Ta'u olaanna matta'utta su 
saruang-Ku; i mangitou sarun Ta'u olaanna maali᷊ba'ukka; seennu 
sarangkanambone sarun mabelengnga wuṛṛu tumala᷊ngnga. 

28Manga seennu sarun Ta'u isongkakka, wuṛṛu manga walahannu Het Ta'u 
limbuaṛṛanna wuassu saruannu tadea'u i yamiu wotongnge umamatta. 
29I mangitou tawe Ta'u limbuaṛṛanna paassa sulalu᷊mmu santonna, tadea'u 
leta'a udde tawe ma'ahuranganna, wuṛṛu winatangnga mala᷊ṛṛaga tawe 
walate apulune. 
30I mangitou sarun Ta'u limbuaṛṛanna passambageanganna, ma'oman sara 
manga taumatanu manambote matana'a su leta'a udde. 
31Manga passarannu wanuannu sarun Ta'u iatokka wuassu Tongokku Akaba 
maddatingngu Salu᷊kku Efrat, wuṛṛu wuassu Tahalo᷊angngu Tangngane 
maddatingngu wadda'a lolo᷊kka. I yamiu Ta'u onggola᷊nnu taṛṛino su 
tumana'u wanua udde, na'oman sara i mangitou wotongnge limbuaṛṛanni 
yamiu su tempo i yamiu inaite mangaṛṛo leta'a udde. 
32Imbaṛṛangnga ma'ola'a pa'aire ringannu manga taumata udde ara'e 
ringannu manga mawun mangitou. 
33Arie pabbala'a manga taumata udde matana'a su wanuanu, tadea'u i yamiu 
tawe massubba manga mawun mangitou wuṛṛu ma'ola'a rosa su saruang-Ku. 
Amungkangngu i yamiu massubba manga mawun mangitou, i yamiu 
nanawote sulalu᷊mmu loṛṛangngu papate.” 

Sasabangnga 24 

Pa'aire nitohassa 

1Wua'udde MAWU nabbisara si Musa, “Rangante sumaruanna si Ya'u, i'o 
suadio'i Harun, i Nadab wuṛṛu i Abihu, wuṛṛu pitun pulo᷊ piaṛṛa'u walahanna, 
wuṛṛu ali᷊ntudate passubba si Ya'u wuassu marau. 
2Tumba'u i'o sassane wotongnge rumanta mangundani-U. Ingana'a waine 
tawe wotongnge rumanta marani-rani, ewe'e tumanangnge lai tawe 
wotongnge suma'a wowone indi.” 
3Ana see i Musa inaite wuṛṛu namasingkatta su walahanna udde anambon 
parenta wuṛṛu atorannu MAWU. I mangitou sarangkanambone 

sinumimbakka sangkaṛṛindo'a, “Yami ma'apulu tumuṛṛutta anambon parenta 
apan niwisaran MAWU.” 
4Wua'udde i Musa namoṛṛettu anambon parentan MAWU. Tiṛṛabbine 
marua'allo, i tou napararisikku sambau mezbah ringannu mapulo᷊ dua palene 
su wawala᷊nnu wowone udde; suapan palene uaapiddu arannu mapulo᷊ dua 
ṛuangannu Israel. 
5Ana see i Musa nandolokku manga pira umbasanna, wuṛṛu i mangitou 
nangongolu sasamba itattambunna su MAWU wuṛṛu namototta manga pira 
sapi maola'a sasamban paddarame. 
6Sambageanganna wuassu daṛṛan sapi udde nianun i Musa wuṛṛu nilali᷊nna 
sulalu᷊mmu manga tinaṛṛiti. Sambageanganna lai nilali᷊nna su wowon 
mezbah. 
7Wua'udde i tou nanganu wuken pa'aire apan wawoṛṛetannu manga 
titan MAWU, wuṛṛu niwasan tou ringannu tingikka ma'ikkata su walahanna 
udde. Unni mangitou, “Yami ma'apulu tumuṛṛutta MAWU wuṛṛu mapaamattu 
ala᷊wo'u parenta-Ne.” 
8Ana see i Musa nanganu daṛṛa sulalu᷊mmu manga tinaṛṛiti udde wuṛṛu 
nialassa su tumana'u soa. Wisarane, “Daṛṛa indi mannohassa 
pa'aire MAWU ringanni yamiu pangaiananne wuassu manga parenta-Ne.” 
9Wua'udde i Musa, i Harun, i Nadab, i Abihu wuṛṛu siri pitun pulo᷊ piaṛṛa'a 
udde sinumaate wowone, 
10wuṛṛu i mangitou naasilote Ruata Israel uarisikka ali᷊urosone su sambau 
tampa naali᷊hidda apampakku wale᷊n wuassu nilam, wuṛṛu ma'elomma 
naali᷊hidda langitta masemakka. 
11Manga piaṛṛa'u Israel udde naasilote Ruata; salaiwe aṛṛoddi i Tou tawe 
namate si mangitou. Wua'udde i mangitou niumante wuṛṛu na'inumpe. 

I Musa su Wowon Sinai 

12Wua'udde MAWU nabbisara si Musa, “Rantate ringang-Ku su puiddu 
wowone. Isudde sarun Ta'u ionggolla si'o watu darua apan buatte Ta'u 
niwoṛṛetannu anambon tita-U. Anambon tita udde Ta'u nionggolla maola'a 
ala᷊ṛṛa'a su walahanna udde.” 
13Ana see i Musa wuṛṛu i Yosua mallalali᷊mane nasasadiate wuṛṛu i Musa 
sinumaate wowone atatanaannu MAWU udde. 
14I Musa buatte nannanata manga piaṛṛa'u Israel, “Paṛṛaddote su rasanna indi 
ma'oman sara yami mabelengnga. I Harun wuṛṛu i Hur indi suadio'a ringanni 
yamiu. Isai apan pia hatto, wotongnge sumaruanna sitarua tadea'u hatto 
udde maatokka.” 
15I Musa sinumaate Wowon Sinai, ana see i tou nioopannu winabbawa. 
16-17Semakku darantan MAWU niumonto'a su wowone udde wuṛṛu taumatan 
Israel naasilo semakka naali᷊hidda putungnga lukkenggamma su puiddu 
wowone. Annummu allo ala᷊nnune winabbawa udde uaoossa wowone udde, 
wuṛṛu su allo appitune MAWU namago si Musa wuassu winabbawa udde. 
18Ana see i Musa sidutu sussa'a na'oman sara i tou sinumutta sulalu᷊mmu 
winabbawa udde. Appatu pulo᷊ su allone appatu pulo᷊ su ṛabbine i Musa 
uatana'a isudde. 

Sasabangnga 25 

Aonggolla su Rasannu MAWU 
(Sab. 35:4-9) 

1 MAWU nabbisara si Musa, 
2“Doloṛṛa'e taumatan Israel mangapiddu sasamba si Ya'u. Isai apan 
niumalo᷊re naungnge, ṛinone mangapiddu sasamba 
3ereinai: wula᷊wanna, sala᷊'a wuṛṛu witu'a; 
4mala᷊ṛṛenessa linen alu᷊ssa, mala᷊ṛṛenessa wol ma'elomma, ungu wuṛṛu 
maṛṛamu, mala᷊ṛṛenessa wuassu pisin ambinga, 

5pisin domba esakka apan niwuṛṛannu maṛṛamu, pisi alu᷊ssa, wuṛṛu alu 
akasia, 
6lanan solo᷊, rampa-rampa maola'a lanan daramea wuṛṛu hunan dupa apan 
mawangngi, 
7ala᷊wotu hatin batu permata ireetta su laubbu imam wuṛṛu lali᷊ndumma ro'on 
Imam Bahewa. 
8Doloṛṛa'e walahanna udde ma'ola'a rasang-Ku, tadea'u i Ya'u wotongnge 
matana'a suadio'a ringanni mangitou. 
9Rasanna wuṛṛu manga aolangnge ṛinone olaanni mangitou tumuṛṛuttu 
olangnge apan sarun iapaasingkatta si'o.” 

Wantallu Pa'aire 
(Sab. 37:1-9) 

10“Pa'ola'e sambau wantalla wuassu alu akasia alo᷊'engnge 110 sentimetere, 
ala᷊lakke wuṛṛu atanggakke sambau-sambau 66 sentimetere. 
11Wageangngu lalu᷊mme wuṛṛu liudde oossu wula᷊wanna tutune wuṛṛu ola'ete 
bingkene wuassu wula᷊wanna. 
12Su alu papasannane, ola'ete hala᷊ngnga wula᷊wanna appata wuṛṛu aita'a su 
leddane appata, hala᷊ngnge pattaṛṛa darua su sandiṛṛanne. 
13Pa'ola'e lai papasannane wuassu alu akasia wuṛṛu pi'unnu wula᷊wanna, 
14ana see sutta'a alu papasanna udde sulalu᷊mmu hala᷊ngnge suapan 
sandiṛṛannu wantalla udde. 
15Alu papasannane udde ṛinone sidutu uasuṛṛi sulalu᷊mmu manga hala᷊ngnga, 
wuṛṛu tawe wotongnge iapasabangnga. 
16Ana see sulalu᷊mmu wantalla udde ṛinone iaddonu watu darua ringannu 
manga tittita apan sarun Ta'u ionggolla si'o. 
17Wantalla udde ola'ete lala᷊amme wuassu wula᷊wanna tutune, alo᷊'engnge 110 
sentimetere wuṛṛu ala᷊lakke 66 sentimetere. 
18Pa'ola'e darua mala'ekatta wuassu wula᷊wanna nisassala, 

19sambau suapan pentakku lalu᷊bbu wantalla udde. Mala'ekatta darua udde 
ṛinone olaanna uaṛṛaitta sambau ringannu lalu᷊'umme, 
20wuṛṛu olaanna uasasaruanna ringannu papaidda apan uasiappaka su 
wantalla udde. 
21Addoa'e watu darua sulalu᷊mmu wantalla udde wuṛṛu paseiten lalu᷊ube 
rosone. 
22Su tampa udde i Ya'u sarun maisasombanu, wuṛṛu wuassu wowon, su 
wallatu mala'ekatta darua udde, i'o Ta'u onggola᷊nnu manga tita-U hunan 
balahannu Israel.” 

Medda pangadoannu roti annananna 
(Sab. 37:10-16) 

23“Pa'ola'e sambau medda wuassu alu akasia alo᷊'engnge 88 sentimetere, 
ala᷊lakke 44 sentimetere, wuṛṛu atanggakke 66 sentimetere. 
24Pi'unten bula᷊wanna tutune wuṛṛu pasea'a sambau bingke wula᷊wanna 
pamali᷊wuta'a. 
25Wiwikku medda ala᷊lakke 7,5 sentimetere wuṛṛu passaranne ola'a wuassu 
wula᷊wanna uapali᷊wutta winggine udde. 
26Pa'ola'e appata hala᷊ngnga wuassu wula᷊wanna wuṛṛu suṛṛia'a su wuune 
appatta su leddane, maranin binggine. 
27Hala᷊ngnga udde ipanaṛṛangnga alu papasannane tadea'u medda udde 
wotongnge iapasanna. 
28Alu papasannane udde ṛinone olaanna wuassu alu akasia wuṛṛu lapisannu 
wula᷊wanna. 
29Pa'ola'e lai manga lama'a, manga mangko, manga wensada wuṛṛu manga 
mangko pangadoannu sasamba ua'en anggore. Saranapa sarangkanambone 
wuassu medda udde ṛinone olaanna wuassu wula᷊wanna tutune. 
30Medda udde ṛinone iaddo su saruannu Wantallu Pa'aire, wuṛṛu su wowon 
medda udde ṛinone sidutu uaraddo roti annananna.” 

Leddan sol᷊o 
(Sab. 37:17-24) 

31“Pa'ola'e leddan solo᷊ wuassu wula᷊wanna tutune. Apampakke wuṛṛu 
pangagasanne ṛinone olaanna wuassu wula᷊wanna nisassala; manga bunga 
lalo᷊gakke, nasutta lai lalu᷊wone wuṛṛu sasabangannu wungane ṛinone iṛṛaitta 
sambau ringannu apampakke wuṛṛu pangagasanne. 
32Su pangagasanne udde ṛinone olaanna annumma pengane, pengane tatallu 
suapan sandiṛṛanne. 
33Suapan pengane ṛinone olaanna hambarannu tatallu wunga badam 
ringannu lalu᷊wone wuṛṛu sasabanganne. 
34Su pangagasanne ṛinone olaanna hambaranna appata bunga badam 
ringannu lalu᷊wone wuṛṛu sasabanganne. 
35Su wowane suapan sampare pengane udde ṛinone olaanna sambau 
lalu᷊wone. 
36Anambon leddan solo᷊ udde ringannu manga lalu᷊wone wuṛṛu manga 
pengane ṛinone olaanna wuassu sambau potottu wula᷊wanna tutune 
nisassala. 
37Pa'ola'e pitu solo᷊ su leddan solo᷊ udde wuṛṛu addoa'e paapia-pia tadea'u 
semakke manawo su saruanna. 
38Pa'ola'e wawaresi nanali᷊ ara'e sumbun solo᷊ wuṛṛu pangangadoanne lai 
wuassu wula᷊wanna tutune. 
39Paata'e tallun pulo᷊ lima su kilone wula᷊wanna tutune ipa'ola'a solo᷊ udde 
ringannu ala᷊wo'u saranapane. 
40Paariagaite tadea'u leddan solo᷊ udde ola tumuṛṛuttu tula᷊dda apan 
nipasingkatta si'o su puiddu wowone udde.” 

Sasabangnga 26 

Rasannu MAWU 
(Sab. 36:8-38) 

1“I Ya'u ola'ete Rasanna wuassu mapulo᷊n bau mala᷊ṛṛenessa linen alu᷊ssa, 
iraddu'u wolla ma'elomma, ungu wuṛṛu maṛṛamu. Sujite mala᷊ṛṛenessa udde 
ringannu hambarannu mala'ekatta. 
2Suapan wageangngu mala᷊ṛṛenessa udde ṛinone uasulu᷊ngnga, alo᷊'engnge 
mapulo᷊ dua su meterene wuṛṛu ala᷊lakke darua su meterene. 
3Liman wageangngu mala᷊ṛṛenessa ṛinone isampa'a mabbali᷊ sambau 
senggotta, wuṛṛu liman bageangnge waine ṛinone olaanna lai aroddi. 
4Ola'e aainne wuassu mala᷊ṛṛenessa ma'elomma su wiwikku senggotta darua 
udde, 
5liman pulo᷊ aainne su senggotta sambau-sambau. 
6Pa'ola'e lai liman pulo᷊ aaitta wula᷊wanna ipanampa'u senggotta darua udde 
tadea'u wotongnge maola'a sambau. 
7Su atuppu Rasanna udde pa'ola'e mapulo᷊ assa wageangngu mala᷊ṛṛenessa 
wuassu wambulu᷊n kambingnga. 
8Suapan wageangnge ṛinone uasulu᷊ngnga ahewalle, alo᷊'engnge mapulo᷊ tallu 
su meterene wuṛṛu ala᷊lakke darua su meterene. 
9Liman bageangnge ṛinone isampa'a mabbali᷊ sambau senggotta, wuṛṛu 
annummu wageangnge waine ṛinone olaanna lai aroddi. Sampa'a 
aiannumme ṛinone lappuanna darua ipanaappa saruannu Rasanna. 
10Suṛṛia'e lai liman pulo᷊ aaitta su wiwikku senggotta paarorone wuṛṛu liman 
pulo᷊ lai su wiwikku senggotta aruane. 
11Pa'ola'e liman pulo᷊ aaitta wuassu witu'a wuṛṛu aita'a su pangaitanne udde 
tadea'u senggotta darua udde mabbali᷊ atuppu Rasanna. 
12Mala᷊ṛṛenessa sampoto lambene ipaatta ipanaappa liuddu Rasanna. 
13Lebben mala᷊ṛṛenessa ala᷊lakke liman pulo᷊ senti metere su alo᷊'engngu 
Rasanna ṛinone iwala uataappa sandiṛṛannu Rasanna udde. 

14Pa'ola'e darua lalu᷊uba su wageangngu liuddu Rasanna, sambau wuassu 
pisin domba esakka apan niwuṛṛannu maṛṛamu wuṛṛu sambau lai wuassu 
pisi alu᷊ssa. 
15Pa'ola'e manga sala᷊ba'u Dasanna apan matuli᷊dda wuassa alu akasia. 
16Suapan sala᷊ba'u atanggakke appatu metere wuṛṛu ala᷊lakke 66 sentimetere. 
17Suapan sambua sala᷊ba'u pia darua pati'anna sampare, na'oman sara manga 
sala᷊ba'u udde wotongnge isampa'a sambau ringannu waine. 
18Su Rasanna samba'an timukka pa'ola'e ruan pulo᷊ salaba'u, 
19ringannu appatu pulo᷊ apampakke wuassu sala᷊'a, darua wowane suapan 
sala᷊ba'u wuṛṛu su darua pati'anne. 
20Su wageangngu sawannakku Rasanna, pa'ola'e ruan pulo᷊ sala᷊ba'u 
21ringannu appatu pulo᷊ apampakke wuassu sala᷊'a, darua su alu᷊ngngu 
sambau sala᷊ba'u. 
22Su wageangngu liudde Rasanna samba'a waṛṛata, pa'ola'e annumma 
sala᷊ba'u 
23wuṛṛu darua salaba'u su manga wuune. 
24Manga sala᷊ba'u wuune udde ṛinone isampa'u wageangngu leddane, masala᷊ 
watukku wageangngu rosone. Darua sala᷊ba'u apan naola'a wuune ṛinone 
alaanna ere olangnge udde. 
25Nariaddi sarangkanambone pia ualu᷊ angkaluanna ringannu mapulo᷊ 
annumma apampakka sala᷊'a, darua wowane suapan sala᷊ba'u. 
26Pa'ola'e mapulo᷊ lima alu uaware wuassu alu akasia, lima maola'a manga 
waware su sandiṛṛannu Rasanna, 
27lima lai su sandiṛṛanne waine, wuṛṛu lima lai su sandiṛṛannu Rasanna 
wageangngu liudde samba'an waṛṛatta. 
28Alu uaware su pattangnganne ṛinone ipasangnga atanggakke malo᷊ara 
wuassu sala᷊ba'u, wuassu pentakke maddatingngu pentakku Rasanna udde. 

29Diṛṛin Dasanna wuṛṛu manga alu wawarene udde ṛinone oosannu 
wula᷊wanna. Manga hala᷊ngnge ipanaṛṛangnga manga alu udde ṛinone 
olaanna wuassu wula᷊wanna. 
30Darisiṛṛa'e Rasanna udde tumuṛṛuttu riinna apan nipasingkatta si'o su 
puiddu wowone indi. 
31Pa'ola'e sambau mala᷊ṛṛenessa lali᷊ndummu ngara wuassu linen alu᷊ssa apan 
niraddu'a ringannu wol ma'elomma, ungu wuṛṛu maṛṛamu. Hambareten 
mala'ekatta mala᷊ṛṛenessa udde. 
32Elea'e pampele udde su appata diṛṛi alu akasia apan aoosannu wula᷊wanna 
ringannu aaitta wula᷊wanna wuṛṛu pasea'e su wowon apampakke sala᷊'a. 
33Addoa'e mala᷊ṛṛenessa su alu᷊ngngu raddagu aaitta su atuppu Rasanna. Su 
liuddu mala᷊ṛṛenessa udde ṛinone iaddo Wantallu Pa'aire apan lalo᷊ṛṛoannu 
watu darua udde. Mala᷊ṛṛenessa udde uawallata Wabbo'a Susi wuṛṛu Wabbo'a 
Lembon Susi. 
34Addoa'e lalu᷊ubbu Wantallu Pa'aire su wowon bantalla. 
35Meddan sasamba ṛinone iaddo su liuddu Wabbo'a Lembon Susi su 
wageangngu sawannakka, wuṛṛu leddan solo᷊ su wageangngu timukka 
sulalu᷊mmu Rasanna udde. 
36Pa'ola'e pampele ngaran Dasanna wuassu linen alu᷊ssa apan niraddu'u wol 
ma'elomma, ungu wuṛṛu maṛṛamu, laggaṛṛannu hambaranna. 
37Su pampele udde ṛinone olaanna liman bua diṛṛi wuassu alu akasia apan 
aoosannu wula᷊wanna wuṛṛu isampa'u lima aaitta wula᷊wanna. Pa'ola'e liman 
bau apampakka wuassu witu'a su manga diṛṛi udde.” 

Sasabangnga 27 

Mezbah 
(Sab. 38:1-7) 

1“Pa'ola'e sambau mezbah wuassu alu akasia. Saṛṛene uataṛṛawu'u, 
alo᷊'engnge wuṛṛu ala᷊lakke sambau-sambau 2,2 metere wuṛṛu atanggakke 1,3 
metere. 
2Suapan buune ali᷊urosone ṛinone olanna manga tatandu'a apan uaṛṛaidda 
sambau ringannu mezbah. Sarangkanambone ṛinone oosannu witu'a. 
3Pa'ola'e manga urinna wahewalla, sikopo, manga mangko, manga 
saṛṛampangnga wuṛṛu tampan putungnga. Saranapa sarangkanambone udde 
ṛinone olaanna wuassu witu'a. 
4Pa'ola'e kawa nianamma wuassu witu'a wuṛṛu pasea'e appata hala᷊ngnga su 
alu papasanna su wuune appata ali᷊u wowane. 
5Atanggakku kawa nianamma udde ṛinone atanggakke malo᷊ara wuassu 
atanggakku mezbah. Kawa nianamma udde ṛinone ipuli᷊ssa su mezbah 
wageangnge ali᷊u wowane. 
6Pa'ola'e darua alu papasanna wuassu alu akasia aoosannu witu'a, 
7wuṛṛu suṛṛia'a sulalu᷊mmu manga hala᷊ngnga su sandiṛṛannu mezbah rua 
mba'a su tempo mamasanna mezbah udde. 
8Pa'ola'e mezbah udde wuassu pappala wuṛṛu pia loṛṛangnge sulalu᷊mme, 
tumuṛṛuttu hola᷊ga apan Ta'u nipasingkatta si'o su puiddu wowone indi.” 

Rallaku Rasannu MAWU 
(Sab. 38:9-20) 

9“Pa'ola'e rallaka uapali᷊wutta Rasang-Ku apan papagala᷊nnu senggota wuassu 
mala᷊ṛṛenessa linen alu᷊ssa. Su wageangngu timukka, senggota udde 
alo᷊'engnge 44 metere, 
10tataṛṛangannu ruan pulo᷊ diṛṛi witu'a, sambau-sambau ringannu apampakke 
witu'a, wuṛṛu aaitta see pangaitanne wuassu sala᷊'a. 
11Pa'ola'e ereudde lai su samba'an sawannaka. 
12Su samba'an baṛṛatta, senggota udde alo᷊'engnge 22 metere, ringannu 
mapulo᷊ diṛṛi wuṛṛu mapulo᷊ apampakke. 

13Su wageangngu ra'i, apan pia ngarane, alo᷊'engngu sengotta udde lai 22 
metere. 
14-15Su aiṛṛi aikatannu ngara udde ṛinone paseannu senggota, sambau-
sambau alo᷊'engnge 6,6 metere ringannu tatallu diṛṛi sulalu᷊mmu tatallu 
apampakke. 
16Su ngarane ṛinone eleannu pampele alo᷊'engnge 9 metere wuassu linen 
alu᷊ssa apan niraddu'u wol ma'elomma, ungu wuṛṛu maṛṛamu, wuṛṛu 
nilogaṛṛannu karawange. Ipanaṛṛangnga pampelen ngara udde ṛinone 
olaanna appata diṛṛi ringannu appata apampakke. 
17Anambon diṛṛi su rallaka udde ṛinone ipasasampa'u aaitta sala᷊'a; aainne 
ṛinone wuassu sala᷊'a wuṛṛu apampakke wuassu witu'a. 
18Senggota apan uapali᷊wutta rallaka udde alo᷊'engnge 44 metere, ala᷊lakke 22 
metere wuṛṛu atanggake 2,2 metere. Senggota ṛinone olaanna wuassu 
mala᷊ṛṛenessa linen alu᷊ssa wuṛṛu apampakke wuassu witu'a. 
19Anambon aolangnge apan ipaatta sulalu᷊mmu Rasanna, anambon pati'annu 
Rasanna wuṛṛu manga sengotta udde ṛinone olaanna wuassu witu'a.” 

Ola'u mammadul᷊i sol᷊o 
(Ima. 24:1-4) 

20“Doloṛṛa'e taumatan Israel mangapiddu lanan zaitun tutune wuṛṛu apianne 
ipantaṛṛo solo᷊ sulalu᷊mmu Rasang-Ku tadea'u wotongnge re'omanna wuṛṛu 
sidutu lukkenggamma. 
21I Harun wuṛṛu manga anangnge ṛinone mallu'adda solo᷊ udde wuassu 
wawallo maddatingngu marua'allo su tampa i Ya'u rumanta, su liudde 
mala᷊ṛṛenessa apan ua'ele su saruannu Wantallu Pa'aire. Parenta udde ṛinone 
olaannu taumatan Israel wuṛṛu papapulunne saran mala᷊nnu-la᷊nnu.” 

Sasabangnga 28 

Laubbu Imam 
(Sab. 39:1-7) 

1“Waggoite i Harun iaangngu suadio'a ringannu manga anangnge i Nadab, i 
Abihu, i Eleazar wuṛṛu i Itamar, wuṛṛu ṛaea'a i mangitou tadea'u wotongnge 
mangimbe si Ya'u maola'a sangkatou imam. 
2Pa'ola'e laubbu imam anggola'a si Harun, tadea'u i tou asiloanna 
mawantuga. 
3Waggoite anambon mananabbi'a apan buatte Ta'u monggola᷊nnu asingkatta. 
I mangitou doloṛṛa'e manabbi'a laubbi Harun tadea'u i tou wotongnge iṛṛae 
maola'a imam mangngimbe si Ya'u. 
4Doloṛṛa'a lai i mangitou ma'ola'a lali᷊ndumma ro'o, laubbu imam, jubah, 
kameja nikarawanga, paporongnga wuṛṛu papeṛṛetta. Laubbu imam udde 
ṛinone olaanni mangitou hunan i Harun iaangngu wuṛṛu ala᷊ṛṛanangnge 
tadea'u wotongnge mangimbe si Ya'u ere sangkatou imam. 
5-6Laubba udde ṛinone olaanni mangitou wuassu wol ma'elomma, ungu 
wuṛṛu maṛṛamu, wananna wula᷊wanna wuṛṛu linen alu᷊ssa. Wua'udde lai 
laubbu imam ṛinone loggaṛṛannu karawange. 
7Darua tali᷊n bambangnga uaiitta laubbu imam ṛinone itabbi'a su 
sandiṛṛanne. 
8Sambau papeṛṛetta niraddu'a alu᷊ssa wuassu mala᷊ṛṛenessa apan uasulu᷊ngnga 
ṛinone itabbi'a su laubbu imam tadea'u mabbali᷊ sambau. 
9-12Anute darua watun delima. Paddea'e sangkatou mapapanden bula᷊wanna 
apan pia asingkatta manguitta su watu udde manga arannu siri mapulo᷊ dua 
ana'i Yakub tumuṛṛuttu uukke, annumma aranna su watu sambau. Ana see 
darua watu permata udde ṛinone itaṛṛo sulalu᷊mmu wingke wula᷊wanna 
wuṛṛu iaddo su tali᷊n bambangngu laubbu imam maola'a tatiala 
pananaunganna su siri mapulo᷊ dua ṛuangannu Israel. Ringannu olangnge 
aroddi i Harun uaapiddu aranni mangitou su wambangnge, na'oman sara i 
Ya'u, MAWU, sidutu uanaungnga si mangitou. Waine lai waussu wingke 
wula᷊wanna udde, 

13-14ṛinone olaanna lai darua ṛate wuassu wula᷊wanna tutune apan 
niandongnga ere tali᷊, hunan itaṛṛo su wingke wula᷊wanna udde.” 

Lal᷊indumma ro'o 
(Sab. 39:8-21) 

15“Pa'ola'e su Imam Wahewa sambau lali᷊ndumma ro'o tadea'u ipaatta su 
tempo i tou maapulu maasingkatta apulun Duata. Mala᷊ṛṛenessa wuṛṛu 
karawanga lali᷊ndumma ro'o udde ṛinone uasulu᷊ngngu mala᷊ṛṛenessa wuṛṛu 
karawanga laubbu imam. 
16Saṛṛene uataṛṛawu'u appata wuṛṛu lappuanna darua, alo᷊'engnge wuṛṛu 
ala᷊lakke sambau-sambau 22 sentimetere. 
17Pasea'e lai appatu raddaga watu permata su lali᷊ndummu ro'o udde. Su 
akkita paaororne watu delima, topas wuṛṛu baiduri sepah. 
18Su akkita aruane watu zamrud, watu nilam wuṛṛu intan. 
19Su akkita atallune watu lazuardi, watu akik wuṛṛu watu kecubung. 
20Su akkita aiappanne watu pirus, yakut wuṛṛu ratna cempaka. Mapulo᷊ dua 
permata udde ṛinone wa'isannu wula᷊wanna. 
21Suapan permata ṛinone uitannu su wallatu sambau aranna wuassu siri 
mapulo᷊ dua ana'i Yakub maola'a tatialan pananaungannu manga ṛuangannu 
Israel. 
22Pa'ola'e su lali᷊ndumma ro'o udde darua ṛate wuassu wula᷊wanna tutune 
apan niandongnga naali᷊hidda tali᷊. 
23Pa'ola'e lai darua hala᷊ngnga wula᷊wanna wuṛṛu pasea'e su pentakke darua 
ali᷊urosone su lali᷊ndumma ro'o udde 
24ana see pasutta'a darua ṛate wula᷊wanna udde sulalu᷊mmu manga hala᷊ngnga 
tanginna. 
25Pentakke darua waine wuassu ṛate udde ṛinone ii'itta su wingke darua, 
tadea'u lali᷊ndumma ro'o udde wotongnge isampa'a ringannu saruannu tali᷊n 
bambangngu laubbu imam. 

26Pa'ola'e darua hala᷊ngnga wula᷊wanna lai, ana see pasea'e su lali᷊ndummu 
ro'o su pentakke wowane wageangngu lalu᷊mme apan naṛṛiaannu laubbu 
imam. 
27Wua'udde, pa'ola'e darua hala᷊ngnga wula᷊wanna lai wuṛṛu pasea'e su 
wageangngu saruannu darua tali᷊n bambangngu laubbu imam maranin 
passampaannu tatabingnge maranin bowane, ali᷊u rosone wuassu papeṛṛetta 
niraddu'a alu᷊ssa. 
28Hala᷊ngngu lali᷊ndumma ro'o ṛinone isampa'u tali᷊ ma'elomma su hala᷊ngngu 
laubbu imam tadea'u lali᷊ndumma ro'o udde sidutu uaraddo su wowon 
papeṛṛetta wuṛṛu tawe mapallossa. 
29Su tempo i Harun sinumutta watukku tampa susi, i tou ṛinone mangapiddu 
manga arannu ṛuangannu Israel apan ni'uitta su lali᷊ndummu roone, tadea'u 
i Ya'u MAWU, sidutu uanaungnga ala᷊ṛṛana-U. 
30Addoa'e Urim wuṛṛu Tumim sulalu᷊mmu lali᷊ndummu ro'o udde tadea'u 
ipaatti Harun amungkangngu i tou sumaruanna si Ya'u. Su manga tempo 
ereudde i tou ṛinone sidutu ualu᷊ṛṛen lali᷊ndumma ro'o, tadea'u i tou sidutu 
maasingkata apulu-U su ṛuangannu Israel.” 

Laubbu imam baine 
(Sab. 39:22-31) 

31“Juba apan niluṛṛen su laubbu imam ṛinone sarangkanambone niola'a 
wuassu wol ma'elomma. 
32Loṛṛangngu ullekkane tohasannu tali᷊ niraddu'a tadea'u tawe mahesa'a. 
33-34Su uapali᷊wutta wiwikke wowane ṛinone olaanna hambarannu wuan 
delima wuassu wol ma'elomma, ungu wuṛṛu maṛṛamu, wawala᷊tannu wule᷊le 
wuassu wula᷊wanna. 
35Jubah udde ṛinone iluṛṛen i Harun amungkangngu i tou mammanara 
maola'a imam. Su tempo i tou rumanta su saruang-Ku su Wabbo'a Susi ara'e 
manantangngu tampa udde, sarun aringiṛṛanna tingikku wule᷊le udde, 
tadea'u i tou tawe mate. 

36Pa'ola'e sambau hambaranna wuassu wula᷊wanna tutune wuṛṛu uiten 
manga wisara ‘Niṛṛae hunan MAWU.’ 
37Wa'isa'a su paporongnga ringannu tali᷊ ma'elomma. 
38Lalo᷊ggakka wula᷊wanna udde ṛinone iluṛṛe si Harun su pakkanne tadea'u i 
Ya'u, MAWU, ma'apulu manengkamma anambon aonggola apan iapiddu 
taumatan Israel si Ya'u, salaiwe sulalu᷊mmu mangngapiddu aonggolla udde i 
mangitou buatte na'ola'a pasasala᷊. 
39Kamejan i Harun ṛinone iraddu'a wuassu linen alu᷊ssa. Pa'ola'e lai sambau 
paporongnga wuassu linen alu᷊ssa wuṛṛu papeṛṛetta apan nikarawanga. 
40Pa'ola'e kameja, papeṛṛetta wuṛṛu paporongnga su manga ana'i Harun 
tadea'u i mangitou lai aellehanna mawantuga. 
41Luṛṛea'e laubba udde si Harun tuṛṛangngu wuṛṛu manga anangnge. Lanaite 
i mangitou ringannu lanan zaitun; ringannu aroddi i mangitou nitenega 
wuṛṛu niṛṛae maola'a imam mangangimbe si Ya'u. 
42Ana see i mangitou ola'ete lai sala᷊na maautta wuassu linen alu᷊ssa, 
alo᷊'engnge wuassu lawassa maddatingngu palangnga tadea'u ipallindumma 
wageangngu wadangnga apan tawe suṛṛinone ellehanna. 
43Sala᷊na udde ṛinone sidutu ilalluṛṛen mangitou su tempo sumutta 
sulalu᷊mmu Rasang-Ku ara'e mangundanin mezbah wuṛṛu ma'ola'a 
patataṛṛamawu sangkatou imam su Wabbo'a Susi, tadea'u i mangitou tawe 
mate ana waugu niasiloanna wageangngu wadangnga apan tawe suṛṛinone 
ellehanna. Atoranna udde sidutu iappaamatta si Harun wuṛṛu papapulunne.” 

Sasabangnga 29 

Atoranna su ola'u mapaatenegi Harun wuṛṛu al᷊aṛṛanangnge maola'a imam 
(Ima. 8:1-36) 

1“Ete arendi olangnge i Harun wuṛṛu ala᷊ṛṛanangnge nitenega maola'a imam 
tadea'u i mangitou wotongnge mangimbe si Ya'u. Panganute sambau sapi 
esakka saṛṛen tumuwo wuṛṛu darua domba esakka apan tawe angngone. 

2Wuassu taponna apan apianne, luaṛṛa'e ringannu tawe mappaattu ragine. 
Sangkawageanganna taponna niluakka udde ṛinone olaanna roti ringannu 
lanan zaitun, sangkawageanganna lai tawe mappaattu lana, wuṛṛu lambene 
olaanna kukisse apan wuṛṛannu lana. 
3Taṛṛoa'e su so'anna wuṛṛu onggola᷊'e udde si Ya'u suadio'a ringannu 
aonggolla sapi esakka wuṛṛu darua domba esakka. 
4Doloṛṛa'e i Harun wuṛṛu manga anangnge rumanta watukku ngaran Dasang-
Ku wuṛṛu mamaresi wadangnga. 
5Luṛṛea'e si Harun laubbu imam: kemeja, laubbu imam, jubah apan 
uali᷊ndumma laubbu imam, lali᷊ndumma ro'o wuṛṛu papeṛṛetta. 
6Wa'isa'e paporongnga su puane wuṛṛu elea'a su paporongnge udde lalo᷊gakka 
wula᷊wanna ringannu ni'uitta ‘Niṛṛae hunan MAWU’. 
7Ana see panganute lana ipangala᷊matta, lali᷊na'a su wowon puane wuṛṛu 
lanaite i tou. 
8Wua'udde, doloṛṛa'e manga anangnge rumanta wuṛṛu luṛṛea'e kemeja 
9wuṛṛu papeṛṛetti mangitou, ana see wa'isa'e paporongnga su puan mangitou. 
Etearoddi olangnge mapaatenegi Harun wuṛṛu manga anangnge. I mangitou 
wuṛṛu papapulunni mangitou ṛinone mangimbe si Ya'u maola'a imam saran 
mala᷊nnu-la᷊nnu. 
10Wua'udde sapi esakka udde ṛinone iapiddu su saruannu Rasang-Ku. I Harun 
wuṛṛu manga anangnge ṛinone mangaddon lima mangitou su wowon puan 
binatangnga udde. 
11Ṛatate sapi esakka udde su saruang-Ku, su ngaran Dasanna. 
12Panganute sambageanganna daṛṛan sapi udde wuṛṛu wuṛṛa'a wuṛṛu 
tali᷊maddonu su manga tatandu'u mezbah. Lamben daṛṛa ṛinone ilali᷊nnu su 
alu᷊ngngu mezbah. 
13Wua'udde panganute tawane apan uapi'unna lalo᷊ṛṛon tianne, wageangnge 
apan apianne wuassu ate wuṛṛu wabbatune ringannu tawane wuṛṛu addoa'e 

sarangkanambone udde su wowon mezbah wuṛṛu tutungke maola'a 
aonggolla si Ya'u. 
14Ṛemessa, pisi wuṛṛu tinain sapi esakka udde ṛinone itambunna su liuddu 
paddasananna. Eteudde maola'a aonggolla ipangampungnga rosan manga 
imam. 
15Wua'udde panganute suwallatu sambau domba esakka udde. I Harun wuṛṛu 
manga anangnge ṛinone mangaddon lima mangitou su wowon pua 
binatangnga udde. 
16Ana see ṛatate winatangnga udde, anute daṛṛane wuṛṛu wokka'a su mezbah 
sandiṛṛanne appata. 
17Domba esakka udde ṛinone tattaranna. Lalo᷊ṛṛon tianne wuṛṛu palangnge 
ukkasanna wuṛṛu iaddo su wowon puane wuṛṛu su manga abbuwune waine. 
18Onggola᷊'e domba esakka sarangkanambone udde su wowon mezbah 
maola'a sasamba itattambunna. Halu᷊rune ma'alu᷊assa naung-Ku. 
19Panganute domba esakka sambau lai, eteudde domba esakka olaanna 
lala᷊ghun patatenega. Doloṛṛa'e i Harun wuṛṛu manga anangnge mangadon 
liman mangitou su wowon pua binatangnga udde. 
20Ana see ṛatate domba esakka udde, panganute addio'a daṛṛane wuṛṛu 
wuṛṛa'a su aikkatannu tali᷊ngan i Harun wuṛṛu manga anangnge, su inangngu 
talimaddo aikkatanna wuṛṛu inangngu tali᷊maddon ledda aikkatanni 
mangitou. Lamben daṛṛa udde ṛinone iwokka su mezbah sandiṛṛanne appata. 
21Panganute addio'a daṛṛa su wowon mezbah wuṛṛu lanan lala᷊ghu addio'a, 
ana see alasa'e si Harun wuṛṛu manga anangnge wuṛṛu su laubbi mangitou. 
Ringannu olange aroddi i Harun wuṛṛu manga anangnge see laubbi mangitou 
niṛṛae ana waugu i Ya'u. 
22Anute tawan domba esakka udde, tole᷊ne apan pia tawane, ṛiwungkalune 
wuṛṛu lalo᷊ṛṛon tianne, wageangnge apianne wuassu atene, wabbatune darua 
ringannu tawane, wuṛṛu palangnge aikkatanna. 

23Wuassu ula᷊'a pangadoannu roti apan buatte nionggola si Ya'u, panganute 
sambau roti wuassu ala᷊wo'u hatine; sambau apan niola'a wuassu lanan 
zaitun, sambau lai tawe nappaattu lana, wuṛṛu sambau kukisse. 
24Addoa'e anambon anna udde su liman i Harun wuṛṛu manga anangnge 
wuṛṛu doloṛṛa'e i mangitou mangapida si Ya'u, maola'a sambau sasamba 
iattogokka. 
25Ana see anute roti udde wuassi mangitou wuṛṛu tambuna'e su wowon 
mezbah, su wowon aonggolla itattambunna udde. Halu᷊run sasamba udde 
ma'alu᷊assa naung-Ku. 
26Anute ro'on domba esakka udde wuṛṛu onggola᷊'e maola'a sasamba 
iattogokka si Ya'u. Wuṛṛu eteudde wageangngu. 
27Sulalu᷊mmu lala᷊ghun patatenegu imam, sabba'a wuṛṛu palangngu domba 
esakka apan nipaatta su lala᷊ghu udde ṛinone ionggola maola'a sasamba 
iattogokka si Ya'u wuṛṛu iṛṛa'e su manga imam. 
28Ete indi apulu-U apan tate wotongnge iawalu᷊; Su tempo ala᷊ṛṛana-U 
nirumanta mangonggolu sasamban paddarame, samba'a wuṛṛu palangngu 
winatangnga udde maola'a wageangngu manga imam. Eteudde aonggolu 
ala᷊ṛṛana-U si Ya'u. 
29Laubbu patataṛṛamawun i Harun ṛinone maola'a pussa'an manga anangnge, 
tadea'u wotongnge iluṛṛen mangitou su tempo itenega. 
30Ana'i Harun apan maola'a imam mallolo᷊ssa iamangnge wuṛṛu sumutta su 
Rasang-Ku mattaṛṛamawu su Wabbo'a Susi, ṛinone malluṛṛen laubba udde 
pitu allo ala᷊nnune. 
31Panganute ṛemessu domba esakka apan nipaatta su patatenegi Harun 
wuṛṛu manga anangnge wuṛṛu lahate ṛemessa udde su sambau tampa apan 
susi. 
32Ṛemessa udde ṛinone inasanni mangitou su ngaran Dasang-Ku ringannu 
roti apan nallambe su ula᷊'a. 

33I mangitou ṛinone umanna anna apan nionggola sulalu᷊mm lala᷊ghu 
pangangampunga rosa su tempo patatenega. Tumba'u imam botongnge 
umanna anna apan buatte niṛṛa'e si Ya'u udde. 
34Amungkangngu tiṛṛabine marua'allo ṛemessa ara'e roti udde ta'e pia 
lambene, ne lambene udde masue itambunna, wuṛṛu tawe wotongnge 
annananna, ana waugu buatte niṛṛae. 
35Lala᷊ghun patatenegi Harun wuṛṛu manga anangnge ṛinone olaanna pitu 
allo ala᷊nnune, ere buatte Ta'u nirolokka si yamiu. 
36Miallo-miallo ṛinone ionggola sambau sapi esakka ipangampungnga rosa. 
Ringannu sasamba udde mezbah maola'a ma'ukkassa. Ana see i'o ṛinone 
mallana mezbah udde ringannu lanan zaitun tadea'u iṛṛa'e hunane si Ya'u. 
37Ola'e udde miallo-miallo ala᷊nnune pitu allo. Ne ahewallu mezbah mabbali᷊ 
susi; sarangkanambone apan ma'eṛṛetta su mezbah udde ṛinone itantilla 
su MAWU, wuṛṛu isai-sai apan nangeṛṛetta, sarun maasomba asasilaka ana 
waugu atatohassu asasusine.” 

Sasamba miallo-miallo 
(Reg. 28:1-8) 

38“Miallo-miallo saran mala᷊nnu-la᷊nnu su wowon mezbah udde ṛinone 
olaanna sasamba darua domba uukke santonna. 
39Sambau maola'a sasamba maru'allo, wuṛṛu waine maola'a sasamba 
wawallo. 
40Suadio'a ringannu ana'u domba olaanna sasamba marua'allo, ṛinone 
ionggola lai sangkilo taponna apianne wuṛṛu lo'annu sanlitere lanan zaitun 
tutune. Wali᷊ne wua'isudde lai sanlitere ua'en anggore. 
41Ana'u domba olaanna sasamba wawallo ṛinone ionggola ringannu olangnge 
apan uasulu᷊ngnga, raringanannu taponna, lanan zaitun wuṛṛu ua'en anggore. 
Halu᷊run sasamba udde naalu᷊assa naung-Ku. 

42Wua'udde manansunna wuassu alo᷊'engngu tempo, sasamba itattambunna 
udde ṛinone ionggola su saruang-Ku su su ngaran Dasang-Ku. Ete isudde i 
Ya'u sarun massomban ala᷊ṛṛana-U wuṛṛu maggahattonu. 
43Isudde i Ya'u sarun massomban balahannu Israel, wuṛṛu semakku daranta-
U sarun maaola'a tampa udde mabbali᷊ susi. 
44I Ya'u sarun ma'ola'a Rasanna wuṛṛu mezbah indi susi. I Harun wuṛṛu 
manga anangnge sarun iṛṛae wuassi ngana'a waine tadea'u i mangitou 
mangimbe si Ya'u maola'a sangkatou imam. 
45I Ya'u sarun matana'a su pattangnganu balahannu Israel, wuṛṛu maola'a 
Ruata mangitou. 
46I mangitou sarun maasingkatta manungku ete i Ya'u Ruata mangitou apan 
nangapiddi mangitou sinumabbangnga wuassu Mesir, tadea'u i Ya'u 
wotongnge matana'a su pattangnganni mangitou. Ete i Ya'u Ruata 
mangitou.” 

Sasabangnga 30 

Mezbah pananutunganna amania 
(Sab. 37:25-28) 

1 MAWU nabbisara apia si Musa, “Pa'ola'e wuassu alu akasia sambau mezbah 
tampa pananutunganna amania. 
2Saṛṛen mezbah udde ṛinone uataṛṛawu'u appata; alo᷊'engnge wuṛṛu ala᷊lakke 
sambau-sambau 45 sentimetere, wuṛṛu atangngakke 90 sentimetere. Su 
wuune appata ola'ete manga tatandu'a apan uaṛṛaiddu mezbah udde. 
3Wageangnge ali᷊u rosone, nasutta lai sandiṛṛanne appata wuṛṛu manga 
tatandungnge ṛinone oosannu wula᷊wanna tutune wuṛṛu olaanna wingkene 
wula᷊wanna ipamali᷊wutta. 
4Pa'ola'e hala᷊ngnga darua su alu᷊ngngu wingkene su sandiṛṛanne darua 
ipanaṛṛangnga alu papasannu mezbah udde. 

5Alu papasanna udde ṛinone olaanna wuassu alu akasia apan aoosannu 
wula᷊wanna. 
6Addoa'a mezbah udde su liuddu mala᷊ṛṛenessa su saruannu Wantallu Pa'aire, 
su tampa i Ya'u sarun maisasombanu. 
7Suapan marua allo su tempo i Harun dumanta manaddia solo᷊, i tou ṛinone 
manutungnga amania mawangngi su wowon mezbah udde. 
8Olangnge udde sarun olaanne lai su tempo i tou mande'omma solo᷊ wawallo. 
Sasamba amania udde ṛinone sidutu mammanaranna su alo᷊'engngu tempo. 
9Imbaṛṛangnga mangonggolu sasamba su wowon mezbah udde amania apan 
isassingadda, sasamba winatangnga ara'e sasamba ia'imbe; imbaṛṛangnga lai 
mallali᷊nnu sasamba ua'en anggore su wowon mezbah. 
10Santonna paassa i Harun ṛinone ma'ola'a lala᷊ghun pangangukassa mezbah 
ringannu mangalassu daṛṛan binatangnga apan niola'a sasamba su 
tatandungnge appata maola'a aampungnga rosa. Olangnge udde ṛinone 
olaanna suapan tonna su alo᷊'engngu tempo. Mezbah udde ṛinone susi 
sarangkahewalle wuṛṛu ṛaea'e si Ya'u.” 

Wosen Dasannu MAWU 

11 MAWU nabbisara si Musa, 
12“Su tempo nandeengngu balahannu Israel, suapan taumata esakka ṛinone 
mamaekka si Ya'u roitta tatubussa watanganne tadea'u i tou tawe aṛṛinoannu 
asasilaka su tempon pandareengnga udde iapaamatta. 
13Suapan taumata apan ireengnga sulalu᷊mmu pandareengnga udde ṛinone 
mamaekku anambon doitta apan buatte tinantunna tumuṛṛuttu arega apan 
iappaatta su Rasang-Ku maola'a aonggola apan niṛṛae si Ya'u. 
14Suapan taumata apan sarun ireengnga sulalu᷊mmu pandareengnga udde, 
eteudde suapan taumata esakka apan uukke ruaten pulo᷊ su tonnane ara'e 
nilumebete, ṛinone mangonggolu aonggola niṛṛae udde. 

15Taumata ala ṛinone tawe mamaekka nilumebbe, taumata asiangnga tawe 
wotongnge mamaekka matulu᷊ngnga su tempo i mangitou mamaekka roittu 
tatubbussu watanganne. 
16Dorongete roitta udde su walahannu Israel, wuṛṛu paata'e su 
patataṛṛamawu sulalu᷊mmu Rasang-Ku. Sarangkanambone udde eteudde 
roitta tatubussu watanganni mangitou, wuṛṛu i Ya'u sidutu uaanaungnga 
wuṛṛu ualu᷊'adda si mangitou.” 

Tampan ua'e wuassu witu'a 

17 MAWU nabbisara si Musa, 
18“Paa'ola'e sambau tampan ua'e witu'a ringannu apampakke wuassu witu'a 
lai. Addoa'e tampan ua'e udde su wallatu Rasanna wuṛṛu mezbah, ana see 
loṛṛoiten kua'e. 
19Ua'e udde ua'en i Harun wuṛṛu manga anangnge tadea'u i mangitou 
wotongnge mamaresi lima wuṛṛu ledda 
20-21tantala᷊nna taambe sumutta su Rasanna ara'e mangundanin mezbah 
mangapiddu sasamba itattambunna. I mangitou ṛinone ma'ola'a udde tadea'u 
tawe pateanna. Atoranna udde ṛinone tattuṛṛutanni mangitou wuṛṛu 
papapulunni mangitou saran mala᷊nnu-la᷊nnu.” 

Lanan lal᷊aghu 

22 MAWU nabbisara si Musa, 
23“Panganute manga rampah apan apianne, annummu kilo mur malu᷊a'e, 
tatallu su kilone alu manisse, tatallu su kilone tuwu mawangngi, 
24wuṛṛu annumma su kilone alu teja. Sarangkanambone itimbangnga 
tumuṛṛuttu timbangana apan ipappaatta su Rasang-Ku. Tambaite lai appatu 
litere lanan zaitun, 
25wuṛṛu pa'ola'e lanan lala᷊ghu, apan ilallo'a naali᷊hidda lanan mawangngi. 
26Paata'e lanan nilo'a udde pallana'a Rasang-Ku, Wantallu Pa'aire, 

27medda wuṛṛu saranapane sarangkanambone, leddan solo᷊ wuṛṛu 
saranapane, mezbah tampan pananutunganna amania, 
28mezbah pangadoannu sasamba itattambunna ringannu ala᷊wo'u 
saranapane, wuṛṛu tampan kua'e ringannu apampakke. 
29Ringannu olangnge udde ṛinone iṛṛaenu manga saranapa-U, tadea'u 
sarangkanambone mabbali᷊ susi. Ala᷊wo'a apan na'eṛṛetta su mezbah udde 
ṛinone itantilla su MAWU, wuṛṛu isai-sai apan naaeṛṛetta sarun maasomba 
asasilaka ana waugu atatohassu asasusine. 
30Lanaite lai i Harun wuṛṛu manga anangnge tadea'u i mangitou itenega 
maola'a imam mangimbe si Ya'u. 
31Walo᷊a'a su walahannu Israel manungku su alo᷊'engngu tempo lanan lala᷊ghu 
udde tumba'u si Da'u. 
32Lanan udde imbaṛṛangnga ilali᷊nna su manga taumata wiasa. Imbaṛṛangnga 
ma'ola'a lanan ereudde ringannu mappaattu lalo᷊'ane udde lai. Lanan udde 
susi, wuṛṛu ṛinone ellehanna maola'a sambau saranapa na'ukkassa. 
33Taumata apan na'ola'a lana ereudde, ara'e mappaatta su taumata apan 
bali᷊ne imam, tate lai mareengnga ala᷊ṛṛana-U.” 

Amania 

34 MAWU nabbisara si Musa, “Panganute mangapira hatin rampa-rampa 
anambone uasulu᷊ngnga, eteudde pulu᷊ttu damar, pisin lokan, pulu᷊ttu 
rasamab wuṛṛu amania tutune. 
35Paata'e sarangkanambone udde ipa'ola'a amania ipallalo'a apan 
mawangngi. Tambaite asimma tadea'u amania udde sidutu tutune wuṛṛu 
wotongnge ipaatta si Ya'u. 
36-37Sambageanganna wuassu amania udde ṛinone tummaanna mabbali᷊ 
alu᷊ssa. Apira'e udde su Rasang-Ku wuṛṛu sali᷊awuṛṛa'e su saruannu Wantallu 
Pa'aire. Amania udde ṛinone ellehanna maola'a sambau saranapa susi apan 

niṛṛa'e si Ya'u. Imbaṛṛangnga ma'ola'a amania apan nilo'annu manga rampa 
ereudde lai ana see ipaatti yamiu sassane. 
38Isai apan ma'ola'a saranapa mawangngi ereudde, tate mareengnga 
reengannu ala᷊ṛṛana'-U.” 

Sasabangnga 31 

Ruata namile manga taumata iapaola'a Rasanna wuṛṛu saranapane 
(Sab. 35:30–36:1) 

1 MAWU nabbisara si Musa, 
2“I Ya'u buatte namile si Bezaleel ana'i Uri, pulunni Hur wuassu ṛuanganni 
Yehuda, 
3wuṛṛu i Ya'u nangonggolu taṛṛino si tou. I tou Ta'u nionggola᷊nnu asingkatta, 
apande wuṛṛu atatohassa sulalu᷊mmu ala᷊wo'u hatin manara mangnguitta; 
4ipa'ola'a tula᷊dda apan mappandumma asingkatta see olaanna wuassu 
wula᷊wanna, sala᷊'a wuṛṛu witu'a; 
5tadea'u ipangasan batu permata apan ipamaangnga; ipanguitta alu wuṛṛu 
ala᷊wou'u manaran panguitanna waine lai. 
6Oholiab, ana'i Ahisamakh wuassu walagi Dan, buatte Ta'u nipile lai 
iapala᷊li᷊ma si tou. I Ya'u lai nangonggolu asingkatta apan bahewalla su manga 
tu'angnga apan pande, tadea'u i mangitou wotongnge ma'ola'a 
sarangkanambone apan Ta'u irolokka; 
7Rasang-Ku, Wantallu Pa'aire wuṛṛu lalu᷊mme, anambon saranapan Dasanna, 
8eteudde medda wuṛṛu saranapane, leddan solo᷊ wuassu wula᷊wanna tutune 
ringannu saranapane, mezbah tampan panutunganna amania, 
9mezbah tampan sasamba itattambunna wuṛṛu ala᷊wo'u saranapane, tampan 
kua'e ringannu apampakke, 
10laubbu patataṛṛamawun i Harun wuṛṛu manga anangnge, apan ṛinone 
iluṛṛe su tempo i mangitou mammanara maola'a imam, 

11lanan lala᷊ghu, wuṛṛu amania mawangngi su Wabbo'a Susi. 
Sarangkanambone udde ṛinone olaanni mangitou uasulu᷊ngnga tumuṛṛuttu 
tatantiro apan Ta'u nionggola si'o.” 

Sabat, allon pangillol᷊oanna 

12 MAWU namarenta si Musa 
13tadea'u iapapasingkatta su walahannu Israel, “Laghua'e allon Sabat, allo 
apan butte tinantunna maola'a allon pangillolo᷊anna. Saran mala᷊nnu-la᷊nnu 
allo udde mabbali᷊ pananaunganna si yamiu wuṛṛu si Ya'u, tadea'u i yamiu 
maasingkatta manungku i Ya'u buatte na'ola'a si yamiu walahang-Ku sassane. 
14-15Allon pangillolo᷊anna udde ṛinone addatanni yamiu maola'a sambau allo 
apan susi. I yamiu Ta'u nionggola᷊nnu annummu allo ipammanara, arawe allo 
appitune eteudde allo wahewalla apan niṛṛae si Ya'u. Isai apan tawe 
mangaddata allo udde, arawe mammanara su allo udde ṛinone iṛṛuumanna 
pateanna. 
16Walahannu Israel ṛinone mallaghun allo udde maṛṛana'a mappulunna 
maola'a tatialan pa'aire. 
17Allo udde eteudde allon pananaunganna sidutu su walahannu Israel wuṛṛu 
si Ya'u, ana waugu i Ya'u, MAWU, apan buatte nandiadi langitta wuṛṛu runia 
sulalu᷊mmu annumu allo ala᷊nnune, wuṛṛu su allo appitune i Ya'u naddo 
nammanara wuṛṛu nangillolo᷊.” 
18Napawe buatte naggahatton i Musa su puiddu Wowon Sinai, Ruata 
nangonggola si tou ruan kula᷊ppa watu apan buatte niwoṛṛetannu Ruata 
ringannu manga tita-Ne. 

Sasabangnga 32 

Sapi wul᷊awanna 
(Tah. 9:6-29) 

1Su tempo walahannu Israel naasilo manungku i Musa tumaniten mala᷊nnu 
sumossokka wuassu wowone, arawe ta'e poiaroddi lai, i mangitou 
nakkulunna si Harun wuṛṛu nabbisara si tou, “I ite wagga apate nariaddi si 

Musa, taumata apan buatte nangapiddi ite sinumabbangnga wuassu Mesir; 
nariaddi yami ola'ete MAWU apan sarun mamiaṛṛa'i yami.” 
2Ana see i Harun nabbisara si mangitou, “Luatte ngante-ngante wula᷊wanna 
apan ualu᷊ṛṛe su manga awingngu wuṛṛu manga anangngu, wuṛṛu apira'e 
ringangku.” 
3Ne i mangitou nalluatte manga ngante-ngante wuṛṛu niapidda ringanni 
Harun. 
4I Harun nanganu ngante-ngante udde, ana see niuno wuṛṛu niwoson tou 
sulalu᷊mmu sambau pasitaane wuṛṛu i tou na'ola'a sambau sapi. Walahanna 
udde nabbisara, “Ei Israel, eteindi monganni ite apan nanguntuddi ite 
sinumabbangnga wuassu Mesir!” 
5Ana see i Harun napararisikku sambau mezbah su saruannu sapi wula᷊wanna 
udde wuṛṛu nangali᷊ata, “Tiṛṛabbi pia andeangnga ipangaddata MAWU.” 
6Tiṛṛabbine marua' allo maṛṛanggapa, manga taumatan Israel nangapiddu 
manga pira winatangnga olaanna sasamba itattambunna, wuṛṛu manga pira 
lai olaanna sasamban paddarame. I mangitou niuma'ianna u'anna wuṛṛu 
ma'inumma, ana see nabbuatta ana waugu lulluassa. 
7Ne MAWU nabbisara si Musa, “Paali᷊hakke sumossokka, ana waugu 
walahannu apan nipiaṛṛangngu sinumabbangnga wuassu Mesir buatte 
na'ola'a ala᷊le᷊o. 
8I mangitou buatte sinumewadda wuassu manga parenta-U. I mangitou 
na'ola'a paalu᷊anna sapi wuassu wula᷊wanna niwoso, ana see nassubba wuṛṛu 
nangonggolu sasamba si tou. Unni mangitou, eteudde monganni mangitou 
apan nangapiddi mangitou sinumabbangnga wuassu Mesir. 
9I Ya'u masingkatta manungku walahannu udde tate maddaringikka. 
10Imbaṛṛangnga manala᷊re si Ya'u. I Ya'u massa'u si mangitou wuṛṛu inai 
mamate si mangitou. Arawe i'o wuṛṛu papapulunnu sarun Ta'u olaanna 
sambau walahanna apan bahewalla.” 

11I Musa sinumala᷊nde Ruatane, wisarane, “MAWU, anio I'o ṛinone ma'ola'a 
aroddi si mangitou? Wali᷊newe I'o buatte nanala᷊matta si mangitou wuassu 
Mesir ringannu taṛṛino wuṛṛu atatohassa apan bahewalla? 
12Amungkangngu I'o mamate si mangitou, taumatan Mesir sarun mabbisara 
manungku I'o namiaṛṛa'u walahannu udde sinumabbangnga wuassu Mesir 
tadea'u mamate si mangitou su panenteanna wuṛṛu i mangitou 
sarangkanambone masue. Ariewe aroddi, oh MAWU, walu᷊te naung-Ngu 
wuṛṛu ariete manilaka walahanna udde. 
13Naungete manga allangngu i Abraham, i Ishak wuṛṛu i Yakub. Naungete 
manungku I'o lai na'ire ringannu sasalu tadea'u mangonggolu papapulunna 
anambone ere anumpitanna su langitta, wuṛṛu lai manungku ahewallu leta'a 
apan pina'ire-Nu udde sarun maola'a pussa'a papapulunni mangitou saran 
mala᷊nnu-la᷊nnu.” 
14Ne MAWU namalu᷊ pandumanne wuṛṛu tate mapaamattu riin-Ne ipangema'a 
walahanna udde ringannu asasilaka. 
15I Musa sinumossoke apia wuassu wowone udde uaapiddu darua watu apan 
wawoṛṛetannu manga titan Duata su sandiṛṛanne ruan ba'a. 
16Ruata sassane buatte na'ola'a watu udde wuṛṛu nanguitta manga tita udde 
isudde. 
17Tantala᷊nna sussossoka, i Yosua naaringikka manga taumatan Israel uui, 
ana see i tou nabbisarate si Musa, “Pia pagahahio pangalo su paddasananna.” 
18Unni Musa, “Daringiṛṛanna naali᷊hidda wali᷊ne pagahahio naauntungnga 
ara'e hio narugi; udde tingikku taumata mangngantari.” 
19Napawe i Musa maraniten paddasananna udde, i tou naasilo sapi 
wula᷊wanna wuṛṛu manga taumata tantala᷊nna massala᷊ingnga, ne i tou 
nasa'ute. Isudde lai, su wawala᷊nnu wowone udde, i Musa namantingngu 
watu apan niapiddi tou na'oman sara naṛṛimunsa'a. 

20Wua'udde i tou nanganu paalu᷊anna sapi niola'u manga taumatan Israel 
udde, ana see niwoso wuṛṛu niwalu na'oman sara naalu᷊ssa ere awu, ana see 
nilo'annu ua'e. Wua'udde i tou nandolokku taumatan Israel niapa'inumma. 
21I tou nabbisara si Harun, “Apate niola'i mangitou si'o na'oman sara 
niwalanu i mangitou na'ola'a rosa wahewalla?” 
22Sasimbakki Harun, “Arie pa'asa'u si ya'u; i'o masingkatta sassane ereapa 
ahewallu naungngu manga taumata indi ma'ola'a ala᷊le᷊o. 
23I mangitou nabbisara si ya'u, ‘I ite wagga apa apan nariaddi si Musa, 
taumata apan buatte nangapiddi ite sinumabbangnga wuassu Mesir; nariaddi 
yami ola'ete monganna apan botongnge mamiaṛṛa'i yami.’ 
24I ya'u nandolokki mangitou manantillu wula᷊wanna, ana see i mangitou 
nanantilla si ya'u. Lalo᷊gakka sarangkanambone udde ta'u nitambunna su 
putungnga, ana see nariadite sapi indi!” 
25I Musa naatutukka manungku i Harun buatte namalan balahannu Israel 
naali᷊hidda awalo᷊ napallosananna wuassu tandangnge, na'oman sara i 
mangitou nabbali᷊ pinallala᷊gen manga seetti mangitou. 
26Ne i tou dirumarisikke su saruannu ngara wahewallu paddasananna wuṛṛu 
niumui, “Isai apan uasamba'a MAWU ṛinone rumanta inawarendi!” Ne 
ṛuanganni Lewi nirumantate namali᷊wutta si Musa, 
27wuṛṛu i tou nabbisara si mangitou, “Ruatan Israel namarenta si yamiu 
samba'u-samba'u manawutta hale᷊lenu wuṛṛu umamatta sumabbi 
paddasananna indi, wuassu ngaran pasallanganna indi maddatingngu ngara 
waine apiddu mamate manga tuṛṛangnga, manga hawenu wuṛṛu manga 
ali᷊ndongannu.” 
28Ṛuangannu Lewi tinumuṛṛutta parenta udde wuṛṛu su allo udde 
iraṛṛangngo tallu ṛiwu su atoune nate nipate. 

29Unni Musa su ruuangannu Lewi, “Allo indi yamiu buatte naṛṛaem 
batangannu maola'a imam ipangimbe MAWU ringannu namate manga ana'a 
wuṛṛu manga tuṛṛangngu, ne MAWU nangonggolu ala᷊man-Ne si yamiu.” 
30Tiṛṛabbine i Musa nabbisara su walahanna udde, “I yamiu buatte na'ola'a 
rosa wahewalla. Arawe orassa indi ya'u sarun suma'a wowone udde apia 
sumaruanna MAWU; doronganna i ya'u maasomba aampungngu manga 
rosanu.” 
31Ana see i Musa inaite apia sumaruanna MAWU wuṛṛu nabbisara, 
“Walahanna udde buatte na'ola'a rosa apan bahewalla. I mangitou na'ola'a 
monganna wuassu wula᷊wanna. 
32Doronganna MAWU mangampungnga rosa mangitou; amungkangngu tawe, 
pappasse arangku wuassu wuken manga taumata wiakka.” 
33 MAWU sinumimbakka, “Tumba'u manga taumata apan buatte na'ola'a rosa 
su saruang-Ku sarun pappasanna aranne wuassu wuke udde. 
34Roote orassa indi, wuṛṛu apira'e i mangitou udde watukku tampa apan 
buatte niwalo᷊ si'o. Mala'eka'-U sarun mangehetta si'o, arawe tempone sarun 
dumanta manga taumata udde sarun Ta'u iṛṛuumanna ana waugu manga 
rosan mangitou.” 
35Ana see MAWU nandantan asasusa su manga taumata udde ana waugu i 
mangitou namata'i Harun na'ola'a paalu᷊anna sapi wula᷊wanna udde. 

Sasabangnga 33 

MAWU nandolokku walahannu Israel manantangngu Wowon Sinai 

1Ana see MAWU nabbisara si Musa, “Tatanga'e tampa indi wuṛṛu roote 
suadio'a ringannu walahanna apan niapiddu wuassu Mesir udde watukku 
wanua apan Ta'u pina'ire si Abraham, si Ishak wuṛṛu si Yakub see lai 
papapulunni mangitou. 

2I Ya'u sarun mandolokku sangkatou mala'ekatta iapapiaṛṛa'i yamiu. I Ya'u 
sarun mallimbuakka walahannu Kanaan, Amori, Het, Feris, Hewi wuṛṛu 
Yebus. 
3I yamiu mattudan leta'a apan ala wuṛṛu masuwukka. Arawe i Ya'u sassane 
tawe tumantalongnga ringanni yamiu, tadea'u i yamiu tawe Ta'u pateanna 
su tangngan dala᷊nna, ana waugu i yamiu walahanna puane maattika.” 
4-6Wua'udde MAWU nandolokki Musa niapawisara su walahannu Israel, “I 
yamiu walahanna puane maattika. Unnu wisara i Ya'u lai tumantalong 
ringanni yamiu tumba'u tala᷊ng kadio'a, i yamiu sarun Ta'u pateanna abbi. 
Luatte ala᷊wo'u wula᷊wanni yamiu, ne i Ya'u sarun manantunna apa apan 
sarun Ta'u olaanna si yamiu.” Napawe naaringikka tatagu MAWU udde, i 
mangitou nasusa atonna naali᷊hidda taumata lullalo᷊. Ana see i mangitou 
namallosu wula᷊wanni mangitou. Nariaddi, napawe buatte nanantangngu 
Wowon Sinai, walahannu Israel tate nappaattu lalo᷊gakka wula᷊wanna. 

Rasannu MAWU 

7Masokka-sokka, napawe walahannu Israel maddasanna, i Musa manganu 
Rasanna wuṛṛu iaparisikka addaune wuassu paddasananni mangitou. 
Rasanna udde isassago Rasannu MAWU, wuṛṛu isai apan maapulu 
madorongnga tatantiron MAWU, inaite isudde. 
8Amungkangngu i Musa inaite su Rasanna udde, manga taumatan Israel 
uarisikka su saruannu ngaran dasanni mangitou wuṛṛu mannutukka si Musa 
ma'oman sara i tou sumutta. 
9Napawe i Musa nasuttate, sinumossoke bali᷊aṛṛannu winabbawa wuṛṛu 
natta'alla su ngaran Dasanna. Wuassu winabbawa udde MAWU uahahatton i 
Musa. 
10Su tempo taumatan Israel naasilo pali᷊aṛṛannu winabbawa su ngaran 
Dasannu MAWU, i mangitou sarangkanambone dirumarisikka wuṛṛu 
niumali᷊ntudda su ngaran dasannu sangkatou-sangkatou. 

11MAWU uahahatton Musa ringannu uahahati, naali᷊hidda taumata 
uahahatton yawene. Wua'udde i Musa nabbelengke su paddasananna. Arawe 
i Yosua ana'i Nun, sangkatou umbasanna uala᷊li᷊ma si Musa, sidutu uatana'a 
sulalu᷊mmu Rasanna udde. 

MAWU nadiandi sarun mallu'adda walahan-Ne 

12Su sambau allo i Musa nabbisara MAWU, “MAWU, I'o namarenta si ya'u 
niapapiaṛṛa'u walahanna indi watukku wanua apan pina'ire-Nu. Arawe I'o 
tawe nabbalo᷊ isai apan sarun irolokku mallali᷊ma si ya'u. MAWU, I'o nabbisara 
manungku I'o masingka'u, wuṛṛu malu᷊assa si ya'u. 
13Amungkangngu aroddi, atimanna mamasingkattu ṛiinnu, MAWU, tadea'u i 
ya'u wotongnge mangimbe Si'o wuṛṛu sidutu maalu᷊assa naung-Ngu. Naunge 
lai manungku walahanna indi buatte nipile-Nu maola'a pussaa-Nu.” 
14Unnu MAWU, “I yamiu sarun Ta'u lu'aranna tadea'u wotongnge 
maatahuanna leta'a apan Ta'u pinaire.” 
15I Musa sinumimbakka, “Amungkangngu MAWU tawe mallaṛṛenggenna si 
yami, arie paddoloṛṛa'a yami manantangngu tampa indi. 
16Ereapa taumata sarun maasingkatta manungku I'o malu᷊assa si ya'u wuṛṛu 
su walahanna indi amungkangngu I'o tawe mantulu᷊ngngi yami? 
Darantan MAWU su pattangnganni yami sarun paṛṛalane si yami wuassu 
manga walahanna waine su runia.” 
17Unnu MAWU si Musa, “Darorongngu sarun Ta'u daringiṛṛanna, ana waugu 
i Ya'u masingkannu wuṛṛu i Ya'u malu᷊assa si'o.” 
18Ana see i Musa sinumala᷊nde, “MAWU, i ya'u paelleha'o semakku daranta-
Nu.” 
19Sasimbakku MAWU, “I Ya'u sarun sumabbi ringannu ala᷊wo'u awawantu-U 
su saruannu, lapiddu managgon arang-Ku apan susi. Ete i Ya'u MAWU, wuṛṛu 
i Ya'u mapali᷊atta'u darangngun naungnga wuṛṛu aakkanna su manga 
taumata apan Ta'u nipile. 

20Hati-U sarun tawe Ta'u ipasilo si'o, ana waugu taumata tawe wotongnge 
maasilo si Ya'u, wuṛṛu sidutu wiakka. 
21Su samba'a-U indi pia buidda watu; i'o wotongnge rumarisikka isudde. 
22Su tempo semakku daranta-U sumabbi, i'o Ta'u itaṛṛo su sulalu᷊mmu 
sambau loṛṛangngu wuidda watu udde wuṛṛu Ta'u sappingannu lima-U 
ma'oman sara i Ya'u sinumabbite. 
23Ana see Ta'u wabbutanna lima-U tadea'u i'o wotongnge maasilo si Ya'u 
wuassu liudde, arawe hati-U sarun tawe asiloannu.” 

Sasabangnga 34 

Darua watu pamoṛṛetanna apan bakku 
(Tah. 10:1-5) 

1Wua'udde MAWU nabbisara si Musa, “Pamaangke ruan kula᷊ppa watu ere 
dorone. Su watu udde i Ya'u sarun mamoṛṛettu manga wisara apan 
uasulu᷊ngnga su watu appan buatte Ta'u nipesangnga udde. 
2Pandiahite ana waugu tiṛṛabbi marua'allo saate su Wowon Sinai wuṛṛu 
saruante si Ya'u su puiddu wowone udde. 
3Tawe wotongnge pia sangkatou tumantalongnga ringannu ara'e 
suwageangngu tampa su wowone udde. Manga sapi wuṛṛu manga domba 
esakka arie pabbala'a manioma ara'e umanna nannalo᷊ su wawala᷊nnu 
wowone udde.” 
4Ana see i Musa namaangnga ruan kula᷊ppa watu apia, wuṛṛu tiṛṛabbine 
marua'allo i tou nangapidde sinuma'a su puiddu Wowon Sinai ere buatte 
niparentan MAWU si tou. 
5Ne MAWU sinumossoke i sulalu᷊mmu sambau winabbawa; i Tou 
dirumarisikka ringanni Musa su tampa udde, wuṛṛu nabballon aran-Ne apan 
susi, eteudde MAWU. 

6Wua'udde MAWU sinumabbi ringanni Musa wuṛṛu nabbisara, “I Ya'u MAWU, 
eteudde Ruata apan napenen naungnga mapia wuṛṛu darangngu. 
Darungngu-U nilumambalanna, i Ya'u satia wuṛṛu mali᷊wue masa'u. 
7I Ya'u sidutu mandangngu papapulunna su ṛiwune wuṛṛu 
mangngampungnga passala᷊ wuṛṛu rosa; arawe taumata nassala᷊ mangke tawe 
Ta'u ipallossa wuassu ṛuumanne, wuṛṛu Ta'u iṛṛuumanna lai manga 
anangnge wuṛṛu manga pulunne ma'oman sara papapulunne atallun 
ṛawanne wuṛṛu aiappanne ana waugu paddarosan hagurangnge”. 
8Orassa udde lai i Musa niumali᷊ntudda nassubba. 
9Wisarane, “Mawu, amungkangngu I'o atonna-tonna ma'apulu'u, i ya'u 
sumala᷊nde, doronganna Mawu tumantalongnga si yami. Walahanna udde 
atonna mangke tawe maddaringikka, arawe ampungewe ala᷊le᷊o wuṛṛu rosan 
kami wuṛṛu sengkamawe yami maola'a ala᷊ṛṛanang-Ngu sassane.” 

Pa'aire nilimbakku 
(Sab. 23:14-19; Tah. 7:1-5, 16:1-17) 

10Unnu MAWU si Musa, “Orassa indi i Ya'u ma'ola'a pa'aire ringannu 
walahannu Israel. Su saruannu matan mangitou i Ya'u sarun ma'ola'a manga 
ala᷊ṛṛindu'a apan taambe saran paassa niola'a su anambon balahanna su 
runia. Anambon balahanna sarun maasilo manga ala᷊ṛṛindu'a apan sarun Ta'u 
olaanna, ana waugu i Ya'u, MAWU sarun ma'ola'a sambau apan ma'ata'utta si 
yamiu. 
11Paatuṛṛute manga tita apan Ta'u nionggola si yamiu allo indi. i Ya'u sarun 
mallimbuakka balahannu Amori, Kanaan, Het, Feris, Hewi wuṛṛu Yebus su 
tempo i yamiu umamatte. 
12Imbaṛṛangnga ma'ola'a pa'aire ringannu manga taumata apan rantanni 
yamiu, ana waugu olangnge udde wotongnge maola'a wala᷊ti'a apan maapate 
si yamiu. 

13Nariaddi, imbaṛṛangnga ma'ola'a aroddi, arawe paṛṛaa'a manga mezbah 
mangitou, ṛimunsa'a manga palem paalu᷊anni mangitou wuṛṛu tuwangke 
manga diṛṛin Asyera, monganni mangitou. 
14Imbaṛṛangnga massubba MAWU waine, ana waugu i Ya'u MAWU, eteudde 
Ruata apan tawe iasulu᷊ngngu manga apa su ruania indi. 
15Imbaṛṛangnga ma'ola'a pa'aire ringannu balahannu wanua udde, ana 
waugu su tempo i mangitou massubba wuṛṛu mangngonggolu sasamba su 
manga MAWU mangitou, i mangitou sarun mangahe si yamiu, wuṛṛu i yamiu 
sarun tumantalongnga. 
16Amungkangngu manga anangngu ma'awingngu manga wawinen taumata 
raho, i mangitou sarun isalo᷊'u manga wawine udde tadea'u manantang-Ku 
wuṛṛu massubba manga MAWU mangitou. 
17Imbaṛṛangnga ma'ola'a wuṛṛu massubba manga MAWU wuassu atta'a. 
18Ramea'e Andeangngu Roti Tawe Ragine. Ere lai buatte Ta'u nirolokka si'o, 
i yamiu ṛinone umanna roti tawe ragine ala᷊nnune pitu allo sulalu᷊mmu 
wula᷊nna Abib, ana waugu sulalu᷊mmu wula᷊nna udde i yamiu nanantangngu 
Mesir. 
19Suapan ana'a esakka pahulu᷊ne wuṛṛu winatangnga esakka apan paarorone 
nariaddi uddewe pussaa-U, 
20arawe i yamiu ṛinone mamaekka ana'u keledai apan paarorone nariaddi 
ringannu mangonggolu sambau ana'u domba maola'a hahantine. 
Amungkangngu i yamiu maddiri mamaekka, ullekkan keledai udde ṛinone 
latto'anni yamiu. Suapan anangngu esakka pahulu᷊ne ṛinone waeṛṛanni 
yamiu. Tawe sangkatou apan botongnge rumanta ringang-Ku amungkangngu 
i tou tawe uaapiddu sasamba. 
21Pia annumu allo ipammanara; imbaṛṛangnga mammanara su allo appitune, 
salaiwe udde sulalu᷊mmu tempo mammasolla ara'e tempo mangitingnga. 

22Ramea'e Andeangngu Pangangitingnga su tempo i yamiu mannattake 
mangitingnga wuan gandumma paarorone. Ramea'e lai Andeangngu 
Rasannu Rongnga su panginsueannu tonna, su tempo i yamiu mani'o manga 
wuang kaaluaanna. 
23Paatallu santonna anambon taumata esakka ṛinone rumanta massubba si 
Ya'u, Ruatan Israel. 
24Napawe i Ya'u buatte nallimbuakka manga balahanna wuassu saruannu 
wuṛṛu Ta'u hewala᷊nna letangngu, tawe saran sangkatou apan waṛṛani 
mangaṛṛo wanuanu su tempo i yamiu inai mallaghun Andeangngu Roti Tawe 
Ragine, Andeangngu Pangangitingnga wuṛṛu Andeangngu Rasannu 
Rongnga. 
25Su tempo i yamiu mangonggolu sasamba niṛṛata, imbaṛṛangnga 
mangonggolu saranapa apan niola'a nappaattu ragi. Winatangnga apan 
niṛṛata maola'a sasamba su ramean Paskah ṛinone insueanna ṛabbi udde lai; 
tawe wotongnge pia lambene ma'oman sara tiṛṛabbine marua allo. 
26Suapan tonna i yamiu ṛinone mangapidda watukku Wale᷊n MAWU Ruatanu 
wua paarorone wuassu hessin letangngu. Ṛemessu ana'u domba ara'e ana'u 
ambinga tawe wotongnge lahannu ua'en susun inangnge.” 
27Unnu MAWU si Musa, “Woṛṛeta'e manga wisara udde, ana waugu 
pinangianannu wisara udde i Ya'u na'ola'a pa'aire si'o wuṛṛu ringannu 
walahannu Israel.” 
28Appatu pulo᷊ su allone appatu pulo᷊ su ṛabbine i Musa uatana'a isudde 
suadio'a ringannu MAWU, wuṛṛu su ala᷊nnune udde i tou tawe umanna wuṛṛu 
tawe ma'inumma. Manga wisara pa'aire udde, eteudde Mapulo᷊ Titan Duata, 
niwoṛṛetti su watu. 

I Musa sinumosokka wuassu Wowon Sinai 

29Su tempo i Musa sinumossokka wuassu Wowon Sinai uaapiddu Mapulo᷊ Tita 
udde, hatine lullansiangnga ana waugu i tou buatte naggahato MAWU, arawe 
i Musa sassane wagga manungku hatine lullansiangnga. 

30I Harun wuṛṛu anambon tumana'u soa naasilo manungku i Musa 
lullansiangnga hatine, i mangitou matta'utta mangundanin i Musa. 
31Arawe i Musa namaggo si mangitou, ne i Harun wuṛṛu anambon piaṛṛa'i 
mangitou nangundanin tou, wuṛṛu i Musa nabbisarate si mangitou. 
32Napawe wua'udde tumana'u Israel sarangkanambone na'ammula 
namali᷊wutta si tou, wuṛṛu si mangitou sarangkanambone i Musa 
namasingkatu anambon tita apan nionggolu MAWU si tou su puiddu Wowon 
Sinai. 
33Napawe buatte naggahatton mangitou, i Musa nanaappa hatine ringannu 
mala᷊ṛṛenessa. 
34Suapan i Musa sumutta sulalu᷊mmu Rasannu MAWU ana waugu 
maggahahaton MAWU, mala᷊ṛṛenessa udde wu'anna ma'oman sara i tou 
sumabbangnga. Napawe i tou buatte namasingkatta su walahannu Israel 
anambon tanatan MAWU, 
35wuṛṛu i mangitou naasilo hatin i Musa lullansiangnga. Ne i tou nanaappa 
hatine apia na'oman sara tempone manansunna amungkangngu i tou 
maggahaton MAWU apia. 

Sasabangnga 35 

Atoranna su ola'u allon Sabat 

1I Musa nangammulu anambon balahannu Israel ana see nabbisara si 
mangitou, “Indiwe parentan MAWU si yamiu; 
2Pia annummu allo ipammanara, arawe allo appitune eteudde allo 
pangillolo᷊anna, allo wahewalla apan niṛṛae su MAWU. Isai apan mammanara 
su allon Sabat ṛinone iṛṛuumanna pateanna. 
3Su allo udde i yamiu tawe wotongnge makkunuttu putungnga su wale᷊nu.” 

Sasamba su Rasannu MAWU 
(Sab. 25:1-9) 

4I Musa nabbisara su anambon balahannu Israel, “Arendiwe parentan MAWU; 

5Apira'e sasamba su MAWU. Isai apan umalo᷊re naungnge, ṛinone 
mangonggolu wula᷊wanna, sala᷊'a wuṛṛu witu'a; 
6linen alu᷊ssa, wol ma'elomma, ungu wuṛṛu maṛṛamu; mala᷊ṛṛenessa wuassu 
pisin ambingnga; 
7pisin domba esakka apan niwuṛṛannu maṛṛamu; pisi alu᷊ssa, alu akasia, 
8lanan solo᷊; rampa-rampa lanan lala᷊ghu wuṛṛu amania mawangngi, 
9permata delima wuṛṛu permata waine apan ire'etta su laubbu imam wuṛṛu 
lali᷊ndumma ro'on Imam Bahewalla.” 

Manga aola'u Rasannu MAWU 
(Sab. 39:32-43) 

10“Anambon taumata masingkatta mammanara apan pia asingkatta su 
wallati yamiu ṛinone rumanta ma'ola'a sarangkanambone apan 
niparentan MAWU, eteudde: 
11Rasanna, atuppa wuṛṛu lala᷊abbe, aaitta wuṛṛu salabbune, manga alu 
wawarene, diṛṛin ngara wuṛṛu apampakke; 
12Wantallu Pa'aire ringannu alu papasannane, lalu᷊ubbe wuṛṛu mala᷊ṛṛenessa 
tataamme; 
13medda ringannu alu papasannane, anambon saranapane wuṛṛu roti ia'imbe 
14leddan solo᷊ ipanemakka ringannu saranapane, solo᷊ wuṛṛu lanane; 
15mezbah tampan panutunganna amania ringannu alu papasannane, lanan 
lala᷊ghu, amania mawangngi; pampelen ngaran Dasanna, 
16mezbah panutunganna sasamba ringannu manga taraline wuassu witu'a, 
alu papasannane ringannu anambon saranapane, loyanga tampan 
pabbansala᷊nna ringannu apampakke, 
17manga senggota ipaatta su rallaka, manga diṛṛi ringannu apampakke, 
pampele ngaran dallaka, 
18manga pati'anna wuṛṛu manga tali᷊n Dasanna wuṛṛu ipaata su rallaka; 

19laubbu patataṛṛamawun manga imam su tempo i mangitou mammanara su 
Wabbo'a Susi wuṛṛu laubbi imam i Harun sassane, wuṛṛu manga anangnge.” 

Walahannu Israel nangapiddu sasamban mangitou 

20Ana see anambon taumatan Israel apan uaammula udde nassali᷊awukka, 
21wuṛṛu suapan isai apan niumalo᷊re naungnge, mangapiddu sasamba 
su MAWU ipanuungngu Rasannu MAWU. I mangitou lai nangapiddu anambon 
saranapa pappandumannu patataṛṛamawu wuṛṛu mala᷊ṛṛenessa olaanna 
laubbu imam. 
22Walate isai apan mappulu, mawae esakka ara'e wawine, rumanta 
mangapiddu lapaneti wula᷊wanna, ngante-ngante, sinsingnga, wule᷊le, wuṛṛu 
ala᷊wo'u hatin lalo᷊ggakka wula᷊wanna apan ionggola su MAWU. 
23Suapan taumata apan uatahuanna mala᷊ṛṛenessa linen alu᷊ssa, mala᷊ṛṛenessa 
wol ma'elomma, ungu ara'e maṛṛamu, mala᷊ṛṛenessa wuassu wambulu᷊n 
ambingnga, pisin domba esakka apan niwuṛṛannu maṛṛamu, ara'e pisi alu᷊ssa, 
ṛinone mangonggolu saranapa udde. 
24Suapan taumata apan botongnge mangonggolu sala᷊'a ara'e witu'a, apira'e 
ringannu MAWU. Aroddi lai niola'u manga taumata apan uatahuanna alu 
akasia hunan manara udde. 
25Manga wawine apan pande mandadu'a mangapiddu wananna linen alu᷊ssa 
see lai wananna wol ma'elomma, ungu wuṛṛu maṛṛamu apan buatte niola'i 
mangitou. 
26I mangitou lai nangandongngu wananna wuassu wambulu᷊n ambingnga. 
27Manga piaṛṛangnge uaapiddu permata delima wuṛṛu manga permata waine 
apan itabbi'a sulaubbu imam wuṛṛu lali᷊ndumma ro'o. 
28I mangitou lai uaapiddu rampa-rampa wuṛṛu lanan solo᷊, lanan lala᷊ghu 
wuṛṛu amania apan mawangngi. 

29Taumattan Israel sarangkanambone ringanu naungnga malu᷊assa 
nangapiddu aonggoli mangitou su MAWU su ola'u manara apan 
nirolokku MAWU si Musa. 

Manga tu'angnga apan niapamanara ma'ola'a Rasannu MAWU 
(Sab. 31:1-11) 

30Wua'udde i Musa nabbisara taumatan Israel, “MAWU buatte namile si 
Bezaleel ana'i Uri, pulunni Hur, wuassu ṛuanganni Yehuda 
31wuṛṛu i tou nionggola᷊nnu taṛṛino-Ne. MAWU nangonggolu pasasunna si 
tou, apande wuṛṛu asingkatta su ala᷊wo'u hatin manara mangnguitta, 
32ipa'ola'a ṛiinnu manara apan mappandumma asingkatta, see ma'ola'a udde 
wuassu wula᷊wanna, sala᷊'a wuṛṛu witu'a; 
33ipangasan batu permata apan sarun ipallogakka; ipanguitta alu wuṛṛu 
ala᷊wo'u hatin manara mangnguitta waine. 
34Si Bezaleel wuṛṛu si Aholiab, ana'i Ahisamakh wuassu ṛuanganni 
Dan, MAWU nangonggolu apande iapaaṛṛa'u asingkatti mangitou su taumata 
waine. 
35I mangitou nionggola᷊nnu apande sulalu᷊mmu ala᷊wo'u hatin manara apan 
ao'alaannu mapapanden mangnguitta, maṛṛaṛṛingidda wuṛṛu pande 
mandadu'u linen alu᷊ssa, wol ma'elomma, ungu wuṛṛu maṛṛamu, wuṛṛu 
mala᷊ṛṛenessa waine. Ete i mangitou udde maṛṛaṛṛingidde apan pande wuṛṛu 
wotongnge ma'ola'a ala᷊wo'u hatin manara. 

Sasabangnga 36 

1I Bezaleel, i Aholiab, wuṛṛu anambon panden manara apan naasomba 
apande wuṛṛu asingkatta wuassu MAWU, masingkattu sarangkanambone 
apan pappanduman ipa'ola'a Rasannu MAWU. I mangitou ṛinone ma'ola'a 
ala᷊wo'a ere buatte niparentan MAWU.” 

Walahannu Israel nangapiddu manambo aonggola 

2I Musa namago si Bezaleel, si Aholiab wuṛṛu anambon taumata apan 
naasomba apande wuassu MAWU wuṛṛu isai apan naungnge malu᷊assa 
massumbala, ana see nandolokki mangitou niapatattaka. 
3I Musa nangonggola si mangitou ala᷊wo'u sasumbalan taumatan Israel su 
manara mapararisikku Rasannu MAWU. Arawe walahannu Israel ta'e sidutu 
sasamba si Musa suapan marua'allo. 
4Ana see manga base apan tantala᷊nna mammanara udde 
5nabbalo᷊ si Musa, “Manga sasumbala apan nionggolu manga taumata udde 
nilumebete wuassu pappandumanna su manara apan niapamanaran MAWU.” 
6Ne i Musa nangali᷊atate su ahewallu paddasananna manungku wotongngete 
sasumbala su Rasannu MAWU; nariaddi manga taumata tate nangapiddu apa-
apa lai. 
7Manga saranapa apan nionggoli mangitou nilumebbe su ipanginsue manara 
udde. 

Manga base na'ola'a Rasannu MAWU 
(Sab. 26:1-37) 

8Wua'udde iapa apandeanne su wallatu manga base udde na'ola'e 
Rasannu MAWU. Rasanna udde niola'i mangitou wuassu mapulo᷊ ponggo'a 
mala᷊ṛṛenessa linen alu᷊ssa niraddu'u wol ma'elomma, ungu wuṛṛu maṛṛamu, 
ana see nikarawangu hambarannu mala'ekatta. 
9Suapan ponggonge mangke uasulu᷊ngnga; alo᷊'engnge mapulo᷊ dua su 
meterene, wuṛṛu ala᷊lakke rua metere. 
10Lima ponggo'a mala᷊ṛṛenessa isampa'a mabbali᷊ senggotta sambau, wuṛṛu 
liman ponggo'a waine olaanna aroddi lai. 
11Su wiwikku senggota ruan ba'a udde olaanna aainne wuassu mala᷊ṛṛenessa 
ma'elomma, 
12liman pulo᷊ aainne su senggota sambau, na'oman sara ellehanna sampare. 

13Ana see niola'a liman pulo᷊ aaitta wula᷊wanna ipanampa'u senggota darua 
udde. 
14Wua'udde i mangitou na'ola'a atuppu Rasanna udde wuassu mapulo᷊assa 
mala᷊ṛṛenessa wuassu wambulu᷊n ambingnga. 
15Suapan wageangnge uasulu᷊ngnga uuṛṛanne, alo᷊'engnge mapulo᷊ tallu su 
meterene wuṛṛu ala᷊lakke darua su meterene. 
16Liman kawageanganna isampa'a mabbali᷊ senggota sambau, wuṛṛu annumu 
wageangnge waine olaanna aroddi lai. 
17Liman pulo᷊ panampeanne nipase su wiwikku senggotta pa'arorone wuṛṛu 
liman pulo᷊ panampeanne su wiwikku senggotta aruane. 
18Ana see na'ola'a liman pulo᷊ aaitta wuassu witu'a ipaṛṛaiddu senggota udde 
mabbali᷊ atuppu Rasanna. 
19Wua'udde na'ola'a darua tataappu Rasanna, sambau wuassu pisin domba 
esakka wuṛṛannu maṛṛamu, wuṛṛu waine wuassu pisi alu᷊ssa. 
20Ana see i mangitou na'ola'a manga salaba'ukku Rasanna apan uapasi'a 
matuli᷊dda wuassu alu akasia. 
21Suapan salaba'ukka atanggakke appatu metere wuṛṛu ala᷊lakke annummu 
pulo᷊ annumma sentimetere. 
22Suapan salaba'ukka na'ola'a darua pati'anna apan uapapare, na'oman sara 
manga salaba'ukka udde wotongnge iasampa'a sambau ringannu waine. 
23Su wageangngu timukku Rasanna na'ola'a ruan pulo᷊ salaba'ukka, 
24ringannu appatu pulo᷊ apampakke wuassu sala᷊'a, darua su alu᷊ngngu 
sambau salaba'ukka su pati'anna darua. 
25Su wageangngu sawannaku Rasanna na'ola'a ruan pulo᷊ salaba'ukka, 
26ringannu appata apampakke wuassu sala᷊'a, darua su alu᷊ngngu suapan 
salaba'u. 
27Su liuddu Rasanna samba'an baṛṛatta, na'ola'a annumma salaba'u 

28wuṛṛu salaba'u darua iaddo su wuune. 
29Manga salaba'an buune udde isampa'a su leddane sara su wageangnge ali᷊u 
rosone. Salaba'u darua naola'a wuune niola'a ringannu olangnge aroddi. 
30Nariaddi sarangkanambone pia ualu᷊ salaba'u ringannu mapulo᷊ annumma 
apampakke sala᷊'a, darua su alu᷊ngngu salaba'ukka sambau. 
31Ana see i mangitou na'ola'a mapulo li᷊ma alu wawarene wuassu alu akasia, 
lima su manga salaba'ukka su sambau sandiṛṛannu Rasanna, 
32lima lai su sandiṛṛanne waine, wuṛṛu lima lai su liuddu Rasanna samba'an 
baṛṛatta. 
33Alu wawarene su tangnganne, nipasi'a atanggake malo᷊ara wuassu 
salaba'ukka, wuassu pentakke maddatingngu pentakku Rasanna udde. 
34Salaba'ukka Rasanna wuṛṛu manga alu wawarene udde nioosannu 
wula᷊wanna, see nipasannu manga hala᷊ngnga wula᷊wanna ipanaṛṛangnga 
manga alu udde. 
35I mangitou na'ola'a pampelen ngara wuassu linen alu᷊ssa apan niraddu'a 
ringannu wol ma'elomma, ungu wuṛṛu maṛṛamu, ana see nikarawangu 
hambarannu mala'ekatta. 
36Tadea'u ipangelen mala᷊ṛṛenessa udde olanna appata diṛṛi wuassu alu 
akasia apan aoosannu wula᷊wanna ringannu aaitta wula᷊wanna wuṛṛu nipase 
su wowon appata apampakke sala᷊'a. 
37Ana see niola'a darandungnga su ngaran Dasanna wuassu linen alu᷊ssa apan 
niraddu'u wol ma'eloma, ungu wuṛṛu maṛṛamu wuṛṛu nilogakku 
hambaranna. 
38Su pampele ngara udde niola'a liman bau diṛṛi apan nisampa'a niapaa'aitta. 
Manga pentakke wuṛṛu manga sasampangnge su lima diṛṛi udde nioosannu 
wula᷊wanna, ewe'e lima apampakke niola'a wuassu witu'a. 

Sasabangnga 37 

Na'ola'a Wantallu Paaire 

(Sab. 25:10-22) 

1I Bezaleel na'ola'a Wantallu Pa'aire wuassu alu akasia, alo᷊'engnge 110 
sentimetere, ala᷊lakke wuṛṛu atanggakke sambau-sambau 66 sentimetere. 
2Wageangngu lalu᷊mme wuṛṛu liudde nioosannu wula᷊wanna tutune, ana see 
niolaanna wingkene wula᷊wanna uapali᷊wutta. 
3Wua'udde i tou na'ola'a appata hala᷊ngnga wula᷊wanna su alu papasannane 
wuṛṛu nipase su appatu leddan bantalla udde, hala᷊ngnga darua suapan 
sandiṛṛanne. 
4I tou lai na'ola'a papasannane wuassu alu akasia, wuṛṛu nioosannu 
wula᷊wanna, 
5ana see alu papasannane udde nisuṛṛi su hala᷊ngnga suapan sandiṛṛannu 
wantalla udde. 
6Wua'udde i tou lai na'ola'a lalu᷊ubbe wuassu wula᷊wanna tutune, alo᷊'engnge 
110 sentimetere wuṛṛu ala᷊lakke 66 sentimetere. 
7I tou na'ola'a lai darua mala'ekatta wuassu wula᷊wanna nisassala, 
8sambau niaddo suapan pentakku lalu᷊ubbe udde. Mala'ekatta darua udde 
niṛṛaiddu lalu᷊ubbe 
9wuṛṛu niola'a uasasaruanna, ringannu papaidde uati'akka uataappa lalu᷊ubu 
wantalla udde. 

Na'ola'a meddan doti ia'imbe 
(Sab. 25:23-30) 

10I Bezaleel na'ola'a medda wuassu alu akasia, alo᷊'engnge 88 sentimetere, 
ala᷊lakke 44 sentimetere wuṛṛu atanggakke 66 sentimetere. 
11Medda udde nioosannu wula᷊wanna tutune wuṛṛu nipali᷊wutannu wingke 
wula᷊wanna. 
12Ana see i tou na'ola'a wiwikku medda ala᷊lakke 7,5 sentimetere. Wiwikke 
udde niolaana wingke wula᷊wanna uapali᷊wutta. 

13I tou lai na'ola'a appata hala᷊ngnga su alu papasannane wuṛṛu nisuṛṛi su 
wuune appata wuassu leddan medda. 
14Hala᷊ngnga ipanaṛṛangnga alu papasannane nisuṛṛi maranin biwikku 
medda. 
15Papasannane udde niola'a wuassu alu akasia wuṛṛu nioosanu wula᷊wanna. 
16I tou lai na'ola'a manga lama'a, manga halasi, wensadda wuṛṛu manga 
pangadoannu sasamba ua'e anggore. Anambon asasuungngu medda udde 
niolangnge wuassu wula᷊wanna tutune. 

Na'ola'a leddan sol᷊o 
(Sab. 25:31-40) 

17I Bezaleel na'ola'a leddan solo᷊ wuassu wula᷊wanna tutune. Apampakke 
wuṛṛu pangagasanne niola'a wuassu wula᷊wanna nisassalla. Manga wunga 
lalo᷊gakke, nasutta lalu᷊wone wuṛṛu wantine niṛṛaiddu pangagasanne. 
18Su pangagasanne udde niola'a annumma pengane, tatalu pengane suapan 
sandiṛṛanne. 
19Suapan pengane sambau niolaanna lalo᷊gakke tatallu wunga badam 
ringannu lalu᷊wone wuṛṛu wantine. 
20Su pangagasanne na'ola'a lalogakke appata wunga badam ringannu 
lalu᷊wone wuṛṛu wantine. 
21Su alu᷊ngngu suapan sampare pengane udde na'ola'a sambau lalu᷊wo. 
22Leddan solo᷊ sarangkanambone udde ringannu manga lalu᷊wo wuṛṛu manga 
rannane niola'a wuassu sangkabuwu wula᷊wanna tutune apan nisassala. 
23Su leddan solo᷊ udde niolangnge pitu solo᷊ ringannu bawaresi sumbun solo᷊ 
wuṛṛu pangadoanne wuassu wula᷊wanna tutune. 
24Su ipa'ola'a leddan solo᷊ wuṛṛu manga saranapane pappandumanna 35 su 
kilone wula᷊wanna tutune. 

Ma'ola'a mezbah tampan panutunganna amania 
(Sab. 30:1-5) 

25I Bezaleel na'ola'a wuassu alu akasia sambau mezbah tampan 
panutunganna amania. Mezbah udde saṛṛene uataṛṛa wu'u appata; 
alo᷊'engnge wuṛṛu ala᷊lakke sambau-sambau 45 sentimetere. Su wuune appata 
ali᷊u rosone niola'a tatandua apan niṛṛaiddu mezbah udde. 
26Wageangnge ali᷊u rosone, su sandiṛṛanne appata wuṛṛu manga tatandu'a 
nioossu wula᷊wanna tutune wuṛṛu niolaanna wingkene wula᷊wanna 
uapali᷊wutta. 
27I tou lai na'ola'a darua hala᷊ngnga su alu᷊ngngu darua wingke wula᷊wanna 
su sandiṛṛanne darua ipanaṛṛangnga alu papasannu mezbah udde. 
28Papasanna udde niola'a wuassu alu akasia wuṛṛu nioosannu wula᷊wanna. 

Ma'ola'a lanan lal᷊aghu wuṛṛu amania 
(Sab. 30:22-38) 

29I Bezaleel lai na'ola'a lanan lala᷊ghu wuṛṛu amania tutune apan mawangngi, 
nipallalo'a naali᷊hidda lana mawangngi. 

Sasabangnga 38 

Ma'ola'a mezbah sasamba itattambunna 
(Sab. 27:1-8) 

1I Bezaleel nanganu alu akasia, ana see i tou na'ola'a mezbah sasamba 
itattambunna. Mezbah udde saṛṛene uataṛṛa wu'u appata, alo᷊'engnge wuṛṛu 
ala᷊lakke sambau-sambau 2,2 metere, wuṛṛu atanggake 1,3 metere. 
2Su ala᷊wo'u wuune ali᷊u rosone niolaanna tatandu'a apan uaṛṛaiddu mezbah 
udde. Sarangkahewalle nioosannu witu'a. 
3I tou lai na'ola'a manga urinna, sikopo, manga mangko, manga porokka 
wuṛṛu tampan putungnga. Anambon saranapa udde niola'a wuassu witu'a. 
4I tou lai nanganamma kawa wuassu witu'a apan niwa'issa su wageangngu 
mezbah ali᷊u wowane, atanggake mattangnga wuassu atanggakku mezbah. 
5Ana see i tou na'ola'a appata hala᷊ngnga su alu papasannane su wuune 
appata ali᷊u wowane. 

6Alu papasannane udde niola'i tou wuassu alu akasia apan nioosannu witu'a. 
7Ana see alu papasanna darua udde nisuṛṛi sulalu᷊mmu manga hala᷊ngnga su 
mezbah sandiṛṛanne ruan ba'a. Mezbah udde niolangnge wuassu pappala 
wuṛṛu wageangngu lalu᷊mme pia loṛṛangnge. 

Ma'ola'a tampan ua'e witu'a 
(Sab. 30:18) 

8I Bezaleel na'ola'a tampan ua'e witu'a ringannu apampakke witu'a. Witu'a 
udde wuassu manga saṛṛuminanna pussa'an manga wawine apan 
mangngimbe su ngaran Dasannu MAWU. 

Rallakku Rasannu MAWU 
(Sab. 27:9-19) 

9I Bezaleel namaggala rallaku Rasannu MAWU ringannu senggota wuassu 
mala᷊ṛṛenessa linen alu᷊ssa. Su samba'an timukka, alo᷊'engnge 44 metere, 
10tataṛṛangannu ruan pulo᷊ diṛṛi witu'a, sambau-sambau ringannu apampakke 
witu'a, ringannu aaitta wuṛṛu pangeleanne wuassu sala᷊'a. 
11Su samba'a sawannaka niola'a ereudde lai. 
12Su samba'an baṛṛata niele senggota alo᷊'engnge 22 su meterene, ringannu 
mapulo᷊ diṛṛi wuṛṛu mapulo᷊ apampakke; aaitta wuwu sasampangnge niola'a 
wuassu sala᷊'a. 
13Su samba'an da'i, apan pia ngarane, ala᷊lakku senggone 22 su meterene. 
14-15Su aiṛṛi wuṛṛu aikatannu ngara udde nieleannu senggota, sambau-
sambau alo᷊'engnge 6,6 su meterene, ringannu tatallu diṛṛi wuṛṛu tatallu 
apampakke. 
16Anambon senggota uapali᷊wutta rallaka udde niola'a wuassu mala᷊ṛṛenessa 
linen alu᷊ssa. 
17Apampakku manga diṛṛine niola'a wuassu witu'a, wuṛṛu aainne, 
sasampangnge wuṛṛu oto'u diṛṛine niola'a wuassu sala᷊'a. Anambon diṛṛi su 
ahewallu rallaka udde nipasasampa'a ringannu aaitta sala᷊'a. 

18Pampele ngaran rallaka udde niola'a wuassu linen alu᷊ssa apan niraddu'u 
wol ma'elomma, ungu wuṛṛu maṛṛamu wuṛṛu nilogaṛṛannu karawanga. 
Alo᷊'engnge sio metere wuṛṛu atanggake rua metere, nassulu᷊ngngu senggotu 
rallaka. 
19Pampele ngara udde tataṛṛangannu appata diṛṛi ringannu appata 
apampakke wuassu witu'a. Anambon aainne, lalu᷊ubbu puidde wuṛṛu manga 
pangaitanne niola'a wuassu sala᷊'a, 
20arawe manga pati'annu Rasanna wuṛṛu tatandangnge niola'a wuassu 
witu'a. 

Logamma apan nipaatta sulal᷊ummu Rasannu MAWU 

21Eteindi arannu logamma apan nipaatta sulalu᷊mmu Rasannu MAWU, 
tampan batu rarua ringannu Mapulo᷊ Titan Duata udde sinahipunna. Manga 
aranna niola'a wuassu parentan i Musa wuṛṛu niatokku manga taumatan 
Lewi apan mammanara su alu᷊ngngu piaṛṛa'i Itamar, ana'i Imam Harun. 
22I Bezaleel ana'i Uri, pulunni Hur wuassu ṛuanganni Yehuda, na'ola'a 
sarangkanambone apan nirolokku MAWU. 
23Mallala᷊li᷊mane, i Aholiab ana'i Ahisamakh wuassu ṛuanganni Dan, eteudde 
sangkatou pande manguitta, mallaṛṛiinna wuṛṛu mandaradu'u mala᷊ṛṛenessa 
linen alu᷊ssa, see wol ma'elomma, ungu wuṛṛu maṛṛamu. 
24Wula᷊wanna apan nionggola su MAWU nipa'ola'a Rasanna Susi 
sarangkanambone saṛṛiwu su kilone, nitimbangnga tumuṛṛuttu timbanganna 
apan ipappaatta su Rasannu MAWU. 
25Sala᷊'a apan niasombanganna wuassu pandare'engngu walahannu Israel 
anambone 3.430 su kilone nitimbangnga tumuṛṛuttu timbanganna apan 
ipappaatta su Rasannu MAWU. 
26Reenganna udde uasulu᷊ngngu apa apan buatte niwaeṛṛannu taumata apan 
nawoṛṛetta sulalu᷊mmu sensus udde. Suapan taumata, mamaekka aregane 
apan buatte nitantunna, nitimbangnga tumuṛṛuttu timbanganna apan 

ipappaatta. Sulalu᷊mmu sensus udde nawoṛṛetta 603.550 esakka uukke ruan 
pulo᷊ su tonnane ire'e. 
27Wuassu sala᷊'a udde, 3.400 su kilone nipaatta pina'ola'a maṛṛasutta 
apampakku diṛṛin Dasannu MAWU wuṛṛu pampele ngarane. Suapan 
apampakke awakkanne 34 su kilone. 
28Wuassu lamben sala᷊'a udde, anambone 30 su kilone, i Bezaleel na'ola'a 
manga sasampangnge wuṛṛu manga aaittu manga diṛṛi, see lai lalu᷊ubbu 
puiddu manga diṛṛi udde. 
29Witu'a apan nionggola su MAWU sarangkanambone 2.425 su kilone. 
30Witu'a udde nipaatta pina'ola'a apampakku ngaran Dasannu MAWU, 
mezbah ringannu kawa nianamma wuassu witu'a, anambon saranapan 
mezbah, 
31apampakku senggota uapali᷊wutta rallaka wuṛṛu ngaran pasallanganna, 
anambon pati'annu Rasanna ahewallu rallake. 

Sasabangnga 39 

Na'ola'a laubbu imam 
(Sab. 28:1-14) 

1I Bezaleel wuṛṛu i Aholiab na'ola'a laubbu patataṛṛamawu wuassu wol 
ma'elomma, ungu wuṛṛu maṛṛamu iluṛṛem manga imam su tempo i mangitou 
mammanara su Wabbo'a Susi. Laubbu imam iluṛṛe si Harun niola'a ere 
darolokku MAWU si Musa. 
2Laubbu imam niola'a wuassu mala᷊ṛṛenessa linen alu᷊ssa, wol ma'elomma, 
ungu wuṛṛu maṛṛamu, wuṛṛu wananna wula᷊wanna. 
3I mangitou nanassalla manga wula᷊wanna apan wua'udde nipototta nabbali᷊ 
wananna manipissa, ana see niraddu'u mala᷊ṛṛenessa linen alu᷊ssa wuṛṛu wol 
ma'elomma, ungu wuṛṛu maṛṛamu. 
4Wua'udde na'ola'a darua tali᷊n bambangnga ipama'issa laubbu imam apan 
nitabbi'a su sandiṛṛanne. 

5Papeṛṛetta apan niraddu'a alu᷊ssa niola'a wuassu mala᷊ṛṛenessa apan 
uasulu᷊ngnga wuṛṛu nitabbi'a su laubbu imam udde na'oman sara nabbali᷊ 
wageangnge sambau ere buatte niparentan MAWU si Musa. 
6I mangitou nangasan batu delima ana see nitaṛṛo sulalu᷊mmu wingke 
wula᷊wanna. Ringannu napenen asingkatta i mangitou nanguitta manga 
arannu mapulo᷊ dua ana'i Yakub su manga watu udde. 
7Wua'udde manga watu udde nitabbia'a su tali᷊n bambangngu laubbu imam 
maola'a tatiala pananaunganna su mapulo᷊ dua ṛuangannu Israel, ere buatte 
niparentan MAWU si Musa. 

Na'ola'a lal᷊indumma ro'o 
(Sab. 28:15-30) 

8I Bezaleel wuṛṛu i Aholiab na'ola'a lali᷊ndumma ro'o wuassu mala᷊ṛṛenessa 
apan uasulu᷊ngngu laubbu imam, wuṛṛu karawange lai uasulu᷊gnga. 
9Saṛṛene uataṛṛawu'u appata wuṛṛu nilappu darua, ala᷊lakke wuṛṛu 
alo᷊'engnge sambau-sambau 22 sentimetere. 
10Su lali᷊ndumma ro'o udde i mangitou nangelen appatu raddaga watu 
permata. Su raddage paarorone watu delima, topas wuṛṛu baiduri sepah. 
11Su raddage aruane zamrud, watu nilam wuṛṛu intan. 
12Su raddage atallune watu lazuardi, akik wuṛṛu watu kecubung. 
13Su raddage aiappane watu pirus, yakut, wuṛṛu ratna cempaka. Mapulo᷊ dua 
permata udde niwa'issu wula᷊wanna. 
14Su tiappu sambau permata ni'uitta arannu sangkatou su wallatu mapulo᷊ 
dua ana'i Yakub maola'a pananaunganna su manga ṛuangannu Israel. 
15Ana see niola'a darua ṛate wuassu wula᷊wanna tutune apan niandongnga 
ere tali᷊. 
16Niola'a lai darua hala᷊ngnga wula᷊wanna apan nipase su pentakke darua ali᷊u 
rosone su lali᷊ndummu ro'o udde. 

17Ana see darua ṛate wula᷊wanna udde nisuṛṛi sulalu᷊mmu manga hala᷊ngnga 
udde, 
18wuṛṛu pentakke darua waine niwa'issa su darua wingke, na'oman sara 
lali᷊dumma ro'o udde wotongnge isampa'u wageangngu tali᷊n bambangngu 
saruanne wuassu laubbu imam. 
19Ana see niola'a lai darua hala᷊ngnga wula᷊wanna apia apan nipase su 
lali᷊ndumma ro'o udde su pentakke wowane wageangngu lalu᷊mme apan 
niaṛṛinoannu laubbu imam. 
20Wua'udde niola'a darua hala᷊ngnga wula᷊wanna apan nipase su saruannu 
darua tali᷊n bambangngu laubbu imam, maranin sampa'u tatabinge maranin 
bowane, su wowon papeṛṛetta apan niraddu'a alu᷊ssa. 
21Nassulu᷊ngngu parentan MAWU si Musa, hala᷊ngngu lali᷊ndumma ro'o 
nisampa'u tali᷊ ma'elomma su hala᷊ngngu laubbu imam, na'oman sara 
lali᷊ndumma ro'o udde sidutu su wowon papeṛṛetta wuṛṛu tawe malu᷊atta. 

Na'ola'a laubba wain iluṛṛen manga imam 
(Sab. 28:31-43) 

22Juba apan uaṛṛawanna laubbu imam, sarangkahewalle niola'a wuassu wol 
ma'elomma. 
23Loṛṛangngu ulekkane nitohassu tali᷊ niraddu'a tadea'u tawe mahesa'a. 
24-26Uapali᷊wutta wiwikke wowane niola'a hambarannu wuan delima wuasu 
mala᷊ṛṛenessa linen alu᷊ssa wuṛṛu wol ma'elomma, ungu wuṛṛu maṛṛamu, 
niwallatannu wawungkelene wuassu wula᷊wanna, ere buatte 
niparentan MAWU si Musa. 
27I mangitou na'ola'a kamejan i Harun wuṛṛu manga anangnge, 
28see lai paporongnga, dastere sala᷊na maa'utta wuassu linen, 
29wuṛṛu papeṛṛetta wuassu mala᷊ṛṛenessa linen alu᷊ssa, wol ma'elomma, ungu 
wuṛṛu maṛṛamu, nilogaṛṛannu suji, ere buatte niparentan MAWU si Musa. 

30See lai niola'a hambaranna wuassu wula᷊wanna tutune, tatiala manungku i 
mangitou buatte niṛṛaen MAWU. Su hambaranna udde ni'uitta manga wisara 
“Niṛṛae hunan MAWU”. 
31Lalo᷊gakka udde nireetta su saruannu paporongnga, ere buatte 
niparentan MAWU si Musa. 

Manara udde niinsue 
(Sab. 35:10-19) 

32Panginsueanne nuddusse anambon manara ma'ola'a Rasannu MAWU. 
Taumatan Israel buatte na'ola'a sarangkanambone ere buatte 
niparentan MAWU si Musa. 
33I mangitou nangapidda ringanni Musa Rasanna ringannu ala᷊wo'u 
saranapane, manga aainne,manga alu wawarene, manga diṛṛi wuṛṛu 
apampakke, 
34lalu᷊ubbe wuassu pisin ambinga esakka apan niwuṛṛannu maṛṛamu, 
lalu᷊ubbe wuassu pisi alu᷊ssa, mala᷊ṛṛenessa tatindungnga. 
35Wantallu Pa'aire apan lalo᷊ṛṛoannu watu darua ringannu alu papasannane 
wuṛṛu lalu᷊ubbe, 
36medda wuṛṛu anambon saranapane wuṛṛu roti ia'imbe, 
37leddan solo᷊ wuassu wula᷊wanna tutune, manga solo᷊ne ringannu ala᷊wo'u 
saranapane, lanan solo᷊, 
38mezbah wuassu wula᷊wanna, lanan lala᷊ghu, amania mawangngi, pampelen 
ngaran Dasanna, 
39mezbah witu'a ringannu kawa nianamma wuassu witu'a, alu papasanna 
ringannu ala᷊wo'u saranapane; bakka tampan pangukkasanna ringannu 
apampakke, 
40manga senggotu rallaka wuṛṛu manga diṛṛi see apampakke, pampelen 
ngaran pasallanganna see manga tali᷊ne, manga pati'annu Rasanna; anambon 
aolangnge apan ipaatta sulalu᷊mmu Rasanna, 

41wuṛṛu laubbu patataṛṛamawu manga imam su tempo i mangitou 
mammanara su Wabbo'a Susi wuṛṛu laubba apan niṛṛae si Musa wuṛṛu manga 
anangnge. 
42Taumatan Israel buatte nammanara sarangkanambone ere buatte 
niparentan MAWU si Musa. 
43I Musa namarikissa sarangkanambone wuṛṛu naasilo manungku i mangitou 
buatte na'ola'a uasulu᷊ngngu parentan MAWU. Ana see i Musa nangala᷊matta 
si mangitou. 

Sasabangnga 40 

Rasannu MAWU niapararisikka wuṛṛu niṛṛae tumba'u su MAWU 

1 MAWU nabbisara si Musa, 
2“Pararisiṛṛa'e Rasang-Ku su allo paarorone su wula᷊nna paarorone. 
3Sutta'a sulalu᷊mme Wantallu Pa'aire apan lalo᷊ṛṛoannu Mapulo᷊ Tita wuṛṛu 
taapeten mala᷊ṛṛenessa su saruanne. 
4Addoa'e medda ringannu saranapane. Sutta'e lai leddan solo᷊ wuṛṛu re'omete 
solo᷊ne. 
5Addoa'e mezbah wula᷊wanna tampan panutunganna amania su saruannu 
Wantallu Pa'aire, wuṛṛu elea'e sasarane su ngaran Dasanna. 
6Addoa'e mezbah sasamba itattambunna su saruannu ngaran Dasanna. 
7Addoa'e tampan ua'e su pattangngannu Rasanna wuṛṛu mezbah udde, ana 
see loṛṛoiten ua'e. 
8Wua'udde elea'e senggota pamall᷊iwuta'a rallaku Rasanna, wuṛṛu elea'e lai 
pampelen ngaran pasallanganna. 
9Wua'udde Rasanna wuṛṛu ala᷊wo'u saranapane ṛinone ionggola si Ya'u 
ringannu olangnge mallana lanan lala᷊ghu, ne sarangkanambone udde niṛṛae 
si Ya'u. 

10Onggola᷊'a mezbah wuṛṛu ala᷊wo'u saranapane ringannu laghune aroddi, 
tadea'u sarangkanambone iṛṛae huna'u. 
11Ola'e aroddi lai su tampan ua'e wuṛṛu apampakke. 
12Wua'udde, doloṛṛa'e i Harun wuṛṛu manga anangnge rumanta su ngaran 
Dasanna wuṛṛu mangukkasa watanganne. 
13Luṛṛea'e laubbu imam si Harun, wuṛṛu lanaite i tou tadea'u i tou iṛṛa'e 
mangimbe si Ya'u maola'a imam. 
14Ana see doloṛṛa'e manga anangnge mangundani, wuṛṛu luṛṛea'e kemeja si 
mangitou. 
15Ana see lanaite i mangitou ere i'o nallana iamangngi mangitou, tadea'u i 
mangitou lai wotongnge mangimbe si Ya'u maola'a imam. Ringannu lala᷊ghun 
lanan udde, ṛuanganni mangitou saran papapulunne uaagassa manara 
imam.” 
16I Musa tinumuṛṛutta sarangkanambone ere buatte niparentan MAWU. 
17Ne su allo paarorone wula᷊nna paarorone sulalu᷊mmu tonna aruane napawe 
balahannu Israel buatte nanantangngu Mesir, Rasannu MAWU udde 
niapararisikka. 
18I Musa nangaddon rapappake, napararisikku manga salaba'ukke, 
namasangngu manga alu wawarene wuṛṛu nanuli᷊dda manga diṛṛine. 
19Ana see i tou namilattu atuppu Rasanna ringannu lalu᷊ubbe su liudde 
ali᷊urosone ere niparentan MAWU. 
20Wua'udde watu udde nitaṛṛo sulalu᷊mmu Wantallu Pa'aire. Ana see i Musa 
nanutubbu Wantalla udde wuṛṛu nanuṛṛin alu papasanna sulalu᷊mmu 
hala᷊ngnge. 
21Ana see i tou nangaddon Wantalla sulalu᷊mmu Rasanna wuṛṛu nangelen 
mala᷊ṛṛenessa tataamme su saruanne, ere buatte niparentan MAWU si tou. 

22Wua'udde i Musa nangaddon medda sulalu᷊mmu Rasanna, su wageangngu 
sawannaka su liuddu mala᷊ṛṛenessa, 
23ana see su wowon medda udde niatokka roti ia'imbe. 
24Leddan solo᷊ niaddo sulalu᷊mmu Rasanna, su wageangngu timukka, 
uasaruanna medda udde, 
25ana see, manga solo᷊ udde nire'omanna su saruannu MAWU. 
26Mezbah wula᷊wanna niaddo sulalu᷊mmu Rasanna, su saruannu 
mala᷊ṛṛenessa, 
27ana see i tou nanambunnu amania mawangngi ere buatte 
niparentan MAWU si Musa. 
28I Musa nangelen pampele ngaran Dasanna, 
29wuṛṛu su saruannu ngara udde i tou nangaddon medda pangadoannu 
sasamba itattambunna. Su wowon mezbah udde i tou nangonggolu sasamba 
itattambunna maola'a wuṛṛu sasamba ia'imbe. 
30Tampan witu'a niaddon tou su wallatu Rasanna wuṛṛu mezbah, ana see 
tinaṛṛoanni tou ua'e. 
31I Musa, i Harun wuṛṛu manga anangnge nangukkassa lima wuṛṛu leddan 
mangitou isudde, 
32suapan i mangitou sumutta sulalu᷊mmu Rasannu MAWU ara'e mangundanin 
mezbah. 
33Uapali᷊wutta Rasanna wuṛṛu mezbah udde i Musa nangelen senggota, ana 
see i tou nangelen pampele ngara pasallanganna. Ne anambon manara udde 
nasuete. 

Winabbawa nangooppa Rasannu MAWU 
(Reg. 9:15-23) 

34Wua'udde niumonto'e winabbawa nangooppa Rasannu MAWU, wuṛṛu 
Rasanna udde napenen semakku darantan MAWU. 
35Ana waugu udde i Musa tawe naasutta sulalu᷊mmu Rasanna udde. 

36Suapan winabbawa udde ire'e wuassu Rasannu MAWU, walahannu Israel 
manggohakku paddasananni mangitou wuṛṛu mangingkatta su tampa waine. 
37Arawe amungkangngu winabbawa udde tawe ire'e, i mangitou tawe 
manatangngu tampa udde. 
38Su ala᷊nnun balahannu Israel mammali᷊ntadda, MAWU uatana'a su Rasanna 
udde sulalu᷊mmu lihiddu winabbawa su tempo allo wuṛṛu lihiddu putungnga 
su tempo ṛabbi. 

Imamatta 

Imamatta 1 

Sasamba itattambunna 

1Wuassu Rasan-Ne, MAWU namaggo si Musa wuṛṛu nangonggolu manga 
atoranna si tou 
2apan ṛinone iappaamattu taumatan Israel. Amungkangngu pia sangkatou 
mangonggolu winatangnga maola'a sasamba itattambunna su MAWU, i tou 
wotongnge mangonggolu sapi, domba ara'e ambingnge. 
3Amungkangngu nionggola udde sambau sapi, winatangnga udde ṛinone 
esakka wuṛṛu tawe sangkulle. Sapi udde ṛinone iapiddi tou watukku ngaran 
Dasannu MAWU, tadea'u MAWU malu᷊assa su taumata udde. 
4Ana see i tou ṛinone mangaddon limane su puan binatangnga udde, ne 
sasambane sarun sengkamannu MAWU ipangampungnga rosane. 
5Wua'udde sapi udde ṛinone ṛatanna su saruannu ngaran Dasanna. Daṛṛane 
ṛinone ionggolu manga imam papapulunni Harun su MAWU, ana see iwokka 
su mezbah sandiṛṛanne appata wuṛṛu su saruannu ngaran Dasanna. 
6Wua'udde taumata udde ṛinone malluussa wuṛṛu manattadda winatangnga 
udde. 
7Manga imam ṛinone makkunuttu putungnga su wowon mezbah ana see 
mangatokku alu su wowone. 
8Manga sasamba apan nitattada udde, nasutta puane wuṛṛu tawane, ṛinone 
itambunni mangitou su putungnga. 
9Ana see taumata udde ṛinone mangukkasa tinaine see palangngu sapi udde, 
wuṛṛu imam apan uamanara ṛinone manambunnu sarangkanambone. 
Halu᷊run sasamba itattambunna udde ma'alu᷊assa naungngu MAWU. 
10Amungkangngu niola'a sasamba udde sambau domba ara'e ambinga, 
winatangnga udde ṛinone esakka wuṛṛu tawe sangkulle. 

11Taumata udde ṛinone maṛṛata winatangnga udde su samba'an sawannaku 
mezbah, ana see manga imam ṛinone mamokkan daṛṛane su sandiṛṛanne 
appata. 
12Napawe winatangnga udde buatte nitattada, sarangkanambone, nasutta 
pua wuṛṛu tawane, ṛinone itambunnu manga imam su mezbah. 
13Ana see taumata udde ṛinone mangukkassa tinaine wuṛṛu palangngu 
winatangnga udde. Wua'udde manga imam ṛinone mangonggolu 
sarangkanambone su MAWU, wuṛṛu manambunna su wowon mezbah. 
Halu᷊run sasamba itattambunna udde ma'alu᷊assa naungngu MAWU. 
14Amungkangngu niola'a sasamba udde sambau manu'u winalanganna, 
ṛinone manu'a bakiangnga ara'e merpati wakku. 
15Imam ṛinone mangapiddu manu'u winalanganna udde watukku mezbah, 
ana see mallatto'a ullekane wuṛṛu manambunnu puane su wowon mezbah. 
Daṛṛan manu'a udde ṛinone ipakka su sandiṛṛannu mezbah. 
16Arangane ringannu lalo᷊ṛṛone ṛinone iapasabbangnga, ana see iramme su 
samba'an da'in mezbah su tampan awu. 
17Wua'udde manu'u winalanganna udde ṛinone latto'anna su punnu 
papaidde, arawe papaidde tawe wotongnge mabassutta. Ana see manu'a 
udde ṛinone itambunna su wowon mezbah. Halu᷊run sasamba itattambunna 
udde ma'alu᷊assa naungngu MAWU. 

Imamatta 2 

Sasamba ia'imbe 

1Amungkangngu pia sangkatou mangonggolu sasamba ia'imbe su MAWU, 
sasamba udde ṛinone taponna apan apianne apan nilali᷊nannu lanan zaitun 
wuṛṛu niandangannu amania su wowone. 
2I tou ṛinone mangapidda su manga imam papapulunni Harun. Imam apan 
mammanara ṛinone manganu sangkangkumma taponna udde ringannu lanan 
zaitun wuṛṛu anambon amaniane, ana see itambunna su wowon mezbah 

maola'a tatiala manungku sarangkanambone buatte nionggola su MAWU. 
Halu᷊ṛṛun sasamba anna udde ma'alu᷊assa naungngu MAWU. 
3Anna ia imbe lambene ionggola su manga imam. Sasamba udde tumaniten 
susi ana waugu buatte nianu wuassu anna apan buatte nionggola su MAWU. 
4Amungkangngu apan nionggola udde roti apan nilolo᷊ su tampa pallolo᷊anna, 
roti udde ṛinone olaanna tawe ragine. Roti udde tawe wotongnge maappala, 
olaanna wuassu taponna alu᷊ssa ringannu lanan zaitun, wotongnge lai kukisse 
apan tumba'u wuṛṛannu lanan zaitun. 
5Amungkangngu apan nionggola udde roti apan nilolo᷊ su pallolo᷊anna, roti 
udde ṛinone olaanna wuassu taponna alu᷊ssa ringannu lanan zaitun, arawe 
tawe mappaattu ragi. 
6Roti apan nionggola udde rinone pesanganna, ana see lali᷊nannu lanan 
zaitun. 
7Amungkangngu apan nionggola udde roti apan nilaha su urinna, roti udde 
ṛinone olaanna wuassu taponna alu᷊ssa wuṛṛu lanan zaitun. 
8Roti apan nola'a ringannu olangnge aroddi ṛinone ionggola su MAWU wuṛṛu 
itantilla su imam apan mangapidda watukku mezbah. 
9Imam manganu sambageanganna wuassu roti ana see itambunni tou su 
wowon mezbah maola'a tatiala manungku sarangkanambone buatte 
nionggola su MAWU. Halu᷊rune ma'alu᷊assa naungngu MAWU. 
10Lambene udde wuattu manga imam. Roti udde lembon susi ana waugu 
nianu wuassu anna apan buatte nionggola su MAWU. 
11Sasamba ia'imbe su MAWU tawe wotongnge lo'annu pula᷊ ara'e ragi, ana 
waugu pula᷊ wuṛṛu ragi tawe wotongnge itambunna olaanna sasamba 
su MAWU. 
12Wuassu hessin leta'a paarorone suapan tonna, sambageanganna ṛinone 
ionggola su MAWU, arawe tawe wotongnge tutunganna su wowon mezbah. 

13Suapan sasamba ia'imbe ṛinone haramanna, ana waugu haramma maola'a 
tatialan Pa'airen Duata ringanni yamiu. Nariaddi anambon sasamba ṛinone 
haramanna. 
14Amungkangngu i yamiu mangonggola su MAWU gandumma paarorone 
niitingngi yamiu, apira'e gandumma wakku apan buatte niwalu alu᷊ssa ara'e 
nitapa. 
15Gandumma udde ṛinone lali᷊nannu lanan zaitun wuṛṛu andangannu amania 
rosone. 
16Imam ṛinone manambunnu sambageanganna wuassu gandumma wuṛṛu 
lana udde see lai anambon amania, maola'a tatiala manungku 
sarangkanambone buatte nionggola su MAWU. 

Imamatta 3 

Sasamban paddarame 

1Amungkangngu sangkatou mangonggolu sapi maola'a sasamban 
paddarame, sapi udde wotongnge esakka, wotongnge lai wawine, arawe 
imbaṛṛangnga pia sangkulle. 
2Taumata apan nangonggola ṛinone mangaddon limane su wowo puan 
binatangnga udde ana see ṛatanna su saruannu ngaran Dasannu MAWU. 
Manga imam papapulunni Harun ṛinone mangalassu daṛṛan sapi udde su 
mezbah sandiṛṛanne appata. 
3Hunan sasamban paddarame su MAWU, imam ṛinone mangonggolu manga 
wageangngu winatangnga udde: aṛiwungkalu apan uapi'unna tinaine, 
4wabbatune ringannu tawane wuṛṛu wageangngu atenene apan apianne. 
5sarangkanambone udde suadio'a ringannu sasamba itattambunna waine, 
ṛinone itambunna su wowon mezbah. Halu᷊run sasamba anna udde 
ma'alu᷊assa naungngu MAWU. 

6Amungkangngu nionggola maola'a sasamban paddarame udde sambau 
domba ara'e ambinga, winatangnga udde wotongnge esakka, wotongnge lai 
wawine, arawe tawe wotongnge pia sangkulle. 
7Amungkangngu pia sangkatou mangonggolu domba, i tou ṛinone 
mangapidda watukku Rasannu MAWU. 
8Isudde i tou ṛinone mangandangngu limane su wowon puan domba udde 
ana see imam ṛinone mangalassu daṛṛan domba udde su mezbah sandiṛṛanne 
appata. 
9Su sasamban paddarame su MAWU, imam ṛinone mangonggolu manga 
wageangngu domba udde: tawane, ahewallu tole᷊ne apan pia tawane wuṛṛu 
pototanna maranin duṛṛin liudde, aṛiwungkalune, 
10wabbatune ringannu tawane, wuṛṛu wageangngu atene apan apianne. 
11Imam apan mammanara ṛinone manambunnu sarangkanambone udde su 
wowon mezbah maola'a sasamba ia'imbe su MAWU. 
12Amungkangngu niola'a sasamba sambau ambinga, taumata apan 
nangonggola udde ṛinone mangapidda watukku Rasannu MAWU. 
13Isudde i tou ṛinone mangandangngu limane su wowon puan ambinga udde 
ana see ṛatanna su saruannu Rasanna. Imam ṛinone mangalassu daṛṛan 
binatangnga su mezbah sandiṛṛanne appata. 
14Su sasamba anna ionggola su MAWU, imam ṛinone mangonggolu manga 
wageangngu ambinga udde: aṛiwungkalu apan uapi'unna tinaine, 
15wabbatune ringannu tawane wuṛṛu wageangngu ate apan apianne. 
16Imam apan mammanara ṛinone manambunnu sarangkanambone udde su 
wowon mezbah. Halu᷊run sasamba anna udde ma'alu᷊assa naungngu MAWU. 
Anambon tawan binatangnga udde ionggola su MAWU. 

17Taumatan Israel imbaṛṛangnga umanna tawa ara'e daṛṛa. Atoranna udde 
iapaamatta saran mala᷊nnu-la᷊nnu wuṛṛu tattuṛṛutannu suapan taumatan 
Israel apan uatana'a su ala᷊wo'u tampa. 

Imamatta 4 

Sasamba aampungnga rosa apan tawe nipattatudda 

1-2 MAWU nandolokki Musa niapali᷊ata su walahannu Israel manungku isai-
sai apan ringannu tawe nipattatudda na'ola'a rosa ana waugu 
nilumawangnga sambau su wallatu manga titan MAWU, ṛinone tumuṛṛutta 
atoranna indi. 
3Amungkangngu na'ola'a rosa udde Imam Bahewalla, na'oman sara 
balahannu Israel nassala᷊te lai, i tou ṛinone mangonggolu sambau sapi esakka 
saṛṛen tumuwo apan tawe angngone su saruannu MAWU tadea'u manga 
rosane ampunganna. 
4Sapi udde ṛinone iapidda watukku ngaran Dasannu MAWU. Imam Bahewalla 
ṛinone mangandangngu limane su wowon puan binatangnga udde, ana see 
maṛṛata sapi udde su saruannu Rasanna. 
5Sambageanganna wuassu daṛṛane ṛinone iapiddi tou sumutta sulalu᷊mmu 
Rasanna. 
6Ana see i tou mangammo tali᷊maddone sulalu᷊mmu daṛṛa udde wuṛṛu iwokka 
paapitu su saruannu pampele apan uawallata Wabbo'a Susi. 
7Sambageanganna wuassu daṛṛa udde ṛinone iwuṛṛa su manga tatandu'a 
wuṛṛu su manga pabbuuannu mezbah dupa mawangngi sulalu᷊mmu Rasanna, 
wuṛṛu lambene ṛinone iwokka su apampakku mezbah sasamba itattambunna 
apan uaraddo su saruannu Rasanna. 
8Imam ṛinone manganu anambon tawan sapi esakka udde, eteudde 
aṛṛiwungkalu apan uapi'unna lalo᷊ṛṛon tianne, 
9wabbatune wuṛṛu tawane wuṛṛu wageangnge apan apianne wuassu atene. 

10Sarangkanambone udde ṛinone itambunna su wowon mezbah sasamba 
itattambunna ere su sasamban paddaramae. 
11Arawe ṛemessu sapi udde, pisine, puane, leddane, lalo᷊ṛṛon tianne nasutta 
lai tinaine, 
12nariaddi sarangkanambone tabbene'e wageangnge apan buatte niṛṛae, 
ṛinone iapidda su liuddu paddasananna. Isudde sapi udde ṛinone itambunna 
su putungnga su tampan pandammeannu awu, eteudde tampa apan niṛṛae 
pandammeannu awu udde. 
13Amungkangngu na'ola'a rosa anambon balagu Israel, ana ringannu tawe 
nipattatudda nilumawangnga sambau titan MAWU, 
14ne paali᷊hakka napawe rosa udde niasingkatante, walahanna udde ṛinone 
mangapiddu sambau sapi esakka saṛṛen tumuwo su saruannu 
Rasanna MAWU. Winatangnga udde ṛinone ionggola maola'a sasamba 
ipangampunga rosa. 
15Manga piaṛṛa'u walahanna udde ṛinone mangandangngu liman mangitou 
su wowon puan binatangnga udde, ana see makkata su tampa udde. 
16Imam Bahewalla ṛinone mangapiddu sambageanganna daṛṛan binatangnga 
udde sumutta sulalu᷊mmu Rasanna. 
17I tou isudde ṛinone mangammon tali᷊maddone sulalu᷊mmu daṛṛa udde ana 
see iwokka paapitu su saruannu pampele apan uawallata Wabbo'a Susi. 
18Sambageanganna lai ṛinone iwuṛṛa su manga tatandu'a su manga wu'un 
mezbah amania sulalu᷊mmu Rasanna, wuṛṛu lambene ṛinone ialassa su 
apampakku mezbah tampan sasamba itattambunna apan uaraddo su ngaran 
Dasanna. 
19Anambon tawan binatangnga udde anuanna ana see itambunna su wowon 
mezbah. 
20Olangnge naali᷊hidda ere nangonggolu sapi esakka maola'a sasamba 
ipangampungnga rosa. Etearoddi ola'u Imam Bahewalla mangngonggolu 

sasamba ipangampunga manga rosan taumata, ne manga rosa udde sarun 
ampungannu MAWU. 
21Wua'udde sapi esakka udde ṛinone iapidda watukku liudde, wuṛṛu 
itambunna su liuddu paddasananna, ere lai su sasamba sapi esakka su 
ipangampungnga rosan Imam Bahewalla udde sassane. Etearoddi olangnge 
mangonggolu sasamba ipangampungnga rosan taumata. 
22Amungkangngu na'ola'a rosa udde sangkatou tembonanne ana waugu 
ringannu tawe nipattatudda i tou nilumawangnga sambau suwallatu 
parentan MAWU, 
23ne napawe i tou naatutukka, i tou ṛinone mangonggolu sambau ambinga 
esakka apan tawe sangkulle ipangampungnga rosane. 
24I tou ṛinone mangandangngu limane su puan binatangnga udde, ana see 
ṛatanna su samba'an sawannakku mezbah, su tampa pamototanna 
winatangnga olaanna sasamba itattambunna. 
25Imam ṛinone mangammon tali᷊maddone sulalu᷊mmu daṛṛan binatangnga 
udde ana see iwuṛṛa su manga tatandu'a su manga wu'un mezbah wuṛṛu 
lambene iwokka su apampakku mezbah. 
26Wua'udde anambon tawan binatangnga udde ṛinone itambunna su wowon 
mezbah, ere lai su sasamban paddarame. Etearoddi olangnge imam 
mangngonggolu sasamba ipangampunga rosan taumata tembonanne, ne 
taumata udde sarun ampungannu MAWU. 
27Amungkangngu pia wuassu sangkatou tumana'u soa na'ola'a rosa ana 
waugu tawe nipattatudda nilumawangnga sambau su wallatu 
parentan MAWU, 
28ne ringannu mali᷊hakka napawe naatutukke, i tou ṛinone mangonggolu 
sambau ambinga wawine apan tawe sangkulle. 

29I tou ṛinone mangandangngu limane su wowon puan binatangnga udde, 
ana see potottanne su samba'an sawannakku mezbah su tampa pamototanna 
winatangnga maola'a sasamba itattambunna. 
30Imam ṛinone mangammon tali᷊maddone sulalu᷊mmu daṛṛan winatangnga 
udde, ana see iwuṛṛa su manga tatandu'a su manga pabbuuannu mezbah 
wuṛṛu lambene iwokka su apampakku mezbah. 
31Anambon tawan binatangnga udde ṛinone anuanna naali᷊hidda su 
sasamban paddarame. Tawane udde ṛinone itambunnu manga imam su 
wowon mezbah, tadea'u halu᷊rune ma'alu᷊assa naungngu MAWU. Etearoddi 
olangnge imam mangngonggolu sasamba ipangampunganga rosan tumana'u 
soa, ne taumata udde sarun ampungannu MAWU. 
32Amungkangngu pia sangkatou nangonggolu sambau domba 
ipangampungnga rosane, domba udde ṛinone wawine wuṛṛu tawe sangkulle. 
33I tou ṛinone mangandangngu limane su wowon puan binatangnga udde, 
ana see maṛṛata su samba'an sawannakku mezbah, su tampa pamototanna 
binatangnga maola'a sasamba itattambunna. 
34Imam ṛinone mangammon tali᷊maddone sulalu᷊mmu daṛṛan binatangnga 
udde, ana see iwuṛṛa su manga tatandu'a su manga pabbuuannu mezbah, 
wuṛṛu lambene iwokka su apampakku mezbah. 
35Wua'udde anambon tawan binatangnga udde ṛinone anuanna ere su 
sasamban paddarame. Tawa udde ṛinone itambunna su wowon mezbah, 
suadio'a ringannu sasamba anna apan nionggola su MAWU. Etearoddi 
olangnge imam mangonggolu sasamba ipangampunga rosan taumata udde, 
ne i tou sarun ampungannu MAWU. 

Imamatta 5 

Su tempo suapa ionggola sasamba ipangampungnga rosa? 

1Sasamba ipangampungnga rosa ṛinone ionggola; Amungkangngu pia 
sangkatou taumata ringannu atonna niroronganna massakassi su 

mallaṛṛuungnga, arawe tawe nanala᷊'an sarangkanambone apan buatte 
niasiloanna ara'e niaringiṛṛanne, na'oman sara i tou sarun mamasanna 
passasala udde. 
2Amungkangngu pia sangkatou nassala᷊ ana waugu ringannu tawe 
nipattatudda nabbali᷊ narosate, ana waugu buatte nangeṛetta sambau apan 
maarosa, ereinai winalu᷊nannu winatangnga, wuṛṛu wua'udde naatutukka 
inolaane. 
3Amungkangngu pia sangkatou taumata ana waugu ringannu tawe 
nipattatudda nangeṛṛetta saranapa ipappalli apan wuassu taumata, wuṛṛu 
wua'udde naatutukka pallala᷊gune. 
4Amungkangngu pia sangkatou nassala᷊ ana waugu walate asalune nipa'ola'a 
ala᷊wo'u manara, wuṛṛu wua'udde naatutukka pallala᷊gune. 
5Sulalu᷊mmu hatto udde, taumata apan nassala᷊ ṛinone manga'u pasasala᷊ne. 
6Wuṛṛu su ipanubbussa rosane, i tou ṛinone mangapiddu sambau domba ara'e 
ambinga wawine su MAWU. Imam ṛinone mangonggolu sasamba udde 
tadea'u rosan taumata udde ampunganna. 
7Arawe amungkangngu taumata nassala᷊ udde tawe maasaddia domba ara'e 
ambinga ipanubbussa rosane, i tou ṛinone mangapiddu sampare manu'a 
bakiangnga ara'e manu'a merpati saṛṛen tumuwo, sambau maola'a sasamba 
ipangampunga rosa, wuṛṛu sambau lai maola'a sasamba itatambunna. 
8Manga manu'a udde ṛinone iapiddaringannu imam. Imam ṛinone malliu 
ṛoro mangonggolu manu'a apan buatte tinantunna maola'a sasamba 
aampungnga rosa. Ullekkan manu'a udde ṛinone latto'anna, arawe tawe 
wotongnge mabbassutta puane. 
9Daṛṛan manu'a udde ṛinone ialassa su sandiṛṛannu mezbah, wuṛṛu lambene 
iramme su liuddu apampakku mezbah hunan sasamba aampungnga rosa. 
10Wua'udde imam mangonggolu manu'a aruane maola'a sasamba 
itattambunna, uasulu᷊ngngu atoranna. Etearoddi ola'u imam mangngonggolu 

sasamba ipangampunga rosan taumata udde, ne i tou sarun 
ampungannu MAWU. 
11Amungkangngu taumata nassala᷊ tawe maasaddia sampare manu'a 
bakiangnga ara'e manu'a merpati olaanna sasamba ipangampunga rosa, i tou 
ṛinone mangapiddu taponna sangkilo. Taponna udde tawe wotongnge 
lo'annu lanan zaitun ara'e lalo᷊'annu amania, ana sasamba uddewe sasamba 
aampungnga rosa wuṛṛu wali᷊ne sasamba ia'imbe. 
12Taponna ṛinone iapidda ringannu imam. Imam ṛinone manganu 
sangkangkumma wuassu taponna udde maola'a tatiala manungku 
sarangkanambone buatte nionggola su MAWU. Taponna sangkangkumma 
udde ṛinone itambunna su wowon mezbah maola'a anna. Eteudde sasambane 
ipangampungnga rosa. 
13Etearoddi olangnge imam mangngonggolu sasamba ipangampunga rosan 
taumata udde, ne i tou sarun ampungannu MAWU. Taponna lambene udde 
maola'e wageangngu imam, ere lai su aonggola gandumma. 

Sasamba ipallanna'a arugianna 

14 MAWU nangonggolu manga atoranna indi si Musa. 
15Amungkangngu pia sangkatou ringannu tawe nipattatudda na'ola'a rosa 
ana waugu wolo'a sulalu᷊mmu manantillu manga sasamba apan 
itattitan MAWU, ne taumata udde ṛinone mangapiddu sasamba ipallana'a 
arugianna. Sasamba udde ṛinone sambau domba ara'e ambinga esakka apan 
tawe sangkulle, wuṛṛu niarega tumuṛṛuttu arega apan ipappaatta su 
Rasanna MAWU. 
16Taumata udde ṛinone mamaekka apa apan dorone tawe nimanarane, 
tambannu lai ruan pulo᷊ persenna. Wua'udde i tou ṛinone manantillu 
winatangnga udde su imam, wuṛṛu imam ma'ola'a sasamba ipangampunga 
rosan taumata udde, ne i tou sarun ampungannu MAWU. 

17Amungkangngu sangkatou ringannu tawe nipattatudda na'ola'a rosa ana 
waugu nilumawangnga sambau su wallatu parentan MAWU, taumata udde 
nassala᷊ wuṛṛu ṛinone mamasanna pasasala᷊ne. 
18Su sasamba ipallanna'a arugianna udde i tou ṛinone mangapiddu sambau 
domba ara'e ambinga esakka apan tawe sangkulle wuṛṛu niarega tumuṛṛuttu 
arega apan ipappaatta su Rasanna MAWU. Imam ma'ola'a sasamba 
ipangampunga rosan taumata udde, ne i tou sarun ampungannu MAWU. 
19Eteudde sasamba ipallanna'a arugiannu pasasala᷊ne apan buatte niolangnga 
su saruannu MAWU. 

Imamatta 6 

1-3 MAWU nangonggolla si Musa manga atoranna indi. Sangkatou ṛinone 
mangonggolu sasamba amungkangngu i tou na'ola'a rosa su 
saruannu MAWU ana waugu maddiri mamelelengngu saranapa apan 
niapasahipunnu sansulu᷊ngnge si tou, ara'e namahia taumata, nanna'o 
saranapane, ara'e naasangkalla saranapa apan nawuli᷊te, arawe 
nabbasangkalla ringannu nassalu. 
4-5Taumata apan nassala᷊ udde ṛinone mamaekka apia sarangkanambone 
apan niasombanganne ringannu tawe su ṛinone. Su tempu i tou 
niasangkala᷊nna nassala᷊, i tou ṛinone mamaekka sarangakanambone su 
tatahuanne, tambannu lai darua pulo᷊ persenna. 
6Su sasamba ipallanna'a arugiannu taumata udde ṛinone mangonggolu 
sambau domba ara'e ambinga apan tawe sangkule wuṛṛu niarega tumuṛṛuttu 
arega apan ipappaatta su Rasanna MAWU. 
7Imam mangonggolu sasamba ipangampunga rosan taumata udde, ne i tou 
sarun ampungannu MAWU. 

Sasamba itattambunna 

8 MAWU nandolokki Musa 

9niapaonggola si Harun wuṛṛu manga anangnge manga atoranna indi su ola'u 
sasamba apan sarangkanambone itattambunna. Imam ṛinone 
mangandangngu sasamba itattambunna su wowon mezbah wuṛṛu niwala 
isudde su alo᷊'engngu ṛabbi, wuṛṛu putungnge sidutu luṛṛenggamma. 
10Napawe sasamba udde nabbali᷊te awu, imam malluṛṛen sala᷊na maautta 
wuṛṛu jubah wuassu linen, ṛinone maṛṛootta awu apan pia tawane wuassu 
wowon mezbah wuṛṛu iaddo su sandiṛṛannu mezbah. 
11Wua'udde i tou ṛinone mangali᷊nnu laubba wuṛṛu mangapiddu awu udde 
su liuddu paddasananna, su tampa apan buatte niṛṛae pangadoannu awu 
udde. 
12-13Suapan marua'allo imam ṛinone makkunuttu alu papputunganna su 
wowon mezbah, mangatokku sasamban itattambunna su wowone, wuṛṛu 
manambunnu tawa sasamban paddarame. Putungnga su wowon mezbah 
ṛinone sidutu luṛṛenggamma tawe wotongnge iwala mappaddumma. 

Sasamba ia'imbe 

14Eteindi manga atoranna su ola'u sasamba ia'imbe su MAWU. Sasamba udde 
ṛinone iapiddu sangkatou wuassu papapulunni Harun su saruannu mezbah. 
15I tou ṛinone manganu sangkangkumma taponna alu᷊ssa wuṛṛu lana 
ringannu amania, ana see itambunna su wowon mezbah maola'a tatiala 
manungku sasamba sarangkanambone udde nionggola su MAWU. Halu᷊run 
sasamba udde ma'alu᷊assa naungngu MAWU. 
16-17Taponna lambene ṛinone olaanna roti tawe ragine wuṛṛu annanannu 
manga imam su tampa apan buatte niṛṛae, eteudde su rallaku 
Rasannu MAWU. Eteudde wageangngu manga imam apan nionggolu MAWU si 
mangitou wuassu sasamba anna. Anna udde lembon susi, ere sasamba 
ipangampunga rosa wuṛṛu sasamba ipallanna'a arugianna. 
18Saran mala᷊nnu-la᷊nnu suapan esakka papapulunni Harun wotongnge 
umanna roti udde; eteudde wageangngi mangitou apan sidutu wuassu anna 
apan nionggola su MAWU. Taumata waine apan napangeṛṛetta anna apan 

buatte niola'a sasamba udde, sarun maasomba asasilaka ana waugu 
atatohassu asasusine. 
19 MAWU nangonggola si Musa manga atoranna indi 
20su ola'u sasamba wuṛṛu mapatenegu sangkatou imam papapulunni Harun. 
Su allo i tou itenega, i tou ṛinone mangonggolu sangkilo taponna wuassu 
gandumma su MAWU. Sambageanganna ionggola su marua'allo wuṛṛu 
lambene su tempo wawallo. 
21Taponna udde ṛinone lo'annu lana, ana see itambunna su pallahanne, 
wua'udde ringa'e iṛṛitanna wuṛṛu ionggola maola'a sasamba ia'imbe. Halu᷊run 
sasamba udde ma'alu᷊assa naungngu MAWU. 
22Ma'oman saran mala᷊nnu-la᷊nnu suapan papapulunni Harun apan itenega 
mabbali᷊ Imam Bahewalla ṛinone mangonggolu sasamba udde. 
Sarangkahewalle ṛinone itambunna maola'a sasamba su MAWU. 
23Suapan sasamba ia'imbe apan ionggolu imam ṛinone sarangkahewalle 
itambunna, saran addio'a imbaṛṛangnga annananna. 

Sasamba aampunga rosa 

24 MAWU nandolokki Musa 
25mangonggola si Harun wuṛṛu manga anangnge manga atoranna indi su 
ola'u sasamba ipangampunga rosa. Winatangnga maola'a sasamba 
ipangampunga rosa ṛinone ṛatanna su tampa pamamototanna winatangnga 
maola'a sasamba itattambunna. Sasamba udde lembon susi. 
26Imam apan nangonggolu sasamba udde ṛinone umanna su tampa apan 
buatte niṛṛae, eteudde su rallaku Rasanna MAWU. 
27Salaiwe isai ara'e salaiwe manga apa apan nangeṛṛetta ṛemessu 
winatangnga udde sarun maasomba asasilaka ana waugu atatohassu 
asasusine. Amungkangngu sambau laubba niaṛṛente'annu daṛṛan 
binatangnga udde, laubba udde ṛinone wansala᷊nna su tampa apan buatte 
niṛṛae. 

28Urinna leta'a apan nipaatta pallahanna ṛemessa sasamba udde ṛinone 
pesanganna. Amungkangngu nipaatta udde urinna atta'a, urinna udde ṛinone 
radassanna ana see ukkasannu ua'e. 
29Suapan taumata esakka sulalu᷊mmu amonannu manga imam botongnge 
umanna sasamba apan lembon susi udde. 
30Winatangnga apan ipaatta su lala᷊ghun pangangampunga rosa apan nianu 
wuassu sambageanganna daṛṛane apan iapidda watukku Wabbo'a Susi, 
ṛinone itambunna ma'oman sara masue wuṛṛu tawe wotongnge annananna. 

Imamatta 7 

Sasamba lal᷊anna'a arugianna 

1Eteindi manga atoranna su ola'u sasamba lala᷊nna'a arugianna. Sasamba 
udde lembon susi. 
2Winatangnga maola'a sasamba ṛinone ṛatanna su pamamototanna 
winatangnga olaanna sasamba itattambunna, ana see daṛṛane iwokka su 
mezbah sandiṛṛanne appata. 
3-4Imam ṛinone mangonggola su wowon mezbah anambon tawan 
binatangnga udde, eteudde: Tole᷊ne apan pia tawane, aṛiwungkalu apan 
uapi'unna lalo᷊ṛṛon tianne, wabbatune wuṛṛu tawane, wuṛṛu wageangngu ate 
apan apianne. 
5Sarangkanambone udde ṛinone itambunna su wowon mezbah maola'a 
sasamba annu MAWU. Sasamba udde eteudde sasamba lala᷊nna'a arugianna. 
6Suapan esakka sulalu᷊mmu amonannu manga imam botongnge uminassa 
ṛemessu sasamba udde, arawe i mangitou ṛinone uminassa su tampa apan 
buatte niṛṛae, ana sasamba udde lembon susi. 
7Su sasamba ipangampunga rosa wuṛṛu sasamba ipallanna'a arugianna 
iappaatta atoranna apan uasulu᷊ngnga, eteudde; Ṛemessu binatangnga apan 
nionggola sasamba maola'a wageangngu imam nangonggollu sasamba udde. 
8Pisin binatangnga lai maola'a pussa'an imam. 

9Suapan sasamba ia'imbe apan itambunna sulalu᷊mmu pallolo᷊anne ara'e 
lahanna sulalu᷊mmu urinna ara'e pangganganna, maola'a wageangngu imam 
apan nangonggolu sasamba udde. 
10Arawe sasamba ia'imbe apan tawe nilaha, mawae ete nilo'annu lana ara'e 
mamara, sarangkanambone wuattu manga imam papapulunni Harun, wuṛṛu 
ṛinone tahianna uasulu᷊ngnga si mangitou. 

Sasamban paddarame 

11Eteindi manga atoranna su ola'u sasamban paddarame apan ionggola 
su MAWU. 
12Amungkangngu sasamba udde ionggola ipa'adiangkamanna, ne ringannu 
winatangnga udde ṛinone ionggola lai roti tawe ragine. Roti udde wotongnge 
maappala wuassu taponna nilo'annu lanan zaitun, wotongnge lai roti 
mamara manipissa apan niwuṛṛannu lana, ara'e kukisse wuassu taponna 
apan niola'a wuassu lanan zaitun. 
13Wali᷊ne wua isudde ṛinone ionggola lai roti apan nappaattu ragi. 
14Wuassu apan hatin doti sambageanganna ṛinone ionggola su MAWU, wuṛṛu 
udde wageangngu imam apan nanganu daṛṛan binatangnga udde wuṛṛu 
namokka su mezbah maola'a sasamban paddarame. 
15Ṛemene ṛinone inasanna su allo binatangnga udde ionggola, saran addio'a 
tawe wotongnge itantangnga maddatingngu tiṛṛabbi marua'allone. 
16Amungkangngu pia sangkatou uaapiddu sasamban paddarame ipanipussa 
riandine, ara'e maola'a sasamban apulun naungnge sassane, salaiwe tawe 
inasanna allo udde abbi. Lambene wotongnge inasanna tiṛṛabine. 
17Amungkangngu su allo atallune ta'e pia lambene, ṛemessa udde ṛinone 
insueanna itambunna. 
18Arawe amungkangngu su allo atallune ṛemessa udde inasanna lai, ne 
sasamba udde tawe sengkamanna wuṛṛu tawe mapangapiddu ala᷊matta su 

taumata udde, ewe'e lai maola'a ipappalli. Taumata apan niuminassa nassala᷊ 
wuṛṛu ṛinone mamasanna pangillule᷊anne. 
19Ṛemessa apan naeṛṛettannu saranapa ipappali ṛinone insueanna itambunna 
wuṛṛu imbaṛṛangnga annananna. Ṛemessu sasamban paddarame tumba'u 
wotongnge annanannu taumata apan tawe nassala᷊. 
20Amungkangngu taumata uminassa ṛemessa udde su tempo i tou tantala᷊nna 
nassala᷊, i tou tate lai mareengnga ala᷊ṛṛana'u Ruata. 
21Amungkangngu sangkatou uminassa ṛemessu sasamba udde napawe i tou 
buatte nangeṛṛetta saranapa apan ipappalli, mawae udde wuassu taumata 
ara'e lai wuassu binatangnga, i tou tate lai mareengnga ala᷊ṛṛana'u Ruata. 
22 MAWU nangonggolu manga atoranna indi si Musa 
23hunam balahannu Israel. Tawan sapi, domba ara'e ambinga tawe 
wotongnge inasanna. 
24Tawan binatangnga apan nate sassane ara'e ana waugu niaṛṛatu 
binatangnga mala᷊ṛṛaga, tawe wotongnge inasanna arawe wotongnge ipaatta 
su hausanne waine. 
25Taumata apan uminassa tawan binatangnga apan botongnge ionggola 
maola'a sasamba annu Ruata, tate lai mareengnga ala᷊ṛṛana'u Ruata. 
26Taumatan Israel salaiwe suapa i tou uatana'a, tawe wotongnge uminassa 
daṛṛan manu'u winalanganna ara'e daṛṛan binatangnga waine. 
27Isai apan nilumawangnga atoranna udde tate lai mareengnga ala᷊ṛṛana'u 
Ruata. 
28 MAWU nangonggolu manga atoranna indi si Musa 
29hunan balahannu Israel. Isai-sai mangapiddu sasamban paddarame, ṛinone 
maṛṛaen sambageanganna maola'a sasamba su MAWU. 
30I tou sassane ṛinone mangapiddu sasamba anna udde. Tawa wuṛṛu sabba'u 
binatangnga udde ṛinone ionggola maola'a sasamba iatoggokka su MAWU. 

31Imam ṛinone manambunnu tawan binatangnga udde su wowon mezbah, 
arawe roone uddewe wageangngu manga imam. 
32Palangnge aikkatanna ṛinone ionggola maola'a sasumbala niṛṛae 
33su imam apan nangonggolu daṛṛa wuṛṛu tawan sasamban paddarame udde. 
34Ro'o wuṛṛu palangnge aikkatanna uddewe aonggola apan buatte 
niṛṛaen MAWU wuassu sasamba iatoggoku walahannu Israel wuṛṛu ionggola 
su manga imam. Eteudde sasumbalan walahannu Israel su manga imam 
saran mala᷊nnu-la᷊nnu. 
35Wuassu anna apan nionggola su MAWU, ete wageangnge udde apan 
nionggola si Harun wuṛṛu manga anangnge su allo i mangitou itenega 
maṛiaddi imam. 
36Su allo udde MAWU namarenta walahannu Israel tadea'u wuassu sasamban 
mangitou, wageangnge udde wuattu manga imam. Atoranna udde ṛinone 
tuṛṛutannu walahannu Israel saran mala᷊nnu-la᷊nnu. 
37Etearoddi manga atoranna su ola'u sasamba itattambunna, sasamba 
ia'imbe, sasamba ipangampungnga rosa, sasamba lala᷊nna'a arugianna wuṛṛu 
sasamban paddarame. 
38MAWU nangonggolu manga parenta udde si Musa su Wowon Sinai su tempo 
i Tou nandolokku walahannu Israel nangonggolu sasamba su wadda'u Sinai. 

Imamatta 8 

I Musa nanenegi Harun wuṛṛu manga anangnge 
(Sab. 29:1-37) 

1I MAWU nabbisara si Musa, 
2“Waggoite i Harun wuṛṛu manga anangnge wuṛṛu apira'e laubbu imam, 
lanan lala᷊ghu, sambau sapi esakka saṛṛen tumuwo maola'a sasamba 
ipangampunga rosa, darua domba esakka wuṛṛu sangkula᷊'a roti tawe ragine. 
3Ana see doloṛṛa'e anambon walahannu Israel ma'ammulla su saruannu 
ngaran Rasang-Ku.” 

4I Musa tinumuṛṛutta apa apan nirolokku MAWU. Su tempo anambon taumata 
naammule su tampa udde, 
5i Musa nabbisara si mangitou, “Apan ta'u mammanaranna orassa indi 
eteudde parentan MAWU.” 
6Ana see i tou nandolokki Harun wuṛṛu manga anangnge niaparisikka su 
saruanne wuṛṛu niapawaresi watanganne. 
7Wua'udde i tou nalluṛṛeten laubbu imam si Harun: kemeja, papeṛṛetta wuṛṛu 
jubah. Wuṛṛu lai laubbu imam apan niwa'issa su lawassa ringannu aiinne 
wuassu mala᷊ṛṛenessa alu᷊ssa. 
8Ana see i tou nalluṛṛen lali᷊ndumma ro'o si Harun, wuṛṛu sulalu᷊mmu 
lali᷊ndumma ro'o udde niapasutta Urim wuṛṛu Tumim. 
9Ana see i tou nama'issu paporongnga su puan i Harun, wuṛṛu su 
paporongnga udde i tou nangelen lalo᷊gakka wula᷊wanna, apan mattiala 
manungku i Harun naola'e pussa'an MAWU. Sarangkanambone udde niola'i 
Musa tumuṛṛuttu parentan MAWU si tou. 
10Ana see i Musa nangangu lana lala᷊ghu wuṛṛu niwuṛṛa su 
Rasanna MAWU wuṛṛu ala᷊wo'u saranapane. Ringannu aroddi 
sarangkanambone niṛṛae su MAWU. 
11Addio'a wuassu lana udde nialassa paapitu su wowon mezbah wuṛṛu 
anambon saranapane, see lai su wowon tampan kua'e wuṛṛu apampakke. 
Ringannu aroddi sarangkanambone niṛṛae su MAWU. 
12Wua'udde i Musa nanenegi Harun ringannu nallali᷊nnu addio'a lanan 
lala᷊ghu su puane. 
13Ana see i tou nandolokku manga ana'i Harun niaparisikka su saruanne. I 
tou nalluṛṛen kameja wuṛṛu papeṛṛetta. Ana see i tou nama'issu paporongnga 
su puan mangitou ere buatte niparentan MAWU si tou. 

14Wua'udde i Musa nanganute sapi esakka saṛṛen tumuwo maola'a sasamba 
aampunga rosa. I Harun wuṛṛu manga anangnge nangandangngu liman 
mangitou su puan binatangnga udde. 
15Ana see i Musa namopotta wuṛṛu nanganu sambageanganna wuassu 
daṛṛane. Daṛṛa udde niwuṛṛan tali᷊maddone su manga tatandu'a su manga 
pabbuuannu mezbah, tadea'u mezbah udde iṛṛae hanan Duata. Daṛṛa 
lambene niwokkan tou su apampakku mezbah. Etearoddi olangnge mezbah 
udde niola'a susi wuṛṛu niṛṛae hanan MAWU. 
16Wuassu sapi apan wakkute nipototta udde, i Musa nanganu anambon 
aṛiwungkalune apan uaoossa lalo᷊ṛṛon tianne, wabbatune ringannu tawane 
wuṛṛu wageangnge apianne wuassu atene. Sarangkanambone udde 
nitambunna su wowon mezbah. 
17Arawe ṛemessu sapi udde, pisine, lalo᷊ṛṛon tianne nasutta lai tinaine, 
nariaddi ahewallu sapi udde tabene'e manga wageangnge apan buatte niṛṛae 
nitambunni tou su liuddu paddasananna ere buatte niparentan MAWU. 
18Wua'udde i Musa nanganu domba esakka maola'a sasamba itattambunna, 
ana see i Harun wuṛṛu manga anangnge nangandangngu lima mangitou su 
wowon puan domba udde. 
19I Musa naṛṛata domba udde ana see daṛṛane niwokka su mezbah 
sandiṛṛanne appata. 
20-21Ana see winatangnga udde nitatadda wuṛṛu lalo᷊ṛṛon tianne see leddane 
niukkassu ua'e. Pua, tawane, wuṛṛu lambene wuassu ṛemessu domba esakka 
udde nitambunni tou maola'a sasamba itattambunna su wowon mezbah ere 
buatte niparentan MAWU si tou. Halu᷊run anna udde ma'alu᷊assa 
naungngu MAWU. 
22Ana see i Musa nanganu domba esakka sambau lai niola'a sasamba 
mapatenegu imam. I Harun wuṛṛu manga anangnge nangandangngu liman 
mangitou su wowon puan domba udde, 

23ana see i Musa naṛṛata domba udde. Wua'udde i tou nanganu addio'a 
daṛṛan binatangnga udde, wuṛṛu niwuṛṛa su tali᷊ngan i Harun aikkatanna, 
wuṛṛu su inangngu lima aikkatanna. 
24Wua'udde i tou napaundanin manga ana'i Harun, ana see i tou lai namuṛṛan 
addio'a daṛṛan su tali᷊nga mangitou aikkatanna, wuṛṛu su inangngu 
tali᷊maddo ledda mangitou. Daṛṛa lambene nialassa su mezbah sandiṛṛanne 
appata. 
25I Musa nanganu tawan domba udde, tole᷊ne apan matawa, anambon 
aṛiwungkalu apan uapi'unna lalo᷊ṛṛon tianne, wageangnge apan apianne 
wuassu atene, wabbatune wuṛṛu tawane wuṛṛu leddane aikkatanna. 
26Wuassu ula'a apan lalo᷊ṛṛoannu roti apan tawe ragine apan buatte nionggola 
su MAWU, i Musa nanganu sambau roti maappalla apan niola'u lana wuṛṛu 
sambau roti manipissa. Roti udde niandangnga su wowon tawa wuṛṛu su 
palangngu domba aikkatanna. 
27Sarangkanambone niandangnga su liman i Harun wuṛṛu manga anangnge, 
ana see i mangitou nangonggola maola'a sambau sasamba iattogokka 
su MAWU. 
28Napawe i Musa buatte nanganu anna udde wuassi mangitou wuṛṛu 
nitambunna su wowon mezbah, suadio'a ringannu sasamba itattambunna 
maola'a sasamban patatenega. Halu᷊run sasamba anna udde ma'alu᷊assa 
naungngu MAWU. 
29Ana see i Musa nanganu ro'on domba udde wuṛṛu nionggola maola'a 
sasamba iattogokka su MAWU. Eteudde wageangngi Musa wuassu domba 
esakka apan nionggola su lala᷊ghun patatenegu imam. Sarangkanambone 
udde niola'i Musa ere buatte niparentan MAWU si tou. 
30Wua'udde i Musa nanganu sambageanganna wuassu lanan lala᷊ghu wuṛṛu 
sambageanganna daṛṛa apan uaraddo su wowon mezbah, ana see nialassa si 
Harun wuṛṛu manga anangnge see lai su laubbi mangitou. Ringannu 
olangnge aroddi i Musa naṛṛae mangitou wuṛṛu laubbi mangitou su MAWU. 

31Wua'udde i Musa nabbisara si Harun wuṛṛu manga anangnge, “Lahate 
ṛemessu sasamba udde su saruannu ngaran Dasannu MAWU. Tumuṛṛuttu 
parentan MAWU, ṛinone inasanni yamiu isudde ringannu roti sasamban 
patatenega apan uaraddo su ula᷊'a. 
32Ṛemessa wuṛṛu roti lambene ṛinone itambunni yamiu ma'oman sara masue. 
33Ala᷊nnune pitu allo imbaṛṛangnga i yamiu manantangngu 
Rasannu MAWU ma'oman sara lala᷊ghun patatenegu muddussa. 
34MAWU namarenta tadea'u apa apan olaanni ite allo indi lai olaanna 
sarangkalo᷊'engnge. Ringannu manga lala᷊ghun udde manga rosanu 
niampunganna. 
35Ala᷊nnune pitu allo, allo wuṛṛu ṛabbi, yamiu ṛinone uatana'a su saruannu 
ngaran Dasanna mapaamattu sarangkanambone apan irolokku MAWU. 
Amungkangngu i yamiu maddiri tumuṛṛutta, i yamiu sarun mate. Eteudde 
apan nirolokku MAWU si ya'u.” 
36Ana see i Harun wuṛṛu manga anangnge tinumuṛṛutta sarangkanambone 
apan nirolokku MAWU si Musa. 

Imamatta 9 

I Harun nangonggolu sasamba 

1Massallo apawe nali᷊udde lala᷊ghun patatenega, su allo aualu᷊ne, i Musa 
namago si Harun wuṛṛu manga anangnge see lai manga piaṛṛa'u walahannu 
Israel. 
2Unni Musa si Harun, “Panganute sambau sapi esakka saṛṛen tumuwo wuṛṛu 
sambau domba esakka, itarua udde ṛinone tawe sangkulle. Onggola᷊'e 
binatangnga darua udde su MAWU, sapi esakka maola'a sasamba 
ipangampungnga rosa, wuṛṛu domba esakka maola'a sasamba itattambunna. 
3Ana see doloṛṛa'e walahannu Israel mangonggolu sambau ambinga esakka 
maola'a sasamba ipangampunga rosa wuṛṛu sambau ana'u sapi wuṛṛu 

sambau lai ana'u domba apan sambau-sambau uukke santonna wuṛṛu tawe 
sangkulle maola'a sasamba itattambunna. 
4Doloṛṛa'e lai i mangitou mangonggolu sambau sapi esakka wuṛṛu sambau 
ambinga esakka maola'a sasamban paddarame. Sarangkanambone udde 
ṛinone ionggoli mangitou su MAWU suadio'a ringannu sasamba ia'imbe apan 
pia lanane, ana waugu allo indi MAWU nirumanta ringanni mangitou.” 
5Sarangkanambone apan nitanatan Musa niapiddi mangitou su saruannu 
Rasanna, wuṛṛu ṛuanganna sarangkanambone naammulla isudde 
mattaṛṛamawu su MAWU. 
6Ana see i Musa nabbisara, “MAWU nandolokki yamiu niapaola'a indi tadea'u 
i yamiu wotongnge maasilo semakku darantan MAWU.” 
7Wua'udde i tou nabbisara si Harun, “Roote watukku mezbah wuṛṛu 
panaddiate sasamba ipangampungnga rosa wuṛṛu sasamba itattambunna, 
tadea'u rosanu wuṛṛu rosan ṛuangannu ampungannu MAWU. Ola'e udde ere 
buatte niparentan MAWU.” 
8Ne i Harun inaite watukku mezbah wuṛṛu naṛṛata sapi esakka apan sarun 
ionggola maola'a aampunga rosane sassane. 
9Manga ana'i Harun nanogokku daṛṛan binatangnga udde si Harun, wuṛṛu i 
tou nangammon tali᷊maddone sulalu᷊mmu daṛṛa udde, apiddu namuṛṛa su 
manga tatandu'a su mezbah pabbuuanne appata. Wua'udde daṛṛa lambene 
niwokka su apampakku mezbah. 
10Tawa, wabbatune wuṛṛu wageangnge apianne wuassu winatangnga udde 
nitambunni tou su wowon mezbah, ere buatte niparentan MAWU si Musa. 
11Arawe ṛemessa wuṛṛu pisin binatangnga udde nitambunna su liuddu 
paddasananna. 
12Wua'udde i Harun namototta binatangnga maola'a sasamba itattambunna 
hunan batanganne sassane. Manga ana'i Harun namasingkattu daṛṛa udde si 
tou, ana see i tou namokka mezbah sandiṛṛanne appata. 

13Wua'udde i mangitou nanantilla si tou pua wuṛṛu manga wageangnge 
waine wuassu winatangnga udde, wuṛṛu nitambunni tou su wowon mezbah. 
14Wua'udde lalo᷊ṛṛon tianne wuṛṛu palangngu binatangnga udde niukkassa 
wuṛṛu nitambunni tou ringannu sasamba itattambunna su wowon mezbah. 
15Wua'udde i tou nangonggolu sasamba ambinga maola'a sasamba aampunga 
rosan taumata. Ambinga udde nipototti tou ere su sasamba pinangampunga 
rosane sassanee. 
16Wua'udde i tou nanganu binatangnga maola'a sasamba iatattambunna, 
wuṛṛu nionggoli tou tumuṛṛuttu atoranna. 
17Wua'udde i tou nangonggolu sasamba ia'imbe; i tou nanganu taponna 
sangkangkumma, wuṛṛu nitambunni tou su wowon mezbah. Udde tatambane 
su sasamba itattambunna mamiallo. 
18Ana see i tou naṛṛata lai sapi esakka sambau wuṛṛu domba esakka sambau 
maola'a sasamban paddarame su taumata. Manga ana'i Harun nanoggokku 
daṛṛan binatangnga udde si tou, ana see i tou namokka su mezbah 
sandiṛṛanne appata. 
19Wageangnge apan pia tawane wuassu sapi wuṛṛu ambinga udde niaddo 
mangitou 
20su wowon do'on binatangnga darua udde, ana see nitambunni Harun su 
wowon mezbah. 
21Ro'o wuṛṛu palangnge aikkatanna udde nionggola maola'a sasamba 
iattogokka su MAWU. Eteudde wageangngu manga imam, ere buatte 
nirolokki Musa. 
22Napawe buatte nangonggolu anambon sasamba udde, i Harun namatten 
limane su wowon ṛuangannu Israel wuṛṛu nangala᷊matta si mangitou, ana see 
i tou sinumossokke. 

23Wua'udde i Musa wuṛṛu i Harun sinumuttate sulalu᷊mmu Rasannu MAWU. 
Wua'udde itarua sinumabangnga wuṛṛu nangala᷊matta ṛuanganna. Ana see 
anambon ṛuangannu Israel naasilo semakku darantan MAWU. 
24Inaṛṛombanganne MAWU nanossokku putungnga apan nanutungnga 
na'oman sara nasue sasamba itattambunna wuṛṛu manga wageangnge apan 
pia tawane su wowon mezbah. Su tempo ṛuangannu Israel naasilo i mangitou 
mangngintuli᷊ wuṛṛu apiddu nassubba. 

Imamatta 10 

Rosan Nadab wuṛṛu Abihu 

1Su allo sambau i Nadab wuṛṛu i Abihu, manga ana'i Harun, nanganu tanpan 
putungngu sambau-sambau wuṛṛu tinaṛṛoannu waṛṛa. Ana see itarua 
nangaddon amania su putungnga udde wuṛṛu nionggola sasamba su MAWU. 
Arawe putungnga udde tawe waresi ana waugu MAWU tawe nandolokki 
tarua niapaonggolu sasamba. 
2Ne MAWU nandantan putungnga apan nanutungnga sitarua na'oman sara 
nate su Rasannu MAWU. 
3Ana see i Musa nabbisara si Harun, “Eteudde apan niapasingkattu MAWU su 
tempo i Tou nabbisara, ‘Sarangkanambone apan mangngimbe si Ya'u ṛinone 
mangaddata asasusi-U. I Ya'u sarun mapali᷊atta'u awawantu-U su ahewallu 
walahanna-Ku.’ ” Arawe i Harun mala᷊nna-la᷊nnaba. 
4Wua'udde i Musa namago si Misael wuṛṛu si Elsafan, manga ana'i Uziel, 
tuṛṛangngu iamangngi Harun. Unni tou si mangitou, “Rantate inawarendi, 
ala᷊ppe winalu᷊nannu tuṛṛangngu su Rasannu MAWU wuṛṛu addoa'e su; liuddu 
paddasananna.” 
5I mangitou nirumanta wuṛṛu nangapiddu manga winalu᷊nanna apan ta'e 
lalu᷊ṛṛeannu laubba udde watukku liuddu paddasananna, ere buatte nirolokki 
Musa. 

6Ana see i Musa nabbisara si Harun wuṛṛu manga anangnge waine, eteudde 
i Eleazar wuṛṛu i Itamar, “Arie pabbala'a utangngu tawe aṛṛoanna, wuṛṛu arie 
panggesa'a laungngu apan mapali᷊atta'a manungku iraddua massusa wuṛṛu 
lullalo᷊. Amungkangngu iradua ma'ola'a aroddi, iradua sarun mate, wuṛṛu 
anambon ṛuangannu Israel asa'uannu MAWU. Arawe anambon taumatan 
Israel waine wotongnge lumalo᷊n duang katou apan nate ana waugu 
putungnga wuassu MAWU. 
7Imbaṛṛangnga manantangngu Rasannu MAWU tadea'u i yamiu tawe mate, 
ana waugu amungkangngu i yamiu buatte nitenegu lanan lala᷊ghun 
iapa'imbe MAWU.” I mangitou na'ola'a ere buatte niwisaran i Musa. 

Atoranna su manga imam 

8 MAWU nabbisara si Harun, 
9“Napawe buatte na'inumma ua'e anggore ara'e ua'e ma'awu'anna, i'o wuṛṛu 
manga anangngu imbaṛṛangnga sumutta sulalu᷊mmu Rasang-Ku. 
Amungkangngu i yamiu lumawangnga atoranna udde, i yamiu sarun mate. 
Parenta udde sarun daringiṛṛannu anambon papapulunnu. 
10I yamiu ṛinone wotongnge mapadaṛṛalan apan niṛṛae su Ruata, wuṛṛu tawe 
niṛṛae suwallatu nassala᷊ wuṛṛu tawe nassala᷊. 
11Anambon tita apan Ta'u nionggola si'o wuassi Musa, ṛinone wotongnge 
iaṛṛa'i yamiu su walahannu Israel.” 
12I Musa nabbisara si Harun wuṛṛu su anangnge darua, i Eleazar wuṛṛu i 
Itamar, “Panganute gandumma lambene wuassu anna apan nionggola 
su MAWU. Wuassu taponna udde ola'e roti apan tawe ragine, ana see ante su 
sandiṛṛannu mezbah, ana waugu sasamba udde lembon susi. 
13Roti udde ṛinone annananna su tampa apan susi, ana waugu wuassu anna 
apan nionggola sasamba su MAWU, roti udde maola'a wageangngu wuṛṛu 
manga anangngu esakka. Eteudde parentan MAWU si ya'u. 
14Arawe i yamiu wuṛṛu manga anangngu esakka wuṛṛu wawine wotongnge 
uminassa ro'on sasamba nitogokka wuṛṛu palangngu sasamba apan niṛṛae. 

Eteudde wageangngu manga imam wuassu sasamban paddaramen 
walahannu Israel. I yamiu wotongnge umanna ala᷊wo'u anna su tampa apan 
tawe ipappalli. 
15Palangnga sasamba apan niṛṛae wuṛṛu ro'on sasamba nitogokka udde 
ṛinone iapidda suadio'a ringannu tawa wuṛṛu sasamba itattambunna maola'a 
sasamba iṛṛae su MAWU. Manga wageangnge udde maola'a pussaanu wuṛṛu 
manga anangngu saran mala᷊nnu-la᷊nnu, ere buatte niparentan MAWU.” 
16Wua'udde i Musa naiwalo᷊ su ola'u ambinga maola'a sasamba 
ipangampunga rosa. I tou nipasingkatanna manungku ambinga udde buatte 
nitambunna wangu. Olangnge udde i Musa naasa'u si Eleazar wuṛṛu si 
Itamar, wuṛṛu i tou nabbisara si mangitou, 
17“Anio sasamba ipangampunga rosa udde nianni yamiu su tampa apan susi? 
Sasamba udde lembon susi; MAWU nangonggolla si'o, tadea'u rosan taumatan 
Israel ampunganna. 
18Daṛṛan ambinga udde tawe niapidda su Rasannu MAWU, nariaddi ṛinone 
sasamba udde annananni yamiu isudde ere buatte ta'u niparenta.” 
19Sasimbakki Harun, “Atonna allo indi ṛuangannu Israel buatte nangonggolu 
sasamba aampunga rosa wuṛṛu sasamba itattambunna su MAWU. Salaiwe 
aroddi, asasilaka indi naṛṛia'e si ya'u. Unnu wisara allo indi ya'u umanna 
sasamba ipangampunga rosa udde, apa MAWU malu᷊assa si ya'u?” 
20I Musa naapemdamma malu᷊assa ringannu sasimbakka udde. 

Imamatta 11 

Manga winatangnga apan tawe ipappalli wuṛṛu ipappalli 
(Tah. 14:3-21) 

1 MAWU nangonggola si Musa wuṛṛu si Harun manga atoranna indi 
2-3su walahannu Israel. Anambon binatangnga apan mabbiakka su 
ammaranne wuṛṛu paarua sumappa wuṛṛu anuune wua'udde tawe ipappalli 
wuṛṛu wotongnge inasanni yamiu. 

4-6Imbaṛṛangnga uminassa unta, pelanduk ara'e kelinci. Winatangnga udde 
ipappalli ana waugu salaiwe paarua sumappa, anuune tawe nawa'a. 
7Imbaṛṛangnga uminassa wawi. Winatangnga udde palli, ana waugu salaiwe 
anuune nawa'a, i tou tawe sumappa paarua. 
8Ṛeme imbaṛṛangnga inasanna wuṛṛu winalu᷊nanne lai tawe wotongnge 
indinganna ana waugu winatangnga udde palli. 
9I yamiu wotongnge uminassa ala᷊wo'u inassa pia papaidde wuṛṛu pia 
onamme. 
10-12Winatangnga apan mabbiakka sulalu᷊mmu ua'e arawe tawe papaidde 
wuṛṛu tawe onamme uddewe palli, nariaddi tawe wotongnge inasanna, 
wuṛṛu winalu᷊nanne tawe wotongnge indinganna. 
13-19Su wallatu manga manu'u winalanganna, apan manansunna indi 
imbaṛṛangnga inasanna ana waugu palli: manu'a rajawali, manu'a hantu, 
ala᷊wo'u asiaṛṛe, nasar, gagak, manu'a unta, camar, blekok wuṛṛu ala᷊wo'u 
hatin baṛṛoa, undan, manu'a kasa wuṛṛu pani'i. 
20Anambon winatangnga maradio'a apan pia papaidde uddewe palli, 
21tabbene'e iapa wotongnge sumolo'a. 
22Nariaddi saṛṛappalanna, jangkerik wuṛṛu saṛṛappalanna ma'elomma 
wotongnge inasanna. 
23Arawe ala᷊wo'u wale᷊'a waine apan pia papaidde wuṛṛu lai tuttondo udde 
ipappalli. 
24-28Sangkatou nabbali᷊ maarantinna maddatingngu matannallo umattuppa 
amungkangngu i tou nangindingnga winalu᷊nannu winatangnga indi: 
winatangnga apan pia anuune, tabene'e anuune nawa'a wuṛṛu sussappa 
paarua, wuṛṛu winatangnga leddane appata wuṛṛu pia aalakke. Isai-sai apan 
mangapiddu hatin winalu᷊nannu winatangnga udde ṛinone mabbansalla 
laungnge, arawe i tou ta'e maarantinna maddatingngu matannallo 
umattuppa. 

29-30Wala᷊won leta'a, wala᷊wo wahewalla, wala᷊wo ti'o, kadal, ala᷊wo'u hatin 
aakka, landak, bengkarung, watto'a wuṛṛu tingkaru uddewe ipappalli. 
31Isai-sai apan nangindingnga winatangnga udde ara'e winalu᷊nanne mabbali᷊ 
ma'arantinna maddatingngu matannallo umattuppa. 
32Amungkangngu winalu᷊nannu winatangnga udde nanawo su sambau 
saranapa, ne saranapa udde mabbali᷊ ma'arantinna. Olangnge udde mariaddi 
su ala᷊wo'u hatin saranapa wuassu alu, mala᷊ṛṛenessa, pisi, ara'e nasa 
karongnga wuṛṛu tawe maola'a hatto su ola'u saranapa udde i pappaatta. 
Saranapa udde ṛinone ilakkumma sulalu᷊mmu ua'e, arawe sidutu 
ma'arantinna maddatingngu matannallo umattuppa. 
33Amungkangngu winalu᷊nanna udde nanawo sulalu᷊mmu urinna leta'a, 
ala᷊wo'a sulalu᷊mmu urinna udde mabbali᷊ ma'arantinna, wuṛṛu urinna udde 
ṛinone pesanganna. 
34Anna apan niawosoannu ua'e wuassu urinna udde mabbali᷊ ma'arantinna, 
wuṛṛu ua'e sulalu᷊mmu urinna udde lai ma'arantinna. 
35Ala᷊wo'u saranapa apan nanawo su winalu᷊nanna udde mabbali᷊ 
ma'arantinna. Sunggilla ara'e tampan panambunanna wuassu leta'a apan 
naeṛṛetannu winalu᷊nanna udde ṛinone pesanganna ana waugu ma'arantinna. 
36Tabbene'e ali᷊matan kua'e ara'e paṛṛihi, ala᷊wo'a waine mabbali᷊ 
ma'arantinna amungkangngu aeṛṛetannu winalu᷊nanna. 
37Amungkangngu winalu᷊nanna udde manawo su wualanna apan sarun iasi'a, 
wualanna udde sidutu waresi. 
38Arawe amungkangngu wualanna udde tantala᷊nna ilallakumma sulalu᷊mmu 
ua'e ana see nanawoannu winalu᷊nanna udde, ne wualanna udde nabbali᷊ 
ma'arantinna. 
39Isai apan napangassa winalu᷊nannu winatangnga apan tawe ipappalli 
mabbali᷊ ma'arantinna maddatingngu matannallo umattupa. 

40Taumata apan uaapidda ara'e niumanna winalu᷊nanna udde ṛinone 
mabbansalla laungnge, arawe i tou sidutu ma'arantinna madatingngu 
matannallo umattupa. 
41-42Anambon binatangnga apan uaṛṛulunna su leta'a, mawae ete tuttondo, 
ara'e leddane appata ara'e leddane manambo, uddewe ipappalli wuṛṛu udde 
imbaṛṛangnga inasanna. 
43Imbaṛṛangnga ma'ola'a watangannu ma'arantinna ringannu uminassa 
winatangnga hatine udde. 
44Ete i Ya'u MAWU Ruatanu, ana waugu udde paariagaite tadea'u i yamiu 
sidutu susi, ana waugu i Ya'u susi. 
45Ete i Ya'u Ruatanu apan nangapiddi yamiu sinumabbangnga wuassu Mesir, 
tadea'u i Ya'u wotongnge maola'a Ruatanu. Ṛinone i yamiu susi, ana waugu 
i Ya'u susi. 
46Eteudde atoranna su ola'u winatangnga, nasutta lai manu'u winalanganna, 
winatangnga apan mabbiakka sulalu᷊mmu ua'e wuṛṛu uaṛṛulunna su leta'a. 
47I yamiu wotongnge ma'ellega paṛṛalane wuṛṛu ma'arantinna, su wallatu 
winatangngu apan botongnge inasanna wuṛṛu winatangnga apan tawe 
wotongnge inasanna. 

Imamatta 12 

Lal᷊aghun mapaaukassu wawine napawe buatte nangunsiwe 

1 MAWU nangonggolu manga atoranna indi si Musa 
2su hunawalahannu Israel. Amungkangngu sangkatou wawine 
manungkangngu ana'a esakka, ne ala᷊nnune pitu allo wawine udde 
ma'arantinna ere lai su tempo i tou tantala᷊nna aamatannu radda'u wawine. 
3Su allo aualu᷊ne anangnge ṛinone sunatanna. 
4Napawe nali᷊udde tallu pulo᷊ tallu su allone lai wawine udde sidutu 
ma'arantinna ana waugu ta'e a'amatannu daṛṛa. I tou tawe wotongnge 
mangindingnga manga saranapa apan ipappaatta ipattaṛṛamawu wuṛṛu tawe 

wotongnge sumutta su Rasanna MAWU ma'oman sara tempo i tou maola'a 
susi. 
5Amungkangngu sangkatou wawine nanungkangngu ana'a wawine, ne 
ala᷊nnu mapulo᷊ appata su allone wawine udde ma'arantin, ere lai su tempo i 
tou pia radda'u wawine. Napawe nali᷊udde annummu pulo᷊ annumma su 
allone lai wawine udde sidutu ma'arantinna ana waugu ta'e a'amatannu 
daṛṛa. 
6Napawe nali᷊udde tempone i tou na'ukkassa, mawae ana waugu buatte 
nanungkangnga ana'a esakka ara'e wawine, wawine udde ṛinone 
mangapiddu sasamba su imam su saruannu ngaran Dasanna MAWU. Sasamba 
udde erenai sambau ana'u domba uukke santonna maola'a sasamba 
itattambunna, wuṛṛu sambau manu'a merpati saṛṛen tumuwo ara'e 
bakiangnga saṛṛen tumuwo maola'a sasamba ipangampungnga rosa. 
7Imam ṛinone manantillu sasambane su MAWU wuṛṛu ma'ola'a lala᷊ghun 
ipamapassa rosan bawine udde, ma'oman sara i tou mabbali᷊ waresi. Nariaddi 
eteudde apan manarannu sangkatou wawine napawe i tou buatte 
nanungkangnga. 
8Amungkangngu wawine udde tawe maasaddia sambau ana'u domba, i tou 
ṛinone mangapiddu ruan bau manu'a merpati saṛṛen tumuwo ara'e 
bakiangnga saṛṛen tumuwo; sambau maola'a sasamba itattambunna wuṛṛu 
sambau lai maola'a sasamba ipangampungnga rosa. Imam ṛinone ma'ola'a 
lala᷊ghun ipamappassa rosan bawine udde, ne i tou nabbali᷊te waresi. 

Imamatta 13 

Atoranna su ola'u radda'u pisi apan ma'atautta 

1 MAWU nangonggolu manga parenta indi si Musa wuṛṛu si Harun; 
2Amungkangngu pia sangkatou uatahuanna haṛṛuatta, ara'e pinsulla ara'e 
attiawu su pisine apan botongnge maaola'a radda'u pisi apan ma'ata'utta, i 
tou ṛinone iapidda ringannu imam papapulunni Harun. 

3Imam ṛinone mamarikissa wageangnge mataddu'a su pisin taumata udde. 
Amungkangngu waṛṛabbissa apan uatuwo su wageangnge udde mabbali᷊te 
mawira, wuṛṛu wageangnge apan mataddu'a asiloanna mallalu᷊manna 
wuassu pisi isudde, taumata udde maradda'a pisi apan maata'utta. Imam 
ṛinone mamasingkatta manungku taumata udde ma'arantinna. 
4Arawe amungkangngu wageangnge apan mataddu'a udde mawira wuṛṛu 
tawe mala᷊lu᷊mma wuassu wageangngu pisi isudde, wuṛṛu waṛṛabissa su 
wageangnge udde tawe nabbali᷊ mawira, taumata udde ṛinone iṛṛae ala᷊nnune 
pitu allo. 
5Su allo appitune, imam ṛinone mamarikissa si tou apia. Wuṛṛu 
amungkangngu tumuṛṛuttu addapanne radda'a udde ta'e aroddi wuṛṛu tawe 
nilumewa, taumata udde ṛinone iṛṛae pitu allo ala᷊nnune apia. 
6Su allo appitune imam ṛinone mamarkissa si tou apia, wuṛṛu amungkangngu 
wageangnge apan maradda'a udde mala᷊bbukke wuṛṛu tawe nilumewa, imam 
ṛinone mamasingkatta manungku taumata udde waresi. Udde radda'u pisi 
apan tawe maata'utta. Taumata udde ṛinone mabbansalla laungnge wuṛṛu i 
tou nabbali᷊te waresi. 
7Arawe amungkangngu napawe buatte niapasingkattu imam manungku 
radda'u taumata udde tawe maali᷊u, i tou ṛinone sumaruanna apia su imam. 
8Imam ṛinone mamarikissa apia, wuṛṛu amungkangngu raddange ma'ali᷊u, 
taumata udde pasingkatta ma'arantinna; i tou uatahuanna radda'u pisi apan 
ma'ata'utta. 
9Sangkatou apan maradda'a pisi apan ma'ata'utta ṛinone iapidda ringannu 
imam. 
10Amungkangngu tumuṛṛuttu parikissu imam su pisin taumata udde pia 
haṛṛuatta mawira apan nabbali᷊ pinsulla wuṛṛu waṛṛabbissa su wageangnge 
udde nabbali᷊ mawira, 

11taumata udde uatahuanna radda'a pisi apan ma'ata'utta. Imam ṛinone 
mamasingkatta manungku taumata udde maradda'a. I tou salaiwe tawe iṛṛae, 
ana waugu natualage manungku i tou ma'arantinna. 
12Amungkangngu imam naasilo manungku attiawu udde nilumewate wuassu 
pua naddatingngu ledda, 
13wuṛṛu tumuṛṛuttu parikissi tou manungku radda'a udde nilumewate su 
ahewallu wadangnga wuṛṛu ahewallu pisine nabbali᷊te mawira, taumata 
udde iapasingkatta waresi. 
14Arawe amungkangngu nilumapputa ibbongnga imam ṛinone mamarikissa 
apia. 
15Amungkangngu udde ibbongnga, taumata udde ṛinone ipasingkatta 
ma'arantinna, ana waugu uatahuanna radda'a pisi apan ma'ata'utta. 
16Arawe amungkangngu ibbongnga udde napia wuṛṛu nabbali᷊ mawira apia, 
taumata udde ṛinone sumaruanna imam 
17maiparikissa apia. Amungkangngu ibongnga udde nabbali᷊te mawira, imam 
mamasingkatta manungku taumata udde waresite. 
18Amungkangngu sangkatou pia pinsulla apan napiate, 
19arawe su lannangnge tinumuwo ninsulla mawira ara'e attiawu uaṛṛamutta, 
taumata udde ṛinone sumaruanna imam 
20maiparikissa. Amungkangngu attiawu aellehanna mallalu᷊manna wuassu 
pisi isudde wuṛṛu waṛṛabbisa su wageangnge udde nabbali᷊te mawira lai, 
imam ṛinone mamasingkatta taumata udde ma'arantinna. Pinsulla udde 
panattaṛṛannu radda'a apan ma'ata'utta. 
21Arawe amungkangngu tumuṛṛuttu parikissu imam waṛṛabissa su 
wageangnge udde tawe nabbali᷊ mawira, wuṛṛu wageangnge udde tawe 
mallalu᷊manna wuassu pisi maranine, tumba'u i tou mabbiranna, taumata 
udde ṛinone iṛṛae pitu allo ala᷊nnune. 

22Amungkangngu attiawu udde nilumewa, imam ṛinone mamasingkatta 
taumata udde ma'arantinna ana waugu i tou uapendamma radda'a pisi apan 
ma'ata'utta. 
23Arawe amungkangngu attiawu udde tawe nawalu᷊ wuṛṛu tawe lai 
nilumewa, udde tumba'u lanna'u pinsulla, ne taumata udde iapasingkatta 
waresi. 
24Amungkangngu sangkatou nale᷊ssa ana waugu nalo᷊so, ana see pisi su lessa 
udde nabbali᷊ mawira ara'e mawira uaṛṛamutta, 
25imam ṛinone mamarikissa si tou. Amungkangngu waṛṛabissa su 
wageangnge udde nabbali᷊ mawira wuṛṛu lessane mallalu᷊manna wuassu pisi 
maranine, ne radda'u pisi apan ma'ata'utta nali᷊ute su lessa nalo᷊so udde, 
wuṛṛu imam ṛinone mamasingkatta manungku taumata udde ma'arantinna. 
26Arawe amungkangngu waṛṛabbisa su tampa udde tawe naola'a mawira 
wuṛṛu wageangnge udde tawe mallalu᷊manna wuassu pisi maranine, tumba'u 
ere ola'u wakku lihidde, ne taumata udde ṛinone iṛṛae ala᷊nnune pitu allo. 
27Su allo appitune imam ṛinone mamarikissa si tou apia. Amungkangngu 
attiawu mawira udde lullewate, ne taumata udde uapendamma radda'a su 
pisi apan ma'ata'utta, wuṛṛu ṛinone iapasingkatta ma'arantinna. 
28Arawe amungkangngu attiawu mawira udde tawe mawalu᷊ wuṛṛu tawe 
lumewa, tumba'u i tou mabbiranna, udde wali᷊newe radda'u pisi apan 
ma'ata'utta. Imam ṛinone mamasingkatta manungku taumata udde waresi, 
ana waugu mawira udde tumba'u lanna'u lessa nalo᷊so. 
29Amungkangngu sangkatou esakka ara'e wawine uapendamma radda'u pisi 
su puane ara'e su ola᷊ne, 
30i tou ṛinone parikisannu imam. Amungkangngu wageangnge apan 
maradda'a udde ellehanna mallalu᷊manna wuassu pisi maranine, wuṛṛu uta'a 
ara'e omengnga su wageangnge udde nabbali᷊ maririkka ana see nasawutta, 

ne taumata udde pia radda'a pisi apan ma'arantinna wuṛṛu ṛinone 
iapasingkatta ma'arantinna. 
31Amungkangngu tumuṛṛuttu parikissu imam wageangnge apan maradda'a 
udde asiloanna tawe mallalu᷊manna wuassu pisi maranine, arawe tawe uta'a 
wuṛṛu omengnga apan mapia su wageangnge udde, taumata udde ṛinone 
iṛṛae ala᷊nnune pitu allo. 
32Su allo appitune, imam ṛinone mamarikissa apia wageangnge apan 
maradda'a, wuṛṛu amungkangngu radda'a udde tawe nilumewa ana see tawe 
uta'a ara'e omengnga apan maririkka su wageangnge udde, ana see lai 
aellehanna tawe mallalu᷊manna wuassu pisi maranine, 
33taumata udde ṛinone mangiṛṛi uta'a ara'e omengnga su wageangnge apan 
marada'a udde. Ana see i tou ṛinone iṛṛae apia ala᷊nnune pitu allo. 
34Su allo appitune, imam ṛinone mamarikissa apia. Amungkangngu 
raddangnge tawe nilumewa wuṛṛu wageangnge udde ellehanna tawe 
mallalu᷊manna wuassu pisi maranine, taumata udde waresi, wuṛṛu ṛinone 
mabbansalla laungnge. 
35Arawe amungkangngu buatte niapasingkatta waresi ana see raddangnge 
nilumewa, 
36imam ṛinone mamarikissa apia. Amungkangngu radda'a udde nilumewate, 
imam salaiwe lasa'e mamarikissa tanne uta'a ara'e omengngu taumata udde 
nabbali᷊te maririkka, ana waugu natualage manungku i tou ma'arantinna. 
37Arawe amungkangngu tumuṛṛuttu addapattu imam raddangnge udde tawe 
lumewa, wuṛṛu tinumuwo uta'a ara'e omengnga apan mapia su tampa udde, 
ne radda'a udde napiate, wuṛṛu imam ṛinone mamasingkatta manungku i tou 
waresi. 
38Amungkangngu sangkatou esakka ara'e wawine pia attiawu mawira su 
pisine, 

39imam ṛinone mamarikissa taumata udde. Amungkangngu attiawu udde 
ellehanna ere ola'u mawira mala᷊bbukka, i tou tumba'u niali᷊uannu akke, 
wuṛṛu iapasingkatta waresi. 
40-41Amungkangngu sangkatou esakka nabbali᷊ lolo᷊kka su wageangngu liudde 
wuṛṛu saruannu puane, lolo᷊kka udde tawe ma'arantinna si tou. 
42Arawe amungkangngu nilumatto hoggo'a mawira uaṛṛamutta su lolo᷊kka 
udde, i tou pia radda'a su pisi apan ma'ata'utta. 
43Imam ṛinone mamarikissa taumata udde, wuṛṛu amungkangngu atonna pia 
hoggo'a mawira uaṛṛamutta, 
44imam ṛinone mamasingkatta manungku i tou ma'arantinna ana waugu 
uapendamma radda'u pisi apan ma'ata'utta su puane. 
45Sangkatou apan uapendamma radda'a pisi apan ma'ata'utta, ṛinone 
malluṛṛen laubba nahahesa'a wuṛṛu mamalan utangnge nassali᷊wukka. I tou 
ṛinone mallindumma hatine ali᷊u wowane wuṛṛu mangngintuli᷊, 
“Ma'arantinna! Ma'arantinna!” 
46Su ala᷊nnune uatataṛṛangnga radda'a udde i tou ma'arantinna wuṛṛu ṛinone 
matana'a su liuddu paddasananna, marau wuassu manga taumata waine. 

Atoranna su ola'u maṛṛenessa 

47Amungkangngu niasombanganna ṛenessa su laubba ara'e mala᷊ṛṛenessa 
wuassu wol ara'e linen, 
48ara'e su pisi ara'e sarangkanambone apan niola'a wuassu pisi, 
49wuṛṛu kaluren ṛenessa udde ua'elomma ara'e uaṛṛamutta, ne ṛenessa udde 
ma'ali᷊u wuṛṛu ṛinone iapasilo su imam. 
50Imam ṛinone mamarikissa saranapa udde, ana see iṛṛae ala᷊nnune pitu allo. 
51Su allo appitune i tou ṛinone mamarikissa apia, wuṛṛu amungkangngu 
ṛenessa udde nahewalle, saranapa udde ma'arantinna. 

52Imam ṛinone manambunnu saranapa udde, ana ṛenessa udde maali᷊u, 
nariaddi ṛinone itambunna su putungnga. 
53Arawe amungkangngu tumuṛṛuttu parikissu imam ṛenessa udde tawe 
maali᷊u su saranapa udde, 
54i tou mandolokka tadea'u saranapa udde ukkasanna wuṛṛu iṛṛae ala᷊nnune 
pitu allo lai. 
55Ana see imam ṛinone mamarikissa apia. Amungkangngu ṛenessa udde tawe 
nilumewa wuṛṛu kalurene sidutu uasulu᷊ngnga, saranapa udde ta'e 
ma'arantinna wuṛṛu ṛinone itambunna, salaiwe ṛenessa udde tumba'u su 
wageangngu saruanne ara'e su liudde. 
56Arawe amungkangngu tumuṛṛuttu parikissu imam ṛenessa udde nabbali᷊te 
mala᷊bbukka, wageangnge apan naṛṛenessa wuassu mala᷊ṛṛenessa ara'e pisi 
ṛinone hesaanna. 
57Amungkangngu i tou nilumatto apia, ne ṛenessa udde lumewa, wuṛṛu 
tatahuanne ṛinone manambunnu saranapa udde. 
58Amungkangngu buatte niukkassa kaluren ṛenessa su saranapa udde nawuli᷊, 
ne saranapa udde ṛinone ukkasanna apia, wakkute udde i tou ellehanna 
waresite. 
59Etearoddi manga atoranna su ola'u ṛenessa su laubba ara'e mala᷊ṛṛenessa 
wuassu linen ara'e wol, ara'e saranapa apan niola'a wuassi pisi. 

Imamatta 14 

Lal᷊aghun pamamaresi napawe napiate wuassu radda'a pisi apan maata'utta 

1-2 MAWU nangonggola si Musa manga atoranna indi su ola'u lala᷊ghun 
pamamaresi napawe napiate wuassu radda'a pisi apan ma'ata'utta. Su allo 
udde taumata udde sarun iapasingkatta waresi, i tou ṛinone iapidda ringannu 
imam, 
3wuṛṛu imam mangapidda watukku liuddu paddasananna. Amungkangngu 
tumuṛṛuttu i tou namarikissa taumata udde napiate, 

4imam mandolokki tou mangapiddu darua manu'u winalanganna apan ta'e 
wiakka wuṛṛu tawe ipappalli, ringannu sampoto alu cemara, sambua tali᷊ 
maṛṛamu wuṛṛu sandanna hisop. 
5Manu'a samba'u ṛinone pototanna su urinna leta'a apan lalo᷊ṛṛoannu ua'e 
waresi wuassu ali᷊matan kua'e. 
6Manu'a sambau lai ringannu alu cemara, tali᷊ maṛṛamu wuṛṛu sandanna 
hisop ṛinone iammo sulalu᷊mmu daṛṛan manu'u winalanganna apan buatte 
nipototta. 
7Imam mangalassu daṛṛan manu'u winalanganna udde paapitu su taumata 
apan napiate, wuṛṛu namasingkatta i tou waresite. Ana see manu'u 
winalanganna apan ta'e wiakka ṛinone ipallossa su wadda'a. 
8Wua'udde taumata udde ṛinone mabbansalla laungnge, mallungukka 
anambon utangnge, wuṛṛu mandeno. Ne nawaresite i tou, wuṛṛu 
wotongngete sumutta sulalu᷊mmu paddasananna, arawe ala᷊nnune pitu allo 
lai i tou taambe wotongnge sumutta sulalu᷊mmu rasanne sassane. 
9Su allo appitune i tou ṛinone mallunggukka anambon utangnge, wuṛṛu 
omengnge, angkarimme wuṛṛu anambon waṛṛabbissa su awangnge. Ana see 
i tou ṛinone mabbansalla laungnge wuṛṛu mandeno. Wua'udde i tou 
nawaresite. 
10Su allo aualu᷊ne taumata udde ṛinone mangapiddu darua ana'u domba 
esakka wuṛṛu sambau ana'u domba wawine uukke santonna, apan sambau-
sambau tawe sangkulle. Wali᷊ne wua'isudde lai tatallu su kilone taponna apan 
buatte nilo'annu lanan zaitun wuṛṛu sepertiga su literene lanan zaitun. 
11Ana see imam ṛinone mangapiddi tou suadio'a ringannu sasambane udde 
su saruannu ngaran Dasanna MAWU. 
12Imam ṛinone manganu sambau ana'u domba esakka wuṛṛu sepertiga su 
literene lanan zaitun maola'a sasamba lala᷊nna'a arugianna, wuṛṛu ionggola 
maola'a sasamba iatogokka su MAWU. 

13Ana'u domba udde ṛinone pototanni tou su tampa apan buatte niṛṛae 
pamototanna winatangnga maola'a sasamba aampungnga rosa wuṛṛu 
sasamba itattambunna. Domba udde ṛinone pototanna isudde ana waugu 
sasamba lala᷊nna'a arugianna wuṛṛu sasamba aampungnga rosa uddewe 
lembon susi wuṛṛu udde maola'a wageangngu imam. 
14Imam ṛinone manganu addio'a daṛṛan ana'u domba ana see iwuṛṛa su 
tali᷊nga aikkatanna, wuṛṛu su inangngu tali᷊maddo lima aikkatanna wuṛṛu su 
inangngu tali᷊maddon ledda aikatannu taumata apan sarun iapasingkatta 
waresi. 
15Wua'udde imam manganu addio'a lanan zaitun wuṛṛu nilali᷊nna su pala᷊ddu 
limane aiṛṛi sassane. 
16Napawe i tou buatte nangammon tali᷊maddo aikatanne sulalu᷊mmu lana, 
wuṛṛu nangalassa paapitu sulalu᷊mmu Rasannu MAWU. 
17Ana see addio'a lana su limane ṛinone iwuṛṛa su manga tampa apan buatte 
niwuṛṛannu daṛṛa eteudde su tali᷊nga aikatanna, su inangngu tali᷊maddo lima 
aikkatanna, wuṛṛu su inangngu tali᷊maddo ledda aikkatanna su taumata apan 
iapasingkatta waresite. 
18Lana lambene ṛinone ilali᷊nna su wowon puan taumata udde. Ringannu 
aroddi imam ma'ola'a lala᷊ghu pangangukkassa su taumata udde su 
saruannu MAWU. 
19Wua'udde imam ṛinone mangonggolu sasamba ipangampungnga rosa 
tadea'u taumata apan ma'arantinna udde mabbali᷊ waresi. Wua'udde i tou 
ṛinone mamototta winatangnga maola'a sasamba itattambunna 
20wuṛṛu mangonggola suadio'a ringannu sasamba ia'imbe au wowon mezbah. 
Ringannu aroddi imam ma'ola'a lala᷊ghun pamamaresi su taumata udde, 
wuṛṛu i tou nabbali᷊te waresi. 
21Amungkangngu taumata udde asiangnga wuṛṛu tawe addapanne, ne su 
sasamba lala᷊nna'a arugianna i tou wotongnge mangapiddu sambau ana'u 
domba esakka maola'a sasamba itoggokka su MAWU. Wali᷊ne wua'udde lai 

sangkilo taponna lo'annu lanan zaitun maola'a sasamba ia'imbe, wuṛṛu 
malo᷊ara ahewabbala᷊nne lanan zaitun. 
22I tou lai ṛinone mangapiddu darua manu'a merpati saṛṛen tumuwo ara'e 
bakiangnga saṛṛen tumuwo; sambau maola'a sasamba ipangampunga rosa 
wuṛṛu sambau lai maola'a sasamba itattambunna. 
23Anambon sasamba udde ṛinone iapiddi tou ringannu imam su saruannu 
ngaran Dasanna MAWU su allo aualu᷊ne lala᷊ghun pamamaresi watanganne. 
24Imam nanganu ana'u domba wuṛṛu lanan zaitun udde wuṛṛu nionggola 
maola'a sasamba iatoggokka su MAWU, wuṛṛu udde maola'a wageangngu 
imam. 
25Ana see imam ṛinone mamototta ana'u domba udde ana see addio'a daṛṛane 
iwuṛṛa su tali᷊nga aikkatanna, inangngu tali᷊maddo aikkatanna wuṛṛu 
inangngu tali᷊maddon ledda aikkatannu taumata apan sarun iapasingkatta 
waresi. 
26Imam ṛinone mallali᷊nnu addio'a lana su pala᷊ddu limane aiṛṛi 
27wuṛṛu ringannu tali᷊maddon lima aikkatanne i tou mangalassu lana udde 
paapitu sulalu᷊mmu Rasanna MAWU. 
28Ana see addio'a lana apan su limane ṛinone iwuṛṛa su manga tampa apan 
buatte niwuṛṛannu daṛṛa, eteudde su tali᷊nga aikkatanna, inangngu tali᷊maddo 
lima aikkatanna wuṛṛu inangngu tali᷊maddon ledda aikkatannu taumata apan 
sarun iapasingkatta waresite. 
29Lana lambene ṛinone ilali᷊nna su puan taumata udde maola'a lala᷊ghun 
pamamaresi watanganne su saruannu MAWU. 
30Wua'udde imam ṛinone mangonggolu sambau manu'a merpati wuṛṛu 
bakiangnga saṛṛen tumuwo 
31maola'a sasamba ipangampungnga rosa, wuṛṛu sambau waine maola'a 
sasamba itattambunna suadio'a sasamba ia'imbene. Ringannu aroddi imam 
na'ola'a lala᷊ghun pamamaresi taumata udde su saruannu MAWU. 

32Eteudde atoranna su ola'u lala᷊ghun pamamaresi napawe buatte 
namendamma radda'a pisi apan ma'ata'utta su taumata apan tawe 
addapanne. 

Ṛenessa su wal᷊en 

33 MAWU nangonggola si Musa wuṛṛu si Harun 
34manga atoranna su ola'u wale᷊n apan niali᷊uannu ṛenessa apan lullewa. 
Manga atoranna niapaamatta napawe walahannu Israel sumuttate su 
Kanaan, wanua apan nionggolu MAWU si mangitou. 
35Isai-sai apan naasangkalla ṛenessa sulalu᷊mmu wale᷊ne, ṛinone 
mamasingkattu olangnge udde su imam. 
36Tantala᷊nna imam taambe nirumanta mamarikissa ṛenessa udde, i tou 
ṛinone mamarenta tadea'u sarangkanambone iapasabbangnga wuassu wale᷊n 
udde. Amungkangngu tawe, ala᷊wo'u saranapa sulalu᷊mmu wale᷊n udde 
mabbali᷊ ma'arantinna. Ana see imam ṛinone rumanta 
37mamarikissa ṛenessa udde. Amungkangngu pia titi'a ua'elomma ara'e 
uaṛṛamutta apan aellehanna ere ola'u nalinna su darandungnga, 
38imam ṛinone manantangngu wale᷊n udde wuṛṛu iwala uapale᷊ ala᷊nnune pitu 
allo. 
39Su allo appitune i tou ṛinone rumanta wuṛṛu mamarikissa apia. 
Amungkangngu ṛenessa udde tawe nilumewa, 
40-41i tou ṛinone mamarenta tadea'u manga watun darandunga apan 
naṛṛenessa udde ihohakka wuṛṛu darandunga wageangngu lalu᷊mme iisanna. 
Plesterene asan nii'issa wuṛṛu manga watu udde ṛinone iramme su sambau 
tampa apan ma'arantinna su liudde soa. 
42Ana see manga watu apan niapasabbangnga udde ṛinone hantiannu manga 
watu wakku. Ahewallu darandungngu wale᷊n udde ṛinone pilesteranna 
wakku. 

43Amungkangngu ṛenessa udde nilumapputa apia, sumbali᷊ watu manga 
wale᷊n udde buatte nihantianna wuṛṛu manga darandunge buatte nii'issa 
wuṛṛu nipilestere apia, 
44ne imam ṛinone rumanta wuṛṛu mamarikissa wale᷊n udde apia. 
Amungkangngu ṛenessa udde atonna nilumewa, ne wale᷊n udde ma'arantinna 
45wuṛṛu ṛinone ihohakka. Manga watu, manga alu wuṛṛu ahewallu pilestere 
ṛinone iapidda watukku tampa ma'arantinna su liuddu soa. 
46Sali᷊mmurine isai-sai apan sumutta sulalu᷊mmu wale᷊n udde mabbali᷊ 
ma'arantinna maddatingngu matannallo umatuppa. 
47Isai-sai apan matiilla ara'e umanna su wale᷊n udde ṛinone mabbasansalla 
laungnge. 
48Arawe amungkangngu imam rumanta wuṛṛu tumuṛṛuttu parikissi tou tawe 
nilumatto ṛenessa apia napawe wale᷊n udde buatte nipilestere apia, i tou 
ṛinone mamasingkatta wale᷊n udde waresi, ana waugu ṛenessa 
sarangkanambone nawuli᷊te. 
49Su ipamaresi wale᷊n, imam ṛinone manganu darua manu'u winalanganna, 
alu cemara, tali᷊ maṛṛamu wuṛṛu sandanna hisop. 
50Manu'u winalanganna sambau ṛinone pototanna su urinna lalo᷊ṛṛoannu ua'e 
wakku wuassu ali᷊matan kua'e. 
51Ana see alu cemara, tali᷊ maṛṛamu, hisop wuṛṛu manu'u winalanganna apan 
ta'e wiakka ṛinone iammo sulalu᷊mmu daṛṛan manu'u winalanganna apan 
buatte nipototta wuṛṛu sulalu᷊mmu ua'e wakku. Wua'udde wale᷊n udde ṛinone 
wokkanna paapitu. 
52-53Manu'u winalanganna apan ta'e wiakka ṛinone ipallossa su wadda'a su 
liuddu soa. Ringannu aroddi imam na'ola'a lala᷊ghun pamamaresi wale᷊n, 
wuṛṛu wale᷊n udde nabbali᷊te waresi. 
54Eteudde manga atoranna su ola'u radda'u pisi apan ma'ata'utta, 

55-56su ola'u manga akke, pinsulla ara'e attiawu ara'e hanne su wadangnge, 
wuṛṛu su ola'u ṛenessa su laubba ara'e su wale᷊n. 
57Manga atoranna udde hunane ipanantunna tanne saranapa udde waresi 
ara'e ma'arantinna. 

Imamatta 15 

Ararantinna su taumata 

1 MAWU nangonggolu manga atoranna indi si Musa wuṛṛu si Harun 
2maola'a atorannu walahannu Israel. Amungkangngu pia sangkatou 
napassabangngu nana ana waugu radda'u esakka, nana udde ma'arantinna, 
3mawae ete nasabbangnga aroddi lai nataṛṛanganna sulalu᷊mme. 
4Tampa apan nia'aiananna ara'e niatiila᷊nnu taumata udde mabbali᷊ 
ma'arantinna. 
5-8Isai-sai apan nangindingnga taumata apan asabbangngu nana su tampan 
atatiila᷊nne, ara'e niuma'ianna su tampa apan buatte niaiananne, ara'e 
niadduannu taumata udde, ṛinone mabbansalla laungnge wuṛṛu mandeno, 
wuṛṛu i tou ma'arantinna maddatingngu matannallo umattuppa. 
9Apampakku aiananna su awalo᷊ ara'e ala᷊wo'a apan niaianannu taumata apan 
mapaasabbangngu nana udde mabbali᷊ ma'arantinna. 
10Isai-sai apan nangindingnga tampa lanna'a niaianannu taumata udde, 
mabbali᷊ ma'arantinna maddatingngu matannallo umattuppa. Suapan 
taumata apan mamasanna luranna udde ṛinone mabbansalla laungnge wuṛṛu 
mandeno, wuṛṛu i tou ma'arantinna maddatingngu matannallo umattuppa. 
11Amungkangngu taumata apan mapa'asabbangngu nana tawe nangukkassa 
limane paarorone ana see nangindingnga taumata waine, ne taumata apan 
niindinganne udde ṛinone mabbansalla laungnge wuṛṛu mandeno, wuṛṛu i 
tou ma'arantinna maddatingngu matannallo umatuppa. 

12Urinna leta'a apan niindingannu taumata udde ṛinone pesanganna wuṛṛu 
saranapa apan aagasanne ṛinone ukkasanna. 
13Amungkangngu taumata udde napiate, i tou ṛinone maṛṛangattu pitu allo 
lai. Wua'udde i tou ṛinone mabbansalla laungnge wuṛṛu mandeno su 
ali᷊matan kua'e, ne i tou nawaresite. 
14Su allo aualu᷊ne i tou ṛinone mangapiddu darua manu'a merpati saṛṛen 
tumuwo ara'e manu'a bakiangnga saṛṛen tumuwo watukku saruannu ngaran 
Dasannu MAWU ana see manantilla su imam. 
15Imam ṛinone mangonggollu manu'a sambau maola'a sasamba aampungnga 
rosa, wuṛṛu sambau lai maola'a sasamba itattambunna. Ringannu aroddi 
imam na'ola'a lala᷊ghun pamamaresi taumata udde su saruannu MAWU. 
16Amungkangngu sangkatou esakka napasabbangngu sari'a, i tou ṛinone 
mandeno arawe sidutu ma'arantinna maddatingngu matannallo umattuppa. 
17Ala᷊wo'u saranapa wuassu mala᷊ṛṛenessa ara'e pisi apan naturoannu sari'a 
udde ṛinone ukkasanna; saranapa udde ma'arantinna maddatingngu 
matannallo umattupa. 
18Napawe buatte natatamba, mawae ete esakka ara'e wawine ṛinone 
mandeno, arawe itarua sidutu ma'arantinna maddatingngu matannallo 
umattupa. 
19Sangkatou wawine apan niarantannu radda'u wawine, i tou ma'arantinna 
ala᷊nnune pitu allo. Isai-sai apan nangindingnga si tou mabbali᷊ ma'arantinna 
maddatingngu matannallo umattupa. 
20Ala᷊wo'a apan niaiananne ara'e niatiila᷊nnu wawine su alo᷊'engngu i tou 
niarantannu radda'u wawine mabbali᷊ ma'arantinna. 
21-23Isa-sai apan nangindingnga tampa apan buatte niatiila᷊nna ara'e 
niaianannu wawine tantala᷊nna niarantannu radda'u wawine, ṛinone 
mabbansalla laungnge wuṛṛu mandeno, wuṛṛu i tou ma'arantinna 
maddatingngu matannallo umattupa. 

24Amungkangngu sangkatou esakka natatamban wawine apan tantala᷊nna pia 
radda'u wawine, esakka udde lai mabbali᷊ ma'arantinna ala᷊nnune pitu allo, 
wuṛṛu suapan tampa atatiila᷊nne apan niatiila᷊nne lai mabbali᷊ ma'arantinna. 
25Amungkangngu sangkatou wawine niamatannu daṛṛa ala᷊nnune manga pira 
allo su liuddu pia radda'u wawine, ara'e amamattu daṛṛa udde tawe 
matta'alla napawe rada'u wawine nali᷊udde, i tou ma'arantinna su ala᷊nnune i 
tou a'amatannu daṛṛa udde ere lai su tempo i tou pia radda'u wawine. 
26Tampa apan niatiila᷊nne ara'e niaiananne su tempo udde, mabbali᷊ 
ma'arantinna. 
27Isai-sai apan nangindingnga tampa udde, lai mabbali᷊ ma'arantinna. I tou 
ṛinone mabbansalla laungnge wuṛṛu mandeno, wuṛṛu i tou ma'arantinna 
maddatingngu matannallo umattupa. 
28Napawe sasabbangngu daṛṛa udde naddote, wawine udde ṛinone 
mallaṛṛaddo ala᷊nnune pitu allo lai. Wakkute udde i tou nawaresite. 
29Su allo aualu᷊ne i tou ṛinone mangapiddu darua manu'a merpati saṛṛen 
tumuwo ara'e bakiangnga saṛṛen tumuwo ringannu imam su saruannu 
ngaran Dasannu MAWU. 
30Manu'a sambau ṛinone ionggola maola'a sasamba aampungnga rosa, wuṛṛu 
sambau lai maola'a sasamba itattambunna. Ringannu olangnge udde imam 
na'ola'a lala᷊ghun pamamaresi wawine udde su saruannu MAWU. 
31 MAWU nandolokki Musa mapaanaungnga walahannu Israel tadea'u 
manutukka su tempo ereapa i mangitou ma'arantinna wuṛṛu su tempo ereapa 
tawe, tadea'u i mangitou tawe ma'arantinna Rasanna MAWU apan addone su 
pattangngannu paddasananni mangitou. Amungkangngu i mangitou na'ola'a 
Rasanna udde ma'arantinna, ne i mangitou sarun mate. 
32Etearoddi manga atoranna su ola'u esakka apan sasabbangngu nana ana 
waugu radda'u esakka ara'e asabbangngu sari'a, 

33su ola'u wawine apan pia radda'u wawine, wuṛṛu su ola'u esakka apan 
natatamba ringannu wawine apan tantala᷊nna pia radda'u wawine. 

Imamatta 16 

Allo wahewa pamappasanna rosa 

1Napawe ana'i Harun ruan katou nate su tempo mangonggolu sasamba 
putungnga apan tawe ipaapulun MAWU, MAWU nabbisara si Musa, 
2wisara-Ne, “Walo᷊a'e si tuṛṛangngu i Harun, manungku tumba'u su tempo 
apan buatte nitantunna i tou wotonge sumutta su Wabbo'a Lembon Susi apan 
niwallatannu pampele, ana waugu ete isudde i Ya'u mattingka pasilon 
batangang-Ku sulalu᷊mmu winabbawa su wowon lalu᷊ubbu Wantallu Pa'aire. 
Amungkangngu i Harun lumawangnga parenta udde, i tou sarun mate. 
3Tumba'u ringannu mangonggolu sapi esakka saṛṛen tumuwo maola'a 
sasamba ipangampungnga rosa wuṛṛu sambau domba esakka maola'a 
sasamba itattambunna, i Harun botongnge maasutta su Wabbo'a Lembon 
Susi.” 
4Wua'udde i Harun ṛinone manutukka manga atoranna indi. Tantala᷊nna 
taambe sinumutta su Wabbo'a Lembon Susi i tou ṛinone mandeno ana see 
mabbansalla laubbu imam, eteudde laubba, sala᷊na maautta, papeṛṛetta 
wuṛṛu paporongnga, sarangkanambone wuassu linen. 
5Ana see ṛuangannu Israel nanantillu ambinga esakka darua si Harun maola'a 
sasamba ipangampungnga rosa wuṛṛu sambau domba esakka maola'a 
sasamba itattambunna. 
6I Harun ṛinone mangonggolu sambau sapi esakka maola'a sasamba 
ipangampungnga rosa su watanganne sassane wuṛṛu amonanne. 
7Darua ambinga esakka wuassu ṛuangannu Israel ṛinone iapiddi tou watukku 
saruannu ngaran Dasannu MAWU. 
8Isudde i tou ṛinone mandammen undi ringannu mappaattu darua watu, iapa 
sambau nitialanna “ionggolla su MAWU”, wuṛṛu waine “ionggolla si Azazeel”. 

9Ambinga apan niapile su MAWU ṛinone ionggola maola'a sasamba 
ipangampungnga rosa. 
10Ambinga apan niapile si Azazeel ṛinone iapidda ta'e wiakka su 
saruannu MAWU ana see limbuaṛṛanna watukku wadda'a maola'a wuatti 
Azazeel, tadea'u manga rosan Israel pappasanna. 
11Napawe i Harun nangonggolu sasamba wuṛṛu namototta sapi esakka 
maola'a sasamba ipangampunga rosa su watanganne sassane wuṛṛu su 
amonanne, 
12i tou ṛinone manganu tampan putungnga wuassu mezbah wuṛṛu loṛṛoannu 
waṛṛa ma'oman sara mapene wuṛṛu ruan kangkumma amania alu᷊ssa, ana see 
iapidda su Wabbo'a Lembon Susi. 
13Dupa udde ṛinone itambunni tou su saruannu Wantallu Pa'aire, ma'oman 
sara timbulle mangooppa lalu᷊bbu Wantalla udde wuṛṛu i Harun tawe 
maasilo, ana waugu amungkangngu i tou ma'asilo, i tou sarun mate. 
14Ana see i Harun manganu addio'a daṛṛan sapi, wuṛṛu ringannu tali᷊maddone 
mamokkan daṛṛa udde su wageangngu saruannu lalu᷊bbu Wantallu Pa'aire 
wuṛṛu paapitu su saruannu Wantalla. 
15Wua'udde i Harun ṛinone mamototta ambinga maola'a sasamba 
ipangampungnga rosan balagu Israel. Daṛṛan ambinga udde ṛinone iapiddi 
tou watukku Wabbo'a Lembon Susi, ana see iwokka su wageangngu saruannu 
lalu᷊ubbu Wantallu Pa'aire wuṛṛu su saruannu Wantalla, ere buatte niola'i tou 
su daṛṛan sapi esakka. 
16Ringannu olangnge udde i tou napaasusin Wabbo'a Lembon Susi wuassu 
paddarosan walahannu Israel wuṛṛu wuassu ala᷊wo'u rosa mangitou. 
Rasannu MAWU ṛinone iapaasusi ana waugu addone supattangngannu 
paddasanannu walahannu Israel wuṛṛu naṛṛinoannu ararantinni mangitou. 
17Manattakka wuassu i Harun sumutta su Wabbo'a Lembon Susi mangamattu 
lala᷊ghun pangangukkassa maddatingngu i tou sumabbangnga, saran 
sangkatou tawe wotongnge sulalu᷊mmu Rasanna udde. Napawe buatte 

nangamattu lala᷊ghu su batanganne sassane, su amonanne wuṛṛu su anambon 
balahannu Israel, 
18i Harun ṛinone sumabbangnga wuṛṛu inai watukku mezbah sasamba 
itattambunna tadea'u ipamaresi mezbah udde. I tou ṛinone manganu addio'a 
daṛṛan sapi wuṛṛu daṛṛan ambinga, wuṛṛu mamuṛṛa su manga tatandu'a su 
manga pabbuuannu mezbah. 
19Ringannu tali᷊maddone i tou ṛinone momokkan daṛṛa udde su wowon 
mezbah. Ringannu olangnge aroddi i tou namaresi mezbah wuassu 
ararantinnu walahannu Israel, tadea'u mabbali᷊ susi. 

Ambinga ma'itumma 

20Napawe buatte nangamattu lala᷊ghun pamamaresi Wabbo'a Lembon Susi 
wuṛṛu manga wageangnge waine wuassu Rasannu MAWU see lai mezbah, i 
Harun ṛinone mangonggola su MAWU ambinga apan ta'e wiakka apan nipile 
wuatti Azazeel. 
21I tou ṛinone mangandangngu darua limane su wowo puan ambinga udde 
lapiddu manga'u anambon pasasala᷊ne, rosa wuṛṛu lala᷊wangngu walahannu 
Israel. Ringannu aroddi anambon pasasala᷊n balahannu Israel niingkatta su 
puan ambinga udde. Ana see sangkatou apan niapamanara ṛinone 
mallimbuakka ambinga udde watukku wadda'a. 
22Ambinga udde uaapiddu anambon dosan balahannu Israel su wageangngu 
leta'a mamara apan tawe atanaanna wuṛṛu i tou ṛinone ipallossa su wadda'a. 
23Wua'udde i Harun sumuttate sulalu᷊mmu Rasanna, malluatta laubbu imam 
apan niluṛṛen tou su tempo sinumutta su Wabbo'a Lembon Susi, wuṛṛu 
manantangngu laubba udde poiaroddi. 
24Ana see i tou ṛinone mandeno su sambau tampa apan niṛṛae wuṛṛu 
malluṛṛen laungnge sassane. Wua'udde i tou ṛinone sumabbangnga wuṛṛu 
mangonggolu sasamba itattambunna ipangampungnga rosane sassane wuṛṛu 
rosan balahannu Israel. 

25Tawan binatangnga olaanna sasamba ipangampunga rosa ṛinone 
itambunna su mezbah. 
26Taumata apan namallossu ambinga si Azazeel su wadda'a ṛinone 
mabbansalla laungnge wuṛṛu mandeno tantala᷊nna taambe mapule᷊ watukku 
paddasananna. 
27Sapi esakka wuṛṛu ambinga olaanna sasamba ipangampunga rosa, apan 
daṛṛane niapidda sumutta watukku Wabbo'a Lembon Susi maola'a 
aampungnga rosa, ṛinone iapidda watukku liuddu paddasananna wuṛṛu 
itambunna. Pisine, ṛemene wuṛṛu lalo᷊ṛṛon tiannu winatangnga darua udde 
ṛinone itambunna sarangkanambone. 
28Taumata apan nanambunna ṛinone mabbansalla laungnge wuṛṛu mandeno 
tantala᷊nna i tou taambe mapule᷊ watukku paddasananna. 

Atokku maddamean allon pangangampungnga rosa 

29-31Manga atoranna indi ṛinone ipaatta saran mala᷊nnu-la᷊nnu. Su allo 
appulo᷊ne wula᷊nna appitune, taumatan Israel wuṛṛu taumata raho apan 
uatana'a su wallatti mangitou ṛinone mappuasa wuṛṛu imbaṛṛangnga 
mammanara, ana waugu allo indi allo apan lembon susi. Su allo udde ṛinone 
olaanna lala᷊ghu ipamaresi walahannu Israel wuassu ala᷊wo'u rosan mangitou 
tadea'u i mangitou mawaresi. 
32Imam Rahewalla, apan buatte nitenega wuṛṛu niṛṛae hunan Duata 
ipallolo᷊ssa iamangnge, ṛinone mapaamattu lala᷊ghu pamamaresi udde. I tou 
ṛinone mappaattu laubba ala᷊ṛṛaene, 
33ana see mapaamattu lala᷊ghun pamamaresi Wabbo'a Lembon Susi, manga 
wageangnge waine wuassu Rasannu MAWU, mezbah, manga imam wuṛṛu 
walahannu Israel sarangkanambone. 
34Lala᷊ghu udde ṛinone olaanna santonna paassa tadea'u ipamaresi 
walahannu Israel wuassu ala᷊wo'u rosan mangitou. Eteudde manga atoranna 
apan ṛinone iapaamatti mangitou saran mala᷊nnu-la᷊nnu. I Musa tinumuṛṛutta 
ere buatte niparentan MAWU si tou. 

Imamatta 17 

Atoranna su ola'u daṛṛa 

1 MAWU nandolokki Musa 
2niapaonggolu manga atoranna indi si Harun, manga anangnge wuṛṛu su 
walahannu Israel sarangkanambone. 
3-4Amungkangngu sangkatou taumatan Israel mangonggolu sapi, domba 
ara'e ambinga su MAWU, winatangnga udde ṛinone pototanna su saruannu 
ngaran Dasanna MAWU. Amungkangngu udde nipototti tou su tampa waine, 
i tou nilumawangnga tita ana waugu napanawon daṛṛa. I tou tate lai 
mareengnga ala᷊ṛṛana'u Ruata. 
5Parenta udde pandumanne tadea'u walahannu Israel mangapidda watukku 
Rasanna MAWU anambon binatangnga sasamba apan inanaramanne 
pappototanni mangitou su wailla. I mangitou ṛinone mangapiddu aonggola 
udde su imam su saruannu ngaran Dasannu MAWU wuṛṛu pototanna isudde 
maola'a sasamban paddarame. 
6Imam ṛinone manebbokku daṛṛan binatangnga udde su manga sandiṛṛannu 
mezbah su saruannu ngaran Dasannu MAWU ana see manambunnu tawane 
tadea'u halu᷊rune maalu᷊assa naungngu MAWU. 
7Walahannu Israel ṛinone sidutu matuṛṛutta su MAWU wuṛṛu mangke 
imbaṛṛangnga mamototta winatangnga su manga wailla olaanna sasamba su 
manga ringnga lale᷊o. Atoranna udde sidutu tattuṛṛutanna saran mala᷊nnu-
la᷊nnu. 
8Amungkangngu sangkatou Israel ara'e sangkatou taumata raho apan 
uatana'a namanua su wallatu taumatan Israel mangonggolu sasamba 
itattambunna ara'e sasamba waine 
9su MAWU, i tou ṛinone mangonggola su saruannu ngaran Dasanna MAWU. 
Amungkangngu i tou mangonggolu udde su tampa waine, i tou tate lai 
mareengnga su ala᷊ṛṛana'u Ruata. 

10Amungkangngu sangkatou taumatan Israel ara'e sangkatou taumata raho 
apan uatana'a namanua su wallatu taumatan Israel na'inumma daṛṛa, i tou 
sarun iṛṛuumannu MAWU wuṛṛu tate lai mareengnga ere ala᷊ṛṛanang-Nge. 
11Niawan ala᷊wo'u riadinanna udde sulalu᷊mmu daṛṛane. Ana waugu 
udde MAWU namarenta tadea'u anambon daṛṛa iwokka su wowon mezbah 
tadea'u manga rosan ṛuanganna pappasanna. Daṛṛa udde niawa, 
ma'apappassa rosa. 
12Ana waugu walahannu Israel ara'e taumata raho apan namanua su wallatti 
mangitou isassingadda ma'inumma daṛṛa. 
13Amungkangngu sangkatou taumatan Israel ara'e taumata raho apan 
natana'a namanua su wallattu walahannu Israel nanametta manu'u 
winalanganna ara'e binatangnga waine apan tawe ipappalli, i tou ṛinone 
mapasabbangngu daṛṛan binatangnga udde wuṛṛu omboannu leta'a. 
14Niawan suapan riadianna udde sulalu᷊mmu daṛṛane, ana waugu 
udde MAWU naningaddu walahannu Israel ma'inumma daṛṛa. Suapan 
taumata apan ma'ola'a pallala᷊ghu isassingadda udde tate lai mareengnga 
ala᷊ṛṛana'u Ruata. 
15Suapan taumatan Israel ara'e taumata raho apan uminassa ṛemessu 
binatangnga apan nate sassane ara'e nate niaṛṛattu binatangnga mala᷊ṛṛaga, 
ṛinone mabbansalla laungnge ana see mandeno wuṛṛu mallaṛṛaddo 
maddatingngu matannallo umattuppa, wakkute udde i tou mabbali᷊ waresi. 
16Amungkangngu i tou napaamattu udde, i tou ṛinone mamasanna 
pangillule᷊anne. 

Imamatta 18 

Patatamba apan isassingadda 

1 MAWU nandolokki Musa 
2niapapasingkatta su walahannu Israel parenta indi, “Ete i Ya'u Ruatanu. 

3Imbaṛṛangnga mattanno inolaannu taumatan Mesir, su tampa i yamiu 
buatte natana'a, ara'e taumatan Kanaan, watukku apa orassa indi Ya'u 
mangapiddi yamiu. 
4Paatuṛṛutte su manga tita-U wuṛṛu daringiṛṛete sarangkanambone apan Ta'u 
iparenta. Ete i Ya'u Ruatanu. 
5Paatuṛṛutte manga atoranna wuṛṛu manga tita apan Ta'u nionggola si 
yamiu. Amungkangngu i yamiu na'ola'a aroddi, wiakku masala᷊matta. Ete i 
Ya'u MAWU.” 
6 MAWU nangonggolu manga atoranna indi. Imbaṛṛangnga matatamba 
ringannu sangkatou suwallatu tuṛṛangngu. 
7Imbaṛṛangnga matatamban inangngu, awingngu iamangngu, ana waugu 
udde tatahuanne iamangngu. 
8Imbaṛṛangnga mallobbosa iamangngu ringannu matatamba sangkatou 
suwallatu awingnge waine. 
9Imbaṛṛangnga matatamba tuṛṛangngu wawine ara'e tuṛṛangngu uata'a, 
mawae ete nipaduli᷊ananna sambale᷊anna ringannu ara'e lai nahewalla su 
wale᷊n waine. 
10Imbaṛṛangnga matatamban pulunnu; udde sarun mamansili watangannu 
sassane. 
11Imbaṛṛangnga matatamban bawinenu apan uapapaṛṛala inangnga ara'e 
inangnga sambau wuṛṛu uapapaṛṛalan iamangnga, ana waugu i tou 
tuṛṛangngu lai. 
12-13Imbaṛṛangnga matatamba tantanu, mawae ete i tou tuṛṛangngu 
iamangngu ara'e tuṛṛangngu inangngu. 
14Imbaṛṛangnga matatamba awingngu tuṛṛangngu iamangngu, ana waugu i 
tou tantanu lai. 

15Imbaṛṛangnga matatamba mananambonu ara'e ringannu awingngu 
iamangngu. 
16-17Imbaṛṛangnga matatamba ana'a ara'e pulunnu sangkatou wawine apan 
buatte nipaggaweannu. Asinungka i mangitou hawenu, wuṛṛu udde 
pallala᷊ghu apan tawe su ṛinone. 
18Imbaṛṛangnga ma'awingngu tuṛṛangngu sawanu tantala᷊nna sawanu 
sassane ta'e wiakka. 
19Imbaṛṛangnga matatamba bawine tantala᷊nna i tou pia radda'u wawine, ana 
waugu i tou sulalu᷊mmu ararantinna. 
20Imbaṛṛangnga matatamba awingngu waine; inolaanna udde ma'aola'a si'o 
iya'arantinna. 
21Imbaṛṛangnga manantillu wuassu sangkatou anangngu olaanna sasamba 
ipassubba si Molokh, ana waugu pallala᷊ghu udde mallobbossa arannu 
Ruata, MAWUnu. 
22Imbaṛṛangnga esakka matatamba rundussa esakka; Ruata maddantinnu 
inolaanna udde. 
23Esakka ara'e wawine, imbaṛṛangnga matatamba binatangnga; pallala᷊ghu 
lale᷊o udde naarosa si yamiu. 
24Arie watangannu ma'ola'a paddarosa ringannu manga inolaanna udde, ana 
waugu ringannu olangnge udde manga walahanna apan uatana'a su Kanaan 
tantala᷊nna i yamiu taambe, buatte nanggalusa'a wadangngi mangitou. Ana 
waugu udde i mangitou nilimbuaṛṛannu MAWU, tadea'u i yamiu wotongnge 
mamanua su wanua udde. 
25-27I mangitou buatte na'ola'a ala᷊wo'u pallala᷊ghu apan ma'arantinna udde, 
na'oman sara leta'i mangitou lai nabbali᷊ ma'arantinna. 
Ne MAWU nakkuumanni mangitou wuṛṛu tawe namalan mangitou matana'a 
poiaroddi. Arawe i yamiu imbaṛṛangnga ma'ola'a manga pallala᷊ghu udde. I 

yamiu sarangkanambone, taumatan Israel wuṛṛu taumata raho apan uatana'a 
suadio'a ringanni yamiu, ṛinone tumuṛṛutta atoranna wuṛṛu parentan MAWU, 
28tadea'u i yamiu tawe iṛṛuumanni tou wuṛṛu limbuaṛṛanna wuassu leta'a 
udde ere manga taumata apan tawe maaillala᷊ MAWU apan uatana'a poiaroddi 
ro'en i yamiu taambe nirumanta. 
29I yamiu masingkatta manungku isai-sai apan ma'ola'a inolaanna apan 
ma'arantinna udde tate lai mareengnga ala᷊ṛṛana'u Ruata. 
30Ne MAWU nabbisara, “Paatuṛṛutte su manga atoranna apan Ta'u nionggola 
wuṛṛu imbaṛṛangnga mattanno inolaannu manga taumata uatana'a su leta'u 
Kanaan tantala᷊nna i yamiu taambe nirumanta. Imbaṛṛangnga i yamiu 
mandale᷊o watanganni yamiu sassane ringannu ma'ola'a manga pallala᷊ghu 
udde. I Ya'u Ruatanu.” 

Imamatta 19 

Titan asasusi wuṛṛu atatul᷊idda 

1 MAWU nandolokki Musa 
2mamasingkatta su walahannu Israel parenta indi, “Ṛinone i yamiu susi, ana 
waugu i Ya'u Ruatanu uddewe susi. 
3Suapan taumata ṛinone mangaddata iamangnge wuṛṛu inangnge wuṛṛu 
maddamean alloun Sabat ere buatte Ta'u nirolokka. Ete i Ya'u Ruatanu. 
4Imbaṛṛangnga massubba monganna. Imbaṛṛangnga ma'ola'a paalu᷊anna 
wuassu atta'a wuṛṛu massubba si tou. Ete i Ya'u Ruatanu. 
5Amungkangngu i yamiu mangonggolu binatangnga maola'a sasamban 
paddarame, tuṛṛutte manga atoranna apan Ta'u ionggola, tadea'u sasamba 
udde Ta'u sengkamanna. 
6Ṛemenne ṛinone inasanna su allon binatangnga udde pototanna ara'e su allo 
tiṛṛabine. Ṛemessa apan nallambe su allo atallune ṛinone tutunganna abbi, 

7ana waugu ṛemessa udde palli. Amungkangngu ṛemessa udde inasanna lai, 
sasamba udde tawe Ta'u sengkamanna. 
8Isai-sai uminassa ṛemessa udde nassala᷊ ana waugu tawe mangaregan 
saranapa apan niṛṛae si Ya'u. Taumata udde tate mareengnga ala᷊ṛṛana'-U. 
9Amungkangngu i yamiu mangitingnga, imbaṛṛangnga mamototta 
gandumma apan uatuwo su winggin bawaila᷊nnu, wuṛṛu arie pabbelengnga 
mangammullu gandumma apan nallambe su pangitinganna. 
10Imbaṛṛangnga mabelengnga su waillu anggore ana inai mangammulu 
manga wuan anggore apan natantangnga napawe i yamiu wua nani'o wuane 
pa'arorone. Wuṛṛu lai manga wuane apan nanawote arie pappurutta. Wala'e 
udde wuattu taumata asiangnga wuṛṛu taumata raho. Ete i Ya'u Ruatanu. 
11Imbaṛṛangnga manna'o, mallinga ara'e mangawusu. 
12Imbaṛṛangnga ma'ire ringannu arang-Ku amungkangngu i yamiu tawe 
maatipussa pa'aire udde, ana waugu ringannu udde mallobbossa arang-Ku. 
Ete i Ya'u Ruatanu. 
13Imbaṛṛangnga mangallangnga sansulu᷊ngngu ara'e mangaṛṛo saranapane. 
Lalantaku sangkatou apan mammanara ringannu arie pattaṛṛange, salaiwe 
tumba'u saṛṛabbi. 
14Imbaṛṛangnga mamontoga taumata wengella wuṛṛu arie mantaingngu 
watu su saruannu taumata wuta. Ṛinone i yamiu maaddatta si Ya'u wuṛṛu 
matta'u-U, ana waugu ete i Ya'u Ruatanu. 
15I yamiu ṛinone matuli᷊dda napawe makkuungnga; arie mangempen taumata 
asiangnga wuṛṛu mata'uttu taumata ala. 
16Imbaṛṛangnga manali᷊awukku hahelo suwallatu sambalahannu, tadea'u i 
yamiu tawe maapate taumata sansulu᷊ngngu. Ete i Ya'u MAWU. 
17Imbaṛṛangnga mangune su saruanni sai-sai. Insuete pabbawawulo᷊nu 
ringannu ala᷊wo'u taumata, tadea'u i yamiu tawe marosa ana waugu taumata 
waine. 

18Imbaṛṛangnga mabbali᷊ssa a'une wuṛṛu maddantinnu taumata waine, arawe 
pandangngute sansulu᷊ngngu ere lai yamiu mandangngu watangannu 
sassane. Ete i Ya'u MAWU. 
19Paatuṛṛutte su manga parenta-U. Imbaṛṛangnga mangawingngu 
binatangnga apan uapapaṛṛalan walahanne. Imbaṛṛangnga massuannu darua 
lihiddu wualanna su sambau leta'a. Imbaṛṛangnga malluṛṛen laubba apan 
niraddu'a wuassu darua hatin bananna. 
20Amungkangngu pia sangkatou esakka naddiandi sarun mabbalu᷊'u 
allangnge wawine udde su esakka waine maola'a sawane aruane, wuṛṛu 
taumata apan ma'apulu mamalli allangnga udde taambe namaekka, ana see 
tatahuanne apan paarorone natatamba allangnga udde, itarua ṛinone 
iṛṛuumanna, arawe tawe wotongnge pateanna, ana waugu salaiwe ereapa 
wawine udde ta'e allangnge. 
21Esakka udde ṛinone mangapiddu sambau domba esakka su saruannu 
ngaran Dasang-Ku maola'a sasamba lala᷊nna'a arugianna. 
22Imam ṛinone mangonggolu domba udde sulalu᷊mmu lala᷊ghun pamamaresi, 
tadea'u rosan taumata udde ampunganna. Ne i Ya'u, Ruata sarun 
mangampungnga si tou. 
23Napawe i yamiu sinumuttate su wanua Kanaan wuṛṛu massuannu ala᷊wo'u 
hatin aaluanna mabbua poiaroddi, ne ala᷊nnune tallu tonna paarorone manga 
wuane ipappalli kamiu wuṛṛu imbaṛṛangnga annananni yamiu. 
24Su tonna aiappane wuane sarangkanambone ionggola sasainaba tadea'u 
mapali᷊atta'u aadiangkamannu si Ya'u, MAWU. 
25Su tonna ali᷊mane wakkute udde i yamiu wotongnge umanna wuane. 
Amungkangngu i yamiu mappaamattu anambon atoranna udde, manga 
aaluanna pia buane sarun mabbua lembon anamboanne lai. Ete i Ya'u 
Ruatanu. 



335 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

26Imbaṛṛangnga ma'inumma daṛṛa. Imbaṛṛangnga mappaattu manga 
wali᷊'immata. 
27Imbaṛṛangnga mamolo᷊ uta'a su sandiṛṛannu puanu ara'e mangiṛṛi 
omengngu. 
28Imbaṛṛangnga makkunta'a pisinu ipa'ola'a manga tatiala ara'e ipallessa 
watangannu ma'ola'a tatiala lullalo᷊ su taumata nate. Ete i Ya'u MAWU. 
29Imbaṛṛangnga mangadio'a manga anangngu wawine ringannu ma'ola'a si 
mangitou sussandaga su kuil. Ringannu ma'ola'a aroddi yamiu nandale᷊o 
arannu wanuanu, wuṛṛu manga inolaanna apan tawe matataṛṛino sarun 
manambo isudde. 
30Ramea'e allon Sabat wuṛṛu pangaddate tampa apan niṛṛae ipassubba si 
Ya'u. Ete i Ya'u MAWU. 
31Imbaṛṛangnga i yamiu maddorongnga tatantiro su tonaassa apan pia 
paa'ukke ringannu manga niawan taumata nate. Amungkangngu i yamiu 
ma'ola'a udde i yamiu mabbali᷊ ma'arantinna. Ete i Ya'u Ruatanu. 
32Arega'a wuṛṛu aaddate manga timmade. Rinone i yamiu maaddata wuṛṛu 
matta'u-U, ana waugu ete i Ya'u MAWU. 
33Imbaṛṛangnga ma'inolaanna lale᷊o su taumata raho apan uatana'a su 
wanuanu. 
34Ola'ewe i mangitou ere lai yamiu ma'ola'a manga taumata sambalahannu 
wuṛṛu pandangngute si mangitou ere lai yamiu mandangngu watangannu 
sassane. Paanaunge manungku i yamiu lai buatte nabbiakka ere taumata 
raho su Mesir. Ete i Ya'u Ruatanu. 
35Imbaṛṛangnga mamahia taumata waine ringannu mappaattu aula᷊anna, 
timbanganna ara'e aula᷊anna awusu. 
36Pappa'ate meteranna, timbanganna wuṛṛu aula᷊anna apan atonna. Ete i Ya'u 
Ruatanu, wuṛṛu i Ya'u buatte nangapiddi yamiu sinumabbangnga wuassu 
Mesir. 

37Paatuṛṛutte su manga tita wuṛṛu parenta-U. Ete i Ya'u MAWU.” 

Imamatta 20 

Ṛuumanna su taumata apan tawe tumuṛṛutta 

1 MAWU nandolokki Musa 
2mabbolo᷊n olangnge indi su taumatan Israel, “Suapan taumata suwallati 
yamiu ara'e taumata raho apan uatana'a su wallati yamiu apan nangonggolu 
anangnge si Molokh, ṛinone anambon tumanangnge manuntungngu watu si 
tou. 
3Taumata apan nangonggolu sasamba anangnge si Molokh, napaarantinnu 
Rasang-Ku wuṛṛu mallobbossa arang-Ku apan susi. I tou sarun Ta'u 
iṛṛuumanna wuṛṛu tate lai mareengnga ala᷊ṛṛana-U. 
4Amungkangngu tumana'u soa nanutubbu mata su inolaannu taumata udde 
wuṛṛu tawe mapaamattu ṛuumanna pateanna su taumata udde, 
5ne i Ya'u sassane apan sarun makkuumanni tou, anambon amonanne, see 
lai anambon taumata suadio'a ringanni tou nanantang-Ku wuṛṛu nassubba si 
Molokh. I mangitou tate lai mareengnga ala᷊ṛṛana-U. 
6Taumata apan inai maddorongnga tatantiro su tonaassa apan pia paaukka 
ringannu ṛimuuddu taumata nate sarun Ta'u iṛṛuumanna wuṛṛu tate lai 
mareengnga ala᷊ṛṛana-U. 
7Paatehamma tadea'u i yamiu sidutu susi, ana waugu i Ya'u Ruatanu. 
8Paatuṛṛutte manga tita-U, ana waugu ete i Ya'u MAWU apan naṛṛae kamiu 
huna-U.” 
9 MAWU nangonggolu manga atoranna indi, “Taumata apan mammontoga 
iamangnge ara'e inangnge ṛinone iṛṛuumanna pateanna. I tou nate ana 
waugu sala᷊ne sassane. 

10Amungkangngu sangkatou Israel sinumandaga ringannu awingngu 
taumata sambalahanne, i tou wuṛṛu wawine udde ṛinone iṛṛuumanna 
pateanna. 
11Sangkatou esakka apan natatamba ringannu sangkatou awingngu 
iamangnge, nangaṛṛo pussa'an hakku iamangnge. Esakka wuṛṛu wawine 
udde ṛinone iṛṛuumanna pateanna. Itarua nate ana waugu pasasalan tarua 
sassane. 
12Amungkangngu sangkatou esakka nattamba mananambone wawine, 
taumata darua udde iṛṛuummanna pateanna. Itarua buatte sinumandaga, 
wuṛṛu nate ana waugu pasasalan tarua sassane. 
13Amungkangngu sangkatou esakka natatamba rundussa esakka, itarua 
na'ola'a pallala᷊ghu apan dale᷊o wuṛṛu ma'asili, wuṛṛu itarua ṛinone 
iṛṛuumanna pateanna. Itarua nate ana waugu pasasalan tarua sassane. 
14Amungkangngu sangkatou esakka na'awingngu sangkatou wawine see lai 
inangngu wawine udde, i mangitou tallu ṛinone itambunna ma'oman sara 
mate, ana i mangitou na'ola'a pallala᷊ghu apan tawe matataṛṛino. Inolaanna 
ereudde tawe wotongnge pia su wallati yamiu. 
15Amungkangngu sangkatou esakka natatamba binatangnga, taumata wuṛṛu 
winatangnga udde ṛinone pateanna. 
16Amungkangngu sangkatou wawine natatamba binatangnga, wawine wuṛṛu 
winatangnga udde ṛinone pateanna. I mangitou nate ana waugu pasasalan 
mangitou sassane. 
17Amungkangngu sangkatou esakka natatambam tuṛṛangnge wawine ara'e 
ringannu tuṛṛangnge apan iamangnga sambau inangnga waine ara'e 
inangnga sambau iamangnga waine, itarua tate lai mareengnga ala᷊ṛṛana-U. 
I mangitou buatte na'ola'a inolaanna apan tawe su ṛinone wuṛṛu ṛinone 
mamasanna pangillule᷊anne. 

18Amungkangngu sangkatou esakka natatamba sangkatou wawine apan pia 
radda'u wawine, itarua tate lai mareengnga wageangu ala᷊ṛana-U. 
19Amungkangu sangkatou esakka natatamba tuṛangu inangnge, itarua ṛinone 
mamasanna illule᷊annu inolaanna udde. 
20Amungkangu sangkatou esakka natatamba awingngu tuṛṛangngu iamange, 
i tou nallobossa tuṛṛangngu iamange. Esakka wuṛṛu wawine udde ṛinone 
mamasanna ṛuumanne. Ma'oman sara mate itarua tawe maasomba ana'a. 
21Amungkangu sangkatou esakka nangaṛo awingu tuṛṛangnge, i tou 
nallobossa tuṛṛangnge wuṛṛu na'ola'a inolaana apan tawe matataṛino. 
Ma'oman sara mate itarua tawe maasomba ana'a.” 
22 MAWU nabbisara, “Paatuṛute su anambon tita wuṛṛu parenta-U, tadea'u i 
yamiu tawe limbuaṛṛana wuassu wanua Kanaan, suapa i Ya'u sarun 
mangapiddi yamiu. 
23Imbaṛṛangnga mattanno inanaramannu walahanna apan uatana'a 
poiaroddi. I mangitou ma'arantinna si Ya'u ringannu ala᷊wo'u inolaanna apan 
dale᷊o. Ana waugu i mangitou Ta'u nilimbuaṛṛana, tadea'u i yamiu wotongnge 
maasutta su wanua udde. 
24Leta'a apan ala wuṛṛu masuwukka udde buatte Ta'u pina'ire si yamiu, 
nariaddi Ta'u ionggola maola'a pussaanu. Ete i Ya'u Ruatanu apan naṛṛae 
kamiu wuassu manga walahanna waine. 
25Ana waugu udde i yamiu wotonge ma'ellega suapane winatanga ipappalli 
wuṛṛu suapane winatanga tawe ipappalli. Arie pa'inassa winatanga apan 
ipappalli. Winatanga udde Ta'u isago palli, nariaddi amungkangngu inasanna 
i yamiu mabbali᷊ marosa. 
26I yamiu Ta'u iṛae wuassu manga walahanna waine tadea'u mabbali᷊ pussa'a-
U. I yamiu ṛinone susi ana waugu ete i Ya'u MAWU, wuṛṛu i Ya'u susi. 

27Suapan taumata esakka ara'e wawine apan ma'ola'a pa'a'aukka ringannu 
manga ghaṛṛahon taumata nate ṛinone tuntungannu watu ma'oman sara 
mate. Taumata udde nate ana waugu sala᷊ne sassane.” 

Imamatta 21 

Asasusin manga imam 

1 MAWU nandolokki Musa niapawalo᷊n parenta indi su manga imam 
papapulunni Harun, “Sangkatou imam tawe wotongnge mandale᷊o 
watanganne ana waugu nirumanta nallaghun pallala᷊bingngu manga 
tuṛṛangnge, 
2tabbene'e apan nate udde inangnge, iamangnge, anangnge, tuṛṛangnge 
esakka, 
3ara'e tuṛṛangnge wawine apan taambe na'awingnga, wuṛṛu uatana'a su 
wale᷊n sambau ringanni tou. 
4I tou tawe wotongnge mandale᷊o watanganne ringannu rumanta mallaghun 
pallala᷊bbingngu manga tuṛṛangngu awingnge. 
5Sangkatou imam tawe wotongnge mallunggukka sambageanganna wuassu 
puane wuṛṛu tawe wotongnge mamolo᷊ omengnge ara'e mallessa watanganne 
ringannu saranapa maṛṛoro tadea'u mapali᷊atta'a manungku i tou tantala᷊nna 
lullalo᷊. 
6I tou pussaa-U apan niṛṛae wuṛṛu tawe wotongnge mandale᷊o arang-Ku. I tou 
mangonggolu sasamba anna si Ya'u, nariaddi i tou ṛinone susi. 
7Sangkatou imam tawe wotongnge ma'awingngu sangkatou wawine apan 
buatte sinumandaga ara'e sangkatou wawine apan tate lai susi ara'e buatte 
nasasindo, ana waugu imam udde tatahuanang-Ku. 
8Walahannu Israel ṛinone manga'u imam naola'a sangkatou taumata apan 
niṛṛae si Ya'u ana waugu i tou mangngonggolu sasamba anna si Ya'u. Ete i 
Ya'u MAWU; i Ya'u indi susi wuṛṛu i Ya'u napaasusi ala᷊ṛṛana-U. 

9Amungkangngu sangkatou wawine ana'u imam naola'a sussandaga, i tou 
nallobbossa iamangnge wuṛṛu i tou itambunna ma'oman sara mate. 
10Imam Bahewalla buatte nitenega ringannu nallali᷊nnu lanan lala᷊ghu su 
wowon puane wuṛṛu ringannu nalluṛṛen laubbu imam bahewalla si tou. Ana 
waugu udde i tou tawe wotongnge mamalan utangnge naali᷊mpusutta ara'e 
manggesa'a laungnge maola'a tatiala lullalo᷊. 
11-12I tou buatte nionggola si Ya'u maola'a pussaa-U, nariaddi tawe 
wotongnge mandale᷊o watanganne. I tou lai tawe wotongnge mandale᷊o 
Rasang-Ku ringannu sumabbangnga wua'isudde wuṛṛu sumutta watukku 
wale᷊n apan pia binalu᷊nanna, salaiwe udde winalu᷊nannu iamangnge ara'e 
ianangnge sassane. 
13-14I tou tumba'u wotongnge ma'awingngu sangkatou apan ta'e susi wuassu 
ṛuanganne sassane. Imbaṛṛangnga i tou ma'awingngu sangkatou 
inawalu᷊anna ara'e sangkatou wawine sinindoanna, ara'e sangkatou wawine 
wua sinumandaga. 
15Amungkangngu i tou nilumawangnga atoranna udde, ne manga anangnge 
apan ṛinone susi, sarun maola'a lale᷊o. Ete i Ya'u MAWU wuṛṛu i Ya'u buatte 
naṛṛaen tou maola'a Imam Bahewalla.” 
16 MAWU namarenta si Musa 
17iapapasingkattu indi si Harun, “Sangkatou papulunnu apan pia sangkulle 
wadangnge tawe wotongnge mangonggohe sasamba anna si Ya'u. Udde 
iappaamatta saran mala᷊nnu-la᷊nnu. 
18Taumata apan nangonggolu sasamba tawe wotongnge wadangnge pia 
sangkulle, eteudde taumata wuta ara'e lome, taumata pia sangkule hatine 
ara'e wageangngu wadangnge, 
19apan lome limane ara'e peṛṛo leddane, 
20ualu᷊dungnga ara'e panda'a, pia raddangnge mata ara'e radda'a su pisi 
wuṛṛu apan niwutu. 

21Suapan papapulunni Imam Harun apan pia sangkule wadangnge tawe 
wotongnge mangonggolu sasamba anna si Ya'u. 
22Arawe i tou wotongnge umanna anna apan nionggola, mawae ete sasamba 
anna apan susi aroddi lai sasamba anna apan lembon susi. 
23Ana waugu taumata udde wadangnge pia sangkule, i tou tawe wotongnge 
mangundani pampele apan uawallatta Wabbo'a Susi ara'e mezbah. I tou tawe 
wotongnge mandale᷊o manga saranapa apan buatte niṛṛae si Ya'u, ana waugu 
ete i Ya'u MAWU, wuṛṛu ete i Ya'u naṛṛae manga saranapa udde.” 
24Eteudde manga atoranna apan nipasingkatti Musa si Harun wuṛṛu manga 
anangnge, wuṛṛu su walahannu Israel sarangkanambone. 

Imamatta 22 

Asasusin sasamba 

1 MAWU nandolokki Musa 
2niapawalo᷊n parenta indi si Harun wuṛṛu manga anangnge, “Manarate 
ringannu suṛṛinone sasamba apan nionggolu walahannu Israel apan niṛṛae si 
Ya'u, tadea'u i yamiu tawe mallobbossa arang-Ku apan susi. Ete i Ya'u MAWU. 
3Amungkangngu sangkatou wuassu papapulunnu ta'e ia'arantinna 
nangundani manga sasamba susi apan niṛṛaen balahannu Israel si Ya'u, i tou 
tawe wotongnge lai mangimbe su mezbah. Atoranna indi ipaatta saran 
mala᷊nnu-la᷊nnu. Ete i Ya'u MAWU. 
4Sangkatou papapulunni Harun apan uapendamma radda'a su pisi apan 
ma'ata'utta, ara'e rada'a su awa'u esakka na'oman sara sussabbangke nana, 
imbaṛṛangnga umanna sasamba susi amungkangngu i tou taambe niwalo᷊ 
waresi. Sangkatou imam mabbali᷊ lale᷊o amungkangngu i tou nangindingnga 
sambau apan dale᷊o ana waugu niaeṛṛetannu winalu᷊nanna. I tou lai 
ma'arantinna amungkangngu sari'a sinumabbangnga, 
5ara'e nangindingnga winatangnga ara'e taumata ma'arantinna. 

6Sangkatou imam ringannu olangnge ereapa mabbali᷊ ma'arantinna, 
uatatana'a ma'arantinna maddatingngu matannallo umattuppa. Wuṛṛu 
napawe matannallo nattuppe i tou wotongngete umanna anna apan 
nionggola su MAWU amungkangngu i tou taambe nandeno. 
7Napawe matannallo nattuppe i tou waressite wuṛṛu wotongngete umanna, 
ana eteudde anni tou. 
8I tou imbaṛṛangnga uminassa ṛemessu winatangnga apan nate sassane ara'e 
nate niaṛṛattu winatangnga mala᷊ṛṛaga. Amungkangngu i tou niuminassa, i 
tou mabbali᷊ ma'arantinna. Ete i Ya'u MAWU. 
9Anambon imam ṛinone tumuṛṛutta manga atoranna apan Ta'u nionggolla. 
Amungkangngu tawe, i mangitou nassala᷊ wuṛṛu sarun mate, ana waugu 
nilumawangnga manga atoranna apan susi. Ete i Ya'u MAWU, wuṛṛu ete i 
Ya'u MAWU apan naṛṛae mangitou huna-U. 
10Sasamba apan niṛṛae si Ya'u tumba'u wotongnge annanannu amonannu 
imam udde sassane; taumata waine tawe wotongnge, salaiwe taumata udde 
wale᷊n sambau ringannu imam ara'e taumatan sewane. 
11Arawe manga allangnga apan niwalliannu imam udde ringannu roinne 
sassane ara'e niasungkangnga sulalu᷊mmu wale᷊ne wotongnge umanna anna 
wageangngu imam udde. 
12Sangkatou ana'u imam bawine apan na'awingngu sangkatou wali᷊ne imam, 
tawe wotongnge umanna sasamba udde. 
13Arawe ana'u imam wawine imam apan inawalu᷊ante ara'e sinindoanna 
wuṛṛu tawe ana'a ana see mabelengnga watukku wale᷊n iamangnge wuṛṛu 
maola'a papadduli᷊ananne, botongnge umanna anna wageangngu iamangnge. 
Tumba'u amonannu imam apan botongnge umanna sasamba udde. 
14Amungkangngu sangkatou apan bali᷊ne reengannu amonannu imam apan 
ringannu tawe nipattatudda niumanna anna apan nionggola su MAWU, i tou 

ṛinone mangonggolu lala᷊nnangnge su imam wuṛṛu tambannu lai ruan pulo᷊ 
wuassu anna nianni tou. 
15Manga imam tawe wotongnge ma'ola'a ma'arantinna sasamba apan niṛṛae 
si Ya'u 
16ringannu mamala annanannu sangkatou apan tawe su tampane umanna 
anna udde. Olangnge udde maaola'a taumata udde nassala᷊ wuṛṛu mandantan 
ṛuumanna si tou. Ete i Ya'u MAWU, wuṛṛu i Ya'u apan napaasusin sasamba 
udde.” 
17 MAWU nandolokki Musa 
18-19niapaonggola si Harun, manga anangnge, wuṛṛu anambon balahannu 
Israel manga atoranna indi. Amungkangngu sangkatou Israel ara'e sangkatou 
raho apan uatana'a namanua su Israel nangonggolu sasamba ipamaekka 
riandi, ara'e maola'a sasamba tawe niwata'a, winatangnga udde ṛinone 
esakka wuṛṛu tawe sangkulle tadea'u sengkamanna. 
20Imbaṛṛangnga mangonggolu sasamba winatangnga apan pia sangkulle, ana 
waugu MAWU maddiri manengkamma. 
21Amungkangngu sangkatou mangonggolla su MAWU sasamban paddarame 
ipamaekka riandine ara'e sasamba tawe niwata'a, winatangnga udde 
imbaṛṛangnga pia sangkulle, tadea'u wotongnge sengkamanna. 
22Imbaṛṛangnga mangonggola su MAWU winatangnga apan buta matane, 
napaddi duṛṛine ara'e nale᷊ssa, apan pia pinsulle pia nanane, apan 
uapendamma radda'a su pisi ara'e akke. Winatangnga aroddi imbaṛṛangnga 
olaanna sasamba anna su wowon mezbah. 
23Su sasamba walate apulu i yamiu wotongnge mangonggolu winatangnga 
apan tawe natipussa wadangnge; arawe su ipamaekka riandi, winatangnga 
aroddi tawe sengkamanna. 

24Imbaṛṛangnga mangonggola su MAWU winatangnga apan wabbatun 
lalleone naṛṛepessa, niwutu, ara'e lessa nawabballa ara'e niramme. Olangnge 
udde imbaṛṛangnga mariaddi su wanuanu. 
25Winatangnga apan niasombanganna wuassu taumata raho tawe wotongnge 
ionggola maola'a sasamba anna. Winatangnga udde ere pia sangkulle wuṛṛu 
tawe wotongnge sengkamanna. 
26-27Ana'u sapi, ana'u domba ara'e ana'u ambinga apan wakkute 
niasungkangnga ṛinone matana'a ringannu inangnge ala᷊nnune pitu allo. 
Wakkute udde winatangnga udde wotongnge sengkamanna maola'a sasamba 
anna. 
28Imbaṛṛangnga mangonggolu mangngu sapi ara'e domba ara'e ambinga 
suadio'a ringanu anangnge su allo apan uasulu᷊ngnga. 
29Amungkangngu i yamiu mangonggolu sasamba aadiangkamanna su MAWU, 
ola'e udde tumuṛṛuttu atoranna, tadea'u sasambanu sengkamanna. 
30Ante sasamba su allo udde lai, wuṛṛu imbaṛṛangnga manantangngu 
lambene maddatingngu taṛṛabbi marua'allo. 
31 MAWU nabbisara, “Paatuṛṛute manga parenta-U; ete Ya'u MAWU. 
32Imbaṛṛangnga mandale᷊o arang-Ku apan susi. Ahewallu walahannu Israel 
ṛinone massubba si Ya'u Apan Lembon Susi. Ete i Ya'u MAWU wuṛṛu i Ya'u 
na'ola'a si yamiu susi. 
33I yamiu nangapiddi yamiu sinumabbangnga wuassu Mesir, tadea'u i Ya'u 
maola'a Ruatanu. Ete i Ya'u MAWU.” 

Imamatta 23 

Manga allo wahewalla 

1 MAWU nangonggola si Musa 
2manga atoranna su ola'u ramean agama, apan ṛinone iapasingkatta maola'a 
allo wahewa ipattaṛṛamaawu. 



345 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

3Pia annummu allo ipammanara, arawe allo appitune, allon Sabat, eteudde 
allo pangillolo᷊anna apan niṛṛaen MAWU. Su allo udde ṛinone i yamiu ma'ola'a 
ammula᷊nnu patataṛṛamawu wuṛṛu imbaṛṛangnga mammanara. 
4Eteindi manga allo wahewalla apan nitantunnu MAWU wuṛṛu ṛinone iali᷊ata 
su tempo apan buatte nitantunna. 

Allo Wahewan Paskah wuṛṛu Roti tawe Ragine 
(Reg. 28:16-25) 

5Allo Wahewan Paskah apan iramea ipangaddatta MAWU, manattakka 
wuassu tempo matannallo umattuppa su allo appulo᷊ne appata wula᷊nna 
paarorone. 
6Tiṛṛabbine, allo apulo᷊ li᷊mane, manattakke Ramean Doti tawe Ragine, wuṛṛu 
ala᷊nnune pitu allo i yamiu tawe wotongnge umanna roti apan niaola'a 
napaattu ragi. 
7-8Ala᷊nnune pitu allo udde i yamiu ṛinone mangonggolu sasamba anna 
su MAWU. Su allo paarorone wuṛṛu appitune wuassu ramea udde i yamiu 
ṛinone ma'amullu patataṛṛamawu wuṛṛu imbaṛṛangnga mamanara manara 
mawakkata. 
9-10Amungkangngu i yamiu na'omate su wanua apan nionggolu MAWU si 
yamiu, wuṛṛu mangngammulu hessin leta'a, hessin gandumma apan 
niitingngi yamiu paaororne ṛinone iapidda ringannu imam. 
11Su allo ala᷊li᷊uddu allon Sabat, imam ṛinone mangonggolu gandumma udde 
maola'a sasamba iatogokka su MAWU, tadea'u MAWU malu᷊assa si'o. 
12Su allo i yamiu mangonggolu gandumma udde, i yamiu ṛinone 
mangonggolu lai sasamba itattambunna sambau ana'u domba esakka uukke 
santonna wuṛṛu tawe sangkulle. 
13Su sasamba anna onggola᷊'e rua kilo taponna lalo᷊'annu lanan zaitun. 
Halu᷊run sasamba udde ma'alu᷊assa naungngu MAWU. Suadio'a ringannu udde 
onggola᷊'a lai sanlitere ua'en anggore. 

14Tantala᷊nna taambe nangapiddu sasamba udde su MAWU, i yamiu tawe 
wotongnge umanna saran kadio'a wuassu gandumma wakku udde, mawae 
tae tata, nipangganga ara'e nilolo᷊ maola'a roti. Atoranna udde ṛinone 
tuṛṛutannu anambon papapulunnu saran mala᷊nnu-la᷊nnu. 

Sawakka 
(Reg. 28:26-31) 

15Manattakka wuassu allo napawe Sabat nali᷊udda, su tempo i yamiu 
mangonggolu sasamba su MAWU hessin gandumma paarorone, i yamiu 
ṛinone mandeengngu pitun kamisa tuudda. 
16Su allo ali᷊man pulo᷊ne, eteudde allo appitune napawe Sabat nali᷊udda, i 
yamiu ṛinone mangapiddu sasamba ia'imbe su MAWU. 
17Suapan amonanna ṛinone mangonggolu ruan bau roti maola'a sasamba 
itattogokka su MAWU. Suapan roti ṛinone olaanna wuassu rua kilo taponna 
alu᷊ssa lo'annu ragi wuṛṛu ṛinone itantilla su MAWU maola'a sasamba hessin 
leta'a paarorone. 
18Suadio'a ringannu roti udde walahannu Israel ṛinone mangonggolu pitu 
ana'u domba uukke santonna, sambau sapi esakka saṛṛen tumuwo wuṛṛu 
darua ambinga. Sambau-sambau tawe wotongnge pia sangkulle wuṛṛu 
ṛinone ionggola maola'a sasamba itattambunna su MAWU, ringannu sasamba 
ia'imbe wuṛṛu sasamba ua'e anggore. Halu᷊run sasamba udde maalu᷊assa 
naungngu MAWU. 
19Pangonggola lai ambinga esakka sambau maola'a sasamba ipangampunga 
rosa wuṛṛu darua domba esakka uukke santonna maola'a sasamban 
paddarame. 
20Roti wuṛṛu darua ana'u domba udde ṛinone ionggolu imam maola'a 
sasamba iatogokka su MAWU, wuṛṛu udde maola'a wageangngu imam. 
Manga sasamba udde susi. 
21Su allo udde i yamiu ṛinone ma'ola'a ammula᷊nnu patataṛṛamawu wuṛṛu 
tawe wotongnge mammanara mawakkata. Atoranna indi ṛinone 

tattuṛṛutannu papapulunnu saran mala᷊nnu-la᷊nnu, su ala᷊wo'u tampa i 
mangitou uatana'a. 
22Amungkangngu i yamiu mangitingnga, arie mamototta gandumma apan 
uatuwo su lulu᷊nnu wawaila᷊nnu wuṛṛu imbaṛṛangnga mabelengnga 
mangammulu gandumma lambene wua pinangitinganna. Wala'e udde su 
taumata asiangnga wuṛṛu taumata raho. MAWU eteudde Ruatanu. 

Sawakku Tonna Wakku 
(Reg. 29:1-6) 

23-24Su allo paarorone wula᷊nna appitune ṛinone iramea maola'a sambau allo 
pangillolo᷊anna. Allo udde tialannu tingikku trompetta, wuṛṛu i yamiu ṛinone 
ma'ola'a ammula᷊nne patataṛṛamawu. 
25Pangonggole sasamba anna su MAWU wuṛṛu arie mammanara mawakkata 
su allo udde. 

Allo pangampunganna rosa 
(Reg. 29:7-11) 

26-27Allo appulo᷊ne wula᷊nna appitune eteudde allo lala᷊ghun santonna 
pangangampunganna rosan balahannu Israel. Su allo udde i yamiu ṛinone 
mappuasa wuṛṛu ma'ola'a ammula᷊nnu patataṛṛamawu apiddu mangapiddu 
sasamba ana su MAWU. 
28Arie pammanara, ana waugu allo udde allo pangampunganna rosa, tadea'u 
i yamiu maasomba aampungnga su saruannu Ruatanu. 
29Isai-sai umanna sambau anna su allo udde, tate mareengnga ala᷊ṛṛana'u 
Ruata. 
30Wuṛṛu isa-sai apan mammanara su allo udde, iṛṛuumannu MAWU sassane 
ringannu ṛuumanna pateanna. 
31Atoranna indi matataṛṛino su anambon papalu᷊nna su ala᷊wo'u tampa i 
mangitou uatana'a. 
32Manattakka wuassu matannallo umattuppa su allo assione wula᷊nna udde 
maddatingngu matannallo umatuppa su allo appulo᷊ne, i yamiu ṛinone 

maddamean allon Sabat, allo apan niṛṛae pangillolo᷊anna. Su alo'engngu allo 
udde i yamiu ṛinone mappuasa. 

Sawakku Rasannu Rongnga 
(Reg. 29:12-40) 

33-34Sawakku Rasannu Rongnga manattakka wuassu allo mapulo᷊ li᷊ma 
wula᷊nna appitune wuṛṛu ala᷊nnune pitu allo. 
35-36Su ala᷊nnune pitu allo udde, miallo-miallo i yamiu ṛinone mangonggolu 
sasamba anna. Su allo paarorone wuṛṛu aualu᷊ne i yamiu ṛinone ma'ola'a 
ammula᷊nnu patataṛṛamawu wuṛṛu mangonggolu sasamba anna su MAWU. 
Arie mammanara mawakkatta su allo udde. 
37Eteudde manga allo ramean agama apan nitantunnu MAWU wuṛṛu ṛinone 
iapasingkatti yamiu. Su manga ramea udde i yamiu ṛinone 
mangaddatta MAWU ringannu ma'ola'a ammula᷊nnu patataṛṛamawu wuṛṛu 
mangonggolu sasamba anna, sasamba iattambunna sasamba ia'imbe, 
sasamba winatangnga wuṛṛu sasamba ua'e anggore, anambone apan 
pappandumanna su miallo-miallo. 
38Manga ramea udde tatambane manga su allon Sabat wiasa, nariaddi manga 
sasamba udde eteudde lai tatambane aonggola wiasa, su sasambanu 
ipanubbussa riandi, ara'e sasamba tawe iwata'a apan ionggoli i yamiu 
su MAWU. 
39Napawe buatte nangitingnga, manattakka allo appulo᷊ne lima wula᷊nna 
appitune, i yamiu ṛinone ma'ola'a ramea ala᷊nnune pitu allo. Allo paarorone 
wuṛṛu allo aualu᷊ne eteudde allo apan niṛṛae pangillolo᷊anna. 
40Su allo paarorone i yamiu ṛinone mani'o manga wuan kalu apan apianne 
wuassu wawaila᷊nnu, wuṛṛu lai manga rongngu palma wuṛṛu manga rannane 
wuassu manga punnu alu apan rongngane uasaṛṛihalo arae 
masaṛṛimbuwune, ana see manattakke ramean lalu᷊assa ipangaddata 
Ruatanu. 

41Ramea udde ṛinone olaanni yamiu ala᷊nnune pitu allo. Atoranna udde 
ṛinone tuṛṛutannu papapulunnu saran mala᷊nnu-la᷊nnu. 
42Pitu allo ala᷊nnune anambon balahannu Israel ṛinone matana'a su manga 
rasanna rongnga, 
43tadea'u papapulunnu maasingkatta manungku MAWU nandolokku 
walahannu Israel matana'a sulalu᷊mmu manga rasanna sambengessa, su 
tempo i Tou nangapiddi mangitou sinumabbangnga wuassu Mesir. Ete i Tou 
Ruatanu. 
44Etearoddi i Musa namasingkatta su walahannu Israel manga atorannu 
ramea ipangaddata MAWU. 

Imamatta 24 

Ereapa mabbuwunna sol᷊o 
(Reg. 27:20-21) 

1 MAWU nandolokki Musa 
2niapaonggolu manga parenta indi su walahannu Israel; Pangapiden lanan 
zaitun tutume wuṛṛu apianne itaṛṛo su solo᷊ sulalu᷊mmu Rasannu MAWU, 
tadea'u re'omanna wuṛṛu sidutu lukkengnggamma. 
3I Harun ṛinone mangatokku manga solo᷊ udde wuassu wawallo 
maddatingngu marua'allo su tampa MAWU isudde, su liuddu pampele apan 
uali᷊ndumma wuṛṛu uataappa Wantallu Pa'aire su Wabbo'a Lembon Susi. 
Parenta udde ṛinone iapaamatta saran mala᷊nnu-la᷊nnu. 
4I Harun ṛinone mangatokku manga solo᷊ su leddan solo᷊ wuassu wula᷊wanna 
tutune tadea'u sidutu lukkenggamma sulalu᷊mmu Rasannu MAWU. 

Roti ia'imbe 

5Panganute mapulo᷊ dua su kilone taponna apan apianne wuṛṛu pa'ola'e 
mapulo᷊ dua roti mali᷊mbulunna, sambau-sambau wuassu sangkilo taponna. 

6Addoa'e roti udde darua uali᷊sansunna, annumma roti suapan sansunne, su 
wowon medda lala᷊pisannu wula᷊wanna tutune apan uaraddo su 
Rasanna MAWU. 
7Addoa'e amania tutune suapan ali᷊sansunnu roti ipattiala manungku roti 
udde sasamba anna su MAWU. 
8Suapan allon Sabat ṛinone pia doti apan ia'imbe sulalu᷊mmu Rasanna MAWU. 
Eteudde manaran balahannu Israel saran mala᷊nnu-la᷊nnu. 
9Roti uddewe wageangngi Harun wuṛṛu papapulunne. I mangitou ṛinone 
umanna su tampa apan susi, ana waugu roti udde maola'a wageangnge apan 
lembon susi wuassu sasamba anna apan nionggola su MAWU wuattu manga 
imam. 
Ṛuumanna su taumata apan mammontoga Ruata wuṛṛu ṛuumanna ipabbal᷊issa 

10-11Su paddasanannu taumatan Israel pia sangkatou esakka. Iamangnge 
taumatan Mesir wuṛṛu inangngene taumatan Israel aranne Selomit, ana'i 
Dibri wuassu walagi Dan. Su sambau allo taumata udde natatiakku 
sangkatou taumatan Israel su paddasananna. Su tempo natatiakka, i tou 
namontoga Ruata. Ana waugu udde manga taumatan Israel nangapidi tou 
sinumaruanna si Musa, 
12wuṛṛu nanaṛṛangnga si tou apiddu maṛṛaddo ṛaṛṛawessa wuassu MAWU su 
ola'u apa apan sarun olaanni mangitou si tou. 
13 MAWU nabbisara si Musa, 
14“Apira'e taumata udde watukku liuddu paddasananna. Suapan taumata 
apan buatte naaringikka si tou mammontoga, ṛinone mangandangngu limane 
su wowon puan taumata udde ipattiala manungku taumata udde nassala᷊. 
Ana see anambon walahanna manuntungngu watu si tou ma'oman sara mate. 
15Wua'udde ali᷊ata'e indi su walahannu Israel; Isa-sai apan mamontoga Ruata 
ṛinone mamasanna pangillule᷊anne 

16wuṛṛu iṛṛuumanna pateanna. Isai-sai apan mammontoga MAWU jamaatta 
ṛinone manuntungngu watu ma'oman sara mate. Ṛuumanna udde 
iapa'amatta su taumatan Israel wuṛṛu taumata raho apan namanuate su 
Israel. 
17Isai apan namate taumata waine ṛinone iṛṛuumanna pateanna. 
18Isai apan namate winatangngu taumata waine ṛinone i tou mallanna'a. 
Pangainanne eteudde ‘niawa lannaannu niawa’. 
19Amungkangngu sangkatou naangngo arae naasilaka taumata waine, 
sarangkanambone apan buatte niolangnge, ṛinone olaanna lai si tou. 
20Amungkangngu i tou namaddi duṛṛi, ne duṛṛine lai paddianna. 
Amungkangngu i tou naawuta mata taumata waine samba'a, ne matane lai 
samba'a iapaawuta. Amungkangngu i tou namuulla taumata waine na'oman 
sara isine napaddi, ne isine lai ṛinone paddianna. Sarangkanambone apan 
niolangnge na'oman sara taumata waine pia sangkulle, ṛinone lai olaanna si 
tou maola'a wawali᷊nne. 
21Isai-sai apan namate winatangnga ṛinone mallanna'a, arawe isai-sai apan 
namate taumata ṛinone iṛṛuumanna pateanna. 
22Ṛuumanna udde maṛia'a si yamiu sarangkanambone wuṛṛu su taumata 
raho apan uatana'a suwallati yamiu, ana waugu ete i Ya'u MAWU, Ruatanu.” 
23Napawe i Musa buatte namasingkattu wisara udde su walahannu Israel, i 
mangitou nangapiddu taumata apan namontoga Ruata udde niapasabbanga 
su liuddu paddasananna ana see i tou tinuntungannu watu na'oman sara 
nate. Ringannu olange udde walahannu Israel tinumuṛutta apa apan buatte 
nirolokku MAWU si Musa. 

Imamatta 25 

Tonna appitune 
(Reg. 15:1-11) 

1Su puiddu Wowon Sinai MAWU nabbisara si Musa wuṛṛu nandolokki tou 

2niapapasingkattu manga atoranna indi su walahannu Israel. Amungkangngu 
i yamiu sumuttate watukku wanua apan sarun ionggolu MAWU si yamiu, i 
yamiu ṛinone mangaddata MAWU ringannu olangnge indi: Suapan tonna 
appitune i yamiu tawe wotongnge mabbailla ara'e massuanna. 
3Ala᷊nnune annummu tonna i yamiu ṛinone massuanna manga wawaila᷊nnu, 
mamabbassa manga waillu anggore wuṛṛu mangammullu hessin letangngu. 
4Arawe suapan tonna appitune niṛṛae su MAWU. Nariaddi su alo᷊'engngu 
tonna udde leta'a iwala aroddi wuṛṛu tawe wotongnge waila᷊nna. Arie 
passuanna manga wailla wuṛṛu arie pamabbassa manga punnu anggore. 
5Ewe'e lai gandumma apan tinumuwo sassane ara'e anggore wuassu 
anggorenu apan tawe niwabbassa, tawe wotongnge iammulli yamiu ara'e 
sahipunanna, ana waugu tonna uddewe tonna pangillolo᷊anna su leta'a. 
6Salaiwe aroddi, leta'a udde sarun mangonggolu hessine lai apan maola'a 
wiakki yamiu, manga allangngu, manga taumatan sewanu, wuṛṛu manga 
taumata raho apan uatana'a ringanni yamiu. 
7See lai su manga winatangnga apan papaduli᷊anannu wuṛṛu manga 
winatangnga matengnga su wanuanu. Ala᷊wo'u hessin leta'a udde wotongnge 
annananna. 

Tonna Pamamelenganna 

8Reenga'e paapitu su pitu tonna, anambone appatu pulo᷊ sio su tonnane. 
9Ana see su allo appulo᷊ne wula᷊nna appitune, eteudde allo pangampunganna 
rosa, doloṛṛa'e taumata maniuppa trompeta su ala᷊wo'u tampa su ahewallu 
wanua. 
10I yamiu ṛinone maṛṛaen tonna ali᷊man pulo᷊ne udde, wuṛṛu mamasingkattu 
apapallossa su anambon tumana'u wanua. Sulalu᷊mmu tonna udde ala᷊wo'u 
darotongngu apan buatte niwalu᷊'a ṛinone iapawelengnga su tatahuanne 
paarorone ara'e papapulunne. Isai apan niwalu᷊'a maola'a allangnga ṛinone 
iapawelengnga su amonanne. 

11Imbaṛṛangnga massuanna wawaila᷊nnu. Gandumma apan tinumuwo 
sassane ara'e wuan anggore su wawaila᷊nnu apan tawe nawabbassa tawe 
wotongnge iammulli yamiu wuṛṛu sahipunanna. 
12Tonna udde maola'a tonna apan susi si yamiu. I yamiu tumba'u wotongnge 
umanna sasuanna apan tinumuwo sassane su wawaila᷊nnu. 
13Sulalu᷊mmu tonna udde anambon leta'a apan buatte niwalu᷊'a ṛinone 
iapawelengnga su tatahuanne paarorone. 
14Nariaddi amungkangngu i yamiu mabbalu᷊'u leta'a su sansulu᷊ngngu 
taumatan Israel, ara'e mamalli leta'a wuassi tou, imbaṛṛangnga mabbawalli 
udde ṛingannu tawe su tuli᷊dde. 
15Aregan leta'a ṛinone itantunna tumuṛṛuttu ala᷊nnune leta'a udde wotongnge 
mangonggolu hessine maddatingngu Tonna Pamamelenganna manansunna. 
16Amungkangngu reengannu tonnane manambo, aregan leta'a udde 
masagadda. Arawe amungkangngu reengannu tonnane addio'a, aregane 
ṛinone matilluakka, ana waugu iwabbalu᷊'a udde reengannu 
pangangitingnga. 
17Imbaṛṛangnga mamahia su sansulu᷊ngngu taumatan Israel, arawe ṛinone i 
yamiu mata'uttu MAWU, Ruatanu. 

Hatton tonna appitune 

18Paatuṛṛutte su anambon tita wuṛṛu parentan MAWU, tadea'u i yamiu 
mabbiakka ringannu malangnganna su wanua udde. 
19Leta'u wanua udde sarun mangonggolu hessine na'oman sara i yamiu 
maatahuanna anna apan manambo wuṛṛu uatana'a poiaroddi ringannu 
paddarame. 
20Arawe asinungka piaddu maiwalo᷊ apate sarun annananna su ala᷊nnune pitu 
tonna su tempo leta'a tawe suananna wuṛṛu tawe apanganuanna hessine. 
21Su tonna aiannumme MAWU sarun mangala᷊matta na'aman sara hessine 
wotongnge ipaatta sulalu᷊mmu tallu tonna. 

22Wuṛṛu su tempo i yamiu massuanna wawaila᷊nnu su tonna aualu᷊ne, 
pangitinganna wuassu tonna aiannumme ta'e pia annananni yamiu. Ewe'e lai 
saddian anni yamiu ta'e wotongnge lai ipaatta su tempo i yamiu 
mangammullu hessin tonna udde. 

Pamamelengngu leta'a wuṛṛu wal᷊en 

23Letangngu tawe wotongnge iwalu᷊'a sarangkalo᷊'engnge, ana waugu leta'a 
udde wali᷊ne pussaanu, ewe'e pussa'an Duata. I yamiu tumba'u ere taumata 
raho apan niwala mappaattu leta'a udde. 
24Amungkangu leta'a santampa iwalu᷊'a, ṛinone tatahuanne rumanta. 
Ringannu aroddi i tou mapangule᷊n letangnge apia. 
25Amungkangu sangkatou Israel nabbali᷊ asiangnga na'oman sara i tou 
nabbalu᷊'u latangnge, manga tuṛṛange apan aranianne ṛinone manubbussa 
leta'a udde. 
26Amungkangu tawe taumata wotongnge manubbussa arawe tatahuanne 
udde su allo addantane wotongnge mamaekka wuṛṛu naasomba roitta 
manambo ipanubbussa letangnge, 
27ne i tou ṛinone mamaekka su taumata apan buatte namalli letangnge 
ringannu areggane hessin leta'a udde ala᷊nnune manga pira tonna 
manansunna maddatingngu Tonna Pamelenganna apan addantane. 
Ringannu aroddi i tou naasomba apia leta'a pussa'ane. 
28Arawe amungkangngu i tou tawe maatubussa letangnge, taumata apan 
namalli sidutu uaagassa leta'a udde maddatingngu Tonna Pamamelengnga 
manansunna. Sulalu᷊mmu tonna udde leta'a udde ṛinone iule᷊ su tatahuanne 
paarorone. 
29Amungkangngu sangkatou nabbalu᷊'u wale᷊n sulalu᷊mmu soa apan 
papali᷊wutannu tanda'a, i tou wotongnge manubbussa wale᷊ne sulalu᷊mmu 
tempo santonna ireengnga wuassu allo nabbalu᷊'a. 
30Arawe amungkangngu wale᷊n udde tawe niatubusanna sulalu᷊mmu tempo 
santonna ne nasuete tempone i tou manubbussa wale᷊n. Wale᷊n udde sidutu 

tatahuannannu taumata wuṛṛu papapulunne apan namalli. Su Tonna 
Pamamelenganna, wale᷊n udde tate iapawelengnga. 
31Amungkangngu wale᷊n su ampungnga apan tawe papali᷊wutannu tanda'a 
atoranne ere lai atorannu leta'a: tatahuanne paarorone wotongnge 
manubbussa wuṛṛu wale᷊n udde ṛinone iapawelengnga sulalu᷊mmu Tonna 
Pamamelenganna. 
32Arawe taumatan Lewi walate i mangitou manubbussa darotongngi 
mangitou su ala᷊wo'u soa apan nitantunna si mangitou. 
33Amungkangngu sangkatou Lewi mabbalu᷊'u wale᷊ne su sambau soa udde 
wuṛṛu i tou tawe manubbussa wale᷊n udde, wale᷊n udde ṛinone iapawelengnga 
si tou sulalu᷊mmu Tonna Pamamelenganna. Ana waugu wale᷊n taumatan Lewi 
su manga soa mangitou udde sidutu pussa'a mangitou su wallatu walahannu 
Israel. 
34Arawe wadda'u nannalo᷊ maranin manga soa balagu Lewi tawe wotongnge 
iwalu᷊'a. Udde pussa'an taumatan Lewi saran mala᷊nnu-la᷊nnu. 

Awallassa su taumata asiangnga 

35Amungkangngu taumata sambalahannu apan uatana'a su wallati yamiu 
nabbali᷊ susa wuṛṛu tawe maawiakka watanganne, i yamiu ṛinone 
massumbala si tou ere sangkatou taumata raho ara'e rumaranta, tadea'u i tou 
sidutu mabiakka su wallati yamiu. 
36-37Imbaṛṛangnga maddorongnga wungane wuassu apa apan niapawallasa 
si tou, arawe ṛinone i yamiu mata'uttu Ruatanu, wuṛṛu wala'e taumata udde 
mabbiakka su wallati yamiu. Arie lai manganu auntunganna wuassu anna 
apan niwalu᷊ngngu si tou. 
38Eteudde parentan Duatanu apan buatte nangapiddi yamiu 
sinumabbangnga wuassu Mesir wuṛṛu nangonggolu wanua Kanaan si yamiu, 
tadea'u i Tou mabbali᷊ Ruatanu. 

Pamamallossu allangnga niwallianna 

39Amungkangngu taumata sambalahannu apan uatana'a su wallati yamiu 
naasiangnga na'oman sara i tou nabbalu᷊'u watanganne maola'a allangnga 
si'o, taumata udde tawe wotongnge irolokka iapamanara ere sangkatou 
allangnga. 
40I tou ṛinone matana'a ringannu ere sangkatou taumatan sewa wuṛṛu 
mammanara ringannu maddatingngu Tonna Pamamelenganna. 
41Su tempo udde i tou wuṛṛu manga anangnge wotongnge manantangngu 
wale᷊nu wuṛṛu mabelengnga ringannu amonanne wuṛṛu watukku leta'u 
iupungngu ala᷊monane. 
42Taumatan Israel uddewe manga allangngu MAWU; ete i Tou apan 
nangapiddi mangitou sinumabbangnga wuassu Mesir, wuṛṛu ana waugu 
udde i mangitou tawe wotongnge iwalu᷊'a maola'a allangnga. 
43Nariaddi taumatan Israel apan nabbalu᷊'u watanganne si'o tawe wotongnge 
olaannu lale᷊o. Ṛinone i yamiu mata'uttu Ruatanu. 
44Amungkangngu i yamiu mappandumma allangnga, i yamiu wotongnge 
mamalli wuassu manga walahanna apan uatana'a maraninu. 
45I yamiu lai wotongnge mamalli manga ana'u taumata raho apan uatana'a 
ringanni yamiu. Manga ana'u taumata raho apan niasungkangnga su 
wanuanu wotongnge i yamiu maola'a tatahuanne 
46wuṛṛu wotongnge lai itantilli yamiu su manga anangngu mabbali᷊ allangngi 
mangitou su alo᷊'engngu pabbiaṛṛanne. Arawe sansulu᷊ngngu taumatan Israel 
tawe wotongnge olaanni yamiu ringannu maṛṛagissa. 
47Amungkangngu sangkatou raho apan uatana'a su pattangnganni yamiu 
mabbali᷊ ala, wuṛṛu pia sansulu᷊ngngu taumatan Israel nabbali᷊ asiangnga 
na'oman sara nabbalu᷊'u watanganne naola'a allangnga su taumata raho udde 
ara'e amonanne, 
48taumatan Israel udde sidutu pia tempone i tou manubbussa. Sangkatou 
suwallatu tuṛṛangnge esakka, 

49ara'e tuṛṛangngu iamangnge, ara'e tuṛṛangnge sidutu ara'e sangkatou waine 
wuassu tuṛṛangnge marani, wotongnge manubbussa si tou. Ara'e 
amungkangngu i tou sassane wotongnge mamaekka, i tou wotongnge 
manubbussa watanganne sassane. 
50Allangnga udde ṛinone maggahatton taumata apan buatte namalli si tou. I 
mangitou ṛinone mandeengngu anambon tonna ro'en batanganne niwalu᷊'a 
maola'a allangnga maddatingngu Tonna Pamamelenganna manansunna, ana 
see manantunnu arega wawaekke. Arega udde ṛinone itantunna tumuṛṛuttu 
reengannu ṛoitta apan nionggola su taumatan sewa. 
51-52Allangnga udde ṛinone mamelengngu arega pinamalli watanganne 
anambone ere ṛoittu sangkatou taumatan sewa ala᷊nnune pira tonna apan 
taambe niamatanne, 
53paṛṛimaunnapa i tou buatte nammanara ere sangkatou taumatan sewa 
apan niwaeṛṛanna santonna. I Tuangnge tawe wotongnge ma'ola'a si tou 
ringannu maṛṛagissa. 
54Amungkangngu i tou tawe atubbusanna ringannu sambau lala᷊nne udde, i 
tou wuṛṛu manga anangnge ṛinone ipallossa sulalu᷊mmu Tonna 
Pamamelenganna manansunna. 
55Sangkatou Israel tawe wotongnge maola'a allangnga su alo᷊'engngu 
pabbiaṛṛanne ana waugu walahannu Israel uddewe manga allangngu MAWU. 
Ete MAWU apan nangapiddi mangitou sinumabbangnga wuassu Mesir. Ete i 
Tou Ruatan mangitou. 

Imamatta 26 

Al᷊amatta su taumata apan matuṛṛutta 
(Tah. 7:12-24, 28:1-14) 

1 MAWU nabbisara, “Imbaṛṛangnga ma'ola'a monganna ara'e mallanginnu 
paalu᷊anna ara'e diṛṛi watu apan niuitta ana see subbanna. Ete i Ya'u Ruatanu. 
2Ramea'e manga allon Sabat wuṛṛu manga allo wahewan agama wuṛṛu 
pangaddate tampa apan niṛṛae passubbanna si Ya'u. Ete i Ya'u MAWU. 

3Amungkangngu i yamiu mabbiakka tuttuṛṛuta manga tita-U wuṛṛu manga 
parenta-U, 
4I Ya'u sarun manossokku uranna su tempone, ma'oman sara leta'a 
mangonggolu hessine wuṛṛu manga aaluanna mabbua. 
5Hessin letangngu sarun lumambalanna, ma'oman sara napawe nia'omante 
tempone mani'o wuan kanggore, i yamiu ta'e mangngitingnga gandumma. 
Wuṛṛu napawe nia'omante tempone mangasi'u gandumma, i yamiu ta'e 
manni'o wuan anggore. I yamiu sarun pia anna apan hatimu wuṛṛu abbiakka 
su lalu᷊manna'a su wanuanu. 
6I Ya'u sarun mallu'adda wanuanu ma'oman sara i yamiu wotongnge matiilla 
ringannu matammudda wuṛṛu tawe mata'utti sai-sai. Manga winatangnga 
mala᷊ṛṛaga sarun Ta'u iapaawuli᷊ wuassu wanua udde, wuṛṛu tate lai pangalo 
su wanuanu. 
7I yamiu sarun botongnge mamaddon manga seennu; 
8ringannu siri lima i yamiu wotongnge mamaddon maṛṛasutta su atoune, 
wuṛṛu ringannu maṛṛasutta su atoune i yamiu wotongnge mamaddon mapulo᷊ 
ṛiwu su atoune. 
9I Ya'u sarun mangala᷊matta si yamiu wuṛṛu mangonggolu ana'a pulunna 
apan manambo si yamiu. Apa apan buatte Ta'u pina'ire si yamiu, i Ya'u sarun 
mapaatipussa. 
10Hessin letangngu sarun lumambalanna, na'oman sara wotongnge ipaatta 
sulalu᷊mmu santonna. Ewe'e lai yamiu sarun mapaasabangngu lambem 
pangitinganna paarorone tadea'u pia tampa pangadoannu pangitinganna 
wakku. 
11I Ya'u sarun matana'a su wallati i yamiu sulalu᷊mmu Rasang-Ku, wuṛṛu tawe 
manola᷊'i yamiu. 
12I Ya'u sarun marundinganna si yamiu; i Ya'u sarun maola'a Ruatanu wuṛṛu 
i yamiu mabbali᷊ ala᷊ṛṛana-U. 

13I Ya'u, Ruatanu, apan nangapiddi yamiu sinumabbangnga wuassu Mesir 
tadea'u i yamiu tawe mabbali᷊ allangnga apia. Taṛṛino apan uaumpisanna si 
yamiu buatte Ta'u nipaddi, wuṛṛu i yamiu Ta'u niola'a taumata apan 
napallosse.” 

Ṛuumanna su taumata apan mal᷊awangnga 
(Tah. 28:15-68) 

14 MAWU nabbisara, “Amungkangngu i yamiu tawe maddaringikka si Ya'u 
wuṛṛu tawe tumuṛṛutta parenta-U, 
15amungkangngu i yamiu lumawangnga pa'aire apan Ta'u niola'a ringanni 
yamiu wuṛṛu maddiri tumuṛṛutta manga ṛarawessa wuṛṛu manga titale, 
16i yamiu sarun Ta'u iṛṛuumanna. I Ya'u sarun mandantan asasilaka si yamiu, 
radda'a wuṛṛu sali᷊ubba apan tawe ia'undamma, ma'oman sara matanu 
mabbali᷊ wuta wuṛṛu i yamiu mabbiakka sansara. I yamiu sarun mabbailla 
arawe tawe maale᷊wa hessine, ana waugu manga seennu sarun dumanta 
mamaddon kamiu wuṛṛu manginsue sinuanannu. 
17I yamiu sarun Ta'u iṛṛuumanna, na'oman sara i yamiu lawaddon manga 
seennu wuṛṛu paparentannu manga taumata maddantinnu. I yamiu mabbali᷊ 
lembon matta'utta na'oman sara i yamiu tumala᷊ngnga, salaiwe taweddu. 
18Napawe buatte naapendamma ṛuumanna udde ana see i yamiu lai taambe 
tumuṛutta si Ya'u, ṛuumannu sarun Ta'u tambanna paapitu lai anambone. 
19I yamiu tumaniten mawunga, arawe i Ya'u sarun mapaolo᷊bbi yamiu. 
Uranna sarun tawe mangansala, ma'oman sara letangu mabbali᷊ mamara 
wuṛṛu maatikka ere atta'a. 
20Anambon inasaharannu tawe gunane, ana waugu letangu tawe 
mangonggolu hessine wuṛṛu manga sasuannu sarun tawe mabbua. 
21Amungkangu i yamiu lai ta'e sidutu lullawanga si Ya'u wuṛṛu maddiri 
tumuṛutta si Ya'u, ne ṛuumannu lai sarun Ta'u tambanna lai paapitu. 
22I Ya'u sarun mandantan manga winatanga mala᷊ṛaga su pattangnganni 
yamiu. Manga winatanga udde sarun tumambo manga anangu, mamate 

winatanga papaduli᷊anannu wuṛṛu mamate si yamiu, na'oman sara reengannu 
mabbali᷊ addio'a, wuṛṛu manga lala᷊nna su wanuanu mabbali᷊ mala᷊nnaba. 
23Napawe buatte namendamma anambon ṛuumanna udde i yamiu lai taambe 
naddaringikka si Ya'u, arawe ta'e sidutu lullawanga si Ya'u, 
24ne i Ya'u sarun manggesekka wuṛṛu makkuumanni yamiu paapitu lai 
awakkane wuassu manga ṛuumanna apan nali᷊u. 
25I Ya'u sarun mandantan pangalo su pattangngannu ipakkuumanni yamiu 
ana waugu i yamiu buatte nilumawanga pa'aire-U si yamiu. Wuṛṛu 
amungkangngu i yamiu ma'ammula su soanu maddea'a pattillummanna, i 
Ya'u sarun mandantan radda'a apan tawe iapapia, na'oman sara i yamiu 
sarun manantilu watangannu su seennu. 
26I yamiu sarun asueannu anna, na'oman sara siri mapulo᷊ bawine tumba'u 
mappanduma sambau pallolo᷊anna ipallolo᷊ roti apan pia si mangitou. Anna 
udde sarun tahianna, wuṛṛu napawe i yamiu buatte niumanna, i yamiu lai 
ta'e maapendamma lunussa. 
27Amungkangu buatte naapendamma ṛuumanna udde sarangkanambone i 
yamiu ta'e lai sidutu lullawanga si Ya'u wuṛṛu maddiri tumuṛutta si Ya'u, 
28wuṛṛu ringannu massa'u i Ya'u sarun manggesekka si yamiu, wuṛṛu 
makkuumanni yamiu paapitu mabbakatanna wuassu ṛuumanna 
nanangkali᷊u. 
29I yamiu sarun amalu᷊nusanna, na'oman sara uminassa manga anangu 
sassane. 
30I Ya'u sarun makkimunsa'a manga tampa patataṛamawuanu su wowon 
manga wuidda, manggohakku manga mezbahnu tampa panutunganna 
amania, wuṛṛu mallombo manga winalu᷊nannu su manga mongannu apan 
naṛaate udde. Ringannu maddantinna 

31manga soanu sarun Ta'u walu᷊anna mabbali᷊ tuidda, manga tampa 
patataṛamawuannu Ta'u ṛimunsaanna wuṛṛu manga sasambanu tawe Ta'u 
seengkamanna. 
32Wanuanu sarun Ta'u ṛimunsaanna atonna, na'oman sara manga seetta apan 
matana'a ṛumindu'a maasilo ahewallu asasilaka udde. 
33I Ya'u sarun mandantan papangalo su wanuanu wuṛṛu manali᷊awukki yamiu 
su manga wanua waine. Manga wawaila᷊nnu tate lu'aranna, wuṛṛu manga 
soanu niwalate naola'a tuidda. 
34-35Sutempo udde tantala᷊nna i yamiu ta'e sulalu᷊mmu tampan pamuanganna 
su wanua manga seennu, letangu apan tawe niapaillolo᷊nu sutempo i yamiu 
uatana'a isude, sarun tawe padduli᷊ananna wuṛṛu maasomba tempone 
mangillolo᷊. 
36Manga taumatanu apan uatana'a sulalu᷊mmu pamuanganna su wanua 
waine, sarun Ta'u olaanna tumaniten matta'utta, na'oman sara tingikku 
rongnga apan nitiuppu anginna na'atala᷊nga si mangitou. I yamiu sarun 
tumala᷊nga naali᷊hida a'enggenanna sulalu᷊mmu pangalo, ana see nali᷊undu'a 
salaiwe tawe seetta maraninu. 
37I yamiu sarun tumala᷊nga wuṛṛu matara sangkatou ringannu waine, salaiwe 
taweddu mangenggena. Wuṛṛu i yamiu tawe maala᷊wanga manga seennu. 
38I yamiu sarun mate sulalu᷊mmu pamuanganna, pateannu manga wanuan 
seennu. 
39Sambageanganna addio'a wuassi yamiu apan ta'e wiakka su wanuan 
seennu sarun masusa ana waugu rosan sassane wuṛṛu rosan ala᷊monanu. 
40Arawe papapulunnu sarun manga'u rosan iupungu ala᷊monan mangitou 
apan buatte nanala᷊re si Ya'u wuṛṛu nilumawanga si Ya'u, 
41na'oman sara i Ya'u lumawanga si mangitou wuṛṛu mallimbuakka si 
mangitou watukku pamuanganna su wanuan manga seetti mangitou. 

Panginsueanne, amungkangngu papapulunnu niawadote wuṛṛu buatte 
napaamattu ṛuumanna ana waugu rosan wuṛṛu lala᷊wangi mangitou, 
42I Ya'u sarun mannaungnga pa'aire-U si Yakub, si Ishak wuṛṛu si Abraham. 
I Ya'u sarun mallimbakku pa'aire-U tadea'u mangonggolu leta'a udde su 
walahang-Ku. 
43Arawe leta'a udde ṛinone iapasali᷊u asuene tumanange, tadea'u atonna-
tonna maaillolo᷊. Wuṛṛu ala᷊ṛana-U sarun maapendamma anambon ṛuumanna 
apan Ta'u iaparanta si mangitou ana waugu maddiri tumuṛutta manga 
atoranna wuṛṛu manga parenta-U. 
44Arawe tantala᷊nna i mangitou ta'e uatana'a su wanuan seetta lai, i mangitou 
tawe Ta'u itantanga ara'e Ta'u pateanna abbi. Ana waugu amungkangngu i 
mangitou Ta'u pateanna, atappasanne i Ya'u namassutta pa'aire-U si 
mangitou, arawe i Ya'u indi MAWU, Ruatan mangitou. 
45I Ya'u sarun mallimbakku pa'aire apan Ta'u niola'a ringannu ala᷊monan 
mangitou, napawe i Ya'u mapali᷊atta'u taṛino-U su ala᷊wo'u walahanna 
ringannu mangapiddu walahang-Ku sinumabbanga wuassu Mesir, tadea'u i 
Ya'u, MAWU, mabbali᷊ Ruatan mangitou.” 
46Eteudde manga tita wuṛṛu manga parenta apan nionggolu MAWU su 
Wowon Sinai si Musa iapawalo᷊ su walahannu Israel. 

Imamatta 27 

Atoranna su ola'u sasamba su MAWU 

1 MAWU nangonggola si Musa 
2atoranna indi iapaamatta su walahannu Israel. Napawe sangkatou ionggola 
maola'a sasamba su MAWU ipanubbussa riandine sassane, taumata udde 
wotongnge tubbusannu roitta anambone 
3-7tumuṛṛuttu arega apan ipappaatta su Rasannu MAWU: – nali᷊u wuassu 60 
su tonnane uukke: esakka & 15 roitta sala᷊'a wawine & 10 roitta sala᷊'a – 
suwallatu 20-60 su tonnane uukke: esakka & 50 roitta sala᷊'a wawine & 30 

roitta sala᷊'a – suwallatu 5-20 su tonnane uukke: esakka & 20 roitta sala᷊'a 
wawine & 10 roitta sala᷊'a – wuassu uukka 5 tonna inawa: esakka & 5 roitta 
sala᷊'a wawine & 3 roitta sala᷊'a 
8Amungkangngu taumata apan naddiandi tumaniten asiangnga maddea'a 
mamaekka arega apan buatte nitantunna, i tou ṛinone mangapidu taumata 
apan buatte niola'a sasamba su MAWU udde ringannu Imam. Imam ṛinone 
manantunnu arega apan mabbawoanna tadea'u taumata udde maawaekka. 
9-10Napawe paddariandi udde naṛṛia'a su winatangnga tawe ipappalli apan 
wotongnge maola'a sasamba su MAWU, taumata apan naddiandi udde 
imbaṛangnga manu'adda ringannu winatangnga waine, ana waugu 
sarangkanambone apan nionggola su MAWU udde maola'a pussa'an MAWU. 
Amungkangngu i tou manali᷊u, darua winatangnga maola'a pussa'an MAWU. 
11Arawe amungkangngu paddariandi udde naṛṛia'a su winatangnga ipappalli 
apan tawe wotongnge maola'a sasamba su MAWU, taumata apan naddiandi 
ṛinone mangapiddu winatangnga udde ringannu imam. 
12Imam sarun manantunnu aregane tumuṛuttu ahewallu winatangnga udde. 
Wuṛṛu arega apan buatte nitantunna tate iawalu᷊. 
13Amungkangngu taumata udde mappulu manubbussa winatangnge, i tou 
ṛinone mamaekka aregane wuṛṛu tambannu ruan pulo᷊ persenna. 
14Amungkangngu pia sangkatou mangonggolu sasamba wale᷊ne su MAWU, 
imam manantunnu aregane tumuṛuttu ola'u wale᷊n udde. Arega apan buatte 
nitantunna tate iawalu᷊. 
15Amungkangngu taumata udde mappulu manubbussa wale᷊ne, i tou ṛinone 
mamaekka aregane tambannu lai ruan pulo᷊ persenna. 
16Amungkangngu pia sangkatou mangonggolu sasamba sambageanganna 
wuassu letange su MAWU, aregane ṛinone itantunna tumuṛuttu anambon 
wualanna apan ipaatta ipassuanna leta'a udde. Suapan ruan pulo᷊ su kilone 
ganduma aregane mapulo᷊ roitta sala᷊'a. 

17Amungkangngu leta'a udde nionggola ro'en Tonna Pamelenganna, aregane 
ṛinone waeṛanna abbi. 
18Amungkangngu leta'a nionggola sasamba udde nali᷊u wuassu Tonna 
Pamelenganna, imam ṛinone mattakaseren aregane waeṛanna abbi 
tumuṛuttu anambon tonna manattaka oṛṛassa udde maddatingu Tonna 
Pamelenganna manansuna, wua'udde manantunnu arega apan amuranne. 
19Amungkangngu taumata apan nagonggolu sasamba wawaila᷊nne udde 
mappulu manubbussa wawaila᷊nne udde, i tou ṛinone mamaekka aregane 
wuṛṛu tambannu ruan pulo᷊ persenna. 
20Amungkangngu i tou mabbalu᷊'u wawaila᷊nne udde ringannu tawe 
manubbussa dorone wuassu MAWU, i tou tate maatuahuanna manubbussa 
wawaila᷊nne. 
21Sulalu᷊mmu Tonna Pamelenganna apan manansunna, wawaila᷊nna udde 
maola'a tatahuanannu MAWU saran mala᷊nnu-la᷊nnu, wuṛṛu ionggola su 
manga imam. 
22Amungkangngu pia sangkatou mangonggolu sasamba su MAWU santampa 
wawaila᷊nna apan buatte niwallianne, 
23imam ṛinone mattakaseren aregane tumuṛuttu anambon tonna su orassa 
udde maddatingngu Tonna Pamelenganna apan manansunna. Ana see 
taumata udde ṛinone mamaekka aregane su allo udde lai. Roitta udde 
maola'a tatahuanannu MAWU. 
24Sulalu᷊mmu Tonna Pamelenganna, wawaila᷊nna udde ṛinone iwelengnga su 
tatahuanne apan dorone ara'e su papapulunne. 
25Anambon arega ṛinone itantunna tumuṛuttu arega apan ipappaatta su 
Rasannu MAWU. 
26Winatanga apan paarorone niasungkanga udde maola'a 
tatahunannu MAWU, nariaddi imbaṛanga ionggola olaanna sasamban 

ala᷊lu᷊assu naungnga. Ana'u sapi, ana'u domba ara'e ana'u ambinga apan 
paarorone niasungkanga udde, tatahuanannu MAWU. 
27Arawe winatanga ipappalli apan paarorone niasungkanga wotongnge 
tubbusanna tumuṛuttu arega apan ipappaatta su Rasannu MAWU tambannu 
lai ruan pulo᷊ persenna. Amungkangu tawe tubbusanna, winatanga udde 
wotongnge iwalu᷊'a su taumata waine tumuṛuttu arega apan ipappaatta su 
Rasannu MAWU. 
28Tawe saran sangkatou apan wotongnge mabbalu᷊'a ara'e manubbussa apa 
apan buatte niṛṛae ringannu tawe taweddu maala᷊ngnga su MAWU, mawae 
udde taumata, winatanga ara'e leta'a. Udde tatahuanannu MAWU saran 
mala᷊nnu-la᷊nnu. 
29Ewe'e lai taumata apan buatte niṛṛae su MAWU hunan pateanna tawe 
wotongnge tubbusanna; i tou ṛinone pateanna. 
30Sepere mapulo᷊ wuassu anambon hessin leta'a, mawae ganduma ara'e wuan 
manga aaluanna, udde hunane su MAWU. 
31Amungkangu sangkatou mappulu manubbussa sambageanganna wuassu 
hessine udde, i tou ṛinone mamaekka aregane apan buatte nitantunna 
tambannu ruan pulo᷊ persenna. 
32Sambau wuassu mapulo᷊ winatanga papaduli᷊ananna udde 
tatahuanannu MAWU. Amungkangu winatanga udde ireengnga, suapan 
sambau winatanga appulo᷊ne maola'a tatahuanannu MAWU. 
33Tatahuannu winatanga udde imbaranga mamile suapa apan apianne, suapa 
apan ale᷊oanne. I Tou lai tawe wotongnge manali᷊u. Amungkangu i tou 
mangke nanali᷊u, darua winatanga udde maola'a tatahuanannu MAWU wuṛṛu 
tawe wotongnge tubbusanna. 
34Eteudde manga parenta apan nionggolu MAWU si Musa su puiddu Wowon 
Sinai maola'a parenta su walahannu Israel. 

Reenganna 

Reenganna 1 

Taumatan Israel na'ola'a pandareengnga paarorone 

1Su allo paarorone wula᷊nna aruane sulalu᷊mmu tonna aruane napawe 
walahannu Israel buatte nanantangngu Mesir, MAWU nabbisara si Musa 
sulalu᷊mmu Rasannu MAWU su wadda'u Sinai. Wisara-Ne, 
2“I'o wuṛṛu i Harun ṛinone mandeengngu anambon walahannu Israel, 
tumuṛṛuttu ṛuanganna wuṛṛu amonannu sambau-sambau. Pa'ola'e 
pamoṛṛetannu arannu anambon esakka 
3apan uukke duan pulo᷊ su tonnane ire'e apan botongnge maola'a tantara. I 
mangitou ṛinone iwoṛṛetta tumuṛṛuttu wuntuannu sambau-sambau. 
4Wuassu ṛuanganna sambau, paddorongke sambau piaṛṛa'u ṛuanganna 
iapasumbala si yamiu.” 
5-16Ete indi arannu manga taumata apan nipele wuassu ṛuanganna 
iapasumbala si Musa wuṛṛu si Harun wuṛṛu apan maola'a piaṛṛa'u ṛuanganna 
sambau-sambau eteudde: 

Ṛuanganna Piaṛangnge 

I Ruben i Elizur ana'i Syedeur 

I Simeon i Selumiel ana'i Zurisyadai 

I Yehuda i Nahason ana'i Aminadab 

I Isakhar i Netaneel ana'i Zuar 

I Zebulon i Eliab ana'i Helon 

I Efraim i Elisama ana'i Amihud 

I Manasye i Gamaliel ana'i Pedazur 

I Benyamin i Abidan ana'i Gideoni 

I Dan i Ahiezer ana'i Amisyadai 

I Asyer i Pagiel ana'i Okhran 

I Gad i Elyasaf ana'i Rehuel 

I Naftali i Ahira ana'i Enan 

17Ringannu sasumbalan siri mapulo᷊ dua su atoune udde, i Musa wuṛṛu i 
Harun 
18nandolokki anambon walahanna niapaammula su allo paarorone wula᷊nna 
aruane, ana see pangangawanni mangitou niatokka tumuṛṛuttu manga 
amonanna sulalu᷊mmu ṛuanganni mangitou. Arannu anambon esakka apan 
uukke duan pulo᷊ su tonnane ire'e niwoṛṛetta wuṛṛu nireengnga, 
19ere buatte nirolokku MAWU. Sarangkanambone udde niola'i Musa su 
wadda'u Sinai. 
20-46Taumata esakka uuke duan pulo᷊ su tonnane ire'e apan botongnge 
maola'a tantara, niwoṛṛetta aranne tumuṛṛutu ṛuanganna wuṛṛu amonanne, 
manattakka wuassi Ruben, ana'i Yakub pahulu᷊ne maddatingngi Naftali. 
Anambo mangitou eteudde: 

Ṛuanganna Anambone 

I Ruben 46.500 

I Simeon 59.300 

I Gad 45.650 

I Yehuda 74.600 

I Isakhar 54.400 

I Zebulon 57.400 

I Efraim 40.500 

I Manasye 32.200 

I Benyamin 35.400 

I Dan 62.700 

I Asyer 41.500 

I Naftali 53.400 

Sarangkanambone: 603.550 

47Manga taumatan Lewi tawe niwoṛṛetta suadio'a ringannu manga 
ṛuanganna waine, 
48ana waugu MAWU buatte nabbisara si Musa, 
49“Su tempo i'o mandeengngu arannu manga taumata apan botongnge 
maola'a tantara, ṛuanganni Lewi lasa'e pabboṛṛeta'a. 
50Doloṛṛa'e i mangitou mamaresi Rasang-Ku ringannu ala᷊wo'u saranapane. 
Manaran mangitou eteudde mamasanna Rasang-Ku ringannu saranapane 
apiddu mamaresi. I mangitou ṛinone maddasanna uapali᷊wutta rasanna udde. 
51Amungkangngu i yamiu mangingkatta, manga taumatan Lewi udde ṛinone 
manggohakku Rasang-Ku, ana olaanna apia suapan tampa paddasananna 
wakku. Wali᷊ne wuassi mangitou, isai-sai apan mangundanin Dasanna ṛinone 
iṛṛuumanna pateanna. 
52Manga taumatan Israel waine ṛinone mapararisikku rasanni mangitou su 
manga kolompokke, suapan taumata sulalu᷊mmu kolompokke sambau-
sambau uapali᷊wutta waneṛṛane sassane. 
53Arawe manga taumatan Lewi ṛinone maddasanna mamali᷊wutta Rasang-Ku. 
I mangitou ṛinone mallu'adda tadea'u tawe taumata mangundanine, 
ma'oman sara i Ya'u masa'u wuṛṛu makkuumanna walahannu Israel.” 
54Ne taumatan Israel tinumuṛṛutta ala᷊wo'a apan nirolokku MAWU si Musa. 

Reenganna 2 

Tampan suapan ṛuanganna su paddasananna 

1 MAWU nabbisara si Musa wuṛṛu si Harun: 
2“Su tempo taumatan Israel napararisikku paddasananna, suapan taumata 
ṛinone maddasanna uapali᷊wutta waneṛṛan buntuanne ringannu hambarannu 
ṛuanganne sassane. Paddasanannu sarangkanambone udde ṛinone 
iapararisikka uapali᷊wutta Rasang-Ku, arawe marau addio'a wua'isudde.” 
3-9Su samba'an da'i, tantara apan su alu᷊ngngu waneṛṛan buntuanni Yehuda 
ṛinone maddasanna tumuṛṛuttu ammula᷊nne ringannu piaṛṛangnge sambau-
sambau sulalu᷊mmu atokke indi: 

Ṛuanganna Piaṛangnge Anambone 

I Yehuda i Nahason ana'i Aminadab 74.600 

I Isakhar i Netaneel ana'i Zuar 54.400 

I Zebulon i Eliab ana'i Helon 57.400 

Sarangakanambone: 186.400  

Wuntuanni Yehuda ṛinone inai paarorone. 
10-16Su samba'an timukka, tantara apan uasirungnga su alu᷊ngngu waneṛṛan 
buntuanni Ruben, ṛinone maddasanna tumuṛṛuttu ammula᷊nne wuṛṛu 
piaṛṛangnge sambau-sambau sulalu᷊mmu atokke indi: 

Ṛuanganna Piaṛangnge Anambone 

I Ruben i Elizur ana'i Syedeur 46.500 

I Simeon i Selumiel ana'i Zurisyadai 59.300 

I Gad i Elyasaf ana'i Rehuel 45.650 

Sarangkanambone: 151.450  

Wuntuanni Ruben ṛinone inai aruane. 
17Wua'udde, su pattangngannu anambon tantaran Israel, u'amatta ṛuanganni 
Lewi ringannu uapasanna Rasannu MAWU. Ere lai i mangitou naddasanna, 
aroddi lai i mangitou u'amatta, sambau-sambau su tampane tumuṛṛuttu 
manga waneṛṛan mangitou. 
18-24Su samba'an baṛṛatta, tantara apan uasirungnga su alu᷊ngngu waneṛṛan 
buntuanni Efraim ṛinone maddasanna tumuṛṛuttu ammula᷊nnu ringannu 
piaṛṛa'u samba'u-samba'u sulalu᷊mmu atokke indi: 

Ṛuanganna Piaṛangnge Anambone 

I Efraim i Elisama ana'i Amihud 40.500 

I Manasye i Gamaliel ana'i Pedazur 32.200 

I Benyamin i Abidan ana'i Gideoni 35.400 

Sarangkanambone: 108.100  

Ammula᷊nni Efraim ṛinone umamatta su liuddu ṛuanganni Lewi. 
25-31Su samba'an sawannakka, tantara apan uatillumma su alu᷊ngngu 
waneṛṛan buntuanni Dan ṛinone maddasanna tumuṛṛuttu wuntuanne 
ringannu piaṛṛa'u sambau-sambau sulalu᷊mmu atokke indi: 

Ṛuanganna Piaṛangnge Anambone 

I Dan i Ahiezer ana'i Amisyadai 62.700 

I Asyer i Pagiel ana'i Okhran 41.500 

I Naftali i Ahira ana'i Enan 53.400 

Sarangkanambone: 157.600  

Wuntuanni Dan niu'amatta su panginsueanne. 

32Reengannu taumatan Israel apan uawoṛṛetta sulalu᷊mmu manga wuntuanu 
tumuṛṛuttu pasukannu sambau-sambau, eteudde 603.550 su atoune. 
33Ere buatte nirolokku MAWU si Musa, manungku taumatan Lewi tawe 
iwoṛṛetta suadio'a ringannu taumatan Israel waine. 
34Taumatan Israel tinumuṛṛutta sarangkanambone apan nirolokku MAWU si 
Musa. Saambau-sambau naddasanna uapali᷊wutta waneṛṛane sassane, wuṛṛu 
niumamatta tumuṛṛuttu ṛuanganne wuṛṛu amonanne. 

Reenganna 3 

Al᷊aṛṛana'i Harun 

1Eteindi amonanni Harun wuṛṛu i Musa su tempo MAWU nabbisara si Musa 
su puiddu Wowon Sinai. 
2I Harun pia sire appata ana'a esakka: i Nadab iapa pahulu᷊ne, wua'udde i 
Abihu, i Eleazar wuṛṛu i Itamar. 
3I mangitou nitenega mabbali᷊ imam ringannu lala᷊ghu nallali᷊nnu lana su 
wowon puane. 
4Arawe i Nadab wuṛṛu i Abihu nate su wadda'u Sinai, su tempo itarua 
nisumaruanna MAWU ringannu putungnga apan ipappalli. Itarua tawe 
naasomba ana'a. Nariaddi tantala᷊nna i Harun ta'e wiakka, i Eleazar wuṛṛu i 
Itamar mammanara naola'a sangkatou imam. 

Manga taumatan Lewi nita'e mangimbe manga imam 

5 MAWU nabbisara si Musa, 
6“Doloṛṛa'e ṛuangannu Lewi rumanta sumaruanna, wuṛṛu pilete i mangitou 
mabbali᷊ mangangimben i Harun. 
7I mangitou mammanara su Rasang-Ku wuṛṛu ṛinone mangimbe manga 
imam see lai anambon walahanna ringannu manara mangitou su Rasang-Ku 
udde. 

8Manara i mangitou eteudde mallu'adda anambon saranapan Dasang-Ku 
wuṛṛu mammanara su Rasang-Ku udde maola'a hahanti manga taumatan 
Israel. 
9Wuassu walahannu Israel, tumba'u ṛuanganni Lewi apan Ta'u niapamanara 
sidutu maola'a mangangimben i Harun wuṛṛu papapulunne. 
10Arawe i Harun wuṛṛu ala᷊ṛṛanangnge ṛinone iapamanaranu maola'a imam; 
wali᷊ne wuassi mangitou, isai-sai apan ma'anamma mappaamattu manara 
udde ṛinone iṛṛuumanna pateanna.” 
11 MAWU nabbisara si Musa, 
12-13“Orassa indi manga taumatan Lewi nipile-U mabbali᷊ pussaa'-U. Su tempo 
i Ya'u namate anambon ana'a pahulu᷊n balahannu Mesir, Ta'u niṛṛae anambon 
ana'a esakku Israel wuṛṛu anambon ana'u winatangnga apan paarorone 
niasungkangnga. Sarangkanambone udde pussaa-U. Maola'a hahantin manga 
ana'a pahulu᷊n Israel, i Ya'u manganu taumatan Lewi huna-U; i mangitou 
sarun mabbali pussaa-U. Ete i Ya'u MAWU.” 

Pandareengngu taumatan Lewi 

14Su wadda'u Sinai MAWU nandolokki Musa 
15niapaola'a daftar'u manga taumatan Lewi tumuṛṛuttu ṛuanganna wuṛṛu 
amonanne sambau-sambau; suapan ana'a esakka apan uukke sambula᷊nna 
ire'e ṛinone iwoṛṛetta aranne. 
16Ana see i Musa tinumuṛṛutte parentan MAWU udde. 
17-20I Lewi pia sire tallu ana'a esakka; i Gerson, i Kehat wuṛṛu i Merari. I 
mangitou uddewe ala᷊monan manga ṛuanganna apan isassago tumuṛṛuttu 
aranni mangitou. I Gerson naasomba darua ana'a esakka; i Libni wuṛṛu i 
Simei. I Kehat naasomba sire appata ana'a sakka; i Amram, i Yizhar, i Hebron 
wuṛṛu i Uziel. I Merari naasomba darua ana'a esakka; i Mahli wuṛṛu i Musi. 
I mangitou udde ala᷊mona wuassu manga amonanna apan isassago 
tumuṛṛuttu aranni mangitou. 

21Amonanni Gerson pinaammula᷊nnu amonanni Libni wuṛṛu amonanni 
Simei. 
22Reengannu esakka su ṛuanganni Gerson apan uukke sambula᷊nna ire'e apan 
nawoṛṛetta eteudde 7.500 su atoune. 
23-24I Elyasaf ana'i Lael uatembonanna ṛuanganna udde. Sulalu᷊mmu 
paddasanannu taumatan Israel, ṛuanganna udde namile tampa su samba'an 
baṛṛatta su liuddu Rasannu MAWU. 
25Sulalu᷊mmu mallu'adda Rasannu MAWU, i mangitou niapalu᷊'adda Rasanna 
wuṛṛu tataamme, mala᷊ṛṛenessa su ngara sasuttanne, 
26senggotu rallakka apan uapali᷊wutta Rasanna wuṛṛu mezbah, wuṛṛu 
lali᷊ndumma ngaran pasallanganna udde. I mangitou lai niapamanara su 
ala᷊wo'u manara apan pia aukku manga saranapa udde. 
27Ṛuanganni Kehat pinaammula᷊nnu manga amonanni Amram, i Yizhar, i 
Hebron wuṛṛu i Uziel. 
28Esakka apan uukke sambula᷊nna ire'e wuassu ṛuanganna udde 
sarangkanambone 8.600 su atoune. I mangitou niapamanara mallu'adda 
manga saranapa su Rasannu MAWU. 
29-30I Elisafan ana'i Uziel uatembonanna ṛuanganna udde. Sulalu᷊mmu 
paddasananna, ṛuanganna udde namile tampa su samba'an timukku 
Rasannu MAWU. 
31I mangitou niapamanara mallu'adda Wantallu Pa'aire, medda, leddan solo᷊, 
manga mezbah, manga saranapa apan ipappaatu manga imam su Wabbo'a 
Susi, wuṛṛu pampele apan uasara Wabbo'a Na'ukkassa. I mangitou 
niapamanara ala᷊wo'u manara apan pia aukke ringannu manga saranapa 
udde. 
32Tembonannu ṛuanganni Lewi eteudde i Eleazar, ana'i Harun. I Tou uariaga 
manga taumata apan mammanara su Wabbo'a Na'ukkassa. 

33Ṛuanganni Merari nipa'ammula᷊nnu amonanni Mahli wuṛṛu amonanni 
Musi. 
34Manga esakka apan uukke sambula᷊nna ire'e wuassu ṛuanganna udde 
sarangkanambone 6.200 su atoune. 
35I Zuriel ana'i Abihail uatembonanna ṛuanganna udde. Sulalu᷊mmu 
paddasananna, ṛuanganna udde namile tampa su samba'an sawannakka 
wuassu Rasanna MAWU. 
36I mangitou niapamanara uariaga manga aola'u Rasanna udde, manga 
sala᷊ba'u, diṛṛine, rapappakke, wuṛṛu anambon saranapa se'e ala᷊wo'u manara 
apan pia aukke ringannu manga saranapa udde. 
37See lai su wowon manga diṛṛi, manga apampakke, manga pasa'a wuṛṛu 
manga tali᷊ ipaatta su rallaku liudde. 
38Sulalu᷊mmu paddasananna, i Musa wuṛṛu i Harun see ala᷊ṛṛanangnge ṛinone 
mamile tampa su saruannu Rasannu MAWU, su samba'an da'i. I mangitou 
niapamanara mallaghun patataṛṛamawun balahannu Israel su Wabbo'a 
Na'ukkassa. Wali᷊ne wuassi mangitou, isai-sai apan ma'annamma ma'ola'a 
manara udde ṛinone iṛṛuumanna pateanna. 
39Anambon esakka sulalu᷊mmu ṛuanganni Lewi apan uukke sambula᷊nna ire'e 
apan niwoṛṛetti Musa tumuṛṛuttu ṛuangannu sambau-sambau wuassu 
parentan MAWU, sarangkanambone 22.000 su atoune. 

Taumatan Lewi nabbal᷊i pinallanna'a manga ana'a esakka pahul᷊un Israel 

40-41 MAWU nabbisara si Musa, “Anambon ana'a esakka pahulu᷊n Israel 
uddewe pussaa-U. Woṛṛeta'e manga aranni mangitou apan uukke 
sambula᷊nna ire'e. Arawe maola'a lala᷊nna'i mangitou, i Ya'u mamasingkatta 
manungku anambon taumatan Lewi maola'a pussaa-U. Ete i Ya'u MAWU! 
Wuṛṛu winatangngu taumatan Lewi lai Ta'u iapasingkatta maola'a lala᷊nna'u 
anambon binatangnga apan paarorone niasungkangnga su wallatu 
winatangngu walahannu Israel.” 

42I Musa tinumuṛṛutta sarangkanambone apan nirolokku MAWU; i tou 
namoṛṛettu manga arannu ana'a esakka pahulu᷊ne 
43apan uukke sambula᷊nna ire'e. I mangitou sarangkanambone 22.273 su 
atoune. 
44Ana see MAWU nabbisara si Musa, 
45“Ṛaea'e manga taumatan Lewi Huna-U maola'a lala᷊nna'u anambon ana'a 
esakka pahulu᷊n Israel; see lai winatangngu taumatan Lewi maola'a lala᷊nna'u 
winatangngu taumatan Israel. 
46Ana waugu manga ana'a pahulu᷊n Israel 273 su atoune mannamboanna 
wuassu reengannu taumatan Lewi, ne lebbene udde ṛinone tubbusanni 
yamiu. 
47Suapan ana'a, ṛinone tubbusanni yamiu ringannu lima bau roitta sala᷊'a 
tumuṛṛuttu arega apan ipappaatta su Rasang-Ku; 
48onggola᷊'e roitta udde i Harun wuṛṛu ala᷊ṛṛanangnge.” 
49I Musa tinumuṛṛutta parentan MAWU udde. 
50I tou nanganu 1.365 roitta sala᷊'a, 
51wuṛṛu roitta udde tinantilla si Harun wuṛṛu ala᷊ṛṛanangnge. 

Reenganna 4 

Manaran taumatan Lewi wuassu amonanni Kehat 

1 MAWU nandolokki Musa wuṛṛu i Harun 
2niapareengngu taumatan Lewi wuassu ṛuanganni Kehat tumuṛṛuttu 
amonanne sambau-sambau, 
3ana see namoṛṛettu arannu anambon esakka apan uukke tallun pulo᷊ 
maddatingngu liman pulo᷊, apan botongnge mammanara su Rasannu MAWU. 
4Manara mangitou eteudde mallu'adda manga saranapa apan lembon 
na'ukassa. 

5 MAWU nangonggola si Musa manga atoranna indi: Amungkangngu 
nia'omante tempone manggohakku paddasananna, i Harun wuṛṛu 
ala᷊ṛṛanangnge ṛinone sumutta su Rasannu MAWU, manossokku pampele su 
saruannu Wantallu Pa'aire, wuṛṛu manaappu mala᷊ṛṛenessa su Wantalla udde. 
6Wua'udde, i mangitou ṛinone manaappa apia ringannu sangkula᷊ppa pisi 
alu᷊ssa, ana see mamataddu sangkula᷊ppa mala᷊ṛṛenessa ma'elomma su 
wowone, wuṛṛu manuṛṛin alu papasannu Wantalla udde. 
7I mangitou ṛinone mamataddu sambau mala᷊ṛṛenessa ma'elomma su wowon 
medda tampan doti ia'imbe su MAWU, wuṛṛu su wowon medda udde ṛinone 
i mangitou mangandangngu lama'a, baki pangadoannu amania, baki tampan 
sasamba, wuṛṛu wotolla pangadoannu sasamba ua'e anggore. Roti ia'imbe 
ṛinone sidutu uarandangnga su medda udde. 
8I mangitou ṛinone manaappa sarangkanambone udde ringannu sambau 
mala᷊ṛṛenessa maṛṛamu, ana see mamataddu sangkula᷊ppa pisi alu᷊ssa su 
wowone, wuṛṛu manuṛṛin alu papasannu medda udde. 
9I mangitou ṛinone manganu sambau mala᷊ṛṛenessa ma'elomma wuṛṛu 
ipanaappa leddan solo᷊ see lai manga solo᷊ne, wuṛṛu mamaresi sumbun solo᷊ 
wuṛṛu panuṛṛianne, wuṛṛu anambon tampan lanan zaitun. 
10Leddan solo᷊ wuṛṛu manga saranapane ṛinone pi'unanni mangitou ringannu 
sangkula᷊ppa pisi alu᷊ssa ana see iandangnga su tampa pamasanananne. 
11Wua'udde i mangitou ṛinone mamataddu sangkula᷊ppa mala᷊ṛṛenessa 
ma'elomma su wowon mezbah wuassu wula᷊wanna udde, wuṛṛu taapannu 
sangkula᷊ppa pisi alu᷊ssa, ana see manuṛṛin alu papasannu mezbah udde. 
12Ala᷊wo'u saranapa apan ipappaatta sulalu᷊mmu Wabbo'a Na'ukkassa ṛinone 
anuanni mangitou wuṛṛu piunannu mala᷊ṛṛenessa ma'elomma. Ana see i 
mangitou ṛinone manaappu sangkula᷊ppa pisi alu᷊ssa, wuṛṛu iandangnga su 
pamasannananna. 

13I mangitou ṛinone mamaresi mezbah udde wuassu awu, ana see 
mamataddu mala᷊ṛṛenessa ungu su wowone. 
14Wuṛṛu su wowone udde ṛinone iandangngi mangitou anambon saranapa 
apan ipappaatta sulalu᷊mmu patataṛṛamawu su mezbah udde; tampan 
putungnga, saṛṛampanga, sasondo, wuṛṛu pangukasanna lima. Ana see i 
mangitou ṛinone manaapa sarangkanambone udde ringannu sangkula᷊ppa 
pisi alu᷊ssa wuṛṛu manuṛṛin alu papasannane. 
15-20 MAWU nabbisara si Musa wuṛṛu si Harun, “Su tempo i yamiu 
manggohakku paddasananna, i Harun wuṛṛu ala᷊ṛṛanangnge ṛinone sumutta 
sulalu᷊mmu Rasang-Ku wuṛṛu manaappa anambon saranapa wuṛṛu aolangnge 
apan uaraddo isudde. Napawe wua'udde, manga taumatan Kehat 
wotongngete rumanta mamasanna. Arawe tawe wotongnge i mangitou 
ma'ellega, mangundani ara'e mangindinga manga saranapa udde, ana waugu 
buatte niṛṛae huna-U. Amungkangngu udde olaanni mangitou lai, i mangitou 
sarun mate. Nariaddi tadea'u manga taumatan Kehat udde tawe mapappassa 
wuassu ṛuanganni Lewi, i Harun wuṛṛu ala᷊ṛṛanangnge ṛinone mapamanaran 
sangkatou-sangkatou su wallati mangitou apan ṛinone iapiddi mangitou. 
Eteudde manaran taumatan Kehat su tempo Rasang-Ku iingkatta. I Eleazar 
ana'i Harun, uariaga ahewallu Rasang-Ku, lanan solo᷊, amania, sasamba 
gandumma ia'imbe mamiallo, lanan lala᷊ghu wuṛṛu sarangkanambone apan 
uaraddo sulalu᷊mmu Rasangku udde.” 

Manaran taumatan Lewi wuassu amonanni Gerson 

21 MAWU nandolokki Musa 
22niapareengngu taumatan Lewi wuassu ṛuanganni Gerson tumuṛṛuttu 
amonannu sambau-sambau. 
23I Musa ṛinone mamoṛṛettu anambon arannu taumata esakka apan uukke 
tallun pulo᷊ maddatingngu liman pulo᷊ su tonnane apan botongnge 
mammanara su Rasannu MAWU. 
24I mangitou niapamanara mamasanna manga saranapa indi: 

25Mala᷊ṛṛenessa atuppu Rasanna udde ringannu tataamme su wageangngu 
lalu᷊mme wuṛṛu wageangngu liudde wuassu pisi alu᷊ssa, mala᷊ṛṛenessa su 
ngaran Dasanna, 
26manga senggota wuṛṛu tali᷊ne ipaatta su panumbale᷊ uapali᷊wutta Rasanna 
wuṛṛu pangangadoannu sasamba, mala᷊ṛṛenessa su ngaran panumbale᷊, wuṛṛu 
ala᷊wo'u aola'a apan ipaatta panuṛṛiannu anambon saranapa udde. I mangitou 
uariaga su anambon manara apan pia aukka ringannu manga saranapa udde. 
27I Musa wuṛṛu i Harun ṛinone uariaga tadea'u manara apan tinantilli Harun 
wuṛṛu ala᷊ṛṛanangnge su manga taumatan Gerson udde manaranna, wuṛṛu 
anambon saranapa apan iapidda, ṛinone ṛootanna. 
28Eteudde manaran manga taumatan Gerson sulalu᷊mmu Rasanna; manga 
manara udde ṛinone manaranna su alu᷊ngngu piaṛṛa'i Itamar, ana'i Imam 
Harun. 

Manaran taumatan Lewi wuassu amonanni Merari 

29 MAWU nandolokki Musa niapareengngu taumatan Lewi wuassu amonanne 
Merari tumuṛṛuttu amonanna sambau-sambau. 
30I Musa ṛinone mamoṛṛettu arannu anambon taumata esakka apan uukke 
tallun pulo᷊ su tonnane maddatingngu liman pulo᷊ su tonnane apan botongnge 
ma'ola'a manara su Rasannu MAWU. 
31I mangitou niapamanara maṛṛootta manga aola'u Rasanna udde, manga 
sala᷊ba'une, manga diṛṛine wuṛṛu apampakke. 
32See lai manga diṛṛin rallakka uapali᷊wutta udde, wuṛṛu apampakke, manga 
pati'anna wuṛṛu tali᷊ne ringannu ala᷊wo'u saranapa apan pappandumanna 
ipandarisikku Rasanna udde. Suapan taumata niapamanara mangapiddu 
saranapa apan buatte nitantunna. 
33Eteudde manga manaran amonanni Merari; anambon manaran mangitou 
su Rasannu MAWU ṛinone olaanna su alu᷊ngngu piaṛṛa'i Itamar, ana'i Imam 
Harun. 

Pandareengngu taumatan Lewi 

34-48Wuassu parentan MAWU, i Musa, i Harun wuṛṛu manga piaṛṛa'u 
ṛuanganna na'ola'a pandareengnga su tatallu ṛuanganna sulalu᷊mmu 
ṛuanganni Lewi, eteudde i Kehat, i Gerson, i Merari. I mangitou nandeengnga 
wuassu amonanna maddatingngu amonanna. I mangitou namoṛṛettu arannu 
anambon taumata esakka apan uukke tallun pulo᷊ maddatingngu liman pulo᷊ 
su tonnane apan ta'e wotongnge mappaamattu manara su Rasannu MAWU. 
Eteindi reenganne: 

Ammonanne Anambone 

I Kehat 2.750 

I Gerson 2.630 

I Merari 3.200 

Sarangkanambone: 8.580 

49Wuassu parentan MAWU si Musa, suapan taumata iwoṛṛetta wuṛṛu 
onggola᷊nnu manarane sangkatou-sangkatou su ola'u apa apan sarun iimbene 
ara'e apa apan ṛinone pasannananne. 

Reenganna 5 

Atoranna su ola'u taumata ma'arantinna 

1 MAWU nabbisara si Musa, 
2“Onggola᷊'e parenta indi su taumatan Israel; Anambon taumata apan pia 
radangnge su pisi apan ma'ali᷊u, ara'e radda'u esakka, ara'e buatte namita 
asuangnga, ṛinone iapasabbangnga wuassu paddasanannu taumatan Israel. 
3I mangitou ṛinone iapasali᷊u, tadea'u tawe mamarantinna paddasananna, 
suapa i Ya'u uatana'a suadio'a ringannu walahanna-Ku.” 
4Taumatan Israel tinumuṛṛutta parenta udde, wuṛṛu napasabbangngu 
anambon taumata apan ereudde wuassu paddasananna. 

Ola'u mallanna'a arugianna 

5 MAWU nangonggola si Musa 
6manga atoranna indi su taumatan Israel; Amungkangngu sangkatou tawe 
tumuṛṛutta MAWU ringannu na'ola'a pasasala᷊ su taumata waine, 
7taumata udde ṛinone manga'u rosane wuṛṛu mamaekka ringannu sara 
mallunassa, tambannu daruan pulo᷊ porsenna lai wuassu aregane, su taumata 
apan nirugianne. 
8Arawe amungkangngu taumata apan niarugianne udde natete ara'e tawe 
tuṛṛangnge marani, ne tatubbussa udde ṛinone ionggola su MAWU, wuṛṛu 
maola'a wageangngu imam. Tatubbussa udde tawe nasutta domba esakka su 
ipallaghu pamamappassa rosan taumata apan nassala᷊ udde. 
9Wuassu ala᷊wo'u saranapa apan nionggolu taumatan Israel su MAWU, 
sasambane apan niṛṛae udde maola'a wageangngu imam apan nanengkamma 
aonggola udde. 
10Apa apan nionggolu sangkatou su MAWU, maola'a wageangngu taumata 
udde sassane. Tumba'u apa apan tinantilli tou su sangkatou imam, maola'a 
wageangngu imam udde. 

Atoranna su esakka apan mallu'adda awingnge 

11 MAWU nandolokki Musa 
12-14mangonggollu manga atoranna indi su taumatan Israel. Wotongnge 
mariaddi sangkatou esakka mallu'adda awingnge. I tou massunna manungku 
awingnge udde tawe tumuṛṛutta si tou wuṛṛu buatte nandale᷊o watanganne 
ana waugu natatamban ringannu esakka wali᷊ne. Arawe esakka udde tawe 
naatantunna, ana waugu inolaanna udde niola'u awingnge ringannu 
ma'imbuni; tawe matatialane, wuṛṛu i tou tawe niasametanna. Ara'e 
wotongnge mariaddi sangkatou esakka mallu'adda awingnge, sumbali᷊ 
awingnge udde maddirin esakka wali᷊ne. 
15Sulalu᷊mmu darua inolaana udde, esakka udde ṛinone mangapiddu 
awingnge ringannu imam. I tou lai ṛinone mangapiddu sasamba hunan 

pandumma udde, eteudde sangkilo taponnu gandumma. Taponna udde tawe 
wotongnge lali᷊nannu lanan zaitun ara'e sali᷊awuṛṛannu amania, ana waugu 
maola'a sasamban pallalu᷊'adda wuṛṛu pandumanne ipattiala manungku 
esakka pia naungnga mallu'adda awingnge. 
16Imam ṛinone mandolokku wawine udde su saruannu mezbah wuṛṛu 
dumarisikka sumaruanna MAWU. 
17Ana see imam ṛinone manganu sambau mangko leta'a wuṛṛu mallali᷊nnu 
addio'a ua'e na'ukkassa sulalu᷊mme. Wua'udde i tou ṛinone manganu awu 
addio'a wuassu apampakku Rasannu MAWU wuṛṛu itaṛṛo sulalu᷊mmu ua'e 
udde. 
18Wua'udde i tou ṛinone mamu'a uta'u wawine udde, wuṛṛu mantaṛṛo 
taponna sasamba pallalu᷊'adda su limane, wuṛṛu lai imam sassane uaagassa 
ua'e mapetta apan mandatan awawontoga. 
19Wua'udde imam ṛinone mabbisara sasalu wuṛṛu maddorongnga wawine 
udde umire. Imam ṛinone mabbisara, “Amungkangngu i'o tawe 
sinumandaga, i'o tawe aṛṛinoannu wontoga apan niaparantan ua'e indi. 
20Arawe amungkangngu i'o buatte sinumandaga, 
21sala᷊ndeanna MAWU ma'ola'a arannu mabbali᷊ sasalun wontoga su wallattu 
walahannu. Antimanna i Tou ma'ola'a punnu palangngu maaṛṛiunnudda 
wuṛṛu tiannu maggandalla. 
22Ua'e apan mandantan awawontoga udde sarun sumutta sulalu᷊mmu tiannu 
wuṛṛu mabbali᷊ maggandalla tiannu wuṛṛu punnu palangngu 
maaṛṛuangkinna.” Wawine udde ṛinone sumimbakka, “I ya'u maapulu, 
antimanna MAWU ma'ola'a aroddi.” 
23Ana see imam ṛinone mamoṛṛettu wontoga su suratta lalu᷊lunanna wuṛṛu 
pappasannu ua'e mapetta udde. 

24Imam mandolokku wawine udde ma'inumma ua'e mapetta apan 
mandantan bontoga udde. Napawe inumanna, ua'e udde pendamanna 
maataddu'a. 
25Imam ṛinone manganu sasamba taponna udde, wuṛṛu itoggokka su 
saruannu MAWU, wua'udde iapidda su mezbah. 
26Ana see i tou ṛinone manganu sangkangkumma taponna maola'a tatialane 
manungku anambon taponna buatte nionggola, ana i tou nanambuna su 
mezbah. Panginsueanne ua'e udde niapa'inumma su wawine udde. 
27Unnu wisara wawine udde buatte sinumandaga, ua'e udde mangke 
maataddu'a si tou; tianne maggandalla wuṛṛu punnu palangnge 
maaṛṛuangkinna. Aranne sarun maola'a sasalun bontoga sulalu᷊mmu 
walahanne. 
28Arawe unnu wisara i tou tawe nassala᷊, i tou tawe aṛṛinoannu wontoga 
wuṛṛu i tou ta'e wotongnge maasomba ana'a. 
29-30Etearoddi atoranne amungkangngu sangkatou esakka mallu'adda pia 
sunna lale᷊o manungku awingnge nassala᷊ amatta wuṛṛu nandale᷊o 
watanganne. Esakka udde ṛinone mangapiddu awingnge 
ringannu MAWU wuṛṛu imam ṛinone mangapiddu atoranna udde si tou. 
31Esakka udde nali᷊ute wuassu pasasala᷊, arawe awingnge, amungkangngu 
nasemakke i tou nassala᷊, ṛinone mamasanna pangillule᷊anne. 

Reenganna 6 

Atoranna su taumata nazir 

1 MAWU nandolokki Musa 
2mangonggolu manga atoranna indi su taumatan Israel. Suapan taumata 
esakka ara'e wawine apan naddiandi mabbiakka hunan MAWU sassane 
maola'a sangkatou nazir, 
3-4tawe wotongnge ma'inumma ua'e anggore ara'e ua'e maawu'anna apan 
niola'a wuassu wuan anggore ara'e manga wua waine. I tou tawe wotongnge 



383 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

umanna wuan anggore wakku ara'e mamarate, ara'e sarangkanambone apan 
niola'a wuassu alu anggore; watune ara'e lalu᷊wone lai tawe wotongnge i tou 
umanna. 
5Su ala᷊nnune tempo pa'airene i tou tawe wotongnge mamolo᷊ uta'a ara'e 
mangiṛṛi. Su ala᷊nnune udde uta'a wuṛṛu omengnge ṛinone iwalan tou 
tuttuwo malo᷊'engnga. I tou aagasannu riandine maddatingngu tempo 
pananantillu watanganne udde su MAWU mali᷊udda. 
6-7Utangnge udde maola'a sambau tatiala manungku i tou niṛṛae hunan 
Duata. Su ala᷊nnune riandine udde, i tou tawe wotongnge mandale᷊o 
watanganne; imbaṛṛangnga mangundani winalu᷊nanna, salaiwe udde 
winalu᷊nannu iamangnge, inangnge, ara'e tuṛṛangnge. 
8Su ala᷊nnune i tou taumata nazir, i tou taumata apan niṛṛae hunan MAWU. 
9Amungkangngu uta'u sangkatou taumata nazir apan buatte niṛṛae mabbali᷊ 
ma'arantinna ana waugu ringannu tawe nipattudda i tou maranin taumata 
nate, ne i tou sarun maṛṛaddo pitu allo ala᷊nnune; wua'udde i tou ṛinone 
mangiṛṛi uta'a wuṛṛu omengnge, wakkute udde i tou mabbali᷊ waresi. 
10Su allo aualu᷊ne i tou ṛinone mangapiddu darua manu'a merpati ara'e darua 
manu'a bakiangnga ringannu imam su ngaran Dasannu MAWU. 
11Manu'a sambau ṛinone ionggolu imam maola'a sasamba aampungnga rosa, 
wuṛṛu sambau lai maola'a sasamba itattambunna ipamuli᷊n alale᷊one. Su allo 
udde lai i tou ṛinone maṛṛaen uta'i i tou apia su MAWU 
12wuṛṛu mallimbakku pananantillu watanganne ere sangkatou taumata 
nazir. Su alo᷊'engngu tempo apan nali᷊ute tate ireengnga lai ana waugu i tou 
nabbali᷊te ma'arantinna. Maola'a sasamba lala᷊nna'a arugianna i tou ṛinone 
mangonggolu sambau ana'u domba uukke santonna. 
13Amungkangngu tempo paddariandin sangkatou taumata nazir nasuete, 
ṛinone olaanna lala᷊ghu indi. Taumata udde ṛinone ehetanna watukku ngaran 
Dasanna MAWU 

14ringannu mangapidda su MAWU tatallu winatangnga apan tawe sangkulle; 
sambau ana'u domba esakka uukke santonna maola'a sasamba itattambunna, 
sambau lai ana'u domba wawine uukke santonna maola'a sasamba 
aampungnga rosa, wuṛṛu sambau domba esakka maola'a sasamban 
paddarame. 
15I tou lai ṛinone mangoggolu sangkula᷊'a roti apan niola'a tawe nappaattu 
ragi, eteudde roti mali᷊mbulunna apan niola'a wuassu taponna nilo'annu 
lanan zaitun, wuṛṛu kukisse manipissa apan niwuṛṛannu lanan zaitun. Wali᷊ne 
wua'udde lai i tou ṛinone mangonggolu sasamba ia'imbe wuṛṛu sasamba 
a'inumanna. 
16Imam ṛinone mangapiddu sarangkanambone udde su saruannu MAWU, ana 
see mangonggolu sasamba aampungnga rosa wuṛṛu sasamba itattambunna. 
17Suadio'a ringannu roti sangkula᷊'a udde, i tou ṛinone mangonggolu domba 
esakka udde su MAWU maola'a sasamban paddarame. Wuṛṛu lai sasamba 
ia'imbe wuṛṛu sasamba a'inumanna udde ṛinone ionggoli tou su MAWU. 
18Taumata tembonanne udde ṛinone mangiṛṛi uta'i tou su ngaran 
Dasannu MAWU, wuṛṛu ituntungnga sulalu᷊mmu putungnga tampan 
sasamban paddarame udde tantala᷊nna tattutunganna. 
19Wua'udde, amungkangngu palangngu monane wuassu domba esakka udde 
buatte nilaha, imam ṛinone manganu wuṛṛu iandangnga suadio'a ringannu 
sambau roti mali᷊mbuluna wuṛṛu sambau kukisse manipissa wuassu ula᷊'a 
udde, watukku lalu᷊mmu lima taumata nazir udde. 
20Ana see imam ṛinone mamasingkattu anna udde sambau aonggola apan 
niṛṛae su MAWU; uddewe wageangnge apan susi apan maola'a wageangngu 
imam, su liuddu sabba'a wuṛṛu palangngu domba esakka apan tumuṛṛuttu 
atoranna mabbali᷊ wageangngu imam. Wua'udde taumata tembonanne udde 
wotongngete ma'inumma ua'e anggore. 
21Eteudde atorana su taumata nazir; arawe amungkangngu sangkatou 
tembonanne maddiandin sasamba apan nilumambalanna wuassu atorannu 



385 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

riandine, i tou ṛinone manuungnga ringannu naṛṛino apa apan nipa'irene 
udde. 

Wisaran Imam mangal᷊amatta 

22 MAWU nandolokki Musa 
23niapawalo᷊ si Harun wuṛṛu ala᷊ṛṛanangnge manungku i mangitou ṛinone 
mallua manga wisara indi su tempo i mangitou mangala᷊matta walahannu 
Israel; 
24Antimanna MAWU mangala᷊matta wuṛṛu mappaduli᷊ si yamiu. 
25Antimanna MAWU umakkanna wuṛṛu tumala᷊ntuppi yamiu. 
26Antimanna MAWU mandangngu si yamiu wuṛṛu mangonggolu paddarame 
si yamiu. 
27Wuṛṛu MAWU nabbisara, “Su tempo i mangitou managon arang-Ku maola'a 
ala᷊matta su walahannu Israel, i Ya'u sarun mangala᷊matta si mangitou.” 

Reenganna 7 

Sasamba manga piaṛṛa'angnge 

1Su tempo i Musa nuddusse napararisikku Rasannu MAWU, Rasanna udde 
ringannu ala᷊wo'u saranapane nitenega ringannu sarangkanambone 
niwuṛṛannu lanan lala᷊ghu. Aroddi lai niolangnge su mezbah wuṛṛu ala᷊wo'u 
saranapane. 
2Ana see manga piaṛṛa'u Israel, eteudde manga timmadu ṛuanganna apan 
niaṛṛiaannu manara mandeengngu taumata, 
3mangonggolu sasamba su saruannu MAWU annummu wau roda wuṛṛu 
mapulo᷊ dua sapi; suapan ruan katou piaṛṛangnge mangonggolu sambau roda, 
wuṛṛu sangkatou-sangkatou sapi sambau. Napawe i mangitou buatte 
nangonggola, 
4MAWU nabbisara si Musa, 

5“Sengkampe manga aonggola udde, tadea'u ipangapiddu Rasang-Ku; 
tantila᷊'e sarangkanambone udde su taumatan Lewi ana waugu udde manaran 
mangitou.” 
6Ana see manga roda wuṛṛu manga sapi nitantilli Musa su taumatan Lewi. 
7Roda darua wuṛṛu sapi appatta nionggola su taumatan Gerson, 
8appatta roda wuṛṛu sapi ualu᷊ nionggola su taumatan Merari, nassulu᷊ngngu 
manara apan a'olaanni mangitou su alu᷊ngngu piaṛṛa'i Itamar, ana'i Imam 
Harun. 
9Arawe manga taumatan Kehat tawe nanengkamma roda ara'e sapi wuassi 
Musa, ana waugu manga saranapa na'ukkassa apan maola'a manara 
mangitou, ṛinone pasannananni mangitou su wambangnga. 
10Manga piaṛṛa'a uaapiddu sasamba ipaddamea patatenegu mezbah. Napawe 
i mangitou nasaddiate mangapiddu aonggoli mangitou su saruannu mezbah, 
11MAWU nabbisara si Musa, “Walo᷊a'e si mangitou manungku mamiallo su 
ala᷊nnune mapulo᷊ dua su allone sangkatou su wallatu manga piaṛṛangnge 
udde ṛinone mangonggolu sasambane udde maola'a lala᷊ghun patatenegu 
mezbah.” 
12-83Sangkatou-sangkatou uaapiddu sasambane tumuṛṛuttu atokke indi: 

Allo Ṛuanganna Piaṛangnge 

1 I Yehuda I Nahason ana'i Aminadab 

2 I Isakhar I Netaneel ana'i Zuar 

3 I Zebulon I Eliab ana'i Helon 

4 I Ruben I Elizur ana'i Syedeur 

5 I Simeon I Selumiel ana'i Zurisyadai 

6 I Gad I Elyasaf aba'i Rehuel 

7 I Efraim I Elisama ana'i Amihud 

8 I Manasye I Gamaliel ana'i Pedazur 

9 I Benyamin I Abidan ana'i Gideoni 

10 I Dan I Ahiezer ana'i Amisyadai 

11 I Asyer I Pagiel ana'i Okhran 

12 I Naftali I Ahira ana'i Enan 

Sasamba mangitou sambau-sambau eteudde: sambau lama'a sala᷊'a 
awakkanne 1.5 su kilone wuṛṛu sambau baskom sala᷊'a awakkanne 800 gram, 
tumuṛṛuttu timbanganna apan ipappaatta su Rasannu MAWU. Tampa darua 
udde napene niloṛṛoannu taponna lalo᷊annu lana maola'a sasamba ia'imbe. 
Wali᷊ne wua'udde lai sambau lama'a wula᷊wanna awakkanne 110 gram 
lalo᷊ṛṛoannu amania; sambau sapi esakka saṛṛen tumuwo, sambau domba 
esakka wuṛṛu sambau ana'u domba uukke santonna maola'a sasamba 
itattambunna, see lai sambau ambinga esakka maola'a sasamba 
ipangampunga rosa; sapi darua; domba esakka lima, ambinga esakka lima, 
wuṛṛu lima domba uukke santonna maola'a sasamban paddarame. 
84-88Sasamba apan niapiddu siri mapulo᷊ dua piaṛṛangnge udde ipattenegu 
mezbah wuṛṛu reenganne sarangkanambone: – mapulo᷊ dua lama'a sala᷊'a 
wuṛṛu mapulo᷊ dua baskom sala᷊'a apan awakkanne sarangkanambone 27.6 su 
kilone – mapulo᷊ dua lama'a wula᷊wanna apan awakkanne sarangkanambone 
1.32 su kilone, napene lalo᷊ṛṛoannu amania – mapulo᷊ dua sapi esakka, mapulo᷊ 
dua domba esakka, wuṛṛu mapulo᷊ dua ana'u domba uukke santonna, suadio'a 
ringannu sasamba ia'imbe maola'a sasuung sasamba itattambunna – mapulo᷊ 
dua ambinga maola'a sasamba aampungnga rosa – ruan pulo᷊ appata sapi 
esakka, annummu pulo᷊ domba esakka, annummu pulo᷊ ambinga, wuṛṛu 
annummu pulo᷊ ana'u domba uukke santonna maola'a sasamban paddarame. 

89Suapan i Musa sumutta sulalu᷊mmu Rasannu MAWU, maggahatto MAWU, i 
tou ma'aringikka tingikku MAWU apan mabbisara si tou wuassu wowon 
lalu᷊ubbu Wantallu Pa'aire su wallatu darua paalu᷊annu mala'ekatta. 

Reenganna 8 

Ola'u mangaddon sol᷊o 

1-2 MAWU nabbisara si Musa, “Walo᷊a'a si Harun manungku su tempo i tou 
mande'omma solo᷊ su leddan solo᷊ udde, i tou ṛinone mande'omma mapia-pia 
tadea'u maasemakka saruannu leddan solo᷊ udde.” 
3I Harun tinumuṛṛutta apa apan nirolokku MAWU. I tou nande'omma manga 
solo᷊ udde uasaruanna wageangngu monane wuassu leddan solo᷊. 
4Tampan solo᷊ udde, maddatingngu ali᷊u rosone wuṛṛu manga wunga 
lalo᷊gakke niola'a wuassu wula᷊wanna nisassalla, tumuṛṛuttu tula᷊ddane apan 
niapasilo MAWU si Musa. 

Patatenegu manga taumatan Lewi 

5 MAWU nabbisara si Musa, 
6“Ṛaea'e manga taumatan Lewi wuassu taumatan Israel waine wuṛṛu amata'e 
lala᷊ghu pangangukkassa si mangitou 
7ringannu olangnge indi: saṛṛanite i mangitou ringannu ua'e hunan lala᷊ghun 
pamamaresi wuṛṛu doloṛṛae i mangitou mangiṛṛi ahewallu watanganne 
wuṛṛu mabbansalla laubbi mangitou. Ringannu aroddi i mangitou 
nawaresite. 
8Ana see i mangitou doloṛṛa'a mangala᷊ppa sambau sapi esakka saṛṛen 
tumuwo ringannu sasamba ia'imbe wuassu taponna apan nilo'annu lana. Ana 
see i'o ṛinone manganu sapi esakka waine maola'a sasamba ipangampungnga 
rosa. 
9Wua'udde ammula᷊'e anambon ṛuangannu Israel wuṛṛu doloṛṛa'e taumatan 
Lewi dumarisikka su saruannu Rasang-Ku. 

10Taumata sarangkanambone ṛinone mangandangngu lima mangitou su 
wowon pua manga taumatan Lewi, 
11ana see i Harun ṛinone mangonggolu manga taumatan Lewi udde maola'a 
sambau sasamba apan niṛṛae wuassu manga taumatan Israel si Ya'u, tadea'u 
i mangitou wotongnge mattaṛṛamawu si Ya'u. 
12Ana see taumatan Lewi ṛinone mangandangngu lima mangitou su wowon 
pua darua sapi esakka udde; iapa sambau ṛinone ionggola maola'a sasamba 
aampungnga rosa, wuṛṛu sambau lai maola'a sasamba itattambunna. 
Ringannu lala᷊ghu udde taumatan Lewi na'ukkassa. 
13Ṛaea'e manga taumatan Lewi si Ya'u wuṛṛu doloṛṛa'e i mangitou mangimbe 
si Harun wuṛṛu ala᷊ṛṛanangnge. 
14Ringannu lala᷊ghu udde i yamiu naṛṛae manga taumatan Lewi wuassu 
taumatan Israel waine, tadea'u maola'a pussa'a-U. 
15Napawe i'o buatte na'ola'a lala᷊ghu pananantillu manga taumatan Lewi 
udde, i mangitou piate taṛṛino mammanara sulalu᷊mmu Rasang-Ku. 
16I Ya'u buatte na'ola'a si mangitou ipangganti anambon ana'a esakka 
pahulu᷊n Israel; nariaddi i mangitou tumba'u niṛṛae si Ya'u. 
17Su tempo i Ya'u namate anambon ana'a pahulu᷊ su Mesir, ana'a pahulu᷊ 
wuassu suapan amonannu Israel wuṛṛu suapan binatangnga apan 
niasungkangnga paarorone buatte Ta'u niola'a pussa'a-U apan niṛṛae. 
18Orassa indi maola'a hahantin anambon ana'a esakka pahulu᷊n Israel, i Ya'u 
manganu manga taumatan Lewi, 
19wuṛṛu manga taumatan Lewi udde Ta'u itantilla si Harun wuṛṛu 
ala᷊ṛṛanangnge, tadea'u wotongnge mammanara hunan taumatan Israel 
sulalu᷊mmu Rasang-Ku. See lai tadea'u i mangitou madorongnga aampungnga 
si Ya'u hunan balahannu Israel tadea'u balahanna udde tawe aemaannu 
asasilaka amungkangngu i mangitou rumanta tumaniten marani watukku 
tampa apan na'ukassa udde.” 



390 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

20Ana waugu udde i Musa, i Harun wuṛṛu anambon taumatan Israel 
nangonggolu taumatan Lewi su MAWU, ere buatte nirolokku MAWU si Musa. 
21Manga taumatan Lewi udde na'ola'a lala᷊ghu pamamaresi watanganne 
wuṛṛu nabbansalla laubbi mangitou, ana see i Harun nanantilli mangitou 
maola'a sambau sasamba apan niṛṛae su MAWU. I tou lai nallaghu 
pamamaresi si mangitou. 
22Taumatan Israel tinumuṛṛutta ala᷊wo'u parenta MAWU si Musa su ola'u 
taumatan Lewi. Ringannu aroddi taumatan Lewi naasomba taṛṛino 
mammanara sulalu᷊mmu Rasannu MAWU su alu᷊ngngu piaṛṛa'i Harun wuṛṛu 
ala᷊ṛṛanangnge. 
23 MAWU nabbisara si Musa, 
24“Suapan taumatan Lewi apan uukke ruan pulo᷊ li᷊ma su tonnane ire'e, ṛinone 
mapaamattu manarane sulalu᷊mmu Rasang-Ku, 
25wuṛṛu su uukka liman pulo᷊ su tonnane i tou tate iapamanara. 
26Wua'udde i tou wotongngete massumbala taumatan Lewi waine apan 
mammanara sulalu᷊mmu Rasang-Ku, arawe allo-allo i tou tate mammanara. 
Etearoddi olangnge mangatokku manara manga taumatan Lewi.” 

Reenganna 9 

Ramean Paskah aruane 

1Su wula᷊nna paaororone sulalu᷊mmu tonna aruane napawe walahannu Israel 
nanantangngu Mesir, MAWU nabbisara si Musa su wadda'u Sinai. 
2Unnu MAWU, 
3“Su allo apulo᷊ne appata wula᷊nna indi, manattakka su tempo matannallo 
umattuppa, taumatan Israel ṛinone maddamea Paskah tumuṛṛuttu atoranna 
apan buatte tinantunna.” 
4Ne i Musa nandolokku walahannu Israel maddamea Paskah. 

5I mangitou naddamea su wadda'u Sinai tempo wawallo allone mapulo᷊ 
appata wula᷊nna paarorone. Ala᷊wo'a apan niola'i mangitou uasulu᷊ngnga ere 
nirolokku MAWU si Musa. 
6Arawe su wallati mangitou pia manga siri pira taumata ma'arantinna ana 
waugu buatte namita asuangnga, na'oman sara tate wotongnge mallaghun 
Paskah su allo udde. I mangitou udde inaite simemaruanna si Musa wuṛṛu si 
Harun, 
7wuṛṛu nabbisara, “Yami indi ma'arantinna ana waugu buatte namita 
asuangnga. Arawe anio yami ṛinone iṛṛae ma'oman sara tawe wotongnge 
mangonggolu sasamba su MAWU suadio'a ringannu manga tuṛṛangngi yami?” 
8I Musa sinumimbakka, “Paṛṛadote asuene ma'oman sara i ya'u maasomba 
tatantiro wuassu MAWU.” 
9 MAWU nandolokki Musa 
10niapawalo᷊ su walahannu Israel, “Amungkangngu su wallati yamiu ara'e 
papapulunnu piaddu ma'arantinna ana waugu buatte nangindingnga 
winalu᷊nanna ara'e tantala᷊nna sulalu᷊mmu amatanna marau, i tou lai ṛinone 
mallaghu Paskah su MAWU. 
11Arawe ramea udde ṛinone olaanna sambula᷊nna sali᷊mmurine, eteudde su 
ṛabbi allo appulo᷊ne appata sula᷊lummu wula᷊nna aruane. Laghua'e allo udde 
ringannu uminassa Domban Paskah wuṛṛu roti apan tawe ragine wuṛṛu 
sayore mapetta. 
12Imbaṛṛangnga manantangngu manga apa wuassu anna udde maddatingngu 
tiṛṛabbi marua allone, wuṛṛu imbaṛṛangnga saran sambau wuassu duṛṛin 
binatangnga apan nionggola si Ya'u. Laghua'e Paskah udde tumuṛṛuttu 
ala᷊wo'u atoranne. 
13Arawe taumata apan tawe maarantinna wuṛṛu tawe lai sulalu᷊mmu 
amatanna marau, sidutu wolo'a mallaghu Paskah, tate lai Ta'u ireengnga 
maola'a walahang-Ku, ana waugu i tou tawe nangonggolu sasamba si Ya'u su 

tempo apan buatte tinantunna. Taumata udde ṛinone mamasanna 
pangillule᷊annu rosane. 
14Amungkangngu su wallati yamiu pia sangkatou raho apan ma'apulu 
mallaghu Paskah, i tou ṛinone mallaghu tumuṛṛuttu anambon atoranna 
wuṛṛu apan buatte tinantunna. Tita udde maṛṛia'a su anambon taumata, 
mawae ete taumatan Israel aroddi lai su taumata raho.” 

Winabbawa apan pia asasemakke 
(Sab. 40:34-38) 

15-16Su tempo Rasannu MAWU niapararisikka, nirumantate winabbawa wuṛṛu 
nanaappa Rasanna udde. Su tempo ṛabbi maddatingngu marua allo 
winabbawa udde ellehanna naali᷊hidda putungnga. 
17Suapan winabbawa udde rumuitta, taumatan Israel manggohakku 
paddasananni mangitou, ana see mangingkatta. Wuṛṛu suapan binabbawa 
udde umonto'a, su tampa udde i mangitou maddasanna apia. 
18Wuassu parenta MAWU walahannu Israel udde nanggohakku rasanna 
wuṛṛu wuassu parenta MAWU lai i mangitou mapararisikka apia. Su ala᷊nnune 
winabbawa udde su wowon Dasannu MAWU, i mangitou sidutu uatana'a 
isudde. 
19Amungkangngu winabbawa udde mala᷊nnu isudde su wowon Dasanna, i 
mangitou tuttuṛṛutta atorannu MAWU wuṛṛu tawe mangingkattu tampa 
udde. 
20Arawe masokka lai tumba'u manga pira allo winabbawa su wowon 
Dasanna udde. Salaiwe ereapa lai, tumba'u parenta MAWU manantunni 
mangitou matana'a su sambau tampa ara'e mangingkatta. 
21Masokka lai winabbawa udde tumba'u matana'a wuassu wawallo ma'oman 
sara marua allo, wuṛṛu su tempo winabbawa udde rumuitta marua allo, i 
mangitou mangingkatte lai. Walate winabbawa udde rumuitta, mawae allo 
ara'e ṛabbi, i mangitou mangingkatta. 

22Su ala᷊nnune winabbawa udde su wowon Dasannu MAWU, tanne ala᷊nnune 
dua allo, sambula᷊nna, santonna ara'e lumebbe, ala᷊nnune udde lai i mangitou 
uatana'a su tampa udde. Amungkangngu winabbawa udde rumuitta, 
wakkute udde i mangitou mangingkatta. 
23I mangitou uatana'a su sambau tampa wuṛṛu mangingkatta su tampa 
waine, udde wuassu parenta MAWU apan nionggola si Musa. 

Reenganna 10 

Manga trompeta wuassu sal᷊a'a 

1 MAWU nabbisara si Musa, 
2“Pa'ola'e darua trompeta wuassu sala᷊'a nisassala tadea'u ipamago tumana'u 
soa ma'ammula ara'e mandolokki mangitou umamatta. 
3Amungkangngu darua udde tiupanna mala᷊nnu, atappasanne anambon 
taumata ṛinone ma'ammula uapali᷊wutta su saruannu ngaran Dasang-Ku. 
4Arawe amungkangngu tumba'u sambau apan nitiuppa, atappasanna 
tumba'u manga piaṛṛangnge apan ma'ammula mamali᷊wutta si'o. 
5Amungkangngu trompeta tiupanna maau-autta, udde tialane manga 
walahanna ṛuanganna apan naddasanna su samba'an da'i ṛinone 
mangingkatta. 
6Amungkangngu tiupanna maau-autta su aruane, ne manga ṛuanganna su 
samba'a timukka ṛinone mangingkatta. Nariaddi amungkangngu tingikka 
mangkaautta atapasanna ṛuanganna ṛinone mangingkatta, 
7ewe'e amungkangngu tingikka malo᷊'engnga atappasanne walahanna ṛinone 
ma'ammula. 
8Manga trompeta udde ṛinone tiupannu manga imam, manga ana'i Harun. 
Eteudde atoranna apan ṛinone tuṛṛutanni yamiu saran mala᷊nnu-la᷊nnu. 
9Wuṛṛu amungkangngu i yamiu mapapangalo su wanuanu su ipannahekku 
watangannu wuassu seetta apan mammangalo, pattiuppe manga trompeta 

udde. Ne, i Ya'u Ruatanu, sarun mantulu᷊ngnga wuṛṛu manala᷊matta si yamiu 
wuassu manga seennu. 
10See lai su tempo i yamiu lulluassa, eteudde su manga andeangngu Wula᷊nna 
Wakku wuṛṛu manga ramea waine, trompeta udde ṛinone tiupanna su tempo 
i yamiu mangonggolu sasamba itattambunna wuṛṛu sasamban paddarame si 
Ya'u. I Ya'u sarun mantulu᷊ngngi yamiu. Ete i Ya'u Ruatanu.” 

Taumatan Israel nangingkatta 

11Su tonna aruane napawe walahannu Israel nanantangngu Mesir, su allo 
aruam pulo᷊ne wula᷊nna aruane, nirumuitte winabbawa wuassu 
Rasannu MAWU. 
12Ana see taumatan Israel ualalo᷊lo᷊sse mangingkatta manantangngu wadda'u 
Sinai, wuṛṛu winabbawa udde nattaala su tempo i mangitou na'omate su 
wadda'u Paran. 
13Eteudde paarorone i mangitou nangingkatta wuassu parentan MAWU si 
Musa. 
14Paarorone nangingkatta tantara apan uasirungnga su wanneṛṛan 
ammula᷊nni Yehuda, wuntuanna ringannu wuntuanna: i Nahason, ana'i 
Aminadab uapiaṛṛa'u warisannu ṛuanganni Yehuda, 
15i Netaneel ana'i Zuar uapiaṛṛa'u warisannu ṛuanganni Isakhar, 
16wuṛṛu i Eliab ana'i Helon uapiaṛṛa'u warisannu ṛuanganni Zebulon. 
17Ana see Rasannu MAWU nihohakke, wuṛṛu amonanni Gerson wuṛṛu Merari 
inaite namasanna Rasanna udde. 
18Wua'udde niumamatte tantara apan uasirungnga su alu᷊ngngu waneṛṛan 
ammula᷊nni Ruben, wuntuanna ringannu wuntuanna: i Elizur ana'i Syedeur 
piaṛṛa'u warisannu ṛuanganni Ruben. 
19I Selumiel ana'i Zurisyadai uapiaṛṛa'u warisannu ṛuanganni Simeon, 
20wuṛṛu i Elyasaf ana'i Rehuel uapiaṛṛa'u warisannu ṛuanganni Gad. 

21Wua'udde manga taumatan Kehat inaite ringannu uapasanna manga 
saranapa na'ukkassa. Amungkangngu i mangitou ma'omate su tampa 
paddasananna manansunna, Rasannu MAWU iapararisikka apia. 
22Wua'udde manansunna tantara apan uasirungnga su alu᷊ngngu waneṛṛan 
ammula᷊nnu ṛuanganni Efraim, wuntuanna ringannu wuntuanna: i Elisama 
ana'i Amihud uapiaṛṛa'u warisannu ṛuanganni Efraim, 
23i Gamaliel ana'i Pedazur uapiaṛṛa'u warisannu ṛuanganni Manasye, 
24wuṛṛu Abidan ana'i Gideoni uapiaṛṛa'u warisannu ṛuanganni Benyamin. 
25Panginsueanne inaite tantara apan uasirungnga su alu᷊ngngu waneṛṛan 
ammula᷊nnu ṛuanganni Dan. I mangitou uddewe mandariaga liuddu 
anambon ammula᷊nna. I mangitou u'amatta wuntuanna ringannu wuntuanna; 
i Ahiezer ana'i Amisyadai uapiaṛṛa'u warisannu ṛuanganni Dan. 
26I Pagiel ana'i Okhran uapiaṛṛa'u warisannu ṛuanganni Asyer, 
27wuṛṛu i Ahira ana'i Enan uapiaṛṛa'u warisannu ṛuanganni Naftali. 
28Eteudde atokku warisannu taumatan Israel wuntuanna see lai wuntuanna, 
suapan i mangitou inai mangingkatta. 
29I Musa nabbisara ipage, i Hobab ana'i Rehuel taumatan Midian, “Yami 
inaite mangingkatta su tampa apan tumuṛṛuttu wisaran MAWU sarun 
ionggola si yami. MAWU buatte na'iren apapia su taumatan Israel. Nariaddi 
tantalongke, yami sarun ma'ola'a mapia si'o.” 
30Sasimbakki Hobab, “Adiangkamanna, arawe i ya'u mappulu mabelengnga 
su wanua'u.” 
31“Ariewe manantangngi yami,” unni Musa, “i'o wotongnge maola'a 
mamamantingiddu lala᷊nni yami, ana waugu i'o masingkatta suapa i ite 
wotongnge maddasanna su wadda'a. 
32Napawe i'o tumantalongnga, ne ala᷊wo'a apan mapia niola'u MAWU si yami, 
sarun olanni yami lai si'o.” 

Walahannu Israel nangingkate 

33Napawe walahannu Israel nanantangken Sinai, wowone 
atatanaannu MAWU, i mangitou niumamatta tallu allo ala᷊nnune. Wantallu 
P'aaire MAWU sidutu ia'apidda malliu roro si mangitou ipaddea'a tampa 
paddasananni mangitou. 
34Napawe i mangitou manantangngu tampa paddasananna, 
winabbawa MAWU sidutu udde su lantakki mangitou su tempo allo. 
35Suapan Bantallu Pa'aire udde sarun iapidda, i Musa mabbisara, “Darisikke, 
oh MAWU, sali᷊awuṛṛa'e seennu, ma'oman sara taumata apan 
maddantinnu MAWU tumala᷊ngngu watanganne.” 
36Wuṛṛu suapan Bantallu Pa'aire udde ma'oma su tampa pangillolo᷊anna, i 
Musa mabbisara, “Pabbelengke, oh MAWU, su walahannu Israel apan su 
ṛiwune indi.” 

Reenganna 11 

Tampa aranne Tabera 

1Su sambau allo walahanna udde manattakke sussali᷊omanna su MAWU su 
ola'u asasusa mangitou. Naaringikka manga sasali᷊omanna 
udde, MAWU nasa'u wuṛṛu nandantan putungnga si mangitou. Putungnga 
udde nilumewa su wallati mangitou wuṛṛu nanutungnga sambageanganna 
wuassu paddasananna. 
2Manga taumata mangngintuli᷊ ma'iontolla si Musa. Ana see i Musa 
inumali᷊omanna su MAWU, ne putungnga udde nappaddumpe. 
3Ana waugu arariadianna udde, tampa udde nisaggo Tabera, ana waugu 
isudde putungngu MAWU sussalo᷊i su pattangnganni mangitou. 

I Musa namile siri pitu pul᷊o piaṛṛange 

4Sulalu᷊mmu amatannu manga taumatan Israel udde, pia lai manga taumata 
raho apan tinumantalongnga. I mangitou malu᷊tu uminassa ṛemessa, wuṛṛu 
taumatan Israel manattakke sussamboṛṛe. Unni mangitou, “Uare, annama'e i 
ite awuṛṛu pia ṛemessa! 

5I ite ma'anaungnga inassa apan a'inasanni ite ringannu tawe bawaekke su 
Mesir, pia katimu, semangka, rampa maṛṛamu wuṛṛu rampa mawira! 
6Orassa indi i ite nallomete ana waugu tawe anna, tumba'u manna apan 
aellehanni ite.” 
7Ola'u manna naali᷊hidda manga wattumma, lihidde mawira uaririkka. 
8-9Su ṛabbi manna udde manawo suadio'a ringannu wala᷊ngngukka su tampa 
paddasananna. Marua'allo manga taumata uapale᷊le madea'a mangammulu 
manna, ana see ihilingnga ara'e waluanna maola'a taponna, wuṛṛu olaanna 
mabbali᷊ kukisse mali᷊mbulunna uanipissa. Atemangnge naali᷊hidda kukisse 
apan nihorengngu lanan zaitun. 
10I Musa naaringikka manga taumatan Israel udde sussamboṛṛe, lapiddu 
pasirarisikka su manga wageangnge su saruannu ngaran dasanni mangitou. 
Ana see sinumawudde asasa'u MAWU na'oman sara i Musa nasusa. 
11Ne i tou nabbisarate MAWU, “Anio I'o napaasusa'u arendi? Apa I'o tawe 
malu᷊assa si ya'u? Anio I'o manantillu manara iapariaga anambon taumata 
udde si ya'u? 
12Apa i ya'u nangilloṛṛo ara'e nanungkangngi mangitou udde? Anio I'o 
nandolo'u naola'a na'ali᷊hidda sangkatou inangnga uawawa ana'a addio'a, 
na'oman sara i ya'u sidutu mappaduli᷊ si mangitou su alo᷊'engngu amatanna 
watukku leta'a apan nipa'ire-Nu su ala᷊mona mangitou? 
13Pa'ellege, i mangitou sidutu mapparannu maddorongnga inassa. Wuṛṛu i 
ya'u maddea'a ṛemessa suapa iapa'inassa su anambon taumata udde? 
14I ya'u tawe maapasanna manara ahewalle udde; tumaniten mawakkata 
manara'u! 
15Amungkangngu MAWU sidutu ma'ola'a si ya'u arendi, akkanaawe i ya'u; 
mappianne mamate si ya'u ringannu mali᷊hakka tadea'u i ya'u tate lai 
mamasanna asasusa indi.” 

16Ana see MAWU nabbisarate si Musa, “Pangammule wuassu walahannu 
Israel pitun pulo᷊ matatimmade apan nipile maola'a piaṛṛa'u walahannu 
Israel. Apira'e i mangitou su saṛuangku sulalu᷊mmu Rasang-Ku, ana see i 
mangitou doloṛṛa'a pararisiṛṛa'a isudde su sandiṛṛannu. 
17I Ya'u sarun sumossokka wuṛṛu maggahattonu su tampa udde, wuṛṛu 
sambageanganna taṛṛino apan buatte Ta'u nionggola si'o, sarun Ta'u ionggola 
lai si mangitou. Ne i mangitou wotonggngete massumbala manaranu 
mamasanna balahanna indi, wuṛṛu udde tawe manarannu sassane. 
18Orassa indi walo᷊a'e su balahanna udde; ukkasse watangannu hunan 
tiṛṛabbi yamiu sarun uminassa ṛemessa. MAWU buatte naddaringikka si 
yamiu lulluai wuṛṛu ma'iala᷊re manungku i yamiu maapulu uminassa 
ṛemessa, wuṛṛu manungku wiakku mappianne su tempo i yamiu su Mesir. 
Orassa indi MAWU mangonggolu ṛemessa si yamiu, wuṛṛu i yamiu wotongnge 
uminassa. 
19I yamiu uminassa tawe manungku tumba'u massalo ara'e dua allo, ara'e 
lima allo ara'e mapulo᷊ allo, wuṛṛu tawe tumba'u ruan pulo᷊ su allone, 
20arawe sambula᷊nna tuudda ala᷊nnune i yamiu u'inassa, ma'oman sara i 
yamiu rumadda'a wuṛṛu mammuta ana waugu inassa udde. Olangnge udde 
mariaddi ana waugu i yamiu buatte nanola᷊'u MAWU apan udde su 
pattangnganni yamiu. Wuṛṛu ana waugu i yamiu buatte nilumuai su saruan-
Ne wuṛṛu sunumali᷊omanna manungku i yamiu buatte nanantangngu leta'u 
Mesir.” 
21Ana see i Musa nabbisara su MAWU, “Walahanna apan iappiaṛṛa'u indi 
sarangkanambone 600.000 su atoune. Ereapa I'o mabbisara manungku sarun 
mangonggolu Remessa si mangitou sulalu᷊mmu sambula᷊nna ala᷊nnune? 
22Suapa pia sapi wuṛṛu domba aroddi anambone apan ṛinone pateanna ana 
see ma'ala᷊idda si mangitou? Apa inassa su tahalo᷊angnga mattiudda 
iapa'inassa si mangitou?” 

23 MAWU sinumimbakka, “Apa taṛṛino-U pia patta'ala᷊nne? I'o sarun 
mali᷊hakka maasilo sarangkanambone apan Ta'u niwisara udde atonna 
mariaddi ara'e tawe!” 
24Ne i Musa sinumbakka wuṛṛu i tou namasingkatta su walahanna udde 
sarangkanambone apan buatte niwalo᷊ MAWU. I Musa nangammulu siri pitun 
pulo᷊ piaṛṛangnge wuṛṛu nandolokki mangitou niapa rarisikka mamali᷊wutta 
Rasannu MAWU. 
25Ana see MAWU niumonta'a sulalu᷊mmu winabbawa wuṛṛu nabbisara si 
Musa. MAWU manganu sambageanganna wuassu taṛṛino apan buatte 
nionggoli Tou si Musa wuṛṛu nionggola su siri pitun pulo᷊ piaṛṛa'a udde. 
Napawe Ghaṛṛaho MAWU udde niumonto'a si mangitou, i mangitou 
mannattake mabbisara ere sangkatou nabi, arawe tawe mala᷊nnu. 
26Ruan katou su wallatu siri pitun pulo᷊ piaṛṛangnge udde, i Eldad wuṛṛu i 
Medad, natana'a su paddasananna wuṛṛu tawe inai suadio'a ringanni ngana'a 
waine watukku Rasannu MAWU. Su paddasananna udde 
Ghaṛṛaho MAWU niumonto'a sitarua, ne itarua lai mannatakke lai mabbisara 
ere sangkatou nabi. 
27Ana see sangkatou umbasanna sinumabbangnga su liudde wuṛṛu 
namasingkatta si Musa sarangkanambone apan buatte nariaddi si Eldad 
wuṛṛu Medad. 
28I Yosua ana'i Nun, apan buatte nassumbala si Musa ro'en ta'e dario'a, 
nabbisara si Musa, “Doloṛṛa'e paillolo᷊a'a i mangitou, Papa!” 
29I Musa sinumimbakka, “Anio i'o maṛṛingi'u? Ewe'e i ya'u mangantimma 
tadea'u MAWU mangonggolu Ghaṛṛaho-Ne su anambon walahan-Ne, wuṛṛu 
ma'ola'a si mangitou sarangkanambone mabbali᷊ nabi!” 
30Ana see i Musa nabelengke watukku paddasananna suadio'a ringannu siri 
pitun pulo᷊ piaṛṛa'u Israel udde. 

MAWU napaarantan manu'a puyuh 

31Inaṛṛombanganne MAWU napaarantan anginna wuassu tahalo᷊angnga; 
anginna udde uaapiddu manga manu'a puyuh apan tuttalla'a mawawo, 
sammetere wuassu wowon leta'a. I mangitou pasi talla'a su wowon 
paddasananna udde araune manga pira kilometere. 
32Su alo᷊'engngu allo udde, su alo᷊'engngu ṛabbi wuṛṛu su alo᷊'engngu allo 
manansunna, manga taumata lullutu manametta manu'a puyuh. Suapan 
taumata manametta mattingkatulu᷊ saṛṛiwu su kilone. Manga manu'a udde 
iassali᷊awukki mangitou uapali᷊wutta paddasananna tadea'u mali᷊hakka 
mamara. 
33Tantala᷊nna ṛemessa inasanna ta'e manambo, MAWU nasa'ute su walahanna 
udde wuṛṛu nandantan sambau ala᷊ṛṛusa'itta si mangitou. 
34Ne tampa udde nissago aranne “Lala᷊bingannu Awawali᷊u”, ana waugu 
isudde nilabingnga manga taumata nate ana waugu awawali᷊u. 
35Wua'isudde walahanna udde nangingkatte watukku leta'u Hazerot, ana see 
naddasante su tampa udde. 

Reenganna 12 

I Miryam niṛṛuumanna 

1I Musa buatte nanganu sangkatou wawinen wuassu Kus nabbali᷊ awingnge, 
wuṛṛu olangnge udde niola'a panaala᷊nne si Miryam wuṛṛu si Harun mapasala᷊ 
Musa. 
2Unni tarua, “Apa tumba'u wuassi Musa MAWU nabbisara? Wali᷊newe wuassi 
ite lai i tou mabbisara?” MAWU naddaringikka sarangkanambone apan 
niwisaran tarua. 
3I Musa eteudde sangkatou apan naungnge masaṛṛionto'a, nilumambalanna 
wuassu anambon taumata apan mabbiakka su runia indi. 
4Inaṛṛombanganne MAWU nabbisara si Musa, si Harun wuṛṛu si Miryam, “I 
yamiu siri tallu inaite watukku Rasang-Ku.” Ana see i mangitou inaite isudde 

5wuṛṛu MAWU niumonto'a sulalu᷊mmu pali᷊aṛṛannu 
winabbawa. MAWU dirumarisikka su ngaran Dasan-Ne wuṛṛu namago si 
Harun ruan Miryam. Taumata darua udde inaite, 
6wuṛṛu MAWU nabbisara, “Paddaringikke manga wisara-U indi! 
Amungkangngu suwallati yamiu pia sangkatou nabi, i Ya'u mapali᷊atta'u 
watangang-Ku si tou sulalu᷊mmu manga aellega, wuṛṛu maggahatton tou 
sulalu᷊mmu wali᷊awa. 
7Arawe tawe aroddi su allang-Ku i Musa. Ete i tou taumata apan atuṛṛutanne 
su wallatu ala᷊ṛṛana-U. 
8Wuṛṛu i Ya'u uahahatton tou ringannu uahahati, ringannu matualaga wuṛṛu 
tawe ringannu ao'o. Ewe'e hati'-U buatte! Anio iraddua waṛṛani 
lumawangnga si Musa, allang-Ku udde?” 
9 MAWU nasa'u atonna si tarua, wuṛṛu i Tou nangingkatte. 
10Su tempo winabbawa udde nanantangken Dasannu MAWU, niasiloanna i 
Miryam niarunannu radda'a su pisi apan ma'ata'utta; pisine nabbali᷊ mawira 
naali᷊hidda wumbukka. Napawe i Harun nanaile si Miryam wuṛṛu naasilo 
manungku i tou niarunanten radda'a udde, 
11i tou nabbisara si Musa, “Tulu᷊nga'a, Tuangku, arie pabbala'a yami 
uatataṛṛangnga ana waugu rosan kami apan niola'i yami sulalu᷊mmu 
awawoddo kami. 
12Arie pabbala'a i tou mabbali᷊ ere ana'a apan wakkute niasungkangnga ana 
see mate, ringannu ṛemessa sambageanganna nawukku'e.” 
13Ne i Musa sinumala᷊ndete MAWU, “Oh MAWU, i ya'u sumala᷊nde, paapiaawe 
i tou!” 
14 MAWU sinumimbakka, “ Unnu wisara hatine niadduannu iamangnge, 
wali᷊newe sulalu᷊mmu pitu allo ala᷊nune i tou ṛinone uapasanna asasili? 
Pasali᷊ua'a i tou wuassu paddasananna pitu allo ala᷊nnune, wua'udde i tou 
wotongngete sumutta apia.” 

15Ana see i Miryam niapasabbangnga wuassu paddasananna ala᷊nnune pitu 
allo, wuṛṛu walahanna udde tawe nangingkatta wua'isudde ma'oman sara i 
Miryam iapawelengnga apia su paddasananna. 
16Wua'udde i mangitou nanantangken Hazerot wuṛṛu naddasanna su 
wadda'u Paran. 

Reenganna 13 

Siri mapul᷊o dua matataṛṛa so'o 
(Tah. 1:19-33) 

1 MAWU nabbisara si Musa, 
2“Wuassuapan ṛuangannu Israel pandolokku sangkatou wuassu wallatu 
manga piaṛṛangnge iapa taṛṛa so'o leta'u Kanaan apan sarun Ta'u ionggola su 
taumatan Israel.” 
3-15Ana waugu parentan Duata udde, i Musa nandolokki mangitou wuassu 
wadda'u Paran. I mangitou uddewe manga piaṛṛa'u taumatan Israel: 

Ṛuanganna Piaṛangnge 

I Ruben i Syamua ana'i Zakur 

I Simeon i Safat ana'i Hori 

I Yehuda i Kaleb ana'i Yefune 

I Isakhar i Yigal ana'i Yusuf 

I Efraim i Hosea ana'i Nun 

I Benyamin i Palti ana'i Rafu 

I Zebulon i Gadiel ana'i Sodi 

I Manasye i Gadi ana'i Susi 

I Dan i Amiel ana'i Gemali 

I Asyer i Setur ana'i Mikhael 

I Naftali i Nahbi ana'i Wofsi 

I Gad i Guel ana'i Makhi 

16Eteudde matataṛṛaso'o apan nirolokki Musa iapali᷊nge wanua udde. I Hosea 
ana'i Nun aranne niwalu᷊ Musa nabbali᷊ Yosua. 
17Su tempo i Musa nandolokki mangitou, i tou nananata si mangitou, 
“Amatte watukku sawannakka, mattuddan wageangngu timukku leta'u 
Kanaan, ana see nassukka watukku wageangngu wuidda. 
18Innunuete, ereapa wanua udde, tanne tumanangnge manambo ara'e 
matulu᷊, tanne i mangitou matohassa ara'e lome. 
19Parikisete lai tanne wanua udde mapia ara'e lale᷊o, wuṛṛu tanne manga 
tumanangnge uatana'a su manga ampungnga tawe lali᷊ndumme ara'e 
sulalu᷊mmu manga soa apan pia tatandangnge. 
20Paatammudda naungngu. Ellehete tanne letangnge masuwukka wuṛṛu 
manambo aaluanne. Arie paabuli᷊ane mapule᷊ pangapiddu addio'a manga 
wuan kalu apan uatuwo poiaroddi.” Su tempo udde panattaṛṛannu anggore 
mabbua. 
21Ne manga taumata udde inaite watukku punnu sawannakka wuṛṛu 
namarikissa wanua udde manattakka wuassu wadda'u Zin su samba'an 
timukka watukku sawannakka na'oman sara soan Rehob, maranin dala᷊nna 
watukku Hamat. 
22Paarorone i mangitou inaite su wageangngu timukku wanua udde wuṛṛu 
na'omate su soan Hebron, atatanaannu manga taumatan Ahiman, Sesai 
wuṛṛu Talmai, walahanni Enak. I Hebron niapararisikka pitu tonna 
maṛṛoṛṛoanna wuassu soan Zoan su Mesir. 
23Ana see i mangitou na'omate su wawala᷊nnu Eskol. Isudde i mangitou 
namopotta sandanna wuan anggore apan tumaniten mawakkata, na'oman 

sara ṛinone pasannanannu ruan katou su alu sambua. I mangitou lai 
nangapiddu manga pira wuan delima wuṛṛu wuan ara. 
24Tampa udde nisaggo Wawala᷊nnu Eskol ana waugu ranna wuan anggore 
apan nipotottu taumatan Israel isudde. 
25Napawe buatte namarikissa wanua udde appatu pulo᷊ su allone ala᷊nnune, 
matataṛṛaso'o udde nabelengke, 
26wuṛṛu namasingkatta si Musa, si Harun wuṛṛu anambon ṛuangannu Israel 
apan tantala᷊nna uaammula su Kades, su wadda'u Paran. I mangitou 
nabbatti'u sarangkanambone apan buatte niasiloanni mangitou wuṛṛu 
namasilo manga wua apan uaapidda si mangitou. 
27Unni mangitou si Musa, “Yami buatte namarikissa wanua udde wuṛṛu 
naasilo manungku letangnge ala wuṛṛu masuwukka, wuṛṛu indi addio'a 
manga wua poiaroddi. 
28Arawe tumana'u wanua udde mangkatohassa. Manga soan mangitou 
wahahewalla wuṛṛu pia tatandangnge. Ana see lai, yami naasilo manga 
taumata papapulunnu wawalla poiaroddi. 
29Taumatan Amalek uatana'a su wageangngu timukku wanua udde; 
taumatan Het, Yebus wuṛṛu Amori uatana'a su wageangngu wuidda; arawe 
taumatan Kanaan uatana'a su wageangngu alo᷊'engngu tahalo᷊angnga wuṛṛu 
su alo᷊'engngu Salu᷊kku Yordan.” 
30Arawe i Kaleb napaatammudu naungngu manga taumata apan 
sussali᷊omanna si Musa. Unni Kaleb, “Wanua udde ṛinone pangaloanni ite 
wuṛṛu aṛṛoanni ite orassa indi lai ana waugu i ite lembon mattohassanna 
mamaddon mangitou.” 
31Arawe manga taumata apan nabelengnga suadio'a ringanni Kaleb udde 
nabbisara, “Tawe, i ite tawe maapangalo si mangitou. Tumana'u soa udde 
mattohasanna wuassi ite.” 

32Ana see i mangitou nanali᷊awukken batti'a awusu su ammula᷊nnu taumatan 
Israel su ola'u wanua apan buatte niellehanni mangitou. Unni mangitou, 
“Wanua udde tumaniten ma'ata'utta, ewe'e lai su tumanangnge sassane. 
Manga taumata apan niasiloanni yami poiaroddi wahahewalla awangnge. 
33Ewe'e lai yami naasilo manga taumata udde naali᷊hidda wawalla, eteudde 
papapulunnu taumatan Enak. Isumandingnga si mangitou, yami 
uapendamma naali᷊hidda saṛṛampalanna, wuṛṛu atonna etearoddi sunna 
mangitou si yami.” 

Reenganna 14 

Walahannu Israel sussamboṛṛe 

1Su alo᷊'engngu ṛabbi ṛuangannu Israel mangintuli᷊ wuṛṛu lulluai. 
2I mangitou sussamboṛṛe si Musa wuṛṛu si Harun wuṛṛu nabbisara, 
“Mappianne i ite nate su Mesir ara'e su wadda'a indi! Mappianne i ite mate! 
3Ipa'ura MAWU nangapiddi ite watukku wanua udde? Tanne i ite mate 
sulalu᷊mmu pangalo wuṛṛu manga awingngi ite see ala᷊ṛṛana'i ite iasametti 
mangitou. Wali᷊newe mappianne mabelengke su Mesir!” 
4Ana see i mangitou uahahattote sangkatou ringannu waine, “Mappianne i 
ite mamile sangkatou piaṛṛangnge wuṛṛu mabelengke watukku Mesir!” 
5Ana see i Musa wuṛṛu i Harun niumali᷊ntudda su saruannu awadaalla. 
6I Yosua ana'i Nun wuṛṛu i Kaleb ana'i Yefune, ruan katou suwallatu 
matataṛṛaso'o udde, nanggesa'a laubbi tarua tatiala massusa. 
7Itarua nabbisara su awadaalla udde, “Wanua apan niparikisanni yami udde 
tumaniten mapia tonna. 
8Amungkangngu MAWU mamalan kite, i Tou sarun mangapiddi ite poiaroddi 
wuṛṛu mangonggolu leta'a apan ala wuṛṛu masuwukka udde si ite. 
9Imbaṛṛangnga lumawangnga MAWU, wuṛṛu imbaṛṛangnga mata'uttu manga 
taumata apan uatana'a su wanua udde, ana waugu ringannu malu᷊assa i ite 

mamaddon mangitou. Apan ualu᷊'adda si mangitou nanantangken mangitou, 
wuṛṛu MAWU uarundinganna si ite. Nariaddi, imbaṛṛangnga mata'utta.” 
10Tumanangnge sarangkanambone mammansaga manuntungngu watu si 
mangitou ma'oman sara mate. Arawe inaṛṛombanganne manga taumata udde 
naasilo semakku MAWU lullendappa sinumabangnga wuassu Rasan-Ne. 

I Musa niumal᷊omannu ṛuaganna 

11 MAWU nabbisara si Musa, “Ta'e pira tempo lai ala᷊nnune manga taumata 
indi lullawangnga si Ya'u? Sara tingngera i mangitou maddiri mangimanna 
si Ya'u, salaiwe i Ya'u buatte na'ola'a aroddi anambone ala᷊ṛṛidu'a su wallati 
mangitou? 
12I Ya'u sarun mamate si mangitou ringannu mandantan radda'a ma'ali᷊u. 
Arawe i'o sarun Ta'u olaanna iamangnga wuassu sambau walahanna apan 
maggewala᷊nna wuṛṛu mattohasanna wuassi mangitou!” 
13Ana see i Musa nabbisara MAWU, “Oh, MAWU, aṛṛengenne taumatan Mesir 
maaringikka olangnge udde! Sumbali᷊ ringannu taṛṛino-Nu I'o buatte 
nangapiddi yami sinumabbangnga wuassu wanua udde, 
14wuṛṛu i mangitou sarun mabbatti'a manga taumata su wanua indi, apan 
buatte na'aringikka manungku I'o, MAWU, uarundinganna si yami. I 
mangitou na'aringikke lai manungku I'o naipasilon batangannu si yami su 
tempo I'o u'amatta su saruanni yami sulalu᷊mmu pali᷊aṛṛannu winabbawa su 
tempo allo, wuṛṛu sulalu᷊mmu pali᷊aṛṛannu putungnga su tempo ṛabbi. 
15Amungkangngu I'o mamate ala᷊ṛṛanang-Ngu sarangkanambone indi, ne 
manga walahanna apan buatte naaringikka su ola'u atateleng-Ngu udde 
sarun mabbisara manungku 
16I'o namate ala᷊ṛṛanang-Ngu su wadda'a ana waugu tawe mapangapiddi 
mangitou watukku wanua apan buatte nipa'ire-Nu. 

17Ana waugu udde, MAWU, i ya'u sumala᷊nde, papali᷊attea'e taṛṛino-Nu si yami 
wuṛṛu paamata'e sarangkanambone apan buatte nipa'ire-Nu. I'o buatte 
nabbisara, 
18‘I Ya'u, MAWU, mala᷊nnu masa'u. I Ya'u mapali᷊atta'u darangngu-U wuṛṛu 
apapia-U ringannu nilumambalanna. I Ya'u mangampungnga taumata apan 
marosa wuṛṛu apan nilumawangnga si Ya'u. Salaiwe aroddi, pasasala᷊n 
hagurangnga Ta'u walusanna su manga anangnge wuṛṛu papapulunne, 
maddatingngu pallaṛṛawanne atallune wuṛṛu aiappanne.’ 
19Orassa indi, MAWU, ana waugu aroddi ahewalle darangngu-Nu wuṛṛu I'o 
mangke uanaungnga pa'aire-Nu, i ya'u sumala᷊nde, ampungewe rosa manga 
taumata indi ere lai I'o buatte nangampungnga si mangitou ro'en 
nanantangngu leta'u Mesir.” 
20Ana see MAWU sinumimbakka, “Ore, i Ya'u sarun mangampungnga si 
mangitou ere raddorongannu. 
21Arawe i Ya'u ma'ire ringannu watangang-Ku wuṛṛu wangu i Ya'u apan 
biakka wuṛṛu uataṛṛino su runia indi, 
22manungku wuassu manga taumata indi tawe saran sangkatou apan ta'e 
wiakka sumutta su wanua apan Ta'u pina'ire su iupungngu ala᷊mona 
mangitou. Ana waugu i mangitou maddiri tumuṛṛutta si Ya'u, wuṛṛu sidutu 
mammali᷊ntongnga si Ya'u. Sumbali᷊ i mangitou naasilote semaaka 
wuassu MAWU apan lullansiangnga, wuṛṛu manga ala᷊ṛṛindu'a apan Ta'u 
niola'a su Mesir wuṛṛu su wadda'a. 
23Tawe! I mangitou tawe maasutta su wanua udde. Wuassu wallati mangitou 
apan lullawangnga si Ya'u, tawe saran sangkatou apan maasali᷊danna wanua 
udde. 
24-25Arawe tawe aroddi su allang-Ku i Kaleb. I tou sidutu matuṛṛutta si Ya'u. 
Ana waugu udde i Ya'u sarun mangapiddi tou watukku wanua apan buatte 
nisuttanni tou. Orassa indi taumatan Amalek wuṛṛu taumatan Kanaan 
uatana'a su ratakke udde. Arawe wageangngu leta'a udde sarun maola'a 

pussa'a walahanni Kaleb, allang-Ku udde. Tiṛṛabbi yamiu ṛinone 
mabelengnga wuṛṛu inai su wadda'a watukku Tongokku Akaba.” 

MAWU nakkumannu walahannu Israel ana waugu i mangitou sussamboṛṛe 

26 MAWU nabbisara si Musa wuṛṛu si Harun, 
27“Sara tingngera manga taumata lale᷊o udde sussamboṛṛe si Ya'u? Anambon 
sasali᷊omanni mangitou i Ya'u na'aringikke. 
28Iraddua ṛinone sumimbakka si mangitou arendi: MAWU nabbisara, ‘I Ya'u 
massalu sulalu᷊mmu arang-Ku apan wiakka manungku i yamiu sarun Ta'u 
olaanna ere lai buatte niwisaran kamiu su saṛuang-Ku. I Ya'u, MAWU, buatte 
nabbisara. 
29I yamiu buatte sinumamboṛṛe su saṛuang-Ku. Ana waugu udde i yamiu 
sarun mate, wuṛṛu manga winalu᷊nannu sarun mattale᷊ṛṛongnga su wadda'a 
indi. 
30Suliuddi Kaleb wuṛṛu i Yosua, tawe saran sangkatou su wallatti yamiu apan 
uukke ruan pulo᷊ ire'e sarun maasutta su wanua apan Ta'u pina'ire si yamiu 
udde. 
31I yamiu buatte nabbisara manungku manga anangngu sarun sametanna. 
Arawe ete i mangitou apan sarun Ta'u iapidda watukku wanua apan ipaddiri 
udde, wuṛṛu wanua udde sarun maola'a leta'i mangitou. 
32Arawe i yamiu sarun mate su wadda'a indi. 
33Appatu pulo᷊ su tonnane ala᷊nnune ala᷊ṛṛanangngu sarun lumallele su 
wadda'a. Ana waugu i yamiu mala᷊wangnga, ala᷊ṛṛanangngu udde sarun 
matataṛṛangnga, ma'oman sara taumata panginsueanne su wallati yamiu lai 
nate. 
34I yamiu sarun mamasanna manga rosanu, appatu pulo᷊ su tonnane 
ala᷊nnune; santonna ireengnga allo massallo wuassu appatu pulo᷊ su allone 
apan ipappaatti yamiu ipamarikissa leta'a udde. I yamiu sarun maasingkatta 
erapa olangnge amungkangngu i Ya'u lumawangnga si yamiu! 

35I Ya'u massalu maungku i Ya'u sarun ma'ola'a olangnge udde si yamiu, 
manga taumata lale᷊o apan ua'ire lumawangnga si Ya'u. Su wadda'a indi 
yamiu sarangkanambone sarun mate. I Ya'u, MAWU, buatte nabbisara.’ ” 
36-37Manga taumata apan buatte nirolokki Musa niapaparikissa leta'a udde, 
nabelengnga uaapiddu watti'a wahia su ola'u leta'a udde, wuṛṛu olangnge 
udde naaola'a taumatan Israel sussamboṛṛe su saruannu MAWU. Ana waugu 
udde MAWU nakkuumanni mangitou na'oman sara i mangitou nate ana 
waugu ala᷊ṛṛusa'itta. 
38Wuassu siri mapulo᷊ dua matataṛṛaso'o udde tumba'u i Yosua wuṛṛu i Kaleb 
apan ta'e wiakka. 

Ṛiinna paarorone ipamangalo wanua udde 
(Tah. 1:41-46) 

39Napawe i Musa namasingkattu tanatan MAWU su walahannu Israel, 
walahanna udde nilumalo᷊ ringannu massusa. 
40Tiṛṛabbine marua'allo atonna, i mangitou nandiahite inai suma'a watukku 
puiddu wowone. Unni mangitou, “Atonna yami buatte na'ola'a rosa. Arawe 
orassa indi nariahite inai watukku tampa apan ipantingiddu MAWU.” 
41Arawe i Musa nabbisara, “Anio i yamiu orassa indi lumawangnga 
parentan MAWU? I yamiu tawe maasomba! 
42Imbaṛṛangnga inai! I yamiu sarun iawaddon manga seennu ana 
waugu MAWU tawe uarundinganna si yamiu. 
43Su tempo i yamiu masasaruannu taumatan Amalek wuṛṛu taumatan 
Kanaan udde, i yamiu sarun mate sulalu᷊mmu pangalo. MAWU tawe 
mallu'adda si yamiu ana waugu i yamiu mala᷊wangnga si Tou.” 
44Arawe manga taumatan Israel udde ta'e lai ma'apulu suma'a watukku 
puiddu wowone udde, salaiwe i Musa wuṛṛu Wantallu Pa'aire tawe 
manantangngu paddasananna udde. 

45Ne taumatan Amalek wuṛṛu taumatan Kanaan apan uatana'a poiaroddi 
namangalo wuṛṛu namaddo manga taumatan Israel apiddu nangenggenna si 
mangitou naddatingngu Horma. 

Reenganna 15 

Atoranna su ola'u sasamba 

1 MAWU nangonggola si Musa 
2manga atoranna indi apan ṛinone olaannu walahannu Israel su wanua apan 
sarun ionggolu MAWU si mangitou. 
3Su sasamba itattambunna ara'e sasamba wawaekka riandi ara'e sasamba 
apulune sassane ara'e sasamba su manga ramea mamiallo, i yamiu 
wotongnge mangonggola su MAWU: sapi esakka, domba esakka, domba ara'e 
ambinga. Halu᷊ru manga sasamba udde ma'alu᷊assa naungngu MAWU. 
4-5Isai-sai mangonggolu domba ara'e ambinga maola'a sasamba iattambunna 
su MAWU, ṛinone lai mangapida su sampunna sambau waussu manga 
winatangnga udde, sangkilo taponna lalo᷊'annu sanlitere lanan zaitun maola'a 
sasamba ia'imbe, wuṛṛu lai sanlitere ua'en anggore. 
6Amungkangngu niola'a sasamba udde sambau domba esakka, ṛinone lai 
ionggola dua kilo taponna lalo᷊'annu sanlitere malo᷊ara lanan zaitun maola'a 
sasamba ia'imbe, 
7wuṛṛu sanlitere malo᷊ara ua'en anggore. Halu᷊run sasamba udde ma'alu᷊assa 
naungngu MAWU. 
8Amungkangngu nionggola udde sambau sapi esakka olaanna sasamba 
itattambunna ara'e sasamba wawaekka riandi ara'e sasamban paddarame, 
9ṛinone ionggola lai tatalu su kilone taponna lalo᷊'annu ruan litere lanan 
zaitun olaanna sasamba ia'imbe, wuṛṛu ruan litere ua'e anggore. 
10Halu᷊run sasamba udde ma'alu᷊assa naungngu MAWU. 

11Eteudde apan ṛinone ionggola suadio'a ringannu suapan sambau sapi 
esakka, domba esakka, domba ara'e ambinga. 
12Amungkangngu apan nionggola udde nilumebbe wuassu sambau 
winatangnga, ne sasamba taponna, lana wuṛṛu ua'e anggore timuanna 
tumuṛṛuttu wuṛṛanne. 
13Olangnge udde ṛinone manarannu suapan taumatan Israel su tempo i tou 
mangonggolu sasamba. Halu᷊run sasamba udde maalu᷊assa naungngu MAWU. 
14Sangkatou raho apan uatana'a su wallati yamiu, mawae tumba'u 
manaṛṛabbi ara'e lai matana'a, ṛinone tumuṛṛutta atoranna udde napawe i 
tou mangonggolu sasamba anna apan halu᷊rune ma'alu᷊assa naungngu MAWU. 
15-16Anambon tita wuṛṛu atoranna uddewe uasulu᷊ngnga si yamiu wuṛṛu su 
taumata raho apan uatana'a suwallati yamiu, ana waugu i yamiu wuṛṛu i 
mangitou uddewe uasulu᷊ngnga sulalu᷊mmu aellegu MAWU. Wuṛṛu olangnge 
udde ipappaatta saran mala᷊nnu-la᷊nnu. 
17 MAWU nangonggola si Musa 
18manga atoranna indi apan ṛinone olaannu walahannu Israel su wanua apan 
sarun ionggolu MAWU si mangitou. 
19Napawe i yamiu manattakke umanna hessin leta'u wanua udde, i yamiu 
ṛinone maṛṛae sambageanganna ionggola sasamba ala᷊ṛṛaene su MAWU. 
20Amungkangngu i yamiu mallolo᷊ roti wuassu gandumma apan paarorone 
itinganna, roti udde ṛinone ionggola maola'a sasamba ala᷊ṛṛaene su MAWU. 
Lala᷊nne mangonggola uasulu᷊ngngu lai mangonggolu sasamba gandumma 
paarorone nihilingngi yamiu. 
21Saran mala᷊nnu-la᷊nnu suapan doti wuassu gandumma apan paarorone 
itinganna udde ṛinone ronggoli yamiu maola'a sasamba ala᷊ṛṛaene su MAWU. 
22-24Amungkangngu i yamiu ringannu tawe nipattatudda tawe napaamattu 
sambau suwallatu atoranna apan buatte nionggolu MAWU si Musa, 
manattakka wuassu allon MAWU mangonggolu atoranna udde wuṛṛu 

ma'oman sara palala᷊wannu, wuṛṛu pasasala᷊ udde niola'a ana waugu 
ṛuanganna ta'e waggan atoranna, ne anambon ṛuanganna ṛinone 
mangonggolu sambau sapi esakka maola'a sasamba itattambunna. Suadio'a 
ringannu udde lai ṛinone ionggola sasamba ia'imbe wuṛṛu ua'e anggore ere 
buatte nitantunna. Halu᷊ru sasamba udde ma'alu᷊assa naungngu MAWU. 
Wali᷊ne wua isudde lai ṛinone ionggola sambau domba esakka maola'a 
sasamba aampungnga rosa. 
25Ana see imam ṛinone ma'ola'a lala᷊ghun pangangampungnga rosan 
balahanna. Ne i mangitou sarun ampunganna ana waugu i mangitou buatte 
nangapiddu sasamba aampungnga rosa see lai sasamba itattambunna 
su MAWU. 
26Anambon balahannu Israel wuṛṛu taumata raho apan uatana'a suwallati 
mangitou sarun ampunganna, ana waugu sarangkanambone naaitta 
sulalu᷊mmu pasasala᷊ apan tawe nipattatudda udde. 
27Amungkangngu tumba'u sangkatou na'ola'a rosa ringannu tawe nipattudda, 
ne i tou ṛinone mangonggolu sambau ambinga wawine uukke santonna 
maola'a sasamba aampungnga rosa. 
28Imam ṛinone ma'ola'a lala᷊ghun pangampunganna rosa su saruannu MAWU, 
tadea'u taumata udde ampunganna rosane. 
29Atoranna udde ipappaatta lai suapan isai ma'ola'a rosa ringannu tawe 
nipattatudda, mawae i tou taumatan Israel ara'e taumata raho apan uatana'a 
ringanni mangitou. 
30Arawe amungkangngu sangkatou taumatan Israel ara'e sangkatou taumata 
raho ringannu nipattatudda na'ola'a rosa, i tou nallobbossa MAWU. Taumata 
udde ṛinone pateanna, 
31ana waugu i tou nilumawangnga MAWU wuṛṛu ringannu nipattatudda 
nilumawangnga parentan MAWU. Taumata udde mate ana waugu sala᷊ne 
sassane. 

Taumata apan nilumawangnga atorannu allon Sabat 

32Su tempo taumatan Israel uatana'a su wadda'a, sangkatou esakka 
niaratinganna tantala᷊nna mangngammulu alu paputunganna su allon Sabat. 
33Taumata udde niapidda niapasaruanna si Musa, wuṛṛu anambon 
balahanna, 
34ana see tinaṛṛanganna ana waugu taambe natualaga i tou tanne urante. 
35MAWU nabbisara si Musa, “Taumata udde ṛinone iṛṛuumanna pateanna. I 
tou ṛinone iapidda su liuddu paddasananna wuṛṛu poiaroddi anambon 
ṛuanganna manuntungngu watu si tou ma'oman sara mate.” 
36Ne anambon ṛuanganna mangapidden tou watukku liuddu paddasananna 
wuṛṛu manuntungngu watu si tou ma'oman sara mate, ere buatte 
nirolokku MAWU. 

Atoranna su ola'u wawungkele 

37 MAWU nandolokki Musa 
38niapapasingkatta su walahannu Israel, “Pa'ola'e wawungkele su manga 
pentakku laungngu wuṛṛu wa'isa'a tali᷊ ma'elomma suapan sambau 
wawungkele. Udde ṛinone olaanni yamiu ma'oman sara papapulunnu. 
39Manga wawungkele uddewe maola'a pananaunganna: Suapan i yamiu 
maasilo, i yamiu maanaungnga ala᷊wo'u parenta-U wuṛṛu tuttuṛṛuttanna. 
Wuṛṛu ana waugu udde i Ya'u tawe abbuli᷊ananni yamiu su ipamatu'a apulu 
naungngu wuṛṛu ira-iranu sassane. 
40Manga wawungkele udde sarun mapaanaungngi yamiu tadea'u tuttuṛṛutta 
anambon parenta-U, na'oman sara i yamiu atonna-tonna maola'a pussa'a-U. 
41Ete i Ya'u Ruatanu; i Ya'u nangapiddi yamiu sinumabbangnga wuassu Mesir 
tadea'u i Ya'u mabbali᷊ Ruatanu, ete i Ya'u MAWU.” 

Reenganna 16 

I Korah, i Datan wuṛṛu i Abiram namangalo 

1-2I Korah ana'i Yizhar wuassu ṛuanganni Kehat, ṛuanganni Lewi, 
nilumawangnga si Musa. I tou nilali᷊mannu siri tallu wuassu ṛuanganni 
Ruben, eteudde i Datan wuṛṛu i Abiram manga ana'i Eliab, wuṛṛu i On ana'i 
Pelet, wuṛṛu lai 250 su atoune piaṛṛangnge apan tinumelengnga nipilen 
tumana'u wanua. 
3I mangitou suadio'a inai sumaruanna si Musa wuṛṛu si Harun ana see 
nabbisara, “Wotongngete udde, Musa! Taumatan Israel sarangkanambone 
niṛṛae su MAWU, wuṛṛu MAWU indi su pattangnganni ite sarangkanambone. 
Arawe anio i'o massunna watangannu mattanggaṛṛanna wuassu MAWU?” 
4Naaringikka udde, i Musa niumali᷊ntudda su leta'a wuṛṛu niumali᷊omanna 
su MAWU. 
5Ana see i tou nabbisara si Korah wuṛṛu mallala᷊ṛṛenggene, “Tiṛṛabbi marua 
allo MAWU sarun mapali᷊atta'a si ite isai pussa'a-Ne, wuṛṛu isai apan niṛṛaen 
Tou. Taumata apan nipile-Ne sarun iwala mangundanin Tou. 
6-7Tiṛṛabbi marua allo i'o wuṛṛu manga mallala᷊ṛṛenggenu ṛinone manganu 
manga tampan putungnga, loṛṛoannu waṛṛan putungnga wuṛṛu amania, 
wuṛṛu apira'a watukku mezbah. I ite maṛṛadote ma'ellega tanne suwallati ite 
isai apan buatte nipilen MAWU. Wotongngete udde, ore manga taumatan 
Lewi!” 
8Wua'udde i Musa nabbisara si Korah, “Paddaringikka, ore manga taumatan 
Lewi! 
9Apa i yamiu maṛṛingidda manungku indi hatto addio'a manungku Ruatan 
Israel namile si yamiu wuassu manga taumatan Israel tadea'u i yamiu 
wotongnge mangundanin Tou, wuṛṛu mammanara su Rasan-Ne, see lai 
mammanara hunan taumatan Israel wuṛṛu mangimbe si mangitou? 
10I'o, Korah, wuṛṛu anambon taumatan Lewi buatte naasomba aadatta 
wuassu MAWU – wuṛṛu orassa indi yamiu madorongnga lai mabbali᷊ imam! 

11Amungkangngu i'o wuṛṛu manga mallala᷊ṛṛenggenu sumamboṛṛe su 
saruanni Harun, mangke atonna i yamiu lullawangnga MAWU!” 
12Ana see i Musa nandolokka nipawaggo si Datan wuṛṛu si Abiram, arawe 
itarua nabbisara, “Yambua maddiri rumanta! 
13Taambe nawusa lai i'o nangapiddi yami sinumabbangnga wuassu leta'u 
Mesir apan masuwukka udde tadea'u mamate si yami su wadda'a indi? 
Rinonewe i'o mamarenta si yami lai? 
14Mangke atonna i'o tawe nangapiddi yami su leta'a masuwukka, ara'e 
nangonggolu manga wailla si yami wuṛṛu manga waillu anggore maola'a 
pussa'a kami! Orassa indi maapulu lai mamahia si yami! Tawe, yami maddiri 
rumanta!” 
15I Musa mangke nasa'u wuṛṛu nabbisara su MAWU, “MAWU arie 
manengkamma aonggoli mangitou. Tawe saran paassa i ya'u namaddon 
sangkatou suwallati mangitou; ewe'e keledai sambau lai ya'u tawe nanganu 
wuassi mangitou.” 
16-17Ana see i Musa nabbisara si Korah, “Rantate tiṛṛabbi su 
Rasannu MAWU suadio'a ringannu 250 mallala᷊ṛṛenggenu. I Harun sarun 
poiaroddi lai. I yamiu ṛinone mangapiddu tampan putungngu sambau-
sambau. Taṛṛoa'e amania sulalu᷊mme, ana see onggola᷊'e su MAWU.” 
18Ne sambau-sambau nanganu tampan putungnge, tinaṛṛoannu waṛṛan 
putungnga wuṛṛu amania, ana see dirumarisikka su ngaran 
Dasanna MAWU suadio'a ringanni Musa wuṛṛu i Harun. 
19Wua'udde i Korah nangammulu anambon walahanna, wuṛṛu i mangitou 
uarisikka uasasaruanni Musa wuṛṛu i Harun su ngaran Dasannu MAWU. 
Inaṛṛombanganne ṛuanganna naasilo semakku MAWU lullendappa. 
20Ana see MAWU nabbisara si Musa wuṛṛu si Harun, 
21“Soṛṛotte wuassu manga taumata udde; i Ya'u mamate si mangitou orassa 
indi lai.” 

22Arawe i Musa wuṛṛu i Harun niumali᷊ntudda nassubba wuṛṛu nabbisara, 
“Oh Ruata, tumba'u I'o apan mangngonggolu sasangngo su ala᷊wo'a apan 
biakka. Amungkangngu tumba'u sangkatou apan narosa, apa I'o masa'u lai 
su anambon ṛuanganna?” 
23 MAWU nabbisara si Musa, 
24“Doloṛṛa'e manga taumata mangingkatta wuassu manga rasanni Korah, i 
Datan wuṛṛu i Abiram.” 
25Ana see i Musa ringannu tatantalongannu manga piaṛṛa'u Israel, inaite su 
tampan Datan, wuṛṛu i Abiram. 
26I Musa nabbisara su manga taumatan Israel, “Pangingkatte wuassu rasannu 
manga taumata lale᷊o indi wuṛṛu imbaṛṛangnga mangeṛṛetta saranapa pussa'a 
mangitou. Amungkangngu i yamiu tawe maddaringikka, i yamiu sarun 
pateanna suadio'a ringanni mangitou ana waugu manga rosa mangitou.” 
27Ana see manga taumatan Israel nangingkatte wuassu manga rasanni Korah, 
i Datan wuṛṛu i Abiram. I Datan wuṛṛu i Abiram sinumabbangke wuṛṛu 
tantala᷊nna uarisikka su ngaran dasannu sangkatou-sangkatou ringannu ana'a 
awingngi mangitou. 
28Ana see i Musa nabbisara, “Ringannu indi yamiu sarun maasingkatta 
manungku MAWU buatte nandolo'u niapaola'a sarangkanambone indi wuṛṛu 
manungku udde wali᷊ne apulu'u sassane. 
29Amungkangngu manga taumata udde mate ere su inanaramanne, tawe 
ṛuumanna wuassu Ruata, udde tatialane manungku i ya'u tawe 
nirolokku MAWU. 
30Arawe amungkangngu MAWU na'ola'a sambau apan taambe saran paassa 
niaringiṛṛanni yamiu ala᷊nnune indi, wuṛṛu amungkangngu leta'a mawa'a 
mangalluppa si mangitou suadio'a ringannu ala᷊wo'u darotongngi mangitou, 
na'oman sara i mangitou masutta ta'e wiakka sulalu᷊mmu runian taumata 

nate, i yamiu maasingkatte manungku manga taumata udde 
nilumawangnga MAWU.” 
31Tawe nala᷊nnu napawe i Musa nuddussa nabbisara, leta'a su alu᷊ngngu ledda 
mangitou nawa'a, 
32wuṛṛu nangalluppa si mangitou ringannu amonanni mangitou see anambon 
mallala᷊ṛṛenggeni Korah, wuṛṛu ala᷊wo'u darotongngi mangitou. 
33Ne i mangitou nawontolle ta'e wiakka sulalu᷊mmu runian taumata nate 
ringannu ala᷊wo'u darotongngi mangitou. Leta'a apan nawa'a udde nasooppa 
apia wuṛṛu i mangitou nawuli᷊-wuli᷊ nialluppu runia. 
34Anambon taumatan Israel su tampa udde tinumala᷊ngnga napawe 
naaringikka i mangitou mangngintuli᷊ “Tala᷊ngke! Takka i ite allupannu 
runia!” 
35Ana see MAWU nandantan putungnga nanoṛṛobba 250 su atoune apan 
nangonggolu sasamba amania udde. 

Tampan putungnga 

36Ana see MAWU nabbisara si Musa, 
37-38“Doloṛṛa'e i Eleazar ana'i Imam Harun paṛṛoota'a manga tampan 
putungnga wuassu manga lamben soṛṛobba udde wuṛṛu manali᷊awukku 
awune watukku tampa waine, ana waugu tampan putungnga udde susi. 
Manga saranapa udde eteudde sasamba manga taumata apan buatte 
niṛṛuumanna nate ana waugu rosane. Manga saranapa udde susi ana waugu 
buatte nionggola su saruannu MAWU, ana waugu udde ṛinone sassala᷊nna 
mabbali᷊ passangkula᷊ppa manipissa ipangoossa liuddu mezbah. Olangnge 
udde maola'a pananaunganna su walahannu Israel.” 
39Ne Imam Eleazar nanganu manga tampan putungnga udde wuṛṛu 
nandolokku taumata niapasassala mabbali᷊ passangkula᷊ppa manipissa 
ipangoossa liuddu mezbah. 

40Udde maola'a sambau pananaunganna su walahannu Israel manungku 
wali᷊ne wuassi Harun, tawe saran sangkatou apan botongnge rumanta 
watukku mezbah manutungnga amania hunan MAWU. Taumata apan 
nilumawangnga atoranna udde sarun pateanna ere i Korah wuṛṛu manga 
mallala᷊ṛṛenggene. Sarangkanambone udde olaanna ere nirolokku MAWU si 
Eleazar apan nitanata si Musa. 

I Harun nanal᷊amatta walahannu Israel 

41Tiṛṛabbine anambon ṛuangannu Israel massa'u si Musa wuṛṛu si Harun. I 
mangitou nabbisara, “Iraddua buatte namate ṛuangannu MAWU.” 
42Tantala᷊nna i mangitou uaammula lullawangnga si Musa wuṛṛu Harun, i 
mangitou nanaile watukku Rasannu MAWU, wuṛṛu naasilo winabbawa 
nangoossa Rasanna udde, ana see niasiloante semakku darantan MAWU, 
43i Musa wuṛṛu i Harun inaite su saruannu Rasannu MAWU, 
44ana see MAWU nabbisara si Musa, 
45“Soṛṛotte wuassu manga taumata udde. I Ya'u sarun mamate si mangitou 
su tampa indi lai!” Itarua niumali᷊ntudda nassubba, 
46ana see i Musa nabbisara si Harun, “Anute tampan putungngu, wuṛṛu 
loṛṛoiten waṛṛan putungnga wuassu mezbah wuṛṛu taṛṛoin amania su 
wowone. Apira'e paali᷊hakke ringannu ṛuanganna wuṛṛu pa'ola'e lala᷊ghu 
pangangampunga rosa si mangitou. Paali᷊hakka! 
Asasa'u MAWU sinumawudde wuṛṛu ala᷊ṛṛusa'itta mannattakke.” 
47I Harun tinumuṛṛutta wisaran Musa. I tou tinumala᷊ngnga su 
pattangngannu ṛuanganna apan uaammula wuṛṛu mannatakke aarunannu 
radda'a. Ne i Harun nangaddo amania su wowon waṛṛan putungnga, wuṛṛu 
na'ola'e lala᷊ghu aampungnga rosa mangitou. 
48Radda'a udde natta'alla, wuṛṛu i Harun isudde suwallatu manga taumata 
apan tae wiakka wuṛṛu natete. 

49Ingana'a nate su tempo udde, 14.700 su atoune, tawe nasutta i mangitou 
apan nate sulalu᷊mmu i Korah namangalo. 
50Napawe ala᷊ṛṛusa'itta udde naddote, i Harun nabelengke apia ringanni Musa 
su ngaran Dasannu MAWU. 

Reenganna 17 

Ta'inni Harun 

1 MAWU nabbisara si Musa, 
2“Doloṛṛa'e taumatan Israel mangonggola si'o, ta'inna mapulo᷊ dua su waune, 
suapan ṛuanganna ta'inna sambua, apan ṛinone itantillu piaṛṛa'u ṛuanganna. 
Woṛṛeta'a arannu piaṛṛa'a udde su ta'inne, 
3wuṛṛu aranni Harun su ta'innu ṛuangannu Lewi. Suapan sangkatou piaṛṛa'u 
ṛuanganna, ṛinone pia ta'inna sambua. 
4Apira'e manga ta'inna udde su Rasang-Ku wuṛṛu addoa'e su saruannu 
Wantallu Pa'aire, inanaramanne i Ya'u maisasomban kamiu. 
5Ta'innu taumata apan i Ya'u nipile sarun massolla. Ringannu olangnge udde 
i Ya'u sarun mapata'allu manga sasamboṛṛen taumata apan sidutu 
sussamboṛṛe si yamiu.” 
6Olangnge udde nipasingkatti Musa su taumatan Israel. Anasee manga 
piaṛṛa'i mangitou nanantillu ta'inna sambua si tou suapan ṛuanganna 
sambau. Sarangkanambone mapulo᷊ dua su waune, wuṛṛu ta'inni Harun udde 
lai suadio'a. 
7Ana see i Musa nangaddon manga ta'inna udde sulalu᷊mmu Rasannu MAWU, 
su saruannu Wantallu Pa'aire. 
8Tiṛṛabbine, su tempo i Musa sinumutta sulalu᷊mmu Rasannu MAWU, i tou 
naasilo manungku ta'inni Harun eteudde ta'innu ṛuangannu Lewi, nassollate. 
Ta'inna udde nabbunga, pia bantine, wuṛṛu nabbua wuan sali᷊se apan 
nahurangke! 

9i Musa nanganu anambon ta'inna udde ana see nipasilote su taumatan Israel. 
I mangitou na'ellega sarangkanambone apan buatte nariaddi, ana see suapan 
piaṛṛangnge nanganu ta'inne apia. 
10Wua'udde MAWU nabbisara si Musa, “Addoa'e apia ta'inni Harun su 
saruannu Wantallu Pa'aire. Ta'inna udde ṛinone sahipunanna maola'a 
pananaunganna su taumatan Israel, apan apulune lullawangnga udde 
manungku i mangitou sarun mate amungkangngu i mangitou sidutu 
sussamboṛṛe.” 
11I Musa tiumuṛṛutta sarangkanambone apan nirolokku MAWU. 
12Ana see taumatan Israel nabbisara si Musa, “Amungkangngu aroddi, 
nasilakate yami! Yami sarun mate! 
13Amungkangngu taumata apan mangundanin Dasannu MAWU ṛinone mate, 
ne yami lai tate antimma!” 

Reenganna 18 

Manara manga imam wuṛṛu taumatan Lewi 

1 MAWU nabbisara si Harun, “I'o, manga anangngu wuṛṛu taumatan Lewi 
ṛinone mamasanna pangillule᷊annu manga pasasala᷊ apan nariaddi su Rasang-
Ku, arawe tumba'u i'o manga anangngu apan ṛinone mamasanna 
pangillule᷊annu pasasala᷊ sulalu᷊mmu manara manga imam. 
2Manga tuṛṛangngu, ṛuanganni Lewi, ṛinone iwali᷊nu maola'a masasumbala 
sulalu᷊mmu manaranu wuṛṛu manara manga anangngu. 
3Ruanganni Lewi ṛinone ma'ola'a manara mangitou su saruanni yamiu wuṛṛu 
ma'ola'a manara mangitou su Rasang-Ku, arawe i mangitou tawe 
mangundanin mezbah ara'e mamita saranapa apan susi su Wabbo'a 
Na'ukkassa. Amungkangngu i mangitou lumawangnga atoranna udde, 
mawae ete i mangitou ara'e i yamiu sarun mate. 
4I mangitou ṛinone mammanara suadio'a ringanni yamiu wuṛṛu ma'ola'a 
manga manara apan pia gunane lai su ala᷊wo'u pangangimbe sulalu᷊mmu 

Rasang-Ku, arawe isai apan tawe nionggola᷊nnu manara udde, imbaṛṛangnga 
mammanara suadio'a ringanni yamiu. 
5Tumba'u i'o, Harun, wuṛṛu ala᷊ṛṛanangngu apan ṛinone mammanara su 
Wabbo'a Na'ukkassa wuṛṛu su mezbah, tadea'u i Ya'u tate lai masa'u su 
walahannu Israel. 
6Mangke atonna, i Ya'u buatte namile tuṛṛangngu manga taumatan Lewi 
wuassu wallatu walahannu Israel maola'a aonggola si'o. I mangitou buatte 
niṛṛae huna-U, mangimbe su Rasang-Ku. 
7Arawe tumba'u i'o wuṛṛu manga anangngu apan botongnge mapaamattu 
manara maola'a imam, su ala᷊wo'u manara apan pia aukke ringannu mezbah 
wuṛṛu saranapa su Wabbo'a Lembon Na'ukkassa. Eteudde manaranu, ana 
waugu i Ya'u buatte nangonggola si yamiu aiananna maola'a sangkatou 
imam. Suapan taumata apan tawe uatahuanna manara udde, sarun pateanna 
amungkangngu mangundani manga saranapa udde.” 

Pussa'a wageangngu manga imam 

8 MAWU nabbisara si Harun, “Paanaunge! Anambon sasamba iṛṛae apan 
ionggola si Ya'u apan tawe itambunna udde wageangngu. Eteudde 
wageangngu apan buatte nitantunna saran mala᷊nnu-la᷊nnu. Udde Ta'u 
nionggola si'o wuṛṛu su papapulunnu. 
9Wuassu manga aonggola apan lembon na'ukkassa apan tawe itambunna su 
wowon mezbah, apan manansunna indi eteudde wageangngu: Sasamba 
ia'imbe, sasamba ipangampungnga rosa wuṛṛu sasamba lala᷊nna'a arugianna. 
Sarangkanambone udde sasamba na'ukkassa apan maola'a wageangngu 
wuṛṛu ala᷊ṛṛanangngu. 
10Uddewe na'ukkassa si'o, nariaddi ṛinone i yamiu umanna su tampa 
na'ukkassa lai. Tumba'u esakka wotongnge umanna anna udde. 
11Ala᷊wo'u aonggola niṛṛae waine apan nionggolu taumatan Israel si Ya'u, 
udde wageangngu lai. I Ya'u mangonggola si'o wuṛṛu su ala᷊ṛṛanangngu 

esakka wuṛṛu wawine. Atoranna indi ipaatta saran mala᷊nnu-la᷊nnu. Suapan 
lalo᷊ṛṛon amonanna apan tawe sala᷊ne wotongnge umanna. 
12Ta'u ionggola si'o sarangkanambone apan apianne wuassu pangitinganna 
paarorone apan ionggolu taumatan Israel si Ya'u suapan tonna, eteudde 
lanan zaitun, ua'e anggore wuṛṛu gandumma. 
13Sarangkanambone udde maola'a wageangngu. Suapan lalo᷊ṛṛon amonannu 
apan tawe sala᷊ne wotongnge umanna anna udde. 
14Ala᷊wo'u saranapa su leta'u Israel apan buatte niṛṛae si Ya'u, eteudde 
maola'a wageangngu. 
15Sarangkanambone apan paarorone niasungkangnga suwallatu taumata 
ara'e winatangnga apan nionggolu taumatan Israel si Ya'u, udde maola'a 
wageangngu. Arawe i yamiu ṛinone manubbussa manga anangngu pahulu᷊, 
wuṛṛu ana'u winatangnga ipappalli apan paarorone niasungkangnga. 
16Manga ana'a ṛinone tubbusanna su tempo uukki mangitou sambula᷊nna. 
Arega apan nitantunna su olangnge udde, eteudde lima roitta sala᷊'a, 
tumuṛṛuttu arega apan ipappaatta su Rasang-Ku. 
17Arawe sapi, domba wuṛṛu ambinga apan paarorone niasungkangnga, tawe 
wotongnge tubbusanna. Winatangnga udde tumba'u si Ya'u wuṛṛu ṛinone 
ionggola sasamba. Daṛṛane i wokka'a su mezbah wuṛṛu tambuna'a tawane 
maola'a sasamba. Halu᷊rune ma'alu᷊assa naung-Ku. 
18Ṛemessu winatangnga udde maola'a wageangngu, ere lai roone wuṛṛu 
palangnge aikkatanna wuassu sasamba apan iattogokka si Ya'u. 
19Ma'oman sarangkalo᷊'engnge, anambon sasamba apianne apan niappiddu 
manga taumatan Israel si Ya'u, Ta'u ionggola si'o wuṛṛu su manga anangngu 
esakka wuṛṛu wawine. Atoranna udde ipappaatta saran mala᷊nnu-la᷊nnu 
wuṛṛu maola'a aiittu pa'aire apan tawe iawalu᷊ suwallatti i Ya'u wuṛṛu i yamiu 
wuṛṛu papapulunnu.” 

20 MAWU nabbisara lai si Harun, “I yamiu tawe maasomba pussa'a 
sarangkadio'a. Su wanua apan nipa'ire-U udde tawe santampa leta'a apan 
maola'a tatahuanannu. I Ya'u, MAWU, uddewe wageangngu pussa'anu.” 

Wageangngu pussa'an taumatan Lewi 

21Unnu MAWU si Harun, “Ala᷊awo'u sasamba sambau wuassu mapulo᷊ apan 
nionggolu taumatan Israel Ta'u ionggola su manga taumatan Lewi. Eteudde 
wageangngu pussa'an mangitou wawaekku manara mangitou su Rasang-Ku. 
22Manga taumatan Israel wali᷊ne, imbaṛṛangnga mangundanin Dasanna udde 
tadea i mangitou tawe mandantani dosa wuṛṛu ṛuumanna pateanna su 
watanganni mangitou. 
23Manatakka orassa indi tumba'u taumatan Lewi apan botongnge mallu'adda 
Rasang-Ku wuṛṛu sidutu uariaga su manara udde. Atoranna udde ipappaatta 
lai su papapulunnu saran mala᷊nnu-la᷊nnu. Taumatan Lewi tawe pussa'a su 
Israel, 
24ana waugu wageangngu pussa'an mangitou, i Ya'u buatte nangonggolu 
ala᷊wo'u sasamba samban wuassu mapulo᷊ saranapa apan nionggolu taumatan 
Israel si Ya'u maola'a aonggola niṛṛae. Ana waugu udde su ola'u taumatan 
Lewi i Ya'u mabbisara manungku i mangitou tate maasomba wageangnga 
pussa'a su Israel.” 

Sasamban taumatan Lewi saranapan taumatan Lewi 

25 MAWU nandolokki Musa 
26niapapasingkattu parenta indi su taumatan Lewi; Amungkangngu i yamiu 
manengkamma wuassu taumatan Israel aonggola sambau wuassu mapulo᷊ 
wuassu aonggola apan tinantillu MAWU si'o maola'a wageangngu, i yamiu 
ṛinone mangonggola sambau wuassu mapulo᷊ saranapa udde 
su MAWU maola'a sasambanu. 
27Sasamba niṛṛae udde uasulu᷊ngngu sasamba gandumma wakku wuṛṛu ua'e 
anggore wakku. 

28Ringannu aroddi yamiu lai ṛinone mangonggolu sasamba iṛṛae 
su MAWU sambau wuassu sasamba mapulo᷊ wuassu saranapa apan nionggolu 
taumatan Israel. Sasamba niṛṛae udde ṛinone itantilli yamiu si Imam Harun. 
29Onggola᷊'e wageangnge apan apianne wuassu apa apan nisengkammi 
yamiu. 
30Napawe buatte nanantillu wageangnge udde, i yamiu botongnge manganu 
lambene, ere lai sangkatou mabbawailla manganu apa apan nallambe 
napawe i tou buatte nangapiddu sasambane. 
31Lambene udde wotongnge annananni yamiu su ala᷊wo'u tampa suadio'a 
ringannu lalo᷊ṛṛon amonannu, maola'a lala᷊ntakku manaranu su 
Rasannu MAWU. 
32I yamiu tawe iapaasala᷊ amungkangngu umanna, sambali᷊ate wageangnge 
apianne buatte nionggoli yamiu su MAWU. Imbaṛṛangnga mandale᷊o sasamba 
na'ukkassu taumatan Israel ringannu umanna apa wuassu sasamba udde 
tantala᷊nna wageangnge apianne taambe niṛṛae su MAWU. Amungkangngu i 
yamiu lumawangnga parenta udde, i yamiu sarun mate. 

Reenganna 19 

Sapi maṛṛamu apan nitambunna 

1 MAWU nandolokki Musa wuṛṛu i Harun 
2iapaonggolu manga atoranna indi su walahannu Israel: Panganute sambau 
sapi esakka wawine wambulu᷊ne maṛṛamu apan tawe sangkulle wuṛṛu 
taambe nipaatta niapapasanna winabbawa. 
3Tantila᷊'e sapi udde si Imam Eleazar. Winatangnga udde ṛinone iapidda su 
liuddu paddasananna ana see ṛatanna su saruannu imam. 
4Ana see Imam Eleazar ṛinone manganu addio'a daṛṛan binatangnga udde 
wuṛṛu iwokka paapitu su Rasannu MAWU. 
5Ahewallu winatangnga udde, nasutta pisine, ṛemessa, daṛṛa wuṛṛu lalo᷊ṛṛon 
tianne, ṛinone itambunna su saruannu imam. 

6Wua'udde imam ṛinone manganu addio'a alu aras wuṛṛu tali᷊ maṛṛamu 
sambua, ana see ituntungnga sulalu᷊mmu putungnga apan tantala᷊nna 
mannutungnga sapi maṛṛamu udde. 
7Wua'udde imam ṛinone mangukkassa laungnge wuṛṛu mandeno. Wua'udde 
i tou wotongnge sumutta sulalu᷊mmu paddasananna, arawe i tou ta'e 
ma'arantinna maddatingngu matannallo umattuppa. 
8Taumata apan nanambunnu sapi udde lai ṛinone mabbansalla laungnge 
wuṛṛu mandeno; i tou lai ta'e ma'arantinna maddatingngu matannallo 
umattuppa. 
9Ana see sangkatou apan tawe ma'arantinna ṛinone mangammulu awun sapi 
udde wuṛṛu iaddo su tampa apan baresi su liuddu paddasananna. Awu udde 
iaddo isudde tadea'u ṛuangannu Israel wotongnge mappaatta ipa'ola'a ua'e 
lala᷊ghun pangangukkassa hunan pamamappassa rosa. 
10Taumata apan mangngammulu awun sapi udde ṛinone mabbansalla 
laungnge, arawe i tou ma'arantinna maddatingngu matannallo umattuppa. 
Atoranna udde ipaatta saran mala᷊nnu-la᷊nnu, mawae su taumatan Israel ara'e 
lai su taumata raho apan uatana'a namanua su pattangnganni mangitou. 

Namita asuangnga 

11Taumata apan nangeṛṛetta asuangnga mabbali᷊ ma'arantinna ala᷊nnune pitu 
allo. 
12Su allo atallune wuṛṛu appitu i tou ṛinone mamaresi watanganne ringannu 
ua'e lala᷊ghu; wakkute udde i tou mawaresi. Arawe amungkangngu su allo 
atallune wuṛṛu appitune i tou tawe namaresi watanganne, i tou sidutu 
ma'arantinna. 
13Taumata apan naeṛṛetannu asuangnga wuṛṛu tawe mamaresi watanganne 
uddewe ma'arantinna, ana waugu i tou taambe niwokkannu ua'e lala᷊ghu. I 
tou na'ola'a Rasannu MAWU ma'arantinna wuṛṛu ana waugu udde i tou tate 
mareengnga su ala᷊ṛṛana'u Ruata. 

14Amungkangngu sangkatou nate sulalu᷊mmu sambau rasanna, isai-sai apan 
sulalu᷊mmu rasanna udde ara'e sinumutta sulalu᷊mme, mabbali᷊ ma'arantinna 
ala᷊nnune pitu allo. 
15Anambon bowongnga wuṛṛu urinna apan tawe tataamme lai mabbali᷊ 
ma'arantinna. 
16Suapan taumata apan naeṛṛetannu asuangngu taumata mate pateanna, 
ara'e nate sassane su wailla, mabbali᷊ ma'arantinna ala᷊nnune pitu allo. Aroddi 
lai taumata apan nangeṛṛetta labbingnga ara'e duṛṛi taumata nate. 
17Su ipamaresi taumata apan ma'arantinna udde, ṛinone manganu awu 
addio'a wuassu sapi wawine maṛṛamu apan buatte tinambunna ipamappassa 
rosa. Awu udde ṛinone itaṛṛo sulalu᷊mmu sambau urinna, ana see lali᷊nannu 
ua'e apan nianu wuassu ua'e mangngelekka. 
18Sulalu᷊mmu olangnge paaororone, eteudde amungkangngu pia taumata 
apan paarorone nate sulalu᷊mmu rasanna, taumata apan baresi ṛinone 
manganu sandanna hisop, iammo sulalu᷊mmu ua'e udde, ana see mamokka 
rasanna udde wuṛṛu ala᷊wo'u saranapa apan uaraddo sulalu᷊mme, wuṛṛu 
manga taumata isudde lai. Su olangnge aruane, eteudde napawe sangkatou 
naeṛṛetannu asuangnga, labbingnga ara'e duṛṛin taumata nate, taumata apan 
baresi udde ṛinone mamokka taumata apan ma'arantinna udde ringannu 
olangnge apan uasulu᷊ngnga lai. 
19I tou ṛinone mamokka su allo atallune wuṛṛu su allo appitune. Su allo 
appitune udde nasuete lala᷊ghu pangangukkasa taumata apan ma'arantinna 
udde. Taumata udde ṛinone mabbansalla wuṛṛu mandeno. Manattakka 
matannalo umattuppa i tou nawaresite. 
20Taumata apan nabbali᷊ ma'arantinna wuṛṛu tawe mallaghu pangangukkassa 
watanganne, sidutu ma'arantinna ana waugu taambe niwokkannu ua'e 
lala᷊ghu. I tou nanapadda Rasannu MAWU, wuṛṛu tate mareengnga ala᷊ṛṛana'u 
Ruata. 

21Atoranna udde ipappaatta saran mala᷊nnu-la᷊nnu. Taumata apan nangalassu 
ua'e lala᷊ghu udde ṛinone mabbansalla laungnge wuṛṛu taumata apan 
nawokkannu ua'e udde mabbali᷊ ma'arantinna maddatingngu matannallo 
umattuppa. 
22Saranapa apan nieṛṛetannu taumata apan ma'arantinna udde mabbali᷊ 
ma'arantinna lai, wuṛṛu taumata waine apan nangeṛṛetta lai mabbali᷊ 
ma'arantinna lai maddatingngu matannallo umattuppa. 

Reenganna 20 

Manga arariadianna su Kades 
(Sab. 17:1-7) 

1Su wula᷊nna paarorone anambon ruagannu Israel na'omate su wadda'u Zin 
wuṛṛu namanuate su Kades. I Miryam nate wuṛṛu nilabbingnga isudde. 
2Su sambau tempo su paddasananni mangitou tawe ua'e. Ne manga taumata 
udde nirumantate uaṛṛulunna si Musa wuṛṛu si Harun 
3apiddu sussamboṛṛe, “Mappianne addonganne yami mate su 
saruannu MAWU suadio'a ringannu manga tuṛṛangngi yami! 
4Anio i yamiu mangapiddi yami watukku wadda'a indi? Apa tadea'u yami 
mate su sambau ringannu winatangngi yami? 
5Apa pandumanne i yamiu mangapiddi yami sinumabbangnga wuassu Mesir 
watukku tampa susa indi apan tawe asuanannu manga apa? Isindi tawe 
gandumma, tawe alu ara, anggore, wuṛṛu delima. Sara ua'e pa'inumanna lai 
tawe!” 
6I Musa wuṛṛu i Harun nangindaute manga taumata udde ana see 
dirumarisikka maranin ngaran Dasannu MAWU. Itarua niumali᷊ntudda, ana 
see semakku darantan MAWU nanemakka si mangitou. 
7 MAWU nabbisara si Musa, 
8“Anute ta'inna apan uaraddo su saruannu Wantallu Pa'aire, ana see iradduan 
Harun ṛinone mangammulu anambon ṛuaganna. Su saruanni mangitou 

sarangkanambone, i'o pabbisara su wuiddu watu isudde tadea'u 
mapassabbangngu ua'e. Etearoddi i'o mapasasabbangngu ua'e wuassu 
wuiddu watu udde tadea'u tumanangnge wuṛṛu winatangngi mangitou 
wotongnge ma'inumma.” 
9Ne i Musa inaite nanganu ta'inna udde ere buatte nirolokku MAWU. 
10I Musa wuṛṛu i Harun nangammulu anambon walahanna su saruannu 
wuiddu watu udde. Ana see i Musa nabbisara, “Paddaringikka, ei ṛuangannu 
taṛṛa wawulo᷊! Apa yami ṛinone mapassabbangngu ua'e wuassu wuiddu watu 
indi si yamiu?” 
11Ana see i Musa namatten ta'inna udde wuṛṛu nipuulli tou su wuiddu watu 
udde paarua. Ne nangelekke ua'e ringannu masassaga, na'oman sara taumata 
wuṛṛu winatangnga wotongngete ma'inumma. 
12Arawe MAWU nabbisara si Musa wuṛṛu si Harun, wisara-Ne, “Ana waugu 
pangangimanni raddua si Ya'u tumaniten matulu᷊ngnga, i Ya'u mapali᷊atta'u 
taṛṛino-U apan susi su saruannu walahannu Israel, iraddua tawe maapiaṛṛa'i 
mangitou sumutta su wanua apan pina'ire-U si mangitou.” 
13Eteudde ali᷊mmatan ua'e su Meriba. Su tampa udde manga taumatan Israel 
sussamboṛṛe su MAWU, wuṛṛu isudde lai MAWU napali᷊atta'u taṛṛino-Ne apan 
susi su walahanna udde. 

Ratun Edom tawe namalan balahannu Israel sumabbi 

14Wua'udde wuassu Kades, i Musa nandolokku manga daroloṛṛanna 
niapasaruanna ratun Edom. Unni mangitou, “Yami wuassu manga 
ṛuangannu Israel apan ta'e pia pa'aaukku tuṛṛangnga ringanni Tuangku. I 
Tuangnga asinungka masingkatu asasusa apan naṛṛia'a si yami. 
15Iupungngu ala᷊monan kami inaite watukku Mesir wuṛṛu namanua 
poiaroddi pira tonna ala᷊nnune. Iupungngi yami wuṛṛu yami niola'a lale᷊o 
ṛatangannu walahannu Mesir, 
16wuṛṛu yami sinumala᷊nde su MAWU maiontolla. I Tou naddaringikka 
sasala᷊nden kami wuṛṛu nandolokku sangkatou mala'ekatta. Mala'ekatta udde 

namiaṛṛa'i yami sinumabbangnga wuassu leta'u Mesir. Orassa indi yami 
uatana'a su Kades, sambau soa su passarannu wageangngu leta'i Tuangku. 
17Yami sumala᷊nde doronganna i Tuangku wotongnge mamalan kami 
sumabbi su wanua indi. Yami wuṛṛu winatangngi yami tawe manewadda 
wuassu lala᷊nna wuṛṛu tawe sumutta watukku wawaila᷊nna ara'e manga 
waillu anggore. Yami tawe ma'inumma ua'e wuassu manga paṛṛihin 
Tuangku. Yami sarun umamatta su lala᷊nna malo᷊angnga ma'oman sara yami 
masabbangnga wuassu wageangngu leta'i Tuangku.” 
18Arawe taumatan Edom sinumimbakka, “I yamiu tawe iwalan kami sumabbi 
leta'i yami. Amungkangngu i yamiu manten umamatta, yami sarun 
mamangalo si yamiu!” 
19Taumatan Israel nabbisara, “Yami sarun umamatta su lala᷊nna wahewalla, 
wuṛṛu amungkangngu yami ara'e winatangngi yami ma'inumma ua'enu yami 
sarun mamaekka. Yami tumba'u mappandumma sumabbi.” 
20Taumatan Edom nabbisara apia, “Tawe wotongnge!” Ana see i mangitou 
sinumabbangnga ringannu tantara apan matohassa inai mamangalo 
walahannu Israel. 
21Ne manga taumatan Israel nabelengke wuṛṛu naddea'e lala᷊nna wali᷊ne ana 
waaugu tawe niwalan taumatan Edom sumabbi leta'i mangitou. 

I Harun nate 

22Anambon ṛuagannu Israel nanantangngu Kades ana see na'omate su 
Wowon Hor, 
23su passarannu Edom. Isudde MAWU nabbisara si Musa wuṛṛu si Harun, 
24“I Harun tawe maasutta su wanua apan buatte Ta'u pina'ire su walahannu 
Israel; i tou sarun mate ana waugu iraddua buatte nilumawangnga parenta-
U maranin ali᷊matan kua'e su Meriba. 
25Apira'e i Harun wuṛṛu i Eleazar, anangnge, saate watukku Wowon Hor. 

26Luatte laubbi Harun wuṛṛu luṛṛea'e si Eleazar. I Harun sarun mate su tampa 
udde.” 
27I Musa tinumuṛṛutta anambon parenta MAWU. I Musa, i Harun wuṛṛu i 
Eleazar sinumaate Wowon Hor aellehannu anambon ṛuanganna. 
28Ana see i Musa nalluatta laubbi Harun wuṛṛu niluṛṛe si Eleazar. Su puiddu 
wowone udde i Harun nate, wua'udde i Musa wuṛṛu i Eleazar sinumossokke 
apia. 
29Anambon ṛuanganna naaringikka manungku i Harun natete, ne i mangitou 
sarangkanambone nilunalo᷊n tou tallum pulo᷊ su allone ala᷊nnune. 

Reenganna 21 

Naauntungnga su taumatan Kanaan 

1Arad eteudde sambau soa su wageangngu timukku wanua Kanaan. Su tempo 
ratun soa udde naaringikka manungku taumatan Israel nirumanta sumabbi 
lala᷊nnu Atarim, i tou inaite namangalo si mangitou wuṛṛu nanametta siri 
pira taumata suwallati mangitou. 
2Ana see taumatan Israel naddiandi arendi su MAWU, “Amungkangngu I'o 
mangonggolu aauntungnga si yami su walahanna udde, i mangitou wuṛṛu 
manga soan mangitou sarun ṛimunsaanni yami sara masue.” 
3MAWU nanengkamma darorongngu taumatan Israel wuṛṛu nantulu᷊ngngi 
mangitou namaddon taumatan Kanaan. Ne taumatan Israel namate manga 
taumatan Kanaan udde see manga soan mangitou, ana see tampa udde 
nissago mangitou Horma. 

Atoanna wuassu witu'a 

4Wua'udde taumatan Israel nanantangken Wowon Hor, wuṛṛu nanganu 
lala᷊nna mattuddan Eṛṛessannu Akaba, tadea'u mamali᷊wutta wageangngu 
leta'u Edom. Arawe su tangngan dala᷊nna, walahanna udde niasueannu 
asasabarene, 

5wuṛṛu sussamboṛṛete su Ruata wuṛṛu si Musa. I mangitou nabbisara, “Anio 
I'o nangapiddi yami sinumabbangnga wuassu Mesir? Apa tadea'u mamate si 
yami su wadda'a indi? Isindi tawe anna, wuṛṛu ua'e lai tawe. Yami nuallen 
anna apan male᷊sabba indi!” 
6Ne MAWU nandantan manga atoanna mawisa su pattangngannu walahanna 
udde. Manambo taumatan Israel nate niim manga atoanna udde. 
7Ana see walahanna udde nirumantate sinumaruanna si Musa wuṛṛu 
nabbisara, “Yami buatte na'ola'a rosa ana waugu sussamboṛṛe 
su MAWU wuṛṛu si'o. Ali᷊omante su MAWU tadea'u manga atoanna iapaarau 
wuassi yami.” Ne i Musa niumali᷊omannu walahanna udde. 
8Ana see MAWU nandolokki Musa niapala᷊nginnu sambau atoanna wuassu 
atta'a wuṛṛu niaddo su sambau pati'anna. Suapan taumata apan nipuli᷊ssu 
atoanna, sarun mapia amungkangngu maasilo atoanna wuassu atta'a udde. 
9Ne i Musa na'ola'a atoanna wuassu atta'a wuṛṛu niaddo su sambua pati'anna. 
Suapan taumata apan nipuli᷊ssu atoanna, wotongnge mapia amungkangngu 
ma'ellega atoanna witu'a udde. 

Wuassu Wowon Hor watukku Wawal᷊annu Moab 

10Taumatan Israel niumamatte apia, ana see naddasante su soa Obot. 
11Napawe nanantangken tampa udde, i mangitou naddasanna su lanna'u 
niahohaṛṛanni Abarim su wadda'a samba'an da'i wuassu wageangngu leta'u 
Moab. 
12Wua'udde i mangitou naddasanna su Wawala᷊nnu Zered. 
13Wua'isudde i mangitou inaite lai wuṛṛu naddasanna su samba'an Salu᷊kku 
Arnon, su wadda'a apan addone su leta'u taumatan Amori. Salu᷊kku Arnon 
udde naola'a passarannu leta'u taumatan Moab wuṛṛu leta'u taumatan Amori. 
14Ana waugu udde sulalu᷊mmu ‘Wuken Pangalo MAWU’ uawoṛṛetta: “.... 
Ampungngu Waheb, su leta'u Sufa wuṛṛu manga wawala᷊nne; Salu᷊kku Arnon 

15wuṛṛu manga welene apan uawannada maddatingngu leta'u Ar wuṛṛu 
watukku passarannu leta'u taumatan Moab.” 
16Wua'isudde i mangitou inaite watukku tampa apan isassago Beer, 
atappasanne manga paṛṛihi. Isudde MAWU buatte nabbisara si Musa, 
“Doloṛṛa'e ṛuanganna paammula᷊'a; i Ya'u sarun mangonggolu ua'e si 
mangitou.” 
17Su tempo udde walahannu Israel mangngantarin antari indi, “Ore manga 
paṛṛihi, pasabbanga'e ua'enu, yami sarun manalo᷊ho ṛingannu antari. 
18Paṛṛihi apan niali᷊ manga matatimmade wuṛṛu manga piaṛṛa'u walahanna 
niali᷊ ta'innu piaṛṛangnge wuṛṛu ringannu ta'inna tatialan taṛṛino mangitou.” 
Wuassu wadda'a i mangitou nangingkatte watukku Matana, 
19wuṛṛu wua'isudde watukku Nahaliel, ana see watukku Bamot, 
20wua'udde watukku wawala᷊nnu leta'u taumatan Moab, su alu᷊ngngu puiddu 
Wowon Pisga apan uasaruanna watukku wadda'a. 

Israel naauntungnga si Ratun Sihon wuṛṛu si Ratun Og 
(Tah. 2:26–3:11) 

21Ana see walahannu Israel nandolokku manga daroloṛanna ringanni Sihon, 
ratun Amori, iapapasingkattu tanata indi, 
22“Wala'awe yami sumabbi su wanuan Tuangnga. Yami wuṛṛu winatangngi 
yami sarun tawe manewadda wuassu lala᷊nna wuṛṛu tawe sumutta su manga 
wawaila᷊nna ara'e manga waillu anggore ara'e ma'inumma ua'e manga 
paṛṛihi. Yami sarun tawe manewadda wuassu lala᷊nna wahewalla 
maddatingngu yami sumabbangnga wuassu wageangngu leta'i Tuangku.” 
23Arawe i Ratu Sihon tawe namalan manga taumatan Israel sumabbi 
wanuane. I tou nangammulu tantarane ana see inaite watukku Yahas su 
wadda'a wuṛṛu namangalote taumatan Israel isudde. 
24Arawe sulalu᷊mmu pangalo udde manambo tantaran Amori nipaten 
taumatan Israel. Ana see taumatan Israel naapangaṛṛo leta'i mangitou wuassu 

Salu᷊kku Arnon maddatingngu Salu᷊kku Yabok, eteudde passarannu leta'u 
taumatan Amon, ana waugu passaranna udde matohassa riagane. 
25Ringannu aroddi taumatan Israel naapangaṛṛo anambon soa taumatan 
Amori, nasutta Hesybon wuṛṛu anambon soa maradio'a isudde maranine, ana 
see i mangitou natana'e isudde. 
26Hesybon eteudde soan Datu Sihon. I tou buatte napapangalo ratun Moab 
wuṛṛu nangaṛṛo letangnge na'oman sara Salu᷊kku Arnon. 
27Ana waugu udde mapapande pia sasanato'a arendi, “Rantate watukku 
Hesybon, watukku soan Datu Sihon. Yami ma'apulu ma'ellega soa indi 
iapararisikka wuṛṛu limbakkuanna apia. 
28Sambau arariadianna wuassu soa indi tantaran i Sihon namangalo 
naali᷊hidda putungnga. Apan nakkimunsa'a soan Ar su Moab, wuṛṛu 
nanahuanna manga wuidda su alo᷊'engngu Arnon. 
29Ore walahannu Moab, i'o nasilakate! Matataṛṛamawu si Kamos, i'o matete! 
I'o niwalan mongannu mabbali᷊ tumatala᷊ngnga, manga wawinenu mabbali᷊ 
taumata nisamettu ratun Amori. 
30Arawe orassa indi natete papapulunni mangitou, su alo᷊'engngu lala᷊nna 
wuassu Hesybon watukku Dibon, wuassu Nasyim watukku Nofah maranin 
Medeba.” 
31Ringannu aroddi walahannu Israel namanuate su wageangngu leta'u 
taumatan Amori. 
32Wua'udde i Musa nandolokku manga taumata inai maddea'a lala᷊nna apan 
apianne pamangaloanne soan Yaezer. Ana see taumatan Israel nangaṛṛo soa 
udde see lai manga soa maradio'a maranine wuṛṛu nallimbuakka taumatan 
Amori apan uatana'a poiaroddi. 
33Wua'udde taumatan Israel nabbeṛṛo wuṛṛu niumamatte nattudda watukku 
Basan. Ratun Og wuassu Basan inaite ringannu tantarane mamangalo 
taumatan Israel su soa Edrei. 

34MAWU nabbisara si Musa, “Arie pa'ata'utta si tou. I Ya'u sarun mangonggolu 
auntunganna si'o. I'o sarun mamaddon tou, anambon tumanangnge wuṛṛu 
wanuane. Ola'awe i tou ere lai i'o namangalo si Ratun Sihon apan uaparenta 
su Hesybon.” 
35Ne taumatan Israel namaddo wuṛṛu namate si Ratu Og, manga anangnge 
wuṛṛu anambon tumanangnge; taweddu natantangnga. Wua'udde i mangitou 
namanuate su wanua udde. 

Reenganna 22 

Ratun Moab namago si Bileam 

1Walahannu Israel inaite apia wuṛṛu naddasanna su ratakku Moab, su 
samba'an Salu᷊kku Yordan maranin Soan Yerikho. 
2-3Su tempo ratun Moab aranne i Balak, ana'i Zipor, naaringikka ereapa 
walahannu Israel buatte namangalo taumatan Amori, wuṛṛu manungku 
walahannu Israel tumaniten manambo, i tou wuṛṛu anambon tumanangnge 
matta'utte. 
4Ana see taumatan Moab nabbisara su manga piaṛṛa'u taumatan Midian, 
“Tate mala᷊nnu lai manga taumata udde manginsue ala᷊wo'u saranapa 
maranin kite naali᷊hidda ere putungnga mangepoddu nannalo᷊ su wadda'a.” 
Ne i Ratu Balak 
5nandolokku daroloṛṛanna niapawago si Bileam, ana'i Beor, apan uatana'a su 
soan Petor maranin Salu᷊kku Efrat su leta'u Amau. I mangitou nirolokka 
niapawalo᷊ si Bileam tanata indi wuassi Balak, “Asingkatewe, pia sambau 
walahanna nirumanta wuassu Mesir; manga taumatane nirumanta 
nassali᷊awukke su ala᷊wo'u tampa wuṛṛu nasaddiate mamangalo wanuan 
kami. 
6I mangitou mattohasanna wuassi yami. Nariaddi, rantate! Wontohete i 
mangitou huna'u. Asinungka yami wotongnge mamaddon mangitou wuṛṛu 
mallimbuakka si mangitou wuassu wanua indi. Ana waugu i ya'u 

mangimanna taumata apan niala᷊matannu sarun maasomba ala᷊matta, wuṛṛu 
taumata apan niwontohannu sarun maasomba wontoga.” 
7Ne inaite manga piaṛṛa'u taumatan Moab wuṛṛu Midian udde ringannu 
uaapiddu lala᷊ntakke si Bileam tadea'u i tou ma'apulu mamontoga taumatan 
Israel. Napawe na'omate ringanni Bileam, i mangitou nabbalo᷊ si tou tanatan 
Datu Balak. 
8Unni Bileam si mangitou, “Panaṛṛabbite isindi. Tiṛṛabbi sarun ta'u iwalo᷊ si 
yamiu apa apan iawalo᷊n MAWU si ya'u.” Ne manga piaṛṛa'u Moab natana'e su 
wale᷊n Bileam. 
9Ana see Ruata nirumanta ringanni Bileam wuṛṛu naiwalo᷊, “Isai manga 
taumata udde apan uatana'a su wale᷊nu, Bileam?” 
10I Bileam sinumimbakka, “I mangitou daroloṛṛanni Ratu Balak wuassu Moab 
iapapasingkatta 
11manungku sambau walahanna apan nirumanta wuassu Mesir 
nassali᷊awukke su ala᷊wo'u tampa. I ya'u nirolokki Ratu Balak iapawontoga 
walahanna udde, tadea'u i tou wotongnge mamangalo wuṛṛu mallimbuakka 
si mangitou.” 
12 MAWU nabbisara si Bileam, “Imbaṛṛangnga i'o inai ringannu manga 
taumata udde, wuṛṛu imbaṛṛangnga mamontoga walahanna udde, ana 
waugu i mangitou buatte Ta'u niala᷊matanna.” 
13Su allo tiṛṛabbine i Bileam nabbisara su manga daroloṛṛanni Balak, 
“Apule᷊te, MAWU tawe mamala'u inai ringanni yamiu.” 
14Ne i mangitou nabelengke ringanni Balak wuṛṛu namasingkatte si tou 
manungku i Bileam maddiri rumanta suadio'a ringanni mangitou. 
15Ana see i Balak nandolokku mannamboanna lai daroloṛṛanna apan 
mattanggaṛṛanne pangkanne wuassu ingana'a paaororne. 
16I mangitou namasingkatta si Bileam tanata indi wuassi Balak, “I ya'u 
sumala᷊nde ringanu nangillembo; rantate wuṛṛu arie panola᷊'a. 

17I ya'u sarun mangonggolu lala᷊ntakke apan manambo atonna, wuṛṛu 
tumuṛṛutta ala᷊wo'u wisaranu. Rantate, wuṛṛu wontohete walahanna udde 
huna'u.” 
18Arawe i Bileam sinumimbakka, “Salaiwe anambon sala᷊'a ara'e wula᷊wanna 
apan uaraddo sulalu᷊mmu wale᷊n araratuanni Ratu Balak ipamaekka si ya'u, i 
ya'u tawe maala᷊wangnga parentan MAWU, Ruata apan sassubbangku. 
Salaiwe tumba'u su hatto addio'a i ya'u tawe mapaanala᷊re. 
19Arawe mappianne i yamiu panaṛṛabbi isindi, ere lai buatte niola'u manga 
daroloṛṛanna paarorone. I ya'u maapulu maasingkatta tanne ta'e piaddu 
iwalo᷊n MAWU si ya'u.” 
20Rabbi udde Ruata nirumanta ringanni Bileam wuṛṛu nabbisara, “Manga 
taumata udde nirumanta madorongnga si'o inai ringanni mangitou. Nariaddi 
pasasadiate inai. Arawe pa'ola'e tumba'u apan irolokka si'o.” 
21Su allo tiṛṛabbine i Bileam nandiahite aiananna su keledaine, ana see 
tinumantalongke manga piaṛṛa'u Moab udde. 

I Bileam wuṛṛu keledaine 

22Arawe sutempo i Bileam inaite, Ruata nasa'u. Tantala᷊nna i Bileam uasa'e 
keledaine, tatantalongannu ruan katou mangangimbene, 
mala'ekattu MAWU uarisikka su tangngan dala᷊nna mangngampangnga si tou. 
23Naasilo mala'ekatta uarisikka isudde ringannu hale᷊le sasawutanna, keledai 
udde nanewekka wuassu lala᷊nna, wuṛṛu nabbeṛṛo watukku wailla. I Bileam 
nanassaka keledai wuṛṛu niehetta apia nabelengnga watukku lala᷊nna. 
24Wua'udde malaekattu MAWU dirumarisikka su wageangngu lala᷊nna 
maṛṛiputta, su wallattu waillu anggore darua ringannu tanda'a watu 
uasasamba'a. 
25Napawe keledai udde naasilo mala'ekattu MAWU, i tou namiwikka na'oman 
sara leddan Bileam naṛṛepessa su tanda'a. I Bileam nanassakka apia keledai 
udde. 

26Ana see mala'ekattu MAWU nangingkatta, wuṛṛu dirumarisikka su tampa 
apan aṛṛiputanne na'oman sara tate dala᷊nna amatanna su aiṛṛi wuṛṛu 
aikkatanna. 
27Naasilo mala'ekattu MAWU, keledai udde nirumaramangnga. I Bileam 
nandona wuṛṛu nanassaku ta'inna su keledai udde. 
28Ana see MAWU na'ola'a keledai udde wotongnge mabbisara. Unnu 
winatangnga udde si Bileam, “Apa ta'u niola'a si Tuangnga na'oman sara i 
Tuangnga namuulla si ya'u na'oman sara paatallu?” 
29Sasimbakki Bileam, “I'o mannalangnga si ya'u! Unnu wisara i ya'u pia 
ghale᷊le, i'o buatte ta'u nipate!” 
30Sasimbakku keledai udde, “Wali᷊newe i ya'u indi keledain Tuangnga apan 
ro'en paaororone sasa'eanni Tuangnga? Angerate i ya'u nilumawangnga si 
Tuangnga?” “Tawe,” sasimbakki Bileam. 
31Ana see MAWU na'ola'a si Bileam wotongnge maasilo 
mala'ekattu MAWU uarisikka isudde ringannu hale᷊le sasawutanna. I Bileam 
apiddu niumali᷊ntudda su leta'a wuṛṛu nassubba. 
32Mala'ekattu MAWU naiwalo᷊, “Anio i'o namuulla keledainu na'oman sara 
paatallu? I Ya'u nirumanta mangampangnga si'o, ana waugu tumuṛṛuttu 
addapa'u, dale᷊o amungkangngu i'o inai. 
33Su tempo keledainu naasilo si Ya'u, i tou namiwikka na'oman sara paatallu. 
Amungkangngu tawe, i'o buatte ta'u nipate, arawe keledai udde 
iapasala᷊matta.” 
34Sasimbakki Bileam, “I ya'u narosate. I ya'u wagga manungku i Tuangnga 
uarisikka su tangngan dala᷊nna mangngampangnga si ya'u. Arawe orassa indi, 
amungkangngu tumuṛṛuttu addapatti Tuangnga dale᷊o i ya'u manassukku 
amatanna indi, ya'u mapule᷊te.” 
35Arawe mala'ekattu MAWU nabbisara, “Tantalongke ringannu manga 
taumata udde. Arawe i'o tumba'u wotongnge mabbisara wiasara apan ta'u 

irolokka.” Ne i Bileam nanassukku amatanne ringannu manga daroloṛṛanni 
Balak udde. 

I Balak nanal᷊oho si Bileam 

36Napawe i Balak naaringikka manungku i Bileam sarun dumanta, i tou inaite 
nanalo᷊ho si Bileam su soa Moab, apan addone su wiwikku Salu᷊kku Arnon, 
su passarannu leta'u Moab. 
37Unni Balak si tou, “Anio i'o tawe nirumanta su tempo ta'u niwagoanna 
paarorone? Apa i'o massunna manungku i ya'u tawe maawaekka lala᷊ntakke 
si'o?” 
38I Bileam sinumimbakka, “Ne, orassa indi ya'u nirumantate. Arawe i ya'u 
tawe taṛṛino mabbisaran ala᷊wo'u wisara tumba'u 
amungkangngu MAWU mandolo'u iapawisara.” 
39Ne i Bileam wuṛṛu i Balak inaite watukku soa Huzot. 
40Isudde i Balak nangonggolu sasamba manga pira sapi wuṛṛu domba. 
Sambageanganna wuassu ṛemessa nionggoli tou si Bileam wuṛṛu manga 
piaṛṛangnge apan suadio'a ringanni tou. 

I Bileam nabbisara papattane paarorone 

41Su allo tiṛṛabbine i Balak nangapiddi Bileam sinuma'a wuiddu Bamot Baal. 
Wua'isudde i Bileam wotongnge maasilo sambageanganna wuassu taumatan 
Israel. 

Reenganna 23 

1Unni Bileam si Balak, “Pararisira'e su tampa indi si ya'u pitu mezbah, wuṛṛu 
saddiaite su tampa indi pitu sapi esakka wuṛṛu pitu domba esakka.” 
2I Balak tinumuṛṛutta wisaran i Bileam si tou. Su wowon suapan mezbah 
udde i mangitou nangonggolu sambau sapi esakka wuṛṛu sambau domba 
esakka. 
3Ana see i Bileam nabbisara si Balak, “Darisikke maranin sasamban Tuangku. 
Tantala᷊nna udde i ya'u inai ma'ellega tanne MAWU maapulu maisasomba'u 

ara'e maddiri. I ya'u sarun mamasingkattu ala᷊wo'a apan iwisara MAWU si 
ya'u.” Ne i Bileam inaite sassane watukku puiddu sambau wuidda, 
4wuṛṛu isudde Ruata nirumanta ringanni tou. Unni Bileam su Ruata, “I ya'u 
buatte napararisikku pitu mezbah wuṛṛu nangonggolu sambau sapi esakka 
wuṛṛu sambau domba esakka su wowon manga mezbah udde.” 
5Ana see MAWU namasingkatta si Bileam wisara apan ṛinone iwalo᷊n tou, 
wuṛṛu nandolokki tou mabelengnga apia ringanni Balak iapapasingkattu 
tanatan MAWU si tou. 
6I Bileam nabelengke wuṛṛu naaratingnga i Balak ta'e uarisikka maranin 
sasamba itattambunna, suadio'a ringannu anambon piaṛṛa'u Moab. 
7Ana see i Bileam nabbisaran papatta indi, “Wuassu Aram, panenteanna su 
samba'an da'i poiaroddi, i Balak, ratun Moab namaggo si ya'u, wisarane, 
‘Rantate, pabbisarate ana waugu i ya'u. Wontohete walahannu Israel udde!’ 
8Wotongngewe i ya'u mamontoga, amungkangngu Ruata tawe mamontoga? 
Wotongngewe i ya'u makkuumanna, amungkangngu MAWU tawe 
makkuumanna? 
9Wuassu puiddu manga wowone i ya'u ma'asilo si mangitou; wuassu manga 
wuidda i ya'u ma'ellega si mangitou. Pa'ellega sambau walahanna apan 
uaṛṛae tawe nasutta su wageangngu walahanna waine. 
10Papapulunni Yakub naali᷊hidda awu tawe iareengnga; walahannu Israel 
reenganne tumaniten manambo. Antimanna i ya'u mate ere sangkatou 
taumata matuli᷊dda doronganna papate'u ere papate manga taumata udde.” 
11Ana see i Balak nabbisara si Bileam, “Apa sarun olaannu su saruangku? I'o 
ta'u niapidda iapawontoga manga seetti yami. Arawe i'o ewe'e nangala᷊matta 
si mangitou.” 
12Sasimbakki Bileam, “I ya'u mabbisara wisara apan iapawisara MAWU.” 

Papatta aruane 

13Ana see i Balak nabbisara si Bileam, “Wette i ite inaite suadio'a watukku 
tampa waine; wua'isudde i'o wotongnge maasilo tumba'u sambageanganna 
walahannu Israel. Wontohete i mangitou isudde.” 
14Ne i Balak nangapiddi Bileam watukku wadda'u Zofim, su puiddu wowon 
Pisga. Isudde lai i tou napararisikku pitu mezbah wuṛṛu nangonggolu sambau 
sapi esakka wuṛṛu sambau domba esakka su wowon manga mezbah udde. 
15Unni Bileam si Balak, “Atana'e isindi, maranin sasamban Tuangku, 
tantala᷊nna i ya'u inai maisasomba MAWU isudde.” 
16 MAWU naisasomban Bileam wuṛṛu namasingkatta si tou apa sarun 
iwisarane, ana see nandolokki tou mabelengnga apia ringanni Balak 
iapapasingkattu tanatan MAWU udde. 
17Ne i Bileam nabelengke wuṛṛu naaratingnga si Balak ta'e uarisikka maranin 
sasamban tou, suadio'a ringannu manga piaṛṛa'u Moab. I Balak naiwalon 
wiasara apan buatte niapasingkatu MAWU, 
18ana see i Bileam nabbisaran papatta indi, “Ei, Balak, ana'i Zipor, wette 
rantate, paddaringikke wisara'u. 
19Ruata tawe ere taumata apan hampa sumassilla wuṛṛu apulune 
mangngawusu. Amungkangngu Ruata maddiandi i Tou sarun mangatonna! 
Napawe i Tou mabbisara, udde sarun matipussa! 
20I ya'u nirolokka mangala᷊matta; wuṛṛu amungkangngu Ruata 
mangala᷊matta, tawe ta'u aule᷊anna apia. 
21Si Yakub tawe nasiloanna ala᷊le᷊o; si Israel tae niasiloanna asasusa, MAWU, 
Ruata mangitou, uarundinganna si mangitou. I mangitou lullala'a: Tumba'u 
i Tou Ratu! 
22Ruata apan nangapiddi mangitou sinumabbangnga wuassu Mesir; 
naali᷊hidda bantenga mala᷊ṛṛaga i Tou namangalo uasamba'a si mangitou. 

23Tawe daroa apan maaṛṛino si Yakub tawe papasi'atta apan maalo᷊re su 
Israel. Su ola'u walahanna udde taumata sarun mabbisara, ‘Pa'ellega 
ala᷊ṛṛindu'a apan niola'u Ruata!’ 
24Walahanna udde naddisikka naali᷊hidda singa wawine, wuṛṛu uarisikka 
matuli᷊dda naali᷊hidda singa esakka. I tou tawe lumallowangnga tantala᷊nna 
taambe niuminassa seenne wuṛṛu ma'inumma daṛṛan binatangnga sasamba 
apan tinamboanne.” 
25Ana see i Balak nabbisara si Bileam, “Pa'uddita'e, amungkangngu i'o 
maddiri mamontoga walahannu Israel; arawe arie saran paassa 
mangala᷊matta si mangitou!” 
26Sasimbakki Bileam, “Wali᷊newe buatte ta'u niwalo᷊ si Tuangku manungku i 
ya'u sarun tumuṛṛutta sarangkanambone apan niparentan MAWU?” 

Papatta atallune 

27I Balak nabbisara, “Wette i ite watukku tampa waine. Isai masingkatta 
Ruata mamalanu mamontoga Israel huna'u su tampa udde.” 
28Ne i tou nangapiddi Bileam watukku puiddu Wowon Peor apan uasaruanna 
wadda'a. 
29Unni Bileam si Balak, “Pararisiṛṛa'e mezbah pitu su tampa indi wuṛṛu 
panaddiate pitu sapi esakka wuṛṛu pitu domba esakka.” 
30I Balak tinumuṛṛutta ere su wisaran Bileam. I tou nangonggolu sambau sapi 
esakka su wowon manga sasamba udde. 

Reenganna 24 

1Orassa indi i Bileam masingkatte manungku Ruata mappandumma i tou 
mangala᷊matta walahannu Israel. Ana waugu udde i tou tawe inai naddea'a 
manga tatiala ere niola'i tou paarorone. I Bileam na'ellega watukku wadda'a, 
2wuṛṛu naasilo walahannu Israel tantala᷊nna maddasanna pia tahiane 
tumuṛṛuttu manga ṛuangannu walahanna. Ana see Ghaṛṛahon Duata 
nangintaṛṛo si Bileam, 

3wuṛṛu i tou nabbisaran papatta indi, “Eteindi tanatan i Bileam, ana'i Beor, 
wisaran sangkatou masingkatta mani'atta 
4apan buatte naddaringikka manga wisaran MAWU Duata wuṛṛu naasilo 
sondappa wuassu Apan Lembontaṛṛino, apiddu naṛṛa'a, arawe ringannu mata 
uaalla. 
5Aroddi aṛṛamage manga rasannu ei Yakub, wuṛṛu manga tampa 
wawanuannu ei Israel! 
6Naali᷊hidda wawala᷊nne apan mala᷊langnga uawannada, ara'e waillu bunga 
su wiwikku salu᷊kka; naali᷊hidda punnu alu gaharu apan nisuannu MAWU, 
ara'e manga punnu alu aras su wiwikku salu᷊kka. 
7I mangitou naasomba ua'en kuranna apan manambo-nambo, wualanna apan 
naasomba ua'ene manambo. Ratune sarun mawantuga, nangillembo wuassi 
Agag, wuṛṛu araratuanne sarun wantuhanna. 
8Ruata apan nangapiddi mangitou sinumabbangnga wuassu Mesir, 
naali᷊hidda banteng mala᷊ṛṛaga, i Tou namangalo hunan mangitou. Manga 
walahanna seetta sarun masue allupan-Ne, manga duṛṛin mangitou sarun 
ṛimunsaan-Ne, wuṛṛu manga anaanni mangitou sarun paddian-Ne. 
9Walahanna udde naali᷊hidda singa esakka wuṛṛu singa wawine, apan 
uarammangnga wuṛṛu uatattere. Isai waṛṛani mamu'o si tou? Doronganna 
taumata apan mangala᷊matta si'o sarun ala᷊matanna, wuṛṛu taumata apan 
mamontoga si'o sarun wontohanna.” 
10Ṛingannu nasa'u i Balak naṛṛammiddu angkumma wuṛṛu nabbisara si 
Bileam, “I'o ta'u niwagoanna iapawontoga manga see'u, arawe i'o 
nangala᷊matta si mangitou na'oman sara paatallu. 
11Orassa indi i'o wotongnge inai, apule᷊te watukku wale᷊nu! I ya'u naddiandin 
lala᷊ntakke si'o, arawe MAWU tawe namalanu manengkamma lala᷊ntakke 
udde.” 

12Sasimbakki Bileam, “Wali᷊ne i ya'u buatte nabbalo᷊ su manga daroloṛṛanni 
Tuangku manungku 
13salaiwe i Tuangku mangonggola si ya'u anambon sala᷊'a wuṛṛu wula᷊wanna 
apan uaraddo su wale᷊n araratuanni Tuangku, i ya'u maddiri lumawangnga 
parentan MAWU wuṛṛu tumuṛṛutta apulun naungku? I ya'u tumba'u 
wotongnge mabbisaran apa irolokku MAWU iapawisara si ya'u.” 

Manga papatta panginsueanne 

14Unni Bileam si Balak, “Orassa indi ya'u inaite mapule᷊ ringannu 
walahangku. Arawe tantala᷊nna taambe inai, mapianne i ya'u mamasingkatta 
si Tuangku su ola'u apa apan sarun olaannu walahannu Israel su saruannu 
walahanni Tuangku su allo sali᷊mmurine.” 
15Ana see i Bileam nabbisaran papatta indi, “Indiwe tanatan i Bileam, ana'i 
Beor; wisaran sangkatou manani'atta 
16apan buatte naaringikka wisaran Duata, apan botongnge maaillala᷊ Apan 
Atanggaṛṛanne; apan naasilo sondappa wuassu Apan Lembontaṛṛino apiddu 
naṛṛa'a arawe mata uaalla. 
17Ellehangku i tou, arawe wali᷊ne orassa indi; saileangku i tou, arawe ro'en 
marau. Sangkatou ratu wuassu Israel darantane, sarun dumanta naali᷊hidda 
anumpitanna masemakka. Manga piaṛṛa'u Moab sarun ṛimunsaanne 
walahanni Set sarun pateanne. 
18Leta'u Edom sarun atanaannu seenne, arawe Israel ma'ola'a inolaanne apan 
matohassa. 
19Wuassi Yakub sarun dumanta sangkatou tembonanne, apan sarun mamate 
manga seenne.” 
20Wua'udde sulalu᷊mmu sondappa udde i Bileam naasilo manga taumatan 
Amalek. Ne i tou nabbisaran papatta indi, “Wuassu ala᷊wo'u walahanna su 
runia, Amalek apan lembon uataṛṛino. Arawe walahanna udde su 
panginsueanne, sarun mawuli᷊ lai saran mala᷊nnu-la᷊nnu.” 

21Sulalu᷊mmu sondappa udde i Bileam naasilo papapulunni Kain, ana see 
nabbisara papatta indi, “Tampa atatanaannu atonna matohassa, naali᷊hidda 
sala᷊kka su wowon buidda watu. 
22Arawe i yamiu, taumatan Keni, sarun pateanna, tate mala᷊nnu lai Asyur 
mangala᷊ppa si yamiu maola'a taumata niatawanna.” 
23Wua'udde i Bileam nabbisaran papatta indi lai, “Nasilakate isai apan 
biakka, angngerate Ruata ma'ola'a olangnge udde? 
24Arawe wuassu Siprus sarun dumanta sambau ammula᷊nnu apalla i 
mangitou sarun mangaṛṛo Asyur wuṛṛu Heber, wua'udde ammula᷊nnu apalla 
udde lai sarun masue.” 
25Ana see i Bileam nandiahite inai mapule᷊ watukku tampa atatanaanne, 
wuṛṛu i Balak napule᷊te lai. 

Reenganna 25 

Balahannu Israel su Wowon Peor 

1Tantala᷊nna walahannu Israel uatna'a su Wawala᷊nnu Sitim, manga esakki 
mangitou mannattake sussandaga ringannu manga wawinen Moab apan 
uatana'a isudde. 
2Manga wawine udde mangngahe si mangitou watukku andeangngu 
sasamba ipangaddata monganni mangitou. Taumatan Israel inumanna lai 
sasamba udde wuṛṛu massubba mongannu taumatan Moab. 
3Ana waugu taumatan Israel massubba si Baal su Peor, MAWU nasa'u si 
mangitou wuṛṛu nabbisara si Musa, 
4“Samette anambon taumata apan uapiaṛṛa'u walahanna udde wuṛṛu patete 
i mangitou su saruannu awadaalla maola'a sambau tatuṛṛutta su parenta-U, 
tadea'u i Ya'u tate lai masa'u su walahanna udde.” 
5Wua'udde i Musa nabbisara su manga mallaṛṛuungngu Israel, “I yamiu 
sangkatou-sangkatou ṛinone mamate anambon taumata sulalu᷊mmu 
walahannu apan buatte nassubba si Baal su Peor.” 

6Su tempo i Musa wuṛṛu anambon taumata tantala᷊nna lulluai su ngaran 
Dasannu MAWU, i mangitou naasilo sangkatou Israel uaapiddu sangkatou 
wawinen Midian sinumutta sulalu᷊mmu rasanne. 
7Su tempo i Pinehas, ana'i Eleazar, pulunni Imam Harun naasilo olangnge 
udde, i tou dirumarisikka wuṛṛu nanantangngu ammula᷊nna udde. I tou 
nanganu tambakka sambua, 
8ana see i tou nangenggenna esakka wuṛṛu wawine udde sulalu᷊mmu rasanna. 
Taumata ruan katou udde nipanta'u tambakka udde ne natta'alle asasusa 
apan lullele su Israel udde. 
9Arawe tantala᷊nna udde ingana'a nate 24.000 su atoune. 
10Ana see MAWU nabbisara si Musa, 
11“I Pinehas ana'i Eleazar, pulunni Imam Harun, ringannu waṛṛani 
mannahek-Ku arangku su pattangngannu taumatan Israel, na'oman sara 
asasau'u-U nompo'a wuṛṛu i Ya'u tate lai mamate walahanna udde. 
12Nariaddi walo᷊a'a si Pinehas manungku i Ya'u ma'ola'a sambau pa'aire 
ringanni tou. 
13I tou wuṛṛu papapulunne Ta'u olanna imam ma'oman sara mala᷊nnu-la᷊nnu, 
ana waugu i tou ringannu aroddi aṛṛimadde mannahek-Ku Ruatane, wuṛṛu 
buatte na'ola'a paddarame su rosan taumatan Israel.” 
14Taumatan Israel apan nipate ṛindo'u wawinen Midian udde aranne i Zimri, 
ana'i Salu, tembonannu sambau ṛuanganna wuassu ṛuanganni Simeon. 
15Wawine udde aranne i Kozbi; ana'i Zur, sangkatou tembonannu ṛuanganna 
su Midian. 
16 MAWU nangonggolu parenta indi si Musa, 
17“Roapete taumatan Midian wuṛṛu patete i mangitou 
18ana waugu ala᷊le᷊o apan buatte niṛṛiinni mangitou si yamiu su Peor, wuṛṛu 
ana waugu i Kozbi ana'u sangkatou tembonannu ṛuanganna su Midian. I 

Kozbi udde wawine apan nate nipate su tempo nariaddi asasusa ana waugu 
arariadianna su Peor.” 

Reenganna 26 

Pandareengnga aruane 

1Napawe asasusa udde nasuete, MAWU nabbisara si Musa wuṛṛu si Eleazar, 
ana'i Imam Harun, 
2“Iraddua ṛinone mandeengngu anambon balagu Israel tumuṛṛuttu 
amonanne sambau-sambau. Anambon esakka apan uukke ruan pulo᷊ su 
tonnane ire'e apan botongnge maola'a tantara, ṛinone iwoṛṛetta.” 
3-4I Musa wuṛṛu i Eleazar tinumuṛṛutta parenta udde. Itarua namaggo 
anambon taumata esakka apan uukke ruan pulo᷊ su tonnane ire'e wuṛṛu 
nangammuli mangitou su ratakku Moab, su samba'a Salu᷊kku Yordan, 
maranin Soa Yerikho. Indiwe manga taumatan Israel sinumabbangnga 
wuassu Mesir: 
5Wuassu ṛuanganni Ruben, ana'i Yakub pahulu᷊ne: amonanni Henokh, i Palu, 
6i Hezron wuṛṛu i Karmi. 
7Esakka sulalu᷊mmu ṛuanganna udde sarangkanambone 43.730 su atoune. 
8Ana'i Palu eteudde i Eliab, 
9wuṛṛu manga ana'i Eliab eteudde i Nemuel, i Datan wuṛṛu i Abiram. I Datan 
wuṛṛu i Abiram udde buatte nipilen balaga, arawe itarua naammulu manga 
mallala᷊ṛṛenggeni Korah lumawangnga si Musa wuṛṛu si Harun wuṛṛu 
lumawangnga MAWU. 
10Ana see leta'a nawa'a wuṛṛu nangalluppa si mangitou na'oman sara itarua 
nate suadio'a ringanni Korah wuṛṛu mallala᷊ṛṛenggene su tempo putungnga 
namate 250 su atoune esakka. Hatto udde maola'a pananaunganna su 
walahannu Israel. 
11Arawe manga ana'i Korah tawe niapate ringanna. 

12Wuassu ṛuanganni Simeon; amonanni Nemuel, i Yamin, i Yakhin, 
13i Zerah wuṛṛu i Saul. 
14Esakka wuassu ṛuanganna udde sarangkanambone 22.200 su atoune. 
15Wuassu ṛuanganni Gad; amonanni Zefon, i Hagi, i Syuni, 
16i Ozni, i Eri, 
17i Arod wuṛṛu i Areli. 
18Esakka sulalu᷊mmu ṛuanganna udde sarangkanambone 40.500 su atoune. 
19-21Wuassu ṛuanganni Yehuda; amonanni Syela, i Peres, i Zerah, i Hezron 
wuṛṛu i Hamul. Ruan katou ana'i Yehuda, eteudde i Er wuṛṛu i Onan, natete 
su leta'u Kanaan. 
22Esakka sulalu᷊mmu ṛuanganna udde sarangkanambone 76.500 su atoune. 
23Wuassu ṛuanganni Isakhar; Amonanni Tola, i Pua, 
24i Yasub wuṛṛu i Simron. 
25Esakka sulalu᷊mmu ṛuanganna udde sarangkanambone 64.300 su atoune. 
26Wuassu ṛuanganni Zebulon: amonanni Sered, Elon wuṛṛu Yahleel. 
27Esakka sulalu᷊mmu ṛuanganna udde sarangkanambone 60.500 su atoune. 
28Wuassu papapulunni Yusuf, apan pia ruan katou ana'a esakka: amonanni 
Manasye wuṛṛu i Efraim. 
29Wuassu ṛuanganni Manasye; i Makhir, ana'i Manasye, eteudde iamangngi 
Gilead; wuṛṛu manga amonanna manansunna indi eteudde papapulunni 
Gilead; 
30Amonanni Iezer, i Helek, 
31i Asriel, i Sekhem, 
32i Semida wuṛṛu i Hefer. 



448 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

33I Zelafehad ana'i Hefer tawe naasomba ana'a esakka, tumba'u ana'a 
wawine. Aranni mangitou eteudde i Mahla, i Noa, i Hogla, i Milka wuṛṛu i 
Tirza. 
34Esakka sulalu᷊mmu ṛuanganna udde sarangkanambone 52.700 su atoune. 
35Wuassu ṛuanganni Efraim: Amonanni Sutelah, Bekher wuṛṛu Tahan. 
36Amonanni Eran eteudde papapulunni Sutelah. 
37Esakka sulalu᷊mmu ṛuanganna udde sarangkanambone 32.500 su atoune. 
Eteudde manga ṛuanganna papapulunni Yusuf. 
38Wuassu ṛuanganni Benyamin; Amonanni Bela, i Asybel, i Ahiram, 
39i Sefufam wuṛṛu i Hufam. 
40Amonanni Ared wuṛṛu i Naaman eteudde papapulunni Bela. 
41Esakka sulalu᷊mmu ṛuanganna udde sarangkanambone 45.600 su atoune. 
42Wuassu ṛuanganni Dan: Amonanni Suham. 
43Esakka sulalu᷊mmu ṛuanganna udde sarangkanambone 64.400 su atoune. 
44Wuassu ṛuanganni Asyer: Amonanni Yimna, i Yiswi wuṛṛu i Beria. 
45Amonanni Heber wuṛṛu i Malkiel eteudde papapulunni Beria. 
46I Asyer pia sangkatou ana'a wawine aranne i Serah. 
47Esakka sulalu᷊mmu ṛuanganna udde sarangkanambone 53.400 su atoune. 
48Wuassu ṛuanganni Naftali: Amonanni Yahzeel, i Guni, 
49i Yezer wuṛṛu i Syilem. 
50Esakka sulalu᷊mmu ṛuanganna udde sarangkanambone 45.400 su atoune. 
51Esakku Israel sarangkanambone 601.730 su atoune. 
52 MAWU nabbisara si Musa, 
53“Tahiate leta'a udde su manga ṛuanganna sulalu᷊mmu walahannu Israel 
tumuṛṛuttu ahewallu ṛuangannu sambau-sambau. 

54-56Ola'e udde ringannu olangnge manawutta undi. Su ṛuanganna apan 
wahewalla ṛinone i'o mangonggolu wageangnge ahewala᷊nne, wuṛṛu su 
ṛuanganni maradio'a, wageangnge addio'a lai.” 
57Ruanganni Lewi pina'ammula᷊nnu amonanni Gerson, i Kehat wuṛṛu i 
Merari. 
58Sulalu᷊mmu papapulunni mangitou nasutta amonanni Libni, i Hebron, i 
Mahli, i Musi wuṛṛu i Korah. I Kehat eteudde iamangngi Amram. 
59I Amram na'awingngi Yokhebed, ana'i Lewi. I Yokhebed udde 
niasungkangnga su Mesir. I Amram wuṛṛu i Yokhebed pia darua ana'a esakka; 
i Harun wuṛṛu i Musa, wuṛṛu sangkatou ana'a wawine, i Miryam. 
60I Harun pia siri appata ana'a esakka: i Nadab, i Abihu, i Eleazar wuṛṛu i 
Itamar. 
61I Nadab wuṛṛu i Abihu nate su tempo itarua nangonggolu sasamba 
putungnga apan tawe ipaapulun Duata. 
62Esakka wuassu ṛuanganni Lewi apan uukke sambula᷊nna ire'e 
sarangakanambone 23.000 su atoune. I mangitou niwoṛṛetta uala᷊ṛṛae wuassu 
manga taumata sambalahanne, ana waugu i mangitou tawe naasomba leta'a 
pussa'a su Israel. 
63Eteudde reenganna apan niola'i Musa wuṛṛu Imam Eleazar su ola'u manga 
ṛuangannu Israel su tempo i mangitou na'ola'a pandareengnga su ratakku 
Moab su samba'an Salu᷊kku Yordan maranin soan Yerikho. 
64Wuassu manga taumata apan paarorone niwoṛṛetti Musa wuṛṛu i Harun su 
wadda'u Sinai, tawe saran sangkatou apan ta'e wiakka. 
65MAWU buatte nabbalo᷊ manungku i mangitou sarangkanambone sarun mate 
su wadda'a. Wuṛṛu atonna i mangitou sarangkanambone nate, tumba'u i 
Kaleb ana'i Yefune wuṛṛu i Yosua ana'i Nun. 

Reenganna 27 

Manga ana'i Zelafehad wawine 

1I Zelafehad pia siri lima ana'a wawine, eteudde i Mahla, i Noa, i Hogla, i 
Milka wuṛṛu i Tirza. Iamangngi Zelafehad eteudde i Hefer, iamangngi Hefer 
eteudde i Gilead. Iamangngi Gilead eteudde i Makhir, iamangngi Makhir 
eteudde i Manasye, wuṛṛu iamangngi Manasye eteudde i Yusuf. 
2Siri lima ana'i Zelafehad udde inaite sinumaruanna si Musa, wuṛṛu si Imam 
Eleazar, see manga piaṛṛangnge wuṛṛu anambon taumata apan tantala᷊nna 
uaammula su ngara maranin Dasannu MAWU. Unni mangitou, 
3“Iamangngi yami natete su wadda'a, i tou tawe ana'a esakka. I tou wali᷊ne 
mallala᷊ṛṛenggeni Korah apan nilumawangnga MAWU. Iamangngi yami udde 
nate ana waugu rosane sassane. 
4Arawe anio aranne ṛinone mawuli᷊ wuassu walahannu Israel tumba'u ana 
waugu i tou tawe papapulunna esakka? Yami onggole᷊we leta'a pussa'a 
suadio'a ringannu manga tuṛṛangngu iamangngi yami.” 
5Ana see i Musa namasingkattu hatto mangitou udde su MAWU, 
6wuṛṛu MAWU nabbisara si Musa, 
7“Wisaran manga ana'i Zelafehad udde mangke suṛṛinone. Nariaddi i 
mangitou onggole᷊ten leta'a pussa'a suadio'a ringannu manga tuṛṛangngu 
iamangngi mangitou. Pussa'an Zelafehad udde ṛinone itantilla su manga 
anangnge wawine. 
8Waloa'e su walahannu Israel manungku amungkangngu sangkatou esakka 
mate wuṛṛu tawe naasomba ana'a esakka, ne leta'a pussaane itantilla su 
anangnge wawine. 
9Amungkangngu i tou tawe ana'a wawine, leta'a pussaane udde itantilla su 
tuṛṛangnge esakka. 
10Amungkangngu i tou tawe tuṛṛangnga esakka, letangnge udde itantilla su 
tuṛṛangngi iamangngi tou esakka. 
11Amungkangngu i tou tawe tuṛṛangnga esakka, wuṛṛu tawe lai tuṛṛangngu 
iamangnge esakka, letangnge udde maola'a pussa'an tuṛṛangnga aranianne 

wuassu ṛuanganne.” Atoranna udde ṛinone tuṛṛutannu taumatan Israel 
maola'a atorannu tita apan niparentan MAWU si Musa. 

I Yosua nipile pinallol᷊ossa si Musa 
(Tah. 31:1-8) 

12 MAWU nabbisara si Musa, “Saate watukku Wowon Abarim, wuṛṛu wua 
isudde pa'ellege leta'a apan Ta'u ionggola su taumatan Israel. 
13Napawe buatte na'ellega, i'o sarun mate ere iaangngu Harun, 
14ana waugu su wadda'u Zin iraddua buatte nilumawangnga parenta-U. 
Napawe su Meriba anambon tumanangnge sussamboṛṛe si Ya'u, i yamiu 
maddiri mapali᷊atta'u taṛṛino-U su saruanni mangitou su ola'u ua'e udde.” 
(Arariadianna indi nariaddi su ali᷊matan kua'e Meriba su Kades, su wadda'u 
Zin). 
15Ana see i Musa niumali᷊omanna, 
16“Oh, Ruata, apan mangngonggolu wiakka su anambon apan biakka, i ya'u 
sumala᷊nde, ta'ea'e sangkatou apan botongnge mamiaṛṛa'u walahanna indi; 
17sangkatou apan botongnge maola'a atumannaṛṛane su tempo i mangitou 
mapapangalo. Arie pabbala'a ala᷊ṛṛanang-Ngu indi naali᷊hidda ammula᷊nnu 
domba apan tawe mallalu᷊'adde.” 
18Unnu MAWU si Musa, “Waggoite i Yosua, ana'i Nun. I tou sangkatou apan 
pande. Andanga'e limanu su wowon puane. 
19Pararisiṛṛa'e i tou su saruanni Imam Eleazar wuṛṛu anambon balaga. Su 
saruanni mangitou sarangkanambone i'o ṛinone mamasingkatta manungku i 
Yosua pinallolo᷊ssa si'o. 
20Tantila᷊'e si tou sambageanganna wuassu taṛṛinonu, tadea'u ṛuangannu 
Israel maddaringikka si tou. 
21I Yosua ṛinone maddorongnga tatantiro wuassi Imam i Eleazar, wuṛṛu i 
Eleazar ṛinone maiwalo᷊n apulu-U ringannu mappaattu Urim wuṛṛu Tumim. 

Ringannu olangnge udde i Eleazar mamiaṛṛa'i Yosua wuṛṛu ahewallu 
walahannu Israel su ala᷊wo'u hatto apan saruananni mangitou.” 
22I Musa tinumuṛṛutta ere buatte nirolokku MAWU si tou. I tou napararisikki 
Yosua su saruanni Imam Eleazar wuṛṛu su anambon balaga. 
23Ana see i tou nangandangngu limane su wowon puan Yosua wuṛṛu 
namasingkatta manungku i Yosua pinallolo᷊ssa si tou, ere buatte 
niwalo᷊n MAWU si tou. 

Reenganna 28 

Manga sasamba apan uata'a 
(Sab. 29:38-46) 

1 MAWU nandolokki Musa 
2niapasingkatta su walahannu Israel manungku i mangitou ṛinone 
manutukka ringannu maadunna tadea'u suapan tempo apan tinantunna, 
ionggola manga sasamba erenai anna apan ma'alu᷊assa naungngu MAWU. 
3Indiwe sasamba apan ionggola su MAWU; Su sasamba mamiallo, darua ana'u 
domba esakka uukke santonna wuṛṛu tawe sangkule, 
4sambau maola'a sasamban marua' allo wuṛṛu sambau lai maola'a sasamban 
bawallo. 
5Suadio'a ringannu ana'u domba udde ṛinone ionggola sangkilo taponna 
lalo᷊'annu sanlitere lanan zaitun apan apianne. 
6Eteudde sasamba itattambunna uata'a apan paarorone nionggola su Wowon 
Sinai. Halu᷊rune ma'alu᷊assa naungngu MAWU. 
7Suadio'a ringannu ana'u domba udde ṛinone ionggola lai sanlitere ua'en 
anggore apan iwokka su wowon mezbah. 
8Ana'u domba sasamba wawallo ṛinone ionggola ringannu olangnge apan 
uasulu᷊ngnga ere sasamban marua'allo, lala᷊pirannu ua'en anggore. Halu᷊run 
sasamba itattambunna udde ma'alu᷊assa naungngu MAWU. 

Sasamba su allon Sabat 

9Su allon Sabat ṛinone ionggola darua ana'u domba esakka uukke santonna 
wuṛṛu tawe sangkule, darua sukilone taponna lalo᷊'annu lanan zaitun maola'a 
sasamba ia'imbe wuṛṛu sasamba ua'en anggore. 
10Sasamba itattambunna udde ṛinone ionggola suapan allon Sabat maola'a 
tatamban sasamba miallo-miallo suadio'a ringannu ua'en anggore. 

Sasamba su allo paarorone suapan bul᷊anna 

11Su panattaṛṛannu suapan bula᷊nna ṛinone ionggola su MAWU sasamba 
itattambunna darua sapi esakka wakku, darua domba esakka, pitu ana 
domba esakka uukke santonna, sambau-sambau tawe sangkulle. 
12Maola'a sasamba ia'imbe ṛinone ionggola taponna apan nilo'annu lanan 
zaitun; tatallu su kilone taponna hunan suapan sambau sapi esakka; darua 
su kilone taponna hunan domba esakka, 
13wuṛṛu sangkilo taponna huna sambau ana'u domba esakka. Sasamba 
itattambunna udde maola'a sasamba a'annananna, wuṛṛu halu᷊rune 
ma'alu᷊assa naungngu MAWU. 
14Suadio'a ringannu sasamba itattambunna udde ṛinone ionggola lai sasamba 
ua'en anggore, anambone darua su literene hunan sambau sapi esakka, wuṛṛu 
sanlitere hunan sambau ana'u domba esakka, wuṛṛu sanlitere hunan sambau 
ana'u domba. Eteudde atoranna su ola'u sasamba itattambunna apan ṛinone 
ionggola su allo paarorone suapan bula᷊nna su alo᷊'engngu tonna. 
15Maola'a tatambane su sasamba itattambunna udde mamiallo ringannu 
sasamba ua'en anggore, ṛinone i yamiu mangonggolu lai sambau ambinga 
esakka maola'a sasamba ipangampungnga rosa. 

Sasamba su Ramean Doti tawe Ragine 
(Ima. 23:5-14) 

16Su allo appulo᷊ne appata wula᷊nna paarorone, eteudde allon Paskah MAWU. 
17Allo manansunna, eteudde allo appulo᷊ne lima, manattakke Ramean Doti 
tawe Ragine, wuṛṛu su ala᷊nnune pitu allo i yamiu tawe wotongnge umanna 
roti apan niola'a nappaattu ragi. 

18Su allo paarorone su ramea udde i yamiu ṛinone ma'ola'a ammulu 
patataṛṛamawu, wuṛṛu imbaṛṛangnga mammanara mawakkata. 
19Onggola᷊'e su MAWU sasamba itattambunna erenai darua sapi esakka 
wakku, sambau domba esakka, wuṛṛu pitu ana'u domba esakka uukke 
santonna, sambau-sambau tawe sangkulle. 
20Onggola᷊'a lai sasamba ia'imbe apan itattita, ereinai taponna lalo᷊'annu lanan 
zaitun; tatallu su kilone taponna hunan suapan sambau sapi esakka, wuṛṛu 
darua su kilone hunan domba esakka, 
21wuṛṛu sangkilo hunan sambau ana'u domba esakka. 
22Onggola᷊'a lai sambau ambinga esakka maola'a sasamba ipangampungnga 
rosa. Ringannu olangnge aroddi yamiu na'ola'a lala᷊ghu pamamappassa rosan 
taumata. 
23Anambon sasamba udde maola'a tatamban sasamba su wiasane marua'allo. 
24Ringannu olangnge udde lai yamiu ṛinone mangonggola su MAWU sasamba 
itattambunna ala᷊nnune pitu allo. Sasamba udde maola'a tatambane su 
sasamba itattambunna mamiallo ringannu sasamba ua'en anggore. Halu᷊run 
sasamba udde ma'alu᷊assa naungngu MAWU. 
25Su allo appitune i yamiu ṛinone ma'ola'a ammulu patataṛṛamawu wuṛṛu 
tawe wotongnge mammanara mawakkata. 

Aonggola su Andeangngu Pangangitinga 
(Ima. 23:15-22) 

26Su allo paarorone su Andeangngu Pangangitinga, allo wahewa nali᷊udde 
pitun kamisa, su tempo i yamiu mangonggolu gandumma wakku su MAWU, 
i yamiu ṛinone ma'ola'a ammula mattaṛṛamawu, wuṛṛu tawe wotongnge 
mammanara mawakkata. 
27Onggola᷊'e su MAWU sasamba itattambunna eteudde darua sapi esakka, 
sambau domba esakka wakku wuṛṛu pitu ana'u domba esakka uukke 
santonna, sambau-sambau tawe sangkule. Halu᷊run sasamba udde ma'alu᷊assa 
naungngu MAWU. 

28Onggola᷊'e sasamba ia'imbe apan buatte nitantunna, eteudde taponna 
nilo'annu lanan zaitun: tatallu su kilone su sambau sapi esakka, darua su 
kilone su domba esakka, 
29wuṛṛu sangkilo su sambau ana'u domba. 
30Onggola᷊'e lai sambau ambinga esakka maola'a sasamba ipangampunga 
rosa. Ringannu olangnge aroddi yamiu na'ola'a lala᷊ghu pamamapassa rosan 
walahanna. 
31Manga sasamba udde suadio'a ringannu sasamba anggore maola'a 
tatambane su sasamba itattambunna mamiallo wuṛṛu su sasamba ia'imbe. 

Reenganna 29 

Aonggola su Andeangngu Tonna Wakku 
(Ima. 23:23-25) 

1Su allo paarorone wula᷊nna appitune i yamiu ṛinone ma'ola'a ammulu 
patataṛṛamawu, wuṛṛu tawe wotongnge mammanara manara mawakkata. Su 
allo udde manga trompeta ṛinone iapatuntingikka. 
2Onggola᷊'e su MAWU sasamba itattambunna eteudde sambau sapi esakka 
wakku, sambau domba esakka, wuṛṛu pitu ana'u domba esakka uukke 
santonna, sambau-sambau tawe sangkule. Halu᷊run sasamba udde ma'alu᷊assa 
naungngu MAWU. 
3Onggola᷊'e lai sasamba ia'imbe apan ṛinone olaanna, eteudde taponna 
lo'annu lanan zaitun; tatallu su kilone su sapi esakka, darua su kilone su 
domba esakka, 
4wuṛṛu sangkilo su sambau ana'u domba. 
5Onggola᷊'e lai sambau ambinga esakka maola'a sasamba ipangampungnga 
rosa. Ringannu olangnge udde i yamiu na'ola'a lala᷊ghu pamamappassa rosan 
taumata. 
6Manga sasamba udde maola'a sasamba itattambunna apan ionggola suadio'a 
ringannu sasamba ia'imbene, su allo paarorone suapan bula᷊nna. See lai 

maola'a tatambane su sasamba itattambunna mamiallo apan ionggola 
suadio'a ringannu sasamba ia'imbe wuṛṛu sasamba ua'en anggore. Halu᷊run 
sasamba itattambunna udde ma'alu᷊assa naungngu MAWU. 

Aonggola su Allon Pangangampunga Rosa 
(Ima. 23:26-32) 

7Su allo appulo᷊ne wula᷊nna appitune i yamiu ṛinone ma'ola'a ammulu 
patataṛṛamawu. Su allo udde i yamiu ṛinone mappuasa wuṛṛu tawe 
wotongnge mammanara. 
8Onggola᷊'e su MAWU sasamba itatambunna eteudde sambau sapi esakka 
wakku, sambau domba esakka uukke santonna, sambau-sambau tawe 
angngone. Halu᷊run sasamba udde ma'alu᷊assa naungngu MAWU. 
9Onggola᷊'e sasamba ia'imbe apan nitantunna, eteudde taponna nilo'annu 
lanan zaitun: tatallu su kilone su sapi esakka, darua su kilone su domba 
esakka, 
10wuṛṛu sangkilo su sambau ana'u domba. 
11Onggola᷊'e lai ambinga esakka sambau hunan lala᷊ghu pangangampungnga 
rosan taumata, wali᷊ne wuassu sasamba ipangampungnga rosa wuṛṛu 
sasamba itattambunna mamiallo see lai sasamba ia'imbe wuṛṛu sasamba 
ua'en anggore apan nionggola su allo udde. 

Aonggola su Andeangngu Rasannu Rongnga 
(Ima. 23:33-44) 

12Su allo mapulo᷊ li᷊ma wula᷊nna appitune i yamiu ṛinone ma'ola'a ammulu 
patataṛṛamawu, wuṛṛu tawe wotongnge mammanara mawakkata. Ala᷊nnune 
pitu allo i yamiu ṛinone ma'ola'a ramea ipangaddata MAWU. 
13Su allo paarorone onggola᷊'e su MAWU sasamba itattambunna eteudde 
mapulo᷊ tallu sapi esakka wakku, darua domba esakka wakku, wuṛṛu mapulo᷊ 
appata ana'u domba esakka uukke santonna, sambau-sambau tawe sangkule. 
Halu᷊run sasamba udde ma'alu᷊assa naungngu MAWU. 

14Onggola᷊'e lai sasamba ia'imbe apan nitantunna eteudde taponna nilo'annu 
lanan zaitun; tatallu su kilone su sapi esakka sambau, 
15darua su kilone su ana'u domba sambau. Suadio'a ringannu sasamba 
ia'imbe udde ṛinone ionggola lai sasamba ua'en anggore apan 
pappandumanna. 
16Wali᷊ne wua'udde onggola᷊'e lai sambau ambinga esakka maola'a sasamba 
aampungnga rosa. Sasamba udde maola'a tatambane su sasamba 
itattambunna mamiallo wuṛṛu sasamba ua'e anggore. 
17Su allo aruane onggola᷊'e lai mapulo᷊ dua sapi esakka saṛṛentumuwo, darua 
domba esakka, wuṛṛu mapulo᷊ dua ana'u domba esakka uukke santonna, 
sambau-sambau tawe sangkule. 
18-19Onggola᷊'e lai suadio'a ringannu udde anambon sasamba waine ere lai 
pappandumanna su allo paarorone. 
20Su allo atallune onggola᷊'e mapulo᷊ assa sapi esakka saṛṛentumuwo, darua 
domba esakka, wuṛṛu mapulo᷊ appata ana'u domba esakka uukke santonna, 
sambau-sambau tawe sangkule. 
21-22Onggola᷊'e suadio'a ringannu udde anambon manga sasamba waine ere 
lai pappandumanna su allo paarorone. 
23Su allo aiappanne onggola᷊'e mapulo᷊ sapi esakka saṛṛentumuwo, darua 
domba esakka, wuṛṛu mapulo᷊ appata ana'u domba esakka uukke santonna, 
sambau-sambau tawe sangkule. 
24-25Suadio'a ringannu udde onggola᷊'e lai manga sasamba waine ere 
pappandumanna su allo paarorone. 
26Su allo ali᷊mane onggola᷊'e sio sapi esakka saṛṛentumuwo, wuṛṛu domba 
esakka darua, wuṛṛu mapulo᷊ appata domba esakka anangnge uukke 
santonna, sambau-sambau tawe sangkule. 
27-28Suadio'a ringannu udde onggola᷊'e lai anambon manga sasamba waine 
ere pappandumanna su allo paarorone. 

29Su allo aiannumme onggola᷊'e ualu᷊ sapi esakka saṛṛentumuwo, darua 
domba esakka, mapulo᷊ appata domba esakka anangnge uukke santonna, 
sambau-sambau tawe sangkule. 
30-31Suadio'a ringannu udde onggola᷊'a lai anambon manga sasamba waine 
ere lai pappandumanna su allo paarorone. 
32Su allo appitune onggola᷊'a pitu sapi esakka saṛṛentumuwo, darua domba 
esakka, mapulo᷊ appata domba esakka anangnge uukke santona, sambau-
sambau tawe sangkule. 
33-34Suadio'a ringannu udde onggola᷊'a lai anambon manga sasamba waine 
ere pappandumanna su allo paarorone. 
35Su allo aualu᷊ne i yamiu ṛinone ma'ola'a ammulu patataṛṛamawu wuṛṛu 
tawe wotongnge mammanara manara mawakkata. 
36Onggola᷊'e su MAWU sasamba itattambunna eteudde sambau sapi esakka 
saṛṛentumuwo, sambau domba esakka, wuṛṛu pitu domba esakka anangnge 
uukke santonna, sambau-sambau tawe sangkule. Halu᷊run sasamba udde 
ma'alu᷊assa naungngu MAWU. 
37-38Suadio'a ringannu udde onggola᷊'a lai anambon manga sasamba waine 
ere pappandumanna su allo paarorone. 
39Eteudde manga atoranna su ola'u sasamba itattambunna, sasamba ia'imbe, 
sasamba ua'en anggore, see sasamban paddarame apan ṛinone ionggoli 
yamiu su MAWU su manga rameanu apan buatte nitantunna. Manga sasamba 
udde maola'a tatambane su manga sasamba apan ionggoli yamiu ipamaekka 
riandi ara'e sasamba apulun naungnga. 
40I Musa namasingkatta su walahannu Israel sarangkanambone apan 
nirolokku MAWU si tou. 

Reenganna 30 

Atoranna su ola'u riandi 

1I Musa namasingkattu manga atoranna indi su manga piaṛṛa'u walahannu 
Israel. 
2Amungkangngu sangkatou esakka maddiandi ara'e ma'ire ringannu riandi 
ringannu sasalu su MAWU, na'oman sara i tou uanaungnga watanganne 
aiitannu sambau riandi, i tou ṛinone ma'ola'a apa apan pina'irene udde, 
wuṛṛu tawe wotongnge mamahia. 
3-4Amungkangngu sangkatou maṛṛuala apan uatana'a su wale᷊n iamangnge 
maddiandin MAWU, wuṛṛu uanaungnga watanganna aiitannu sambau riandi, 
wuṛṛu iamangnge naungnge malu᷊assa su tempo naaringikka olangnge udde, 
ne maṛṛuala udde ṛinone manipussa riandi wuṛṛu pa'aire udde. 
5Arawe amungkangngu su tempo naaringikka olangnge udde iamangnge 
tawe malu᷊assa naungnge, ne maṛṛuala udde aiitannu riandine wuṛṛu 
pa'airene. MAWU sarun mangampungnga si tou ana waugu i tou nisingaddu 
iamangnge. 
6-7Amungkangngu sangkatou wawine apan taambe na'awingnga maddiandi 
ara'e watanganne aiitannu riandi, tanne udde niṛṛingidda asuene ara'e 
tumba'u niola'a aroddi, ne i tou aiitannu riandi ara'e pa'aire udde. 
Amungkangngu su allo addantane i tou naawingnga, i tou sidutu aiitannu 
riandi wuṛṛu pa'airene udde, sambali᷊ate awingnge malu᷊assa naungnge su 
tempo naaringikka olangnge udde. 
8Arawe amungkangngu awingnge su tempo naaringikka naningaddi tou, ne 
i tou tawe aiitannu riandine wuṛṛu pa'airene udde. MAWU sarun 
mangampungnga si tou. 
9Amungkangngu sangkatou wawine walu᷊ apan buatte sinindoanna 
maddiandi ara'e ma'ire ipangiitta watanganne, i tou aiitannu riandi ara'e 
pa'aire udde wuṛṛu ṛinone olaanni tou. 
10Amungkangngu sangkatou wawine apan buatte na'awingnga na'olaa'a 
riandi ara'e pa'aire apan maaiitta watanganne, 

11i tou ṛinone manipussa ala᷊wo'u apan niariandine udde, sambali᷊ate 
awingnge naungnge malu᷊assa su tempo i tou naaringikka olangnge udde. 
12Arawe amungkangngu su tempo naaringikka olangnge udde awingnge 
naningaddi tou, ne wawine udde tate aiitannu riandi ara'e 
pa'airene. MAWU sarun mangampungnga si tou, ana waugu i tou nisingaddu 
awingnga. 
13Awingnge pia taṛṛino maapulu ara'e mapaaddon ala᷊wo'u riandi ara'e 
pa'aire apan niola'u awingnge wawine. 
14Arawe amungkangngu su tempo naaringikka olangnge udde awingnge 
esakka naungnge malu᷊assa, wawine udde ṛinone mangamattu riandine ara'e 
pa'airene. Awingnge esakka maapulun riandi ara'e paaire udde ana waugu 
naungngi tou malu᷊assa su tempo i tou naaringikka. 
15Amungkangngu su allon sali᷊mmurine awingnge esakka nangaddon riandi 
ara'e paairen awingnge, ne awingnge esakka udde ṛinone mamasanna 
pasasala᷊ ana waugu pananingadda udde. 
16Eteudde manga atoranna apan nionggolu MAWU si Musa su ola'u riandi 
wuṛṛu pa'aire apan niola'u sangkatou maṛṛuala apan uatana'a su wale᷊n 
iamangnge, ara'e niola'u sangkatou wawine apan buatte na'awingnga. 

Reenganna 31 

Pangalo wawal᷊issa su taumatan Midian 

1 MAWU nabbisara si Musa, 
2“Pabbali᷊sse pangalon taumatan Midian ana waugu sarangkanambone apan 
buatte niola'i mangitou su saruannu walahannu Israel. Wua'udde i'o sarun 
mate.” 
3Ne i Musa nabbisara su walahannu Israel, “Pandiahite inai mapapangalo; i 
yamiu ṛinone mamangalo taumatan Midian tadea'u mapaamattu 
ṛuumannu MAWU si mangitou. 

4Wuassu suapan ṛuangannu Israel, i yamiu ṛinone manaddia saṛṛiwu su 
atoune tantara inai mapapangalo.” 
5Ne nipilete saṛṛiwu su atoune wuassu suapan ṛuanganna, nareengnga 
sarangkanambone mapulo᷊ dua su ṛiwune tantara apan nasaddiate 
mapapangalo. 
6I Musa nandolokki mangitou mapapangalo suadio'a ringanni Pinehas ana'i 
Imam Eleazar. I Pinehas uaapiddu manga saranapa na'ukassa wuṛṛu manga 
trompeta maola'a manga tatialan parenta. 
7Ere su parentan MAWU si Musa, taumatan Israel mamangalo taumatan 
Midian wuṛṛu namate anambon taumata esakka 
8nasutta siri lima ratun Midian, eteudde i Ewi, i Rekem, i Zur, i Hur wuṛṛu i 
Reba. I Bileam ana'i Beor nate lai nipate. 
9Manga taumatan Israel nanametta manga wawine wuṛṛu ala᷊ṛṛana'u Midian, 
wuṛṛu nangaṛṛo ala᷊wo'u winatangnga apapaduli᷊ananne, wuṛṛu ala᷊wo'u 
pa'a'alan mangitou. 
10Manga soa wuṛṛu manga paddasananni mangitou nisoṛṛobba. 
11Wua'udde manga taumatan Israel nanganu anambon apan niaṛṛo udde, 
nasutta manga taumata nisametta wuṛṛu winatangnga papaduli᷊ananne, 
12ana see niapidda si Musa wuṛṛu si Imam Eleazar wuṛṛu su anambon 
taumatan Israel. Su tempo udde i mangitou tantala᷊nna maddasanna su 
ratakku Moab, su wiwikku Salu᷊kku Yordan, maranin soan Yerikho. 

Tantaran Israel nabelengnga 

13Ne i Musa, i Imam Eleazar wuṛṛu anambon piaṛṛa'u taumatan Israel wali᷊ne 
sinumabbangke wuassu paddasananna manansomakka tantaran Israel. 
14I Musa nandona manga piaṛṛangnge, manga tembonannu tantara, wuṛṛu 
tembonannu mapapangalo apan wakkute nawelengnga wuassu 
nappapangalo. 
15Unni tou si mangitou, “Anio i yamiu namalan bawine nambo udde wiakka? 

16Wali᷊newe manga wawine udde tinumuṛṛutta tatantiron Bileam, na'oman 
sara nassalo'u taumatan Israel su Peor ana see nanantangngu MAWU? Wuṛṛu 
eteudde nandatan asasusa su ala᷊ṛṛana'u MAWU! 
17Ne, orassa indi patete manga ala᷊ṛṛana'a esakka wuṛṛu ala᷊wo'u wawine apan 
wali᷊ne maṛṛuala. 
18Arawe anambon bawine apan ta'e maṛṛuala wotongnge iapidda maola'a 
awingngi yamiu. 
19Wuṛṛu i yamiu sarangkanambone apan buatte namate taumata ara'e 
nangindinga asuangnga ṛinone matana'a su liuddu paddasananna ala᷊nnune 
pitu allo. Su allo atallune wuṛṛu allo appitune i yamiu wuṛṛu anambon 
bawine apan niasametti yamiu ṛinone ma'ola'a lala᷊ghun pangangukassa 
wadangnga. 
20Suapan samparassa laubba wuṛṛu ala᷊wo'u saranapa wuassu pisi, wambulu᷊n 
ambinga ara'e alu, ṛinone lai iapaasusi.” 
21Wua'udde i Imam Eleazar nabbisara su manga taumata apan wakkute 
nabelengnga wuassu pangalo udde, “Indiwe manga atoranna apan 
nionggolu MAWU si Musa. 
22-23Ala᷊wo'u saranapa apan tawe matutungnga, eteudde wula᷊wanna, sala᷊'a, 
witu'a, atta'a, tima mawira wuṛṛu tima ma'itumma, ṛinone iapaasusi 
ringannu olaanna sulalu᷊mmu putungnga. Wua'udde manga saranapa udde 
ṛinone iapaasusi lai ringanu ua'en lala᷊ghu tadea'u tawe maarantinna lai. 
Anambon saranapa waine apan botongnge matutungnga iapaasusi lai 
ringannu ua'en lala᷊ghu pangangukassa. 
24Su allo appitune i yamiu ṛinone mabbansalla laungngu, wakkute udde i 
yamiu tate maarantinna, wuṛṛu wotongngete sumutta sulalu᷊mmu 
paddasananna.” 

Pattatahia saranapa niaṛṛo 

25 MAWU nabbisara si Musa, 

26“I'o wuṛṛu i Imam Eleazar, suadio'a ringannu manga piaṛṛangnge waine 
wuassu taumatan Israel, ṛinone mandeengngu anambon saranapa niaṛṛo, 
nasutta manga taumata niasametta wuṛṛu winatangnga wawuwunanna. 
27Saranapa niaṛṛo udde ṛinone tahianni yamiu darua apan uasulu᷊ngnga 
anambone; sambageanganna onggola᷊'a su manga tantara apan buatte 
napapangalo, wuṛṛu sambageanganna lai onggola᷊'a su ṛuanganna lambene. 
28Su aonggola apan niṛṛae si Ya'u, MAWU, wuassu wageangngu manga 
tantara udde ṛinone Ta'u anuanna sambau wuassuapan lima ṛasutta – mawae 
wuassu manga taumata nisametta, ara'e lai wuassu sapi, keledai, domba 
wuṛṛu ambinga. 
29Tantila᷊'e udde si Imam Eleazar maola'a sasamba apan niṛṛae si Ya'u, MAWU. 
30Wuassu wageangnge apan nionggola su ṛuangannu Israel, ṛinone i'o 
manganu sambau wuassuapan liman pulo᷊ mawae wuassu manga taumata 
nisametta, aroddi lai wuassu sapi, keledai, domba wuṛṛu ambinga. Tantila᷊'e 
sarangkanambone udde su taumatan Lewi apan uapaduli᷊ Rasang-Ku.” 
31I Musa wuṛṛu i Eleazar na'ola'a ere buatte niparentan MAWU. 
32-35Wali᷊ne wuassuapa apan buatte nianu manga tantara hunan mangitou 
sassane, saranapa niaṛṛo udde sarangkanambone: 675.000 domba wuṛṛu 
ambinga, 72.000 sapi, 61.000 keledai wuṛṛu 32.000 wawine maṛṛuala. 
36-40Sambageanganna wuassu reenganna udde ionggola su tantara ringannu 
anambone indi: 337.500 domba wuṛṛu ambinga, wuṛṛu wuassu reenganna 
udde 675 su waune maola'a aonggola niṛṛae su MAWU; 36.000 sapi, 72 su 
waune aonggola niṛṛa'e su MAWU; 30.500 keledai, 61 maola'a aonggola niṛṛae 
su MAWU; 16.000 wawine maṛṛuala, 32 su atoune maola'a aonggola niṛṛae 
su MAWU. 
41Ana see i Musa nanantillu aonggola niṛṛae udde si Imam Eleazar maola'a 
sasamba su MAWU, ere buatte nirolokku MAWU. 

42-46Wageangngu tumanangnge anambone uasulu᷊ngngu wageangngu 
tantara; 337.500 domba wuṛṛu ambinga, 36.000 sapi, 30.500 keledai wuṛṛu 
16.000 wawine maṛṛuala. 
47Ere buatte nirolokku MAWU, i Musa nanganu sambau wuassu liman pulo᷊ su 
atoune taumata nasametanna wuṛṛu winatangnga papaduli᷊ananna, ana see 
nitantilla su manga taumatan Lewi apan mammanara su Rasannu MAWU. 
48Wua'udde manga piaṛṛangnge apan buatte namiaṛṛa'u tantaran Israel 
sinumaruanna si Musa 
49wuṛṛu nabbalo᷊, “Tuangnga, yami buatte nandeengngu manga tantaran 
kami. Inauranna reenganni mangitou nasuungnga, taweddu sangkatou apan 
nawuli᷊. 
50Ana waugu udde yami nangapidu manga lalo᷊gakka wula᷊wanna, hala᷊ngngu 
ta'iakka, hala᷊ngngu ledda, sinsingnga, ngante-ngante wuṛṛu wule᷊le apan 
buatte nianu sangkatou-sangkatou. Sarangkanambone indi itantiili yami 
su MAWU maola'a sasamba kami, tadea'u i Tou sidutu ualu᷊'adda si yami.” 
51Ana see i Musa wuṛṛu i Imam Eleazar nanengkamma wula᷊wanna udde, 
sarangkanambone buatte niola'a lalo᷊gakka. 
52Aonggolu manga piaṛṛa'u tantara udde awakkanne maranin rua ṛasutta su 
kilone. 
53Arawe manga tantara udde sangkatou-sangkatou buatte nanganu saranapa 
niaṛṛo udde tahuananni mangitou sassane. 
54Ne i Musa wuṛṛu i Imam Eleazar nangapiddu wula᷊wanna udde watukku 
Rasannu MAWU tadea'u MAWU mallu'adda walahannu Israel. 

Reenganna 32 

Manga walahannu Israel su samba'a ra'i Sal᷊ukku Yordan 
(Tah. 3:12-22) 

1Manga ṛuanganni Ruben wuṛṛu i Gad uatahuanna manambo winatangnga. 
Napawe i mangitou naasilo aroddi apiane leta'u Yaezer wuṛṛu leta'u Gilead 
pabbuwunanna winatangnga, 
2i mangitou inaite sinumaruanna si Musa, si Imam Eleazar, wuṛṛu manga 
piaṛṛangnge waine su Israel. 
3-4Unni mangitou, “Leta'u manga soan Atarot, Dibon, Yaezer, Nimra, 
Hesybon, Eleale, Sebam, Nebo wuṛṛu Beon apan niatanaanten taumatan 
Israel ringannu aakkannu MAWU, tumaniten mapia pabbuwunanna 
winatangnga, 
5yami sumala᷊nde tadea'u leta'a udde ionggola si yami maola'a pussa'an kami. 
Ariete mandolokki yami mangingkatta su samba'an Salu᷊kku Yordan.” 
6Sasimbakki Musa, “Ṛatadde i yamiu mappulu matana'a isindi, arawe manga 
taumata sambalahannu inai mapapangalo? 
7Anio i yamiu mammata'utta walahannu Israel inai lumewessa Salu᷊kku 
Yordan wuṛṛu sumutta su wanua apan nionggolu MAWU si mangitou? 
8Manga iamangngu inolaanne aroddi lai, su tempo i ya'u nandolokki 
mangitou watukku Kades-Barnea niapapali᷊ntaddu wanua udde. 
9I mangitou na'omate su wawala᷊nnu Eskol wuṛṛu naasilote lai leta'a udde. 
Arawe su tempo i mangitou nabelengnga, i mangitou namata'utta walahannu 
Israel sumutta watukku wanua apan nionggolu MAWU si mangitou. 
10-11Ne MAWU nasa'ute su tempo udde na'oman sarai i Tou nabbisara, ‘Manga 
taumata udde tawe tumuṛṛutta si Ya'u. Ana waugu udde i Ya'u massalu 
manungku wuassu wallati mangitou apan uukke datua pulo᷊ ire'e su tempo i 
mangitou nanantangngu Mesir, taweddu maasutta watukku wanua apan 
buatte pina'ire-U si Abraham, si Ishak wuṛṛu si Yakub.’ 
12Anambon taumata niaṛṛinoannu ṛuumanna udde tabbene i Kaleb ana'i 
Yefune, taumatan i Kenas, wuṛṛu i Yosua ana'i Nun, ana waugu itarua sidutu 
matuṛṛutta su MAWU. 

13MAWU nasa'u su walahannu Israel na'oman sara i Tou namalan mangitou 
lullallele su wadda'a appatu pulo᷊ su tonnane ala᷊nnune na'oman sara 
anambon taumata apan buatte nilumawangnga si Tou nate abbi. 
14Lumawangnga ere manga iamangngu! I yamiu atonna ammula᷊nnu manga 
taumata marosa apan ma'ola'a asasa'un MAWU nangillembo su walahannu 
Israel! 
15Amungkangngu i yamiu mabbali᷊'a tumali᷊udda MAWU, ne ahewallu 
walahanna indi sarun iwalan Tou lembon mala᷊nnu lai su wadda'a, wuṛṛu ete 
i yamiu nandantan papate si mangitou!” 
16Ana see manga taumatan i Ruben wuṛṛu manga taumatan i Gad udde 
nangundanin i Musa wuṛṛu nabbisara, “Mappianne yami malliu ṛorote 
ma'ola'a tanda'u manga domban kami, wuṛṛu manga soa apan pia 
darandungnge su ana'a wuṛṛu awingngi yami. 
17Yami sarun mandiahite inai mapapangalo suadio'a ringannu manga 
tuṛṛangngi yami. Yami sarun mamiaṛṛa'u pangalo udde wuṛṛu mangapiddi 
mangitou sumutta su wanua apan maola'a pussa'an mangitou. Tantala᷊nna 
udde ana'a wuṛṛu awingngi yami wotongnge matana'a isindi, su manga soa 
pia darandunge, mala᷊nnabba wuassu pangalon tumana'u soa indi. 
18Yami sarun tawe mapule᷊ watukku wale᷊n kami tantala᷊nna taumatan Israel 
taambe naasomba leta'a maola'a pussaane. 
19Yami tawe manengkamma saran addio'a wuassu letai mangitou su 
samba'an Salu᷊kku Yordan, ana waugu buatte nanengkamma wageangngi 
yami isindi, su samba'an da'i Salu᷊kku Yordan.” 
20Sasimbakki Musa, “Amungkangngu i yamiu atonna-tonna nariahite inai 
mapapangalo ana waugu MAWU, 
21wuṛṛu sarangkanambone su wallati yamiu apan botongnge mapapangalo 
lumewesse Salu᷊kku Yordan, wuṛṛu su alu᷊ngngu 
piaṛṛa'u MAWU mallimbuakka si mangitou, 



467 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

22na'oman sara wanua udde sumallunga si Tou, ne i yamiu wotongngete 
mapule᷊, ne i yamiu nali᷊ute wuassu manaranu su saruannu MAWU wuṛṛu su 
saruannu manga uṛṛangngu, wuṛṛu MAWU sarun mangonggolu leta'a su 
samba'an da'i indi maola'a pussaanu. 
23Arawe paanaunge, amungkangngu i yamiu tawe nanipussapa'airenu, i 
yamiu na'ola'a rosa su saruannu MAWU wuṛṛu sarun iṛṛuumanna ana waugu 
rosanu udde. 
24Roote pandarisikku manga soa wuṛṛu manga tanda'u dombanu, wuṛṛu 
imbaṛṛangnga maabuli᷊ manipussa paaire apan buatte pina'iren kamiu udde!” 
25Ana see manga taumatan i Gad wuṛṛu manga taumatan i Ruben nabbisara, 
“Tuangnga, yami sarun tumuṛṛutta sarangkanambone apan irolokki 
Tuangnga. 
26Ana'a awingngi yami wuṛṛu winatangnga sapi see lai domban kami sarun 
matana'a isindi, su manga soan Gilead. 
27Arawe yami indi nariahite inai mapapangalo su alu᷊ngngu piaṛṛa'u MAWU. 
Yami sarun lumewessa Salu᷊kku Yordan wuṛṛu mapapangalo ere buatte 
niapasingkati Tuangnga.” 
28Ne i Musa nangonggolu parenta indi si Imam Eleazar, si Yosua wuṛṛu 
manga piaṛṛa'u Israel, 
29“Amungkangngu manga taumatan i Gad wuṛṛu manga taumatan i Ruben 
maddaringikka parentan MAWU wuṛṛu lumewessa su Salu᷊kku Yordan inai 
mapapangalo, wuṛṛu amungkangngu wuassu sasumbalan mangitou i yamiu 
maapangaṛṛo wanua udde, ne leta'u Gilead ṛinone ionggoli yamiu si 
mangitou maola'a pussa'a mangitou. 
30Arawe amungkangngu i mangitou maddiri lumewessa su Salu᷊kku Yordan 
inai mapapangalo suadio'a ringanni yamiu, ne i mangitou ṛinone 
manengkamma tahia leta'a pussa'a su wanua Kanaan ere lai yamiu.” 

31Sasimbakku manga taumatan i Gad wuṛṛu manga taumatan i Ruben, 
“Tuangnga, yami sarun tumuṛṛutta parentan MAWU. 
32Su alu᷊ngngu piaṛṛa'u MAWU yami sarun lumewessa watukku wanua 
Kanaan inai mapapangalo, arawe antimanna leta'a su samba'an da'in Salu᷊kku 
Yordan indi sidutu maola'a pussa'an kami.” 
33Wua'udde i Musa nanantilla su manga ṛuanganni Gad wuṛṛu i Ruben wuṛṛu 
su sambageanganna ṛuanganni Manasye ahewallu leta'u i Sihon, ratun i 
Amori, wuṛṛu wageangngi Og, ratun Basan, nasutta manga soa wuṛṛu leta'a 
maranine. 
34Ruanganni Gad napararisikku apia soan Dibon, Atarot, Aroër, 
35Atarot-Sofan, Yaezer, Yogbeha, 
36Bet-Nimra, wuṛṛu Bet-Haran eteudde manga soa pia darandungnge wuṛṛu 
maola'a manga tatanda'u domba. 
37Ruanganni Ruben napararisikku apia manga soa Hesybon, Eleale, 
Kiryataim, 
38Nebo, Baal-Meon, wuṛṛu Sebam. Manga soa apan niapararisiki mangitou 
apia udde nihantianni mangitou aranne. 
39Amonanni Makhir, ana'i Manasye, pamangalo'e leta'u Gilead, ana see i tou 
nangaṛṛo wuṛṛu nallimbuakka manga taumatan Amori apan utana'a isudde. 
40Ana waugu udde i Musa nangonggolu leta'u Gilead udde su amonanni 
Makhir, wuṛṛu i mangitou namanuate isudde. 
41I Yair, wuassu ṛuanganni Manasye, namangalo wuṛṛu nangaṛṛo manga pira 
ampungnga ana see nisaggo mangitou “Manga ampungngi Yair”. 
42I Nobah namangalo wuṛṛu nangaṛṛo Kenat suadio'a ringannu manga 
ampungnga maranine, ana see nisaggo Nobah, tumuṛṛuttu aranne sassane. 

Reenganna 33 

Amamatta wuassu Mesir watukku Moab 

1Napawe walahannu Israel nanantangken Mesir, sulalu᷊mmu atokke 
tumuṛṛuttu ṛuangannu sambau-sambau su piaṛṛa'i Musa wuṛṛu i Harun, i 
mangitou niumotongnga si manga pira tampa. 
2MAWU nandolokki Musa niapawoṛṛettu arannu manga tampa apan 
niotonganni mangitou. 
3Walahannu Israel nanantangngu Mesir su allo mapulo᷊ li᷊ma wula᷊nna 
paarorone, massallo napawe Paskah paarorone nali᷊udda. Sulalu᷊mmu 
lu'addu MAWU i mangitou nanantangngu soan Rameses, aellehannu 
walahannu Mesir, 
4apan tantala᷊nna mallabbingngu manga ana'i mangitou pahulu᷊ apan buatte 
nipaten MAWU. Ringannu inolaanna udde, MAWU napali᷊atta'a manungku i 
Tou mattohasanna wuassu manga mongannu Mesir. 
5Napawe walahannu Israel nanantangngu Rameses, i mangitou naddasanna 
su Sukot. 
6Ana see i mangitou inaite apia wuṛṛu naddasante su Etam, su wiwikku 
wadda'a. 
7Wua'isudde i mangitou nabelengnga watukku Pi-Hahirot, su samba'an da'i 
Baal-Zefon, ana see naddasanna maranin Migdol. 
8Wua'udde i mangitou nanantangke Pi-Hahirot, nilumiu tahalo᷊angnga wuṛṛu 
sinumutta su wadda'u Etam; napawe tallute allo u'amatta, i mangitou 
naddasanna su Mara. 
9Isudde i mangitou nanassukku amatanna wuṛṛu naddasanna su Elim; isudde 
pia mapulo᷊ dua ali᷊matan kua'e wuṛṛu pitun pulo᷊ punnu alu kurma. 
10Wua'udde i mangitou nanantangngu Elim wuṛṛu naddasanna maranin 
Eṛṛangngu Suez. 

11-14Wua'udde i mangitou naddasanna su wadda'u Sin, ana see su maranin 
Dofka, wua'udde su Alus, wuṛṛu wua'udde su Rafidim, arawe isudde tawe 
ua'e inumanna. 
15-37Wuassu Rafidim i mangitou nasala᷊ watukku Wowon Hor wuṛṛu 
naddasanna su manga tampa indi: wadda'u Sinai, Kibrot-Taawa, 
“Labbingngu Awawali᷊u”, Hazerot, Ritma, Rimon-Peres, Libna, Risa, 
Kehelata, Wowon Syafer, Harada, Makhelot, Tahat, Tarah, Mitka, Hasmona, 
Moserot, Bene-Yaakan, Hor-Gidgad, Yotbata, Abrona, Ezion-Geber, wadda'u 
Zin, wuṛṛu Wowon Hor, su passarannu leta'u Edom. 
38-39Ringannu parentan MAWU, Imam Harun sinuma'a su Wowon Hor. Isudde 
i tou nate su allo paarorone wula᷊nna ali᷊mane su tonna aiappatu pulo᷊ne 
napawe ṛuangannu Israel nanantangngu Mesir. Su tempo nate, uukki Harun 
123 su tonnane. 
40Tantala᷊nna udde ratun banua Arad, su Leta'u Negeb, Kanaan Timukka, 
naasomba watti'a manungku ṛuangannu Israel tantala᷊nna mattuda watukku 
wanuane. 
41-49Sulalu᷊mmu amatanna Wuassu Wowon Hor su ratakku Moab, taumatan 
Israel naddasanna su manga tampa indi: Zalmona, Funon, Obot, lanna'u 
Abarim su leta'u Moab, Dibon-Gad, Almon-Diblataim, Wowon Abarim 
maranin Wowon Nebo, wuṛṛu su ratakku Moab su wiwikku Salu᷊kku Yordan, 
maranin Soan Yerikho, su wallatu Bet-Yesimot wuṛṛu Wawala᷊nnu Sitim. 

Manga parenta tantal᷊anna taambe nilumewessa Sal᷊ukku Yordan 

50Su ratakku Moab udde, su wiwikku Salu᷊kku Yordan, maranin soan 
Yerikho, MAWU nangonggola si Musa 
51manga parenta indi su walahannu Israel, “Amungkangngu i yamiu 
lumewessa su Salu᷊kku Yordan inai sumutta watukku wanua Kanaan, 
52i yamiu ṛinone mallimbuakka anambon tumana'u wanua udde. Ṛimunsa'e 
anambon paalu᷊anni mangitou wuassu watu wuṛṛu atta'a see lai manga tampa 
patataṛṛamawuanni mangitou. 

53Leta'a udde ṛinone aṛṛoanni yamiu wuṛṛu wanuanni yamiu, ana waugu 
udde Ta'u ionggola si yamiu. 
54Wua'udde ṛinone tahianni yamiu maola'a pussa'a manga ṛuangannu 
ringannu lala᷊nne iundi. Su ṛuanganna apan bahewalla ṛinone lai ionggoli 
yamiu wageangnge apan bahewalla, wuṛṛu su ṛuanganna maradio'a, 
wageangnge lai addio'a. 
55Arawe amungkangngu tumana'u wanua udde tawe limbuaṛṛanni yamiu, 
manga taumata apan sidutu uatana'a isudde sarun mapaasusanu ere anne su 
matanu wuṛṛu ere larangnga su leddanu. Ne ete i mangitou udde mamangalo 
si yamiu. 
56Amungkangngu i yamiu tawe mallimbuakka si mangitou, i Ya'u sarun 
mamate si yamiu ere lai Ta'u niṛṛiinna su saruanni mangitou.” 

Reenganna 34 

Manga passarannu wanua udde 

1-2 MAWU nangonggolu manga parenta indi si Musa hunan balahannu Israel, 
“Tate mala᷊nnu lai yamiu sarun sumutta su wanua Kanaan, wanua apan Ta'u 
ionggola si yamiu maola'a leta'a pussa'a. Indiwe manga passarannu wanuanu 
udde. 
3Su timukka, passaranna udde manattakka wuassu wadda'u Zin rumurukka 
su Edom. Su ra'i passaranna udde manattakka wuassu pentakku timukku 
Tahalo᷊angnga Nate, 
4mabbeṛṛo watukku timukka mattuddan Lala᷊nnu Akrabim wuṛṛu masala᷊ 
watukku Zin maddatingngu Kades-Barnea su timukka. Wua'isudde mabbeṛṛo 
watukku palo᷊nna ma'oman sara Hazar-Adar, wuṛṛu masala᷊ watukku Azmon. 
5Isudde mabbeṛṛo watukku wawala᷊nna su passarannu Mesir wuṛṛu 
muddussa su Tahalo᷊angnga Tangngane. 
6Tahalo᷊angnga Tangngane maola'a passarannu wanuanu su samba'an 
baṛṛatta. 

7Su sawannakka, passaranna udde manattakka wuassu Tahalo᷊angnga 
Tangngane mattudda watukku Wowon Hor 
8wuṛṛu wua'isudde watukku Lala᷊nnu Hamat, ana see masala᷊ watukku Zedad 
9wuṛṛu watukku Zifron wuṛṛu muddussa su Hazar-Enan. 
10Su ra'i passaranna udde manattakka wuassu Hazar-Enan watukku Sefam. 
11Wua'isudde sumossoka watukku Ribla su samba'an da'in Ain, ana see 
masala᷊ watukku manga wuidda su apannu ra'in Danon Galilea, 
12wua'udde watukku timukka su alo᷊'engngu Salu᷊kku Yordan maddatingngu 
Tahalo᷊angnga Nate. Eteudde wanuanu tumuṛṛuttu manga passaranna apan 
uapali᷊wutta.” 
13I Musa nabbisara su walahannu Israel, “Eteudde leta'a apan sarun 
sengkamanni yamiu ringannu iundi, leta'a apan tumuṛṛuttu 
parentan MAWU ṛinone tahianna su ṛuanganna sio mattangnga ṛuangannu su 
walahannu Israel. 
14Manga ṛuanganni Ruben wuṛṛu i Gad wuṛṛu sambageanganna wuassu 
ṛuanganni Manasye buatte nanengkamma wageangngi mangitou, wuṛṛu 
leta'a udde lai buatte nitahia su manga amonanni mangitou. 
15Leta'a pussa'a mangitou udde su samba'an da'in Salu᷊kku Yordan, maranin 
soa Yerikho.” 

Manga piaṛṛa'a apan niapamanara mattahia leta'a udde 

16 MAWU nabbisara si Musa, 
17“Apan mattahia leta'a udde suwallati yamiu eteudde i Imam Eleazar, wuṛṛu 
i Yosua ana'i Nun. 
18Ta'ea'a lai sangkatou piaṛṛa'a wuassu walahanna passambau iapala᷊li᷊ma si 
Eleazar wuṛṛu si Yosua mattahia leta'a udde.” 
19-28Arannu manga taumata udde eteudde: 

Ṛuanganna Piaṛa'a 

I Yuda i Kaleb ana'i Yefune 

I Simeon i Samuel ana'i Amihud 

I Benyamin i Elidad ana'i Kislon 

I Dan i Buki ana'i Yogli 

I Manasye i Haniel ana'i Efod 

I Efraim i Kemuel ana'i Siftan 

I Zebulon i Elisafan ana'i Parnah 

I Isakhar i Paltiel ana'i Azan 

I Asyer i Ahihud ana'i Selomi 

I Naftali i Pedael ana'i Amihud 

29Eteudde arannu manga taumata apan nirolokku MAWU niapatahia leta'a 
pussa'a su balahannu Israel su Kanaan. 

Reenganna 35 

Manga soan taumatan Lewi 

1Su ratakku Moab, su wiwikku Salu᷊kku Yordan, maranin soan 
Yerikho, MAWU nabbisara si Musa, 
2“Walo᷊a'a su walahannu Israel manungku wuassu leta'a pussa'a apan sarun 
sengkamanni mangitou, manga pira soane ringannu wadda'u nannalo᷊ 
maranine ṛinone ionggoli mangitou su taumatan Lewi tadea'u i mangitou 
wotongnge matana'a isudde. 
3Manga soa udde mabbali᷊ pussa'an taumatan Lewi maola'a tampaa 
tatanaanni mangitou. Wadda'u nannalo᷊ maranine udde maola'a wiakku 
winatangnga papaduli᷊annanni mangitou. 

4Wadda'u nannalo᷊ udde ahewalle 450 su meterene uawannada watukku 
ala᷊wo'u tampa, niuuṛṛanna wuassu darandungu soa. 
5Nariaddi wageangngu taumatan Lewi letangnge uataṛṛa wu'u appata, 
uuṛṛanne 900 su meterene su alo᷊'engngu sandiṛṛanne. 
6Su taumatan Lewi yamiu ṛinone mangonggolu annumma soa pattillumanna 
maola'a tampa tatala᷊ngannu manga taumata apan ringannu tawe 
nipatatudda buatte namate taumata waine. Wali᷊ne wua'udde lai taumatan 
Lewi ṛinone onggola᷊nnu appatu pulo᷊ dua soa waine lai 
7ringannu wadda'u nannalo᷊ne. Nariaddi sarangkanambone pia appatu pulo᷊ 
ualu᷊ soa taumatan Lewi. 
8Reengannu manga soan Lewi sulalu᷊mmu wageangngu sambau-sambau 
ṛuangannu Israel ṛinone itantunna tumuṛṛutu anambon soa wuṛṛu ahewallu 
leta'a udde.” 

Manga soa pattillummanna 
(Tah. 19:1-13; Yos. 20:1-9) 

9 MAWU nandolokki Musa 
10niapawalo᷊ su walahannu Israel manga wisara indi, “Napawe i yamiu buatte 
nilumewessa Salu᷊kku Yordan wuṛṛu sumuttate su wanua Kanaan, 
11i yamiu ṛinone manantunnu manga pattillindumanna, tadea'u manga 
taumata apan ringannu tawe nipattatudda namate taumata waine, 
wotongnge tumala᷊ngnga isudde. 
12Su manga soa udde taumata sarun matammuda wuassu manga tuṛṛangngu 
taumata nipate apan ma'apulu mabbali᷊ssa. Ana waugu taumata apan 
niansilanna namate taumata waine tawe wotongnge pateanna 
amungkangngu hattone taambe niparikisanna su mallaṛṛuungngu 
awada'alla. 
13Tantuna'e annumma soa pattillindumanna, 
14tatallu su samba'an da'i Salu᷊kku Yordan wuṛṛu tatallu lai su leta'u Kanaan. 

15Annumma soa udde mabbali᷊ soa pattillindummanni yamiu, taumatan 
Israel, wuṛṛu su taumata raho ara'e apan uatana'a suwallati yamiu. Isai-sai 
apan buatte namate taumata waine ringannu tawe nipattatudda, wotongnge 
tumala᷊ngngu watanganne suwallatu sambau soa udde. 
16-18Arawe amungkangngu sangkatou nappaattu ahidda atta'a ara'e watu 
ara'e alu ipamate taumata waine, taumata udde taṛṛa pate; i tou nassala᷊ 
wuṛṛu ṛinone iṛṛuumanna pateanna. 
19Manga tuṛṛangnga maranine wuassu taumata apan nipate udde wotongnge 
mapaamattu ṛuumanna pateanna udde. Amungkangngu i tou nasangkala 
iapa namate udde, i tou wotongnge mamate taumata udde. 
20Amungkangngu sangkatou maddantinnu taumata waine, ana see namate 
taumata udde ringannu niwala᷊tta ara'e nanuntungngu sambau saranapa si 
tou, 
21ara'e nango'a taumata udde, ne taumata udde taṛṛa pate; i tou nassala᷊ 
wuṛṛu ṛinone iṛṛuumanna pateanna. Manga tuṛṛangnge marani wuassu 
taumata apan niapate udde wotongnge mapaamattu ṛuumannu pamamate 
udde. Amungkangngu i tou naasangkala taṛṛa pate udde, i tou wotongnge 
mamate taumata udde. 
22Arawe wotongnge mariaddi sangkatou ringannu tawe nipattatudda namate 
taumata waine apan tawe ipaddantinne, tanne ringannu namala᷊ttu taumata 
udde ara'e ringannu nanuntungngu sambau saranapa si tou. 
23Ara'e wotongnge mariaddi sangkatou ringannu tawe naasilo, nangema'u 
sambau watu na'oman sara taumata waine nate arawe taumata udde wali᷊ne 
seenne, wuṛṛu i tou tawe pandumma lai mandale᷊o taumata udde. 
24Sulalu᷊mmu manga hatto ereudde ammula᷊nnu ṛuanganna ṛinone 
makkungngu taumata apan buatte namate, wuṛṛu taumata apan maapulu 
mabbali᷊ssa papaten taumata apan natete. 
25-28Ammula᷊nnu ṛuanganna ṛinone manamba'a taumata apan buatte namate 
ringannu tawe nipattatudda su saruannu wawansagu manga tuṛṛangngu 

apan nipate. Taumata udde ṛinone iapidda apia watukku soa 
pattillindumanne, su tampa i tou tinumala᷊ngngu watanganne. I tou ṛinone 
matanaa isudde ma'oman sara taumata apan su tempo udde nabbali᷊ Imam 
Bahewalla natete; wua'udde i tou wotongngete mapule᷊ watukku ampungnga 
atatanaanne. Arawe amungkangngu i tou nate su soa pattillindumanna su 
tampa i tou tinumala᷊ngngu watanganne, ana see niasangkala᷊nna wuṛṛu 
nipaten tuṛṛangngu taumata apan natete, ne ola'u pabbawali᷊ssa udde 
wali᷊newe pamamate. 
29Manga atoranna udde hunane si yamiu wuṛṛu su papapulunnu, su ala᷊wo'u 
tampa i yamiu uatana'a. 
30Sulalu᷊mmu hatton pamamate, taumata apan niansila᷊nna namate, tumba'u 
wotongnge iapaasala᷊ wuṛṛu iṛṛuumanna pateanna amungkangngu inolaanna 
udde wotongnge iapasingkatu ruan katou matatiala ara'e nilumebbe. 
Sangkatou matatiala taambe apangimananna manungku aansilla udde 
atonna. 
31Sangkatou taṛṛa pate ṛinone iṛṛuumanna pateanna. I tou tawe wotongnge 
maawaekka ṛuumanna udde ringannu roitta. 
32Amungkangngu pia sangkatou tinumala᷊ngnga watukku sambau soa 
pattillindumanna, imbaṛṛangnga mamalan tou mangonggolu roitta tadea'u i 
tou mapule᷊ su wale᷊ne tantala᷊nna Imam Bahewalla taambe nate. 
33Amungkangngu inolaanni yamiu aroddi, yamiu mandale᷊o leta'a apan 
wawanuanni yamiu. Pamamate maala᷊le᷊o wanua; nariaddi tawe dala᷊nne 
waine ipamaresi wanua udde tumba'u ringannu manawutta niawan taṛṛa 
pate udde. 
34Ariewe mandale᷊o leta'a apan wawanuanni yamiu, ana waugu ete i 
Ya'u MAWU, wuṛṛu i Ya'u uatana'a su pattangngannu walahannu Israel.” 

Reenganna 36 

Wageangngu manga wawine apan buatte na'awingnga 

1Manga tembonannu amonanna sulalu᷊mmu amonanni Gilead, ana'i Makhir, 
eteudde pulunni Manasye, ana'i Yusuf, inaite sinumaruanna si Musa wuṛṛu 
manga piaṛṛangnge waine. 
2Unni mangitou, “MAWU nandolokki yamiu niapatahia leta'a udde su 
taumatan Israel ringannu lala᷊nne ia'undi. I Tou lai nandolokki yamiu 
nangonggolu leta'a pussa'an tuṛṛangngi Zelafehad su ala᷊ṛṛanangnge wawine. 
3Arawe ṛinone naunganna manungku napawe i mangitou ma'awingnga 
ringannu sangkatou esakka wuassu ṛuanganna waine, leta'i mangitou 
manawo su lima ṛuanganna udde. Ringannu aroddi leta'a apan buatte 
nitantunna maola'a wageangnge yami sarun mahaingnga. 
4Sulalu᷊mmu Tonna Pamamelenganna, su tempon anambon darotongnga 
apan buatte niwalu᷊'a iapawelengnga su tatahuanne paarorone, leta'u manga 
ana'i Zelafehad wawine udde sidutu sarun maola'a pussa'an manga awingngi 
mangitou, na'oman sara ṛuanganni yami niahaingannu leta'a udde.” 
5Ana see i Musa namasingkatta su walahannu Israel parenta indi 
wuassu MAWU, “Wisara manga taumata papapulunni Yusuf udde atonna, 
6wuṛṛu ana waugu udde MAWU nabbisara manga ana'i Zelafehad wawine 
wotongnge ma'awingngi sai-sai apan ipaapulun mangitou, sawali᷊ate 
ṛuanganne uasulu᷊ngngi mangitou. 
7Leta'a pussa'a suapan taumatan Israel sidutu maola'a wageangngu 
ṛuanganne. 
8Suapan bawine apan uatahuanna leta'a pussa'a suwallatu sambau 
ṛuanganna su lalummu walahannu Israel, ṛinone ma'awingngu taumata 
sulalu᷊mmu ṛuanganna udde lai. Ringannu aroddi suapan taumatan Israel 
sarun maatahuanna leta'a pussa'an iupungngu ala᷊monane, 
9na'oman sara leta'a pussa'a udde tawe ma'ingkatta wuassu ṛuanganna 
sambau watukku ṛuanganna waine. Suapan ṛuangannu walahannu Israel 
sidutu sarun maatahuanna leta'a pussaane sassane.” 

10-11Nariaddi uasulu᷊ngngu parentan MAWU si Musa, siri lima ana'i Zelafehad 
wawine udde, eteudde i Mahla, i Tirza, i Hogla, i Milka wuṛṛu i Noa 
na'awingngu manga taumata apan ta'e tuṛṛangnga wuassu iamangnge. 
12I mangitou na'awingngu manga taumata wuassu manga ṛuanganna 
sulalu᷊mmu ṛuanganni Manasye, ana'i Yusuf. Ringannu aroddi leta'a pussa'a 
mangitou sidutu maola'a pussa'a ṛuangannu walahannu iamangngi 
mangitou. 
13Eteudde manga atoranna wuṛṛu manga tita apan nionggolu MAWU su 
walahannu Israel si Musa, su tempo walahannu Israel uatana'a su ratakku 
Moab su wiwikku Salu᷊kku Yordan maranin Soan Yerikho. 

Tahiul᷊e 

Tahiul᷊e 1 

Panattaṛṛanne 

1Wuke indi lalo᷊ṛṛoannu manga wisara apan niapasingkati Musa su 
walahannu Israel su tempo i mangitou uatana'a su wadda'a su Wawala᷊nnu 
Yordan. Wawala᷊nne udde addone su samba'an ra'in Salu᷊kku Yordan, 
maranin soa Suf, suwallatu soa Paran wuṛṛu su samba'ane, wuṛṛu manga soa 
Tofel, Laban, Hazerot wuṛṛu Di-Zahab su samba'ane waine.  

(2Wuassu Wowon Sinai maddatingngu Kades-Barnea sumabbi wageangngu 
panenteannu Edom, amatanne mapulo᷊ assa su allone ala᷊nnune.) 
3Su allo paarorone wula᷊nna mappulo᷊ assane sulalu᷊mmu tonna aiappatu 
pulo᷊ne napawe i mangitou buatte nanantangngu Mesir, i Musa 
namasingkatta su walahanne udde sarangkanambone apan 
nirolokku MAWU iapawalo᷊ si mangitou. 
4Udde nariaddi napawe i Musa mamaddon Sihon, ratun taumatan Amori, 
apan uaparenta su soa Hesybon, wuṛṛu Og, ratun Basan, apan uaparenta su 
manga soa Asytarot wuṛṛu Edrei. 
5Nariaddi, su samba'an ra'in Yordan su wageangngu leta'u Moab, i Musa su 
paarorone nanala᷊'a manga tita wuṛṛu manga parentan MAWU. Unni Musa, 
6“Su tempo i ite su Wowon Sinai, MAWU Ruatan kite nabbisara, ‘i yamiu 
mala᷊nnute uatana'a su wowone indi. 
7Orassa indi hohaṛṛa'e paddasanannu wuṛṛu roote watukku wageangngu 
panenteannu taumatan Amori wuṛṛu su ahewallu wageangngu leta'a 
maranine, eteudde Wawala᷊nnu Yordan, wageangngu wuidda wuṛṛu leta'a 
ratakke, wageangngu leta'a su samba'an timukka wuṛṛu su apannu 
Tahalo᷊angngu Tangngane. Inaite pamanua su leta'u Kanaan wuṛṛu 
Panenteannu Libanon maddatingngu salu᷊kka wahewalla Efrat. 

8I Ya'u, MAWU, buatte naddiandin ahewallu leta'a udde su ala᷊monanu i 
Abraham, i Ishak wuṛṛu i Yakub see lai papapulunni mangitou. Nariaddi 
roote pamanua su leta'a udde.’ ” 

I Musa napatentegu manga mallaṛṛuungnga 
(Sab. 18:13-27) 

9I Musa nabbisara su walahanna udde, “Su tempo i ite uatana'a su Wowon 
Sinai, i ya'u nabbisara si yamiu; Manara ipamiaṛṛa'i yamiu tumaniten 
mawakkatta si ya'u. I ya'u tawe maapamanara sassane, ana waugu 
10MAWU Ruatanu buatte na'ola'a reengannu a'atambana anambone ere 
anumpitanna su langitta. 
11Antimanna MAWU, Ruatan iupungngu ala᷊monanu sidutu mannamba 
anambonu ma'oman sara paasaṛṛiwu lappuanna anambone, wuṛṛu ma'ola'a 
si yamiu walahanna apan ala ere lai buatte nipa'ire-Ne! 
12Arawe ereapa wotongnge i ya'u sassane mamasanna manara apan 
mawakkata su ipanginsue anambon hattonu? 
13Pamilete wuassu apan ruanganna manga pira esakka apan pande, piate 
asingkatta su manara wuṛṛu pia pasasunna, tadea'u i ya'u mapatenegi 
mangitou iapapiaṛṛa'a si yamiu. 
14Darorongnga udde ṛinone sengkamanni yamiu ringannu mapia. 
15Ana waugu udde suwallatu manga piaṛṛa'anga apan nipilen kamiu, manga 
piran katou apan pande, pia asingkatta su manara, ta'u anuanna wuṛṛu ta'u 
itenega maola'a tembonanni yamiu. Siri pira olaanna piaṛṛa'u saṛṛiwu su 
atoune, wuṛṛu ingana'a waine maṛṛasutta su atoune, su liman pulo᷊ su atoune, 
wuṛṛu su mapulo᷊ su atoune. I ya'u lai mapatenegu manga piaṛṛangnge waine 
iapalu᷊'adda manga ṛuangannu. 
16Su tempo udde i ya'u nangatokki mangitou arendi: Paatutuṛṛe manga 
pabbawawulo᷊ apan lumapputa suwallatu walahannu. Onggole᷊ten laṛṛawessa 
apan matuli᷊dda, mawae sulalu᷊mmu hatto ringannu taumata sambalahannu 
ara'e ringannu taumata raho apan uatana'a suwallati yamiu. 

17Makkawessa arie mangempen samba'a; suapan taumata ṛinone parikisanni 
yamiu ringannu olangnge apan uasulu᷊ngnga, ringannu tawe mamile taumata 
udde. Arie pa'ata'utta su saruanni sai-sai, ana waugu laṛṛawessa apan niola'i 
yamiu udde darantane wuassu Ruata. Amungkangngu sambau hatto 
tumaniten masahadda si'o, apira'e ringang-Ku, tadea'u i ya'u wotongnge 
makkawessa. 
18Su tempo udde lai ya'u mangonggolu manga tatantiro si yamiu su ola'u 
manga manara wali᷊ne apan ṛinone olaanni yamiu.” 

Matataṛṛaso'o nirolokka wuassu Kades-Barnea 
(Reg. 13:1-33) 

19“Ana see uasulu᷊ngngu parentan MAWU Ruatan kite, i ite manantangngu 
Wowon Sinai wuṛṛu umamatta sumabbi wadda'a apan mala᷊langnga wuṛṛu 
masahadda mattuddan wageangngu panenteannu taumatan Amori. Su 
tempo i ite na'omate su Kades-Barnea, 
20-21i ya'u nabbisara: Orassa indi yamiu na'omate su wageangngu 
panenteannu taumatan Amori, leta'a apan nionggolu MAWU Ruatan kite 
wuṛṛu Ruata iupungngu ala᷊monan kite. Pa'ellega, su saruannu uawannadda 
leta'a udde. Roote pamanua ere buatte nirolokku MAWU. Imbaṛṛangnga 
mapapaddua ara'e mata'utta. 
22Arawe i yamiu nirumanta ringangku wuṛṛu nabbisara, ‘Mappianne i ite 
mandolokku siri pira taumata iapali᷊u ṛoro si ite iapaparikissa wanua udde, 
tadea'u i mangitou mamasingkatta si ite lala᷊nna suapa apan ṛinone amatanni 
ite wuṛṛu ereapa manga soa apan rantanni ite.’ 
23Darorongnga udde nitarimma'u, ana waugu udde i ya'u mamile siri mapulo᷊ 
dua sangkatou wuassu sambau ṛuanganna. 
24I mangitou niumamatta su wageangngu panenteanna udde araune ere su 
Wawala᷊nnu Eskol, ana see namali᷊ntaddu leta'a udde. 
25Wua'udde i mangitou nabelengnga ringanni ite nangapiddu manga wuan 
aaluanna apan niasombanganni mangitou poiaroddi wuṛṛu mabbalo᷊ 

manungku wanua apan ionggolu MAWU Ruatan kite udde tumaniten 
masuwukka. 
26Arawe i yamiu nilumawangnga parentan MAWU Ruatanu wuṛṛu maddiri 
sumutta su wanua udde. 
27I yamiu sussamboṛṛe arendi, ‘MAWU maddantinni ite. Ne i Tou nangapiddi 
ite sinumabbangnga wuassu Mesir tadea'u manantilli ite sulalu᷊mmu liman 
taumatan Amori tadea'u i mangitou mamate si ite. 
28Nariaddi, ipa'ura i ite mai poiaroddi? Manga taumata apan nirolokki ite 
poiaroddi ewe'e naata'utta si ite ringannu nabbalo᷊ manungku walahanna 
udde mattohasanna wuṛṛu mabbaṛṛanianna wuassi ite, wuṛṛu manungku i 
mangitou uatana'a su manga soa pia darandungnge atanggakke sara langitta. 
I mangitou naasilo wawalla poiaroddi!’ 
29Arawe i ya'u nabbisara: Imbaṛṛangnga mata'uttu manga taumata udde. 
30MAWU Ruatanu sarun mamiaṛṛa'i yamiu wuṛṛu mangehetta si yamiu ere lai 
buatte niapendamanni yamiu sassane su Mesir, 
31wuṛṛu su wadda'a. I yamiu naasilo ereapa MAWU Ruatanu nangapiddi 
yamiu ringannu sala᷊matta su alo᷊'engngu amatanna udde naddatingngu 
tampa indi, tawe paddaṛṛalanne naali᷊hidda sangkatou iamangnga uasalu᷊ru 
anangnge. 
32Arawe salaiwe i ya'u buatte nabbisara aroddi, yamiu lai taambe 
mangimanna MAWU Ruatanu, 
33apan u'amatta su saruannu maddea'a tampan paddasananni yamiu. I Tou 
mammantingiddu lala᷊nna si yamiu su tempo ṛabbi sulalu᷊mmu pali᷊aṛṛannu 
putungnga wuṛṛu su tempo allo sulalu᷊mmu pali᷊aṛṛannu winabbawa.” 

MAWU nakkuumannu Israel 
(Reg. 14:20-45) 

34“MAWU naaringikka sasali᷊omannu ana see nabbali᷊ nasa'u. I Tou nassalu, 

35‘Tawe saran sangkatou wuassu ammula᷊nnu taumata indi apan maasutta su 
wanua masuwukka apan Ta'u pina'ire su iupungngu ala᷊monanu. 
36Tumba'u i Kaleb, ana'i Yefune sarun maasutta, ana waugu i tou sidutu 
matuṛṛutta si Ya'u. Si Kaleb wuṛṛu papapulunne sarun Ta'u onggola᷊nnu 
wanua apan buatte niamatanne udde.’ 
37I yamiu lai naaola'a MAWU nasa'u si ya'u wuṛṛu nabbisara, ‘Musa, i'o lai 
sarun tawe maasutta su wanua udde. 
38Arawe paatana'a naungngu masasumbalanu, i Yosua ana'i Nun. Ete i tou 
apan sarun mamiaṛṛa'u Israel mangaṛṛo leta'a udde.’ 
39Ana see MAWU nabbisara si ite sarangkanambone, ‘Manga anangngu ta'e 
maradio'a wagga mapaddaṛṛalan suapa mapia wuṛṛu suapa lale᷊o, ala᷊ṛṛana'a 
apan tumuṛṛuttu wisaranu sarun sametannu manga seennu, ete si mangitou 
Ta'u ionggola leta'a udde, wuṛṛu i mangitou sarun matana'a su leta'a udde. 
40Arawe i yamiu, pabelengke watukku wadda'a sumabbi lala᷊nna mattudan 
Eṛṛesannu Akaba.’ 
41I yamiu sinumimbakka, ‘Musa, yami buatte na'ola'a rosa su 
saruannu MAWU. Arawe orassa indi yami ma'apulu inai mapapangalo ere 
buatte nirolokku MAWU Ruatan kite.’ Ana see sangkatou-sangkatou suwallati 
yamiu nandiahite inai mapapangalo, ringannu antimma manungku ringannu 
mamangalo wageangngu leta'u panenteanna udde manara maṛṛanna. 
42Arawe MAWU nabbisara si ya'u, ‘Arie iwalanu i mangitou mapapangalo, 
ana waugu i ya'u tawe rumandinganna si mangitou, wuṛṛu i mangitou sarun 
iawaddon seetti mangitou.’ 
43I ya'u mamasingkatta si yamiu wisaran MAWU, arawe i yamiu maddiri 
maddaringikka. I yamiu mannala᷊re parentan MAWU, wuṛṛu ringannu 
mawunga inai watukku wageangngu leta'u penenteanna udde. 
44Ana see manga taumatan Amori apan uatana'a su wageangngu leta'u 
panenteanna udde sinumabbangnga nandoappa si yamiu. I mangitou 



484 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

tumaniten manambo, naali᷊hidda ammula᷊nnu attimpua. I mangitou 
nangenggenna si yamiu araune sara Horma, ana see namaddon kamiu su 
wageangngu leta'u panenteannu Edom. 
45Wua'udde i yamiu nabelengnga wuṛṛu sinumala᷊nde su MAWU maiontolla, 
arawe i Tou maddiri maddaringikka ara'e ma'ellega si yamiu.” 

Manga tonna su wadda'a 

46“Wua'udde i ite natana'e su Kades tumaniten mala᷊nnu. 

Tahiul᷊e 2 

1Panginsueanne i ite nabelengnga su wadda'a sinumabbi lala᷊nna apan 
mattuddan Eṛṛesannu Akaba, ere buatte nirolokku MAWU. Mala᷊nnu i ite 
mammali᷊ntaddu wageangngu panenteannu Edom. 
2Ana see MAWU nabbisara si ya'u 
3manungku mala᷊nnute i ite mammali᷊ntaddu wageangngu leta'a udde. 
Nariaddi i ite ṛinone watukku sawannakka. 
4Wua'udde i ya'u nirolokku MAWU niapaonggolu manga tatantiro indi si 
yamiu, ‘Tate mala᷊nnu lai yamiu sumuttate su wanua Edom, wageangngu 
leta'u manga tuṛṛangngu, papapulunni Esau. I mangitou sarun mata'utti 
yamiu, 
5arawe i yamiu tawe wotongnge mamangalo si mangitou, ana waugu wuassu 
leta'i mangitou sara sarang kadio'a lai tawe Ta'u ionggola si yamiu, ana 
waugu wageangngu leta'u Edom buatte Ta'u nionggola su papapulunni Esau. 
6I yamiu wotongnge mamalli anna wuṛṛu ua'e wuassi mangitou.’ 
7Paanaungete ereapa MAWU Ruatanu buatte nangala᷊matta si yamiu su 
ala᷊wo'u manaran kamiu. I Tou nappadduli᷊ tantala᷊nna mammali᷊ntaddu 
wadda'a apan mala᷊langnga indi. I Tou ualu᷊'adda si yamiu ala᷊nnune appatu 
pulo᷊ su tonnane indi, wuṛṛu nangonggolu saranapa apan pappandumanni 
yamiu. 

8Wua'udde i ite nanassukku amatanna, nanantangngu lala᷊nna apan sumabbi 
manga soan Elat wuṛṛu Ezion-Geber mattudan watukku Tahalo᷊angnga Nate, 
ana see mabbeṛṛo watukku lawassiitta mattuddan wadda'u Moab. 
9MAWU nabbisara si ya'u, ‘Taumatan Moab papapulunni Lot, imabaṛṛangnga 
i yamiu manala᷊wa'a si mangitou. Imbaṛṛangnga lai mamangalo si mangitou. 
Wanua Ar buatte Ta'u nionggola si mangitou wuṛṛu wuassu leta'i mangitou 
sarang kadio'a lai tawe Ta'u ionggola si yamiu.’ ” 
10(Dorone Ar wawanuannu taumatan Emim. I mangitou wahahewalla 
wa'ikke, nassulu᷊ngngu taumatan Enak, wuṛṛu lai walahannu wawalla. 
11Ere lai taumatan Enak, i mangitou lai isassago taumatan Refaim, arawe i 
mangitou nisaagon taumatan Moab aranne taumatan Emim. 
12Dorone taumatan Hori uatana'a su Edom, arawe nilimbuaṛṛanna wuṛṛu 
nipaten papapulunni Esau, apan sali᷊mmurine namanua su leta'i mangitou; 
aroddi lai walahannu Israel apan sali᷊mmurine nallimbuakka manga seenne 
wuassu leta'a apan nionggolu MAWU si mangitou.) 
13“Wua'udde i ite nalliute Salu᷊kku Zered ere buatte nirolokku MAWU si ite. 
14Udde nariaddi tallun pulo᷊ ualu᷊ su tonnane napawe i ite nanatangngu 
Kades-Barnea. Anambon tantara wuassu su tempo udde natte ere buatte 
niwalo᷊n MAWU. 
15MAWU sidutu lullawangnga si mangitou na'oman sara i mangitou 
sarangkanambone nate. 
16Napawe i mangitou sarangkanambone natete, 
17MAWU nabbisara si ite, 
18‘Allo indi yamiu umamatta su wageangngu leta'u Moab, sumabbi wanua 
Ar. 
19Ne i yamiu na'omate maranin leta'u taumatan Amon, papapulunni Lot. 
Imbaṛṛangnga manala᷊sa'i mangitou ara'e mamangalo si mangitou, ana 

waugu wuassu leta'a apan buatte Ta'u nionggola si mangitou, sarang kadio'a 
tawe Ta'u ionggola si yamiu.’ ” 

(20Wageangngu leta'a udde lai tinumelengnga aranne wanua Refaim, arannu 
walahanna apan dorone uatana'a isudde; ṛatangannu taumatan Amon i 
mangitou nisaggo taumatan Zamzumim. 
21Ere lai taumatan Enak, i mangitou wahahewalla wa'ikke. I mangitou 
matohassa, wuṛṛu reenganne manambo. Arawe MAWU namate si mangitou, 
na'oman sara taumatan Amon naapangaṛṛo leta'a udde, wuṛṛu namanuate 
isudde. 
22Aroddi lai niola'u MAWU su taumatan Edom, papapulunni Esau, apan 
uawanua su wageangngu leta'u panenteannu Edom. MAWU namate taumatan 
Hori, na'oman sara taumatan Edom nangaṛṛo leta'a udde wuṛṛu nangintaṛṛo 
isudde, ana see namanuate isudde naddatingngu orassa indi. 
23Leta'a su alo᷊'engngu Tahalo᷊angngu Tangngane wawanuannu manga 
taumata wuassu taṛṛanusan Kreta. I mangitou buatte namate taumatan Awi, 
tumana'u leta'a udde tutune, ana see natana'a su leta'a udde naddatingngu 
timukka araune sara soa Gaza.) 
24“Napawe i ite buatte sinumabbi leta'u Moab, MAWU nabbisara si ite; ‘Orassa 
indi roote i yamiu lumiu Salu᷊kku Arnon. I Ya'u sarun manantilli Sihon si 
yamiu, ratun Amori apan uaparenta su Hesybon, suadio'a ringannu wanuane. 
Pangaloite i tou, ana see atana'ete letangnge. 
25Manattakka allo udde i Ya'u sarun ma'ola'a si yamiu ia'ata'uttu manga 
walahanna su ala᷊wo'u tampa. Suapan taumata sarun mangiladdu atata'utta 
napawe maaringikka su ola'i yamiu.’ ” 

Israel namaddon Datun Sihon 
(Reg. 21:21-30) 

26“Wua'udde i ya'u nandolokku daroloṛṛanna wuassu wadda'u Kedemot inai 
ringanni Ratu Sihon wuassu Hesybon iapapasingkattu darorongngu 
paddarame indi; 

27‘Wala'awe yami sumabbi wanuan Tuangku. Yami tawe umotongnga wuṛṛu 
tawe sumewadda wuassu lala᷊nna wahewalla. 
28Yami sarun mamaekka anna apan anananni yami wuṛṛu ua'e apan 
inumanni. Yami tumba'u mappandumma sumabbi su wanua indi, 
29ma'oman sara yami lumewessa Salu᷊kku Yordan inai sumutta watukku 
wanua apan nionggolu MAWU Ruatan kami si yami. Papapulunni Esau apan 
uatana'a su Edom wuṛṛu taumatan Moab apan uatana'a su Ar buatte lai 
namalan kami sumabbi leta'i mangitou.’ 
30Arawe i Ratu Sihon tawe namalan kite sumabbi wanuane 
udde. MAWU Ruatanu napa'aattiku naungnge wuṛṛu mappandumma tadea'u 
i ite wotongnge mamaddon i tou. Wageangngu letangnge ta'e datanaanni ite 
naddatingngu orassa indi. 
31Wua'udde MAWU nabbisara si ya'u, ‘I Ratu Sihon wuṛṛu wanuane Ta'u 
itantilla si yamiu; anute wuṛṛu atana'e su wanua udde.’ 
32Ne i Sihon nirumantate ringannu anambon tantarane inai mamangalo si ite 
maranin soan Yahas. 
33Arawe MAWU Ruatan kite nanantilli tou si ite, ana see i ite namaddon tou 
suadio'a ringannu ala᷊ṛṛanangnge wuṛṛu anambon tantarane. 
34Su tempo udde lai i ite nangaṛṛo wuṛṛu naṛṛimunsa'a anambon soa, wuṛṛu 
namate anambon tumanangnge, esakka, wawine wuṛṛu ala᷊ṛṛana'a. Taweddu 
niwala ta'e wiakka. 
35I ite nanganu winatangngi mangitou wuṛṛu manga soane niaṛṛon kite. 
36Ringannu tulu᷊ngannu MAWU, i ite wotongnge naapangaṛṛo anambon soa 
udde, manatakka wuassu Aroër, su pentakku Wawala᷊nnu Arnon, wuṛṛu soa 
su pattangngannu wawala᷊nna udde, maddatingngu wageangngu leta'u 
Gilead. Tawe soa apan darandungnge matohassa si ite. 

37Arawe i ite tawe nangundanin wageangngu leta'u taumatan Amon ara'e su 
wiwikku Salu᷊kku Yabok ara'e manga soa su wageangngu panenteanna ara'e 
ala᷊wo'u tampa waine apan isassingaddu MAWU Ruata si ite.” 

Tahiul᷊e 3 

Israel namaddon Datun Og 
(Reg. 21:31-35) 

1“Wua'udde i ite inaite watukku sawannaka mattuddan bageangngu leta'u 
Basan. I Og, ratun Basan inaite lai ringannu anambon tantarane mamangalo 
si ite maranin soan Edrei. 
2Arawe MAWU nabbisara si ya'u, ‘Arie pa'ata'utti tou, Musa. I Ya'u sarun 
manantilli tou, tantarane wuṛṛu ahewallu wageangngu letangnge si'o. Ola'e i 
tou ere lai buatte Ta'u niola'a si Sihon, ratun Amori apan uaparenta su 
Hesybon.’ 
3Nariaddi MAWU Ruatan kite lai nanantilli Ratu Og wuṛṛu tumanangnge si 
ite, wuṛṛu i mangitou sarangkanambone niawaddang kite. 
4Su tempo udde i ite naapangaṛṛo anambon soane, tawe saran ambau apan 
natantangnga. Sarangkanambone annumu pulo᷊ soa apan niaaṛṛo su ahewallu 
wageangngu leta'u Argob, apan paparentanni Ratu Og wuassu Basan. 
5Anambon soa udde nitohassu manga darandungnga apan matanggakka, 
manga ngarane wuṛṛu manga papale᷊ ngara ipaṛṛuuddu manga ngara udde. 
Wali᷊ne wua'udde lai manambo soa waine apan tawe darandungnge. 
6Anambon soa udde nihohakki ite, wuṛṛu anambon taumata esakka, wawine 
wuṛṛu ala᷊ṛṛana'i mangitou nipaten kite, ere lai niola'i ite su manga soan Datu 
Sihon wuassu Hesybon. 
7Winatangnga papaduli᷊ananni mangitou anuanni ite wuṛṛu manga soa udde 
niaṛṛong kite saranapane. 

8Su tempo udde i ite nanganu wuassu ruang katou ratun Amori udde leta'a 
su samba'a da'in Salu᷊kku Yordan wuṛṛu Salu᷊kku Arnon maddatingngu 
Wowon Hermon. 
9(Wowon Hermon isassago Siryon ṛatangannu taumatan Sidon, wuṛṛu Senir 
unnu taumatan Amori.) 
10I ite nanganu ahewallu wageangngu leta'i Ratu Og wuassu Basan: manga 
soane su wuidda, wuṛṛu wageangngu leta'u Gilead wuṛṛu Basan, masala᷊ 
watukku ra'i araune sara soa Salkha wuṛṛu Edrei.” 
11(I Ratu Og uddewe taumatan Refaim panginsueanne. Wasungnge biola'a 
wuassu watu, alo᷊'engnge appata su meterene wuṛṛu ala᷊lakke maranin darua 
su meterene tumuṛṛuttu uuṛṛanna apan nitantunna. Saran orassa indi ta'e 
wotongnge ellehanna su Raba, soan taumatan Amon.) 
Manga ṛuanganna apan natana'a su wageangngu leta'a samba'an da'in Sal᷊ukku 

Yordan 
(Reg. 32:1-42) 

12“Napawe leta'a udde naola'e pussa'ang kite, i ya'u nangonggola su 
ṛuanganni Ruben wuṛṛu i Gad wageangngu leta'a su samba'an sawannaku 
soan Aroër maranin Salu᷊kku Arnon, wuṛṛu sambageanganna wuassu leta'u 
wuiddu Gilead nasutta lai manga soane. 
13Su sambageanganna ṛuanganni Manasye i ya'u nangonggolu lamben leta'u 
Gilead, wuṛṛu lai wageangngu leta'u Basan apan wua niparentanni Og; 
eteudde ahewallu wageangngu leta'u Argob.” (Basan tinumelengnga naola'a 
wanuan taumatan Refaim. 
14I Yair wuassu ṛuanganni Manasye nanganu ahewallu wageangngu leta'u 
Argob, eteudde wuassu Basan maddatingngu passarannu Gesur wuṛṛu 
Maakha. Manga ampungnga udde nisaggon tou tumuṛṛuttu aranne sassane, 
wuṛṛu naddatingngu orassa indi ta'e tinumelengnga manga ampungngi Yair.) 
15“Wageangngu leta'u Gilead ta'u nionggola su ṛuanganni Makhir wuassu 
ṛuanganni Manasye. 

16Wuṛṛu su ṛuanganni Ruben wuṛṛu i Gad ta'u nionggola᷊nnu wageangngu 
leta'a suwallatu Gilead wuṛṛu Salu᷊kku Arnon. Pattangngannu salu᷊kka udde 
maola'a passaranni mangitou su samba'an timukka, ewe'e su sawannakka 
passaranni mangitou Salu᷊kku Yabok, wuṛṛu sambageanganna lai maola'a 
passarannu wanuan taumatan Amon. 
17Su samba'an baṛṛatta, wageangngu leta'i mangitou uawannadda 
maddatingngu Salu᷊kku Yordan, Wuassu Ranon Galilea su sawannakka 
maddatingngu Tahalo᷊angnga Nate su samba'an timukka, masala᷊ watukku 
wawala᷊nnu Wowon Pisga su samba'an ra'i. 
18Tempo udde i ya'u nangonggolu parenta indi si mangitou: MAWU Ruatanu 
nangonggola si yamiu wageangngu leta'a su samba'a ra'in Salu᷊kku Yordan 
maola'a tampaatatanaannu. Arawe manga tantaranu ṛinone pia lutangnge 
wuṛṛu malliu Salu᷊kku Yordan malliu dorone manga ṛuangannu Israel waine. 
19Tumba'u ana'a awingngu see lai winatangnga papaduli᷊anannu apan 
botongnge matana'a su manga soa apan ta'u nionggola si'o. 
20Passumbalate manga taumata sambalahannu ma'oman sara i mangitou 
maatana'a su leta'a apan sarun ionggolu MAWU Ruatanu si mangitou su 
samba'an baṛṛatu Salu᷊kku Yordan, wuṛṛu ma'oman sara MAWU mamalan 
mangitou mabbiakka ringannu matammuda poiaroddi, ere lai niola'i Tou 
isindi. Wua'udde wotongngete mabelengnga watukku letangngu apan buatte 
ta'u nionggola sio. 
21Ana see i ya'u nabbisara si Yosua: I'o buatte naasilo sarangkanambone apan 
buatte niola'u MAWU Ruatanu si Sihon wuṛṛu si Og, ruan katou ratu udde. 
Aroddi lai i Tou sarun ma'ola'a manga ratu apan letangnge anuanni yamiu. 
22Imbaṛṛangnga mata'utti mangitou, ana waugu MAWU Ruatanu sidutu 
uarundinganna si yamiu.” 

I Musa tawe niwala sumutta su Kanaan 

23“Su tempo udde i ya'u sinumala᷊nde su MAWU: 

24Oh MAWU Apan Atanggaṛṛanne, i ya'u masingkatta manungku nipasilonu 
si ya'u indi tumba'u panattaṛṛannu ala᷊wo'u inolaanna apan bahewalla wuṛṛu 
ma'atiangnga. Tawe MAWU wali᷊ne sulangitta ara'e su runia apan ere I'o 
wotongnge ma'ola'a inolaanna apan waluwalla. 
25Wala'awe i ya'u inai malliu Salu᷊kku Yordan, oh MAWU, inai ma'ellega 
wanua apan masuwukka su samba'ane, leta'u panenteanna apan maṛṛamaga 
wuṛṛu Panenteannu Libanon. 
26Arawe ete i yamiu naaola'a MAWU nasa'u si ya'u na'oman sara i Tou 
maddirite maddaringikka sasala᷊nde'u. Arawe MAWU nabbisara, 
‘Wotongngete, Musa, ariete hatto udde isule᷊nu apia! 
27Roote watukku puiddu Wowon Pisga wuṛṛu pa'ellege watukku sawannakka 
wuṛṛu watukku timukka, watukku ra'i wuṛṛu watukku waṛṛatta. Ellehete 
paapia-pia apa niasiloannu udde, ana waugu i'o tawe maali᷊u Salu᷊kku 
Yordan. 
28Onggole᷊te manga tatantiro i Yosua. Paatanaa'a naungnge, ana waugu ete i 
tou apan mamiaṛṛa'u walahanna udde watukku samba'a wuṛṛu mangintaṛṛo 
su wanua apan aellehannu udde.’ 
29Ne i ite natana'e su wawala᷊nne su samba'an soa Bet-Peor.” 

Tahiul᷊e 4 

I Musa mannasa taumatan Israel tadea'u sidutu matuṛṛutta 

1Ana see i Musa nabbisara su walahanna udde, “Paatuṛṛute anambon tita 
apan ta'u niaṛṛa'a si yamiu, tadea'u i yamiu wotongnge mabbiakka ma'oman 
sara mamanua su leta'a apan nionggolu MAWU Ruatan ala᷊monanu si yamiu. 
2Apa apan nirolo'u, arie pattambai ara'e hainganna sarangkadio'a. Paatuṛṛute 
manga parentan MAWU Ruatanu apan ta'u nionggola si yamiu. 
3I yamiu naasilo sassane sarangkanambone apan niola'u MAWU Ruatanu su 
Wowon Peor. Suapan taumata apan massubba Baal su tampa udde sarun 
pateannu MAWU, 

4arawe i yamiu apan sidutu tuttuṛṛutta MAWU Ruatanu, ta'e wiakka 
naddatingngu orassa indi. 
5Anambon tita udde ta'u niaṛṛa'a si yamiu ere buatte 
nirolokku MAWU Ruatanu. Tuṛṛute sarangkanambone udde su wanua apan 
sarun suttanna wuṛṛu atanaanna udde. 
6Ola'e ringannu atatuṛṛutta. Amungkangngu inolaanni yamiu aroddi, ne 
apapandenu lumiatta'a su manga walahanna waine. Napawe i mangitou 
maaringikka manga tita udde, i mangitou sarun mabbisara, “Asingkata 
wuṛṛu apandewe eteapa walahanna apan bahewalla udde!” 
7Walahanna wahewalla suapa apan pia monganne aroddi aranine 
amungkangngu pappandumanna ere MAWU Ruatan kite maranin kite? I Tou 
sinumimbakka suapan tempo i ite sumala᷊nde maiontolla si Tou. 
8Wuṛṛu walahanna wahewalla suapa apan pia manga tita apan aroddi 
atuli᷊dde ere manga tita apan ta'u niaṛṛa'a si yamiu allo indi? 
9Panutukke wuṛṛu naungete paapia-pia, tadea'u su alo᷊'engngu pabbiaṛṛannu 
i yamiu tawe maabuli᷊ sarangkanambone apan buatte niasiloanni yamiu 
sassane. Wattia'e su anangngu wuṛṛu pulunnu 
10su ola'u allo udde, su tempo i yamiu uarisikka su saruannu MAWU Ruatanu 
su Wowon Sinai. Su tempo udde i Tou nabbisara si ya'u, ‘Ammula᷊'e 
walahanna udde. I Ya'u maapulu i mangitou maddaringikka apa apan Ta'u 
iwalo᷊, tadea'u i mangitou masingkatta tumuṛṛutta si Ya'u su alo᷊'engngu 
pabbiaṛṛanne, wuṛṛu tadea'u i mangitou manantiro ala᷊ṛṛana'i mangitou 
tumuṛṛutta si Ya'u.’ 
11Wattia'e su manga anangngu ereapa i yamiu nirumanta wuṛṛu uarisikka su 
leddam bowone apan aoopannu timbulla marandumma naali᷊hidda 
winabbawa maapala wuṛṛu putungnga lukkenggamma wuassu langitta. 
12Wua'udde MAWU nabbisara si yamiu wuassu putungnga wuṛṛu i yamiu 
naaringikka tingikke, arawe tawe naasilo si Tou sulalu᷊mmu ala᷊wo'u lihidda. 

13Poiaroddi i Tou namasingkatta si yamiu sarangkanambone apan sarun 
olaanni yamiu su ipanipussa pa'aire-Ne apan niola'a ringanni yamiu. Mapulo᷊ 
Tita apan buatte niwoṛṛettu MAWU su daruan kula᷊ppa watu udde ṛinone 
daringiṛṛanni yamiu. 
14I ya'u nirolokku MAWU iapaaṛṛa'a si yamiu anambon tita apan ṛinone 
tuṛṛutanna su wanua apan sarun suttanna wuṛṛu atanaanni yamiu udde.” 

Iapanaungnga tadea'u imbaṛṛangnga massubba MAWU waine 

15“Naungete paapia-pia! Su tempo MAWU nabbisara si yamiu wuassa 
lalu᷊mmu putungnga su Wowon Sinai, i yamiu tawe naasilo manga apa. 
16Nariaddi paatehamma tadea'u i yamiu tawe marosa ana waugu i yamiu 
na'ola'a su watangannu sassane paalu᷊anna subbanna sulalu᷊mmu ala᷊wo'u 
lihidda, esakka ara'e wawine, 
17-18manu'u winalanganna ara'e inassa, winatangnga tuttondon tianne ara'e 
winatangnga waine. 
19Ariete i yamiu marosa ana waugu massubba wuṛṛu mattaṛṛamawu su 
ala᷊wo'u apa apan niasiloanni yamiu su langitta; matannallo, wula᷊nna wuṛṛu 
manga anumpitanna. MAWU Ruatanu namalan manga walahanna waine 
massubba manga saranapa udde. 
20Arawe i yamiu uddewe walahanna apan niapasala᷊matta wuassu Mesir, su 
tampa i yamiu tumaniten uatataṛṛanga. I yamiu niapiddi Tou 
sinumabbangnga wuassu wanua udde, tadea'u mabbali᷊ walahanna sassane 
ere olangngu orassa indi. 
21Arawe MAWU Ruatanu nabbali᷊ nasa'u si ya'u ana waugu i yamiu, wuṛṛu i 
Tou nassalu manungku i ya'u tawe maale᷊wessa Salu᷊kku Yordan inai sumutta 
su leta'a masuwukka apan sarun ionggoli Tou si yamiu. 
22Tate mala᷊nnu lai yamiu sarun lumewessa wuṛṛu matana'a su leta'a apan 
masuwukka udde; arawe i ya'u tawe tumantalongnga, ana waugu i ya'u sarun 
mate isindi. 

23Paanaunge paapia-pia! Imbaṛṛangnga maabuli᷊n pa'aire apan 
niola'u MAWU Ruatanu si yamiu. Paatuṛṛutte parenta-Ne; saran paassa 
imbaṛṛangnga i yamiu mallanginnu ala᷊wo'u paalu᷊anna tadea'u subbanna, 
24Ana waugu MAWU Ruatanu naali᷊hidda putungnga apan mannoṛṛobba. I 
Tou maddiri isulu᷊ngngu ala᷊wo'u saranapa apan sassubbanna. 
25See lai amungkangngu i yamiu mala᷊nnute uatana'a su wanua udde wuṛṛu 
piate ana'a pulunna, arie i yamiu marosa ana waugu na'ola'a su watangannu 
paalu᷊anna sulalu᷊mmu ala᷊wo'u lihiddu manga apa. Inolaanna udde sambau 
ala᷊le᷊o su mata MAWU Ruatanu wuṛṛu i Tou sarun masa'u. 
26Antimanna langitta wuṛṛu runia allo indi maola'a matatialane manungku 
amungkangngu i yamiu tawe matuṛṛutta si ya'u, i yamiu sarun mali᷊hakka 
mawuli᷊ wuassu leta'a apan wawanuanni yamiu su samba'an Salu᷊kku Yordan 
udde. Yamu tawe mala᷊nnu uatana'a isudde; i yamiu sarun insueanna 
pateanna. 
27MAWU sarun manali᷊awukki i yamiu suwallatu manga walahanna waine 
wuṛṛu tumba'u matulu᷊ngna suwallati yamiu apan sidutu wiakka. 
28Isudde i yamiu sarun mattaṛṛamawu su manga monganna apan niola'u 
liman taumata, manga monganna wuassu alu wuṛṛu watu apan tawe maasilo 
wuṛṛu maaringikka, tawe maanna wuṛṛu maasimbua. 
29Ana see i yamiu sarun maddea'a MAWU Ruatanu, wuṛṛu amungkangngu i 
yamiu maddea'a si Tou ringannu ahewallu naungngu, i yamiu sarun 
maasomba si Tou. 
30Amungkangngu i yamiu aṛṛiaannu ala᷊le᷊o udde, wuṛṛu i yamiu udde lai 
sulalu᷊mmu asasusa, ne i yamiu sarun mabelengnga ringannu MAWU Ruatanu 
wuṛṛu tuttuṛṛutta si Tou. 
31MAWU Ruatanu eteudde MAWU apan maakkanna. I Tou tawe 
manantangnga ara'e mamate si yamiu, ara'e maabuli᷊m pa'aire apan niolang-
Nge sassane ringannu ala᷊monanu. 

32Panaṛṛasidde tempo nali᷊u, marau sutempo i yamiu taambe niasungkanga, 
manattakka wuassu allo su tempo MAWU Ruata nandiadi taumata su runia 
indi. Paddea'e su ahewallu runia. Apa arariadianna ahewalle indi buatte 
nariaddi tempo paarorone? Apa piate taumata apan naaringikka ola'u 
arariadianna ereindi? 
33Apa pia balahanna apan sidutu mabbiakka napawe naaringikka sambau 
monganna mabbisara si mangitou wuassu putungnga, ere buatte 
niapendamanni yamiu? 
34Apa pia sambau monganna apan baṛṛani mangala᷊ppa sambau walahanna 
wuassu wallatu manga walahanna isudde ana see ma'ola'a si mangitou 
ala᷊ṛṛanang-Nge sassane, ere buatte niola'u MAWU Ruatanu si yamiu su Mesir? 
I yamiu naasilo sassane ereapa Ruata ringannu atatohassa apan bahewalla 
nandantan asasilaka wuṛṛu pangalo, nammanara manga ala᷊ṛṛindu'a wuṛṛu 
na'ola'a manga inolaanna apan bahewalla. 
35Sarangkanambone udde niapali᷊atta'u MAWU si'o ipattiala manungku 
tumba'u MAWU udde Ruata, wuṛṛu taweddu waine. 
36Wuassu langitta i Tou napararingikku tingik-Ke si'o ipangaṛṛa'a si yamiu; 
su runia indi i Tou buatte namasilon putung-Nge apan bahewalla, wuṛṛu 
wuassu putungnga i Tou uahahatton kamiu. 
37Ana waugu i Tou mandangngu ala᷊monanu, ne i Tou buatte namile si yamiu; 
ringannu taṛṛino-Ne apan wahewalla i yamiu buatte niapiddi Tou 
sinumabbangnga wuassu Mesir. 
38Manga walahanna apan magewala᷊nna wuṛṛu mattohassanna 
nilimbuaṛṛanni Tou wuassu saruannu, tadea'u ipanguntuddi yamiu watukku 
wanuan mangitou apan nionggola si yamiu, wanua apan orassa indi naola'a 
pussaanuu. 
39Ana waugu udde atimpu'ote su allo indi wuṛṛu arie abbuli᷊ananna; 
Tumba'u MAWU uddewe Ruata su langitta wuṛṛu su runia; taweddu wali᷊ne. 

40Paatuṛṛutte anambon tita apan ta'u nionggola si yamiu allo indi, ne i yamiu 
wuṛṛu papapulunnu sarun malu᷊assa wuṛṛu sidutu mabbiakka su wanua apan 
nionggolu MAWU Ruatanu maola'a pussaanu saran mala᷊nnu-la᷊nnu.” 

Manga soa tatal᷊anganna su samba'an da'in Sal᷊ukku Yordan 

41Ana see i Musa namantingiddu tatallu soa su samba'an da'in Salu᷊kku 
Yordan 
42maola'a soa tatala᷊nganna, tampan taumata manala᷊matta watanganne 
amungkangu i tou ringannu tawe nipattatudda buatte namate taumata 
wali᷊ne seenne. I tou wotongnge tumala᷊ngngu watanganne su wallatu 
sambau soa udde tadea'u i tou tawe pateanna lai. 
43Su ṛuanganni Ruben buatte nisaddia soan Bezer su panenteannu wadda'a; 
su ṛuanganni Gad soan Ramot su wageangngu leta'u Gilead, wuṛṛu su 
ṛuanganni Manasye soan Golan su wageangngu leta'u Basan. 

Walahannu Israel nionggol᷊annu Titan Duata Ruata 

44Ana see i Musa nangonggolu manga tita wuṛṛu manga atoranna wuassu 
Ruata su walahannu Israel. 
45-46Olangnge udde niola'a napawe i mangitou sinumabbangke wuassu Mesir 
wuṛṛu uatana'e su wawala᷊nne samba'an da'i, Salu᷊kku Yordan, uasasaruannu 
soan Bet-Peor. Wageangngu leta'a udde lanna'u paparentanni Sihon, ratun 
taumatan Amori, apan dorone uaparenta su soan Hesybon. I Musa wuṛṛu 
walahannu Israel namaddon tou su tempo i mangitou sinumabbangnga 
wuassu Mesir. 
47I mangitou natana'e su leta'i Ratu Sihon udde, see lai leta'i Ratu Og wuassu 
Basan, sangkatou ratun Amori waine apan uatana'a su samba'an da'in 
Salu᷊kku Yordan. 
48Leta'a udde uawannadda wuassu soan Aroër su wiwikku Salu᷊kku Arnon 
masala᷊ watukku sawannakka maddatingngu Wowon Siryod, eteudde Wowon 
Hermon, 

49wuṛṛu ahewallu wageangngu leta'a su samba'an da'in Salu᷊kku Yordan 
watukku timukka maddatingngu Tahalo᷊angnga Nate su wawala᷊nnu Wowon 
Pisga. 

Tahiul᷊e 5 

Mapul᷊o Titan MAWU Ruata 
(Sab. 20:1-17) 

1I Musa nangammulu anambon balahanna Israel, ana see nabbisara si 
mangitou, “Manga tuṛṛangnga, paddaringikke manga tita apan ta'u ionggola 
allo indi. Urumete manga tita udde, wuṛṛu paatuṛṛutte ringannu maadunna. 
2Su Wowon Sinai MAWU Ruatan kite na'ola'a sambau pa'aire, 
3wali᷊ne tumba'u ringannu ala᷊monan kite, arawe si ite sarangkanambone lai 
isindi. 
4Wuassu putungnga su puiddu wowone udde MAWU mappulu maggahatto 
uahahati si yamiu. 
5Arawe ana waugu i yamiu matta'uttu putungnga wuṛṛu matalo᷊ suma'a su 
wowone, ne i ya'u tempo udde uarisikka su wallati yamiu 
wuṛṛu MAWU tadea'u mamasingkattu wisaran MAWU si yamiu. 
MAWU nabbisara, 
6‘Ete i Ya'u MAWU Ruatanu apan nangapiddi yamiu sinumabbangnga wuassu 
Mesir, su tampa i yamiu mattaṛṛuallanga. 
7Imbaṛṛangnga massubba manga paalu᷊ana waine. Passubbate si Ya'u sassane. 
8Imbaṛṛangnga i yamiu ma'ola'a paalu᷊anna apan uasulu᷊ngngu saranapa su 
langitta, su runia ara'e sulalu᷊mmu ua'e su winangunanna. 
9Imbaṛṛangnga massubba paalu᷊anna ereudde ana waugu i 
Ya'u MAWU Ruatanu maddiri isulu᷊ngngu anambon ala᷊wo'u saranapa. Manga 
taumata apan maddanting-Ku Ta'u iṛṛuumanna maddatingngu papapulunne 
atallune wuṛṛu aiappatu ṛawanne. 

10Arawe i Ya'u mapali᷊atta'u darangngu-U su ṛiwune papapulunne wuassu 
manga taumata apan mandangngu si Ya'u wuṛṛu matuṛṛutta parenta-U. 
11Imbaṛṛangnga walate asaggonen arang-Ku, ana waugu i 
Ya'u, MAWU Ruatanu, makkuumannu taumata apan walate asagone arang-
Ku. 
12Laghua'e allon Sabat wuṛṛu addate allo udde maola'a sambau allo 
na'ukkassa, ana waugu ete i Ya'u MAWU Ruatanu apan nandolokki yamiu. 
13I yamiu Ta'u inonggola᷊nnu annumu allo ipammanara, 
14arawe su allo apitune uddewe allo pangillolo᷊anna apan niṛṛae ipangaddata 
si Ya'u, MAWU Ruatanu. Su allo udde imbaṛṛangnga pia sangkatou 
mammanara, mawae i yamiu, manga anangngu, manga allangngu, manga 
winatangngu ara'e taumata raho apan uatana'a su wanuanu. Manga 
allangngu ṛinone mangillolo᷊ ere lai yamiu sassane. 
15Paanaunge manungku i yamiu dorone niallangnga su Mesir, ana see 
nipallosu MAWU Ruatanu ringannu atatohassa apan bahewalla. Ana waugu 
udde i yamiu Ta'u niparentanna mallaghun allon Sabat. 
16Pangaddata wuṛṛu pamaduli᷊te iamangngu wuṛṛu inangngu; uddewe 
parenta-U, MAWU Ruatanu, tadea'u i yamiu su lalu᷊manna'a wuṛṛu tatuwone 
iapalo᷊'e su wanua apan Ta'u ionggola si yamiu. 
17Imbaṛṛangnga mamate. 
18Imbaṛṛangnga sumandaga. 
19Imbarangnga manna'o. 
20Imbaṛṛangnga mattialan bahia su ringannu taumata. 
21Imbaṛṛangnga numemma pussa'an taumata waine: wale᷊ne, letangnge, 
awingnge, manga allangnge, manga winatangnga papaduli᷊ananna, keledaine 
ara'e ala᷊wo'u saranapa apan tatahuananne.’ 

22Eteudde manga parenta apan nionggolu MAWU si yamiu su tempo i yamiu 
uasemodda su wowone. Su tempo i Tou nabbisara ringannu tingikka 
ruddallu'a wuassu putungnga wuṛṛu winabbawa maapala, i Tou nangonggolu 
manga parenta udde, wuṛṛu wali᷊ne parenta waine. Ana see i Tou namoṛṛetta 
su ruan kula᷊ppa watu wuṛṛu nionggola si ya'u.” 

Taumatan Israel matta'utta 
(Sab. 20:18-21) 

23“Napawe ahewallu wowone udde niṛṛumenggama wuṛṛu i yamiu 
naaringikka tingikka wuassu ararandumma, anambon piaṛṛa'u ṛuangannu 
wuṛṛu piaṛṛa'u tumana'u soa nirumanta ringangku. 
24Unni mangitou, ‘MAWU Ruatan kite buatte namasilon ahahewalla wuṛṛu 
awawantu-Ge su tempo yami naaringikka si Tou mabbisara wuassu 
putungnga. Allo indi yami naasilote manungku wotongnge taumata sidutu 
mabbiakka, salaiwe MAWU Ruata buatte nabbisara si tou. 
25Arawe anio yami ṛinone mangonggolu niawan kami? Putungnga apan 
bahewalla udde sarun mamate si yami! Yami mangimanna manungku yami 
sarun mate napawe maaringikka tingikku MAWU Ruata mabbisara apia. 
26Apa piate taumata apan sidutu wiakka napawe naaringikka MAWU Ruata 
apan biakka udde mabbisara wuassu putungnga? 
27Ana waugu udde, roote Musa, daringiṛṛete ala᷊wo'u wisaran MAWU Ruatan 
kite, ana see pasingkata'e si yami wisara apan niapasingkatu MAWU udde si'o. 
Yami sarun maddaringikka wuṛṛu tumuṛṛutta.’ 
28Naaringikka udde, MAWU nabbisara si ya'u, ‘I Ya'u naaringikke wisaran 
balahanna udde, wuṛṛu wisaran mangitou atonna. 
29Ore amungkangngu i mangitou sidutu uapendamma aroddi! Ore 
amungkangngu i mangitou sidutu mangngadatta si Ya'u wuṛṛu tuttuṛṛutta 
anambon tita-U, na'oman sara i mangitou wuṛṛu papapulunni mangitou su 
ala᷊lu᷊assa saran mala᷊nnu-la᷊nnu! 

30Orassa indi roote wuṛṛu doloṛṛa'a walahanna udde mabelengnga su 
rasannu sangkatou-sangkatou. 
31Arawe i'o Musa, pabelengke wuṛṛu atana'e isindi suadio'a ringang-Ku; i'o 
sarun Ta'u onggola᷊nnu tita wuṛṛu parenta-U. Tantiroa'a si mangitou, tadea'u 
i mangitou tuttuṛṛutta su wanua apan Ta'u ionggola si mangitou.’ 
32Tuṛṛa-tuṛṛangku, paatuṛṛutta ringannu mapia ala᷊wo'u 
parentan MAWU Ruatanu si'o. Imbaṛṛangnga lumawangnga saran sambau 
wuassu manga parenta udde. 
33Ola'e sarangkanambone apan nititan MAWU Ruatanu si yamiu tadea'u i 
yamiu su lalu᷊manna'a wuṛṛu sidutu mattatana'a su wanua apan sarun 
atanaanni yamiu.” 

Tahiul᷊e 6 

Tita apan tutune 

1“I Ya'u nirolokku MAWU Ruatanu iapatantiro anambon tita indi si yamiu 
tadea'u i yamiu ma'ola'a su wanua apan tate mala᷊nnu lai atanaanni yamiu. 
2Ṛinone i yamiu wuṛṛu papapulunnu su alo᷊'engngu pabbiaṛṛanna 
mangaddata MAWU Ruatanu wuṛṛu tuttuṛṛutta anambon tita-Ne apan ta'u 
niapasingkatta si yamiu tadea'u uukku malo'engnga mabbiakka su wanua 
udde. 
3Ana waugu udde paddaringikka manga tuṛṛangnga, ola'e udde ringannu 
matuṛṛutta, tadea'u i yamiu su lalu᷊manna'a wuṛṛu mabbali᷊ walahanna apan 
bahewalla su wanua apan ala wuṛṛu masuwukka, ere buatte 
pina'ire MAWU Ruatanu su ala᷊monang kite. 
4Tuṛṛa-tuṛṛangnga, naungete! Tumba'u MAWU, wuṛṛu MAWU sassane Ruatan 
kite! 
5Pandangngute MAWU Ruatanu ringannu ahewallu naungngu: Papali᷊attaa'e 
udde sulalu᷊mmu pabbiaṛṛannu wuṛṛu sulalu᷊mmu inolaannu. 

6Imbaṛṛangnga saran paassa ma'abuli᷊ manga parenta-Ne apan ta'u nionggola 
si yamiu allo indi. 
7Tantiroa'e udde su manga anangngu. Ṛinone udde ihatton kamiu sulalu᷊mmu 
wale᷊n wuṛṛu su liuddu wale᷊n, su tempo mangillolo᷊ wuṛṛu su tempo 
mammanara. 
8Wa'isa'e udde su ta'iakku wuṛṛu re'eta'a su pakkannu tadea'u sidutu 
nanaunganna. 
9Woṛṛeta'e udde su diṛṛi ngaran bale᷊nu wuṛṛu su ngaran soanu.” 

Iapanaungnga su ola'u lal᷊awangnga 

10“MAWU Ruatanu naddiandi su iupungngu ala᷊monanu i Abraham, i Ishak 
wuṛṛu i Yakub manungku i Tou sarun mangonggolu wanua udde si yamiu. 
Manga soane wahewalla wuṛṛu ala, wuṛṛu wali᷊ne i yamiu napararisikku soa 
udde. 
11Manga wale᷊ne napenen saranapa apan mapia, wuṛṛu wali᷊ne i yamiu 
nalloṛṛo. I yamiu sarun maasangkalla manga paṛṛihi, wuṛṛu wali᷊ne i yamiu 
naali᷊. I yamiu sarun maasomba manga waillu anggore wuṛṛu zaitun, arawe 
wali᷊ne i yamiu nassuanna. Napawe MAWU mangapiddi yamiu watukku 
wanua udde, i yamiu sarun maatahuanna ala᷊wo'u iapaapulun kamiu 
annananna, 
12paariagai mapia-pia tadea'u imbaṛṛangnga i yamiu maabuli᷊n MAWU apan 
buatte namallosi yamiu wuassu Mesir, su tampa i yamiu niola'a allangnga. 
13Pangaddate MAWU Ruatanu, wuṛṛu tumba'u pattaṛṛamawu si Tou, wuṛṛu 
amungkangngu i yamiu massalu, passalute tumba'u sulalu᷊mmu aran-Ne. 
14Imbaṛṛangnga massubba manga MAWU waine apan sassubbannu manga 
walahanna apan uatana'a maraninu. 
15Amungkangngu i yamiu massubba manga monganna waine, ne i yamiu 
sarun aemaannu asasa'u MAWU Ruatanu wuṛṛu insueanna pateanna, ana 

waugu MAWU Ruatanu su pattangnganni yamiu maddiri isulu᷊ngnga 
ringannu manga apa waine. 
16Imbaṛṛangnga manalu᷊'atta MAWU Ruatanu ere buatte niola'i yamiu su 
Masa. 
17Paatuṛṛutta anambon tita apan nionggolu MAWU Ruatanu si yamiu. 
18Pa'ola'e apa apan tumuṛṛuttu MAWU mapia wuṛṛu matuli᷊dda, ne i yamiu 
sarun su lalu᷊manna'a. Leta'a masuwukka apan pina'iren MAWU su iupungngu 
ala᷊monanu sarun maola'a pussaanu, 
19wuṛṛu i yamiu sarun mallimbuakka manga seennu ere buatte 
pina'iren MAWU. 
20Su allo sali᷊mmurine manga anangngu sarun maiwalo᷊ si'o, 
‘Anio MAWU Ruatan kite nandolokki ite tadea'u tumuṛṛutta anambon parenta 
udde?’ 
21Ne i yamiu ṛinone sumimbakka arendi, ‘Dorone i ite naola'a allangngu 
ratun Mesir, ana see namallossi ite ringannu atatohassa apan bahewalla. 
22Yami sassane uale᷊llega MAWU na'ola'a manga ala᷊ṛṛindu'a wuṛṛu manga 
inolaanna apan maata'utta taumatan Mesir wuṛṛu ratun mangitou wuṛṛu 
anambon tembonanne. 
23I Tou namallossi ite wuassu Mesir, wuṛṛu nangapiddi ite isindi, wuṛṛu leta'a 
indi nionggola si ite ere buatte nipa'ire-Ne su iupungngu ala᷊monan kite. 
24MAWU Ruatan kite nandolokki ite tumuṛṛutta anambon tita udde wuṛṛu 
mangaddata si Tou. Amungkangngu inolaanni ite aroddi, i Tou sidutu 
mammaduli᷊ walahanni ite tadea'u sidutu mabbiakka su ala᷊lu᷊assa. 
25Amungkangngu i ite ringannu maṛṛimadda tuttuṛṛuta ala᷊wo'a apan 
nirolokku MAWU Ruatan kite, ne i Tou sarun maṛṛundinganna si ite.’ ” 

Tahiul᷊e 7 

Walahanna nipilen MAWU Duata 
(Sab. 34:11-16) 

1“MAWU Ruatanu sarun mangapiddi yamiu watukku wanua apan sarun 
wanuanni yamiu, wuṛṛu manambo walahanna apan limbuaṛṛanna 
wua'isudde. Su saruannu matanu i Tou sarun mallimbuakka pitu walahanna 
apan maggewala᷊nna wuṛṛu mattohasanna wuassi yamiu, eteudde manga 
taumatan Het, Girgasi, Amori, Kanaan, Feris, Hewi wuṛṛu Yebus. 
2Napawe MAWU Ruatanu manantillu manga walahanna udde sulalu᷊mmu 
taṛṛinonu wuṛṛu i yamiu mamaddon mangitou, patete i mangitou 
sarangkanambone. Imbaṛṛangnga umakkanni mangitou ara'e makkiinnu 
pa'aire ringanni mangitou. 
3Imbaṛṛangnga i yamiu ma'awingngi mangitou, wuṛṛu arie pabbala'a manga 
anangngu ma'awingngi mangitou, 
4tadea'u i mangitou tawe mapaaraun manga anangngu wuassu MAWU wuṛṛu 
massubba manga MAWU waine. Amungkangngu i yamiu massubba 
manga MAWU waine, MAWU masa'u wuṛṛu i yamiu sarun pateanne. 
5Ana waugu udde, hogaṛṛa'e manga mezbah manga walahanna udde, 
ṛimunsa'a manga diṛṛi watu apan sassunnanni mangitou maṛṛaubba, 
watanga'a manga waneṛṛan Asyera, wuṛṛu tambuna'e manga paalu᷊anna apan 
sassubbanni mangitou. 
6Ola'e sarangkanambone udde ana waugu i yamiu pussa'an MAWU Ruatanu. 
Wuassu ala᷊wo'u walahanna su runia indi, ete i yamiu apan 
nipilen MAWU Ruatanu mabbali᷊ walage apan apianne. 
7I yamiu arangnguanna wuṛṛu nipilen MAWU, wali᷊ne ana waugu i yamiu 
maggewala᷊nna wuassu manga walahanna waine; atonna i yamiu walahanna 
atulu᷊nganne su wowon dunia indi. 
8Arawe MAWU namile si yamiu ana waugu i Tou marangngu si yamiu wuṛṛu 
mapulu manipussa pa'aire apan niola'i Tou ringannu iupungngu ala᷊monanu. 
Ana waugu udde i Tou buatte nanala᷊matta si yamiu ringannu taṛṛino apan 

wahewalla wuṛṛu namallossi yamiu wuassu pattataṛṛuallanganna si ratun 
Mesir. 
9Naungete manungku MAWU Ruatanu uddewe tumba'u 
sambau MAWU Ruata, wuṛṛu i Tou MAWU Ruata 
maakkanna. MAWU nanipussu pa'aire-Ne wuṛṛu napali᷊atta'u darangngu-Ne 
apan uatatana'a maddatingngu saṛṛiwu pallaṛṛawanna su manga taumata 
apan mandangngu si Tou wuṛṛu tuttuṛṛuta manga parenta-Ne. 
10Arawe ringannu tawe humago'a i Tou makkuumanni mangitou apan 
maddantinni Tou. 
11Nariaddi, paatuṛṛutte anambon tita apan ta'u niwalo᷊ si yamiu allo indi.” 

Al᷊amatta su taumata apan matuṛṛutta 
(Tah. 28:1-14) 

12“Amungkangngu i yamiu manutukka manga tita udde, wuṛṛu mapaamatta 
ringannu matammudda, ne MAWU Ruatanu lai sidutu matuṛṛutta su pa'aire-
Ne apan niolang-Nge si yamiu. I Tou sarun mapali᷊atta'u darangngu-Ne sidutu 
si yamiu, ere buatte nipa'ire-Ne su ala᷊monanu. 
13I Tou sarun marangngu wuṛṛu mangala᷊matta si yamiu, mao'man sara 
anangngu manambo, wuṛṛu reengannu a'atambanna. I Tou sarun 
mangala᷊matta manga wawaila᷊nnu, na'oman sara maghesin gandumma, 
anggore wuṛṛu lanan zaitun. I Tou sarun mangala᷊mata si yamiu na'oman sara 
manambo sapi wuṛṛu ambinga dombanu. Anambon ala᷊matta udde sarun 
sengkamanni yamiu su wanua apan ionggolu MAWU si yamiu, uasulu᷊ngngu 
paaire-Ne su iupungngu ala᷊monanu. 
14Wuassu anambon balahanna su runia, tawe saran sambau apan naasomba 
ala᷊matta aroddi nilumambalanna ere si yamiu. Wuassi yamiu 
sarangkanambone, wuṛṛu wuassu ala᷊wo'u winatangnga papaduli᷊anannu 
tawe saran sambau apan tinna. 

15I yamiu sarun lu'arannu MAWU wuassu ala᷊wo'u radda'a wuṛṛu ipaarau 
wuassu ala᷊wo'u asasusa ere buatte niasiloanni yamiu su Mesir, arawe manga 
asasusa udde sarun iapaṛṛia'a su manga seennu. 
16Suapan balahanna apan itantillu MAWU Ruatanu sulalu᷊mmu taṛṛinonu 
ṛinone pateanna; arie umakkanni mangitou. Imbaṛṛangnga massubba 
manga MAWU mangitou, ana waugu pallala᷊ghu udde mandantan asasilaka si 
yamiu. 
17Asinungka i yamiu maṛṛingidda manga walahanna udde mannamboanne 
reenganne na'oman sara i yamiu tawe mali᷊mbuakka si mangitou. 
18Arawe arie pa'ata'utti mangitou; naungete apa apan niola'u MAWU Ruatanu 
su saruannu ratun Mesir wuṛṛu anambon tumanangnge. 
19Paanaungete manga asasusa wahewalla apan niasiloanni yamiu sassane, 
manga ala᷊ṛṛindu'a, wuṛṛu atatohassa apan bahewalla apan 
nipaattu MAWU Ruatanu ipamallossi yamiu. Aroddi lai MAWU Ruatanu sarun 
mallimbuakka anambon balahanna apan iaata'utti yamiu. 
20Ewe'e lai MAWU Ruatanu sarun mandantan atata'utta suwallati mangitou 
na'oman sara manga taumata apan botongnge tumala᷊ngngu watanganne 
wuṛṛu ma'imbuni lai sarun mate. 
21Nariaddi ariete mata'uttu manga walahanna udde. MAWU Ruatanu 
ualu᷊'adda si yamiu. I Tou uddewe MAWU Ruata apan mawantuga wuṛṛu 
ahewala᷊nne. 
22Manga walahanna udde sarun limbuaṛṛan-Ne pa'adio'a wuassu saruannu. I 
yamiu tawe wotongnge mamate si mangitou ringannu mali᷊hakka, tadea'u 
manga winatangnga mala᷊ṛṛaga tawe atambanna anambone wuṛṛu maola'a 
tehamanna si yamiu. 
23Etearoddi MAWU Ruatanu sarun manantillu manga seenne si yamiu. I Tou 
sarun mangali᷊ba'ukki mangitou ma'oman sara i mangitou mate. 

24I Tou sarun manantillu manga ratun mangitou si yamiu. I mangitou sarun 
pateanni yamiu, wuṛṛu aranni mangitou sarun timbuli᷊ananna. Tawe saran 
sangkatou apan botongnge maataṛṛangnga sumaruanna si yamiu; i mangitou 
sarangkanambone sarun pateanni yamiu. 
25Tambuna'e manga paalu᷊anna apan sassubbanni mangitou. Arie 
umanggangu sala᷊'a ara'e wula᷊wanna apan ua'ele si tou wuṛṛu imbaṛṛangnga 
manganu hunanu sassane. Amungkangngu i yamiu lumawangnga parenta 
udde i yamiu sarun mate, ana waugu MAWU Ruatanu udde maddantinnu 
pasasubba paalu᷊anna. 
26Imbaṛṛangnga mangaddon sambau paalu᷊anna sulalu᷊mmu wale᷊nu, tadea'u 
wontoga apan maṛṛia'a si tou tawe maṛṛia'a lai si yamiu. Olangnge udde 
ṛinone ia'atantinni yamiu wuṛṛu a'adio'a, ana waugu buatte 
niwontohannu MAWU Ruata.” 

Tahiul᷊e 8 

Leta'a apan mapia pamanuanna 

1“Anambon tita apan ta'u nionggola si yamiu allo indi ṛinone olaanni yamiu 
ringannu matuṛṛutta, tadea'u i yamiu sidutu wiakka, a'atambanna anambone 
wuṛṛu mamanua su leta'a apan pina'iren MAWU su iupungngu ala᷊monanu. 
2Paanaungete! Appatu pulo᷊ su tonnane ala᷊nnune MAWU Ruatanu uapiaṛṛa'i 
yamiu sulalu᷊mmu amatanna marau sumabbi wadda'a. Amamatta udde 
pandumanne pa'annamannu MAWU si yamiu, tadea'u i Tou wotongnge 
maasilo apa apan uaraddo sulalu᷊mmu naungngu wuṛṛu tanne i yamiu sarun 
tumuṛṛutta manga parenta-Ne. 
3I tou mamalan kamiu niamalu᷊nusanna, ana see i tou nangonggolu manna 
iapaanna si yamiu. I yamiu wuṛṛu ala᷊monanu taambe niumanna anna udde 
paarorone. MAWU na'ola'a aroddi tadea'u ipangaṛṛa'a si yamiu manungku 
taumata tawe tumba'u mabbiakku anna sassane; ewe'e wuassu ala᷊wo'u 
wisaran MAWU. 

4Su ala᷊nnune appatu pulo᷊ su tonnane indi laungngu tawe naliesa'a wuṛṛu 
leddanu tawe hinumanne. 
5Naungete, manungku MAWU Ruatanu mannantiro si yamiu naali᷊hidda 
iamangnga mannantiro anangnge. 
6Nariaddi, pa'ola'e ala᷊wo'u apa apan nirolokku MAWU Ruatanu. Pabbiakke 
tuttuṛṛutta manga tita-Ne wuṛṛu pangaddate si Tou. 
7MAWU Ruatanu nangapiddi yamiu su leta'a apan masuwukka; wanua apan 
manambo salu᷊kke wuṛṛu ali᷊matan uae'ene, ringannu ua'ene sulalu᷊mmu leta'a 
apan mangangelekka watukku manga wawala᷊nne wuṛṛu manga wuidda. 
8Su wanua udde manambo wuan manga gandumma, anggore, wuan ara, 
wuan delima, alu zaitun wuṛṛu pula᷊. 
9Isudde i yamiu tawe amalu᷊nusanna ara'e asueanne. Watu ṛanige uala᷊lluppa 
atta'a, wuṛṛu wuassu manga wuidde i yamiu wotongnge ma'ali᷊ witu'a. 
10I yamiu sarun umanna walate apulun naungngu, wuṛṛu ma'adiangkamanna 
su MAWU Ruatanu ana waugu leta'a masuwukka apan nionggolu MAWU si 
yamiu.” 

Iapanaungnga tadea imabaṛṛangnga maabul᷊in MAWU 

11“Pa'ariagai paapia-pia arie ma'oman sara i yamiu 
ma'abuli᷊n MAWU Ruatanu; Imbaṛṛangnga mangadio'a saran sambau wuassu 
ala᷊wo'u tita-Ne apan ta'u nionggola si yamiu allo indi. 
12Amungkangngu i yamiu buatte niumanna ringannu walate apulun 
naungngu wuṛṛu buatte napararisikku manga wale᷊n apan mapia maola'a 
tampa atatanaannu, 
13wuṛṛu amungkangngu niatambante sapi wuṛṛu ambinga dombanu, sala᷊'a 
wuṛṛu wula᷊wannu wuṛṛu ala᷊wo'u darotongngu waine, 
14paarigaite paapia-pia tadea'u i yamiu tawe mabbali᷊ mawunga wuṛṛu 
maabuli᷊n MAWU Ruatanu apan namallossi yamiu wuassu Mesir, su tampa i 
yamiu mattaṛṛuallanga. 

15MAWU namiaṛṛa'i yamiu sinumabbi wadda'a apan mala᷊langnga wuṛṛu 
ma'ata'utta, manambo atoanna mawisa, wuṛṛu kalajengking. Su leta'a apan 
mamara tawe ua'ene, i Tou na'ola'a ua'e mangngelekka wuassu watu, tadea'u 
i yamiu wotongnge ma'inumma walate apulun naungngu. 
16Su wadda'a i Tou nangonggolu manna maola'a pabbawiakku, anna apan 
awaganannu iupungngu ala᷊monanu. MAWU na'ola'a udde tadea'u 
iapaannama si yamiu wuṛṛu ipamawo naungngu, tadea'u panginsueanne i 
Tou wotongnge ma'ola'a apapia si yamiu. 
17Nariaddi, arie saran paassa i yamiu maṛṛingidda manungku ringannu apulu 
wuṛṛu atatohannu sassane i yamiu wotongnge mabbali᷊ ala. 
18Naunge manungku tumba'u MAWU Ruatanu apan mangonggolu paa'ala 
udde si yamiu. Olangnge udde niola'i Tou ana waugu na'oman sara allo indi 
i Tou ta'e uaagassa su pa'aire apan niolangnge-Nge ringannu iupungngu 
ala᷊monanu. 
19Imbaṛṛangnga maabulin MAWU Ruatannu wuṛṛu imbaṛṛangnga 
mabelengnga su manga MAWU waine inai massubba wuṛṛu mattaramawu si 
mangitou. Allo indi ya'u mapaanaungngi yamiu manungku amungkangu i 
yamiu ta'e ma'ola'a lai, i yamiu sarun pateannu MAWU. 
20Amungkangngu i yamiu tawe tumuṛṛutta MAWU Ruatanu, i yamiu lai 
pateanni Tou, ere manga walahanna apan nipate-Ne su saruannu matanu.” 

Tahiul᷊e 9 

Walahannu Israel tawe tumuṛṛutta 

1“Paddaringikkawe manga tuṛṛangnga! Allo indi yamiu lumewesse Salu᷊kku 
Yordan inai matana'a su wageangngu leta'u walahanna apan magewala᷊nna 
wuṛṛu mattohasanna wuassi yamiu. Manga soan mangitou wahahewalla 
ringannu manga darandunge matanggakka sara langitta. 

2Manga taumatane wahahewalla wuṛṛu matohassa wa'ikke; i mangitou udde 
wawalla, wuṛṛu i yamiu buatte naaringikka manungku tawe saran sangkatou 
apan maaroappa si mangitou. 
3Arawe orassa indi yamiu sarun maasilo sassane ereapa MAWU Ruatanu 
u'amatta su saruanni yamiu naali᷊hidda putungnga apan mannoṛṛobba. I Tou 
sarun mamaddon mangitou su saruannu matanu, na'oman sara i yamiu 
wotongnge mallimbuakka wuṛṛu mamate si mangitou ringannu mali᷊hakka 
ere buatte pina'iren MAWU. 
4-5Napawe MAWU Ruatanu buatte nallimbuakka si mangitou hunan kamiu, 
arie massunna manungku i yamiu niapiddi Tou inaiaroddi iapatahuanna 
leta'a udde ana waugu i yamiu tuttuṛṛutta apulun MAWU Ruatanu na'oman 
sara i yamiu suṛṛinone manengkamma leta'a. Mangke 
tawe! MAWU nallimbuakka manga walahanna udde hunan kamiu ana waugu 
i mangitou lale᷊o. MAWU namalan kamiu manahuanna leta'i mangitou, ana 
waugu i Tou ma'apulu manipussu pa'aire-Ne su iupungngu ala᷊monanu i 
Abraham, i Ishak wuṛṛu i Yakub. 
6Pangimante manungku MAWU Ruatanu tawe manantillu leta'a masuwukka 
udde si yamiu ana waugu i yamiu su lala᷊nne manengkamma leta'a udde. 
Tawe! I yamiu indi walahanna tawe maddaringikka. 
7Paanaungete ereapa i yamiu na'ola'a MAWU Ruata nasa'u su wadda'a. Ro'en 
i yamiu nanantangngu Mesir na'oman sara i yamiu na'omate isindi, yamiu 
mannala᷊re MAWU. 
8Ewe'e lai su Wowon Sinai i yamiu na'ola'a MAWU nasa'u atonna. 
9I ya'u sinuma'a wowone tadea'u manengkamma watun pa'aire apan 
niola'u MAWU si yamiu. Appatu pulo᷊ su allone wuṛṛu appatu pulo᷊ su ṛabbine 
ala᷊nnune i ya'u uatana'a su puiddu wowone udde ringannu tawe umanna 
ara'e ma'inumma. 
10Wua'udde MAWU nangonggola si ya'u darua watu apan buatte 
niwoṛṛetannu MAWU Ruata sassane. Su watu udde uawoṛṛetta manga wisara 

apan niwisara-Ne wuassu pattangngannu putungnga si yamiu, su tempo i 
yamiu uaammula su wawala᷊nnu wowone. 
11Ore, napawe nali᷊ute appatu pulo᷊ su allone wuṛṛu aapatu pulo᷊ su 
ṛabbine, MAWU nangonggolu darua watu pa'aire udde si ya'u. 
12Ana see MAWU nabbisara si ya'u, ‘Sossoke paali᷊hakka, ana walahannu apan 
Ta'u niapidda sinumabbangnga wuassu Mesir buatte na'ola'a ala᷊le᷊o. I 
mangitou buatte nanewadda wuassu manga parenta-U, wuṛṛu na'ola'a 
paalu᷊anna subbanni mangitou.’ 
13 MAWU lai nabbisara si ya'u, ‘I Ya'u masingkata walahanna udde tumaniten 
maatikka puane. 
14Arie pa'annamma manala᷊re si Ya'u. I Ya'u inaite mamate si mangitou 
ma'oman sara i mangitou tate naunganna lai. Arawe i'o Ta'u olaanna 
iamangngu sambau ṛuanganna apan magewala᷊nna wuṛṛu mattohasanna 
wuassi mangitou.’ 
15Ana see i ya'u nanaile, wuṛṛu nangapiddu darua watu pa'aire ringannu 
lima'u ruan ba'an, i ya'u sinumossokka wuassu wowone apan tantala᷊nna 
lukkenggamma. 
16I ya'u naasilo manungku i yamiu buatte nilumawangnga 
parentan MAWU Ruatanu. I yamiu buatte na'ola'a rosa su 
saruannu MAWU ana waugu i yamiu na'ola'a sambau paalu᷊anna sapi wuassu 
logamma. 
17Ne su saruannu matanu darua watun pa'aire udde ta'u niema'a ma'oman 
sara maṛṛimunsa'a. 
18Ana see paassa lai ya'u niumali᷊ntudda su saruannu MAWU su puiddu 
wowone ala᷊nnune appatu pulo᷊ su allone wuṛṛu appatu pulo᷊ su ṛabbine, tawe 
umanna ara'e ma'inumma. Udde ta'u niola'a ana waugu i yamiu buatte 
na'ola'a rosa su saruannu MAWU ringannu na'ola'a ala᷊le᷊o, na'omana sara i 
Tou nasa'u. 

19I ya'u matta'uttu asasa'un MAWU rudde'omma su saruanni yamiu na'oman 
sara i yamiu pateannu MAWU, arawe paassa indi lai MAWU naddaringikka si 
ya'u. 
20MAWU lai mangke nasa'u atonna si Harun na'oman sara i Tou lai pateante, 
ne i ya'u niumali᷊omanni tou lai. 
21Paalu᷊anna sapi logamma niolangngu, ta'u iwareta sulalu᷊mmu putungnga. 
Ana see ta'u ṛimunsa'a wuṛṛu niwalu ma'oman sara alu᷊ssa naali᷊hidda awu, 
wuṛṛu awu udde ta'u niwareta sulalu᷊mmu ana'u salu᷊kka apan mangngelekka 
wuassu wowone udde. 
22See lai su Tabera, Masa wuṛṛu Kibrot-Taawa, i yamiu naasa'u lai MAWU. 
23Ana see su tempo i yamiu nirolokku MAWU nanantangngu Kades-Barnea 
inai umamatta wuṛṛu mamanua su leta'a apan sarun ionggoli Tou si yamiu, 
i yamiu nilumawangnga parenta MAWU Ruatanu; i yamiu maddiri 
mangimanna ara'e tumuṛṛutta si Tou. 
24Ro'en i ya'u masingkatti yamiu, i yamiu sidutu lullawangnga MAWU. 
25I ya'u masingkatta MAWU pia pandumma mamate si yamiu. Ne su ala᷊nnune 
appatu pulo᷊ su allone wuṛṛu appatu pulo᷊ su ṛabbine i ya'u niumali᷊ntudda su 
saruannu MAWU 
26wuṛṛu niumali᷊omanna arendi: Oh MAWU Apan Atanggaṛṛanne, ariewe 
mamate walahanna nipile-Ne indi, walahanna nipallossa wuṛṛu niehetta 
sinumabbanganga wuassu Mesir ringannu atatohassa wuṛṛu taṛṛino apan 
bahewalla. 
27Naungetewe manga allang-Ngu Abraham, i Ishak wuṛṛu i Yakub, wuṛṛu 
ariete pabbala'a su aattiku puane, ala᷊le᷊o wuṛṛu rosan balahanna indi. 
28Amungkangngu ala᷊ranang-Ngu lai patteanna, ne taumatan Mesir sarun 
mabbisara manungku I'o tawe mapangapiddu walahan-Na watukku wanua 
apan nipa'ire-Nu si mangitou, wuṛṛu manungku I'o nangapiddi mangitou su 
wadda'a tadea'u mamate si mangitou, ana waugu I'o maddantinni mangitou. 

29Arawe paanaungete, MAWU, manungku i mangitou indi walahanna apan 
nipile-Nu maola'a ala᷊ṛṛanang-Ngu, wuṛṛu niapiddu wuassu Mesir ringannu 
atatohassa wuṛṛu taṛṛino apan bahewalla.” 

Tahiul᷊e 10 

I Musa su aruane nanengkamma Mapul᷊o Titan Duata Ruata 
(Sab. 34:1-10) 

1“Wua'udde MAWU nabbisara si ya'u, ‘Musa, pamaangke ruan kula᷊ppa watu 
ere iapa dorone, wuṛṛu pa'ola'e lai sambau wantalla alu maola'a tampane, 
ana see rantate ringang-Ku su puiddu wowone. 
2Su manga watu udde sarun Ta'u iwoṛṛetta manga wisara apan uasulu᷊ngnga 
ere suwatu apan buatte nipesangngu; wua'udde manga watu udde ṛinone 
sahipunannu sulalu᷊mmu wantalla udde.’ 
3Ana see i ya'u na'ola'a wantalla wuassu alu akasia wuṛṛu namaangnga darua 
watu ere dorone wuṛṛu niapidda watukku puiddu wowone. 
4Su watu udde MAWU namoṛṛettu mapulo᷊ parenta uasulu᷊ngngu paarorone, 
eteudde manga tita apan nionggoli Tou si yamiu, su tempo i Tou nabbisara 
wuassu pattangngannu putungnga su allo i yamiu na'ammula su wawala᷊nnu 
wowone. Wua'udde MAWU nangonggolu watu niwoṛṛetanna udde si ya'u 
5wuṛṛu i ya'u nabelengke sinumossokka wuassu wowone. Ana see ringannu 
parenta MAWU, watu darua udde nitaṛṛo sulalu᷊mmu wantala apan buatte ta'u 
niola'a – wuṛṛu nanattakka orassa udde naddatingngu orassa indi darua watu 
niwoṛṛetanna udde ta'e uraddo isudde.” 

(6Wua'udde taumatan Israel inaite niumamatta wuassu manga paṛṛihi 
taumatan Yaakan, wuṛṛu nattuda watukku Mosera. Isudde i Harun nate 
wuṛṛu nilabbinga. I Eleazar anangnge nallolo᷊ssa si tou naola'a imam. 
7Wua'isudde i mangitou inaite watukku Gudgod, ana see nasala᷊ watukku 
Yotbata, wageangngu leta'a apan manambo ua'ene. 

8Su wowone udde MAWU naṛṛaen taumatan Lewi iapalu᷊'adda Wantallu 
Pa'aire wuṛṛu mangimbe MAWU, wuṛṛu mangala᷊matta ringannu aran-Ne. 
Eteudde manaran mangitou sara orassa indi. 
9Ana waugu udde ṛuanganni Lewi tawe nanengkamma leta'a pussa'a ere 
manga ṛuanganna wali᷊ne, ana waugu ete MAWU wageangnga pussa'an 
mangitou, ere buatte niwalo᷊n MAWU Ruatanu si mangitou.) 
10“Appatu pulo᷊ su allone wuṛṛu appatu pulo᷊ su ṛabbine i ya'u uatana'a su 
puiddu wowone ere lai ta'u niola'a dorone. Paassa lai MAWU naddaringikka 
si ya'u, wuṛṛu i tou niumire tadea'u tawe mamate si yamiu. 
11Ana see i ya'u nirolokki Tou inai mamiaṛṛa'i yamiu tadea'u i yamiu 
wotongnge manahuanna leta'a apan pina'ire-Ne su iupungngu ala᷊monanu.” 

Darorongngu MAWU 

12“Orassa indi manga tuṛṛangnga, paddaringikke apa 
darorongngu MAWU Ruatanu wuassi yamiu: Pangaddate MAWU Ruatanu 
wuṛṛu paatuṛṛutte su ala᷊wo'u parenta-Ne. Pandangngute si Tou wuṛṛu 
pattaṛṛamawute si Tou ringannu ahewallu lalu᷊mmu naungngu. 
13Paatuṛṛute ala᷊wo'u parentan MAWU apan allo indi iwabbalo᷊ru si yamiu ana 
wa'augu apapianu sassane. 
14MAWU Ruatanu uatahuanna langitta atanggaṛṛanne; runia lai tatahuanan-
Ne suadio'a ringannu lalo᷊ṛṛone. 
15Arawe darangngun MAWU su ala᷊monanu aroddi ahewalle, na'oman sara 
wuassu ala᷊wo'u walahanne, ete i yamiu apan nipile-Ne, wuṛṛu na'oman sara 
orassa indi lai yamiu ta'e ala᷊ṛṛanang-Nge apan nipile-Ne. 
16Nariaddi manattakka orassa indi yamiu ṛinone matuṛṛutta su MAWU wuṛṛu 
puanu tate mangattikka lai. 
17MAWU Ruatanu roso su wowon ala᷊wo'u MAWU wuṛṛu nilumebbe wuassu 
ala᷊wo'u taṛṛino. I Tou MAWU Ruata mawantuga wuṛṛu mataṛṛino apan ṛinone 

subbanna. I Tou tawe mangempe wuṛṛu tawe lai manengkamma aonggola 
sasalo᷊'a. 
18I Tou uasamba'a asisi timpalu᷊ssa wuṛṛu inawalu᷊anna tadea'u i mangitou 
olaanna lai ringannu matuli᷊dda; I Tou mandangngu taumata raho apan 
mabiakka suadio'a ringannu walahanni ite wuṛṛu nangonggolu anna wuṛṛu 
laubba si mangitou. 
19Ne i yamiu lai ṛinone mapali᷊atta'u darangngunu su manga taumata raho 
udde, ana waugu dorone lai yamiu taumata raho su Mesir. 
20Pangaddata MAWU Ruatanu wuṛṛu tumba'u pattaṛṛamawu si Tou sassane. 
Ṛinone i yamiu sidutu matuṛṛutta si Tou wuṛṛu massalu ringannu aran-Ne 
sassane. 
21Paddalote si Tou, ana waugu i Tou MAWU Ruatanu. Ringannu mata wuṛṛu 
puanu sassane i yamiu naasilote manga inolaanna apan bahewalla wuṛṛu 
ma'ata'utta apan niola'i Tou si yamiu. 
22Su tempo iupungngu ala᷊monanu inaite watukku Mesir, reenganni 
mangitou tumba'u pitun pulo᷊ su atoune. Arawe MAWU Ruatanu buatte 
na'ola'a reengannu anambone ere anumpitanna su langitta.” 

Tahiul᷊e 11 

Awawantugu MAWU 

1“Pandangngute MAWU Ruatanu, wuṛṛu paatuṛṛutte ala᷊wo'u parenta-Ne. 
2Naungete orassa indi apan niasingkatanni yamiu ola'u MAWU, su wuassu 
alo᷊'engngu pabbiaṛṛannu. Manga anangngu taambe asingkatta su ola'u 
pabbiaṛṛanna udde. Ete i yamiu apan sidutu uale᷊llega 
awawantugu MAWU Ruatanu, atatohan-Ne wuṛṛu taṛṛino-Ne 
3wuṛṛu manga ala᷊ṛṛindu'a apan niolang-Nge. I yamiu naasilo sassane apa 
niolang-Nge su saruannu ratun Mesir wuṛṛu su ahewallu wanuane. 
4I yamiu naasilo ereapa MAWU namate tantaran Mesir suadio'a ringannu 
anambon awalo᷊ wuṛṛu keretan pangalone. I mangitou sarangkanambone 

niwontolla su Tahalo᷊angngu Gelagah su tempo ta'e mangngenggenna si 
yamiu. 
5I yamiu masingkatta apa niola'u MAWU si yamiu su wadda'a tantala᷊nna i 
yamiu taambe na'oma isindi. 
6I yamiu lai maanaungnga apa niola'u MAWU si Datan wuṛṛu si Abiram, 
manga ana'i Eliab wuassu ṛuanganni Ruben. Su saruanni yamiu 
sarangkanambone, runia napesangnga ana see nangallupa si mangitou 
sangkamonanna, rasanna, anambon allangnga wuṛṛu winatangngi mangitou. 
7Ore, ete i yamiu apan ringannu mata wuṛṛu puanu sasane buatte naasilo 
anambon ala᷊ṛṛindu'a apan niola'u MAWU.” 
Al᷊amatta su taumata matuṛṛutta, wuṛṛu wontoga su taumata apan mal᷊awangnga 

8“Paatuṛṛutte anambon tita apan ta'u niapasingkatta si yamiu allo indi, ya'u 
wotongnge lumewessa salu᷊kka wuṛṛu maasutta watukku wanua apan tate 
malannu lai atanaanni yamiu. 
9Wuṛṛu i yamiu sarun mabbiakka mala᷊nnu su wanua apan ala wuṛṛu 
masuwukka, apan pina'iren MAWU su iupungngu ala᷊monanu wuṛṛu su 
papapulunni mangitou. 
10Wanua apana tanaanni yamiu udde wali᷊ne ere su Mesir, su tampa dorone 
i yamiu uatana'a. Poiaroddi yamiu ṛinone mammanara mawakkata 
mapa'elekku ua'e su manga wailla napawe i yamiu mangasi'en bualanna. 
11Arawe wanua apan sarun suttanni yamiu eteudde manga leta'u 
panenteanna wuṛṛu manga wawala᷊nna; letangnge pangngeleṛṛannu ua'en 
kuranna. 
12MAWU Ruatanu mappaduli᷊ wanua udde wuṛṛu mallu'adda su alo᷊'engngu 
tonna. 
13Nariaddi paatuṛṛutte manga parenta apan ta'u niapasingkata si yamiu allo 
indi; pandangngute MAWU Ruatanu wuṛṛu pattaṛṛamawute si Tou ringannu 
ahewallu lalu᷊mmu naungngu. 

14Amungkangngu i yamiu ma'ola'a aroddi, ne MAWU sarun manossokku 
uranna su letangngu su tempone matitimma, napawe i yamiu buatte 
nangitingnga, wuṛṛu su tempo i yamiu manattakke mangasi'a. Ne i yamiu 
sarun maatahuanna manambo gandumma, anggore wuṛṛu lanan zaitun, 
15see lai nannalo᷊ annu winatangngu. Ala᷊wo'u anna apan pappandumanni 
yamiu sarun nasadiate si yamiu. 
16Imbaṛṛangnga i yamiu iaparau wuassu MAWU wuṛṛu inai massubba wuṛṛu 
mattaṛṛamawu su manga MAWU waine. 
17Amungkangngu i yamiu lumawangnga parenta udde, MAWU sarun masa'u 
si yamiu. I Tou sarun tawe manossokku uranna; lettangngu mabbali᷊ mamara-
mara maoman sara sasuanna lai tawe mangonggolu wuane. Ne tawe 
mala᷊nnu i yamiu sarun mate su leta'a masuwukka apan nionggolu MAWU si'o. 
18Paanaungete wuṛṛu panutukke manga parenta udde. Wa'isa'a su ta'iakku 
wuṛṛu reeta'a su pakkannu tadea'u sidutu nanaunganna. 
19Tantiroa'e su ala᷊ṛṛanangngu. Pagattoa'a sulalu᷊mmu wale᷊n wuṛṛu su liuddu 
wale᷊n, su tempo mangillolo᷊ wuṛṛu su tempo mammanara. 
20Woṛṛeta'a su diṛṛi ngaranu wuṛṛu su ngaran soanu. 
21Ne i yamiu wuṛṛu ala᷊ṛṛanangngu uukke malo᷊'engnga su wanua apan 
pina'iren MAWU Ruatanu su iupungngu ala᷊monanu. Su alo᷊'engngu ta'e pia 
langitta su wowon dunia, su ala᷊nnune udde lai yamiu sarun mabbiakka su 
leta'a udde. 
22Paatuṛṛutte ringannu maṛṛimadda anambon tita apan ta'u niapaasingkata 
si yamiu: Pandangngute MAWU Ruatanu, wuṛṛu tuṛṛutte ala᷊wo'u parenta-Ne 
si yamiu, wuṛṛu ṛinone i yamiu sidutu uararingikka si Tou. 
23Ne MAWU sarun mallimbuakka anambon balahanna wuassu saruannu, 
wuṛṛu i yamiu sarun matana'a su leta'a tatahuanannu manga walahanna apan 
magewala᷊nna wuṛṛu mattohasanna wuassi yamiu. 

24Suapan wageangngu leta'a apan amatanni yamiu sarun mabbali᷊ pussaanu. 
Letangngu mawannadda wuassu wadda'a su samba'an timukka 
maddatingngu Panenteannu Libanon su samba'an sawannakka, wuṛṛu 
wuassu Salu᷊kku Efrat su samba'an da'i maddatingngu Tahalo᷊angngu 
Tangngane su samba'an baṛṛatta. 
25Su ahewallu wanua udde MAWU Ruatanu sarun ma'ola'a tadea'u manga 
taumata udde matta'utta su saruannu ere buatte nipa'ire-Ne, na'oman sara 
tawe saran sangkatou apan botongnge manala᷊re si yamiu. 
26Allo indi yamiu wotongnge mamile suwallatu ala᷊matta wuṛṛu wontoga. 
27I yamiu sarun ala᷊matanna amungkangngu matuṛṛutta su manga 
titan MAWU Ruatanu, apan allo indi ta'u niapasingkatta si yamiu. 
28Arawe i yamiu sarun bontohanna amungkangngu tawe tumuṛṛutta manga 
titan MAWU Ruatanu, ewe'e lai tinumali᷊udda wuṛṛu nassubba paalu᷊anna 
apan taambe sinumabbanni yamiu. 
29Napawe MAWU Ruatanu buatte nangapiddi yamiu sumutta watukku wanua 
apan sarun atanaanni yamiu sali᷊mmurine, ala᷊matta udde ṛinone iwisaran 
kamiu wuassu Wowon Gerizim wuṛṛu wontoga udde wuassu Wowon Ebal.  

(30Wowone darua udde addone su samba'an baṛṛatu Salu᷊kku Yordan su leta'u 
taumatan Kanaan apan uatana'a su wawala᷊nnu Yordan, uasaruanna watukku 
waṛṛatta tawe marau wuassu manga aaluanna tampa patataṛṛamawuanna su 
More maranin soa Gilgal.) 
31Tate mala᷊nnu lai yamiu lumewessa su Salu᷊kku Yordan wuṛṛu mamanua su 
leta'a apan nionggolu MAWU Ruatanu si yamiu. Napawe i yamiu buatte 
naatahuanna leta'a udde wuṛṛu namanua isudde, 
32i yamiu sarun tumuṛṛutta anambon tita apan ta'u niapasingkatta si yamiu 
allo indi.” 

Tahiul᷊e 12 

Tumba'u sambau tampa patataṛṛamawuanna 

1“Indiwe manga tita apan ṛinone tuṛṛutanni yamiu su alo᷊'engngu 
pabbiaṛṛannu su wanua apan nionggolu MAWU, Ruatan iupungngu 
ala᷊monanu. 
2Napawe nasuttate su wanua udde i yamiu ṛinone manggohakku manga 
tampa passubbanna su puiddu manga wowone matanggakka, su manga 
wuidda wuṛṛu su alu᷊ngngu manga aaluanna masindumunna, tampan manga 
walahanna apan uatana'a isudde massubba manga monganni mangitou. 
3Ṛaea'e manga mezbah mangitou wuṛṛu ṛimunsa'a manga diṛṛine watu apan 
a'antimanni mangitou pia taṛṛinone. Tambuna'a manga hambaranni Asyera, 
wuṛṛu ṛimunsa'a manga paalu᷊anna sassubbanni mangitou, na'oman sara 
manga monganna udde tate subbanna lai su tampa udde. 
4Su tempo i yamiu massubba MAWU Ruatanu, ariewe mattanno ola'u manga 
taumata udde massubba manga monganni mangitou. 
5Wuassu ahewallu wageangngu leta'u ṛuangannu Israel, MAWU Ruatanu 
sarun mamile sambau tampa tadea'u walahanni ite wotongnge rumanta su 
saruan-Ne wuṛṛu massubba si Tou. 
6Watukku tampa uddewe i yamiu ṛinone mangapiddu manga sasamba 
itattambunna see lai manga sasamba waine, manga sasamba sepere mapulo᷊ 
waussu inasaharannu see lai manga sasamba waine, sasamba wawaekka 
riandinu, sasamban tawe niwata'a wuṛṛu ana'u sapi wuṛṛu ambinga dombanu 
apan paarorone niasungkangnga. 
7Isudde lai, su saruannu MAWU Ruatanu, i yamiu suadio'a ringannu 
amonannu ṛinone umanna wuṛṛu lulluassu inasaharannu apan pia gessine 
ana waugu niala᷊matannu MAWU Ruatanu. 
8Amungkangngu tempo udde rumantate, i yamiu arieten pa'ola'a ere orassa 
indi. Na'oman sara indi yamiu walate apulun naungngu mattaṛṛamawu, 

9ana waugu i yamiu taambe naasutta su wanua apan 
nionggolu MAWU Ruatanu si yamiu, su tampa apan botongnge pamanuanni 
yamiu ringannu matammuda. 
10Napawe i yamiu buatte nilumewessa Salu᷊kku Yordan, MAWU Ruatanu 
sarun mantulu᷊ngngi yamiu matana'a wuṛṛu mamanua su leta'a samba'an 
salu᷊kka udde. I Tou sarun mallu'adda si yamiu wuassu ala᷊wo'u seetta, wuṛṛu 
i yamiu sarun mabbiakka ringannu matammamudda wuṛṛu malu᷊assa. 
11Wua'udde MAWU Ruatanu sarun mamile sambau tampa suapa i Tou ṛinone 
subbanna. Ete isudde i yamiu ṛinone inai mangapiddu ala᷊wo'a apan buatte 
niparenta, eteudde sasamba itattambunna wuṛṛu manga sasamba waine, 
sasamba sepere mapulo᷊ wuassu inasaharannu wuṛṛu sasamba ala᷊ṛṛaene apan 
buatte nipa'irenu su MAWU. 
12Lallala'e su saruannu MAWU Ruatanu, suadio'a ringannu manga anangngu, 
manga allangngu wuṛṛu manga taumatan Lewi apan uatana'a su manga 
soanu, ana waugu taumatan Lewi tawe naasomba wageangngu leta'a su 
wanuanu. 
13I yamiu imbaṛṛangnga mangongolu sasambanu su ala᷊wo'u tampa apan 
nipilenu sassane, 
14arawe tumba'u su tampa apan nipilen MAWU suwallatu sambau tampa 
wageangngu walahannu. Tumba'u isudde i yamiu ṛinone mangonggolu 
sasamba itattambunna wuṛṛu ma'ola'a manara wali᷊ne apan ta'u niparenta si 
yamiu. 
15Arawe walate i yamiu mamate winatangngi yamiu wuṛṛu uminassa su 
ala᷊wo'u tampa i yamiu uatana'a. I yamiu wotongnge umanna ala᷊wo'u anna 
apan nionggolu MAWU Ruatanu si i yamiu. Su ala᷊wo'u taumata, mawae 
waresi ara'e marosa, wotongnge uminassa ṛemessa udde, ere lai yamiu 
wotongnge uminassa ṛemessu kijang ara'e rusa. 
16Tumba'u imbaṛṛangnga daṛṛane inasanna, arawe ṛinone iwoso su leta'a ere 
namoson ua'e. 

17Su tampa wawanuannu imbaṛṛangnga i yamiu umanna sasamba sepere 
mapulo᷊ wuassu inasaharannu eteudde gandumma, anggore, lanan zaitun, 
sapi ara'e ambinga dombanu apan paarorone niasungkangnga, sasamba 
ipamaekka riandinu, sasamba apulun naungngu ara'e sasamba waine. 
18I yamiu wuṛṛu manga anangngu, suadio'a ringannu manga allangngu wuṛṛu 
manga taumatan Lewi apan utana'a su manga soanu, ṛinone umanna sasamba 
udde su saruannu MAWU Ruatanu, su tampa apan nipilen MAWU Ruatanu. 
Wuṛṛu su tampa udde i yamiu ṛinone lulluassa ana waugu ala᷊wo'u 
inasaharannu. 
19Paatehamma tadea'u arie i yamiu ma'oman sara mamalan ṛuanganni Lewi 
uawala aroddi tantala᷊nna i yamiu mabbiakka su wanua udde. 
20Napawe MAWU Ruatanu buatte nanggewalla manga passarannu wanuanu 
ere buatte niriandi-Ne, i yamiu wotongnge uminassa ṛemessa ringannu 
walate apulun naungngu. 
21Amungkangngu tampa apan nipilen MAWU Ruatanu tumaniten marau 
wuassu tampa atatanaannu, i yamiu wotongnge mamate sapi sambau, domba 
ara'e ambingnga apan nionggolu MAWU si yamiu, wuṛṛu uminassa ṛemessa 
su tampanu ringannu walate apulun naungngu, ere lai buatte ta'u niwalo᷊ si 
yamiu. 
22Suapan taumata, mawae i tou waresi ara'e marosa, wotongnge uminassa 
ṛemessa udde, ere lai yamiu wotongnge uminassa ṛemessu rusa ara'e ṛemessu 
kijang. 
23Arawe ṛemessa apan ta'e pia daṛṛane tawe wotongnge inasanna, ana waugu 
niawa udde sulalu᷊mmu daṛṛa, wuṛṛu i yamiu tawe wotongnge uminassa 
niawa suadio'a ualo᷊mega ringannu ṛemessa. 
24Daṛṛane mangke tawe wotongnge inasanna, arawe ṛinone iwoso su leta'a 
ere namoson ua'e. 

25Amungkangngu i yamiu tumuṛṛutta parenta udde, MAWU sarun malu᷊assa, 
wuṛṛu i yamiu see lai papapulunnu sarun su lalu᷊manna'a. 
26Ala᷊wo'u aonggola wuṛṛu sasamba apan buatte pina'iren kamiu su MAWU, 
ṛinone iapiddi yamiu watukku tampa apan buatte nipilen MAWU. 
27Sasamba itattambunna wuṛṛu sasamba apan a'inasanna ṛamenene ṛinone 
ionggola su wowon mezbah MAWU Ruatanu wuṛṛu daṛṛane iwoso su wowon 
mezbah udde. 
28Panutukke ringannu mapia ala᷊wo'a apan buatte ta'u nirolokka si yamiu, ne 
i yamiu ma'ola'a apan apianne wuṛṛu ipaapulun MAWU Ruatanu, na'oman 
sara i yamiu wuṛṛu pappapulunnu masala᷊matta wuṛṛu su lalu᷊manna'a saran 
mala᷊nnu-la᷊nnu.” 

Iapanaungnga su pasasubba paal᷊uanna 

29“MAWU Ruatanu sarun mamate manga walahanna apan utana'a su wanua 
udde, na'oman sara i yamiu wotongnge matana'a wuṛṛu mamanua su wanua 
udde. 
30Napawe manga walahanna udde buatte nipate, paatehampe i yamiu arie 
ma'oman sara mattanno si mangitou massubba manga MAWU wali᷊ne, ana 
waugu inolaanna udde mandantan papate. 
31Lalaghu manga walahanna udde massubba manga mawun mangitou, 
imbaṛṛangnga tannoanni yamiu ipassubba MAWU Ruatanu, ana waugu i 
mangitou massubba ringannu manga inolaanna lale᷊o apan 
ia'arantinnu MAWU. Ewe'e lai manga ana'i mangitou sassane tutunganni 
mangitou su wowon mezbah maola'a sasamba su manga MAWU mangitou. 
32Tuṛṛutte sarangkanambone apan ta'u nirolokka si yamiu; arie pattambai 
ara'e hainganna. 

Tahiul᷊e 13 

1Amungkangngu sangkatou nabi ara'e taṛṛa wali᷊awa maddiandin sambau 
tanda ma'atiangnga ara'e ala᷊ṛṛindu'a 

2ringannu pandumanna tadea'u i yamiu massubba massuṛṛubawa su 
manga MAWU apan awagananni yamiu, salaiwe riandine udde mariaddi, 
3imbaṛṛangnga ma'ellega si tou. MAWU Ruatanu nappaattu taumata udde 
ipamono'a si yamiu, ipa'ellega tanne i yamiu atonna-tonna 
mandangngu MAWU ringannu ahewallu naungngu ara'e tawe. 
4-5Taumata ereudde ṛinone i ṛuumanne pateanna, ana waugu apulune 
mangngali᷊wun kamiu wuassu lala᷊nna apan nirolokku MAWU Ruatanu si 
yamiu. Ete i tou udde taumata lale᷊o ana waugu mandolokki yamiu 
lullawangnga su saruannu MAWU Ruatanu apan namallossi yamiu waussu 
Mesir, su tampa i yamiu niola'a allangnga. Nariaddi i tou ṛinone pateanna, 
tadea ala᷊le᷊o udde masue. Arawe i yamiu uatantalongnga MAWU Ruatanu 
wuṛṛu mangngaddata si Tou; paddaringikka si Tou wuṛṛu amata'e ala᷊wo'u 
parenta-Ne. Paasidutua'e tatuṛṛutta wuṛṛu pattaṛṛamawu si Tou. 
6-7Napawe tuṛṛangngu ara'e anangngu esakka ara'e wawine, ara'e awingnga 
arangnguannu ara'e hawenu apianne, ringannu mala᷊nna-la᷊nnaba 
massalo᷊ngngu massubba manga MAWU waine apan awagananni yamiu 
wuṛṛu awaganannu ala᷊monanu, manga mawun balahanna apan uatana'a 
marani ara'e marau, 
8imbaṛṛangnga maddaringikka si tou imbaṛṛangnga i'o iasalo᷊'i tou. 
Imbaṛṛangnga lai umakkanna, ara'e manamba'a taumata udde. 
9-10I tou ṛinone tuntungannu watu ma'oman sara mate. I'o ṛinone malliu ṛoro 
mamareta si tou ringannu tatantalongannu anambon tumana'u soa. Taumata 
apan nassala᷊ udde ṛinone pateanna, ana waugu i tou pia pandumma 
mapaaraun kamiu wuassu MAWU Ruatanu apan namallosi yamiu wuassu 
patataṛṛuallanganna su Mesir. 
11Ne anambon balahannu Israel sarun maaringikka ola'u pamamate udde 
wuṛṛu mabbali᷊ mata'utta, ma'oman sara tawe saran sangkatou lai apan 
baṛṛani ma'ola'a ala᷊le᷊o udde. 

12Napawe i yamiu matana'e su manga soa apan ionggolu MAWU Ruatanu si 
yamiu, asinungka tumelengke watti'a 
13manungku manga pira taumata lale᷊o wuassu walahannu buatte 
nangali᷊wun tumana'u soa massubba manga MAWU apan awagananni yamiu. 
14Amungkangngu maaringikka manga watti'a awusu ereudde, panutukke 
ringannu mapia-pia. Amungkangngu ala᷊le᷊o udde atonna-tonna mariaddi, 
15ne anambon tumana'u soa udde suadio'a ringannu winatangnga 
papaduli᷊ananne ṛinone pateanna. Soa udde ṛinone ṛimunsaanna lai ma'oman 
sara masue. 
16Anambon darotongngu tumana'u soa udde ṛinone ihemonna wuṛṛu iombo 
su leta'a mala᷊langnga, ana see soa wuṛṛu darotongnge ṛinone tutunganna 
maola'a sasamba su MAWU Ruatanu. Wua'udde sarangkanambone udde 
ṛinone itantangnga maola'a tuidda wuṛṛu imbaṛṛangnga olaanna apia. 
17Manga saranapa apan niawontohanna udde tawe wotongnge sahipunna 
maola'a darotongngu sassane, arawe ṛinone insueanna abbi. Ne 
asasa'un MAWU umompo'a wuṛṛu i Tou sarun mapali᷊atta'u tatala᷊ntume si 
yamiu. I Tou sarun malu᷊assa naung-Nge si yamiu wuṛṛu ma'ola'a si yamiu 
walahanna apan bahewalla ere buatte niriandi-Ne su ala᷊monanu, 
18sawali᷊ate i yamiu tuttuṛṛutta ala᷊wo'u parenta-Ne apan ta'u niwalo᷊ si yamiu 
allo indi, wuṛṛu tumuṛṛutta ala᷊wo'a apan ipaapulu-Ne.” 

Tahiul᷊e 14 

Ola'u lullal᷊o apan isassingadda 

1“Ete i yamiu ala᷊ṛṛana'u MAWU Ruatanu. Nariaddi su tempo i yamiu lullalo᷊n 
taumata nate, imbaṛṛangnga mallessa watangannu ara'e mangiṛṛi saruannu 
puanu ere apan buatte niola'u manga walahanna waine. 
2I yamiu uddewe pussa'an MAWU Ruatanu; wuassu ala᷊wo'u walahanna su 
wowon dunia, ete i yamiu apan nipilen MAWU Ruata mabbali᷊ ala᷊ṛṛanang-
Nge.” 

Winatangnga ipappalli wuṛṛu tawe ipappalli 
(Ima. 11:1-47) 

3“Imbaṛṛangnga uminassa winatangnga unnu MAWU udde palli. 
4I yamiu wotongnge uminassa manga winatangnga indi; sapi, domba, 
ambinga, 
5rusa, domban ahuranganna, ambingngu ahuranganna, kijang 
6wuṛṛu anambon binatangnga apan anuune nawa'a wuṛṛu paarua malluta 
anna. 
7I yamiu imbaṛṛangnga uminassa winatangnga apan anuune tawe nawa'a 
wuṛṛu tawe malluta anna paarua. Arie pa'inassa unta, kelinci ara'e marmot. 
Winatangnga udde palli ana waugu salaiwe i tou malluta anna paarua, arawe 
anuune tawe nawa'a. 
8Arie pa'inassa wawi. Winatangnga udde palli, ana waugu salaiwe anuune 
nawa'a, i tou tawe malluta anna paarua. Ṛemenne arie pa'inassa, 
winalu᷊nanne tawe wotongnge indinganna. 
9I yamiu wotongnge uminassa ala᷊wo'u inassa apan pia papaidde wuṛṛu 
onamme. 
10Winatangnga apan mabbiakka sulalu᷊mmu ua'e arawe tawe papaidde wuṛṛu 
tawe onamme udde palli, nariaddi imbaṛṛangnga inasanna. 
11I yamiu wotongnge uminassa ala᷊wo'u manu'u winalanganna apan tawe 
ipappalli. 
12-18Arawe pia manga pira manu'u winalanganna apan tawe wotongnge 
inasanna eteudde; manu'a iamba, manu'a mammeo, ala᷊wo'u manu'a asiaṛṛe, 
nasar, gagak, manu'a unta, bala᷊la᷊ngnga, blekok wuṛṛu ala᷊wo'u manu'a 
waṛṛoa, undan, manu'a kasawuṛṛu pani'i. 
19Anambon taṛṛangassa apan pia papaidde udde ipappalli, nariaddi 
imbaṛṛangnga inasanna. 

20Winatangnga apan tawe papaidde wuṛṛu tawe ipappalli wotongnge 
inasanna. 
21Winatangnga apan nate sassane imbaṛṛangnga inasanni yamiu, arawe 
wotongnge inasannu taumata raho apan uatana'a suwallati yamiu, ara'e 
iwalu᷊'a su walahanna raho. I yamiu uddewe ala᷊ṛṛana'a apan 
niaṛṛaen MAWU Ruatanu. Ṛemessu ana'u domba ara'e ana'u ambinga 
imbaṛṛangnga lahannu ua'en susun inangnge.” 

Atoranna su ola'u sasamba sepere mapul᷊o 

22“Suapan tonna i yamiu ṛinone manggaingnga sepere mapulo᷊ wuassu 
anambon inasaharannu. 
23Su saruannu MAWU Ruatanu, su tampa apan nipile maola'a tampa 
patataṛṛamawuanna, i yamiu ṛinone umanna sasamba sepere mapulo᷊ wuassu 
gandumma, ua'e anggore, lanan zaitun see lai ana'u sapi wuṛṛu ambinga 
dombanu apan paarorone niasungkanga. Ola'e olangnge udde, tadea'u saran 
mala᷊nnu-la᷊nnu i yamiu masingkatta mangaddata MAWU Ruatanu. 
24Amungkangngu tampa apan nipilen MAWU Ruatanu tumaniten marau 
wuassu wale᷊nu na'oman sara sepere mapulo᷊ wuassu inasaharannu apan 
ionggolu MAWU Ruatanu si yamiu tawe iapiddi yamiu isudde, ne 
25walu᷊a'e sangkadoanna wuassu wuan letangngu udde wuṛṛu apira'e roinne 
watukku tampa apan nipilen MAWU Ruatanu. 
26Roitta udde pamallia'e saranapa apan ipaapulun kamiu – sapi ara'e 
ambinga domba, ua'e anggore ara'e ua'e maawu'anna – ana see su tampa 
udde, su saruannu MAWU Ruatanu, i yamiu wuṛṛu amonannu ṛinone umanna 
suadio'a wuṛṛu lumala'a. 
27Imbaṛṛangnga mamalan taumatan Lewi apa uawanua su manga soanu 
masusa; naungete manungku i mangitou udde tawe uatahuanna leta'a 
sassane. 

28Suapan panginsueannu tonna atallune, i yamiu ṛinone mangapiddu sepere 
mapulo᷊ wuassu hessin inasaharannu wuṛṛu ammula᷊'a su manga soanu. 
29Anna udde wuattu taumatan Lewi ana waugu i mangitou tawe 
naatahuanna leta'a, wuṛṛu wuattu taumata raho, asisimpalu᷊ssa wuṛṛu manga 
inawalu᷊anna apan mabbiakka su manga soanu. I mangitou wotongnge 
rumanta wuṛṛu mangala᷊ppa sarangkanambone apan pappandumanni 
mangitou. Amungkangngu inolaanni yamiu aroddi, ne MAWU Ruatanu sarun 
mangala᷊matta ala᷊wo'u manaranu.” 

Tahiul᷊e 15 

Tonna appitune 
(Ima. 25:1-7) 

1“Suapan panginsueannu tonna appitune ṛinone i yamiu mallaghun 
pamamaekka awallassa. 
2Arendi lala᷊nne. Suapan taumatan Israel apan napawallassu roitta su 
taumata sambalahanne, ṛinone mamappassa awallassa udde, ana waugu 
tumuṛṛuttu ṛaṛṛawessu MAWU sassane awallassa udde buatte niwaeṛṛanna, 
nariaddi tate aroronganna apia. 
3I yamiu wotongnge madorongnga roitta apan niapawallasi yamiu su 
taumata raho, arawe arie madorongnga apia roitta apan napawallasi yamiu 
su walahanna sambau. 
4 MAWU Ruatanu sarun mangala᷊matta si yamiu su wanua apan nionggoli Tou 
si yamiu. Ne suwallatu walahannu tawe taumata asiangnga, 
5sawali᷊ate i yamiu matuṛṛutta su MAWU Ruatanu, wuṛṛu ringannu maadunna 
ma'ola'a ala᷊wo'u manara apan ta'u irolokka si yamiu allo indi. 
6MAWU Ruatanu sarun mangala᷊matta si yamiu ere buatte nipa'ire-Ne. I yamiu 
sarun mapawallasu roitta su anambon balahannu, arawe i yamiu sassane 
tawe mabballasa; i yamiu uataṛṛino anambon balahanna, arawe i mangitou 
tawe taṛṛinone si yamiu. 

7Napawe i yamiu uatana'e su wanua apan nionggolu MAWU Ruatanu si 
yamiu, ana see pia sambau soa niaabbaanna taumata sambalahannu pia 
auranganne, taumatan balahannu pia urangnge, arie tumba'u maṛṛingiddu 
watangannu sassane wuṛṛu tawe massumbala si tou. 
8Arawe i yamiu ṛinone masambiolo wuṛṛu mapawallasa su taumata udde 
anambone ere pappandumanne. 
9Imbaṛṛangnga tawe mapawallasa si tou ringannu wisara manungku tonna 
pamamaekka awallasa maranite. Arie mamalan ṛingirannu dale᷊o udde 
sumutta sulalu᷊mmu naungngu. Amungkangngu i yamiu madiri mapawallasa, 
taumata udde sarun sumala᷊nde MAWU wuṛṛu mangalaen kamiu, ne i yamiu 
udde sasagoanne nassala᷊. 
10Onggola᷊'e si tou ringannu naungnga malu᷊assa wuṛṛu tawe iwata'a, 
ne MAWU Ruatanu sarun mangala᷊matta ala᷊wo'u inasaharannu. 
11Su ammula᷊nnu taumatan Israel sidutu sarun pia siri pira taumata asiangnga 
wuṛṛu pia auranganne. Ana waugu udde i ya'u mandolokki yamiu tadea'u 
masambiolo si mangitou.” 

Ereapa olangnge mamarenta manga allangnga 
(Sab. 21:1-11) 

12“Amungkangngu sangkatou esakka ara'e wawine wuassu walahannu 
nabbalu᷊'u watangannen maola'a allangnga, i tou ṛinone mammanara 
ringannu ala᷊nnune annumu tonna. Su tonna appitune ṛinone i tou 
iapasabbangke. 
13Allangnga apan niapasabbangke udde tawe wotongnge iapaapule᷊ ringannu 
tawe ule᷊ne. 
14Onggola᷊'e si tou ringannu naungnga masaṛṛionto'a wuassu saranapa apan 
nionggolu MAWU Ruatanu si yamiu eteudde ambinga domba, gandumma 
wuṛṛu anggore. 

15Naungete manungku i yamiu dorone allangnga su Mesir ana see 
nipallosu MAWU Ruatanu; ana waugu udde i ya'u nangonggolu parenta indi 
si yamiu. 
16Arawe amungkangngu allangnga udde maddiri mapule᷊ ana i tou 
marangngu si yamiu wuṛṛu amonannu wuṛṛu malu᷊assa matana'a suadio'a, 
ṛingannu, 
17apira'e i tou watukku ngaran bale᷊nu wuṛṛu loṛṛangke tali᷊ngane, ne i tou 
sarun maola'a allangngu su alo᷊'engngu pabbiaṛṛanne. Aroddi lai olaanna su 
allangnga wawine. 
18Amungkangngu i yamiu mamallosu sangkatou allangnga, arie i yamiu 
sumassilla, ana waugu ala᷊nnune annummu tonna i tou buatte nammanara 
ringanni yamiu ana see lala᷊ntakke tumba'u satengah haddin su sangkatou 
allangnga. Paatuṛṛutte su parenta udde, ne MAWU Ruatanu sarun 
mangala᷊matta ala᷊wo'u inasaharannu.” 

Ana'u sapi wuṛṛu domba ambingnga apan paarorone nariaddi 

19“Ana'u sapi wuṛṛu ambingnga domba apan paaororone nariaddi ṛinone 
ionggola su MAWU Ruatanu. Sapi udde wotongnge ipaatta iapawole᷊ngnga 
pajeko, wuṛṛu domba udde tawe wotongnge iṛṛianna. 
20Suapan tonna i yamiu sangkamonanna ṛinone uminassa ṛemessa su 
saruannu MAWU Ruatanu, su tampa apan nipilen MAWU. 
21Arawe amungkangngu winatangnga udde pia sangkulle, ere u'ento ara'e 
wuta ara'e lai sangkulla wahewalla waine, imbaṛṛangnga ionggoli yamiu 
su MAWU Ruatanu. 
22Suapan taumata mawae ete waresi ara'e pia salane, wotongnge uminassa 
su wale᷊ne, ere lai u'inassa ṛemessu rusa ara'e ṛemessu kijang. 
23Daṛṛane imbaṛṛangnga inasanna, arawe ṛinone iwoso su leta'a ere namoson 
kua'e.” 

Tahiul᷊e 16 

Allo Wahewan Paskah 
(Sab. 12:1-20) 

1“Laghua'e Paskah sulalu᷊mmu wula᷊nna Abib ipangaddata MAWU Ruatanu, 
ana waugu sulalu᷊mmu wula᷊nna udde, su tempo ṛabbi, i Tou namallossi 
yamiu wuassu Mesir. 
2Roote watukku tampa apan nipilen MAWU inai mamototta suwallatu 
sambau wuassu ambinga domba ara'e sapinu, maola'a sasamban Paskah 
ipangaddata MAWU Ruatanu. 
3Sasamban Paskah udde ṛinone landinannu roti tawe ragine. Pitu allo 
ala᷊nnune i yamiu ṛinone u'anna roti apan tawe ragine, ere lai su tempo i 
yamiu nanantangngu leta'u Mesir ringannu uasasaṛṛawutta. Ante roti udde, 
roti apan isassago roti pattataṛṛanga, tadea'u su alo᷊'engngu pabbiaṛṛannu i 
yamiu maanaungnga allo su tempo i yamiu nanantangngu Mesir, su tampa i 
yamiu uatataṛṛanga. 
4Ala᷊nnune pitu allo su ahewallu wanuanu tawe saran sangkatou apan 
botongnge manahinunna ragi su wale᷊ne. Ṛemessu winatangnga apan 
nipototta alloarane su paarorone ṛinone inasanna wuṛṛu insueanna ṛabbi 
udde lai. 
5-6Winatangnga apan pateanna su Ramea Paskah ṛinone pototanna su tampa 
apan nipilen MAWU Ruatanu, wuṛṛu tawe wotongnge su tampa waine su 
ahewallu wanua apan nionggoli Tou si yamiu. Olangnge udde ṛinone olaanni 
yamiu su tempo matannallo umattuppe, ere lai su tempo i yamiu 
nanantangngu Mesir. 
7Lahate ṛemessa udde wuṛṛu inasse su tampa apan nipilen MAWU Ruatanu, 
ana see apule᷊te watukku wale᷊nu tiṛṛabbine marua'allo. 
8Ala᷊nune annumu allo manansunna, i yamiu ṛinone umanna roti tawe ragine. 
Su allo appitune i yamiu ṛinone ma'ammula massubba MAWU Ruatanu. 
Imbaṛṛangnga mammanara su allo udde.” 

Andeangngu Pangangitinga 
(Sab. 34:22; Ima. 23:15-21) 

9“Reenga'e pitun kamisa manattaka wuassu allo paarorone i yamiu 
mangitingnga gandumma, 
10wua'udde paddameaten Andeangngu Pangangitinga 
ipangaddata MAWU Ruatanu. Su allo udde apira'e sasamba apulun lalu᷊mmu 
naungngu si Tou, tumuṛṛutu anambone ala᷊matta apan buatte nionggoli Tou 
si'o. 
11Su saruannu MAWU Ruatanu su tampa apan buatte nipile-Ne, i yamiu 
ṛinone lulluassa susampunna ringannu manga anangngu, manga allangngu 
wuṛṛu taumatan Lewi, taumata raho, ana'a asisitimpalu᷊ssa wuṛṛu manga 
inawalu᷊anna apan uatana'a su manga soanu. 
12Paatuṛṛute anambon parenta-Ne ringannu maṛṛimadda, wuṛṛu arie 
paabuli᷊ane manungku dorone i yamiu allangnga su Mesir.” 

Andeangngu Rasannu Rongnga 
(Ima. 23:33-43) 

13“Napawe anambon gandumma buatte niitingnga wuṛṛu anambon wuan 
anggore buatte nipakka, i yamiu ṛinone maddamean Andeangngu Rasannu 
Rongnga ala᷊nnune pitu allo. 
14Lallala'e suadio'a ringannu manga anangngu, manga allangngu, taumatan 
Lewi, taumata raho, ana'a asisitimpalu᷊ssa, manga wawine walu᷊ apan 
uatana'a su manga soanu. 
15Pitu allo ala᷊nnune i yamiu ṛinone maddamean Andeangnga udde 
ipangaddata MAWU Ruatanu su tampa apan nipilen MAWU. Lalluasse, ana 
waugu MAWU Ruatanu buatte nangala᷊matta inasaharannu wuṛṛu manaranu. 
16Anambon esakku taumatan Israel rinone rumanta 
massubba MAWU Ruatanu su tampa apan buatte nipile-Ne paatallu santonna, 
eteudde su Allo Ramean Paskah, su Andeangngu Pangangitinga wuṛṛu 
Andeangngu Rasannu Rongnga. Suapan taumata ṛinone mangapiddu 
sasambane, 

17tumuṛṛuttu asombange, uasulu᷊ngngu anambon wiakka apan 
nionggolu MAWU Ruatanu si tou.” 

Ola'u mappaamattu atatul᷊idda 

18“Su ala᷊wo'u soa apan nionggolu MAWU Ruatanu si yamiu, i yamiu ṛinone 
mamile manga mallaṛṛuunga wuṛṛu manga mamanarane waine ipakkungngu 
tumana'u soa ringannu atatuli᷊dda. 
19Sulalu᷊mmu makkawessu hatto, i mangitou tawe wotongnge walate apulu 
mapaasala᷊ ara'e mangempen samba'a. I mangitou lai tawe wotongnge 
manengkamma roitta, ana waugu roitta udde maawuta taumata, ewe'e lai su 
taumata pande wuṛṛu matuli᷊dda, na'oman sara i mangitou makkawessu hatto 
tawe su atatuli᷊dda. 
20I yamiu ṛinone sidutu su atatuli᷊dda, tadea'u wotongnge mamanua wuṛṛu 
mabbiakka su lalu᷊manna'a su leta'a apan nionggolu MAWU Ruatanu si yamiu. 
21Amungkangngu i yamiu ma'ola'a mezbah MAWU Ruatanu, imbaṛṛangnga 
mangaddon paalu᷊anna sassubbanna wuassu alu hahambaranni Asyera su 
sambaane, 
22wuṛṛu imbaṛṛangnga mapararisikku diṛṛi ipassubba monganna, ana 
waugu MAWU Ruatanu maddantinnu pallala᷊gu udde. 

Tahiul᷊e 17 

1Imbaṛṛangnga mangonggolu sapi ara'e domba apan pia sangkule 
su MAWU Ruatanu, ana waugu i Tou maddantinna. 
2Napawe i yamiu maaringikka manungku suwallatu manga soanu pia 
taumata apan marosa su saruannu MAWU Ruatanu ana waugu 
nilumawangnga pa'aire 
3wuṛṛu parenta-Ne ringannu massubba wuṛṛu massuṛṛubawa su 
manga MAWU waine ara'e su matannallo, wula᷊nna ara'e manga 
anumpitanna, 

4ne i yamiu ṛinone manutukka ringannu maadunna. Unnu wisara ala᷊le᷊o udde 
atonna-tonna buatte nariaddi su Israel, 
5taumata apan nassala᷊ ṛinone iapidda su liuddu soa wuṛṛu tuntungannu watu 
ma'oman sara mate. 
6Arawe i tou tumba'u wotongnge iṛṛuumanna amungkangu pia ruan katou 
mattiala ara'e nilumebbe; sangkatou taumata tawe wotongnge iṛṛuumanna 
pateanna amungkangngu tumba'u sangkatou matatialane. 
7Manga matatialane ṛinone manuntungu watu paarorone su taumata udde, 
tatantalongannu anambon tumana'u soa. Ringannu aroddi yamiu 
mangnginsue ala᷊le᷊o. 
8Amungkangngu pia ghatto apan tawe iainsue manga mallaṛṛuungnga isudde 
ana waugu tumaniten masahadda, erenai manga hatton pamamate 
nipattatudda ara'e tawe nipattatudda, patatiakka su ola'u leta'a ara'e 
uala᷊lessa awa'a, i yamiu ṛinone inai watukku tampa apan 
nipilen MAWU Ruatanu. 
9Apira'e hattonu udde su manga imam Lewi wuṛṛu su mallaṛṛuungnga apan 
uamanara orassa udde, wua'udde wala'e i mangitou makkawessu hatto udde. 
10Ete i mangitou apan makkawessa, wuṛṛu i yamiu ṛinone manutukka 
ringannu mapia-pia apa apan iwisaran mangitou si yamiu. 
11Sengkampe laṛṛawessi mangitou wuṛṛu amata'e sarangkanambone apan 
buatte tinantunni mangitou ma'omana sara su inolaanna addio'a lai. 
12Isai-sai apan waṛṛani lumawangnga mallaṛṛuungnga ara'e imam apan 
mammanara orassa udde, ṛinone iṛṛuumanna pateanna; ringannu aroddi 
yamiu manginsue ala᷊le᷊o su Israel. 
13Anambon taumata sarun maaringikka ola'u arariadianna udde wuṛṛu 
mata'utta, ma'oman sara tate sangkatou apan ma'ola'a inolaanna aroddi.” 

Manga atoranna su ola'u ratu 

14“Amungkangngu leta'a apan nionggolu MAWU Ruatanu si yamiu naola'e 
pussaanu, wuṛṛu i yamiu uatana'e isudde asinungka i yamiu mapulun 
sangkatou ratu ere lai manga walahanna apan uatana'a su ali᷊ndongannu. 
15Panutukka paapia-pia, tadea'u taumata apan itenegi yamiu maola'a ratunu, 
eteudde taumata apan nipilen MAWU Ruatanu. I tou ṛinone sangkatou 
wuassu walahanna sassane; imbaṛṛangnga mapatenegu sangkatou taumata 
raho maola'a ratunu. 
16Ratu tawe wotongnge manahuanna awalo᷊ manambo ionggola su tantarane 
wuṛṛu tawe wotongnge mandolokku walahanna indi mabelengnga watukku 
Mesir huna mamalli awalo᷊, ana waugu MAWU buatte nabbisara manungku 
alaṛṛanang-Nge tawe wotongnge mabelengnga watukku wanua udde. 
17Ratu tawe wotongnge awingnge manambo, tadea'u i tou tawe 
tumali᷊udda MAWU. I tou lai tawe wotongnge maola'a ala ringannu sala᷊'a 
wuṛṛu wula᷊wanna. 
18Amungkangngu sangkatou itenega maola'a ratu, i tou ṛinone onggola᷊nnu 
sambau wuke lalo᷊ṛṛoannu manga titan Duata apan niali᷊nna wuassu wuke 
tutune apan sasahipunannu manga imam Lewi. 
19Wuke udde ṛinone sidutu uaraddo maranine, wuṛṛu su alo᷊'engngu 
pabbiaṛṛanne i tou ṛinone mabbasa tadea'u masingkatta 
mangaddata MAWU Ruatane wuṛṛu ringannu matuṛṛutta mappaamattu 
ala᷊wo'u parenta apan uawoṛṛetta sulalu᷊mme. 
20Amungkangngu i tou mabbasa ringannu maṛṛimadda, i tou tawe ma'ellega 
ete i tou apianne wuassu manga taumata walahanna sambau, wuṛṛu tawe 
lumawangnga parentan MAWU ringannu ala᷊wo'u inolaanna. Ana see i tou 
wuṛṛu papapulunne sarun mamarenta walahanna udde ma'oman sara 
pallala᷊wanne.” 

Tahiul᷊e 18 

Wageangngu manga imam 

1“Anambon ṛuanganni Lewi nionggola᷊nnu manara maola'a imam, ana waugu 
udde tawe wotongnge manengkamma tahian leta'a su Israel. I mangitou 
ṛinone mabbiakka wuassu manga aonggola wuṛṛu manga sasamba wali᷊ne 
apan nionggolu MAWU. 
2I mangitou tawe wotongnge manahuanna leta'a ere manga ṛuanganna 
wali᷊ne, ana waugu ete MAWU apan mangonggolu pussa'a mangitou ere 
buatte pina'iren MAWU si mangitou. 
3Amungkangngu sangkatou mangonggolu sasamba sapi ara'e domba, ne 
palangngu monane, ola᷊ne wuṛṛu tiannu winatangnga udde ṛinone ionggola 
su manga imam maola'a wageangngi mangitou. 
4Wuanne paaororone wuassu gandumma, ua'en anggore, lanan zaitun wuṛṛu 
wambulu᷊n domba, udde lai maola'a wageangngi mangitou. 
5Wuassu anambon ṛuanganna su Israel, MAWU Ruatanu buatte namile 
ṛuanganni Lewi maola'a imam saran mala᷊nnu-la᷊nnu. 
6Amungkangngu sangkatou taumatan Lewi apan darantane wuassu ala᷊wo'u 
soa su Israel nirumanta su tampa apan nipilen MAWU wuṛṛu mappulu 
matana'a isudde, 
7i tou wotongnge mangimbe MAWU Ruatane maola'a sangkatou imam ere lai 
manga taumatan Lewi waine apan mammanara su tampa udde. 
8I tou lai ṛinone manengkamma anna apan uasulu᷊ngnga anambone ere lai 
manga imam bali᷊ne, apan niasombanganne wuassu amonanne, udde lai 
wageangngi tou.” 

Manga inolaanna apan isassingadda 

9“Amungkangngu i yamiu nasuttate su wanua apan 
nionggolu MAWU Ruatanu si yamiu, ariewe mattanno ala᷊le᷊o apan a'olaannu 
manga walahanna isudde. 

10Suwallati yamiu imbaṛṛangnga piaddu mangonggolu manga anangnge 
maola'a sasamba itattambunna. Wuṛṛu ariewe lai pia sangkatou apan maola'a 
taṛṛa si'atta, maddea'a manga tatiala, mappaattu daroa ara'e 
11apanden wali᷊immata, ara'e uahahatto manga ṛimuuddu taumata nate. 
12Taumata apan ma'ola'a inolaanna lale᷊o udde ia'arantinnu MAWU Ruatanu, 
wuṛṛu ana waugu udde manga walahanna udde nilimbuaṛṛan-Ne wuassu 
saruannu. 
13Nariaddi ṛinone i yamiu mattaṛṛamawu MAWU Ruatanu ringannu ahewallu 
lalu᷊mmu naungngu.” 

MAWU na'ire mandolokku sangkatou nabi 

14Wua'udde i Musa nabbisara, “Manga walahanna su wanua apan 
wawanuanni yamiu udde maddaringikka tatantiron taṛṛa si'atta wuṛṛu 
maddea'a manga tatiala. Arawe MAWU Ruatanu tawe mamalan kamiu 
ma'ola'a pallala᷊ghu udde. 
15Ewe'e mawali᷊'a lai waussu walahanni ite sassane sarun mandolokku 
sangkatou nabi ere i ya'u indi, wuṛṛu i yamiu ṛinone maddaringikka si tou. 
16Su tempo i yamiu uaammula su Wowon Sinai, i yamiu sinumala᷊nde tadea'u 
i yamiu tate lai maddaringikka MAWU Ruatanu mabbisara wuṛṛu tate lai 
maasilo daranta-Ne sulalu᷊mmu putungnga apan lukkenggama, ana waugu i 
yamiu matta'uttu mate. 
17Ana waugu MAWU nabbisara si ya'u, ‘Darorongngi mangitou udde mapia. 
18Wuassu walahanni mangitou sassane i Ya'u sarun mandolokka inai ringanni 
mangitou sangkatou nabi ere lai i'o. I Ya'u sarun mamasingkatta si tou apa 
apan ṛinone iwisarane, ana see i tou sarun mamasingkatta su walahanna 
udde apa apan Ta'u nirolokka. 
19I tou sarun mabbisara sulalu᷊mmu arang-Ku, wuṛṛu i Ya'u sarun 
makkuumannu taumata apan maddiri maddaringikka si tou. 

20Arawe amungkangngu sangkatou nabi waṛṛani mamasingkattu sambau 
tanata wuassu arang-Ku sumbali᷊ Ya'u tawe nandolokki tou ma'ola'a aroddi, i 
tou ṛinone mate; aroddi lai suapan nabi apan mabbisara ringannu arannu 
manga MAWU waine udde ṛinone mate.’ 
21Asinungka i yamiu maiwalo᷊ sulalu᷊mmu naungngu, ‘Ereapa yami 
masingkata apa tanatan sangkatou nabi udde darantane wuassu MAWU ara'e 
tawe?’ 
22Amungkangngu sangkatou nabi mabbisara ringannu arannu MAWU, arawe 
wisarane udde tawe nariaddi, ne sasi'atta udde wali᷊ne wuassu MAWU. Nabi 
udde mabbisara ringannu aranne sassane wuṛṛu i yamiu ariete mata'utti tou.” 

Tahiul᷊e 19 

Manga soa tatal᷊anganna 
(Reg. 35:9-28; Yos. 20:1-9) 

1“Napawe manga walahanna udde buatte nipaten MAWU Ruatanu wuṛṛu 
wanuane nionggola si yamiu, wuṛṛu napawe i yamiu buatte nanganu manga 
soa wuṛṛu manga wale᷊n mangitou wuṛṛu natana'e isudde, 
2-3leta'a ṛinone tahianni yamiu maola'a tatallu kaddoanna sambau-sambau 
ringannu sambau soa tatala᷊nganna apan malu᷊assa pattudanne tadea'u 
suapan taṛṛa pate wotongnge tumala᷊ngnga poiaroddi. 
4Amungkangngu sangkatou ringannu tawe nipattudda buatte namate 
taumata waine apan bali᷊ne seenne, i tou wotongnge tumala᷊ngnga suwallatu 
sambau soa udde wuṛṛu wotongnge sidutu uatatana'a wiakka. 
5-6Sontone Ere-ere pia ruan katou suadio'a sinumuṛṛi su mahurangnge inai 
manuwangnga alu. Tantala᷊nna sangkatou mannuwangnga alu, wali᷊ungnga 
napallosa wuassu pulu᷊ne wuṛṛu naṛṛino su hawene na'oman sara nate. Ne 
taumata apan buatte namate ringannu tawe nipattudda udde tawe sala᷊ne 
wuṛṛu wotongnge tumala᷊ngnga suwallatu sambau wuassu tatallu soa 
tatala᷊nganna udde, tadea'u masala᷊matta. Unnu wisara tumba'u sambau soa 
tatala᷊nganna, wuṛṛu asinungka amatanne inai tumaniten marau, wuṛṛu 

manga tuṛṛangnge apan mappulu mabbali᷊ssa pamamate udde wotongnge 
maaenggennasi tou wuṛṛu sulalu᷊mmu asasa'une i tou mamate taumata apan 
tawe sala᷊ne udde. 
7Ana waugu udde i ya'u mamarenta si yamiu tadea'u manadia tatalu soa. 
8Napawe MAWU Ruatanu buatte nanggewalla wanuanu ere buatte nipa'ire-
Ne su ala᷊monanu, wuṛṛu ahewallu wanua udde buatte nionggola si yamiu, 
9i yamiu ṛinone mamile apia tatallu soa tatala᷊nganna. (Wanua udde sarun 
ionggola si yamiu amungkangngu i yamiu tuttuṛṛutta ala᷊wo'u parenta'u si 
yamiu allo indi, wuṛṛu amungkangngu i yamiu mandangngu MAWU Ruatanu 
wuṛṛu mabbiakka tumuṛṛutta ala᷊rang-Nge.) 
10Ola'e udde tadea'u i yamiu tawe marosa ana waugu namalan taumata apan 
tawe sala᷊ne nipate su wanua apan nionggolu MAWU Ruatanu si yamiu.” 
11“Arawe wali᷊ne lai amungkangngu sangkatou nangampanga seenne wuṛṛu 
ringannu nipattudda wuṛṛu naungnga lale᷊o namate si tou, ana see 
tinumala᷊ngnga su wallatu sambau soa tatala᷊nganna madea'a piaddu 
mongontolla. 
12Sulalu᷊mmu olangnge udde manga piaṛṛa'u soane ṛinone taumata udde 
wagoanna, ana see i tou itantilla su manga tuṛṛangnge apan mappulu 
mabbali᷊ssa pamamate udde, tadea'u i tou wotongnge pateanna. 
13Imbaṛṛangnga umakkanni tou. Paali᷊ua'a Israel wuassu pamamate udde, 
tadea'u i yamiu su lalu᷊manna'a.” 

Sasingadda manesse'u passarannu leta'a 

14“Amungkangngu i yamiu na'omate su wanua apan 
nionggolu MAWU Ruatanu si yamiu, imbaṛṛangnga manese'u passarannu 
leta'u ali᷊ndongannu apan buatte tinantunna ro'en tempo dorone.” 

Atoranna su ola'u matatiala 

15“Tumba'u sangkatou matatiala tawe ipaatta mapali᷊atta'u sangkatou 
niansila᷊nna udde nassala᷊; mattingkatulu᷊nga ruan katou pappandumanna su 
hatto udde. 
16Amungkangngu sangkatou mappulu mapaasala᷊n taumata waine ringannu 
aansila awusu su mallaṛṛuungnga, ne 
17itarua ṛinone inai su tampan pattataṛṛamawuanna apan tinantunnu MAWU, 
tadea'u parikisannu manga imam, wuṛṛu mallaṛṛuungnga apan mammanara 
orassa udde. 
18Manga mallaṛṛuungnga ṛinone manutukka hatto udde ringannu mapia-pia, 
wuṛṛu amungkangngu niadapatanna taumata udde buatte nangadio'a 
sansulu᷊ngnge taumatan Israel, 
19i tou ṛinone iṛṛuumanna tumuṛṛutto su pandumma hunan roamme udde. 
Ringannu aroddi yamiu mangnginsue ala᷊le᷊o udde. 
20Anambon taumata sarun maaringikka olangnge udde wuṛṛu mabbali᷊ 
mata'utta, na'oman sara tate lai taumata ma'ola'a ala᷊le᷊o udde. 
21Arie umakkanna sulalu᷊mmu manga hatto ereudde. Ṛuumanne eteudde: 
Niawa hantiannu niawa, mata hantiannu mata isi hantiannu isi, lima 
hantiannu lima wuṛṛu ledda hantiannu ledda.” 

Tahiul᷊e 20 

Atoranna su ola'u pangalo 

1“Amungkangngu i yamiu inai mapapangalo mandoappa manga seennu, 
imbaṛṛangnga mata'utta maasilo keretan pangalo wuṛṛu awalo᷊n mangitou 
apan manambo see lai tantaran mangitou apan reenganne nilumebbe wuassu 
reenganni yamiu. MAWU Ruatanu apan namallossi yamiu wuassu Mesir 
sarun mantulu᷊ngngi yamiu. 
2Tantala᷊nna taambe manattakka mapapangalo, sangkatou imam ṛinone 
umamatta dorone wuṛṛu mabbisara si yamiu arendi, 

3‘Tuṛṛa-tuṛṛangnga, paddaringikka! Allo indi yamiu inaite mapapangalo. 
Imbaṛṛangnga mata'utta ara'e maadio'a naungngu ara'e iali᷊wune. 
4MAWU Ruatanu sarun tumantalongnga mantulu᷊ngngi yamiu, wuṛṛu i Tou 
sarun mangonggolu auntunganna si yamiu.’ 
5Wua'udde manga tembonannu tantara ṛinone mamasingkattu manga 
wiasara indi si yamiu, ‘Piatewe apa pia taumata su wallati yamiu apan 
wakkute napararisikku wale᷊n, arawe taambe nallaghu pamamaattu wale᷊n 
udde? Amungkangngu pia, i tou wotongngete mapule᷊. Ana waugu 
amungkangngu i tou niapate sulalu᷊mmu pangalo, taumata wali᷊ne sarun 
matana'a su wale᷊ne. 
6Apa pia taumata su wallati yamiu apan wakkute nassuanna waillu 
anggorene wuṛṛu taambe napani'o manga wuan anggorene? Amungkangngu 
pia, i tou wotongngete mapule᷊. Ana waugu amungkangngu i tou niapate 
sulalu᷊mmu pangalo, taumata wall᷊ine sarun mallalu᷊manna'u ua'en 
anggorene. 
7Apa suwallati yamiu pia taumata apan uaa'apulu wuṛṛu ma'awingke? 
Amungkangngu pia i tou wotongngete mapule᷊. Ana waugu amungkangngu i 
tou niapate sulalu᷊mmu pangalo, taumata wali᷊ne sarun ma'awingnga 
ringannu tunangane.’ 
8Manga tembonannu tantara lai ṛinone mamasingkattu indi si yamiu, ‘Apa 
suwallati yamiu pia taumata apan itattangngone wuṛṛu matalo᷊? 
Amungkangngu pia, i tou wotongngete mapule᷊, tadea'u i tou tawe 
maaurangnga naungngu taumata wali᷊ne.’ 
9Napawe manga tembonannu tantara buatte nabbisara manga tantara, 
ṛinone ita'e lai manga piaṛṛa'u manga wuntuanna. 
10Amungkangngu i yamiu inaite mamangalo sambau soa, onggole᷊ten 
tempone asuene manga tumanangnge manantillu watanganne. 

11Amungkangngu i mangitou namu'essa manga ngaran soa wuṛṛu nanantillu 
watanganne, i mangitou sarangkanambone ṛinone maola'a allangngi yamiu 
wuṛṛu mattaṛṛuallangnga si yamiu. 
12Arawe amungkangngu tumana'u soa udde maddiri manantillu watanganne 
wuṛṛu lembon mappulu mapapangalo, i yamiu ṛinone mangaṛṛo soa udde. 
13Wua'udde napawe MAWU Ruatanu mamalan kamiu mangaṛṛo soa udde, i 
yamiu ṛinone mamate anambon tumanangnge esakka. 
14Arawe i yamiu wotongnge mangapiddu wawine, ala᷊ṛṛana'a, winatangnga 
wuṛṛu ala᷊wo'u lalo᷊ṛṛon soa udde. Ala᷊wo'u darotongngu manga seennu udde 
wotongnge ipaatti yamiu. MAWU Ruatanu manantillu udde si yamiu. 
15Etearoddi apan ṛinone olaanni yamiu su manga soa apan marau wuassu 
wanua atatanaannu. 
16Arawe amungkangngu soa udde addone sulalu᷊mmu wageangngu leta'a 
apan nionggolu MAWU Ruatanu si yamiu, tumanangnge sarangkanambone 
ṛinone pateanna. 
17Ere buatte nirolokku MAWU Ruatanu, i yamiu ṛinone mamate manga 
taumatan Het, Amori, Kanaan, Feris, Hewi wuṛṛu Yebus. 
18Patete i mangitou, tadea'u i mangitou tawe maarosa si yamiu su 
saruannu MAWU Ruatanu wangu i mangitou mangaṛṛa'a si yamiu ma'ola'a 
manga inolaanna apan ma'arantinna wuassu manga mawun mangitou. 
19Napawe i yamiu mamangalo sambau soa wuṛṛu wotongnge iaaṛṛo su tempo 
apan mala᷊nnu, imbaṛṛangnga manuwangnga alu apan pia buane isudde. 
Ante manga wuane, arawe arie pattuwangnga alune, ana waugu manga 
alune udde wali᷊newe seennu. 
20Aaluanna waine wotongnge tuwanganni yamiu olanna tanda'a lali᷊ndumma 
seetta ma'oman sara soa udde manawote.” 

Tahiul᷊e 21 

Hatton pamamate apan tawe iaṛṛawessa 

1“Amungkangngu su wanua apan nionggolu MAWU Ruatanu si yamiu udde 
pia taumata apan niasombanganna nate nipate su wawaila᷊nna wuṛṛu tawe 
niasingkattanna isai namate, 
2ne piaṛṛangnge wuṛṛu mallaṛṛuungnga ṛinone manguukka araune wuassu 
tampa winalu᷊nanna udde niasombanganna watukku soa maranine. 
3Ana see manga timmaddu soa maranine, ṛinone mamile sambau sapi wakku 
apan taambe nipaatta mammanara. 
4Sapi udde ṛinone iapiddi mangitou su sambau tampa maranin salu᷊kka apan 
tawe mamara wuṛṛu letangnge nipajeko wuṛṛu sinuananna. Isudde i 
mangitou ṛinone mallatto'a ullekkan binatangnga udde. 
5Manga imam Lewi ṛinone lai inai isudde, ana waugu i mangitou ṛinone 
mangonggolu ṛaṛṛawessa sulalu᷊mmu hatton pamamate udde. I mangitou 
nipilen MAWU Ruatanu tadea'u mattaṛṛamawu si Tou wuṛṛu massinaukku 
ala᷊matta sulalu᷊mmu aran-Ne. 
6Ana see anambon piaṛṛangnge wuassu soa maranine, ṛinone mangukkassa 
liman mangitou su wowon sapi udde, 
7wuṛṛu mabbisara, ‘Wali᷊ne yami apan namate taumata udde, wuṛṛu yami 
wagga isai namate taumata udde. 
8MAWU, ampungewe Israel, ala᷊ṛṛanang-Ngu apan buatte nipallossa wuassu 
Mesir. Ampungewe yami wuṛṛu arie massunna si yami manungku yami 
namate taumata apan tawe sala᷊ne udde.’ 
9Ne ringannu tinumuṛṛutta wisara apan nirolokku MAWU, i yamiu tawe 
aantimanna masingkattu lai pamamate udde.” 

Atoranna su ola'u wawine apan niatawanna su pangalo 

10“Amungkangngu i yamiu mapapangalo wuṛṛu MAWU Ruatanu 
mangonggolu auntungnga si yamiu, ana see i yamiu manganu atawannu 
pangalo, 

11asinungka suwallati mangitou pia sangkatou wawine maṛṛamaga apan 
ipaapulunu wuṛṛu olaanna awingngu. 
12Apira'e wawine udde watukku wale᷊nu. Isudde i tou ṛinone mamolo᷊ uta'i 
tou angnge wuṛṛu manallu anuune, 
13wuṛṛu mangganti laubba. I tou ṛinone matana'a su wale᷊nu, wuṛṛu lumalo᷊n 
papaten hagurangnge, ala᷊nnune sambula᷊nna. Wua'udde i'o wotongngete 
ma'awingngi tou. 
14Amungkangngu su allo sali᷊mmurine i'o maddiriten tou lai, i tou 
wotongngete iapaapule᷊nu ringannu mapia. Tawe wotongnge i tou olaanna 
ere sangkatou allangnga ara'e iwalu᷊ngngu, ana waugu i tou buatte niwata'a 
matatambanu.” 

Atoranna su ola'u pussa'an ana'a pahul᷊u 

15“Unnu wisara pia sangkatou awingnge darua, wuṛṛu iratua pia anangnge 
esakka, arawe ana'a apan niasungkanga paarorone wali᷊ne ana'a wuassu 
awingnga arangnguanne. 
16Amungkangngu taumata udde mappulu manantunna, ereapa i tou sarun 
mattahia pa'a'alane su ala᷊ṛṛanangnge, i tou tawe wotongnge manamba'a 
ana'a wuassu awingnga arangnguanne ringannu mangonggolu wageangnge 
su ana'a udde apa apan maola'a wageangngu ana'a pahulu᷊. 
17I tou ṛinone mangonggolu wageangnga paarua anambone wuassu 
pa'a'alane su ana'a esakka pahulu᷊ne, salaiwe ana'a udde wali᷊ne ana'a wuassu 
awingnga arangnguanne. Pussaan ana'a pahulu᷊ ṛinone a'uannu iamangnge, 
wuṛṛu su ana'a udde ṛinone onggola᷊nnu leta'a apan maola'a pussaane 
tumuṛṛuttu tita.” 

Atoranna su ola'u ana'a lal᷊eo 

18“Unnu wisara pia ana'a esakka apan maatikka puane, taṛṛa la᷊wangnga 
wuṛṛu maddiri irolokku hagurangnge, salaiwe i mangitou buatte 
naṛṛuumanni tou. 

19Ne hagurangnge ṛinone mangapiddi tou ringannu manga matatimmadu soa 
su tampa atatanaanni mangitou uatana'a wuṛṛu madorongnga tadea'u ana'a 
udde parikisanna. 
20I mangitou ṛinone mabbisara su matatimmadu soa udde, ‘Ana'i yami indi 
maattikka puane, apulune lullawangnga wuṛṛu madiri tumuṛṛutta si yami; i 
tou mangnginsue roitta wuṛṛu taṛṛa wu'anna.’ 
21Ana see manga esakka wuassu soa udde ṛinone manuntungngu watu su 
ana'a udde ma'oman sara mate. Ringannu aroddi yamiu mangnginsue ala᷊le᷊o 
udde. Anambon taumatan Israel sarun maaringikka arariadianna udde wuṛṛu 
mabbali᷊ mata'utta.” 

Al᷊awo'u atoranna 

22“Amungkangngu pia sangkatou buatte niṛṛuumanna nate ana waugu 
sambau ala᷊le᷊o, wuṛṛu winalu᷊nanne niele su tiangnga, 
23winalu᷊nanna udde tawe wotongnge iwala isudde su alo᷊'engngu ṛabbi, 
arawe ṛinone ilabbingnga allo udde lai. Winalunanna apan ua'ele udde, 
mandantan bontogu MAWU Ruata su wanua udde. Nariaddi, labbinga'e 
winalu᷊nanna udde tadea'u i yamiu tawe mandale᷊o wanua apan 
nionggolu MAWU Ruatanu si yamiu. 

Tahiul᷊e 22 

1Amungkangngu sapi ara'e domba pussa'an sangkatou sambalahannu 
niali᷊wune wuṛṛu i yamiu naasilo winatangnga udde, ariewe maielembaga, 
arawe apira'e winatangnga udde wuṛṛu welenga'e su tatahuanne. 
2Amungkangngu tatahuanne marau wale᷊ne, ara'e i yamiu wagga tanne isai 
tatahuanne, apira'e winatangnga udde su wale᷊nu. Amungkangngu 
tatahuanne rumanta maddea'a, tantila᷊'e si tou. 
3Ola'e aroddi lai amungkangngu i yamiu naasangkala keledai, samparassa 
laubba, ara'e ala᷊wo'u saranapan taumata sambalahanni yamiu. 



544 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

4Amungkangngu sambau keledai ara'e sapin taumata sambalahannu 
nawantingnga su lala᷊nna, arie maielembagga, arawe tulu᷊nga'a i tou 
mapararisikku winatangnga udde apia. 
5Wawine imbaṛṛangnga malluṛṛen laubbu esakka wuṛṛu esakka 
imbaṛṛangnga malluṛṛen laubbu wawine, ana waugu inolaannu taumata 
aroddi ipaddantinnu MAWU Ruatanu. 
6Amungkangngu i yamiu naasangkalla sambau sala᷊kku manu'u 
winalanganna su aaluanna ara'e su leta'a ringannu inangnge apan uararaṛṛi 
tallukke ara'e suadio'a ringannu anangnge, imbaṛṛangnga manganu manu'a 
udde. 
7I yamiu wotongnge manganu ana'u manu'a udde, arawe wala'e inangnge 
tumalla'a, tadea'u uukki yamiu malo᷊'engnga wuṛṛu mabbiakka su 
lalu᷊manna'a. 
8Amungkangngu i yamiu ma'ola'a wale᷊n, i yamiu ṛinone ma'ola'a paggala 
uapali᷊wutta wiwikku atumme. Ne i yamiu pasasala᷊n tawe salane pia taumata 
nanawo wuassu atuppa udde ana see nate. 
9Imbaṛṛangnga massuannu sasuanna wali᷊ne su waillu anggore, tumba'u 
uarundussa anggore. Amungkangngu i yamiu massuanna lai, i yamiu tawe 
mapanganu hessin bailla udde, mawae ete anggore, aroddi lai sasuanna 
waine. 
10Imbaṛṛangnga mamasen sambau sapi wuṛṛu sambau keledai su pajeko 
sambau. 
11Imbaṛṛangnga malluṛṛen laubba apan niola'a wuassu wolla wuṛṛu linen 
apan niraddu'a suadio'a. 
12Laungngu ola'ete wawungkelene su wuune appata.” 

Atoranna su ola'u paapulun esakka wuṛṛu wawine 

13“Unnu wisara sangkatou esakka na'awingngu sangkatou maṛṛuala, wuṛṛu 
wua'udde i tou maddirite lai. 

14I tou na'ola'a aansilla awusu manungku awingnge tate lai perawanna su 
tempo itarua naawingnga. 
15Sulalu᷊mmu olangnge udde hagurangngu wawine ṛinone manganu laubba 
nipa'awingnga apan pia lanna'u daṛṛane, apan ipattiala manungku ana'i 
mangitou su tempo udde ta'e perawanna. Nasa udde ṛinone iapasilon 
mangitou su manga tembonannu soa su tampa pamamarikisanna. 
16Iamangngu maṛṛuala udde ṛinone mabbisara si mangitou, ‘I ya'u buatte 
nanantillu ana'u su taumata indi maola'a awingnge, arawe orassa indi i tou 
maddirite. 
17I tou na'ola'a aansilla awusu ringannu nabbisara manungku awingnge 
wali᷊ne perawanna su tempo itarua na'awingnga. Arawe indi tatialane 
manungku ana'u su tempo udde ta'e perawanna. Pa'ellege lanna'u daṛṛa su 
laubba nipa'awingnga indi!’ 
18Ne manga timmaddu soa udde ṛinone mamago manga esakka iapapuulla si 
tou. 
19I mangitou lai ṛinone mapawaekka si tou maṛṛasutta roitta sala᷊'a wuṛṛu 
manantillu roitta udde su la'ianannane, anna waugu i tou buatte nandale᷊o 
arannu sangkatou wawinen Israel. Wuṛṛu lai wawine udde sidutu maola'a 
awingnge, wuṛṛu imbaṛṛangnga sindoanna su alo᷊'engngu pabbiaṛṛanne. 
20Arawe unnu wisara aansilla udde atonna wuṛṛu tawe tatialane manungku 
awingnge udde ta'e perawanna su tempo na'awingnga, 
21ne wawine udde ṛinone iapidda watukku ngaran wale᷊n hagurangnge. Su 
tampa udde manga esakka wuassu soa udde ṛinone manuntungngu watu si 
tou ma'oman sara mate. Wawine udde buatte na'ola'a inolaanna apan ma'asili 
walahanni ite ana waugu natatamba taambe na'awingnga su tempo i tou ta'e 
uatana'a ringannu iamangnge. Ringannu makkumanni tou i yamiu 
mangnginsue ala᷊le᷊o udde. 

22Amungkangngu sangkatou esakka niataappa i tou uatatamban awingngu 
taumata waine, itarua ṛinone iṛṛuumanna pateanna. Ringannu aroddi yamiu 
mangnginsue ala᷊le᷊o udde. 
23Unnu wisara sulalu᷊mmu soa pia sangkatou esakka niaratinganna 
uatatamban sangkatou maṛṛuala apan buatte natatamban taumata waine. 
24Sulalu᷊mmu hatto udde i mangitou ṛinone iapidda su liuddu soa wuṛṛu 
tuntungannu watu ma'oman sara mate. Maṛṛuala udde ṛinone pateanna ana 
waugu i tou tawe niumui maiontolla, ana waugu olangnge udde nariaddi 
sulalu᷊mmu soa, suapan aintuli᷊ne wotongnge iaringikka. Wuṛṛu esakka udde 
ṛinone pateanna ana waugu i tou natatamban maṛṛuala apan piate parene. 
Ringannu nakkuumanni tarua, i yamiu mangngisue ala᷊le᷊o udde. 
25Arawe baine lai olangnge amungkangngu su wailla sangkatou esakka 
nakkampassa sangkatou maṛṛuala apan piate tanangane waine. Sulalu᷊mmu 
olangnge udde tumba'u esakka udde apan ṛinone iṛṛuumanna pateanna. 
26Maṛṛuala udde tawe botongnge iṛṛuumanna ana waugu tawe inolaanne 
apan wotongnge maaṛṛuumanna si tou. Hatto udde naali᷊hidda hatton 
sangkatou apan nango'a taumata waine wuṛṛu nipate. 
27Paṛṛaṛṛampassa udde nariaddi su wailla, wuṛṛu salaiwe maṛṛuala udde 
mangngintuli᷊ ma'iontolla, arawe tawe taumata nangontolla si tou. 
28Unnu wisara pia sangkatou esakka niaratinganna tantala᷊nna maṛṛampassa 
sangkatou wawine apan taambe tungane. 
29Sulalu᷊mmu olangnge udde i tou ṛinone mamaekka su hagurangngu 
maṛṛuala udde wula᷊wunnu awingnga aregane liman pulo᷊ roitta sala᷊'a. 
Maṛṛuala udde ṛinone maola'a awingnge ana waugu i tou niwata'a 
mattatamba wuṛṛu su alo᷊'engngu pabbiaṛṛanne i tou tawe wotongnge 
sindoanna. 
30Tawe saran sangkatou apan botongnge mangalu᷊andaga hagurangnge 
ringannu matiilla suwallatu sangkatou awingngu hagurangnge.” 

Tahiul᷊e 23 

Manga taumata apan tawe nasutta al᷊aṛṛana'u MAWU 

1“Taumata apan buatte niwutu ara'e niponggo'a palline tawe wotongnge 
mawali᷊ maola'a ala᷊ṛṛana'u MAWU. 
2Taumata apan nariaddi su suliuddu awingnga wuṛṛu anambon papapulunne 
sara appulo᷊ne rawanne, tawe maola'a ala᷊ṛṛana'u MAWU. 
3Taumatan Amon wuṛṛu Moab see lai papapulunni mangitou maddatingngu 
appulo᷊ne ṛawanne tawe wotongnge maola'a ala᷊ṛṛana'u MAWU, 
4ana waugu i mangitou maddiri mangonggolu anna wuṛṛu ua'e si yamiu su 
tempo i yamiu sulalu᷊mmu amatanna sumabbangnga wuassu Mesir. Ewe'e lai 
i mangitou nanewa si Bileam, ana'i Beor wuassu soan Petor su Mesopotamia 
iapawontoga si yamiu. 
5Arawe MAWU Ruatanu maddiri madaringikka si Bileam. Ewe'e lai nawali᷊'a i 
Tou namalu᷊ wontoga udde nabbali᷊ ala᷊matta, ana waugu i Tou marangngu si 
yamiu. 
6Su ala᷊nnune i yamiu mabbiakka wuṛṛu saran mala᷊nnu-la᷊nnu, imbaṛṛangnga 
mantulu᷊ngu manga walahanna udde ara'e ma'ola'a si mangitou su 
lalu᷊manna'a. 
7Imbaṛṛangnga mangadio'a taumatan Edom ana waugu i mangitou udde 
tuṛṛangngu. Imbaṛṛangnga lai mangadio'a taumatan Mesir, ana waugu i 
yamiu buatte natana'a su wanuan mangitou. 
8Manattaka wuassu pall᷊aṛṛawanna attallune wuṛṛu manansunna wuassu 
papapulunni mangitou wotongnge maola'a ala᷊ṛṛana'u MAWU.” 

Mallu'adda awawaresi paddasanannu tantara 

9“Su tempo i yamiu tantala᷊nna uapapangalo, i yamiu ṛinone mallinda'u 
ala᷊wo'a apan ma'alale᷊o si yamiu. 

10Amungkangngu sangkatou nalale᷊o ana waugu napasabbangngu sari'a su 
tempo i tou mattiilla, i tou ṛinone manantangngu paddasananna wuṛṛu 
matana'a su liudde. 
11Su orassu mabbawallo i tou ṛinone mandeno wuṛṛu su tempo matannallo 
umattupe i tou wotongngete mabelengnga su paddasananna. 
12I yamiu ṛinone manaddi'a tampan onassa ara'e pandammeannu ua'e su 
liuddu paddasannanna. 
13Amungkangngu i yamiu inaite mandammen ua'e, apira'e lai wali᷊ne wuassu 
saranapanu, alu sampadi ipaali᷊ loṛṛangnga tampa auruanna wuṛṛu 
ipangombo. 
14MAWU Ruatanu uarundinganna si yamiu sulalu᷊mmu paddasanannu, 
mallu'adda si yamiu wuṛṛu mangonggolu auntunganna wuassu manga 
seennu. Ne paariagaite paddasanannu tadea'u sidutu waresi. Imbaṛṛangnga 
asombanganna pia sambau apan tawe natataṛṛino si yamiu, 
tadea'u MAWU tawe manantangngi yamiu.” 

Al᷊awo'u atoranna 

15“Amungkangngu sangkatou allangnga nassali᷊u nanantangngu mawune ana 
see rumanta ringanni yamiu maiontolla, arie mandollokki tou iapapule᷊. 
16I tou wotongnge matana'a suwallatu sambau soanu tumuṛṛuttu apulune, 
wuṛṛu imbaṛṛangnga i yamiu maṛṛagissa si tou. 
17Sangkatou taumatan Israel, mawae esaka ara'e wawine, tawe wotongnge 
maola'a masandaga su manga tampan pasasubbanna. 
18Wuṛṛu lai roitta ina'ule᷊ sinumandaga imbaṛṛangnga iapidda su 
Wale᷊n MAWU Ruatanu ipamaekka riandi, ana waugu MAWU Ruatanu 
maddantinnu sumasandaga su tampan pasasubbanna wuṛṛu roitta wawaekku 
sussandaga. 
19-20Amungkangngu i yamiu mapawallasu roitta su taumata raho, i yamiu 
wotongnge madorongnga wungane. Arawe amungkangngu i yamiu 

mapawallasu roitta ara'e anna ara'e saranapa wali᷊ne su taumata walahanna 
sambau, awallassa udde ia'ule᷊ ringannu tawe bungane. Paatuṛṛutta parenta 
udde, ne MAWU Ruatanu mangala᷊matta ala᷊wo'u manaranu su wanua apan 
wawanuanni yamiu. 
21Amungkangngu i yamiu maddiandin sambau saranapa su MAWU Ruatanu, 
imbaṛṛangnga isoṛṛotta manipussa riandi udde, ana waugu MAWU Ruatanu 
sidutu mannusi, wuṛṛu i yamiu narosate amungkangu tawe manipussa. 
22I yamiu tawe marosa amungkangngu tawe naddiandin MAWU. 
23Arawe amungkangngu i yamiu ringannu apulun naungngu 
maddiandin MAWU Ruatanu ṛinone i yamiu manipussa riandi udde. 
24Amungkangngu i yamiu tantala᷊nna u'amatta su waillu anggoru taumata 
waine, i yamiu wotongnge umanna wuan anggore walate apulun kamiu, 
arawe imbaṛṛangnga mangalludda itaṛṛo su so'anna. 
25Amungkangngu i yamiu tantala᷊nna u'amatta sussabbi waillu gandummu 
taumata waine, i yamiu wotongnge umanna gandumma apan niitingngu 
limanu kamiu, arawe tawe wotongnge itingannu hale᷊le.” 

Tahiul᷊e 24 

Atoranna su ola'u masasindo wuṛṛu ma'awingnga apia 

1“Unnu wisara pia sangkatou esakka na'awingngu sangkatou maṛṛuala, 
wuṛṛu wua'udde i tou maddirite ana waugu i tou maasomba sambau apan 
ma'asili si tou. Ana see esakka udde nangonggolu surattu sindo si tou wuṛṛu 
nallimbuakka si tou wuassu wale᷊ne. 
2Wua'udde wawine udde na'awingngu esakka waine. 
3Arawe napawe manga pirate tempo esakka udde maddiriten tou wuṛṛu 
nallimbuakka si tou. Ara'e lai asinungka awingnge aruane udde nate. 
4Sulalu᷊mmu hatto darua udde, awingnge paarorone tate wotongnge 
maawingngu wawine udde lai; ṛinone i tou ma'ellega ere sangkatou wawine 
apan buatte nilale᷊o. Amungkangngu ma'awingngi tou apia, pallala᷊gu udde 

maola'a sambau aalu᷊andaga su saruannu MAWU Ruatanu. I yamiu 
imbaṛṛangnga ma'ola'a rosa alale᷊one ere udde su wanua apan 
nionggolu MAWU si yamiu.” 

Al᷊awo'u atoranna 

5“Sangkatou esakka apan wakkute na'awingnga, tawe wotongnge irolokka 
sumutta tantara wuṛṛu inai mapapangalo ara'e mammanara manaran 
awadaalla. I tou ṛinone iapaillolo᷊ santona ala᷊nnune iapaatokku amonanne 
wuṛṛu malluassa naungngu awingnge. 
6Amungkangngu i yamiu mapawallassu sambau saranapa su taumata waine, 
imbaṛṛangnga manganu maola'a wataṛṛune watu apan ipappaatu taumata 
udde ipanggilingu gandumma. Ringannu manganu watu udde, i yamiu 
nangaṛṛo saranapa apan ipappaatu amonanne ipabbiakki mangitou. 
7Taumata apan nanametta taumata sambalahanne ana see i tou niola'a 
allangnga ara'e niwalu᷊'a, ṛinone i tou iṛṛuumanna pateanna. Ringanni aroddi 
yamiu mangnginsue ala᷊le᷊o. 
8Amungkangngu niasombanganna pia radda'a su pisi apan ma'ata'utta, 
paatutuṛṛe ringannu mapia apa apan nirolokku manga imam Lewi si yamiu; 
daringiṛṛe manga tatantiro apan ta'u nionggola si mangitou. 
9Naungete inolaannu MAWU Ruatanu si Miryam sulalu᷊mmu amatanne 
sinumabbangnga wuassu Mesir. 
10Amungkangngu i yamiu mapawallasu sambau saranapa su tuṛṛangngu, 
imbaṛṛangnga sumutta sulalu᷊mmu wale᷊ne manganu laungnge maola'a 
wataṛṛune. 
11Raddoite su liudde, wuṛṛu wala'e i tou sassane mangapidda ringannu. 
12Amungkangngu taumata udde asiangnga, laubba udde imbaṛṛangnga 
wa'ungannu suapan maṛṛabbi, 

13arawe ṛinone iapawelengnga si tou napawe maṛṛabite, tadea'u iluṛṛen tou 
matiilla. Ne i tou sarun ma'adiangkamanna wuṛṛu MAWU Ruatanu sarun 
umakkannu. 
14Imbaṛṛangnga mangapande taumatan sewa asiangnga wuṛṛu tawe dapane, 
mawae sambalahannu, ara'e taumata raho apan uatana'a su sambau soanu 
sambau. 
15Miallo-miallo tantala᷊nna matannallo taambe nattuppa i yamiu ṛinone 
mamaekka lala᷊ntakke apan pinammanarane su allo udde; i tou uaantimma 
roitta udde ana waugu i tou mappandumma. Amungkangngu i yamiu tawe 
mamaekka lala᷊ntakke, i tou sarun sumala᷊nde MAWU maiontolla ana waugu 
inolaanni yamiu, wuṛṛu i yamiu aranne taumata marosa. 
16Imbaṛṛangnga taumata timmadete iṛṛuumanna pateanna, ana waugu ala᷊le᷊o 
apan niola'u anangnge, wuṛṛu imbaṛṛangnga ana'a iṛṛuumanna ana waugu 
ala᷊le᷊on hagurangnge. Suapan taumata wotongnge iṛṛuumanna pateanna ana 
waugu ala᷊le᷊o apan niolangnge sassane. 
17Imbaṛṛangnga mangaṛṛo saranapa tatahuanannu taumata raho wuṛṛu ana'a 
asisitimpalu᷊ssa, wuṛṛu imbaṛṛangnga manganu laubbu taumata inawalu᷊anna 
maola'a wataṛṛu. 
18Paanaunge manungku i yamiu buatte naola'a allangnga lai su Mesir wuṛṛu 
nipallossu MAWU Ruatanu; ana waugu udde i ya'u nangonggolu atoranna 
indi si yamiu. 
19Amungkangngu i yamiu mangammulu hessin letangngu, imbaṛṛangnga 
mabelengnga mangala᷊ppa gandumma lambene apan natantangnga. 
Gandumma udde ṛinone iwala aroddi su taumata raho, ana'a 
asisintimpalu᷊ssa wuṛṛu manga inawalu᷊anna, tadea'u i yamiu 
ala᷊matannu MAWU Ruatanu sulalu᷊mmu ala᷊wo'u manaranu. 
20-21Napawe i yamiu paassate nani'o wuan Zaitun wuṛṛu anggore, 
imbaṛṛangnga mabelengnga mangammulu wuane apan natantangnga. Udde 

ṛinone itantangngi yamiu su taumata raho, ana'a asisintimpalu᷊ssa wuṛṛu 
manga inawalu᷊anna. 
22Paanaunge manungku i yamiu buatte naola'a allangnga su Mesir; ana 
waugu udde i ya'u nangonggolu atoranna indi si yamiu. 

Tahiul᷊e 25 

1Unnu wisara pia darua taumatan Israel inai ringannu mallaṛṛuunga 
mangalaen sambau hatto, ana see sangkatou tawe niapaasala᷊ wuṛṛu waine 
niapaasala᷊. 
2Amungkangngu iapa nassala᷊ iṛṛuumanna sambokkanna, mallaṛṛuungnga 
ṛinone mandolokki tou umaṛṛu'utta. Anambon sasambokka walate wuassu 
ala᷊le᷊o apan buatte niolangnge, 
3arawe tawe wotongnge lumebbe wuassu appatu pulo᷊ anambone. 
Amungkangngu nilumebbe, mangale᷊ne taumata udde niadio'a su saruannu 
awadaalla. 
4Imbaṛṛangnga mangganggumma moṛṛongngu sapi apan tantala᷊nna 
sussappa gandumma.” 

Winabbawa su saruannu sangkatou tuṛṛangnga apan nate 

5“Amungkangngu manga taumata sangkatuṛṛanganna uatana'a su sambau, 
ana see sangkatou suwallati mangitou nate wuṛṛu tawe ana'a esakka, ne 
inawalu᷊anne udde tawe wotongnge ma'awingngu taumata waine su liuddu 
tuṛṛangngu awingnge. Tuṛṛangngu taumata nate udde ṛinone ma'awingngu 
wawine udde. 
6Ana'a esakka pahulu᷊n mangitou ṛinone ireengnga ana'u tuṛṛangnga apan 
nate udde, tadea'u i tou pia pangangawanne suwallatu walahannu Israel. 
7Amungkangngu taumata udde maddiri ma'awingngu wawine inawalu᷊annu 
tuṛṛangnge, wawine udde ṛinone inai sumaruanna manga tembonannu soa 
wuṛṛu mabbisara, ‘Ipa'u maddiri ma'awingku, tadea'u tuṛṛangnge pia 
pangangawanne suwallatu walahannu Israel.’ 

8Ana see manga tembonannu soa mamago taumata udde wuṛṛu maggahatton 
tou. Amungkangngu i tou mangke maddiri, 
9awingngu tuṛṛangnge apan nate udde ṛinone mangundanin tou su saruannu 
manga tembonannu soa, malluatta silopen taumata udde, mangaddu hatine 
wuṛṛu mabbisara, ‘Arendi ṛinone ola'anna su taumata maddiri mangonggolu 
pangangawanna su tuṛṛangnge.’ 
10Ṛuangannu taumata udde sarun tumelengnga su Israel sasagoanne, 
‘Ṛuangannu taumata apan pinalluattanna silopene.’ ” 

Manga atoranna wal᷊ine 

11“Amungkangngu ruan katou esakka tantala᷊nna uawawulo᷊, wuṛṛu 
awingngu sangkatou nallali᷊ma nantulu᷊ngngu sawane ringannu naṛṛamissa 
palli ro'appu sawane, 
12ponggo'e ta'iakku wawine udde wuṛṛu arie umakkanni tou. 
13-14Imbaṛṛangnga mallinga ringannu mappaattu timbanganna wuṛṛu supa'a 
apan tawe suṛṛinone. 
15Pappaatten timbanganna wuṛṛu supa'a apan naṛṛino, tadea'u uukki yamiu 
malo᷊'engnga su wanua apan nionggolu MAWU Ruatanu si yamiu. 
16MAWU Ruatanu maddantinnu taumata apan apulune mallinga.” 

Parenta iapapate taumatan Amalek 

17“Naungete ereapa taumatan Amalek na'ola'a si yamiu su tempo i yamiu 
sulalu᷊mmu amatanna sinumabbangnga wuassu Mesir. 
18I mangitou tawe mata'uttu MAWU Ruata wuṛṛu ana see namangalo si yamiu 
wuassu liudde su tempo i yamiu nalo᷊takke wuṛṛu nallome, ana see namate 
manga taumatanu apan ringannu masahadda niumamatta su liudde. 
19Ana waugu udde, amungkangngu MAWU Ruatanu buatte nangonggolu 
wanua udde si yamiu wuṛṛu i yamiu matammudda wuassu ala᷊wo'u seetta 
apan uatana'a maraninu, anambon taumatan Amalek udde ṛinone pateanni 

yamiu, ma'oman sara i mangitou tate naunganna lai. Imbaṛṛangnga 
abbuli᷊ananna!” 

Tahiul᷊e 26 

Sasamba wuassu hessin pangitinganna 

1“Napawe i yamiu nasuttate su wanua apan nionggolu MAWU Ruatanu si 
yamiu wuṛṛu uatana'e isudde, 
2ne hessi paarorone wuassu ala᷊wo'u sasuanna apan niammuli yamiu wuassu 
letangngu ṛinone itaṛṛo su so'anna, wuṛṛu apira'i yamiu watukku tampa apan 
nipilen MAWU Ruatanu. 
3Roote ringannu imam apan mammanara orassa udde wuṛṛu walo᷊a'a si tou, 
‘I ya'u mamasingkatta MAWU Ruatanu manungku i ya'u na'omate su wanua 
apan buatte nipa'ire-Ne su iupungngu ala᷊monan kite apan ionggola si ite.’ 
4Imam sarun manengkamma so'anna udde wuassu limanu wuṛṛu iaddo su 
saruannu meddan sasamban MAWU Ruatanu. 
5Wua'udde su saruannu MAWU Ruatanu, i'o ṛinone mabbisara manga wisara 
indi: ‘Oh MAWU, iupungngu ala᷊mona'u sangkatou taumatan Aram apan 
lullalele. I tou nangapiddu amonanne watukku Mesir natana'a poiaroddi ere 
tumatala᷊ngnga. Su tempo inai poiaroddi reenganni mangitou tumba'u 
addio'a, arawe i mangitou naola'a walahanna apan bahewalla wuṛṛu 
matohassa. 
6Taumatan Mesir na'ola'a si yami ringannu maṛṛagissa, wuṛṛu mammata'i 
yami mammanara ere sangkatou allangnga. 
7Ana see yami sinumala᷊nde maiontolla Si'o, MAWU, Ruatan iupungngu 
ala᷊monan kami. I'o naddaringikka sasala᷊nden kami wuṛṛu na'ellega 
asasahadda, wuṛṛu asasusa see asasansaran kami. 
8Ringannu taṛṛino wuṛṛu atatohassa apan bahewalla I'o namallosi yami 
wuassu Mesir. I'o na'ola'a manga tanda ma'atiangnga wuṛṛu manga 
ala᷊ṛṛindu'a wuṛṛu manga arariadianna apan maata'utta seetta. 

9Wua'udde I'o nangapiddi yami isindi wuṛṛu nangonggolu leta'a apan ala 
wuṛṛu masuwukka indi si yami. 
10Ana waugu udde, oh MAWU, ta'u ionggola orassa indi hessine paarorone 
wuassu leta'a apan nionggolu MAWU si ya'u.’ Ana see addoa'e so'anna su 
saruannu MAWU Ruatanu, wuṛṛu passubbate si Tou. 
11Pa'adiangkamante su ala᷊wo'u wiakka apan nionggolu MAWU Ruatanu si 
yamiu wuṛṛu su amonannu. Aheite taumatan Lewi wuṛṛu taumata raho apan 
uatana'a suwallati yamiu apan uatantalongnga sulalu᷊mmu ramea udde. 
12Suapan tonna atallune i yamiu ṛinone mangonggolu sasamba sepere 
mapulo᷊, eteudde sepere mapulo᷊ wuassu hessin letangngu su imam Lewi, 
taumata raho, ana'a asisintimpalu᷊ssa wuṛṛu inawalu᷊anna, ma'oman sara 
suapan soanu i mangitou maasomba anna apan pappandumanni mangitou. 
Amungkangngu buatte, 
13pabbisarate su MAWU Ruatanu, ‘Wuassu sepere mapulo᷊ hessin leta'a apan 
ṛinone ionggola Si'o, MAWU, tawe saran addio'a apan natantangnga su wale᷊'u; 
sarangkanambone buatte ta'u nionggola su taumatan Lewi, taumata raho, 
ana'a asisintimpalu᷊ssa wuṛṛu inawalu᷊anna, ere buatte 
nirolokku MAWU Ruata'u si ya'u. Wuassu parentan MAWU su ola'u sasamba 
sepere mapulo᷊ tawe ta'u nilawanganna. 
14Wuassu sasamba udde tawe saran addio'a apan ta'u nianna su tempo i ya'u 
lullalo᷊, ara'e ta'u niapidda su liuddu wale᷊n su tempo i ya'u na'ola'a ala᷊le᷊o, 
ara'e ta'u nionggola maola'a wiakku taumata nate. I ya'u matuṛṛutta Si'o, 
oh MAWU; ala᷊wo'u parenta-Nu buatte ta'u niola'a. 
15Wuassu tampa-Nu apan na'ukkassa su surga sala᷊ndeanna I'o mangintanno 
mata-Nu wuṛṛu mangala᷊matta Israel; ala᷊mate lai wanua apan ala wuṛṛu 
masuwukka apan buatte nionggolu MAWU si yami ere lai su paaire-Nu su 
iupungngu ala᷊monan kami.’ ” 

Al᷊aṛṛana'a nipilen MAWU 

16“Allo indi MAWU Ruatanu namarenta si yamiu iapatuṛṛutta ala᷊wo'u parenta 
indi; ola'e sarangkanambone udde ringannu matuṛṛutta wuṛṛu ringannu 
ahewallu naungngu. 
17Allo indi yamiu manga'ute MAWU maola'a MAWU Ruatanu. I yamiu buatte 
naddiandi matuṛṛutta si Tou wuṛṛu mappaamattu ala᷊wo'u tita wuṛṛu parenta-
Ne. 
18Allo indi MAWU nanengkamma si yamiu maola'a ala᷊ṛṛanang-Nge sassane, 
ere buatte nipa'ire-Ne si yamiu, wuṛṛu i Tou namarenta si yamiu iapatuṛṛutta 
ala᷊wo'u parenta-Ne. 
19MAWU sarun ma'ola'a si yamiu maggewala᷊nna wuassu anambon balahanna 
wali᷊ne apan buatte niriadi-Ne, wuṛṛu i yamiu sarun raloanna wuṛṛu 
adatanna. I yamiu sarun maola'a ala᷊ṛṛana'u MAWU Ruata ere buatte nipa'ire-
Ne.” 

Tahiul᷊e 27 

Manga titan Duata niwoṛṛetta su watu 

1Wua'udde suadio'a ringannu piaṛṛa'u Israel, i Musa namasingkatu tanata 
indi su walahanna udde, “Paatuṛṛutta su ala᷊wo'u parenta apan ta'u nionggola 
si yamiu allo indi. 
2Su allo i yamiu tinumumbe Salu᷊kku Yordan inai sumutta watukku wanua 
apan nionggolu MAWU Ruatanu si yamiu, i yamiu ṛinone mapararisikku 
manga pira watu wahewalla ana see wuṛṛanna. 
3Woṛṛeta'a su manga watu udde suapan bisara wuassu manga tita indi. 
Napawe i yamiu nasuttate su wanua apan ala wuṛṛu masuwukka apan 
pina'iren MAWU, MAWU Ruatan iupungngu ala᷊monanu si yamiu, 
4wuṛṛu i yamiu su sambaaten Salu᷊kku Yordan, i yamiu ṛinone inai watukku 
Wowon Ebal. Isudde i yamiu ṛinone mapararisikka wuṛṛu mamuṛṛa manga 
watu udde, ere buatte ta'u nirolokka si yamiu allo indi. 

5Su tampa udde lai yamiu ṛinone ma'ola'a meddan sasamba 
su MAWU Ruatanu wuassu watu apan saran paassa taambe nimaran manga 
sarannapa atta'a, 
6ana waugu suapan mezbah apan nipararisikka hunan MAWU Ruatanu ṛinone 
olaanna wuassu watu apan matohassa. Su wowon mezbah udde ṛinone i 
yamiu mangonggollu manga sasamba itattambunna. 
7Onggola᷊'e lai sasamban paddaramenu wuṛṛu ante lai isudde ana see 
lalluasse su saruannu MAWU Ruatanu. 
8Su wowon manga watu apan niwuṛṛanna udde ṛinone iwoṛṛetti yamiu 
ringannu masemakka suapan bisara wuassu manga titan Duata.” 
9Wua'udde suadio'a ringannu manga imam Lewi, i Musa nabbisara su 
anambon balahannu Israel, “Tuṛṛa-tuṛṛangnga, panutukke wuṛṛu 
paddaringikke! Allo indi yamiu naola'a ala᷊ṛṛana'u MAWU Ruatanu. 
10Ana waugu udde paatuṛṛutte MAWU Ruatanu wuṛṛu daringiṛṛete anambon 
parenta-Ne apan ta'u nionggola si yamiu allo indi.” 

Wontoga su taumata apan tawe tumuṛṛutta 

11Ana see i Musa nabbisara su walahannu Israel, 
12“Napawe i yamiu buatte tinumumbe Salu᷊kku Yordan, ṛuanganni i Simeon, 
i Lewi, i Yehuda, i Isakhar, i Yusuf wuṛṛu i Benyamin ṛinone rumarisikka su 
puiddu Wowon Gerizim su tempo mangala᷊matta walahanna indi. 
13Su tempo mabbisaran wawontoga, ṛuanganni Ruben, i Gad, i Asyer, i 
Zebulon, i Dan wuṛṛu i Naftali ṛinone rumarisikka su puiddu Wowon Ebal. 
14Manga taumatan Lewi ṛinone mabbisara manga wisara ere indi ringannu 
tingikka ma'ikkata wuṛṛu taumatan Israel ṛinone sumimbakka, ‘Amin’. 
15Manga taumatan Lewi: ‘Niawontohante taumata apan ma'ola'a paalu᷊anna 
wuassu watu, alu ara'e atta'a, wuṛṛu massubba si tou ringannu 
ma'imbuni; MAWU maddantinnu pasasubba paalu᷊anna!’ Anambon tumana'u 
soa: ‘Amin!’ 

16‘Niawontohante taumata apan tawe mangaddata hagurangnge wuṛṛu 
namalan mangitou tawe paduli᷊ananna.’ ‘Amin!’ 
17‘Niawontohante taumata apan mannese'u passarannu leta'u ali᷊ndonganne.’ 
‘Amin!’ 
18‘Niawontohante taumata apan mangngali᷊wun taumata wuta.’ ‘Amin!’ 
19‘Niawontohante taumata apan mangngaṛṛo pussa'an taumata raho, ana'a 
asisintimpalu᷊ssa, wuṛṛu wawine walu᷊.’ ‘Amin!’ 
20‘Niawontohante taumata apan mangadio'a hagurangnge ana waugu 
nassawa suwallatu sangkatou awingngu iamangnge.’ ‘Amin!’ 
21‘Niawontohante taumata apan nassawa winatangnga.’ ‘Amin!’ 
22‘Niawontohante taumata apan nassawa tuṛṛangnge wawine apan 
hagurangnge sambau, ara'e tuṛṛangnge iamangnga wuṛṛu inangnga sambau.’ 
‘Amin!’ 
23‘Niawontohante taumata apan nassawa inangnga la'iananna.’ ‘Amin!’ 
24‘Niawontohante taumata apan ma'ola'a pamamate ringannu ma'imbuni.’ 
‘Amin!’ 
25‘Niawontohante taumata apan mannengkamma roitta aonggola tadea'u 
ipamate taumata apan tawe sala᷊ne.’ ‘Amin!’ 
26‘Niawontohante taumata apan tawe tumuṛṛutta tita wuṛṛu 
ala᷊ṛṛa'u MAWU Ruata ringannu pallala᷊ggu.’ ‘Amin!’ ” 

Tahiul᷊e 28 

Al᷊amatta su taumata apan matuṛṛutta 
(Ima. 26:3-13; Tah. 7:12-24) 

1“Amungkangngu i yamiu matuṛṛutta MAWU Ruatanu wuṛṛu ringannu 
matammuda mammanara ala᷊wo'u parenta apan ta'u nionggola allo indi, ne i 
Tou sarun ma'ola'a si yamiu sambau walahanna apan ahewala᷊nne wuṛṛu 
tumelengke su runia. 

2Paatuṛṛutta MAWU Ruatanu, ne anambon ala᷊matta indi sarun ionggola si 
yamiu: 
3Niala᷊matante manga soa wuṛṛu manga wawaila᷊nnu. 
4Niala᷊matante i yamiu, ma'oman sara manga anangngu manambo, hessin 
letangngu lumambalanna wuṛṛu sapi see lai ambingnga dombanu anambone 
a'atambanna. 
5Niala᷊matante pangangitingnga gandumma see lai anna apan niola'i yamiu 
wuassu gandumma udde. 
6Niala᷊matante ala᷊wo'u inasaharannu. 
7Amungkangngu i yamiu pangaloanna, MAWU sarun mamaddon seennu. I 
mangitou sarun mamangalo ringannu uaatokka, arawe tumala᷊ngnga 
ringannu uasongkakka. 
8 MAWU Ruatanu sarun mangala᷊matta inasaharannu wuṛṛu malloṛṛo 
wali᷊ngkakku ringannu gandumma. I Tou sarun mangala᷊matta si yamiu su 
wanua apan nionggoli Tou si yamiu. 
9Amungkangngu i yamiu matuṛṛutta MAWU Ruatanu wuṛṛu ma'ola'a ala᷊wo'u 
tita-Ne, i yamiu sarun olaanna ala᷊ṛṛanang-Nge sassane, ere buatte niriandi-
Ne. 
10Ne anambon balahanna su runia sarun maasilo manungku i yamiu 
balahanna apan nipilen MAWU, ne i mangitou sarun mangantagi yamiu. 
11I yamiu sarun onggola᷊nnu manambo ana'a. Winatangnga papaduli᷊anannu 
manambo wuṛṛu hessin letangngu nilumambalanna su wanua apan 
nipa'iren MAWU su iupungngu ala᷊monanu apan ionggola si yamiu. 
12MAWU sarun manossokku uranna su tempone wuassu tampa aradoanne su 
langitta. I Tou sarun mangala᷊matta ala᷊wo'u inasaharannu, na'oman sara i 
yamiu wotongnge mapawallassa su anambon balahanna, arawe i yamiu 
sassane tawe mabballassa. 

13MAWU Ruatanu sarun ma'ola'a si yamiu mamamiaṛṛa'a suwallatu manga 
walahanna, wuṛṛu wali᷊ne mallala᷊ṛṛenggena. Amungkangngu i yamiu 
maaddunna tuttuṛṛutta anambon parentan MAWU apan ta'u nionggola si 
yamiu allo indi, i sarun lembon su lalu᷊manna'a wuṛṛu tawe sarun paassa 
sumoṛṛotta. 
14Arawe imbaṛṛangnga saran paassa maabuli᷊n manga parenta udde salaiwe 
ringannu ereapa olangnge. Imbaṛṛangnga lai massubba wuṛṛu mattaṛṛamawu 
su manga mawu waine.” 

Inul᷊eannu manga lal᷊awangnga 
(Ima. 26:14-46) 

15“Arawe amungkangngu i yamiu tawe tumuṛṛutta MAWU Ruatanu, wuṛṛu 
tawe matammuda tuttuṛṛutta ala᷊wo'u parenta wuṛṛu manga tita-Ne apan ta'u 
nionggola si yamiu allo indi, ne ala᷊wo'u wontoga indi sarun maṛṛia'a si 
yamiu: 
16Niawontohante manga soa wuṛṛu wawaila᷊nnu. 
17Niawontohante pangangitingnga gandumma wuṛṛu anna apan niola'i 
yamiu wuassu gandumma udde. 
18Niawontohante i yamiu, na'oman sara tumba'u matulu᷊ anangngu, hessin 
letangngu, see lai ambinga dombanu. 
19Niawontohante ala᷊wo'u inasaharannu. 
20Amungkangngu i yamiu pia pallala᷊gu lale᷊o wuṛṛu mannola᷊'u MAWU, i Tou 
sarun mandantan asasusa, pattatatiakka wuṛṛu asasahadda su ala᷊wo'u 
inolaanni yamiu, ne su tempo apan mali᷊hakka i yamiu pateanna abbi. 
21Radda'a see lai radda'a sarun maṛṛia'a si yamiu, ma'oman sara 
panginsueanne tawe saran sangkatou apan ta'e uatana'a su wanua apan 
wawanuanni yamiu udde. 
22MAWU sarun makkuumanni yamiu ringannu radda'a apan ma'ali᷊u, manga 
hanne, wuṛṛu sali᷊ubba. I Tou sarun mandantan paddisa tadea'u leta'a 
mamara wuṛṛu anginna apan malo᷊so ma'oman sara pangangitingngu 

mala᷊le᷊o. Manga asasusa udde sidutu maṛṛia'a si yamiu ma'oman sara i yamiu 
mate. 
23Uranna tawe manguranna wuṛṛu letangngu mabbali᷊ maatikka ere atta'a. 
24MAWU tawe manossokku uranna ua'e, ewe'e uranna awu wuṛṛu anne 
ma'oman sara i yamiu mate. 
25Amungkangngu i yamiu tawe maddaringikka MAWU Ruatanu, i Tou sarun 
ma'ola'a si yamiu mawaddo su manga seennu. I yamiu sarun mamangalo 
ringannu uaatokka arawe tumala᷊ngnga ringannu uasongkakka. Anambon 
balahannu su runia sarun maapendamma atata'utta maasilo asasusanu. 
26Amungkangngu i yamiu mate, winalu᷊nannu maola'a inassu manga manu'u 
winalanganna wuṛṛu winatangnga mala᷊ṛṛaga, wuṛṛu taweddu mallimbuakka 
manga winatangnga udde. 
27MAWU sarun makkuumanni yamiu ringannu manga pinsulla ere lai buatte 
niolangnge su taumatan Mesir. Wadangngu sarun mapenen ibbongnga wuṛṛu 
akke apan maatilla, arawe tawe undamme. 
28MAWU sarun ma'ola'a si yamiu mabbewa, wuta wuṛṛu umali᷊wu. 
29Su allo allatune i yamiu uasasaṛṛipo naali᷊hidda taumata wuta arawe tawe 
maasangkalla lala᷊nna. Ala᷊wo'u inasaharannu tawe maola'a. I yamiu sidutu 
iassasa'a wuṛṛu paṛṛampassanna, wuṛṛu taweddu mangontolla si yamiu. 
30Amungkangngu i yamiu tawe tumuṛṛutta MAWU Ruatanu, manga 
inolaanna indi sarun maṛṛia'a si yamiu: I yamiu sarun mattatunanga arawe 
taumata waine ma'awingngu tunanganu udde. I yamiu sarun mapararisikku 
wale᷊n, arawe tawe atanaanna. I yamiu sarun massuanna waillu anggore, 
arawe tawe maanna manga wuane. 
31Sapinu sarun pototanna su saruannu matanu, arawe i yamiu tawe 
maa'inassa. Manga keledainu sarun inai iapidda tantala᷊nna aellehanni yamiu 
wuṛṛu sarun tawe iule᷊. Manga dombanu sarun ionggola su manga seennu 
wuṛṛu taweddu mangontolla si yamiu. 

32Su saruannu matanu manga ala᷊ṛṛanangngu sarun ionggola su taumata raho 
maola'a allangnga. Miallo-miallo matanu mapala᷊tta maddea'a manga 
anangngu, arawe sahaddu udde tawe gunane, ana waugu i mangitou tate 
mabelengnga. 
33Walahanna raho sarun manahuanna anambon hessin leta'a apan 
niasombanganni yamiu ringannu mammanara masahadda, arawe i yamiu 
sassane tawe maasomba manga apa tumba'u sidutu naiola'a allangnga wuṛṛu 
papparentanna ringannu maṛṛagissa. 
34I yamiu sarun mabbewa ana waugu sarangkanambone apan 
niapendamanni yamiu. 
35MAWU sarun ma'ola'a leddanu mapenen ibbongnga apan mahiadda wuṛṛu 
tawe mapia, wuassu ledda maddatingngu pentakku puanu mapenen manga 
pinsulla. 
36I yamiu wuṛṛu ratunu sarun iapiddu MAWU watukku wanua apan 
awagananni yamiu wuṛṛu awaganannu iupungngu ala᷊monanu. Isudde i 
yamiu sarun mattaṛṛamawu manga MAWU apan niola'a wuassu alu wuṛṛu 
watu. 
37Su manga wanua tampan kamiu nisali᷊awukku MAWU, manga taumata 
sarun mata'utta maasilo si yamiu; yamiu sarun alu᷊andahanna wuṛṛu ilagge 
mangitou. 
38Manambo wualanna apan niasi'i yamiu, arawe matulu᷊nga hessine apan 
asombanganni yamiu, ana waugu sasuannu nasuete ni'annu saṛṛappalanna. 
39I yamiu sarun massuanna manga wawaila᷊nnu anggore wuṛṛu mappaduli᷊, 
arawe tawe maati'o wuan anggore udde wuṛṛu ma'inumma ua'ene, ana 
waugu punnu anggore udde nasuete niannu uli᷊dda. 
40Su ahewallu wanuanu tumuwo punnu zaitun, arawe manga wuane sarun 
matontongnga, ma'oman sara i yamiu tawe mausomba lanane. 

41I yamiu sarun maasomba ana'a esakka wuṛṛu wawine, arawe i mangitou 
iasametta su pangalo, ma'oman sara i yamiu awuli᷊anni mangitou. 
42Anambon alu wuṛṛu sasuannu sarun masue annanannu uli᷊dda. 
43Manga taumata raho apan uatana'a su wanuanu sarun lembon mattohassa, 
arawe atatohannu lembon magaingnga. 
44I mangitou uatahuanna roitta iapawallassa si yamiu, arawe i yamiu tawe 
saranapa iapawallassa si mangitou. Wuṛṛu panginsueanne i yamiu 
massuṛṛubawa si mangitou. 
45Ala᷊wo'u silaka udde sarun maṛṛia'a si yamiu wuṛṛu sidutu mannala᷊wa'i 
yamiu ma'oman sara i yamiu mate, ana waugu i yamiu tawe tumuṛṛutta 
manga tita apan nionggola si yamiu. 
46Manga asasusa udde maola'a sambau tiala wuassu titan MAWU si yamiu 
wuṛṛu papapulunnu saran mala᷊nnu-la᷊nnu. 
47I yamiu buatte niala᷊matannu MAWU Ruatanu sulalu᷊mmu ala᷊wou 
manaranu, arawe i yamiu maddiri mattaṛṛamawu si Tou ringannu naungnga 
matuli᷊dda wuṛṛu malu᷊assa. 
48Ana waugu udde i yamiu ṛinone mattaṛṛamawu manga seennu apan 
nirolokku MAWU iaparoappa si yamiu. I yamiu sarun amalu᷊nusanna, marou 
wuṛṛu matantole᷊ wuṛṛu sidutu awussa sulalu᷊mmu ala᷊wo'u 
inolaanna. MAWU sarun makkuumanni yamiu ringannu maṛṛagissa ma'oman 
sara i yamiu mate. 
49Sambau walahanna apan tawe asunnanni yamiu wisarane sarun 
iaparantan MAWU wuassu pentakku runia iaparoappa si yamiu. Naali᷊hidda 
manu'a iamba i mangitou mangametta si yamiu. 
50I mangitou mala᷊ṛṛaga wuṛṛu tawe aakkanne su manga timmade wuṛṛu 
ala᷊ṛṛana'a. 
51I mangitou sarun manginsue winatangnga papaduli᷊anannu wuṛṛu hessin 
letangngu, wuṛṛu tawe manantangngu gandumma si yamiu, ua'e anggore, 

lanan zaitun ara'e sapi wuṛṛu ambingnga dombanu ma'oman sara i yamiu 
mate amalu᷊nusanna. 
52I mangitou sarun mamangalo ala᷊wo'u soa apan nionggolu MAWU Ruatanu 
si yamiu, ma'oman sara darandungnge apan matanggakka wuṛṛu matohassa 
ipamungan kamiu udde sarun maṛṛa'a. 
53Tantala᷊nna manga seennu uapali᷊wutta manga soanu, naungngi yamiu 
sarun maadio'a ana waugu ammalu᷊nusanna, na'oman sara i yamiu 
niuminassa manga anangngu sassane, manga ana'a apan 
nionggolu MAWU Ruatanu si yamiu. 
54-55Ewe'e lai taumata papunna apan pallala᷊gune mapia sarun maadio'a 
naungnge su tempon pangalo udde, ma'oman sara i tou uminassa anangnge 
sassane ana waugu tate anna wali᷊ne. Tawe saran addio'a i tou nagonggolla 
su tuṛṛangnge ara'e awingnge apan arangnguanne ara'e manga anangnge 
apan ta'e wiakka. 
56-57Ewe'e lai wawine papunna apan lembon apianne pallala᷊gune wuṛṛu 
lembon ala taambe tawe saran paassa niumamattu ledda, sarun ma'ola'a 
aroddi lai. Su tempo seetta mamangalo soa, wawine udde sarun maadio'a 
naungnge ana waugu malu᷊nussa, na'oman sara i tou ringannu ma'imbuni 
uminassa anangnge apan wakkute niasungkanga wuṛṛu wabbali᷊ne. Tawe 
saran addio'a i tou nangonggola su awingnge apan arangnguanne ara'e su 
manga anangnge. 
58Amungkangngu i yamiu tawe tumuṛṛutta anambon titan MAWU Ruatanu 
apan uawoṛṛetta sulalu᷊mmu wuke indi wuṛṛu tawe 
mangaddata MAWU Ruatanu apan mawantuga wuṛṛu ma'atiangnga, 
59MAWU sarun mandanta si yamiu wuṛṛu papapulunnu manga radda'a apan 
tawe mapia wuṛṛu manga riwutta apan masahadda pangundamanne. 
60Manga radda'a ma'ata'utta apan niasiloanni yamiu su Mesir sarun maṛṛia'a 
si yamiu, wuṛṛu i yamiu tate mapia. 

61MAWU lai sarun mandantan ala᷊wo'u radda'a wuṛṛu riwutta apan tawe 
niwoṛṛetta sulalu᷊mmu wuke indi, wuken Titan MAWU. Ana see i yamiu sarun 
pateanna. 
62Salaiwe reengannu anambone erete anumpitanna su langitta, tumba'u 
matulu᷊nga suwallatti yamiu apan ta'e wiakka, ana waugu i yamiu tawe 
tumuṛṛutta MAWU Ruatanu. 
63Ere lai MAWU malu᷊assa mangonggolu lalu᷊manna'a si yamiu wuṛṛu 
mannimu reengannu, i Tou sarun malu᷊assa mamate wuṛṛu manginsue si 
yamiu. I yamiu sarun limbuaṛṛanna wuassu wanua apan tate mala᷊nnu lai 
atanaanni yamiu. 
64 MAWU sarun manali᷊awukki yamiu suwallatu manga walahanna su 
ahewallu runia. Poiaroddi yamiu sarun massubba manga MAWU apan niola'a 
wuassu alu wuṛṛu watu, manga MAWU apan awagananni yamiu wuṛṛu 
awaganannu iupungngu ala᷊monanu. 
65Suwallatu manga walahannu udde i yamiu tawe maasomba atatammudda, 
wuṛṛu tawe apan botongnge isaggo pussaanu; MAWU sarun ma'ola'a si yamiu 
sussali᷊mpawakka wuṛṛu naungnga maadio'a tawe antimma. 
66Wiakku sidutu raṛundingannu asasusa. Allo ṛabbi yamiu maapendamma 
atata'utta wuṛṛu matta'uttu mate. 
67Su tempo maasilo ala᷊wo'u saranapa, pappusonu rudadalla ana waugu 
matta'utta. Marua'allo i yamiu uaantimma ṛabbi, wuṛṛu ṛabbi-ṛabbi yamiu 
uaantimma marua allo. 
68MAWU sarun mandolokki yamiu apia watukku Mesir ringannu uasa'e 
apalla, salaiwe i Tou buatte nabbisara manungku i yamiu tawe mabelengnga 
apia poiaroddi. Poiaroddi yamiu sarun mattinsahadda mabbalu᷊'u 
watangannu maola'a allangnga su seennu, arawe tawe saran sangkatou apan 
mamalli si yamiu.” 

Tahiul᷊e 29 

1Indiwe manga wisaran pa'aire wuassu parentan MAWU apan niola'i Musa su 
walahannu Israel su tempo i mangitou su leta'u Moab. Pa'aire udde maola'a 
tatimune wuassu pa'aire apan niola'u MAWU si mangitou su Wowon Sinai. 

Mannaungnga apia apapian MAWU wuṛṛu pa'aire-Ne 

2I Musa nandolokku anambon taumatan Israel niapaammula, ana see 
nabbisara si mangitou, “I yamiu naasilote sassane inolaannu MAWU su 
saruannu ratun Mesir, manga mammamanarane wuṛṛu ahewallu wanuane. 
3I yamiu lai naasilote manga asasusa wuṛṛu manga ala᷊ṛṛindu'a apan 
niola'u MAWU. 
4Arawe naddatingngu allo indi i Tou taambe namalan kamiu massunna 
sarangkanambone apan niapendamanni yamiu udde. 
5Appatu pulo᷊ su tonnane ala᷊nnune MAWU uapiaṛṛa'i yamiu u'amatta su 
wadda'a, arawe laungngu wuṛṛu silopenu tawe nala᷊le᷊o. 
6I yamiu tawe roti annananna, ua'e anggore ara'e ua'e ma'awu'anna, 
arawe MAWU nangonggolu ala᷊wo'u apa pappan pappandumanni yamiu 
tadea'u i yamiu masingkatta manungku ete i Tou MAWU Ruatanu. 
7Wuṛṛu su tempo i ite na'omate su tampa indi, Ratun Sihon wuassu Hesybon 
wuṛṛu Ratu Og wuassu Basan nirumanta namangalo si ite. Arawe i ite 
namaddon mangitou. 
8Leta'i mangitou niaṛṛon kite wuṛṛu tinahian kite su ṛuanganni Ruben, i Gad 
wuṛṛu sambageanganna ṛuanganni Manasye. 
9Ne i yamiu ṛinone matammuda tuttuṛṛuta ala᷊wo'u pa'aire-Ne indi tadea'u i 
yamiu mahessi su ala᷊wo'u inasaharannu. 
10Allo indi yamiu uarisikke su saruannu MAWU Ruatanu, anambon 
tembonannu ṛuanganna, timmadu wanua, piaṛṛa'u tantara, anambon 
taumata esakka, 
11wawine, ala᷊ṛṛana'a, wuṛṛu anambon taumata raho apan uatana'a su wallati 
yamiu wuṛṛu nallali᷊ma si yamiu nanuwangnga alu wuṛṛu namasanna ua'e. 

12MAWU Ruatanu na'ola'a pa'aire ringanni yamiu, wuṛṛu i yamiu 
sarangkanambone uasemodda isindi nabaiddu pa'aire udde ana see 
nanengkamma manga manara apan ala'anna. 
13Ringannu pa'aire udde MAWU allo indi mannohassa si yamiu maola'a 
walahan-Ne, wuṛṛu i Tou maola'a MAWU Ruatanu ere buatte nipa'ire-Ne si 
yamiu wuṛṛu su iupungngu ala᷊monanu Abraham, Ishak wuṛṛu Yakub. 
14Pa'aire udde ringannu ala᷊wo'u manarane niola'u MAWU wali᷊ne tumba'u si 
yamiu sassane, 
15arawe ringannu ala᷊wo'u taumata apan su allo indi uarisikka isindi, su 
saruannu MAWU Ruatan kite, wuṛṛu ringannu papapulunni ite su tempo apan 
addantane.” 

Pangillul᷊eannu tawe tumuṛṛutta MAWU 

16“I yamiu ta'e ma'anaungnga ereapa i ite mabbiakka su Mesir wuṛṛu ereapa 
i ite u'amatta sinumabbi wanuan manga walahanna waine. 
17I yamiu buatte naasilo manga paalu᷊anna sassubbanni mangitou apan 
ma'arantinna niola'a wuassu alu, watu, sala᷊'a wuṛṛu wula᷊wanna. 
18Nariaddi paatehamma imbaṛṛangnga pia sangkatou suwallati yamiu, 
esakka ara'e wawine, tuṛṛangnga ara'e ṛuanganna apan uarisikka isindi, 
tumali᷊udda MAWU Ruatan kite wuṛṛu massubba manga MAWU balahanna 
waine. Inolaanna udde naali᷊hidda ṛamutta apan tinumuwo naola'a sasuanna 
mapetta wuṛṛu ere pasangkada. 
19Suwallatti yamiu apan naaringikka atoranna apan masahadda udde, 
imbaṛṛangnga piaddu maṛṛingidda manungku ola'u pabbiaṛṛanne sidutu 
mapia, salaiwe i tou ringannu apulun naungnge niumamatta su lala᷊nne 
sassane. Olangnge udde sarun maawinasa si yamiu sarangkanambone, 
manga taumata lale᷊o ara'e lai taumata mapia. 
20MAWU tawe mangampungnga taumata ereudde. Arawe i tou sarun 
aṛṛinoannu asasa'um MAWU apan ahewala᷊nne, wuṛṛu ala᷊wo'u asasusa apan 



568 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

uawoṛṛetta sulalu᷊mmu wuke indi sarun maṛṛia'a si tou, na'oman sara i tou 
pateannu MAWU. 
21I tou sarun olaannu MAWU maola'a sambau tula᷊dda su anambon ṛuangannu 
Israel, wuṛṛu maṛṛuumanni tou ringannu wontoga apan isassago sulalu᷊mmu 
pa'aire apan uawoṛṛetta sulalu᷊mmu wuke indi, wuke Titan MAWU. 
22Su allo addantane, papapulunnu wuṛṛu taumata raho wuassu wanua marau 
sarun maasilo manga asasilaka wuṛṛu asasusa apan niaparantan MAWU su 
wanuanu. 
23Manga wawaila᷊nnu sarun maola'a wadda'a lolo᷊kka tataapannu 
belerangnga wuṛṛu asimma. Letangnge tate asuananna wuṛṛu manga 
ahuranganna maddirite tumuwo isudde. Wanuanu sarun maola'a ere manga 
soa Sodom wuṛṛu Gomora, Adma wuṛṛu Zeboim apan nihohakku MAWU su 
tempo i Tou mangke nasa'u. 
24Ne ahewallu runia sarun maiwalo᷊, ‘Anio MAWU na'ola'a aroddi su wanua 
mangitou? Anio ana waugu i Tou aroddi ahewalle nasa'u?’ 
25Wuṛṛu sasimbakke eteudde, ‘Ana waugu i mangitou tinumali᷊udda 
pa'airen MAWU, MAWU Ruatan iupungngu ala᷊mona mangitou; pa'aire apan 
niolang-Nge ringanni mangitou su tempo i Tou nangapiddi mangitou 
sinumabbangnga wuassu Mesir. 
26I mangitou mattaṛṛamawu manga MAWU apan awagananni mangitou, 
sumbali᷊ MAWU manningaddi mangitou massubba manga monganna udde. 
27Ana waugu udde MAWU nasa'u su ala᷊ṛṛanang-Nge wuṛṛu nandanta su 
wanua mangitou anambon asasusa apan uawoṛṛetta sulalu᷊mmu wuke indi. 
28Asasa'u MAWU mangke sinumopa, wuṛṛu sulalu᷊mmu asasa'u-Ne apan 
bahewalla udde i Tou nallimbuakka walahannu Israel wuassu leta'i mangitou 
wuṛṛu nangapidi mangitou watukku wanua apan awagananna, na'oman sara 
i mangitou natana'e poiaroddi.’ 



569 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

29Pia manga pira hatto apan iaadappingngu MAWU Ruatan kite; arawe tita-
Ne buatte niapali᷊atta'a si ite, wuṛṛu i ite see papapulunni ite ṛinone 
tumuṛṛutta saran mala᷊nnu-la᷊nnu.” 

Tahiul᷊e 30 

Al᷊amattu MAWU su al᷊aṛṛanang-Nge apan pia awawal᷊u 

1“Orassa indi yamiu wotongnge mamile suwallatu ala᷊matta wuṛṛu wontoga 
ere buatte ta'u tinala᷊'a si yamiu. Amungkangngu i yamiu buatte 
naapendamma ala᷊wo'u asasusa udde wuṛṛu mabiakka suwallatu walahanna 
waine sutampa i yamiu nisali᷊awukku MAWU Ruatanu, i yamiu sarun 
maanaungnga pamamile apan ta'u nionggolla si yamiu. 
2Amungkangngu i yamiu wuṛṛu papapulunnu mappulu mabelengnga 
ringannu MAWU Ruatanu, wuṛṛu ringannu ahewallu naungngu tumuṛṛutta 
manga parenta-Ne apan ta'u nionggola si yamiu allo indi, 
3ne MAWU Ruatanu sarun umakkanni yamiu. I yamiu sarun iapiddi Tou 
mabelengnga wuassu manga walahanna suapa i yamiu nisali᷊awukka wuṛṛu 
iapawiakka su lalu᷊manna'a apia. 
4Salaiwe i yamiu uasali᷊awukka su ala᷊wo'u tampa su ahewallu 
runia, MAWU Ruatanu sarun mangammulli yamiu wuṛṛu mangapiddi yamiu 
apia. 
5Ne i yamiu wotongnge maatahuanna apia leta'a dorone wawanuannu 
iupungngu ala᷊monanu. Wuṛṛu wiakki yamiu olaanna lembon ala, wuṛṛu 
reengannu mannamboanna wuassu ala᷊monanu. 
6I yamiu wuṛṛu papapulunnu sarun onggola᷊nnu naungnga matuṛṛutta, 
ma'oman sara i yamiu marangngu MAWU Ruatanu ringannu ahewallu 
naungngu wuṛṛu wotongnge sidutu matana'a su wanua udde. 
7Anambon bontoga udde sarun iema'a su manga seennu apan maddantina 
wuṛṛu makkinda si yamiu. 

8I yamiu sarun mabelengnga apia tumuṛṛutta MAWU Ruata wuṛṛu 
mapaamattu ala᷊wo'u parenta-Ne apan ta'u nionggola si yamiu allo indi. 
9MAWU Ruatanu sarun ma'ola'a inasaharannu mangke mahessi; yamiu sarun 
maatahuanna anna manambo, wuṛṛu winatangnga apan manambo; manga 
wawaila᷊nnu sarun mangonggolu hessine manambo-nambo. MAWU ringannu 
naungnga malu᷊assa ma'ola'a si yamiu ala, ere lai i Tou malu᷊assa nangonggolu 
pa'a'ala su iupungngu ala᷊monanu. 
10Arawe i yamiu ṛinone matuṛṛutta MAWU Ruatanu wuṛṛu tuttuṛṛuta ala᷊wo'u 
tita-Ne apan uawoṛṛetta sulalu᷊mmu wuke indi, wuke Titan MAWU. I yamiu 
ṛinone mabelengnga si Tou ringannu ahewallu naungngu. 
11Parenta apan ta'u nionggola si yamiu tawe tumanite masahadda wuṛṛu lai 
tawe tumaniten marau. 
12Tampane wali᷊newe su langitta, na'oman sara i yamiu maiwalo᷊, “Isai sarun 
umawitta poiaroddi mangala᷊ppa wuatti ite, tadea'u i ite wotongnge 
maaringikka wuṛṛu tumuṛṛutta?” 
13Tampane lai wali᷊ne su samba'an tahalo᷊angnga, na'oman sara i yamiu 
maiwalo᷊, ‘Isai inai su samba'an tahalo᷊angnga mangala᷊ppa wuatti ite, tadea'u 
i ite wotongnge maaringikka wuṛṛu tumuṛṛutta?’ 
14Imbaṛṛangnga maiwalo᷊ aroddi, ana waugu parenta udde tumaniten 
maraninu. I yamiu masingkatte wuṛṛu wotongnge mabbisara su liuddu pua, 
nariaddi ete ma'ola'a. 
15Allo indi yamiu wotongnge mamile suwallatu mapia wuṛṛu lale᷊o, suwallatu 
wiakka wuṛṛu mate. 
16Allo indi ya'u mamarenta si yamiu tadea'u mandangngu MAWU Ruatanu 
wuṛṛu tumuṛṛutta si Tou apiddu tumuṛṛutta ala᷊wo'u tita wuṛṛu parenta-Ne 
tadea'u i yamiu maala wuṛṛu maola'a sambau walahanna apan 
wahewalla. MAWU Ruatanu sarun mangala᷊matta si yamiu su wanua apan 
tate mala᷊nnu lai pamanuanni yamiu. 

17Arawe amungkangngu i yamiu tawe tumuṛṛutta wuṛṛu maddiri 
maddaringikka, wuṛṛu mamalan batangannu iali᷊wune iapasubba 
manga MAWU waine, 
18I yamiu sarun pateanna, wuṛṛu uukku maautta su wanua apan tate 
mala᷊nnu lai atanaanni yamiu. Paanaunge! Olangnge udde buatte ta'u niwalo᷊ 
si yamiu allo indi. 
19Orassa indi yamiu wotongnge mamile suwallatu wiakka wuṛṛu mate, 
suwallatu ala᷊mattu MAWU wuṛṛu wontoga. Langitta wuṛṛu runia ta'u 
wagoanna maola'a tatialane su ipaapuluna Pamilete i yamiu wiakka. 
20Pandangngute MAWU Ruatanu, paatuṛṛutta si Tou, wuṛṛu paatammuda 
tumuṛṛutta si Tou. Ne i yamiu wuṛṛu papapulunnu sarun mabbiakka wuṛṛu 
uukka malo᷊'engnga su wanua apan nipa'iren MAWU su iupungngu 
ala᷊monanu, i Abraham, i Ishak wuṛṛu i Yakub.” 

Tahiul᷊e 31 

Yosua pinallol᷊ossa si Musa 

1I Musa nabbisara apia su walahannu Israel, 
2wisarane, “Orassa indi uukka si ya'u maṛṛasutte ruan pulo᷊ su tonnane wuṛṛu 
i ya'u tate maapammanara maola'a piaṛṛangngu. Wuṛṛu lai MAWU buatte 
nabbisara manungku i ya'u tate wotongnge lumewessa Salu᷊kku Yordan. 
3MAWU Ruatanu sassane sarun umamatta malliu ṛoro wuṛṛu mamate manga 
walahanna apan uatana'a isudde, ma'oman sara i yamiu wotongnge 
mamanua su leta'i mangitou. I Yosua sarun maola'a piaṛṛa'i yamiu, ere buatte 
niwalo᷊n MAWU. 
4MAWU sarun mamate manga walahanna udde, ere lai i Tou namaddon Sihon 
wuṛṛu i Og, ratun taumatan Amori, lapiddu nakkimunsa'a wanuan mangitou. 
5MAWU sarun mangonggolu auntunganna si yamiu, ana see i yamiu ṛinone 
ma'ola'a si mangitou ere lai buatte ta'u niwalo᷊ si yamiu. 

6Ṛinone naungngi yamiu matammuda wuṛṛu waṛṛani! Imbaṛṛangnga 
mata'utti mangitou, ana waugu MAWU Ruatanu sassane sarun mantulu᷊ngngi 
yamiu. I Tou tawe mapaurangngu naungngu ara'e manantangngi yamiu.” 
7Ana see i Musa namago si Yosua, wuṛṛu su saruannu anambon walahannu 
Israel i tou nabbisara si Yosua, “Ṛinone naungngu matammudda wuṛṛu 
waṛṛani, Yosua! Ete i'o apan sarun mamiaṛṛa'u walahanna indi inai matana'a 
su wanua apan pina'iren MAWU su iupungngu ala᷊mona mangitou. 
8MAWU sarun mangehetta wuṛṛu mantulungngu. I Tou tawe mapaasusan 
naungngu ara'e manantangngu. Ana waugu udde imbaṛṛangnga mata'utta 
ara'e suminggawangnga.” 

Titan MAWU ṛinone iwasa paassa suapan pitu tonna 

9Ana see i Musa namoṛṛettu Titan MAWU Ruata wuṛṛu nionggola su manga 
imam Lewi apan niapamanara ualu᷊'adda Wantallu Pa'aire, wuṛṛu su manga 
piaṛṛa'u Israel. 
10I tou nandolokki mangitou, “Suapan panginsueannu tonna appitune, 
sulalu᷊mmu tonna pamapasanna utangnga su andeangngu Rasannu Rongnga, 
11i yamiu ṛinone mabbasa manga tita indi ringannu tingikka ma'ikkata su 
manga taumatan Israel apan dumanta massubba MAWU Ruatanu su tampa 
apan nipile-Ne. 
12Doloṛṛa'e manga esakka, wawine wuṛṛu ala᷊ṛṛana'a ana see lai taumata raho 
apan uatana'a su manga soanu ma'ammulla wuṛṛu maddaringikka 
pabbawawasa udde, tadea'u i mangitou masingkatta 
mangaddata MAWU Ruatanu wuṛṛu matammudda tuttuṛṛutta manga 
parenta-Ne. 
13Ringannu olangnge aroddi manga ala᷊ṛṛanangngu apan taambe naaringikka 
titan MAWU Ruatanu wotongnge maaringikka wuṛṛu masingkatta 
mangaddata MAWU su alo᷊'engngu i mangitou mabbiakka su wanua apan tate 
mala᷊nnu lai atanaanni yamiu su samba'an Salu᷊kku Yordan.” 

Manga parenta panginsueanne apan nionggolu MAWU si Musa 

14Wua'udde MAWU nabbisara si Musa, “Tate mala᷊nnu i'o mabbiakka. 
Nariaddi wagoite i Yosua wuṛṛu apira'e i tou watukku Rasang-Ku, tadea'u i 
Ya'u wotongnge mangonggolu manga tatantiro si tou.” Ne i Musa wuṛṛu i 
Yosua inaite watukku Rasannu MAWU, 
15wuṛṛu MAWU nattingkapasilo sitarua sulalu᷊mmu winabbawa maranin 
ngaran Dasanna. 
16Wisaran MAWU si Musa, “Papatenu maranite. Su apapule᷊nu walahannu 
Israel maddirite tumuṛṛutta si Ya'u wuṛṛu lumawangke pa'aire apan Ta'u 
niola'a si mangitou. I mangitou sarun manantang-Ku wuṛṛu massubba 
manga MAWU apan sassubbanna su wanua apan tate mala᷊nnu lai suttanni 
mangitou. 
17Amungkangngu udde mariaddi, i Ya'u sarun masa'u nipangillembo su 
saruanni mangitou. I mangitou sarun Ta'u itantangnga wuṛṛu Ta'u pateanna. 
Manambo asasusa apan masaddata maṛṛia'a si mangitou, ana see i mangitou 
maatutukka manungku sarangkanambone udde nariaddi ana waugu i Ya'u, 
Ruatan mangitou, tate lai ualu᷊'adda si mangitou. 
18Su tempo udde i Ya'u maddiri mantulu᷊ngngi mangitou, ana waugu i 
mangitou, buatte nassubba manga MAWU wuṛṛu na'ola'a ala᷊le᷊o. 
19Orassa indi woṛṛeta'e antari indi wuṛṛu tantiroa'a su walahannu Israel 
maola'a sambau tatiala si mangitou. 
20I mangitou sarun Ta'u iapidda watukku wanua apan ala wuṛṛu masuwukka, 
ere buatte Ta'u pina'ire su iupungngu ala᷊monan mangitou. Isudde i mangitou 
sarun mabbiakka ringannu malu᷊assa wuṛṛu maasomba ala᷊wo'u anna apan 
pappandumanni mangitou. Arawe wua'udde i mangitou sarun tumali᷊udda 
wuṛṛu massubba manga MAWU waine. I Ya'u sarun itola᷊'i mangitou wuṛṛu 
lumawangnga paaire-U, 
21wuṛṛu manambo asasusa apan bahewalla sarun maṛṛia'a si mangitou. 
Arawe antari indi sidutu sarun ia'antari wuṛṛu ipappaatta maola'a tatiala si 
mangitou. Wuṛṛu lai orassa indi, tantala᷊nna i mangitou taambe niapi-U Ta'u 

iapidda watukku wanua apan pina'ire-U, i Ya'u masingkattu lala᷊nnu ṛingiddi 
mangitou.” 
22Su allo udde i Musa namoṛṛettu antari, ana see niaṛṛa'a su walahannu 
Israel. 
23Wua'udde MAWU nabbisara si Yosua, ana'i Nun, wisara-Ne, “Ṛinone 
naungngu matohassa wuṛṛu waṛṛani, Yosua! I'o sarun mamiaṛṛa'u walahannu 
Israel sumutta su wanua apan Ta'u pina'ire si mangitou, wuṛṛu i Ya'u sarun 
mantulu᷊ngngu.” 
24Ana see i Musa namoṛṛettu titan Duata sulala᷊mmu sambau wuke. I tou 
namoṛṛetta ringannu maadunna wuassu panattaṛṛanne naddatingngu 
panginsueanne. 
25Napawe nasuete, i tou nabbisara su manga imam Lewi apan niapamanara 
mallu'adda Wantallu Pa'aire, 
26“Anute wuken Titan Duata indi, wuṛṛu sahipunte su sandiṛṛannu wantallu 
Pa'airen MAWU Ruatanu, tadea'u sidutu sasahipunanna isudde maola'a 
sambau tatiala su walahannu udde. 
27I ya'u masingkatta i mangitou puane mangke maatikka wuṛṛu apulune 
lullawangnga. Ro'en i ya'u ta'e wiakka lai i mangitou lullawangnga MAWU; 
nangillembo lai su allo addantane, napawe i ya'u natete! 
28Orassa indi doloṛṛa'e anambon piaṛṛa'u walahannu wuṛṛu manga 
tembonannu tantara ma'ammula su saruangku, tadea'u i ya'u wotongnge 
mamasingkattu manga hatto indi si mangitou. Langitta wuṛṛu runia ta'u 
wagoanna maola'a sambau tatiala su saruanni mangitou. 
29I ya'u masingkatta manungku napawe i ya'u natete, manga taumata udde 
sarun mabbali᷊ lale᷊o wuṛṛu maddiriten ala᷊ṛṛa'a apan buatte ta'u niaṛṛa'a si 
mangitou. Wuṛṛu i mangitou sarun aṛṛiaannu asasusa, ana waugu 
naasa'u MAWU ringannu na'ola'a sarangkanambone apan isassingaddi Tou.” 

Aantarin Musa 

30Wua'udde i Musa nangantariten antari indi na'oman sara nuddussa 
tantala᷊nna anambon walahannu Israel uararingikka. 

Tahiul᷊e 32 

1“Padaringikke, ore langitta, i ya'u ma'apulu mabbisara; ei runia, 
pantaingken tali᷊nga! 
2Antimanna ala᷊ṛṛa'u sumossokka naali᷊hidda uranna, wuṛṛu manga wisara'u 
tuttannissa ere wala᷊ngngukka, naali᷊hidda uṛṛintingnga su wowon nannalo᷊, 
wuṛṛu uranna masassaga su wowon manga sasuanna. 
3I Ya'u sarun maddalo MAWU. Wattia'e awawantugu Ruatan kite! 
4 MAWU mallalu᷊'addu apan matohassa, manara-Ne nasuungnga, wuṛṛu 
anambon dala᷊nne matuli᷊dda. Ruatanu matammuda, tawe pallali᷊nga si Tou, 
I tou ma'ola'a apapia wuṛṛu mangke suṛṛinone. 
5Arawe ete i yamiu walahanna apan mala᷊wangnga, wuṛṛu tate lai sulala᷊nne 
maola'a ala᷊ṛṛanang-Nge, walahanna apan napenen pallali᷊nga wuṛṛu rosa. 
6Ete aroddi yamiu mabbali᷊ssa apapian MAWU, ei manga taumata longonna 
wuṛṛu tawe ṛingiranne? Wali᷊newe i Tou Iamangngu, Mandariadinu, apan 
na'ola'a si yamiu sambau walahanna? 
7Paanaungete tempo dorone panutukke tempon manga taumata apan 
nangkali᷊u. Iwalo᷊ite su hagurangngu, tadea'u i mangitou mamasingkatta si 
yamiu. 
8Su tempo Apan Atanggaṛṛanne nattahia leta'a, suapan balahanna nitantunna 
wageangngu letangnge ringannu sambau MAWU maola'a matataṛṛinone. 
9Arawe papapulunni Yakub indi nipile MAWU hunan batangan-Ne sassane. 
10I Tou naaratingnga si mangitou tantala᷊nna lullalele su tampa apan 
mala᷊nnaba su wadda'a mala᷊langnga. Ana see i Tou nallu'adda wuṛṛu 
nappaduli᷊ si mangitou wuṛṛu nandiaga si mangitou naali᷊hidda pussaa-Ne. 

11Naali᷊hidda ere asiaṛṛe mangngaṛṛa'a anangnge tuttalla'a sinamenna su 
papaidde apan uawilatta wuṛṛu niandangnge su liudde roso su manga 
papaidde, 
12aroddi MAWU sassane namiaṛṛa'u ala᷊ṛṛanang-Nge, tawe MAWU waine apan 
uatantalongnga si tou. 
13I Tou na'ola'a si mangitou uataṛṛino manga wowone; i mangitou u'anna 
hessin manga wawaila᷊nna wuṛṛu ma'inumma pula᷊n ahuranganna wuassu 
wuiddu watu. I mangitou naasomba lana wuassu punnu alun zaitun apan 
tinumuwo su leta'a wabbatuanna. 
14sapi wuṛṛu ambinga domba mangitou napasabbangngu manambo susu; 
winatangngi mangitou apianne, gandumma wuṛṛu ua'e anggori mangitou 
lembon apianne. 
15 MAWU nabbali᷊ ala, arawe apulune lullawangnga, i mangitou mangkatawa, 
nala᷊iddu anna. Ana see i mangitou nanantangngu Ruata, Mandariadine, 
wuṛṛu nanola᷊'u Mananala᷊matti mangitou apan matohassa. 
16I mangitou massubba paalu᷊anna, na'oman sara MAWU nasa'u, asasa'u-Ne 
nawitta ana waugu ala᷊le᷊o udde. 
17I mangitou mangngonggolu sasamba su manga ghaṛṛaho lale᷊o apan bali᷊ne 
Ruata, su manga MAWU apan awagananni mangitou, manga MAWU wakku 
apan tawe iata'uttu ala᷊mona mangitou. 
18I mangitou tawe mappandumma Mananala᷊matti mangitou apan 
matohassa, maabuli᷊n Duata mangitou apan mangngonggolu wiakka. 
19Naasilo olangnge udde, MAWU nabbali᷊ nasa'u, wuṛṛu nanola᷊'u ala᷊ṛṛanang-
Nge. 
20Wisara-Ne, ‘I Ya'u maddirite mantulu᷊ngngi mangitou apia; walate Ta'u 
ellehanna tanne ereapa panginsueanni mangitou. Ana waugu walahanna 
udde maatikka puane wuṛṛu mangke tawe tumuṛṛutta. 

21I mangitou na'ola'a i Ya'u nasa'u su saranapa apan wali᷊ne Ruata, wuṛṛu 
massa'u su paalu᷊anna sassubbanni mangitou. Ne i Ya'u na'ola'a manga 
ala᷊ṛṛana-U nasa'u su apa apan wali᷊ne walahanna, wuṛṛu nasa'u su walahanna 
apan longonna. 
22Asasa'u-U sarun sumawudda naali᷊hidda putungnga apan nanoṛṛobba 
naddatingngu runian taumata nate. Putungnga udde nanutungnga runia 
wuṛṛu ala᷊wo'u lalo᷊ṛṛone, wuṛṛu manga wowone na'oman sara manga 
ṛamunne. 
23Mangke sidutu Ta'u iapparanta asasilaka. Ta'u ipiti'a anambon anaang-Ku 
si mangitou. 
24I mangitou sarun mate ana waugu sali᷊ubba wuṛṛu ala᷊lu᷊nussa, wuṛṛu ana 
waugu radda'a apan ma'ata'utta. Ta'u iwala i mangitou aṛṛatannu 
winatangnga mala᷊ṛṛaga, wuṛṛu puli᷊sannu atoanna mawisa. 
25Pangalo sarun mangapiddu papate su manga lala᷊nna; atata'utta sarun 
maṛṛia'a su manga taumata su wale᷊n. Umbasanna wuṛṛu maṛṛuala sarun 
pateanna, wuṛṛu lai ana'a maradio'a see lai taumata timmadete. 
26I Ya'u maapulu manginsue si mangitou tawe lambene, tadea'u i mangitou 
tate lai naunganna. 
27Arawe i Ya'u maddiri seettu Israel mamarabunga; aṛṛengenne i mangitou 
massala᷊ sunna wuṛṛu mabbisara manungku i mangitou namaddon ala᷊ṛṛana-
U,’ wutte'e ete i Ya'u apan na'ola'a. 
28Israel sambau walahanna apan tawe maṛṛingidda asuene; i mangitou tawe 
pasasunna. 
29Unnu wisara i mangitou pande, i mangitou sarun maasunna, wuṛṛu 
maṛṛingiddu panguddusannu allon mangitou. 
30Ereapa wotongnge sangkatou ma'aenggenna saṛṛiwu su atoune, wuṛṛu ruan 
katou maaola'a mapulo᷊ ṛiwu su atoune tumala᷊ngnga? MAWU, Ruata 

mangitou, buatte nabbalu᷊'i mangitou; i mangitou tinantangken Duata apan 
matohassa. 
31Seettu Israel masingkatta manungku mallalu᷊'addi mangitou tawe ere Ruata 
mallu'addu Israel. 
32Ana waugu i mangitou lale᷊o ere Sodom wuṛṛu Gomora, ere punnu anggore 
apan mapetta wuṛṛu wuane ma'apate. 
33Ua'en anggori mangitou eteudde pasangkaddu atoanna mawisa. 
34 MAWU uanaungnga inolaannu manga seen-Ne wuṛṛu sarun makkuumanni 
mangitou su tempone. 
35 MAWU sarun mabbali᷊ssa wuṛṛu makkuumanni mangitou, tate mala᷊nnu lai 
i mangitou mate; napawe tempo papaten mangitou udde rumantate. 
36 MAWU sarun manala᷊matta ala᷊ṛṛanang-Nge wuṛṛu umakkannu manga 
allang-Nge, napawe i Tou maasilo i mangitou lomete wuṛṛu niasueanten 
atatohassa. 
37Ne MAWU sarun maiwalo᷊ ala᷊ṛṛanang-Nge, ‘Suapate 
manga MAWU matohassa apan tantaṛṛimanni yamiu?’ 
38I mangitou u'inassa tawa apan nionggoli yamiu, wuṛṛu ma'inumma anggore 
apan nionggoli yamiu. Doloṛṛa'e i mangitou mantulu᷊ngngi yamiu, wala'e i 
mangitou maola'a mandariaganu. 
39Pa'ellege, i Ya'u Ruata Apan Tinggassa, tawe Duata wali᷊ne tumba'u i Ya'u. 
I Ya'u mammate wuṛṛu mappaawiakka mallessa wuṛṛu mangngapia. Napawe 
i Ya'u mammanarate, tawe saran sangkatou apan botongnge lumawangnga. 
40Ringannu arang-Ku sassane, Ruata apan biakka, Iwatte lima-U wuṛṛu 
massalu: 
41I Ya'u sarun mandampassu hale᷊le-U apan lullendappa, wuṛṛu mappaamattu 
pallaṛṛuumanna. Ta'u wali᷊sanna anambon se'e-U wuṛṛu Ta'u iṛṛuumanna 
anambon apan maddanting-Ku. 

42Manga anaang-Ku sarun mappeta'u daṛṛan mangitou; sarangkanambone 
apan mannala᷊re si Ya'u Ta'u pateannu hele᷊le-U, Tawe Ta'u iwala pia 
sangkatou apan lumawangnga si Ya'u; taumata tataṛṛanganna wuṛṛu 
nala᷊le᷊ssa sarun mate lai. 
43Wette manga walahanna, paddalote ala᷊ṛṛana'u MAWU, ana 
waugu MAWU makkuumannu sarangkanambone apan namate si mangitou. I 
Tou nabbali᷊ssa taddu'u naungnga su manga se'en-Ne arawe nangampungnga 
rosan manga ala᷊ṛṛanang-Nge.” 
44I Musa wuṛṛu i Yosua ana'i Nun nangantarin antari indi, na'oman sara 
taumatan Israel sarangkanambone naaringikka antari udde. 

I Musa nangonggolu manga tatantiro panginsueanne 

45Napawe buatte namasingkattu manga ala᷊ṛṛa'u MAWU su walahannu Israel, 
46i Musa nabbisara, “Panutukke anambon parenta apan Ta'u nionggola si 
yamiu allo indi. Tantiroa'a su ala᷊ṛṛanangngu, tadea'u i mangitou ringannu 
matammuda mappaamattu anambon titan MAWU. 
47Ala᷊ṛṛa'a udde wali᷊newe manga wisara wawahia, ewe'e udde maawiakka 
sio. Paatuṛṛutte su anambon parenta udde, tadea'u uukka malo᷊'engnga su 
wanua apan tate mala᷊nnu lai atanaanni yamiu su samba'an Salu᷊kku Yordan.” 
48Su allo udde lai MAWU nabbisara si Musa, 
49“Roote watukku Panenteannu Abarim su wanua Moab su samba'an soan 
Yerikho. Ana see saate watukku Wowon Nebo wuṛṛu pa'ellege leta'u Kanaan 
apan tate mala᷊nnu lai Ta'u itantilla su walahannu Israel. 
50I'o sarun mate su puiddu wowone udde, ere lai i Harun tuṛṛangngu nate su 
Wowon Hor. 
51Iraddua tawe maatuṛṛutta si Ya'u wuṛṛu tawe mangaddata si Ya'u su 
saruannu walahannu Israel su tempo i yamiu na'omate su ali᷊matan ua'en 
Meriba, maranin soan Kades, su wadda'u Zin. 

52Ana waugu udde i'o tawe wotongnge sumutta su wanua apan Ta'u ionggola 
su walahannu Israel; i'o tumba'u wotongnge ma'ellega ro'en marau.” 

Tahiul᷊e 33 

I Musa nangal᷊amatta manga ṛuangannu Israel 

1Tantala᷊nna taambe nate, i Musa daroloṛṛannu Ruata, nangala᷊matte 
walahannu Israel ringannu manga wisara indi: 
2“MAWU nirumanta wuassu Wowon Sinai; i Tou nilumapputa su Edom 
naali᷊hidda matannallo wuṛṛu wuassu Wowon Paran i Tou mannemakka 
ala᷊ṛṛanang-Nge. I Tou raṛundinganannu mapulo᷊ ṛiwu mala'ekatta; 
putungnga lukkenggamma su samba uanan-Ne. 
3Atonna, MAWU marangngu walahan-Ne I Tou mallu'adda anambon taumata 
apan naola'a pussa'a-Ne. Wette i ite umali᷊ntudda su saruannu ledda-Ne 
wuṛṛu tumuṛṛutta manga parenta-Ne. 
4Tita apan nionggoli Musa i ite paatuṛṛuta, pussa'a apan maarega su 
walahanna indi. 
5Su tempo Israel uaammula ringannu manga piaṛṛangnge, MAWU nabbali᷊ 
Ratu su ala᷊ṛṛanang-Nge.” 
6Su ṛuanganni Ruben i Musa nabbisara, “Antimanna ṛuanganni Ruben tawe 
mate, salaiwe taumata tumba'u matulu᷊.” 
7Su ṛuanganni Yehuda i tou nabbisara: “MAWU, daringiṛṛewe sasala᷊nden 
Yehuda; hemona'a apia i mangitou ringannu walahanna. Pamangalote 
panamba'a si mangitou, oh MAWU, ontole᷊we i mangitou su saruannu seetta.” 
8Su ṛuanganni Lewi i tou nabbisara: “Ringannu Urim wuṛṛu Tumim, I'o 
mapali᷊atta'u apulu-Nu, su taumatan Lewi, allang-Ngu apan matuṛṛutta. I'o 
buatte namono'a si mangitou su Masa, wuṛṛu uatatiakki mangitou su 
ali᷊matan ua'e su Meriba. 

9I mangitou marangngu Si'o nipangillembo wuassu ala᷊wo'a, nipangillembo 
wuassu hagurangnga wuṛṛu tuṛṛangnga. Manga parenta-Nu tattuṛṛutanni 
mangitou, pa'aire-Nu niapatipussi mangitou. 
10I mangitou mangngaṛṛa'a ala᷊ṛṛanang-Ngu tuttuṛṛutta anambon parenta-Nu 
wuṛṛu mangonggolu sasamba su meddan sasamba-Nu. 
11 MAWU, ontole᷊we ṛuanganna indi tadea'u matohassa, antimanna I'o 
malu᷊assa ringannu manaran mangitou. Patete anambon seetti mangitou 
ma'oman sara tate maararisikka apia.” 
12Su ṛuanganni Benyamin i tou nabbisara: “Ete indi ṛuanganna apan 
arangnguannu MAWU. I Tou ualu᷊'adda si mangitou allo wuṛṛu ṛabbi wuṛṛu 
uatana'a suwallati mangitou.” 
13Su papapulunni Yusuf i tou nabbisara: “Antimanna leta'i mangitou 
ala᷊matannu MAWU ringannu uranna, wuṛṛu ua'e wuassu wantan dunia. 
14Antimanna suapan watianna mapenen manga wuan aaluanna manga wua 
apianne wuṛṛu nala᷊ha su alune. 
15Antimanna manga wuidda wuassu tempon ala᷊mona mapenen hessin leta'a 
apan apianne. 
16Antimanna letangnge aomboannu ala᷊wo'a apan apianne, wuṛṛu 
ala᷊matannu apapian MAWU apan nabbisara wuassu anggaṛṛumunanne 
lukkenggamma. Antimanna ala᷊matta udde umonto'a su papapulunni Yusuf, 
ana waugu ete i tou piaṛṛa'u manga tuṛṛangnge. 
17I Yusuf uatahuanna atatohassu sambau bantenga, wuṛṛu tatandu'u sapin 
ahuranganna esakka eteudde su ṛiwune Manasye wuṛṛu su pulo᷊ ṛiwune 
Efraim. Manga walahanna nihesangnge wuṛṛu nilimbuaṛṛanni mangitou 
naddatingngu manga pentakku runia.” 
18Su manga ṛuanganni Zebulon wuṛṛu i Isakhar i tou nabbisara: “Antimanna 
i Zebulon maala ana waugu manga amamatti mangitou, wuṛṛu Isakhar 
mallalu᷊manna'a su manga rasanne. 

19I mangitou nannote manga walahannu su wowone mangitou wuṛṛu 
nangonggolu sasamba apan naṛṛino poiaroddi. I mangitou naasomba pa'a'ala 
wuassu tahalo᷊angnga, wuṛṛu wuassu anne su alo᷊'engngu apanne.” 
20Su ṛuanganni Gad i tou nabbisara: “Daralo su Ruata apan nanggewalla leta'i 
Gad. I Gad uala᷊ṛṛaddo naali᷊hidda sambau singa inai manggesa'a ta'iakka 
ara'e pisin pua. 
21Leta'a apan apianne nianu hunan batanganne tahia su piaṛṛangnge 
tinantilla si mangitou. I mangitou tutturutta ala᷊wo'u parenta wuṛṛu 
titan MAWU su tempo manga piaṛṛa'u Israel uasemodda suadio'a.” 
22Su ṛuanganni Dan i tou nabbisara: “I Dan naali᷊hidda sambau singa saṛṛen 
tumuwo apan sinumolo'a sinumabbangnga wuassu Basan.” 
23Su ṛuanganni Naftali i tou nabbisara: “I Naftali niomboannu ala᷊matta 
wuṛṛu darangngun MAWU; letangnge wuassu Ranon Galilea maddatingngu 
timukka.” 
24Su ṛuanganni Asyer i tou nabbisara: “I Asyer niala᷊matanna nipangillembo 
wuassu manga ṛuanganna waine; antimanna i tou maola'a arangnguannu 
manga tuṛṛangnge, wuṛṛu punnu zaitun tumuwo masuwukka su letangnge. 
25Antimanna manga soane tatandaanna ringannu ngaran pasallanganna apan 
niola'a wuassu witu'a wuṛṛu atta'a tadea'u i mangitou sidutu mabbiakka 
mala᷊nnaba wuṛṛu matammuda.” 
26“Ore Israel! Tawe MAWU naali᷊hidda Ruatanu; I Tou mammali᷊taddu langitta 
ringannu awawantuga wuṛṛu nallassuta winabbawa tadea'u mangontolla si 
yamiu. 
27Ruata sarangkalo᷊'engnge mabbali᷊ mallalu᷊'addi yamiu, ta'iakku Ruata saran 
mala᷊nnu-la᷊nnu ua'ehetta si yamiu. I Tou nallimbuakka seetta wuassu 
saruannu wuṛṛu i yamiu nirolokka niapapate si mangitou. 

28Ne papapulunni Yakub sarun mabbiakka ringannu matammuda su wanua 
napenen gandumma wuṛṛu ua'e anggore, wuṛṛu niwokkannu angngukka 
wuassu langitta. 
29Lalu᷊assa si'o ei Israel! Tawe walahanna ere i'o niapasala᷊mattu MAWU. 
MAWU naali᷊hidda hale᷊le wuṛṛu allungnga si yamiu; ipanamba'a wuṛṛu 
ipangonggolu auntunganna si yamiu. Manga seennu sarun dumanta 
madorongnga aakkanna, wuṛṛu i'o sarun maṛṛinda si mangitou.” 

Tahiul᷊e 34 

Apapaten Musa 

1Ana see i Musa nanantangngu leta'u Moab wuṛṛu sinuma'a Wowon Nebo, 
watukku puiddu Pisga su samba'an ra'in Yerikho. Isudde MAWU nanta'e si tou 
ahewallu wanua udde, eteudde: Wageangngu leta'u Gilead watukku 
sawannaka araune sara soan Dan; 
2ahewallu wageangngu leta'i Naftali; wageangngu leta'i Efraim wuṛṛu 
Manasye, wageangngu leta'i Yehuda watukku waṛṛatta araune sara 
Tahalo᷊angngu Tangngane; 
3su wageangngu timukku Yehuda wuṛṛu su leta'a ratakke apan uawannada 
wuassu Zoar watukku Yerikho soa apan napenen alu kurma. 
4Ana see MAWU nabbisara si Musa, “Eteudde leta'a apan Ta'u pina'ire si 
Abraham, si Ishak wuṛṛu si Yakub apan tinantilla su papapulunni mangitou. 
I Ya'u namasilo si'o, Musa, arawe tawe mamalanu inai poiaroddi.” 
5Ana see i Musa natete allangngu MAWU udde su leta'u Moab, ere buatte 
niwisaran MAWU paarorone. 
6MAWU nallabingngi tou su sambau wawala᷊nnu Moab su samba'an soa Bet-
Peor, arawe naddatingngu allo indi tawe saran sangkatou masingkattu 
lala᷊binganne. 
7I Musa nate su uukka maṛṛasutta ruan pulo᷊ su tonnane. Atatohassi tou tawe 
nahaingnga wuṛṛu matane ta'e matilangnga. 

8Su ratakku Moab walahannu Israel nilumuain Musa wuṛṛu nilumalo᷊ 
ala᷊nnune tallu pulo᷊ su allone. 
9 MAWU nangonggola si Yosua ana'i Nun ringannu apapande ana waugu i tou 
buatte nita'en Musa pinallolo᷊ssa si tou. Walahannu Israel mararingikka si 
Yosua wuṛṛu mappaamattu manga parentane apan nionggolu MAWU si 
mangitou apan niapawalo᷊ si Musa. 
10Su Israel tate lai nabi ere i Musa apan uahahatti uasasaruannu MAWU. 
11Taweddu apan maaola'a manga ala᷊ṛṛindu'a wuṛṛu tatiala maatiangnga ere 
niola'i Musa su wanuan Mesir, ratune wuṛṛu manga mammamanarane 
uasulu᷊ngngu parentan MAWU. 
12Taweddu maaola'a manga inolaanna apan bahewalla wuṛṛu ma'ata'utta ere 
niola'i Musa su saruannu anambon balahannu Israel. 

Yosua 

Yosua 1 

Ruata nandolokki Yosua mangaṛṛo Kanaan 

1Napawe i Musa natete, allangngu MAWU udde, MAWU nabbisara su tepelli 
Musa eteudde Yosua ana'i Nun. 
2MAWU nabbisara, “Allang-Ku i Musa natete. Ne orassa indi mappianne i'o 
wuṛṛu anambon ṛuangannu Israel pandiahite inai tumumbe Salu᷊kku Yordan, 
wuṛṛu sumutta su leta'a apan Ta'u ionggola si yamiu. 
3I Ya'u buatte nabbalo᷊ si Musa manungku suapan letaa buatte niamatanni 
yamiu buatte Ta'u nionggola si yamiu, si Yosua wuṛṛu anambon ala᷊ṛṛana'u. 
4Leta'a sarun mawannada wuassu wadda'a su timukka ma'oman sara 
watukku wowonen Libanon su sawannaka wuṛṛu wuassu Salu᷊kku Efrat apan 
bahewalla udde masassukka mamali᷊wutta wanuan balahannu Het ma'oman 
sara watukku Tahalo᷊angnga Tangngane su waṛṛata. 
5Tawe saran sangkatou apan botongnge maawaddonu Yosua, su alo᷊'engngu 
pabbiaṛṛannu. Ana waugu i Ya'u sidutu su sandiṛṛannu ere lai dorone su 
sandiṛṛanni Musa. I Ya'u tawe manantangu. 
6Ṛinone i'o mangimanna wuṛṛu waṛṛani, ana waugu i'o sarun mamiaṛṛa'u 
walahanna indi ana waugu i mangitou matana'a su wanua apan Ta'u pina'ire 
su iupungu ala᷊mona mangitou. 
7Tumba'u ṛinone i'o atonna-tonna mangimanna wuṛṛu waṛṛani. I'o ṛinone 
uanaungnga tadea'u i'o tuttuṛṛuta anambon tita apan nionggoli Musa allang-
Ku udde si'o, imbaṛṛangnga abuli᷊anannanu ne i'o sarun ma'aola'a 
sarangkanambone. 
8Wuken tita udde ṛinone masokka iwasanu su ala᷊ṛṛana'-U. Wasa'e wuke udde 
allo wuṛṛu ṛabbi, tadea'u i'o sidutu tuttuṛṛuta manga tita apan uawoṛṛetta 
sula᷊lumme. Amungkangu i'o tuttuṛṛuta sarangkanambone udde, ne wiakku 
sarun malu᷊assa wuṛṛu maaola'a sarangkanambone. 

9Naunge, i Ya'u buatte namarenta si'o tadea'u i'o atonna-tonna mangimanna 
wuṛṛu waṛṛani! Imbaṛṛanga i'o mata'utta ara'e alale᷊oannu ikkata, ana waugu 
i Ya'u MAWU Ruatanu uṛundingnna su ala᷊wo'u tampa a'amatannu.” 

I Yosua nangonggolu parenta wuṛṛu tatantiro su ṛuangannu Israel 

10Ne i Yosua nandolokku manga piaṛṛa'u ṛuangannu Israel, 
11tadea'u mamali᷊wutta ahewallu paddasanannu ṛuangannu Israel wuṛṛu 
mangonggolu parenta indi, “Panaddia walu᷊nna, ana waugu ete tallu allo lai 
yamiu tumumbete Salu᷊kku Yordan wuṛṛu matana'a su wanua apan 
nionggolu MAWU Ruatanu si yamiu.” 
12Tembonannu ṛuanganni Ruben, ṛuanganni Gad, wuṛṛu sambageanganna 
ṛuanganni Manasye, i Yosua nabbisara, 
13“Paanaunge! I Musa allangu MAWU udde buatte nabbalo᷊ si yamiu 
manungku leta'a susamba'a da'in Salu᷊kku Yordan indi 
nionggolu MAWU Ruatanu si yamiu maola'a wanuanu. 
14Ala᷊ranangu, awingngu wuṛṛu winatangngu wotongnge matana'a isindi, 
arawe manga tantaranu ṛinone uasaddia mapapangalo wuṛṛu malliu ṛoro 
manga taumatan Israel waine tumumbe Salu᷊kku Yordan. 
15I yamiu ṛinone mantulungngi mangitou ma'oman sara i mangitou 
maawanua su leta'a su samba'an waṛṛata Salu᷊kku Yordan indi apan 
nionngolu MAWU Ruatanu si mangitou. Napawe MAWU buatte nangonggolu 
atatammudda su anambon balahannu Israel, wakkute udde i yamiu 
wotongngete mabelengnga su letangngu sassane su samba'an da'in Yordan 
indi, apan nionggoli Musa allangu MAWU udde si yamiu.” 
16Ne ṛuanganni Ruben, i Gad, wuṛṛu sambageanganna ṛuanganni Manasye 
udde sinumimbakka, “Ala᷊wo'u apa apan nirolokka si yami, sarun olaanni 
yami, wuṛṛu su ala᷊wo'u tampa yami irolokku yami sarun inai. 

17Yami sarun matuṛṛutta si'o, ere lai yami sidutu tuttuṛṛuta si Musa. 
Antimanna MAWU Ruatanu maṛundingannu ere i Tou uaṛṛundinganna si 
Musa! 
18Suapan taumata apan madiri umolo᷊bba su taṛṛinonu, ara'e maddiri 
tumuṛṛuta parentanu, sarun iṛṛuumanna pateanna. Ṛinone i'o mangimanna 
wuṛṛu waṛṛani!” 

Yosua 2 

I Yosua nanddolokku matataṛṛaso'o watukku Yerikho 

1Wua'udde wuassu paddasananna su Sitim, i Yosua nanddolokku ruan katou 
matataṛṛaso'o watukku Kanaan. Itarua nirolokka iapaparikissa wanua 
Kanaan ringannu ma'imbuni, nangillembo lai su soan Yerikho. Ne inaite 
itarua watukku soa, wuṛṛu nanaṛṛabbi su wale᷊n sangkatou wawine 
masandaga, aranne i Rahab. 
2Ratun soa Yerikho naaringikka manungku su rabbi udde pia taumatan Israel 
apan nirumanta mattaṛṛaso'o leta'u Yerikho. 
3E ratu nandolokku taumata ringanni Rahab niapapasingkattu parenta indi, 
“Paasabanga'a manga taumata apan ua'iantala᷊ su wale᷊nu udde. Ete i 
mangitou matataṛṛaso'o apan nirumanta mamarikissa ahewallu leta'u 
Yerikho!” 
4-6“Atonna pia taumata nirumanta su wale᷊'u,” sasimbaki Rahab, “arawe i ya'u 
wagga i mangitou wuassuapa. I mangitou inaitearoddi tanginna su tempo 
pa'aillala᷊nnu rua sangkatuṛṛangnga tantala᷊nna ngaran soa taambe niṛṛuuda. 
Wuṛṛu i ya'u tawe naiwalo᷊ watukku apa amatanni mangitou, arawe 
amungkangu i mangitou mali᷊hakka enggenanna, asinungka ta'e wotongnge 
aratinganna.” (Wutte'e i Rahab buatte namuni ngana dua matataṛṛaso'o udde 
niommboannu laṛṛami su pangketu wale᷊ne.) 

7Ne inaite manga daroloṛṛannu ratu udde nanantangu soa. Napawe i 
mangitou su liuddete, ngaran soa niṛṛuuda. I mangitou maddea'a ruan katou 
matataṛṛaso'o udde na'oman sara tatumbeanna su Salu᷊kku Yordan. 
8Ṛabbi udde tantala᷊nna matataṛṛaso'o wuassu Israel taambe natiilla, i Rahab 
niumawitta su pangketta, 
9wuṛṛu nabbisara sitarua, “I ya'u masingkatta MAWU buatte nangonggolu 
wanua indi si yamiu. Anambon taumata isindi matta'utti yamiu. 
10Yami buatte naaringkka watti'a su ola'u ereapa MAWU napaamaran 
Tahalo᷊angngu Gelagah su saruanni yamiu, su tempo i yamiu nanantangngu 
Mesir. Yami lai naaringikke ereapa i yamiu namate si Sihon wuṛṛu si Og, 
ratun balahannu Amori udde su samba'an da'in Salu᷊kku Yordan. 
11Aroddi yamiu naaringkka manga watti'a udde, yami mangke nata'utta. 
Anambon taumatan kami nawuli᷊ awawaṛṛanine ana waugu i 
yamiu. MAWU Ruatanu atonna MAWU Ruata Apan Lembon Taṛṛino su 
langitta wuṛṛu su runia. 
12-13I ya'u mangantima i yamiu mappulu massalu sulalu᷊mmu aran-Ne 
manungku i yamiu sarun ma'ellega amonangku ringannu mapia ere lai ta'u 
niola'a si yamiu Pa'irete manungku hagurangku, tuṛṛa-tuṛṛangku wuṛṛu 
anambon amonanni mangitou tawe pateanni yamiu, arawe lu'aranni yamiu 
wuṛṛu ṛingannu udde onggole᷊ten sambau wataṛṛune manungku i yamiu 
wotongnge apangimanangku!” 
14Ne itarua sinumimbakka, “Iambua maddiandi manungku 
napawe MAWU manantilu wanua indi si yami, yami sarun ma'ola'a si yamiu 
ringannu mapia, sawali᷊ate i'o tawe mabatti'a sisai-sai su ola'i yami. 
Wala'e MAWU mamontoga si yami amungkangu yami tawe manipussu pa'aire 
udde.” 
15Ana waugu wale᷊n i Rahab niapaarisikka su darandungu soa, ne i Rahab 
nanossoki tarua wuassu sungketa. 

16“Inaite watukku panenteanna,” unni Rahab sitarua, “Tadea'u manga 
taumata apan nirolokku ratu udde tawe maasametta si radua. Pa'imbunite 
ala᷊nnune tallu allo ma'oman sara i mangitou mabelengnga, wakkute udde 
iradua wotongngete manassukku amatanna.” 
17Ruan katou matataṛṛaso'o udde nabbisara si Rahab, “Ore, yami sarun 
manipussa pa'aire apan buatte nirorongannu si yami. 
18Tumba'u indi apan ṛinone olaannu. Amungkangu yami mamangalote 
wanuanu, ṛinone i'o mangiitu tali᷊ maṛṛamu su sungketa indi su tampa 
iambua nisossoka. Hagurangngu, tuṛṛa-tuṛṛangu anambon ṛuangannu 
amonannu iamangu ṛinone iammula su wale᷊nu indi. 
19Amungkangu su wallati mangitou piaddu sumabbanga wuassu wale᷊n indi 
wuṛṛu nate niapate, papatene udde sala᷊ne sassane; yami waggan hatto udde. 
Arawe amungkangu piaddu nasilaka sulalu᷊mmu wale᷊n indi, udde 
singkatteng kami. 
20Arawe, amungkangu i yamiu namasingkati yami su taumata, ne yami tate 
aiitannu pa'aire apan nirorongannu wussi yami.” 
21I Rahab mappuluten olangnge udde ana see namalaten tarua niumamatta. 
Wua'udde i tou nangiittu tali᷊ maṛṛamu udde su sungketu wale᷊ne. 
22Ne inaite ruan katou matataṛṛaso'o udde watukku panenteanna wuṛṛu 
na'imbuni poiaroddi. Tallu allo ala᷊nnune manga daroloṛṛannu ratu maddea'a 
sitarua su ala᷊wo'u tampa su ahewallu leta'a udde, arawe tawe naasomba 
sitarua. Panginsueanne manga daroloṛṛanna udde napule᷊te watukku 
Yerikho. 
23Ana see ruan katou matatarṛṛaso'on Israel udde sinumossokke wuassu 
panenteanna wuṛṛu tinumumbete salu᷊kka, wua'udde nabelengnga ringanni 
Yosua. Sarangkanambone apan nariaddi sitarua niwatti'a si tou. 
24Wua'udde i mangitou nabbisara, “Atonna MAWU nangonggolu ahewallu 
wanua udde si ite; manga taumata poiaroddi matta'utti ite.” 

Yosua 3 

Ṛuangannu Israel tinumumbe Sal᷊ukku Yordan 

1Su allo tiṛṛabine i Yosua wuṛṛu anambon ṛuanganni Israel napu'o marua allo 
atonna, ana see nanantangken tampa paddasananni mangitou su Sitim, 
wuṛṛu inaite watukku Salu᷊kku Yordan. Isudde i mangitou naddasanna 
lapiddu maṛṛaddo tempone tumumbe. 
2Napawe nali᷊ute tallu allo, manga piaṛṛange namali᷊wutta ahewallu 
paddasananna, 
3wuṛṛu nangonggolu parenta indi su ṛuangannu Israel “Amungkangu i yamiu 
maasilo imam uapasanna Wantalu Pa'aire MAWU Ruatanu, ṛinone i yamiu lai 
inai manantangu tampa paddasananna indi. Tantalongke Wantala udde, 
4arawe imbaṛṛangnga umamatta tumaniten maranin Wantala udde; 
tantalongke wuassu liudde ringannu wallanne sangkilo araune. Ringannu 
aroddi yamiu sarun maasingkata lala᷊nna apan ṛinone amatanni yamiu, ana 
waugu i yamiu taambe wuasu wanua indi.” 
5I Yosua nabbisara su ṛuangannu Israel, “Ṛinone i yamiu mapaaukkasu 
watangannu ana waugu tiṛṛabbi MAWU sarun ma'ola'a ala᷊ṛṛindu'a su 
pattanganni yamiu.” 
6Ana see i Yosua nandolokku manga imam tadea'u mamasanna Wantalu 
Pa'aire udde ana see inaite inumamatta malliu ṛoro ṛuangannu Israel. Ne i 
mangitou tinumuṛṛute parentan Yosua. 
7 MAWU nabbisara si Yosua, “Manattaka allo indi i'o sarun Ta'u olaanna 
taumata wahewa ma'oman sara anambon ṛuangannu Israel mangaddata si'o 
wuṛṛu maatutukka manungku i Ya'u su sandiṛṛannu ere lai Ya'u su 
sandiṛṛanni Musa. 
8Orassa indi doloṛṛeṛṛa'e manga imam apan uapasanna Wantalu Pa'aire udde 
tadea'u napawe i mangitou na'omate su salu᷊kka, i mangitou sinumossokke 
su ua'en salu᷊kka udde wuṛṛu dirumarisikka su winggine.” 

9Ana see i Yosua namago manga taumatan Israel wuṛṛu nabbisara, “Wette 
paddaringikke apa apan sarun irolokku MAWU Ruatanu si yamiu. 
10-11Amungkangu i yamiu inaite umamatta, MAWU sarun mallimbuakka 
taumatan Kanaan, Het, Hewi, Feris, Girgasi, Amori wuṛṛu Yebus. Wuṛṛu su 
tempo Wantalu Pa'aire MAWU uli᷊lim pati'uppa tinumumbete Yordan malliu 
ṛoro si mangitou, i yamiu sarun maasilo manungku MAWU Ruata apan 
biakka, udde su pattangnganni yamiu. 
12Orassa indi ṛinone i yamiu mamile siri mapulo᷊ dua su atoune – sangkatou 
wuassu sambau ṛuangannu Israel. 
13Man napawe manga imam apan uapasanna Wantalu 
Pa'aire MAWU naṛṛindaten leddane sulalu᷊mmu ua'en salu᷊kka Yordan udde, 
ua'e mangngelekka sarun matta'alla; ua'e apan mangngelekka wuassu ulu᷊ne 
aṛṛapinganna su sambau tampa.” 
14-15Su tempo udde tantala᷊nna orassu pangangitingnga, wuṛṛu ere su 
inanaramanne ua'en salu᷊kku Yordan nilumawebbesa. Su tempo taumata 
Israel nanantangu paddasananni mangitou inai tumumbe Salu᷊kku Yordan, 
manga imam niumamatta rorone lapiddu uaapiddu Wantalu Pa'aire. Wuṛṛu 
su tempo manga imam udde nanale᷊danna ua'en salu᷊kka, 
16-17orassa udde lai ua'en salu᷊kka nattaalla. Marau su ulu᷊n salu᷊kka, ua'ene 
uaammula su Adam, sambau soa apan addone su sambaan soa Sartan. Ua'e 
su wageangngu enggesanne apan mangngelekka watukku tahalo᷊angnga Nate 
tate mangngelekka, na'oman sara ṛuangannu Israel wotongngete ma'aamatta 
su leta'a mamara uasaruanna soan Yerikho. Manga imam apan uapasanna 
Wantalu Pa'aire udde sidutu uarisikka su pattangngannu salu᷊kka na'oman 
sara ṛuangannu Israel naale᷊wesse abbi su samba'a. 

Yosua 4 

Mapul᷊o dua watu pananaunganna niapararisikka 

1Napawe anambon balahanna udde na'omate su samba'a, MAWU nabbiasra si 
Yosua, 
2Pamilete siri mapulo᷊ dua taumata, sangkatou wuassu ṛuanganna sambau. 
3Doloṛṛa'a i mangitou mangala᷊ppa mapulo᷊ dua su waune watu wuassu 
pattangngannu Salu᷊kku Yordan, su tampa dararisiṛṛannu manga imam. 
Doloṛṛa'a i mangitou mamasanna manga watu udde maddatingngu tampa i 
yamiu maddasanna su tempo ṛabbine. 
4Ne i Yosua namago siri mapulo᷊ dua su atoune apan niapile udde, 
5ana see nabbisara, “Roote watukku patangngannu Salu᷊kku Yordan, su 
saruannu Wantalu Pa'aite MAWU Ruatanu. Sangkatou-sangkatou ṛinone 
mamasanna sambau watu wua'udde sarangkanambone mapulo᷊ dua su waune 
watu nassulungu anambon maga ṛuanganna sulalu᷊mmu walahannu Israel. 
6Manga watu udde sarun mapaanaungngu walahanna indi su ala᷊wo'u 
inolaanna apan buatte niola'u MAWU. Su allo murine amungkangu 
ala᷊ṛṛanangngu maiwalo᷊ apa atappasannu manga watu indi si yamiu, 
7ṛinone i yamiu mamasingkatta si mangitou ua'en Salu᷊kku Yordan natta'ala 
su tempo Wantalu Pa'aire MAWU niapidda tinumumbe salu᷊kka udde. Manga 
watu sarun sidutu mapaanaungngu walahannu Israel ala᷊wo'a apan nariaddi 
isindi.” 
8Siri mapulo᷊ dua su atoune udde tinumuṛṛute darolokki Yosua. Wuassu 
tatantiro MAWU si Yosua, i mangitou nanganu mapulo᷊ dua su waune watu 
wuassu pattangngannu Yordan anambone nisulu᷊ngngu anambon manga 
ṛuanganna sulalu᷊mmu walahannu Israel ana see niapidda su paddasananni 
mangitou. 
9Su pattangngannu Yordan udde lai, i Yosua nangatokku mapulo᷊ dua su 
waune watu mangke naṛṛino su dararisiṛṛannu manga imam apan uapasanna 
Wantalu Pa'aire udde. ‘Manga watu udde ta'e isudde sara orassa indi’. 

10Manga imam sidutu uarisikka su pattangngannu Yordan na'oman sara 
manga taumata udde buatte nammanara ala᷊wo'a apan nirolokku MAWU si 
mangitou wuassi Yosua. Udde nassulu᷊ngngu lai manga tatantiro wuassi Musa 
si Yosua. Ringannu mali᷊hakka ṛuangannu Israel tinumumbe Salu᷊kku Yordan. 
11Napawe sarangkanambone na'omate su samba'an salu᷊kka, manga imam 
apan uapasanna Wantalu Pa'aire, niumamatta su saruanni mangitou. 
12Uasulu᷊ngngu lai ere apan nirolokki Musa, manga tantara wuassu ṛuanganni 
Ruben, i Gad wuṛṛu mattangnga wuassu ṛuanganni Manasye, nalliuṛṛorote 
tinumumbe salu᷊kka. 
13Sarangkanambone 40.000 su atoune esakka apan pia ahidde nasaddiate 
inai mapapangalo. Su saruannu MAWU i mangitou niumamatta mattudda 
watukku wawala᷊nne maranin Yerikho. 
14Allo udde MAWU na'ola'a manga inolaanna tadea'u walahannu Israel 
mangaddata si Yosua ere sangkatou taumata wahewa. Su alo᷊'engngu 
pabbiaṛṛanne i mangitou mangngaddata si tou erelai i mangitou 
mangngaddata si Musa. 
15Wua'udde MAWU nandolokki Yosua, 
16nandolokku manga imam apan uapasanna Wantalu Pa'aire udde tadea'u 
iapasabanga wuassu Yordan. 
17I Yosua tinumuṛṛutta apa apan nirolokku MAWU si tou. 
18Aroddi manga imam udde na'omate su winggin salu᷊kka, ua'en salu᷊kka udde 
nangelekke apia wuṛṛu nilumawanno ere paarorone. 
19ṛuangannu Israel na'omate su samba'an Yordan su allo apulo᷊ne wula᷊nna 
paarorone, wuṛṛu i mangitou naddasanna su Gilgal su samba'a ra'in Yerikho. 
20Isudde i Yosua nangatokku mapulo᷊ dua su waune watu apan niala᷊ppa 
wuassu Yordan. 

21Ana se i Yosua nabbisara walahannu Israel, “su allo murine amungkangu 
manga ala᷊ṛṛanangngu maiwalo᷊n atappasannu manga watu indi, 
22pasingkataa si mangitou manungku ṛuangannu Israel tinumumbe Salu᷊kku 
Yordan indi niumamatta su leta'a mamara. 
23Wattia'a si mangitou manungku MAWU Ruatanu napamaran ua'en Salu᷊kku 
Yordan udde si yamiu na'oman sara i yamiu sarangkanambone naddatingnga 
su samba'ane, ere lai i Tou napaamaran Tahalo᷊angngu Gelagah si yami, 
24tadea'u anambon taumata su runia maasingkatta aroddi ahewalle 
taṛṛino MAWU. Wuṛṛu ringannu aroddi yamiu sarun 
mangaddata MAWU Ruatanu saran mala᷊nnu-la᷊nnu.” 

Yosua 5 

1Anambon ratun Amori su samba'an baṛṛatu Salu᷊kku Yordan, wuṛṛu 
anambon ratun Kanaan su winggin Tahalo᷊angngu Tangngane naaringikka 
manungku Salu᷊kku Yordan niapaamara MAWU ala᷊nnune ṛuangannu Israel 
tuttumbe salu᷊kka udde. Ne i mangitou nata'utta wuṛṛu nangilladda waugu 
taumatan Israel. 

Pasasunatta su Gilgal 

2Su tempo udde MAWU nabbisara si Yosua, “Pa'ola'e lari'a wuassu watu, ana 
see pa'ola'e lala᷊ghu pananunatta su manga taumatan Israel.” 
3Ne i Yosua tinumuṛṛutte parenta MAWU, wuṛṛu nanunatte manga taumatan 
Israel su tampa apan isassago Wuidda Panunatanna. 
4-6Su tempo manga taumatan Israel sinumabbanga wuassu Mesir, anambon 
taumata esakka buatte nisunatta. Arawe su tempo i mangitou 
mammali᷊ntadda su wadda'u anne appatu pulo᷊ su tonnane ala᷊nnune, 
ala᷊ṛṛana'i mangitou esakkatawe saran sangkatou apan buatte nisunatta. 
Wuṛṛu su panguddusannu tempo appatu pulo᷊ su tonnane udde, manga 
esakka apan su tempo sinumabbanga wuassu Mesir apan nia'omante uukke 
sumutta tantara, sarangkanambone natete, ana waugu tawe tinumuṛṛuta 

parenta MAWU. Ne MAWU nassalu manungku i mangitou tawe iwala 
ma'ellega wanua apan manambo wiakke wuṛṛu masuwukka udde apan 
buatte nipa'ire-Ne su iupungngu ala᷊mona mangitou. 
7Ana waugu udde anambon ana'i mangitou esakka taambe nisunatta. Ete 
ala᷊ṛṛana'a wakku indi apan sunatanni Yosua. 
8Napawe i mangitou sarangkanambone buatte nisunata, i mangitou natana'a 
su paddasananna na'oman sara lessa mangitou napia. 
9MAWU nabbisara si Yosua, “Allo indi asasusan kamiu ere allanga su Mesir 
buatte niapawuli᷊-U.” Ana waugu udde tampa udde nisago Gilgala na'oman 
sara orassa indi. 
10Tantala᷊nna maddasanna su Gilgal su leta'a ratakke maranin Yerikho, 
ṛuangannu Israel nallaghun Paskah su allo wawallo eteudde allo appulo᷊ne 
appata wula᷊nna udde. 
11Tiṛṛabine, su paarorone i mangitou umanna annu wanua Kanaan, eteudde: 
roti tawe ragine wuṛṛu ganduma nitapa. 
12Su allo udde lai manna tate manawo wuassu langitta, wuṛṛu taumatan 
Israel naddote umanna manna. Nanattaka orassa udde i mangitou u'ante 
hessin leta'u Kanaan. 

I Yosua wuṛṛu sangkatou esakka apan pia ahidde hal᷊ele 

13Su sambau tempo i Yosua su tampa maranin Yerikho. Inaṛṛombanganne i 
tou naasilo sangkatou esakka uarisikka su saruanne ringannu hale᷊le 
sasawutanna. I Yosua nangundanin taumata udde, wuṛṛu naiwalo᷊, “I'o indi 
hawe ara'e seetta?” 
14“Wali᷊ne hawe wuṛṛu lai wali᷊ne seetta;” sasimbakku taumata udde. “I Ya'u 
nirumanta isindi naola'a sangkatou tembonannu tantara MAWU.” 
Naaringikka udde i Yosua lapiddu niumali᷊ntudda nasubba taumata udde. I 
Yosua nabbisara, “I ya'u indi allangi Tuangnga. Apa apan botongnge ta'u 
olaanna si Tuangnga?” 

15Tembonannu tantaran MAWU udde sinumimbakka, “Luatta sapatunu; leta'a 
tampa dararisiṛṛannu udde leta'a na'ukkasa.” Ne i Yosua nalluatte sapatune. 

Yosua 6 

Ananawon Yerikho 

1Su soan Yerikho manga ngara pasellanganna rariagante ringannu matohassa 
wuṛṛu niṛṛuudda masaga-sagada tadea'u taumatan Israel tawe maasutta. 
Tawe saran sangkatou apan iwala sumutta ara'e sumabbanga su soa udde. 
2MAWU nabbisara si Yosua, “Orassa indi Ta'u itantilla si'o Yerikho wuṛṛu 
ratune wuṛṛu manga tantarane apan baṛṛani udde. 
3I'o wuṛṛu tantaranu ṛinone mabbarissa mamali᷊wutta soa udde paassa allo 
massallo ala᷊nnune annumu allo. 
4Siri pitu imam, sangkatou-sangkatou uaapiddu trompeta, ṛinone u'amatta 
su saruannu Wantallu Pa'aire. Su allo appitune, i'o wuṛṛu tantaranu ṛinone 
mamali᷊wutta soa udde paapitu tantala᷊nna manga imam mattiuppa trompeta. 
5Wua'udde manga imam mattiuppa trompene ringannu tingikke apan 
malo᷊'enga. Aroddi yamiu naaringikka tingikke apan malo᷊'engnga udde, 
tantara sarangkanambone ṛinone maggio ringannu ruddallu'a, ne 
darandungu soa udde sarun maṛṛa'a. Ana see i yamiu sarangkanambone 
lapiddu sumutta su soa udde.” 
6Ne i Yosua namago manga imam, wuṛṛu nabbisara, “Pasante Wantalu 
Pa'aire udde; siri pitu su wallati yamiu ṛinone umamatta su saruanne wuṛṛu 
uaapiddu trompeta.” 
7Ana see i Yosua nandolokku tantarane mabbarissa mamali᷊wutta soa udde, 
su monane warisannu mandariaga apan u'amatta nalliu ṛoro Wantalu 
Pa'aire MAWU. 
8-9Wuassu parentan Yosua, inaite warisannu mandariaga su monane nalliu 
ṛoro manga imam mattatiuppa trompeta, tatantalongannu manga imam apan 

uapasanna Wantalu Pa'aire, wua'ude niuddusu warisannu mandariaga su 
liudde. Tantala᷊nna i mangitou u'amatta, trompetta sidutu tattiupanna. 
10Anambon tantara buatte niparentanna tawe iapahahio wuṛṛu tawe 
iapahahatto, amungkangu i Yosua taambe nandolokka. 
11Ete aroddi i Yosua nandolokku tantarane mangapiddu Wantalu Pa'aire 
namali᷊wutta soa udde paassa, wua'udde nabelengnga su paddasananna, 
wuṛṛu nanaṛṛabi isudde. 
12-13Tiṛṛabbine marua'allo atonna, i Yosua napu'o na see su aruane manga 
imam wuṛṛu tantara nabbarissa namali᷊wutta soa udde ere lai su atokke allo 
paarorone; dorone warisannu mandariaga su monane, wua'udde siri pitu 
imam matatiupa trompeta, tatantuṛṛutannu manga imam apan uapasanna 
Wantalu Pa'aire, wuṛṛu pangudusanne warisannu mandariaga liudde. 
Tantala᷊nna udde trompeta sidutu tattiupanna. 
14Su allo aruane udde, i mangitou namali᷊wutta soa paassa wua'udde 
nabelengke su paddasananna. Ete arodde niola'i mangitou miallo-miallo 
sulalu᷊mmu annumu allo ala᷊nnune. 
15Su allo appitune i mangitou napu'o marua'allo su tempo matannallo 
wakkute sumapputa, ana see nabbarissa paapitu namali᷊wutta soan Yerikho 
ringannu olange apan uasulu᷊ngnga. Tumba'u su allo appitune i mangitou 
namali᷊wutta soa udde paapitu anambone. 
16Su appitune namali᷊wutta, aroddi manga imam nattiuppa trompeta, i Yosua 
namarenta anambon tantara iapahahio. I Yosua nabbisara, “MAWU buatte 
nanantilu soa indi si yamiu! 
17Ahewallu soa ma'oman sara lalo᷊ṛṛone ṛinone ṛimunsaanna tawe lambene 
maola'a sambau sasamba su MAWU. Tumba'u i Rahab wawine masandaga 
udde wuṛṛu lalo᷊ṛṛon bale᷊ne niwala wiakka, ana waugu i tou buatte 
nantulu᷊ngngu matataṛṛaso'on kite. 

18Imbaṛṛanga manganu saran sambau wuassu anambon saranapa apan 
ṛinone ṛimunsaanna. Amungkangu i yamiu manganu, paddasanannu Israel 
sarun aṛṛiaannu asasilaka wuṛṛu asasusa. 
19Anambon saranapa sala᷊'a, wula᷊wanna, witu'a wuṛṛu atta'a ṛinone iṛṛae 
ionggola su MAWU, wuṛṛu iaddo su tampa pangangadoannu pussa'a MAWU.” 
20Ana see manga imam nattiuppa trompene. Wuṛṛu aroddi manga taumatan 
Israel naaringikka tingikku trompeta udde, i mangitou hinumio ma'ikka-
ikkata, ana see darandungu soan Yerikho naṛṛa'a. Anambon tantaran Israel 
lapiddu niumawitta, wuṛṛu sinumutta su soa udde ana see nangaṛṛote. 
21Sarangkanambone apan sulalu᷊mmu soa udde, timmade dario'a, esakka 
wawine, nipaten hale᷊le. Ala᷊wo'u winatanga sapi, domba wuṛṛu keledai lai 
nipate. 
22Su ruan katou apan buatte naola'a matataṛṛaso'o, i Yosua nabbisara, “Roote 
su wale᷊n bawine masandaga udde, wuṛṛu apira'e i tou sumabbanga suadio'a 
ringannu amonanne ere buatte pina'iren kamiu si tou.” 
23Ne ruan katou matataṛṛaso'o udde inaite, wuṛṛu nangapiddi Rahab wuṛṛu 
hagurangnge, see lai tuṛṛa-tuṛṛange wuṛṛu ṛuangannu amonanne apan baine. 
Anambon amonanni Rahab udde wuṛṛu manga allange niapidda su liudde su 
tampa apan mala᷊nnaba marani paddasanannu Israel. 
24Wua'udde tantara Israel nanutungnga ahewallu soa udde su sambau 
ringannu lalo᷊ṛṛone sulalu᷊mme na'oman sara nasue, nallambe manga 
saranapa wula᷊wanna, sala᷊'a, witu'a wuṛṛu atta'a. Manga saranapa udde nianu 
mangitou wuṛṛu niapidda su tampa pangangadoannu darotongnga 
pussa'a MAWU. 
25Arawe i Rahab wawine masandaga udde ringannu amonanne niwalan 
Yosua, wiakka, ana waugu i tou buatte nantulungu ruan katou matataṛṛaso'o 
apan nirolokki Yosua watukku Yerikho. (Na'oman sara allo indi papapulunni 
Rahab ta'e uatana'a su Israel.) 

26Su tempo udde i Yosua napaasabangu sasingadda indi, “Suapan isai apan 
pia apulu mapararisikku apia soan Yerikho indi, sarun aṛṛinoannu 
wawontogu MAWU. Isai apan mangaddon rapappake sarun awuli᷊annu ana'a 
pahulu᷊ne wuṛṛu isai apan mangele manga ngarane sarun awuli᷊annu ana'a 
ṛembonne.” 
27 MAWU uaṛundinganna si Yosua, wuṛṛu aranni Yosua tinumelengke su 
ahewallu wanua udde. 

Yosua 7 

I Akhan na'ola'a rosa 

1 MAWU buatte namarenta su walahannu Israel manungku wuassu ala᷊wo'u 
saranapa su soan Yerikho apan ṛinone tutunganna, saran sambau imbaṛṛanga 
anuanna. Arawe parenta udde tawe niraringiṛṛana. Sangkatou esakka aranne 
i Akhan nilumawanna parenta udde, na'oman sara MAWU nasa'u su 
ṛuangannu Israel. (Iamangi Akhan aranne i Karmi wuṛṛu iupunge aranne i 
Zabdi wuassu ṛuanganni Zerah sulalu᷊mmu ṛuanganni Yehuda.) 
2Su tempo udde i Yosua nandolokku siri piran katou wuassu Yerikho 
watukku Ai, eteudde sambau soa su samba'a ra'in Betel, maranin Bet-Awen. 
Manga taumata udde nirolokka niapaparikissa wanua udde. Napawe i 
mangitou buatte na'ola'a manara udde, 
3i mangitou nabelenga wuṛṛu nabbalo᷊ si Yosua. I mangitou nabbisara, “I ite 
salaiwe lasa'e inai mamangalo Ai. Pandolokke manga darua ara'e tallu ṛiwu 
su atoune. Arie paddoloṛṛa'a abbi tantara inai mapapangalo, ana waugu soa 
udde addio'a.” 
4Nariaddi inai mamangalo soa udde tumba'u tallu ṛiwu su atoune, arawe i 
mangitou sinumoṛṛota. 
5Manga taumatan Ai nangenggena si mangitou wuassu ngara pasallangannu 
Soan Ai, na'oman sara leta'u Syebarin, ana see iraṛṛangngo namate tallu pulo᷊ 

annumma su atoune su wallati mangitou su welen wuidda. Ne manga 
taumatan Israel sussinggawangke wuṛṛu matta'utta. 
6I Yosua wuṛṛu manga piaṛṛa'u ṛuangannu Israel mangke massusa na'oman 
sara i mangitou nanggesa'a laubbi mangitou, wuṛṛu su alo᷊'engngu allo 
maddatingu ṛabbi i mangitou u'ali᷊ntudda su saruannu Wantalu 
Pa'aire MAWU ringannu nangaddon awu su pua mangitou maola'a sambau 
tatiala massusa. 
7I Yosua nabbisara su MAWU, “Oh Ruata MAWU'U! Anio I'o nangapiddi yami 
su samba'an Yordan indi? Apa manantili yami su manga taumatan Amori? 
Tadea'u yami mate? Mappianne yami matana'a poiaroddi, su samba'an 
Yordan! 
8Oh MAWU! Seetti yami buatte nangenggena manga taumatan Israel. Orassa 
indi apa ṛinone ta'u iwisara? 
9Taumatan Kanaan wuṛṛu anambon taumata waine su leta'a indi sarun 
maaringikka olangnge udde. I mangitou sarun mamangalo wuṛṛu mamate si 
yami sarangkanambone! Ana see apa sarun olaannu tadea'u I'o sidutu 
a'addatanna?” 
10 MAWU sinumimbakka si Yosua, “Apu'ote! Tawe gunane i'o u'ali᷊ntudda su 
leta'a! 
11Taumatan Israel buatte na'ola'a rosa. I Ya'u buatte namarenta tadea'u i 
mangitou sidutu uaagasa pa'aire su wallati mangitou wuṛṛu i ya'u, arawe i 
mangitou nilumawanna! Manga saranapa apan ṛinone tutunganna buatte 
nianu mangitou. I mangitou manna'o wuṛṛu namunin saranapa udde su 
wallatu saranapa mangitou tadea'u tawe asingkatanna. 
12Ana waugu udde i mangitou tawe naataṛṛanga sumaruanna seetta. I 
mangitou nienggenannu seetta ana waugu i mangitou sassane lai niaṛṛiaannu 
ṛuumanna pateanna. I Ya'u madirite tumantalongnga si yamiu lai, 
amungkangu manga saranapa apan tawe wotongnge anuanna udde taambe 
nitutunga. 

13Orassa indi darisikke, Yosua! Waresite naungngu taumatan Israel wuṛṛu 
doloṛṛa'e i mangitou pandiahi tiṛṛabbi, ana waugu i Ya'u MAWU Ruatan Israel 
sarun mamasingkattu indi si mangitou: ‘Ei manga taumatan Israel! Manga 
saranapa apan buatte Ta'u niapaatutunga si yamiu, sambageanganna udde 
ta'e pia si yamiu. Tantala᷊nna i yamiu taambe nandammen manga saranapa 
udde, i yamiu tawe aaroopa seetta!’ 
14Ana waugu udde, i Yosua, walo᷊a'a si mangitou manungku tiṛṛabbi 
marua'allo i mangitou sarun parikisanna passambalahanna. Amungkangu i 
Ya'u manta'en ṛuanganna sambau, anambon amonanna sulalu᷊mmu 
ṛuanganna udde ṛinone umamatta amonanna ṛingannu amonanna. Wuṛṛu 
amungkangu i Ya'u manta'en amonanna sambau, anambon alahanna 
sulalu᷊mmu amonanna udde ṛinone umamatta uala᷊lo᷊lo᷊ssa alahanna ṛingannu 
alahanna. Wua'udde amungkangu i Ya'u manta'en bale᷊ sambau, suapan 
taumata sulalu᷊mmu wale udde ṛinone umamatta passangkatou. 
15Ana see taumata apan nita'e wuṛṛu nasemakke uaraddo manga saranapa 
apan isassingadda udde ṛinone insueanna tutunganna su sambau ringannu 
laloṛṛon bale᷊ne wuṛṛu ala᷊wo'u saranapa apan tatahuananne; ana waugu ete 
i tou apan nilumawanna pa'aire wuṛṛu na'ola'a ala᷊le᷊o wahewalla su 
pattangannu taumatan Israel.” 
16Tiṛṛabbine marua'allo atonna, i Yosua nandolokku taumatan Israel inai 
watukku saruanne, passaṛṛuanganna, ne ete ṛuanganni Yehuda niata'eanne. 
17Ana see Yosua nandolokku ṛuanganni Yehuda inai watukku saruanne, 
passangkamonanna, wuṛṛu ete ṛuanganni Zerah niata'eanne. Wua'udde 
ṛuanganni Zerah nirolokka inai watukku saruanne, uala᷊lo᷊lo᷊ssa 
passangkamonanna, laloṛṛon bale᷊n Zabdi niata'eanne. 
18Wua'udde Yosua nandolokku laloṛṛon bale᷊n Zabdi inai watukku saruanne, 
passangkatou; ne i Akhan, ana'i Karmi, pulunni Zabdi niata'eanne. 

19I Yosua nabbisara si Akhan, “Ana'u, panga'ute wuṛṛu walo᷊a'e uahahati 
isindi su saruannu MAWU Ruatan Israel, sarangkanambone apan buatte 
niolangu. Walo᷊a'e si ya'u, arie pabbunia'a.” 
20“Atonna,” unni Akhan, “I ya'u buatte na'ola'a rosa 
susaruannu MAWU, MAWU Ruatan Israel. Ete indi ta'u niola'a: 
21Su wallatu manga saranapa apan niapiddi ite, i ya'u naasilo sambau juba 
apan mapia atonna, niola'a su Babilonia, wuṛṛu lai sala᷊'a awakkane 
iraṛṛangngo dua kilo, wuṛṛu sambua wula᷊wanna satenga kilo pia lebbene. I 
ya'u ma'apulu atonna manga saranapa udde, ne ta'u nianu wuṛṛu niwuni 
sulalu᷊mmu leta'a su rasangku: sala᷊ane niaddo ali᷊u wowane.” 
22Ana see mali᷊ha-li᷊hakka i Yosua nandolokku taumata watukku rasanni 
Akhan. Nasemakke manungku manga saranapa apan isassingada udde 
sarangkanambone uaraddo poiaroddi, niwuni sulalu᷊mmu leta'a sala᷊ane 
niaddo ali᷊u wowane. 
23I mangitou nanganu manga saranapa udde wuṛṛu niapidda ringanni Yosua 
wuṛṛu su anambon taumatan Israel. Ana see manga saranapa udde niaddo su 
saruannu MAWU. 
24Wua'udde i Yosua wuṛṛu anambon ṛuangannu Israel nanametta si Akhan, 
wuṛṛu i tou niapidda watukku Wawala᷊nnu Asasusa su sambau ringannu 
ala᷊ṛṛanange, sapi, keledai, domba, rasanna wuṛṛu ala᷊wo'u saranapa 
tatahuananne wuṛṛu sala᷊'a, juba wuṛṛu wuala᷊wanna apan nita'one. 
25Ana see i Yosua nabbisara si Akhan, “Anio i'o mandantan asasusa si ite? 
Orassa indi MAWU sarun mandatan asasusa si'o!” Ana see taumatan Israel 
nanuntungu watu si Akhan suadio'a ringannu laloṛṛon bale᷊ne na'oman sara 
nate. Anambon saranapa pussaane, wuṛṛu manga saranapa nita'o nasue 
nitutungnga. 
26Ana see tampa udde niomboanni mangitoun batu, wuṛṛu na'oman sara allo 
indi ta'e poiaroddi. Ana waugu udde tampa udde isassago Wawala᷊nnu 
Asasusa. Ne nompo'e asasa'u MAWU. 

Yosua 8 

Soa Ai niaaṛṛo wuṛṛu nirṛṛimunsa'a 

1 MAWU nabbisara si Yosua, “Ammula᷊'e tantaranu wuṛṛu roote ringanni 
mangitou watukku Ai. Arie suminggawanga wuṛṛu arie mata'utta! I Ya'u 
sarun mangonggolu auntunganna si yamiu su ratun Ai. Tumanangnge, soane 
wuṛṛu wanuane sarun Ta'u anuanna. 
2Ai wuṛṛu ratune ṛinone olaanna ere lai i'o na'ola'a Yerikho wuṛṛu ratune 
rorone. Arawe paassa indi manga saranapane wuṛṛu manga winatange 
wotongnge anuanni yamiu maola'a pussa'anu. Pandiahite inai mamangalo 
soa udde ringannu paṛṛindu'anna wuassu liudde.” 
3Ne i Yosua nandiahite inai watukku Ai suaddio'a ringannu anambon 
tantarane. I tou namile 30.000 su atoune tantara apan apianne, ana see 
nandolokki mangitou su tempo ṛabbi, 
4wuṛṛu nangonggolu parenta indi si mangitou, “Pa'imbunite su samba'an soa 
poiaroddi, arawe arie tumaniten marau; wuṛṛu paasaddiate mamangalo. 
5I ya'u wuṛṛu tantara'u sarun mangundanin soa udde. Napawe manga 
taumatan Ai sumabbanga lumawanna si yami, yami sarun mabbali᷊'a wuṛṛu 
tumala᷊ngnga ere dorone. 
6I mangitou sarun mangenggena si yami ma'oman sara marau wuassu soa 
udde, wuṛṛu massunna manungku yami tinumala᷊ngnga lai ere dorone. 
7Su tempo udde ṛinone i yamiu sumabbanga wuassu tampa pa'imbuniannu, 
wuṛṛu mangaṛṛo soa udde. MAWU Ruatanu sarun manantilla si yamiu. 
8Napawe niaaṛṛote, tutungke soa udde, ere buatte niparenta MAWU. Eteudde 
manaranu.” 
9Wua'udde i Yosua nandolokki mangitou, wuṛṛu i mangitou inaite na'imbuni 
su samba'an baṛṛatu soa Ai, suwallatu Ai wuṛṛu Betel, ana see naṛṛadote 
isudde. Arawe i Yosua nanaṛṛabbi su paddasanannu taumatan Israel. 

10Marua'allo atonna i Yosua napu'o wuṛṛu namarenta tantarane iapaammula. 
Wua'udde i tou wuṛṛu manga piaṛṛa'u Israel nangapiddu tantara udde 
watukku Ai. 
11Tantara udde suadio'a ringanni Yosua niumamatta watukku ngara 
ahewala᷊nne su soa Ai, ana see naddasante su samba'an sawannaka apan 
isudde pia sambau wawala᷊nne su wallati mangitou wuṛṛu soa udde. 
12Sarangkanambone maranin 5000 su atoune buatte nirolokka niapaimbuni 
su samba'an baṛṛatu soa udde, su wallatu Ai wuṛṛu Betel. 
13Nariaddi atokku tantaran pangalo udde niatokka arendi: Tampan piaṛṛange 
paarorone su samba'an sawannakka wuassu soa udde wuṛṛu tantarane waine 
su samba'an baṛṛata, arawe i Yosua inai watukku wala᷊ne su ṛabbi udde. 
14Aroddi Ratu Ai naasilo tantaran Yosua, mali᷊ha-li᷊hakka i tou namarenta. I 
tou wuṛṛu anambon manga taumatane sinumabbanga nattudan wawala᷊nnu 
Yordan inai mamangalo taumatan Israel su tampa apan paarorone. I tou 
wagga manungku tate mala᷊nnu lai i tou sarun pangaloanna wuassu liudde. 
15I Yosua wuṛṛu tantarane na'ola'a paṛṛimau napa i mangitou sinumoṛṛota; i 
mangitou tinumala᷊ngnga nattudan wadda'a mamara. 
16Anambon taumata esakka su soan Ai niapa'enggena si Yosua wuṛṛu 
tantarane udde. Arawe mangka'enggene i mangitou si Yosua, aatambanna lai 
araune i mangitou wuassu soa mangitou. 
17Anambon taumata su Ai nampassabanga nangenggena taumatan Israel, 
na'oman sara soa udde niwala wawu'anna aroddi, tawe mandariagane. 
18Wua'udde MAWU nabbisara si Yosua, “Wattea'e tambakku wuṛṛu timmona'e 
watukku Ai; soa udde Ta'u itantilla orassa indi si yamiu.” I Yosua tinumuṛṛute 
parenta MAWU udde. 
19Aroddi i Yosua namatten limane, tantara apan uaimbuni udde mali᷊ha-
li᷊hakka sinumabbanga wuṛṛu namangalo soa udde, ana se'e niaaṛṛote. I 
mangitou lapiddu nanoṛṛoba soa udde. 

20-22Manga taumatan Ai nanaile watukku liudde, wuṛṛu naasilo timbulla 
sussalo᷊i na'oman sara langitta. I Yosua wuṛṛu tantarane lai naasilo timbulla 
wuṛṛu naatutukke manungku tantarane waine buatte naapangaṛṛo soa udde. 
Nariaddi nabali᷊'e i Yosua wuṛṛu tantarane inai mamangalo wuṛṛu mamate 
taumatan Ai. Manga taumatan Israel apan su soa Ai udde lai nirumanta 
namangalo, na'oman sara taumatan Ai niali᷊wunanna wuṛṛu tate 
maatala᷊ngnga. Tawe saran sangkatou wuassi mangitou apan naatala᷊ngnga, 
sarangkanambone nasue nipaten taumatan Israel, 
23nallambe ratun Ai. I tou nisametta wua'udde niapidda niapassaruanna si 
Yosua. 
24Napawe tantaran Israel, buatte namate tantaran seetta apan 
mangngenggena si mangitou su wadda'a mamara, i mangitou nabelengke 
watukku Ai, wuṛṛu namate anambon taumata poiaroddi. 
25-26I Yosua sidutu uawatten tambakke watukku Ai, wuṛṛu tawe i sossokka 
ma'oman sara manga taumata su Ai sarangkanambone masuen nipate. Allo 
udde lai tumana'u Ai nate 12.000 su atoune anambone esakka wuṛṛu wawine. 
27Winatanga wuṛṛu manga saranapa apan niaaṛṛo su soa udde, nianu manga 
taumatan Israel maola'a pussa'a mangitou, ere buatte niwalo᷊ MAWU si Yosua. 
28I Yosua nanutungnga Ai, wuṛṛu niwala tuidde ara'e lannangnge wale᷊n 
nahoakka sara orassa indi. 
29Ratun soa udde niele su alu, wuṛṛu niwala isudde na'oman sara wawallo. 
Su tempo matannallo mattupe, i Yosua nandolokku taumata niapaala᷊ppa 
winalu᷊nanna udde wuṛṛu niramme su saruannu pasattangannu soa. Ana se'e 
tampa udde niomboannu watu manambo atonna. Manga watu udde ta'e 
poiaroddi na'oman sara orassa indi. 

Manga Tita MAWU niwasa su Wowon Ebal 

30Wua'udde i Yosua napararisikku sambau meddan sasamba su MAWU su 
Wowon Ebal, MAWU Ruatan Israel. 

31Meddan sasamba udde niolange uasulu᷊ngu manga tatantiro sulalu᷊mmu 
Wuke Musa, allangu MAWU udde, su manga taumatan Israel: “Sambau 
meddan sasamba wuassu manga watu apan taambe saran paassa nimmanara 
manga pakakassa wuassu atta'a.” Su wowon meddan sasamba udde taumatan 
Israel nangonggola su MAWU: sasamba itattambuna wuṛṛu lai sasamban 
paddarame mangitou. 
32Poiaroddi, ringannu aellehannu manga taumatan Israel, i Yosua namoṛṛeta 
su manga watu meddan sasamba udde manga Tita MAWU apan niali᷊nna 
wuassu lalu᷊mmu Wuke Musa. 
33Manga taumatan Israel, wuṛṛu manga piaṛṛange, manga tembonannu 
tantara, manga mallaṛṛuunga, wuṛṛu lai manga taumata raho apan uatana'a 
ringanni mangitou, uarisikka uatangnga Wantallu Pa'aire MAWU uasaruanna 
manga imam Lewi apan uapasanna Wantallu Pa'aire udde. Sambageanganna 
wuassu manga taumata udde uasaruanna watukku Wowon Gerizim, wuṛṛu 
sambageanganna lai uasaruanna watukku Wowon Ebal. I Musa, 
allangu MAWU udde buatte namarenta tadea'u i mangitou ma'ola'a olange 
udde napawe nia'omante tempone i mangitou manengkama ala᷊matta apan 
pina'ire MAWU. 
34Wua'udde i Yosua nabbasa ma'ikka-ikkata anambon tita ere uawoṛṛeta 
sulalu᷊mmu Wuken Tita, nasutta manga ala᷊matta wuṛṛu manga wawontoga. 
35Ala᷊wo'u parenta Musa niwasan i Yosua su anambon taumatan Israel apan 
uasemodda isudde; nasutta wawine, ala᷊ṛṛana'a wuṛṛu manga taumata raho 
apan uatana'a ringanni mangitou. 

Yosua 9 

Manga taumatan Gibeon namahia si Yosua 

1Watti'a su ola'u manga auntungannu Israel tinumelengke su anambon ratu 
su samba'an baṛṛata Salu᷊kku Yordan – su panenteanna, su wawala᷊nnu 
wowone, wuṛṛu su leta'a su alo᷊'engngu apannu Tahalo᷊anga Tangane 

ma'oman sara araune su Wowon Libanon su samba'an sawannaka; eteudde 
manga ratun Het, Amori, Kanaan, Feris, Hewi wuṛṛu Yebus. 
2Manga ratu udde na'ire wuṛṛu na'ammula inai mamangalo si Yosua wuṛṛu 
ṛuangannu Israel. 
3Arawe manga taumatan Gibeon wuassu walahanni Hewi naaringike 
inolaanni Yosua su Yerikho wuṛṛu Ai. 
4Ana see i mangitou na'ire mamahia si Yosua ringannu nalluranna su keledai 
mangitou: manga karonga tabbe, wuṛṛu manga pato'an anggore apan 
nala᷊le᷊ote wuṛṛu niola'a wuassu pisi. Wuṛṛu maola'a walu᷊nna, i mangitou 
tumba'u nanaddia. 
5Roti apan namarate wuṛṛu niwungante. I mangitou ualu᷊ṛṛen laubba apan 
nahahesa'a see sapatu apan tabbete wuṛṛu pia darappele. 
6Ringannu olange aroddi i mangitou inaite naisasomban i Yosua su 
paddasananna su Gilgal ana see nabbisara si tou wuṛṛu su manga taumatan 
Israel, “Yami nirumanta wuassu wanua marau mappulu ma'ola'a pa'aire 
ringannu manga Tuangnga.” 
7Arawe manga taumatan Israel sinumimbakka, “Ipa'ura yami ma'ola'a pa'aire 
ringanni yamiu? Asinungka atatanaanni yamiu tumba'u marani isindi!” 
8I mangitou nabbisara, “Yami malu᷊assa mammanara ala᷊wo'u manara apan 
irolokki Tuangnga.” “I yamiu isai? wuṛṛu wuassu wanua suapa?” aiwalo᷊n 
Yosua si mangitou. 
9I mangitou sinumimbakka, “Yami nirumanta wuassu wanua apan marau 
atonna, Tuanga, ana waugu yami naaringikka su ola'u MAWU Ruata apan 
sasubbannu manga Tuanga. Yami naaringikka anambon inolaanne su Mesir, 
10wuṛṛu su ola'u apa apan niolange su saruannu ruan katou ratun Amori su 
samba'an da'in Yordan eteudde i Sihon ratun Hesybon wuṛṛu i Og ratun 
Basan apan uatana'a su Asytarot. 

11Manga piaṛṛange wuṛṛu anambon tumana'u wanuan kami nanaddia 
walu᷊nni yami inawarea maisasomba manga Tuanga, wuṛṛu mamasingkatta 
manungku yami masuṛṛubawa su manga Tuanga. Ana waugu udde, yami 
sumala᷊nde asasaṛṛionto'u naungngu manga Tuanga tadea'u ma'ola'a pa'aire 
ringanni yami. 
12Manga Tuanga, pa'ellego roti walu᷊nni yami indi. Su tempo yami 
inawarendi, roti indi ta'e malo᷊so. Arawe orassa indi, pa'ellege! Namarate 
wuṛṛu niwungante. 
13Wuṛṛu manga pato'an anggore indi ta'e wakku su tempo yami nalloṛṛo; 
arawe orassa indi, pa'ellege! Nahahesa'e. Laubbi yami wuṛṛu sapatun kami 
nahahoakka ana waugu amatanna apan marau indi.” 
14Ne manga taumatan Israel nanengkama addio'a wiakku taumatan Gibeon 
udde, wuṛṛu tawe naiwalo᷊ MAWU su ola'u hatto udde. 
15I Yosua na'ola'e paddariandi pagahahawe ringannu manga taumatan 
Gibeon udde, wuṛṛu na'ire manungku tawe mamate si mangitou. Manga 
piaṛṛa'u Israel lai nassalu manipussa pa'aire udde. 
16-17Arawe natualage, su allo atallune wua na'ola'a pa'aire udde, taumatan 
Israel na'omate su soa Gibeon, Kefira, Beerot wuṛṛu Kiryat-Yearim su leta'u 
manga taumata udde. Ne wakkute niasingkatanna manungku atatanaanni 
mangitou tawe marau wuassu Gilgal. 
18Arawe taumatan Israel tawe maapamate si mangitou, ana waugu manga 
piaṛṛa'u Israel buatte nassalu si mangitou sulalu᷊mmu arannu MAWU Ruatan 
Israel. Anambon taumatan Israel sussamboṛṛen olangnge udde su manga 
piaṛṛa'i mangitou. 
19Arawe manga piaṛṛange udde sinumimbakka, “Olaannawe ereapa naola'e! 
Yami buatte naddiandi si mangitou ringannu nassalu sulalu᷊mmu 
arannu MAWU Ruatan Israel. Orassa indi i ite tawe wotonge mandale᷊o si 
mangitou. 

20I ite tawe wotonge mamate si mangitou ana waugu i ite buatte na'ire; wuṛṛu 
amungkangu i ite nabbasangkalu pa'aire udde Ruata sarun maṛṛuumanni ite. 
21Nariaddi wala'e aroddi, i mangitou mabbiakka, arawe i mangitou olaanni 
ite mallaṛṛappo alu wuṛṛu mamamasanna ua'en kite sarangkanambone.” Ete 
aroddi darolokku manga piaṛṛange udde. 
22Ana see manga taumatan Gibeon udde niwagoanna sinumaruanna si Yosua. 
I Yosua nabbisara, “Anio i yamiu namahia si yami wuṛṛu nabatti'a manungku 
wanuanu marau atonna, wutte'e tumba'u isindi? 
23Ana waugu inolaanni yamiu aroddi, Ruata maṛṛuumanni yamiu. 
Walahannu sidutu maola'a allanga, mallaṛṛappo alu wuṛṛu mamamasanna 
ua'e su Wale᷊n Duata'u.” 
24I mangitou sinumimbakka, “Yami nangawusu aroddi ana waugu yami 
naaringikka manungku MAWU Ruata apan sassubbanni Tuanga udde buatte 
nandolokki Musa, allang-Nge udde, nangonggola si Tuangnga ahewallu 
wanua indi wuṛṛu iapapate anambon tumanange su tempo i Tuanga 
manganu leta'a udde. I yami mangke matta'utta amungkangu i yami lai 
pateanna, ana waugu udde i yami na'ola'a sarangkanambone udde. 
25Orassa indi yami sulalu᷊mmu taṛṛinon Tuangnga. Ola'e i yami tumuṛṛutu 
aellegi Tuangnga udde mapia.” 
26Ne indi niola'i Yosua: I tou nallu'adda manga taumata udde wuṛṛu tawe 
namalan taumatan Israel mamate si mangitou. 
27Arawe i mangitou niola'a allanga eteudde mallaṛṛappo alu wuṛṛu 
mamasanna ua'en taumatan Israel wuṛṛu mezbah MAWU. Na'oman sara 
orassa indi i mangitou ta'e mammanara manara udde su tampa apan 
nipile MAWU maola'a tampa patataṛṛamawuanna su MAWU. 

Yosua 10 

Manga taumatan Amori niapawaddo 



610 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

1I Adoni-Zedek, ratun Yerusalem, naaringikka manungku i Yosua buatte 
nangaṛṛo wuṛṛu naṛṛimunsa'a soan Ai, ana see namate ratune ere lai buatte 
niola'i tou su Yerikho wuṛṛu ratune. I tou naaringikka lai manungku 
taumatan Gibeon buatte na'ola'a pa'airen pagahahawe ringannu taumatan 
Israel wuṛṛu natana'a su pattangnganni mangitou. 
2Tumana'u Yerusalem mangke matta'utta, ana waugu Gibeon udde soa 
wahewalla; ahewalle uasulu᷊ngngu manga soa apan pia ratune, ewe'e lai 
maggewala᷊nna wuassu Ai. Manga taumatane lai uddewe atumannaṛṛanne 
apan masingkatta mapapangalo. 
3Ana waugu udde i Adoni-Zedek nandolokku taumata ringanni Ratu Hoham 
su Hebron, i Ratu Piream su Yarmut, i Ratu Yafia su Lakhis, wuṛṛu i Ratu 
Debir su Eglon, ringannu uaapiddu tanata indi, 
4“Wette pallali᷊ma si ya'u mamangalo Gibeon, ana waugu manga taumatane 
buatte na'ola'a pa'aire pagahahawe ringanni Yosua wuṛṛu taumatan Israel.” 
5Ne siri lima ratun Amori udde, eteudde ratun Yerusalem, Hebron, Yarmut, 
Lakhis wuṛṛu Eglon na'ammula, ana see ringannu anambon tantaran 
mangitou, i mangitou inaite namangalo Gibeon. 
6Manga taumatan Gibeon nandohon watti'a indi si Yosua su paddasananna 
su Gilgal, “Arie pabbala'a yami sassane, Tuangnga! Paali᷊hakke rumanta 
massumbala si yami, ana waugu anambon tantara wuassu ratun Amori su 
wageangngu panenteanna naammule mando'appa si yami!” 
7Ana see i Yosua wuṛṛu anambon tantarane, nasutta manga tantarane apan 
apianne, inaite watukku Gilgal mapapangalo. 
8MAWU nabbisara si Yosua, “Arie pa'ata'utti mangitou. Auntunganna buatte 
Ta'u nionggola si'o, ana waugu tawe sangkatou wuassi mangitou maaro'appa 
si'o.” 
9Saṛṛabbi tu'udda i Yosua wuṛṛu tantarane u'amatta wuassu Gilgal watukku 
Gibeon, ana see namangalote taumatan Amori ringanu namaṛṛindu'a. 

10MAWU na'ola'a manga taumatan Amori nassasali᷊ongkakka napawe naasilo 
tantaran Israel. Manambo taumatan Amori nipate su Gibeon, wuṛṛu iapa ta'e 
wiakka nienggenanna sussosokka su isendakku wowone su Bet-Horon 
naddatingnu araune sara Azeka wuṛṛu Makeda su samba'an timukka. 
11Su tempo manga taumatan Amori tantala᷊nna sussossokka su sendakku 
wowone udde ana waugu tula᷊ngngu watanganne wuassu tantaran 
Israel, MAWU nanossoku uranna eisse apan wahahewalla wuassu langitta si 
mangitou su alo᷊'engngu lala᷊nna naddatingngu Azeka. Ingana'a nate 
naemaannu uranna eisse udde mannamboanna wuassu nipaten taumatan 
Israel. 
12Su allo udde napawe MAWU nangonggulu auntunganna su taumatan Israel 
su saruannu taumatan Amori, i Yosua nabbisara MAWU. Wuṛṛu su saruannu 
taumatan Israel, i Yosua nabbisara, “Ei matannallo! Patta'ale su Gibeon. 
Wuṛṛu i'o wula᷊nna! Ariete pangingkatta wuassu Wawala᷊nnu Ayalon.” 
13Ne matannallo natta'ala wuṛṛu wula᷊nna tawe nangingkata na'oman sara 
taumatan Israel buatte namaddon manga seenne. Arariadianna udde 
niwoṛṛetta sulalu᷊mmu Wuken Yasar. Allo massallo tuuda matannallo 
natta'ala su pattangngannu langitta, wuṛṛu mala᷊nnu atonna nattuppa. 
14Tawe saran paassa nariaddi wuṛṛu tate lai mariaddi sambau allo ere allo 
udde, manungku MAWU naddaringikka apulun taumata. MAWU napapangalo 
uasamba'a Israel! 
15Napawe buatte napapangalo, i Yosua suadio'a ringannu tantarane 
nabelengnga apia watukku paddasananna su Gilgal. 

I Yosua nanametta siri lima ratun Amori 

16Arawe siri lima ratun Amori udde naatala᷊ngnga wuṛṛu na'imbuni 
sulalu᷊mmu loṛṛanga su Makeda. 
17Taumata naasilo si mangitou, wuṛṛu namasingkatta si Yosua tampa 
pa'imbunianni mangitou. 

18“Tali᷊nggia'a manga watu wahewalla su mamoṛṛongannu loṛṛanga udde, 
wuṛṛu addoa'e mandariaga isudde, ” unni Yosua, 
19“arawe i yamiu arie pattaala isudde. Enggenete, wuṛṛu pangaloite i 
mangitou wuassu liudde; arie pabbala'a i mangitou sumutta su manga soa 
mangitou! MAWU Ruatanu buatte nangonggolu auntunganna si yamiu.” 
20I Yosua wuṛṛu taumatan Israel namate manga taumatan Amori udde, arawe 
piaddu lai suwallati mangitou tinumala᷊ngnga su soa mangitou naddea'a 
pa'imbunianna, na'oman sara tawe niapate. 
21Wua'udde anambon tantaran Yosua nebelengke ringannu sala᷊matta 
ringanni Yosua su paddasannannu Makeda. Tawe saran sangkatou su wanua 
udde waṛṛani mabbisara manala᷊re taumatan Israel. 
22Wua'udde i Yosua nabbisara, “Orassa indi wu'ate mamoṛṛongannu loṛṛanga 
udde wuṛṛu apira'e inawarendi siri lima ratu udde.” 
23Ne loṛṛanga udde niwu'ate, ana see manga ratun Yerusalem, Hebron, 
Yarmut, Lakhis wuṛṛu Eglon niapidda watukku liudde, 
24wuṛṛu niapidda ringanni i Yosua. Ana see Yosua nangammulu taumatan 
Israel, wua'udde namarenta tadea'u manga tembonannu tantara apan 
tinumantalonga napapangalo ringanni tou iaparanta makkinda ullekka 
manga ratu udde. Ne manga tembonannu tantara udde nirumantate wuṛṛu 
nakkinda ullekka manga ratu udde. 
25Wua'udde i Yosua nabbisara su manga tembonannu tantarane, “Arie 
passinggawanga wuṛṛu arie pa'ata'utta. Ṛinone i yamiu mangimanna wuṛṛu 
waṛṛani, ana waugu ete arendi olangnge MAWU sarun ma'ola'a manga 
seennu.” 
26Ana see i Yosua namate manga ratu udde wuṛṛu nangele mangitou su lima 
pati'anna. Winalu᷊nanni mangitou niwala isudde naddatingngu wawallo. 
27Su tempo matannallo mattupe, wuassu parentan Yosua, manga 
winalu᷊nanna udde sinossokka ana see niwareta sulalu᷊mmu loṛṛanga apan 

tanginna nipaattu manga ratu udde naola'a tampa pa'imbunianna. Wua'udde 
manga watu wahewalla niaddo su mamoṛṛongannu loṛṛanga udde. 
Naddatingngu orassa indi manga watu udde ta'e isudde. 

I Yosua nangaṛṛo mannamboanna lai wageangngu leta'u Amori 

28Allo udde Yosua namangalo Makeda, wuṛṛu namaddon soa udde ringannu 
ratune. Anambon tumana'u soa udde nipatene; tawe saran sangkatou niwala 
wiakka. I Yosua namarikka ratun Makeda ere lai tou namarikka ratun 
Yerikho. 
29Wua'udde, i Yosua ringannu tantarane nadalate niumamatta wuassu 
Makeda watukku Libna. 
30MAWU nangonggolo lai auntunganna su taumatan Israel su soa indi 
ringannu ratune. Tawe saran sangkatou apan niwala wiakka; anambon 
taumata sulalu᷊mmu soa udde nipate. I Yosua namarikka ratun soa udde ere 
lai tou namarikka ratun Yerikho. 
31Wua'udde i Yosua wuṛṛu tantarane inaite wuassu Libna watukku Lakhis. I 
mangitou namali᷊wutta soa udde ana see namangalo. 
32MAWU nangonggolla su taumatan Israel auntunganna su Lakhis sulalu᷊mmu 
pangalo allo aruane. Sarangkanambone apan niola'i mangitou su Libna, 
niola'i mangitou lai su Lakhis; tawe saran sangkatou apan niwala wiakka, 
sarangkanambone nipate. 
33I Horam, ratun Gezer nirumanta massumbala Lakhis, arawe i Yosua 
namaddon tou wuṛṛu tantarane; tawe saran sangkatou nallambe, 
sarangkanambone nate. 
34Manansunna, i Yosua ringannu tantarane, inaite wuassu Lakhis watukku 
Eglon ana see namali᷊wutta wuṛṛu namangalo soa udde. 
35Su allo udde lai i mangitou naapangaṛṛo Eglon, wuṛṛu namate anambon 
taumata isudde ere lai niola'i mangitou su Lakhis. 

36Wuassu Eglon, i Yosua wuṛṛu tantarane sinuma'a paneneteanna wuṛṛu 
inaite watukku soan i Hebron, ana see namangalo 
37wuṛṛu nangaṛṛo soa udde. Ratune wuṛṛu suapan taumata sulalu᷊mmu soa 
udde wuṛṛu su manga soa waine maranine isudde, sarangkanambone nipate. 
I Yosua nakkimunsa'a soa udde ere lai niola'i tou su soa Eglon. Tawe saran 
sangkatou apan niwala wiakka isudde. 
38Wua'udde, i Yosua wuṛṛu tantarane nabelengke wuṛṛu namangalo Debir. 
39Soa udde wuṛṛu ratune see lai anambon soa waine maranine isudde niaṛṛon 
Yosua. Anambon taumata isudde nipate. Yosua namarikka Debir wuṛṛu 
ratune ere lai i tou namarikka Hebron wuṛṛu Libna wuṛṛu ratune. 
40Ahewallu wanua udde niaṛṛon Yosua. I tou namaddon manga ratu su 
wageangngu panenteanna, manga welem buidda samba'an ra'i, su manga 
wawala᷊nnu wowone samba'an baṛṛatta, wuṛṛu su manga wadda'a samba'an 
timukka. Tawe saran sangkatou apan niwalane wiakka; sarangkanambone 
nipate. Udde wuassu parenta MAWU, Ruatan Israel. 
41I Yosua namaddon manga wageangngu leta'a wuassu Kades-Barnea su 
samba'an timukka maddatingngu Gaza maranin apanne, nasutta lai ahewallu 
leta'u Gosyen, masala᷊ watukku Gibeon su sawannaka. 
42Tumba'u paassa napapangalo, i Yosua namaddon anambon datu udde 
wuṛṛu nangaṛṛo manga wageangngu leta'a apan paparentanni mangitou, ana 
waugu MAWU, Ruatan Israel, napapangalo suadio'a ringannu Israel. 
43Wua'udde, i Yosua nebelengke suadio'a ringannu tantarane watukku 
paddasananna su Gilgal. 

Yosua 11 

I Yosua namaddon Yabin wuṛṛu manga ringanne 

1Su tempo i Ratu Yabin wuassu Hazor naaringikka ola'u auntungannu 
taumatan Israel sulalu᷊mmu pangalo, i tou nandolokku taumata inai ringanni 
Ratu Yobab wuassu soa Madon, ringannu manga soa Simron wuṛṛu Akhsaf, 

2su manga ratu apan uatana'a su panenteanna samba'an timukku Galilea, su 
wawala᷊nnu panenteanna, wuṛṛu wageangngu leta'u apanne maranin Dor. 
3I tou lai nandolokku taumata inai ringannu taumatan Kanaan su samba'an 
baṛṛatta wuṛṛu samba'an da'in Yordan, ringannu taumatan Amori, Het, Feris, 
wuṛṛu taumatan Yebus su wageangngu panenteanna, see lai taumatan Hewi 
su wawala᷊nnu Wowo Hermon su leta'u Mizpa. 
4Ne manga ratu udde nirumantate ringannu anambon tantaran mangitou 
apan tumaniten manambo naali᷊hidda anne su sahatta. Awalo᷊ wuṛṛu keretan 
pangalo mangitou lai manambo atonna. 
5Anambon manga ratu udde na'ammula wuṛṛu suadio'a nirumantta ana see 
natana'a maranin ana'u Salu᷊kku Merom tadea'u inai mamangalo Israel. 
6 MAWU nabbisara si Yosua, “Arie pa'ata'utti mangitou. Su allo ere indi lai 
tiṛṛabbi, i mangitou sarangkanambone buatte Ta'u nipate ana waugu Israel. 
Awalo᷊n mangitou sarun Ta'u iapaallome, wuṛṛu manga keretan pangalo 
mangitou ṛinone soṛṛowanna.” 
7Ne i Yosua ringannu anambon tantarane namangalote seetta udde ringannu 
namaṛṛindu'a maranin ana'u Salu᷊kku Merom. 
8Wuṛṛu MAWU napa'auntungngu ṛuangannu Israel wuassi mangitou. 
Taumatan Israel namangalo wuṛṛu nangenggenna si mangitou araune sara 
Misrefot-Maim wuṛṛu Sidon su samba'an sawannaka, wuṛṛu araune sara 
Wawala᷊nnu Mizpa su samba'an ra'i. Pangalo udde sidutu maggewalla 
na'oman sara tawe saran sangkatou apan nallambe wuassu seenne-
sarangkanambone nate. 
9I Yosua namangalo si mangitou uasulu᷊ngngu parentan MAWU; i tou 
npaalo᷊men mangitou, wuṛṛu nanoṛṛobba manga keretan pangalo mangitou. 
10-11Wua'udde i Yosua nebelengke, ana see nangaṛṛote Hazor apan su tempo 
udde atohasanne suwallatu anambon araratuanna isudde. Soa nisoṛṛobba, 

see ratu wuṛṛu anambon tumanangnge, nipate; tawe saran sangkatou apan 
niwala wiakka. 
12Anambon manga soa udde niaṛṛon Yosua, manga ratune nisametta wuṛṛu 
nipate uasulu᷊ngngu parentan Musa, allangngu MAWU udde. 
13Arawe manga soa apan niapararisikka su ombon manga wuiddu 
ninanggohamannu manga soa, tawe saran sambau apan nisoṛṛobbu 
taumatan Israel, tumba'u Hazor apan nisoṛṛobbi Yosua sassane. 
14Anambon tumana'u manga soa udde nipate; tawe saran sangkatou apan 
niwala wiakka. Arawe anambon manga saranapane apan maarega wuṛṛu 
winatangnga papaduli᷊ananne nianun taumatan Israel maola'a pussa'a 
mangitou. 
15Sarangkanambone apan nirolokku MAWU si Musa, allang-Nge, buatte 
niwalo᷊n Musa si Yosua, wuṛṛu niola'i Yosua; tawe saran sambau apan tawe 
niolangnge. 

Wageangngu leta'a apan niaṛṛon Yosua 

16I Yosua nangaṛṛo ahewallu wanua udde – wageangngu panenteanna, 
wageangngu welen bowone, mawae ete su sawannaka ara'e lai su timukka; 
see lai ahewallu leta'u Gosyen wuṛṛu wageangngu wadda'a mamara su 
samba'an timukku Gosyen, see lai wawala᷊nnu Yordan. 
17-18Ahewallu leta'a udde manattakka wuassu Panenteannu Lolo᷊kka su 
samba'an timukka maranin Edom, maddatingngu sawannaka araune sara 
Baal-Gad su wawala᷊nnu Libanon samba'an timukku Wowon Hermon. 
Mala᷊nnu atonna i Yosua uapapangalo manga ratu su wageangngu leta'a 
udde, arawe panginsueanne i tou nanametta wuṛṛu namate si mangitou 
sarangkanambone. 
19Wuassu anambon manga soa su ahewallu wageangngu leta'a udde, tawe 
saran sambau soa apan na'ola'a pa'aire paggahawe ringannu Israel, tumba'u 
Gibeon, soan balahannu Hewi. Anambon soa waine nawaddo sulalu᷊mmu 
pangalo. 

20MAWU napaattiku naungngi mangitou ana see sidutu mapapangalon 
taumatan Israel, tadea'u i mangitou insueanna, wuṛṛu pateanna abbi 
ringannu tawe ampunge ere buatte nirolokku MAWU si Musa. 
21Su tempo udde lai i Yosua inaite namate walahannu Enak, eteudde 
walahannu wawalla apan uatana'a su wageangngu panenteannu Hebron, 
Debir, Anab, wuṛṛu su ahewallu wageangngu panenteannu Yehuda wuṛṛu 
Israel. I mangitou sarangkanambone nipaten Yosua wuṛṛu manga soa 
mangitou lai niṛṛimunsa'a. 
22Tawe saran sangkatou wuassu walahannu Enak udde nallambe su 
wageangngu leta'u Israel, tumba'u su Gaza, Gat, wuṛṛu Asdod ta'e pia 
lambene. 
23Ahewallu wanua udde niaṛṛon Yosua ere buatte nirolokku MAWU si Musa, 
ana see nionggola su walahannu Israel maola'a pussa'a mangitou. Wanua 
udde nitahia, wuṛṛu suapan ṛuanganna naasomba sambau wageangnge. 
Walahannu Israel nangillolo᷊te napapangalo wuṛṛu wanuane lai mala᷊nganna 
wuṛṛu su ala᷊lu᷊assa. 

Yosua 12 

Manga ratu niawaddon Musa 

1Wageangngu leta'a samba'an da'in Yordan wuassu Wawala᷊nnu Salu᷊kku 
Arnon masala᷊ suma'a watukku Wawala᷊nnu Yordan maddatingngu araune su 
Wowon Hermon su samba'an sawannaka, buatte niaṛṛo wuṛṛu wawanuanten 
taumatan Israel. Pia ruan katou ratu apan niawaddon mangitou. 
2Iapa sangkatou aranne i Sihon, ratun Amori apan uaparenta su Hesybon. 
Wageangngu leta'a paparentanne eteudde samba'a wuassu wageangngu 
leta'u Gilead: eteudde wuassu Aroër (su winggin Bawala᷊nnu Arnon) wuṛṛu 
soa apan su pattangngannu wawala᷊nne udde ma'oman sara araune su 
Salu᷊kku Yabok su passarannu wageangngu leta'u walahannu Amon; 

3ana see lai naapangana wageangngu Wawala᷊nnu Yordan su samba'an da'i, 
wuassu Ranon Galilea watukku timukka maddatingngu Bet-Yesimot (su 
samba'an Tahalo᷊anga Nate), masala᷊ watukku wawala᷊nnu Wowon Pisga. 
4Ratu waine apan mawaddon taumatan Israel eteudde i Ratu Og wuassu 
wanua Basan, apan uatana'a su Asytarot wuṛṛu Edrei. I tou suwallatu 
sangkatou apan nallambe wuassu walahannu Refaim. 
5Wageangngu leta'a paparentanne eteudde wuassu Wowon Hermon, Salkha, 
wuṛṛu ahewallu Basan maddatingngu araune su wageangngu leta'u Gesur 
wuṛṛu Maakha, wuṛṛu lai naapanganu samba'a wageangngu leta'u Gilead 
araune maddatingngu wageangngu leta'a paparentanni Ratu Sihon su soan 
Hesybon. 
6Eteudde ruan katou ratu apan niawaddon Musa suadio'a ringannu 
walahannu Israel. Leta'u manga ratu udde nionggoli Musa, 
allangngu MAWU udde, su ṛuanganni Ruben, i Gad wuṛṛu sambageanganna 
ṛuanganni Manasye, maola'a leta'a pussa'a mangitou. 

Manga ratu apan niawaddon Yosua 

7Manga ratu apan niawaddon Yosua suadio'a ringannu walahannu Israel 
eteudde anambon manga ratu su wageangngu leta'a samba'an baṛṛatu 
Salu᷊kku Yordan, wuassu Baal-Gad su Wawala᷊nnu Libanon masala᷊ watukku 
Paneneteannu Lolo᷊kka su samba'an timukka maranin Edom. Wageangngu 
leta'a nitahian Yosua su manga ṛuanganna sulalu᷊mmu walahannu Israel 
maola'a leta'a pussa'a mangitou. 
8Wageangngu leta'a udde eteudde wageangngu panenteanna, wageangngu 
wawala᷊nnu wuidda su samba'an baṛṛatta, Wawala᷊nnu Yordan ringannu 
wageangngu wawala᷊nnu wuidda, wageangngu welene su samba'an ra'i, 
wageangngu wadda'a su samba'a timukka. Manga wageangngu leta'a eteudde 
wua niatanaannu walahannu Het, Amori, Kanaan, Feris, Hewi wuṛṛu Yebus. 
9-24Manga ratu apan niawaddo, sarangkanambone tatallun pulo᷊ assa su 
atoune, eteudde manga ratu wuassu manga soa manansunna indi: Yerikho, 

Ai (maranin Betel), Yerusalem, Hebron, Yarmut, Lakhis, Eglon, Gezer, Debir, 
Geder, Horma, Arad, Libna, Adulam, Makeda, Betel, Tapuah, Hefer, Afek, 
Lasaron, Madon, Hazor, Simron-Meron, Akhsaf, Taanakh, Megido, Kedes, 
Yokneam (su Karmel), Dor (su apanne), Goyim (su Galilea) wuṛṛu Tirza. 

Yosua 13 

Wageangu leta'a apan ṛinone ta'e aṛṛoanna 

1Orassa indi i Yosua timmadete atonna. MAWU nabbisara si Yosua, “I'o 
timmadete, Yosua! Arawe ta'e manambo wageangngu leta'a apan ṛinone 
aṛṛoanna: 
2ahewallu leta'u Filistin wuṛṛu Gesur, 
3wuṛṛu ahewallu leta'u Awi watukku timukka. (Wageanga wuassu Salu᷊kku 
Sikhor su passarannu Mesir ma'oman sara passarannu Ekron su samba'an 
sawannakka, sarangkanambone udde nareengnga wageangngu leta'u 
walahannu Kanaan; wuṛṛu manga ratun Filistin uatana'a su Gaza, Asdod, 
Askelon, Gad wuṛṛu Ekron). 
4Wuṛṛu lai ta'e aṛṛoanna: ahewallu leta'u Kanaan wuṛṛu Meara 
(tatahuanannu walahannu Sidon), naddatingngu Afek su passarannu leta'u 
walahannu Amori; 
5manansunna leta'u walahannu Gebal, wuṛṛu ahewallu leta'u Libanon 
watukku ra'i, wuassu Baal-Gad su samba'an timukku Wowon Hermon, 
masala᷊ watukku lala᷊nna mattuddan Hamat. 
6Nasutta lai ahewallu leta'u taumatan Sidon, apan uatana'a su panenteanna 
su wallatu manga Wowon Libanon wuṛṛu Misrefot-Maim.” “Anambon manga 
walahanna udde sarun Ta'u limbuaṛṛanna, su tempo ṛuangannu Israel 
mamangalo si mangitou,” unnu MAWU lai si Yosua. “Leta'a udde ṛinone 
tahiannu su ṛuangannu Israel maola'a leta'a pussa'a mangitou, ere lai Ya'u 
buatte namarenta si'o. 

7Nariaddi, orassa indi tahiate leta'a udde su ṛuanganna sio su lalu᷊mmu 
walahannu Israel, wuṛṛu sambageanganna wuassu ṛuanganni Manasye, 
tadea'u udde maola'a leta'a pussa'a mangitou.” 

Patatahia leta'a su wageangngu ra'in Sal᷊ukku Yordan 

8Ṛuanganni Ruben wuṛṛu i Gad see sambageanganna wuassu ṛuanganni 
Manasye buatte nanengkama wageange leta'a wuassi Musa, 
allangu MAWU udde; eteudde leta'a su samba'a ra'in Salu᷊kku Yordan. 
9Wageangngi mangitou nasutta Aroër (su winggin Wawala᷊nnu Salu᷊kku 
Arnon), wuṛṛu soa su pattangngannu wawala᷊nna udde. Wuṛṛu lai 
wageangngu leta'a wowone wuassu Medeba ma'oman sara Dibon 
10wuṛṛu na'oman sara watukku passarannu leta'u Amon, nasutta anambon 
soa apan dorone buatte niparentanni Sihon, ratun Amori, apan uatana'a su 
Hesybon. 
11Wuṛṛu lai nasutta leta'u Gilead, leta'a maranin Gesur wuṛṛu Maakha, wuṛṛu 
ahewallu Wowon Hermon, wuṛṛu ahewallu leta'u Basan maddatingngu 
Salakha. 
12Wageangngi mangitou lai nasutta leta'a paparentanni Ratu Og, taumatan 
Refaim apan panginsueanne naparenta su Asytarot wuṛṛu Edrei. I Musa 
buatte namaddo manga balahanna udde wuṛṛu nallimbuakka si mangitou 
niapassabangnga wuassu leta'i mangitou. 
13Arawe tumana'u Gesur wuṛṛu Maakha tawe nilimbuaṛṛannu taumatan 
Israel; i mangitou ta'e uatana'a su Israel. 
14Ṛuanganni Lewi tawe nanengkamma wageangnge leta'a wuassi Musa, ana 
waugu MAWU buatte nabbalo᷊ si Musa manungku wageangngu ṛuanganni 
Lewi eteudde wuassu manga sasamba itattambunna su mezbah apan 
ionggola su MAWU Ruatan Israel. 

Wageangngu leta'a wuatti Ruben 

15Sambageanganna wuassu leta'a apan pinadiandi MAWU su ṛuangannu 
Israel udde buatte nionggoli Musa su manga ṛuanganna su lalu᷊mmu 
ṛuanganni Ruben, tadea'u maola'a leta'a pussa'a mangitou. 
16Leta'i mangitou udde nasutta Aroër (su winggin wawala᷊nnu Salu᷊kku 
Arnon) wuṛṛu soa su pattangngannu wawala᷊nna udde ma'oman sara 
watukku sendekku Medeba; 
17see lai Hesybon wuṛṛu anambon soa su sendekke udde, eteudde: Dibon, 
Bamot-Baal, Bet-Baal-Meon, 
18Yahas, Kedemot, Mefaat, 
19Kiryataim, Sibma, Zeret-Hasahar apan addone su wuiddu wawala᷊nna udde, 
20Bet-Peor, manga sendekku Wowon Pisga, wuṛṛu Bet-Yesimot. 
21Manansunna nasutta lai anambon soa su leta'a sendekke udde, wuṛṛu 
anambon leta'a paparentanni Sihon, ratun balahannu Amori, apan paarorone 
uatana'a su Hesybon. I tou wuṛṛu manga tembonannu Midian, eteudde: i Ewi, 
i Rekem, i Zur, i Hur wuṛṛu i Reba, buatte niwaddon Musa. Anambon 
tembonanne udde buatte namarenta wanua udde wuassi Ratu Sihon. 
22Su wallatu manga taumata apan niapate balahannu Israel, 
niasombanganna lai i Bileam ana'i Beor, taṛṛa si'atta. 
23Salu᷊kku Yordan maola'a passaranna samba'an baṛṛata wuassu wageangngu 
ṛuanganni Ruben. Eteudde manga soa wuṛṛu manga ampunga apan 
nionggola su amonannu ṛuanganni Ruben maola'a leta'a pussa'a mangitou. 

Wageangu leta'a apan nita'e su ṛuanganni Gad 

24Samba'a wuassu leta'a apan pina'ire MAWU su ṛuangannu Israel udde buatte 
nionggoli musa su manga amonannu ṛuanganni Gad, apan maola'a pussa'a 
mangitou. 
25Wageangi mangitou nasutta lai leta'u Yaezer wuṛṛu anambon soa su Gilead 
see samba'an wuassu wageangngu walahannu Amon na'oman sara araune su 
Aroër su samba'an da'in Raba; 

26wageangngu leta'a wuassu Hesybon maddatingngu Ramat-Mizpa wuṛṛu 
Betonim, see wageangngu leta'a wuassu Mahanaim maddatingngu 
passarannu Lodebar, sarangkanambone udde nasutta lai leta'u ṛuanganni 
Gad. 
27Su Wawala᷊nnu Yordan, leta'u ṛuanganni Gad udde nasutta Bet-Haram, Bet-
Nimra, Sukot, wuṛṛu Zafon, eteudde lamben leta'a paparentanni Ratu sihon 
su Hesybon. Passaranne samba'an baṛṛata wuassu ṛuanganni Gad, eteudde 
Salu᷊kku Yordan ma'oman sara araune su Ranon Galilea samba'an 
sawannakka. 
28Eteudde manga soa wuṛṛu ampungnga apan nionggola su manga 
ṛuanganna su lalu᷊mmu ṛuanganni Gad apan maola'a leta'a pussa'a mangitou. 

Leta'a su samba'an ra'in Sal᷊ukku Yordan apan nita'e ionggola su 
sambageangannu ṛuanganni Manasye 

29Sambageanganna wuassu leta'a apan pina'ire MAWU su ṛuangannu Israel 
udde buatte nionggoli Musa lai su manga ṛuanganna, sambagenganna 
wuassu ṛuanganni Manasye apan maola'a pussa'a mangitou. 
30Manga passarannu leta'i mangitou na'oman sara watukku Mahanaim, 
nasutta lai ahewallu leta'u Basan – eteudde ahewallu leta'a paparentanni Og, 
ratun Basan, wuṛṛu annumu pulo᷊ manga ampungi Yair su Basan. 
31Wua'udde nasutta lai samba'a wuassu leta'u Gilead, see Asytarot wuṛṛu 
Edrei, darua inangngu soa wageangngu leta'a paparentanni Ratu Og su 
Basan. Ahewallu leta'a udde nionggola su sambageanganna wuassu 
ṛuanganna papapulunni Makhir, ana'i Manasye. 
32Etearoddi i Musa nattahia leta'a su samba'a ra'in Yerikho, su samba'an 
Salu᷊kku Yordan, su tempo i tou uatana'a su leta'u Moab. 
33Arawe ṛuanganni Lewi tawe naasomba leta'a saran kadio'a wuassi Musa. I 
Musa nabbisara si mangitou manungku tahia apan nionggola si mangitou 
eteudde wuassu manga sasamba apan nionggola su MAWU Ruatan Israel. 

Yosua 14 

Patatahia leta'a su samba'an baṛṛatu Sal᷊ukku Yordan 

1Manansunna indi eteudde watti'a su ola'u ereapa wanua Kanaan su samba'an 
baṛṛatu Salu᷊kku Yordan nitahia su ṛuangannu Israel. Nattahia leta'a udde su 
ṛuangannu Israel eteudde i Imam Eleazar, i Yosua ana'i Nun, wuṛṛu manga 
tembonannu amonanna su lalu᷊mmu manga ṛuangannu Israel. 
2Su ereapa buatte nirolokku MAWU si Musa, manga leta'a su samba'an 
baṛṛatu Salu᷊kku Yordan apan tinantunna ionggola su sio mattangnga 
ṛuangannu walahannu Israel, ṛinone tahianna ringannu lala᷊nne iundi. 
3-4Leta'a su samba'an ra'in Salu᷊kku Yordan buatte nionggoli Musa su 
ṛuanganna darua mattangnga waine udde. (Ṛinone iwoṛṛetta isindi 
manungku papapulunni Yusuf, nattahia su lalu᷊mmu ṛuanganna darua: 
Ṛuanganni Manasye wuṛṛu ṛuanganni Efraim.) Su ola'u ṛuanganni Lewi, tawe 
leta'a nionggoli Musa si mangitou. I mangitou tumba'u nionggola᷊nnu manga 
soa tampa atatanaanna, ringannu manga wadda'a pabbuwunanna sapi wuṛṛu 
domba mangitou. 
5Etearoddi ṛuangannu Israel nattahia leta'a udde ere buatte 
nirolokku MAWU si Musa. 

Hebron nionggola si Kaleb 

6Su sambau allo manga taumata wuassu ṛuanganni Yehuda nirumanta 
naisasomban Yosua su Gilgal. Sangkatou su wallati mangitou eteudde i Kaleb 
ana'i Yefune taumatan Kenas, nabbisara, “Yosua! I'o masingkata apa apan 
niwalo᷊ MAWU si Musa, daroloṛṛannu MAWU Ruata udde,su Kades-Barnea su 
ola'u i'o wuṛṛu i ya'u. 
7I ya'u uukke appaten pulo᷊ su tonnane su tempo i Musa, allangu MAWU udde, 
nandolo'u wuassu Kades-Barnea naola'a matataṛṛaso'o wuṛṛu ma'ellega 
wanua udde. wuṛṛu i ya'u nabelengnga ringanni tou uaapiddu watti'a atonna. 

8Manga taumata apan uarundinganna si ya'u, naata'utta ṛuangannu Israel. 
Arawe i ya'u sidutu uatatana'a tuttuṛṛuta MAWU Ruata'u. 
9Wuṛṛu ana waugu udde, i Musa naddiandi manungku leta'a apan ta'u 
niamatanna sarun ionggolla si ya'u wuṛṛu ala᷊ṛṛana'u maola'a pussa'a kami 
saran mala᷊nnu-la᷊nnu. 
10Orasa indi appate pulo᷊ lima su tonnane ro'en MAWU nabbisaran olangnge 
udde si Musa. Udde nariaddi su tempon balahannu Israel namali᷊ntaddu su 
wadda'a. Wuṛṛu ere buatte pina'ire MAWU, MAWU lai buatte nallu'adda si ya'u 
na'oman sara i ya'u sidutu wiakka nadatingngu orassa indi. Pa'ellega si ya'u 
uukka orassa indi ualu᷊te pulo᷊ lima su tonnane, 
11arawe i ya'u ta'e matohassa ere lai su tempo i Musa nandolo'u. I ya'u ta'e 
matohassa mapapangalo ara'e mammanara ala᷊wo'u manara. 
12Ana waugu udde, onggola᷊'e orassa indi leta'u panenteanna apan 
nipa'ire MAWU si ya'u, su tempo i ya'u wuṛṛu manga taumata uaṛundinganna 
si ya'u nabelengnga uaapiddu watti'a. Su tempo udde i'o sassane naaringikka, 
manungku poiaroddi pia balahannu wawalla apan isassago walahannu Enak. 
I mangitou uatana'a su lalu᷊mmu manga soa wahewalla apan pia darandunge. 
Asinungka MAWU nantulu᷊ngku na'oman sara i ya'u wotongnge nallimbuakka 
si mangitou, ere buatte niwalo᷊ MAWU.” 
13Ne i Yosua naddaringikke darorongngi Kaleb ana'i Yefune, ana see i tou 
nionggola᷊nnu soan Hebron maola'a leta'a pusaane. 
14Na'oman sara orassa indi soa udde ta'e naola'a pussa'a papapulunni Kaleb 
ana'i Yefune, taumatan Kenas, ana waugu i tou satia wuṛṛu matuṛṛuta MAWU, 
Ruatan Israel. 
15Dorone Hebron isassago soa Arba. (Arba eteudde taumata ahewala᷊nne 
wuassu walahannu Enak.) Ne wanua udde mala᷊nnaba tawe gione ana waugu 
tate lai pangalo apan mannala᷊wa'a. 

Yosua 15 

Manga wageangngu leta'a apan nita'e su ṛuanganni Yehuda 

1Manga amonanna wuassu ṛuanganni Yehuda nanarimmattu wageangngu 
leta'a apan passaranne ere manansunna indi: Su samba'an timukka, 
wageangngu leta'a udde uawannadda ma'oman sara pentakku timukka, su 
wageangngu leta'u wadda'u Zin su passarannu Edom; 
2manattakka wuassu pentakku timukku Tahalo᷊angnga Nate, 
3masala᷊ watukku timukka sumabbi manga wawala᷊nnu wowone su Akrabim 
maddatingngu Zin. Wua'udde sumabbi timukku Kades Barnea, masala᷊ 
sumabbi Hezron, wuṛṛu suma'a watukku Adar, wua'udde mabbeṛṛo watukku 
Karka. 
4Wua'isudde masala᷊ lai watukku Azmon, ana see mangin salu᷊kka ana'u 
salu᷊kka su passarannu Mesir, wua'udde masue su Tahalo᷊angnga Tangngane. 
Etearoddi akkitu passaranna su samba'an timukku leta'u ṛuanganni Yehuda. 
Wuṛṛu akkitu passaranna udde maola'a lai akkitu passaranna samba'an 
timukku ahewallu wanua Israel. 
5Su samba'an ra'i, passaranne eteudde Tahalo᷊angnga Nate, masala᷊ watukku 
sawannakka maddatingngu mamoṛṛongannu Salu᷊kku Yordan. Su samba'an 
sawannakka, passaranne manattakka wuassu mamoṛṛongannu Salu᷊kku 
Yordan udde, 
6suma'a watukku Bet-Hogla, wua'udde masala᷊ watukku passarannu 
Wawala᷊nnu Yordan. Wua'isudde passarannu sawannakka udde masasukka 
suma'a watukku sawannakka ma'oman sara su Watu Bohan (Bohan eteudde 
ana'i Ruben), 
7wua'udde masasukka watukku Wawala᷊nnu Asasusa ma'oman sara Debir, 
ana see mabeṛṛo lai watukku sawannakka watukku Gilgal su tampa apan 
uasasaruannu manga sendekku wowone su Adumim samba'an timukku 
wawala᷊nne udde. Wua'isudde masasukka lai watukku ali᷊matan kua'e En 
Semes, ana see watukku En-Rogel, 

8wua'udde suma'a sumabbi Wawala᷊nnu Hinom su samba'an timukku wuidda, 
isudde addone Yerusalem, soan taumatan Yebus. Wua'isudde akkitu 
passaranna udde mattuda puiddu wuidda udde su samba'an baṛṛatu 
Wawala᷊nnu Hinom, su pentakku sawannakka wawala᷊nnu Refaim, 
9wua'udde masala᷊ watukku ali᷊matan kua'e Me-Neftoah, maddatingngu 
manga soa maranin wowon Efron. Wua'isudde akkitu passarannu leta'a udde 
mabbeṛṛo watukku Baala (eteudde Kiryat-Yearim), 
10wuṛṛu mamali᷊wutta wageangngu waṛṛatu Baala watukku panenteannu 
Edom, ana see masala᷊ watukku wageangngu sawannaku Wowon Yearim 
(eteudde Wowon Kesalon), wuṛṛu sumossokka watukku Bet-Semes, wua'udde 
masala᷊ watukku Timna. 
11Wuassu Timna, akkitu passaranna udde masala᷊ watukku samba'an 
sawannaku Wowon Ekron, ana see mabeṛṛo watukku Sikron, sumabbi 
Wowon Baala, masala᷊ watukku Yabneel, wuṛṛu muddussa su Tahalo᷊angnga 
Tangngane, 
12apan maola'a akkitu passaranna su samba'an baṛṛatu leta'u ṛuangannu 
Yehuda. Su lalu᷊mmu wageangngu leta'a udde uatana'a manga taumata 
wuassu manga amonanna su lalu᷊mmu ṛuanganni Yehuda. 

I Kaleb nangaṛṛo Hebron wuṛṛu Debir 
(Mlr. 1:11-15) 

13Nassulu᷊ngngu parentan MAWU si Yosua, sambageanganna wuassu leta'u 
Yehuda ionggola si Kaleb ana'i Yefune wuassu ṛuanganni Yehuda. I tou 
niwalungannu Hebron, eteudde soa tatahuananni Arba, iamangngi Enak. 
14Papapulunni Enak eteudde taumatan Sesai, Ahiman wuṛṛu Talmai. I Kaleb 
nallimbuakka si mangitou sarangkanambone wuassu Hebron. 
15Wua'isudde i tou inaite namangalo manga taumata apan uatana'a su Debir. 
(Soa udde dorone tinumelengnga aranne Kiryat-Sefer.) 
16Unni Kaleb, “Isai-sai apan botongnge maapangaṛṛo Kiryat-Sefer, i tou 
wotongnge mapa'awingngu ana'u maṛṛuala, i Akhsa.” 

17I Otniel, ana'u tuṛṛangngi Kaleb aranne i Kenas, naapangaṛṛo soa udde; ne 
i Kaleb nanantilli Akhsa, anangnge, maola'a awingngi Otniel. 
18So allon kawingngi tarua, i Otniel nammata'i Akhsa tadea'u madorongnga 
leta'a santampa su iamangnge. Ne i Akhsa sinumossokke wuassu keledaine, 
ana see i Kaleb naiwalo᷊ si tou apa ipaapulune. 
19I Akhsa sinumimbakka, “I ya'u ma'apulu manga pira ali᷊matan kua'e, ana 
waugu leta'a apan niwalungngi papa si ya'u udde, leta'a mamara.” Ne i Kaleb 
nangonggola si tou ali᷊matan kua'e su ulu᷊ne wuṛṛu ali᷊matan kua'e su 
wunnene. 

Manga soan Yehuda 

20Manansunna indi eteudde leta'a apan niwalungnga su manga amonanna su 
lalu᷊mmu ṛuanganni Yehuda maola'a pussa'a mangitou. 
21-32Manga soa apan arauanne su samba'an timukka, apan maola'a pussa'an 
Yehuda, eteudde addone su passarannu Edom, sarangkanambone ruan pulo᷊ 
sio soa, nasutta lai manga ampungnga maranine. Manga soa udde eteudde: 
Kabzeel, Eder, Yagur, Kina, Dimona, Adada, Kedes, Hazor, Yitnan, Zif, 
Telem, Bealot, Hazar-Hadata, Keriot-Hezron (eteudde Hazor), Amam, Sema, 
Molada, Hazar-Gada, Hesmon, Bet-Pelet, Hazar-Sual, Bersyeba, Baala, Iyim, 
Ezem, Eltolad, Khesil, Horma, Ziklag, Madmana, Sansana, Lebaot, Silhim, 
Ain wuṛṛu Rimon. 
33-36Manga soa, nasutta lai manga ampungnga maranin, apan 
sarangkanambone mapulo᷊ appata soa, eteudde: Esytaol, Zora, Asna, Zanoah, 
En-Ganim, Tapuah, Enam, Yarmut, Adulam, Sokho, Azeka, Saaraim, 
Aditaim, Gedera wuṛṛu Gederotaim. 
37-41See lai mapulo᷊ annumma soa manansunna indi suadio'a ringannu manga 
ampungnga maranine; Zenan, Hadasa, Migdal-Gad, Dilean, Mizpa, Yokteel, 
Lakhis, Bozkat, Eglon, Khabon, Lahmas, Khitlis, Gederot, Bet-Dagon, Naama 
wuṛṛu Makeda. 

42-44See lai sio soa manansunna indi suadio'a ringannu manga ampungnga 
maranine: Libna, Eter, Asan, Yiftah, Asna, Nezib, Kehila, Akhzib wuṛṛu 
Maresa. 
45See lai Ekron wuṛṛu manga soa maradio'a wuṛṛu manga ampungnge, 
46see anambon manga soa wuṛṛu manga ampungnga maranin Asdod, wuassu 
Ekron maddatingngu Tahalo᷊angnga Tangngane. 
47Aroddi lai Asdod wuṛṛu Gaza ringannu manga soa maradio'a wuṛṛu manga 
ampungnge apan usali᷊awukka maddatingngu maranin ana'u salu᷊kka su 
passarannu Mesir wuṛṛu Tahalo᷊angnga Tangngane. 
48-51Su panenteanna pia mapulo᷊ assa soa suadio'a ringannu manga 
ampungnga maranine; Samir, Yatir, Sokho, Dana, Kiryat-Sana (eteudde 
Debir), Anab, Estemoa, Anim, Gosyen, Holon wuṛṛu Gilo. 
52-54See lai sio soa manansunna indi; nasutta manga ampungnga maranine; 
Arab, Duma, Esan, Yanum, Bet-Tapuah, Afeka, Humta, Kiryat-Arba (eteudde 
Hebron) wuṛṛu Zior. 
55-57See lai mapulo᷊ soa manansunna indi suadio'a ringannu manga 
ampungnga maranine; Maon, Karmel, Zif, Yuta, Yizreel, Yokdeam, Zanoah, 
Kain, Gibea wuṛṛu Timna. 
58-59Wuṛṛu annumma soa manansunna indi lai suadio'a ringannu manga 
ampungnga maranine; Halhul, Bet-Zur, Gedor, Maarat, Bet-Anot wuṛṛu 
Eltekon. 
60See lai darua soa manansunna indi suadio'a ringannu manga ampungnga 
maranine: Soa Kiryat-Baal (eteudde Kiryat-Yearim) wuṛṛu Soa Raba. 
61-62Su leta'u wadda'a, pia annumma soa manansunna indi suadio'a ringannu 
manga ampungnga maranine; Bet-Araba, Midin, Sekhakha, Nibsan, Soa 
Asimma wuṛṛu En-Gedi. 
63Soan Yerusalem nasutta lai pussa'an Yehuda, arawe taumatan Yehuda tawe 
maali᷊mbuakka taumatan Yebus apan uatana'a isudde. Naddatingngu orassa 

indi taumatan Yebus ta'e uatana'a su sambau ringannu taumatan Yehuda su 
soa udde. 

Yosua 16 

Leta'a apan nita'e si Efraim wuṛṛu si Manasye samba'a Waṛṛata 

1Manga akkitu passarannu leta'a apan nita'e su papapulunni Yusuf, 
manattakka wuassu Salu᷊kku Yordan maranin Yerikho, samba'an ra'i wuassu 
manga ali᷊matan ua'e, su Yerikho maddatingngu wadda'u anne. Wuassu 
Yerikho, akkita udde suma'a watukku Betel su panenteanna. 
2Wuassu Betel, akkita udde mattudda watukku Lus, sumabbi Atarot, eteudde 
tampa atatanaannu taumatan Arki. 
3Ana see akkita udde masala᷊ watukku waṛṛata su leta'u ṛuanganni Yaflet, 
maddatingngu Bet-Horon-Wunnene, masala᷊ watukku Gezer, ana see 
matta'alla su Tahalo᷊angnga Tangngane. 
4Eteudde leta'a nionggola su ṛuanganni Manasye wuṛṛu i Efraim, 
papapulunni Yusuf, apan maola'a leta'a pussa'a mangitou. 

Ṛuanganni Efraim 

5Manansunna indi eteudde manga passarannu leta'a apan nionggola su 
manga amonanna su lalu᷊mmu ṛuanganni Efraim. Su samba'an ra'i, akkitu 
passarannu leta'i mangitou manattakka wuassu Atarot-Adar maddatingngu 
Bet-Horon-Ulu᷊ne, 
6ana see masala᷊ watukku Tahalo᷊angnga Tangngane. Mikmetat addone su 
samba'an sawannakka. Su samba'an ra'i, akkitu passaranna udde mabbeṛṛo 
watukku Taanat-Silo, ana see sumabbi wuassu samba'an ra'i, mattudda 
watukku Yanoah. 
7Wua'isudde akkita udde sumossokka watukku Atarot wuṛṛu Naharat, ana 
see masala᷊ rumurukka Yerikho wuṛṛu masue su Salu᷊kku Yordan. 
8Su samba'an waṛṛata, akkitu passaranni Efraim udde manattakka wuassu 
Tapuah maddatingngu ana'u Salu᷊kku Kana, ana see masue su Tahalo᷊angnga 

Tangngane. Eteudde leta'a apan nionggola su manga amonanna wuassu 
ṛuanganni Efraim apan maola'a pussa'a mangitou, 
9nasutta manga pira soa maradio'a wuṛṛu ampunga apan addone su lalu᷊mmu 
wageangngu leta'i Manasye. 
10Arawe ṛuanganni Efraim tawe nallimbuakka taumatan Kanaan wuassu 
wageangngu leta'u Gezer. Ana waugu udde na'oman sara orassa indi 
taumatan Kanaan ta'e uatana'a su Gezer suadio'a ringannu taumatan Efraim, 
arawe i mangitou niwata'a mammanara maola'a allangu taumatan Efraim. 

Yosua 17 

Ṛuanganni Manasye su samba'an waṛṛatu Sal᷊ukku Yordan 

1Sambageanganna leta'a su samba'an waṛṛatu Salu᷊kku Yordan nionggola su 
sambageangannu manga amonanna papapulunni Manasye, ana'a pahulu᷊n i 
Yusuf. I Makhir, iamangngi Gilead, eteudde ana'a pahulu᷊n Manasye. Ana 
waugu i tou sangkatou taṛṛa pangalo, ne leta'u Gilead wuṛṛu Basan apan 
addone su samba'an ra'in Salu᷊kku Yordan nionggola si tou. 
2Leta'a su samba'an waṛṛatu Salu᷊kku Yordan nionggola su manga amonanna 
waine wuassu papapulunni Manasye, eteudde amonanni: i Abiezer, i Helek, 
i Asriel, i Sekhem, i Hefer wuṛṛu i Semida; sarangkanambone udde 
papapulunnu esakka wuassi Manasye ana'i Yusuf. Ete i mangitou udde uapua 
manga amonanna. 
3I Zelafehad, ana'i Hefer, pulunni Gilead (Gilead eteudde ana'i Makhir 
pulunni Manasye), tawe naasomba ana'a esakka, tumba'u ana'a wawine, 
eteudde: i Makhla, i Noa, i Hogla, i Milka, i Tirza. 
4I mangitou inaite ringanni Imam Eleazar, i Yosua ana'i Nun see lai manga 
piaṛṛangnge, wuṛṛu nabbisara, “MAWU namasingkatta si Musa manungku 
yami lai ṛinone maasomba wuatta leta'a ere lai manga tuṛṛangngi yami 
esakka.” Ana waugu udde, nassulu᷊ngngu parenta Ruata, manga ana'i 

Zelafehad wawine udde nionggola᷊nnu leta'a su sambau ringannu manga 
tuṛṛangngi mangitou esakka. 
5-6Nariaddi, wali᷊ne tumba'u papapulunnu esakka wuassi Manasye apan 
naasomba tahia leta'a, arawe papapulunne lai wawine. Ana waugu udde anio 
ṛuanganni Manasye niwalungannu mapulo᷊n tampa, wai'o lai leta'u Gilead 
wuṛṛu Basan su samba'a ra'in Salu᷊kku Yordan. Leta'u Gilead nionggola su 
papapulunni Manasye waine. 
7Manga akkitu passarannu leta'u ṛuanganni Manasye manattakka wuassu 
Asyer watukku Mikhmetat su samba'a ra'in Sikhem. Wua isudde akkita udde 
sumosokka watukku timukka maddatingngu leta'u ṛuanganni En-Tapuah. 
8Wageangngu leta'u Tapuah udde pussa'an ṛuanganni Manasye, arawe soa 
Tapuah, su passaranna, uddewe pussa'an papapulunni Efraim. 
9Manansunna akkitu passarannu leta'i Manasye udde sumossokka 
maddatingngu ana'u Salu᷊kku Kana. Manga soa su samba'a timukku ana'u 
salu᷊kka udde pussa'an Efraim, salaiwe addone su lalu᷊mmu wageangngi 
Manasye. Akkitu passarannu leta'i Manasye udde manansunna uatantuṛṛutta 
lala᷊nna su samba'a sawannaku ana'u salu᷊kka udde, wua'udde muddussa su 
Tahalo᷊angnga Tangngane. 
10Ete aroddi Efraim uawanua su samba'a timukka wuṛṛu Manasye su samba'a 
sawannakka, wuṛṛu Tahalo᷊angnga Tangngane maola'a passaranni mangitou 
samba'a waṛṛata. Su samba'a palonna, leta'u ṛuanganni Manasye udde 
uasasaran leta'i Asyer, wuṛṛu su samba'a lawassiitta, uasasaran leta'i Isakhar. 
11Su lalu᷊mmu wageangngu leta'i Isakhar wuṛṛu i Asyer udde, pia manga 
leta'a pussa'a Manasye, eteudde: Bet-Sean, wuṛṛu Yibleam ringannu manga 
ampungnga maranine. See lai: Dor (soa apan addone su winggin sahatta), 
En-Dor, Taanakh, Megido wuṛṛu manga ampunga maranine. 
12Arawe ṛuanganni Manasye tawe naali᷊mbuakka tumana'u manga soa udde; 
ana waugu udde taumatan Kanaan ta'e uatana'a isudde. 

13Ewe'e lai su allo murine napawe taumatan Israel nabbali᷊ mattohasanna, i 
mangitou tawe naali᷊mbuakka anambon taumatan Kanaan; i mangitou 
tumba'u mammata'u manga taumata udde iapamanara manaran mangitou. 

Ṛuanganni Efraim wuṛṛu ṛuanganni Manasye su samba'an waṛṛata 
madorongnga leta'a tatambane 

14Papapulunni Yusuf nabbisara si Yosua, “Anio yami nionggola᷊nnu leta'a 
tumba'u addio'a, sumbali᷊ yami manambo, ana waugu MAWU buatte 
nangala᷊matta si yami?” 
15I Yosua sinumimbakka, “Ana waugu i yamiu tumaniten manambo, wuṛṛu 
wageangngu panenteanni Efraim tate mattiudda si yamiu, roote watukku 
leta'u taumatan Feris wuṛṛu Refaim. Pamaṛṛete manga tatanaanna wakku su 
manga mahurangngi mangitou udde.” 
16Papapulunni Yusuf sinumimbakka, “Wageangngu panenteanna udde tawe 
mattiudda si yami, arawe walahannu Kanaan apan uatana'a su leta'a ratakke 
uatahuanna manga keretan pangalo wuassu atta'a – mawae i mangitou apan 
uatana'a su Bet-Sean wuṛṛu manga ampunga maranine, ara'e lai i mangitou 
apan uatana'a su Wawala᷊nnu Yizreel.” 
17Ne i Yosua nabbisara su ṛuanganni Efraim wuṛṛu Manasye waṛṛata udde, 
“Atonna, i yamiu manambo atonna wuṛṛu matohassa, wuṛṛu su lala᷊nne 
walungannu sambageanganna lai leta'a. 
18Panganute leta'u panenteanna, ana waugu salaiwe leta'a udde ta'e 
mahurangnge, i yamiu wotongnge mamaṛṛe leta'a udde wuṛṛu manahuanna 
sarangkanambone. Wuṛṛu su ola'u manga taumatan Kanaan udde, i yamiu 
wotongnge mallimbuakka si mangitou, salaiwe i mangitou matohassa wuṛṛu 
uatahuanna manga kereta pangalo wuassu atta'a.” 

Yosua 18 

Patatahia leta'a lambene apan pina'iren MAWU 

1Napawe naapangaṛṛote wanua apan pina'iren MAWU, su taumatan Israel 
sarangkanambone naammula su Silo, ana see i mangitou napararisikku 
Rasanna Darantan MAWU. 
2Ta'e pia pitu ṛuangannu Israel apan taambe naasomba tahia leta'a. 
3Nariaddi, i Yosua nabbisara ṛuangannu Israel, “I yamiu ta'e ma'apulu 
maṛṛado sara tingngera, wua'udde i yamiu inaite matana'a su leta'a apan 
nionggolu MAWU si yamiu, MAWU Ruatan ala᷊monanu? 
4Pamilete siri tallu wuassu ala᷊wo'u ṛuanganna. I ya'u sarun mandolokki 
mangitou iapaellega ahewallu wanua indi wuṛṛu iapa woṛṛetu manga 
passarannu leta'a apan mappulu tahuananni mangitou. Wua'udde, i 
mangitou ṛinone mabelengnga ringangku. 
5Leta'a udde ṛinone tahianna maola'a pitun kaddoanna. I Yehuda sidutu su 
wageangngi mangitou su samba'a timukka, wuṛṛu i Yusuf su wageangnge 
samba'an sawannakka. 
6Hambarannu manga passarannu pitu wageangngu leta'a udde ṛinone 
olaanna wuṛṛu itantilla si ya'u. Ya'ute mangundi tadea'u maasingkatta apa 
apan itantunnu MAWU Ruata si yamiu. 
7Tumba'u ṛuanganni Lewi tawe maassomba tahia leta'a suadio'a ringanni 
yamiu, ana waugu wageangngi mangitou eteudde maola'a manga imam 
mangangimbe MAWU. Wuṛṛu suola'u ṛuanganni Gad, i Ruben wuṛṛu 
sangkawageanganna ṛuanganni Manasye, i mangitou buatte nanengkamma 
wageangnge su samba'a ra'in Salu᷊kku Yordan. I Musa allangu MAWU, buatte 
nangonggolu leta'a udde si mangitou.” 
8Ne i Yosua nangonggolu manga tatantiro indi su manga taumata udde, 
“Roote pa'ellega ahewallu wanua indi ola'ete hambarannu manga 
passaranne; wua'udde rantate pabelengnga apia ringangku. Mantewe i ya'u 
mangundi isindi su Silo tadea'u maasingkatta apa apan itantunnu MAWU si 

yamiu.” Napawe naasengkampe manga tatantiro udde wuassi Yosua, i 
mangitou inaite namarikissa leta'a udde. 
9Ahewallu wanua udde niamatanni mangitou ana see namoṛṛettu manga 
passarannu pitu wageangngu leta'a udde see lai namoṛṛettu manga soa apan 
addone su lalu᷊mme. Wua'udde i mangitou nabelengnga ringanni Yosua su 
paddasananna su Silo. 
10Ana see i Yosua nangundite tadea'u maasingkatta apa apan 
tinantunnu MAWU si mangitou. Wua'udde i Yosua nangonggolu leta'a su 
manga ṛuangannu walahannu Israel apan taambe naasomba tahian leta'a. 

Leta'a apan nita'e su ṛuanganni Benyamin 

11Patatahia dorone eteudde leta'u manga ṛuanganna su lalu᷊mmu ṛuanganna 
Benyamin. Wageangngi mangitou udde addone su wallatu leta'u ṛuanganni 
Yehuda wuṛṛu leta'u ṛuanganna papapulunni Yusuf. 
12Su samba'a sawannakka, manga passarannu leta'i mangitou manattakka 
wuassu Salu᷊kku Yordan, ana see suma'a su sendekke samba'an sawannakku 
Yerikho, wua'udde watukku waṛṛata sumabbi panenteanna ma'oman sara 
araune su wadda'u Bet-Awen. 
13Akkitu passaranna udde masala᷊ lai watukku sendekke su samba'an timukku 
Lus (apan tinumelengnga aranne Betel), ana see lumintukka watukku Atarot-
Adar su wowone samba'an timukku Bet-Horon-Wunnene. 
14Wuassu samba'an waṛṛatu wowone udde, akkitu pasarannu leta'a udde 
mabeṛṛo watukku timukka mattuda watukku Kiryat-Baal (eteudde Kiryat-
Yearim). Kiryat-Baal eteudde pussa'an ṛuangannu Yehuda. Eteudde akkitu 
passarannu leta'a su samba'an waṛṛata. 
15Manga passaranna su samba'an timukka manattakka wuassu winggin 
Kiryat-Yearim masala᷊ watukku manga ali᷊matan kua'e Me-Neftoah, 
16ana see sumossokka su sendekku wowone apan uasaruannu Wawala᷊nnu-
Hinom su pentakku sawannakku Wawala᷊nnu-Refaim. Wua'udde akkitu 

passaranna watukku timukka sumabbi Wawala᷊nu Hinom samba'an timukku 
manga sendekku wowone su wanuan Yebus, masala᷊ watukku En-Rogel, 
17mabeṛṛo su sawannakka watukku En-Semes, ana see watukku Gelilot su 
samba'an Sasaannu Adumim. Wua'udde akkitu passaranna udde sumossokka 
watukku Watun Bohan (Bohan eteudde ana'i Ruben), 
18ana see sumabbi samba'an sawannakku manga wowone apan uasaruannu 
Wawala᷊nnu Yordan, wua'udde sumosokka su wala᷊ne udde, 
19sumabbi sawannakku manga wawala᷊nnu wowon Bet-Hogla, wuṛṛu masue 
su wageangngu sawannakku Tahalo᷊angnga Nate su mamoṛṛongannu 
Salu᷊kku Yordan. Eteudde passaranne su samba'an timukka. 
20Salu᷊kku Yordan naola'a passaranna su samba'an timukka. Etearoddi manga 
passarannu leta'a apan niwalungnga su manga ṛuanganna su lalu᷊mmu 
ṛuanganni Benyamin apan maola'a pussa'a mangitou. 
21-24Manga soa apan tatahuanannu manga amonanna su lalu᷊mmu ṛuanganni 
Benyamin, soa sarangkanambone mapulo᷊ dua ringannu manga ampungnga 
maranine, eteudde: Yerikho, Bet-Hogla, Emek-Kezis, Bet-Araba, Zemaraim, 
Betel, Haawim, Para, Ofra, Kefar-Haamonai, Ofni wuṛṛu Geba. 
25-28Wuṛṛu lai mapulo᷊ appata soa manansunna indi ringannu manga 
ampungnga maranine: Gibeon, Rama, Beerot, Mizpa, Kefira, Moza, Rekem, 
Yirpeel, Tarala, Zela, Elef, Yebus (eteudde Yerusalem), Gibea wuṛṛu Kiryat-
Yearim. Eteudde manga leta'a apan niwalungnga su manga amonanna su 
lalu᷊mmu ṛuanganni Benyamin apan maola'a pussa'a mangitou. 

Yosua 19 

Leta'a pan nita'e su ṛuanganni Simeon 

1Patatahia aruane eteudde leta'u manga amonanna su lalu᷊mmu ṛuanganni 
Simeon. Passarannu leta'i mangitou nasutta sara lalu᷊mmu passarannu leta'a 
pussa'a ṛuanganni Yehuda. 

2-6I mangitou nionggola᷊nnu mapulo᷊ tallu soa indi ringannu manga 
ampungnga maranine: Bersyeba, Syeba, Molada, Hazar-Sual, Bala, Ezem, 
Eltolad, Betul, Horma, Ziklag, Bet-Hamarkabot, Hazar-Susa, Bet-Lebaot, 
wuṛṛu Saruhen. 
7Wuṛṛu lai appata soa manansunna indi ringannu manga ampungnga 
maranine; Ain, Rimon, Eter wuṛṛu Asan. 
8Nasutta lai anambon ampungnga apan uapali᷊wutta manga soa udde araune 
ma'oman sara Baalat-Beer (eteudde Rama) su leta'a samba'an timukka. 
Eteudde leta'a apan nionggola su manga ṛuanganna wuassu ṛuanganni 
Simeon apan maola'a pussa'a mangitou. 
9Ana waugu leta'a wuatti Yehuda tumaniten wahewalla, ne samba'a wuassu 
leta'a udde nionggolla su ṛuanganni Simeon. 

Leta'a apan nita'e su ṛuanganni Zebulon 

10Pattatahia atallune eteudde leta'u manga amonanna su lalu᷊mmu ṛuanganni 
Zebulon. Passarannu leta'a apan nionggolla si mangitou naddatingngu Sarid. 
11Wuassu Sarid, akkitu passaranna samba'an waṛṛata matudda watukku 
Marala, wua'udde mapangawakka Dabeset wuṛṛu ana'u salu᷊kka su samba'a 
ra'in Yokneam. 
12Akkitu passaranna su samba'an ra'i manattakka wuassu Sarid matudda 
watukku passarannu Khislot-Tabor, masala᷊ watukku Dobrat, ana see suma'a 
watukku Yafia. 
13Wua poiaroddi akkitu passaranna udde masala᷊ watukku ra'i watukku Gat-
Hefer wuṛṛu Et-Kazin, ana see mabbeṛṛo watukku Nea mattuddan Rimon. 
14Su samba'an sawannakka, pasarannu leta'a udde mabbeṛṛo watukku 
Hanaton wuṛṛu mauddussa su Wawala᷊nnu Yiftah-El. 
15Su lalu᷊mmu wageangngu ṛuangannu Zebulon udde nasutta lai: Katat, 
Nahalal, Simron, Yidala wuṛṛu Betlehem. Wageangngi mangitou udde 
nasutta lai mapulo᷊ dua soa ringannu manga ampungnga maranine. 

16Manga soa wuṛṛu manga ampungnga udde addone su lalu᷊mmu 
wageangngu leta'a apan nionggola su manga amonanna su lalu᷊mmu 
ṛuanganni Zebulon apan maola'a leta'a pussa'a mangitou. 

Leta'a apan nita'e su ṛuanganni Isakhar 

17Patatahia aiappanne eteudde leta'u manga amonanna su lalu᷊mmu 
ṛuanganni Isakhar. 
18Su lalu᷊mmu wageangngi mangitou nasutta lai: Yizreel, Khesulot, Sunem, 
Hafaraim, Sion, Anaharat, 
19-20Rabit, Kisyon, Ebes. 
21Remet, En-Ganim, En-Hada, wuṛṛu Bet-Pazes. 
22Passarannu leta'i mangitou naeṛṛetta lai Tabor, Sahazima, Bet-Semes, ana 
see masue su Salu᷊kku Yordan. Wageangngi mangitou udde nasutta lai 
mapulo᷊ annumma soa ringannu manga ampungnga maranine. 
23Manga soa wuṛṛu manga ampungnga udde addone su lalu᷊mmu 
wageangngu leta'a apan nionggola su manga amonanna su lalu᷊mmu 
ṛuanganni Isakhar apan maola'a leta'a pussa'a mangitou. 

Leta'a apan nita'e su ṛuanganni Asyer 

24Patatahia ali᷊mane eteudde leta'u manga amonanna su lalu᷊mmu ṛuanganni 
Asyer. 
25Wageangngi mangitou nasutta: Helkat, Hali, Beten, Akhsaf, 
26Alamelekh, Amad, wuṛṛu Misal. Passarannu leta'i mangitou su samba'an 
waṛṛata nangeṛṛetta Wowon Karmel wuṛṛu Salu᷊kku Libnat. 
27Wua isudde akkitu passaranni mangitou udde mabbeṛṛo watukku ra'i su 
Bet-Dagon ana see nangeṛetta passarannu Zebulon wuṛṛu wawala᷊nnu Yiftah-
El mattudda watukku sawannakka su Bet-Emek wuṛṛu Nehiel. Ana see akkitu 
passaranna udde lai masala᷊ watukku sawannakku Kabul, 
28Ebron, Rehob, Hamon, wuṛṛu Kana, araune maddatingngu Sidon. 

29Wua'isudde akkitu passaranna mabeṛṛo watukku Rama masala᷊ 
maddatingngu Soa Tirus, eteudde sambau soa apan pia tatandange; 
wua'udde akkitu passaranna mabeṛṛo apia watukku Hosa ana see masue su 
Tahalo᷊angnga Tangngane. Su lalu᷊mmu manga passaranna udde nasutta lai 
Mahalab, Akhzib, 
30Uma, Afek, wuṛṛu Rehob. Ahewallu leta'i mangitou nasutta ruan pulo᷊ dua 
soa ringannu manga ampungnga maranine. 
31Manga soa wuṛṛu manga ampungnga udde addone su lalu᷊mmu 
wageangngu leta'a apan nionggola su manga amonanna su lalu᷊mmu 
ṛuanganni Asyer apan maola'a leta'a pussa'a mangitou. 

Leta'a apan nita'e su ṛuanganni Naftali 

32Patatahia aiannumme eteudde leta'u manga amonanna su lalu᷊mmu 
ṛuanganni Naftali. 
33Passarannu leta'i mangitou manattakka wuassu Helef, ma'oman sara punnu 
alu ek su Zaananim, masala᷊ watukku Adami-Nekeb, ana see watukku 
Yabneel, maddatingngu Lakum, wua'udde masue su Salu᷊kku Yordan. 
34Wua'isudde akkitu passarannu leta'a udde mabeṛṛo watukku waṛṛata su 
Aznot-Tabor, wuṛṛu wua'poiaroddi watukku Hukok. Su samba'an timukku, 
leta'a indi uasasaran leta'u Zebulon, su samba'an waṛṛata ringanni Asyer, 
wuṛṛu su samba'an ra'i ringannu Salu᷊kku Yordan. 
35Manga soa apan pia tatandangnge eteudde: Zidim, Zer, Hamat, Rakat, 
Kineret, 
36Adama, Rama, Hazor, 
37Kedes, Edrei, En-Hazor, 
38Yiron, Migdal-El, Horem, Bet-Anat, wuṛṛu Bet-Semes. Ahewallu leta'i 
mangitou nasutta lai mapulo᷊ sio soa ringannu manga ampungnga maranine. 

39Manga soa ringannu manga ampungnga udde addone su lalu᷊mmu 
wageangngu leta'a apan nionggola su manga amonanna su lalu᷊mmu 
ṛuanganni Naftali apan maola'a leta'a pussa'a mangitou. 

Leta'a apan nita'e su ṛuanganni Dan 

40Patatahia appitune eteudde leta'u manga amonanna su lalu᷊mmu ṛuanganni 
Dan. 
41Leta'i mangitou indi nasutta Zora, Esytaol, Ir-Semes, 
42Saalabin, Ayalon, Yitla, 
43Elon, Timna, Ekron, 
44Elteke, Gibeton, Baalat, 
45Yehud, Beneberak, Gat-Rimon, 
46Me-Yarkon, Rakon, wuṛṛu lai leta'a maranin Yope. 
47Manga taumatan ṛuanganni Dan mawuli᷊anten sambageanganna wuassu 
leta'i mangitou, nariaddi i mangitou inaite watukku Lasem wuṛṛu namangalo 
soa udde. I mangitou nangaṛṛo, namate tumanangnge, wuṛṛu namanua su 
soa udde. Ne i mangitou natana'e isudde wuṛṛu namalu᷊ arannu soan Lasem 
nabbali᷊ Soa Dan, tumuṛṛuttu arannu ala᷊monan mangitou. 
48Manga soa wuṛṛu manga ampungnga udde addone su lalu᷊mmu leta'a apan 
nionggola su manga amonanna su lalu᷊mmu ṛuanganni Dan apan maola'a 
pussa'a mangitou. 

Patatahia panginsueanne 

49Napawe manga ṛuangannu Israel buatte nattahia leta'a su wanua udde, i 
mangitou nangonggola si Yosua ana'i Nun sambageanganna leta'a apan 
maola'a leta'a pussaane. 
50Ere buatte nirolokku MAWU, i mangitou nangonggolu soa apan 
niroronganni tou eteudde: Timnat-Serah su panenteannu Efraim. I Yosua 
napararisikku soa udde apia, ana see namanuate isudde. 

51Etearoddi i Imam Eleazar, i Yosua ana'i Nun wuṛṛu manga tembonannu 
amonanna su lalu᷊mmu manga ṛuangannu Israel nattahia leta'a su wanua 
udde ringannu niundi tadea'u ipadorongnga tatantiro wuassu MAWU. 
Olangnge udde niola'i mangitou su Silo su saruannu ngaran Rasannu MAWU. 
Ne nasuete patattahia leta'a udde. 

Yosua 20 

Manga soa tatal᷊anganna 

1Wua'udde MAWU nandolokki Yosua, 
2nabbisara arendi su taumatan Israel, “I Ya'u buatte nandolokki Musa tadea'u 
i tou mamasingkata si yamiu su ola'u manga soa tatala᷊nganna, eteudde 
manga soa suapan taumata wotongnge tumala᷊ngngu watanganne tadea'u 
maasomba pattillindumanna. Orassa indi pamilete manga soa udde. 
3Taumata apan namate taumata waine ringannu tawe nipatatudda, 
wotongnge tumala᷊ngnga su soa udde tadea'u mali᷊u wuassu taumata apan 
mabbali᷊ssa inolaanne udde. 
4I tou wotongnge tumala᷊ngnga su wallatu sambau wuassu manga soa udde; 
wuṛṛu inai su tampa pamarikisanna su ngaran soa wahewalla udde, ana see 
manala᷊'a su manga piaṛṛangnge isudde apa apan buatte nariaddi. Manga 
piaṛṛangnge udde sarun mamalan tou sumutta su soa udde, wuṛṛu i tou 
onggola᷊nnu tampa atatanaanne. 
5Amungkangngu taumata apan maapulu mabbali᷊ssa inolaanna udde 
nangenggenna si tou ma'oman sara isudde, tumana'u soa udde tawe 
wotongnge manantillu taumata udde si tou. I mangitou ṛinone mallindumma 
ana waugu i tou namate taumata ringannu tawe nipattatudda, wuṛṛu wali᷊ne 
ana waugu uawawulo᷊. 
6I tou wotongnge matana'a su soa udde ma'oman sara i tou buatte 
niparikisanna su saruannu awadaalla, wuṛṛu ma'oman sara taumata uaagassa 

Imam Bahewa su tempo udde mate. Wua'udde, wotongngete taumata udde 
mapule᷊ su ampungnga atatanaanne wuassuapa i tou tinumala᷊ngnga.” 
7Ne su wageangngu waṛṛatu Salu᷊kku Yordan ṛuangannu Israel nanantunnu 
manga soa indi maola'a soa tatala᷊nganna: Kades su panteannu Naftali su 
Galilea, Sikhem su panenteannu Efraim, wuṛṛu Hebron su panenteannu 
Yehuda. 
8Su wageangngu ra'in Salu᷊kku Yordan su penenteannu wadda'u anne samba'a 
ra'in Yerikho, i mangitou nanantunnu manga soa manansunna indi maola'a 
soa tatala᷊nganna: Soa Bezer su wageangngu leta'i Ruben, soa Ramot su 
Gilead su leta'a wageangngi Gad, wuṛṛu soan Golan su Basan, leta'a 
wageangngi Manasye. 
9Eteudde sarangkanambone manga soa tatala᷊nganna apan tinantunnu hunan 
anambon ṛuangannu Israel wuṛṛu lai su taumata raho apan uatana'a su 
pattangnganni mangitou. Suapan taumata apan namate taumata waine 
ringannu tawe nipattatudda, wotongnge maasomba aambangnga su manga 
soa udde wuassu aenggennu taumata apan ma'apulu mabbali᷊ssa si tou; i tou 
tawe wotongnge pateanna amungkangu taambe niparikisanna su saruannu 
awadaalla. 

Yosua 21 

Manga soan taumatan Lewi 

1-2Su sambau allo manga tembonannu amonanna su lalu᷊mmu ṛuanganni 
Lewi inaite watukku Silo su wanua Kanaan, wuṛṛu sinumaruanna si Imam 
Eleazar, Yosua ana'i Nun, wuṛṛu manga tembonannu anambon amonanna su 
manga ṛuangannu Israel. I mangitou nabbisara, “Wuassi Musa, MAWU buatte 
nandolokka tadea'u yami, manga taumatan Lewi, onggola᷊nnu manga soa 
pamanuanni yami wuṛṛu manga wadda'a maranin manga soa apan 
pappaduli᷊ananna winatangngi yami.” 

3Ne taumatan Israel naddaringikka darolokku MAWU. Wuassu leta'a pussa'a 
mangitou sassane, i mangitou nangonggola su taumatan Lewi, manga soa 
apan nipilene wuṛṛu manga leta'u wadda'a. 
4Paarorone nanengkamma manga soa eteudde manga amonanna wuassu 
amonanni Kehat su lalu᷊mmu ṛuanganni Lewi. Manga amonanna papapulunni 
Imam Harun nionggola᷊nnu mapulo᷊ tallu soa wuassu wageangngu ṛuanganni 
Yehuda, i Simeon wuṛṛu i Benyamin. 
5Manga amonanna waine wuassu ṛuanganni Kehat nionggola᷊nnu soa mapulo᷊ 
wuassu leta'a wageangngu ṛuanganni Efraim, ṛuanganni Dan wuṛṛu 
ṛuanganni Manasye su samba'an waṛṛatu Salu᷊kku Yordan. 
6Amonanni Gerson naasomba mapulo᷊ tallu soa wuassu wageangngu leta'u 
ṛuanganni Isakhar, i Asyer, i Naftali wuṛṛu ṛuanganni Manasye su samba'an 
da'in Salu᷊kku Yordan. 
7Manga amonanna wuassu ṛuanganni Merari naasomba mapulo᷊ dua soa 
wuassu wageangngu leta'u ṛuanganni Ruben, i Gad wuṛṛu i Zebulon. 
8Etearoddi taumatan Israel nattahia manga soa udde ringannu manga leta'u 
wadda'a ringannu niundi su taumatan Lewi, ere buatte nirolokku MAWU si 
Musa. 

Manga soan amonanni Kehat 

9-19Wuassu amonanni Kehat su lalu᷊mmu ṛuanganni Lewi, ete manga imam 
papapulunni Harun apan paarorone nanengkamma manga soane; i mangitou 
niwalungannu mapulo᷊ tallu soa ringannu manga leta'u wadda'a. Wuassu 
ṛuangannu Yehuda wuṛṛu i Simeon, i mangitou nanengkamma sio soa 
eteudde; Libna, Yatir, Estemoa, Holon, Debir, Ain, Yuta, Bet-Semes wuṛṛu 
Arba, apan aranne nisaggo tumuṛṛuttu arannu iamangngi Enak. Soa udde 
apan orassa indi arane Hebron, eteudde sambau soa tatala᷊nganna su 
panenteannu Yehuda. Manga wawaila᷊nna wuṛṛu manga ampungngu soa indi 
buatte niwalungnga si Kaleb ana'i Yefune maola'a leta'a pussaane. Wuassu 

ṛuangannu Benyamin i mangitou nanengkamma appata soa, eteudde: 
Gibeon, Geba, Anatot wuṛṛu Almon. 
20-26Manga alahanna waine wuassu amonanni Kehat nionggola᷊nnu mapulo᷊ 
soa ringannu manga leta'u wadda'a. Wuassu ṛuanganni Efraim i mangitou 
nanengkamma appata soa, eteudde: Bet-Horon, Kibzaim, Gezer wuṛṛu 
Sikhem, sambau soa tatala᷊nganna su panenteannu Efraim. Wuassu ṛuanganni 
Dan i mangitou nanengkamma appata soa, eteudde: Elteke, Gibeton, Ayalon 
wuṛṛu Gat-Rimon. Wuassu ṛuanganni Manasye su samba'an baṛṛata i 
mangitou nanengkamma darua soa eteudde; Taanakh wuṛṛu Gat-Rimon. 

Manga soan amonanni Gerson wuṛṛu i Merari 

27-33Sambau amonanna waine su lalu᷊mmu ṛuanganni Lewi eteudde 
amonanni Gerson. Manga alahanna su lalu᷊mmu amonanni Gerson 
nionggola᷊nnu mapulo᷊ tallu soa ringannu manga leta'u wadda'a. Wuassu 
ṛuanganni Manasye samba'an ra'i i mangitou nanengkamma darua soa 
eteudde; Beestera wuṛṛu Golan, sambau soa tatala᷊nganna su leta'u Basan. 
Wuassu ṛuanganni Isakhar i mangitou nanengkamma appata soa eteudde: 
Kisyon, Dobrat, Yarmut wuṛṛu En-Ganim. Wuassu ṛuanganni Asyer i 
mangitou nanengkamma appata soa, eteudde: Misal, Abdon, Helkat wuṛṛu 
Rehob. Wuassu ṛuanganni Naftali i mangitou nanengkamma tatallu soa, 
eteudde; Hamat-Dor, Kartan wuṛṛu Kedes, sambau soa tatala᷊nganna su 
Galilea. 
34-40Ṛuanganna lambene su lalu᷊mmu ṛuanganni Lewi, eteudde amonanni 
Merari nionggola᷊nnu mapulo᷊ dua soa ringannu manga leta'u wadda'a. 
Wuassu ṛuanganni Zebulon i mangitou nanengkamma appata soa, eteudde; 
Yokneam, Karta, Dimna, wuṛṛu Nahalal. Wuassu ṛuanganni Ruben i 
mangitou nanengkamma appata soa, eteudde; Bezer, Yahas, Kedemot wuṛṛu 
Mefaat. Wuassu ṛuanganni Gad i mangitou nanengkamma appata soa 
eteudde: Mahanaim, Hesybon, Yaezer wuṛṛu Ramot sambau soa 
tatala᷊nganna su Gilead. 

41-42Nariaddi wuassu manga leta'a apan tatahuanannu walahannu Israel 
anambone appatu pulo᷊ ualu᷊ soa ringannu manga leta'u wadda'a maranine 
apan nionggola su manga taumatan Lewi. 

Kanaan nabbal᷊i pussa'an ṛuangannu Israel 

43Etearoddi MAWU nangonggolu ahewallu leta'a su ṛuangannu Israel apan 
buatte pina'ire-Ne ringannu sasalu su iupungngu ala᷊monan mangitou. 
Napawe naapanganute wanua udde, ṛuangannu Israel namanuate poiaroddi. 
44Ne ere buatte pina'ire MAWU su iupungngu ala᷊monan mangitou, wanua 
udde matammudda ana waugu lalu᷊'arannu MAWU. Manga seetti mangitou 
tawe saran sangkatou maaroappa si mangitou, ana 
waugu MAWU nangonggolu auntunganna su taumatan Israel su ala᷊wo'u seetti 
mangitou. 
45MAWU nanipussa ala᷊wo'u pa'aire-Ne su walahannu Israel; tawe saran 
sambau apan tawe nitipussu MAWU. 

Yosua 22 

Manga ṛuanganna su wageangngu ra'i niapawelengnga apia su leta'i mangitou 

1Wua'udde i Yosua namago manga taumata wuassu ṛuanganni Ruben, i Gad 
wuṛṛu sambageanganna ṛuanganni Manasye su samba'a ra'in Salu᷊kku 
Yordan, 
2ana see nabbisara si mangitou, “I yamiu buatte tinumuṛṛutta ala᷊wo'u 
darolokki Musa allangu MAWU udde si yamiu. Wuṛṛu i yamiu lai buatte 
tinumuṛṛutta parenta'u. 
3Ala᷊nnunete indi tawe saran paassa i yamiu namalan manga tuṛṛangngu, 
taumatan Israel waine, uapapangalo sassane. I yamiu buatte tinumuṛṛutta 
manga parenta MAWU Ruatanu ṛingannu atonna-tonna. 
4Ne ere buatte nipa'ire-Ne, MAWU Ruatanu buatte nangonggolu 
atatammudda su manga tuṛṛa-tuṛṛangngu, taumatan Israel waine. Nariaddi, 

orassa indi pabelengke watukku wageangngu letangngu sassane su samba'an 
ra'in Salu᷊kku Yordan udde apan nionggoli Musa si yamiu paarorone. 
5Wuṛṛu paariagai tadea'u i yamiu sidutu tuttuṛṛutta tita apan nirolokki Musa 
si yamiu, eteudde: Pandangngute MAWU Ruatanu, tantalongke apulu-Ne, 
tantuṛṛutte manga parenta-Ne, pa'ala'e apulu-Ne, ringannu ahewallu 
naungngu wuṛṛu ahewallu.” 
6-9Wua'udde i Yosua nangimpalu᷊kka wuṛṛu nandolokki mangitou 
mabelengnga watukku leta'a wageangngi mangitou ringannu nangonggolu 
tanata indi, “I yamiu orassa indi naalate wuṛṛu i yamiu mabelengnga 
ringannu uaapiddu manambo winatangnga, sala᷊'a, wula᷊wanna, witu'a, atta'a 
wuṛṛu laubba. Tahiate lai manga hessin inasaharannu su manga taumata 
waine ṛuanganna sambau.” Ne ṛuanganni Ruben, i Gad wuṛṛu ṛuanganna 
Manasye su samba'an ra'in Yordan udde nanantangngu taumatan Israel 
waine, wua'udde inaite watukku Silo su Kanaan mattudda leta'i mangitou 
sassane su wageangngu Gilead. I mangitou namanua su leta'a udde wuassu 
parenta MAWU si Musa. (Sambageanganna ṛuanganni Manasye buatte 
nanengkamma wuassi Musa, leta'a su samba'an ra'in Salu᷊kku Yordan, wuṛṛu 
sambageanganna ṛuanganni Manasye waine, nanengkamma wuassi Yosua 
leta'a su samba'an baṛṛatu Salu᷊kku Yordan su sampunna ringannu manga 
ṛuanganna waine.) 

Mezbah maranin Sal᷊ukku Yordan 

10Su tempo ṛuanganni Ruben, i Gad, wuṛṛu ṛuanganni Manasye su samba'an 
ra'in Salu᷊kku Yordan udde na'omate su Gelilot – ta'e su samba'an baṛṛatu 
Salu᷊kku Yordan – i mangitou napararisikku sambau mezbah apan bahewalla 
wuṛṛu maṛṛansanga maranin salu᷊kka. 
11-12Manga taumatan Israel waine naaringikka walahanna sandingananni 
mangitou nabbisara, “Manga taumata ṛuanganni Ruben, i Gad wuṛṛu 
ṛuanganni Manasye su samba'an ra'in Yordan suete napararisikku sambau 
mezbah su Gelilot maranin Salu᷊kku Yordan su wageangngu leta'i ite!” Ne i 

mangitou sarangkanambone naammulla su Silo inai mamangalo manga 
ṛuangannu Israel su wageangngu ra'in Salu᷊kku Yordan udde. 
13Ana see i Pinehas, ana'i Imam Eleazar, nirolokku ṛuangannu Israel inai 
ringannu ṛuanganni Ruben, i Gad wuṛṛu ṛuanganni Manasye su wageangngu 
Gilead su samba'a ra'in Salu᷊kku Yordan. 
14Suadio'a ringanni Pinehas inai lai siri mapulo᷊ piaṛṛa'u walahannu Israel, – 
sangkatou wuassu sambau ṛuanganna su samba'an waṛṛatu Salu᷊kku Yordan, 
sangkatou-sangkatou uddewe tembonannu alahanna su lalu᷊mmu amonanni 
mangitou. 
15Ne i mangitou na'omate su tampan ṛuanganni Ruben, i Gad wuṛṛu 
ṛuanganni Manasye su wageangngu Gilead. 
16Ana see ringannu arannu anambon ala᷊ṛṛana'u MAWU, i mangitou nabbisara 
su manga taumata wuassu ṛuanganni Ruben, i Gad wuṛṛu ṛuanganni 
Manasye udde, “Anio i yamiu na'ola'a inolaanna apan lale᷊o indi su 
saruannu MAWU Ruatan Israel? Ringannu napararisikku mezbanu sassane, i 
yamiu nilumawangnga MAWU! I yamiu tate tumuṛṛutta manga parenta-Ne! 
17I yamiu tawe maanaungnga rosan kite su Peor? Su tempo udde i ite 
niṛṛuumannu MAWU ringannu sambau ala᷊ṛṛusa'itta, salaiwe i ite indi 
walahan-Ne sassane! Naddatingngu orasa indi i ite ta'e uapasanna rosane. 
Apa udde taambe lai maawalu᷊ si yamiu? 
18Wuṛṛu orassa indi apa i yamiu maapulu tumali᷊udda MAWU lai? 
Amungkangngu allo indi yamiu lumawangnga MAWU, tiṛṛabbi i Tou sarun 
masa'u anambon walahannu Israel. 
19Amungkangngu wageangngu letangngu udde lale᷊o wuṛṛu tawe su tampane 
olaanna tampan patataṛṛamawuanna su MAWU, pangingkate inawarendi su 
wageangngu leta'u MAWU, isindi pia Dasannu MAWU. Padorongke samba'a 
wuassu wageangngi yami, arawe ariete lumawangnga MAWU ara'e 
lumawangnga si yami manamban sambau mezbah waine, ewe'e piate 
mezbah MAWU Ruatan kite. 

20Naungete, i Akhan ana'i Zerah madiri tumuṛṛutta parenta MAWU su ola'u 
manga saranapa apan ṛinone tutunganna, wuṛṛu apa sombangnge? Anambon 
ṛuangannu Israel niṛṛuumanna! Sumbali᷊ na'ola'a rosa tumba'u i Akhan, arawe 
wali᷊ne tumba'u i tou sassane nate!” 
21Ana see manga taumatan ṛuanganni Ruben, i Gad wuṛṛu i Manasye su 
samba'a ra'i udde sinumimbakka, 
22“Apan Lembon Taṛṛino eteudde MAWU! Apan Lembon Taṛṛino 
eteudde MAWU! I tou masingkatta anio yami na'ola'a inolaanna indi, wuṛṛu 
yami maapulu tadea'u i yamiu lai maasingkatta! Unnu wisara na'ola'a 
inolanna indi ringannu pandumma lumawangnga MAWU ara'e ana waugu 
yami tate lai mangimanna si Tou, wala'e yami mate orassa indi! 
23MAWU sassane apan maṛṛuumanni yami, amungkangngu yami pia 
pandumma lumawangnga MAWU wuṛṛu ma'ola'a mezbah kami sassane 
pangadoannu sasamba itattambunna ara'e sasamba ganduma ara'e sasamba 
pagahahawe. 
24Wali᷊newe udde pandumanni yami, Tuṛṛ-tuṛṛangnga! Yami mapararisikku 
mezbah udde, ana waugu yami sussinggawangnga su allon sali᷊mmurine 
papapulunni yamiu mabbisara papapulunni yami, ‘I yamiu tawe pa'a'aukka 
ringannu MAWU, MAWU Ruatan Israel! 
25Panutukke, I Tou nangaddon Salu᷊kku Yordan indi su pattangnganni ite 
udde ana waugu mapaṛṛaṛṛaeng kami wuṛṛu i yamiu manga taumatan Ruben 
wuṛṛu Gad. Atonna i yamiu tawe pa'a'aukka ringannu MAWU.’ Ne apa sarun 
mariaddi su allo murine? Su lalu᷊mmete papapulunni yamiu sarun maaola'a 
papapulunni yami mangillolo᷊n patataṛṛamawu su MAWU. 
26Nariaddi, yami napararisikku mezbah, wali᷊ne ipa'ola'a sasamba 
itattambunna ara'e maola'a sasambang kami, 
27arawe udde maola'a tatiala si ite ruan ba'a, wuṛṛu su papapulunni ite su 
allo addantane, manungku atonna yami indi mattaṛṛamawu MAWU su 
Rasannu Daranta-Ne ringannu uaapiddu sasamba itattambunna, manga 

sasamba wuṛṛu sasamba pagahahawe. Ringannu aroddi papapulunni yamiu 
tawe mabbisara manungku papapulunni yami tawe pa'a'aukku 
ringannu MAWU. 
28Nariaddi, pandumanni yami eteudde: unnu wisara papapulunni yamiu 
mabbisara aroddi, ne papapulunni yami wotongnge mabbisara, ‘Pa'ellega 
mezbah udde! Iupungngu ala᷊monan kami napararisikku sambau mezbah 
apan uasulu᷊ngngu mezbah MAWU, wali᷊ne ipaatta su sasamba itattambunna 
ara'e aonggola, arawe udde maola'a sambau tatiala si ite ruan ba'a.’ 
29Pangimante, yami madiri lumawanna MAWU ara'e mangillolo᷊ 
mattaṛṛamawu si Tou ringannu manamba mezbah waine ara'e sasamba 
itattambunna ara'e sasamba gandumma, ara'e tumba'u aonggola, arawe 
mezbah MAWU Ruatan kite piate su saruannu Rasannu Darantan MAWU.” 
30Sarangkanambone apan nitala᷊'a manga taumata wuassu ṛuanganni Ruben, 
i Gad wuṛṛu ṛuanganni Manasye su samba'an da'i udde niaringiṛṛanni Imam 
Pinehas wuṛṛu sire mapulo᷊ piaṛṛa'u tumana'u Israel wuassu wageangngu 
waṛṛatu Salu᷊kku Yordan. Ne i mangitou nalu᷊assu tatala᷊'a udde. 
31Ana see unni Pinehas, ana'i Imam Eleazar, su manga taumata ṛuanganni 
Ruben, i Gad wuṛṛu Manasye su samba'an Da'i, “Orassa indi yami 
masingkatta manungku MAWU uarundinganna si ite, ana waugu i yamiu 
tawe lumawanna si Tou. I yamiu suete nanala᷊matta ṛuangannu Israel wuassu 
ṛuumannu MAWU.” 
32Wua'udde napule᷊te i Pinehas wuṛṛu manga piaṛṛa'u Israel udde. I mangitou 
nanantangngu manga taumatan Ruben wuṛṛu Gad su Gilead, ana see 
nabelengke su Kanaan, wua'udde nabbati'u hatto udde su ṛuangannu Israel. 
33Ne taumatan Israel nilumuassu olangnge udde, na'oman sara i mangitou 
naddalote MAWU Ruata. I mangitou tate lai maggahatton pandumanni 
mangitou inai mamangalo taumatan Ruben wuṛṛu Gad, wuṛṛu maṛṛimunsa'a 
wanuane. 

34Panginsueanne ṛuanganni Ruben wuṛṛu i Gad udde nabbisara, “Meddan 
sasamba indi maola'a tatialan kite sarangkanambone 
manungku MAWU eteudde MAWU Ruata.” Ne i mangitou nanagon mezbah 
udde “Tatiala”. 

Yosua 23 

Sasinaukku patatal᷊ein Yosua 

1Allannune napawe MAWU nangonggolu atatammudda su ṛuangannu Israel; 
i mangitou tate lai mata'uttu wawansagu seetta. Su tempo udde i Yosua 
timmadete atonna. 
2Ne i tou namago ṛuangannu Israel sarangkanambone, wuṛṛu lai manga 
piaṛṛange, manga mallaṛuungnga, wuṛṛu manga tembonannu tantara, ana 
see nabbisara, “Orassa indi ya'u timmadete. 
3I yamiu nasilote ala᷊wo'a apan niola'u MAWU Ruatanu su saruannu anambon 
walahanna isindi ana waugu i yamiu. Apan nangesakki yamiu, eteudde 
tumba'u MAWU Ruatanu sassane. 
4Leta'u manga walahanna apan ta'e natantangnga, aroddi lai leta'u anambon 
balahanna apan buatte ta'u niwaddo, eteudde leta'a apan uawannada wuassu 
samba'an da'in Salu᷊kku Yordan masala᷊ watukku waṛṛata maddatingngu 
Tahalo᷊angnga Tangngane, sarangkanambone udde sueten ta'u tinahia si 
yamiu maola'a pussaanu. 
5MAWU Ruatanu sarun ma'ola'a manga walahanna udde pasisoṛṛota, wuṛṛu 
tumala᷊ngnga i yamiu napawe i yamiu inai mamangalo si mangitou i yamiu 
sarun manahuanna wanua mangitou, ere buatte pina'iren MAWU Ruatanu si 
yamiu. 
6Ana waugu udde, paatehamma tadea'u i yamiu sidutu tuttuṛṛuta wuṛṛu 
mapaamattu ala᷊wo'a apan uawoṛṛeta su lalu᷊mmu Wuken Tita Musa. 
Imbaṛṛangnga lumawanna saran sambau wuassu manga tita udde. 

7Ringannu aroddi yamiu tawe mallalo᷊'an manga walahanna apan ta'e 
uatana'a su sampunna ringanni yamiu. I yamiu tawe maasagon arannu 
manga monganni mangitou ara'e massalu sulalu᷊mmu aranna udde. Wuṛṛu lai 
yamiu tawe mattaṛṛamawu ara'e massubba su manga monganna udde. 
8Arawe i yamiu ṛinone sidutu matuṛutta MAWU, ere lai buatte niola'i yamiu 
naddatingngu orassa indi. 
9Manga walahanna apan bahewalla wuṛṛu matohassa buatte 
nilimbuaṛannu MAWU ana waugu i yamiu, tawe saran sangkatou wuassi 
mangitou apan botongnge maaroappa si yamiu. 
10Sangkatou taumata su wallati yamiu wotongnge maalu᷊ṛugu taumata su 
ṛiwune, ana waugu ete MAWU Ruatanu apan mamangalo hunan kamiu, ere 
buatte nipa'ire-Ne. 
11Ana waugu udde paanaunge mandangngu MAWU Ruatanu. 
12Amungkangu i yamiu tawe matuṛṛuta wuṛṛu i yamiu maammulu manga 
walahanna apan ta'e uatana'a ringanni yamiu, wuṛṛu i yamiu ma'awingngi 
mangitou, 
13paanaunge, MAWU Ruatanu sarun tate mallimbuakka manga walahanna 
udde lai ana waugu i yamiu. Arawe mawali᷊'a, i mangitou sarun maasilaka 
atonna si yamiu, ana waugu i mangitou sarun maola'a ere wala᷊ti'a ara'e sedda 
si yamiu. I mangitou lai sarun mapaasusan kamiu; ana waugu i mangitou 
sarun maola'a ere sambokka su liuddi yamiu ara'e ere duṛṛi su lalu᷊mmu 
matanu i yamiu sidutu uatataṛaṛangnga ma'oman sara tawe saran sangkatou 
su wallati yamiu apan matantangnga su wanua mapia indi apan 
nionggolu MAWU Ruatanu si yamiu. 
14Orassa indi nia'omante tempone i ya'u sarun mate. I yamiu 
sarangkanambone, sangkatou-sangkatou masingkatta atonna 
manungku MAWU Ruatanu sueten ngonggolu ala᷊wo'u apapia apan buatte 
nipa'ire-Ne. Ala᷊wo'u pa'aire-Ne buatte nitipussa, tawe saran sambau apan 
tawe niatipussa. 

15Arawe su ereapa i Tou nanipussa ala᷊wo'u pa'aire-Ne si yamiu, aroddi lai i 
Tou sarun mapaamattu ṛuuman-Ne si yamiu. 
16Napawe i yamiu lumawanna pa'aire apan buatte nirolokku MAWU Ruatanu 
tadea'u sidutu tattuṛutanna, wuṛṛu i yamiu inai mattaṛṛamawu su 
manga MAWU waine see lai massubba manga MAWU udde, ne MAWU sarun 
masa'u, wuṛṛu maṛṛuumanni yamiu. Su lalu᷊mmu tempo apan mali᷊hakka i 
yamiu sarangkanambone sarun mawuli᷊ wuassu wanua apan mapia indi, apan 
nionggolu MAWU si yamiu.” 

Yosua 24 

I Yosua nabbisara ṛuangannu Israel su Sikhem 

1I Yosua nangammulu anambon ṛuangannu walahannu Israel su Sikhem, ana 
see nandolokku manga tembonanne, piaṛṛangnge, mallaṛuṛungnga wuṛṛu 
manga tembonannu tantara rumanta sumaruanna. Ne nirumantate i 
mangitou sinamaruanna MAWU Ruata. 
2Wua'udde i Yosua nabbisara si mangitou sarangkanambone, “Paddaringikka 
apa apan iapaasingkattu MAWU, Ruatan Israel si yamiu, ‘Su runia dorone, 
iupungngu ala᷊monanu uatana'a su samba'an Salu᷊kku Efrat, wuṛṛu massubba 
manga monganna. Sangkatou wuassi mangitou eteudde i Terah, iamangngi 
Abraham wuṛṛu i Nahor. 
3Ana see i Ya'u mangala᷊ppa si Abraham, iamangngu ala᷊monanu udde, 
wuassu wanua su samba'an Efrat udde, wuṛṛu nandolokki tou namali᷊ntaddu 
ahewallu wanua Kanaan. I Ya'u nangonggolu manambo papapulunna si tou. 
Paarorone i Ishak Ta'u nionggola si tou, 
4ana see i Ishak Ta'u nionggola᷊nnu ruan katou ana'a, eteudde i Yakub wuṛṛu 
i Esau. I Ya'u nangonggola si Esau leta'u panenteannu Edom maola'a leta'a 
pussaane, arawe i Yakub iamangngu ala᷊monanu udde, nangingkatta su 
Mesir, suadio'a ringannu ala᷊ṛanangnge. 

5Wua'udde i Ya'u nandolokki Musa wuṛṛu i Harun, wuṛṛu nandantan sa'itta 
apan bahewalla su Mesir, ana see i Ya'u napasabangngi yamiu wua poiaroddi. 
6I Ya'u nangapiddu iupungngu ala᷊monanu udde sinumabbangnga wuassu 
Mesir, ana see taumatan Mesir nangenggenna si mangitou ringannu keretan 
pangalo wuṛṛu tantara uasa'e awalo᷊. Wuṛṛu su tempo iupungngu ala᷊monanu 
udde na'omate su Tahalo᷊angnga Gelagah, 
7i mangitou sinumala᷊nde si Ya'u naiontolla. Ne tampa su wallati mangitou 
wuṛṛu manga taumatan Mesir udde Ta'u niola'a nabbali᷊ marandumma, wuṛṛu 
taumatan Mesir Ta'u nioopannu ua'en tahalo᷊angnga na'oman sara i mangitou 
sarangkanambone nala᷊mmissa. I yamiu naasingkatte ala᷊wo'u inolaang-Ku su 
Mesir. Mala᷊nnu atonna i yamiu uatana'a su wadda'u anne. 
8Ana see i Ya'u nangapiddi yamiu watukku wanuan taumatan Amori apan 
uatana'a su samba'a da'in Salu᷊kku Yordan. I mangitou namangalo si yamiu, 
arawe i Ya'u napaauntungi yamiu. I yamiu naapangaṛo wanuan mangitou, 
wuṛṛu i Ya'u namate si mangitou. 
9Ana see ratun Moab, eteudde i Balak ana'i Zipor, nandoappa si yamiu. I Tou 
nandolokku taumata inai ringanni i Bileam ana'i Beor wuṛṛu madorongnga 
tadea'u i Bileam mamontoga si yamiu. 
10Arawe i ya'u tawe tinumuṛṛuta apulun Bileam, ne i tou nangala᷊matta si 
yamiu. Etearoddi i Ya'u nanala᷊matta si yamiu wuassi Balak. 
11Wua'udde i yamiu tinumumbete Salu᷊kku Yordan, wuṛṛu na'omate su 
Yerikho. Manga taumatan Yerikho namangalo si yamiu, aroddi lai taumatan 
Amori, taumatan Feris, Kanaan, Het, Girgasi, Hewi wuṛṛu taumatan Yebus. 
Arawe i Ya'u napaauntungi yamiu wuassi mangitou sarangkanambone. 
12Su tempo i yamiu inaite mamangalo si mangitou i Ya'u napaatingnganga 
wuṛṛu napaata'utti mangitou, na'oman sara ruan katou ratun Amori udde 
tinumala᷊ngngi yamiu. Wali᷊ne hale᷊lenu wuṛṛu wali᷊ne anaannu apan 
naauntungnga si yamiu. 

13Leta'a apan Ta'u nionggola si yamiu, nisengkammi yamiu ringannu tawe 
sahadde. Wuṛṛu manga soa apan Ta'u nionggola si yamiu, wali᷊ne i yamiu 
napararisikka. Arawe orassa indi, ete i yamiu apan uatana'a poiaroddi, wuṛṛu 
ete i yamiu lai mallalu᷊manna'u wuan anggore wuṛṛu wuan Zaitun, sumbali᷊ 
wali᷊ne i yamiu nassuanna.’ ” 
14“Nariaddi, orassa indi,” unni Yosua nanassukku wisarane, 
“pangaddate MAWU. Pattaṛṛamawute si Tou ringannu naungnga malu᷊assa 
wuṛṛu matammuda. Paaraua'a manga passasubba MAWU waine apan 
sassubannu iunpungngu ala᷊monanu tiwatta su Mesopotamia wuṛṛu su Mesir. 
Pattaṛṛamawute tumba'u su MAWU sassane. 
15Unnu wisara i yamiu mattaṛṛamawu su MAWU, paaṛṛawesse allo indi lai, 
ete sisai yamiu maapulu mattaṛṛamawu; su manga MAWU waine apan 
sassubbannu iupungngu ala᷊monanu su Mesopotamia dorone, ara'e su manga 
mawun taumatan Amori apan wanuane atatanaanni yamiu orassa indi. 
Arawe yami – i ya'u wuṛṛu amonangku sarun tumba'u mattaṛṛamawu 
su MAWU sassane.” 
16Ne ṛuangannu Israel udde sinumimbakka, “Yami tawe saran paassa 
nanantangngu MAWU, ana waugu massubba MAWU waine! 
17Ete MAWU Ruatan kite apan napaasabangngu manga ala᷊monan kite wuṛṛu 
i ite sassane wuassu pattataṛṛuallanga su Mesir. I ya'u naasilote manga 
ala᷊ṛindu'a apan niola'u MAWU. MAWU sidutu ualu᷊'adda si ite su alo᷊'engngu 
amatani ite, sussabbi wanua manga taumata waine. 
18Wuṛṛu su tempo i ite sinumutta su wanua indi, MAWU nallimbuakka 
anambon taumatan Amori apan uatana'a isindi. Nariadi, yami ma'apulu 
mattaṛṛamawu MAWU, ana waugu ete i Tou MAWU Ruatan kite.” 
19-20Ana see i Yosua nabbisara, “Arawe i yamiu asinungka tawe 
maataṛangnga massubba MAWU, ana waugu ete i Tou MAWU Ruata apan 
na'ukkassa, Apan Tinggassa. I Tou madiri pia do'appa. Amungkangngu i 
yamiu manantangngi Tou wuṛṛu mattaṛṛamawu manga MAWU waine, i Tou 

tawe mangampungnga rosanu. Arawe mawale᷊longnga i Tou sarun 
lumawanna wuṛṛu maṛṛuumanni yamiu, salaiwe paarorone i Tou marangngu 
si yamiu.” 
21Ne manga taumatan Israel udde sinumimbakka, “Tawe! Yami tawe 
mattaṛṛamawu manga MAWU waine. Yami tumba'u 
mattaṛṛamawu MAWU sassane!” 
22Ana see i Yosua nabbisara, “Ne ete i yamiu sassane maola'a tialane 
manungku i yamiu buatte nakkawessa manungku tumba'u mattaṛṛamawu 
su MAWU sassane.” “Atonna,” sasimbakki mangitou, “yammite sassane 
maola'a tialane.” 
23“Amungkangngu aroddi, paaraua'a manga mawun walahanna waine apan 
sasahipunanni yamiu udde,” unni Yosua, “wuṛṛu pa'diandite manungku i 
yamiu sidutu tuttuṛutta MAWU, MAWU Ruatan Israel.” 
24Ana see manga taumata nabbisara si Yosua, “Yami sidutu tumba'u 
mattaṛṛamawu MAWU, MAWU Ruatan kite. Yami sarun tumuṛutta manga 
parenta-Ne.” 
25Ne su allo udde su Sikhem i Yosua na'ola'a paddariandi ringannu taumatan 
Israel; wuṛṛu isudde i tou nangonggolu manga tita si mangitou wuṛṛu manga 
atoranna apan ṛinone olaanni mangitou. 
26Anambon tita wuṛṛu manga atoranna udde niwoṛṛetti tou su lalu᷊mmu 
Wuken Tita MAWU. Wua'udde i tou nanganu sambau watu wahewalla su 
tampa apan apianne su MAWU. 
27Wua'udde i Yosua nabbisarate anambon taumata udde, “Watu indi maola'a 
tialan kite. Anambon bisara apan niwisaran MAWU si ite, buatte niwisara su 
saruannu watu indi. Nariadi ete watu indi apan maola'a tiala su saruanni 
yamiu, mapaanaungngi yamiu tadea'u tawe lumawanna Ruatanu.” 

28Panginsueanne i Yosua nandolokku manga taumata udde niapaapule᷊; 
wua'udde i mangitou sarangkanambone nabelengke su leta'i mangitou 
sambau-sambau. 

I Yosua wuṛṛu i Eleazar nate 

29Wua'udde i Yosua ana'i Nun allangu MAWU udde, nate su uukka maṛasutta 
mapulo᷊ su tonnane. 
30I tou nilabingnga su leta'a pussaane sassane su Timnat-Serah su 
panenteanni Efraim su samba'an sawannaku Wowon Gaas. 
31Su alo᷊'engngu allo i Yosua mabbiakka, ṛuangannu Israel 
mattaṛṛamawu MAWU. Wuṛṛu napawe i tou natete lai i mangitou sidutu 
mattaṛṛamawu MAWU tantala᷊nna suwallati mangitou ta'e pia manga piaṛṛa'a 
apan buatte naasilo sassane ala᷊wo'u inolaannu MAWU su ṛuangannu Israel. 
32Winalu᷊nanni Yusuf apan niapiddu ṛuangannu Israel wuassu Mesir, 
nilabingnga su Sikhem su leta'a apan buatte niwallianni Yakub, aregane 
maṛṛasutta roitta sala᷊'a wuassu ala᷊ṛana'i Hemor, iamangngi Sikhem. Leta'a 
udde tinantilla su papapulunni Yusuf. 
33Wua'udde i Eleazar ana'i Harun nate lai, wuṛṛu nilabingnga su Gibea, 
eteudde sambau soa apan addone su panenteanni Efraim. Soa udde buatte 
nionggola si Pinehas, ana'i Eleazar. 

Mal᷊aṛṛuungnga 

Mal᷊aṛṛuungnga 1 

Ṛuanganni Yehuda wuṛṛu ṛuanganni Simeon nanametta si Adoni-Bezek 

1Napawe i Yosua natete, walahannu Israel naiwalo᷊ MAWU, “MAWU, 
ṛuanganna suapane wuassi i yami apan ṛinone paarorone inai mamangalo 
taumatan Kanaan?” 
2MAWU sinumimbakka, “Walahanni Yehuda. I mangitou buatte 
nionggola᷊nnu taṛino iapaaṛo wanua udde.” 
3Ana see walahanni Yehuda nabbisara walahanni Simeon, “Sumbali᷊ i yami 
namangalo taumatan Kanaan wuṛṛu nangaṛo leta'a apan nionggolu MAWU si 
yami. Yami lai sarun massumbala si yamiu mangaṛo leta'a apan 
nionggolu MAWU si yamiu.” Ne ruanganni Simeon 
4wuṛṛu ruanganni Yehuda inaite namangalo suadio'a. 
Ne MAWU nangonggolu auntunganna si mangitou su taumatan Kanaan wuṛṛu 
taumatan Feris. Mapulo᷊ ṛiwu su atoune tantaran seetta nate su Bezek. 
5I mangitou naasangkalla si Adoni-Bezek, ratu su wanua udde, ne i mangitou 
namangalote si tou. 
6I tou tinumala᷊ngnga, arawe i mangitou nangenggenna wuṛṛu nanametta si 
tou ana see inangngu lima wuṛṛu leddane nipototta. 
7Unni Adoni-Bezek, “Dorone pitum pulo᷊ su atoune ratun seetta ta'u nipototta 
inangngu lima wuṛṛu leddane, ana see i mangitou ta'u niwala niumanna 
manga anna lambene apan tinumaṛoto wuassu medda'u. Orassa indi Ruata 
na'ola'a si ya'u ere lai ya'u na'ola'a si mangitou.” Wua'udde i Adoni-Bezek 
niapidda watukku Yerusalem, ne i tou natete poiaroddi. 

Ṛuanganni Yehuda napawaddon Yerusalem wuṛṛu Hebron 

8Taumatan Yehuda namangalo Yerusalem, ana see nangaṛo wuṛṛu nanoṛobba 
soa udde see lai namate tumanangnge. 

9Wua'udde i mangitou inaite lai namangalo taumatan Kanaan apan uatana'a 
su panenteanna, wuṛṛu su manga sendekku wuidda; wuṛṛu lai i mangitou 
apan uatana'a su leta'a mamara samba'an timukka, 
10wuṛṛu su soa Hebron, eteudde soa apan paarorone isassago Kiryat-Arba. 
Isudde taumatan Yehuda namaddon amonanni Sesai, Ahiman wuṛṛu Talmai. 

I Otniel namaddon soa Debir 
(Yos. 15:13-19) 

11Wuassu Hebron, taumatan Yehuda inaite namangalo soan Debir, apan su 
tempo udde aranne Kiryat-Sefer. 
12Sangkatou suwallatu ruanganni Yehuda udde, aranne i Kaleb, nabbisara, 
“Isai apan botongnge maapangaṛo Kiryat-Sefer, i tou wotongnge 
maawingngu ana'u maṛuala i Akhsa.” 
13I Otniel ana'u tuarin Kaleb aranne i Kenas, inaite nangaṛo soa udde. Ne i 
Kaleb nangonggolen Akhsa, anangnge maola'a awingngi Otniel. 
14Su allo itarua na'awingnga, i Otniel namata'i Akhsa tadea'u madorongnga 
santampa leta'a su iamange. Ne i Akhsa sinumossoke wuassu keledai, ana see 
i Kaleb naiwalo᷊ si tou apa ipa'apulune. 
15I Akhsa sinumimbakka, “I ya'u mapulu manga pira ali᷊matan kua'e, ana 
waugu leta'a apan nionggoli papa si ya'u udde leta'a annalanne.” Ne i Kaleb 
nangonggola si tou ali᷊matan ua'e su ulu᷊ne wuṛṛu ali᷊matan ua'e su wunnene. 

Manga auntungannu ruanganni Yehuda wuṛṛu ruanganni Benyamin 

16Papapulunnu iamangngu la'iananni Musa, eteudde manga taumatan Keni, 
tinumantalonga taumatan Yehuda sinumabbanga wuassu Yerikho, soam 
kurma, wuṛṛu inaite watukku wageangngu leta'a apan maṛṛasa alu su 
samba'an timukku Arad su Yehuda. Poiaroddi i mangitou namanua suwallatu 
walahannu Amalek. 
17Wua'udde su sambau ringanu ruanganni Simeon, ruanganni Yehuda inaite 
namangalo wuṛṛu namaddon taumatan Kanaan apan uatana'a su soa Zefat. I 

mangitou nantala᷊n soa udde, wua'udde nisoṛobba ana see aranne nisaggo 
Horma. 
18-19MAWU nantulu᷊ngngu taumatan Yehuda na'oman sara i mangitou 
wotongnge napangaṛṛo wageangngu panenteanna. Arawe i mangitou tawe 
napaangaṛo Gaza, Askelon ara'e lai Ekron wuṛṛu manga wanua maranine, 
ana waugu manga walahanna apan uatana'a su alo᷊'engngu apanne, 
uatahuanna manga kereta pangalo wuassu atta'a; ana waugu udde taumatan 
Yehuda tawe naali᷊mbuakka si mangitou. 
20Ere buatte nirolokki Musa, Hebron ionggola si Kaleb, ana waugu dorone 
tatalluamonanna wuassu pappapulunni Enak buatte nilimbuaṛanni Kaleb 
wuassu soa udde. 
21Ruanganni Benyamin tawe naali᷊mbuakka taumatan Yebus niapasabbanga 
wuassu soa Yerusalem. Ana waugu udde taumatan Yebus ta'e uatana'a 
poiaroddi suadio'a ringannu taumatam Benyamin. 

Manga ṛuanganna papapulunni Yusuf namaddon Betel 

22-23Ruanganni Efraim wuṛṛu Manasye papapulunni Yusuf, inaite namangalo 
soa Betel, apan su tempo udde aranne Lus. Ne MAWU nantulu᷊ngngi 
mangitou. Su tempo matataṛaso'o nirolokka mattuddan soa udde, 
24i mangitou nassomban sangkatou esakka apan nirumanta wuassu soa udde. 
Unnu mangitou si tou, “Amungkangngu i'o mantulu᷊ngngi yami, tadea'u i 
yami maasutta sulalu᷊mmu soa indi, i yami sarun ma'ola'a si yamiu ringannu 
mapia.” 
25Ne taumata udde namantingidda si mangitou lala᷊nna sasuttanna watukku 
soa udde. Ana see manga taumatan Efraim wuṛṛu Manasye sinumutta su soa 
udde ana see namate anambon tumanangnge, nallambe ete taumata udde 
wuṛṛu manga tuṛangnge. 
26Wua'udde i tou namengkangke watukku wanuan taumatan Het, ana see 
napararisikku sambau soa isudde wuṛṛu nisaggo Lus. Soa udde sidutu aranne 
ta'e aroddi. 

Manga walahanna apan tawe nilimbuaṛannu taumatan Israel 

27Walahanni Manasye tawe nallimbuakka tumana'u soa Bet-Sean, Taanakh, 
Dor, Yibleam wuṛṛu Megido ringannu manga ampunga maranine. Nariaddi 
taumatan Kanaan sidutu uatana'a isudde. 
28Atonna napawe taumatan Israel niatambante atohanne, i mangitou 
mammata'u taumatan Kanaan mammanara manaram mangitou, arawe i 
mangitou lai tawe nallimbuakka manga taumatan Kanaan wua isudde. 
29Su soa Gezer, ruanganni Efraim tawe nallimbuakka taumatan Kanaan, 
tumana'u soa udde. Nariaddi, taumatan Kanaan ta'e sidutu uatana'a isudde 
suadio'a ringanni mangitou. 
30Tumana'u soa Kitron wuṛṛu Nahalol tawe lai nilimbuaṛannu ruanganni 
Zebulon. Ana waugu udde taumatan Kanaan sidutu ta'e uatana'a isudde 
suadio'a ringanni mangitou, arawe manga taumatan Kanaan udde niwata'a 
mammanara manaram mangitou. 
31Tumana'u soa Ako, Sidon, Ahlab, Akhzib, Helba, Afek wuṛṛu Rehob tawe 
lai nilimbuaṛannu ruanganni Asyer. 
32Ana waugu udde taumatan Kanaan, tumana'a tutune su wanua udde, ta'e 
uatana'a isudde suadio'a ringannu taumatan Asyer. 
33Tumana'u soa Bet-Semes wuṛṛu Bet-Anat tawe nilimbuaṛannu ruanganni 
Naftali. Ana waugu taumatan Kanaan, tumana'u tutune su wanua udde ta'e 
uatana'a isudde suadio'a ringannu taumatan Naftali. Arawe i mangitou 
niwata'a mammanara manaran taumatan Naftali. 
34-35Walahannu Amori sidutu ta'e uatana'a su Ayalon, Saalbim wuṛṛu Wowon 
Heres, ana waugu ruanganni Dan nisesse'i mangitou watukku penenteanna, 
wuṛṛu tawe niwala lumintukka su leta'a ratakke. Arawe walahannu Amori 
udde sidutu iradolokku ruangannu Efraim wuṛṛu Manasye see lai niwata'a 
mammanara manaran walahanna darua udde. 

36Su Sela samba'a sawannakka, passarannu leta'u manga taumatan Amori 
sumabbi Sasaannu Akrabim. 

Mal᷊aṛṛuungnga 2 

Mala'ekattu MAWU su Bokhim 

1Mala'ekattu MAWU inaite wuassu Gilgal watukku Bokhim wuṛṛu nabbisara 
su manga taumatan Israel, “Yai buatte napasabbangi yamiu wuassu Mesir, 
wuṛṛu nangapiddi yamiu watukku wanua apan buatte nipa'ire-U su 
iupungngu ala᷊monanu. Buatte lai Ta'u niapasingkatta si yamiu, ‘Pa'a'aukku 
pa'aire-U si yamiu tawe Ta'u wassutanna. 
2Ana waugu udde i yamiu tawe wotongnge ma'ola'a pa'aire ringannu 
tumana'u wanua indi. Manga meddan sasamban mangitou ṛinone ihohakki 
yamiu.’ Arawe i yamiu tawe tinumuṛutta parenta-U. I yamiu na'ola'a 
ala᷊ṛaene! 
3Nariaddi, orassa indi paddaringikka! I Ya'u sarun tawe mallimbuakka 
manga taumatam banua indi napawe i yamiu mapapangalon mangitou. I 
mangitou sarun maola'a manga seennu, wuṛṛu i yamiu sarun awono'anna 
ma'oman sara i yamiu lai massubbate manga monganni mangitou.” 
4Napawe mala'ekatta udde buatte namasingkattu watti'a udde, walahannu 
Israel sarangkanambone nilumuai ringannu ma'ikkata. 
5Ana waugu udde tampa udde nisaggo Bokhim. See lai su tampa udde manga 
taumatan Israel nangonggolu sasamba su MAWU. 

Apapaten Yosua 

6Napawe i Yosua namallosu manga taumatan Israel inaiaroddi, i mangitou 
lai inaite namanua su leta'a apan maola'a wageangngi mangitou sambau-
sambau. 
7Su alo᷊'engngu allo i Yosua mabbiakka, taumatan Israel sidutu 
mattaṛamawu MAWU. Napawe i Yosua natete, i mangitou lai ta'e 
mattaṛamawu MAWU, ala᷊nnune i mangitou nipiaṛa'u manga taumata apan 

buatte naasilo sassane ala᷊wo'u ala᷊ṛindu'a apan niola'u MAWU su taumatan 
Israel. 
8I Yosua ana'i Nun – allangngu MAWU udde – nate su tempo uukke maṛasutta 
mapulo᷊ su tonnane. 
9I tou nilabbingnga su leta'a pussaane sassane, eteudde su Timnat-Serah su 
panenteannu Efraim samba'a sawannaku Wowon Gaas. 
10Wua'udde anambon taumata salluwane nate lai. Wuṛṛu ingana'a taumata 
manansunna tate lai maaillala᷊ MAWU, ana waugu i mangitou tawe 
naapendamma apa apan buatte niola'u MAWU su walahannu Israel. 

Israel tate massubba MAWU 

11-14Wua'udde taumatan Israel narosate su saruannu MAWU. I mangitou lai 
tate massubba MAWU, Ruata iupungngu ala᷊monan mangitou, eteudde Ruata 
apan buatte nangapiddi mangitou sinumabbanga wuassu Mesir. I mangitou 
mannattake massubba si Baal wuṛṛu si Asytoret ana see lai manga monganna 
waine apan sassubbannu manga walahanna apan uatana'a maranin 
mangitou. Ne MAWU nasa'u si mangitou wuṛṛu namalaten seetta namangalo 
wuṛṛu nangaṛṛo darotongngi mangitou. I mangitou tawe naalo᷊re 
sinumaruanna manga seetta apan uapali᷊wutta si mangitou. 
15Napawe i mangitou inaite mapapangalo, MAWU nando'appa si mangitou, 
ere lai buatte niapasingkatta si mangitou. Ne i mangitou naapendampe 
asasusa apan lembon wahewalla. 
16 MAWU masokka mangonggolu piaṛṛa'a si mangitou apan mattinsahadda 
mamallossi mangitou wuassu ammula᷊nnu taṛṛa ṛampassa. 
17Arawe i mangitou tawe maddaringikka manga piaṛangnge udde. I 
mangitou massubbate manga monganna waine, wuṛṛu maddirite 
tumuṛutta MAWU. I mangitou tawe mattanno tula᷊ddan iupungnga ala᷊monan 
mangitou apan sidutu tuttuṛutta parentan MAWU. 
18Amungkangngu MAWU mangonggolu sangkatou piaṛṛa'a su walahannu 
Israel, MAWU sidutu ualu᷊'adda piaṛṛa'a udde. Su alo᷊'engngu piaṛṛa'a udde 

mabbiakka, MAWU sidutu mapali᷊un mangitou wuassu manga seetti 
mangitou. I Tou u'akkanni mangitou napawe I Tou maaringikka i mangitou 
sussali᷊omanna ana waugu pappateanna ara'e tawe maalo᷊re. 
19Arawe napawe piaṛangnge udde natete, pallala᷊ghun balahanna udde 
maddale᷊onna wuassi ngana'a dorone. I mangitou mattaṛamawu manga 
mawu waine wuṛṛu massubba manga mawu udde. I mangitou nabelengke su 
inananaramanni mangitou apan lale᷊o wuṛṛu maddiri mamalu᷊ pallala᷊ghun 
mangitou. 
20Ana waugu udde MAWU tumaniten nasa'u su walahannu Israel, wuṛṛu 
nabbisara, “I Ya'u buatte nandolokku iupungngu ala᷊monan walahanna indi 
tadea'u sidutu uaagassa pa'aire-U si mangitou. Arawe walahanna indi 
namassutta pa'aire udde; i mangitou nilumawanga parenta-U. 
21Orassa indi Ya'u maddirite lai mallimbuakka ala᷊wo'u walahanna apanta'e 
uatana'a su wanua indi su tempo i Yosua natete. 
22I Ya'u sarun mappaattu manga walahanna udde ipanalu᷊'atta walahannu 
Israel, tadea'u i Ya'u maasingkatta tanne walahannu Israel mappulu 
tumuṛutta manga parenta-U ere lai iupungngu ala᷊monan mangitou, ara'e 
tawe.” 
23Ana waugu udde MAWU tawe nangonggolu auntunganna si Yosua su 
saruannu manga walahanna udde. Nawale᷊longngawe MAWU namalan 
mangitou natana'a su wanua udde, wuṛṛu tawe maall᷊imbuakka si mangitou 
ringannu mali᷊hakka. 

Mal᷊aṛṛuungnga 3 

Manga walahanna apan uatatana'a su wanua Kanaan 

1Su ipa'annamma manga taumatan Israel apan tawe naatemma pangalo su 
Kanaan, MAWU namalan manga pira walahanna natana'a su wanua udde. 



663 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

2MAWU na'ola'a udde tumba'u ringannu pandumma ipanantiro ala᷊wo'u 
taumatan Israel mapapangalo, nipangillembote lai si mangitou apan tawe 
naatemma napapangalo. 
3Manga walahanna apan ta'e uatana'a su wanua udde eteudde: walahanna 
apan uatana'a su lima soa Filistin, anambon walahannu Kanaan, walahannu 
Sidon, wuṛṛu Hewi apan uatana'a su panenteannu Libanon, manattakka 
wuassu Wowon Baal-Hermon maddatingngu lala᷊nna apan mattuddan 
Hamat. 
4I mangitou uatana'a poiaroddi naola'a sasalu᷊'attu walahannu Israel. 
Ringannu aroddi wotongnge asingkatanna atanne walahannu Israel 
tuttuṛutta manga parenta apan buatte nionggolu MAWU su iupungngu 
ala᷊monan mangitou wuassi Musa. 
5Ana waugu udde manga taumatan Kanaan, Het, Amori, Feris, Hewi wuṛṛu 
Yebus sidutu uatana'a su wanua udde suadio'a ringannu walahannu Israel. 
6Walahannu Israel naawingken manga walahanna udde, wuṛṛu massubbate 
lai manga monganni mangitou. 

I Otniel 

7Walahannu Israel narosate su MAWU, Ruata mangitou. I mangitou 
naabuli᷊ten MAWU na'oman sara i mangitou nassubbate manga paalu᷊anni 
Baal wuṛṛu Asyera. 
8Ne MAWU nasa'u su taumatan Israel, wuṛṛu namalan mangitou niwaddon 
Ratu Kusyan-Risyataim wuassu Mesopotamia. Ualu᷊ tonna ala᷊nnune ratu 
udde uaparenta si mangitou. 
9Wua'udde walahannu Israel sinumala᷊nde maiontolla su MAWU, ana 
see MAWU nangonggoli Otniel mapasabbangngi mangitou. (I Otniel eteudde 
ana'i Kenas, tuarin Kaleb.) 

10Ghaṛaho MAWU uataṛino si Otniel na'oman sara i tou naola'a piaṛa'u 
walahannu Israel. I tou inaite napapangalo, ana see MAWU napaauntungngi 
tou su ratun Mesopotamia udde. 
11Ne wanua udde matammude appatu pulo᷊ su tonnane ala᷊nnune. Wua'udde 
i Otniel natete. 

I Ehud 

12Walahannu Israel na'ola'e rosa apia su lantakku hatin MAWU, na'oman 
sara MAWU na'ola'a si Eglon, ratun Moab, nabbali᷊ mattohasanna wuassu 
Israel. 
13Ratu Eglon naammulu walahannu Amon wuṛṛu Amalek, ana see namaddon 
taumatan Israel, wua'udde nangaṛṛo Yerikho, soan kurma udde. 
14Mapulo᷊ ualu᷊ su tonnane walahannu Israel paparentanni Eglon. 
15Arawe sutempo walahannu Israel sinumala᷊nde maiontolla su MAWU, I Tou 
nangonggoli Ehud tadea'u mapasabbangngi mangitou. I Ehud sangkatou 
taumata apan matohassa limane aiṛṛi; i tou ana'i Gera wuassu ruanganni 
Benyamin, wuṛṛu ete i tou lai apan masokka manguntudda si Ratu Eglon 
wose apan ṛinone waeṛannu walahannu Israel. 
16Su allo sambau i Ehud nanassalla hale᷊le sammata ṛorone ruamba'a, 
alo᷊'engnge appatu rango. I tou nametan hale᷊le udde su lawanne samba'a 
aikatanna sulalu᷊mmu laungnge, 
17ana see inaite nanantillu wose walahannu Israel si Ratu Eglon. Ratu udde 
tumaniten matawa. 
18Napawe buatte nanantillu wose udde, Ehud nandolokku manga taumata 
apan uapasanna roitta wula᷊wanna udde niapawelengnga. 
19-20Arawe i Ehud sassane napawe nattaalla sutempo na'omate su manga 
watu ni'uitta maranin Gilgal, i tou nabelengnga pia ringanni Eglon. Sutempo 
udde i Eglon sulalu᷊mmu wabbo'a apan masunge su ṛengkenne aruane su 
wale᷊n araratuanne. Unni Ehud si Eglon, “Tuangku Apan Mawantuga! 

Allangu uaapiddu watti'a apan ia'adappinga si Tuangku.” Ne ratu nabbisara, 
“Paṛṛaddo asuene,” ana see i tou nandolokku manga allangnge niasabbanga 
wuṛṛu nanatangngi tou wuṛṛu i Ehud sassane. Wua'udde, i Ehud 
nangundanin ratu apan tantala᷊nna ua'ianna ana see nabbisara, “Pia batti'a 
wuassu Ruata si Tuangku!” Naaringikka udde, ratu dirumarisikka. 
21-22I Ehud lapiddu nanawutta hale᷊le ringannu limane aiṛṛi wuassu lawassa 
aikkatanne, ana see niusu'a malalu᷊mma su tiannu ratu. Alo᷊'engngu hale᷊le 
udde na'oman sara pulu᷊ne nawulu᷊ssa sara su manga tawan tiannu ratu udde, 
na'oman sara nallapassa su liudde. I Ehud nanantangngu hale᷊le udde isudde, 
23ana see sinumabbangnga lapiddu nakkuudda wuṛṛu namale᷊ ngaran 
wabbo'a udde, 
24ana see napule᷊te. Su tempo manga allangngu ratu nirumanta wuṛṛu 
naaratingnga manga ngaran wabbo'a udde uapale᷊, i mangitou massunna 
manungku ratu ta'e sulalu᷊mme wuṛṛu namassali᷊u. 
25Napawe tumaniten mala᷊nnu uala᷊ṛaddo ne ratu tawe lai mamu'a ngara, i 
mangitou tinumiangngate ana see nanganute aunsi wuṛṛu namu'a ngara 
udde. Niasingkatannawe manungku ratun mangitou uatattere natete su 
rapappakku wale᷊n. 
26Tantala᷊nna i mangitou ta'e uala᷊ṛaddo, i Ehud tinumala᷊ngke watukku Seira 
sinumabbi manga watu ni'uitta. 
27Napawe na'omate su panenteannu Efraim, i tou nattiuppa trompeta 
nipamago taumatan Israel inai mapapangalo. I mangitou nirumantate ana 
see i tou namiaṛa'i mangitou sinumossokka wuassu panenteanna udde. 
28“Tantalongke si ya'u,” wisarane si mangitou, “MAWU buatte namaddon 
manga taumatan Moab, seretti yamiu udde.” Ne su alu᷊ngngu piaṛa'i Ehud, 
manga taumatan Israel sinumossokke wuassu panenteanna. I mangitou 
namali᷊aṛo tampa lallewesannu taumatan Moab su Salu᷊kku Yordan. Tawe 
saran sangkatou wuassu seetta udde niwala lumewessa ringannu sala᷊matta. 

29Sulalu᷊mmu pangalo udde i mangitou namate iraṛangngo 10.000 su atoune 
tantaran Moab apan apianne; taweddu pia sangkatou apan naatala᷊ngnga. 
30Allo udde Moab nawaddo su Israel, ne wanua udde matammudde ualu᷊n 
pulo᷊ su tonnane ala᷊nnune. 

I Samgar 

31Piaṛṛangnge manansunna eteudde Samgar ana'i Anat. I tou lai napapangalo 
wuṛṛu namallossu taumatan Israel. Ringannu ta'inna nipamiaṛṛa'u sapi, i tou 
namate 600 taumatan Filistin. 

Mal᷊aṛṛuungnga 4 

I Debora wuṛṛu i Barak 

1Napawe i Ehud natete, walahannu Israel na'ola'e rosa apia su MAWU. 
2Ne MAWU namalan mangitou niwaddon Yabin, ratun Kanaan apan uatana'a 
su soan Hazor. Tembonannu tantaran pangalone eteudde i Sisera apan 
uatana'a su Haroset-Hagoyim. 
3I Yabin uatahuanna 900 keretan pangalo wuassu atta'a. Ruan pulo᷊ su 
tonnane ala᷊nnune i tou uaparenta taumatan Israel ringannu maṛaggissa. 
Wua'udde i mangitou sinumala᷊nde maiontolla su MAWU. 
4Su tempo udde uapiaṛa'u walahannu Israel eteudde sangkatou nabi wawine 
aranne i Debora, awingngi Lapidot. 
5I Debora inanaramanmne ua'ianna su alu᷊ngngu punnu alu kurma, suwallatu 
Rama wuṛṛu Betel, su wageangngu panenteannu Efraim. Wuṛṛu ete isudde 
manga taumatan Israel nirumanta madorongnga tatantiro si tou. 
6Su allo sambau i tou nandolokku taumata niapawago si Barak, ana'i 
Abinoam, wuassu soan Kedes su wageangngu leta'i Naftali. Ana see i tou 
nabbisara si Barak, “Indi parentan MAWU, Ruatan Israel, si'o; ‘Ammula᷊'a 
10.000 su atoune esakka wuassu ruanganni Naftali wuṛṛu i Zebulon, wuṛṛu 
apira'e i mangitou watukku Wowon Tabor. 

7Paṛaddote si Ya'u mandolokki Sisera, tembonannu tantaran Yabin, rumanta 
ringanni yamiu su Salu᷊kku Kison ringannu tantarane wuṛṛu manga keretan 
pangalone mamangalo si yamiu. Arawe i Ya'u sarun mangonggolu 
auntunganna si yamiu sulalu᷊mmu pangalo udde.’ ” 
8I Barak nabbisara si Debora, “Amungkangngu i'o tumantalongnga, i ya'u lai 
inai. Arawe amungkangngu tawe, i ya'u lai maddiri inai.” 
9I Debora sinumimbakka, “Ore, i ya'u tumantalongnga! Arawe naunge, 
wali᷊newe i'o apan sali᷊mmurine maasomba awawantuga. Ete sulalu᷊mmu 
sangkatou wawine MAWU sarun mamaddon Sisera.” Ne i Debora inaite 
suadio'a ringanni Barak watukku Kedes. 
10Ne i Barak nangapiddu ruanganni Zebulon wuṛṛu Naftali watukku Kedes. 
Ingana'a uatantalongnga si Barak wuṛṛu si Debora su tempo udde 10.000 su 
atoune. 
11Su tempo udde i Heber, sangkatou taumatan Keni, buatte nattingkaṛaen 
batanganne wuassu walahanne. (Walahannu Keni udde papapulunni Hobab, 
ipagi Musa.) I Heber buatte napararisikku manga rasanne maranin manga 
aaluanna terpentin su Zaanaim, tawe marau wuassu Kedes. 
12Tawe nala᷊nnu napawe i Sisera naaringikka manungku i Barak inaite 
watukku Wowon Tabor, 
13i tou nangammulu sio ṛasutta keretan pangalone apan niola'a wuassu atta'a 
udde, su sambau ringannu anambon tantarane ana see nangapiddi mangitou 
wuassu Haroset-Hagoyim watukku Salu᷊kku Kison. 
14Ana see i Debora nabbisara si Barak, “Wette, inaite! Ete MAWU apan 
mamiaṛangngu. Allo indi i Tou nangonggollu auntunganna si yamiu wuassi 
Sisera.” Ne i Barak sinumossokke wuassu Wowon Tabor suadio'a ringannu 
mapulo᷊ ṛiwu taumatane, 
15wua'udde i Sisera namangalote. Wuṛṛu MAWU nangula᷊'ukku anambon 
tantaran Sisera wuṛṛu manga keretan, pangalone, na'oman sara i Sisera 

sinumossokka wuassu keretane, ana see tinumala᷊ngngu watanganne 
ringannu niumamattu ledda. 
16I Barak nangenggenna manga keretan pangalo wuṛṛu tantaran seetta udde 
naddatingngu Haroset-Hagoyim ana see anambon tantaran Sisera udde 
nipate; tawe saran sangkatou apan niwala wiakka. 
17Tantala᷊nna udde i Sisera tinumala᷊ngke watukku rasanni Yael, awingngi 
Heber, taumatan Keni. Ana waugu i Ratu Yabin wuassu Hazor uahahawen 
amonanni Heber udde. 
18Su tempo i Sisera nirumanta, i Yael nanalo᷊ho si tou wuṛṛu nabbisara, 
“Wette Tuanga, suttate sulalu᷊mmu rasangku indi; arie paata'utta.” Ne i Sisera 
sinumuttate sulalu᷊mmu rasanna udde ana see tinaapanni Yael nasa pampele 
tadea i tou uawuni tawe asiloanna. 
19Unni Sisera si Yael, “I ya'u tulu᷊nga'a onggole᷊n addio'a ua'e inumanna; i ya'u 
marou.” Ne i Yael namu'a pato'a pisi, tampa aradoannu susu, ana see 
niapa'inumma si Sisera, wua'udde tinaapannu pampele udde apia. 
20Ana see i Sisera nabbisara si Yael, “Roote darisikka su saruannu ngaran 
rasanna. Amungkangngu pia taumata rumanta wuṛṛu maiwalo᷊ si'o, pia 
taumata isindi, walo᷊a'a tawe taumata.” 
21I Sisera mangke tumaniten nalo᷊takka na'oman sara i tou niamatiila᷊nna 
ringannu mala᷊ngnga. I Yael nanganu sambau darupa wuṛṛu sambua pasa'u 
rasanna, ana see ringannu mala᷊nna-la᷊nnaba i tou nangundanin Sisera. 
Wua'udde i tou namansakku pasa'a udde su pappi'ane na'oman sara 
nallappasa su leta'a. Etearoddi i Yael namate si Sisera. 
22Su tempo i Barak nirumanta maddea'a si Sisera, i Yael nanalo᷊ho si Barak 
wuṛṛu nabbisara si tou, “Wette, i ya'u sarun mamantingidda si'o, taumata 
apan raddeaannu udde,” i Barak sinumuttate suadio'a ringanni Yael, ana see 
naasilo si Sisera natete, uatattere su leta'a ringannu pasa'u rasanna 
uapansakka su pappi'ane. 

23Allo udde Mawu nangonggolu auntunganna su taumatan Israel si Yabin, 
ratun Kanaan. 
24Ratu udde mallannu lembon a'allangannu taumatan Israel na'oman sara 
panginsueanne i tou nate. 

Mal᷊aṛṛuungnga 5 

Aantarin Debora wuṛṛu i Barak 

1Su allo udde i Debora wuṛṛu i Barak ana'i Abinoam nangantarite. Arendi 
wisarane: 
2Paddalote MAWU, ana waugu manga awaṛaniannu Israel buatte nabbaidda 
inai mapapangalo, wuṛṛu tumanangnge ringannu naungnga malu᷊assa inai 
mapapngalo. 
3Paddaringikke manga ratu wuṛṛu parinsi, i ya'u mangngantari maddalo 
Ruatan Israel, eteudde MAWU. 
4Su tempo I'o manantangken Seir, oh MAWU, wuṛṛu I'o nanantangngu 
wageangngu leta'u Edom, runia niumio'a, manga sasalo᷊ssoga su langitta lai 
nawu'a, wuṛṛu manga winabbawa nanossokku ua'ene. 
5Manga wowone niumio'a su saruannu tembonannu Sinai, su 
saruannu MAWU, Ruatan Israel. 
6Su tempo i Samgar, ana'i Anat, wuṛṛu lai su tempon Yael, tawe kafilah su 
wanua, tawe ummaamatta su lala᷊nna wahewalla. 
7Manga soa su Israel tawe tumatanangnge, mala᷊nna-la᷊nnaba na'oman sara 
i'o nirumanta, Debora; darantanu naali᷊hidda inangnga apan arangnguanna. 
8Su tempo Israel mannatakke massubba monganna, pangalo napesangke su 
wanuan mangitou; suwallatu 40.000 awaṛaniannu walahanna, tawe saran 
sangkatou apan namasanna lutangnga. 

9Su manga tembonannu tantaran Israel apan naiwawali᷊n batanganne 
ringannu naungnga malu᷊assa, i ya'u mamasingkattu aadiangkamangku 
manambo-nambo. Paddalote MAWU! 
10Ore i yamiu apan uasa'e keledai mawira, i yamiu apan ua'ianna su 
permadani, wuṛṛu i yamiu sarangkanambone apan u'amattu ledda, wattia'e 
watti'u auntunganna indi! 
11Su maranin manga paṛṛihi niaringikka taumata lullala'a mangngantari, 
masokka-sokka mabbatti'u auntungannu MAWU, auntungannu Israel, 
ala᷊ṛana'u MAWU. Ne i mangitou nabbarisse mattuddan ngaran pasallangannu 
soa. 
12I Debora dirumarisikke, wuṛṛu nangantarite. Darisikke Barak, wuṛṛu apira'e 
manga taumata apan niasametta! 
13Taumata awaṛanianne apan lambene nirumanta ringannu piaṛange, i 
mangitou nirumanta, wuṛṛu nariahite mapapangalo ana waugu i Tou. 
14I mangitou niumamatta wuassu Efraim watukku wawala᷊nne, 
uatantalongnga tantaran Benyamin apan uawarissa su saruanni mangitou. 
Wuassu Makhir nirumantate manga tembonannu tantara, ara'e panglima 
wuṛṛu wuassu Zebulon nabbuatte manga piaṛa'u tantara, ara'e perwira. 
15Manga matatimmadi Isakhar nirumanta suadio'a ringanni Debora, ore, 
Isakhar nirumanta, wuṛṛu i Barak tinumantalonga lai; i mangitou 
tinumantalonmga si tou sinumossokka su wawala᷊nne. Arawe ruanganni 
Ruben tawe maatantunnu apulun naungnge ana waugu suwallati mangitou 
tawe pa'a'aukku wisara. 
16Anio i mangitou uatana'a suwallatu manga domba? Tumba'u ana see 
maddaringikka mallalu᷊'adda mammago winatangnga papaduli᷊ananne? 
Atonna ruanganni Ruben tawe maatantunnu apulune ana waugu suwallati 
mangitou tawe pa'a'aukku wisara. 
17-18Tantala᷊nna i Zebulon wuṛṛu i Naftali mangke mattinsahadda 
uapapangalo, ruanganni Dan uawanua su apalla, wuṛṛu ruanganni Gad 

sidutu uatana'a su Yordan samba'a ra'i, wuṛṛu ruanganni Asyer matammudda 
wuṛṛu maddiri massali᷊u wuassu tampan mangitou su alo᷊'engngu apanne. 
19Su Taanakh, maranin salu᷊kka su Megido, manga ratu uapapangalo, manga 
ratun Kanaan mattinsahadda, arawe tawe napangapiddu sala᷊'a maola'a 
saranapa niaaṛo. 
20Manga anumpitanna lai mattinsahadda mando'appa si Sisera, wuassu 
tampa a'amatanni mangitou su winalanganna. 
21Salu᷊kku Kison nammanawanga nangelekku ro'appa. Inai, inaite ringannu 
matohassa, ei niawa'u! 
22Ringannu mali᷊hakka tatala᷊ngngu manga pala᷊ddu leddan awalo᷊ apan 
niapatala᷊ngngu sumasa'ene. 
23“Niawontohante i Meros, wuṛṛu tumatanangnge,” unnu Mala'ekattu MAWU 
“ana waugu i mangitou tawe nirumanta nangonggolu sumbala maola'a 
atumannaṛanne apan mattinsahadda hunane su MAWU.” 
24Naauntungke i Yael, awingngi Heber taumatan Keni; wuassu anambon 
taumata uatana'a su rasanna, ete i tou apan lembon niala᷊matanna. 
25Si Sisera naddorongnga ua'e, arawe i tou nangonggolu susu si tou, i tou 
nanarun susu sulalu᷊mmu mangko apan ṛinone ipanaru manga ratu. 
26Ringannu pasa'a wuṛṛu darupa su limane i Yael namuulla si Sisera na'oman 
sara naṛimunsa'a puane. 
27Su leddan Yael i tou naṛṛa'a tawe sasangngone uatattere su leta'a 
naddatingannu papatene. 
28Wuassu manga taralin jendela, inangngi Sisera uwiala, wuṛṛu nabbisara, 
“Anio keretane taambe nirumanta, anio tawe aringiṛanna tingikku leddan 
awalo᷊ne?” 
29Apan apandeanne suwallatu manga mangangimbene nangoinggollu 
sasimbakka apan niasingkatante sassane sulalu᷊mmu naungnge; 

30“I mangitou tantala᷊nna mattahia saranapa apan niaaṛṛo, su tantara 
sangkatou, nionggola sangkatou ara'e ruan katou maṛuala. Wageangngi 
Sisera, mala᷊ṛenessa a'olanna laubba apan lembon maarega, su ratu, wawine 
selendanga apan hahambarannu ala᷊wo'u kalure.” 
31Antimanna manga seen-Nu, oh MAWU, mate ere i Sisera, arawe anambon 
manga hawe-Nu mabbali᷊ wahewalla naali᷊hidda matannallo su 
winalanganna! Wua'udde, wanua udde matammude appatu pulo᷊ su tonnane 
ala᷊nnune. 

Mal᷊aṛṛuungnga 6 

I Gideon 

1Paassa lai walahannu Israel na'ola'a rosa su MAWU, na'oman sara i Tou 
namalan walahannu Midian namarenta si mangitou pitu tonna ala᷊nnune. 
2Taumatan Israel aroddi matta'uttu taumata Midian na'oman sara i mangitou 
ma'imbuni sulalu᷊mmu manga loṛangnga wuṛṛu su manga tanmpa waine apan 
mala᷊nnabba ereinai su manga wowone. 
3Wuṛṛu naatamba lai, suapan mabbawaillu Israel apan mangasi'a 
wawaila᷊nne, taumata Midian rumantate su sambau ringannu taumatan 
Amalek wuṛṛu manga taumata waine wuassu wadda'u anne mammangalo 
taumatan Israel. 
4I mangitou maddasanna su leta'a wageangngu Israel wuṛṛu mangngabutta 
anambon sasuanna poiaroddi naddatingngu wageangngu leta'a uapali᷊wutta 
Gaza samba'an timukka. Wuṛṛu lai winatanga domba, sapi wuṛṛu keledai 
tatahuanannu walahannu Israel niapiddi mangitou. Tawe saran sambau 
tinantangnga na'oman sara walahannu Israel niasueannu anna. 
5Manga taumata udde nirumanta mangngelekka uaapiddu winatanga wuṛṛu 
rasanni mangitou sulalu᷊mmu ammula᷊nna apan bahewalla. I mangitou wuṛṛu 
manga untan i mangitou tumaniten manambo na'oman sara tate iareengnga. 
I mangitou nirumanta nanggohakku wanua udde, 

6wuṛṛu taumatan Israel tawe naawisara su saruanni mangitou. 
7Wua'udde walahannu Israel sinumala᷊nde MAWU, tadea'u mantulu᷊ngngi 
mangitou mando'appa taumatan Midian. 
8MAWU nandolokku sangkatou nabi ringanni mangitou. Nabi udde nabbisara, 
“Etearendi wisaran MAWU, Ruatan Israel: ‘I yamiu buatte Ta'u nipallossa 
wuassu patataṛualanganna su Mesir. 
9I yamiu buatte Ta'u niapasala᷊matta wuassu taumatan Mesir wuṛṛu wuassu 
manga taumatan banua indi apan namangalo si yamiu. I mangitou buatte 
Ta'u nilimbuaṛanna wuassu wanua indi su tempo i yamiu namangalo si 
mangitou, ana see i Ya'u nangonggolu leta'i mangitou si yamiu. 
10Buatte Ta'u niwalo᷊ si yamiu manungku ete i Ya'u MAWU Ruatanu, wuṛṛu i 
yamiu imbaṛangnga massubba manga mongannu walahannu Amori apan 
banuane atatanaanni yamiu orassa indi. Arawe i yamiu tawe tinumuṛutta 
parenta-U.’ ” 
11Su allo sambau mala'ekattu MAWU nirumanta su soa Ofra, ana see 
niuma'ianna su alu᷊ngngu alu terpentin, pussa'an Yoas, sangkatou wuassu 
Amonanni Abiezer. Anangnge aranne i Gideon, tantala᷊nna mattappa 
gandumma sutampa pamakkannu anggore. I tou mammanara udde ringannu 
ma'imbuni tadea'u tawe asiloannu taumatan Midian. 
12Mala'ekattu MAWU nattingkapasilo si tou wuṛṛu nabbisara, “Ei umbasanna 
apan matohassa! MAWU uarundinganna si'o!” 
13I Gideon sinumimbakka, “I ya'u madorongnga ampunga tuanga! 
Amungkangngu atonna MAWU uarundinganna si yami, anio ala᷊wo'u 
inolaanna indi naṛṛia'a si yami? Suapate ala᷊wo'u ala᷊ṛindu'a apan buatte 
niola'u MAWU dorone wuṛṛu buatte niapasingkattu iupungngu ala᷊monang 
kami su ola'u ereapa MAWU napasabbangi mangitou wuassu Mesir? Orassa 
indi MAWU nanantangken kami wuṛṛu namalan kami paparentannu manga 
taumatan Midian.” 

14Wua'udde MAWU nangonggolu parenta indi si Gideon, “Ringannu ahewallu 
atatohannu roote pamallossu taumatan Israel wuassu parentan taumata 
Midian. Ete i Ya'u MAWU apan nandolokku.” 
15I Gideon sinumimbakka, “Anio i ya'u, MAWU? I ya'u tawe maapallosu 
walahannu Israel wuassu parentan taumata Midian. Sulalu᷊mmu ruanganni 
Manasye, ete amonangkuku apan alo᷊meanne. Wuṛṛu sulalu᷊mmu lalo᷊ṛon 
amonangku lai ete i ya'u lai lembon tawe gunane.” 
16“I'o wotongnge!” unnu MAWU, “ana waugu i Ya'u sarun massumbala si'o. 
Manga taumata Midian wotongnge ṛimunsaannu ringannu malu᷊assa, i'o 
naali᷊hidda tumba'u uasaruanna sangkatou.” 
17I Gideon sinumimbakka, “Amungkangngu i ya'u atonna-tonna 
ipaapulun MAWU, onggole᷊ten sambau tatiala manungku atonna 
tumba'u MAWU apan nangonggolu parenta udde si ya'u. 
18I ya'u sumala᷊nde amungkangngu wotongnge MAWU maṛṛaddo isindi 
ma'oman sara i ya'u mangatokku annu MAWU.” “Ore,” sasimbakku MAWU, “I 
Ya'u sarun maṛṛaddo ma'oman sara i'o mawelengnga.” 
19Ne i Gideon napule᷊te ana see nallaha sambau ana'u ambinga, wuṛṛu 
nanganu mapulo᷊ sukilone taponna, wua'udde niola'a roti apan tawe ragine. 
Ana see ṛemessu ambinga udde nitaṛo sulalu᷊mmu so'anna, wuṛṛu sawone 
sulalu᷊mmu urinna, ana see sarangkanambone udde niapidda wuṛṛu nipanaru 
mala'ekattu MAWU apan uaṛaddo su alu᷊ngngu alu terpentin udde. 
20Mala'ekattu MAWU udde nabbisara, “Addoa'e ṛemessa wuṛṛu roti udde su 
wowon batu indi ana see sawon ṛemessa udde lali᷊na'a su wowone.” I Gideon 
tinumuṛutta sarangkanambone apan nirolokka si tou. 
21Wua'udde mala'ekattu MAWU udde nangulu᷊kku limane ana see ringannu 
pentakku alu apan aagasanne, i tou nangeṛetta ṛemessa wuṛṛu roti udde. 
Watu udde niṛumenggamma lapiddu nasue natutungnga ṛemessa wuṛṛu roti 
udde. Ana see mala'ekatta udde nawuli᷊te. 

22I Gideon naatutukka manungku apan nirumanta ringanni tou udde 
mala'ekattu MAWU sassane. Ne ringannu matta'utta i Gideon nabbisara, 
“Nasilakate i ya'u, oh MAWU Apan Atanggaṛṛanne! Ana waugu i ya'u buatte 
nasasaruannu mala'ekan-Nu!” 
23Arawe MAWU nabbisara si tou, “Paatammuda! Arie pa'ata'utta. I'o tawe 
mate.” 
24Ana see i Gideon napararisikku sambau mezbah poiaroddi wuṛṛu nisaggo 
“MAWU Punnu Ala᷊lu᷊assa”. Mezbah udde sara orassa indi ta'e poi su Ofra, 
eteudde soan taumatan Abiezer. 
25Su ṛabbi udde MAWU nangonggolu parenta indi si Gideon, “Sapi esakki 
papanu ala᷊ppa, eteudde sapi apan apianne uukke pitu tonna. Hohaṛṛa'e 
mezbah apan niola'i papanu apan ipassubba si Baal ana see ṛaa'e diṛine apan 
naola'a hambarannu Dewi Asyera su samba'a mezbah udde. 
26Pararisiṛa'e su ombone udde sambau mezbah apan buatte niṛiinna ringannu 
mapia. Wua'udde sapi esakka udde sarangkahewalle, ṛinone itambunna 
tali᷊mpu'u maola'a sambau sasamba su MAWU. Paata'e diṛṛin hambarannu 
Asyera apan buatte niṛaanu udde maola'a alu tatutungnge.” 
27Ne i Gideon namile siri mapulo᷊ allangnga ana see inaite tinumuṛutta 
darolokku MAWU si tou. Arawe ana waugu i tou tumanite matta'uttu 
amonanne wuṛṛu su manga taumatan ampunga sambau, i tou tawe waṛani 
mammanara olangnge udde su tempo allo. Nariaddi i tou na'ola'a su tempo 
ṛabbi. 
28Su tempo tumana'u soa udde napu'o su tiṛabbine marua' allo, i mangitou 
naasilo mezbah ipassubba si Baal wuṛṛu diṛṛin hambaranni Dewi Asyera 
naṛṛaate. I mangitou naasilo lai manungku su tampa udde buatte niola'a 
sambau mezbah wuṛṛu buatte lai nitambunna sapi esakka maola'a 
sasambane. 

29I mangitou naiwalo᷊te su taumata waine, “Inolaanni sai indi?” Napawe 
nireaanna, i mangitou naasingkatta manungku ete i Gideon ana'i Yoas apan 
na'ola'a udde. 
30Ana see i mangitou nabbisara si Yoas, “Anangngu buatte nanggohakku 
mezbah ipassubba si Baal wuṛṛu niṛṛa'a diṛṛin hambarannu Dewi Asyera su 
samba'an mezbah udde. Ana waugu udde, apira'e anangngu udde 
pasabanga'a isindi. I tou ṛinone mate!” 
31Arawe i Yoas sinumimbakka su anambon ro'amme udde, “Apa i yamiu 
uasamba'a si Baal wuṛṛu ma'apulu maammuli tou? Isai apan uasamba'a si 
tou, sarun pateanna allo indi! Amungkangngu i Baal atonna Ruata, wala'e i 
tou sassane manahekku watanganne, ana waugu apan nihohakka udde 
mezbahne.” 
32Ana waugu i Yoas nabbisara, “Wala'e i Baal sassane lumawanga si Gideon, 
ana waugu i tou buatte nanggohakku mezbahne,” ne nanattakka orassa udde 
i Gideon nisaggon taumata “Yerubaal”. 
33Su tempo udde anambon taumata Midian, Amalek wuṛṛu manga 
walahanna waine nasemodde su wadda'u annen Yordan samba'an ra'i. I 
mangitou tinumumbe Salu᷊kku Yordan, wuṛṛu naddasanna su Wawala᷊nnu 
Yizreel. 
34Arawe i Gideon niintaṛoannu Ghaṛaho MAWU, na'oman sara i tou nattiuppa 
trompetta pinamago taumata ṛuanganni Abiezer tadea'u rumanta maammuli 
tou. 
35I tou nandolokku daroloṛanna inai ringannu ruanganni Asyer, Zebulon, 
Naftali wuṛṛu ruanganni Manasye – mawae su samba'an ra'i aroddi lai su 
Salu᷊kku Yordan samba'an waṛatta, doronganna tadea'u i mangitou 
ma'ammuli tou. Ne i mangitou sarangkanambone nirumanta nallali᷊ma si 
Gideon. 
36Ana see i Gideon nabbisara su Ruata, “MAWU, I'o buatte namasingkatta i 
ya'u sarun ipa'an-Nu mamallossu walahannu Israel. 

37Wuṛṛu atonna aroddi, ne su wowon leta'a indi, su tampa inanaramanni 
yami maṛinda gandumma i ya'u buatte nangaddon wambulu᷊n domba. 
Amungkangngu tiṛabbine tumba'u wambulu᷊n domba indi naṛolon 
angngukka, wuṛṛu letangnge tawe, ne udde tatialane manungku i ya'u sarun 
ipa'an-Nu ipamallossu walahannu Israel.” 
38Ne nariadite aroddi: Su tempo i Gideon napo'u tiṛabbine marua allo wuṛṛu 
namakkan wambulu᷊n domba udde, i tou naasomba ua'en wala᷊ngngukka 
udde sammangko. 
39Ana see i tou nabbisara su Ruata, “Mawu, doronganna I'o ariewe masa'u 
amungkangngu i ya'u mabbisara paassa lai. Walaawe i ya'u ma'ola'a sasamba 
sasalu᷊'atta apia ringannu wambulu᷊n domba apan nihuntinga indi. Arawe 
paassa indi ṛinone wambulu᷊n domba sidutu mamara, arawe letangnge 
maṛolo.” 
40Ṛabbi udde lai Ruata nangutungngu darorongngi Gideon, na'oman sara 
tiṛabbine marua' allo wambulu᷊n domba udde ta'e mamara, arawe letange 
naṛolo ana waugu angngukka. 

Mal᷊aṛṛuungnga 7 

I Gideon namaddon taumatan Midian 

1Su allo sambau i Gideon ringannu anambon ala᷊ṛana'a nipiaṛange napu'ote 
marua allo maṛanggapa. I mangitou inaite wuṛṛu naddasante maranin 
ali᷊matan ua'e Harod. Paddasanannu taumatan Midian addone su samba'a 
sawannakka wuassu tampan mangitou, su wawala᷊nne maranin Wuiddu 
More. 
2 MAWU nabbisara si Gideon, “Tantaranu tumaniten manambo. I Ya'u 
maddiri mangonggolu auntunganna si yamiu su taumatan Midian, ana 
waugu antahanna i mangitou maṛingidda, manungku i mangitou naauntunga 
ana waugu atatohassi mangitou sassane, na'oman sara i mangitou tawe 
maddalo si Ya'u. 

3Nariaddi, ali᷊ata'e su tantaranu, ‘Isai apan uapendamma matta'utta, 
paali᷊hakka manantangngu Wowon Gilead indi mabelengnga su wale᷊ne.’ ” Ne 
pia 22.000 su atoune apan napule᷊; wuṛṛu tumba'u 10.000 su atoune apan 
natana'a. 
4Ana see MAWU nabbisara apia si Gideon, “Tantaranu ta'e tumaniten 
manambo. Apira'e i mangitou watukku salu᷊kka. Poiaroddi Ya'u sarun mamile 
suwallati mangitou maola'a taumatanu. Amungkangngu i Ya'u mabbisara 
si'o, ‘Taumata indi ṛinone inai ringannu,’ i tou ṛinone inai. Arawe 
amungkangngu i Ya'u mabbisara, ‘Taumata indi tawe wotongnge inai 
susambau ringannu,’ i tou imbaṛangnga inai.” 
5Ne i Gideon nangapiden manga taumata udde su salu᷊kka, ana 
see MAWU nabbisara si Gideon, “Taumata apan nallewa ua'e ere asu, ṛinone 
iṛaenu wuassu taumata apan ma'inumma uarammanga.” 
6Ne pia 300 su atoune apan nallewa ua'e wuassu limane; ingana'a waine 
sarangkanambone na'inumma uarammanga. 
7Wua'udde MAWU nabbisara si Gideon, “Ringannu siri tallu ṛasutta su atoune 
apan nallewa ua'e udde, i Ya'u sarun mamallosi yamiu wuṛṛu iapauntunga su 
taumata Midian. Doloṛṛa'e popaapulea'a ingana'a waine.” 
8Ana waugu udde i Gideon nandolokku taumatan Israel waine niapaapule᷊a'a, 
tumba'u ingana'a siri tallu ṛasutta udde. Manga walu᷊nna wuṛṛu trompeta 
nianu wuassu manga taumata apan niapaapule᷊ udde. Taumata Midian 
uatana'a su wawala᷊nne, su alu᷊ngngu pinaddasanannu taumatan Israel. 
9Ṛabbi udde MAWU nabbisara si Gideon, “Apu'ote, Gideon! Inaite pamangalo 
paddasanannu taumata Midian. I Ya'u sarun mapaauntungi yamiu wuassi 
mangitou. 
10Arawe amungkangngu i'o matta'utta, aheite i Pura, allangu udde inai 
suadio'a watukku paddasanannu seetta. 

11I'o sarun maaringikka manga hatton seetta, wuṛṛu hatton udde sarun 
maawaṛani si'o inai mamangalo.” Ana see i Gideon wuṛṛu i Pura, inaite 
watukku passarannu paddasanannu seetta. 
12Taumatan Midian, Amalek wuṛṛu manga taumata waine wuassu wadda'u 
anne, uasali᷊awukka su ala᷊wo'u tampa su wawala᷊nne udde. Aellehanna 
naali᷊hidda saṛampalanna apan uaammula. Manga untan mangitou tumanite 
manambo naali᷊hidda anne su winggin sahatta. 
13Napawe i Gideon na'omate poiaroddi, i tou naaringikka sangkatou 
tantala᷊nna mabatti'u wali᷊awane su hawene. Taumata udde nabbisara arendi, 
“I ya'u nabali᷊awa, pia sampesanga roti tuttali᷊nggi sinumutta su 
paddasananni ite ana see naasenggekka rasanna sambau. Rasanna udde 
naṛṛa'a na'oman sara naddatakku leta'a.” 
14Hawene sinumimbakka, “Ore, udde asinungka hale᷊len Gideon ana'i Yoas, 
taumatan Israel udde! Atappasanne manungku Ruata buatte nangonggolu 
auntunganna si tou su taumatan Midian wuṛṛu su anambon tantaran 
pangalong kite!” 
15Napawe i Gideon naaringikka wali᷊awan taumata udde wuṛṛu atappasanne, 
i tou lapiddu niumali᷊ntudda nassubba Ruata. Wua'udde i tou nabelengke su 
paddasanannu Israel wuṛṛu nabbisara, “Pasasadiate! MAWU sarun 
mapauntungi yamiu su tantaran pangalon Midian!” 
16Ana see i Gideon nattahia tallu ṛasutta tantarane naola'a tallun 
kawageanganna. Sangkatou-sangkatou nionggola᷊nnu trompeta sambau 
wuṛṛu awo'a pangadoannu solo᷊. 
17Unni Gideon si mangitou, “Amungkangngu i ya'u na'omate su passaranna 
su paddasanannu taumata Midian, panutukka paapia-pia wuṛṛu pattannonte 
apa ta'u olaanna. 
18Napawe i ya'u wuṛṛu tantara'u nattiuppa trompeta, i yamiu pattiuppa 
trompeti yamiu lai, wua'udde i yamiu ṛinone maggahio mamali᷊wutta 
paddasananna udde, ‘Ana waugu MAWU wuṛṛu ana waugu i Gideon.’ ” 

19Ṛabbi mattangnga, i Gideon wuṛṛu manga tantarane na'omate su 
passaranna su paddasanannu seetta. Su tempo udde taumata apan uariaga 
paddasananna, wakkute nallalolo᷊ssa riaga. Ana see i Gideon wuṛṛu tantarane 
nattiuppa trompeta wuṛṛu namesangnga manga awo'i mangitou. 
20Darua wageangngu tantara waine na'ola'a aroddi lai. Wua'udde i mangitou 
sarangkanambone namatten solo᷊n mangitou ringannu limane aiṛṛi, wuṛṛu 
nattiuppa trompeta su limane aikkatanna. I mangitou uui, “Hale᷊le 
hunan MAWU wuṛṛu i Gideon!” 
21I mangitou sarangkanambone uarisikka su tampane sambu-sambau 
uapali᷊wutta paddasananna udde. Ne anambon tantaran pangalon seetta udde 
tinumala᷊ngnga matta'utta lapiddu uui. 
22Su tempo i Gideon wuṛṛu manga taumatane tantala᷊nna mattiuppa 
trompeta, na'ola'a manga tantaran seetta uapapangalo rundussa i mangitou, 
i mangitou uapapilitte sangkatou ringannu waine. I mangitou tinumala᷊ngnga 
watukku Zerera araune maddatingngu Bet-Sita wuṛṛu soa Abel-Mehola 
maranin Tabat. 
23Ne ruanganni Naftali, i Asyer, wuṛṛu ruanganni Manasye mawae su 
samba'an ra'i aroddi lai su samba'an waṛattu Salu᷊kku Yordan niwagoanna 
lai. Ana see i mangitou nangenggente tantaran Midian. 
24Wuṛṛu lai su ahewallu panenteannu Efraim, i Gideon napaapiddu watti'a 
wawago indi, “Wette sossoke mamangalo taumata Midian. Riagaite Salu᷊kku 
Yordan wuṛṛu anambion ana'u salu᷊kka araune sara Bet-Bara. Arie pabbala'a 
taumata Midian lumewessa poiaroddi.” Ne manga taumatan Efraim 
niapidda, ana see i mangitou niapariaga Salu᷊kku Yordan wuṛṛu anambon 
ana'u salu᷊kka araune na'oman sara Bet-Bara. 
25Ruan katou papunnu Midian eteudde i Oreb wuṛṛu i Zeeb nisametti 
mangitou. I Oreb nipate su Watun Oreb wuṛṛu i Zeeb nipate su pamakkannu 
anggore Zeeb. Manga taumatan Efraim udde sidutu mangngenggenna 

taumata Midian, ana see nangapiddu puan Oreb wuṛṛu i Zeeb si Gideon su 
samba'an Yordan wageangngu ra'i. 

Mal᷊aṛṛuungnga 8 

Taumata Midian niawaddo 

1Taumatan Efraim nabbisara si Gideon, “Anio yami tawe niaheanna su tempo 
i'o inaite mamangalo taumata Midian? Anio inolaannu aroddi si yami?” 
Etearoddi i mangitou sussawutulla si Gideon. 
2Arawe i Gideon sinumimbakka, “Sarangkanambone apan ta'u niola'a tawe 
gunane isumandinga su apa apan buatte niola'i yamiu. Selaine inolaanni 
yamiu matulu᷊, arawe wuassu matulu᷊ udde maareganna wuassu 
sarangkanambone apan buatte niola'u tantaran ṛuangangku. 
3Ete i yamiu apan naasomba taṛino wuassu Ruata na'oman sara naapate si 
Oreb wuṛṛu si Zeeb, ruan katou papunnu Midian udde! Isumandinga isudde 
apate hessin manara'u?” Napawe i Gideon nabbisara aroddi, i mangitou tate 
masa'u. 
4Su orassa udde i Gideon ringannu siri tallu ṛasutta tantarane na'omate su 
samba'an Salu᷊kku Yordan. I mangitou mangke nallome, arawe sidutu ta'e 
mangngenggenna seetti mangitou. 
5Wua'udde i mangitou na'omate su Sukot. Isudde i Gideon nabbisara su 
tumana'u soa, “Tulu᷊nga'a tantara'u onggole᷊n anna addio'a. I mangitou 
nallomete atonna arawe yami ta'e lai mangngenggenna si Zebah wuṛṛu si 
Salmuna, manga ratun Midian udde.” 
6Arawe manga piaṛa'a su Sukot udde sinumimbakka, “Ah, i yamiu taambe 
naasametta si Zebah wuṛṛu si Salmuna, i yamiu madorongke anna! Ipa'ura 
tantaranu iapaanna?” 
7Ne unni Gideon, “O, aroddite! Paṛaddote amungkangngu MAWU buatte 
nangonggolu auntunganna si ya'u wuassi Zebah wuṛṛu si Salmuna, i yamiu 
sarun ta'u heseṛannu sambokka pia larangnge wuassu wadda'u anne!” 

8Wua'udde i Gideon nanassute amatanne ana see na'omate su Pnuel. 
Poiaroddi lai i tou nadorongnga anna ionggola su tantarane. Arawe 
sasimbakku taumatan Pnuel nassulu᷊ngngu sasimbakku taumatan Sukot. 
9Ana waugu udde i Gideon nabbisara si mangitou, “Paṛaddote i ya'u sarun 
mabelengnga ringannu sala᷊matta. Wuṛṛu su orassa udde lai ya'u sarun 
mapaṛa'an candi soa indi!” 
10Tantala᷊nna udde i Zebah wuṛṛu Salmuna ringannu anambon tantaran 
mangitou na'omate su Karkor. Wuassu anambon tantara su wadda'u anne, 
tumba'u pia iraṛangngo 15.000 apan nallambe; 120.000 tantarane natete. 
11I Gideon nirumurukka su passarannu wadda'u anne su samba'a ra'in Nobah 
wuṛṛu Yogbeha ana see namangalo seetta ringannu namaṛindu'a. 
12I Zebah wuṛṛu i Salmuna, ruan katou ratun Midian udde tinumala᷊ngnga, 
arawe i Gideon nangenggenna wuṛṛu nanametta sitarua, na'oman sara 
anambon tantaran pangalon tarua niṛumindu'a. 
13Wua'udde sulalu᷊mmu amatanne mapule᷊ wuassu napapangalo, I Gideon 
namile lala᷊nna sumabbi sasaannu Heres. 
14Isudde i tou nanametta sangkatou umbasanna wuassu Sukot, ana see i tou 
naiwalo᷊ arannu manga taumata papunna su Sukot. Ne taumata udde 
namoṛettu manga aranna ana see nionggola si Gideon – sarangkanambone 
77 su atoune. 
15Wua'udde i Gideon inaite naisasomban manga papunna su soa udde ana 
see nabbisara, “Tantu i yamiu ta'e ma'anaungnga manungku i yamiu buatte 
nanola᷊'a mantulu᷊ngku, ana waugu i ya'u taambe naasametta si Zebah wuṛṛu 
si Salmuna are? I yamiu tawe nangonggolu anna su tantara'u; sumbali᷊ i 
mangitou su tempo udde nallomete. Pa'ellege indi i Zebah wuṛṛu i Salmuna.” 
16Wua'udde i Gideon nanganu laṛangnga su wadda'u anne, ana see namuulla 
manga papunna su Sukot udde. 

17Su Pnuel i tou lai naṛaan candi wuṛṛu namate anambon taumata esakka su 
soa udde. 
18Wua'udde i Gideon naiwalo᷊ si Zebah wuṛṛu Salmuna, “Ereapa hatin manga 
taumata apan nipaten kamiu su Tabor udde?” I Zebah wuṛṛu i Salmuna 
sinumimbakka, “I mangitou sarangkanambone naali᷊hida ere hatinu, ere 
papapulunnu mararatu.” 
19“Udde manga tuṛangku – ala᷊ṛana'i inangku,” unni Gideon. “Unnu wisara 
iradua tawe namate si mangitou, mangke ipassalu i ya'u lai tawe mamate 
siradua.” 
20Ana see unni Gideon si Yeter, ana'a pahulu᷊ne, “Patete itarua!” Arawe i 
Yeter ta'e dario'a. Nariaddi i tou matta'utta na'oman sara tawe nasawutta 
hale᷊lene ipamate. 
21Unni Zebah wuṛṛu i Salmuna si Gideon, “Otte amungkangngu i'o esakka, 
iambua patete ringannu limanu sassane!” Ne i Gideon namatete sitarua ana 
see nanganu ala᷊wo'u lalo᷊gakka su ullekka untan tarua. 
22Wua'udde walahannu Israel nabbisarate si Gideon, “I'o buatte namallossi 
yami wuassu parentan taumatan Midian. Ana waugu udde i'o ṛinone maola'a 
piaṛa'i yami – i'o wuṛṛu papapulunnu.” 
23Sasimbakki Gideon, “Tawe. I ya'u maddiri maola'a piaṛangu, ana'u lai tawe 
wotongnge. Tumba'u MAWU piaṛangu.” 
24Arawe wua'udde i Gideon nabbisara apia, “Tumba'u sambau darorongku; 
ngante-ngante apan niaaṛon kamiu su seetta, ṛinone sarangkanambone 
itantilli yamiu si ya'u.” (Taumata Midian inanaramanne mappaattu ngante-
ngante wula᷊wanna; ere lai manga taumata waine apan uatana'a su wada'u 
anne.) 
25“Ore” sasimbakki mangitou, “ringannu naungnga malu᷊assa yami 
mangonggola si'o.” Wua'udde i mangitou namilattu mala᷊ṛenessa, wua'udde 

suapan taumata nirumanta wuṛṛu nangaddon ngante-ngante apan buatte 
niaron mangitou wuassu seetta. 
26Anambon ngante-ngante wula᷊wanna apan tinantilla si Gideon su tempo 
udde awakkanne maranin ruan pulo᷊ sukilone, taambe nasutta manga 
lalo᷊gakka, wule᷊le, mala᷊ṛenessa ungu apan ialluṛen manga ratun Midian, 
wuṛṛu wule᷊le apan ua'ele su ullekkan manga utan mangitou. 
27Wuassu wula᷊wanna udde, i Gideon na'ola'a sambau paalu᷊anna 
sassubbanna, ana see niaddo su ampungnge, eteudde su Ofra. Anambon 
taumatan Israel inaite poiaroddi massubba paalu᷊anna udde, na'oman sara i 
mangitou naabuli᷊ten Ruata. Wuṛṛu olangnge udde maola'a sambau wala᷊ti'a 
si Gideon wuṛṛu ala᷊ṛanangnge. 
28Taumata Midian tawe naalo᷊re; i mangitou niawadon taumatan Israel. Ne 
wanua udde mala᷊ngngante appatu pulo᷊ su tonnane ala᷊nnune sutempo i 
Gideon ta'e wiakka. 

Papaten Gideon 

29Napawe pangalo udde nasuete, i Gideon nabelengke su ampunga 
niariadianne wuṛṛu natana'e poiaroddi. 
30I tou pia ana'a esakka siri tallun pulo᷊ su atoune, ana waugu awingnge 
manambo. 
31I tou lai pia awingnge su Sikhem; wuṛṛu wuassu awingnge indi i tou 
naasomba sangkatou ana'a esakka aranne i Abimelekh. 
32Napawe i tou timmadete atonna wakkute udde i Gideon ana'i Yoas nate. I 
tou nilabbinga su lala᷊binganni Yoas, iamange. Labbinga udde su Ofra, 
eteudde soan abonanni Abiezer. 
33Napawe i Gideon natete, taumatan Israel tatewe tumuṛutta Ruata. I 
mangitou massubbate manga monganni Baal wuṛṛu Baal-Berit niola'a 
monganni mangitou. 

34I mangitou tate mattaṛamawu Ruata, MAWU mangitou, apan buatte 
namallossi mangitou wuassu taṛinon anambon seetta apan uapali᷊wutta si 
mangitou. 
35I mangitou lai tate mabbali᷊ssa apapian naungngu amonanni Gideon su 
ala᷊wo'u sahaddi Gideon su walahannu Israel. 

Mal᷊aṛṛuungnga 9 

I Abimelekh 

1Su allo sambau i Abimelekh ana'i Gideon inaite watukku soa Sikhem 
atatanaannu tuṛangngu ianangene. Poiaroddi i tou uahahatton mangitou, 
wisarane, 
2“Iwalo᷊i'o su anambon tumana'u soan Sikhem, suapa mappianne: 
Paparentannu siri pitu pulo᷊ ana'i Gideon, ara'e tumba'u sangkatou? 
Paasingkata'a si mangitou lai manungku i ya'u ta'e pia amputtu pusidda 
ringanni mangitou.” 
3Ne ṛuangannu inangngi Abimelekh inaite ringannu manga taumatan Sikhem 
wuṛṛu namasingkattu tanatan Abimelekh si mangitou. Ana see tumana'u 
Sikhem udde nakkawessa, manungku i mangitou tumantalongnga si 
Abimelekh, ana waugu tumuṛutti mangitou, i tou ta'e daṛṛa sambau ringanni 
mangitou. 
4Wua'udde i mangitou nangonggolu pitu pulo᷊ roitta sala᷊'a apan nianu wuassu 
wale᷊n passubbanna su Baal-Berit. Ringannu roitta udde i Abimelekh nanewa 
sangkammula᷊nna manga taumata taṛṛa wawulo᷊ maammulla ringanni tou, 
5ana see inaite watukku ampungngu iamange su Ofra. Poiaroddi i tou namate 
siri pitu pulo᷊ tuṛangnge su wowon sambau watu. Arawe i Yotam ana'i Gideon 
ṛembonne tawe niapate ana waugu i tou na'imbuni. 
6Ne taumatan Sikhem wuṛṛu Bet-Milo na'amulle, ana see inaite watukku 
punnu alu terpentin apan maṛaubba su Sikhem. Poiaroddi i mangitou 
nanenegi Abimelekh naola'a ratu. 

7Napawe i Yotam naaringikka ola'u hatto udde, i tou inaite dirumarisikka su 
puiddu Wowon Gerizim, ana see inumui su manga taumata udde, 
“Paddaringikka si ya'u, ei manga taumatan Sikhem, tadea'u MAWU Ruata lai 
maddaringikka si yamiu! 
8Pia sambau watti'a, su paassa na'ammule manga aaluanna mamile ratun 
mangitou. Ne i mangitou nabbisarate su alun zaitun, ‘Ariadite ratun kami.’ 
9Sasimbakku alu zaitun, ‘Ah, i ya'u maddiri. Ana waugu amungkangu i ya'u 
mabbali᷊ ratu, i ya'u ṛinone mangillolo᷊n paaola'a lanan zaitun apan 
ippappaata ipangaddata manga monganna wuṛṛu taumata.’ 
10Ana see unnu manga aaluanna udde su alu ara, ‘I'ote maola'a ratun kami.’ 
11Arawe alu ara sinumimbakka, ‘I ya'u maddiri, ana waugu napawe naola'e 
ratu, i ya'u ṛinone mangillolo᷊n pabbawua wua ara apan matemanga.’ 
12Wua'udde manga aaluanna udde nabbisarate su alun anggore, ‘Ne ete i'o 
maola'a ratun kami!’ 
13Arawe alu anggore sinumimbakka, ‘Tawe mariaddi ya'u iapaillolo᷊ 
mabbuan anggore apan maalu᷊assa naungngu manga mongannu taumata, 
tumba'u ana see maola'a ratunu!’ 
14Ana waugu anambon aaluanna udde nabbisarate su aputta ṛoaanna, ‘I'ote 
maola'a ratun kami.’ 
15Aputta ṛoaanna udde sinumimbakka, ‘Amungkangu i yamiu atonna-tonna 
maapulu i ya'u maola'a ratunu, wette passirungke su alu᷊ngku. 
Amungkangngu i yamiu maddiri, ne wuassu manga ranna'u apan pia 
ṛoangnge indi sarun sumabbanga putungnga apan mangepoddu manga 
aaluanna aras su Libanon, ma'oman sara masue.’ ” 
16“Ne,” i Yotam nanassukku wisarane, “Apa ringannu manenegi Abimelekh 
maola'a ratu, i yamiu buatte na'ola'a manara mapia wuṛṛu naungnga 
malu᷊assa? Apa i yamiu piate inolaanna mapia si Gideon, iamangku, wuṛṛu 
ṛuanganne? Apa i yamiu buatte nabbali᷊ssa manga sahaddu iamangku 

17apan buatte napapangalo ana waugu i yamiu? Naunge, niawane buatte 
naola'a wataṛu ana waugu ipamallosi yamiu wuassu parentan manga 
taumatan Midian. 
18Arawe orassa indi yamiu nallobossa amonannu iamangku. Manga 
ala᷊ṛanangnge sarangkanambone buatte nipaten kamiu – siri pitu pulo᷊ 
mangke paassa nipate su wowon sambau watu. I Abimelekh ana'u iamangku 
wuassu allange. Arawe i yamiu nanenegi tou naola'a ratun Sikhem, tumba'u 
ana waugu i tou ta'e pia amputtu pusidda ringanni yamiu. 
19Amungkangu inolaannu udde allo indi su saruannu iamangku wuṛṛu 
amonanne udde ringannu naungnga malu᷊assa, roote lalluassa ringanni 
Abimelekh, wuṛṛu wala'e i tou lulluassa ringanni yamiu. 
20Arawe amungkangu tawe aroddi olangnge, doronganna wuassi Abimelekh 
sumabbanga putungnga apan manutungnga wuṛṛu manginsue tumana'u 
Sikhem see lai Bet-Milo. Wuṛṛu doronganna wuassu tumana'u Sikhem see lai 
Bet-Milo sumabbanga putungnga apan manutungnga si Abimelekh.” 
21Wua'udde i Yotam tinumala᷊ngke ana see natana'e su Beer, ana waugu i tou 
matta'utti Abimelekh, tuṛangnge udde. 
22Tallu tonna ala᷊nnune i Abimelekh uaparenta su Israel. 
23Ana see Mawu nandantan pasaseetta suwallati Abimelekh wuṛṛu manga 
taumatan Sikhem, na'oman sara i mangitou nilumawangnga si tou. 
24Olangnge indi nariaddi tadea'u awali᷊sante ala᷊le᷊on Abimelekh wuṛṛu manga 
taumatan Sikhem apan namono'a si tou iapapate siri pitu pulo᷊ ala᷊ṛana'i 
Gideon. 
25Manga taumatan Sikhem udde napaariagan taumata su manga puiddu 
wowone tadea'u iapasametta si Abimelekh. Suapan taumata sumabbi isudde 
saranapane anuannu manga mandariaga udde. Ne olangnge udde 
niapasingkatta si Abimelekh. 

26Su tempo udde i Gaal ana'i Ebed nirumantate suadio'a ringannu manga 
tuṛangnge inai matana'a su Sikhem; wuṛṛu manga taumatan Sikhem 
mangngimanna si tou. 
27I mangitou inaite nani'o anggore su manga wawaila᷊nnu anggore, ana see 
niola'a ua'en anggore wuṛṛu na'ola'e andeangnga. I mangitou u'anna, 
ma'inumma su tampa passubbanna monganni mangitou lapiddu mantala᷊n 
Abimelekh. 
28“I ite indi isai, na'oman sara i ite ṛinone massuṛubbawa si Abimelekh?” 
unni Gaal. “I tou udde isai mangale᷊ne? Wali᷊newe i tou udde ana'i Gideon 
apan ringanni Zebul tepellene udde naola'e allangngi Hemor, iamangi 
Sikhem, ala᷊monan kite!” 
29“Unnu wisara i ya'u uapiaṛa'u manga taumatan Sikhem indi, mangke 
atonna nasuete watti'i Abimelekh udde! Sarun ta'u iwalo᷊ si tou, ‘Otte 
inawarendite! Apira'e tantaranu wuṛṛu wette sabbangke mapapangalo!’ ” 
30I Zebul, tembonannu soan Sikhem, mangke nasa'u napawe naaringikka 
wisaran Gaal udde. 
31I tou nandolokku daroloṛanna ringanni Abimelekh su Aruma 
iapapasingkattu tanata indi, “i Gaal ana'i Ebed suadio'a ringannu manga 
tuṛangnge nirumantate su Sikhem wuṛṛu mammono'a tumanangnge tadea'u 
lumawangnga si'o. 
32Ana waugu udde, ṛinone i'o wuṛṛu manga taumatanu inai ma'imbuni su 
wailla su tempo alloarane. 
33Tiṛabbi marua allo napawe matannallo sumabbangke, pangaloite soa udde 
ringannu paṛindu'anna. Wuṛṛu amungkangu i Gaal wuṛṛu manga taumatane 
sumabbanga lumawangnga si'o, eteudde tempone ipamangalo si tou!” 
34Ne i Abimelekh ringannu anambon tantarane niumamatte alloarane. I 
mangitou nisali᷊awukka naola'a appatu wageangnga ana see inaite na'imbuni 
namali᷊wutta soan Sikhem. 

35Tawe nala᷊nnu napawe i Abimelekh wuṛṛu manga taumatane naasilo si Gaal 
sinumabbanga wuṛṛu dirumarisikka su ngaran pasallangannu soa udde, i 
mangitou sarangkanambone sinumabbanga wuassu pa'imbunianni 
mangitou. 
36I Gaal naasilo si mangitou, ana see nabbisara si Zebul, “Pa'ellege! Pia 
taumata sinumossoka inawarendi wuassu manga puiddu wowone!” “Ah, 
udde wali᷊ne taumata!” sasimbakki Zebul, “udde tumba'u manga lintau su 
wowone.” 
37Ana see unni Gaal apia; “Atonna! Pia taumata sinumossokka wuassu 
wawala᷊nnu wuidda, wuṛṛu sambageanganna lai tantala᷊nna mattudda 
inawarendi wuassu punnu alu terpentin apan pia taṛinone udde.” 
38I Zebul nabbisarate si Gaal, “Ne, suapate moṛongu apan malo᷊angnga udde? 
Dorone i'o nabbisara, ipa'ura i ite massuṛubbawa si Abimelekh udde? Ete 
manga taumata apan lallobosannu. Otte inaite orassa indi pamangalo si 
mangitou!” 
39Ana see i Gaal sinumabbangke wuṛṛu nangapiddu manga taumatan Sikhem 
wuṛṛu namangalote si Abimelekh. 
40Arawe i Abimelekh namangalo si tou na'oman sara i tou tinumala᷊ngnga. 
Manambo taumata nate naddatingngu ngara pasallangannu su soa udde. 
41Panginsueanne i Abimelekh nabelengke watukku Aruma, wuṛṛu 
namanuate poiaroddi lai. 
42Tiṛabbine manga taumatan Sikhem mannattakke mannantangu soa, inaite 
watukku wailla wuṛṛu olangnge udde niapasingkatta si Abimelekh. 
43Ana see i Abimelekh nangammulu manga taumatane, wuṛṛu i mangitou 
nitahia naola'a tallun kawageanganna, ana see i mangitou inaite na'imbuni 
su manga wailla. Su tempo i tou naasilo tumana'u soa udde mattuddan bailla, 
i tou sinumabbangnga wuassu pa'imbunianne ana see namate si mangitou. 

44Tantala᷊nna i Abimelekh wuṛṛu tantaṛanne inai masasaṛawutta mamangalo 
su ngaran soa, darua wageangngu tantarane waine nangenggena wuṛṛu 
mamate manga taumata apan tinumala᷊ngnga watukku manga wailla. 
45I Abimelekh sidutu uapapangalo su alo᷊'engngu allo wuṛṛu namanua su soa 
udde; tumanangnge nipate, ana see soane niṛimunsa'a wua'udde 
nisali᷊awuṛannu asimma. 
46Su tempo manga taumata apan uatana'a sulalu᷊mmu tanda'a watun Sikhem 
naaringikka ola'u hatto udde, i mangitou sinumutta sulalu᷊mmu loṛangnga su 
alu᷊ngngu kuil El-Berit nadea'a pattillummanna. 
47Ana see taumata namasingkatta si Abimelekh manungku manga taumata 
su tanda'a watun Sikhem udde naammule poiaroddi. 
48Ana waugu udde, i Abimelekh ringannu manga taumatane inaite watukku 
Wowon Zalmon. Poiaroddi i tou namonggo'a manga rannan kalu ringannu 
wali᷊ungnga, ana see namasanna manga rannan kalu udde su wambangnge, 
wua'udde nandolokku manga taumatane lai mali᷊ha-li᷊hakka niapatanno 
ereapa apan buatte niolangnge. 
49Ne i mangitou sangkatou-sangkatou namonggo'e manga rannan kalu, ana 
see niumamatte uatantalongnga si Abimelekh. Anambon rannan kalu udde 
niombo mangitou su mamoṛongannu loṛangngu kuil udde, ana see 
tinutungnga, tantala᷊nna manga taumatan Sikhem udde ta'e sulalu᷊mme. Ana 
waugu tumana'u Sikhem sarangkanambone natete, iraṛangngo saṛiwu su 
atoune esakka wuṛṛu wawine. 
50Wua'udde i Abimelekh inaite watukku Tebes. I tou namangalo soa udde 
ana see namanuate isudde. 
51Su pattangngannu soa udde pia sambau candi apan matohassa. Ne 
anambon tumana'u soa udde tinumala᷊ngnga poiaroddi. I mangitou 
sinumutta sulalu᷊mmu candi udde wuṛṛu namale᷊n ngarane, ana see 
niumawitta rosone. 

52Wua'udde i Abimelekh nirumantate isudde namangalo su candi. Napawe i 
tou na'omate su ngaran candi udde wuṛṛu manutungke, 
53sangkatou wawine nangema'u watun gahilinganna su puane, na'oman sara 
napesangnga tanggilala᷊n puane udde. 
54Abimelekh mali᷊ha li᷊hakka namago umbasanna apan uapasanna lutangnge 
wuṛṛu nabbisara, “Sawutte hale᷊lenu wuṛṛu patete i ya'u; i ya'u maddiri 
isaggon taumata manungku i ya'u nipaten bawine.” Ne umbasanna udde 
nangusu'a si tou na'oman sara nate. 
55Napawe taumatan Israel naasilo manungku i Abimelekh natete, i mangitou 
sarangkanambone napule᷊te. 
56Etearoddi olangnge MAWU Ruata nabbali᷊ssa si Abimelekh su ola'u ala᷊le᷊o 
apan buatte niolangnge su saruannu iamange, su tempo i tou namate siri pitu 
pulo᷊ su atoune manga tuṛangnge. 
57Ne Mawu nakkuumannu lai manga taumatan Sikhem ana waugu ala᷊le᷊on 
mangitou. Olangnge udde naṛino ere lai buatte niapasingkatti Yotam ana'i 
Gideon su ola'i mangitou su tempo i tou nassalun mangitou. 

Mal᷊aṛṛuungnga 10 

I Tola 

1Napawe i Abimelekh natete, i Tola ana'i Pua, naola'a piaṛange, mamallossu 
taumatan Israel. I tou pulunni Dodo wuassu ṛuanganni Isakhar. I tou uatana'a 
su Samir su wageangngu panenteannu Efraim. 
2Ruan pulo᷊ tallu su tonnane ala᷊nnune i tou uapiaṛa'u walahannu Israel, 
wua'udde i tou natete ana see nilabbinga su Samir. 

I Yair 

3Nanansunna si Tola, Israel nipiaṛa'i Yair ruan pulo᷊ dua su tonnane ala᷊nnune. 
I Yair taumata wuassu Gilead. 

4Anangnge esakka tallun pulo᷊ su atoune. I mangitou uatahuanna tallun pulo᷊ 
keledai sasa'eanna wuṛṛu tallun pulo᷊ ampunga su leta'u Gilead. Manga 
ampunga udde isassago manga ampungi Yair. 
5Ne i Yair natete, wuṛṛu nilabbinga su Kamon. 

I Yefta 

6Walahannu Israel na'ola'e rosa apia su MAWU. I mangitou tate 
mappandumma MAWU wuṛṛu tate lai massubba si Tou. I mangitou 
massubbate manga mongannu Baal wuṛṛu Asytoret, wuṛṛu mongannu manga 
walahannu Siria, Sidon, Moab, Amon wuṛṛu Filistin. 
7Ana waugu udde MAWU nasa'u su walahannu Israel, na'oman sara i Tou 
namalan walahannu Filistin wuṛṛu balahannu Amon namarenta si mangitou. 
8Mapulo᷊ ualo᷊ su tonnane ala᷊nnune walahanna darua udde mammarenta 
anambon taumatan Israel apan uatana'a su Gilead, eteudde leta'u taumatan 
Amori su samba'a ra'in Salu᷊kku Yordan. I mangitou tumaniten maṛagissa 
mamarenta taumatan Israel. 
9Ewe'e lai taumatan Amon tinumumbe Salu᷊kku Yordan ana waugu inai 
mamangalo ruangannu Yehuda, Benyamin wuṛṛu Efraim na'oman sara 
ruangannu Israel tumaniten uatataṛangnga asasusa. 
10Ana see walahannu Israel sinumala᷊ndete MAWU, wisarane, “I yami buatte 
na'ola'a rosa Si'o, ana waugu i yami tawe manaile Si'o, oh Ruatan kami. I 
yami massubba manga mongannu Baal.” 
11-12 MAWU sinumimbakka, “Dorone i yamiu niallangngu balahannu Mesir, 
Amori, Amon, Filistin, Sidon, Amalek wuṛṛu walahannu Maon. Ana see su 
tempo udde i yamiu sinumala᷊nde lai si Ya'u, are? Angngerate i Ya'u tawe 
nanala᷊matta si yamiu wuassu taṛinon mangitou? 
13Salaiwe aroddi, yamiu ewe'e ta'e lai tuttali᷊udda si Ya'u, ana see inai 
massubba manga monganna. Orassa indi Ya'u maddirite mamallossi yamiu 
apia. 

14Roote ringannu manga monganna apan nipilen kamiu udde. Sassala᷊ndete 
si mangitou! Walate i mangitou mantulu᷊ngnga su tempo i yamiu sulalu᷊mmu 
asasusa.” 
15Arawe ruangannu Israel nabbisara MAWU, “Yami narosate, MAWU. Ola'e 
suereapa ipaapulu-Nu, sawali᷊ate I'o mantulu᷊ngngi yami su allo indi.” 
16Wua'udde anambon paalu᷊anna sassubbanna nirammete si mangitou, ana 
see nassubbate Ruata. Ne Ruata nompo'a naung-Nge naasilo si mangitou 
sulalu᷊mmu asasusa. 
17Su tempo udde tantaran Amon uasasadiate inai mapapangalo. I mangitou 
naddasanna su Gilead. Ruangannu Israel naammule lai wuṛṛu naddasanna su 
Gilead. 
18Poiaroddi tumanangnge wuṛṛu manga piaṛa'u ruangannu Israel ua' 
aiwalo᷊te, tanne wuassu wallati mangitou pia sangkatou apan baṛani 
namatten lutangnga mando'appa balahannu Amon. Taumata udde sarun 
pileanna maola'a piaṛa'u anambon taumatan Gilead. 

Mal᷊aṛṛuungnga 11 

1I Yefta uddewe sangkatou tantara apan matohassa wuṛṛu waṛani. I tou 
uatana'a su Gilead. Iamange aranne i Gilead arawe inangngene sangkatou 
masandaga. 
2Iamange pia ana'a esakka waine wuassu sawa awingnga. Napawe ala᷊ṛana'a 
udde wahahewalle i mangitou nallimbuakka si Yefta wuassu wale᷊n. I 
mangitou nabbisara si Yefta, “I tou tawe maasomba tahia saran addio'a 
wuassu iamangi yami, ana waugu i'o ana'u wawine waine.” 
3Ana waugu udde i Yefta nattale᷊in manga tuṛangnge ana see nilumintukka 
wuṛṛu natana'e su leta'u Tob. Poiaroddi sangkammula᷊nna taumata lale᷊o 
naammuli tou wua'udde i mangitou inaite naṛampassa saranapa. 
4Manga pira tempo wua'udde taumatan Israel nipangaloannu taumatan 
Amon. 

5Su tempo olangnge udde nariaddi, manga tembonannu Israel poi su Gilead 
inaite wuṛṛu nangahe si Yefta manantangngu leta'u Tob. 
6I mangitou nabbisara, “Piaṛaa'e yami mando'appa taumatan Amon.” 
7Arawe i Yefta sinumimbakka, “Wali᷊newe i yamiu tumaniten maddantingku? 
I yamiu buatte nallimbuakka si ya'u wuassu wale᷊n iamangku. Anio orassa 
indi, su tempo i yamiu sulalu᷊mmu asasusa i yamiu rumanta ringangku?” 
8I mangitou sinumimbakka, “Yami nirumanta ana waugu yami maapulu 
tadea'u i'o mamiaṛa'u anambon tumana'u Gilead inai mamangalo balahannu 
Amon orassa indi lai.” 
9I Yefta sinumimbakka, “Amungkangu i yamiu mangahe si ya'u mabelengnga 
watukku Gilead inai mamangalo walahannu Amon, 
wuṛṛu MAWU mangonggolu auntunganna si ite, ete i ya'u apan sarun maola'a 
tembonanni yamiu.” 
10I mangitou sinumimbakka, “Yami maapulu. MAWU matatialane.” 
11Ne i Yefta inaite suadio'a ringannu manga piaṛa'u Gilead. Wua'udde 
tumana'u Gilead nanenegi tou naola'a tembonanne wuṛṛu piaṛangnge. Su 
saruannu MAWU su Mizpa, i Yefta nabbisaran darorongnge su tumana'u 
Gilead. 
12Wua'udde i Yefta nandolokku taumata inai ringannu ratun Amon iapawalo᷊ 
arendi, “Apate pasasala᷊n kami na'oman sara i yamiu mamangalo wanuan 
kami?” 
13Ratun balahannu Amon sinumimbakka manga daroloṛanna udde, “Su 
tempo ruangannu Israel nirumanta wuassu Mesir, i mangitou nanganu leta'i 
yami, nanattakka wuassu Salu᷊kku Arnon naddatingngu Salu᷊kku Yabok 
wuṛṛu Salu᷊kku Yordan. Orassa indi ull᷊a'e leta'a udde ringannu paddarame.” 
14Ana see i Yefta lai nandolokku taumata apia inai ringannu ratun Amon 
15iapasimbakka arendi, “Ruangannu Israel tawe saran paassa nangaṛṛo leta'u 
taumata Moab ara'e leta'u taumatan Amon. 

16Su tempo taumatan Israel nanantangngu Mesir, i mangitou nabatukku 
Eṛṛangngu Akaba sinumabbi wadda'u anne ana see na'omate su Kades. 
17Wua'udde i mangitou nandolokku taumata inai ringannu ratun Edom 
niaparoronga tadea'u wotongnge sumabbi wanuane. Arawe i tou lai tawe 
namalan mangitou. Wua'udde naddorongnga lai su ratun Moab, arawe i tou 
lai tawe namalan mangitou sumabbi wanuane. Ana waugu udde ruangannu 
Israel natana'e su Kades. 
18Wua'udde i mangitou nanassukku amatanne sinumabbi wadda'u anne, 
arawe tawe sinumabbi Edom wuṛṛu Moab, ewe'e nanganu lala᷊nna 
namali᷊wutta na'oman sara na'omate su Moab sambaane ra'i, su samba'an 
Salu᷊kku Arnon. I mangitou naddasanna poiaroddi, arawe tawe tinumumbe 
salu᷊kka udde, ana waugu leta'a udde ta'e nasutta leta'u taumatan Moab. 
19Wua'udde ruangannu Israel nandolokku sangkatou lai ringanni Sihon, 
ratun Amori su Hesybon iaparoronga tadea'u wotongnge sumabbi leta'u 
Amori, ana waugu i mangitou inai su leta'i mangitou sassane. 
20Arawe i Sihon tawe namalan mangitou ana waugu i tou tawe mangimanna 
manungku i mangitou tumba'u sumabbi. Ewe'e i tou lai napasossoku tantaran 
pangalone ana see nandiagate su Yahas wua'udde namangalote Israel. 
21Arawe MAWU, Ruatan Israel, nangonggolu auntunganna su walahannu 
Israel wuassi Sihon wuṛṛu tantaran pangalone. Etearoddi ruangannu Israel 
naasomba anambon manga leta'u taumatan Amori apan uatana'a su wanua 
udde. 
22Leta'u Amori apan niwanuanni mangitou nanattakka wuassu Arnon 
samba'a timukka, naddatingngu samba'an sawannakku Salu᷊kku Yabok, 
wuṛṛu wuassu wadda'u anne su samba'an ra'i, maddatingngu Yordan su 
samba'an waṛṛata. 
23Nariaddi MAWU, Ruatan Israel, udde nallimbuakka manga taumatan Amori 
tadea'u hunane tumba'u su walahannu MAWU. 

24Wuṛṛu orassa indi, udde anuannu apia? Leta'a apan nionggoli Kamos, 
mongannu udde, si'o wotongngete sidutu tatahuananni yamiu. Arawe apa 
apan buatte nionggolu MAWU, Ruatan kami si yami, udde sarun tahuananni 
yami. 
25Unnu pahinu i'o mappianne wuassi Balak ana'i Zipor, ratun Moab? I Balak 
taambe saran paassa nilumawangnga ara'e napapangalon kami. 
26Tallu ṛasutta su tonnane ala᷊nnune Israel uatana'a su Hesybon wuṛṛu Aroër 
wuṛṛu manga ampunga uapali᷊wutta isudde, wuṛṛu anambon manga soa su 
winggin Salu᷊kka Arnon. Wuṛṛu anio ala᷊nnunete udde i'o tawe mangule᷊ leta'a 
udde apia? 
27Tawe, yami tawe nassala᷊ si'o. Ete i'o apan nassala᷊ si yami ana waugu i'o 
namangalo si yami. Ete MAWU mallaṛuunga apan allo indi makkawessu hatto 
indi suwallatu walahannu Israel wuṛṛu walahannu Amon.” 
28Arawe ratun Amon tawe naddaringikka tanata wuassi Yefta udde. 
29Wua'udde Ghaṛṛahon MAWU nangintaṛo si Yefta. Ne i Yefta inaite nattembo 
leta'u Gilead wuṛṛu Manasye wua'udde nabelengnga watukku Mizpa su 
Gilead. Wua' isudde i tou nanassukku amatanne watukku leta'u walahannu 
Amon. 
30I Yefta na'ola'a pa'aire indi su MAWU, “Amungkangngu MAWU mamala'u 
mamaddon taumatan Amon, 
31wuṛṛu i ya'u mabelengnga ringannu sala᷊matta, ne isai-sai apan paarorone 
sinumabbanga wuassu wale᷊'u manalo᷊ho si ya'u, sarun ta'u ionggola maola'a 
sasamba itattambunna su MAWU.” 
32Ana see i Yefta tinumumbete Salu᷊kku Yordan inai mamangalo taumatan 
Amon, wuṛṛu MAWU nangonggolu auntunganna si tou. 
33I Yefta namangalo si mangitou na'oman sara nasue wuassu Aroër 
naddatingngu leta'a maranin Minit – sarangkanambone ruam pulo᷊ soa – 

wuṛṛu araune na'oman sara Abel-Karamim. Manamabo atonna taumatan 
Amon apan nate, na'oman sara i mangitou narugite su taumatan Israel. 

Ana'i Yefta maṛuala 

34Su tempo i Yefta nabelengnga watukku Mizpa, ana'i tou maṛuala nirumanta 
nanalo᷊ho si tou ringannu massala᷊ingnga lapiddu mannengkela rebana. 
Anangnge tumba'u sambau. 
35Aroddi i Yefta naasilo, i Yefta mangke nasusa na'oman sara i tou nanggesa'a 
laungnge, lapiddu nabbisara, “Uare ana'u, naungku natuno! Anio ete i'o 
napaasusan naungku? I Ya'u buatte nassalu su MAWU, wuṛṛu i ya'u tate 
maapangule᷊n bisara'u apia!” 
36Ana see maṛuala udde nabbisara si Yefta, “i Papa buatte nassalu su MAWU, 
wuṛṛu MAWU buatte namalan papa nabbali᷊ssa ala᷊le᷊o manga taumatan Amon, 
seetti papa udde. Nariaddi apa apan buatte nipa'iren papa ṛinone iapaamatti 
papa.” 
37“Tumba'u” wisaran maṛuala udde lai, “I ya'u maddorongnga sambau 
inolaanna: i ya'u onggole᷊ten tempo rua wula᷊nna umamatta su manga 
wowone suadio'a ringannu manga hawe'u. Poiaroddi ya'u sarun lumuain 
batangangku ana waugu i ya'u mate ta'e maṛuala.” 
38Iamange namalan tou wua'udde i tou nirolokke. Maṛuala udde wuṛṛu 
manga hawene inaite watukku panenteanna massusa poiaroddi, ana waugu 
i tou sarun mate tantala᷊nna taambe na'awinga wuṛṛu taambe ana'a. 
39Napawe nali᷊ute rua wula᷊nna, i tou nabelengke ringannu iamange, ana 
iamange napaamattu sarangkanambone apan buatte nipa'irene su MAWU. Ne 
maṛuala udde natete su tempo ta'e perawanna. Eteudde ala᷊monane anio su 
tangngan taumatan Israel, inanaramanne 
40manga ana'a maṛuala mannatangngu wale᷊n ala᷊nnune appatu pulo᷊ su allone 
suapan tonna tadea'u mannaungnga ana'i Yefta su Gilead. 

Mal᷊aṛṛuungnga 12 



698 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

I Yefta wuṛṛu ruanganni Efraim 

1Su tempo udde ruanganni Efraim uasasadiate inai mapapangalo, ana see 
inaite tinumumbe Salu᷊kku Yordan matudda watukku Zafon. I mangitou 
nabbisara si Yefta, “Anio i'o inai mamangalo balahannu Amon ringannu tawe 
mangahe si yami? Orassa indi yami sarun manoṛobba si'o wuṛṛu amonannu.” 
2I Yefta nabbisarate, “Suwallatu taumatan Amon wuṛṛu yami taumatan 
Gilead pia patatiakka apan bahewalla. Yami buatte ta'u niwagoanna 
iapasumbala tadea'u mapallossa wuassu manga taumatan Amon udde, arawe 
i yamiu tawe nirumanta. 
3Nariaddi napawe i ya'u naṛingidda, manungku i yamiu tate rumanta 
massumbala si ya'u, i ya'u nangutullu naungku inaite mamangalo taumatan 
Amon udde, salaiwe i ya'u sarun mate. Ana see MAWU nangonggolu 
auntunganna si ya'u wuassi mangitou. Anio i yamiu orassa indi mamangalo 
si ya'u?” 
4Wua'udde i Yefta nangammulu anambon taumatan Gilead, ana see i 
mangitou namangalo wuṛṛu namaddon taumatan Efraim. (Taumatan Gilead 
apan uatana'a su Efraim wuṛṛu Manasye, niansila᷊nnu taumatan Efraim 
manungku i mangitou nattingkaṛaen batanganne wuassu Efraim, 
ruanganne.) 
5Manga taumatan Gilead apan uapapangalo udde, namanua su tampa 
tatumbeanna su Salu᷊kku Yordan, tadea'u wotongnge maasametta manga 
taumatan Efraim apan tumala᷊ngnga. Su tempo sangkatou taumatan Efraim 
inaite tumala᷊ngnga, maddoronga tumumbe, taumatan Gilead naiwalo᷊ si tou, 
“Apa i'o taumatan Efraim?” Amungkangu i tou sumimbakka, “Wali᷊ne,” 
6i mangitou mandolokki tou iapawisara “Syibolet” ana waugu tawe 
maawisara wisara udde ringannu naṛino. Ana see i mangitou manamette 
wuṛṛu pateanna susambau tampa tatumbeanna udde. Ne 42.000 su atoune 
taumatan Efraim niapate su tempo udde. 

7Annummu tonna ala᷊nnune i Yefta uapiaṛa'u taumatan Israel. Wua'udde i tou 
natete ana see nilabbinga su ampungnge su ampunga niasungkanganne 
eteudde soa Mizpa su Gilead. 

I Ebzan, i Elon wuṛṛu i Abdon 

8Napawe i Yefta natete, ruangannu Israel nipiaṛa'i Ebzan wuassu Betlehem. 
9Ebzan uatahuanna tallun pulo᷊ ana'a esakka wuṛṛu tallun pulo᷊ ana'a wawine. 
Ala᷊ṛanangnge wawine udde niapaawingu manga taumata wuassu walahanna 
waine, wuṛṛu i tou nangala᷊ppa tallu mapulo᷊ maṛuala wuassu walahanna 
waine iapaawingngu manga anangnge esakka. Pitu tonna ala᷊nnune i Ebzan 
uapiaṛa'u Israel, 
10wua'udde i tou natete ana see nilabbinga su Betlehem. 
11Wuassi Ebzan, walahannu Israel nipiaṛa'i Elon wuassu ruanganni Zebulon, 
mapulo᷊ tonna ala᷊nnune. 
12Wua'udde i tou natete ana see nilabbinga su Ayalon wageangngu leta'i 
Zebulon. 
13Napawe wuassi Elon, walahannu Israel nipiaṛa'i Abdon ana'i Hilel wuassu 
Piraton. 
14Anangnge esakka appatu pulo᷊ su atoune, wuṛṛu manga pulunne esakka 
tallun pulo᷊ su atoune. I mangitou sambau-sambau uatahuanna keledai 
sasa'eanna. Ualu᷊ tonna ala᷊nnune walahannu Israel nipiaṛa'i Abdon. 
15Wua'udde i tou natete ana see nilabbinga su Piraton su leta'a wageangngi 
Efraim su panenteannu taumatan Amalek. 

Mal᷊aṛṛuungnga 13 

I Simson niasungkanga 

1Taumatan Israel na'ola'e rosa apia su MAWU, ana see MAWU namalaten 
taumatan Filistin uaparenta si mangitou appatu pulo᷊ su tonnane ala᷊nnune. 

2Su tempo udde pia sangkatou esakka su soan Zora. Aranne i Manoah, 
wuassu ruanganni Dan. Awingnge tinna. 
3Arawe su allo sambau mala'ekattu MAWU naipasilon batanganne si tou 
wuṛṛu nabbisara, “Ala᷊nnunete indi i'o tawe naasomba ana'a, arawe tate 
mala᷊nnu lai i'o sarun piate illoṛo, wuṛṛu maasomba sangkatou ana'a esakka. 
4Ana waugu udde paariagaite watangannu mapia-pia. Imbaṛangnga 
ma'inumma anggore ara'e ua'e ma'awu'anna, ara'e umanna sambau anna 
apan ipappalli. 
5Napawe anangngu udde niasungkangke, imabaṛangnga utangnge polo᷊anna, 
ana waugu ro'en sulalu᷊mmu illoṛo i tou buatte nitantunna maola'a taumatan 
pa'aire. Ete i tou apan mangesakku ipamallossu walahannu Israel wuassu 
parentan taumatan Filistin.” 
6Wua'udde awingngi Manoah inaite ringannu awingnge wuṛṛu nabbisara, 
“Papa, pia daroloṛannu Ruata nirumanta ringangku; ali᷊mangke naali᷊hidda 
mala'ekattu MAWU Ruata, na'oman sara i ya'u nata'utta. I ya'u tawe naiwalo᷊ 
wuassuapa i tou nirumanta, wuṛṛu i tou lai tawe namasingkattu aranne si 
ya'u. 
7Araware i tou nabbisara manungku i ya'u sarun pia illoṛo wuṛṛu maasomba 
sangkatou ana'a esakka. I tou lai nabbisara manungku imbaṛangnga i ya'u 
ma'inumma anggore ara'e ua'e ma'awu'anna, ara'e umanna anna ipappalli, 
ana waugu ana'a udde ṛinone itantilla su Ruata maola'a sangkatou ana'u 
pa'aire su alo᷊'engngu pabbiaṛanne.” 
8Naaringikka udde, i Manoah niumali᷊omante su MAWU, arendi, “MAWU, 
antimanna I'o mandolokku allangngu udde apia ringanni yami 
iapapasingkatta apa apan ṛinone olaanni yami su ana'a udde napawe i tou 
niasungkangke.” 
9Ruata naddaringikka darorongngi Manoah. Mala'ekattu MAWU udde 
nirumanta apia, su tempo awingngi Manoah tantala᷊nna ua'ianna su wailla. 
Su tempo udde awingnge esakka tawe isudde. 

10Nariaddi, i tou inaite tinumala᷊ngnga namasingkattu olangnge udde su 
awingnge, “Pahulu᷊'u, pa'ellege, taumata apan dorone nirumanta ringangku, 
nirumantate apia!” 
11I Manoah mali᷊ha-li᷊hakka tinumantalonga awingnge. I tou nangundanin 
taumata udde wuṛṛu naiwalo᷊, “Ete i Tuanga apan uaapiddu watti'a su 
awingku?” “Atonna,” sasimbakke. 
12Ana see i Manoah naiwalo᷊, “Amungkangu apa apan niwalo᷊n Tuanga udde 
nariaddite, apate ṛinone olaannu ana'a udde? Wuṛṛu ereapa pabbiaṛanne su 
allo sali᷊mmurine?” 
13-14Mala'ekattu MAWU udde sinumimbakka, “Awingngu imbaṛangnga 
ma'inumma anggore ara'e ua'e ma'awu'anna, wuṛṛu lai imbaṛangnga umanna 
saranapa apan niola'a wuassu punnu alu anggore, ara'e wiakka apan 
ipappalli. I tou ṛinone sarun tumuṛutta ala᷊wo'u tanata'u si tou, wuṛṛu 
mallu'adda tadea'u taweddu saran sambau apan tawe tinuṛutanne.” 
15Ana see unni Manoah si Tou, “Wotongngewe i Tuanga, maaṛangatta 
tala᷊ngkadio'a. Yami mallaha asuene ana'u ambinga iapaanna si Tuanga.” 
16-17Arawe mala'ekattu MAWU udde nabbisara, “Salaiwe i ya'u uaṛaddo isindi 
mala᷊nnu, i ya'u tawe umanna panarunu. Arawe amungkangu i'o mangke 
maapulu manaru, ola'e udde maola'a sambau sasamba itattambunna wuṛṛu 
onggola᷊'e su MAWU.” I Manoah taambe naatutukka manungku uahahatton 
tou udde mala'ekattu MAWU. Nariaddi i tou nabbisara, “Amungkangu aroddi, 
antimanna i Tuanga mamasingkattu aranni Tuanga, tadea'u amungkangu 
manga wisaran Tuanga udde mariaddite, yami wotongnge mangonggolu 
aadatti yami si Tuanga.” 
18Mala'ekattu MAWU udde naiwalo᷊, “Anio i'o mangke ma'apulu ma'asingkatta 
arangku? Arangku udde aranna apan ma'atiangnga.” 
19Ne i Manoah nanganute sambau ambinga anangnge ringannu gandumma 
addio'a, ana see niaddo su wowon batu wuṛṛu nionggola su MAWU, 
eteudde MAWU apan ma'ola'a manga inolaanna apan ma'aṛindu'a. 

20-21Tantala᷊nna putungnga lukkenggamma sussalo᷊i wuassu mezbah udde, i 
Manoah wuṛṛu awingnge naasilo mala'ekattu MAWU udde niumawitta 
sulalu᷊mmu ṛenggammu putungnga udde, mattuddan langitta. Wakkute udde 
i Manoah naatutukka manungku udde mala'ekattu MAWU; ne i tou wuṛṛu 
awingnge niumali᷊ntudate nassubba. Tate saran paassa i mangitou naasilo 
mala'ekatta udde apia. 
22Ana see i Manoah nabbisara awingnge, “Iaddua sarun mate ana waugu 
iaddua buatte naasilo Ruata!” 
23Awingnge sinumimbakka, “Amungkangu MAWU maapulu mamate si ite, i 
Tou maddiri manengkamma sasamba apan nionggoli ite i Tou udde; i Tou 
lai tawe mapali᷊atta'u sarangkanambone indi si ite ara'e mamasingkattu 
manga inolaanna udde si ite.” 
24Manga pira wula᷊nna wua'udde awingngi Manoah nanungkangngu 
sangkatou ana'a esakka wuṛṛu aranne nisaggo i Simson. Ana'a udde naola'a 
wahewalla wuṛṛu niala᷊matannu MAWU; 
25wuṛṛu napawe i tou uatana'e su paddasanannu ruanganni Dan, apan 
addone suwallatu Zora wuṛṛu Esytaol, Ghaṛṛahon MAWU mannattake 
mangngonggolu atatohassa si tou. 

Mal᷊aṛṛuungnga 14 

I Simson wuṛṛu sangkatou maṛuala wuassu Timna 

1Su allo sambau i Simson inaite watukku Timna, wuṛṛu naasilo sangkatou 
maṛualan Filistin poiaroddi. 
2Ana see i tou napule᷊te wuṛṛu nabbisara su hagurangnge, “I ya'u 
niumanggangu sangkatou maṛualan Filistin su Timna. I tou maddorongnga 
iamanga wuṛṛu inangnga inai mangono'u si tou.” 
3Arawe hagurangnge nabbisara, “Anio i ite ṛinone inai ringannu taumatan 
Filistin tadea'u maasomba sawa, wuṛṛu i mangitou tawe nasutta 
ala᷊ṛana'u MAWU? Apa sulalu᷊mmu ṛuanganni ite sassane ara'e suwallatu 

pabbawalagi ite tawe maṛuala naṛino su naungngu?” I Simson sinumimbakka 
iamangnge, “Arawe tumba'u maṛualan Filistin udde ipaapulu'u. Ne i ya'u 
mangantimma iamanga mangono'u si tou.” 
4Hagurangngi Simson wagga manungku eteudde MAWU apan nagalo᷊ren 
Simson ma'ola'a inolanna udde. Ana waugu MAWU, maddea'a lala᷊nne 
mamangalo taumatan Filistin. Su tempo udde taumatan Filistin uaparenta 
taumatan Israel. 
5Ne i Simson inaite watukku Timna suadio'a ringannu hagurangnge. 
Tantala᷊nna i mangitou sinumabbi santampa waillu anggore, i Simson 
naasangkalla sambau singa saṛentumuwo. Singa udde mammassinga, 
6wuṛṛu inaṛombanganne i Simson nabbali᷊ natohassu taṛinon MAWU. Ana see 
i tou namaṛṛu singa udde ringannu limane, ereola'u winatangnga udde 
naali᷊hidda ambinga. Olangnge udde tawe niwatti'a su hagurangnge. 
7Wua'udde i Simson nattembo maṛuala udde lapiddu naggahatton tou, ne i 
Simson mangke maapulun maṛuala udde atonna. 
8Napawe manga pirate tempo ala᷊nnune, i Simson inaite apia ma'awingngu 
maṛuala udde. Sulalu᷊mmu amatanne, i tou nabbeṛo ana waugu ma'ellega 
singa apan nate nipatene udde. Napawe i tou na'omate isudde niasiloanna 
manambo atonna attimpua sulalu᷊mmu singa nate udde, wuṛṛu pia lai pula᷊ne. 
9I tou nangoenga pula udde ringannu limane, ana see nasala᷊ naiumanna 
wuṛṛu lapiddu na'inumma pula᷊ udde lai. Wua'udde i tou inaite ringannu 
hagurangnge ana see nangonggolu sambageanganna wuassu pula udde si 
mangitou, ne i mangitou niumante. Arawe i Simson tawe namasingkatta 
manungku pula udde niala᷊ppa wuassu singa apan natete udde. 
10Napawe iamangngi Simson inaite watukku wale᷊n maṛuala udde, i Simson 
na'ola'a andeangnga poiaroddi, ana etearoddi inanaramannu manga taumata 
umbasanna. 

11Sutempo taumatan Filistin naasilo si tou, i mangitou namile sire tallu pulo᷊ 
umbasanna iapaammunga si tou. 
12Ana see i Simson nabbisara si mangitou, “I ya'u pia ao'o. Amungkangu i 
yamiu maasi'atta, i yamiu sangkatou-sangkatou ta'u onggola᷊nnu samparassa 
mala᷊ṛenessa linen apan alu᷊ssa wuṛṛu samparassa laubba apan mapia. I yamiu 
ta'u onggola᷊nnu tempo pitu allo ala᷊nnu andeangngu awingnga indi, 
ipani'attu ao'o udde. 
13Arawe amungkangu i yamiu tawe naasi'atta, i yamiu sangkatou-sangkatou 
sarun mangonggola si ya'u mala᷊ṛenessa linen alu᷊ssa wuṛṛu samparassa 
laubba apan mapia.” Ana see manga taumatan Filistin udde nabbisara, 
“Wotongnge! Orassa indi walo᷊a'e ao'o udde.” 
14Ne i Simson nabbisara, “Wuassu iapa niumanna, sinumabbanga apa apan 
nianna; wuṛṛu wuassiapa matohassa, sinumabbanga apa matemangnga.” 
Napawe nali᷊ute tallu allo i mangitou lai taambe naasomba sasi'attu ao'o 
udde. 
15Nariaddi su allo aiappanne i mangitou nabbisarate su awingngi Simson, 
“I'o ṛinone massalo᷊'u awingngu tadea'u i tou mamasingkatta si yami sasi'attu 
ao'o udde. Amungkangu tawe, yami sarun manuntungnga si'o wuṛṛu 
amonannu iamangngu. Ali᷊mangke i'o namaggo si yami tadea'u manginsue 
darotongngi yami!” 
16Ana waugu udde, awingngi Simson inaite ringanni Simson lapiddu lulluai, 
ana see nabbisara, “I ya'u masingkatta i'o tawe mandangngu si ya'u. Anio i'o 
nangonggolu ao'o su manga hawe'u, arawe i'o tawe namasingkattu sasi'attu 
ao'o udde si ya'u? Asinungka i'o maddantingku!” Unnu Simson, “Paaṛangatta 
asuene! Su hagurangku sassane lai, ya'u tawe namasingkatta, anio i'o ṛinone 
pasingkatanna?” 
17Su ala᷊nnune pitu allo andeangnga udde, awingngi Simson sidutu lulluai. 
Wuṛṛu ana waugu i tou sidutu mattanonge, ne su allo appitune, i Simson 

namasingkattu sasi'attu ao'o udde si tou. Ana see awingngi Simson udde 
namasingkatta su manga taumatan Filistin. 
18Nariaddi su allo appitune tantala᷊nna matannallo taambe umattupa, manga 
taumata udde nabbisara si Simson, “Apa mattemanganne wuassu pula? 
Wuṛṛu apate lai apan mattohasanna wuassu singa?” I Simson sinumimbakka, 
“Amungkangngu i yamiu tawe napaattu awingku, i yamiu tawe masi'attu 
ao'o udde!” 
19Inaṛombanganne i Simson nabbali᷊ natohassu taṛinon MAWU, ana see i tou 
inaite watukku Askelon. Poiaroddi i tou namate tallun pulo᷊ esakka apan 
ualu᷊ṛen laubba mangkapia. I tou nanganu laubbi mangitou udde wuṛṛu 
nionggola su siri tallun pulo᷊ apan buatte nani'attu ao'one udde. Wua'udde i 
tou napule᷊te su wale᷊ne ringannu naungnga mappau. 
20Ana see la'iananne nanantillu awingngi Simson udde su taumata apan 
naola'a mallala᷊ṛenggenni Simson su tempo i tou naawingnga. 

Mal᷊aṛṛuungnga 15 

1Manga pira tempo wua'udde, su tempon pangangitinga gandumma, i 
Simson inaite mattembo awingnge. I tou nangapiddu sambau ambinga 
ionggola su awingnge. I Simson nabbisarate la'iananne, “I ya'u maapulu 
sumutta su wabbo'a maisasomban awingku.” Arawe la'iananne tawe namala. 
2Wisarane si Simson, “Aringkane i'o atonna-tonna maddirin tou, nariaddi, i 
tou buatte ta'u nionggola su hawenu. Arawe i'o wotongnge manganu tuarine. 
I tou makkamahanna.” 
3Nabbisarate i Simson, “Apa apan sarun ta'u olaanna su saruannu taumatan 
Filistin paassa indi, wali᷊newe pasasala᷊'u!” 
4Ana see i tou inaite nanametta tallu ṛasutta serigala. Tole᷊n manga serigala 
udde niamputta paddarua. Supentakku sasamputa udde, nieleannu solo᷊. 
5Ana see manga solo᷊ udde nire'omanne, wuṛṛu manga serigala udde 
nipallossa watukku waillu manga taumatan Filistin. Ne nasoṛobbe ahewallu 

waillu gandumma apan a'itinganna poiaroddi. Ewe'e sinuananna gandumma 
wuṛṛu manga waillu anggore nasoṛobba lai. 
6Manga taumatan Filistin inaite namarikissa tanne isai na'ola'a olangnge 
udde. Ana see taumata namasingkatta si mangitou manungku ete i Simson 
apan pia inolaanne udde, ana waugu la'iananne su Timna buatte 
nangonggolu awingngi Simson su sangkatou hawen Simson. Ana waugu udde 
manga taumatan Filistin nanoṛobba wawine udde wuṛṛu amonannu 
iamangnge na'oman sara nasue. 
7Ana see i Simson nabbisara su manga taumatan Filistin udde, “Oh, aroddi 
olangnge i yamiu makkuumanna? I ya'u massalu, tawe mallannaba 
amungkangu i ya'u taambe naawali᷊ssa olangnge indi si yamiu!” 
8Wua'udde i tou namangalo si mangitou ringannu maṛagissa wuṛṛu suwallati 
mangitou manambo apan nipate. Wua'udde, i tou inaite natana'a sulalu᷊mmu 
loṛangnga susambau wuidda watu su Etam. 

I Simson napaarugin taumatan Filistin 

9Ne taumatan Filistin nirumanta watukku wageangngu leta'u Yehuda ana see 
naddasante isudde, wua'udde namangalote soan Lehi. 
10Taumatan Yehuda naiwalo᷊ taumatan Filistin, “Anio i yamiu namangalo si 
yami?” I mangitou sinumimbakka, “Yami nirumanta manametta si Simson, 
tadea'u yami wotongnge mamarikka si tou ere lai i tou namarikka si yami.” 
11Naaringikka udde 3.000 su atoune taumatan Yehuda inaite watukku 
loṛangngu wuidda watu su Etam. Poiaroddi i mangitou nabbisara, “Simson, 
apa i'o wagga manungku taumatan Filistin uaparenta si ite? Apate indi 
niolangngu su saruanni yami!” I Simson sinumimbakka, “I ya'u tumba'u 
mabbali᷊ssa inolaanni mangitou si ya'u.” 
12Unni mangitou, “Yami nirumanta isindi tumba'u makkapussa wuṛṛu 
manantillu su taumatan Filistin.” I Simson nabbisara, “Pa'irete asuene 
manungku i yamiu sassane tawe mamate si ya'u.” 

13“Ore,” unni mangitou, “atonna yami tumba'u makkapussa wuṛṛu 
manantillu su taumatan Filistin. Yami tawe mamate si'o.” Ana see i mangitou 
nakkapusse si Simson ringannu ruan bua tali᷊ apan ta'e wakku, wuṛṛu 
nangapiddi tou inai wuassu loṛangnga udde. 
14Napawe i Simson niapidde su Lehi, manga taumatan Filistin tuttatala᷊ngnga 
mattuddan tou lapiddu uiui. Inaṛombanganne i tou nabbali᷊ matohassu 
taṛinon MAWU. Manga tali᷊ apan uaṛapussa limane udde niwassunne ringannu 
tawe sahadden naali᷊hidda namassuta tali᷊ natutungnga. 
15Wua'udde i tou naasangkalla sambau duṛṛin ola᷊n keledai apan ta'e wakku. 
I tou namurutta duṛṛi udde, ana see nipaatta pinamuulla 1.000 su atoune 
na'oman sara nate. 
16Ne i Simson nangantarite, “Ringannu ola᷊n keledai, ta'u nipate saṛiwu su 
atoune; ringannu ola᷊n keledai, ta'u niombo winalu᷊nanni mangitou.” 
17Wua'udde, nirammeten tou duṛṛin ola᷊ udde. Ana waugu udde tampa udde 
nisaggo Ramat-Lehi. 
18Wua'udde i Simson mangke naapendamma marou, na'oman sara i tou 
sinumalande MAWU. I tou nabbisara, “MAWU, wakkute tanginna I'o 
nangonggolu auntunganna si ya'u. Orassa indi ya'u ṛinone mate ana waugu 
marou, na'oman sara sametannu manga taumatan Filistin indi apan tawe 
maailala᷊ Si'o?” 
19Ne Ruata namu'a loṛangngu wuiddu watu su Lehi udde, ana see 
sinumabbangke ua'e wua' isudde. I Simson na'inumpe, ana see naapendampe 
matohassa apia. Ana waugu udde ali᷊matan ua'e udde nisaggo Ali᷊matan Ua'en 
Hakor. Ali᷊matan ua'e indi ta'e pia sara orassa indi su Lehi. 
20Ruan pulo᷊ su tonnane ala᷊nnune i Simson uapiaṛa'u walahannu Israel su 
tempo i mangitou paparentannu taumatan Filistin. 

Mal᷊aṛṛuungnga 16 

I Simson su Gaza 

1Su allo sambau i Simson inaite watukku Gaza. Poiaroddi i tou nassomban 
sangkatou wawine masandaga, ana see i tou inaite natiilla ringannu wawine 
udde. 
2Ne tumana'u Gaza naaringikka manungku i Simson poite aroddi. Nariaddi i 
mangitou nalliwunna tampa udde wuṛṛu uaṛaddote si tou su alo᷊'engngu ṛabbi 
su ngaran soa. Arawe i mangitou tawe naaola'a apa-apa su ṛabbi udde ana 
waugu i mangitou maṛingidda, “ṛaddoite napawe matannallo sumabbangke, 
wakkute udde i ite mamate si tou.” 
3Arawe i Simson tawe natiilla isudde naddatingngu marua allo. Ṛabbi 
mattangnga i tou napu'o ana see inaite watukku ngaran soa. I tou nanawutta 
ngara udde sarangkanambone ringannu manga diṛṛine wuṛṛu manga 
wawarene paassa nianu. Wua'udde i tou namasanna ngara udde su 
wambange, wuṛṛu niapidda su puiddu wuidda su samba'an Hebron. 

I Simson wuṛṛu i Delila 

4Wua'udde i Simson piate naungnga su sangkatou wawine wuassu 
Wawala᷊nnu Sorek. Arannu wawine udde i Delila. 
5Ne nirumantate siri lima taumata tembonannu Filistin ringannu wawine 
udde wuṛṛu nabbisara, “Salo᷊a'a i Simson tadea'u i tou maapulu 
mamasingkatta si'o apa addapingngu atatihanne udde, wuṛṛu ereapa 
olangnge mamamuli᷊n atatohanne udde. Ringannu aroddi yami wotongnge 
maaranta wuṛṛu makkapussa si tou tadea'u i tou marugite si yami. Ne yami 
sangkatou-sangkatou mangonggolu 1.100 roitta sala᷊'a si'o.” 
6Ne unni Delila si Simson, “Simson, anio i'o tumaniten matohassa? Ringannu 
apa i'o ṛapusanna tadea'u mawuli᷊ atatohannu? Walo᷊a'e addapingnge!” 
7I Simson sinumimbakka, “Amungkangu i ya'u ṛapusannu pitu tali᷊n papiti'a 
wakku apan taambe namara atonna, i ya'u sarun mallome wuṛṛu maola'a ere 
taumata wiasa.” 
8-9Ana see manga tembonannu Filistin udde, nangonggolu tali᷊n papiti'a 
wakku pitu bua wuṛṛu taambe namara si Delila. Wua'udde tantala᷊nna 

taumatan Filistin uala᷊ṛaddo su wabbo'a waine, i Delila nakkapussa si Simson 
ringannu manga tali᷊ udde ana see niumui, “I Simson! Taumatan Filistin 
uddete!” Simson lapiddu namassutta tali᷊n papiti'a udde. Manga tali᷊ udde 
nabbassutta naali᷊hidda ere wananna nabbassuta niaṛinoannu putungnga. 
Addapingngu atatohassi Simson taambe niasingkatanna. 
10Ana see i Delila nabbisara si Simson, “Ah, i'o nangawusu! I'o tumba'u 
mannalangnga si ya'u. Otte wattia'e si ya'u ringannu apa i'o wotongnge 
ṛapusanna!” 
11I Simson sinumimbakka, “Amungkangu i ya'u ṛapusannu tali᷊ wakku apan 
taambe nipaatta, i ya'u mallome wuṛṛu maola'a ere taumata wiasa.” 
12Tantala᷊nna taumatan Filistin uala᷊ṛaddo su wabbo'a waine, i Delila nanganu 
manga pira bua tali᷊ wakku, ana see nakkapussa si Simson. Wua'udde i tou 
niumui, “I Simson! Taumatan Filistin uddete!” Arawe i Simson namassutta 
manga tali᷊ apan uaṛapussa limane, naali᷊hidda taumata namassutta wananna. 
13Ana see i Delila nabbisara si Simson, “Ah, i'o nannalangnga si ya'u apia. I'o 
mangngawusu. Otte wattia'e ringannu apa i'o wotongnge ṛapusanna!” I 
Simson sinumimbakka, “Amungkangu pitun bua kallassa uta'u nisala᷊pidda 
ringannu wananna su daradu'a, wua'udde iwa'issa su daradu'a udde, i ya'u 
mallome wuṛṛu maola'a ere taumata wiasa.” 
14Ne i Delila napaatilli i Simson ana see i tou nanala᷊piddu pitun kallassa uta'i 
Simson su wanannu daradu'a. Wua'udde i tou nangele su alun daradu'a udde 
ana see niumui, “I Simson! Taumatan Filistin uddete!” I Simson nabangunna 
wuṛṛu namabbuta utangnge na'oman sara napallossa wuassu daradu'a udde. 
15Wua'udde i Delila nabbisara si tou, “Ah, i'o mabbisara manungku i'o 
marangngu si ya'u, wutte'e naungngu marau wuassia'u! Paatallute i'o 
mannalangnga si ya'u, wuṛṛu orassa indi lai i'o tawe mamasingkatta anio i'o 
tumaniten matohassa.” 
16Allo-allo i Delila sidutu mattanonga wuṛṛu mammata'a, na'oman sara i 
Simson nawusate maddaringikka. 



710 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

17Panginsueanne i Simson nabbatti'u addapingnge. “Uta'u taambe saran 
paassa nipolo᷊,” unni Simson. “I ya'u buatte tinantilla su Ruata maola'a 
pussaa-Ne sassane. Ro'en niasungkanga i ya'u naola'e ana'u pa'aire. 
Amungkangu uta'u polo᷊anna, atatoha'u sarun mawuli᷊; i ya'u sarun mallome 
wuṛṛu maola'a ere taumata wiasa.” 
18I Delila naapendamma manungku i Simson buatte namasingkattu 
naungnge. Ana waugu udde i tou napaapiddu watti'a indi niapawalo᷊ su 
manga tembonannu Filistin, “Rantate lai paassa indi. I Simson buatte 
nabbatti'u addapinge si ya'u.” Ne i mangitou nirumantate ringannu uaapiddu 
roitta ionggola si Delila. 
19Wua'udde i Delila sinumambe si Simson na'oman sara niamatiila᷊nna 
suṛiwane, ana see i tou namago taumata wuṛṛu nirolokka niapapolo᷊ uta'i 
Simson apan uasala᷊pidda pitu. Wua'udde i tou nanansara si Simson, ana 
waugu i Simson niawuli᷊anten atatohanne. 
20Ana see i tou niumui, “I Simson! Taumatan Filistin uddete!” I Simson 
lapiddu napu'o wuṛṛu mangngantimma manungku naudde i tou wotongnge 
maatala᷊ngnga ere lai tempo nanangkali᷊u. I tou wagga manungku i tou 
tinatangken MAWU. 
21Ne manga taumatan Filistin nanamette si tou wuṛṛu nallasso'a matane. I 
mangitou nangapiddi i Simson watukku Gaza wuṛṛu niṛapussu darua ṛate 
witu'a, ana see nitaṛo su tatupanna. Poiaroddi i tou niapamanara 
manggilinga. 
22Arawe su ala᷊nnune udde lai uta'i Simson mannattake tuttuwo apia. 

Apapaten Simson 

23Su allo sambau manga tembonannu Filistin na'ammula ma'ola'a 
andeangnga wuṛṛu suadio'a mangonggolu sasamba apan wahewalla si 
Dagon, monganni mangitou. I mangitou mangngantari, “Monganni ite buatte 
nangonggolu auntunganna si ite i Simson, seetti ite!” 

24-25Tantala᷊nna i mangitou lullala'a, i mangitou mabbisara, “Apira'e i Simson 
inawarendi tadea'u i tou maola'a papala᷊gen kite!” Ne i mangitou nangala᷊ppe 
si Simson wuassu tattupanna, wuṛṛu i tou naola'e papala᷊gen mangitou. I 
mangitou nandolokki tou niaparisikka suwallatu darua diṛṛi apan 
masallakka. Napawe awada'alla udde naasilo si Simson, i mangitou 
naddalote si Dagon wuṛṛu mangngantari, “Monganni ite buatte nangonggolu 
auntunganna si ite wuassu seetta apan buatte nandale᷊o wanuan kite wuṛṛu 
namate aroddi anambone taumatan kite!” 
26I Simson nabbisara ana'a esakka apan ua'ehetta si tou, “Pallosa'e lima'u 
tadea'u i ya'u mapangagassa manga diṛṛi apan uatumpilla wale᷊n wahewalla 
indi, ana waugu i ya'u mappulu mangunsadakka isudde.” 
27Wale᷊n wahewalla udde nasaddatu taumata. Siri lima tembonannu Filistin 
isudde lai. Wuṛṛu su ṛengkenne ali᷊urosone pia iraṛangngo 3.000 su atoune. I 
mangitou sarangkanambone mabbiala wuṛṛu mangngalu᷊andaga si Simson. 
28Su orassa udde i Simson niumali᷊omanna; i tou nabbisara, “Oh, MAWU Apan 
Atanggaṛṛanne, antimanna I'o mannaungnga si ya'u. Doronganna 
onggola᷊awe atatohassa apia si ya'u paassa indi, oh Ruata, tadea'u ringannu 
atatohassa indi ya'u wotongnge maawali᷊ssa taumatan Filistin apan buatte 
nalloetta mata'u darua indi.” 
29Wua'udde i Simson nangagassa diṛṛi darua su tangngane apan uatumpilla 
wale᷊n wahewalla udde. Ana see ringannu nangagassu limane aiṛṛi su diṛṛi 
sambau wuṛṛu sambau lai ringannu limane aikkatanna su diṛṛi waine, 
30i tou nangintuli᷊, “Wala'e i ya'u mate suadio'a ringannu manga taumatan 
Filistin indi!” Wuṛṛu ringannu ahewallu atatohanne i tou nanuṛuddu manga 
diṛṛi udde na'oman sara naṛṛa'a wuṛṛu nangema'a siri lima tembonannu 
Filistin suadio'a ringannu taumata waine apan sulalu᷊mmu wale᷊n udde. I 
Simson nate lai. Arawe, sutempo i tou nate udde i tou buatte namate taumata 
mannamboanna wuassu su tempo i tou wiakka. 

31Wua'udde nirumantate manga tuṛangnge wuṛṛu anambon amonanne 
mangala᷊ppa winalu᷊nanne. I mangitou nangapiddu winalu᷊nanne udde 
napule᷊, wuṛṛu nilabbinga sulalu᷊mmu labbingngi Manoah, iamangnge. 
Labbingnga udde addone suwallatu Zora wuṛṛu Esytaol. I Simson nabbali᷊ 
piaṛa'u Israel ruan pulo᷊ su tonnane ala᷊nnune. 

Mal᷊aṛṛuungnga 17 

Manga paal᷊uanna apan sassubbanni Mikha 

1Pia sangkatou esakka aranne i Mikha. I tou uatana'a su panenteannu 
wageangngu leta'i Efraim. 
2Su allo sambau i tou nabbisarate su inangngene, “Su inangnga niawuli᷊annu 
saṛiwu maṛasutta roitta sala᷊'a, i ya'u naaringikka inangnga mantala᷊n 
manana'one. Indete Inangnga, roinne! Ete i ya'u nanna'o.” Inangngene 
sinumimbakka, “Antimanna i'o ala᷊matannu MAWU, ana'u!” 
3I Mikha napawelengngu roitta udde su inangnge, ana see inangnge 
mabbisara, “Atadea'u i'o, ana'u, mali᷊u wuassu tatala᷊ apan buatte niwisara'u 
udde, i ya'u mangonggolu sala᷊'a udde indi su MAWU, ipaatta ipa'ola'a 
paalu᷊anna alu apan pi'unannu sala᷊'a. Nariaddi roitta udde iapaapidda apia 
si'o.” 
4Ne napawe i Mikha napawelengngu roitta udde su inangnge, i tou nanganu 
rua ṛasutta su waune wuassu roitta udde, ana see nionggola su sangkatou 
ma'aola'a sala᷊'a. Ana see i tou nandolokku ma'aola'a udde niapala᷊nginnu alu 
wuṛṛu nipi'unnu sala᷊'a udde. Wua'udde paalu᷊anna niaddo su wale᷊n Mikha. 
5I Mikha sassane piate sambau tampa pasasubbanna. I tou nallanginnu 
manga pira paalu᷊anna sassubbanna wuṛṛu samparassa efod ana see 
nanenegu sangkatou anangnge esakka maola'a imam. 
6Sutempo udde walahannu Israel taambe datu; suapan taumata apan ma'ola'a 
ala᷊wo'u manarane tumuṛuttu ṛingiranne udde naṛino. 

7Su tempo udde lai pia sangkatou umbasanna wuassu ṛuanganni Lewi. 
Dorone i tou uatana'a su Betlehem su leta'u Yehuda. 
8Arawe su tempo indi i tou nanantangken soa udde wuṛṛu tantala᷊nna 
u'amatta maddea'a tampa atatanaanna waine. Sulalu᷊mmu amatanne udde i 
tou na'omate su wale᷊n Mikha su panenteannu wageangngu leta'i Efraim. 
9I Mikha naiwalo᷊ si tou, “Tuṛangnga taumata wuassuapa?” Taumata udde 
sinumimbakka, “I ya'u taumatan Lewi wuassu Betlehem su Yehuda. I ya'u 
tantala᷊nna maddea'a tampa atatanaanna.” 
10I Mikha nabbisara, “Atana'e isindi ringangku, tadea'u i'o wotongnge 
maola'a mananantirou wuṛṛu imamma si yami. Ya'u mallantakka si'o mapulo᷊ 
roitta sala᷊'a suapan tonna, wuṛṛu lai laubba ana see anna.” 
11-12Umbasannu Lewi udde nappulu, ana see i tou nitenegi Mikha naola'a 
imam. I tou utana'a su wale᷊n Mikha wuṛṛu nareengnga ere lai ana'i Mikha 
sassane. 
13Ne unni Mikha, “Ne orassa indi ya'u mangimanna MAWU sarun ma'ola'a 
mapia si ya'u ana waugu piate sangkatou taumatan Lewi apan naola'a imam 
si ya'u.” 

Mal᷊aṛṛuungnga 18 

I Mikha wuṛṛu ruanganni Dan 

1Sutempo udde Israel taambe datune. Walahanni Dan ta'e maddea'a leta'a 
apan maola'a pussa'an mangitou, ana waugu i mangitou taambe naasomba 
leta'a suadio'a ringannu manga ruanganna waine sulalu᷊mmu walahannu 
Israel. 
2Ana waugu i mangitou namile sire lima apan matohassa wuassu wallatu 
anambon amonanna sulalu᷊mmu ruanganni mangitou apan uatana'a su Zora 
wuṛṛu Esytaol, ana see nandolokki mangitou siri lima udde inai iapaparikissa 
wanua udde. Ne manga taumata udde inaite, wuṛṛu na'omate su 

panenteannu wageangngu leta'i Efraim. Poiaroddi i mangitou nanaṛabbi su 
wale᷊n Mikha. 
3Napawe sumuttate su wale᷊n udde i mangitou naaringikka umbasannu Lewi 
udde nabbisara, ne i mangitou naaillala᷊ pabbawisarane. Nariaddi, i mangitou 
nirumanta ringanni tou wuṛṛu naiwalo᷊, “Anio, i'o isindi? Apa manaranu? Isai 
nangapiddu isindi?” 
4Umbasanna udde sinumimbakka, “I ya'u isindi ana waugu i Mikha. I ya'u 
buatte nitenegi tou maola'a imam si tou, wuṛṛu nangonggolu lala᷊ntakke si 
ya'u.” 
5Ana see unni mangitou si tou, “Amungkangngu aroddi, tulu᷊nga'a iwalo᷊i su 
Ruata, tanne amamatti yami indi sarun pia gessine ara'e tawe.” 
6Imam udde sinumimbakka, “Arie passinggawanga. MAWU buatte 
nangala᷊matta amamatti yamiu indi.” 
7Ana see ingana'a siri lima udde inaite watukku Lais. Isudde i mangitou 
mannaṛasidda tumana'u soa. Niasingkatanna manungku ola'u pabbiaṛannu 
tumana'u Lais udde naali᷊hidda ola'u pabbiaṛannu walahannu Sidon. Salaiwe 
i mangitou uaṛae, wuṛṛu marau wuassu walahannu Sidon, i mangitou 
mabbiakka matammuda wuṛṛu mala᷊ngnganna, tawe seetta, mabbiakka su 
lalu᷊manna'a, wuṛṛu tawe urangnge saran sambau. 
8Sutempo siri lima udde nabbelengke ringannu manga taumata ruanganna 
sambau su Zora wuṛṛu Esytaol, i mangitou niroronganna mabbatti'a. 
9-10Ne i mangitou nabbisarate, “Wette i ite mamangalote Lais. Yami buatte 
wua poiaroddi, wuṛṛu naasilo manungku letange mapia, mala᷊la᷊nga wuṛṛu 
masuwukka, ala᷊wo'a mangke piate isudde. Arie i ite sidutu isindi wuṛṛu 
taweddu olaanna. Paali᷊hakke i ite inaiaroddi wuṛṛu mangaṛo wanua udde. 
Yami sarun maaratingnga manungku tumanangnge tawe mangantima 
manungku i mangitou pangaloanna. Yami mangimanna Ruata buatte 
nangonggolu wanua udde si yamiu.” 

11Ana waugu udde, inaite wuassu Zora wuṛṛu Esytaol 600 su atoune 
ruanganni Dan. Ringannu ahidda nasuungnga, 
12i mangitou inaite su wageangngu waṛattu Kiryat-Yearim su wageangngu 
leta'i Yehuda ana see naddasante isudde. Ana waugu tampa udde naddatingu 
orassa indi ta'e isassago Paddasananni Dan. 
13Wua poiaroddi i mangitou niumamatta watukku panenteannu Efraim 
naddatingngu sara wale᷊n Mikha. 
14Siri lima matataṛaso'o apan dorone nirolokka udde nabbisara manga 
hawene, “I yamiu masingkate manungku su wale᷊n indi pia sambau 
paalu᷊anna apan papi'unannu sala᷊'a? Pia lai manga paalu᷊anna waine wuṛṛu 
Efod. Ṛingira'e apa ṛinone olaanni ite.” 
15Ana see i mangitou inaite watukku wale᷊n Mikha, su tampan umabasannu 
Lewi udde uatana'a, wuṛṛu naiwalo᷊n olangnge. 
16Sutempo udde sire annumu ṛasutta tantaran ruanganni Dan, apan pia 
ahidde nasuungnga udde, tantala᷊nna uarisikka su saruannu ngara 
pasallanganna. 
17Siri lima matataṛaso'o udde lapiddu sinumutta sulalu᷊mmu wale᷊n, ana see 
nanganu paalu᷊anna alu apan papi'unannu sala᷊'a udde suadio'a ringannu 
manga paalu᷊anna waine, wuṛṛu Efod. Umbasannu Lewi udde tantala᷊nna 
uarisikka ringannu siri annummu ṛasutta tantara udde su ngara malo᷊anga. 
18Sutempo siri lima taumata udde sinumutta su wale᷊n Mikha wuṛṛu nanganu 
Efod see manga paalu᷊anna sassubbanna udde, umbasannu Lewi udde 
naiwalo᷊, “Apate indi a'olaanni yamiu?” 
19I mangitou sinumimbakka, “Paala᷊nnabba! Arie paiwalo᷊. Tantalongke si 
yami, i'o sarun maola'a imam wuṛṛu mananantiron kami. Wuassu tumba'u 
naola'a imammu sambale᷊anna, mappianne maola'a imam su sambau 
walahanna!” 

20Umbasannu Lewi malu᷊assa ringannu ala᷊ṛa'a udde. Nariaddi, i tou 
nanganute Efod wuṛṛu manga paalu᷊anna sassubbanna udde ana see 
tinumantalongke si mangitou. 
21Wua'udde ammula᷊nnu taumata nanassukku amatanni mangitou, niali᷊uṛoro 
ala᷊ṛana'a, winatangnga wuṛṛu manga saranapan mangitou. 
22Sutempo i mangitou maraute, i Mikha namaggo manga ali᷊ndonganne ana 
see suadio'a nangenggenna manga taumata ruanganni Dan udde. Napawe 
maraniten mangitou, 
23i Mikha wuṛṛu manga taumatane udde uui si mangitou. Manga taumatan 
ruanganni Dan udde nanaile wuṛṛu naiwalo᷊ si Mikha, “Pia apa? Anio 
nirumanta ringannu aroddi anambone taumata?” 
24i Mikha sinumimbakka, “I yamiu nantala᷊ngngu manga paalu᷊angku wuṛṛu 
imam, na'oman sara i ya'u tate apa-apa lai, ana see i yamiu mabbisara, ‘Pia 
apa!’ ” 
25Unnu manga taumatan ruanganni Dan udde, “Mappianne paala᷊nnaba; arie 
ma'oman sara manga taumata indi mabbali᷊ masa'u ana see mamangalo si'o. 
Sali᷊mmurine i'o wuṛṛu amonannu mate.” 
26Napawe buatte nabbisara aroddi, taumatan ruanganni Dan udde 
nanassukku amatanni mangitou. I Mikha naasilo manungku i mangitou 
mattohasanna wuassi tou, ne ana waugu udde i tou nabbali᷊'a ana see napule᷊. 
27-28Napawe manga taumatan ruanganni Dan udde buatte nantala᷊ngngu 
imam wuṛṛu manga saranapa tattaṛamawuanna niola'i Mikha udde, i 
mangitou inaite namangalo Lais, su soa apan tumanangnge mabbiakka 
matammuda wuṛṛu mala᷊ngnganna. (Soa udde addone sulalu᷊mmu 
wawala᷊nne sambau ringannu soa Bet-Rehob). Manga taumatan Dan udde 
namate anambon tumana'u Lais ana see nanutungnga soa udde. Taweddu 
nirumanta nangontola manga taumatan Lais udde ana waugu atatanaanni 
mangitou uaṛṛae marau wuassu Sidon. Wua'udde manga taumatan Dan 
na'ola'a apia soa udde ana see natana'e poiaroddi. 

29Arannu soa udde niwalu᷊n mangitou nabbali᷊ Soa Dan, tumuṛuttu arannu 
ala᷊monan mangitou, eteudde i Dan, ana'i Yakub. 
30Paalu᷊anna sassubbanna apan niapiddi mangitou udde, niapararisikki 
mangitou su soa udde ana see nanenegi Yonatan, ana'i Gersom, pulunni 
Musa, maola'a imammi mangitou. Papapulunni Gersom indi sidutu ma'ola'a 
imam su ruanganni Dan na'oman sara walahannu Israel niapidda wuṛṛu 
niramme watukku wanua waine. 
31Paalu᷊anna sassubbanna niola'i Mikha sidutu uaraddo su Lais su ala᷊nnune 
Rasannu Mawu ta'e udde su Silo. 

Mal᷊aṛṛuungnga 19 

Sangkatou Lewi wuṛṛu awingnge su liudde 

1Sutempo Israel taambe ratu, pia sangkatou Lewi uatana'a su ulu᷊ne, su 
panenteannu Efraim. I tou uaapiddu sangkatou wawine wuassu Betlehem 
Yehuda niola'a awingnge su liudde. 
2Arawe ana see wawine udde nandona si tou, na'oman sara i tou nabelengnga 
watukku wale᷊n iamange su Betlehem. Napawe wawine udde natana'e 
poiaroddi appatu wula᷊nna ala᷊nnune, 
3taumatan Lewi udde inaite nattuṛutta si tou wuṛṛu nassalo᷊'a tadea'u 
mabelengnga apia ringanni tou. I tou inaite ringannu nangapiddu sangkatou 
allangnga wuṛṛu darua keledai. Napawe na'omate poiaroddi, wawine udde 
nangapiddi tou ringannu iamange. Sutempo iamangu wawine udde naasilo 
si tou, i tou nanalo᷊ho ringannu lulluassa, 
4wuṛṛu mammata'a tadea'u i tou tate mapule᷊. Ana waugu i tou natana'a tallu 
allo ala᷊nnune wuṛṛu u'ante isudde see lai nanaṛabbite isudde ringannu 
awinge su liudde udde. 
5Su allo aiappanne, itarua napu'o marua allo atonna ana see nandiahite inai 
mapule᷊. Arawe iamangi wawine udde nabbisara su taumatan Lewi udde, 

“Ante asuene tadea'u matohassa. Wua'udde iraddua wotongngete inai 
mapule᷊.” 
6-7Ne taumatan Lewi udde niuma'iante ana see inumante wuṛṛu na'inumpe 
suadio'a ringannu iamangu wawine udde. Arawe napawe i tou rumarisikke 
ana waugu inaite, iamangu wawine udde nassalo᷊'a tadea'u lasa'e paapule᷊. 
“Paatammude isindi asuene,” wisarane, “wuṛṛu panaṛabbite isindi.” Ne 
taumatan Lewi udde natana'e isudde saṛabbi lai. 
8Su allo ali᷊mane, marua allo atonna, napawe i tou inaite, iamangu wawine 
udde nabbisara apia, “Wette ante asuene, tala᷊ngkadio'a wua'udde roote.” Ne 
itarua niumante suadio'a wuṛṛu ilalliwue na'oman sara matannallo umattupe. 
9Wua'udde, napawe taumatan Lewi udde wuṛṛu sawane su liudde see lai 
allangnge inaite, iamange udde nabbisara, “Allo wawallote, tate mala᷊nnu lai 
marandumpe. Mappianne panaṛabbite isindi wuṛṛu paatammude. Tiṛabbi 
yamiu wotongnge napu'o maṛanggapa inai mapule᷊.” 
10-11Arawe taumatan Lewi udde maddirite manaṛabbi lai isudde. I tou wuṛṛu 
awingnge su liudde mangke inaite, suadio'a ringannu allangnge wuṛṛu 
keledaine darua apan pia aiananne. Napawe allo maraniten maṛabbi, i 
mangitou na'omate maranin Yebus (eteudde Yerusalem) Ana see allangnga 
udde nabbisara tuange, “Tuanga, wette i ite umotongnga wuṛṛu manaṛabbi 
su soan taumatan Yebus indi.” 
12-13Arawe mawune sinumimbakka, “Tawe! I ite tawe mangillolo᷊ sutampa 
apan tumanangnge wali᷊ne taumatan Israel. Wette i ite manassukku 
amatanna addio'a lai wuṛṛu manaṛabbite su Gibea ara'e Rama.” 
14Ana waugu udde i mangitou nasala᷊te niumamatta wuṛṛu tawe niumotonga 
su Yebus. Matannallo nattupe sutempo i mangitou na'omate su Gibea su 
leta'a wageangngu ruanganni Benyamin. 
15I mangitou niumotongnga isudde ana manaṛabbi, ana see sinumuttate su 
soa wuṛṛu niuma'iante su rallakka mala᷊langa. Arawe taambe saran sangkatou 
apan nangahe si mangitou manaṛabbi su wale᷊ne. 

16Tantala᷊nna i mangitou ua'ianna su rallakka mala᷊langa su soa udde, 
nirumantate sangkatou timmade apan wakkute nawelengnga nammara su 
wailla. I tou darantane wuassu panenteannu Efraim arawe orassa indi 
uatana'e su Gibea. (Tumanangnge waine su Gibea eteudde taumatan 
Benyamin.) 
17Napawe timmade naasilo taumatan Lewi udde su rallakka mala᷊langa, i tou 
naiwalo᷊, “Tuṛangnga wuassuapa, wuṛṛu inai watukkuapa?” 
18Taumatan Lewi udde sinumimbakka, “Yami wakkute nirumanta wuassu 
Betlehem su Yehuda, wuṛṛu tantala᷊nna su amatanna mapule᷊ watukku wale᷊n 
su ulu᷊ne panenteannu Efraim. I ya'u darantane wua poiaroddi. Tawe saran 
sangkatou wuassu tumana'u soa indi mapasaṛabbin kami su wale᷊ne. 
19Yami tawe mappandumma manga apa waine, walu᷊nni yami manambo. Pia 
laṛami wuṛṛu annu keledain kami, pia roti wuṛṛu anggore maola'a wiakki 
yami wuṛṛu allangku.” 
20Ana see timmadde udde nabbisara, “Arie passinggawanga, i ya'u 
mantulu᷊ngnga. Ariete panaṛabbi su rallaka mala᷊langa indi.” 
21Wua'udde i mangitou niapidden tou watukku wale᷊ne ana see napaannu 
manga keledain mangitou. Wuṛṛu napawe manga rahone udde buatte 
nangukkassa ledda, i mangitou niumante. 
22Tantala᷊nna i mangitou mallalu᷊manna'a, inaṛombanganna wale᷊n udde 
papali᷊wutanten manga taumata lale᷊o wuassu soa udde. I mangitou namu'a 
ngara wuṛṛu nabbisara timmade udde, “Tantila᷊'e si yami esakka apan 
niapiddu su wale᷊nu. Yami mappulu mappaatti tou!” 
23Timmade udde sinumabbanga wuṛṛu nabbisara si mangitou, “Arie, manga 
tuṛangnga! I ya'u sumala᷊nde, arie pa'ola'a inolaanna apan lale᷊o wuṛṛu 
ipaadiri ereudde, ana waugu i tou raho'u. 

24Mappianne i ya'u mangonggolu awingnge su liudde wuṛṛu ana'u maṛuala 
si yamiu. Wotongngete i yamiu malluassa naungngi yamiu ringanni 
mangitou. Arawe imbaṛangnga pia inolaanna apan lale᷊o su raho'u indi!” 
25Arawe ana waugu manga taumata lale᷊o udde mangke mammata'a, ne 
taumatan Lewi nanuṛuddu awinge su liudde nionggola si mangitou. Ana see 
i mangitou nassawate wawine udde ringannu tawe illolo᷊ne na'oman sara 
marua allo. 
26Napawe maraniten nallo wawine udde nabelengnga, arawe su saruannu 
ngaran wale᷊n timmade udde, sutampa awingnge nanaṛabbi, i tou 
nawantinga. Naddatingngu matannallo sinumabbanga i tou ta'e isudde. 
27Marua' allo udde, sutempo awingnge napu'o wuṛṛu namu'a ngara ana 
waugu inaite umamatta, i tou naasilo awingnge nawantinga su saruannu 
wale᷊n udde ringannu limane uaagassa ngara. 
28“Darisikke,” wisarane si tou, “wette i ite inaite.” Arawe wawine udde tawe 
sinumimbakka ana waugu natete. Ana see i tou nanalu᷊ru wawine udde wuṛṛu 
niluranna su keledai, wua'udde inaite napule᷊ watukku wale᷊ne. 
29Napawe na'omate su wale᷊n, i tou sinumutta wuṛṛu nanganu lari'a wua'udde 
namonggo'a winalu᷊nannu awingnge udde naola'a mapulo᷊ dua su abbuwune. 
Wua'udde, i tou napaapidda iapaanggola manga abbuwune udde su mapulo᷊ 
dua pabbawalagu Israel sambau-sambau sangkabuwu. 
30Anambon taumata apan naasilo udde nabbisara, “Taambe saran paassa 
olangnge indi nariaddi, ro'en walahannu Israel nasabbanga wuassu Mesir 
na'oman sara allo indi. I ite tawe wotongnge mala᷊nnaba. I ite ṛinone 
mabbaidda su ipammanara olangnge indi!” 

Mal᷊aṛṛuungnga 20 

Walahannu Israel sulal᷊ummu pangalo 

1Ne nirumantate walahannu Israel sarangkanambone wuassu Dan su 
samba'an sawannakka naddatingngu Bersyeba su timukka, wuṛṛu Gilead su 

ra'i, su ipangitu'a wawago udde. I mangitou na'ammula wuṛṛu naaukka su 
Mizpa su saruannu MAWU. 
2Sarangkanambone nareengnga 400.000 tantara wuassu ammula᷊nna 
u'amattu ledda. Manga piaṛangnge wuassu ala᷊wo'u walahannu Israel 
nirumanta lai poiaroddi. 
3-4Tantala᷊nna udde manga taumatan ruanganni Benyamin naaringikke lai 
manungku anambon taumatan Israel apan baine uaammule su Mizpa. Ne 
manga taumatan Israel udde naiwalo᷊te su taumatan Lewi apan awingnge 
nipate udde, “Annama'o wattia'a si yami ereapa ala᷊le᷊o udde nariaddi!” 
Taumatan Lewi udde sinumimbakka, “I ya'u wuṛṛu awingku niumotonga su 
Gibea su leta'u wageangngi Benyamin wuṛṛu manaṛabbi poiaroddi. 
5Wua'udde manga taumatan Gibea nirumanta sutempo ṛabbi udde maddea'a 
si ya'u. I mangitou namali᷊wutta wale᷊n sutampa i ya'u manaṛabbi ringannu 
pandumma mamate si ya'u, arawe wua'udde i mangitou nassawa awingku 
na'oman sara nate. 
6Ne i ya'u nangapiddu winalu᷊nanne ana see ta'u niponggo'a, wua'udde 
nionggola su mapulo᷊ dua ruanganna sulalu᷊mmu walahanni ite sambau-
sambau passangkabuwu. Olangnge udde ta'u niola'a ana waugu manga 
taumatan Gibea udde buatte na'ola'a sambau ala᷊le᷊o wuṛṛu ma'asili taumatan 
Israel. 
7I yamiu sarangkanambone isindi eteudde taumatan Israel. Nariaddi orassa 
indi ya'u maddoronga ṛingidda si yamiu!” 
8Ringannu sangkaṛindo'a manga taumata apan uaammula sutampa udde 
dirumarisikka wuṛṛu nabbisara, “I ite sarangkanambone taweddu mapule᷊ su 
rasanna ara'e mapule᷊ watukku wale᷊n. 
9Ete indi apan olaanni ite: I ite sarun mangundi ipanantunnu manga taumata 
apan ṛinone mamangalo Gibea. 
10Sepere mapulo᷊ wuassu anambon esakku Israel ṛinone manaddia wiakka 
anna ipanaru si mangitou apan inai mapapangalo. Ingana'a waine inai 

mamangalo Gibea, makkuumanni mangitou ana waugu ala᷊le᷊o apan buatte 
niola'i mangitou suwallatu walahannu Israel.” 
11Etearoddi walahannu Israel naaukka inai mamangalo Gibea. 
12Wua'udde walahannu Israel nandolokku manga taumata su ahewallu leta'u 
ruanganni Benyamin iapapasingkattu watti'a indi. “Ala᷊le᷊o apa apan nariaddi 
si yamiu? 
13Tantila᷊'e manga taumata lale᷊o wuassu Gibea udde si yami tadea'u yami 
wotongnge mamate si mangitou, wuṛṛu ringannu aroddi yami napanginsue 
ala᷊le᷊o udde su pattangngannu Israel.” Arawe taumatan Benyamin tawe 
maddaringikka wisaran manga taumatan Israel waine udde. 
14Ewe'e lai wuassu anambon soa su wageangngi Benyamin udde, manga 
taumatan Benyamin nirumanta su Gibea ana waugu mamangalote taumatan 
Israel waine. 
15-16Allo udde i mangitou nangammulu tantara wuassu soan mangitou 
anambone 26.000 su atoune. Wuṛṛu wua'udde pia lai pia tumana'u Gibea 
sassane apan buatte nangammulu 700 su atoune apan nipile. 
Sarangkanambone eteudde taumata apan limane aiṛṛi masingkatta 
mamaretan batu ringannu mappaattu ali-ali. Amungkangu i mangitou 
mappaattu ali-ali, tawe saran paassa massala᷊. 
17Su samba'an manga taumatan Israel waine buatte nangammulu tantara 
anambone 400.000 su atoune apan nala᷊tite. 

Napapangalon taumatan Benyamin 

18Tantaran walahannu Israel udde inaite watukku tampa patataramawuanna 
su Betel, wuṛṛu naiwalo᷊ Ruata, “Oh, MAWU, ruanganna suapane wuassu 
wallati yami apan ṛinone paarorone inai mamangalo taumatan Benyamin?” 
MAWU sinumimbakka, “Ruanganni Yehuda.” 
19Tiṛabbine marua'allo i mangitou inaite wuṛṛu naddasante maranin soa 
Gibea. 

20I mangitou nangatokku barisannu pangalo uasaruanna soa udde, ana see 
namangalote. 
21Ne ammula᷊nnu tantaran Benyamin sinumabbanga namangalo lai wuṛṛu 
namate 22.000 su atoune tantaran Israel su allo udde lai. 
22-23Ana waugu ararugine udde, walahannu Israel inaite watukku tampa 
patataṛamawuana ana see nilumuai su MAWU poiaroddi na'oman sara 
ṛabbite. I mangitou naiwalo᷊, “MAWU, ṛinone yami inai apia mamangalo 
manga tuṛangngi yami manga taumatan Benyamin udde?” 
MAWU sinumimbakka, “Ore, roote.” Ana waugu udde ammula᷊nnu tantaran 
Israel nabbali᷊ matohassa apia, na'oman sara i mangitou nangatokku apia 
tantaran mangitou ere lai su allo paarorone. 
24Su aruane indi i mangitou inai namangalo ammula᷊nnu tantaran Benyamin 
udde. 
25Wuṛṛu su aruane indi lai manga taumatan Benyamin udde sinumabbanga 
napapangalo. Paassa indi i mangitou namate 18.000 su atoune manga 
tantaran Israel apan apianne. 
26Ne walahannu Israel inaite apia watukku Betel wuṛṛu nilumuai su MAWU. 
Poiaroddi i mangitou tawe niumanna naddatingngu ṛabbi wuṛṛu 
nangonggolu sasamban paddarame see lai sasamba itattambunna su MAWU. 
27-28Sutempo udde Wantallu Paairen Duata ta'e su Betel, wuṛṛu i Pinehas ana'i 
Eleazar, pulunni Harun, manarane imam. Ne walahannu Israel 
naiwalo᷊te MAWU, “MAWU, apa ṛinone i yami inai apia mamangalo manga 
tuṛangngi yami manga taumatan Benyamin udde, ara'e i yami mangillolo᷊n 
pangalo indi?” MAWU sinumimbakka, “Pangaloite i mangitou! Tiṛabbi i Ya'u 
sarun mangonggolu auntunganna si yami.” 
29Naaringikka sasimbakku MAWU udde, manga taumatan Israel napatana'u 
manga tantarane su manga tampa uawuni su Gibea. 

30Ana see su allo atallune i mangitou namangalo ammula᷊nnu tantaran 
Benyamin ringannu atokku tantara niapasaruanna Gibea ere lai buatte 
niola'a miallo-miallo apan nanangkali᷊u. 
31Manga taumatan Benyamin namangalo lai, wuṛṛu niawono'anna 
sinumabbanga wuassu soa. Ere lai apan buatte nariaddi, i mangitou 
mannattakke mammate taumatan Israel su tampa mala᷊langa su liuddu soa 
su lala᷊nna mattudda watukku Betel wuṛṛu su lala᷊nna mattudda watukku 
Gibea. Tallun pulo᷊ su atoune taumatan Israel niapate. 
32Ana waugu udde manga taumatan Benyamin massunna manungku i 
mangitou buatte naparugin taumatan Israel udde lai ere paarorone. Arawe 
tantaran Israel buatte naṛingidda sumoṛotta tadea'u ipamono'a tantaran 
Benyamin udde watukku lala᷊nna wahewalla, marau wuassu soa. 
33Sutempo tantaran Israel apan apianne sinumoṛotta, wuṛṛu nangatokku 
warisanne apia su Baal-Tamar, manga tantaran mangitou apan niapariaga su 
Gibea, lapiddu sinumabbanga wuassu manga tampa pa'imbunianni mangitou 
su liuddu soa. 
34I mangitou udde manga taumata apan nipile wuassu anambon taumatan 
Israel; anambone 10.000 su atoune. Nariaddite pangalo apan bahewalla su 
tempo 10.000 su atoune udde namangalo Gibea. Manga taumatan Benyamin 
mangke tawe maasunna manungku i mangitou tate mala᷊nnu lai sarun 
marugi. 
35MAWU nangonggolu auntunganna su taumatan Israel wuassu taumatan 
Benyamin, na'oman sara allo udde taumatan Israel namate 25.100 su atoune 
tantaran Benyamin. 
36Wakkute udde taumatan Benyamin naatutukka manungku i mangitou 
narugite. 

Aalla apan naauntunga taumatan Israel 

Tantaran Israel apianne ringannu nipattatudda tinumala᷊ngngu manga 
taumatan Benyamin ana waugu i mangitou mangngesakku tantaran 
mangitou su manga tampa pa'imbunianna su Gibea. 
37Manga taumata apan uaimbuni udde mali᷊ha-li᷊hakka sinumutta namangalo 
Gibea; i mangitou nassali᷊awukka su ala᷊wo'u tampa sulalu᷊mmu soa wuṛṛu 
namate anambon taumata isudde. 
38Arawe i mangitou buatte na'ire paarorone manungku amungkangu pia 
timbulla manambo sussalo᷊i wuassu pattangngannu soa, 
39ammula᷊nnu tantara apianne apan sinumoṛota ṛinone mabbali᷊'a apia wuṛṛu 
mamangalo seetta. Su orassa udde manga taumatan Benyamin buatte namate 
30 su atoune tantaran Israel wuṛṛu massunna manungku i mangitou 
naarugite manga taumatan Israel apia ere lai paarorone. 
40Arawe inaṛombanganne timbulla mannattakke sussalo᷊i ire'e wuassu 
pattangngannu soan Gibea. Manga taumatan Benyamin niṛumoro napawe i 
mangitou nanaile wuṛṛu naasilo ahewallu soan mangitou nasoṛobba. 
41Wuṛṛu su orassa udde lai tantaran Israel apianne nabbali᷊'a namangalo, 
na'oman sara tantaran Benyamin udde nabbali᷊ nassongkakka ana waugu i 
mangitou naatutukke manungku i mangitou sarun marugite. 
42Nariaddi, i mangitou tinumala᷊ngngu manga taumatan Israel nattuddan 
leta'u wadda'a, arawe i mangitou tawe naali᷊nda'a. I mangitou 
niaṛappinganna suwallatu tantaran Israel apianne wuṛṛu tantara apan orassa 
udde nirumanta wuassu lala᷊nnu soa. Taumatan Benyamin mangke 
naapendamma ararugi apan lembon ahewala᷊nne. 
43Manga taumatan Israel namangalo wuṛṛu nangenggenna si mangitou 
na'oman sara su sambau tampa samba'a ra'in Gibea. Tantala᷊nna 
mangngenggenna i mangitou lapiddu mammate 
4418.000 su atoune tantaran Benyamin apan apianne wuassu ammula᷊nnu 
tantaran Benyamin. 

45Tantaran Benyamin waine nabelengke ana see tinumala᷊ngnga sinumabbi 
wadda'a nattudda watukku manga wowon batu su Rimon. Lima ṛiwu su 
atoune suwallati mangitou niapate su tangngan dala᷊nna. Ingana'a waine 
nasala᷊ nienggenanna na'oman sara Gideom. Wuassu anambon manga 
taumata udde pia 2.000 su atoune apan niapate. 
46Nariaddi tantaran Benyamin apan niapate allo udde pia 25.000 su atoune 
– sarangkanambone tantara apan matohassa wuṛṛu waṛani. 
47Arawe wuassu wallati mangitou apan tinumala᷊ngnga sinumabbi leta'u 
wadda'a mattudda watukku wowon batu su Rimon pia 600 su atoune apan 
naatala᷊ngnga. I mangitou natana'a su Rimon appatu wula᷊nna ala᷊nnune. 
48Wua'udde taumatan Israel nabelengke apia ana see namangalo wuṛṛu 
namate anambon taumatan Benyamin lambene – esakka, wawine, ala᷊ṛana'a 
wuṛṛu manga winatanga lai. Anambon soa su wageangnge udde nisoṛobbi 
mangitou. 

Mal᷊aṛṛuungnga 21 

Manga maṛuala nisaddia maola'a awingngu taumatan Benyamin 

1Sutempo taumatan Israel uaammula su Mizpa, i mangitou buatte 
na'iren MAWU manungku tawe saran sangkatou wuassi mangitou apan 
mamalan anangnge maṛuala maola'a awingngu taumatan Benyamin. 
2Orassa indi i mangitou inaite watukku Betel wuṛṛu niuma'iante massusa 
naddatingngu ṛabbi su saruannu Mawu. I mangitou lulluai wuṛṛu sussala᷊nde, 
3“Oh MAWU, Ruatan Israel, anio sarangkanambone indi ṛinone mariaddi? 
Ruanganni Benyamin, sambau walahanna wuassu wallatu walahanni yami 
maraniten mawuli᷊!” 
4Tiṛabbine marua allo atonna, walahannu Israel napararisikku sambau 
mezbah isudde, ana see nangonggolu sasamba itattambunna wuṛṛu 
sasamban paddarame su MAWU. 

5Wua'udde i mangitou namarikissa suwallatu manga walahannu Israel tanne 
piaddu inai na'ammula sinumaruanna MAWU su Mizpa dorone. (Sutempo 
udde i mangitou buatte nassalu manungku taumata apan tawe niumitu'a 
wawago watukku Mizpa ṛinone iṛuumanna pateanna.) 
6Walahannu Israel niumakkannu manga tuṛangngi mangitou ruanganni 
Benyamin; i mangitou nabbisara, “Allo indi Israel niawuli᷊annu sambau 
ruanganne. 
7Apate ṛinone olaanni ite tadea'u taumatan Benyamin apan lambene indi 
wotongnge maasomba awingnge, ana waugu i ite buatte nassalu 
su MAWU manungku i ite tawe mamalan ala᷊ṛana'a maṛualan kite maola'a 
awingngu taumatan Benyamin?” 
8Ne i mangitou namarikissa tanne pia samba wageangnga wuassu walahannu 
Israel apan tawe inai na'ammula su Mizpa. Ne i mangitou naaratinga 
manungku manga taumatan Yabes su Gilead, tawedu saran sangkatou apan 
inai naammula su Mizpa. 
9Ana waugu, sutempo namarikissa buke darantan sangkatou-sangkatou, i 
mangitou tawe naasangkala isudde saran sangkatou taumatan Yabes. 
10Ana waugu udde, manga taumata apan uaammula su Betel udde 
nandolokku 12.000 su atoune apan awaṛanianne wuassi mangitou iapapate 
taumatan Yabes, nasutta lai bawine wuṛṛu ala᷊ṛana'a. 
11I mangitou nirolokka niapapate anambon taumata esakka, wuṛṛu suapan 
wawine apan tate lai parawanna. 
12Ne suwallatu manga taumata apan uatana'a su Yabes udde, i mangitou 
naasomba 400 maṛuala apan ta'e pwerawanna. I mangitou nangapiddu 
manga maṛuala udde watukku paddasananna su Silo apan addone su wanua 
Kanaan. 

13Wua'udde anambon walahannu Israel nandolokku daroloṛanna su manga 
taumatan Benyamin apan uatana'a su manga wowon batu su Rimon tadea'u 
mangahe mallaṛa'u paddarame. 
14Ana waugu manga taumatan Benyamin nabelengke, ana see i mangitou 
nionggola᷊nnu walahannu Israel manga maṛuala wuassu Yabes apan tawe 
niapte udde. Arawe reengannu manga maṛuala udde tawe nattiudda su 
manga taumatan Benyamin udde. 
15Walahannu Israel naapendamma niumakkannu taumatan Benyamin, ana 
waugu MAWU buatte nanongkakku paa'aukku manga walahanna sulalu᷊mmu 
walahannu Israel. 
16-18Ana waugu udde, manga piaṛangnge apan naammula su Betel udde 
nabbisara, “Sulalu᷊mmu ruanganni Benyamin wawine nasuete. Arawe, 
olaannawe ereapa; i ite tawe mamalan ana'i ite maṛuala ma'awingngu 
sangkatou taumatan Benyamin! Nariaddi, apate ṛinone olaanni ite si 
mangitou apan lambene indi tadea'u i mangitou wotongnge maasomba 
awingngi mangitou apia? Arie ma'oman sara Israel awuli᷊annu sambau 
wuassu mapulo᷊ dua ruanganne. I ite ṛinone maddea'a dala᷊nne tadea'u 
ruanganni Benyamin pia pangangawanne manansunna wuṛṛu sidutu 
uatahuanna ahewallu letange.” 
19“Arendi,” unni mangitou, “pia dala᷊nna mapia, eteudde sutempo ramean 
santonna hunan MAWU su Silo.” (Su samba'an timukka wuassu Silo indi pia 
soan Betel, wuṛṛu su samba'an waṛṛatta pia dala᷊nna wahewalla wuassu Betel 
watukku Sikhem, wuṛṛu lai su samba'an sawannakka pia soa Lebona.) 
20Ne manga piaṛa'u ammula᷊nna su Betel udde nabbisara su manga taumatan 
Benyamin apan nallambe udde, “Roote i yamiu pa'imbuni su manga waillu 
anggore su Silo, 
21wuṛṛu pandiagate isudde. Napawe amungkangu manga maṛualan Silo 
sumabbanga massala᷊ingnga su ramean tonnan MAWU, i yamiu ṛinone 
sumabbanga wuassu manga waillu anggore udde. Ana see sangkatou-

sangkatou manametta maṛuala wuassu wallati mangitou wuṛṛu tala᷊nga'a 
watukku leta'i Benyamin wuṛṛu udde maola'e awingngu. 
22Amungkangu iamanga ara'e tuṛangnge esakka rumanta wuṛṛu mangule᷊ si 
tou, i yamiu wotongnge mabbisara, ‘Yami sumala᷊nde, wala'e i mangitou 
ringanni yami. Yami tawe nangaṛo si mangitou sulalu᷊mmu pangalo. Wuṛṛu 
ana waugu i yamiu tawe nangonggoli mangitou si yami, yami tawe 
nilumawangnga pa'aire, nariaddi tawe sala᷊ne.’ ” 
23Ne manga taumatan Benyamin udde tinumuṛutta apa apan nirolokka si 
mangitou. I mangitou sangkatou-sangkatou nantala᷊ngngu maṛuala wuassu 
wallatu manga maṛuala apan massala᷊ingnga su Silo. Wua'udde i mangitou 
nabelengke su leta'i mangitou sassane wuṛṛu na'ola'e apia manga soa ana see 
natana'e poiaroddi. 
24Manga taumatan Israel waine udde lai inaite. I mangitou nabelengke su 
leta'a pussa'an mangitou sulalu᷊mmu wageangngi mangitou sambau-sambau, 
tumuṛuttu ṛuanganne wuṛṛu manga walahanne. 
25Sutempo udde su Israel taambe ratu. Suapan taumata walate apulun 
naungnge mammanara. 

Rut 

Rut 1 

I Elimelekh santaṛṛanaanna nangingkatta watukku Moab 

1-2Su tempo paarorone tantala᷊nna Israel taambe uatahuanna ratu, wanua 
Kanaan niarantannu ala᷊ṛutumma. Su tempo udde pia sangkatou esakka 
aranne i Elimelekh. I tou wuassu amonanni Efrata, wuṛṛu uatana'a su 
Betlehem su wageangngu leta'i Yehuda. Ana waugu ṛutumma udde, ne i tou 
inaite watukku wanua Moab suadio'a ringannu awingnge i Naomi, wuṛṛu 
ruan katou anangnge esakka; i Mahlon wuṛṛu i Kilyon. Ana see i mangitou 
natana'e poiaroddi. Su tempo i mangitou ta'e uatana'a isudde, 
3i Elimelekh natete. Ne natantangnga ete i Naomi wuṛṛu ruan katou 
anangnge. 
4Anangnge ruan katou udde na'awingngu maṛṛualan Moab, aranne i Orpa 
wuṛṛu i Rut. Mapulo᷊ tonna nali᷊ute, 
5ruan katou ana'i Naomi udde natete lai, na'oman sara i Naomi niaṛaeanten 
awingnge arodi lai ruan katou anangnge. 

I Naomi wuṛṛu i Rut nabelengnga watukku Betlehem 

6Manga pira tempo wua'udde i Naomi naaringikka manungku MAWU buatte 
nangala᷊matta walahannu Israel ringannu hessin pangangitingnga apan 
mapia. Ana waugu udde i Naomi ringannu ruan katou mananambone 
nasasadiate manantangngu Moab. 
7I mangitou inaite su sambau mapule᷊ watukku Yehuda. Su tangngan dala᷊nna 
8i Naomi nabbisara sitarua katou mananambone udde, “Iraddua apule᷊te su 
wale᷊n inangngu. Antimanna MAWU mapia si raddua ere lai iraddua mapia si 
ya'u wuṛṛu si mangitou apan natete udde. 
9Antimanna MAWU sarun mangonggolu pare siraddua tadea'u iraddua 
maasomba pamamanua apia.” Napawe buatte nabbisara aroddi, i Naomi 

nabbalo᷊ sitarua wuṛṛu nangaria'a sitarua, Arawe i Orpa wuṛṛu i Rut mangke 
lulluai mangngintuli᷊, 
10wuṛṛu nabbisara si Naomi, “Tawe, Mama! Iambua lai tumantalongnga si 
mama mai ringannu walahanni Mama.” 
11“Arie, ana'a!” sasimbakki Naomi, “iraddua mappianne apule᷊te. Ma'ura 
iraddua tumantalongnga si ya'u? Wali᷊newe i ya'u tate lai mapangunsiwen 
ana'a maola'a awingngu? 
12Apule᷊te, ana'a, ana waugu i ya'u timmadete tate mapa'awingnga apia. 
Wuṛṛu unnu wisara i ya'u ta'e pia antimma maawingnga ṛabbi indi lai wuṛṛu 
maasomba ana'a esakka, 
13apa iraddua maarangatta i tou mahewalla? Mangale᷊ne ana waugu 
olangnge udde iraddua maddirite maawingngu taumata waine? Tawe, ana'u, 
ariewe aroddi! I ya'u massusa apa apan niapendamanni yamiu ana waugu 
ṛuumannu MAWU si ya'u.” 
14I Rut wuṛṛu i Orpa nilumuai apia ma'ikka-ikkata wua'udde i Orpa nabbalo᷊te 
lapiddu nangari'a la'iananne ana see i tou napule᷊te. Arawe i Rut maddiri 
maṛṛae wuassu la'iananne udde. 
15I Naomi nabbisarate si tou, “Rut, pa'ellege! Ipaggu napule᷊te ringannu 
walahanne wuṛṛu ringannu manga monganne. I'o lai roote, ana'a, 
tantalongke si tou mapule᷊!” 
16Arawe i Rut sinumimbakka, “Mama, ariete i Mama mandolo'u iapa'apule᷊ 
wuṛṛu manatangngi Mama! I ya'u maapulu tumantalongnga si Mama. 
Watukku apa i Mama inai, isudde lai ya'u inai. Suapan tampa i Mama 
matana'a, isudde lai ya'u maapulu matana'a. Walahanni Mama, udde lai 
walahangku. Ruata apan sassubbanni Mama, udde lai sarun subbangku. 
17Suapawe imama mate, isudde lai ya'u mate wuṛṛu ilabbingnga. 
Doronganna MAWU mangonggolu ṛumanna apan wakkata si ya'u, 

amungkangngu i ya'u mappulu mattale᷊i wuassi Mama, tabene'e papate apan 
mapatale᷊in kite!” 
18I Naomi na'ellega manungku i Rut atonna-tonna tumantalongnga, nariaddi, 
i tou tate nabbisara apia. 
19Ne itarua nanassukku amatanna na'oman sara naddatingke su Betlehem. 
Aroddi itarua na'omate poiaroddi, ahewallu soa udde niṛṛumoro. Manga 
wawine poiaroddi nabbisara, “Atonnawe i tou udde i Naomi?” 
20“Ariete mamago si ya'u i Naomi,” unni Naomi, “i ya'u waggoite i Mara, ana 
waugu Ruata Apan Lembontaṛṛino buatte namala'u mabbiakka ringannu 
napenen asasusa. 
21Su tempo i ya'u nanantangngu soa indi ya'u mangke su asasuungnga, arawe 
orassa indi MAWU nangapi'u nabelengnga ringannu lima tawe loṛṛone. Ana 
waugu udde ariete i yamiu mamago si ya'u i Naomi lai, ana 
waugu MAWU Apan Lembontaṛṛino buatte nakkuumangku ringannu 
anambon asasusa!” 
22Ete aroddi watti'a su ereapa i Naomi nabelengnga wuassu Moab suadio'a 
ringanni Rut mananambone taumata Moab udde. Itarua na'oma su Betlehem 
su panattaṛṛannu tempon pangangitingnga ganduma. 

Rut 2 

I Rut nammanara su wailli Boas 

1I Naomi pia sangkatou tuṛṛangnga wuassu awingnge, i Elimelekh. Taumata 
udde ala wuṛṛu lai a'addatanna. Aranne i Boas. 
2Su allo sambau i Rut nabbisara si Naomi, “Mama, i ya'u madorongnga inai 
su wailla mamurutta ganduma apan asinungka manawo wuassu liman 
mangangitingnga. I ya'u mammendamma asinungka pia taumata apan 
mamala'u ma'ola'a manara udde.” “Ore, ana'a!” sasimbakki Naomi, “roote!” 
3Ne i Rut inaite watukku wailla wuṛṛu namurutta ganduma utantalongnga 
manga. Inauranna i tou inaite watukku wailli Boas. 

4Tawe nala᷊nnu wua'udde i Boas nirumanta wuassu Betlehem wuṛṛu nattabea 
singana'a mangangitingnga. “Antimanna MAWU uaṛundinganna si yamiu,” 
wisarane. Mangangitingnga sinumimbakka, 
“Antimanna MAWU mangala᷊matta si Papa.” 
5Ana see i Boas naiwalo᷊ mandariaga wawaila᷊nne, “Isai wawine udde?” 
6Mandariaga wailla udde sinumimbakka, “I tou wawine walahannu Moab 
apan wakkute nirumanta suadio'a ringanni Naomi wuassu wanua Moab. 
7I tou nadorongnga si ya'u tadea'u iwala tumantalongnga wuassu liuddu 
mangangitingnga tadea'u mamurutta ganduma apan mannawo. Ro'en 
marua'allo i tou sidutu mammanara wuṛṛu orassa indi wakkute nangillolo᷊ 
talangkadio'a su sambengessa.” 
8-9Ana see i Boas nabbisara si Rut, “Paddaringikka asuene. I'o lasa'e 
pamurutta ganduma su waillu taumata waine. Pamurutte isindi suadio'a 
ringannu mamanara'u wawine. Panantuṛṛutte watukka apa i mangitou 
mangitingnga. Tantalongke si mangitou wuṛṛu arie marau wuassi mangitou. 
Amungkangngu i'o marou, panganute ua'e wuassu manga wensada apan 
buatte niloṛṛoannu manga mamanara esakka. I ya'u buatte namarenta 
tadea'u i mangitou tawe manala᷊sangngu.” 
10Naaringikka udde, i Rut niumali᷊ntudda su saruanni Boas wuṛṛu nabbisara, 
“papa, i ya'u tawe su lala᷊nne manengkamma inolaanna apan aroddi apiane 
wuassi Papa. I ya'u indi taumata raho, wuṛṛu tawe su lala᷊nne maasomba 
darangngu wuassi Papa!” 
11I Boas sinumimbakka, “I ya'u naaringikke, su ola'u ala᷊wo'u apa apan buatte 
niolangngu su la'ianannu, napawe awingngu natete. I ya'u masingkata 
manungku i'o buatte nanantangngu hagurangngu wuṛṛu wanuanu ana 
waugu rumanta wuṛṛu matana'a isindi suadio'a ringannu taumata apan 
taambe niasingkatannu. 

12Antimanna MAWU mabbali᷊ssa ala᷊wo'u apapianu. Antimanna i'o 
manengkamma ala᷊wo'a apan ṛinone ionggolu MAWU, Ruatan Israel si'o, ana 
waugu i'o nirumantate mangimanna wuṛṛu uasirungnga si Tou!” 
13I Rut sinumimbakka, “i Papa mapia atonna si ya'u, salaiwe i ya'u tawe 
nassulu᷊ngngu mamamanaran Papa. Asasaṛṛionto'i Papa naalu᷊assa naungku.” 
14Napawe nia'omante tempone umanna, i Boas nabbisara si Rut, “Wette 
umanna. Indi lala᷊ndinne.” Ne i Rut niumante suadio'a ringannu 
mangangitingnga. I Boas nangonggolu lai ganduma mamara si tou. Wuṛṛu i 
Rut niumanna mala᷊i-la᷊idda. Wua' inumanna, ta'e pia lai lambene. 
15-16Wua'udde i Rut inaite apia namurutta ganduma. Napawe i tou inaite 
aroddi, i Boas nabbisara su mangangitngnge, “Amungkangngu i tou 
mamurutta ganduma apan buatte niwa'issa, wala'e aroddi. Imbaṛṛangnga 
mamansili si tou ara'e mamulo᷊ si tou. Mappianne i yamiu manawutta 
passambua wuassu ganduma apan buatte niwa'issa udde, wuṛṛu iema'a si tou 
tadea'u i tou mamurutta.” 
17I Rut sidutu mammurutta gandumma su wailla na'oman sara wawallo. 
Napawe i tou mammapa'e manga raen ganduma lapiddu ipamallosu watune 
wuassu raene, inauranna i tou napangallude iraṛṛangngo mapulo᷊ su kilone. 
18Wua'udde i tou napule᷊te su soa ringannu uaapiddu ina'ule nipurutta udde 
wuṛṛu niapasilo su la'iananne sangkura anambone apan buatte nipurunne. 
Wuṛṛu i tou lai nangonggola su la'iananne udde anna apan tawe nasue su 
tempo i mangitou niumanna. 
19Ne i Naomi na'iwalo᷊te si tou, “Wuassuapa i'o naasomba sarangkanambone 
indi? Su wailli sai i'o nammanara allo indi? Antimanna Ruata mangala᷊matta 
taumata apan na'ola'a si'o ringannu mapia!” Ne i Rut nabbatti'a si Naomi 
manungku wailla su tampa i tou namurutta gandumma udde eteudde 
pussa'an sangkatou esakka aranne i Boas. 
20“Ana'a, taumata udde tuṛṛangngi ite ta'e ṛepessa,” unni Naomi. “Ete i tou 
apan ṛinone mabiakka si ite. Antimanna MAWU mangala᷊matta si 

tou. MAWU sidutu manipussa pa'aire-Ne, mawae ete su taumata apan ta'e 
wiakka ara'e lai si mangitou apan natete.” 
21Wua'udde i Rut nabbisara apia, “Mama, taumata udde nabbisara lai 
manungku i ya'u wotongnge sidutu mammurutta ganduma suadio'a ringannu 
manga mamanarane ma'oman sara pangitinganna su wailli tou marampiga.” 
22“Ore, ana'a” sasimbakki Naomi si Rut, “mappianne i'o mammanara suadio'a 
ringannu mamanara wawine su wailli Boas. Ana waugu amungkangngu i'o 
inai su wailla wali᷊ne, i'o sassala᷊saannu taumata poiaroddi!” 
23Ana waugu udde, i Rut sidutu uatantalongnga mamanara wawine su wailli 
Boas. I tou mammurutta ganduma poiaroddi na'oman sara pangitinganna 
marampiga – mawae pangitinganna paarorone aroddi lai pangitinganna 
sali᷊mmurine. Wuṛṛu su ala᷊nnune udde i Rut uatana'a ringannu la'iananne. 

Rut 3 

I Rut naasombate awingnge 

1Manga pira tempo wua'udde, i Naomi nabbisara si Rut, “I ya'u ṛinone 
maṛṛingidda tadea'u i'o wotongnge pia pamamanua apia wuṛṛu tadea'u su 
ala᷊lu᷊assa. 
2I'o mammanara suadio'a ringannu manga wawine su wailli Boas, are? Ne, i 
Boas udde tuṛṛangngi ite. Nariaddi paddaringikka! Ṛabbi indi i tou sarun inai 
maṛṛinda ganduma su wawaila᷊nne. 
3Orassa indi pandenote i'o, pamuṛaten manga lana mawangngi, wuṛṛu 
luṛṛea'e laungngu apan apianne. Ana see roote su tampan Boas tantala᷊nna 
mammanara mannontongngu gandumma wuassu raene. Paṛṛadote isudde 
ma'oman sara i tou nasute niumanna wuṛṛu na'inumma, arawe arie ma'oman 
sara i tou maasingkata manungku io lai poiaroddi. 
4Paatutuṛṛe su tampa suapa i tou inai matiilla. Amungkangngu i tou 
niamatiila᷊nte, inaite isudde wuṛṛu luatte nasane, ana see atiille maranin 
leddane. I tou sarun mamasingkata si'o apan ṛinone sarun olaannu.” 

5“Ore, Mama,” sasimbakki Rut, “i ya'u sarun tumuṛṛutta sarangkanambone 
apan niwalo᷊n Mama.” 
6Ne i Rut inaite watukku tampan taumata mammanara mannontongu watun 
ganduma wuassu raene. Poiaroddi i tou na'ola'a sarangkanambone apan 
nirolokku la'iananne. 
7Napawe i Boas buatte niumanna wuṛṛu na'inumma, i tou naapendamma 
aaule᷊ wuṛṛu malu᷊assa naungnge. Ana see i tou inaite matiilla maranin 
gandumma ua'ombo. Ringannu mala᷊nna-la᷊nnabba i Rut nirumanta wuṛṛu 
namu'a nasan Boas, wua'udde natiilla maranin leddane. 
8Ṛabbi mattangnga inaṛṛombanganne i Boas napu'o wuṛṛu nabbilingnga. I 
tou niṛṛumoro naasilo pia sangkatou wawine mattiilla maranin leddane. 
9“Isai i'o?” aiwalo᷊n Boas. “I ya'u i Rut, Papa!” sasimbakki Rut. “Papa udde 
tuṛṛangngi yami ṛepessa apan ṛinone mamaduli᷊ si ya'u. Doronganna i Papa 
mappulu'u olaanna awingngi Papa.” 
10“Antimanna MAWU mangala᷊matta si'o, ana'u,” unni Boas. “Isumandingnga 
ringannu sarangkanambone apan buatte niolangngu su la'ianannu, ne 
pallala᷊gunu orassa indi napali᷊atta'u darangngu apan maggewala᷊nna lai. I'o 
mangke ta'e wotongnge maddea'a awingngu ta'e dario'a suwallatu taumata 
ala ara'e lai taumata asiangnga, arawe udde tawe niolangngu. 
11Ana waugu udde arie passinggawanga, Rut. Sarangkanambone apan 
nirorongannu udde sarun ta'u olaanna; ana waugu anambon taumata su soa 
indi masingkate manungku i'o sangkatou wawine apan mapia pallala᷊gune. 
12Udde atonna, i ya'u ṛinone pia paaellega su wiakku, ana waugu i ya'u udde 
tuṛṛangngu ṛepessa. Arawe ta'e pia sangkatou lai waine apan ṛinone pia 
pa'aellega su ola'u wiakku. I tou uddewe tuṛṛangnga apan maddanianna 
wuassia'u. 
13Ṛabbi indi i'o atana'e isindi asuene. Tiṛṛabbi marua'allo i ya'u maiwalo᷊ 
tanne i tou mappulu mappaamattu manarane udde si'o ara'e maddiri. 
Amungkangngu mappulu, apianne; arawe amungkangngu i tou maddiri, ne 

i ya'u maddiandi sulalu᷊mmu arannu Ruata apan biakka, i ya'u sarun 
mapaamattu manara udde. Orassa indi atiille isindi ma'oman sara marua 
allo.” 
14Ne i Rut natiille isudde maranin leddan Boas. Tiṛṛabbine marua allo 
maṛṛanggapa, i Rut napu'ote tadea'u tawe asiloannu taumata. Ana waugu i 
Boas maddiri pia sangkatou apan maasingkatta manungku i Rut nirumanta 
su tampa udde. 
15I Boas nabbisarate si Rut, “Pallosa'e aumbaingngu wuṛṛu ampaṛṛa'e isindi.” 
Ne i Rut namallosu aumbaingnge wuṛṛu niampakke. I Boas nalali᷊nna 
sulalu᷊mmu aumbaingnga udde iraṛṛangngo ruan pulo᷊ su kilone ganduma. 
Ana see i tou nanduitta su wambangngi Rut. Wua'udde i Boas inaite watukku 
soa. 
16Napawe i Rut na'omate su wale᷊n, la'iananne naiwalo᷊, “Ereapa olangnge, 
ana'a?” Ne i Rut nabatti'u sarangkanambone apan niola'i Boas si tou. 
17“Wuṛṛu” ana see unni Rut, “ewe'e ete i tou lai apan nangonggolu anambon 
ganduma indi si ya'u, ana waugu wisarane i ya'u tawe wotongnge mapule᷊ 
ringanni Mama ringannu lima tawe loṛṛone.” 
18Ana see unni Naomi, “Ṛaddoite ana'a, ma'oman sara i'o maasilo ereapa 
olangnge indi pia pangudusanne. I Boas tawe matana'a mala᷊nnaba 
tantala᷊nna i tou taambe nanginsue hatto indi allo indi lai.” 

Rut 4 

I Boas na'awingngi Rut 

1I Boas inaite watukku tampa pasasombanna su ngara pasallangannu soa. 
Napawe i tou ua'iante poiaroddi sinumabbite sangkatou esakka apan 
suṛṛingiranni Boas udde ta'e amonanni Elimelekh apan ṛepessa. Ana see i 
Boas namaggo si tou, “Tuṛṛangku, wette a'iante isindi!” Taumata udde 
nirumanta, ana see niuma'ianna. 

2wua'udde i Boas nangahe siri mapulo᷊ piaṛṛa'u tumana'u soa udde 
niuma'ianna lai su sambau isudde. Napawe i mangitou ua'iante, 
3nabbisarate i Boas su taumata apan ta'e tuṛṛangnga udde, “I Naomi 
nabelengke wuassu Moab. Orassa indi i tou mabbalu᷊'u leta'a pussa'an 
inawalu᷊anne Elimelekh, tuṛṛangngi ite. 
4Wuṛṛu antimangku i'o ṛinone masingkattu ola'u hatto udde. Amungkangngu 
i'o mappulu mamalli, walo᷊a'e su saruannu manga taumata apan ua'ianna 
isindi. Amungkangngu tawe, walo᷊a'e paasemakka, ana waugu tumba'u 
iaddua apan pia taṛṛino su hatto udde; i'o paarorone wua'udde i ya'u.” 
Sasimbakku taumata udde, “Ore, i ya'u sarun mamalli.” 
5Ana see unni Boas, “Mapia amungkangngu aroddi. Arawe, amungkangngu 
i'o mamalli leta'a wuassi Naomi, ne i'o lai ṛinone manganu si Rut, wawinen 
Moab, inawalu᷊annu ana'i Naomi. Ana waugu, leta'a udde ṛinone sidutu 
maola'a pussa'an papapulunnu taumata apan natete udde.” 
6Taumata udde sinumimbakka, “Amungkangngu aroddi, ne i ya'u tawe 
maasuungnga. Orassa indi mappianne ta'ute ipallosa hakka'u eteudde 
taumata apan paarorone mamalli leta'a udde. Tawe gunane i ya'u mamalli 
leta'a ana waugu leta'a udde sarun mabbali᷊ tatahuanannu papapulungku. 
Mappianne i'ote pamalli leta'a udde.” 
7Su tempo udde amungkangngu taumata mabbalu᷊'a ara'e manali᷊un sambau 
darotongnge, ne ipanohassa olangnge udde, inanaramanne mabbawalu᷊nge 
malluatta silopene, ana see ionggola su mamamalline. Etearoddi olangnge 
manga taumata su Israel mannohassa sambau hatton pamamalli leta'a. 
8Ana waugu udde, su tempo taumata udde nabbisara si Boas, “I'ote pamalli,” 
i tou nalluatta silopene ana see nionggola si Boas. 
9Ne unni Boas su manga piaṛṛa'u tumana'u soa wuṛṛu manga taumata waine 
apan isudde lai, “Allo indi yamiu sarangkanambone maola'a matatialane 
manungku i ya'u buatte namalli ala᷊wo'u pussa'an Elimelekh wuṛṛu 
ala᷊ṛṛanangnge, eteudde i Kilyon wuṛṛu i Mahlon. 

10Wua'udde lai ya'u maawingngi Rut, wawinen Moab, inawalu᷊anni Mahlon 
udde maola'a awingku. Ringannu aroddi leta'a udde sidutu maola'a pussa'an 
amonannu taumata apan natete udde. Wuṛṛu papapulunne lai sidutu sarun 
uatana'a ringannu tuṛṛangnge wuṛṛu su soane. Paanaunge tuṛṛa-tuṛṛangnga, 
allo indi yamiu naola'a matatialane.” 
11Manga piaṛṛa'u tumanangnge wuṛṛu taumata waine apan uasemodda 
isudde nabbisara, “Ore, Naomi maola'a matatialane. 
Antimanna MAWU ma'ola'a awingngu udde ere i Rakhel wuṛṛu i Lea apan 
nanungkangngu manambo ana'a si Yakub. Antimanna i'o mangke su wiakke 
wuṛṛu suwallatu manga taumata wuassu ṛuanganni Efrata wuṛṛu antimanna 
i'o mangke tumelengnga su Betlehem. 
12Antimanna ala᷊ṛṛana'a apan sarun ionggolu MAWU si'o wuassu wawine indi 
sarun maola'a amonannu ere i Peres, ana'i Yehuda wuṛṛu i Tamar.” 

I Boas wuṛṛu papapulunne 

13Ne i Boas nappuluten Rut maola'a awingnge. MAWU nangala᷊matta si Rut 
na'oman sara i tou piate illoṛṛo ana see nanungkangken ana'a esakka. 
14Manga wawine nabbisara si Naomi, “Daralo su MAWU! i Tou buatte 
nangonggolu sangkatou pulunna esakka si'o su allo indi iapapaduli᷊ si'o. 
Antimanna ana'a udde sarun tumelengnga su Israel! 
15Mananambonu udde tumaniten marangngu si'o. I tou buatte nangonggola 
si'o nilumebbe wuassu apa apan wotongnge ionggolu siri pitu anangngu 
esakka. Orassa indi buatte nangonggolu pulunna esakka lai si'o, apan sarun 
mangonggolu atatohassa wakku si'o wuṛṛu mamaduli᷊ si'o su tempo i'o 
timmadete.” 
16I Naomi nangambi ana'a udde ana see niapaduli᷊anante ringannu aakkanna 
wuṛṛu darangngu. 
17Manga wawine ali᷊ndonganni mangitou nangonggolu aranna su ana'a udde 
i Obed. Su ala᷊wo'u taumata i mangitou mabbisara, “Naomi naasombate 

sangkatou ana'a esakka!” Ete i Obed indi apan sali᷊mmurine naola'a 
iamangngi Isai, wuṛṛu i Isai iamangngi Daud. 
18-22Wuṛṛu ete indi akkitu palalawanni Daud, manattakka wuassi Peres, 
eteudde: Peres, Hezron, Ram, Aminadab, Nahason, Salmon, Boas, Obed, Isai, 
Daud. 

1 Samuel 

1 Samuel 1 

I Elkana wuṛṛu amonanne su Silo 

1Pia sangkatou esakka, aranne i Elkana, wuassu ruanganni Efraim. I tou 
uatana'a su soa Rama, su leta'u panenteannu Efraim. Elkana udde ana'i 
Yeroham wuṛṛu pulunni Elihu. I tou nasutta amonanni Tohu, papapulunni 
Zuf. 
2I Elkana pia darua awingnge, i Hana wuṛṛu i Penina. I Penina pia ana'a, 
arawe i Hana tawe ana'a. 
3Suapan mattonna i Elkana manantangngu Rama inai mattaṛṛamawu su Silo 
wuṛṛu mangonggolu sasamba su MAWU Apan Lembontaṛṛino. Apan naola'a 
imammu MAWU su Silo eteudde i Hofni wuṛṛu i Pinehas, ala᷊ṛṛana'i Eli. 
4Tumaniten suapan i Elkana mangonggollu sasamba, i Penine wuṛṛu 
ala᷊ṛṛanangnge sangkatou-sangkatou onggola᷊nnu samba'a wuassu ṛemessu 
sasamba udde. 
5Arawe i Hana tumba'u nionggola᷊nnu kadio'a ana waugu MAWU tawe 
nangonggolu ana'a si tou. Salaiwe aroddi i Elkana sidutu marangngu si Hana. 
6I Hana sidutu raddale᷊oanna naungnge wuṛṛu aalu᷊andahanni Penina, 
awingngi Elkana su liudde udde, ana waugu MAWU tawe nangonggollu ana'a 
si tou. 
7Olangnge udde nariaddi, wuassu tonna ipa'alla tonna; amungkangu i 
mangitou inai su Wale᷊n MAWU, i Penine sidutu mangngeetta si Hana. 
Masokka i Hana lumuai wuṛṛu maddiri umanna ana waugu i tou 
aalu᷊andahanna. 
8Ana see masokka lai i Elkana, awingnge, maiwalo᷊, “Anio i'o lulluai Hana? 
Anio i'o maddiri umanna wuṛṛu sidutu massusa? Wali᷊newe ya'u maareganna 
wuassu siri mapulo᷊ ana'u esakka udde?” 

I Hana wuṛṛu i Eli 

9-10Su allo sambau napawe i mangitou buatte niumanna su Wale᷊n MAWU su 
Silo, i Hana nabbuatta wuassu meddan annananna. Orassa udde lai i Imam 
Eli apan uatana'a su Wale᷊n MAWU, tantala᷊nna ua'ianna maranin ngara. 
Ringannu massusa i Hana niumali᷊omanna su MAWU lapiddu lulluai. 
11Wua'udde i Hana nabbisara pa'aire, wisarane, “MAWU Apan 
Lembontaṛṛino, tannoi'o allangngu indi! Ellehete asasusan allangngu. 
Naungete allangngu wuṛṛu arie maabuli᷊n allangngu! Amungkangu I'o 
mangonggolu sangkatou ana'a esakka, allangngu maddiandi i tou sarun 
ionggolla Si'o su alo᷊'engngu pabbiaṛṛanne. Allangngu maddiandi lai 
manungku utangnge sarun tawe polo᷊anna.” 
12Mala᷊nnu atonna i Hana u'ali᷊omanna, wuṛṛu i Eli mannutukka moṛṛongngu 
wawine udde. 
13I Hana u'ali᷊omanna sulalu᷊mmu naungnge, nariaddi tumba'u wiwikke apan 
u'alo᷊re, arawe tingikke tawe aringiṛṛanna. Ana waugu udde i tou sassunnanni 
Eli wu'anna. 
14Ne i Eli nabbisarate si tou, “I'o ariete pabbu'anna isindi! Ariete pa'inumma 
anggore apia!” 
15Arawe i Hana sinumimbakka, “I ya'u wali᷊ne wu'anna, Papa, ya'u tawe 
na'inumma anggore! I ya'u niasueante ṛingidda, ne u'ali᷊omanna mabbatti'u 
anambon asasusa'u su MAWU. 
16Ariewe i yamiu indi massunna si ya'u wawinen dala᷊nna. I ya'u 
niumali᷊omanna ereindi ana waugu ya'u tumaniten massusa.” 
17Ana see i Eli nabbisara, “Amungkangu aroddi apule᷊te ringannu sala᷊matta. 
Antimanna MAWU Ruatan Israel maddaringikka darorongngu.” 
18I Hana sinumimbakka, “Antimanna ya'u maasomba ala᷊matta wuassi Papa.” 
Wua'udde i tou napule᷊te, ana see niumanna; wuṛṛu tate lai massusa. 

I Samuel niasungkanga wuṛṛu nionggolla su MAWU 

19Tiṛṛabbine marua'allo i Elkana wuṛṛu amonanne napu'ote maṛṛanggappa, 
wuṛṛu napawe buatte nattaṛṛamawu su MAWU, i mangitou napule᷊te watukku 
Rama. Ne i Elkana natatambaten Hana, awingnge udde. 
20Wawine udde piate illoṛṛo wuṛṛu nanungkangu sangkatou ana'a esakka. 
Ana udde nisaggo Samuel, wisarane, “Buatte ta'u niroronganna su MAWU.” 
21Nia'omante tempone i Elkana wuṛṛu amonanne inaite su Silo apia 
mangonggolu sasamban tonna su MAWU. Waine lai manungku i Elkana 
buatte naddiandi sarun mangonggolu sasamba apan apianne. 
22Arawe paassa indi i Hana tawe tinumantalongnga. I tou nabbisara 
awingnge, “Napawe nangaddoten pasasusu, i Samuel sarun ta'u iuntudda su 
Wale᷊n MAWU, wuṛṛu i tou sarun matana'a poiaroddi sarangkalo᷊'enge.” 
23I Elkana sinumimbakka, “Ore, ola'e tumuṛṛuttu aellegu udde mapia; atana'e 
su wale᷊n maddatingngu a'omanna tempone i'o mallaassa ana'i yaddua. Ne 
antimanna MAWU ma'ola'a pa'airenu udde lumiatta'a.” Nariaddi, i Hana 
natana'e su wale᷊n na'oman sara tempone anangnge la'asanna. 
24Napawe i Samuel nila'asse, i tou niuntudden inangnge watukku 
Wale᷊n MAWU su Silo. Sutempo udde i tou ta'e addio'a. I Hana nangapiddu 
sapi esakka uukke tallu tonna, gandumma mapulo᷊ su kilone, wuṛṛu sambau 
pato'a wuassu pisi apan napenen anggore. 
25Sapi udde niṛṛata, ana see i Samuel niuntudda ringanni Eli. 
26I Hana nabbisara si Eli, “Madorongnga ampungnga, Papa. I Papa ta'e 
ma'anaungnga si ya'u? I ya'u indi wawine apan su paassa niasiloanni Papa 
uarisikka isindi, tantala᷊nna u'ali᷊omanna su MAWU. 
27Ete ana'a indi apan ta'u niroronganna su MAWU. Aali᷊omangku buatte 
niraringiṛṛan-Ne, 
28ne ana waugu udde ana'a indi ta'u itantilla maola'a pussaan MAWU su 
alo᷊'engngu pabbiaṛṛanne.” Wua'udde i mangitou nattaṛṛamawute 
naddalo MAWU. 

1 Samuel 2 

Aal᷊iomanni Hana 

1Wua'udde i Hana niumali᷊omanna, wisarane, “MAWU nalluassa naungku; 
inolaan-Ne ma'alu᷊assa ṛimuu'u. Ringannu apendamma lullala'a ya'u 
nangeetta see'u, ana waugu atonna-tonna Ruata buatte nantulu᷊ngku. 
2Taweddu apan susi ere MAWU! Tumba'u i Tou apan wotongnge 
manillumma. 
3Illolo᷊a'e tali᷊moṛṛongannu apan tawe loṛṛone! Insuete hattonu apan 
mawunga! Ana waugu MAWU udde Ruata apan lembon masingkatta; apan 
makkuungngu ala᷊wo'u inolaannu taumata. 
4Anaannu atumannaṛanne napaddite, arawe lembon matohasse taumata 
lome. 
5Taumata apan dorone mala᷊idda ana waugu manambo anna, orassa indi 
nabbali᷊te allangnga sassewanna tumba'u ana waugu see maasomba anna. 
Taumata apan dorone malu᷊nussa, orassa indi nala᷊idde, anna manambote. 
Awingnge tinna, orassa indi lullala'a, ana'a pitu buatte niasungkange! Arawe 
inangnga apan manambo anangnge, nitantangnga, niwalane massusa. 
6 MAWU wotongnge mamate, i Tou lai mapawiakka. Watukku runian 
taumata nate i Tou nanossokku taumata. Wuṛṛu ete i Tou lai apan 
mangala᷊ppa wua poiaroddi. 
7Pia taumata apan niolang-Nge asiangnga, piaddu lai apan niolang-Nge ala. 
Pia taumata apan niapaawawo-Ne, piaddu lai niapaatanggakku MAWU. 
8Wuassu asasusa MAWU namatunna taumata tawe darotongnge, wuassu 
asasahadda MAWU namallossu taumata lale᷊bbone. I mangitou niola'a hawe 
manga ma'ala, wuṛṛu nionggola᷊nnu manara apan a'addatanna. Rapappakku 
runia tatahuanannu MAWU, su wowone MAWU napararisikku runia. 
9Taumata matuṛṛutta sidutu matammudda sulalu᷊mmu sasirungngu MAWU. 
Arawe ala᷊le᷊o natete naṛṛimunsa'a sulalu᷊mmu ararandumma wuṛṛu wasa 

tu'udda. Atatohassa sassane tawe iawansaga atatohassu taumata tawe 
maapangonggolu auntunganna. 
10Manga seettu MAWU mangke maṛṛimunsa'a, i mangitou matta'utta; wuassu 
langitta i Tou ruddalu'a. MAWU sarun makkuungngu ahewallu runia indi, 
wuṛṛu mangonggolu taṛṛino apan mawantuga su manga ratu apan nipile-Ne.” 
11Ana see i Elkana wuṛṛu amonanne napule᷊te watukku Rama, arawe i 
Samuel, ana'a udde, natana'e su Silo wuṛṛu mangngimbe MAWU su alu᷊ngngu 
lu'addi Imam Eli. 

Al᷊aṛṛana'i Eli 

12Ala᷊ṛṛana'i Eli tumaniten dale᷊o atonna. I mangitou tawe 
maddaringikka MAWU 
13wuṛṛu naola'a sangkatou imam, i mangitou walate apulu mamarenta 
walahannu Israel. Amungkangu pia sangkatou taumata mangonggolu 
sasamba, masasumbala imam rumanta mangapiddu saṛṛampangnga pia isine 
tatallu. Tantala᷊nna ṛemessa udde uatunna, 
14saṛṛampangnga udde ia'usu'a sulalu᷊mmu urinna pallahanna ṛemessa, ana 
see manga apa apan nia'usu'u saṛṛampangnga iadde su liudde maola'a 
wageangngu imam. Anambon taumatan Israel apan nirumanta su Silo 
mangngonggolu sasamba niola'a ereudde. 
15Ewe'e masokka lai masasumbala udde rumanta tantala᷊nna tawane taambe 
niṛṛae ana see itambunna, ana see i tou nabbisara su taumata apan 
nangonggolu sasamba udde, “Onggola᷊'e ṛemessa apan ta'e tata udde su imam 
tadea'u itambunna; i tou maddiri manengkamma remessa buatte nilaha.” 
16Amungkangu taumata udde sumimbakka, “Mappianne i ite tuttuṛṛutta 
atoranna, wuṛṛu mannambunnu tawane udde asuene; wua'udde walate i'o 
manganu suapa ipaapulunu,” ne massasumbala udde nabbisara, “Tawe, 
onggola᷊'e orassa indi, amungkangu tawe, sarun ta'u aṛṛoanna.” 

17Etearoddi ruan katou ana'i Eli udde na'ola'a rosa apan bahewalla su 
lantakku hatin MAWU, ana waugu itarua manggalu᷊sa'a sasamba apan 
ia'onggolla su MAWU. 

I Samuel su Silo 

18Tantala᷊nna udde, i Samuel apan ta'e ala᷊ṛṛana'a udde sidutu 
mangngimbe MAWU. I tou ualu᷊ṛṛen laubba ala᷊ṛṛaene wuassu linen, 
naali᷊hidda laubbu patataṛṛamawun manga imam. 
19Suapan mattonna inangnge manabbi'a juba addio'a ana see nionggolla si 
Samuel amungkangu wawine udde suadio'a ringannu awingnge rumanta 
mangonggollu sasamban tonna. 
20Ne i Eli nangala᷊matta si Elkana wuṛṛu awingnge, wuṛṛu i tou nabbisara si 
Elkana, “Antimanna MAWU mangonggollu ana'a apia si'o wuassu awingngu 
indi, ipallolo᷊ssa ana'a apan buatte nionggolli raddua su MAWU.” Wua'udde 
itarua napule᷊te watukku Rama. 
21I Hana niala᷊matannu Ruata, na'oman sara nanungkangu lai sangkatou 
ana'a esakka wuṛṛu ruan katou ana'a wawine. Ne i Samuel aatambanna 
ahewalle tantala᷊nna i tou mangngimbe Ruata. 

I Elkana wuṛṛu al᷊aṛṛanangnge 

22I Eli timmadete atonna. I tou sidutu ma aringikka aalae su ola'u pallala᷊ghu 
ala᷊ṛṛanangnge su saruannu taumatan Israel. I Eli lai masingkatta manungku 
ala᷊ṛṛanangnge udde mattiilla ringannu manga wawine apan mammanara su 
ngaran Dasanna Darantan MAWU. 
23Ana waugu udde i tou nabbisarate su manga anangnge, “I ya'u buatte 
naaringikka aalae wuassu anambon taumata su ola'u pallala᷊ghunu apan 
dale᷊o. Anio inolaanni yamiu aroddi? 
24Ariete pa'ola'a aroddi ana'u. Tumaniten dale᷊o atonna inolaanna apan 
ipagahatton walahannu MAWU su ola'i yamiu! 
25Amungkangu pia taumata nassala᷊ su taumata waine, Ruata wotongnge 
manamba'a si tou; arawe amungkangu taumata na'ola'a rosa su MAWU, isai 

wotongnge mangontolla si tou?” Arawe i mangitou tawe maddaringikka 
tatantiron Eli iamangngi mangitou, ana waugu MAWU buatte nakkawessa 
sarun mamate si mangitou. 
26Arawe i Samuel, ana'a udde, a'atambanna ahewalle wuṛṛu lembon ipa 
apulu, mawae ete MAWU, aroddi lai anambon taumata. 

Papatta su ola'u amonanni Eli 

27Su allo sambau nirumantate sangkatou nabi ringanni Eli wuṛṛu 
namasingkattu tanatan MAWU si tou, wisara-Ne, “Sutempo ala᷊monanu i 
Harun wuṛṛu amonanne nabbali᷊ allangngu ratun Mesir, i Ya'u buatte 
napali᷊atta'u watangang-Ku si Harun. 
28Wuassu anambon walahannu Israel buatte Ta'u nipile amonanne maola'a 
imam mangimbe si ya'u su mezbah, manambunnu amania, wuṛṛu malluṛṛen 
laubba efod napawe maggahatto-U. Wuṛṛu si mangitou see lai su 
papapulunni mangitou buatte Ta'u nionggola᷊nnu taṛṛino manganu 
sambageanganna wuassu sasamba aongolla apan itattambunna su mezbah. 
29Nariaddi, anio i'o ta'e wali᷊u maasilo manga sasamba apan buatte Ta'u 
niparenta, nionggollu pabbawala-U si Ya'u? Anio i'o Eli, lembon 
mangngaddatta ala᷊ṛṛanangngu wuassu mangaddatta si Ya'u, wuṛṛu namalan 
mangitou malliu ṛoron batanganne ringannu wageangnge apan apianne 
wuassu anambon aonggollu pabbawala-U si Ya'u? 
30I Ya'u, MAWU Ruatan Israel, dorone buatte naddiandi, amonannu wuṛṛu 
ṛuangannu sarun mangimbe si Ya'u maola'a imam sarangkalo᷊'enge. Arawe 
orassa indi Ya'u maddiriten olangnge udde lai! Ana waugu apan 
mangngaddatta si Ya'u, sarun Ta'u addatanna arawe isai mallobbossa si Ya'u, 
sarun Ta'u lobbosanna lai. 
31Paddaringikka, manungku sarun dumanta tempone i Ya'u mamate taumata 
saṛṛen tumuwo sulalu᷊mmu amonannu wuṛṛu ṛuangannu, na'oman sara tawe 
saran sangkatou esakka sulalu᷊mmu amonannu uukke malo᷊'engnga. 

32I'o sarun massusa wuṛṛu mala᷊le᷊o naungngu sutempo maasilo anambon 
ala᷊matta apan sarun Ta'u ionggolla su manga taumata waine su Israel, arawe 
sulalu᷊mmu amonannu sarangkanambone mate ta'e saṛṛen tumuwo. 
33Arawe, sangkatou wuassu papapulunnu sarun Ta'u iwala wiakka wuṛṛu 
mangimbe si Ya'u maola'a sangkatou imam. Arawe i tou sarun mawuta 
matane wuṛṛu mabbiakka ringannu tawe antimma. Anambon papapulunne 
waine sarun iapate. 
34Maola'a tatiala manungku anambon wisara-U udde atonna sarun 
matipussa, ne anangngu ruan katou udde, i Hofni wuṛṛu i Pinehas sarun mate 
sulalu᷊mmu allo massallo. 
35Wua'udde i Ya'u sarun mamile imam apan matuṛṛutta si Ya'u wuṛṛu 
maddaringikka manga parenta-U si tou. Si tou sarun Ta'u ionggolla 
papapulunna apan sidutu mammanara imam su saruannu manga ratu apan 
Ta'u nipile. 
36Suapan papapulunnu apan ta'e wiakka, sarun inai ringannu imam udde 
maddorongnga roitta wuṛṛu anna. I tou sarun sumala᷊nde, Wala'awe ya'u 
massumbala manga imam, tadea'u ya'u wotongnga maanna salaiwe tumba'u 
sangkawo'o.” 

1 Samuel 3 

MAWU nattingkapasilo batangan-Ne si Samuel 

1Tantala᷊nna udde, i Samuel apan ta'e dario'a udde mangngimbe MAWU su 
alu᷊ngngu lu'addi Eli. Sutempo udde mala᷊wa atonna pia tanata wuṛṛu 
sondappa wuassu MAWU. 
2Su ṛabbi sambau, i Eli apan timmadete wuṛṛu maraniten mawuta udde, 
tantala᷊nna mattiilla su wabbo'ane, 
3wuṛṛu i Samuel mattiilla maranin Wantallu Paairen MAWU, sulalu᷊mmu 
Rasanna Susi. Sutempo matannallo taambe nilumapputta wuṛṛu solo᷊ ta'e 
lukkenggamma, 

4MAWU namago si Samuel, ana see i Samuel sinumimbakka, “I ya'u, Papa!” 
5Wua'udde i tou tinumala᷊ngnga na'ellega si Eli wuṛṛu nabbisara, “Pia apa 
Papa? Anio ya'u waggoanna?” Arawe i Eli sinumimbakka, “I ya'u tawe 
namago si'o, atiille apia.” Ana see i Samuel inaite nabelengnga natiilla apia. 
6-7Wua'udde MAWU namago apia si Samuel, arawe i Samuel wagga 
manungku namago si tou udde ewe'e MAWU, ana waugu taambe saran 
paassa MAWU naggahatton Samuel. Ana waugu udde i tou napu'ote, ana see 
na'ellega si Eli wuṛṛu naiwalo᷊, “Papa, pia apa? Anio i Papa namago?” I Eli 
sinumimbakka, “I ya'u tawe namago si'o, ana'u; pabbelengke atiille apia.” 
8Su atallune MAWU namago apia si Samuel, ana see i Samuel napu'ote wuṛṛu 
inaite ringanni Eli lapiddu nabbisara, “Pia apa Papa? Anio i Papa 
mammago?” Su orassa udde i Eli naatutukke manungku mammago ana'a 
uddewe MAWU. 
9Ana waugu udde i tou nabbisara si Samuel, “Atiille apia, wuṛṛu amungkangu 
i'o wagoanna apia simbakke arendi, ‘Pabbisarate, MAWU, allang-Ngu 
uararingikka.’ ” Ana see i Samuel inaite su tampa natatiila᷊nne apia. 
10Wua'udde MAWU nirumantate, wuṛṛu dirumarisikka sutampa udde lapiddu 
namago apia, “Samuel, Samuel!” Ne i Samuel sinumimbakka, 
“Pabbisarate, MAWU, allang-Ngu uararingikka.” 
11Ana see MAWU nabbisarate si tou, “I Ya'u sarun mandantan sambau 
inolaanna apan bahewalla su taumatan Israel, na'oman sara suapan taumata 
apan maaringikka sarun iali᷊wune. 
12Su allo udde i Ya'u sarun mandantan ala᷊wo'a apan buatte Ta'u 
nipasingkatta su amonanni Eli wuassu panattaṛṛanne maddatingngu 
panguddusanne. 
13I Ya'u buatte namasingkatta si tou manungku amonanne sarun Ta'u 
iṛṛuumanna saran mala᷊nnu-la᷊nnu ana waugu ala᷊ṛṛanangnge buatte 

nallobbossa si Ya'u. I Eli masingkattu manga rosan mangitou udde, arawe i 
mangitou tawe niwolo᷊anni Eli. 
14Ana waugu udde i Ya'u nassalu su ola'u amonanni Eli, manungku rosan 
mangitou apan tumaniten bahewalla udde tawe iapappassu sasamba ara'e 
ala᷊wo'u aonggolla saran mala᷊nnu-la᷊nnu.” 
15Wua'udde i Samuel natiille apia, ne napawe marua'allone i tou napu'ote 
wuṛṛu namu'a manga ngaran Wale᷊n MAWU. I tou matta'utta mamasingkattu 
sondappa udde si Eli, 
16arawe i Eli namago si tou, wisarane, “I Samuel, Samuel, ana'u.” I Samuel 
sinumimbakka, “I ya'u, Papa.” 
17Eli naiwalo᷊, “Apate niapasingkattu MAWU si'o? Wattia'e sarangkanambone 
udde si ya'u. Amungkangu pia sambau hatto apan iaadappingngu, i'o sarun 
iṛṛuumannu Ruata.” 
18Ana see i Samuel namasingkattu sarangkanambone udde si Eli. Tawe saran 
sambau apan niadappingnge. Wua'udde nabbisarate i Eli, “I Tou MAWU, 
walate i Tou ma'ola'a tumuṛṛuttu apulu-Ne udde mapia.” 
19I Samuel a'atambanna ahewalle. MAWU uarundinganna si tou wuṛṛu 
na'ola'a anambon wisaran Samuel udde atonna matipussa. 
20-21Ana waugu udde anambon walahannu Israel wuassu ahewallu wanua 
udde mangnga'u manungku i Samuel udde nabi MAWU. Suapan i Samuel 
mabbisara, anambon walahannu Israel uararingikka. MAWU sidutu 
maipasilon batangan-Ne su Silo, suapa i Tou su paarorone naipasilon 
batangan-Ne si Samuel wuṛṛu naggahatton tou. 

1 Samuel 4 

Wantallu Pa'aire niaaṛṛon taumatan Filistin 

1Sutempo udde taumatan Filistin nangapiddu anambon tantarane inai 
mamangalo Israel; ana waugu udde tantaran Israel inaite watukku tampa 

papangaloanna; i mangitou naddasanna maranin Eben-Haezer, wuṛṛu 
tantaran Filistin naddasanna su Afek. 
2Tantaran Filistin mannattakke mammangalo, wuṛṛu napawe uapapangalote 
ringannu ammahane, tantaran Israel niawaddo wuṛṛu iraṛṛangngo appatu 
ṛiwu su atoune nate sutampa papangaloanna udde. 
3Sutempo tantara lambene apan niawaddo udde nabelengke surasanna, 
manga piaṛṛa'u Israel nabbisara, “Anio MAWU namalan kite niawaddon 
taumatan Filistin su allo indi? Wette i ite mangala᷊ppa Wantallu 
Paairen MAWU su Silo, wuṛṛu iapiddi ite isindi, tadea'u MAWU mangontolla si 
ite wuṛṛu manala᷊matta si ite wuassu seetta.” 
4Ana see i mangitou nandolokku taumata inai watukku Silo iapaala᷊ppa 
Wantalu Paairen MAWU apan naola'a aianannu MAWU Apan Lembontaṛṛino. 
Ruan katou ana'i Eli, i Hofni wuṛṛu i Pinehas, uatantalongnga Wantallu 
Pa'aire udde. 
5Napawe Wantallu Pa'aire na'omate su paddasananna, taumatan Israel 
hinumiote ringannu mangngintuli ma'ikkatta, na'oman sara apendamanna 
runia niumio'a. 
6Taumatan Filistin naaringikka lai tingikku hion lala᷊la'a udde ana see i 
mangitou nabbisara, “Anio manga taumatan Ibrani udde huggio?” Arawe 
napawe i mangitou naasingkatta manungku Wantallu 
Pa'airen MAWU na'omate su paddasanannu Ibrani, 
7i mangitou nata'utta wuṛṛu nabbisara, “Pia monganna nirumanta su 
paddasananni mangitou! Nasilakate i ite! Taambe saran paassa i ite 
naapendamma olangnge ere indi! 
8Nasilakate atonna! Isai wotongnge manala᷊matta si ite wuassu manga 
monganna apan matohassa udde? Wali᷊newe manga monganna udde lai 
buatte namate taumatan Mesir su wadda'u anne dorone? 
9Paawaṛṛanite naungngu, ei taumatan Filistin! Pappapangalote manungku 
indi lai esakka, amungkangu tawe, i yamiu sarun maola'a allangngu manga 

taumatan Ibrani udde, ere lai i mangitou dorone naola'a allangngi yamiu. 
Ana waugu pappapangalote ringannu paatohassa wuṛṛu paawaṛṛani!” 
10Wua'udde napapangalote taumatan Filistin ringannu masaddatta wuṛṛu 
namaddon tantaran Israel. Taumatan Israel tinumala᷊ngnga watukku rasanne 
sambau-sambau. Tumaniten bahewalla arugianna udde; 30.000 tantaran 
Israel nate. 
11Wantallu Paairen Duata niaṛṛon seetta, wuṛṛu ruan katou ana'a; i Eli, i 
Hofni wuṛṛu i Pinehas, nate. 

I Eli nate 

12Sangkatou wuassu ruanganni Benyamin tinumala᷊ngnga wuassu tampa 
papangaloanna watukku Silo, wuṛṛu na'omate isudde su allo udde lai. 
Naola'a tatialan lullalo᷊, i tou nanggesa'a laungnge wuṛṛu niaddo su leta'a ana 
see puane niandangannu leta'a. 
13I Eli, apan tumaniten sussinggawanga maṛṛingiddu Wantallu 
Paairen MAWU, tantala᷊nna ua'ianna su addera su wiwikku lala᷊nna, lapiddu 
uanannangnga. Napawe taumata udde namasingkattu watti'a manungku 
Israel niawaddo, anambon tumana'u soa nilumallu ringannu ma'ikkatta. 
14I Eli naaringikka tingikku lala᷊llu udde, ana see naiwalo᷊, “Hion suapa 
udde?” Tantala᷊nna udde taumata tanginna tuttala᷊ngnga inai ringanni Eli; 
napawe na'omate, i tou namasingkattu watti'a lale᷊o udde. 
15Uukki Eli sion pulo᷊ ualu᷊ su tonnane wuṛṛu i tou maraniten mawuta. 
16Taumata udde namasingkatta si Eli, “I ya'u tinumala᷊ngnga allo indi wuassu 
tampa papangaloanna wuṛṛu wakute na'oma wua poiaroddi.” I Eli naiwalo᷊ 
si tou, “Ereapa watti'a udde, ana'u?” 
17Mangangapiddu watti'a udde sinumimbakka, “Israel tinumala᷊ngngu 
taumatan Filistin. I ite nawaddote wahewalla atonna. Manambo taumata 
nate, see lai ruang katou ana'i Papa, i Hofni wuṛṛu i Pinehas. Wuṛṛu Wantallu 
Paairen Duata niaaṛṛoten seetta!” 

18Sutempo taumata udde nabbatti'u Wantallu Pa'aire udde, i Eli nanawo 
uataro'o wuassu aiananne su samba'a ngaran pasallanganna. I tou tumaniten 
timmade wuṛṛu matawa na'oman sara sutempo i tou nanawo ullekkane 
napaddi, ne i tou natete. I tou buatte namiaṛṛa'u Israel appattu pulo᷊ su 
tonnane ala᷊nnune. 

Inawal᷊uanni Pinehas nate 

19Sutempo udde, mananambon Eli, eteudde awingngi Pinehas, tantala᷊nna 
pia illoṛṛo, wuṛṛu maraniten mangunsiwe. Sutempo i tou naaringikka 
manungku Wantallu Pa'airen MAWU niaaṛṛote, wuṛṛu manungku la'iananne 
see lai awingnge natete, inaṛṛombanganne i tou naapendamma taddu'u 
pangangunsiwe, ne tawe nala᷊nnu i tou nangunsiwete. 
20Napawe i tou maraniten mate, manga wawine apan nantulu᷊ngngi tou 
nabbisara, “Paasabbare, Anangngu esakka!” Arawe i tou tawe sinumimbakka 
ara'e nanutudda si mangitou. 
21-22Ana'a udde aranne nisaggo Ikabod, atappasanne, “Darantan Duata Apan 
Mawantuga nawuli᷊te wuassu Israel,” – pandumanne eteudde manungku 
Wantallu Pa'aire buatte niaṛṛon seetta wuṛṛu la'iananne see lai awingnge 
natete. Ana waugu udde i tou nabbisara, “Darantan Duata Apan Mawantuga 
nawuli᷊te wuassu Israel, ana waugu Wantallu Paairen Duata buatte niaṛṛon 
seetta.” 

1 Samuel 5 

Wantallu Pa'aire su pattangngannu taumatan Filistin 

1Napawe taumatan Filistin buatte nangaṛṛo Wantallu Pa'airen Duata, i 
mangitou nangapidda wuassu Eben-Haezer watukku soan mangitou Asdod. 
2Isudde wantalla udde niapidda sinumutta sulalu᷊mmu tampa 
patataṛṛamawuanna monganni mangitou, i Dagon, wuṛṛu niaddo su 
sandiṛṛannu pa'alu᷊annu monganna udde. 
3Sutempo tumana'u Asdod tiṛṛabbine marua allo rumanta sutampa 
patataṛṛamawuanna udde, i mangitou naasilo manungku paalu᷊anni Dagon 

nanawo uarammangnga su leta'a, su saruannu Wantallu Pa'airen MAWU! I 
mangitou namengketta pa'alu᷊anna udde wuṛṛu nisule᷊ apia su tampane. 
4Arawe tiṛṛabbine marua'allo, i mangitou naasilo apia manungku paalu᷊anna 
udde nanawote apia su saruannu Wantallu Pa'aire udde. Paassa indi puane 
wuṛṛu ta'iakke ruan ba'a naponggo'a wuṛṛu ete uaraddo su pappuannu ngara; 
tumba'u awa'u paalu᷊anna udde ta'e su lannangnge.  

(5Ana waugu udde, naddatingngu allo indi manga imammu mongannu 
Dagon wuṛṛu anambon masasubbane su Asdod lullempangnga su ngara 
sasuttanna su wale᷊n patataṛṛamawuanna si Dagon udde wuṛṛu tawe 
maṛṛinda.) 
6Wua'udde MAWU nakkuumannu tumana'u Asdod wuṛṛu wageangngu leta'a 
maranine ringannu manga hanne su waddangngi mangitou. 
7Napawe i mangitou naapendamma sarangkanambone apan nariaddite si 
mangitou udde, i mangitou nabbisara, “Ruatan Israel nakkuumanni ite wuṛṛu 
monganni ite i Dagon. I ite imbaṛṛangnga mamalan Wantallu Pa'aire-Ne 
uaraddo isindi mala᷊nnu lai.” 
8Ana waugu udde i mangitou namaggo siri lima ratun Filistin tadea'u 
ma'ammulla, ana see maiwalo᷊, “Urante si ite Wantallu Paairen MAWU Ruatan 
Israel udde?” Manga ratu udde sinumimbakka, “Ingkata'e watukku soa Gat.” 
Nariaddi, wantalla udde niingkatte watukku soa Gat, sambau soan taumatan 
Filistin waine. 
9Arawe napawe wantalla udde na'omate isudde, MAWU nakkuumannu soa 
udde lai wuṛṛu nandantan atata'utta apan bahewalla. Tumana'u soa udde, 
mawae ete dario'a ara'e timmade niṛṛuumannu manga radda'a hanne apan 
tinumuwo su waddangngi mangitou. 
10Ana see Wantallu Pa'aire udde niuntudda watukku Ekron, soan Filistin 
waine lai. Napawe wantalla udde na'omate isudde, tumanangnge niumui, 
wisarane, “Wantallu Paairen Mawun Israel udde niapidda isindi tumba'u 
iapapate si ite sarangkanambone.” 



755 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

11Ana waugu udde i mangitou namaggo anambon ratun Filistin tadea'u 
ma'ammulla, ana see nabbisara, “Welenga'e Wantallu Pa'airen MAWU Ruatan 
Israel udde sutampane paarorone tadea'u i ite wuṛṛu amonanni ite tawe 
mate.” Su ahewallu soa nariaddi atata'utta ana waugu Ruata nakkumannu 
tumanangnge ringannu radda'a apan tumaniten mawakkatta. 
12Manga taumata apan tawe nate, sinapputannu radda'a hanne, na'oman sara 
tumana'u soa mangngintuli᷊ su manga monganni mangitou, ma'iontolla. 

1 Samuel 6 

Wantallu Pa'aire niapawelengnga 

1Napawe Wantallu Pa'airen MAWU uaraddo su Filistin pitu wula᷊nna 
ala᷊nnune, 
2taumatan Filistin namago manga imam wuṛṛu manga taṛṛa wali᷊immata ana 
see naiwalo᷊, “Urante si ite Wantallu Pa'airen MAWU udde? Amungkangu 
iapawelengngi ite su tampane, ereapa lala᷊nne?” 
3Ana see i mangitou sinumimbakka, “Wantallu Paairen MAWU Ruatan Israel 
udde arie pabbelenga'i yamiu aroddi, arawe ṛinone i yamiu lai mangapiddu 
aonggolla ipanubbussa rosanu. Ringannu aroddi yamiu sarun iapaapia 
wuassu radda'a, wuṛṛu i yamiu sarun maasingkatta anio MAWU Ruatan Israel 
udde sidutu makkuumanni yamiu.” 
4“Aonggola apate apan ṛinone ionggolli ite si Tou?” aiwalo᷊n manga taumata 
udde. Manga imam udde sinumimbbakka, “Lima su waune bau wula᷊wanna 
wuṛṛu lima su waune lai wala᷊wo wula᷊wanna, uasulu᷊ngngu anambon 
reengannu ratun Filistin. Wali᷊newe radda'a hanne buatte naṛṛia'a si yamiu 
sarangkanambone, mawae ete su tumanangnge aroddi lai su ratu? 
5Nariaddi, yamiu ṛinone mattanno ola'u manga hanne wuṛṛu su wala᷊wo apan 
masaddatta su wanuanu. Ringannu aroddi yamiu 
mangngaddatta MAWU Ruatan Israel. Asinungka i Tou tate makkuumanni 
yamiu, manga mongannu see lai manga letangngu. 

6Apa hunane i yamiu makkuumanni naali᷊hidda; ratu wuṛṛu manga taumata 
Mesir dorone? Arie pa'abbuli᷊ane ereapa Ruata nannalangnga si mangitou, 
na'oman sara i mangitou pia awawalu᷊ wuṛṛu namalan mangitou 
nanantangngu Mesir. 
7Ana waugu udde saddiaite sambau roda wakku ringannu sapi darua apan 
ta'e sussusu, wuṛṛu taambe nipaatta niapawole᷊ngnga roda. Pasea'e sapi darua 
su roda wuṛṛu ulu᷊hete manga ana'u sapi udde pawelenga'a sulalu᷊mmu 
tatandangnge. 
8Wua'udde, ala᷊ppe Wantallu Paairen MAWU, lurana'e su roda, wuṛṛu niaddo 
su sandiṛṛanne tampan bula᷊wanna apan ṛinone ionggolli yamiu 
su MAWU maola'a tatubbussa rosanu. Roda wuṛṛu sapi udde niwalane 
u'amatta sassane. 
9Paatutuṛṛe lala᷊nne; amungkangu Wantallu Pa'aire udde niapidda watukku 
wanuane sassane, eteudde soa Bet-Semes, udde atappasanne manungku ete 
Ruatan taumatan Israel apan buatte nadantan asasilaka apan bahewalla indi 
si ite. Arawe amungkangu roda udde tawe mattuddan tampa udde, i ite sarun 
maasingkatta manungku asasilaka udde wali᷊ne wuassu Ruatan Israel, ewe'e 
etearoddi nariaddite.” 
10Manga taumata udde tinumuṛṛutta; i mangitou nanganu darua sapi apan 
ta'e mappasusu, ana see niapawole᷊ngnga roda, arawe manga ana'u sapi udde 
nitaṛṛo sulalu᷊mmu tanda'a. 
11Ana see Wantallu Pa'aire udde nilurante su roda, wuṛṛu lai tampan bala᷊wo 
wula᷊wanna wuṛṛu lihiddu manga hanne udde. 
12Manga sapi udde lapiddu niumamatta watukku Bet-Semes; winatangnga 
udde u'amatta lapiddu mammiṛṛonganna, tawe sinumewadda watukku aiṛṛi 
ara'e aikkatannu lala᷊nna wahewalla. Siri lima ratun Filistin udde sidutu 
uatantalongnga naddatingngu passarannu Bet-Semes. 

13Sutempo udde tumana'u Bet-Semes mangngitingnga gandumma su 
wawala᷊nne. Napawe i mangitou naasilo Wantallu Pa'aire udde, ringannu 
lulluassa i mangitou mannalo᷊ho. 
14Roda udde natta'alla maranin sambau watu wahewalla su wailli Yosua, 
sangkatou tumana'u Bet-Semes. Tumana'u soa udde nama'a manga aola'u 
roda udde ana see naṛṛata sapi darua udde niola'a sasamba su MAWU. 
15Wua'udde manga taumatan Lewi nanossokku Wantallu 
Paairen MAWU wuassu tampane apan lalo᷊ṛṛoannu wula᷊wanna udde, ana see 
niaddo su wowon batu wahewalla. Wua'udde tumana'u soa Bet-Semes 
nangonggollu sasamba itattambunna wuṛṛu manga sasamba waine su MAWU. 
16Sutempo siri lima ratun Filistin udde naasilo sarangkanambone udde, i 
mangitou napule᷊te watukku Ekron su allo udde lai. 
17-18Ringannu aroddi taumatan Filistin buatte nangonggolla 
su MAWU sasamba aampungnga rosan tumana'u lima soa apan paparentannu 
siri lima ratun Filistin. Manga soa udde eteudde; Asdod, Gaza, Askelon, Gat 
wuṛṛu Ekron. Suwallattu manga soa udde pia tanda'a watune, piaddu lai 
tawe. Suapan soa udde napaapiddu sangkangkumma wula᷊wanna wuṛṛu 
sambau wala᷊wo wula᷊wanna. Tatialan arariadianna udde eteudde watu 
wahewalla tampan mangitou nangaddon Wantallu Paairen MAWU. 
Naddatingngu allo indi watu udde ta'e su wailli Yosua taumatan Bet-Semes 
udde. 
19Arawe ana waugu taumatan Bet-Semes udde nangintanno sulalu᷊mmu 
Wantallu Paairen MAWU, pitun pulo᷊ su atoune suwallatti mangitou 
nipaten MAWU. Ana see tumana'u soa nilumalo᷊ ana waugu MAWU nandanta 
si mangitou sambau asasilaka apan aroddi ahewalle. 

Wantallu Paaire su Kiryat-Yearim 

20Ana see tumana'u Bet-Semes nabbisara, “Isai wotongnge 
sumaruanna MAWU, Ruata Apan Susi udde? Watukkuapa ṛinone wantalla 
udde iuntudda, tadea'u marau wuassi ite?” 

21Ana see i mangitou nandolokku daroloṛṛanna inai ringannu tumana'u 
Kiryat-Yearim ringannu tanata indi, “Taumatan Filistin buatte 
napawelengngu Wantallu Pa'airen MAWU. Rantate wuṛṛu apira'e wantalla 
udde su soanu.” 

1 Samuel 7 

1Ne tumana'u Kiryat-Yearim nangala᷊ppe Wantallu Paairen MAWU udde ana 
see niapidde sulalu᷊mmu wale᷊n sangkatou taumata aranne i Abinadab; wale᷊n 
udde addone su wowon buidda. Wua'udde i mangitou namilete si Eleazar 
wuṛṛu si Abinadab, niapariaga Wantallu Pa'aire udde. 

I Samuel namarenta Israel 

2Mala᷊nnu lai Wantallu Pa'airen MAWU udde sasahipunanna su Kiryat-
Yearim, iraṛṛangngo ruan pulo᷊ su tonnane. Su ala᷊nnune udde anambon 
walahannu Israel sussala᷊nde ma'iontolla su MAWU. 
3Ana see i Samuel nabbisarate walahannu Israel, “Amungkangu i yamiu 
mabelengnga ringannu MAWU wuṛṛu massubba si Tou ringannu ahewallu 
naungngu, ṛinone i yamiu mandammen anambon monganna wakku, wuṛṛu 
paalu᷊anni Dewi Asytoret. Tantila᷊'e watangannu sarangkanambone udde 
su MAWU wuṛṛu tumba'u pattaṛṛamawu si Tou sassane, ne i yamiu sarun 
ipallossu MAWU wuassu taṛṛinon taumatan Filistin.” 
4Nariaddi taumatan Israel nandammen manga paalu᷊annu Monganni Baal 
wuṛṛu paalu᷊annu Monganni Asytoret, ana tumba'u mattaṛṛamawu 
su MAWU sassane. 
5Wua'udde i Samuel nabbisarate, “Ammula᷊'e anambon walahannu Israel su 
Mizpa, ne i yamiu ta'u iali᷊omanna su MAWU.” 
6Ana see i mangitou sarangkanambone naammulle su Mizpa. I mangitou 
nania ua'e ana see nilali᷊nna maola'a sambau sasamba su MAWU, see lai i 
mangitou nappuasa su alo᷊'engngu allo udde. I mangitou nabbisara, “Yami 

buatte na'ola'a rosa su saruannu MAWU.” (Su Mizpa udde i Samuel 
nanattakke nanginsue hatton pabbawawulo᷊n taumatan Israel.) 
7Napawe taumatan Filistin naaringikka manungku taumatan Israel 
uaammulle su Mizpa, siri lima ratun Filistin inaite poiaroddi ringannu 
tantaran mangitou mamangalo taumatan Israel. Taumatan Israel naaringikka 
watti'a udde mangke nata'utta. 
8I mangitou nabbisara si Samuel, “Arie pangillolo᷊ umali᷊omanna 
su MAWU Ruatan kite, tadea'u i ite iapasala᷊matta wuassu taumatan Filistin.” 
9Ana waugu udde i Samuel naṛṛata sambau domba anangnge, ana see 
nionggola maola'a sambau sasamba itattambunna su MAWU. Wua'udde i tou 
niumali᷊omanna tadea'u MAWU mantulu᷊ngngu taumatan Israel, ne 
aali᷊omanne udde niraringiṛṛanna. 
10Sutempo i Samuel tantala᷊nna mangngonggollu sasamba itattambunna 
udde, taumatan Filistin mannattakke mammangalo; arawe su orassa udde 
lai MAWU nirumallu'a wuassu langitta su lantakki mangitou. I mangitou 
nassali᷊awukka ana see walate atala᷊ngnge. 
11Tantaran Israel sinumabbangke wuassu Mizpa ana see nangenggenna 
taumatan Filistin udde araune sara Bet-Kar, wuṛṛu namaddon mangitou. 
12Wua'udde i Samuel napararisikku sambau watu, su passarannu Mizpa 
wuṛṛu Sen. I tou nabbisara, “MAWU buatte nantulu᷊ngngi ite 
sarangakanambone.” – ana see watu udde nissagone “Watun Tatulu᷊ngnga.” 
13Etearoddi taumatan Filistin niawaddo. MAWU tawe namalan mangitou 
sumutta apia su leta'a wageangngu Israel, suapawe i Samuel ta'e wiakka. 
14Anambon soan Israel apan buatte niparentannu taumatan Filistin, 
manattakka wuassu Ekron maddatingngu Gat, niule᷊ apia su Israel. Nariaddi 
Israel naasomba apia ahewallu wageangngu letangnge. Taumatan Israel 
wuṛṛu taumatan Kanaan mabbiakka suadio'a ringannu paddarame. 
15Samuel uaparenta Israel su alo᷊'engngu pabbiaṛṛanne. 

16Santonna paassa i tou u'amatta mammali᷊wutta watukku Betel, Gilgal wuṛṛu 
Mizpa. Wuṛṛu su manga tampa udde i tou mangnginsue hatton patatiakka. 
17Wua' isudde i tou sidutu mappule᷊ watukku wale᷊ne su Rama. Poiaroddi i 
tou naola'a mallaṛṛuungngu taumatan Israel wuṛṛu lai nallanginnu sambau 
mezbah su MAWU. 

1 Samuel 8 

Walahannu Israel naddorongnga sangkatou ratu 

1Napawe i Samuel timmadete, i tou nanenegu manga anangnge naola'a 
mallaṛṛuungnga su Israel. 
2Anangnge pahulu᷊ne aranne i Yoel wuṛṛu aruane i Abia. Itarua naola'a 
mallaṛṛuungnga su Bersyeba. 
3Arawe itarua tawe nangaṛṛussa pallala᷊ghu iamangngi tarua, arawe tumba'u 
maddea'a auntunganna sassane. Itarua mannengkamma roitta aonggola 
wuṛṛu mammarikissa tumanangnge ringannu tawe su atatuli᷊dda. 
4Ana waugu udde anambon piaṛṛa'u Israel na'ammulla, ana see 
sinumaruanna si Samuel su Rama, 
5wuṛṛu nabbisara si tou, “Daringiṛṛewe Papa, i Papa timmadete wuṛṛu manga 
ana'i Papa tawe nangaṛṛussa pallala᷊ghu Papa. Nariaddi mappianne i Papa 
manenegu sangkatou ratu tadea'u yami pia ratu ere lai manga walahanna 
waine.” 
6Arawe i Samuel tawe malu᷊assu darorongngi mangitou udde. Ana see i tou 
niumali᷊omanna su MAWU, 
7wuṛṛu MAWU nabbisara, “Utungete anambon darorongngu walahannu udde 
si'o. Ana waugu wali᷊ne i'o apan ipaaddiri mangitou, ewe'e i Ya'u. I mangitou 
maddirite i Ya'u maola'a ratun mangitou. 
8Ro'en i Ya'u nangapiddi mangitou sinumabbangnga wuassu Mesir, i 
mangitou nanantang-Ku wuṛṛu massubbate manga monganna, wuṛṛu 

sarangkanambone apan orassa indi niola'i mangitou su saruannu udde lai 
niola'i mangitou su saruang-Ku. 
9Ana waugu udde utungete darorongngi mangitou, arawe i mangitou 
paanaunga'a ringannu atonna-tonna, wuṛṛu pasingkata'a ereapa i mangitou 
sarun parentannu sangkatou ratu.” 
10Anambon wisaran MAWU udde niapasingkatti Samuel su manga taumata 
apan maddorongnga sangkatou ratu si tou, wisarane, 
11“Etearendi sali᷊mmurine i yamiu sarun parentannu ratu,” etearoddi i 
Samuel mannala᷊'a. “I tou sarun mamata'u manga anangngu maola'a tantara; 
sambageanganna wuassi mangitou maola'a tantaran kereta, 
sambageanganna lai maola'a tantara uasa'e awalo᷊, wuṛṛu waine lai tantara 
u'amattu ledda. 
12Sambageanganna nipilene maola'a piaṛṛa'u saṛṛiwu su atoune, wuṛṛu 
ingana'a waine su lima ṛasutta su atoune. Ratu udde sarun mamata'u manga 
anangngu mammasolla wawila᷊nne, mangammullu hessin pangitinganna, 
mallanginnu manga lutangnga wuṛṛu manga aola'u keretan pangalone. 
13Manga anangngu wawine sarun iapamanara ma'ola'a lana mawangngi si 
tou wuṛṛu mammanara mallaha anna wuṛṛu rotine. 
14I tou sarun manganu wawaila᷊nnu, waillu anggore, wuṛṛu waillu zaitun 
apan apianne wuṛṛu ionggolli tou su mamanaran araratuanne. 
15Wawaila᷊nna wuṛṛu waillu anggore sarun aṛṛiaannu wose sepeṛṛe mapulo᷊ 
wuassu wuane, ana see sarun ionggolli tou su manga piaṛṛangnge, wuṛṛu su 
manga mamanaran araratuanne. 
16I tou sarun manganu allangngu, winatangngu apan apianne wuṛṛu 
keledaine apan ipaatta ipammanara manarane. 
17Sepeṛṛe mapulo᷊ wuassu anambon ambingnga dombanu sarun anuanni tou. 
Wuṛṛu i yamiu lai sarun maola'a allangnge. 

18Napawe tempo udde nia'omante, i yamiu sarun sumasilla, ana waugu ratu 
apan nipilen kamiu udde, arawe MAWU maddiri maddaringikka 
sasali᷊omannu udde.” 
19Arawe walahanna udde maddiri maddaringikka wisaran Samuel, ewe'e lai 
i mangitou nabbisara, “Wala'e! Salaiwe maola'a ereapa yami maapulun datu. 
20Yami maapulu ere lai manga walahanna waine, ratun kami ṛinone 
mamarenta si yami wuṛṛu mamiaṛṛa'i yami sulalu᷊mmu pangalo.” 
21Napawe i Samuel buatte naddaringikka wisaran mangitou udde, i tou 
namasingkatta MAWU. 
22MAWU sinumimbakka, “Walaite apulun mangitou.” Wua'udde i Samuel 
nandolokku manga taumatan Israel udde niapapule᷊ su wale᷊ne sambau-
sambau. 

1 Samuel 9 

I Saul nassomban Samuel 

1Pia sangkatou taumata ala wuṛṛu pia saṛṛaungnge wuassu ruanganni 
Benyamin, aranne i Kish. I tou amonanni Bekhorat, wuassu ṛuanganni Afiah. 
Iamangnge i Abiel wuṛṛu iupungnge wawine i Zeror. 
2I Kish pia ana'a esakka, aranne i Saul, sangkatou umbasanna apan 
maṛṛamaga wuṛṛu matohassa. Tawe saran sangkatou taumata su ahewallu 
Israel apan mattohassanna wuassi tou. Pabbawa'ikke mala᷊ngkassa; 
anamboanne atanggakku taumatan Israel tumba'u sara wambangnge. 
3Su allo sambau manga pira su waune keledai Kish nawuli᷊. Ana waugu udde 
i Kish nabbisara si Saul, “Pangapidde sangkatou wuassu allangnga indi, 
wuṛṛu rea'ete manga keledai udde.” 
4Ana see i Saul wuṛṛu allangnge mammali᷊ntaddu panenteannu Efraim wuṛṛu 
leta'u Salisa, arawe tawe naasangkalla manga winatangnga udde. Wua'udde 
itarua niumamatte nasala᷊ watukku leta'u Sahalim, arawe manga keledai tawe 

lai isudde. Itarua naddea'a lai su wageangngu leta'i Benyamin, arawe tawe 
naasangkalla lai. 
5Napawe itarua na'omate su leta'u Zuf, i Saul nabbisara allangnge, “Wette 
iaddua mapule᷊te, aṛṛengenne i papa sussinggawanga maṛṛingiddi addua 
wuassu manga keledai udde.” 
6Allangnga udde sinumimbakka, “Paasabbare asuene! Su soa indi pia 
sangkatou allangngu Ruata. I tou lembon a'adatannu taumata ana waugu 
anambon wisarane sidutu atonna-tonna mariaddi. Wette iaddua inaite 
ringanni tou, asinungka i tou wotongnge mamasingkatta suapa manga 
keledai udde.” 
7I Saul sinumimbakka, “Amungkangu iaddua inai maisasomban tou, apate 
sarun ionggolli addua si tou? Walu᷊nna apan uaapidda siaddua nasuete, 
wuṛṛu iaddua tateddu ionggolla su allangngu Ruata udde, wali᷊newe aroddi?” 
8Allangnga udde sinumimbakka, “Ore, ya'u ta'e pia sambau roitta sala᷊'a. 
Udde sarun ta'u ionggolla su allangngu Ruata tadea'u i tou mamasingkatta 
siaddua suapa manga keledai udde.” 
9-11“Ore, aroddite!” sasimbakki Saul. “Wette iaddua inaite.” Ana see itarua 
inaite watukku soa, su tampan allangngu Ruata udde. Sutempo i mangitou 
sussaate wuidda mattudda soa udde, itarua nassomban siri pira maṛṛuala 
apan inai mania ua'e su paṛṛihi. Ana see itarua naiwalo᷊ manga maṛṛuala 
udde, “i taṛṛa si'atta poi su soa?” (Tempo udde sangkatou nabi isassago taṛṛa 
si'atta, nariaddi amungkangu pia sangkatou ma'apulu maiwalo᷊ Ruata, i tou 
mabbisara arendi, “Wette i ite inaite ringannu taṛṛa si'atta.”) 
12-13“Ore, poi,” sasimbakku manga maṛṛuala udde, “wakku-wakku i tou 
niumamatta nalliu ṛoro siraddua. Wuṛṛu iraddua nali᷊hakka, asinungka 
iraddua ma'aenggenna. I tou wakkute nirumanta su soa ana waugu allo indi 
su wowon mezbah su wuidda pia sasamba ionggolla su tumana'u soa. Manga 
taumata apan niwalo᷊anna tawe umanna amungkangu i tou taambe 
nirumanta, ana waugu i tou ṛinone mangala᷊matta sasamba udde asuene. 

Amungkangu orassa indi iraddua inaite, iraddua sarun maaratingnga i tou 
tantala᷊nna taambe sinuma'a su wuidda umanna.” 
14Nariaddi i Saul wuṛṛu allangnge udde niumamatte watukku soa, ne 
sutempo itarua sinumuttate su ngara wahewalla, itarua nassomban Samuel 
apan tantala᷊nna u'amatta mattudda tampa patataṛṛamawuanna su wuidda. 
15Ne allo massallo nali᷊u wua'udde MAWU nananata si Samuel arendi, 
16“Tiṛṛabbi marua'allo iraṛṛangngo orassa arendi lai, Ya'u sarun mandolokku 
sangkatou wuassu ruanganni Benyamin maisasombanu. Teneha'e i tou 
ringannu darohan pallala᷊na tadea i tou maola'a ratun walahannu Israel. I tou 
sarun manala᷊matta ala᷊ṛṛana-U wuassu taumatan Filistin. I Ya'u naasilote 
asasusa ala᷊ṛṛana-U wuṛṛu naaringikke lalu᷊ai mangitou ma'iontolla.” 
17Napawe i Samuel naasilo si Saul, MAWU nabbisara si tou, “Eteindi taumata 
apan Ta'u niwalo᷊ si'o. I tou sarun mamarenta ala᷊ṛṛana-U.” 
18Tantala᷊nna udde i Saul mangngundani Samuel maranin ngara 
pasallanganna, wuṛṛu naiwalo᷊, “Ampungewe, Papa, suapa wale᷊n taṛṛa si'atta 
udde?” 
19I Samuel sinumimbakka, “Ete ya'u taṛṛa si'atta udde. Roote palliuṛṛoro 
watukku tampa patataṛṛamawuanna su wuidda, ana waugu allo indi iraddua 
sarun umanna suadio'a ringangku. Tiṛaṛabbi marua allo maṛṛanggappa 
aiwalo᷊nu sarun ta'u simbaṛṛanna, wua'udde iraddua wotongngete mapule᷊. 
20Su ola'u manga keledainu apan nawuli᷊ tallu allo nali᷊u udde, arie 
passinggawanga, ana waugu niaobaante. Wuṛṛu lai saranapa apan 
ma'are'ganne su Israel sarun iongolla si'o wuṛṛu amonannu iamangngu.” 
21I Saul sinumimbakka, “I ya'u indi wuassu ruanganni Benyamin, ruanganna 
apan atulu᷊nganne su Israel, wuṛṛu amonangku tawe mawali᷊ sulalu᷊mmu 
ruanganna udde. Nariaddi anio i Papa nabbisara aroddi si ya'u?” 
22Wua'udde i Samuel nangahe si Saul wuṛṛu allangnge sinumutta sulalu᷊mmu 
wabbo'a malo᷊angnga, ana see i tou nangonggollu tampa apan apianne sitarua 



765 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

su saruannu manga taumata niwalo᷊anna apan reenganne iraṛṛangngo tallun 
pulo᷊ su atoune. 
23Ana see lai i Samuel nabbisara su mallala᷊ha anna, “Imbea'a inassa tanginna 
apan ta'u niapasahipunna si'o.” 
24Wua'udde mallala᷊ha anna nanganu ṛemessu palangnge, ana see niimbe su 
saruanni Saul. I Samuel nabbisara, “Indi wageangngu apan buatte ta'u niṛṛae 
si'o, tadea'u i'o wotongnge umanna orassa indi suadio'a ringannu manga raho 
waine. Wette ante.” Ana see i Saul niumante. Nariaddi su allo udde i Saul 
niumanna suadio'a ringanni Samuel. 
25Wua'udde i mangitou sinumossokke wuassu tampa patataṛṛamawuanna 
udde wuṛṛu sinumuttate su soa. I Saul niapaatiilla su pangkettu wale᷊n, 
26ana see i tou natiille. 

I Saul nitenegi Samuel naola'a ratu 

Sutempo matannallo sumabbangke, i Samuel namago si Saul apan roso su 
pangketta, wisarane, “Apu'ote, wette i'o ta'u iuntudda mapule᷊.” I Saul napu'o, 
ana see inaite suadio'a ringanni Samuel. 
27Napawe i mangitou na'omate su liuddu soa, i Samuel nabbisarate si Saul, 
“Allangnga udde doloṛṛa'e paṛṛoroa'e wuassi addua.” Ana see allangnga udde 
inaite, wuṛṛu i Samuel nabbisara apia, “Pangillolo᷊te isindi tala᷊ngkadio'a, ya'u 
mamasingkattu tanatan Duata si'o.” 

1 Samuel 10 

1Wua'udde i Samuel nanganu awo'a apan lalo᷊ṛṛoannu lanan zaitun, ana see 
lana udde nilali᷊nni Samuel su puan Saul, ana see i tou nangari'a si Saul 
lapiddu nabbisara, “MAWU buatte nanenegu maola'a ratun Israel walahan-Ne 
udde. I'o sarun mamarenta ala᷊ṛṛanang-Nge wuṛṛu mangesakki mangitou 
wuassu manga seetti mangitou. Indi tatialane si'o manungku MAWU buatte 
namile si'o maola'a ratun ala᷊ṛṛanang-Nge; 

2Napawe i'o manantangkute su allo indi, i'o sarun massomban ruan katou 
esakka maranin labbingngi Rahel su Zelzah wageangngu leta'i Benyamin. 
Itarua sarun mabbalo᷊ si'o, arendi: Manga keledai apan raddeaannu udde 
niasombangante. Orassa indi iamangngu tate suminggawanga su ola'u manga 
winatangnga udde, arawe sidutu ma'iwalo᷊ apate ṛinone olaanne tadea'u 
maasangkalla si'o.” 
3I Samuel nabbisara apia, “Wua' isudde i'o asala᷊te amatta maddatingngu 
punnu alu patataṛṛamawuanna su Tabor. Poiaroddi i'o sarun massomban siri 
tallu esakka apan tantala᷊nna mattuda Betel inai mangonggollu sasamba su 
Ruata. Sangkatou ua'ehetta tatallu ana'u ambingnga, sangkatou lai uaapiddu 
tatallu su warene roti, wuṛṛu sangkatou lai uaapiddu pato'a wuassu pisi 
lalo᷊ṛṛoannu anggore. 
4I mangitou sarun mattabbea si'o wuṛṛu i'o sarun onggola᷊nni mangitoun 
tatallu roti wuṛṛu udde ṛinone sengkamannu. 
5Wua'udde i'o ṛinone inai watukku wuiddu Ruata su Gibea, tampa 
paddasanannu taumatan Filistin. Su ngara suttanna su soa, i'o sarun 
massomban sangkammula᷊nnu nabi apan sinumossokke wuassu wuidda 
pangangonggola᷊nnu sasamba. I mangitou massala᷊ingnga wuṛṛu 
mangngintuli᷊, mannalangnga gambus, rebana, wansi wuṛṛu kecapi. 
6Su orassa udde lai i'o sarun intaṛṛuannu Ghaṛṛahon MAWU wuṛṛu i'o lai 
sarun massala᷊ingnga wuṛṛu mangngintuli᷊, ana see i'o onggola᷊nnu pallala᷊gu 
wakku na'oman sara maola'a taumata ala᷊ṛṛaene. 
7Napawe sarangkanambone udde matipusse, ola'e manara tumuṛṛuttu 
apendammu mapia, ana waugu Ruata uaṛundinganna si'o. 
8Wua'udde i'o ṛinone inai watukku Gilgal wuṛṛu maṛṛaddo poiaroddi 
ala᷊nnune pitu allo. I ya'u sarun dumanta mangonggollu sasamba 
itattambunna wuṛṛu sasamban paddarame, see lai mamasingkatta si'o 
sarangkanambone apan ṛinone manarannu.” 

9Tawe nala᷊nnu napawe i Saul nanantangngi Samuel, i Saul nanengkamma 
pallala᷊ghu wakku wuassu Ruata. Wuṛṛu anambon watti'a apan 
niapasingkatti Samuel si tou nariaddi su allo udde lai. 
10Sutempo i Saul wuṛṛu mangangimbene na'omate su Gibea, itarua 
nassomban ammula᷊nnu nabi. Su orassa udde lai i Saul niintaṛṛoannu 
Ghaṛṛahon Duata, ne i tou nassala᷊ingnga wuṛṛu mangngintuli᷊ suadio'a 
ringannu manga nabi udde. 
11Manga taumata apan masingkatti tou ro'en dorone, naasilo pallala᷊gune 
udde, ana see i mangitou ua'aiwalo᷊te, “Apate apan buatte nariaddi su ana'i 
Kish udde? Apa i Saul naola'a lai nabi?” 
12Ana see sangkatou apan uatana'a isudde naiwalo᷊, “Ereapa ringannu manga 
nabi waine udde – tumuṛṛutta si yamiu isai iamangngi mangitou?” Eteudde 
panattaṛṛannu sasanato'a indi, “Apa i Saul maola'a lai nabi?” 
13Napawe i Saul buatte nassala᷊ingnga wuṛṛu nangintuli᷊, i tou inaite watukku 
tampan sasamba su wowon buidda. 
14Iamangnga tuari si Saul naasilo si tou wuṛṛu allangnge, i tou naiwalo᷊ 
sitarua, “Wuassuapa iraddua?” I Saul sinumimbakka, “Maddea'a keledai 
apan nawuli᷊ udde, ne napawe iambua tate maasomba, iambua inaite 
naisasomban Samuel.” 
15“Wuṛṛu apate apan niwalo᷊n Samuel si'o?” aiwalo᷊n iamangnge tuari. 
16I Saul sinumimbakka, “I tou namasingkatta manungku manga winatangnga 
udde niasombangante.” Arawe i Saul tawe nabbatti'a su iamangnge tuari 
manungku i tou buatte nitenegi Samuel naola'a ratu. 

I Saul nipile naola'a ratu 

17Ne i Samuel namago tumana'u Israel tadea'u maammulla su Mizpa, 
18wuṛṛu i tou nabbisara si mangitou, “Eteindi wisaran MAWU, Ruatan Israel, 
‘I Ya'u buatte nangapiddi yamiu sinumabbangnga wuassu Mesir wuṛṛu 

namallossi yamiu wuassu taṛṛinon taumatan Mesir wuṛṛu ala᷊wo'u walahanna 
waine apan mangngallangnga si yamiu. 
19I Ya'u buatte namallossi yamiu wuassu anambon asansara wuṛṛu asasusa, 
arawe orassa indi Ya'u, Ruatanu nitola᷊'i yamiu, ana waugu i yamiu 
maddorongnga tadea'u i Ya'u mangonggollu sangkatou ratu si yamiu. Ne 
aroddite, paammulle su saruang-Ku, Mawunu, tumuṛṛuttu walahanna wuṛṛu 
ṛuangannu.’ ” 
20Ana see i Samuel nandolokku anambon balahanna inai su saruanne wuṛṛu 
ruanganni Benyamin apan napile. 
21Sutempo manga amonanna sulalu᷊mmu walagi Benyamin udde nirolokka 
su saruanne, ne amonanni Matri apan napile. Panginsueanne inaite su 
saruanne manga esakka sulalu᷊mmu amonanni Matri, wuṛṛu i Saul ana'i Kish 
apan napile. Ana see i mangitou naddea'a si Saul, arawe i tou tawe baddi'a. 
22Ana waugu udde manga taumata naiwalo᷊ MAWU, “Oh MAWU, apa taumata 
udde isindite?” MAWU sinumimbakka, “i Saul uaimbuni su liuddu manga 
saranapa.” 
23Ana see ringannu mali᷊hakka i mangitou nanalo᷊ho si Saul wua isudde, 
wuṛṛu niapidda su pattangngannu tumana'u soa. Ne i Saul dirumarisikke 
suwallatti mangitou wuṛṛu ete i tou apan ala᷊ngkasanne; taumata waine 
tumba'u sara wambangnge. 
24Wua'udde i Samuel nabbisarate su tumana'u soa, “Eteindi taumata apan 
nipilen MAWU, taweddu panumandinganne suwallatti ite 
sarangkanambone.” Anambon walahanna udde hinumio, “Wiakke ratu!” 
25Wua'udde i Samuel nanala᷊'a su walahanna udde su ola'u taṛṛino wuṛṛu 
manaran datu, ana see niwoṛṛetti tou sulalu᷊mmu wuke apan niaddo su tampa 
susi. Wua'udde i Samuel nandolokku walahanna udde niapaapule᷊ su wale᷊n 
sangkatou-sangkatou. 

26I Saul napule᷊te lai watukku wale᷊ne su Gibea, tatantalongannu manga pira 
taumata waṛṛani wuṛṛu naungnge buatte nialo᷊re MAWU. 
27Arawe manga pira taumata lale᷊o nabbisara, “Ereapa wotongnge taumata 
indi pia gunane si ite?” I mangitou mangngadio'a si Saul wuṛṛu tawe 
mangapiddu aonggolla si tou. Arawe i tou mangngawusu wagga. 

1 Samuel 11 

I Saul namaddon taumatan Amon 

1Wua'udde i Nahas, ratun Amon, nangapiddu tantarane ana see namangalo 
soan Yabesh su wageangngu leta'u Gilead. Taumatan Yabesh nangonggolu 
ṛingidda si Nahas, “Pa'ola'e pa'aire ringanni yami, ne yami sarun 
massuṛṛubbawa si'o.” 
2I Nahas sinumimbakka, “Apa ete ringannu darorongnga udde ya'u ma'apulu 
ma'ola'a pa'aire, ‘Mata aikkatannu sambau-sambau ta'u loetanna maola'a 
sambau aalu᷊andaga su anambon taumatan Israel!’ ” 
3Wua'udde manga piaṛṛa'u soa Yabesh sinumimbakka, “Yami maddorongnga 
tempo ala᷊nnune pitu allo tadea'u yami wotongnge mandolokku daroloṛṛanna 
su ahewallu leta'u Israel. Amungkangu piaddu maddiri mantulu᷊ngngi yami, 
ne yami sarun massuṛṛubawa si'o.” 
4Etearoddi manga daroloṛṛanna udde na'omate su Gibea, sutampa 
atatanaanni Saul. Sutempo i mangitou namasingkattu watti'a udde, 
tumanange nilumuaite ana waugu sussassilla. 
5Su orassa udde i Saul wakkute nirumanta wuassu wailla ringannu uaapiddu 
sapi. I tou naiwalo᷊, “Pia apa? Anio anambon taumata lulluai?” Ana see i tou 
niwalo᷊annu watti'a apan niapasingkattu daroloṛṛanna wuassu Yabesh udde. 
6Naaringikka udde, i Saul niintaṛṛoannu Ghaṛṛahon Duata. 
7Ringannu lembon nasa'u nanganu darua sapi ana see niṛṛata wuṛṛu 
nitattaddi tou nabbali᷊ manambo abbuwune. Wua'udde manga abbuwune 
udde niwuatta su ahewallu leta'u Israel ringannu parenta arendi, “Isai 

maddiri inai mapapangalo tumantalongnga si Saul wuṛṛu si Samuel, manga 
sapine sarun abbuwuanna arendi lai!” Walahannu Israel nata'utta su 
sarangakanambone apan a'olaannu MAWU, ne anambon taumata, tawe 
lallingnge, uasaddiate inai mapapangalo suadio'a. 
8I mangitou niammulla wuṛṛu nireengnga su Bezek; Pia 300.000 su atoune 
taumatan Israel, wuṛṛu 30.000 su atoune taumatan Yehuda. 
9Ana see su daroloṛṛanna wuassu Yabesh niapasingkatta arendi: “Walo᷊a'a su 
tumana'u Yabesh, manungku tiṛṛabbi marua allo maṛṛangattu allattune, i 
mangitou sarun maasomba aontolla.” Napawe tumana'u Yabesh 
naasengkamma tanata indi, i mangitou lembon lulluassa. 
10I mangitou nabbisara si Nahas, “Tiṛṛabbi yami sarun massuṛṛubbawa, 
wuṛṛu walate apulun naungngu ma'ola'a si yami.” 
11Tiṛṛabbine marua'allo, i Saul nattahiate manga taumatane naola'a. Wuṛṛu 
napawe matannallo rumuitte i mangitou inaite watukku pattangngannu 
paddasanannu taumatan Amon udde lapiddu namangalo si mangitou. 
Taambe na'allattune, tantaran Saul buatte namaddon seetta. Manga 
taumatan Amon apan naatala᷊ngnga, nassali᷊awukka na'oman sara taweddu 
naatala᷊ngnga suadio'a. 
12Wua'udde walahannu Israel naiwalo᷊te si Samuel, “Suapate manga taumata 
tanginna apan waṛṛani mabbisara manungku i Saul tawe sulala᷊nne maola'a 
ratun kite? Taumata udde ṛinone itantilli Papa si yami, tadea'u pateanni 
yami.” 
13Arawe i Saul nabbisara, “Imbaṛṛangnga pia sangkatou pateanna su allo 
indi, ana waugu su allo indi MAWU buatte nanala᷊matta Israel.” 
14Ana see i Samuel nabbisarate si mangitou, “Wette i ite sarangkanambone 
inaite watukku Gilgal, wuṛṛu manenegi Saul maola'a ratun kite.” 
15Ne i mangitou sarangkanambone inaite watukku Gilgal, ne sutampa 
patataṛṛamawuanna udde i Saul nitenega naola'a ratu. I mangitou 

nangonggollu sasamban paddarame, wuṛṛu i Saul suadio'a ringannu 
walahannu Israel naddamea arariadianna udde. 

1 Samuel 12 

Tanatan patatal᷊ein Samuel 

1Ana see i Samuel nabbisarate su anambon walahannu Israel, “I ya'u buatte 
nanuungngu anambon darorongngu wuṛṛu namile sangkatou ratu si yamiu. 
2Manattakka orassa indi ete i tou apan mamiaṛṛa'i yamiu. Pa'ellege, ya'u indi 
timmadete wuṛṛu piate owanna. I ya'u mala᷊nnute uapiaṛṛa'i yamiu – ro'en 
ya'u ta'e dario'a naddatingngu orassa indi. Tatialane manungku manga ana'u 
udde mangkatinggakke. 
3Orassa indi, ya'u uarisikka su saruanni yamiu! Amungkangu ya'u buatte 
na'ola'a ala᷊le᷊o, ansilete ya'u su saruannu MAWU wuṛṛu su saruannu ratu apan 
nipile-Ne. Apa ya'u buatte nanna'o sapi ara'e keledain taumata waine? Apa 
ya'u buatte nallinga ara'e mannansara ara'e mannengkamma roitta 
aonggolla? Walo᷊a'e, tadea'u sarangkanambone apan ta'u nianu wotongnge 
iapawelengku.” 
4Manga taumata udde sinumimbakka, “Tawe, taambe saran paassa i Papa 
nanganu saranapan taumata.” 
5Ana see i Samuel nabbisarate, “Su allo indi MAWU wuṛṛu ratu apan nipile-
Ne maola'a tatiala manungku ya'u tawe sala᷊'u sarangkadio'a.” “Ore, 
atonna, MAWU maola'a matatialang kite,” sasimbakki mangitou. 
6Ana see i Samuel nabbisara apia, “Ete MAWU apan namile si Musa wuṛṛu si 
Harun, wuṛṛu nangapiddu ala᷊monanu sinumabbangnga wuassu Mesir. 
7Orassa indi ariete inai dorone. I ya'u sarun mangalaen kamiu su 
saruannu MAWU. Paanaungete anambon aakkannu MAWU apan buatte 
niapali᷊atta'a si'o wuṛṛu su ala᷊monanu. 
8Sutempo i Yakub wuṛṛu amonanne nirumanta su Mesir, wuṛṛu taumatan 
Mesir mannansara si mangitou, ala᷊monanu sinumala᷊nde naiontolla 

su MAWU, ne MAWU nandolokki Musa wuṛṛu i Harun. Ruan katou taumata 
udde nangapiddu ala᷊monanu sinumabbangnga wuassu Mesir wuṛṛu 
nantulu᷊ngngi mangitou namanua su wanua indi. 
9Arawe wua'udde i mangitou naabuli᷊n MAWU, Ruatan mangitou, ana waugu 
udde I Tou namalan mangitou nipangaloanna wuṛṛu niawaddon Sisera, 
tembonannu tantaran Hazor, wuṛṛu taumatan Filistin wuṛṛu ratun Moab. 
10Wua'udde i mangitou niumali᷊omanna su MAWU wuṛṛu nanga'u rosan 
mangitou; wisarane, ‘Yami narosate ana waugu tinumali᷊udda Si'o, oh MAWU, 
wuṛṛu yami lai massubba manga paalu᷊annu Monganni Baal wuṛṛu Asytoret. 
Arawe, orassa indi, sala᷊matewe yami wuassu manga seetti yami, ne yami 
sidutu mattaṛṛamawu Si'o!’ 
11Wua'udde MAWU nandolokki Gideon, ana see i Barak, wua'udde i Yefta, 
wuṛṛu panginsueanne ya'u. Yami sambau-sambau buatte namallossi yamiu 
wuassu seennu, na'oman sara i yamiu wotongnge mabbiakka mala᷊ngnganna. 
12Arawe sutempo i yamiu naasingkatta manungku i yamiu pangaloanten 
Nahas ratun Amon, i yamiu nanola᷊'u MAWU ratunu udde wuṛṛu nabbisara si 
ya'u, ‘Yami maapulu parentannu sangkatou ratu.’ ” 
13“Orassa indi, pa'ellege, ete i tou indi, ratu apan buatte nipilen kamiu udde. 
I yamiu buatte naddorongnga, wuṛṛu MAWU buatte nangonggolla si yamiu. 
14Lalu᷊manna'a si yamiu amungkangu i yamiu mangngaddatta MAWU wuṛṛu 
mattaṛṛamawu si Tou, lapiddu maddaringikka wuṛṛu tuttuṛṛutta parenta-Ne, 
nangillembo lai amungkangu i yamiu wuṛṛu ratunu udde sidutu 
tuttuṛṛutta MAWU Ruatanu. 
15Arawe, amungkangu i yamiu tawe maddaringikka MAWU, ewe'e lai 
lullawangnga parenta-Ne, i yamiu wuṛṛu ratunu sarun ro'apannu MAWU. 
16Orassa indi daringiṛṛe apia! Panutukka ala᷊ṛṛindu'a wahewalla apan sarun 
olaannu MAWU su saruannu matanu. 

17I ya'u sarun sumala᷊nde MAWU, wuṛṛu salaiwe orassa indi tempon 
paddissa, MAWU sarun manossokku rallu'a wuṛṛu uranna apan maola'a 
sasimbakku aali᷊omanku. Sutempo udde, i yamiu sarun maatutukka aroddi 
ahewalle rosanu su saruannu MAWU ana waugu naddorongnga sangkatou 
ratu.” 
18Ana see i Samuel inumali᷊omante, ne su allo udde lai MAWU nanossokku 
rallu'a wuṛṛu uranna. Anambon walahanna udde nata'uttu MAWU wuṛṛu i 
Samuel. 
19Ana see i mangitou nabbisarate si Samuel, “Tulu᷊nga'a, Papa, ali᷊omana'a 
yami su MAWU Ruatanu, tadea'u yami tawe mate. Orassa indi yami 
naatutukke manungku wuassu rosan kami dorone, yami lai buatte na'ola'a 
rosa apia ana waugu naddorongnga sangkatou ratu.” 
20I Samuel sinumimbakke lai, “Arie mata'utta, salaiwe i yamiu buatte na'ola'a 
ala᷊le᷊o udde, imbaṛṛangnga manantangngu MAWU, ewe'e sidutu 
pattaṛṛamawu si Tou ringannu ahewallu naungngu. 
21Imbaṛṛangnga tumantalongnga manga monganna apan tawe 
maatulu᷊ngnga wuṛṛu maasala᷊matta si yamiu, ana waugu i mangitou udde 
tawe baddi'a. 
22MAWU buatte nassalu, manungku i Tou sarun tawe manantangngi yamiu 
ana waugu i Tou buatte nakkawessa ma'ola'a si yamiu ala᷊ṛṛanang-Nge 
sassane. 
23Su ola'u watangangku, doronganna ya'u tawe lai marosa su 
saruannu MAWU ana waugu tawe niumali᷊omanni yamiu. Arawe mawali᷊'a lai 
ya'u sidutu mangngaṛṛa'a si yamiu inolaanna apan mapia wuṛṛu naṛṛino. 
24Pangaddatte MAWU wuṛṛu pattaṛṛamawute si Tou ringannu matammudda 
wuṛṛu ringannu ahewallu naungngu. Naungete manga inolaanna wahewalla 
apan buatte niolang-Nge si yamiu. 

25Arawe amungkangu i yamiu sidutu ma'ola'a rosa, ne i yamiu wuṛṛu ratunu 
sarun mate.” 

1 Samuel 13 

Pangalo nando'appa taumatan Filistin 

1Su allo sambau, sutempo i Saul naola'e ratu, 
2i tou namile 3.000 su atoune taumatan Israel; suwallatti mangitou 2.000 su 
atoune uatana'a ringanni tou su Mikhmas wuṛṛu su panenteannu Betel, wuṛṛu 
1.000 su atoune inaite lai ringanni Yonatan anangnge esakka su Gibea, su 
wageangngu leta'u ruanganni Benyamin. Lambene wua' isudde tumanangnge 
niwala niapaapule᷊ su wale᷊n sambau-sambau. 
3Wua'udde i Yonatan namate tembonannu tantaran Filistin su Gibea, wuṛṛu 
ana see walahannu Filistin naaringikka lai arariadianna udde. Wua'udde i 
Saul nandolokku taumata niapatiuppa trompeta su ahewallu wanua 
iapawago taumatan Ibrani tadea'u inaite mapapangalo. 
4Su anambon walahannu Israel niapasingkatta manungku i Saul buatte 
namate tembonannu tantaran Filistin udde wuṛṛu manungku taumatan 
Filistin tumaniten maddantinnu taumatan Israel. Ana waugu udde tumana'u 
soa niumitu'a wawaggo wuṛṛu niammulen Saul su Gilgal. 
5Tantala᷊nna udde taumatan Filistin naammulle lai ana waugu inai 
mamangalo taumatan Israel; i mangitou uatahuanna 30.000 keretan pangalo, 
6.000 taumata uasa'e awalo᷊, wuṛṛu manga tantara ere anne su sahatta 
anambone. I mangitou naddasanna su Mikhmas samba'an ra'i Bet-Awen. 
6Wua'udde i mangitou namangalote ringannu tawe ampungnge su taumatan 
Israel, na'oman sara taumatan Israel matta'utte. Addaalle lai taumatan Israel 
uaimbuni sulalu᷊mmu loṛṛangnga wuṛṛu liangngu wowone ara'e pasisalle'a su 
manga watu, ara'e sulalu᷊mmu paṛṛihi wuṛṛu loṛṛangnga su leta'a, 

7piaddu lai tinumumbe Salu᷊kku Yordan wuṛṛu sinumutta watukku 
wageangngu leta'i Gad wuṛṛu Gilead. I Saul ta'e su Gilgal, wuṛṛu 
tumanangnge apan uatantalongnga mangke mangngiladdu atata'utta. 
8I Saul uaṛṛaddo si Samuel pitu allo ala᷊nnune, ere su tanatan Samuel si tou, 
arawe i Samuel taambe lai nirumanta su Gilgal, see lai i Saul itantangken 
tumana'u soane. 
9Ana waugu udde i tou nabbisara si mangitou, “Apira'e inawarendi sasamba 
itattambunna wuṛṛu sasamban paddarame udde.” Ana see i tou sassane 
nangonggollu sasamba itattambunna udde. 
10Arawe wakkutte i tou nanginsue manarane, i Samuel nirumantate. I Saul 
nanalo᷊ho si tou wuṛṛu nattabea, 
11arawe i Samuel naiwalo᷊, “Apate apan buatte niola'i Tuangnga?” I Saul 
sinumimbakka, “I ya'u naasilo manungku tumana'u soa mannattakke 
mannantangku, arawe i Papa taambe lai nirumanta sutempo apan buatte 
nitantunni Papa. Wuṛṛu lai taumatan Filistin uaammulle su Mikhmas. 
12Ana see ṛingi'u, aṛṛengenne tantaran Filistin ete tala᷊ngkadio'a lai 
mamangalote si ya'u isindi su Gilgal, sumbali᷊ ya'u taambe sinumala᷊nde 
aakkanna su MAWU. Ana waugu udde ya'u nakkawessa mangonggollu 
sasamba udde.” 
13Naaringkka udde i Samuel nabbisara si Saul, “Pallala᷊gun Tuangnga udde 
tumaniten longonna. Amungkangu i Tuangnga matuṛṛutta 
parentan MAWU Ruatan Tuangnga, MAWU sarun manantunni Tuangnga 
wuṛṛu papapulunni Tuangnga maola'a ratu su Israel saran mala᷊nnu-la᷊nnu. 
14Arawe orassa indi aratuanni Tuangnga tawe mala᷊nnu. Ana waugu i 
Tuangnga tawe naddaringikka parentan MAWU, ne MAWU buatte namile 
taumata waine apan ipa'apulu-Ne itenega maola'a ratun pabbawala-Ne.” 

15Wua'udde i Samuel nanantangngu Gilgal wuṛṛu nanassukku amatanne 
watukku Gibea su wageangngu leta'i Benyamin. Tantala᷊nna udde i Saul 
namarikissa tantarane, sarangkanambone iraṛṛangngo 600 su atoune. 
16Etearoddi i Saul wuṛṛu i Yonatan anangnge esakka, wuṛṛu tantaran 
mangitou naddasanna su Gibea su wageangngu leta'i Benyamin; arawe 
taumatan Filistin naddasanna su Mikhmas. 
17Sutempo udde lai tatallu ammula᷊nnu taṛṛa aṛṛo taumatan Filistin inaite 
wuassu paddasanannu Filistin inai mangaṛṛo; ammula᷊nne sambau inaite 
watukku Ofra su wageangngu leta'i Syual, 
18ammula᷊nna aruane lai mattuddan passaranna apan uasaruanna watukku 
wawala᷊nnu Zeboim wuṛṛu su wadda'a. 
19Su ahewallu Israel tawe mananassalla hale᷊le, ana waugu taumatan Filistin 
tawe mamalan taumatan Ibrani mallanginnu hale᷊le wuṛṛu sambeangnga. 
20Nariaddi taumatan Israel ṛinone inai ringannu taumatan Filistin 
amungkangu mangasa laringnge, papasolle, wali᷊ungnge wuṛṛu hale᷊lene; 
21wawaekke eteudde sambau roitta addio'a ipangasan bali᷊ungnga wuṛṛu 
ipangapia saranapa hahesekka sapi, wuṛṛu darua roitta addio'a ipangasan 
lari'u pajeko ara'e pasolla. 
22Ete ana waugu udde, su allon pangalo su Mikhmas udde, tawe saran 
sangkatou wuassu tumana'u Israel pia hale᷊le ara'e sambeangnga, tumba'u i 
Saul wuṛṛu Yonatan anangnge esakka. 
23Taumatan Filistin nangaddon sambau tampan pandariaganna ipanahekku 
sambau wa'an bowone su Mikhmas. 

1 Samuel 14 

I Yonatan naola'a tumannaṛanne 

1Sutempo sambau i Yonatan nabbisara su sangkatou umbasanna apan 
uaapiddu ahidde, “Wette, i ite inaite watukku tampa pandariagannu 



777 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

taumatan Filistin su samba'a poine!” Arawe i tou tawe namasingkatta 
iamangnge asuene. 
2Su orassa udde i Saul uasirungnga su alu᷊ngngu alu delima su Migron, tawe 
marau wuassu Gibea. Tumanangnge apan uatantalongnga si tou iraṛṛangngo 
600 su atoune anambone. 
3(Imam apan uaapiddu efod eteudde i Ahiya ana'i Ahitub, eteudde tuṛṛangngi 
Ikabod wuṛṛu i Pinehas wuṛṛu lai i Pinehas ana'i Eli, imam su Silo.) 
Tumanangnge lai wagga manungku i Yonatan nanantangken tampa udde. 
4Su ipattudda tampan pandariagannu taumatan Filistin udde, i Yonatan 
ṛinone sumabbi sambau wowone apan nawa'a su pattangngannu watu darua 
apan maṛṛoro, sambau-sambau aranne Bozes wuṛṛu Sene. 
5Watu ṛaniga su samba'an sawannakka uasaruanna watukku Mikhmas, wuṛṛu 
su samba'an timukka uasaruanna watukku Geba. 
6Ne i Yonatan nabbisarate su umbasanna udde, “Wette iaddua inaite 
watukku tampan pandariagannu taumatan Filistin taumata apekka udde. 
Asinungka MAWU mantulu᷊ngngi addua. Ana waugu MAWU wotongnge 
mangonggollu auntunganna, mawae ete su taumata manambo ara'e lai su 
taumata matulu᷊ngnga.” 
7Umbasanna udde sinumimbakka, “Sarangkanambone apan olaanni 
Tuangnga, allangngu tumuṛṛutta.” 
8“Ore aroddite,” sasimbakki Yonatan. “Sutempo lumewessa, iaddua sarun 
mattingkapasilon batanganni ite su manga taumatan Filistin udde. 
9Napawe i mangitou mandolokki iaddua iapata'alla wuṛṛu maṛṛaddo 
ma'oman sara i mangitou rumanta ringanni iaddua, ne iaddua sidutu 
matana'a isudde wuṛṛu lasa'e lumewessa. 
10Arawe amungkangu i mangitou mandolokki iaddua iaparanta, iaddua 
sarun inai, ana waugu udde tatialane manungku i mangitou buatte 
tinantillu MAWU si ite.” 

11Napawe itarua nattingkapasilon batanganni tarua su taumatan Filistin su 
tampan pandariaganna udde, manga taumatan Filistin udde nabbisarate, 
“Pa'ellege, pia manga taumatan Ibrani apan sinumabbangnga wuassu manga 
loṛṛangnga tampa pa'imbunianni mangitou!” 
12Wua'udde i mangitou niumui si Yonatan wuṛṛu allangnge, “Awitte 
inawarendi tadea'u yami mamasilon manga apa si'o!” Ana see i Yonatan 
nabbisarate su umbasanna udde, “Tantalongke si ya'u, ana waugu i mangitou 
buatte tinantillu MAWU su Israel.” 
13Ringannu tatantalongannu umbasanna udde i Yonatan u'omangnga ire'e 
suma'a. Sutempo i Yonatan narantate, manga taumatan Filistin nanawote ana 
waugu nipuulli tou, wuṛṛu su liudde lai umbasanna udde namate si 
mangitou. 
14Sulalu᷊mmu pangalo paarorone udde, i Yonatan wuṛṛu umbasanna udde 
namate iraṛṛangngo ruan pulo᷊ su atoune su leta'a ahewalle sepere appatta 
hektare. 
15Arariadianna udde naata'utta taumatan Filistin su paddasananna wuṛṛu su 
manga wadda'a. Anambon tumana'u Filistin ringannu manga tampa 
pandariaganna wuṛṛu manga ammula᷊nnu taṛṛa aṛṛo mangke nata'utta; ewe'e 
lai runia niumio'a, wuṛṛu nariaddite aali᷊ba'ukka apan masaddatta. 

Taumatan Filistin niawaddo 

16Tantala᷊nna udde tantaran Saul apan uataṛṛapa su Gibea su wageangngu 
leta'i Benyamin, naasilo taumatan Filistin walate atala᷊ngnge wuṛṛu 
niali᷊wunete. 
17Ne i Saul nabbisarate su tantarane, “Reenga'a manga tantara wuṛṛu 
parikisete isai apan tawe baddi'a.” I mangitou tinumuṛṛutte parenta udde ana 
see niasingkatanna manungku Yonatan wuṛṛu umbasanna mangangapiddu 
lutangnge tawe baddi'a isudde. 
18“Apira'e efod udde inawarendi,” unni Saul si Imam Ahia. (Su allo udde i 
Ahia nangapiddu efod udde su saruannu taumatan Israel.) 

19Sutempo i Saul tantala᷊nna uahahatton imam udde, atata'utta sulalu᷊mmu 
paddasanannu taumatan Filistin mangke a'atambanna, na'oman sara i Saul 
nabbisara su imam udde, “I ite tate tempone maddorongnga tatantiro 
wuassu MAWU!” 
20Ana see i Saul wuṛṛu manga taumatane su sambau inaite watukku tampan 
papangaloanna. Isudde i mangitou naasilo pia ali᷊ba'ukka su taumatan 
Filistin; i mangitou uapapangalo wuṛṛu uapapate. 
21Manga taumatan Ibrani apan uatana'a su wageangngu leta'u taumatan 
Filistin, wuṛṛu ingana'a apan buatte tinumantalongnga tantaran mangitou, 
nabbali᷊'a naammulli Saul wuṛṛu Yonatan. 
22Wuṛṛu lai manga taumatan Israel apan uaimbuni su manga wuiddu Efraim, 
apan naaringikka manungku taumatan Filistin tinumala᷊ngke, naammulle 
wuṛṛu namangalote taumatan Filistin udde. 
23I mangitou uapapangalote su alo᷊'engngu lala᷊nna na'oman sara sinumabbi 
Bet-Awen. MAWU nanala᷊matta Israel su allo udde. 

Manga arariadianna napawe buatte napapangalo 

24Su allo udde manga taumatan Israel nallomete ana waugu malu᷊nussa, ana 
waugu i Saul buatte nassalu arendi, “Niawontohante taumata apan 
niumanna manga anna su allo indi, tantala᷊nna ya'u taambe naawali᷊ssa 
taddu'u naungku su saruannu seetta.” Ana waugu udde tawe saran sangkatou 
apan niumanna su allo massallo udde. 
25Wua'udde i mangitou sarangkanambone na'omate su sambau mahurangnge 
wuṛṛu naasomba pula᷊ apan tumaniten manambo, 
26arawe tawe saran sangkatou apan na'inumma pula᷊ udde, ana waugu 
matta'uttu aṛṛinoannu tatala᷊n Saul. 
27Arawe i Yonatan wagga, manungku iamangnge buatte namansagu 
tumanangnge ringannu tatala᷊ udde, ana waugu udde i tou nangulu᷊kku 
ta'inne apan uaapidda si tou, wuṛṛu niusu'a su sala᷊kku pula᷊, ana see 

nanganute pula᷊ udde wuṛṛu niinumpe. Wua'udde i tou naapendamma 
malu᷊assa wuṛṛu matohasse. 
28Wua'udde sangkatou wuassu manga tantara udde nabbisara si Yonatan, 
“Yami sarangkanambone tate ikkatta ana waugu malu᷊nussa. Arawe 
iamangngi Tuangnga buatte naningaddi yami ringannu sasalu, wisarane, 
‘Niawontohante taumata apan niumanna allo indi.’ ” 
29I Yonatan sinumimbakka, “Tumaniten dale᷊o inolaannu iamangku udde su 
walahanni ite! Pa'ellege, wadangku orassa indi mappianne marau napawe i 
ya'u na'inumma pula᷊ addio'a. 
30Unnu wisara tumanangnge su allo indi niwala niapaanna anna apan buatte 
niaṛṛo sutempo namaddon seetta, asinungka mannamboanne lai taumatan 
Filistin apan iapate kite!” 
31Su allo udde taumatan Israel namaddon taumatan Filistin napawe buatte 
napapangalo su alo᷊'engngu lala᷊nna wuassu Mikhmas naddatingngu Ayalon. 
Arawe wua'udde i mangitou nallomete, 
32na'oman sara i mangitou uapapala᷊ṛṛote manganu saranapa apan 
niasombanganna wuassu seetta; i mangitou nanganu domba wuṛṛu sapi ana 
see niṛṛata su tampa udde lai, wuṛṛu lapiddu niuminassa ṛemessa apan ta'e 
pia daṛṛane udde. 
33Ana see niapasingkatta si Saul arendi, “I Tuangnga, tumana'u soa narosate 
su saruannu MAWU ana waugu niuminassa ṛemessa apan ta'e pia daṛṛane.” “I 
yamiu mandala᷊le᷊o!” aintuli᷊n Saul. “Tali᷊nggia'e watu wahewalla udde 
inawarendi.” 
34Wua'udde wisarane apia su manga taumata apan uaapiddu watti'a udde, 
“Passali᷊awukke i yamiu suwallattu tumana'u soa wuṛṛu doloṛṛa'a i mangitou 
mangapiddu sapi wuṛṛu dombane inawarendi, tadea'u ṛatanna su wowon 
batu indi wuṛṛu inasanna lai isindi; ringannu aroddi i mangitou tawe 
uminassa ṛemessa wuṛṛu daṛṛane tadea'u tate marosa su saruannu MAWU.” 

Ṛabbi udde lai tumanangnge sarangkanambone nangapiddu winatangnga 
apan niaaṛṛone wuṛṛu ana see niṛṛata isudde. 
35Ana see i Saul napararisikku mezbah su MAWU; eteudde mezbah paarorone 
niolangnge. 
36Wua'udde i Saul nabbisarate mallala᷊ṛenggenne, “Wette i ite mamangalote 
taumatan Filistin su ṛabbi indi lai ana see mangaṛṛo saranapan mangitou 
maddatingngu marua allo wuṛṛu mamate si mangitou sarangkanambone.” I 
mangitou sinumimbakka, “Ore mappianne i Tuangnga ma'ola'a manara 
suapan aellegi Tuangnga udde mapia.” Arawe imam nabbisara, “Wette i ite 
maddorongnga tatantiro wuassu Ruata paarorone.” 
37Ana see i Saul naiwalo᷊te Ruata, “Wotongngewe ya'u mamangalo taumatan 
Filistin? Apa i mangitou sarun itantillu MAWU su liman taumatan Israel?” 
Arawe su allo udde Ruata tawe sinumimbakka. 
38Ana waugu udde i Saul nabbisarate su manga piaṛṛa'u tumana'u soa, “Wette 
rantate isindi sarangkanambone wuṛṛu pamarikisse rosa apan buatte niola'a 
su allo indi. 
39I ya'u maddiandi ringannu arannu MAWU apan biakka, apan buatte 
nangonggollu auntunganna su Israel, manungku taumata apan nassala᷊ sarun 
iṛṛuumanna pateanna, salaiwe i tou i Yonatan ana'u esakka.” Arawe tawe 
saran sangkatou apan waṛṛani sumimbakka. 
40Ana see i Saul nabbisarate su tumana'u Israel sarangkanambone, “I yamiu 
sarangkanambone darisikka su samba'a isindi.” I mangitou sinumimbakka, 
“Ṛinone i Tuangnga mammanara tumuṛṛuttu su ṛingiddi Tuangnga udde 
mapia.” 
41Wua'udde i Saul niumali᷊omante, “MAWU, Ruatan Israel, anio allo indi I'o 
tawe sinumimbakka aali᷊omangku? MAWU simbakke si ya'u wuassu manga 
watu apan susi indi. Amungkangu pasasala᷊ udde naṛṛina si ya'u ara'e si 
Yonatan, simbakke ringannu watu Urim, arawe amungkangu pasasala᷊ udde 
su ala᷊ṛṛanang-Ngu Israel, simbakke ringannu watu Tumim.” Ne 

sasimbakku MAWU nata'e si Yonatan wuṛṛu si Saul; ringannu aroddi 
tumanangnge tawe sala᷊ne. 
42Ana see i Saul nabbisarate, “Oh MAWU, tantuna'e suwallati ya'u ara'e i 
Yonatan.” Ne i Yonatan apan tinantunna nassala᷊. 
43Ana see i Saul nabbisara si Yonatan, “Apate apan buatte niolangngu?” I 
Yonatan sinumimbakka, “I ya'u buatte na'inumma pula᷊ addio'a apan ta'u 
nianu ringannu pentakku ta'inna; ya'u nasaddiate pateanna.” 
44Unni Saul si tou, “Antimanna ya'u iṛṛuumannu Ruata amungkangu i ya'u 
tawe pateanna, Yonatan!” 
45Arawe tumana'u soa nabbisara si Saul, “Apa ṛinone i Yonatan iṛṛuumanna 
pateanna? Sumbali᷊ ete i tou apan nangapiddu auntunganna apan bahewalla 
indi? Tawe! Yami maddiandi ringannu arannu MAWU apan biakka, 
manungku i Yonatan tawe wotongnge awuli᷊annu sambua uta'a wuassu 
puane. Ana waugu su tulu᷊ngannu MAWU, i tou naasombate auntunganna allo 
indi.” Etearoddi i Yonatan nasala᷊matta wuassu iṛṛuumanna pateanna. 
46Wua'udde taumatan Filistin nabelengke watukku wageangngu leta'i 
mangitou sassane ana waugu i Saul tate mangenggenna si mangitou apia. 

Araratuanna wuṛṛu amonanni Saul 

47Napawe i Saul naola'e ratun Israel, i tou napapangalote su ala᷊wo'u tampa 
lullawangnga anambon seettu Israel, eteudde taumatan Moab, taumatan 
Amon, wuṛṛu taumatan Edom, manga ratun banua Zoba, wuṛṛu taumatan 
Filistin. Su ala᷊wo'u tampa udde i tou napapangalo, i tou sidutu 
ma'auntungnga. 
48I tou napapangalo ringannu matohassa wuṛṛu waṛṛani wuṛṛu ana see 
namaddon taumatan Amalek, see lai namallossu taumatan Israel wuassu 
taṛṛinon taumata taṛṛa aṛṛo. 
49Manga ana'i Saul umbasanna eteudde i Yonatan, i Yiswi, wuṛṛu i Malkisua. 
Ana'a maṛṛuala pahulu᷊ aranne i Merab wuṛṛu iapa aruane aranne i Mikhal. 

50Awingnge aranne i Ahinoam, ana'i Ahimaas; tembonannu tantarane 
eteudde i Abner ana'i Ner, eteudde iamangnga tuarin si Saul. 
51I Kish iamangngi Saul, wuṛṛu i Ner iamangngi Abner udde ana'i Abiel. 
52Su alo᷊'engngu pabbiaṛṛanne i tou sidutu uapapangalo mando'appa 
taumatan Filistin. Ana waugu udde, napawe i Saul maasilo taumata apan 
matohassa ara'e waṛṛani, lapiddu olaanne tantarane. 

1 Samuel 15 

Pangalo nando'appa taumatan Amalek 

1Su allo sambau i Samuel nabbisara si Saul, “Ete MAWU apan mandolo'u 
wuṛṛu manenegi Tuangnga niola'aratun Israel ala᷊ṛṛanang-Nge. Ana augu 
udde ṛinone i Tuangnga maddaringikka parentan MAWU Apan 
Lembontaṛṛino. 
2I tou sarun makkuumannu taumatan Amalek, ana waugu ala᷊monan 
mangitou nilumawangnga taumatan Israel sutempo taumatan Israel 
nirumanta wuassu Mesir. 
3Nariaddi, roote wuṛṛu pangaloite taumatan Amalek wuṛṛu ṛimunsa'a 
ala᷊wo'u pussa'an mangitou. Arie pia sambau apan matantanga; patete 
anambon taumata esakka, wawine, ala᷊ṛṛana'a wuṛṛu ana'a ta'e maṛṛamutta; 
see lai sapi, domba, unta wuṛṛu keledai.” 
4Ana see i Saul nanaddiate tantarane wuṛṛu nireengnga su Telaim; pia 
200.000 su atoune tantaran Israel wuṛṛu 10.000 su atoune tantaran Yehuda. 
5Wua'udde i Saul inaite suadio'a ringannu tantarane watukku soan Amalek 
wuṛṛu nangampangnga seetta su wantan salu᷊kka mamarate. 
6I tou lai nannanata iapanaungnga su taumatan Keni wisarane, “Roote wuṛṛu 
tantanga'e taumatan Amalek, tadea'u i yamiu tawe ta'u ṛaddaanna suadio'a 
ringanni mangitou, ana waugu dorone ala᷊monanu buatte namasilon 
pagahahawe su taumatan Israel sutempo taumatan Israel nirumanta wuassu 
Mesir.” Ne taumatan Keni nangingkatte wua isudde. 

7Wua'udde i Saul napapan galoten ringannu taumatan Amalek wuṛṛu 
namaddon mangitou, su alo᷊'engngu lala᷊nna wuassu Hawila naddatingngu 
Syur su samba'a ra'i wanua Mesir. 
8-9Anambon tumana'u soa wuṛṛu tantaran Amalek nipaten Saul. Arawe i Agag 
ratun taumatan Amalek nisametta wuṛṛu niwala ta'e wiakka ṛatanganni Saul 
wuṛṛu tantarane, aroddi lai domba wuṛṛu sapi apan apianne, ana'u sapi 
wuṛṛu ana'u domba apan atawanne, wuṛṛu ala᷊wo'u saranapa apan maarega; 
tumba'u winatangnga apan tawe gunane wuṛṛu tawe aregane apan nasue 
nipate. 

MAWU tate nanga'u si Saul maola'a ratu 

10Ana see MAWU nabbisarate si Samuel, 
11“I ya'u sinumassilla nanenegi Saul naola'a ratu, ana waugu i tou buatte 
tinumali᷊udda si Ya'u, wuṛṛu tawe tumuṛṛutta parenta-U.” I Samuel mangke 
nasusa, wuṛṛu su alo᷊'engngu ṛabbi i tou sussala᷊nde MAWU. 
12Tiṛṛabbine marua'allo maṛṛanggappa, i Samuel inaite naisasomban Saul. 
Piaddu namasingkatta si tou manungku i Saul inaitearoddi watukku soan 
Karmel mapararisikku watun pananaunganni tou poiaroddi, ana see 
masala᷊te watukku Gilgal. 
13Sutempo i Samuel nassombaten Saul, i Saul nabbisarate si tou, 
“Doronganna MAWU mangala᷊matta si Papa! I ya'u buatte napaamattu 
parentan MAWU.” 
14Arawe i Samuel naiwalo᷊, “Amungkangu aroddi, anio ya'u naaringikka sapi 
mammiṛṛonganna wuṛṛu domba lukkeo'a?” 
15I Saul sinumimbakka, “Manga winatangnga udde niaṛṛo wuassu taumatan 
Amalek. Domba wuṛṛu sapi apan apianne buatte nianun tumana'u soa 
ionggolla maola'a sambau sasamba su MAWU Ruatanu. Arawe lambene 
buatte nipaten kami.” 

16Naaringikka udde i Samuel nabbisara, “Paṛṛaddote addio'a, ya'u sarun 
mamasingkattu wisaran Duata si ya'u naallawanna.” “Pasingkata'e,” unni 
Saul. 
17I Samuel nabbisara, “Wali᷊newe i Tuangnga naola'e piaṛṛa'u manga 
walahannu Israel, salaiwe i Tuangnga massunna manungku watanganni 
Tuangnga tawe gunane? I Tuangnga buatte nipilen MAWU maola'a ratun 
Israel, 
18wuṛṛu lai i Tuangnga nirolokku MAWU iapapate taumatan Amalek apan 
dale᷊o udde. I Tuangnga nirolokka iapapangalo si mangitou ma'oman sara i 
mangitou sarangkanambone masue. 
19Anio i Tuangnga tawe naddaringikka parentan MAWU? Anio i Tuangnga 
suadio'a nanganu saranapa niaṛṛo, wuṛṛu ringannu aroddi i Tuangnga 
napaasusa naungngu MAWU?” 
20I Saul sinumimbakka, “I ya'u buatte tinumuṛṛutta parentan MAWU, wuṛṛu 
inaite napapangalo ere buatte nirolokku MAWU si ya'u; i Agag ratun Amalek 
ta'u sinametta wuṛṛu anambon taumatan Amalek buatte ta'u nipate. 
21Arawe tantara'u tawe namate anambon binatangnga papaduli᷊ananna; i 
mangitou buatte namile domba wuṛṛu sapi apan apianne wuassu saranapa 
niaaṛṛo udde wuṛṛu niola'a sasama su Gilgal maola'a sasamba 
su MAWU Ruatanu.” 
22Arawe i Samuel nabbisara, “Suapane apan lembon ipaapulu MAWU, 
atatuṛṛutta ara'e sasamba? Atatuṛṛutta su MAWU mappianne wuassu 
mangonggollu sasamba. Mararingikka mappianne wuassu tawan domba. 
23Ana waugu lullawangnga MAWU ala᷊le᷊one nassulu᷊ngngu ere taṛṛa 
wali᷊'immata, wuṛṛu naungnga mawunga ala᷊le᷊one ere massubba monganna. 
Ana waugu i Tuangnga buatte nilumawangnga parentan MAWU, ne MAWU lai 
tate manga'u si Tuangnga sangkatou ratu.” 
24Naaringikka udde i Saul nanga'u si Samuel, wisarane, “Atonna ya'u buatte 
na'ola'a rosa. I ya'u nilumawangke parentan MAWU wuṛṛu tawe 

naddaringikka tatantiron Papa. I ya'u matta'uttu tantara'u, ana see ya'u 
nangutungngu darorongngi mangitou. 
25Arawe orassa indi, ya'u sumala᷊nde si Papa, ampungewe rosa'u, wuṛṛu 
pabbelengke suadio'a ringangku watukku Gilgal, tadea'u ya'u wotongnge 
mattaṛṛamawu su MAWU.” 
26Arawe i Samuel sinumimbakka, “I ya'u maddiri mabbelengnga suadio'a 
ringanni Tuangnga. I Tuangnga buatte nilumawangnga parentan MAWU, ne 
orassa indi i Tou tate manga'u si Tuangnga maola'a ratun Israel.” 
27Ana see i Samuel nabbali᷊'a inaite mapule᷊, arawe orassa udde lai i Saul 
nanaṛṛangnga si tou ringannu nangagassa jubane, na'oman sara juba udde 
nahesa'a. 
28Ana see i Samuel nabbisarate si tou, “Su allo indi MAWU buatte nanggesa'a 
araratuannu Israel wuassi Tuangnga, wuṛṛu nionggola su taumata waine 
apan mappianne wuassi Tuangnga. 
29Apan Awantuhanne Ruatan Israel tawe mamahia, wuṛṛu tawe mawalu᷊ 
naung-Nge, ana waugu i Tou wali᷊ne taumata.” 
30I Saul sinumimbakka, “I ya'u narosate. Arawe tulu᷊nga'a Papa, pabbelengke 
suadio'a ringangku tadea'u ya'u wotongnge mattaṛṛamawu su MAWU Ruata 
Iamangnga. Ringannu aroddi i Papa mangngaddatta si ya'u su saruannu 
manga piaṛṛa'u pabbawala'u wuṛṛu su saruannu anambon taumatan Israel.” 
31Ne i Samuel nabelengke suadio'a ringanni Saul watukku Gilgal, ne i Saul 
nattaṛṛamawute MAWU. 
32Wua'udde i Samuel nandolokku tantarane, “Apira'a i Ratu Agag 
inawarendi.” I Agag nirumanta ringanni tou, ringannu napenen antimma ana 
waugu i tou maṛṛingidda, “Asasilaka pateanna si ya'u nali᷊udde.” 
33Ana see i Samuel nabbisara, “Ere lai hale᷊lenu apan buatte na'ola'a 
manambo inangnga apan niawuli᷊annu anangnge, aroddi lai inangngu sarun 

awuli᷊annu anangnge.” Ana see i Samuel nanattadda si Agag su saruannu 
mezbah su Gilgal. 
34Wua'udde i Samuel inaite watukku Rama, wuṛṛu i Ratu Saul napule᷊te 
watukku wale᷊ne su Gibea. 
35Su alo᷊'engngu pabbiaṛṛanne, i Samuel tate nassomban Saul apia. Arawe i 
Samuel massusa ana waugu sinumassilla nanenegi Saul naola'a ratun Israel. 

1 Samuel 16 

I Daud nitenega naola'a ratu ringannu darahan pallal᷊ana 

1Manga pira tempo wua'udde MAWU nabbisara si Samuel, “Ta'e sangkura lai 
ala᷊nnune i'o massusa ana waugu i Saul? Wali᷊newe i tou tate nia'u naola'a 
sangkatou ratun Israel? Orassa indi, panganute lanan zaitun wuṛṛu roote 
watukku Betlehem, ringannu sangkatou aranne i Isai, ana waugu suwallattu 
sangkatou anangnge buatte Ta'u nipile maola'a ratu.” 
2Arawe i Samuel naiwalo᷊, “Ereapa ṛinone ta'u olaanna? Amungkangu hatto 
indi aringiṛṛanni Saul, ya'u sarun pateanni tou!” MAWU sinumimbakka, 
“Apira'e sapi anangnge sambau, wuṛṛu walo᷊a'a su tumana'u soa manungku 
i'o inai poiaroddi mangonggollu sasamba su MAWU. 
3Ana see walo᷊ite paranta'a i Isai su darohan pangangonggollu sasamba udde. 
I Ya'u sarun mamasingkatta apa apan ṛinone olaannu. Taumata apan Ta'u 
nita'e si'o, ṛinone itenegu maola'a ratu.” 
4I Samuel tinumuṛṛutte wisaran MAWU. Napawe i tou na'omate su Betlehem, 
manga piaṛṛa'u soa nanalo᷊ho ringannu niṛṛumindu'a wuṛṛu naiwalo᷊, 
“Darantan Papa ini uaapiddu ala᷊matta?” 
5I Samuel sinumimbakka, “Ore, atonna. I ya'u nirumanta mangonggollu 
sasamba su MAWU. Ne paawaresite watanganni yamiu tadea'u wotongnge 
maaranta su darohan sasamba udde.” Isai wuṛṛu manga anangnge lai 
nirolokka niapawaresi watanganne sambau-sambau wuṛṛu niaparanta su 
daroha udde. 

6Napawe i mangitou naammulle wuṛṛu i Samuel naasilo si Eliab ana'i Isai, i 
tou naṛṛingidda, “Asinungka i tou indi sarun pileannu MAWU.” 
7Arawe MAWU nabbisara si Samuel, “Arie i'o umanggangu ala᷊ṛṛamage wuṛṛu 
wadangnge mala᷊ngkassa; wali᷊ne i tou Ta'u pileanna. I Ya'u tawe ma'ellega 
wa'ikke, arawe i Ya'u ma'ellega naungnge.” 
8Wua'udde Isai namago si Aminadab, anangnge, ana see nirolokka 
niapasaruanna si Samuel. Arawe i Samuel nabbisara, “I tou lai tawe 
niapilen MAWU.” 
9Ana see i Syama nirolokki Isai niapasaruanna si Samuel arawe i Samuel 
nabbisara, “I tou lai tawe niapilen MAWU.” 
10Etearoddi i Isai nandolokku siri pitu anangnge ualalo᷊lo᷊ssa sinumaruanna si 
Samuel arawe i Samuel nabbisara si tou, “I mangitou tawe niapilen MAWU.” 
11Ana see i Samuel naiwalo᷊te si tou, “Tumba'u indi anangngu esakka?” I Isai 
sinumimbakka, “Ta'e pia sangkatou lai, iapa ṛembonne, arawe i tou 
tantala᷊nna uariaga domba.” I Samuel nabbisara, “Doloṛṛa'a pawaggoa'a i tou, 
ana waugu i ite taambe umanna amungkangu i tou taambe nirumanta.” 
12Ana see i Isai nandolokken sangkatou niapawago ana'a udde. Wutte'e i tou 
sangkatou saṛṛen tumuwo apan matohassa wuṛṛu tawe sangkulle, wuṛṛu 
matane maṛṛansangnga. Ana see MAWU nabbisarate si Samuel, “Ete i tou 
indi; teneha'e i tou!” 
13I Samuel lapiddu nanganu lanan zaitun wuṛṛu nanenegi Daud ringannu 
darohan pallala᷊na su saruannu manga iaangnge. Su orassa udde lai i Daud 
niintaṛṛoannu Ghaṛṛahon MAWU. Nanattakka allo udde wuṛṛu su allo 
addantane Ghaṛṛahon MAWU sidutu uarundinganna si tou. Wua'udde i 
Samuel napule᷊te watukku Rama. 

I Daud su wal᷊en araratuanni Saul 

14I Saul linantangngu Ghaṛṛahon MAWU, wuṛṛu orassa indi i tou 
assansarannu ghaṛaho lale᷊o apan nirolokku MAWU. 

15Ana waugu udde allangngi Saul nabbisara si tou, “Yami masingkatta 
manungku ghaṛaho lale᷊o apan nirolokku MAWU manansara si Tuangnga. 
16Amungkangu i Tuangnga mappulu, yami uasaddiate maddea'a sangkatou 
apan pande mannalangnga kecapi. Napawe Tuangnga sansarannu ghaṛaho 
lale᷊o, taumata udde wotongnge mannalangnga kecapine, ne i Tuangnga 
maapendampe ala᷊lu᷊assa apia.” 
17Ana see i Saul nandolokki mangitou, “Paddea'e sangkatou apan pande 
mannalangnga musikka, wuṛṛu apira'e i tou inawarendi.” 
18Naaringikka udde sangkatou allangnge nabbisara, “Isai, sangkatou 
taumatan Betlehem pia sangkatou ana'a esakka apan pande mannalangnga 
musikka. I tou waṛṛani wuṛṛu sangkatou taumata apan mapia. Wuṛṛu i tou 
lai matohassa see lai pande mabbisara, wuṛṛu MAWU sidutu mantulu᷊ngngi 
tou.” 
19Ne i Saul nandolokku daroloṛṛanna inai ringanni Isai uaapiddu tanata indi, 
“Doloṛṛa'a anangngu i Daud, apan uariaga manga dombanu udde 
sumaruanna si ya'u.” 
20Wua'udde i Isai nandiahi sambau keledai, ana see i tou nallurannu sambau 
ana'u ambinga, roti wuṛṛu pato'a wuassu pisi niloṛṛoannu anggore na'oman 
sara napene. Sarangkanambone udde niapaapidda si Daud iapaonggolla si 
Saul. 
21Etearoddi i Daud nirumanta ringanni Saul wuṛṛu naola'a mangangimbene. 
I tou lembon arangnguanni Saul wuṛṛu nipile naola'a mangangapiddu 
ahidde. 
22Wua'udde i Saul napaapiddu tanata indi si Isai, “I ya'u marangngu si Daud. 
Wala'awe i tou sidutu matana'a isindi wuṛṛu mangngimbe si ya'u.” 
23Nanattakka orassa udde, napawe i Saul rantannu ghaṛaho lale᷊o, i Daud 
lapiddu mannalangnga kecapine. Ne i Saul maapendampe matammudda 
wuṛṛu malu᷊asse apia, ana waugu tinantangke ghaṛaho lale᷊o udde. 

1 Samuel 17 

I Goliat na'annamma taumatan Israel 

1Sutempo taumatan Filistin nangapiddu tantarane inai mapapangalo. I 
mangitou nangatokku warisanne su soa Sokho, su leta'a wageangngu Yehuda 
wuṛṛu namasen paddasananna suwallattu Sokho wuṛṛu Azeka, maranin Efes-
Damim. 
2I Saul wuṛṛu manga taumatan Israel na'ammulle lai wuṛṛu naddasanna su 
Wawala᷊nnu Ela; i mangitou uariahite sumaruanna pangalon taumatan 
Filistin. 
3Etearoddi warisannu taumatan Filistin uarisikka su samba'an buidda wuṛṛu 
warisannu taumatan Israel su wuidda waine lai, wuṛṛu su wallanne pia 
sambau wawala᷊nne. 
4Ne pia sangkatou taṛṛa wawulo aranne i Goliat, wuassu soan Gat, 
sinumabbangnga wuassu paddasanannu taumatan Filistin inai sumaruanna 
taumatan Israel. Ala᷊ngkanne iraṛṛangngo tatallu su meterene, 
5i tou ualu᷊ṛṛe araposa witu'a wuṛṛu laubbu pangalo lai wuassu witu'a apan 
awakkanne iraṛṛangngo liman pulo᷊ pitu su kilone. 
6Leddane lai lali᷊ndumannu papi'unna ledda wuassu witua. 
7Wangkaone pulune ere alu ipandadu'a, wuṛṛu matan wangkaone 
iraṛṛangngo pitu kilo awakkanne. Sangkatou tantara u'amatta su saruanne 
ringannu uaapiddu allungnga. 
8I Goliat natta'alla ana see niumui taumatan Israel, “I yamiu ma'ola'a apa 
isudde? I yamiu inaite mapapangalo? I ya'u taumatan Filistin, ei manga 
allangngi Saul! Pamilete suwallatti yamiu apan awaṛṛanianne sumossokka 
mando'appa si ya'u. 
9Amungkangu sulalu᷊mmu pabbawawulo᷊ udde ya'u niapate, yami malu᷊assa 
maola'a allangngu, arawe amungkangu ya'u naauntungnga wuṛṛu 
naapamate, i yamiu apan sarun maola'a allangngi yami. 

10Orassa indi lai, ya'u sumaruante tantaran Israel; pamilete sangkatou apan 
ipando'appa si ya'u!” 
11Napawe i Saul wuṛṛu manga taumatane naaringikka wawansaga udde, i 
mangitou niṛṛumoro nabbali᷊ matta'utta. 

I Daud su paddasananni Saul 

12I Daud eteudde ana'i Isai taumatan Efrata wuassu Betlehem su Yehuda. I 
Isai pia siri ualu᷊ ana'a esakka, wuṛṛu sutempo i Saul uaparenta, i Isai 
tumaniten timmadde. 
13Siri tallu ana'i Isai apan aiaanganne inaite napapangalo tinumantalongnga 
si Saul. Pahulu᷊ne aranne i Eliab, aruane i Abinadab, wuṛṛu atallune i Syama. 
14I Daud ana'a ṛembonne. Sutempo siri tallu iaangnge apan atimmaranne 
udde inaite mapapangalo tumantalongnga si Saul, 
15I Daud masokka manantangngi Saul wuṛṛu mapule᷊ su Betlehem mallu'adda 
domban iamangnge. 
16Ala᷊nnune appattu pulo᷊ su allone, suapan marua'allo wuṛṛu mawawallo, i 
Goliat mangundanin barisannu taumatan Israel wuṛṛu mammansagi 
mangitou. 
17Su allo sambau i Isai nabbisara si Daud, “Anute mapulo᷊ kilo wuakkangnga 
buatte nitambunna ringannu mapulo᷊ su waune roti indi, wuṛṛu apira'e su 
manga iaangngu su paddasanannu tantara. 
18Apira'e lai mapulo᷊ su waune keju indi onggola᷊'a su piaṛṛa'u tantara. Iwalo᷊i 
ereapa ola'u manga iaangngu, wuṛṛu apira'e tatialane si ya'u manungku i'o 
buatte nassomba mangitou wuṛṛu i mangitou sulalu᷊mmu apapia. 
19I mangitou su Wawala᷊nnu Ela suadio'a ringanni Ratu Saul, wuṛṛu anambon 
taumatan Israel apan tantala᷊nna uapapangalon taumatan Filistin.” 
20Tiṛṛabbine marua allo, i Daud napu'ote ana see nandiahite. Manga 
dombane tinantangnga su sangkatou mandariaga, wua'udde i tou nanganute 
winabbawane ana see niumamatte, ere lai buatte nirolokku iamangnge. I tou 

na'omate su paddasananna sutempo taumatan Israel inaite watukku tampa 
papangaloanna lapiddu hugio aintulin pangalo. 
21Tantaran Filistin wuṛṛu tantaran Israel uasasaruante wuṛṛu uasasaddiate 
mapapangalo. 
22Ana see i Daud nangaddon binabbawane udde ringannu mandariaga 
ahiddu tantara, wuṛṛu tinumala᷊ngnga watukku tampan papangaloanna inai 
maisasomban manga iaangnge. 
23Arawe sutempo i tou tantala᷊nna uahahatton mangitou, i Goliat nirumanta 
su saruanne wuṛṛu namangalo taumatan Israel, ere lai masokka olaani tou. I 
Daud naaringikka lai manga wisara wawansaga udde. 
24Napawe taumatan Israel naasilo si Goliat, i mangitou nampattala᷊ngngu 
atata'utta. 
25“Pa'ellege si tou!” Wisaran mangitou sandingananna. “Paddaringikka 
manga wisara wawansage! I Saul ratun kite buatte naddiandi manungku isai 
apan naapate si Goliat, sarun onggola᷊nnu aonggolla apan bahewalla. Ratu 
lai sarun mangawingngu taumata udde su anangnge maṛṛuala. Wuṛṛu 
amonanne manattakka wuassu iamangnge iliudda wuassu pamamaekka 
wose.” 
26Ana see i Daud nabbisara, “Waṛṛani atonna taumatan Filistin apekka udde 
mannalu᷊'atta tantaran Duata apan biakka!” Wua'udde ya'u naiwalo᷊ su 
sangkatou tantara, “Apate apan sarun ionggolla su taumata apan naapate 
taumatan Filistin udde wuṛṛu namappassa aalu᷊andaga wuassu Israel?” 
27Tumana'u soa namasingkatta si tou sarangkanambone apan pina'iren datu. 
28I Eliab iaangngi Daud pahulu᷊ne naaringikka i Daud uahahatton manga 
tantara. I tou mangke nasa'u si Daud wuṛṛu nabbisara, “Anio i'o nirumanta 
inawarendi? Isai buatte nirolokku niapapadduli᷊ manga pira dombanu mbau 
udde su wadda'a? I ya'u masingkatta, i'o maiellegu awawaṛṛaninu; darantanu 
inawarendi tumba'u ma'ellega pangalo?” 

29I Daud sinumimbakka, “Apa sala᷊'u? I ya'u tumba'u ma'iwalo᷊!” 
30Ana see i tou niumamatte wuṛṛu naiwalo᷊n hatto udde apia su manga 
tantara waine; wuṛṛu i tou naasomba sasimbakka aroddi lai. 
31Arawe manga pira taumata apan naaringikka wisaran Daud, namasingkatta 
si Saul, nariaddi i Daud niwagoanni Saul niapasaruanna si tou. 
32I Daud nabbisara si Saul, “Tuangnga i ite arie pa'ata'uttu taumatan Filistin 
udde! Allangngu uasaddiate mando'appa si tou.” 
33“Arie,” sasimbakki Saul. “Ereapa wotongnge i'o sumaruanna si tou? I'o ta'e 
tumaniten dario'a, arawe i tou ninumarampe mapapangalo ro'en i tou ta'e 
dario'a.” 
34Arawe i Daud nabbisara, “Tuangnga, allangngu ninumaramma mammaduli᷊ 
domban iamangku. Napawe pia singa ara'e beruangnga rumanta tumambo 
domba, 
35winatangnga mala᷊ṛṛaga udde enggenanna wuṛṛu puula᷊nnu allangngu, ne 
ullekkane aggasannu allangngu, ana see puula᷊nnu allangngu ma'oman sara 
mate. 
36Allangngu buatte namate singa wuṛṛu beruangnga, wuṛṛu taumatan Filistin 
apekka udde lai sarun ta'u pateanna ere manga winatangnga udde, ana 
waugu i tou waṛṛani mangalu᷊andaga tantaran Duata apan biakka. 
37MAWU buatte nanala᷊matta allangngu wuassu singa wuṛṛu beruangnga, i 
Tou lai sarun manala᷊matta allangngu wuassu taumatan Filistin udde.” Ana 
see i Saul nabbisara si Daud, “Ore aroddite, 
antimanna MAWU mantulu᷊ngngu.” 
38I Saul nangonggollu peddettu pangalone, eteudde samparassa laubba atta'a 
wuṛṛu niluṛṛeten Daud. Ana see niluṛṛeanni Saul araposa witu'a su puan 
Daud. 
39Panginsueanne i Daud nametan hale᷊len Saul su laubba atta'a udde ana see 
niannamma umamatta, arawe tawe maola'a, ana waugu i Daud tawe 

ninumaramma malluṛṛe peddettu pangalo. “Allangngu tawe maamatta 
amungkangu ualuṛṛen laubba indi,” unni Daud si Saul. “Allangngu tawe 
ninumaramma malluṛṛe.” Ana see peddettu pangalo udde niluatte. 
40Wua'udde i tou nanganu ta'inna ipallu'adda dombane, wuṛṛu namile lima 
su waune watu mali᷊mbulunna su salu᷊kka, ana see nitaṛṛo su papoddene. 
Ringannu ali-ali apan nasaddiate su limane, i tou inaite naisasomban Goliat. 

I Daud namaddon Goliat 

41Manga pira tempo wua'udde i Goliat apan niliuṛṛo roannu mangangapiddu 
allungnga, niumamatte mangundanin Daud. 
42Arawe sutempo i tou naasilo wuṛṛu nanutukka si Daud, i Goliat nilumagge 
aalu᷊andaga ana waugu i Daud ta'e saṛṛen tumuwo wuṛṛu maṛṛamaga. 
43I Goliat nabbisara si Daud, “Ipa'ura ta'inna udde? Apa i'o massunna ya'u 
indi asu?” Ana see i tou nantala᷊n Daud ringannu arannu manga monganne. 
44See lai i tou nanalu᷊'atta si Daud, wisarane, “Wette inawarendite! 
Wadangngu sarun ta'u ionggolla su manu'u winalanganna wuṛṛu 
winatangnga iapa'inassa.” 
45Arawe i Daud sinumimbakka, “I'o rumanta mando'appa si ya'u ringannu 
hale᷊le, sambeangnga wuṛṛu wangkao, arawe ya'u rumanta mando'appa si'o 
ringannu arannu MAWU Apan Lembontaṛṛino, Ruatan tantaran Israel apan 
aalu᷊andahannu udde. 
46Allo indi lai MAWU sarun manantillu si ya'u; i'o sarun ta'u iwaddo wuṛṛu 
puanu sarun ta'u ṛatanna. Waddangngu wuṛṛu manga tantaran Filistin sarun 
ta'u ionggolla su manu'u winalanganna wuṛṛu winatanganga iapa'inassa. Ne 
ahewallu runia sarun maasingkatta manungku yami walahannu Israel pia 
Duata apan sassubbanni yami, 
47wuṛṛu anambo taumata isindi sarun maasilo manungku MAWU tawe 
mappandumma hale᷊le ara'e sambeangnga ipanala᷊matta alaṛṛanang-Nge. Ete 

i Tou apan manantunnu lala᷊nnu pangalo wuṛṛu i Tou sarun manantilli yamiu 
sulalu᷊mmu liman kami.” 
48I Goliat niumamatte nangundanin Daud, ana see ringannu mali᷊hakka i 
Daud tinumala᷊ngnga watukku barisannu taumatan Filistin tadea'u 
sumaruanna si Goliat. 
49I Daud nandau papoddene, nanganu watu sambau ana see niali-ali si Goliat. 
Watu udde naṛṛino su pakkanni Goliat na'oman sara napesangnga 
tanggilala᷊ne, wuṛṛu i tou naṛṛa'a uarammangnga. 
50-51I Daud tinumala᷊ngnga nattuddan Goliat, ana see dirumarisikka 
maranine; i tou nanganu hale᷊len Goliat wuṛṛu nisawutta wuassu 
papaṛanganne, ana see niṛṛassi'a puan taumatan Filistin udde. Etearoddi 
olangnge i Daud namaddo wuṛṛu namate si Goliat, tumba'u ringannu ali-ali 
wuṛṛu watu! Napawe manga taumatan Filistin naasilo manungku 
atumannaṛṛanni mangitou natete, i mangitou tinumala᷊ngnga. 
52Manga taumatan Israel wuṛṛu Yehuda uui lulluassa wuṛṛu nangenggenna 
manga taumatan Filistin naddatingngu Gat wuṛṛu ngara pasallanganna su 
Ekron. Manga taumatan Filistin apan nale᷊ssa uatala᷊lladda su alo᷊'engngu 
lala᷊nna watukku Saaraim. 
53Wua'udde taumatan Israel nabelengke wuassu pangangenggenna taumatan 
Filistin, ana see nangaṛṛo lalo᷊ṛṛon paddasananni mangitou. 
54I Daud nanganu puan Goliat, wuṛṛu niapidda watukku Yerusalem, arawe 
manga ahiddi Goliat niaddon Daud sulalu᷊mmu rasanne sassane. 

I Daud niapasingkatta si Saul 

55Napawe i Saul naasilo si Daud inai mando'appa si Goliat, i tou naiwalo᷊te si 
Abner tembonannu tantarane, “Abner, ana'i sai i tou?” “Allangngu wagga, 
Tuangnga, ” sasimbakki Abner. 
56Ana see i Saul namarenta, “Roote wuṛṛu iwalo᷊ite hatto udde.” 

57Nariaddi sutempo i Daud nabelengke su paddasananna napawe buatte 
namate si Goliat, i tou niapiddi Abner sinumaruanna si Saul. I Daud ta'e 
uawebbetta puan Goliat. 
58Ana see i Saul naiwalo᷊te si tou, “Ei ana'a wakku! ana'i sai i'o?” I Daud 
sinumimbakka, “Allangngu indi ana'i Isai wuassu Betlehem.” 

1 Samuel 18 

1-2Napawe i Saul wuṛṛu i Daud buatte naggahatto, i Daud nitenegi Saul 
maola'a mammamanarane wuṛṛu nanattakka allo udde i tou tawe niwala 
mapule᷊ su wale᷊n hagurangnge. I Yonatan esakka ana'i Saul, naaringikka 
hatto udde. I tou lai ninumemman Daud, wuṛṛu nandangngu ere lai 
watanganne sassane. 
3Ana waugu udde i Yonatan nassalu sarun maggawe Daud saran mala᷊nnu-
la᷊nnu. 
4I Yonatan nalluatta laungnge ana see nionggolla si Daud, see lai laubbu 
pangalone lapiddu hale᷊lene, anaanne wuṛṛu wawa'issu lawanne. 
5I Daud mammanara ringannu mapia ala᷊wo'u manara apan nionggolli Saul 
si tou. Ana waugu udde i tou nitenegi Saul naola'a piaṛṛa'u tantarane, wuṛṛu 
i Daud nia'un anambon tantara wuṛṛu manga allangngi Saul. 

I Saul nabbal᷊i maddantinni Daud 

6Sutempo i Daud nabelengnga wuassu namaddon Goliat taumatan Filistin 
udde, wuṛṛu manga tantara apan uawarissa sumutta watukku soa, manga 
wawine sinumabbangnga wuassu anambon soa su Israel tadea'u manalo᷊ho si 
Ratu Saul. I mangitou mangngantarin aantarin lalu᷊assa wuṛṛu massala᷊ingnga 
ringannu manalangnga rebana wuṛṛu kecapi. 
7Lapiddu massala᷊ingnga manga wawine udde mangngantari arendi, “I Saul 
namate seetta suṛṛiwune, arawe i Daud su pulo᷊ ṛiwune.” 

8Naaringikka aantari udde i Saul mangke nasa'u. Ana waugu i tou 
naṛṛingidda, “I Daud buatte namate su pulo᷊ ṛiwune, arawe ya'u tumba'u su 
ṛiwune. Tate mala᷊nnu lai asinungka i tou olaanna ratun mangitou!” 
9Nanattakka allo udde i tou maddantinten Daud. 
10Tiṛṛabbine allo i Saul sulalu᷊mmu wale᷊ne tantala᷊nna uaagassa 
sambeangnga wuṛṛu inaṛṛombanganne i tou nirantannu ghaṛaho lale᷊o apan 
nirolokku Ruata, na'oman sara i tou mandona naali᷊hidda taumata wewa. 
Tempo udde i Daud tantala᷊nna mannalangnga kecapi ere mamiallo. 
11“Sambeangnga indi ta'u ipansakka sambeangnga indi si Daud ma'oman sara 
mallapassa su darandungnga!” ṛingiddi Saul, ana see i tou namanta'u 
sambeangnga udde paarua si Daud, arawe i Daud ma'ali᷊nda'a. 
12I Saul naapendamma manungku i Daud rariagannu MAWU, ewe'e i tou 
sassane tinantangngu MAWU. Ana waugu udde i tou matta'utti Daud. 
13Ne i tou namambangnga si Daud wuassu lalu᷊mmu wale᷊n araratuanna, 
wuṛṛu i tou nipile naola'a tembonannu tantara saṛṛiwu su atoune. Ringannu 
aroddi i Daud uapiaṛṛa'u tantarane su ala᷊wo'u pangalo. 
14I tou mammanara ringannu mapia, ana waugu MAWU mantulu᷊ngngi tou. 
15Napawe i Saul naasilo manungku i Daud sidutu ma'ola'a manarane, ne i tou 
lembon matta'utta. 
16Arawe ahewallu Israel wuṛṛu Yehuda marangngu si Daud ana waugu i tou 
piaṛṛa'a apan manambo inasaharanne. 

I Daud na'awingngu maṛṛuala ana'i Saul 

17I Saul manggola᷊ga tadea'u i Daud pateannu taumatan Filistin sulalu᷊mmu 
pangalo ana see wali᷊ne i tou apan namate. Nariaddi su allo sambau i Saul 
nabbisara si Daud, “I Merab ana'u maṛṛuala pahulu᷊ne, ta'u iṛṛino si'o, 
sawali᷊ate i'o mamasilon awawaṛṛaninu sulu᷊mmu pangalo ana 
waugu MAWU.” 

18Daud sinumimbakka, “Isai allangngu indi, wuṛṛu apate amonannu 
iamangngu allangngu su Israel, na'oman sara allangngu maola'a 
mananambon datu?” 
19Arawe sutempo nia'omante tempone i Merab iawingngi Daud, inauranna 
maṛṛuala udde niawingken Adriel wuassu Mehola. 
20I Mikhal ana'i Saul maṛṛuala waine pian naungnga si Daud. Napawe i Saul 
naaringikka olangnge udde, i tou naapulu᷊te lai. 
21I tou maṛṛingidda, “Mapianne i Mikhal ta'u iṛṛino si Daud tadea'u i Daud 
aratinganna wuṛṛu pateannu taumatan Filistin.” Nariaddi su aruane i Saul 
nabbisara si Daud, “Orassa indi i'o wotongnge maola'a mananambo'u.” 
22Wua'udde i tou nandolokku manga mammamanarane tadea'u iapawalo᷊ si 
Daud ringannu mala᷊nna-la᷊nnabba, arendi, “i Tuangnga marangngu si'o 
aroddi lai manga mammamanarane; nariaddi ete orassa indi tempone apan 
mapia si'o ma'awingngu anangnge maṛṛuala udde.” 
23Arawe sutempo i mangitou namasingkattu tatantiro udde si Daud, i tou 
sinumimbakka, “Supahin kamiu malu᷊assa maola'a mananambon ratu? I ya'u 
indi taumata asiangnga wuṛṛu tawe gunane!” 
24Manga mammamanarane udde namasingkatta si Saul sasimbakki Daud 
udde, 
25ana see i Saul nandolokki mangitou niapawalo᷊ si Daud, arendi, “Apan 
pappandumanni tuangnga maola'a wansan awingnga tumba'u 100 su waune 
pentakku pisi tawun taumatan Filistin, maola'a sambau wawali᷊ssa su seetti 
tuangnga.” (Indi hola᷊gi Saul ipamate si Daud tadea'u isondo su taumatan 
Filistin.) 
26-27Manga mara mamanaran Saul namasingkattu tanata indi si Daud, ne i 
Daud nanengkamma darorongngu ratu. Ana waugu udde, tantala᷊nna 
panginsueannu tempo taambe nappussa, i tou inaite ringannu tantarane 
watukku leta'u Filistin. I tou namate 200 su atoune taumatan Filistin, ana see 
i tou nanganu pisin tawun mangitou, ana see nionggolli tou si Saul ringannu 

tawe nahaingnga saran sambau. Wua'udde i Saul nangawingngi Mikhal si 
Daud. 
28Etearoddi i Saul naatutukka manungku i Daud lalu᷊'arannu MAWU see lai i 
Mikhal ana'i Saul maṛṛuala marangngu si tou. 
29Ne i tou lembon matta'utti Daud ne i tou maddantinten Daud su alo᷊'engngu 
pabbiaṛṛanne. 
30Mangke masokka napawe tantaran Filistin rumanta mamangalo, i Daud 
sidutu maauntungnga mamate si mangitou wuassu manga tembonannu 
tantaran Saul apan waine. Ne i Daud lembon tinumelengke. 

1 Samuel 19 

I Daud a'enggenanni Saul 

1I Saul nabbisara si Yonatan anangnge esakka, wuṛṛu su anambon 
mammamanarane manungku i tou mamate si Daud. Arawe i Yonatan 
mangke marangngu si Daud, 
2ana waugu udde i tou nabbisara si Daud, “Iamangku pia pandumma mamate 
si'o; nariaddi paatehamma! Pa'imbunite tiṛṛabbi marua allo su sambau tampa 
awagananna, wuṛṛu atana'e isudde. 
3I ya'u inai su wadda'a suadio'a ringannu iamangku wuṛṛu dumarisikka 
maranin tampa pa'imbuniannu udde. Ana see ya'u maggahatton tou su ola'u 
pandumanni tou si'o, wuṛṛu panginsueannu hatto udde ta'u iapasingkatta 
si'o.” 
4Ana see i Yonatan nabbatti'i Daud si Saul, wisarane, “Iamangku, arie 
iamangnga manilaka si Daud allangngu udde. Ana waugu i tou tawe na'ola'a 
pasasala᷊ sarangkadio'a su saruannu iamangnga; ewe'e i tou buatte 
nattinsahadda su manaranu. 
5I tou buatte nanantillu niawane sutempo i tou namate si Goliat, 
wuṛṛu MAWU buatte nangonggollu auntunganna apan bahewalla si tou su 
Israel. Iamangnga sassane naasilote arariadianna udde, ne iamangnga 

lulluassa sutempo udde. Nariaddi anio orassa indi iamangnga ma'apulu 
mandale᷊o taumata apan tawe sala᷊ne wuṛṛu ma'apulu mamate si Daud 
ringannu tawe pangaiananne?” 
6I Saul naatutukke ana waugu manga wisaran Yonatan, ne i tou nassalu 
ringannu arannu MAWU manungku i Daud tawe pateanne. 
7Wua'udde i Yonatan namaggo si Daud, wuṛṛu nabbatti'u anambon hatto 
tanginna. Wua'udde i tou nangapiddi Daud ringanni Saul, ne i Daud 
nangimbe si tou ere lai dorone. 
8Wua'udde pangalo napesangke apia ringannu taumatan Filistin. I Daud 
namangalo wuṛṛu namaddon mangitou, na'oman sara i mangitou 
tinumala᷊ngnga. 
9Su allo sambau i Saul tantala᷊nna ua'ianna su wale᷊ne ringannu sambeangnga 
su limane, ne inaṛṛombanganne i Saul nirantannu ghaṛaho lale᷊o apia apan 
nirolokku MAWU. Sutempo udde i Daud tantala᷊nna mannala᷊ngnga kecapi. 
10Ana see i Saul mangke mappandumma mamanta'u sambeangnga si Daud 
apan ua'ianna maranin darandungnga. Arawe i Daud nallinda'a, na'oman 
sara sambeangnga udde napanta'a su darandungnga. I Daud tinumala᷊ngnga 
nanala᷊matta watanganne. 
11Su ṛabbi udde lai i Saul nandolokku manga taumata inai su wale᷊n Daud 
iapali᷊nge si Daud wuṛṛu iapapate marua'allo udde lai. Arawe i Mikhal 
awingnge nabbisara si tou, “Amungkangu i'o tawe tumala᷊ngnga ṛabbi indi, 
tiṛṛabbi marua allo i'o sarun pateanna.” 
12Ana see i Mikhal nanossokki Daud wuassu sungketa, ne i Daud 
tinumala᷊ngke na'oman sara i tou naali᷊nda'a. 
13Wua'udde i Mikhal nanganu paalu᷊annu monganne su wale᷊ne ana see 
niaddo su tatiila᷊nni Daud. Ana see su wageangngu puane niaddoannu 
apepessa wuassu wambulu᷊n ambinga, wua'udde paalu᷊anna nitaapannu nasa. 

14Sutempo manga daroloṛṛanni Saul nirumanta manametta si Daud, i Mikhal 
nabbisara, “i Daud maradda'a.” 
15Arawe i Saul nandolokki mangitou apia isudde iapaellega si Daud ringannu 
matan mangitou sassane. Parentane, “Apira'e i tou inawarendi, sara tampan 
atatiila᷊nne, tadea'u ta'u pateanna.” 
16Ana see daroloṛṛanna udde sinumuttate sulalu᷊mmu wabbo'a wuṛṛu 
inauranna tumba'u paalu᷊anna uaraddo sutampa atatiila᷊nna ringannu 
apepessa wuassu wambulu᷊n ambinga su wageangngu puane. 
17I Saul nabbisara si Mikhal, “waṛṛani atonna i'o mangawusu si ya'u arendi! 
See'u buatte nitulu᷊ngngu niapaatala᷊ngnga!” I Mikhal sinumimbakka, “I tou 
mammansaga mamate si ya'u amungkangu ya'u tawe mallali᷊ma 
mantulu᷊ngngi tou.” 
18Napawe i Daud naatala᷊ngke, i tou inaite watukku wale᷊n Samuel su Rama, 
ana see i tou namasingkattu anambon inolaanni Saul si Samuel. Wua'udde i 
Daud wuṛṛu i Samuel suadio'a inaite watukku Nayot wuṛṛu natana'e isudde. 
19Arawe niapasingkatta si Saul manungku i Daud poi su Nayot maranin 
Rama. 
20Ana waugu udde i Saul nandolokku manga pira daroloṛṛanne inai 
iapasametta si Daud. Arawe i mangitou naasangkalla ammula᷊nnu nabi apan 
tantala᷊nna massala᷊ingnga wuṛṛu mangngintuli᷊ su sambau, ipappiaṛṛa'i 
Samuel. Ana see manga daroloṛṛanni Saul udde niintaṛṛoannu Ghaṛṛahon 
Duata na'oman sara i mangitou lai massala᷊ingnga wuṛṛu mangngintuli᷊ 
suadio'a. 
21Napawe watti'a udde na'omate si Saul, i tou nandolokku manga 
daroloṛṛanna waine wuṛṛu i mangitou udde lai massala᷊ingke wuṛṛu 
mangngintuli᷊ suadio'a. Su atallune i Saul nandolokku manga daroloṛṛanna, 
ne aroddi lai apan nariaddi si mangitou. 
22Ana waugu udde i Saul inaite watukku Rama. Napawe na'omatae su paṛṛihi 
wahewalla su Sekhu, i tou naiwalo᷊ suapa i Samuel wuṛṛu i Daud uatana'a, 

wuṛṛu manga taumata udde namasingkatta si tou manungku i mangitou poi 
su Nayot. 
23Nariaddi i tou nasala᷊te poiaroddi, arawe i tou lai niintaṛṛoannu 
Ghaṛṛahon MAWU, na'oman sara massala᷊ingke wuṛṛu mangngintuli᷊ su 
alo᷊'engngu lala᷊nna watukku Nayot. 
24Napawe na'omate poiaroddi, i tou nalluatta laungnge wuṛṛu nassala᷊ingnga 
lapiddu mangngintuli᷊ su saruanni Samuel, ana see nawantingnga su leta'a 
ringannu uatantole᷊ su alo᷊'engngu allo wuṛṛu ṛabbi. (Eteindi panattaṛṛannu 
sasanato'a apan tingikke, “Apa i Saul naola'e lai nabi?”) 

1 Samuel 20 

I Yonatan nantul᷊ungngi Daud 

1Ne i Daud tinumala᷊ngke wuassu Nayot maranin Rama wuṛṛu inaite 
naisasomban Yonatan, ana see naiwalo᷊, “Apa pasasala᷊'u? Ala᷊le᷊o apa apan 
buatte ta'u niola'a wuṛṛu apa rosa'u su saruannu iamangngu na'oman sara i 
tou maapulu mamate si ya'u?” 
2I Yonatan sinumimbakka, “Arie pabbisara aroddi! Ringannu arannu MAWU, 
i'o tawe pateanna. Iamangku sidutu mammasingkattu pandumanne si ya'u, 
mawae udde ahunanne, aroddi lai tawe. Nariaddi tawe suṛṛinone iamangku 
mangaddappingngu pandumanne udde si ya'u. Ana waugu udde 
sarangkanambone apan iwabbisaranu udde wahia!” 
3I Daud sinumimbakka, “Iamangngu masingkatta atonna manungku i'o 
marangngu si ya'u. Nariaddi i tou sarun tawe mamasingkattu olangnge udde 
si'o tadea'u i'o tawe masusa. Salaiwe ereapa, ringannu arannu MAWU apan 
biakka, mangke atonna wia'u indi naali᷊hidda tallukka su pentakku 
tatandu'a!” 
4Ana see i Yonatan nabbisarate, “Walate i'o maddorongnga, sarun ta'u 
tuṛṛutanna.” 

5I Daud sinumimbakka, “Arendi, tiṛṛabbi uddewe Andeangngu Wula᷊nna 
Wakku, wuṛṛu ṛinone ya'u umanna su sambau ringanni Tuangnga. Arawe 
amungkangu i'o ma'apulu, ya'u sarun inai wuṛṛu ma'imbuni su wadda'a 
maddatingngu tillorega ṛabbine. 
6Napawe iamangngu maiwalo᷊ anio ya'u tawe nirumanta, walo᷊a'e si tou, 
manungku ya'u lai buatte nabbalo᷊ si'o inaite mapule᷊ su Betlehem, ana waugu 
poiaroddi ma'ola'a daroha sasamban tonna su anambon amonangku. 
7Napawe ratu mabbisara, ‘Aroddite,’ ne ya'u sarun matammudda, arawe 
amungkangu i tou masa'u, ṛinone i'o masingkatta manungku i tou buatte 
nakkawessa manilaka si ya'u. 
8I ya'u maitulu᷊ngnga si'o, ana waugu iaddua buatte naddiandi su 
saruannu MAWU. Arawe amungkangu ya'u nassala᷊, patete ya'u, arawe ya'u 
ari'e itantillu su iamangngu.” 
9I Yonatan sinumimbakka, “Arie passinggawanga! Amungkangu ya'u 
maasingkatta ringannu atonna manungku iamangku pia naungnga manilaka 
si'o, ya'u sarun mamasingkatta si'o.” 
10Wua'udde i Daud naiwalo᷊, “Isai sarun mamasingkatta si ya'u amungkangu 
unnuwisara iamangngu sinumimbakka ringannu maṛṛagissa?” 
11“Wette iaddua inaite watukku wadda'a,” wisaran Yonatan. Ne itarua inaite 
suadio'a watukku wadda'a. 
12Ana see i Yonatan nabbisara si Daud, “Doronganna MAWU, Ruatan Israel 
maola'a matatialan kadua! Tiṛṛabbi marua'allo ara'e tillorega iraṛṛangngo 
tempone lai ere orassa indi, ya'u sarun mattinsahadda maddea'a 
maasingkatta lalo᷊ṛṛon naungngu iamangku. Amungkangu i tou mapia si'o, 
ya'u sarun mapaapiddu watti'a si'o. 
13Amungkangu i tou pia pandumma manilaka si'o, sarun ta'u iapasingkatta 
si'o lai tadea'u i'o wotongnge maapanala᷊matta watangannu. 
Doronganna MAWU mamate si ya'u amungkangu olangnge udde tawe ta'u 

olaanna. Antimanna MAWU mantulu᷊ngngu ere lai i Tou buatte nitulu᷊ngngu 
lai! 
14Wuṛṛu amungkangu ya'u ta'e wiakka, paanaunge paairen kadua su 
saruannu MAWU wuṛṛu paatuṛṛutta si ya'u; arawe amungkangu ya'u 
nawuli᷊te, 
15papali᷊atta'a'e tatuṛṛunnu su papapulungku saran mala᷊nnu-la᷊nnu. Wuṛṛu 
napawe MAWU mamate anambon seennu, 
16ariewe pa'airen kadua indi mabbassutta. Amungkangu nabassutte, 
ete MAWU apan sarun makkuumannu.” 
17Nariaddi su aruane i Yonatan nandolokki Daud naddiandi sarun 
mandangngu si tou, ana waugu i tou marangngu si Daud ere watanganne lai 
sassane. 
18Wua'udde i Yonatan nabbisarate si tou, “Tiṛṛabbi Andeangngu Wula᷊nna 
Wakku. Sarun asingkatanna manungku i'o tawe nirumanta, ana waugu 
tampanu tawe loṛṛone su meddan kanna, 
19nangillembote lai tillorega! Ana waugu udde, roote su tampa 
pa'imbunianna apan dorone udde, wuṛṛu pakkangatte su liuddu watu 
ua'ombo isudde. 
20Tillorega ya'u sarun mamiti'u tatallu su wuana anaanna watukku watu 
udde, paṛṛimaunapa ya'u mammiti'a isudde. 
21Ana see ya'u mandolokku allangku iapapurutta manga anaanna udde, 
wuṛṛu amungkangu ya'u nabbisara si tou, ‘Ei, anaanna udde maddanianna 
inawarendi; anute,’ udde tatialane manungku i'o mala᷊ngnganna wuṛṛu 
wotongngete sumabbangnga. I ya'u massalu ringannu arannu MAWU apan 
biakka manungku i'o tawe sulalu᷊mmu asasilaka. 
22Arawe amungkangu ya'u mabbisara allangku, ‘Ei anaanna udde marau 
poiaroddi,’ udde atappasanne MAWU mandolokku massali᷊u; nariaddi amatte. 

23Doronganna MAWU mallu'adda tadea'u i ite sarangkalo᷊'enge uaagassa 
paairen kadua.” 
24Ne i Daud na'imbunite su wadda'a. Su Andeangngu Wula᷊nna Wakku, i Ratu 
Saul nirumanta su andeangnga. 
25Ere lai su inanaramanne i tou ua'ianna maranin darandungnga; i Yonatan 
niuma'ianna su saruanne, i Abner uasamban si Saul, arawe adderan Daud 
sidutu tawe loṛṛone. 
26Arawe i Saul nangaitta olangnge udde su allo udde, ana waugu i tou 
maṛṛingidda, “Asinungka i tou pia limbanne, na'oman sara i tou tawe waresi 
tumuṛṛuttu titan agama.” 
27Su allo manansunna, eteudde allo aruane su Wula᷊nna Wakku, adderan 
Daud ta'e lai tawe loṛṛone, ana see i Saul naiwalo᷊te si Yonatan, “Anio 
na'aṛṛabbi wuṛṛu allo indi i Daud tawe nirumanta su andeangnga?” 
28I Yonatan sinumimbakka, “I tou buatte nabbalo᷊ si ya'u inai su Betlehem. 
29Unni tou, ‘Wala'awe ya'u inai, ana waugu manga tuṛṛangku tantala᷊nna 
maddamea andeangngu sasamba su Betlehem, wuṛṛu ya'u niaparantan 
iaangku. Ana waugu udde, napawe iwalanu, ya'u sarun inai maisaomba 
manga tuṛṛangku.’ Ana waugu udde i tou tawe naaranta su andeangnga indi, 
Papa.” 
30Naaringikka udde i Saul mangke nasa'u si Yonatan wuṛṛu nabbisara si tou, 
“Ana'u palli! Orassa indi ya'u masingkatta manungku i'o uasamba'a si Daud 
wuṛṛu namansili si'o wuṛṛu si mamanu! 
31I'o tawe maatutukka manungku su ala᷊nnunete i Daud mabbiakka, i'o tawe 
maola'a ratu su wanua indi? Orassa indi doloṛṛa'e taumata maddea'a si tou 
ana see apira'e inawarendi, ana waugu i tou ṛinone mate!” 
32I Yonatan sinumimbakka, “Anio i tou ṛinone pateanna? apate rosane?” 

33Naaringikka udde i Saul namanta'u sambeangnga ipamate si Yonatan. Ne i 
Yonatan masingkatte manungku iamangnge atonna-tonna pia naungnga 
mamate si Daud. 
34Ringannu nasa'u atonna i Yonatan nanantangngu meddan andeangnga 
tawe niumanna manga apa su allo aruane Andeangngu Wula᷊nna Wakku 
udde. I tou mangke maṛṛingiddi Daud apan buatte nialu᷊andahanni Saul 
iamangnge. 
35Tiṛṛabbine allo i Yonatan inaite watukku wadda'a maisasomban Daud ere 
buatte nipa'iren tarua suadio'a. I tou nangapiddu sangkatou ana'a esakka, 
allangnge 
36ana see nabbisara si tou, “Otte, purutte manga anaanna apan sarun ta'u 
ipiti'a.” Tantala᷊nna ana'a udde tuttala᷊ngnga, Yonatan namiti'u sambau 
anaanna nanampali᷊u ana'a udde. 
37Napawe ana'a udde na'omate sutampa niaemaannu anaanna udde, Yonatan 
niumui si tou, “Ei, anaanna udde marau poiaroddi! 
38Paali᷊hakka addio'a, arie paṛṛingidda marau!” Ana'a udde namurutta 
anaanna ana see nabelengnga ringannu mawune. 
39I tou tawe naasunna pandumannu manga wisaran Yonatan udde, tumba'u 
i Yonatan wuṛṛu i Daud apan masingkatta. 
40Wua'udde i Yonatan nangonggollu papiti'a su ana'a udde ana see i tou 
nirolokka niapawelengnga apia watukku soa. 
41Napawe ana'a udde napule᷊te, i Daud sinumabbangnga wuassu liuddu watu 
ua'ombo udde, ana see niumali᷊ntudda paatallu. Mawae i tou ara'e i Yonatan, 
itarua lulluai sutempo itarua uaa'ari'a. Asasusan Daud maggewala᷊nna 
wuassu asasusan Yonatan. 
42Wua'udde i Yonatan nabbisarate si Daud, “Doronganna Ruata 
mantulu᷊ngngu. MAWU sarun mallu'adda manungku iaddua wuṛṛu 

papapulunni addua sidutu uaagassa paairen kadua su saruannu Ruata.” 
Wua'udde i Daud niumamatte, wuṛṛu i Yonatan napule᷊te lai watukku soa. 

1 Samuel 21 

I Daud tinumal᷊angngu watanganne wuassi Saul 

1Ne i Daud inaite ringanni Imam Ahimelekh su Nob. Ringannu niṛṛumoro i 
Ahimelekh sinumabbangnga naisasomban Daud lapiddu naiwalo᷊ si tou, 
“Anio i'o sassane nirumanta?” 
2I Daud sinumimbakka, “I ya'u buatte tinantila᷊nni tuanga datu sambau 
manara wuṛṛu imbaṛṛangnga iapasingkatta su saran sangkatou manara udde. 
Ana waugu udde mallala᷊ṛenggengku ta'u nirolokka niapaṛṛaddo si ya'u su 
sambau tampa. 
3Maddorongnga ampunga, orassa indi ya'u maiwalo᷊, i Papa pia anna apa? I 
ya'u onggole᷊we lima su waune roti ara'e walate pia apa isindi.” 
4Ana see imam udde nabbisara, “I ya'u tawe roti wiasa, tumba'u roti sasamba 
indi; i'o wotongnge manganu, sawali᷊ate mallala᷊ṛenggenu tawe na'ola'a 
patatamba wakku-wakku indi.” 
5I Daud sinumimbakka, “I mangitou tawe na'ola'a patatamba udde. Sidutu 
sauapawe yami mammanara, allangku mandiaga tadea'u i mangitou waresi 
tumuṛṛuttu agana, wutte'e wiasane udde tumba'u manga manara wiasa; 
nangillembo lai manara apan ala᷊ṛṛaene orassa indi!” 
6Ana see imam udde nangonggollu roti sasamba udde si Daud, ana waugu si 
tou tumba'u roti apan ionggolla su Ruata, wuṛṛu buatte nianu wuassu 
mezbah tadea'u hantiannu roti wakku. 

(7Inauranna, i Doëg taumatan Edom, piaṛṛa'u mallalu᷊'addu winatangngi Saul 
isudde lai su allo udde mappaamattu atorannu agama.) 
8Wua'udde i Daud naiwalo᷊te si Ahimelekh, “Apa i Papa uasahipunna 
sambeangnga ara'e hale᷊le apan wotongnge ta'u ipaatta? Parentan Tuangnga 

udde tumaniten namaṛṛoro, na'oman sara ya'u niumamatta ringannu 
uasasaṛṛawutta wuṛṛu tate tempo ipanganu hale᷊le ara'e ahidda waine.” 
9Ana see i Ahimelekh sinumimbakka, “I ya'u uasahipunna hale᷊len Goliat, 
taumatan Filistin apan buatte nipatenu su Wawala᷊nnu Ela udde; hale᷊le udde 
poi su liuddu efod, papi'unannu mala᷊ṛṛenessa. Amungkangu i'o mappulu, 
anute, ana waugu tumba'u udde ahidda apan uaraddo isindi.” Daud 
nabbisara, “Hale᷊le udde hale᷊le apan apianne su ahewallu wanua, onggola᷊'e 
udde si ya'u!” 
10Su allo udde lai i Daud tinumala᷊ngngu watanganne wuassi Saul, ana see 
na'omate ringanni Akhis ratun soa Gat. 
11Manga mandariagane namasingkatta si Akhis arendi, “Wali᷊newe i tou indi 
i Daud, ratu su wanuane? Wuṛṛu wali᷊newe tumba'u si tou manga wawine 
tempo udde massala᷊ingnga lapiddu mangngantari arendi, ‘i Saul namate 
seetta suṛṛiwune, arawe i Daud su pulo᷊ ṛiwune?’ ” 
12Manga wisara udde naasongkaka ṛingiranni Daud, ne i tou nata'utten Ratu 
Akhis. 
13Ana waugu udde, su saruannu awadaalla i Daud namahia wewa. Sutempo 
i mangitou maannamma manaṛṛangnga, i tou ere ola'u tawe ṛingiranna; i tou 
mangngaṛṛudda ngaran soa wuṛṛu namalan luṛṛone mangngelekka su 
omengnge. 
14Ana see i Akhis nabbisara su mammamarane, “Apa i yamiu tawe maasilo 
manungku taumata indi wewa? Anio iapiddi yamiu inawarendi? 
15Ta'e matulu᷊ngnga taumata apan tawe bewane marani'u, na'oman sara i 
yamiu nangapiddu sangkatou taumata wewa su wale᷊'u indi?” 

1 Samuel 22 

Pamamate manga imam 

1Wua'udde i Daud nanantangngu soa Gat wuṛṛu na'imbuni su loṛṛangnga 
maranin soa Adulam. Sutempo manga iaangnge wuṛṛu anambon balahanne 
naaringikka manungku i tou isudde, i mangitou nirumanta ringanni Daud. 
2Wuṛṛu lai manga taumata apan niallangnga, taumata apan pia awallassa, 
wuṛṛu ingana'a apan mammendamma tawe malu᷊assa, sarangkanambone 
naammulli Daud, wuṛṛu i Daud nabbali᷊ piaṛṛa'i mangitou. Reengannu 
mallala᷊ṛenggenni Daud iraṛṛangngo 400 su atoune. 
3Wuassu loṛṛangnga udde i Daud inaite watukku Mizpa su Moab wuṛṛu 
nabbisarate si ratun Moab, “Wala'awe iamangku wuṛṛu inangngu allangngu 
matana'a ringanni Tuangku, ma'oman sara allangngu maasingkatta apa 
pandumannu Ruata su saruannu allangngu.” 
4Wua'udde hagurangnge udde niapidde ringannu ratun banua Moab, wuṛṛu 
i mangitou sidutu uatana'a poiaroddi ala᷊nnune i Daud ma'imbuni su 
loṛṛangnga. 
5Su allo sambau sangkatou nabi aranne i Gad nirumanta ringanni Daud 
wuṛṛu nabbisara, “Ariete pa'atana'a su loṛṛangnga indi, inaite paali᷊hakka 
watukku leta'u Yehuda.” Ne i Daud inaite wuṛṛu sinumuṛṛite su 
mahurangngu Keret. 
6Su allo sambau i Saul tantala᷊nna ua'ianna su alu᷊ngngu alu tamariska su 
wowon buiddu Gibea; i tou uaagassa sambeangnga wuṛṛu anambon 
tembonannu tantarane uarisikka uapali᷊wutta si tou. Sutempo i tou 
naaringikka manungku tampan Daud wuṛṛu mallala᷊ṛenggenne 
niasingkatante, 
7i tou nabbisara su manga tembonannu tantarane udde, “Paddaringikka, ei 
manga taumatan Benyamin! Apa i Daud udde sarun mangonggollu 
wawaila᷊nna wuṛṛu waillu anggore si yamiu? Apa i yamiu sarangkanambone 
sarun pileanna maola'a tembonanne sulalu᷊mmu tantarane? 
8Ete ana waugu udde i yamiu nabbaidda lumawangnga si ya'u manungku 
ana'u sassane buatte nanamba'a si Daud? Tawe saran sangkatou suwallatti 

yamiu maṛṛingiddu watangangku ara'e namasingkatta si ya'u manungku i 
Daud, mallala᷊ṛenggengku sassane, su orassa indi uaṛṛangattu tempone 
mamate si ya'u, wuṛṛu ana'u i Yonatan buatte nangonggollu sasasa si tou!” 
9Doëg tembonannu mallalu᷊'addu winatangngi Saul, isudde lai ringannu 
manga tembonannu tantaran Saul, ana see i Doëg nabbisara, “Allangngu 
buatte naasilo si Daud nirumanta ringanni Ahimelekh ana'i Ahitub su Nob. 
10Ahimelekh naddorongnga tatantiro su MAWU, su ola'u apa apan sarun 
olaanni Daud. Wua'udde lai i Daud nionggola᷊nnu walu᷊nna anna wuṛṛu 
nionggolla lai si tou hale᷊len Goliat, taumatan Filistin udde.” 
11Ana see ratu nandolokka niapawago si Imam Ahimelekh wuṛṛu anambon 
walahanne apan naola'a imam su Nob; ne i mangitou sinumaruante si tou. 
12i Saul nabbisara si Ahimelekh, “Paddaringikka, ei ana'i Ahitub!” I tou 
sinumimbakka, “Ore, Tuangnga.” 
13I Saul naiwalo᷊ si tou, “Anio i'o nabbaiddi Daud lumawangnga si ya'u? Anio 
i'o nangonggollu hale᷊le wuṛṛu i'o lai naddorongnga tatantiro wuassu Ruata? 
Nariaddi, orassa indi i tou lumawangnga si ya'u wuṛṛu ete uaaṛṛangattu 
tempone mamate si ya'u.” 
14Ana see i Ahimelekh sinumimbakka, “Arawe wali᷊newe i Daud tembonannu 
tantaran Tuangnga apan atuṛṛutanne? Ete i tou mananambon Tuangnga, 
wuṛṛu lembon a'addatannu anambon taumata sulalu᷊mmu wale᷊n araratuanni 
Tuangnga. 
15Atonna, allangngu buatte naddorongnga tatantiro su Ruata hunan Daud, 
arawe wali᷊newe wakkute pa'assa allangngu na'ola'a udde. Su ola'u 
pabbawaidda lumawangnga si Tuangnga, arie i Tuangnga mangansilla 
allangngu ara'e sangkatou sulalu᷊mmu walahannu allangngu. Allangngu 
mangke wagga su hatto udde!” 
16Arawe ratu nabbisara, “Ahimelekh! I'o wuṛṛu manga tuṛṛangngu 
sarangkanambone sarun mate.” 

17Ana see i tou namarenta manga mandariaga apan uarisikka maranine, 
“Otte, patete manga imam wuassu MAWU udde! I mangitou na'ammulen 
Daud. I mangitou masingkatta manungku i Daud tinumala᷊ngnga, arawe i 
mangitou maddiri mamasingkatta si ya'u.” Arawe manga mandariaga udde 
maddiri mamate manga imam wuassu MAWU udde. 
18Ana waugu udde i Saul nabbisarate si Doëg, “Otte paali᷊hakka! I'ote pamate 
si mangitou!” Ne i Doëg namatete manga imam udde. Su allo udde lai i tou 
namate ualu᷊ pulo᷊ li᷊ma su atoune imam apan pia taṛṛino malluṛṛen efod. 
19I Saul namarenta lai iapapate anambon tumana'u Nob, soan imam udde; 
esakka, wawine, ala᷊ṛṛana'a, ana'a maradio'a, see lai sapi, keledai wuṛṛu 
domba, sarangkanambone niinsue niawane. 
20Tumba'u i Abyatar, sangkatou wuassu ana'i Ahimelekh apan naatala᷊ngnga. 
I tou tinumala᷊ngnga ringanni Daud, 
21ana see namasingkatta manungku i Saul buatte namate manga imam 
wuassu MAWU. 
22Ne i Daud nabbisarate si tou, “Sutempo ya'u naasilo si Doëg poiaroddi su 
allo udde, ya'u masingkatte ringannu atonna manungku i tou sarun mangalae 
si Saul. Nariaddi ete ya'u apan uapasanna winabbawa udde ana waugu 
apapaten anambon manga tuṛṛangngu. 
23Atana'e suadio'a ringangku, wuṛṛu arie pa'ata'utta. I Saul maapulu mamate 
si'o, arawe i tou maapulu mamate si ya'u lai. Nariaddi i'o sarun matammudda 
su tampa'u indi.” 

1 Samuel 23 

I Daud nanal᷊amatta soa Kehila 

1Su allo sambau niapasingkatta si Daud manungku taumatan Filistin 
namangalo soa Kehila wuṛṛu nangaṛṛo gandumma apan wakkute niitingnga. 

2Ana see i tou naiwalo᷊te MAWU, “Ṛinonewe ya'u inai mamangalo taumatan 
Filistin?” “Ore,” sasimbakku MAWU, “Pangaloite i mangitou wuṛṛu 
panala᷊matte tumana'u Kehila.” 
3Arawe mallala᷊ṛenggenni Daud nabbisara si tou, “Wakkute isindi, su Yehuda 
i ite matta'utta; nangillembote lai amungkangu i ite mamangalote tantaran 
Filistin su Kehila.” 
4Ana waugu udde paassa lai i Daud naddorongnga tatantiro wuassu MAWU, 
wuṛṛu MAWU sinumimbakka, “Arie passinggawangnga. Pangaloite soa 
Kehila, ana waugu tantaran Filistin udde Ta'u itantilla si'o.” 
5Ne i Daud wuṛṛu tantarane inaite watukku Kehila ana see namangalote 
wuṛṛu namate manambo taumatan Filistin, wuṛṛu nangaṛṛote manga 
winatangngi mangitou. Etearoddi i Daud namallossu tumana'u soa udde. 
6Sutempo i Abyatar ana'i Ahimelekh tinumala᷊ngngu watanganne ringanni 
Daud, wuṛṛu uaṛundinganna si Daud watukku Kehila, i tou lai uaapiddu efod. 
7Napawe niapasingkatta si Saul manungku i Daud poiaroddi su Kehila, i Saul 
naṛṛingidda, “I Daud buatte tinantillu MAWU si ya'u. I tou niasamette ana 
waugu sinumuttate sulalu᷊mmu soa apan pia darandungnge wuṛṛu ngarane 
wahewalla.” 
8Ana see i Saul nandolokku tantarane wuṛṛu inaite watukku Kehila 
mamangalo si Daud suadio'a ringannu tantarane. 
9Arawe i Daud masingkatte manungku i Saul pia pandumma lale᷊o si tou. Ana 
waugu udde i tou nabbisara si Imam Abyatar, “Apira'e efod udde isindi.” 
10Ana see i Daud niumali᷊omante, “MAWU, Ruatan Israel, ya'u naaringikka 
manungku i Saul pia pandumma rumanta su Kehila wuṛṛu makkimunsa'a soa 
udde ana waugu ya'u, allang-Ngu. 
11-12Atonnawe watti'a apan niaringiṛṛangku udde? MAWU, Ruatan Israel, 
antimanna mamasingkatta si ya'u.” MAWU sinumimbakka, “Ore, i Saul sarun 

dumanta.” Ana see i Daud naiwalo᷊ apia, “Apa ya'u wuṛṛu tantara'u sarun 
itantillu tumana'u soa Kehila si Saul?” Ne MAWU sinumimbakka, “Ore.” 
13Ana see i Daud wuṛṛu tantarane iraṛṛangngo 600 su atoune, lapiddu 
nanantangngu Kehila wuṛṛu mammali᷊ntaddu tampa sambau watukku tampa 
waine. Napawe i Saul naaringikka manungku i Daud nanantangken Kehila, i 
tou tate nariaddi namangalo. 

I Daud su leta'u panenteanna 

14Wua'udde i Daud natana'e su manga loṛṛangngu panenteanna su wadda'u 
Zif. I tou sidutu a'enggenanni Saul, arawe MAWU tawe manantilli Daud su 
ratu udde. 
15Salaiwe aroddi i Daud ta'e matta'utta lai, ana waugu i Saul pia pandumma 
mamate si tou. Su sambau tempo i Daud su Hores, su wadda'u Zif. 
16Yonatan inaite naisasomban tou tadea'u manohassa pangangimanne 
manungku i tou sarun darundinganannu Ruata. 
17Yonatan nabbisara si tou, “Arie pa'ata'utta, i'o tawe mate su liman 
iamangku. Iamangku masingkatta atonna manungku ete i'o apan sarun 
maola'a ratun Israel wuṛṛu manungku ya'u sarun maasomba aiananna 
ali᷊uwowane wuassi'o.” 
18Wua'udde i Daud wuṛṛu Yonatan nakkiinte riandin paggahahawe su 
saruannu MAWU. Wua'udde i Yonatan napule᷊te su wale᷊ne, arawe i Daud ta'e 
uatana'a su Hores. 
19Wua'udde manga sira pira taumata wuassu Zif sinumaruanna si Saul su 
Gibea wuṛṛu namasingkatta, “I Daud uaimbuni su wageangngu leta'i yami 
sulalu᷊mmu manga loṛṛangnga maranin Hores, su Wuiddu Hakhila samba'an 
timukka su wadda'u Yehuda. 
20Yami masingkatta, manungku i Tuangnga pia apulu atonna manametta si 
tou; ana waugu udde rantate su leta'i yami. Yami maddiandi manungku i 
Tuangnga sarun maasametta si tou.” 

21I Saul sinumimbakka, “Antimanna i yamiu ala᷊matannu MAWU ana waugu 
inolaanni yamiu apan mapia si ya'u! 
22Roote wuṛṛu inuddai apia; parikisete ringannu atonna-tonna suapa i Daud 
uatana'a wuṛṛu isai naasilo si tou poiaroddi. I ya'u naaringikka manungku i 
tou tumaniten pande ma'imbuni. 
23Nariaddi parikisete ringannu maannudda manga loṛṛangnga apan buatte 
naola'a tampa pa'imbunianne, wuṛṛu pabbelengke inawarendi pamasingkatta 
si ya'u. Ana see ya'u sarun inai suadio'a ringanni yamiu, wuṛṛu amungkangu 
i tou ta'e su wageangngu leta'a udde, i tou sarun ta'u reaanna, salaiwe ta'u 
iali᷊sangnga ahewallu Yehuda!” 
24Ne manga taumata udde inaite nabbelengnga watukku Zif nalliuṛṛoro 
wuassi Saul. Sutempo udde i Daud wuṛṛu tantarane su wadda'u Maon, su 
wawala᷊nne apan mala᷊ngnganna su wageangngu timukku wada'u Yehuda. 
25I Saul wuṛṛu tantarane nirumantate maddea'a si Daud, arawe taumata 
namasingkatta si Daud, na'oman sara i tou inaite watukku wowon batu su 
wadda'u Maon wuṛṛu natana'e isudde. Napawe i Saul naasingkatta olangnge 
udde, i tou lapiddu nangenggenna si Daud. 
26I Saul wuṛṛu tantarane niumamatta su wiwikku wowone samba'ane indi 
arawe i Daud wuṛṛu tantarane su winggine poiaroddi. I Daud mali᷊ha-li᷊hakka 
tinumala᷊ngngu watanganne wuassi Saul apan mannattakke mammangalo 
wuṛṛu manametta si mangitou. 
27Arawe inaṛṛombanganne nirumantate sangkatou daroloṛṛanna 
sinumaruanna si Saul wuṛṛu nabbisara, “Ṛinone i Tuangnga mabelengke! 
Taumatan Filistin poite namangalo wanuan kite!” 
28Ana see i Saul tangadoten pangangenggenna si Daud, wuṛṛu inaite 
namangalo mando'appa taumatan Filistin. Ana waugu udde tampa udde 
nisago Wowon Patatale᷊ianna. 

1 Samuel 24 

I Daud maddiri mamate si Saul 

1Wua' isudde i Daud inaite watukku wageangngu leta'u En-Gedi, wuṛṛu 
na'imbunite su manga loṛṛangnga. 
2Sutempo i Saul wakkute napule᷊ wua napapangalo nando'appa taumatan 
Filistin, i tou naasengkamma watti'a manungku i Daud poiaroddi su wadda'a 
maranin En-Gedi. 
3I Saul nasasaṛṛawutta namile tallu ṛiwu tantara apan apianne wuassu 
ahewallu Israel, ana see inaite naddea'a si Daud wuṛṛu tantarane su samba'a 
ra'in Wowon Batu Ambingngu Ahuranganna. 
4Ne i Saul na'omate maranin manga pira tanda'u domba su winggin dala᷊nna. 
Isudde pia lai sambau loṛṛangnga, ne i Saul sinumuttate umuru. Wutte'e lai i 
Daud wuṛṛu tantarane tantala᷊nna uaimbuni sulalu᷊mmu loṛṛangnga udde 
ewe'e i mangitou lembon ala᷊lu᷊manne lai. 
5Ana see tantaran Daud nabbisarate si tou, “Eteindi tempone apan mapia si 
Papa! Wali᷊newe MAWU buatte nabbisara si Papa arendi, ‘Seennu sarun Ta'u 
itantilla si'o, walate i'o ma'inolaanna si tou!’ ” Wua'udde i Daud inaite 
mali᷊wue-li᷊wue watukku tampan Saul wuṛṛu ringannu mala᷊nna-la᷊nnabba i 
tou namonggo'a addio'a juban Saul. 
6Arawe wua'udde, i Daud naapendamma nassala᷊ ana waugu i tou buatte 
na'ola'a inolanna udde. 
7I tou nabbisara tantarane, “Antimanna MAWU mallu'adda tadea'u ya'u 
imbaṛṛangnga ma'ola'a ala᷊le᷊o su saruannu ratu'u apan nipilen MAWU!” 
8Etearoddi i Daud napaatammuddu naungngu tantarane, wuṛṛu tawe 
namalan mangitou mamangalo si Saul. I Saul dirumarisikka wuṛṛu 
nanantangngu loṛṛangnga udde, ana see nanassukku amatanne. 
9I Daud sinumabbangke lai wuassu loṛṛangnga udde wuṛṛu nangintuli᷊ su 
liuddi Saul, “Tuangnga!” 

10I Saul nanaile liudde, ne i Daud niumali᷊ntudda ringannu addatta ana see 
nabbisara, “Anio i Tuangnga maddaringikka watti'u taumata apan 
namasingkatta manungku allangngu manilaka si Tuangnga? 
11Orassa indi i Tuangnga naapendamma sassane manungku sulalu᷊mmu 
loṛṛangnga tanginna, MAWU buatte nanantilli Tuangnga su allangngu. 
Allangngu buatte nisalo᷊'u sangkatou tadea'u iapapate si Tuangnga, arawe 
allangngu maddiri. Allangngu sinumimbakka manungku allangngu maddiri 
mallessa naungngu ratu apan nipilen MAWU. 
12Pa'ellege, Iamangku! Pa'ellege piṛṛissu juban Tuangnga niponggo'a apan 
aagasannu allangngu indi! Allangngu wotongnge mamate si Tuangnga, 
arawe allangngu tumba'u namonggo'a addio'a pentakku juban Tuangnga. 
Nariaddi nasemakke manungku alangngu tawe pandumma lale᷊o ara'e 
mamate. I Tuangnga mangngenggenna mamate allangngu, salaiwe allangngu 
tawe sala᷊ne saran kadio'a su saruanni Tuangnga. 
13Antimanna ete MAWU apan makkawessa isai suwallatti addua apan 
nassala᷊! Ete MAWU antimanna apan mabbali᷊ssa inolanni Tuangnga su 
saruannu allangngu, arawe saran kadio'a allangngu tawe nanaddu'a 
naungngi Tuangnga. 
14I Tuangnga masingkattu sasanato'u ala᷊mona indi, ‘ala᷊le᷊o tumba'u a'olaannu 
taumata lale᷊o.’ Ana waugu udde allangngu tawe mandale᷊o si Tuangnga. 
15Pa'ellege allangngu indi apan sarun pateannu ratun Israel! Pa'ellege 
allangngu indi apan sidutu a'enggenanne! Allangngu tumba'u sambau asu 
apan nate, tumba'u ere utu. 
16MAWU sarun maola'a mallaṛṛuungnga suwallatti Tuangnga wuṛṛu 
allangngu. Antimanna i Tou mamarikissa hatto indi, wuṛṛu manamba'a 
allangngu see lai manala᷊matta allangngu wuassi Tuangnga.” 
17Napawe i Daud buatte nanabbangngu manga wisara udde, i Saul 
nabbisarate, “Ete i'o udde, i Daud, ana'u?” Ana see i tou nilumuaite. 

18Ne wisarane si Daud, “Ete i'o apan ṛinone wuṛṛu ete ya'u apan su sala᷊. 
19Ala᷊le᷊o'u su saruannu buatte niwali᷊sannu ringannu apapia. Su allo indi i'o 
buatte napali᷊atta'a manungku i'o pia pandumma mapia si ya'u, ana waugu 
i'o tawe namate si ya'u, salaiwe ya'u buatte tinantillu MAWU si'o. 
20Mala᷊wa atonna sangkatou massomban seenne arawe niwalane i tou 
wiakka! Nariaddi, antimanna MAWU mangala᷊matta si'o ana waugu 
inolaannu apan mapia si ya'u su allo indi! 
21Orassa indi ya'u mangimanna manungku i'o sarun maola'a ratun Israel 
wuṛṛu manungku araratuannu Israel sarun sidutu matohassa su alu᷊ngngu 
parentanu. 
22Orassa indi paddiandite si ya'u ringannu arannu MAWU, manungku i'o tawe 
mamate papapulungku, wuṛṛu lai tawe mamappassa arannu walahangku!” 
23Ana see i Daud nassalute sarun mappaamattu riandi udde. Wua'udde i Saul 
napule᷊te watukku wale᷊ne, wuṛṛu i Daud see lai tantarane nabelengke su 
tampa pa'imbunianne. 

1 Samuel 25 

I Samuel nate 

1Tawe nala᷊nnu wua'udde i Samuel natete. Anambon taumatan Israel 
naammulla mappaamattu darahan lullalo᷊. Wua'udde i tou nilabbingnga su 
wale᷊ne su Rama. 

I Daud wuṛṛu i Abigail 

Wua'udde i Daud inaite watukku wadda'u Paran. 
2-3Su soan Maon pia sangkatou esakka wuassu amonanni Kaleb, aranne i 
Nabal. I tou pia leta'a pappaduli᷊ananna winatangnga maranin soan Karmel. 
I tou tumaniten ala wuṛṛu uatahuanna 3.000 domba wuṛṛu 1.000 ambingnga. 
I Abigail awingnge, pande wuṛṛu maṛṛamaga, arawe pallala᷊ghun Nabal 
maṛṛagissa wuṛṛu lale᷊o. Su allo sambau i Nabal tantala᷊nna mammolo᷊ 
wambulu᷊n dombane su Karmel. 

4Napawe i Daud apan orassa udde lai su wadda'a, naaringikka olangnge 
udde, 
5i tou nandolokku siri mapulo᷊ umbasanna inai watukku Karmel, 
6niaparanta ringanni Nabal niapawalo᷊n tabean Daud si tou, “Wuṛṛu 
amonannu see lai anambon darotongngu. 
7I ya'u naaringikka manungku i'o tantala᷊nna mammolo᷊ wambulu᷊n dombanu. 
Ṛinone i'o masingkatta manungku manga mallalu᷊'addu apan uatana'a su 
wageangngu leta'i yami, tawe saran paassa i mangitou asala᷊saanni yami, 
wuṛṛu lai taambe saran paassa i mangitou niawuli᷊annu saranapa su ala᷊nnune 
i mangitou uatana'a su Karmel. 
8Iwalo᷊i'o si mangitou, i mangitou sarun sumimbakka ringannu atonna hatto 
udde. Ana waugu udde, ya'u mangantimma tadea'u tantara'u salo᷊hoanna 
ringannu mapia su wale᷊nu, ana waugu yami rumanta su allo wahewalla indi. 
Onggola᷊'a lai su manga allangngu indi wuṛṛu lai si ya'u, i Daud, hawenu apan 
mapia, manga apa tumuṛṛuttu apulunu.” 
9Napawe na'omate su Karmel, tantaran Daud namasingkattu tanatan Daud 
udde si Nabal, ana see i mangitou naṛṛaddote. 
10Arawe i Nabal sinumimbakka, “Daud? Isai i tou? Isai udde ana'i Isai? 
Taambe saran paassa ya'u naaringikka aranni tou! Wakku-wakku indi 
manambo allangnga apan tinumala᷊ngnga wuassu mawune nirumanta su 
wanua indi! 
11Tawe mariaddi ya'u manganu roti wuṛṛu uae'u, manga inassa apan buatte 
nisaddia'u su manga mamamolo᷊ wambulu᷊n domba'u, wua'udde ta'u 
ionggolla su anambon taumata apan awagananna tanna wuassuapa 
darantane!” 
12Ne tantaran Daud udde nabelengke ringanni Daud wuṛṛu namasingkatta si 
tou manga wisaran Nabal udde. 



819 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

13“Peta'e hale᷊len sangkatou-sangkatou!” parentan Daud. Tantarane lapiddu 
nametan hale᷊len. I Daud nametan hale᷊lene lai wuṛṛu inaite niumamatta 
ringannu iraṛṛangngo 400 su atoune taumata, ana see lai 200 su atoune 
natana'a iapariaga manga saranapa. 
14Tantala᷊nna udde i Abigail awingngi Nabal, buatte niwalo᷊annu 
mangangimben Nabal, arendi, “i Mama naaringikke? I Daud buatte 
nandolokku manga pira daroloṛṛanne wuassu wadda nangapiddu tabbea si 
tuangngi ite, arawe i tuangnga nallela si mangitou. 
15Sumbali᷊ i mangitou mapia si yami. Tawe saran paassa i mangitou nanala᷊sa'i 
yami, wuṛṛu yami lai taambe saran paassa niawuli᷊annu saranapa sutempo 
yami naggawen mangitou su wadda'a. 
16Allo ṛabbi i mangitou ualu᷊'adda si yami su ala᷊nnune yami uariaga domba 
ambinga maranin mangitou. 
17Ana waugu udde, ṛingira'a paapia olangnge indi, wuṛṛu ṛawesa'e apa apan 
botongnge olaanni Mama. Ana waugu sarun dumanta wawali᷊nne si tuangngi 
ite wuṛṛu su anambon balahanne. I Tuangngi ite aroddi tawe maddaringikka 
na'oman sara i tou tawe a'aehanna maggahatto!” 
18Ana see i Abigail lapiddu nanganu rua ṛasutta roti, wuṛṛu darua pato'a 
wuassu pisi apan napenen anggore, lima domba nipanggangnga, mapulo᷊ pitu 
su kilone gandumma nihorengnga, maṛṛasutta su raene wuan anggore 
mamara wuṛṛu rua ṛasutta kukisse wuassu ara. Sarangakanambone udde 
niluranna su manga keledaine. 
19Ana see i tou nabbisarate su mangangimbene, “I yamiu amatte palliuṛṛoro 
si ya'u; i ya'u sarun mattuṛṛutta si yamiu.” Arawe i tou tawe namasingkatta 
awingnge. 
20I Abigail uasa'e keledaine, wuṛṛu napawe i tou na'omate su sambau 
pabbeṛṛoanna su winggin bowone, i tou nassambaten Daud wuṛṛu tantarane 
apan tantala᷊nna sussossokka mattuddan tou. 

21Su orassa udde i Daud tantala᷊nna maṛṛingidda, “Tawe gunane ya'u 
mallu'adda pussa'an taumata udde su wadda'a! Tawe saran sambau pussaane 
apan nawuli᷊; ne orassa indi apapia'u udde niwali᷊sannu ala᷊le᷊o! 
22Doronganna Ruata mamate si ya'u amungkangu tawe ta'u niapate anambon 
taumata esakka poiaroddi tantala᷊nna matannallo taambe sinumabbangnga!” 
23Napawe i Abigail naasilo si Daud, i tou lapiddu sinumossokka wuassu 
keledaine ana see niumali᷊ntudda su leddan Daud, 
24lapiddu nabbisara si tou, “Tuangku, doronganna maddaringikka! Wala'awe 
pasasala᷊ udde allangngu sassane apan mamasanna! 
25Ariewe i Tuangnga maṛṛingiddi Nabal, taumata apan tawe gunane udde! I 
tou taumata longonna – ere atappasannu aranne. Allangngu tawe naasilo 
manga daroloṛṛanna apan nirolokki Tuangku udde. 
26Ruata buatte naningaddi i Tuangku mabbali᷊ssa wuṛṛu mamate manga 
seetti Tuangnga. Wuṛṛu orassa indi Tuangku, ringannu arannu MAWU apan 
biakka, allangngu massalu, antimanna ola'u wiakku manga seetti Tuangku 
wuṛṛu suapan taumata apan maapulu manilaka si Tuangku maola'a lai ere 
ola'u wiakki Nabal. 
27Sengkampewe pinampi'unna apan niapiddu allangngu indi si Tuangku, 
wuṛṛu tantaran Tuangku. 
28Ampungewe awawoddon allangngu, MAWU sarun ma'ola'a si Tuangku see 
lai papapulunni Tuangku maola'a ratu su Israel, ana waugu i Tuangku 
uapapangalo ana waugu MAWU; wuṛṛu i Tuangku tawe na'ola'a ala᷊le᷊o su 
alo᷊'engngu pabbiaṛṛanna. 
29Unnuwisara pia sangkatou apan mamangalo si Tuangku, ne i Tuangku 
sarun lu'arannu Ruata ere lai darotongnga apan rariagannu tatahuanne. 
Arawe seetti Tuangnga sarun iwaretan MAWU marau-rau, iwaretan taṛṛa ali-
ali. 

30MAWU sarun ma'ola'a ala᷊wo'u apapia apan buatte pina'ire-Ne si Tuangku, 
wuṛṛu tate mala᷊nnu lai i Tuangnga maola'a ratun Israel. 
31Sutempo udde i Tuangnga sarun maanaungnga manungku i Tuangnga tawe 
mamate taumata ringannu taweddu pinangiananne ara'e makkuungnga 
sassane na'oman sara i Tuangku tawe masusa ara'e sumassilla. Wuṛṛu 
amungkangu MAWU buatte nangala᷊matta si Tuangku, ariewe pa'abuli᷊ane 
allangngu indi Tuangku.” 
32Ana see i Daud nabbisarate si tou, “Dalo su MAWU, Ruatan Israel, apan 
nandolokku naisasomba'u su allo indi! 
33Dalo su apapandenu see lai i'o sassane ana waugu buatte nanaṛṛangnga si 
ya'u makkiinnu pamamate wuṛṛu pallaṛṛuungnga sassane. 
34MAWU buatte nanaṛṛangnga si ya'u makkiinnu ala᷊le᷊o su saruannu. 
Riangannu arannu MAWU, Ruatan Israel apan biakka, unnu wisara i'o tawe 
nali᷊hakka naisasomba'u, mallala᷊ṛenggenni Nabal sarangkanambone matete 
sutempo matannallo taambe sinumabbangnga!” 
35Wua'udde i Daud nanengkamma aonggolla apan niapiddi Abigail si tou, 
ana see nabbisara si Abigail, “Apule᷊te su wale᷊nu wuṛṛu ariete 
passinggawangnga. Darorongngu buatte ta'u niraringiṛṛanna.” 
36Sutempo i Abigail nabelengke ringanni Nabal, inauranna pia andeangnga 
wahewalla su wale᷊ne, naali᷊hidda andeangngu mararatu. Ne ana waugu i 
Nabal wu'ante wuṛṛu lulluassa, i tou tawe niawatti'annu awingnge 
naddatingngu tiṛṛabbine. 
37Marua allone, napawe i Nabal tate wu'anna, awingnge namasingkatta si 
tou su ola'u ala᷊wo'u ala᷊le᷊o udde. Ana see i Nabal nirantannu radda'u pappuso 
wuṛṛu ahewallu wadangnge nallome. 
38Iraṛṛangngo mapulo᷊ allo wua'udde i Nabal naasomba apia radda'a su 
pappuso wuassu MAWU na'oman sara i tou nate. 

39Sutempo i Daud naaringikka manungku i Nabal natete, i tou nabbisarate, 
“Dalo su MAWU! I Tou buatte nabbali᷊ssa aalu᷊andaga apan buatte niola'i 
Nabal si ya'u, wuṛṛu buatte namo'a allangngu indi ma'ola'a 
ala᷊le᷊o. MAWU buatte nakkuumanni Nabal ana waugu ala᷊le᷊one.” Wua'udde i 
Daud nandolokku daroloṛṛanna iapa'onokka si Abigail maola'a awingnge. 
40Ne manga daroloṛṛanni Daud na'omate ringannu wawine udde su Karmel 
wuṛṛu nabbisara si tou, “Yami nirolokki Daud iapasaruanna si Mama, ana 
waugu mangonokka si Mama maola'a awingnge.” 
41I Abigail lapiddu dirumarisikka wuṛṛu nassubba see lai nabbisara, “I ya'u 
indi allangngi Daud, ya'u uasaddia mangukkassa leddan manga allangnge.” 
42Wua'udde i tou nandiahite ringannu mali᷊hakka. I tou sinuma'ete keledaine 
wuṛṛu tatantalongannu siri lima mangangimbene wawine, i tou inaite 
uatantuṛṛutta daroloṛṛanni Daud, ne i tou naola'e awingngi Daud. 
43Nasali᷊mmuri wua'udde i Daud buatte na'awingngi Ahinoam wuassu 
Yizreel, ne i Abigail indi naola'a lai awingnge. 
44Tantala᷊nna udde i Saul buatte nangawingngi Mikhal sinangianne, eteudde 
awingngi Daud, ringanni Palti ana'i Lais wuassu Soa Galim. 

1 Samuel 26 

I Daud nanol᷊a'a apia mamate si Saul 

1Su allo sambau manga taumata wuassu Zif nirumanta ringanni Saul su Gibea 
wuṛṛu namasingkatta si tou manungku i Daud uaimbuni su Wowon Hakhila 
su winggin wadda'u Yehuda. 
2Ne ringannu mali᷊hakka i Saul inaite tatantalongannu tallu ṛiwu su atoune 
tantara apan apianne su Israel, mattuddan wadda'u Zif maddea'a si Daud. 
3I Saul naddasanna su winggin dala᷊nna maranin Wowon Hakhila udde. I 
Daud apan uaimbuni su wadda'a, naaringikka manungku i Saul uatantuṛṛutta 
si tou na'oman sara wadda'a. 

4Ana see i tou nandolokku matataṛṛaso'o, ne i tou naasingkatte ringannu 
atonna manungku i Saul isudde lai. 
5Ringannu mali᷊hakka i Daud inaite watukku paddasananni Saul, wuṛṛu 
isudde niaratinganna su rasanna i Saul mattiilla maranin Abner ana'i Ner. 
Rasanni Saul udde su pattangnganne, wuṛṛu tantarane naddasanna 
uapali᷊wutta si tou. 
6Wua'udde i Daud naiwalo᷊ si Ahimelekh taumatan Het udde, wuṛṛu si Abisai 
tuṛṛangngi Yoab (Inangngi tarua i Zeruya), “Isai waṛṛani sumutta suadio'a 
ringangku sulalu᷊mmu paddasananni Saul?” i Abisai sinumimbakka, “I ya'u!” 
7Ne su ṛabbi udde i Daud wuṛṛu i Abisai nangunsalle'a su paddasananna udde 
wuṛṛu naasilo si Saul tantala᷊nna mattilla su tangngan paddasananna, 
sambeangnga uapasi'a su leta'a maranin puane. I Abner wuṛṛu tantarane 
mattilla uapali᷊wutta si Saul. 
8Ana see i Abisai nabbisara si Daud, “Ruata buatte nanantillu seetta si'o su 
ṛabbi indi. Wala'awe ya'u mamansakku sambeangngi tou sassane su 
waddangnge iapala᷊ppassa sara leta'a, ta'u pateanna i tou ringannu paassa 
mamanta'a, tawe ma'oman sara paarua!” 
9Arawe i Daud nabbisara, “Arie pa'indinge i tou! MAWU sarun makkuumannu 
taumata apan inolaanne lale᷊o su ratu apan nipile-Ne. 
10Sulalu᷊mmu arannu MAWU apan biakka, ya'u masingkatta 
manungku MAWU sassane apan sarun mamate si Saul, napawe papatene 
nia'omante, ara'e i tou mate sulalu᷊mmu pangalo. 
11Doronganna MAWU mamo'a si ya'u tadea'u tawe mamate ratu apan nipile-
Ne! Anute sambeangnge wuṛṛu tampan ua'ene, ana see i ite inaite!” 
12Ne i Daud nanganute sambeangnga wuṛṛu tampan ua'en Saul, wua'udde 
niumamatte. Tawe saran sangkatou apan naasilo olangnge udde ara'e 
naasingkatta sarangkanambone apan buatte nariaddi, ara'e napu'o, ana 

waugu MAWU buatte na'ola'a si mangitou sarangkanambone niamatiila᷊nna 
ringannu mala᷊ngnga. 
13Ana see i Daud nilumewesse si wiwikku wawala᷊nne waine naddatingngu 
puiddu wowone, na'oman sara i tou maraute wuassu paddasananni Saul. 
14Wua'udde i Daud niumuite si Abner wuṛṛu tantaran Saul wisarane, “Abner! 
I'o ma'aringikkawe tingi'u?” I Abner nangintuli᷊ lai, “Isai i'o apan uui udde?” 
15I Daud sinumimbakka, “Abner, wali᷊newe i'o taumata apan apandeanne su 
Israel? Anio i'o tawe naariaga mawunu, tuanga ratu? Wakku-wakku pia 
taumata sinumutta su paddasanannu mamate si mawunu. 
16I'o tawe maapasanna mappaamattu manaranu, Abner! Sulalu᷊mmu 
arannu MAWU apan biakka, i yamiu sarangkanambone ṛinone mate, ana 
waugu tawe naariaga mawunu, ratu apan nipile MAWU. Ellehete suapate 
sambeangngu ratu? Suapa tampan ua'e apan tanginna uaraddo su samba'an 
puane?” 
17I Saul naaillala᷊ tingikki Daud wuṛṛu naiwalo᷊, “Daud, eteudde i'o Ana'u?” I 
Daud sinumimbakka, “Ore, Tua.” 
18Ana see wisarane lai, “Anio i Tuangnga ta'e lai mangngenggenna 
allangngu? Apate pasasala᷊n allangngu? 
19Tuangnga paddaringikke sasubban allangngu indi. Unnu 
wisara MAWU buatte nandolokki Tuangnga niaparo'appa allangngu, udde 
maola'a sambau sasamba apan botongnge mapaasungen asasa'un MAWU su 
saruannu allangnge. Arawe unnu wisara apan nirolokki Tuangnga udde 
taumata, doronganna i mangitou wontohannu MAWU. Ana waugu wuassu 
inolaanni mangitou, allangngu buatte nilimbuaṛṛanna wuassu leta'a 
pussa'an MAWU wuṛṛu ringannu mawakkatta allangngu inaite su wanua 
waine suapa allangngu ṛinone mattaṛṛamawu monganna apan ta'e 
awagananna. 
20Arie pabbala'a allangngu mate su leta'a awagananna, marau wuassu MAWU. 
Apa hunane ratun Israel rumanta tuddane mamate sambau utu ere allangngu 

indi? Apa hunane i tou mattaṛṛiasu allangnge ere sangkatou matataṛṛiasu 
manu'u winalanganna?” 
21Ana see i Saul sinumimbakka, “I ya'u buatte na'ola'a pasasala᷊. Pabbelengke 
Daud, Ana'u! I ya'u tate ma'ola'a ala᷊le᷊o apia si'o ana waugu i'o buatte 
namala'u wiakka masaṛṛabbi. Pallala᷊gu'u tumaniten longonna. I ya'u atonna-
tonna niali᷊wunete!” 
22Arawe i Daud sinumimbakka, “Indete sambeangngi Tuangnga, doloṛṛa'e 
sangkatou tantaran Tuangnga inawarendi paala᷊pa'a. 
23MAWU sarun mangala᷊matta suapan taumata apan satia wuṛṛu matuli᷊dda. 
Ana waugu salaiwe su allo indi MAWU nanantilli Tuangku su allangngu, 
arawe allangngu maddiri ma'ola'a ala᷊le᷊o su saruanni Tuangnga, ratu 
nipilen MAWU. 
24Nariaddi, ere lai i Tuangnga namalan allangngu wiakka su allo indi, aroddi 
lai antimanna allangngu lalu᷊'arannu MAWU wuṛṛu iapali᷊u wuassu anambon 
asasilaka!” 
25Ana see i Saul nabbisarate si Daud, “MAWU mangala᷊matta si'o, Ana'u! I'o 
sarun maauntungnga wuṛṛu masomakka su ala᷊wo'u manaranu!” Ana see i 
Daud nanassukku amatanne, wuṛṛu i Saul napule᷊te watukku wale᷊ne. 

1 Samuel 27 

I Daud natana'a ringannu taumatan Filistin 

1I Daud maṛṛingidda sulalu᷊mmu naungnge, “Salaiwe ereapa su sambau allo 
i Saul sarun mamate si ya'u. Nariaddi ya'u tawe dala᷊nna waine, tumba'u 
tumala᷊ngke watukku wanuan Filistin. Ringannu aroddi i Saul tate maddea'a 
si ya'u lai su Israel, wuṛṛu ya'u lai matammudde.” 
2Ana see i Daud wuṛṛu siri annummu ṛasutta tantarane inaite ringanni Akhis 
ana'i Maokh, ratun soa Gat. 
3Ne i tou natana'e suadio'a ringannu tantarane su Gat, samba'u-samba'u 
ringannu amonanni mangitou. I Daud uaapiddu awingnge ruan katou, 

eteudde i Ahinoam wawine wuassu Yizreel, wuṛṛu i Abigail, inawalu᷊annu 
Nabal wawinen Karmel. 
4Napawe i Saul naaringikka manungku i Daud tinumala᷊ngke watukku Gat, i 
tou tate lai mattinsahadda manametta si tou. 
5Ana see i Daud naddorongnga si Akhis, “Amungkangu i Tuangnga 
maapendamma malu᷊assa ringannu allangngu, onggola᷊'e su allangngu 
sambau soa addio'a su ulu᷊ne maola'a tampa atatanaanna, ma'oman sara 
allangngu indi tate uatana'a ringanni Tuangnga su soa wahewalla indi.” 
6Ana see i Akhis nangonggollu soa Ziklag si Daud, ne ana waugu udde Ziklag 
naola'a pussa'an manga ratun Yehuda naddatingngu orassa indi. 
7I Daud uatana'a su wanuan Filistin ala᷊nnune santonna appattu wula᷊nna. 
8Sutempo ala᷊nnune udde i Daud wuṛṛu tantarane masokka lai mamangalo 
taumatan Gesur, taumatan Girzi, wuṛṛu taumatan Amalek; manga walahanna 
udde mala᷊nnute uatana'a su wageangngu leta'a udde. I tou mammangalo su 
leta'a udde araune naddatingngu Sur, wuṛṛu nasala᷊ watukku Mesir. 
9I tou namate anambon taumata esakka wuṛṛu wawine lapiddu nangaṛṛo 
domba, sapi, keledai, unta, ewe'e laubba lai. Wua'udde i tou nabelengnga 
wuṛṛu sinumaruanna si Akhis. 
10Napawe i Akhis naiwalo᷊ si tou, “Watukkuapa i yamiu namangalo paassa 
indi?” Ne i Daud nabbalo᷊ si Akhis manungku i tou buatte namangalo su 
wageangngu leta'u Yehuda samba'a timukka, ara'e su wageangngu leta'u 
taumatan Yerahmeel ara'e su wageangngu leta'a atatanaannu taumatan Keni. 
11Tawe saran sangkatou taumata su wageangngu leta'a apan nipangaloanne 
udde niwalane wiakka, tadea'u arie pia taumata wuassu manga wageangngu 
leta'a udde wotongnge inai watukku Gat mangalaen sarangkanambone apan 
buatte niola'i Daud wuṛṛu tantarane. Etearoddi inolaanni Daud, su ala᷊nnune 
i tou uatana'a su wanua Filistin. 

12Arawe i Akhis mangngimanna si Daud wuṛṛu maṛṛingidda sulalu᷊mmu 
naungnge, “I tou tumaniten aroddi ipaddantinnu pabbawalage sassane, 
na'oman sara i tou mangke maola'a allangku su alo᷊'engngu pabbiaṛṛanne.” 

1 Samuel 28 

1Manga pira tempo wua'udde taumatan Filistin nangapiddu tantarane inai 
mamangalo Israel, ne i Akhis nabbisara si Daud, “Asinungka i'o ma'asunna 
manungku i'o wuṛṛu tantaranu ṛinone manamba'a si ya'u.” 
2I Daud sinumimbakka, “Ore, i Tuangnga sarun maasilo sassane 
sarangkanambone apan a'olaannu allangngu si Tuangnga.” Ana see i Akhis 
nabbisara, “Ore, aroddite, I'o sarun ta'u itenega maola'a mandariaga'u 
sidutu.” 
I Saul naddorongnga tatal᷊a'a wuassu mangangundamma taṛṛa waggo ṛimuudda 

3I Samuel natete wuṛṛu i tou niluaiannu anambon taumatan Israel see 
nilabbinga su Rama, soane sassane. Manga pira tempo nali᷊u i Saul buatte 
nallimbuakka manga taṛṛa si'atta wuṛṛu mangangundamma mammago 
ṛimuudda. 
4Ne napawe tantaran Filistin uaammulle wuṛṛu naddasanna maranin Soan 
Sunem, i Saul nangammullu lai taumatan Israel, ne i mangitou naddasante 
su Wowon Gilboa. 
5Napawe i Saul naasilo tantaran Filistin udde, i tou mangke matta'utta. 
6Ana see i tou naddorongke tatantiro su MAWU, arawe MAWU tawe 
sinumimbakka, mawae ete su wali᷊awa ara'e lai mappaattu Urim wuṛṛu 
Tumim ara'e lai iwalo᷊n manga nabi. 
7Ana waugu udde i Saul nabbisara su manga mammamanarane, “Paddea'e 
sangkatou mangangundamma wawine taṛṛa waggo ṛimuudda, ya'u sarun inai 
ringanni tou maddorongnga tatantiro.” I mangitou sinumimbakka, “Su En-
Dor pia mangangundamma ereudde.” 



828 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

8Ana see i Saul namalu᷊te hati tadea'u tawe aillala᷊nnu taumata. Ringannu 
tatantalongannu ruan katou esakka, i tou inaite wuṛṛu na'omate su wale᷊n 
mangangundamma udde ṛabbite. Ne unni Saul, “Waggoite ṛimuuddu 
taumata apan ta'u isaggo aranne, wuṛṛu dorongete tadea'u i tou mani'attu 
apa apan sarun mariaddi.” 
9Wawine udde sinumimbakka, “Tuangnga lai masingkatte manungku i Ratu 
Saul buatte nallimbuakka anambon taṛṛa si'atta wuṛṛu mangangundamma 
taṛṛa waggo ṛimuudda, wuassu Israel. Anio i Tuangnga manilaka si ya'u 
ma'oman sara ya'u pateanna?” 
10Ana see i Saul nassalu, wisarane, “Sulalu᷊mmu arannu MAWU apan biakka, 
ya'u maddiandi manungku i'o tawe iṛṛuumangku ana waugu na'ola'a 
inolaanna indi.” 
11Wawine udde naiwalo᷊, “Ṛimuuddi sai apan ta'u waggoanna iaparanta si 
Tuangnga?” I Saul sinumimbakka, “Ṛimuuddi Samuel.” 
12Napawe wawine udde naasilo si Samuel, i tou nangintuli᷊ wuṛṛu nabbisara 
si Saul, “Anio i Tuangnga namahia allangngu? i Tuangnga ali᷊mangke i Ratu 
Saul!” 
13I Ratu sinumimbakka, “Arie paata'utta! Pasingkata'e apa apan 
niasiloannu!” Wawine udde sinumimbakka, “Allangngu naasilo ghaṛaho 
nilumapputta wuassu runia.” 
14I Saul naiwalo᷊, “Ereapa hatine?” Sasimbakke, “Sangkatou esakka apan 
timmaddete. I tou sinumabbangnga ualu᷊ṛṛen juba.” Ana see i Saul 
naasingkatte manungku eteudde i Samuel, ne i tou lapiddu niumali᷊ntudda 
wuṛṛu nangaddatta. 
15Wua'udde i Samuel nabbisara si Saul, “Anio i'o nanala᷊sa'u? Anio i'o 
namaggo si ya'u apia?” I Saul sinumimbakka, “I ya'u niali᷊wunete ana waugu 
nipangaloannu taumatan Filistin, see lai MAWU nanantangkute. I ya'u tate lai 
sinimbaṛṛan-Ne, mawae ete wuassu manga nabi, ara'e lai ringannu wali᷊awa. 

Ana waugu udde ya'u sumala᷊nde si Papa, tadea'u i Papa mamasingkatta 
manara apan sarun ta'u olaanna.” 
16Ana see i Samuel nabbisara, “Apa hunane ya'u niwagoannu 
see MAWU buatte nanantangngu wuṛṛu naola'a seennu? 
17MAWU buatte na'ola'a si'o ere buatte niwalo᷊-Ne si ya'u. MAWU buatte 
nangule᷊ araratuannu Israel wuassi'o wuṛṛu nionggolla si Daud. 
18I'o buatte nilumawangnga parentan MAWU wuṛṛu maddiri mamate 
taumatan Amalek see lai anambon pussa'an mangitou. Ana waugu udde 
orassa indi i'o niola'u MAWU arendi olangnge. 
19I'o wuṛṛu manga taumatan Israel sarun itantillu MAWU su taumatan Filistin. 
Tiṛṛabbi i'o wuṛṛu manga anangngu esakka sarun maammulla ringangku; 
ewe'e lai anambon tantaran Israel sarun itantillu MAWU su taumatan 
Filistin.” 
20Orassa udde lai i Saul naṛṛa'a su leta'a naali᷊hidda nisamettu sawallo, ana 
waugu i tou tumaniten niṛṛumoro naaringikka manga wisaran Samuel udde. 
Ana see i tou nallomete atonna, ana waugu tawe niumanna sarangkadio'a 
masallo saṛṛabbi. 
21Mangangundamma udde nangundanin Saul wuṛṛu naasilo manungku i tou 
tumaniten niali᷊wune; ana see wawine udde nabbisara si tou, “Tuangku, 
allangngu buatte nattinsahadda nangutungngu darorongngi Tuangnga. 
22Nariaddi, ṛinone lai i Tuangnga mangutungngu darorongngu allangngu; 
ante addio'a anna apan nisarun allangngu, tadea'u i Tuangnga wotongnge 
mapanassukku amatanni Tuangnga.” 
23I Saul nanala᷊'a wuṛṛu nabbisara manungku i tou maddiri umanna. Arawe 
napawe mammamanarane lai mangke mammata'a, i tou niumante. I tou 
nabbuatta wuassu leta'a niumanna su pala᷊ssa. 
24Ringannu mali᷊hakka wawine udde namate ana'u sapi apan matawa wuṛṛu 
nanganu taponna see niṛṛamissa, wua'udde niolangnge roti apan tawe ragine. 

25Ana see anna udde nisaru si Saul wuṛṛu manga mammamanarane, ana see 
i mangitou niumante. Wua'udde i mangitou napule᷊te su ṛabbi udde lai. 

1 Samuel 29 

I Daud nipaapul᷊en taumatan Filistin 

1Taumatan Filistin nangammulu anambon tantarane su Afek, ewe'e taumatan 
Israel naddasanna maranin ali᷊matan kua'e su Wawala᷊nnu Yizreel. 
2Siri lima ratun Filistin niumamatta uawarissa ringannu ammula᷊nnu 
tantarane apan sambau-sambau anambone maṛṛasutta wuṛṛu saṛṛiwu su 
atoune; i Daud wuṛṛu tantarane uawarissa su liudde suadio'a ringanni Ratu 
Akhis. 
3Manga tembonannu taumatan Filistin naasilo si mangitou nabbisara, 
“Manga taumatan Ibrani indi ipa'ura isindi?” I Akhis sinumimbakka, “Indi i 
Daud, dorone i tou mammamanaran Datu Saul wuassu Israel. I tou 
mala᷊nnute uatana'a ringangku. Ro'en i tou nirumanta ringangku, 
naddatingngu allo indi, ya'u tawe naasomba pasasala᷊ne.” 
4Arawe tembonannu tantaran Filistin nasa'u si Akhis wuṛṛu nabbisara si tou, 
“Taumata udde doloṛṛa'a paapule᷊a'a su soa apan buatte nionggollu si tou. I 
tou tawe wotongnge mapapangalo suadio'a ringanni ite; aṛṛengenne i tou 
mabbaha si ite sulalu᷊mmu pangalo. Wali᷊newe indi tempo apan apianne si 
tou manganu naungngu ratune ringannu mamate tantaran kite? 
5Ete i tou Daud? Ete si tou dorone manga wawine massala᷊ingnga lapiddu 
mangngantari arendi, ‘i Saul buatte namate seetta su ṛiwune, arawe i Daud 
su pulo᷊ ṛiwune.’ ” 
6Ana see i Akhis namaggo si Daud wuṛṛu nabbisara si tou, “I ya'u 
mangngimanna sulalu᷊mmu arannu MAWU apan biakka, manungku i'o 
matuṛṛutta si ya'u. I ya'u malu᷊assa amungkangu i'o uaringanna si ya'u 
sulalu᷊mmu pangalo indi. Ana waugu ro'en i'o nirumanta ringangku na'oman 

sara orassa indi, ya'u tawe naasomba pasasala᷊nu. Arawe manga ratu waine 
udde maddirinu. 
7Ana waugu udde apule᷊te ringannu sala᷊matta, wuṛṛu imbaṛṛangnga ma'ola'a 
sambau inolaanna apan ma'asa'u naungngi mangitou.” 
8I Daud sinumimbakka, “Pasasala᷊ apa apan buatte niola'u allangngu, 
Tuangnga? Amungkangu su wisaran Tuangnga, manungku i Tuangnga tawe 
naasomba pasasala᷊'u ro'en allangngu nanattakka nangimbe si Tuangnga 
naddatingngu orassa indi, anio allangngu tawe iwala mapapangalo 
lumawangnga seetti Tuangnga?” 
9Akhis sinumimbakka, “I'o masingkatta manungku ya'u uaantimma si'o 
matuṛṛutta ere mala'ekattu Ruata. Arawe manga tembonannu tantara udde 
buatte nakkawessa manungku i'o tawe wotongnge mapapangalo suadio'a 
ringanni yami. 
10Ana waugu udde Daud, tiṛṛabbi yamiu sarangkanambone apan buatte 
nanantangngi Saul wuṛṛu nirumanta ringangku, ṛinone mabbanemna 
maṛṛanggappa wuṛṛu inaite amatta napawe matannallo sinumabbangnga.” 
11Ana waugu udde tiṛṛabbine maṛṛanggappa, i Daud wuṛṛu tantarane inaite 
napule᷊ watukku wanua Filistin, arawe tantaran Filistin udde inaite watukku 
Yizreel. 

1 Samuel 30 

Pangalo nando'appa taumatan Amalek 

1-5Rua allo nali᷊udda, i Daud wuṛṛu tantarane nabelengke watukku soan 
Ziklag. Napawe na'omate poiaroddi, i mangitou naaratingnga manungku 
taumatan Amalek buatte namangalo wageangngu leta'a su samba'an timukku 
wanuan Yehuda wuṛṛu namangalo Ziklag. I mangitou tawe namate saran 
sangkatou. Arawe soa udde nasue nisoṛṛobbi mangitou wuṛṛu nanassukku 
amatanni mangitou ringannu uaapiddu manga wawine, ala᷊ṛṛana'a wuṛṛu 
manga tumanangnge waine. I mangitou lai nangapiddu amonanni Daud 
wuṛṛu amonannu tantarane, nasutta lai ruan katou awingngi Daud, i 

Ahinoam wuṛṛu i Abigail. I Daud wuṛṛu tantarane mangke nasusa, na'oman 
sara i mangitou lulluaite tawe illolo᷊ne na'oman sara nallome. 
6Tantaran Daud lembon nasusa ana waugu niawuli᷊anten ana'a wuṛṛu 
awingngi mangitou. Ana waugu udde i mangitou nanuntungngu watu si 
Daud. Nariaddi i Daud sulalu᷊mme asasusa apan bahewalla, arawe naungnge 
nitohassu MAWU Ruatane. 
7Ana see i Daud nabbisara si Imam Abyatar ana'i Ahimelekh, “Apira'a efod 
udde inawarendi!” Ne i Abyatar nangapiddu Efod udde ringanni Daud. 
8Wua'udde i Daud naiwalo᷊te MAWU, “Ṛinonewe ya'u mangenggenna 
ammula᷊nnu taumata namangalo udde? Wotongngewe ya'u manantuṛṛutta si 
mangitou?” MAWU sinumimbakka, “Ore enggenete; i'o sarun maatantuṛṛutta 
si mangitou wuṛṛu maapallossu manga taumata apan nisametti mangitou.” 
9-10Ana see i Daud niumamatte suadio'a ringannu siri annummu ṛasutta 
tantarane. Napawe i mangitou na'omate su Salu᷊kku Besor, i Daud 
nanassukku amatanne su sambau ringannu 400 su atoune; wuṛṛu 200 su 
atoune waine natana'e isudde. Ana waugu nalo᷊takke wuṛṛu tate maatumbe 
Salu᷊kku Besor. 
11Sulalu᷊mmu amatanna udde tantaran Daud nassomban sangkatou ana'a 
esakku Mesir su wadda'a. Ana see i tou niapidda ringanni Daud. I tou 
niapaanna wuṛṛu niapa'inumma, 
12see lai kukisse wuan ara, wuṛṛu ruan danna anggore mamara. Napawe i 
tou buatte niumanna, i tou natohasse apia; wutte'e i tou tatallute su allone 
tawe umanna wuṛṛu ma'inumma! 
13Wua'udde i Daud naiwalo᷊ si tou, “Isai mawunu, wuṛṛu i'o wuassuapa?” 
Ana'a udde sinumimbakka, “I ya'u sangkatou taumatan Mesir, allangngu 
sangkatou Amalek. I ya'u tinantangngu mawu'u tallu allo apan nali᷊u ana 
waugu ya'u maradda'a. 

14Yami buatte namangalo leta'a wageangngu taumatan Kreti su samba'an 
timukku Yehuda wuṛṛu su wageangngu leta'u amonanni Kaleb, wuṛṛu soa 
Ziklag nasuete nitutungngi yami.” 
15Ana see i Daud naiwalo᷊ si tou, “I'o maapulu manguntu'u su tampan taumata 
lale᷊o udde?” I tou sinumimbakka, “I ya'u ma'apulu, sambali᷊ate i Tuangnga 
maddiandi si ya'u sulalu᷊mmu arannu Ruata, manungku i Tuangnga tawe 
mamate si ya'u ara'e ya'u iuntuddi Tuangnga ringannu mawu'u.” 
16Ana see i tou nanguntuddi mangitou su tampan taumata lale᷊o udde. 
Sutempo udde, ammula᷊nnu taumata lale᷊o udde uasali᷊awukka su ahewallu 
tampa, lapiddu u'anna, ma'inumma wuṛṛu na'ola'a andeangngu lala᷊la'a ana 
waugu aroddi anambone saranapa apan niaaṛṛo wuṛṛu buatte niapiddi 
mangitou wuassu wanua Filistin wuṛṛu Yehuda. 
17Sutempo matannallo sumabbangke tiṛṛabbine, i mangitou nipangaloanni 
Daud, ne i mangitou napapangalote na'oman sara ṛabbite. Nali᷊udda wuassu 
appattu ṛasutta su atoune umbasanna apan tinumala᷊ngnga ringannu uasa'e 
unta, tawe saran sangkatou wuassu seetta apan naatala᷊ngnga. 
18I Daud napangule᷊te apia ala᷊wo'u saranapa apan buatte niaṛṛon taumatan 
Amalek, nasutta lai ruan katou awingnge; 
19Taweddu saran sangkatou apan nawuli᷊. Anambon ana'a esakka wuṛṛu 
wawine see lai manga saranapa apan buatte nianun taumatan Amalek, 
niaule᷊anni Daud apia. 
20Wua'udde lai i Daud nangaṛṛo anambon domba wuṛṛu winatangnga 
papaduli᷊ananna. Manga winatangnga udde niulu᷊hannu tantaran Daud 
paarorone, uaṛṛaen anambon saranapa apan niaaṛṛo waine, wuṛṛu i 
mangitou nabbisara, “Eteindi wageangngi Daud!” 
21Wua'udde i Daud nabelengke ringannu rua ṛasutta su atoune apan 
nallomete uatantalongnga si tou, wuṛṛu lai buatte tinantangnge su winggin 
Salu᷊kku Besor. I mangitou nanalo᷊ho si Daud wuṛṛu tantarane, ne i Daud 
nangundani lapiddu nattabea si mangitou. 

22Arawe suwallattu tantaran Daud apan suadio'a uatantalongnga si tou, 
piaddu lai lale᷊o wuṛṛu wali᷊u. I mangitou nabbisara, “Manga taumata indi 
tawe tinumantalongnga; nariaddi i mangitou tawe maasomba manga apa 
wuassu saranapa niaaṛṛo udde. I mangitou tumba'u wotongnge mangala᷊ppa 
ana'a awingngi mangitou, wua'udde apule᷊te.” 
23Arawe i Daud sinumimbakka, “Tuṛṛa-tuṛṛangku, imbaṛṛangnga i yamiu pia 
inolaanna aroddi ringannu manga apa apan buatte nionggollu MAWU si ite! 
Wali᷊newe i ite buatte nilu'aran-Ne wuṛṛu naauntungnga su ammula᷊nnu taṛṛa 
aṛṛo udde? 
24Nariaddi imbaṛṛangnga pia sangkatou matatuṛṛutannu darorongnga udde! 
Sarangkanambone ṛinone maasomba tahia apan uasulu᷊ngnga anambone; 
taumata apan natana'a uariaga saranapa ṛinone maasomba lai tahia apan 
uasulu᷊ngnga ere lai taumata apan inai napapangalo.” 
25Ana see inolaanna udde niola'i Daud maola'a sambau atoranna, wuṛṛu 
mangke iapaamattu taumatan Israel naddatingngu orassa indi. 
26Napawe i Daud nabelengke su Ziklag, i tou napaapiddu sambageanganna 
wuassu manga saranapa apan niaṛṛo udde su manga piaṛṛa'u soan Yehuda 
apan buatte nallali᷊ma si tou, wisarane, “Eteindi aonggolla si yamiu wuassu 
saranapa apan niaaṛṛon kami wuassu seettu MAWU.” 
27-31Manga soa udde eteudde: Betel wuṛṛu Rama su wageangngu Yehuda 
samba'an timukka, Yatir, Aroër, Sifmot, Estemoa, Rakhal, wuṛṛu lai manga 
soan taumatan Keni, Horma, Bor-Asan, Atakh wuṛṛu Hebron. Anambon soa 
apan buatte niamatanni Daud wuṛṛu tantarane, nionggola᷊nnu manga 
saranapa udde. 

1 Samuel 31 

I Saul wuṛṛu manga anangnge esakka nate 
(1Ta. 10:1-12) 

1Tantala᷊nna udde taumatan Filistin uapapangalote nando'appa taumatan 
Israel su panenteannu Gilboa. Manambo taumatan Israel nate isudde, wuṛṛu 

ingana'a waine nasutta i Saul wuṛṛu manga anangnge esakka tinumala᷊ngngu 
watanganne. 
2Arawe i mangitou tinantuṛṛutannu taumatan Filistin wuṛṛu siri tallu 
suwallattu ana'i Saul esakka udde nate niapate; eteudde i Yonatan, i 
Abinadab, wuṛṛu i Malkisua. 
3Pangalo apan bahewalla uali᷊wunna si Saul, ne i tou sassane lai niaṛṛinoannu 
manga anaannu seetta na'oman sara nale᷊ssa wahewalla. 
4Ana see i Saul nabbisara su ana'a esakka apan uaagassa ahidde, “Sawutte 
hale᷊lenu wuṛṛu usua'e si ya'u, tadea'u ya'u tawe nalanganna wuṛṛu pateannu 
manga taumata apan tawe maaillala᷊ MAWU.” Arawe ana'a esakka udde 
maddiri mangusu'a, ana waugu i tou tumaniten maaddata. Ana waugu udde 
i Saul nanganu hale᷊lene sassane wua'udde tinumattere su hale᷊le apan 
maṛṛoro udde. 
5Napawe ana'a esakka udde naasilo manungku i Saul natete, i tou lai 
tinumattere su hale᷊lene apan maṛṛoro, ana su i tou natete lai su sandiṛṛanni 
Saul. 
6Etearoddi i Saul suadio'a ringannu anangnge esakka siri tallu, wuṛṛu 
anambon tantarane see lai ana'a esakka udde nate su allo sambau udde. 
7Sutempo manga taumatan Israel apan uatana'a su samba'an Wawala᷊nnu 
Yizreel wuṛṛu samba'an ra'in Salu᷊kku Yordan naaringikka manungku 
tantaran Israel tinumala᷊ngke, wuṛṛu manungku i Saul wuṛṛu manga 
anangnge esakka natete, i mangitou tinumala᷊ngnga nanantangngu manga 
soa mangitou. Wua'udde taumatan Filistin namanuate su manga soa udde. 
8Tiṛṛabbine napawe taumatan Filistin nirumanta mangaṛṛo manga 
winalu᷊nanna, i mangitou naasangkalla si Saul wuṛṛu siri tallu anangnge 
esakka natete su panenteannu Gilboa. 
9I mangitou naṛṛasi'u puan Saul wuṛṛu nanganu laubbu pangalone, ana see 
taumatan Filistin nandolokku daroloṛṛanna inaite watukku wanua Filistin 

iapapasingkattu watti'a mapia udde su tumana'u soa wuṛṛu monganni 
mangitou. 
10Wua'udde laubbu pangalon Saul sinahipunna su wale᷊n monganna Asytoret, 
wuṛṛu awangnge nipa'u su darandungngu soa Bet-Sean. 
11Arawe tumana'u Yabesh su Gilead naaringikka inolaanna apan buatte 
niola'u taumatan Filistin si Saul, 
12ne manga taumata apan awaṛṛanianne inaite wua isudde wuṛṛu 
niumamatte su alo᷊'engngu ṛabbi watukku Bet-Sean. I mangitou nanossokku 
winalu᷊nanni Saul wuṛṛu winalu᷊nannu manga anangnge esakka wuassu 
darandungngu soa udde ana see niapidde watukku Yabesh, wua'udde 
nitutungnga. 
13Anambon manga duṛṛine niammulla ana see nilabbinga su alu᷊ngngu alu 
tamariska su soa udde, wua'udde i mangitou nappuasate pitu allo ala᷊nnune. 

2 Samuel 

2 Samuel 1 

I Daud naaringikka watti'a manungku i Saul natete 

1Napawe i Saul natete, i Daud nabelengke wuassu pangalo namaddon 
taumatan Amalek, ana see natana'e su Ziklag rua allo ala᷊nnune. 
2Tiṛṛabbine, nirumantate sangkatou umbasanna wuassu paddasananni Saul. 
Maola'a tatiala lullalo᷊ i tou nanggesa'a laungnge wuṛṛu nangaddon leta'a su 
wowon puane. I tou inaite ringanni Daud wuṛṛu niumali᷊ntudda su saruanne. 
3I Daud naiwalo᷊ si tou, “Wuassuapa i'o?” I tou sinumimbakka, “Allangngu 
naatala᷊ngnga wuassu paddasanannu taumatan Israel.” 
4I Daud naiwalo᷊, “Wattia'e apa apan buatte nariaddi!” Umbasanna udde 
sinumimbakka, “Tantaran kami tinumala᷊ngnga wuassu pangalo, wuṛṛu 
manambo apan nate, nasutta lai i Saul wuṛṛu i Yonatan.” 
5“Ereapa i'o naasingkatta?” aiwalo᷊n Daud si tou. 
6I tou sinumimbakka, “Allangngu nassuhanne isudde su Wowon Gilboa, ana 
see naasilo si Saul uasandakka su sambeangnge, wuṛṛu manga kereta see lai 
tantaran seetta uasa'e awalo᷊, maranite mamangalo si tou. 
7I Saul nanaile liudde, ne naasilo si ya'u, ana see i ya'u niwagoanne, ne i ya'u 
sinumimbakka, “I ya'u, Tuangku.” 
8I tou naiwalo᷊ isai ya'u, ne i ya'u udde namasingkatta si tou manungku i ya'u 
taumatan Amalek. 
9Ana see i tou nabbisara si ya'u, ‘Wette isindi, wuṛṛu patete i ya'u! I ya'u 
nale᷊ssa wahewalla, wuṛṛu maraniten mate.’ 
10Ne i ya'u nangundanin tou, wuṛṛu i ya'u namate, ana waugu i ya'u 
masingkatta manungku amungkangu i tou manawo ana waugu lomete tate 
mararisikka, i tou sarun mate lai. Ana see i ya'u nanganu araposan 
araratuanna su puane wuṛṛu hala᷊ngnga wuassu ta'iakke, ana see niapi'u 
inawarendi ringanni Tuangku.” 

11Naaringikka watti'a udde i Daud nanggesa'a laungnge ana waugu massusa, 
wuṛṛu anambon tantarane na'ola'a aroddi lai. 
12I mangitou lulluai wuṛṛu lullalo᷊ see lai tawe umanna naddatingngu ṛabbi 
ana waugu i Saul wuṛṛu i Yonatan, see lai tumana'u Israel, ala᷊ṛṛana'u MAWU, 
ana waugu tumaniten manambo apan nate sulalu᷊mmu pangalo udde. 
13Wua'udde i Daud naiwalo᷊ ana'a esakka apan uaapiddu watti'a udde, “I'o 
wuassuapa?” Sasimbakke, “Allangngu indi taumatan Amalek, sangkatou 
rumaratingnga su wanuan Tuangku.” 
14I Daud nabbisara, “Waṛṛani atonna i'o mamate ratu apan nipilen MAWU!” 
15Ana see i tou namaggo sangkatou suwallattu tantarane wuṛṛu namarenta, 
“Patete i tou!” Taumata udde namonggo'a taumatan Amalek udde na'oman 
sara nate. 
16I Daud nabbisara taumatan Amalek udde, “I'o sassane apan nangema'u 
ṛuumanna pateanna indi su ririnu ringannu nanga'u manungku ratu apan 
nipilen MAWU buatte nipatenu!” 

I Daud nilumuain Saul wuṛṛu i Yonatan 

17Wua'udde i Daud nangantari lala᷊llu indi si Saul wuṛṛu si Yonatan, 
18wuṛṛu namarenta tadea'u aantari indi iaṛṛa'a su walahannu Yehuda. 
(Aantari indi uawoṛṛetta sulalu᷊mmu Wuken Yazar). 
19“Israel, su manga wuiddu, poiaroddi marau natete atumannaṛṛanne, manga 
esakku wanua, i mangitou naṛṛaate maola'a maraṛṛamagu wanua. 
20Antimanna manga taumatan Gat tawe maaringikka watti'a udde. 
Antimanna manga lala᷊nna addio'a su Askelon tawe maasomba watti'a udde. 
Arie ma'oman sara wawinen Filistin lumala'a arie ma'oman sara wawine 
apekka maggahio lalu᷊assa. 
21Ei manga wuiddu Gilboa, paddaringikka wisara'u; Arie ma'oman sara 
wala᷊ngngukka wuṛṛu uranna maaṛṛolo si'o! Wala'ewe mamara wuṛṛu 
maṛṛasa leta'u wawaila᷊nnu wuṛṛu wadda'a. Ana waugu ete poiaroddi 

nirangkalle allungngu taumata waṛṛani. Wuṛṛu allungngi Saul nitaiante, tate 
lai lananna. 
22Anaanni Yonatan matohassa, maapate. Hale᷊len Saul tawe mandangngu 
mamate seetta, manginsue ro'appa. 
23I Saul wuṛṛu i Yonatan, aroddi masaṛṛionto'a wuṛṛu arangnguanna; sidutu 
uaaukka sulalu᷊mmu wiakka wuṛṛu papate; i mangitou mallihaṛṛanna wuassu 
manu'a garuda mattohasanna wuassu singa saṛṛentumuwo. 
24Ei, wawinen Israel, lalluaiten Saul, tuangnga ratu! Apan nappeddetta si'o 
ringannu laubba maṛṛamu apan maṛṛamaga, wuṛṛu nallogakka si'o ringannu 
wula᷊wanna permata apan maṛṛansangnga. 
25Natete manga atummannaṛṛanne, natete su tampan papangaloanna wuṛṛu 
su manga wuidda mala᷊nnabba I Yonatan uawatadda, namantikka. 
26I Yonatan, ei tuṛṛangku, naungku massusa, ana waugu si ya'u, i'o tumaniten 
maarega. Darangngunu si ya'u lembon mawantuga, ewe'e lai nangillembo 
wuassu darangngun bawine. 
27Natete manga atumannaṛṛannu wanua. Manga ahiddi mangitou tate 
gunane!” 

2 Samuel 2 

I Daud nitenega naola'a ratu su Yehuda 

1Wua'udde i Daud naiwalo᷊te MAWU, “MAWU maapulu i ya'u inai manahuanna 
sambau soa su Yehuda?” “Ore,” sasimbakku MAWU. “Soa suapane?” Daud 
naiwalo᷊. “Hebron,” sasimbakku MAWU. 
2Ne i Daud inaite watukku Hebron suadioa ringannu ruan katou awingnge; i 
Ahinoam wawinen Yizreel, wuṛṛu i Abigail inawalu᷊anni Nabal eteudde 
wawinen Karmel. 
3Aroddi lai tantarane ringannu amonanni mangitou sambau-sambau 
uatantalongnga si Daud, ana see i mangitou udde namanuate su Hebron, 
wuṛṛu su manga leta'a maranine. 

4Wua'udde manga taumatan Yehuda nirumantate su Hebron, wuṛṛu nanenegi 
Daud naola'a ratun Yehuda. Sutempo i Daud naaringikka manungku manga 
taumatan Yabesh su Gilead buatte nallabingu winalu᷊nanni Saul, 
5i tou nandolokku daroloṛṛanna inai poiaroddi ringannu tanata, 
“Antimanna MAWU mangala᷊matta si yamiu, ana waugu i yamiu buatte 
napali᷊atta'u apapianu su ratunu ringannu nallabingu winalu᷊nanne. 
6Ana waugu udde, antimanna MAWU mapali᷊atta'u darangngu-Ne wuṛṛu 
aakkan-Ne si yamiu. I ya'u lai sarun ma'ola'a si yamiu ringannu mapia ana 
waugu pallala᷊gunu udde. 
7Paatammudda naungngu, wuṛṛu pattannote ere atumannaṛṛannu soa! I Saul, 
ratunu atonna natete, arawe i ya'u buatte nitenegi mangitou naola'a ratun 
mangitou.” 

I Isyboset niola'a ratu su Israel 

8Tembonannu tantaran Saul, eteudde i Abner ana'i Ner, tinumala᷊ngke 
suadio'a ringanni Isyboset ana'i Saul, watukku Mahanaim, su samba'an 
Salu᷊kku Yordan. 
9Poiaroddi i Abner nanenegi Isyboset naola'a ratu su manga leta'u Gilead, 
Asyuri, Yizreel, Efraim wuṛṛu Benyamin, ewe'e lai su ahewallu Israel. 
10Uukki Isyboset appattu pulo᷊ su tonanne sutempo i tou naola'a ratu su Israel, 
wuṛṛu i tou namarenta rua tonna ala᷊nnune. Arawe ruanganni Yehuda sidutu 
tuttuṛṛutta si Daud, 
11wuṛṛu i Daud namarenta Hebron su Yehuda pitu tonna mattangnga 
ala᷊nnune. 

Pangalo su Israel wuṛṛu Yehuda 

12Su allo sambau i Abner inaite wuassu Mahanaim watukku soan Gibeon, 
tatantalongannu tantaran Isyboset. 
13Wuṛṛu lai i Yoab (inangnge aranne i Zeruya), suadio'a ringannu tantaran 
Daud mattudda soa udde. Darua ammula᷊nnu tantara udde uasasaruanna si 

li'u Gibeon; i Abner wuṛṛu tantarane ua'ianna su samba'a indi, i Yoab wuṛṛu 
tantarane su samba'a poine. 
14Ana see i Abner nabbisarate si Yoab, “Wette tantaran kite iapawawulo᷊te!” 
“Wette,” sasimbakki Yoab. 
15Ana see inaite siri mapulo᷊ dua wuassu ruanganni Benyamin apan uahanti 
si Isyboset, wuṛṛu siri mapulo᷊ dua su atoune wuassu tantaran Daud. 
16I mangitou sangkatou-sangkatou uawawangkassa uta'a wuṛṛu uaa'usu'a 
tiannu seenne, na'oman sara i mangitou natete su sampunna. Ana waugu 
udde tampa su Gibeon nisaggo “Waillu Hele᷊le”. 
17Wua'udde nariaddite pangalo apan bahewalla, ne i Abner see lai tantaran 
Israel niawaddon tantaran Daud. 
18Siri tallu ana'i Zeruya lai isudde, eteudde i Yoab, i Abisai wuṛṛu i Asael. I 
Asael mali᷊hakka tatala᷊ngnge ere kijang, 
19ne i tou sidutu mangngenggenna si Abner. 
20I Abner nanaile watukku liudde wuṛṛu naiwalo᷊ “Ete i'o udde i Asael?” 
“Ore,” sasimbakke. 
21“Arie pa'enggene i ya'u!” unni Abner. “Panamette suwallattu sangkatou 
wuassu manga tantara udde wuṛṛu anute lutangnge!” Arawe i Asael sidutu 
mangngenggenna si tou. 
22Paassa lai i Abner nabbisara si Asael, “Arie pa'enggene i ya'u! I'o mangke 
ta'u piti'anna. Nariaddi, ereapa tadea'u i ya'u maasilo hatin Yoab iaangngu 
udde?” 
23Sutempo i Asael tawe mangillolo, i Abner namanta'a watukku liudde, ne 
tianni Asael niaṛṛinoanne na'oman sara sambeangnga udde nallappassa su 
tapanna'a. I Asael nawantingnga wuṛṛu nate sutampa udde lai. Anambon 
taumata apan nirumanta sutampa i tou uatulle'a udde natta'alla isudde. 

24Arawe i Yoab wuṛṛu i Abisai nanassukku pangangenggenna si Abner. 
Napawe matannallo mattuppe, i mangitou na'omate su Wuiddu Ama, su 
samba'an ra'in Giah, watukku wadda'u Gibeon. 
25Poiaroddi manga taumata wuassu ruanganni Benyamin naammulle 
ringanni Abner, ana see nangatokku barisanni mangitou su puiddu sambau 
wuidda. 
26Wua poiaroddi i Abner niumuite si Yoab, “I ite ṛinone mapapangalo 
sarangkalo᷊'enge? I'o tawe maatutukka manungku pangalo indi tumba'u 
mangngapiddu asasusa? Yami indi tuṛṛangngu sambalahanna. Ta'e mala᷊nnu 
lai i'o maapulu namarenta tantaranu tadea'u nattaallu pangangenggenna si 
yami?” 
27I Yoab sinumimbakka, “Ringannu arannu Ruata apan biakka, unnuwisara 
i'o tawe nanattakka maggahatto, tantara'u sidutu mangenggenna si yamiu 
maddatingngu tiṛṛabbi marua allo.” 
28Ana see i Yoab naniuppa trompetta maola'a sambau tatiala su tantarane 
tadea'u tate mangenggenna taumatan Israel, ne pangalo udde naaisse ara'e 
nasuete. 
29I Abner wuṛṛu tantarane saṛṛabbi tuudda u'amatta uawarissa su 
Wawala᷊nnu Yordan, ana see tinumumbete Salu᷊kku Yordan, wuṛṛu napawe 
sidutu u'amatta su alo᷊'engngu allo manansunna, i mangitou na'omate su 
Mahanaim. 
30Napawe i Yoab tate mangenggenna si Abner, i tou nangammullu anambon 
tantarane. Tawe tumba'u i Asael ewe'e lai siri mapulo᷊ sio wuassi mangitou 
nawuli᷊. 
31Tantaran Daud buatte namate 360 su atoune tantaran Abner wuassu 
ṛuanganni Benyamin. 



843 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

32Wua'udde i Yoab wuṛṛu tantarane namasanna winalu᷊nanni Asael wuṛṛu 
nilabbinga su labbingu ṛuanganne su Betlehem. Ana see i mangitou u'amatte 
saṛṛabbi tuudda wuṛṛu na'omate su Hebron maraninnallo. 

2 Samuel 3 

1Pangalo suwallattu mananamba'a amonanni Saul wuṛṛu mananamba'a si 
Daud sidutu tawe illolo᷊ne. I Daud mangke mattohassa, arawe ro'amme 
mangke mallome. 

Manga esakka ana'i Daud 

2Manga esakka ana'i Daud apan niasungkanga su Hebron eteudde 
manansunna indi tumuṛṛuttu atokku niasungkanganne; i Amnon. Inangnge 
eteudde i Ahinoam wuassu Yizreel 
3i Kileab. Inangnge eteudde i Abigail, inawalu᷊anni Nabal wuassu Karmel. i 
Absalom. Inangnge eteudde i Maakha, ana'i Ratu Talmai wuassu Gezur. 
4i Adonia. Inangnge eteudde i Hagit. i Sefaca. Inangnge eteudde i Abital. 
5i Yitram. Inangnge eteudde i Egla. Siri annumma ana'a esakka udde 
niasungkanga su Hebron. 

I Abner na'ammulli Daud 

6Tantala᷊nna ta'e uapapangalo suwallattu mananamba'a si Daud wuṛṛu 
mananamba'a si Saul, i Abner pia pandumma tadea'u i tou wotongnge 
maawohe mananamba'a si Saul. 
7Su allo sambau i Isyboset, parinsinni Saul, mangngansilla si Abner natiilla 
ringannu sangkatou nia'in Saul aranne i Rizpa ana'i Aya. 
8Ana see i Abner mangke mandona, ne i tou nabbisara, “Apa i Tuangku 
massunna manungku i ya'u indi mandale᷊o si Saul, wuṛṛu uasamba'a Yehuda? 
Ro'en paarorone i ya'u matuṛṛutta si Saul iamangngi Tuangnga, wuṛṛu su 
manga tuṛṛangnge see lai manga hawene. I ya'u buatte nantulu᷊ngngi 
Tuangku na'oman sara i Daud tawe naawaddo si yami. Salaiwe aroddi i 
Tuangku mangngadio'a si ya'u tumba'u ana waugu hatton wawine! 

9-10Mappianne i ya'u mantulu᷊ngngi Daud, see lai MAWU buatte naddiandi si 
tou sarun manganu araratuanna indi wuassi Saul wuṛṛu wuassu 
papapulunne, ana see manenegi Daud maola'a ratu su ahewallu Israel wuṛṛu 
Yehuda. Doronganna MAWU mamate si ya'u, amungkangu i ya'u tawe 
tinumuṛṛutta paairen Duata si Daud udde!” 
11Isyboset tawe naasimbakka saran sampaddi, ana waugu i tou matta'utti 
Abner. 
12Ana see i Abner nandolokku daroloṛṛanna inai ringanni Daud apan tempo 
udde uatana'a su Hebron, ringannu uaapiddu tanata, “Isai apan manahuanna 
leta'a indi? Pa'ola'e pa'aire ringangku, ne i ya'u sarun mallali᷊ma si Tuangnga 
tadea'u anambon walahannu Israel manamba'a si Tuangku!” 
13I Daud sinumimbakka, “Ore, aroddite! Walo᷊a'e tanata indi si Abner: I ya'u 
mappulu ma'ola'a pa'aire ringanni tou, arawe ringannu sambau darorongnga: 
i Mikhal, ana'i Saul maṛṛuala, ṛinone iapiddu ringangku napawe i'o rumanta 
sumaruanna si ya'u.” 
14Wua'udde lai i Daud nandolokku daroloṛṛanna ringanni Isyboset, ringannu 
uaapiddu tanata, “ṛinone i Tuangnga mamelengngi Mikhal, awingku udde 
ringangku. I tou niawalliangkute ringannu maṛṛasutta pisi pentakku tawun 
taumatan Filistin.” 
15Ana see i Isyboset nandolokku daroloṛṛanne niapaala᷊ppa si Mikhal wuassu 
awingnge, eteudde i Paltiel ana'i Lais. 
16Arawe i Paltiel sidutu uatantalongnga si Mikhal lapiddu lulluai. Napawe i 
mangitou na'omate su soa Bahurim, i Abner nabbisara si tou, “Uddita'e, 
apule᷊te!” Ana see i Paltiel napule᷊te. 
17Tantala᷊nna udde i Abner mabbaidda ringannu manga matatimmaddu Israel 
wuṛṛu nabbisara, “Mala᷊nnute i yamiu mappandumma i Daud maola'a ratunu. 

18Ne, eteindi tempone si yamiu. Panaungke, MAWU buatte naddiandi si Daud, 
manungku i Tou sarun mappaatti Daud manala᷊matta ala᷊ṛṛanang-Nge Israel 
wuassu taumatan Filistin wuṛṛu wuassu anambon seenne waine.” 
19I Abner nabbaidda lai ringannu manga taumatan Benyamin, wua'udde lai 
inaite watukku Hebron mamasingkatta si Daud sarangkanambone apan 
buatte nipa'apulun taumatan Benyamin wuṛṛu manga taumatan Israel udde. 
20Sutempo i Abner suadio'a ringannu ruan pulo᷊ su atoune tantarane 
sinumaruanna si Daud su Hebron, i Daud na'ola'a andeangnga hunan 
mangitou. 
21Wua'udde i Abner naddorongke napule᷊ wuṛṛu nabbisara, “Wala'awe i ya'u 
inai mangalo᷊ren ahewallu Israel tadea'u ma'ammulli Tuangku. I mangitou 
sarun manengkamma si Tuangku maola'a ratu, wuṛṛu ringannu aroddi i 
Tuangku sarun mamarenta ahewallu wanua, ere lai su apulun Tuangku.” 
Wua'udde i Abner niwalaten Daud napule᷊ ana see niriaganna asasala᷊manne. 

I Abner nipate 

22Napawe i Abner napule᷊te, Yoab suadio'a ringannu tantaran Daud waine 
nabelengke wuassu tampan pangalo wuṛṛu uaapiddu saranapa apan niaaṛṛo. 
23I Yoab niwali᷊anna manungku i Abner buatte nirumanta sinumaruanna si 
Ratu Daud wuṛṛu buatte niwalane mapule᷊ ringannu rariaganna 
asasala᷊manne. 
24Ana see i Yoab sinumaruante ratu wuṛṛu nabbisara, “Ereapa inolaanni 
Tuangnga udde? I Abner buatte nirumanta sinumaruanna si Tuangnga. Anio 
i Tuangnga namalan tou niapaapule᷊ aroddi? 
25Asinungka i Tuangnga masingkatte manungku darantan Abner udde 
tumba'u mammahia si Tuangnga, wuṛṛu tadea'u maasingkatta ola'u wanua 
see lai ala᷊wo'u hola᷊gi Tuangnga.” 
26Napawe buatte nanantangngi Daud, i Yoab nandolokku manga 
daroloṛṛanna inai niapawaggo si Abner. I mangitou nattuṛṛutta si Abner 

na'oman sara maranin paṛṛihin Sira, ana see i Abner niapiddi mangitou apia. 
Sarangkanambone udde nariaddi ringannu awagananni Daud. 
27Ne napawe i Abner na'omate su Hebron, i tou niaheanni Yoab su 
sandiṛṛanne, maranin ngara pasallanganna, ereola'u pia gatto 
iaadappingnga. Inaṛṛombanganne i Yoab nangusu'a tianni Abner na'oman 
sara nate. Etearoddi i Abner nate nipaten Yoab ipabbali᷊ssa naungnga lale᷊o 
su pamamate si Asael tuarine. 
28Sutempo i Daud naaringikka olangnge udde, i tou nabbisara, 
“MAWU masingkatta manungku i ya'u wuṛṛu tumana'u soa'u tawe sala᷊ne su 
ola'u pamamate si Abner udde. 
29Wala'ewe i Yoab wuṛṛu anambon amonanne iṛṛuumanna ana waugu 
pallala᷊gune udde. Doronganna sulalu᷊mmu amonanni Yoab sidutu pia 
taumata apan raddangnge su pisi apan ma'ata'utta, ara'e esakka apan lome, 
ara'e mate sulalu᷊mmu pangalo, ara'e asueannu anna!” 
30Etearoddi i Yoab wuṛṛu i Abisai tuarine, nabbali᷊ssa taddu'u naungnga si 
Abner ana waugu i Abner buatte namate si Asael tuarin tarua sulalu᷊mmu 
pangalo su Gibeon. 

I Abner nilabbinga 

31Wua'udde i Daud namarenta si Yoab wuṛṛu tantarane tadea'u manggesa'a 
laubbi mangitou, wuṛṛu malluṛen nasa lullalo᷊ lapiddu lumuain Abner. Ne 
sutempo i mangitou nanguntuddu asuangnga, i Ratu Daud sassane u'amatta 
su liuddu asuangnga. 
32I Abner nilabbinga su Hebron, see ratu wuṛṛu anambon tumana'u soa 
lulluai ringannu ma'ikkatta su saruannu lala᷊bbinganna udde. 
33Wua'udde i Daud nilumuain Abner, wisarane, “ Ṛinonewe i Abner nate ere 
sangkatou taumata longonna? 

34limane tawe niṛṛapussa, wuṛṛu leddane tawe nimantungnga. I tou nate 
niusu'u taumata apan dale᷊o wuṛṛu maṛṛagissa.” Ana see anambon tumana'u 
soa nilumuain Abner ma'ikkatanna lai. 
35Su alo᷊'engngu allo manga taumata maddea'a massalo᷊'i Daud tadea'u 
umanna addio'a, arawe i tou nassalu, “Doronganna Ruata mamate si ya'u, 
amungkangu i ya'u umanna tantala᷊nna matannallo taambe nattuppa!” 
36Naaringikka olangnge udde tumana'u soa naungnge nalu᷊assa. Atonna 
anambon manara apan niola'i Ratu Daud, ma'alu᷊assa naungngi mangitou. 
37Su allo udde anambon tumana'u soan Daud wuṛṛu anambon walahannu 
Israel naasunna manungku ratu maddiri i Abner pateanna. 
38Ratu nabbisara su manga mandariagane, “I yamiu wagga manungku su allo 
indi sangkatou piaṛṛa'u Israel apan bahewalla udde natete? 
39Salaiwe i ya'u indi ratu apan nipilen Duata, arawe orassa indi ya'u 
naapendamma nallome. Manga ana'i Zeruya udde tumaniten maṛṛagissa. I 
ya'u tawe maatokki mangitou. Doronganna MAWU makkuumannu taumata 
lale᷊o udde, uasulu᷊ngngu inolaanni mangitou!” 

2 Samuel 4 

I Isyboset nipate 

1-4Papapulunni Saul apan baine eteudde i Mefiboset, ana'i Yonatan. I tou 
peṛṛo ro'en uukke ta'e lima tonna, eteudde sutempo i Saul wuṛṛu i Yonatan 
nate. Ana waugu sutempo watti'u papaten tarua nirumanta wuassu soan 
Yizreel, inangnga mandariaga si Mefiboset nanalu᷊ru ana'a udde ana see 
tinumala᷊ngnga; arawe ana waugu wawine udde uasasaṛṛawutta, ana'a udde 
nanawi na'oman sara niumento. Napawe i Isyboset parinsinni Saul 
naaringikka manungku i Abner buatte nipate su Hebron, ikkanne nawuli᷊te, 
wuṛṛu anambon walahannu Israel nabbali᷊ matta'utta. I Isyboset pia ruan 
katou piaṛṛa'u tantara apan naola'a tembonanne inai mapapangalo; 
sangkatou aranne i Baana, sangkatou lai aranne i Rekhab. Itarua ana'i Rimon, 
wuassu Beerot ruanganni Benyamin. (Beerot nasutta wageangngu leta'i 

Benyamin. Tumanangnge tutune nassali᷊ute watukku Gitaim wuṛṛu 
namanuate poiaroddi.) 
5Ruan katou piaṛṛangnge udde, eteudde i Rekhab wuṛṛu i Baana inaite 
watukku wale᷊n Isyboset wuṛṛu na'omate isudde sutempo allattune, sutempo 
i Isyboset mangillolo᷊ allo. 
6Wawine mandariaga wale᷊n udde aamatiila᷊nna sutempo mammaresi 
gandumma ana see i tou natiille. Ana waugu udde i Rekhab wuṛṛu i Baana 
naali᷊nso'a sinumutta. 
7Itarua nasala᷊ sinumutta su wabbo'a atatiila᷊nni Isyboset apan tantala᷊nna 
mattiilla mala᷊ngnga, ana see nangusu'a si tou na'oman sara nate. Itarua 
namonggo'a puane wuṛṛu niapidda napule᷊. Saṛṛabbi tuudda itarua u'amatta 
su Wawala᷊nnu Yordan. 
8Wua'udde itarua nanantillu puan Isyboset udde si Daud su Hebron lapiddu 
nabbisara, “Indite puan Isyboset ana'i Saul, seetti Tuangnga apan pia 
pandumma mamate si Tuangnga. Allo indi MAWU buatte nabbali᷊ssa 
inolaanni Saul wuṛṛu papapulunni si Tuangnga.” 
9Arawe i Daud sinumimbakka, “MAWU apan biakka, apan buatte nanala᷊matta 
si ya'u wuassu ala᷊wo'u asasilaka, masingkatta manungku wisara'u indi 
naṛṛino. 
10Sutempo su Ziklag pia taumata apan namasingkatta si ya'u manungku i 
Saul natete, sunnane manungku i tou uaapiddu watti'a mapia. Arawe i tou 
buatte ta'u nisametta wuṛṛu nipate. Eteudde lala᷊ntakke apan ta'u nionggolla 
si tou maola'a wawali᷊ssu watti'a apan niapidde udde. 
11Lembon awakkatanne lai ṛuumanna apan sarun ta'u iema'a su taumata 
lale᷊o apan buatte namate taumata tawe sala᷊ne wuṛṛu tantala᷊nna mattiilla su 
wale᷊ne sassane! Orassa indi ya'u mabbali᷊ssa si'o su ola'u pamamate udde, 
wuṛṛu manginsue si yamiu wuassu wowon dunia indi!” 
12Wua'udde i Daud namarenta tantarane iapapate si Rekhab wuṛṛu si Baana. 
Napawe puan buatte nipate, lima wuṛṛu leddane nipototta wuṛṛu niele 

maranin li'u. Arawe puan Isyboset udde nianu wuṛṛu nilabbinga su soa udde 
lai sulalu᷊mmu labbingi Abner. 

2 Samuel 5 

I Daud naola'a ratu su Israel wuṛṛu su Yehuda 
(1Ta. 11:1-9, 14:1-7) 

1Wua'udde anambon piaṛṛa'u manga ruanganni Israel nirumantate ringanni 
Daud su Hebron wuṛṛu nabbisara si tou, “Yami indi tuṛṛangngi Tuangnga. 
2Ro'en dorone, ewe'e lai sutempo i Saul ta'e uaparenta si yami, masokka lai i 
Tuangnga mamiaṛṛa'u tantaran Israel napawe inaite mapapangalo, see 
lai MAWU buatte naddiandi si Tuangnga manungku ete i Tuangnga apan 
mamiaṛṛa'u ala᷊ṛṛanang-Nge wuṛṛu maola'a ratun mangitou.” 
3I Daud na'ola'a paaire ringannu manga piaṛṛa'u Israel udde, ana see i 
mangitou nanenegi Daud naola'a ratu Israel. 
4Uukki Daud tatallu pulo᷊ su tonnane sutempo i tou naola'a ratu, wuṛṛu i tou 
namarenta appattu pulo᷊ su tonnane ala᷊nnune. 
5Su Hebron i tou namarenta Yehuda ala᷊nnune pitu tonna mattangnga, wuṛṛu 
su Yerusalem i tou uaparenta ahewallu Israel wuṛṛu Yehuda ala᷊nnune tatallu 
pulo᷊ tallu su tonnane. 
6Su allo sambau i Ratu Daud wuṛṛu tantarane inaite namangalo Yerusalem. 
Taumatan Yebus tumana'u soa udde, massunna manungku i Daud tawe 
maapamaddon Yerusalem. Ana waugu udde i mangitou nabbisara si tou, “I'o 
tawe maasutta inawarendi; manga taumata wuta wuṛṛu manga taumata 
peṛṛo wotongnge mallimbuakka si'o.” 
7-9I Daud nabbisara tantarane, “Isindi pia lai taumata apan maddantinnu 
taumatan Yebus ere lai ya'u maddantinni mangitou? Tumaniten 
maddantinna i tou na'oman sara i tou ma'apulu atonna mamate si mangitou? 
Amungkangu aroddi, suttate su loṛṛangnga aamatannu ua'e wuṛṛu pangaloite 
manga taumata peṛṛo wuṛṛu wuta apan ia'arantingku udde.” (Ana waugu 
udde taumata mabbisara, “Taumata wuta wuṛṛu taumata peṛṛo tawe 

wotongnge sumutta su Wale᷊n MAWU.”) I Daud naapangaṛṛo tanda'a watu su 
Sion wuṛṛu natana'a isudde. Soa udde nisaggone “Soan Daud”. Soa udde 
niolangnge uapali᷊wutta tanda'a watu udde, manattakka wuassu samba'a ra'in 
buidda apan niomboannu leta'a. 
10I Daud mallannu lembon mattohassa, ana waugu MAWU, Ruata Apan 
Lembontaṛṛino nantulu᷊ngnge. 
11I Ratu Hiram wuassu wanua Tirus nandolokku manga tembonanne inai 
ringanni Daud, see alu cemara wuassu Libanon wuṛṛu manga wasen kalu see 
lai manga wasen batu inai mapararisikku wale᷊n araratuanna. 
12Ana waugu udde i Daud lembon mangngimanna manungku MAWU buatte 
nanenegi tou naola'a ratu su Israel, wuṛṛu nanohassa araratuanne 
sarangkanambone tumba'u maola'a hunan ala᷊ṛṛana'u MAWU. 
13Wua'udde i Daud nangingkatta wuassu Hebron watukku Yerusalem, i tou 
naawingngu manga pira wawine wuṛṛu nanganu manga pira lai wawine 
niola'a nia'i ne niatambante manga anangnge esakka wuṛṛu wawine. 
14Manga anangnge esakka apan niasungkanga su Yerusalem eteudde; i 
Syamua, i Sobab, i Natan, i Salomo, 
15i Yibhar, i Elisua, i Nefeg, i Yafia, 
16i Elisama, i Elyada wuṛṛu i Elifelet. 

Naauntungnga su taumatan Filistin 
(1Ta. 14:8-17) 

17Sutempo taumatan Filistin naaringikka manungku i Daud naola'e ratu su 
Israel, i mangitou nirumanta pandumanne manametta si Daud. Arawe i Daud 
naaringikka olangnge udde, ana see i tou inaite watukku tanda'a watu. 
18Taumatan Filistin na'omate su Wawala᷊nnu Refaim wuṛṛu namanuate 
isudde. 

19I Daud naiwalo᷊ MAWU, “Apa ṛinone i ya'u mamangalo taumatan Filistin 
udde? Apa I'o mangonggollu auntunganna si ya'u?” “Pangaloite!” 
sasimbakku MAWU. “I ya'u sarun mangonggollu auntunganna si'o!” 
20Wua'udde i Daud inaite watukku Baal-Perasim wuṛṛu isudde tantaran 
Filistin udde niwaddone. Ana see i tou nabbisara, “MAWU buatte 
nanggohakku bentengu see'u, naali᷊hidda manawangnga nanggohakku 
ala᷊wo'a sulalu᷊mmu sangkaṛṛondappa.” Ana waugu udde tampa udde nisaggo 
Baal-Perasim. 
21Tantaran Filistin tinumala᷊ngnga ringannu tawe nangapiddu manga 
paalu᷊anna sassubbanni mangitou. Manga paalu᷊anna udde nianun Daud 
wuṛṛu tantarane. 
22Tawe nala᷊nnu wua'udde taumatan Filistin nirumanta apia namanua su 
Wawala᷊nnu Refaim. 
23Paassa lai i Daud naddorongnga tatantiro 
wuassu MAWU. MAWU sinumimbakka, “Arie pamangalo si mangitou wua 
isindi, arawe amatte pamali᷊wutta wuṛṛu pangaloite i mangitou wuassu 
liudde, maranin manga punnu alu murbei. 
24Napawe i'o maaringikka ere lempangngu taumata mabbarissa su oto'u 
manga aaluanna udde, ne amatte, ana waugu i Ya'u sarun umamatta su 
saruanni yamiu mamaddon taumatan Filistin.” 
25I Daud tinumuṛṛutta parentan MAWU, ne i tou naapallimbuakka taumatan 
Filistin wuassu Geba naddatingngu Gezer. 

2 Samuel 6 

Wantallu Paaire niapidda watukku Yerusalem 
(1Ta. 13:1-14, 15:25–16:6, 43) 

1Wua'udde i Daud namaggo apia manga tantara apan apianne su Israel 
tadea'u ma'ammulla, sarangkanambone 30.000 su atoune. 

2I mangitou niapidda mattudda watukku Baale-Yehuda, inai mangala᷊ppa 
wua poiaroddi Wantallu Pa'aire apan isassaggo ringannu 
arannu MAWU Lembontaṛṛino apan ua'ianna su wowon manga kerub. 
3Wantallu Pa'aire udde niala᷊ppa wuassu wale᷊n Abinadab su wowon buidda 
wuṛṛu niluranna sulalu᷊mmu roda apan wakku. Ana see i Uza wuṛṛu i Ahio, 
manga ana'i Aminadab uatantalongnga roda udde; i Uza u'amatta su 
sandiṛṛanne, 
4wuṛṛu i Ahio u'amatta su saruanne. 
5I Daud wuṛṛu anambon walahannu Israel niumamatta su saruannu Wantalla 
udde lapiddu massala᷊ingnga nallassa auatanna wuṛṛu mangngantari 
maddalo MAWU. I mangitou mannalangnga kecapi, gambus, rebana, 
kelentingan wuṛṛu simbal. 
6Napawe i mangitou na'omate sutampa pakkindanna gandumma pussa'a 
Nakhon, manga sapi apan uawole᷊ngnga roda udde nitara, ana see i Uza 
nagulu᷊kku limane wuṛṛu nangagassa Wantallu Paaire udde tadea'u tawe 
manawo. 
7Orassa udde lai MAWU Ruata nasa'u si Uza, ana waugu inolaanne udde 
naola'a sambau aalu᷊andaga su MAWU. I Uza nipate-Ne sutampa udde, 
maranin Wantallu Pa'aire. 
8Ne nanattakka orassa udde tampa udde nisaggo Peres-Uza. I Daud nasa'u 
ana waugu MAWU namate si Uza. 
9Arawe i Daud matta'uttu MAWU lai wuṛṛu nabbisara, “Orassa indi ereapate 
Wantallu Pa'aire udde wotongnge ta'u iaapidda?” 
10Ana waugu udde i tou maddirite mangapiddu Wantallu Paaire udde 
watukku Yerusalem, ewe'e sinahipunte su wale᷊n Obed-Edom taumatan Gat. 
11Wantallu Pa'aire uaraddo isudde tallu wula᷊nna ala᷊nnune, 
ne MAWU nangala᷊matta si Obed-Edom wuṛṛu amonanne. 

12I Ratu Daud naaringikka manungku MAWU nangala᷊matta amonanni Obed-
Edom wuṛṛu anambon pussaane ana waugu Wantallu Paaire udde. Ne i tou 
inaite watukku wale᷊n Obed-Edom, nangala᷊ppa Wantalla udde wuṛṛu 
niingkatta watukku Yerusalem ringannu ramea apan bahewalla. 
13Sutempo manga taumata apan uapasanna Wantallu Pa'aire udde 
nilumempangke paiannumma, i Daud napata'alli mangitou. Wua'udde i tou 
nangonggollu sasamba su MAWU, eteudde sapi esakka wuṛṛu ana'u sapi apan 
buatte niapaatawa. 
14Wua'udde i Daud massala᷊ingke ringannu naungnga malu᷊assa su 
ipangaddatta MAWU. Su orassa udde i tou tumba'u ualu᷊ṛṛen nasa linen 
ma'autta wuṛṛu nireṛṛotta su tapanangnge. 
15Etearoddi i Daud wuṛṛu tumana'u Israel sarangkanambone nangingkattu 
Wantallu Pa'aire udde watukku Yerusalem, tatantalongannu hio wuṛṛu 
tingikku trompeta. 
16Sutempo Wantalla udde tantala᷊nna ia'apidda sumutta sulalu᷊mmu soa, i 
Mikhal sinangianni Saul nallinge wuassu sungketa ana see naasilo si Ratu 
Daud sussolo'a wuṛṛu massala᷊ingnga ipangaddatta MAWU, ne i Mikhal 
maddantinna ma'asilo si Daud. 
17Wantallu Pa'aire udde niaddo su tampane sulalu᷊mmu rasanna apan buatte 
niola'i Daud pangaddoannu Wantalla udde. Wua'udde i Daud nangonggollu 
sasamba itattambunna wuṛṛu sasamban paddarame su MAWU. 
18Ana see i tou nangala᷊matta tumana'u Israel ringannu arannu MAWU Apan 
Lembontaṛṛino. 
19Wua'udde nattahia anna si mangitou sarangkanambone. Suapan taumata 
isudde mawae ete esakka ara'e wawine nionggola᷊nnu sanduru ṛemessa apan 
buatte nitapa, roti wuṛṛu kukisse kismis. Wua'udde i mangitou 
sarangkanambone napule᷊te su wale᷊ne sangkatou-sangkatou. 
20Sutempo i Daud napule᷊te su wale᷊n araratuanne mangonggollu tabea su 
lalo᷊ṛṛon bale᷊ne, i Mikhal sinumabbangnga naisasomban Daud wuṛṛu 

nabbisara, “Allo indi ratun Israel atonna-tonna na'ola'a watanganne 
a'addatanna! I tou buatte tinumantole᷊ naali᷊hidda taumata longonna apan 
wagga masili su saruannu manga allangnga wawine tatahuanannu manga 
mamanaran araratuanna!” 
21I Daud sinumimbakka, “I ya'u massala᷊ingnga ana waugu 
mangngaddatta MAWU, apan buatte nanola᷊'u iamangngu wuṛṛu amonanne, 
ana see namile si ya'u maola'a piaṛṛa'u Israel, ala᷊ṛṛanang-Nge. Ana waugu 
udde i ya'u sidutu massala᷊ingnga ipangaddatta MAWU. 
22Ewe'e lai ya'u malu᷊assa alu᷊andahanna nangillembo lai wuassu tanginna. I'o 
wotongnge ma'ellega si ya'u mawawo, arawe manga allangnga apan 
nisaggonu tanginna, sarun mangaddatta si ya'u!” 
23I Mikhal, sinangianni Saul udde tawe naasomba ana'a su alo᷊'engngu 
pabbiaṛṛanne. 

2 Samuel 7 

Tanatan Natan si Daud 
(1Ta. 17:1-15) 

1 MAWU ualu᷊'adda si Ratu Daud wuassu ala᷊wo'u sala᷊wa'u seenne, na'oman 
sara i tou wotongnge naapamanua sulalu᷊mmu wale᷊n araratuanne. 
2Ne ratu nabbisarate si Nabi Natan, “Pa'ellege, i ya'u indi uatana'a su wale᷊n 
araratuanna apan niola'a wuassu alu cemara wuassu Libanon, sumbali᷊ 
Wantallu Pa'airen Duata tumba'u sasahipunanna sulalu᷊mmu rasanna!” 
3I Natan sinumimbakka, “Amata'e ala᷊wo'u hola᷊gi Tuangnga, ana 
waugu MAWU mantulu᷊ngngi Tuangnga.” 
4Arawe ṛabbi udde lai MAWU nabbisara si Natan, 
5“Roote wuṛṛu walo᷊a'a si Daud allang-Ku tanata-U indi, ‘I'o tawe suṛṛinone 
ma'ola'a wale᷊-U. 

6Ro'en walahannu Israel Ta'u nipallossa wuassu Mesir naddatingngu orassa 
indi, taambe saran paassa i Ya'u natana'a su sambau wale᷊n, arawe sidutu 
mammali᷊ntadda wuṛṛu mattana'a su sambau rasanna. 
7Su ala᷊nnune i Ya'u mammali᷊ntadda suadio'a ringannu walahannu Israel, 
taambe saran paassa i ya'u naiwalo᷊ su manga piaṛṛangnge apan buatte Ta'u 
nipile anio i mangitou tawe mapararisikku wale᷊-U wuassu alu cemara 
wuasen Libanon.’ 
8Ana waugu udde, i Natan, pasingkata'e su allang-Ku Daud, manungku i 
Ya'u, MAWU Apan Lembontaṛṛino, nabbisara si tou, ‘I'o buatte Ta'u niala᷊ppa 
wuassu manaranu mallu'adda domba su wadda'a wuṛṛu Ta'u nitenega 
maola'a ratun pabbawala-U Israel. 
9I Ya'u buatte nakkundinganna si'o su ala᷊wo'u amatannu, wuṛṛu manga 
seennu buatte Ta'u nipate sutempo i'o napapangalo. I'o sarun tumelengnga 
ere lai manga piaṛṛangnge apan ahewala᷊nne su runia. 
10-11See lai pabbawala-U Israel buatte Ta'u nisaddianna tampa wuṛṛu Ta'u 
nirolokka i mangitou mamanua isudde, tadea'u i mangitou wotongnge 
mabbiakka ringannu matammudda, taweddu manala᷊wa'a lai. Ro'en i 
mangitou naranta su leta'a indi dorone, wuṛṛu lai Ta'u nitenega manga 
piaṛṛa'i mangitou, i mangitou buatte nipangaloannu manga taumata apan 
maapulun araṛṛagissa, arawe olangnge udde tawe nariaddi apia. I Ya'u 
maddiandi manungku i'o sarun marau wuassu ala᷊wo'u hatin seetta, wuṛṛu i 
Ya'u lai sarun mangonggollu papapulunna si'o. 
12-13Allo addantane, napawe nia'omante papatenu, wuṛṛu i'o ilabbinga su 
labbingu ala᷊monanu, sangkatou wuassu anangngu esakka sarun Ta'u itenega 
maola'a ratu. Ete i tou apan mapararisikku wale᷊-U. Araratuanne sarun Ta'u 
tohassanna wuṛṛu saran mala᷊nnu-la᷊nnu sangkatou papapulunne sarun 
mamarenta maola'a sangkatou ratu. 

14I Ya'u sarun maola'a iamangnge, wuṛṛu i tou sarun maola'a ana-U. 
Amungkangu i tou ma'ola'a pasasala᷊, i tou sarun Ta'u iṛṛuumanna ere 
sangkatou iamangnga makkuumannu anangnge. 
15Arawe i Ya'u sidutu ma'ola'a apapia si tou uasulu᷊ngngu pa'aire-U. Pa'aire-
U si tou sidutu Ta'u aagasanna, wali᷊ne ere buatte Ta'u niola'a si Saul apan 
Ta'u niiru wuassu aiananne tadea'u i'o wotongnge maola'a ratu. 
16I'o sidutu uatahuanna papapulunna, wuṛṛu araratuannu sarun Ta'u olaanna 
mattaṛṛangnga saran mala᷊nnu-la᷊nnu. Sarangkalo᷊'engnge sangkatou wuassu 
papapulunnu sarun mamarenta maola'a sangkatou ratu.’ ” 
17Ana see i Natan namasingkatta si Daud sarangkanambone apan buatte 
niapali᷊atta'u Ruata si tou. 

Aal᷊iomanna a'adiangkamanni Daud 
(1Ta. 17:16-27) 

18Ana see i Ratu Daud sinumutate sulalu᷊mmu Rasannu MAWU. I tou 
niuma'ianna wuṛṛu niumali᷊omanna, “Oh MAWU Apan Atanggaṛṛanne, i ya'u 
wuṛṛu amonangku tawe sulala᷊nne manengkamma ala᷊wo'u apapia apan 
niapasilo-Nu si ya'u su ala᷊nnune indi. 
19Ewe'e lai inolaannu MAWU nangillembo lai wua isudde, Oh MAWU Apan 
Atanggaṛṛanne; I'o buatte na'ola'a pa'aire su papapulungku sutempo apan 
sarun dumanta. Wuṛṛu olangnge udde niapasilo-Nu si ya'u, salaiwe i ya'u 
tumba'u sangkatou taumata, oh MAWU Apan Atanggaṛṛanne! 
20Apa lai apan botongnge ta'u iwalo᷊ Si'o? I'o masingkattu sarangkanambone 
su ola'u allang-Ngu indi. 
21Sulalu᷊mmu pa'aire-Nu wuṛṛu wuassu apulu-Nu sassane I'o na'ola'a manga 
inolaanna wahewalla udde ipangaṛṛa'a allang-Ngu indi. 
22I'o lembon mawantuga, oh MAWU Ruata, tumba'u I'o Ruata, taweddu 
nassulu᷊ngngu MAWU. Yami masingkattu olangnge udde ana waugu buatte 
niapasingkatta ro'en dorone. 

23Su ahewallu runia tawe walahanna ere Israel. Israel sambau walahanna 
apan buatte nipallossu MAWU wuassu patataṛṛuallangnga tadea'u maola'a 
ala᷊ṛṛanang-Ngu sassane. Ala᷊wo'u inolaanna apan bahewalla wuṛṛu 
maatiangnga apan niolang-Ngu si mangitou, na'ola'a aran-Nu tinumelengnga 
su ahewallu runia. Manga walahanna waine suadio'a ringannu manga 
monganni mangitou buatte nilimbuaṛṛan-Nu sutempo ala᷊ṛṛanang-Ngu inaite 
mapapangalo. 
24Walahannu Israel buatte niolang-Ngu ala᷊ṛṛanang-Ngu sassane saran 
mala᷊nnu-la᷊nnu, wuṛṛu I'o oh MAWU, naola'a Ruatan mangitou. 
25Ne orassa indi, oh MAWU Ruata, antimanna I'o manohassa saran mala᷊nnu-
la᷊nnu pa'aire apan niwisara-Nu su ola'u watangangku wuṛṛu papapulungku. 
Antimanna I'o mappaamattu sarangkanambone apan buatte nipa'ire-Nu 
udde. 
26Su ala᷊wo'u tampa taumata sidutu mammantuga aran-Nu wuṛṛu mabbisara, 
‘MAWU Apan Lembontaṛṛino eteudde Ruatan Israel.’ Ne saran mala᷊nnu-la᷊nnu 
sangkatou wuassu papapulungku sarun mamarenta maola'a ratu su 
walahanna indi. 
27MAWU Apan Lembontaṛṛino! I ya'u mamaṛṛani batangangku manduittu 
aali᷊omanna indi Si'o, ana waugu I'o sassane buatte nangonggolla si ya'u 
manungku ana'a papulunna sarun olaan-Nu ratu su walahanna indi. 
28Oh MAWU Apan Lembontanggaṛanne, Tumba'u I'o Ruata; anambon pa'aire-
Nu niapaatipussu I'o MAWU, wuṛṛu olangnge apan maṛṛansangnga udde 
buatte pina'ire-Nu si ya'u. 
29Ana waugu udde, i ya'u sumala᷊nde, antimanna mangala᷊matta 
papapulungku tadea'u sarangkalo᷊'engnge i mangitou sidutu uapendamma 
darangngu-Nu. Oh MAWU Apan Lembonatanggaṛanne, sarangkanambone 
udde buatte pina'ire-Nu, ne papapulungku sarun sidutu ala᷊matan-Nu saran 
mala᷊nnu-la᷊nnu.” 

2 Samuel 8 

Manga auntunganni Daud sulal᷊ummu pangalo 
(1Ta. 18:1-17) 

1Manga pira tempo wua'udde, i Ratu Daud namangalote taumatan Filistin 
apia. I tou namaddon mangitou wuṛṛu nangaṛṛo leta'i mangitou. 
2I Daud lai namaddon taumatan Moab. I tou nandolokki mangitou 
iapala᷊llowanga su leta'a, ana see i tou namate ruan katou suwallattu suapan 
siri tallu su atoune. Nariaddi, taumatan Moab nassuṛṛubbawa si Daud wuṛṛu 
mammaekka wose si tou. 
3Wua'udde i Daud namaddon Ratu Hadadezer ana'i Rehob apan mammarenta 
su Zoba, eteudde sambau araratuanna maranin Damsyik. Sutempo udde i 
Hadadezer tantala᷊nna sulalu᷊mmu amatanna inai mamelengngu araratuanne 
su wageangngu leta'u ulu᷊ne su Salu᷊kku Efrat. 
4I Daud naasametta 1.700 su atoune tantara uasa'e awalo᷊ wuṛṛu 20.000 su 
atoune tantara u'amattu ledda. I tou napaallomen anambon awalo᷊, nallambe 
sambageanganna, natimu su maṛṛasutta keretan pangalo. 
5Taumatan Siria wuassu Damsyik nandolokku tantara iapasumbala si Ratu 
Hadadezer. Arawe i Daud namaddon mangitou wuṛṛu namate 22.000 su 
atoune suwallatti mangitou. 
6Wua'udde i Daud napararisikku manga paddasanannu tantara sulalu᷊mmu 
wageangngu leta'i mangitou, ne i mangitou uasuṛṛubbawate lapiddu 
mammaekka wose si Daud. MAWU napauntungngi Daud su ala᷊wo'u tampa i 
tou mapapangalo. 
7Manga allungnga wula᷊wanna apan nipaattu tantaran Hadadezer niaṛṛon 
Daud wuṛṛu niapidda su Yerusalem. 
8Waine lai wua'udde i Daud nanganu atta'a manambo atonna wuassu Betah 
wuṛṛu Berotai, manga soa apan dorone paparentanni Hadadezer. 

9I Ratu Tou wuassu Hamat naaringikka manungku i Daud buatte namaddon 
anambon tantaran Hadadezer. 
10Ne i tou nandolokki Yoram anangnge esakka inai niapawalo᷊n tabbea si 
Ratu Daud wuṛṛu wisarane sala᷊matta su auntunganne udde, ana waugu i 
Hadadezer masokkate mapapangalon Tou. I Yoram nirumanta ringanni Daud 
ringannu uaapiddu manambo aonggolla wuassu wula᷊wanna, sala᷊'a wuṛṛu 
witu'a. 
11-12I Ratu Daud nangonggollu anambon aonggolla su MAWU apan ipaatta 
sulalu᷊mmu darohan patataṛṛamawu. Aroddi lai niolangnge su manga 
saranapa wula᷊wanna wuṛṛu sala᷊'a apan buatte niaṛṛone wuassi Hadadezer 
wuṛṛu manga walahanna apan niawaddone, eteudde walahannu Edom, 
Amon, Filistin wuṛṛu Amalek. 
13Aranni Daud nabbali᷊ tinumelengnga lai sutempo i tou nabelengnga wua 
namate 18.000 taumatan Edom su Wawala᷊nnu Asin. 
14I tou napararisikku manga paddasanannu tantara su ahewallu Edom, wuṛṛu 
manga taumatan Edom udde uasuṛṛubbawate si tou. MAWU nangonggollu 
auntunganna si Daud suapan tampa i tou mapapangalo. 
15Etearoddi i Daud namarenta ahewallu Israel wuṛṛu uariaga tadea'u 
tumanangnge sidutu paparentanna ringannu atatuli᷊dda wuṛṛu apapia. 
16-17Eteindi arannu manga mammamanaran araratuanna apan atanggaṛṛanne 
nipilen Daud: Tembonannu tantara; i Yoab ana'i Zeruya; Mamamoṛṛettu 
araratuanna: Yosafat ana'i Ahilud; Manga imam: i Zadok ana'i Ahitub, wuṛṛu 
i Ahimelekh ana'i Abyatar, Mamamoṛṛettu wanua: i Seraya 
18Tembonannu mandariaga ratu; i Benaya ana'i Yoyada; Manga imam su 
wale᷊n araratuanna: manga esakka ana'i Daud. 

2 Samuel 9 

I Daud wuṛṛu i Mefiboset 

1Su allo sambau i Daud naiwalo᷊, “Ta'e pia taumata wiakka wuassu amonanni 
Saul? Amungkangu ta'e pia, i ya'u maapulu ma'ola'a apapia si tou ana waugu 
i Yonatan.” 
2Amonanni Saul pia allangnga aranne i Ziba, ne i tou nirolokka 
niapasaruanna si Ratu Daud. Ratu naiwalo᷊, “Ete i'o i Ziba?” “Ore, Tuangnga, 
” sasimbakke. 
3Wua'udde ratu naiwalo᷊, “Ta'e pia taumata wiakka wuassu amonanni Saul? 
I ya'u maapulu ma'ola'a apapia si tou, ere lai i ya'u buatte naddiandi su 
Ruata.” I Ziba sinumimbakka, “Ta'e pia sangkatou esakka ana'i Yonatan. I 
tou peṛṛo.” 
4“Suapate i tou?” ratu naiwalo᷊. “Su Lodebar, su wale᷊n Makhir ana'i Amiel,” 
sasimbakki Ziba. 
5Ana see i Ratu Daud nandolokka niapawaggo esakka ana'i Yonatan udde. 
6Esakka ana'i Yonatan udde aranne i Mefiboset. Sutempo i tou nirumanta, i 
tou nassubba nangaddatta si Daud. I Daud namo'a si tou wisarane, 
“Mefiboset,” ne i tou sinumimbakka, “I ya'u, Tuangnga.” 
7I Daud nabbisara, “Arie pa'ata'utta. I ya'u marangngu si'o ana waugu i 
Yonatan iamangngu. Anambon leta'i iupungngu i Saul, sarun ta'u iule᷊ si'o 
wuṛṛu saran mala᷊nnu-la᷊nnu i'o wotongnge umanna su wale᷊n araratuanna.” 
8I Mefiboset nassubba apia wuṛṛu nabbisara, “Apa hunane allangngu indi! 
Anio i Tuangnga aroddi apiane su allangngu indi?” 
9Ana see ratu namaggo si Ziba allangngi Saul udde, wuṛṛu nabbisara, 
“Ala᷊wo'u pussa'a apan tinantangngi Saul wuṛṛu amonanne ta'u ionggolla su 
pulunni tuangngu indi. 
10I'o wuṛṛu ala᷊ṛṛanangngu see lai masasumbalanu ṛinone mabbailla su leta'a 
udde pabbiaṛṛa'a amonanni Saul, wuṛṛu onggola᷊'e hessin leta'a udde si 
mangitou panipusa'a hausanni mangitou. Arawe i Mefiboset wotongnge 

umanna su wale᷊n araratuanna sarangkalo᷊'engnge.” (I Ziba pia ana'a esakka 
anambone 15 su atoune wuṛṛu 20 su atoune allangnga). 
11I Ziba sinumimbakka ratu, “Anambon parentan Tuangnga sarun 
manarannu allangngu.” Nariaddi i Mefiboset u'anna suadio'a ringannu ratu, 
ere lai esakka ana'i Daud sassane. 
12I Mefiboset pia ana'a esakka aranne i Mikha. Anambon amonanni Ziba 
naola'a allangngi Mefiboset. 
13Etearoddi watti'i Mefiboset apan pia sangkulle su leddane ruan ba'a udde 
natana'a su Yerusalem wuṛṛu sidutu u'anna su wale᷊n araratuanna. 

2 Samuel 10 

I Daud namaddon taumatan Amon wuṛṛu taumatan Siria 
(1Ta. 19:1-19) 

1Manga pira tempo wua'udde i Nahas ratun Amon natete, ne i Hanun 
anangnge esakka naola'a ratu. 
2Ana see i Ratu Daud nabbisarate, “Nahas udde hawe'u apan matuṛṛuta. 
Nariaddi ya'u ṛinone lai sarun maggawen Hanun anangnge.” Ana waugu 
udde i Daud nandolokku daroloṛṛanna inai watukku wanua Amon iapalu᷊assa 
si Hanun ana waugu apapaten iamangnge. 
3Napawe i mangitou na'omate su Amon, manga piaṛṛa'u wanua udde 
nabbisara si Ratu Hanun, “Arie i Tuangnga maṛṛingidda manungku i Daud 
nandolokku daroloṛṛanna udde ana waugu i tou maapulu mangaddatta 
iamangngi Tuangnga! I tou nandolokku manga taumata udde inawarendi 
naola'a matataṛṛaso'o iapaparikissa soa indi, tadea'u i mangitou wotongnge 
maapangaṛṛo soa indi.” 
4Ana see i Hanun nanametta manga daroloṛṛanni Daud udde, nangiṛṛi 
omengngi mangitou samba'a, namonggo'a laubbi mangitou aaunne sara 
tapanna'a ana see nandolokki mangitou niapaapule᷊. 

5Arawe i mangitou massili mapule᷊ su wanuan mangitou. Napawe olangnge 
udde niapasingkatta si Daud, i tou nannanata tadea'u manga daroloṛṛanna 
udde atana'e su Yerikho ma'oman sara omengngi mangitou tumuwote apia. 
6Wua'udde taumatan Amon naatutukka manungku inolaanni mangitou udde 
naaola'a si Daud naisaseetti mangitou. Ana waugu udde i mangitou nanewa 
20.000 su atoune tantaran Siria apan uatana'a su Bet-Rehob wuṛṛu Zoba, see 
lai 12.000 su atoune tantara wuassu Tob, see lai ratu wuassu wanua Maakha 
ringannu 1.000 su atoune tantarane. 
7Napawe i Daud naaringikka olangnge udde, i tou nandolokki Yoab ringannu 
tantarane inai mapapangalo mando'appa seetta. 
8Taumatan Amon sinumabbangnga wuṛṛu nangatokku barisanne su 
saruannu ngara pasallangannu su soan mangitou Raba, arawe, taumatan 
Siria, taumatan Tob wuṛṛu Maakha nangatokku barisanni mangitou su 
wadda'a. 
9I Yoab naasilo manungku i tou niapali᷊wutanten tantaran seetta su saruanne 
wuṛṛu su liudde. Ana waugu udde i tou namile tantaran Israel apan apianne 
wuṛṛu niapasaruanna tantaran Siria. 
10Ingana'a lambene tantaran Israel nitantilli tou si Abisai tuarine, apan 
nangatokku barisanni mangitou uasasaruannu tantaran Amon. 
11Yoab nabbisara tuarine udde, “Napawe i ya'u tate maatottola sumaruanna 
tantaran Siria, paali᷊hakka mangontola si ya'u; see lai napawe i'o tate lai 
maasaruanna mando'appa tantaran Amon, i ya'u sarun dumanta massumbala 
si'o. 
12Paatammudda! Wette i ite mapapangalo ringannu waṛṛani hunan 
walahanni ite wuṛṛu manga soan Ruatan kite. Doronganna MAWU ma'ola'a 
sarangkanambone apan ipaapulu-Ne.” 
13I Yoab wuṛṛu tantarane inaite namangalo, na'oman sara tantaran Siria 
nampattala᷊ngnga. 

14Napawe taumatan Amon naasilo tantaran Siria tinumala᷊ngnga, i mangitou 
lai tinumala᷊ngngi Abisai wuṛṛu sinumoṛṛotte sulalu᷊mmu soa. Napawe buatte 
namangalo taumatan Amon, i Yoab napule᷊te su Yerusalem. 
15Taumatan Siria naatutukke manungku i mangitou buatte niwaddon 
taumatan Israel, ana waugu udde i mangitou namaggo anambon tantarane 
tadea'u maammulla apia. 
16Ana see i Ratu Hadadezer nandolokku taumata niapawaggo taumatan Siria 
su samba'a ra'in Salu᷊kku Efrat, ne i mangitou nirumantate su Helam su 
alu᷊ngngu piaṛṛa'i Sobakh, tembonannu tantaran Ratu Hadadezer wuassu 
Zoba. 
17Naaringikka olangnge udde i Daud lapiddu nangammullu anambon 
tantaran Israel, ana see tinumumbete Salu᷊kku Yordan, wua'udde inaite 
watukku Helam. Isudde taumatan Siria nangatokku barisanni mangitou ana 
see inaite namangalo tantaran Daud. 
18Arawe tantaran Israel nallimbuakka tantaran Siria. I Daud wuṛṛu tantarane 
namate 700 su atoune makakusiri keretan pangalo, wuṛṛu 40.000 su atoune 
tantara uasa'e awalo᷊; see lai i Zobakh tembonannu tantaran seetta nale᷊ssa 
wahewalla na'oman sara nate su tampa papangaloanna. 
19Sutempo manga ratu apan paparentanni Hadadezer naatutukka manungku 
i mangitou nawaddote su tantaran Israel, i mangitou naddorongnga 
paddarame ana see nassuṛṛubbawate tantaran Israel. Nanattakka orassa udde 
taumatan Siria tate waṛṛani mallali᷊ma taumatan Amon. 

2 Samuel 11 

I Daud wuṛṛu i Batsyeba 

1Manga ratu inanaramanne mapapangalo sutempo rongnga mallalu᷊wo. Ne 
sutempo rongnga mallalu᷊wote su tonna udde i Daud nandolokki Yoab inai 
mapapangalo suadio'a ringannu manga piaṛṛa'u tantarane wuṛṛu anambon 

tantaran Israel; ana see i mangitou namaddoten taumatan Amon wuṛṛu 
namangalo soa Raba. Arawe i Daud natana'a su Yerusalem. 
2Su sambau tempo wawallote, napawe i Daud napu'ote wua natiilla, i tou 
u'a'amatta su atuppu wale᷊n araratuanna apan ratakke udde. Wua' isudde i 
tou naasilo sangkatou wawine tantala᷊nna mandeno, wuṛṛu lai wawine udde 
tumaniten maṛṛamaga. 
3Ana see i Daud nandolokku taumata niapaiwalo᷊ isai wawine udde, ne 
niasingkatanna manungku wawine udde aranne i Batsyeba; iamangnge 
aranne i Eliam wuṛṛu awingnge aranne i Uria taumatan Het. 
4I Daud nandolokku sangkatou niapaala᷊ppa wawine udde, ne napawe i tou 
nirumantate su wale᷊n araratuanna, i Daud natiile ringanni tou. (I Batsyeba 
wakkutte nuddussa naddarohan tundu pangangukkassa napawe buatte 
niarantannu radda'u wawine). Ana see i tou napule᷊te su wale᷊ne. 
5Manga pira tempo wua'udde i Batsyeba piate illoṛṛo, ana see i tou 
namasingkatte si Daud su olangnge udde. 
6I Daud lapiddu namarenta si Yoab, wisarane, “Doloṛṛa'a i Uria taumatan Het 
udde paaranta ringangku.” Ne i Yoab nandolokki Uria niapasasomban Daud. 
7Sutempo i Uria sinumaruanna si Ratu Daud, ratu naiwalo ola'i Yoab wuṛṛu 
tantaran Israel wuṛṛu ereapa lai amamattu pangalo. 
8Wua'udde i Daud nabbisara si Uria, “Apule᷊te su wale᷊nu wuṛṛu pangillolo᷊te 
asuene.” Napawe i Uria nanantangken wale᷊n araratuanna, i Daud nandohon 
aonggola watukku wale᷊n Uria. 
9Arawe i Uria tawe napule᷊ ewe'e natiilla su saruannu ngara wahewalla su 
wale᷊n araratuanna suadio'a ringannu manga mandariaga ratu. 
10I Daud niapasingkatannu olangnge udde. Ne i tou naiwalo᷊ si Uria, “I'o 
wakkute nawelengnga wuassu amatanna marau, anio i'o tawe napule᷊ su 
wale᷊nu?” 

11I Uria sinumimbakka, “Tantaran Israel wuṛṛu Yehuda tantala᷊nna 
uapapangalo waggaten mate wuṛṛu Wantallu Pa'airen MAWU uaṛundinganna 
si mangitou; i Yoab tembonanni yami wuṛṛu manga piaṛṛangnge waine 
naddasanna su wadda'a. Tawe mariaddi allangngu indi mapule᷊ su wale᷊n, 
umanna ma'inumma wuṛṛu mattiilla ringannu awingngu allangnga? Ana 
waugu niawan Tuangnga wuṛṛu niawan allangnga, allangngu indi tawe 
ma'ola'a manara udde!” 
12Ana see i Daud nabbisara, “Uddita'e, pangillolo᷊te apia isindi allo indi wuṛṛu 
tiṛṛabbi marua allo i'o ta'u iwala mapule᷊.” Nariaddi i Uria natana'a su 
Yerusalem allo udde lai. Su allo manansunna i Daud namaggo niumanna. 
13Ne i tou niumante, i tou manambo nionggola᷊nnu inumanna na'oman sara i 
tou niwu'anne. Arawe su ṛabbi udde lai i Uria tawe napule᷊ su wale᷊ne, ewe'e 
natiilla nangampakku nasa sulalu᷊mmu tampan mandariaga wale᷊n 
araratuanna. 
14Su allo tiṛṛabbine i Daud namoṛṛettu suratta si Yoab, wuṛṛu niapaapidda si 
Uria. 
15I tou namoṛṛetta arendi, “i Uria pararisira'a su saruanne atonna-tonna, su 
tampan papangaloanna apan asaddatanne, ana see i'o soṛṛotte ringannu 
awagananni tou tadea'u i tou mate.” 
16Ne tantala᷊nna i Yoab mammangalo soa udde, i Uria nirolokki Yoab inai 
watukku tampa apan asingkatanni tou rariagannu seetta ringannu 
matohassa. 
17Sutempo tantaran seetta sinumabbangnga wuassu soa wuṛṛu mammangalo 
si Yoab, manga pira piaṛṛa'u tantaran Daud nipate, nasutta lai i Uria. 
18Wua'udde i Yoab nandolokku daroloṛṛanna inai ringanni Daud 
iapasingkatta amamattu pangalo udde. 
19Parentan Yoab su daroloṛṛanna udde, “Napawe i Tuangnga maaringikka 
si'o mabbalo᷊n amamattu pangalo indi, 

20asinungka i tou mabbali᷊ masa'u wuṛṛu maiwalo᷊ si'o, ‘Anio i yamiu aroddi 
aranine ringannu soa udde? Wali᷊newe i yamiu masingkatta manungke 
sulalu᷊mmete seetta mamiti'a si yamiu wuassu wowon tanda'a watu? 
21I yamiu naabuli᷊te i Abimelekh ana'i Gideon udde nipate su Tebes? 
Wali᷊newe i tou nate ana waugu sangkatou wawine nanuntungngu watun 
gahilingannu taponna wuassu wowon tanda'a watu si tou? Nariaddi anio i 
yamiu aroddi aranine ringannu tanda'a watu udde?’ Amungkangu i 
Tuangnga maiwalo᷊ aroddi, walo᷊a'a si tou, ‘i Uria piaṛṛa'u tantaran Tuangnga 
natete lai!’ ” 
22Ana see daroloṛṛanna udde inaite sinumaruanna si Daud wuṛṛu 
namasingkattu sarangkanambone apan nirolokki Yoab si tou. 
23Daroloṛṛanna udde nabbisara, “Ro'appi yami mattohasanna wuṛṛu i 
mangitou sinumabbangnga wuassu soa namangalo si yami su wadda'a. 
Arawe ringannu masahadda yami nallimbuakka si mangitou apia na'oman 
sara ngara pasallangannu soa udde. 
24Wua'udde wuassu wowon tanda'a watu i mangitou namiti'a si yami, ne 
manga siri pira piaṛṛa'u tantaran Tuangnga nate nasutta lai i Uria.” 
25I Daud nabbisara daroloṛṛanna udde, “Tohasse naungngi Yoab wuṛṛu 
walo᷊a'a si tou tadea'u naungngi tou tawe maadio'a, ana waugu tawe iasi'atta 
isai apan sarun mate sulalu᷊mmu pangalo udde. Walo᷊a'a si tou tadea'u 
pamangalote lembon masaddatta lai su soa udde ma'oman sara soa udde 
massuṛṛubbawa.” 
26Sutempo i Batsyeba naaringikka manungku awingnge natete, i tou 
nilumalo᷊. 
27Wua'udde napawe nasuete tempon lullalo᷊, i Daud nandolokka niapaala᷊ppa 
wawine udde iapidda watukku wale᷊n araratuanna, ne i tou naola'e awingngi 
Daud. Manga pira wula᷊nna wua'udde i tou nangunsiwete sangkatou ana'a 
esakka. Arawe MAWU tawe malu᷊assa su inolaanni Daud udde. 

2 Samuel 12 

Tanatan Natan wuṛṛu sasassilli Daud 

1Wua'udde MAWU nandolokki Nabi Natan inai ringanni Daud. I Natan inaite 
ringanni tou wuṛṛu nabbisara, “Pia ruan katou apan uatana'a sulalu᷊mmu 
sambau soa; sangkatou ala wuṛṛu sangkatou lai asiangnga. 
2Iapa ala uatahuanna manambo winatangnga papaduli᷊ananna wuṛṛu domba, 
3arawe iapa asiangnga tumba'u uatahuanna sambau ana'u domba, apan 
niwallianne. Ana'u domba udde nipaduli᷊ananne na'oman sara wahewalla 
sulalu᷊mmu wale᷊ne su sambau ringannu ala᷊ṛṛanangnge. Ana'u domba udde 
niapaanna annu taumata, ewe'e lai ma'inumma su uwangnge, wuṛṛu mattiilla 
su ṛiwane; aunne, naola'a anangnge wawine sassane. 
4Su allo sambau iapa ala niarahoanna. Iapa ala maddiri mamate domba ara'e 
sapine sassane lahanna iapaanna su rahone. Arawe i tou nanganu ana'u 
domban taumata asiangnga udde, ana see nilaha niapaanna su rahone.” 
5-6Naaringikka udde i Daud mangke nandona ana waugu inolaannu iapa ala 
udde, ne i tou nabbisara, “Tumaniten maṛṛagissa taumata ala udde! 
Ringannu arannu MAWU apan biakka, taumata udde ṛinone mamelengngu 
ana'u domba udde paiappatta anambone wuṛṛu i tou ṛinone iṛṛuumanna 
pateanna!” 
7Natan nabbisara si Daud, “Ete i Tuangnga taumatane udde! Wuṛṛu eteindi 
niwisaran MAWU, Ruatan Israel, ‘I'o buatte Ta'u nitenega maola'a ratun Israel 
wuṛṛu ete nisalamatta wuassi Saul. 
8Araratuanni Saul wuṛṛu manga awingnge buatte Ta'u nionggolla si'o, ewe'e 
i'o lai buatte Ta'u nitenega maola'a ratun Israel wuṛṛu Yehuda. Unnuwisara 
udde taambe lai natimu, Ta'u onggola᷊nnu anambone ereudde lai. 
9Anio tawe maddaringikka manga parenta-U? Anio i'o na'ola'a ala᷊le᷊o? I Uria 
nirolokku niapapate sulalu᷊mmu pangalo; i tou niwalanu nipaten taumatan 
Amon, wuṛṛu i'o nanganu awingnge! 

10Ana waugu i'o tawe tinumuṛṛutta si Ya'u wuṛṛu i'o nanganu awingngi Uria, 
ne suapan papapulunnu piaddu mate iapate. 
11I Ya'u massalu sarun mandantan asasilaka si'o apan darantane wuassu 
amonannu sassane. I Ya'u sarun mangala᷊ppa manga awingngu su saruannu 
matanu sassane wuṛṛu Ta'u ionggola su taumata waine apan sarun matiilla 
suadio'a ringanni mangitou su allattune. 
12I'o buatte na'ola'a rosa ringannu mala᷊nna-la᷊nnabba, arawe i Ya'u sarun 
mapali᷊atta'u wawansa-U ringannu matualaga su saruannu anambon 
taumatan Israel.’ ” 
13Ana see i Daud nabbisara si Natan, “I ya'u buatte na'ola;'a rosa su 
saruannu MAWU.” I Natan sinumimbakka, “MAWU buatte nangampungnga 
pasasala᷊n Tuangnga; nariaddi i Tuangnga tawe mate. 
14Arawe ana waugu i Tuangnga buatte nangalu᷊andaga MAWU ringannu 
inolaannu udde, ana'i Tuangnga esakka apan wakkute niasungkanga udde 
sarun nate.” 
15Wua'udde i Natan napule᷊te watukku wale᷊ne. 

Ana'i Daud esakka nate 

Ana'i Daud esakka apan niasungkangi Batsyeba inawalu᷊anni Uria, 
nirumadda'a waugu wuassu apulun MAWU. 
16Ana see i Daud niumali᷊omanna su MAWU tadea'u ana'a udde mapia wuassu 
radda'a. I tou tawe umanna wuṛṛu suapan maṛṛabbi i tou mattiilla wowa su 
apampakku wabbo'ane. 
17Ana see manga ahewala᷊nnu wale᷊n araratuanna inaite ringanni tou wuṛṛu 
nassalo᷊'i tou tadea'u rumarisikka, arawe i tou nanola᷊'a wuṛṛu maddiri 
umanna suadio'a ringanni mangitou. 
18Sangkamisa nali᷊udda ana'a udde nate, wuṛṛu manga allangngi Daud 
matta'utta mamasingkatta si tou. Unni mangitou, “Sutempo ana'a udde ta'e 
wiakka, ratu maddiri maddaringikka napawe i ite maggahatton tou. 

Nangillembote su orassa indi napawe anangnge esakka natete! Aṛṛengenne i 
tou pia pandumma manansara watanganne!” 
19Sutempo i Daud naasilo manga allangnge udde uasali᷊mburunga, i tou 
naatutukke manungku ana'a udde natete. Ana see i tou naiwalo᷊te si 
mangitou, “Apa ana'a udde natete?” “Natete, Tuangnga,” sasimbakki 
mangitou. 
20Ne i Daud dirumarisikke wuassu apampakku wale᷊n, ana see nandeno wuṛṛu 
na'aṛṛo utangnge, wuṛṛu nangganti laubba. Wua'udde i tou inaite 
mattaṛṛamawu su Wale᷊n MAWU. Wua'udde i tou nabelengke su wale᷊n 
araratuanna, wua'udde i tou naiatokku anna, ana see i tou niumante. 
21Naasilo udde, manga allangnge nabbisara si tou, “Yami tawe maasunna si 
Tuangnga. Sutempo ana'i Tuangnga ta'e wiakka, i Tuangnga tawe umanna 
wuṛṛu lulluai si tou, arawe napawe i tou natete, i Tuangnga nabbuatta wuṛṛu 
na'inumma!” 
22“Ore,” sasimbakki Daud, “atonna i ya'u tawe umanna wuṛṛu lulluai 
sutempo ana'a udde ta'e wiakka ana waugu i ya'u maṛṛingidda: Asinungka i 
ya'u sarun iakkannu MAWU wuṛṛu mapawiakku ana'a udde. 
23Arawe orassa indi, Napawe i tou natete, apa lai hunane i ya'u 
uatataṛṛangnga tawe umanna? Wotongngewe i ya'u mapaawiakka apia? I 
ya'u lai sarun inai su tampa i tou uatana'a, arawe orassa indi i tou tate 
mawelengnga ringangku.” 

I Salomo niasungkanga 

24Wua'udde i Daud nallimbatte naungngi Batsyeba awingnge, ana see natiille 
su sambau. I Batsyeba nanungkangu sangkatou ana'a esakka nisaggon Daud 
aranne i Salomo. MAWU marangngu ana'a udde 
25wuṛṛu nandolokki Nabi Natan managgon arannu ana'a udde i Yedija, ana 
waugu MAWU marangngu si tou. 

I Daud nangaṛṛo soa Raba 
(1Ta. 20:1-3) 

26Tantala᷊nna udde i Yoab ta'e uapapangalo su Raba, inangngu wanua soan 
Amon, wuṛṛu maraniten iaaṛṛo. 
27Ana see i tou nandolokku daroloṛṛanna inai ringanni Daud wuṛṛu 
niapawalo᷊, “I ya'u mammangalote soan Raba, wuṛṛu nangaṛṛote 
pangangadoannu ua'ene. 
28Orassa indi, doronganna i Tuangnga mangammullu lamben tantaran kite, 
ana see mamiaṛṛa'u pangalo ipanganu soa udde. Ringannu aroddi tawe 
isaggon taumata manungku i ya'u apan nangaṛṛo soa udde.” 
29Ana see i Daud nangammullu anambon tantarane, wuṛṛu namangalote 
Raba, i tou namangalo ana see namaddo. 
30I Daud nanganu mahkota wuassu puan ratun mangitou wuṛṛu niluṛṛe su 
puane sassane. Mahkota udde awakkanne iraṛṛangngo 35 su kilone wuṛṛu 
lalo᷊gakke permata maṛṛansangnga. I Daud nangapiddu lai manambo manga 
saranapa apan niaaṛṛo su soa udde. 
31Wua'udde lai tumanangnge niapidda, wuṛṛu niapaapiddu laṛṛahari, pasolla 
atta'a, wuṛṛu papaangnga atta'a ne i mangitou niapamanara su tampan 
pa'olaanna tela. Saṛṛene udde niolangnge lai su tumana'u manga soan Amon 
apan baine. Wua'udde i Daud wuṛṛu tantarane sarangkanambone nabelengke 
su Yerusalem. 

2 Samuel 13 

I Amnon wuṛṛu i Tamar 

1I Absalom parinsin Daud pia sangkatou tuari wawine apan maṛṛamaga, 
aranne i Tamar. I Amnon parinsin Daud wuassu awingnge waine, pia 
naungnga si Tamar, 
2wuṛṛu maapulu mattiilla suadio'a ringanni tou. Arawe udde tawe mariaddi 
si tou ana waugu i Tamar taambe na'awingnga wuṛṛu tawe wotongnge 
maggawen esakka. Amnon sidutu maṛṛingiddu olangnge udde na'oman sara 
i tou nirumadda'a. 

3I Amnon pia sangkatou hawe apan pande, aranne i Yonadab ana'i Simea 
iaangngi Daud. 
4I Yonadab nabbisara si Amnon, “Anio i parinsi mamiallo ellehanna aroddi 
massusa? Pia apa?” I Amnon sinumimbakka, “I ya'u pia naungnga si Tamar, 
tuarin Absalom tuṛṛangku udde.” 
5Ana see i Yonadab nabbisara si tou, “Udde malu᷊assa! Lallowangke su 
tatattereanna, wuṛṛu pangawusute maradda'a. Napawe iamangngu rumanta 
mattembo si'o, walo᷊a'a si tou, ‘Papa, wala'ewe i Tamar rumanta tadea'u i tou 
mangonggollo anna si ya'u. Amungkangu wotongnge i ya'u lai ma'ellega si 
tou mallaha anna isindi, ya'u wotongnge umanna.’ ” 
6Wua'udde i Amnon nilumallowangnga su tampa tatattereanna mammahia 
maradda'a. Napawe i Ratu Daud nirumanta mattembo si tou, i Amnon 
nabbisara si Daud, “Iamangku, wala'awe i Tamar rumanta mallaha kukisse 
su saruangku isindi; tadea'u i ya'u wotongnge umanna.” 
7Wua'udde i Daud napaapiddu tanata si Tamar su wale᷊n araratuanna, 
wisarane, “Roote su wale᷊n iaangngu Amnon, wuṛṛu i tou lahaite anna.” 
8Ana see i Tamar inaite poiaroddi wuṛṛu naaratingnga i Amnon 
uala᷊llowangnga su tampa atatiila᷊nna. I Tamar nanganu addio'a taponna, ana 
see su saruanni Amnon i tou nanadia kukisse lahanna. 
9Wua'udde kukisse niapassabbangnga wuassu tampane wuṛṛu ana see nisaru. 
Arawe i Amnon maddiri umanna. I tou nabbisara, “Doloṛṛa'e 
sarangkanambone paasabbanga'a wua isindi!” 
10Napawe anambon taumata sinumabbangke wuassu wabbo'a udde, i Amnon 
nabbisarate si Tamar, “Apira'e kukisse udde inawarendi, su tampa 
atatiilangku, wuṛṛu wangale᷊te i ya'u!” I Tamar tinumuṛṛutta. 
11Arawe sutempo i Tamar nanogokku kukisse udde si tou, i Amnon 
nangagassa maṛṛuala udde lapiddu nabbisara, “Tuari, wette atiille 
ringangku!” 

12“Eh, arie, pahulu᷊!” sasimbakku maṛṛuala udde. “Arie i'o mamata'u ma'ola'a 
inolaanna apan dale᷊o udde! Olangnge udde tawe saran paassa niola'a su 
Israel. 
13Amungkangu mariaddi aroddi, hati'u indi iwuni suapa? See lai i'o sarun 
alu᷊andahannu taumatan Israel. Mappianne i'o maggahatton ratu, ratu sarun 
maapulu i ya'u maola'a awingngu.” 
14Arawe i Amnon maddiri maddaringikka, ne ana waugu i tou mattohasanna, 
tuarine udde niwata'a ringannu atatohassa, ana see i tou natatambaten tou. 
15Arawe wua'udde i Amnon maddantinten Tamar wuṛṛu ararantinne udde 
maggewala᷊nna wuassu apulun naungnge paarorone. Ana see i tou nabbisara 
tuarine udde, “Sabbangnga!” 
16I Tamar sinumimbakka, “Eh, anio aroddi pahulu᷊? Amungkangu i'o 
mallimbuakka si ya'u, ala᷊le᷊o udde maggewala᷊nna wuassu inolaanna apan 
buatte niolangngu tanginna!” Arawe i Amnon maddiri maddaringikka. 
17I tou namaggo mangangimbene sassane ana see nabbisara, “Apira'a wawine 
indi watukku liudde, wuṛṛu ṛuura'e ngara!” 
18Mangangimbe udde tinumuṛṛutta parentane udde. Laubbi Tamar eteudde 
Juba malo᷊'engnga wuṛṛu ta'iakke lai malo᷊'engnga. Sutempo udde manga 
maṛṛuala apan taambe naawingnga naramme malluṛṛen laubba ereudde. 
19Ana see i Tamar nangaddon awu su puane, wuṛṛu nanggesa'a jubane, ana 
see niumamatta lapiddu uataappa hatine ringannu limane ruan ba'a, lapiddu 
lulluai. 
20Napawe i Absalom naasilo si tou, i tou naiwalo᷊te, “Apa i Amnon tanginna 
nandale᷊o si'o? Uddita'e tuari'u, ariete paṛṛingira'a. I tou uddewe iaangngu, 
nariaddi arie papasingkata'a hatto udde sisai-sai.” Ana see i Tamar 
nangindaun batanganne su wale᷊n Absalom, wuṛṛu i tou tumaniten massusa 
see tumaniten mala᷊nnabba. 
21I Ratu Daud naaringikka ola'u arariadianna udde, ne i tou mangke nasa'u. 

22I Absalom nangune atonna si Amnon wuṛṛu tate lai maggatton tou ana 
waugu i tou buatte nassawa si Tamar tuarine. 

I Absalom nabbal᷊issa si Amnon 

23Rua tonna wua'udde i Absalom na'ola'a andeangngu panggahuntinga 
wambulu᷊n domba su Baal-Hazor, maranin soan Efraim, ne i tou nangimbe 
anambon parisin datu. 
24I tou sinumaruanna si Ratu Daud wuṛṛu nabbisara, “Papa, i ya'u ma'oala'a 
andeangngu pangguhintinga wambulu᷊n domba. Doronganna i Papa lai 
rumanta su andeangnga udde ringannu manga piaṛṛa'u mammamanaran 
wale᷊n araratuanna.” 
25Arawe ratu sinumimbakka, “Arie, Ana'u, ana waugu amungkangu yami 
sarangkanambone rumanta, yami sarun mapaasusanu.” I Absalom sidutu 
mammata'a, arawe iamangnge sidutu maddiri rumanta. I tou tumba'u 
namalan Abasalom. 
26Ana see i Absalom nabbisarate, “Amungkangu aroddi, wala'awe tuṛṛangku 
i Amnon suadio'a ringanni yami.” Ratu sinumimbakka, “Lasa'e 
patantalonga'a i tou.” 
27Arawe ana waugu i Absalom sidutu mammata'a, panginsueanne i Daud 
nandolokki Amnon wuṛṛu anangnge esakka sarangkanambone apan baine 
tumantalongnga si Absalom. (Ana see i Absalom nanarun anna apan apianne 
si mangitou.) 
28I tou namarenta manga allangnge, “Paellehe paapia-pia, napawe i Amnon 
wu'ante ana waugu na'inumma anggore, i ya'u sarun mamarenta, wua'udde 
patete i tou. Arie pa'ata'utta. I ya'u te sumaruanna olangnge udde. 
Pammanarate ringannu waṛṛani wuṛṛu imbaṛṛangnga mapapaddua!” 
29Manga allangnga udde tinumuṛṛutta parentan Absalom, ana see i mangitou 
namatete si Amnon. Naasilo udde manga esakka ana'i Daud waine sinuma'e 
awalo᷊ne sambau-sambau wuṛṛu tinumala᷊ngnga. 

30Tantala᷊nna i mangitou ta'e su amatanna mapule᷊, pia taumata 
namasingkatta si Daud, “I Absalom buatte namate anambon esakka ana'i 
Tuangnga – tawe saran sangkatou apan ta'e wiakka!” 
31Ratu dirumarisikka, ana see nanggesa'a laungnge ana waugu massusa, 
wuṛṛu nilumallowanga su leta'a. Anambon mammamanarane nanggesa'a lai 
laubbi mangitou. 
32Arawe i Yonadab ana'i Simea iaangngi Daud nabbisara, “Tuangnga, arie 
passinggawanga wuṛṛu arie paṛṛingidda manungku ana'i Tuangnga esakka 
sarangkanambone natete. Tumba'u i Amnon nate, ana waugu natualage 
manungku eteudde apan ipaapulun Absalom ro'en i Tamar tuarine nisawan 
Amnon. 
33Nariaddi arie pangimanna manungku manga parinsin Tuangnga natete 
abbi, ana waugu nate tumba'u i Amnon.” 
34Tantala᷊nna udde i Absalom tinumala᷊ngke. Mandariaga wale᷊n araratuanni 
Daud naasilo manambo taumata nirumanta sussossokka waussu wowone su 
lalala᷊nnu Horonaim. Ne i tou inaite ringannu ratu wuṛṛu namasingkattu 
olangnge udde. 
35Ana see i Yonadab nabbisara si Daud, “Uddete manga parinsin Tuangnga! 
Atonna ere niwalo᷊n allangngu tanginna.” 
36Wakkute nuddussa i tou mabbisara, sinumuttate manga parinsin Daud 
sulalu᷊mmu wale᷊n. I mangitou lulluaite ana waugu massusa. 
37-38I Absalom nassali᷊u watukku wale᷊n araratuannu ratun banua Gesur, 
eteudde ringanni Talmai ana'i Amihur. I tou natana'a isudde ala᷊nnune tatallu 
su tonnane. I Daud mala᷊nnu nilumalo᷊n Amnon, 
39arawe napawe i Daud tate massusa, i tou naanaungke si Absalom. 

2 Samuel 14 

I Yoab maddea'a mapawelengngi Absalom 

1I Yoab masingkatta manungku i Ratu Daud mangke mannaungnga si 
Absalom, 
2ana waugu udde i tou napaala᷊ppu sangkatou wawine pande apan uatana'a 
su Tekoa. Napawe wawine udde na'omate, i Yoab nabbisara si tou, “Inangnga 
ṛinone pangawusu lullalo᷊; palluṛṛeten laubbu lullalo᷊, wuṛṛu imbaṛṛangnga 
mamuṛṛan lana mawangngi. Pattannote ere wawine apan mala᷊nnute lulluai 
papaten taumata apan arangnguanne. 
3Wua'udde roote ringannu ratu, walo᷊a'a si tou arendi.” Ana see i Yoab 
namasingkatta si tou wisara apan ṛinone iwisarane. 
4Ana see wawine udde inaite sinumaruanna ratu, wuṛṛu niumali᷊ntudda 
nassubba see nabbisara, “Tuangku Apan Mawantuga, ontole᷊we allangngu!” 
5“Pia apa?” aiwalo᷊n datu si tou. Wawine udde sinumimbakka, “Allangngu 
indi sangkatou wawine walu᷊ apan asiangnga. Awingngu allangngu natete. 
6Allangngu pia ruan katou ana'a esakka, ne su allo sambau itarua natatiakka 
su wadda'a. Ana waugu tawe taumata nalla'assa, ne suwallattu sangkatou 
nate. 
7Ne orassa indi, ṛuangangku sarangkanambone nasaseettu allangngu wuṛṛu 
maddorongnga tadea'u allangngu manantillu ana'u apan namate udde si 
mangitou, tadea'u i mangitou makkuumanna ringannu ṛuumanna pateanna, 
ana waugu i tou buatte namate tuṛṛangnge. Amungkangu allangngu 
manantillu ana'a udde, allangngu mabbiakka ete sassane. I mangitou sarun 
mamappassa aantimannu allangngu apan tumba'u sambau wuṛṛu tate ana'a 
esakka lai su awingku ipanassukku papapulunne.” 
8“Apule᷊te,” sasimbakku ratu, “I ya'u sarun mamarikissa hatto udde.” 
9“Tuangku Apan Mawantuga,” wisaran bawine udde, “sarangkanambone 
apan olaanni Tuangnga, allangngu wuṛṛu ete amonannu allangngu apan 
sarun mamasanna pangillule᷊anne. Tuangku wuṛṛu amonanni Tuangnga tawe 
sala᷊ne.” 

10Ratu sinumimbakka, “Amungkangu pia taumata apan mamansaggu, i tou 
apira'a ringangku, ne saran mala᷊nnu-la᷊nnu i tou tate manala᷊sangngu apia.” 
11Wawine udde nabbisara, “Antimanna Tuangku umali᷊omanna 
su MAWU Ruatan Tuangku, tadea'u taumata apan pia pandumma mabbali᷊ssa 
apapaten ana'u allangngu udde arie ma'oman sara ma'ola'a ala᷊le᷊o apan 
ahewala᷊nne lai ringannu mamate ana'u apan ete sangkatou udde lai.” I Daud 
sinumimbakka, “Ringannu arannu MAWU apan biakka, anangngu udde tawe 
pitanna saran addio'a.” 
12Ana see wawine udde nabbisarate, “Tuangku Apan Mawantuga, wala'awe 
allangngu mabbisara addio'a lai.” “Ore,” sasimbakku ratu. 
13Unnu wawine udde, “Ringannu wisaran Tuangnga udde, i Tuangku buatte 
nanga'u manungku i Tuangku sassane nassala᷊ ana waugu tawe mamalan 
parinsin Tuangku mapule᷊ wuassu pa'imbunianne. Anio i Tuangku na'ola'a 
pasasala᷊ ereudde su saruannu ala᷊ṛṛana'u Ruata? 
14I ite sarangkanambone sarun mate; i ite indi naali᷊hidda ua'e apan nabboso 
su leta'a wuṛṛu tate iaammulla apia. Ruata lai tawe mapaawiakku taumata 
apan natete; ana waugu udde ṛinone doronganna i Tuangku maṛṛingida 
tadea'u taumata niwuangnga udde sarun mapule᷊ apia. 
15Allangngu sinumaruanna si Tuangku ana waugu allangngu iwabbansaggu 
taumata. Ana see allangngu naṛṛingidda mappianne allangngu maggahatton 
Tuangku ringannu antimma manungku darorongngu allangngu indi sarun 
tipusanni Tuangku. 
16Allangngu maṛṛingidda i Tuangku sarun maddaringikka wuṛṛu 
manala᷊matta allangngu wuassu taumata apan pia pandumma mamate 
allangngu wuṛṛu ana'u allangngu. I mangitou pia pandumma mallimbuakka 
si yami wuassu leta'a apan nionggollu Ruata su ala᷊ṛṛanang-Nge. 
17Allangngu mangimanna manungku pa'airen Tuangku sarun mallu'adda 
asasala᷊mattu allangngu ana waugu Tuangku udde ere mala'ekattu i Ruata, 

apan botongnge mamasingkattu udde mapia wuṛṛu udde lale᷊o. 
Doronganna MAWU Ruatan Tuangku uarundinganna si Tuangku!” 
18Ratu sinumimbakka, “I ya'u piaddu ipa'iwalo᷊ si'o, simbakke ringannu 
atonna.” “Pabbisarate Tuangku,” sasimbakku wawine udde. 
19Ratu nabbisara, “Ete i Yoab apan nandolokku?” Wawine udde 
sinumimbakka, “Ringannu niawan Tuangku, allangngu tawe mapadandillu 
aiwalo᷊n Tuangku. Atonna Tuangku, i Yoab buatte namasingkatta allangngu 
sarangkanambone apan olaannu allangngu wuṛṛu iwisaran allangngu. 
20Arawe i tou na'ola'a aroddi ana see ipanginsue hatto udde ringannu mapia. 
I Tuangku pande naali᷊hidda mala'ekattu Ruata na'oman sara naasingkatta 
sarangkanambone apan mariaddi.” 
21Wua'udde i tou namaggo si Yoab wuṛṛu nabbisara si tou, “Apulunu udde 
sarun ta'u utunganna. Roote ala᷊ppa i Absalom wuṛṛu i tou apira'e 
inawarendi.” 
22I Yoab niumali᷊ntudda su saruanni Daud, ana see nabbisara, “Doronganna 
Ruata mangala᷊matta si Tuangnga! Orassa indi allangngu masingkatte 
manungku i Tuangnga maapulun allangngu ana waugu i Tuangnga buatte 
nangutungnga sasala᷊nden allangngu.” 
23Ana see i Yoab inaite watukku Gesur mangala᷊ppa si Absalom mabelengnga 
su Yerusalem. 
24Arawe ratu tawe namalan Absalom matana'a su wale᷊n araratuanna. “I ya'u 
maddiri ma'ellega si tou,” wisaran datu. Nariaddi i Absalom nasala᷊ napule᷊ 
su wale᷊ne sassane, wuṛṛu tawe sinumaruanna ratu. 

I Absalom naddame ringanni Daud 

25I Absalom niraloanna ere sangkatou apan atohasanne su ahewallu Israel. 
Tawe taumata apan mattohasanna wuassi tou. Wuassu pala᷊ddu ledda 
maddatingngu pentakku uta'a tawe sangkulle. 

26Utangnge tumaniten maappalla, wuṛṛu i tou ṛinone mamolo᷊ utangnge 
santonna paassa ana waugu pendamanne tumaniten mawakkatta. Uta'a apan 
nipolo᷊ne udde awakkanne nilumebbe wuassu rua kilo tumuṛṛuttu aula᷊annu 
ratu. 
27I Absalom pia siri tallu ana'a esakka wuṛṛu sangkatou ana'a wawine apan 
maṛṛamagga aranne i Tamar. 
28Ruata tonna i Absalom uatana'a su Yerusalem, arawe i tou taambe lai 
naisasomban datu. 
29Ne su allo sambau i tou namaggo si Yoab, irolokka iapasaruanna ratu, 
arawe i Yoab maddiri rumanta. I Absalom namaggo si tou paassa lai, arawe 
i Yoab mangke maddiri rumanta. 
30Wua'udde i Absalom nabbisarate manga allangnge, “I yamiu masingkattu 
wailli Yoab su samba'an wawaila᷊ngku apan sasuanannu jelai? Tutungke 
wailla udde.” Ne i mangitou inaite nanutungnga. 
31Ne i Yoab nirumantate su wale᷊n Absalom wuṛṛu naiwalo᷊, “Anio manga 
allangngu nanutungnga wawaila᷊ngku?” 
32I Absalom sinumimbakka, “Ana waugu i'o maddiri rumanta sutempo 
niwagoangku. I ya'u maapulu mandolokku iapasaruanna ratu wuṛṛu 
iapapasingkattu aiwalo᷊'u indi, ‘Apa hunane i ya'u nanantangngu Gesur wuṛṛu 
nabelengnga inawarendi? Mappianne i ya'u matana'e poiaroddi.’ ” Ne i 
Absalom nabbisara apia, “Paddea'e tempone tadea'u i ya'u wotongnge 
maasaruanna ratu, wuṛṛu napawe i tou mabbisara manungku i ya'u ta'e 
nassala᷊, i ya'u uasaddia iṛṛuumanna pateanna.” 
33Wua'udde i Yoab inaite sinumaruanna si Ratu Daud wuṛṛu namasingkattu 
darorongngi Absalom. Ana see ratu namaggo si Absalom, wuṛṛu i Absalom 
nirumanta niumali᷊ntudda su saruannu ratu. Ne ratu nanalo᷊ho si tou 
ringannu niari'a. 

2 Samuel 15 

I Absalom nanggol᷊agu pangalo 

1Wua'udde i Absalom nandiahi saranapane sambau keretan pangalo 
ringannu awalo᷊ see lai liman pulo᷊ su atoune mallala᷊ṛenggenne. 
2Mamiallo i Absalom mattimpulo᷊ maṛṛanggappa ana waugu dumarisikka su 
winggin dala᷊nna maranin ngara pasallanganna wale᷊n araratuanna. Suapan 
taumata apan inai mangalaen hattone su ratu, waggoanna wuṛṛu iwalo᷊anni 
Absalom, wisarane, “I'o wuassu walagi sai?” Wuṛṛu napawe taumata udde 
sumimbakka, “Wuassu walahanna indi ara'e udde,” 
3ne i Absalom mabbisara, “Tumuṛṛuttu tita i'o atonna, arawe naura tawe 
tepellu ratu apan maapulu maddaringikka aalaenu.” 
4Ana see wisarane lai, “Ore, unnuwisara i ya'u maola'a mallaṛṛuungnga, ne 
suapan taumata apan pia patatatiakka ara'e aalae wotongnge rumanta 
ringangku wuṛṛu sarun ta'u parikisanna ringannu atatuli᷊dda.” 
5Napawe pia taumata mangundanin Absalom, i mangitou umali᷊ntudda 
massubba si tou, i Absalom nanoggokku limane ana see taumata udde 
ṛa'upanne wuṛṛu ari'anne. 
6Etearoddi pallala᷊ghun Absalom su saruannu anambon taumatan Israel apan 
inai mangalaen hattone su ratu, ne ringannu aroddi i Absalom naapanganu 
naungngu taumatan Israel. 
7Napawe appattu tonna nali᷊udde, i Absalom nabbisara si Ratu Daud, “Papa, 
walaawe i ya'u inai watukku Hebron manipussa riandi'u su MAWU. 
8Ana waugu sutempo i ya'u ta'e uatana'a su Gesur wanua Siria, i ya'u 
naddiandi manungku i ya'u sarun mattaṛṛamawu MAWU su Hebron 
amungkangu i Tou mamala'u mapule᷊ su Yerusalem.” 
9Ratu sinumimbakka, “Roote ringannu sala᷊matta.” Ana see i Absalom inaite 
watukku Hebron. 
10Arawe tantala᷊nna udde i tou buatte nandolokku manga daroloṛṛanna su 
anambon walahannu Israel ringannu uaapiddu tanata, “Amungkangu i 

yamiu maaringikka tingikku trompeta, pangintuli᷊te, ‘I Absalom naola'e ratu 
su Hebron!’ ” 
11Wuassu Yerusalem pia dua ṛasutta su atoune taumata apan uatantalongnga 
si Absalom watukku Hebron tinumuṛṛutta. I mangitou wagga ola'u 
ammula᷊nna udde wuṛṛu i mangitou sarangkanambone tinumuṛṛutta 
ringannu tawe pasasunna lale᷊o. 
12Ana see tantala᷊nna i Absalom mangngonggollu sasamba, i tou lai 
nandolokku daroloṛṛanna watukku soan Gilo iapawaggo si Ahitofel, eteudde 
sangkatou maraṛṛingiddi Ratu Daud. Etearoddi ammula᷊nna lumawangnga 
ratu udde lembon mattohassa, wuṛṛu a'atambante anambone 
mallala᷊ṛenggenni Absalom. 

I Daud tinumal᷊angngu watanganne wuassu Yerusalem 

13Wua'udde sangkatou mangangapiddu watti'a nangalae si Daud, “manga 
taumatan Israel nanamba'ate si Absalom.” 
14Ana see i Daud nabbisarate su anambon mammamanaran araratuanne apan 
isudde su Yerusalem, “Wette i ite massali᷊ute. Tumba'u indi lala᷊nne tadea'u i 
ite mali᷊u wuassu taṛṛinon Absalom. Tate mala᷊nnu lai i tou sarun dumanta. 
Paali᷊hakke, arie ma'oman sara aenggenanna wuṛṛu iwaddone, ma'oman sara 
anambon tumana'u soa pateanna!” 
15“Ore, Tuangnga,” sasimbakki mangitou. “Yami nariahite tumuṛṛutta 
anambon apulun Tuangnga.” 
16Ana see ratu inaite tatantalongannu anambon walahanne wuṛṛu 
mammamanaran araratuanne, tumba'u siri mapulo᷊ wawine nia'i 
nitantangnga iapariagga wale᷊n araratuanna. 
17Sutempo udde ratu wuṛṛu mallala᷊ṛenggenne sarangkanambone u'amatta 
nanantangngu soa, i mangitou nattaalla su wale᷊n panginsueanne. 
18Anambon mammamamanaran araratuanna dirumarisikka su samba'ane 
sutempo tantara mandariaga ratu mabbarissa sumabbi si mangitou. See lai 

annummu ṛasutta su atoune tantara apan buatte tinumntalongnga si tou 
wuassu Gat, nabbarissa lai su saruanne. 
19Naasilo udde ratu nabbisara si Itai piaṛṛa'u annummu ṛasutta tantara udde, 
“Anio i'o tinumantalongnga lai si yami? Mappianne i'o pabbelengnga wuṛṛu 
atana'a suadio'a ringannu ratu apan bakku. Wali᷊newe i'o taumata lo'a, 
nassali᷊u marau wuassu wanuanu sassane? 
20Taambe nala᷊nnu i'o uatna'a isindi, tawe mariaddi i'o ta'u iapatantalongnga 
lai umamatta ringangku? I ya'u sassane wagga watukkuapa i ya'u inai 
umamatta. Pabbelengke wuṛṛu apira'e lai manga hawenu sambalahanna, 
doronganna MAWU mandangngu si'o wuṛṛu uaṛundinganna si'o.” 
21Arawe i Itai sinumimbakka, “Apan Awantuhanne, ringannu 
arannu MAWU apan wiakka wuṛṛu ringannu niawan Tuangku, su ala᷊wo'u 
tampa rantanni Tuangnga, allangngu lai tumantalongnga, salaiwe ete 
uasaruanna papate.” 
22“Ore aroddite!” sasimbakki Daud, “Asala᷊'e amatta!” Ne i Itai niumamatte 
suadio'a ringannu anambon tantarane wuṛṛu amonanni mangitou. 
23Tumanangnge sarangkanambone lulluai ringannu ma'ikkatta napawe 
manga tantaran Daud nanantangngu soa. Wua'udde ratu tinumumbete ana'u 
Salu᷊kku Kidron tatantalongannu tantarane, ana see niumamatte i mangitou 
su wadda'a. 
24Imam Zadok wuṛṛu Imam Abyatar isudde lai suadio'a ringannu taumatan 
Lewi apan uaapiddu Wantallu Paairen MAWU. Wantallu Pa'aire udde niaddo 
wowane, wuṛṛu tawe iawengketta amungkangu tumana'u soa 
sarangkanambone taambe nanantangngu soa udde. 
25Ana see ratu nabbisarate si Zadok, “Welenga'e Wantallu Pa'aire udde 
watukku soa. Amungkangu MAWU ta'e lai ma'apulu'u, i ya'u sarun iwalan Tou 
mabelengnga wuṛṛu ma'ellega Wantallu Pa'aire udde apia wuṛṛu 
pangangaddoanne. 

26Arawe napawe MAWU maddiri'ute, walate apulu-Ne maṛṛia'a su 
watangangku!” 
27Ratu nanassukku wisarane apia si Zadok, “Ahei lai i Ahimaas anangngu 
wuṛṛu i Yonatan ana'i Abyatar; pabbelengke i yamiu su soa ringannu 
matammudda. 
28I ya'u sarun maṛṛaddo maranin manga tampa lewesanna su salu᷊kka 
watukku wadda'a ma'oman sara maaringikka watti'a wuassi yamiu.” 
29Wua'udde i Zadok wuṛṛu i Abyatar nangapiddu Wantallu Pa'aire udde 
niwelengngi mangitou su Yerusalem, ne i mangitou natana'e isudde. 
30Wua'udde i Daud nalluatta sapatune. I tou suadio'a ringannu 
mallala᷊ṛenggenne sinumaate Wuiddu Zaitun lapiddu lulluai ringannu pua 
paporonganna tatialan massusa. 
31Napawe niapasingkatta si Daud manungku i Ahitofel uatantalongnga lai 
ringannu ammula᷊nni Absalom, i Daud niumali᷊omante arendi, “Oh, MAWU, 
doronganna paaraua'a tatantiron Ahitofel!” 
32Sutempo i Daud na'omate su puiddu wuidda sutampa inanaramannu 
taumata mattaṛṛamawu MAWU, i tou nisalo᷊hoannu hawene apan marangngu 
eteudde i Husai taumatan Arki. Laubbi Husai nahesa'a wuṛṛu puane 
nisali᷊awuṛṛannu awu. 
33I Daud nabbisara si tou, “Amungkangu i'o tumantalongnga suadio'a 
ringangku, i'o maola'a winabbawa'u. 
34Arawe i'o wotongnge mantulu᷊ngku, amungkangu i'o mabbelengnga 
watukku soa wuṛṛu mabbisara si Absalom, manungku orassa indi i'o ṛinone 
mangimbe si tou ringannu matuṛṛutta, ere lai i'o buatte nangimbe iamangnge 
dorone. Ringannu olangnge aroddi i'o wotongnge maasongkakku ala᷊wo'u 
tatantiron Ahitofel. 
35Imam Zadok wuṛṛu i Abyatar poiaroddi lai. Walo᷊a'a si mangitou anambon 
watti'a apan niaringiṛṛannu su wale᷊n araratuanna. 

36I Ahimaas ana'i Zadok wuṛṛu i Yonatan ana'i Abyatar uatantalongnga 
iamangngi tarua lai, nariaddi itarua isudde lai. Ete manga anangngu udde 
apan nirolokka paranta'a ringangku iapapasingkattu watti'a apan buatte 
niaringiṛṛannu.” 
37Ne i Husai hawen Daud udde nabelengke watukku Yerusalem, 
nassangkaranta sutempo i Absalom naranta lai isudde. 

2 Samuel 16 

I Daud wuṛṛu i Ziba 

1Sutempo i Daud wakkute nalliu niumamatta su puiddu wuidda, 
inaṛṛombanganne nirumantate i Ziba allangngi Mefiboset, inai maisasomban 
Daud ringannu uaapiddu sampare keledai apan lalu᷊ranannu rua ṛasutta su 
waune roti, maṛṛasutta su polonne wuan anggore mamarate, maṛṛasutta su 
li'unne manga wuan aaluanna wakku wuṛṛu sambowongnga ua'e anggore. 
2I Daud naiwalo᷊ si tou, “Ipa'ura sarangkanambone indi?” I Ziba 
sinumimbakka, “Manga keledai indi ipaatta maola'a winatangnga sasa'eannu 
amonanni Tuangnga, roti wuṛṛu manga wuan kaalu᷊anna indi ionggolla su 
mangangimben Tuangnga, wuṛṛu ua'e anggore ionggolla si mangitou apan 
nasahadde su wadda'a.” 
3Ana see ratu naiwalo᷊ si tou, “Suapate i Mefiboset pulunnu Tuangngu i 
Saul?” “I tou ta'e uatana'a su Yerusalem,” sasimbakki Ziba, “ana waugu i tou 
uaantimma manungku orassa indi taumatan Israel sarun mangule᷊n 
araratuanni Saul iupungnge si tou.” 
4Ana see ratu nabbisarate si Ziba, “Manattakka orassa indi ala᷊wo'u pussa'a 
Mefiboset maola'a pussaanu.” “A'adiangkamanna Tuangnga,” sasimbakki 
Ziba. “Doronganna i Tuangnga sidutu malu᷊assa su allangngu!” 

I Daud wuṛṛu i Simei 

5Napawe i Daud na'omate su Bahurim, nirumantate sangkatou wuassu tampa 
udde lapiddu nangundanin ammula᷊nnu ratu, wuṛṛu i tou nantala᷊n Daud. 
Taumata udde aranne i Simei ana'i Gera, tuṛṛangngi Saul. 
6I Simei nanuntungngu watu si Daud wuṛṛu manga mammamanarane, 
salaiwe i Daud papali᷊wutannu tantarane wuṛṛu manga tembonannu tantara. 
7I Simei nandala᷊n Daud ringannu manga wisara, “Passali᷊u! Passali᷊u! Taṛṛa 
pate! Taumata lale᷊o! 
8I'o buatte nangaṛṛo araratuanni Saul! Orassa indi i'o 
niṛṛuumannu MAWU ana waugu tumaniten manambo namate tuṛṛangngi 
Saul. MAWU buatte nangonggollu araratuannu su anangngi i Absalom. Orassa 
indi i'o natete, i'o taṛṛa pate!” 
9I Abisai tuarin Yoab ana'i Zeruya nabbisara ratu, “Anio i Tuangnga namalan 
mananala᷊sa'a udde nantala᷊n Tuangnga? Wala'awe allangngu makkata 
ullekkane!” 
10Arawe ratu nabbisara si Abisai wuṛṛu si Yoab iaangnge, “Ariete 
paddaringiṛṛe. Wala'e aroddi i tou mantala᷊'u. Ana waugu 
amungkangu MAWU nandolokki tou, isai apan pia taṛṛino maiwalo᷊ anio 
inolaanni tou aroddi?” 
11Ana see i Daud nabbisara si Abisai apia wuṛṛu su allangnge 
sarangkanambone, “Ana'u sassane pia pandumma mamate si ya'u; anio i 
yamiu tinumiangnga naasilo pallala᷊ghu taumatan Benyamin indi? 
Ete MAWU apan nandolokki tou apan niapatala᷊'u; ana waugu udde arie 
pa'indinge i tou wuṛṛu wala'e aroddi i tou mantala᷊. 
12Asinungka MAWU sarun ma'ellega asasusa'u indi wuṛṛu mangala᷊matta si 
ya'u maola'a hahantine wuassu tatala᷊ udde.” 
13Ana see i Daud wuṛṛu manga mallala᷊ṛṛenggenne nanassukku amatanne, 
arawe i Simei u'amatta mali᷊hakka uatantuṛṛutta si mangitou su wawala᷊nnu 
wuidda lapiddu mantala᷊ wuṛṛu mannuntungngu watu wuṛṛu leta'a. 

14I Daud wuṛṛu anambon tantarane tumaniten nallome sutempo na'omate su 
Salu᷊kku Yordan, ana see i mangitou nangillolo᷊te isudde. 

I Absalom su Yerusalem 

15Tantala᷊nna udde i Absalom wuṛṛu anambon taumatan Israel apan 
uatantalongnga si tou sinumuttate su soa Yerusalem, wuṛṛu i Ahitofel 
uatantalongnga lai. 
16Sutempo i Husai hawen Daud apan matuṛṛutta udde nassomban Absalom, 
i Husai nangintuli᷊, “Wiakke ratu! Wiakke ratu!” 
17Arawe i Absalom naiwalo᷊ si tou, “Suapa tatuṛṛunnu su hawenu i Daud? 
Anio i'o tawe tinumantalongnga si tou?” 
18I Husai sinumimbakka, “Tawe mariaddi! I ya'u manamba'a taumata apan 
nipilen MAWU, wuṛṛu manga taumata indi, wuṛṛu anambon taumatan Israel. 
Ete taumata udde apan sarun tantalongangku. 
19See lai isaite apan ta'u imbeanna? Wali᷊newe esakka ana'i tuangku? Ere lai 
ya'u buatte nangimbe iamangngi Tuangnga, aroddi lai orassa indi ya'u 
mangimbe si Tuangnga.” 
20Wua'udde i Absalom nabbisara si Ahitofel, “Walo᷊a'a apa apan sarun olaanni 
ite.” 
21I Ahitofel sinumimbakka, “Roote ringannu wawine nia'in iamangngi 
Tuangku apan tinantangnga niapataṛṛapa wale᷊n araratuanna, wuṛṛu atiille 
ringanni mangitou. Ahewallu Israel sarun maasingkatta inolaanni Tuangku 
udde, Tuangku buatte niapasaseettu iamangngi Tuangku. Ne anambon 
mallala᷊ṛenggenni Tuangku mabbali᷊ waṛṛani.” 
22Nariaddi, i Absalom niolaanna rasanna su wowon atuppu wale᷊n 
araratuanna apan maratakka udde. Ana see ringannu wawialannu anambon 
taumata i Absalom sinumutta sulalu᷊mmu rasanna udde wuṛṛu natiilla 
ringannu manga nia'in iamangnge. 

23Sutempo udde suapan tatantiron Ahitofel daringiṛṛanna ereola'u wisara 
udde wisaran Duata sassane, mawae i Daud aroddi lai i Absalom tuttuṛṛutta 
manga tatantirone. 

2 Samuel 17 

I Husai nanal᷊are hol᷊agi Ahitofel 

1Tawe nala᷊nnu wua'udde, i Ahitofel nabbisara apia si Absalom, “Wala'awe i 
ya'u mamile 12.000 su atoune taumata. Napawe ṛabbite i ya'u inai 
mangenggenna si Daud. 
2I tou sarun ta'u pangaloanna sutempo i tou nalo᷊takke wuṛṛu nasueannu 
ikkatta. I ya'u sarun mamaṛṛindu'a si tou, ma'oman sara tantarane 
tumala᷊ngnga. Tumba'u i Ratu Daud sassane apan ta'u pateanna. 
3Arawe anambon tantarane sarun ta'u iapawelengnga si Tuangku naali᷊hidda 
ma'a'awingnga wawine nabelengnga awingnge esakka. Wali᷊newe i Tuangku 
tumba'u mappandumma niawan sangkatou? Ingana'a waine iwala aroddi 
wiakka.” 
4Tatantiro udde su apendammi Absalom wuṛṛu anambon piaṛṛa'u Israel 
mangkewe mapia. 
5Salaiwe aroddi i Absalom nabbisara, “Waggoite i Husai orassa indi lai; wette 
i ite maddaringikka ereapa addapanne.” 
6Sutempo i Husai nirumanta sinumaruanna, i Absalom namasingkattu hola᷊gi 
Ahitofel, ana see nabbisara, “Tatantiro udde sarun daringiṛṛanni ite? 
Amungkangu tawe onggole᷊ten addapatta waine.” 
7I Husai sinumimbakka, “Tatantiron Ahitofel paassa indi dale᷊o. 
8I Tuangnga asinungka masingkatta manungku i Daud wuṛṛu tantarane 
uddewe manga taumata apan matohassa wuṛṛu waṛṛani. I mangitou 
mala᷊ṛṛaga naali᷊hidda beruanga wawine niawuli᷊annu anangnge. See lai i 
Daud sangkatou tantara apan piate asingkatta apan taambe saran paassa 
natiila ringannu tantarane. 

9Asinungka orassa indi lai i tou tantala᷊nna uaimbuni sulalu᷊mmu sambau 
loṛṛangnga ara'e su tampa waine. Nariaddi unnuwisara tantaran Tuangnga 
pangaloanni Daud, wuṛṛu piaddu nate, ne suapan isai maaringikka olangnge 
udde sarun mabbisara manungku tantaran Absalom nawaddote. 
10Ne manga taumata apan awaṛṛanianne wuṛṛu matohassa ere singa lai sarun 
mata'utta. Ana waugu anambon taumatan Israel masingkatta manungku 
iamangngi Tuangnga udde sangkatou waṛṛanin seetta, wuṛṛu manungku 
tantarane eteudde taṛṛa pangalo apan awaṛṛanianne. 
11Ana waugu udde tatantiro'u arendi: Ammula᷊'e anambon taumatan Israel su 
ahewallu wanua, na'oman sara anambone naali᷊hidda anne su apannu 
tahalo᷊angnga. Ana see i Tuangnga sassane apan mamiaṛṛa'i mangitou inai 
mapapangalo. 
12I ite sarun maasangkalla si Daud suapa i tou uaimbuni, ne i ite 
mamangalote si tou tantala᷊nna i tou taambe naatutukka apa apan mariaddi. 
Taweddu maatala᷊ngnga, mawae ete i tou aroddi lai tantarane. 
13Amungkangu i tou tumala᷊ngnga su sambau soa, tumana'u soan kite 
sarangkanambone sarun manganu tali᷊ wuṛṛu mamole᷊ngnga soa udde ana see 
iema'a su wawala᷊nne apan aranianne. Tawe saran sambau watu apan 
matantangnga su wowon buidda udde.” 
14Naaringikka udde i Absalom wuṛṛu anambon taumatan Israel nabbisara, 
“Tatantiron Husai mappianne wuassu tatantiron Ahitofel.” 
Atonna, MAWU buatte nangatokka tadea'u ipanala᷊re tatantiron Ahitofel apan 
mapia udde, tadea'u i Absalom aṛṛiaannu asasusa apan bahewalla. 

I Daud nanal᷊amatta watanganne 

15Wua'udde i Husai namasingkatta si Imam Zadok wuṛṛu si Imam Abyatar 
tatantiron Ahitofel wuṛṛu tatantirone sassane si Absalom wuṛṛu manga 
piaṛṛa'u Israel. 
16I Husai nabbisara, “Paali᷊hakka! Pasingkata'e si Daud tadea'u arie 
panaṛṛabbi su palliuanna salu᷊kka su wadda'a. I tou ṛinone paali᷊hakka inaite 

tumumbe Salu᷊kku Yordan. Amungkangu tawe, i tou wuṛṛu anambon 
tantarane sarun iawaddo.” 
17Tantala᷊nna udde i Yonatan ana'i Abyatar wuṛṛu i Ahimaas ana'i Zadok 
tantala᷊nna uala᷊ṛṛaddo maranin ali᷊matan kua'e En-Rogel, su winggin soan 
Yerusalem. I mangitou tawe waṛṛani sumutta su soa udde ana waugu 
matta'utta asiloannu taumata. Ere lai inanaramanne, sangkatou allangnga 
wawine namasingkatta si mangitou watti'a apan ṛinone iapasingkatta si Ratu 
Daud. 
18Arawe paassa indi sangkatou ana'a esakka nassuhatta naasilo si mangitou, 
wuṛṛu namasingkatta si Absalom. Nariaddi i mangitou nasasaṛṛawutte 
nanatangngu tampa udde wuṛṛu na'imbuni su wale᷊n sangkatou tumana'u 
ampungnga Bahurim. Maranin wale᷊ne pia paṛṛihi, ne itarua nangintaṛṛote 
sulalu᷊mme. 
19Awingngu tatahuannu wale᷊n udde namilattu nasa su loṛṛangngu paṛṛihi 
udde wuṛṛu nanali᷊awukku gandumma su wowone, na'oman sara paṛṛihi 
udde tawe niasiloanna. 
20Manga taumata daroloṛṛanni Absalom nirumanta su wale᷊n udde wuṛṛu 
naiwalo᷊ su wawine tanginna, “Suapate i Ahimaas wuṛṛu i Yonatan?” “Itarua 
wakku-wakku nalliu salu᷊kka,” sasimbakke. I mangitou maddea'a esakka ruan 
katou udde, arawe tawe naasomba, ana see i mangitou napule᷊te watukku 
Yerusalem. 
21I Ahimaas wuṛṛu i Yonatan sinumabbangke wuassu lalu᷊mmu paṛṛihi udde, 
ana see nasasaṛṛawutte naisasomban Ratu Daud wuṛṛu nabbatti'en 
sarangkanambone. Itarua nabbisara, “I Ahitofel nangonggollu tatantiro 
iapapangalo si Tuangnga. Nariaddi orassa indi inaite lai tumbete salu᷊kka 
indi.” 
22Ana see i Daud wuṛṛu tantarane tinumumbete Salu᷊kku Yordan, wuṛṛu 
na'omate su samba'a su sasabbangannu matannallo. 

23Napawe i Ahitofel naasunna manungku tatantirone tawe niraringiṛṛanna, i 
tou nandiahite keledaine wuṛṛu napule᷊te watukku soane sassane. Napawe 
manarane nuddusse i tou nattingka'elen batanganne, ana see nilabbingke su 
labbingngu walahanne. 
24I Daud na'omate su soa Mahanaim sutempo i Absalom tinumumbe Salu᷊kku 
Yordan, tatantalongannu taumatan Israel.  

(25I Absalom buatte nanenegi Amasa naola'a tembonannu tantara nallolo᷊ssa 
si Yoab. I Amasa ana'i Yitra taumatan Ismael; inangngene aranne i Abigail 
ana'i Nahas, eteudde tuṛṛangngi Zeruya wawine, inangngi Yoab.) 
26I Absalom wuṛṛu tantarane naddasante su leta'u Gilead. 
27Napawe i Daud na'omate su Mahanaim, i tou nisalo᷊hoanni Sobi ana'i Nahas 
wuassu soa Raba su Amon, wuṛṛu i Makhir ana'i Amiel wuassu Lodebar, 
wuṛṛu Barzilai wuassu Rogelim su Gilead. 
28-29I mangitou uaapiddu mangko, urinna, wuṛṛu ama ionggolla si Daud 
wuṛṛu tantarane, see lai gandumma, jelai, taponna, gandumma nihorengnga, 
tambue appe, tambue daraalla, pula᷊, keju, wuṛṛu manga piran bau domba. I 
mangitou masingkatta manungku i Daud wuṛṛu tantarane malu᷊nussa, marou 
wuṛṛu nalo᷊takke ana waugu amatanna su wadda'a. 

2 Samuel 18 

I Absalom nawaddote wuṛṛu nate 

1I Daud nangammullu anambon tantarane, ana see i tou nattahia manga 
ammula᷊nna wuassu saṛṛiwu wuṛṛu wuassu maṛṛasutta su atoune. Wua'udde 
i tou namile manga piaṛṛa'u tantara iapapiaṛṛa'u manga wageangnge udde. 
2Wua'udde i mangitou niapaamatte inai mapapangalo sulalu᷊mmu tatallu 
wageangnge, sambau-sambau su piaṛṛa'i Yoab, i Abisai tuarin Yoab, wuṛṛu i 
Itai wuassu Gat. Ratu nabbisara manga tantarane, “I ya'u lai tumantalongnga 
si yamiu.” 

3Arawe manga taumata udde sinumimbakka, “Arie Tuangnga. Ana waugu 
amungkangu yami ṛinone tumala᷊ngnga, ara'e salaiwe sambageanganna 
wuassi yami sarun mate, seetta taambe malu᷊assa, ana waugu ete i Tuangnga 
apan raddeaanni mangitou. I Tuangnga naali᷊hidda mapulo᷊ ṛiwu wuassi 
yami. See lai mappianne i Tuangnga mandolokku sasumbala si yami wuassu 
lalu᷊mmu soa.” 
4Ana see ratu nabbisara, “Aroddite, walate i yamiu.” Wua'udde ratu 
dirumarisikka su sandiṛṛannu ngaran paasallangannu soa, see anambon 
tantara uawarissa watukku liudde sulalu᷊mmu wageangnge passaṛṛiwu wuṛṛu 
taṛṛa maṛṛasutta su atoune. 
5Ana see ratu namarenta si Yoab, si Abisai wuṛṛu si Itai, wisarane, “i Absalom 
ana'a ta'e dario'a udde arie pallessan kamiu ana waugu i ya'u.” Anambon 
tantara naaringikka parentan Daud udde. 
6Ana see tantaran Daud inaite namangalo tantaran Israel, ne i mangitou 
napapangalote su mahurangngu Efraim. 
7Tantaran Israel niawaddon tantaran Daud, awawaddo udde tumaniten 
bahewalla, 20.000 suatoune nate su allo udde. 
8Pangalo nilumewessa su ahewallu leta'a udde, wuṛṛu mannamboanna 
taumata apan nate niaṛapatanna su mahurangnge wuassu tampan 
papangalonna. 
9Sutempo i Absalom uasa'e awalo᷊ne, inaṛṛombanganne i tou nassomban 
tantaran Daud. Awalo᷊ udde sinumabbi su alu᷊ngngu alu apan masallakka 
wuṛṛu mawawo, ne puan Absalom na'aitte su ranna sambau. Awalo᷊n tou 
sidutu tuttala᷊ngnga arawe i Absalom natantangke wuṛṛu ua'elete isudde. 
10Sangkatou wuassu tantaran Daud naasilo, ne i tou inaite nabbalo᷊ si Yoab, 
“Tuangnga, tanginna i ya'u naasilo i Absalom ua'ele su alu masallakka!” 

11I Yoab sinumimbakka, “Anio? I'o naasilo si tou? Anio tawe nasala᷊ 
nipatenu? I'o sarun ta'u onggola᷊nnu mapulo᷊ roitta sala᷊'a, wuṛṛu sambua 
papeṛṛetta lawassa.” 
12Arawe taumata udde sinumimbakka, “Salaiwe onggola᷊nnu 1.000 roitta 
sala᷊'a si ya'u, i ya'u maddiri mallessa ana'u ratu. Yami sarangkanambone 
uararingikka anambon parentan ratu si Tuangnga wuṛṛu si Abisai see lai si 
Itai, tadea'u arie mallessa si Absalom ana'a saṛṛentumuwo udde ana waugu 
ratu. 
13Wuṛṛu unnu wisara tanginna i ya'u namate si Absalom, i ya'u sarun 
asingkatannu ratu, ana waugu ratu sarun maaringikka sarangakanambone – 
wuṛṛu i Tuangnga lai tawe manamba'a si ya'u.” 
14“Uddita'e! Tempo masuete tumba'u uasasimbakku,” wisaran Yoab. Ana see 
i Yoab nanganu sambeangnga tallun bua ana see nipanta'a su sabba'i 
Absalom apan orassa udde ta'e ua'ele wiakka su alu. 
15Wua'udde siri mapulo᷊ tantaran Yoab nakkimpulunna wuṛṛu namate si 
Absalom. 
16I Yoab naniuppa trompetta na'oman sara tantarane natta'alle 
nangenggenna tantaran Israel. 
17Wua'udde winalu᷊nanni Absalom nipasanna wuṛṛu niramme sulalu᷊mmu 
paṛṛihi su mahurangnge udde. Paṛṛihi udde niomboanni mangitoun batu 
na'oman sara matanggakka. Anambon tantaran Israel tinumala᷊ngngu 
watanganne sambau-sambau su wale᷊ne. 
18Sutempo i tou mabbiakka i Absalom buatte na'ola'a pale pananaunganna si 
tou su Wawala᷊nnu Ratu, ana waugu i tou tawe naasomba ana'a esakka 
ipanassukku papapulunne. Pale udde nisaggo tumuṛṛuttu aranne sassane, 
wuṛṛu naddatingngu allo indi pale udde tinumelengnga aranne Palen 
Absalom. 

Apapaten Absalom niapasingkatta si Daud 

19Wua'udde i Ahimaas ana'i Zadok nabbisarate si Yoab, “Wa'alawe i ya'u inai 
tumala᷊ngnga maisasomban datu wuṛṛu mangapiddu watti'u ala᷊lu᷊assa 
manungku MAWU buatte nanala᷊matta si Tuangnga wuassu seenne.” 
20“Arie,” unni Yoab, “mantewe allo waine. Allo indi tawe wotongnge i'o 
mangapiddu watti'a, ana waugu parinsin datu natete.” 
21Wua'udde i Yoab nabbisara allangnge sangkatou taumatan Sudan, “Roote 
pasingkata'a su ratu sarangkanambone apan buatte niasiloannu.” Allangnga 
udde niumali᷊ntudda nassubba ana see inaite ringannu tuttala᷊ngnga. 
22Arawe i Ahimaas namata'i Yoab, “Sarangkanambone apan mariaddi, 
wala'awe i ya'u mangapiddu watti'a.” “Anio i'o aroddi mappulu inai, ana'u?” 
aiwalo᷊n Yoab. “I'o tawe maasengkamma lala᷊ntakku insaharannu udde.” 
23“Tawe apane,” unni Ahimaas apia, “I ya'u sarun inai.” “Amungkangu 
aroddi, roote,” unni Yoab. Ne i Ahimaas tinumala᷊ngke nanassukku lala᷊nna 
apan sumabbi Wawala᷊nnu Yordan, ne tawe nala᷊nna'a i tou nalliuṛṛorote 
allangnga taumatan Sudan tanginna. 
24I Daud tantala᷊nna ua'ianna su wabbo'a suwallattu ngara passallangannu 
lalu᷊mme wuṛṛu su ngaran passallangannu liuddu soa udde. Mandariaga 
niumawitte su wowon tanda'a watu wuṛṛu dirumarisikka su atuppu ngara 
udde. Sutempo i tou na'ellega, i tou naasilo pia taumata tuttala᷊ngnga 
inawarendi. 
25Mandariaga udde niumui si ngana'a wowane nabbalo᷊n batti'a udde su ratu, 
ne ratu nabbisara, “Amungkangu i tou sassane, sulalu᷊mmete watti'a mapia 
apan niapidde udde.” Napawe taumata udde maraniten ma'oma, 
26mandariaga udde naasilo pia sangkatou lai tuttala᷊ngnga. Nariaddi i tou 
niumui, “Pa'ellega! Pia taumata waine lai apan tuttala᷊ngnga sassane 
inawarendi.” Ratu sinumimbakka, “I tou sarun uaapiddu watti'a mapia lai.” 

27Mandariaga udde nabbisara, “Taumata apan paarorone udde i Ahimaas. 
Allangngu naasingkatta wuassu olangnge i tou tumala᷊ngnga.” “I tou taumata 
mapia,” unnu ratu, “i tou sarun uaapiddu watti'a mapia.” 
28Ringannu mangngintuli᷊ i Ahimaas nattabbea ratu, ana see niumali᷊ntudda 
wuṛṛu nabbisara, “Dalo su MAWU Ruatan Tuangnga, apan buatte nanantilla 
si Tuangnga manga taumata apan mammangalo si Tuangku!” 
29Ratu naiwalo᷊, “Apa i Absalom taumata saṛṛentumuwo udde nasala᷊matta?” 
I Ahimaas sinumimbakka, “Tuangnga, tanginna napawe allangngu nirolokki 
Yoab, allangngu naasilo patatatiakka apan bahewalla, arawe allangngu 
wagga apate sarun mariaddi.” 
30“Darisikke samba'ane poi,” unnu ratu; ne i Ahimaas inaite watukku 
sandiṛṛanne wuṛṛu dirumarisikke isudde. 
31Wua'udde allangngi Yoab na'omate, wuṛṛu nabbisara ratu, “Allangngu 
uaapiddu watti'a mapia si Tuangnga! Su allo indi MAWU buatte nangonggollu 
auntunganna si Tuangnga su anambon taumata apan mammangalo.” 
32Ratu naiwalo᷊ si tou, “Apa i Absalom ana'a saṛṛentumuwo udde sala᷊matta?” 
Ana see allangnga udde sinumimbakka, “Antimanna anambon seetti 
Tuangnga, anambon taumata apan namangalo si Tuangnga aṛṛiaannu 
pala᷊dda apan uasulu᷊ngnga ere lai su ana'a apan saṛṛentumuwo udde.” 
33Naaringikka udde ratu mangke nasusa, ana see niumawitte su wabbo'a 
ali᷊urosone su ngaran passallanganna lapiddu lulluai, “Oh ana'u! Ana'u 
Absalom! Absalom ana'u! Mappianne i ya'u nate mallolo᷊ssa si'o, ana'u! 
Absalom ana'u!” 

2 Samuel 19 

I Yoab napal᷊iatta'u pasasal᷊an Daud 

1Si Yoab niapasingkatta manungku i Ratu Daud lulluai wuṛṛu lullalo᷊n 
Absalom. 

2Ne auntunganna su allo udde nawalu᷊ nabbali᷊ asasusa su anambon tantaran 
Daud ana waugu i mangitou naaringikka manungku ratu lulluain parinsine. 
3Ringannu mala᷊nna-la᷊nnabba i mangitou nabelengke watukku soa, 
naali᷊hidda tantara apan naapendamma asasili ana waugu tinumala᷊ngngu 
watanganne wuassu pangalo. 
4Ratu nattimbuṛṛunna hatine wuṛṛu lulluai ringannu ma'ikkatta, “Oh ana'u! 
Ana'u Absalom! Absalom, ana'u!” 
5I Yoab inaite sinumaruanna ratu wuṛṛu nabbisara, “Su allo indi i Tuangnga 
namansili tantaran Tuangnga, sumbali᷊ ete i mangitou apan nanala᷊matta 
niawan Tuangnga, niawan manga wawine ana'i Tuangnga, awingnga wuṛṛu 
nia'in Tuangnga. 
6I Tuangnga niumakkannu manga taumata apan maddantinni Tuangnga, 
arawe i Tuangnga maddantinnu manga taumata apan marangngu si 
Tuangnga! Ringannu masemakka i Tuangnga mammasilo manungku manga 
piaṛṛa'u tantara wuṛṛu manga tanataran Tuangnga mangke tawe gunane si 
Tuangnga. Ewe'e lai aellehanna ereola'u i Tuangnga malu᷊assa amungkangu 
su allo indi i Absalom ta'e wiakka wuṛṛu yami sarangkanambone nate! 
7Ṛinone i Tuangnga mabbuatta wuṛṛu sumabbangnga mapaasunge naungngu 
tantaran Tuangnga. Allangngu massalu ringannua arannu MAWU, 
amungkangu i Tuangnga tawe sumabbangnga maisasomban mangitou, ne 
ṛabbi indi lai taweddu saran sangkatou apan maapulu rumandinganna si 
Tuangnga. Udde sarun maola'a sambau asasusa apan ahewala᷊nne apan sarun 
apendamanni Tuangnga su alo᷊'engngu pabbiaṛṛanna.” 
8Wua'udde dirumarisikke ratu wuṛṛu sinumabbangke su liudde, wuṛṛu 
niuma'ianna maranin ngara passallanganna. Tantarane naaringikka 
manungku i tou isudde, ne i mangitou sarangakanambone nirumanta 
sinumaruanna. 

I Daud nabelengnga su Yerusalem 

Tantala᷊nna udde anambon tantaran Israel tinumala᷊ngke, wuṛṛu napule᷊te su 
wale᷊n sambau-sambau. 
9Su pattangngannu anambon walahannu Israel nariaddite patatatiakka. I 
mangitou mabbisara, “i Ratu Daud buatte nanala᷊matta si ite wuassu taṛṛinon 
taumatan Filistin wuṛṛu namallossi ite wuassu manga seetta waine, arawe 
orassa indi i tou tinumala᷊ngngi Absalom wuṛṛu nanantangngu wanua indi. 
10I Absalom nitenegi ite naola'a ratu, arawe orassa indi natete sulalu᷊mmu 
pangalo. Anio tawe saran sangkatou apan maṛṛingidda mangapiddi Ratu 
Daud mabbelengnga?” 
11Manga wisara udde niaringiṛṛanni Ratu Daud lai. Ana waugu udde i tou 
nandolokki Imam Zadok wuṛṛu Imam Abyatar niapaiwalo᷊ su piaṛṛa'u Yehuda 
arendi, “Anio i yamiu nabbali᷊ asali᷊mmurianne nanalo᷊ho wuṛṛu 
nangammungnga ratu nabelengnga watukku wale᷊n araratuanne? 
12Wali᷊newe i yamiu tuṛṛangku wuṛṛu hawe'u? Tawe mariaddi yamiu 
sali᷊mmurine naddorongnga tadea'u i ya'u mapule᷊?” 
13I Daud nandolokki mangitou lai niapawalo᷊ si Amasa arendi, “Wali᷊newe i'o 
hawe'u? Manattakka orassa indi ya'u mamile si'o maola'a tembonannu 
tantara ipallolo᷊ssa si Yoab. Antimanna MAWU mamate si ya'u amungkangu 
olangnge indi tawe niola'u!” 
14Etearoddi i Daud naapanganu naungngu anambon taumatan Yehuda 
na'oman sara i mangitou napaapiddu tanata su ratu tadea'u iapawelengnga 
su wale᷊n araratuanna suadio'a ringannu manga mammamanaran 
araratuanna. 
15Ana see ratu inaite wuṛṛu na'omate su Salu᷊kku Yordan, tantala᷊nna udde 
manga taumatan Yehuda na'omate su Gilgal inai manalo᷊ho ratu wuṛṛu 
mandiaga si tou tumumbe salu᷊kka udde. 
16-17I Simei ana'i Gera, taumatan Benyamin udde uaapiddu saṛṛiwu su atoune 
ruanganni Benyamin wuṛṛu mali᷊ha-li᷊hakka nirumanta suadio'a ringannu 

taumatan Yehuda udde manalo᷊ho ratu. Aroddi lai i Ziba allangngu amonanni 
Daud, su sambau ringannu siri mapulo᷊ li᷊ma anangnge esakka wuṛṛu ruan 
pulo᷊ suatoune allangnge; i mangitou tinumumbete Salu᷊kku Yordan 
tantala᷊nna ratu taambe na'oma. 
18I mangitou mallali᷊ma amonannu ratu udde tinumumbe wuṛṛu mammanara 
ala᷊wo'a apan nirolokku ratu si mangitou. 

I Daud nandangngu si Simei 

Sutempo ratu tumumbete salu᷊kka, i Simei niumali᷊ntudda su saruanne wuṛṛu 
nabbisara, 
19“Allangngu sumala᷊nde, antimanna i Tuangnga tawe mangantimma 
manungku allangngu indi sidutu nassala᷊. Doronganna i Tuangnga maabuli᷊ 
inolannu allangngu sutempo i Tuangnga manantangngu Yerusalem. 
20Allangngu naatutukke, manungku allangngu buatte na'ola'a rosa, ne ana 
waugu udde, suwallattu manga walahanna apan uatana'a su wageangnge 
samba'a sawannakka, ete allangngu apan paarorone nirumanta manalo᷊ho si 
Tuangnga su allo indi.” 
21Naaringikka udde i Abisai ana'i Zeruya nabbisara, “i Simei wotongngete 
iṛṛuumanna pateanna ana waugu i tou buatte nantala᷊n ratu apan 
nipilen MAWU.” 
22Arawe i Daud nabbisara si Abisai wuṛṛu si Yoab iaangnge, “Ariete pallo'a 
su hatto indi. Anio i yamiu mapasusa'u? Su allo indi ya'u naola'e ratu apia su 
Israel, wuṛṛu tate wotongnge pia taumatan Israel apan iṛṛuumanna 
pateanna.” 
23Wua'udde ratu nassalute si Simei, “I ya'u maddiandi manungku i'o tawe 
iṛṛuumanna pateanna.” 

I Daud nandangngu lai si Mefiboset 

24Ana see lai i Mefiboset pulunni Saul, nirumanta nanalo᷊ho ratu. I tou tawe 
nangukkassa leddane, tawe nangiṛṛi omengnge, wuṛṛu tawe nabbansalla 

laungnge ro'en i Ratu Daud nanantangngu Yerusalem na'oman sara i tou 
nabbelengnga ringannu sala᷊matta. 
25Sutempo i Mefiboset nirumanta wuassu Yerusalem inai manalo᷊ho ratu, ratu 
nabbisarate si tou, “Mefiboset, anio i'o tawe tinumantalongnga si ya'u su 
orassa udde?” 
26I tou sinumimbakka, “Apan Mawantuga, Tuangnga masingkatta manungku 
allangngu indi peṛṛo. Allangngu nandolokku mangangimben allangngu 
niapasaddia keledai apan botongnge sa'eannu allangngu tumantalongnga si 
Tuangnga. Arawe allangnga nialu᷊andahannu mangangimbe udde. 
27Ewe'e lai allangngu nilobbosanne su saruanni Tuangnga. Arawe i Tuangnga 
naali᷊hidda mala'ekattu Ruata. Ana waugu udde ola'e sarangkanambone apan 
tumuṛṛutti Tuangnga udde mapia. 
28Anambon ṛuanganna amonannu iamangngu allangngu ṛinone iṛṛuumanna 
pateanni Tuangnga, arawe allangngu indi buatte niwalan Tuangnga umanna 
su wale᷊n araratuanna. Orassa indi allangngu tate waṛṛani lai maddorongnga 
ala᷊wo'a wuassi Tuangnga.” 
29Ratu sinumimbakka, “Ariete i'o mabbisara manambo. I ya'u buatte 
nakkawessa mangonggollu anambon pa'a'alan Saul; si'o wuṛṛu si Ziba.” 
30Ana see i Mefiboset sinumimbakka, “Wala'e i Ziba manganu 
sarangkanambone udde. Allangngu malu᷊asse ana waugu i Tuangnga 
napule᷊te ringannu sala᷊matta.” 

I Daud nandangngu lai si Barzilai 

31Ana see lai i Barzilai taumatan Gilead udde nirumanta wuassu Rogelim inai 
makkundinganna ratu tumumbe Salu᷊kku Yordan. 
32I Barzilai timmadete, uukke ualo᷊te pulo᷊ su tonnane. I tou tumaniten ala 
wuṛṛu su ala᷊nnune i Ratu Daud uatana'a su Mahanaim dorone, ete i Barzilai 
apan mannaddia wiakku ratu. 

33Ratu nabbisara si tou, “Tantalongke si ya'u watukku Yerusalem, sarun ta'u 
utunganna ala᷊wo'u apa apan ipaapulunu poiaroddi.” 
34Arawe i Barzilai sinumimbakka, “Allangngu tate lai mabbiakka mala᷊nnu. 
Nariaddi apa hunane allangngu tumantalongnga si Tuangnga watukku 
Yerusalem? 
35Uukku allangngu ualu᷊te pulo᷊ su tonnane wuṛṛu tate lai apan botongnge 
mangonggollu ala᷊lu᷊assa su allangngu. Allangngu tate lai maapendamma 
temangngu anna ara'e ua'e wuṛṛu tate lai maaringikka tingikku taumata 
mangngantari. Allangngu tumba'u maola'a winabbawan Tuangnga. 
36Allangngu tate su tampane manengkamma lala᷊ntakke ahewalle udde. 
Allangngu tumba'u mappulu umamatta piran kale᷊mpangnga manguntuddi 
Tuangnga su samba'an Salu᷊kku Yordan. 
37Wua'udde wala'e allangngu mapule᷊ su wale᷊'u wuṛṛu mate maranin 
labbingngu hagurangngu allangngu, arawe indi ana'u allangngu i Kimham. 
Wala'awe i tou tumantalongnga si Tuangnga wuṛṛu ola'awe tumuṛṛuttu su 
aellegi Tuangnga udde mapia.” 
38Ratu sinumimbakka, “i Kimham sarun ta'u iapidda wuṛṛu ta'u 
padduli᷊ananna ere su apulunu, wuṛṛu anambon darorongngu si ya'u sarun 
tipusanna.” 
39Wua'udde i Daud wuṛṛu anambon tantarane tinumumbete Salu᷊kku Yordan. 
Ana see i Daud nangari'a si Barzilai wuṛṛu itarua nattale᷊i. Wua'udde i Barzilai 
napule᷊te su wale᷊ne. 

Yehuda wuṛṛu Israel natatiakka su ola'u ratu 

40Anambon tantaran Yehuda wuṛṛu mattangnga wuassu tantaran Israel 
uatantalongnga ratu tinumumbe salu᷊kka. Wua'udde ratu nasala᷊te watukku 
Gilgal, wuṛṛu i Kimham uarundinganna si tou. 
41Wua'udde nirumantate anambon taumatan Israel sinumaruanna ratu wuṛṛu 
nabbisara si tou, “Tuangnga, anio tuṛṛangngi yami manga taumatan Yehuda 
udde massunna manungku ete i mangitou apan botongnge manalo᷊ho wuṛṛu 

mandiaga si Tuangnga suadio'a ringannu amonanna wuṛṛu tantaran 
Tuangnga tumumbe Salu᷊kku Yordan?” 
42Ana see taumatan Yehuda sinumimbakka, “Etearoddi, ana waugu ratu udde 
tuṛṛangngi yami. Anio i yamiu massa'u? Apa hausanni yami tatanggumannu 
ratu, ara'e i tou buatte nangonggolu lala᷊ntakke si yami?” 
43Taumatan Israel sinumimbakka, “Taṛṛinon kami su ratu paapulo᷊ 
maggewala᷊nne wuassu taṛṛinon kamiu, salaiwe ratu udde tuṛṛangngi yamiu. 
Anio i yamiu mangngaddio'a si yami? Arie pa'abuli᷊ane manungku ete yami 
apan paarorone atonna naddorongnga tadea'u ratu iapidda mabbelengnga!” 
Arawe taumatan Yehuda maattiṛṛanna wuassu taumatan Israel wuṛṛu 
maddiri iawaddo. 

2 Samuel 20 

I Seba namangalo 

1Su soan Gilgal pia sangkatou taṛṛa sala᷊sa'a aranne i Seba. I tou ana'i Bikri, 
wuassu ruanganni Benyamin. Sutempo taumatan Daud nangelekka 
nirumanta, i Seba nattiuppa trompetta wuṛṛu nangintuli᷊, “I ite tawe 
paa'aukka ringanni Daud. Ipa'ura i ite tumantalongnga si tou? Ei taumatan 
Israel, wette i ite mapule᷊te!” 
2Ana see manga taumatan Israel udde inaite nanantangngi Daud wuṛṛu 
tinumantalongnga si Seba. Arawe manga taumatan Yehuda sidutu 
matuṛṛutta wuṛṛu uatantalongnga si Daud wuassu Salu᷊kku Yordan 
naddatingngu Yerusalem. 
3Napawe i Daud na'omate su wale᷊n araratuanne su Yerusalem, siri mapulo᷊ 
nia'i apan nitantangnge iapariaga wale᷊n araratuanna, niapatana'i tou su 
wale᷊n apan lalu᷊'arannu mandariaga. Hausanni mangitou mangke 
nisuungnganna, arawe tawe saran paassa i Daud natiilla ringanni mangitou. 
Nariaddi i mangitou udde niṛṛambatta wuṛṛu i mangitou mabbiakka ere 
wawine walu᷊ ma'oman sara mate. 

4Ratu namarenta si Amasa, “Ammula᷊'a taumatan Yehuda wuṛṛu rantate su 
sambau ringanni mangitou sulalu᷊mmu tallu allo.” 
5Ana see i Amasa inaite nangammulli mangitou, arawe i tou tawe 
naawelengnga sutempo apan buatte tinantunnu ratu. 
6Wua'udde ratu nabbisarate si Abisai, “i Seba udde tumaniten mapaasusan 
kite maddale᷊oanna wuassi Absalom. Ana waugu udde apira'e tantara'u wuṛṛu 
enggenete i tou, tadea'u arie ma'oman sara i tou maapamanua su soa apan 
pia tanda'a watune, wuṛṛu maatala᷊ngnga wuassi ite.” 
7Ne su alu᷊ngngu piaṛṛa'i Abisai, tantaran Yoab wuṛṛu tantara mandariaga 
ratu wuṛṛu manga tantara waine lai inaite wuassu Yerusalem nangenggenna 
si Seba. 
8Sutempo i mangitou na'omate su watu wara'a su Gibeon, i Amasa nirumanta 
naisasomban mangitou. I Yoab sutempo udde ualu᷊ṛṛen laubbu pangalo 
ringannu hale᷊le pia papaṛṛanganne apan uapeta su lawanne. Napawe i tou 
inaite niumamatta, papaṛṛanganne napallossa na'oman sara hale᷊le 
na'ingkatta su limane aiṛṛi. 
9I Yoab nabbisara si Amasa, “Ereapate watti'a, hawe?” lapiddu nangagassa 
omengngi Amasa ringannu limane aikkatanna ere ola'u mangari'a si tou. 
10I Amasa tawe naasilo hale᷊le su lima aiṛṛin Yoab. Inaṛṛombanganne i Yoab 
nangusu'u hale᷊le su tianni Amasa, na'omna sara lalo᷊ṛṛon tianne 
nassali᷊awukka su leta'a. I tou nate su orassa udde lai, na'oman sara i Yoab 
salaiwe tate mangusu'a apia. I Yoab wuṛṛu i Abisai tuarine, sidutu 
mangngenggenna si Seba. 
11Sangkatou tantaran Yoab uarisikka maranin winalu᷊nanni Amasa wuṛṛu 
nangintuli᷊, “Isai apan uasamba'a si Yoab wuṛṛu si Daud, tantalongke si 
Yoab!” 
12Winalu᷊nanni Amasa apan napenen daṛṛa udde uatala᷊lladda su tangngan 
dala᷊nna. Tantaran Yoab tanginna naasilo manungku anambon taumata apan 

sussabbi mattaalla isudde. Ana waugu udde i tou namole᷊ngnga winalu᷊nanna 
udde su wailla wuṛṛu tinaapannu nasa. 
13Napawe winalu᷊nanna udde niaddote marau wuassu lala᷊nna, anambon 
taumata nanassukken amatanne tinumantalongnga nangenggenna si Seba. 
14I Seba buatte namali᷊ntaddu ahewallu wageangngu leta'u walahannu Israel, 
ana see na'omate su soan Abel-bet-Maakha tatantalongannu anambon 
taumata wuassu alahanni Bikri. 
15Tantaran Yoab naaringikka manungku i Seba uatana'a isudde, ne i 
mangitou namali᷊wutte soa udde. I mangitou nangombon leta'a uapali᷊wutta 
tanda'a watu su liudde wuṛṛu na'ali᷊te leta'a su alu᷊ngngu tanda'a watu udde 
tadea'u maṛṛa'a. 
16Su soa udde pia sangkatou wawine apan pande, ne i tou uarisikka su 
wowon tanda'a watu udde wuṛṛu niumali᷊ata, “Paddaringikka! 
Paddaringikka! paddorongke tadea'u i Yoab rumanata inawarendi; ya'u 
maapulu maggahatto tou.” 
17Ana see i Yoab nirumantate, wuṛṛu wawine udde naiwalo᷊, “Ete i Tuangnga 
aranne i Yoab?” “Ore,” sasimbakki Yoab. Wawine udde nabbisara, 
“Daringiṛṛewe wisara'u indi, Tuangnga.” “Ore, i ya'u maddaringikka,” 
sasimbakki Yoab. 
18Wawine udde nabbisara, “Dorone manga taumata inanaramanne 
mabbisara arendi, ‘Amungkangu i'o mappandumma tatantiro, roote watukku 
soan Abel’ – wuṛṛu eteudde apan olaanni mangitou. 
19Soan kami Abel indi wahewalla, sambau soa apan matammudda wuṛṛu 
matuṛṛutta su leta'u Israel. Anio i Tuangnga pia pandumma mankkimunsa'a 
soa udde? i Tuangnga maapulu manggohakka leta'a pussa'an MAWU?” 
20“Tawe!” sasimbakki Yoab, “i ya'u saran addio'a tawe pandumma 
manggohakka ara'e makkimunsa'a soanu! 

21Udde wali᷊ne ṛiinni yami. Arawe sangkatou aranne i Seba ana'i Bikri, apan 
darantane wuassu leta'u panenteannu Efraim, buatte namangalo si Ratu 
Daud. Tantila᷊'e i tou, ana see i ya'u manantangngu soa indi.” Wawine udde 
nabbisara, “Puan taumata udde sarun ituntungngi yami si Tuangnga wuassu 
tanda'a watu indi.” 
22Ana see i tou inaite, wuṛṛu ringannu apandene namasingkattu pandumanne 
su tumana'u soa. Wua'udde puan Seba niponggo'a ana see niwareta si Yoab. 
Wua'udde i Yoab nattiuppa trompetta ne tantarane nanantangken soa udde 
ana see napule᷊te su wale᷊ne sambau-sambau. I Yoab napule᷊te lai watukku 
Yerusalem sinumaruanna ratu. 

Manga mamanaran Daud 

23Eteindi manga mamanara atanggaṛṛanne apan nipilen Daud; Tembonannu 
anambon tantara: i Yoab. Piaṛṛa'u tantara mandariaga si Daud: i Benaya ana'i 
Yoyada. 
24Tembonannu manaran hamente: i Adoram. Mangangagassa roittu 
araratuanna: i Yosafat ana'i Ahilud. 
25Mamamoṛṛettu araratuanna: i Seya. Imam: i Zadok wuṛṛu i Abyatar. 
26Imam su wale᷊n araratuanna; i Ira wuassu soan Yair. 

2 Samuel 21 

Papapulunni Saul niṛṛuumanna pateanna 

1Sutempo i Daud uaparenta, nariaddite tempon elessa apan ala᷊nnune tallu 
tonna nattinggumma. Ana see i Daud naddorongnga tatantiro 
wuassu MAWU su ola'u arariadianna udde, wuṛṛu MAWU nabbisara, “Elessa 
indi ana waugu pasasala᷊n Saul wuṛṛu amonanne, i mangitou buatte namate 
manga taumatan Gibeon.” 
2(Manga taumatan Gibeon wali᷊ne taumatan Israel; i mangitou nasutta 
ammula᷊nna addio'a wuassu taumatan Amon. Manga taumatan Israel buatte 
naddiandi sarun mallu'adda si mangitou, arawe i Saul buatte naddea'a 

namate si mangitou ana waugu i tou maṛṛingiddu hausannu taumatan Israel 
wuṛṛu Yehuda.) Ana see i Daud namaggo manga taumatan Gibeon udde, 
3wuṛṛu naiwalo᷊ si mangitou, “Apate apan botongnge ta'u olaanna si yamiu? 
I ya'u mappulu mamaekka pasasala᷊ apan buatte niola'a si'o, tadea'u i yamiu 
mangala᷊matta ala᷊ṛṛana'u MAWU.” 
4I mangitou sinumimbakka, “Hatton kami wuṛṛu i Saul see lai amonanne 
tawe wotongnge insueannu sala᷊'a ara'e wula᷊wanna, arawe yami lai maddiri 
mamate sangkatou wuassu walahannu Israel.” Ana see i Daud nabbisara, 
“Amungkangu aroddi, apate ipaapulun kamiu apan ta'u olaanna?” 
5I mangitou sinumimbakka, “i Saul ratu nipilen MAWU pia pandumma 
mamate si yami sarangkanambone ma'oman sara yami mawuli᷊ wuassu 
ahewallu Israel. 
6Ana waugu udde, tantila᷊'e siri pitu su atoune wuassu papapulunne esakka, 
tadea'u ielen kami su saruannu MAWU su Gibea, soan Ratu Saul sassane.” 
Ratu sinumimbakka, “Ore, i mangitou sarun ta'u itantilla si yamiu.” 
7Arawe ana waugu i Daud wuṛṛu i Yonatan buatte nassalu sangkatou 
ringannu sangkatou, i Daud tawe nanantilli Mefiboset ana'i Yonatan. 
8Apan niala᷊ppi Daud eteudde i Armoni wuṛṛu Mefiboset, eteudde ruan katou 
esakka ana'i Saul apan nisungkangi Rizpa ana'i Aya; see lai siri lima esakka 
ana'i Merab wawine ana'i Saul, manga ana'a udde niasungkanga wuassi 
Merab naawingngi Adriel ana'i Barzilai, taumatan Mehola udde. 
9I mangitou tinantilla su manga taumatan Gibeon, ana see siri pitu taumata 
udde nate suadio'a niele su wuidda su saruannu MAWU. Ṛuumanna pateanna 
udde niapaamatta su panginsueannu tempo rongnga mallalu᷊wo napawe jelai 
itingante. 
10Ana see i Rizpa nia'in Saul, namilattu nasa karongnga su wowon batu su 
tampan manga winalu᷊nanna udde uatalo᷊wangnga. I Rizpa tawe 
nanantangngu tampa udde wuassu panattaṛṛannu tempo mangitingnga 
naddatingngu tempon manguranna su watiannu rongnga manontongnga. I 

tou tawe namalan winalu᷊nanna udde inasannu manga manu'u winalanganna 
su allo allattune ara'e winatangnga mala᷊ṛṛaga sutempo ṛabbi. 
11Napawe nipasingkatta si Daud apa apan niola'i Rizpa, 
12i tou inaite nangala᷊ppa duṛṛin Saul wuṛṛu Yonatan wuassu tumana'u soa 
Yabes su Gilead. (Manga taumata udde buatte nanna'o manga duṛṛi wuassu 
leta'a mala᷊langngu soa su Bet-San, tampan taumatan Filistin nangelen manga 
winalu᷊nanna udde napawe i Saul nawaddo su wuiddu Gilboa.) 
13Manga duṛṛin Saul wuṛṛu Yonatan udde niapidda wua isudde, ana waugu 
niammulle lai duṛṛin siri pitu taumata apan niele udde. 
14Wua'udde manga duṛṛin Saul wuṛṛu Yonatan see lai duṛṛin siri pitu taumata 
udde nilabbinga sulalu᷊mmu labbingi Kish iamangngi Saul su Zela su 
wageangngu leta'i Benyamin. Napawe sarangkanambone buatte nimanara 
ere su parentan ratu, Ruata naddaringikka aali᷊omanni mangitou su 
ipanilla'uppa wanua udde. 

Auntunganna napapangalo manga wawalle taumatan Filistin 
(1Ta. 20:4-8) 

15Suwallattu taumatan Filistin wuṛṛu taumatan Israel napesangke apia 
pangalo. I Daud wuṛṛu tantarane inaite napapangalo nando'appa taumatan 
Filistin. Sulalu᷊mmu pangalo udde i Daud naapendamma nalo᷊takka. 
16Ne nirumantate sangkatou wawalla aranne i Yisbi-Benob. Sambeangnge 
nilanginne wuassu witu'a awakkanne iraṛṛangngo tatallu malo᷊ara su kilone. 
I tou lai uapitan hale᷊le apan wakku, wuṛṛu pia antimma wotongnge ma'apate 
si Daud. 
17Arawe i Abisai ana'i Zeruya nirumanta nangontola si Daud. I tou 
nando'appa wawalla udde ana see nipate. Wua'udde tantaran Daud 
sinumala᷊nde tadea'u i Daud tate lai tumantalongnga sulalu᷊mmu pangalo. “I 
Tuangnga udde pangangantimannu Israel, arie ma'oman sara yami awuli᷊anni 
Tuangnga,” unni mangitou. 

18Ne nariaddite lai pangalo nando'appa taumatan Filistin su Gob. Sulalu᷊mmu 
pangalo udde i Sabkhai taumatan Husa namate sangkatou wawalla aranne i 
Saf. 
19Sulalu᷊mmu pangalo waine ringannu taumatan Filistin su Gob, Elhanan 
ana'i Yair wuassu Betlehem namate si Goliat wuassu Gat. Pulu᷊n sambeangngi 
Goliat udde naali᷊hidda asallakku alu ipandadu'a. 
20Nariaddi lai pangalo nando'appa taumatan Filistin su Gat. Isudde pia 
sangkatou wawalla apan apulune uapapangalo. Tali᷊maddone annummu wua 
suapan limane wuṛṛu suapan leddane. 
21I tou mangngeetta taumatan Israel, ne ana waugu i tou niapaten Yonatan 
ana'i Simea, iaangngi Daud. 
22Siri appatta apan niapaten Daud wuṛṛu tantarane udde, eteudde 
papapulunnu wawalla su Gat. 

2 Samuel 22 

Aantari al᷊al᷊uassi Daud 
(Drl. 18) 

1Napawe MAWU buatte nanala᷊matta si Daud wuassu taṛṛinon Saul wuṛṛu 
wuassu ala᷊wo'u seenne waine, i Daud nangantarin aantari indi su MAWU:  

[2I ya'u marangngu Si'o, oh MAWU, ete I'o atatoha'u.] 
3 MAWU naali᷊hidda tanda'a watu apan matohassa. Tampa pasasirungangku. 
Naali᷊hidda allungnga i Tou uataappa si ya'u, wuṛṛu ualu᷊'adda tadea'u i ya'u 
sidutu mala᷊ngnganna. 
4I ya'u sussala᷊nde su MAWU apan ṛinone raloanna, i Tou namallo'u wuassu 
anambon seetta. 
5I ya'u papali᷊wutannu asasilakan papate wuṛṛu uaṛṛammo su manawangngu 
papate. 
6I ya'u papali᷊wutannu asasilaka papate, seddan papate udde su saruangku. 

7Sulalu᷊mmu asasusa'u i ya'u sussala᷊nde Si'o MAWU, i ya'u mangngintuli᷊ su 
Ruata'u maddorongnga aontolla. Wuassu Wale᷊n-Ne i Tou naaringikka tingi'u 
wuṛṛu naddaringikka sasala᷊nde'u. 
8Ana see runia niumio'a wuṛṛu nangindo, manga rapappakku wowone 
naṛṛa'a nangiladda ana waugu asasa'un Duata! 
9Timbulla sussalo᷊i wuassu loṛṛangngu ngirun-Ne, putungnga wuṛṛu waṛṛa 
sinumabbangnga wuassu moṛṛong-Nge. 
10I Tou nama'a langitta, ana see sinumossokke i Tou, ringannu winabbawa 
marandumma su alu᷊ngngu ledda-Ne. 
11I Tou tinumalla'a ringannu uasa'e mala'ekatta; i Tou tuttalla'a su wowon 
papaiddu anginna. 
12I Tou nangoossa watangan-Ne ringannu ararandumma; rallamma apan 
maappalla uapali᷊wutta si Tou. 
13Wuassu sawallo su saruan-Ne, sinumabbangke winabbawa, uranna eisse 
wuṛṛu putungnga. 
14Ana see MAWU nirumallu'a winalanganna, Apan Atanggaṛṛanne 
napararingikku tingik-Ke. 
15I Tou namiti'u manga anaan-Ne, wuṛṛu nanali᷊awukku seetta. I Tou 
namaṛṛassu sawallo masokka-sokka, wuṛṛu naatala᷊ngngi mangitou. 
16Wantan tahalo᷊angnga nawu'essa wuṛṛu rapappakku runia nawu'a, 
sutempo MAWU nandona seen-Ne ringannu nasa'u. 
17Wuassu atanggaṛṛanne MAWU nangulu᷊kku lima-Ne; i Tou nangaggassa si 
ya'u wuṛṛu niwole᷊ngnga wuassu ua'e apan malalu᷊mma. 
18I Tou nanala᷊matta si ya'u wuassu seetta apan matohassa wuṛṛu wuassu 
manga taumata apan maddantingku ana waugu i mangitou tumaniten 
matohassa su saruangku. 

19I mangitou namangalo si ya'u sutempo i ya'u niaṛṛiaannu asasusa 
arawe MAWU naola'a matatulu᷊ngku. 
20I Tou nalliu'u wuassu asasilaka wuṛṛu nanala᷊matta si ya'u ana waugu i Tou 
marangngu si ya'u. 
21 MAWU nabbali᷊ssa inolaangku apan mapia; i Tou nangala᷊matta si ya'u ana 
waugu i ya'u tawe sala᷊ne. 
22I ya'u tuttuṛṛutta parentan MAWU, wuṛṛu tawe tumali᷊udda Ruata'u. 
23Anambon tita-Ne ta'u raddaringiṛṛanna manga parenta-Ne tawe 
abbuli᷊anangku. 
24I Tou masingkatta manungku i ya'u tawe sala᷊ne wuṛṛu naparaun 
batangangku wuassu pasasala᷊. 
25Ne MAWU nabbali᷊ssa inolaangku apan mapia ana waugu i Tou masingkatta 
i ya'u tawe sala᷊ne. 
26 MAWU, I'o mararingikka su taumata apan matuṛṛutta, wuṛṛu mapia su 
taumata apan mapia. 
27Su saruannu taumata susi I'o napali᷊atta'u watangan-Nu susi, arawe taumata 
apan dale᷊o paisaseetan-Nu. 
28Taumata apan naungnge mawawo niapasala᷊man-Nu; arawe taumata 
mawunga niṛṛuuman-Nu. 
29I'o nande'omma sasolo᷊angku; MAWU Ruata'u nanemakka ararandungku. 
30I'o nanohassa si ya'u ipamate seetta; ringannu sasumbala MAWU Ruata'u 
ta'u nihohakka tanda'a watu mangitou. 
31Inolaannu Ruata nasuungnga, paairen MAWU wotongnge apangimananna! 
I Tou naali᷊hidda allungnga su sarangkanambone apan uasirungnga si Tou. 
32Ana waugu tumba'u MAWU udde Ruata; tumba'u Ruata apan uasamba'a si 
ite. 

33Ete i Tou Ruata apan nanohassa si ya'u wuṛṛu na'ola'a lala᷊ngku 
mala᷊ngnganna. 
34I Tou nanohassa ledda'u ere leddan rusa, wuṛṛu nallu'adda asasala᷊ma'u su 
panenteanna. 
35I Tou nangaṛṛa'a si ya'u mapapangalo, na'oman sara i ya'u wotongnge 
mangannatta ala᷊ti'anna apan atohasanne. 
36 MAWU, I'o uasirungnga wuṛṛu nanala᷊matta si ya'u, wuṛṛu uatumpilla si 
ya'u ringannu taṛṛino-Nu wuṛṛu nabbali᷊ apianne ana waugu inolaan-Nu. 
37I ya'u rariagan-Nu tadea'u i ya'u tawe iasametta wuṛṛu i ya'u tawe manawo 
saran paassa. 
38I ya'u nangenggenna seetta wuṛṛu ta'u niwaddo i mangitou, wuṛṛu i ya'u 
tawe sumuṛṛotta ma'oman sara i mangitou mate. 
39I mangitou ta'u niwala᷊tta na'oman sara tate maararisikka apia, i mangitou 
naṛṛa'a niasueannu ikanne su saruannu ledda'u. 
40I'o nangonggollu atatohassa si ya'u iapappangalo, wuṛṛu auntunganna su 
manga see'u. 
41I'o na'ola'a see'u tinumala᷊ngnga wuassi ya'u; manga taumata apan 
maddantingku ta'u nipate. 
42I mangitou mangngintuli᷊, arawe taweddu umontolla, i mangitou 
sussala᷊nde MAWU, arawe i Tou tawe sumimbakka. 
43I mangitou ta'u niṛṛimunsa'a naali᷊hidda awu apan nassali᷊awukka, wuṛṛu 
ta'u nialassa naali᷊hidda labbo su lala᷊nna. 
44I'o namallo'u wuassu ṛuanganna apan lale᷊o, wuṛṛu na'ola'a si ya'u uataṛṛino 
manga walahanna; walahanna apan awaganangku naola'a allangku. 
45Manga taumata raho uasuṛṛubbawa si ya'u, wuṛṛu tuttuṛṛutta napawe 
maaringikka parenta'u. 

46Awawaṛṛanin mangitou nawuli᷊te; i mangitou mangngindo wuṛṛu 
sinumabbangnga wuassu pa'imbunianne. 
47 MAWU udde wiakka! Daralo su mananahe'u! Pamantuge ahahewallu 
Ruata, mananala᷊ma'u! 
48I Tou nangonggollu auntunganna wuassu see'u, manga walahanna 
niwaddo-Ne su saruangku, 
49I Tou nanala᷊matta si ya'u wuassu manga see'u. MAWU, I'o nangonggollu si 
ya'u auntunganna su see'u, I'o nanirungnga si ya'u wuassu taumata apan 
maṛṛagissa. 
50Ne i ya'u naddalo Si'o suwallattu manga walahanna, wuṛṛu i ya'u 
nangantarin daralo Si'o. 
51Ruata nangonggollu auntunganna apan bahewalla su ratu apan nitene-Ge, 
I Tou sidutu marangngu taumata apan nipile-Ne, eteudde i Daud wuṛṛu 
papapulunne saran mala᷊nnu-la᷊nnu. 

2 Samuel 23 

Wisaran Daud apan panginsueanne 

1I Daud ana'i Isai nipile naola'a ratu wuṛṛu niola'u Ruatan Yakub taumata 
apan a'addatanna. Ete i tou apan nangarangngu manga aantari hunan Israel. 
Eteindi wisaran Daud apan panginsulanne; 
2Ghaṛṛahon MAWU buatte nabbisara si ya'u; tanata wuṛṛu ṛengetan-Ne indi 
su wiwi'u. 
3Ruatan Yakub buatte nabbisara; ete si ya'u mallalu᷊'addu Israel nabbisara: 
“Ratu apan uaparenta tumanangnge ringannu atatuli᷊dda apan uapiaṛṛa'a 
ringannu tatuṛṛutta su MAWU, 
4I Tou naali᷊hidda semakku matannallo lullansiangnga sutempo marua'allo 
napawe langitta matilangnga. I Tou naali᷊hidda semakku matannallo napawe 
wua nanguranna napangelomma nannalo᷊ maṛṛansangnga lullendappa.” 

5Aroddi lai papapulungku niala᷊matannu Ruata, pa'aire-Ne si ya'u, tawe 
mawalu᷊, pa'aire-Ne udde mala᷊nnu-la᷊nnu wuṛṛu nasuungnga, mangke sidutu 
uaatokka su sarangkanambone. Ruata uariaga auntungangku wuṛṛu 
nangutungngu ala᷊wo'u apulun naungku. 
6Arawe manga taumata apan tawe tumuṛṛutta MAWU naali᷊hidda ṛoa'a apan 
niramme. Liman taumata tawe maagassa; 
7tawe saran sangkatou apan mappulu mangindingnga si tou amungkangu 
tawe a'oenne wuassu alu ara'e atta'a. Manga taumata udde nasue niepoddu 
putungnga. 

Manga tantaran Daud apan tinumelengnga 
(1Ta. 11:10-41) 

8Eteindi arannu manga piaṛṛa'u tantaran Daud apan tinumelengnga; 
Paarorone eteudde i Ishbaal, taumatan Hakhmoni, piaṛṛa'u “Ammula᷊nnu 
Tatallu” (Triwira). Buatte su sambau pangalo i tou nando'appa ualu᷊ ṛasutta 
su atoune wuṛṛu namate si mangitou ringannu sambeangnge. 
9Taumata aruane sulalu᷊mmu Triwira eteudde i Eleazar ana'i Dodo wuassu 
amonanni Ahohi. I Tou uarundinganna si Daud sutempo i mangitou 
sinumaruanna taumatan Filistin apan buatte naammulla inai mapapangalo. 
Ana see sutempo udde taumatan Israel sinumoṛṛotta. 
10I Eleazar sidutu mammangalo wuṛṛu namate taumatan Filistin na'oman 
sara i tou tumaniten nalo᷊takka. Limane namantikka na'oman sara i tou tawe 
maapamallosu hale᷊lene. Su allo udde MAWU nangonggollu auntunganna 
apan bahewalla su Israel Tantaran Israel apan sinumoṛṛotta tanginna 
nabelengke su tampan Eleazar uapapangalo, ana see nalluatta laubbu manga 
winalu᷊nanna isudde. 
11Taumata atallune sulalu᷊mmu Triwira eteudde i Sama ana'i Age wuassu 
Harari. Su paassa taumatan Filistin uaammulla su Lehi, su sambau wailla 
apan napenen tambue, tantaran Israel tinumala᷊ngngu taumatan Filistin. 

12Arawe i Sama sidutu uapapangalo, namate wuṛṛu namaddon taumatan 
Filistin, na'oman sara naataṛṛangnga wawaila᷊nna udde. 
Etearoddi MAWU nangonggollu auntunganna apan wahewalla. 
13-14Su allo waine maṛṛangattu tempo pangitinganna, siri tallu wuassu siri 30 
piaṛṛa'u tantaran Daud apan apianne sinumossokka su Liangngu Adulam. 
Sutempo udde i Daud sulalu᷊mmu tanda'a watu su liangnga udde. Taumatan 
Filistin naddasanna su Wawala᷊nnu Refaim, wuṛṛu sambageanganna wuassi 
mangitou naapangaṛṛo Betlehem. 
15I Daud naanaungke ampungnga niariadianne udde wuṛṛu nabbisara, “Eh, 
unnuwisara i ya'u nionggola᷊nnu ua'e wuassu paṛṛihi maranin ngara 
wahewalla su Betlehem!” 
16Naaringikka udde siri tallu tembonanne udde nalliu paddasanannu 
taumatan Filistin, ana see naniate ua'e su paṛṛihi udde, wua'udde niapidda 
ringanni Daud. Arawe i Daud maddiri ma'inumma, ewe'e niwoson tou 
maola'a sambau aonggolla su MAWU. 
17I tou nabbisara, “Oh MAWU, i ya'u tawe mappa'inumma ua'e indi! 
Amungkangu i ya'u ma'inumma, ere lai ya'u na'inumma daṛṛan manga 
taumata apan buatte nanantillu niawan mangitou!” Nariaddi i Daud mangke 
maddiri ma'inumma ua'e udde. Eteudde inasaharannu siri tallu taumata 
waṛṛani apan matohassa udde. 
18-19Siri tallu pulo᷊ piaṛṛa'u tantara apan tinumelengnga udde isassago lai 
“Tridasawira”. I mangitou ipappiaṛṛa'i Abisai tuarin Yoab, ana'i Zeruya. I tou 
buatte namate tallu ṛasutta suatoune ringannu sambeangnge. Ana waugu 
udde i tou tinumelengnga. Arawe i tou tawe ere awawaṛṛanin “Triwira”. 
20Sangkatou piaṛṛa'u tantara apan tinumelengnga waine eteudde i Benaya 
ana'i Yoyada taumatan Kabzeel. I tou tumaniten baṛṛani. Ruan katou 
waṛṛanin seetta wuassu Moab buatte nipatene. Buatte su allo sambau, i tou 
sinumutta su sambau loṛṛangnga, ana see nanametta sambau singa isudde. 

21I tou lai buatte namate sangkatou taumatan Mesir, apan matohassa wuṛṛu 
ahidde sambeangnga. I Benaya sinumaruanna tumba'u uaagassa ta'innaa. 
Sambeangnga su liman taumatan Mesir udde niaṛṛo ana see nipaata 
pinamate taumata udde. 
22Eteudde manga inasaharanni Benaya, sangkatou wuassu “Tridasawira”. 
23Sulalummu ammula᷊nna udde, ete i Benaya apan awaṛṛanianne, arawe i tou 
tawe mattohasanna wuassu “Triwira”. I Daud namile si tou naola'a 
tembonannu mandariaga si tou. 
24-39Manga taumata wuassu “Tridasawira” eteudde: i Asael tuarin Yoab i 
Elhanan ana'i Dodo taumatan Betlehem i Sama wuṛṛu i Elika taumatan Harod 
i Heles taumatan Palti i Ira ana'i Ikes taumatan Tekoa i Abiezer taumatan 
Anatot i Mebunai taumatan Husa i Zalmon taumatan Ahohi i Maharai 
taumatan Netofa i Heleb ana'i Baana taumatan Netofa i Itai ana'i Ribai 
taumatan Gibea su leta'u ruanganni Benyamin i Benaya taumatan Piraton i 
Hidai taumatan manga wawala᷊nnu Gaas i Abialbon taumatan Araba i 
Azmawet taumatan Bahurim i Elyahba taumatan Saalbon i Ala᷊ṛṛana'i Yasyen 
i Yonatan i Sama taumatan Harari i Ahiam ana'i Sarar taumatan Harari i 
Elifelet ana'i Ahasbai taumatan Maakha i Eliam ana'i Ahitofel taumatan Gilo 
i Hezrai taumatan Karmel i Paerai taumatan Arbi i Yogal ana'i Natan 
taumatan Zoba i Bani taumatan Gad i Zelek taumatan Amon i Naharai 
taumatan Beerot, mangangapiddu lutangngi Yoab i Ira wuṛṛu Gareb 
taumatan Yetri i Uria taumatan Het. i Sarangkanambone tallun pulo᷊ pitu 
suatoune tantara apan tinumelengnga. 

2 Samuel 24 

I Daud na'ola'a pandareengnga 
(1Ta. 21:1-27) 

1 MAWU nasau apia su Israel, ana see i Daud nisalo᷊ng-Nge ringannu 
pandumanna mandatan asasusa su walahanna udde. MAWU nabbisara si tou, 
“Pa'ola'e pandareengnga su Israel wuṛṛu Yehuda.” 

2Ana see i Daud nabbisarate si Yoab tembonannu tantarane, “Roote suadio'a 
ringannu manga piaṛṛa'u tantaranu su anambon walahannu Israel su 
ahewallu wanua wuṛṛu pa'ola'e pandareengnga. I ya'u mappulu maasingkatta 
anambon mangitou.” 
3Arawe i Yoab nabbisara ratu, “Antimanna MAWU Ruatan Tuangnga 
mapaanambon tumana'u Israel ma'oman sara paaṛṛasutta wuassu anambon 
mangitou orassa indi, wuṛṛu doronganna i Tuangnga ta'e wiakka, tadea'u 
wotongnge maasilo udde. Arawe ipa'ura i Tuangnga ma'ola'a pandareengnga 
indi?” 
4Arawe ratu sidutu uaagassa parentane udde. Nariaddi i Yoab wuṛṛu manga 
piaṛṛa'u tantarane inaite nandeengngu walahannu Israel. 
5Napawe tinumumbete Salu᷊kku Yordan, i Yoab wuṛṛu tantarane naddasante 
su samba'an timukku Aroër, sambau soa su pattangngannu wawala᷊nne su 
wageangngu leta'u Gad. Wua' isudde i mangitou inaite watukku sawannakka, 
su Yaezer, 
6ana see nasala᷊ watukku Gilead wuṛṛu Kades su wageangngu leta'u taumatan 
Het. Wua'udde i mangitou inaite watukku Dan, ana see wuassu Dan nabbeṛṛo 
watukku waṛṛatta, su Sidon. 
7Wua' isudde i mangitou inaite watukku timukka su Tirus soa apan pia 
tanda'a watune udde. Ana see i mangitou inaite watukku anambon soan 
taumatan Hewi wuṛṛu taumatan Kanaan, wuṛṛu panginsueanne su Bersyeba, 
su samba'an timukku wageangngu Yehuda. 
8I mangitou namali᷊ntaddu ahewallu wanua sulalu᷊mmu tempo sio wula᷊nna 
ruan pulo᷊ su allone. Wua'udde i mangitou nabbelengke watukku Yerusalem 
9wuṛṛu namasingkatta ratu hessin manaran pandareengnga udde. Reengannu 
esakka apan botongnge maola'a tantara 800.000 su atoune su Israel wuṛṛu su 
Yehuda 500.000 su atoune. 
10Arawe napawe i Daud buatte nandeengngu walahanna udde, i tou 
naapendamma pasasala᷊, wua'udde i tou nabbisarate MAWU, “Oh MAWU, i 

ya'u tumaniten marosa! Ampungewe i ya'u, ana waugu inolaangku udde 
tumaniten longonna.” 
11-12 MAWU nabbisara si Nabi Gad apan naola'a pale᷊lene si Daud wuṛṛu 
su MAWU, “Roote wuṛṛu walo᷊a'a si Daud manungku i Ya'u mangonggollu 
tatallu iapapile si tou. Suapawe nipilen tou sarun Ta'u olaanna.” Tiṛṛabbine 
marua'allo, napawe i Daud napu'ote wua natiilla, 
13i Gad nirumanta sinumaruanna wuṛṛu namasingkatta si tou 
parentan MAWU udde, wisarane, “Suapa apan pileanni Tuangnga: Wanua 
indi aṛṛiaannu elessa ala᷊nnune tallu tonna, ara'e i Tuangnga tumala᷊ngnga 
a'enggenannu seetta ala᷊nnune tallu wula᷊nna, ara'e wanua indi rantannu 
radda'a ala᷊nnune tallu allo? Ṛawesa'e orassa indi suapane apan sarun ta'u 
iapasingkatta su MAWU.” 
14I Daud sinumimbakka, “Uare! Nasilakate i ya'u! Arawe wuassu i ya'u 
iṛṛuumannu taumata, mappianne i ite sarangkanambone iṛṛuumannu MAWU, 
ana waugu wahewalla darangngu-Ne.” 
15Ne MAWU nandantan radda'a su taumatan Israel nanattakka wuassu 
marua'allo udde naddatingngu tempo apan buatte nitantun-Ne. Su ahewallu 
Israel 70.000 suatoune nate. 
16Mala'ekattu MAWU apan uaapiddu papate na'omate su tampa pakkindanna 
gandumma tatahuananni Arauna, taumatan Yebus. Sutempo MAWU naasilo 
manungku mala'ekatta udde nasaddiate manginsue 
Yerusalem, MAWU namalu᷊ laṛṛawen-Ne, ne mala'ekatta udde naddote 
nakkuumannu walahanna udde. Wisara-Ne su mala'ekatta udde, 
“Wotongngete! Addote!” 
17I Daud naasilo mala'ekatta apan tantala᷊nna mammate tumanangnge udde, 
ana see i tou nabbisara MAWU, “Ete i ya'u apan marosa ana waugu i ya'u apan 
na'ola'a pasasala᷊ udde. Arawe apate pasasala᷊n walahanna nasusa udde? 
Ṛuumana'e i ya'u wuṛṛu amonangku!” 

18Su allo udde lai i Gad nirumanta sinumaruanna si Daud wuṛṛu nabbisara si 
tou, “Ṛinone i Tuangnga umawitta su tampa pakkindanna gandumma 
tatahuannanni Arauna, wuṛṛu mapararisikku mezbah su MAWU.” 
19Ne i Daud inaite uasulu᷊ngngu parentan MAWU apan niapasingkatti Gad si 
tou. 
20Nassuhanne lai i Arauna tantala᷊nna mangngintanno, ne i tou naasilo ratu 
wuṛṛu mallala᷊ṛenggenne matuddan tou. I Arauna nassubba su saruanni 
Daud, 
21wuṛṛu naiwalo᷊, “Apa pandumannu darantan Tuangnga?” I Daud 
sinumimbakka, “Mamalli tampan pakkindanna gandumma indi, ya'u 
mapararisikku mezbah su MAWU isindi, tadea'u radda'a indi umaddote.” 
22I Arauna nabbisara, “Anute Tuangnga, wuṛṛu onggola᷊'e 
su MAWU sarangkanambone apan tumuṛṛutti Tuangnga mapia. Indi lai 
manga sapi ola'e sasamba itattambunna wuṛṛu alune ipanambunna i 
Tuangnga wotongnge manganu pulo᷊n pajeko wuṛṛu manga pappalla 
pakkindanna.” 
23I Arauna nangonggollu sarangkanambone udde su ratu, lapiddu nabbisara, 
“Doronganna MAWU Ruatan Tuangnga manengkamma aonggolli Tuangnga.” 
24Arawe ratu sinumimbakka, “Arie! Tampa indi ta'u wallianna. I ya'u maddiri 
mangonggolla su MAWU Ruata'u sambau saranapa apan niasombanganna 
ringannu tawe sahadde.” Ana see i Daud namallite tampa pakkindanna 
gandumma wuṛṛu manga sapi udde ringannu aregane liman pulo᷊ roitta 
sala᷊'a. 
25Ana see i Daud napararisikku mezbah MAWU isudde wuṛṛu nangonggollu 
sasamba itattambunna see lai sasamba paddarame. MAWU naddaringikka 
aali᷊omanni Daud, ana see nasuete radda'a udde su Israel. 

1 Mararatu 

1 Mararatu 1 

I Ratu Daud sutempo timmadete 

1I Ratu Daud timmaddete atonna. Salaiwe i tou aoosannu nasa maappalla, i 
tou mangke sidutu aamansungeanna. 
2Ana waugu udde manga mamamanarane nabbisara, “Apan Mawantuga, 
mappianne yami maddea'a sangkatou maṛṛuala iapaatana'a ringanni 
Tuangnga wuṛṛu mammadduli᷊ si Tuangnga. I tou sarun matiilla ringanni 
Tuangnga tadea'u i Tuangnga su ahewallu Israel.” 
3-4Ana see nireaante sangkatou maṛṛuala maṛṛamaga su ahwallu Israel. Ne su 
Sunem niasangkala᷊nna sangkatou maṛṛuala apan maṛṛamaga atonna aranne 
i Abisag. I tou niapidde ringannu ratu, ana see i tou uataṛṛapa ratu wuṛṛu 
nappadduli᷊ si tou. Arawe ratu tawe natatamba ringanni tou. 

I Adonia maddorongnga maola'a ratu 

5-6Ana waugu i Absalom natete, ne i Adonia, ana'i Daud aruane naola'a 
aiaanganne. Inangnge aranne i Hagit. I Adonia uddewe sangkatou apan 
maṛṛansangnga. Iamangnge tawe saran paassa namulo᷊ si tou amungkangngu 
i tou ma'ola'a pasasala᷊. I Adonia mappulu atonna maola'a ratu, ne i tou 
nanaddia hunan batanganne manambo keretan pangalo wuṛṛu tantara uasa'e 
awalo᷊ see liman pulo᷊ tantara uariaga si tou. 
7Ana see i tou inaite na'iren Yoab wuṛṛu Imam Abyatar. Inangngi Yoab 
aranne i Zeruya. I Yoab wuṛṛu Imam Abyatar niumire mallali᷊ma hola᷊gi 
Adonia. 
8Arawe Imam Zadok, i Benaya, ana'i Yoyada, Nabi Natan, i Simei, i Rei wuṛṛu 
mandariaga si Ratu Daud maddiri manamba'a si Adonia. 
9Su sambau allo su tampa apan aranne Watu Atoanna maranin ali᷊matan 
kua'e En-Rogel, i Adonia nangonggollu sasamba domba, sapi esakka wuṛṛu 
ana'u sapi apan mangkatawa. I tou namago manga ana'i Daud esakka apan 

baine, wuṛṛu manga mammamanaran araratuanna wuassu ṛuangannu 
Yehuda watukku andeangngu sasamba udde. 
10Arawe i Salomo tuarine, wuṛṛu Nabi Natan see lai i Benaya wuṛṛu 
mandariaga si Ratu Daud tawe niwalo᷊anne. 

I Salomo nitenega maola'a ratu 

11Ne i Nabi Natan inaite naisasomban Batsyeba, inangngi Salomo, ana see 
nabbisara si tou, “Apa Awingngi Tuangnga Ratu taambe naaringkikka 
manungku i Adonia, ana'i Hagit, buatte nanenegu watanganne naola'a ratu, 
arawe i Ratu Daud wagga su olangnge udde? 
12Amungkangngu Inangnga mapullu tadea'u i Salomo wuṛṛu Inangnga 
sassane masala᷊matta, i ya'u manantiro 
13paali᷊hakke summaruanna si Ratu Daud, wuṛṛu pabbalo᷊ arendi si tou: 
‘Wali᷊newe i Tuangnga sassane buatte nassalu si ya'u manungku parinsi'u i 
Salomo sarun maola'a ratu mallolo᷊ssa si Tuangnga? Orassa indi anio i Adonia 
apan maola'a ratu?’ ” 
14I Natan nanassukku wisarane, “Paṛṛaddote, tantala᷊nna Inangnga 
uahahatton Datu, i ya'u sarun sumutta tadea'u manohassa apa apan buatte 
niwasaran Inangnga.” 
15Ne i Batsyeba inaite sinumaruanna ratu sulalu᷊mmu wabbo'ane. Ratu 
sutempo udde tumaniten timmadete, wuṛṛu i Abisag, maṛṛuala wuassu 
Sunem udde, tantala᷊nna mangngimbe si tou. 
16I Batsyeba niumali᷊ntudda su saruannu ratu, ana see ratu naiwalo᷊, “Apa 
ipa'apulunu?” 
17I Batsyeba sinumimbakka, “Tuangnga Apan Mawantuga, Tuangnga buatte 
nassalu si ya'u ringannu arannu MAWU, Ruatan Tuangnga, manungku 
parinsi'u i Salomo sarun aola'a ratu mallolo᷊ssa si Tuangnga. 
18Arawe orassa indi ringannu awagananni Tuangnga, i Adonia naola'e ratu. 

19I tou buatte nangonggollu manambo domba, sapi esakka wuṛṛu ana'u sapi 
mangkatawa. I tou lai buatte namaggo su andeangnga udde manga ana'i 
Tuangnga wuṛṛu Imam Abyatar see Yoab, tembonannu tantaran pangalon 
Tuangnga. Arawe, i tou tawe nabbalo᷊ si Salomo. 
20I Tuangnga Apan Mawantuga, ahewallu tumana'u Israel orassa indi ete 
uala᷊ṛṛaddo putusanne wuassi Tuangnga su ola'u isai apan maola'a ratu 
mallolo᷊ssa si Tuangnga. 
21Amungkangngu i Tuangnga tawe mangonggollu putusanna udde, ṛinone 
sarun mariaddi napawe i Tuangnga mate, i ya'u wuṛṛu parin'siu sarun 
olaanna ere sangkatou mandala᷊le᷊o.” 
22Tantala᷊nna i Batsyeba ta'e uahahatto, i Nabi Natan na'omate su wale᷊n 
araratuanna. 
23Ana see ratu niwalo᷊anna su ola'u darantan Natan. I Batsyeba 
sinumabbangnga, wuṛṛu i Natan sinumutta, ana see niumali᷊ntudda su 
saruannu ratu. 
24I Natan nabbisara, “Tuangnga Apan Mawantuga, apa i Tuangnga buatte 
napaali᷊ata manungku i Adonia sarun mallolo᷊ssa si Tuangnga maola'a ratu? 
25Allo indi lai i tou buatte nangonggollu sasamba manambo domba, sapi 
esakka wuṛṛu ana'u sapi apan mangkatawa. Anambon ana'i Tuangnga buatte 
niwalo᷊anne. Wuṛṛu lai manga tembonannu tantaran Tuangnga, wuṛṛu Imam 
Abyatar. Orassa indi i mangitou tantala᷊nna ma'ola'a andeangnga ringani tou 
wuṛṛu maggio, ‘Wiakke Ratu Adonia!’ 
26Arawe, i tou tawe nabbalo᷊ si ya'u, si Imam Zadok wuṛṛu si Benaya see i 
Salomo lai tawe niwalo᷊anne. 
27Apa i Tuangnga apan nandolokki tou ma'ola'a sarangkanambone indi, 
ringannu tawe namasingkatta alawo'u mammamanaran Tuangnga isai apan 
sarun mallolo᷊ssa si Tuangnga?” 

28Ratu Daud nabbisara, “Waggoi Batsyeba.” Ne i Nabi Natan sinubbangnga 
wuṛṛu i Batsyeba nabbelengnga sinumaruanna ratu. 
29-30Ana see ratu nabbisara si tou, “Atonna i ya'u naddiandi si'o, ringannu 
arannu MAWU, Ruatan Israel, manungku i Salomo anangngu sarun mallolo᷊ssa 
si ya'u maola'a ratu. Ne, orassa indi ya'u maddiandite si'o ringannu arannu 
Ruata apan biakka, apan buatte namallo'u wuassu alawo'u asasusa'u, 
manungku su allo indi lai ya'u sarun manipussa paaire'u si'o.” 
31Ne i Batsyeba niumali᷊ntuddate lapiddu nabbisara, “Wiakke Tuangnga Ratu 
saran mala᷊nnu-la᷊nnu!” 
32Ana see i Ratu Daud nandolokka iapawaggo si Zadok, si Natan wuṛṛu si 
Benaya. Napawe i mangitou nirumantate, 
33ratu nabbisarate si mangitou, “Waggoite manga tembonnanu araratuangku 
wuṛṛu roote suadio'a ringanni mangitou inai ringanni Salomo parinsi'u. 
Lurana'e i tou su bagal pussaa'u sassane, wuṛṛu apira'e i tou watukku 
ali᷊matan ua'en Gihon. 
34Poiaroddi i Zadok wuṛṛu i Natan manenegi tou maola'a ratun Israel. 
Wua'udde ṛinone i yamiu mattiuppa trompeta wuṛṛu maggio, ‘Wiakke Ratu 
Salomo!’ 
35Wua'udde opasete i tou mabbelengnga inawarendi tadea'u uma'ianna su 
adderan araratuangku, ana waugu ete i tou apan ta'u nipile maola'a ratu 
mallolo᷊ssa si ya'u mamarenta Israel wuṛṛu Yehuda.” 
36“Aroddite, Apan Mawantuga,” sasimbakki Benaya, “antimanna MAWU, 
Ruatan Tuangnga, manohassa parentan Tuangnga udde. 
37Su ereapa MAWU buatte nakkundinganna si Tuangnga, antimanna i Tou lai 
makkundinganna si Salomo. Antimanna MAWU ma'ola'a pamamarentane 
lembon tumelengnga wuassu pamamarentan Tuangnga.” 
38Ne i Zadok, i Natan, i Benaya wuṛṛu mandariaga ratu napasa'en Salomo su 
bagallu ratu, ana see i mangitou nangopassa watukku ali᷊matan kua'en Gihon. 

39Wua'udde i Zadok nanganu tampan lanan zaitun apan buatte niapidde 
wuassu Rasannu MAWU, ana see i tou nanenegi Salomo ringannu nappaattu 
lana udde. Trompetta lai nitiuppe wuṛṛu awadaalla isudde naggio, “Wiakke 
Ratu Salomo!” 
40Wua'udde i mangitou sarangkanambone nangopassa nabbelengnga lapiddu 
maggio wuṛṛu manniuppa wansi, na'oman sara leta'a ere ola'u mawa'a ana 
ramea udde. 
41I Adonia wuṛṛu anambon rahone wakkute nuddussa na'andeangnga, 
sutempo i mangitou naaringikka ramea udde. Sutempo i Yoab naaringikka 
tingikku trompeta, i tou naiwalo᷊, “Apate apan nariaddi su soa na'oman sara 
aramewe eteapa?” 
42I Yoab taambe lai nuddussa mabbisara, inaṛṛombanganne Yonatan 
nirumanta, ana'i Imam Abyatar, “Wette sutta'e,” unni Adonia. “I'o taumata 
mapia, atonna apan uaapidda si'o, watti'a mapia lai.” 
43“Maddorongnga ampunga, wali᷊ne watti'a mapia,” sasimbakki Yonatan. “I 
Ratu Daud buatte nanenegi Salomo naola'a ratu! 
44I Zadok, i Natan, i Benaya wuṛṛu mandariaga ratu buatte nirolokka 
mangopassa si Salomo. I mangitou buatte napasa'ene su bagallu ratu, 
45wuṛṛu i Zadok see i Natan buatte nanenege su ali᷊matan ua'en Gihon. Orassa 
indi i mangitou nabbelengke watukku soa lapiddu maggio ringannu marame, 
wuṛṛu ahewallu soa niṛṛumindu'a. Eteudde hio apan niaringiṛṛanni i yamiu 
tanginna. 
46I Salomo orassa indi naola'e ratu. 
47Ewe'e lai manga tembonannu araratuannu ratu buatte nangonggollu 
wisaran sala᷊matta si Ratu Daud. I mangitou nabbisara, ‘Antimanna Ruatan 
Tuangnga ma'ola'a si Salomo lembon tumelengnga wuassi Tuangnga; 
antimanna pamamarentan Salomo lembon wawantuga wuassu 

pamamarentan Tuangnga.’ Wua'udde su tampa tatiila᷊nne, i Ratu Daud 
niumali᷊ntudda nassubba Ruata, 
48wuṛṛu niumali᷊omanna, ‘Dalo Si'o, oh MAWU, Ruata apan sassubbannu 
umattu Israel. Allo indi sangkatou wuassu papapulungku buatte nitene-Gu 
naola'a ratu mallolo᷊ssa si ya'u. Wuṛṛu I'o buatte namala'u nabbiakka tadea'u 
maasilo udde!’ ” 
49Manga rahon Adonia nabbali nata'utta, na'oman sara i mangitou 
sarangkanambone dirumarisikka see napule᷊, sangkatou-sangkatou 
niumamattu manga lala᷊nne sassane. 
50Ne i Adonia lembon matta'utte si Salomo, na'oman sara i tou 
tinumala᷊ngnga watukku Rasannu MAWU wuṛṛu nangaggassa manga 
pentakku mezbah isudde. 
51Taumata namasingkattu olangnge udde si Ratu Salomo. I mangitou 
nabbalo᷊ manungku ana waugu i Adonia lembon matta'utta si Salomo, ne i 
tou inaite watukku mezbah wuṛṛu nangaggassa manga pentakku mezbah 
udde lapiddu nabbisara, “I ya'u tawe mangingkatta wua insindi tantala᷊nna i 
Salomo taambe massalu si ya'u manungku i tou tawe mamate si ya'u.” 
52I Salomo sinumibakka, “Amungkangngu pallala᷊gune mapia, i tou tawe 
iṛṛuumanna saran addioa; arawe amungkangngu i tou ma'ola'a ala᷊le᷊o, i tou 
sarun pateanna.” 
53Ana see ratu nandolokku taumata inai mangala᷊ppa si Adonia wuassu 
mezbah udde. Ne nirumantate i Adonia sinumaruanna ratu, wuṛṛu 
niumali᷊ntudda su saruanne. Ana see ratu nabbisara, “Io wotongngete 
mapule᷊!” 

1 Mararatu 2 

Manga tanatan Daud panginsueanne si Salomo 

1Napawe maranite papatene, i Daud namaggo si Salomo, parinsine, wuṛṛu 
nangonggollu manga tanatane apan panginsueanne. I Daud nabbisara, 

2“Nia'omante tempone i ya'u nate. Ṛinone i'o mangngimanna wuṛṛu waṛṛani. 
3Pammanarate apa apan niparentan MAWU Ruatanu si'o. Paatuṛṛutte su 
anambon manga tita wuṛṛu manga parenta-Ne apan uawoṛṛetta sulalu᷊mmu 
Wuke Musa, tadea'u watukkuapa i'o inai i'o sarun mahessi sulalu᷊mu ala᷊wo'u 
manaranu. 
4Amungkangngu i'o matuṛṛutta MAWU, i Tou sarun manipussu pa'aire-Ne 
manungku papapulungku sarun mamarenta Israel, sawali᷊ate i mangitou 
ringannu ahewallu naungnga wuṛṛu anambon pangangimanna sidutu 
tuttuṛṛutta manga parenta-Ne. 
5Pia lai hatto sambau! I'o asinungka ma'anaungnga apa apan buatte niola'i 
Yoab si ya'u ringannu namate darua tembonannu Israel, eteudde i Abner 
ana'i Ner wuṛṛu i Amasa ana'i Yeter. I tou namate sitarua sutempo paddarame 
tadea'u mabbali᷊ssa pamamate apan niola'i mangitou sutempon pangalo. I tou 
namate taumata tawe sala᷊ne arawe orassa indi ete i ya'u apan ṛinone 
mamasanna inolaanne wuṛṛu ete i ya'u apan natataṛṛangnga. 
6Ne, ana'u i'o ṛinone ma'ola'a si tou tumuṛṛutu apa apan su ṛingirannu mapia; 
tumba'u imbaṛṛangnga mamalan tou mate ringannu suṛṛinone. 
7Arawe su saruannu ala᷊ṛṛana'a esakki Barzilai wuassu Gilead ṛinone olaannu 
ringannu mapia. I'o ṛinone manuungngu hausanni mangitou miallo-miallo, 
ana waugu i mangitou buatte na'ola'a apapia si ya'u sutempo i ya'u 
tinumala᷊ngnga wuassu iaangngu Absalom. 
8Su ola'i Simei ana'i Gera wuassu soa Bahurim su wageangngu leta'i 
Benyamin, pia lai tanata'u si'o. Sulalu᷊mmu amatangku watukku Mahanaim, 
i Simei udde dorone namontogga si ya'u ringannu maṛṛagissa. Arawe 
wua'udde, sutempo i tou nirumanta nanalo᷊ho si ya'u su Salu᷊kku Yordan, i 
ya'u nassalu si tou ringannu arannu MAWU manungku i ya'u tawe mamate si 
tou. 

9Arawe eteindi tanata'u si'o: arie pabbala'a i tou mapallossa wuassu 
ṛuumanna. I ya'u masingkatta i'o pande; nariaddi, salaiwe i tou timmadete, 
paddea'e tadea'u i tou iṛṛuumanna pateanna.” 

Apapaten Daud 

10Wua'udde i Daud nate wuṛṛu nilabbinga su Soan Daud. 
11I tou naola'a ratun Israel ala᷊nnune appatu pulo᷊ su tonnane; pitu tonna i tou 
uatana'u su Hebron, wuṛṛu tatallu ma pulo᷊ tallu su tonnane su Yerusalem. 
12Wua'udde i Salomo naola'e ratu nallolo᷊ssa si Daud, iamangnge. Taṛṛinon 
Salomo naola'a sangkatou ratu lembon matohassa. 

Apapaten Adonia 

13Su allo sambau, i Adonia inaite ringanni Batsyeba. I Batsyeba naiwalo᷊te si 
Adonia, “Apa patatembonu indi ringannu pandumma mapia?” “Ore,” 
sasimbakki Adonia. 
14Ana see i tou nabbisara apia, “Pia sambau apan ta'u doronganna wuassu 
inangnga.” “Apa?” Aiwalo᷊n Batsyeba. 
15I Adonia sinumbakka, “Inangnga masingkatta manungku ete i ya'u apan 
ṛinone maola'a ratu; udde aaggasan ninatimannu ahewallu Israel. Arawe 
apan nariaddi udde wali᷊ne; tuari'u apan naola'a ratu, ana 
waugu MAWU mappandumma aroddi. 
16Orassa indi ya'u pia sambau darorongnga, antimanna Inangnga tawe 
manola᷊'a.” 
17“Apa darorongngu?” aiwalo᷊n Batsyeba. I Adonia sinumimbakka, “I ya'u 
sumala᷊nde tadea'u Inangnga maddorongnga si Ratu Salomo tadea'u 
mamala'u ma'awingngi Abisag, maṛṛuala wuassu Sunem udde. I ya'u 
mangimanna i Salomo tawe manola᷊'u darorongngu inangnga.” 
18“Ore, aroddite,” sasimbakki Batsyeba. “ Ia'ute maggahatton olangnge udde 
su ratu su pandumannu udde.” 

19Ne i Batsyeba inaite ringannu ratu ringannu pandumanna maggahatton 
pandumani Adonia. Ratu dirumarisikka nanalo᷊ho inangnge wuṛṛu 
niumali᷊ntudda su saruanne, ana see niuma'ianna apia su adderan 
araratuanne. Wua'udde i tou nandolokku taumata niapaaddon addera su 
samba'an aikkatanne papaianannu inangnge. 
20Napawe ua'iante, nabbisarate i Batsyeba, “Inangnga mapullu 
maddorongnga sambau apan addio'a wuassi'o. Inangnga mangantimma i'o 
sarun tawe manola'a.” “Apa udde, Inangnga?” Aiwalo᷊n Salomo, “I ya'u sarun 
tawe manola᷊'a.” 
21I Batsyeba sinumbakka, “Wala'ewe i Adonia, iaangngu udde maawingngi 
Abisag.” 
22“Anio Inangnga maddorongnga olangnge udde si ya'u?” aiwalo᷊n Salomo. 
“Udde nassulu᷊ngngu maddorongnga tadea'u i ya'u mangonggollu 
araratuanna indi si tou. Wali᷊newe i tou iaangku? See lai Imam Abyatar wuṛṛu 
Yoab uasamba'a si tou!” 
23Napawe wua nabbisaran aroddi nassalute i Salomo ringannu 
arannu MAWU, “Wala'ewe i ya'u aṛṛioannu wawontogu MAWU, 
amungkangngu i ya'u tawe makkuumanni Adonia ma'oman sara pateanna 
ana waugu darorongnge udde! 
24MAWU buatte nanohassa aianangku su adderan araratuannu iamangku, 
Daud. MAWU buatte nanipussu paaire-Ne wuṛṛu buatte nanonggollu 
araratuanna indi si ya'u wuṛṛu papapulungku. I ya'u massalu ringannu 
arannu MAWU apan biakka manungku i Adonia sarun mate allo indi lai!” 
25Ne i Ratu Salomo nangonggollu parenta si Benaya, ana see i Benaya inate 
namate si Adonia. 

I Abyatar niado wuassu manarane wuṛṛu i Yoab nate 

26Wua'udde nabbisarate i Ratu Salomo si Imam Abyatar, “Apule᷊te su 
wanuanu su Anatot. I'o ṛinone iṛṛuumanna pateanna, arawe allo indi ya'u 
tawe mamate si'o, ana waugu sutempo i'o ta'e suaddi'o ringannu iamangku, 

i'o uapendamma lai ala᷊wo'u asasusane. Wuṛṛu ete i'o lai apan uataṛṛapa 
Wantallu Pa'airen MAWU.” 
27Ana see i Salomo napaaddo Abyatar wuassu imam. Ringannu inolaanni 
Salomo udde apa apan buatte niwalo᷊ MAWU su Silo su ola'u papalunni Imam 
Eli naola'e niasingkatanna. 
28I Yoab naaringikka sarangkanambone apan buatte nariaddi udde. I tou 
mangke nata'utta ana waugu i tou uasamba'a si Adonia. Arawe, dorone i tou 
tawe uasamba'a si Absalom. Ne i tou tinumala᷊ngnga su 
Rasannu MAWU wuṛṛu nangaggassa manga pentakku mezbah. 
29Watti'a udde niapasingkatta si Ratu Salomo. Ne ratu nandolokki Benaya 
niapapate si Yoab. 
30I Benaya inaite watukku Rasannu MAWU wuṛṛu nabbisara si Yoab, “Ratu 
nandolokka tadea'u i'o sumabbangnga wua isudde!” “Tawe,” sasimbakki 
Yoab. “I ya'u mapullu mate isindi.” I Benaya nabbelengnga wuṛṛu 
namasingkattu olangnge udde su ratu. 
31Naaringikka udde ratu nabbisara, “Roote wuṛṛu amata'e apa apan 
niwisarane udde. Patete i tou wuṛṛu labbinga'a i tou, tadea'u i ya'u wuṛṛu 
anambon papalunnu iamangku waggan pamamate apan niola'i Yoab su 
taumata apan tawe sala᷊ne. 
32MAWU sarun makkuumanni tou ana waugu pamamate apan buatte 
niolangnge ringannu awaganannu iamangku. I Abner tembonannu tantaran 
Israel, wuṛṛu i Amasa tembonannu tantaran Yehuda, itarua tawe sala᷊ne. 
Itarua mappianne wuassi Yoab sassane, arawe i tou namate sitarua. 
33Ṛuumanna ana waugu apapaten darua tembonannu tantara udde sarun 
pasannananni Yoab wuṛṛu papapulunne saran mala᷊nnu-la᷊nnu. Arawe 
anambon papapulunnu iamangku apan naola'a ratu, sidutu sarun 
aala᷊matannu MAWU – i mangitou apan naauntungnga.” 



926 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

34Ne i Benaya inaite watukku Rasannu MAWU wuṛṛu namate si Yoab isudde. 
Ana see i Yoab nilabbinga su wale᷊ne su liuddu soa. 
35Wua'udde ratu namile si Benaya naola'a tembonannu tantara pinallolo᷊ssa 
si Yoab, wuṛṛu i Zadok nitenega na'ola'a imam pinallolo᷊ssa si Abyatar. 

Apapaten Simei 

36Wua'udde ratu namaggo si Simei see naiwalo᷊ si tou, “Pa'ola'e wale᷊nu su 
Yerusalem indi. Atana'e isudde wuṛṛu imbaṛṛangnga sumabbangnga wuassu 
soa. 
37Amungkangngu i'o waṛṛani sumabbangnga wuṛṛu inai sumabbi ana'u 
Salu᷊kku Kidron, i'o sarun pateanna; wuṛṛu ete i'o sassane apan mamasanna 
pasasala᷊ udde.” 
38“Ore, Tuangnga Apan Mawantuga,” sasimbakki Simei. “I ya'u sarun 
tumuṛṛutta parentan Tuangnga.” Ne i Simei natana'e su Yerusalem manga 
pira tempo ala᷊nnune. 
39Napawe tallute tonna nariaddite olangnge ere manansunna indi: Ruang 
katou allangngi Simei tinumala᷊ngnga watukku Gat, ringanni Ratu Akhis ana'i 
Maakha. Sutempo i Simei niwalo᷊annu olangnge udde, i tou 
40nangampakku aiananna su keledaine ana see inaite ringani Ratu Akhis su 
Gat maddea'a allangnge darua udde. I tou nasangkalla sitarua ana see 
nangapiddi tarua napule᷊. 
41Sutempo i Salomo naaringikka apa apan buatte niola'i Simei, 
42i tou napawaggo su Simei ana see nabbisara, “I ya'u buatte na'ola'a si'o 
maddiandi ringannu arannu MAWU manungku amungkangngu i'o 
sumabbangnga wuassu Yerusalem. I'o sarun nate. Ne, i'o buatte naddiandi 
wuṛṛu niumire tumuṛṛutta parenta'u udde, are? 
43Arawe orassa indi anio i'o namahia pa'airenu udde wuṛṛu i'o 
nilumawangnga parenta'u? 

44I'o masingkatta atonna anambon ala᷊le᷊onu su saruanu iamangku. Ana 
waugu udde MAWU sarun makkumannu, 
45arawe i ya'u sarun ala᷊matan-Ne wuṛṛu araratuannu iamangku sarun 
tohasan-Ne saran mala᷊nnu-la᷊nnu.” 
46Napawe buatte nabbisara aroddi, ratu nangonggollu parenta si Benaya, ana 
see i Benaya inaite namate si Simei. Orassa indi i Salomo uataṛṛino ringannu 
nasuungnga sulalu᷊mmu araratuanne. 

1 Mararatu 3 

I Ratu Salomo niumal᷊iomanna naddorongnga asingkatta 
(2Ta. 1:3-12) 

1I Ratu Salomo na'ola'a Mesir hawene ringannu na'awingngu ratun Mesir. 
Sinangianna udde niapiddi Salomo watukku soan Daud tadea'u matana'a 
isudde ma'oman sara wale᷊n araratuanna wuṛṛu Wale᷊n MAWU see tanda'a 
watu apan uapali᷊wutta Yerusalem nasuete niapararisikka. 
2Ana waugu Wale᷊n MAWU taambe niwangunna sutempo udde, tumanangnge 
ta'e mangngonggollu sasamba su ala᷊wo'u tampa. 
3I Salomo marangngu MAWU wuṛṛu tuttuṛṛutta manga tatantiro wuassu 
iamangnge, arawe i tou ta'e maṛṛata wuṛṛu mangngonggollu sasamba 
winatangnga su ala᷊wo'u tampa. 
4Tampa patataṛṛamawuanna apan lembon tinumelengnge poi su Gibeon. I 
Salomo masokka mangonggollu sasamba poiaroddi. Su allo sambau, ere 
inanaramanne, i tou inaite poiaroddi apia. 
5Rabbi udde MAWU naipasilon batangan-Ne si tou sulalu᷊mmu waliawa wuṛṛu 
nabbisara, “Salomo, paddorongke apa apan ipaapulunu, iddi sarun Ta'u 
ionggila si'o!” 
6I Salomo sinumimbakka, “MAWU, I'o buatte napali᷊atta'a manungku I'o 
tumaniten marangngu iamangku Daud, allang-Ngu udde. I tou mapia, tawe 
awusune see matamudda Si'o. Wuṛṛu naola'a wataṛṛune manungku 

sarangkalo᷊'enge I'o sidutu mandangngu si tou, I'o nangonggolla si tou 
sangkatou ana'a esakka apan uaparenta nallolo᷊ssa si tou. 
7Oh MAWU, Ruata'u, I'o namile si ya'u naola'a ratu nallolo᷊ssa iamangku, 
salaiwe i ya'u ta'e saṛṛentumuwo wuṛṛu wagga ereapa olangnge mamarenta. 
8I ya'u uatana'a su pattangngannu walahanna apan buatte nipile-Nu maola'a 
uman-Nu sassane. I mangitou sambau walahanna wahewalla apan tawe 
iareengnga anambone. 
9Ana waugu udde, MAWU, onggola᷊awe si ya'u asingkatta apan ta'u 
pappandumanna ipamarenta uman-Nu indi ringannu atatuli᷊dda wuṛṛu 
tadea'u masingkatta mamile suapa apan mapia wuṛṛu suapa apan dale᷊o. 
Amungkangngu tawe aroddi, ereapa wotongnge i ya'u mamarenta uman-Nu 
apan wahewalla indi?” 
10Mawu malu᷊assa ringannu darorongngi Salomo udde 
11wuṛṛu nabbisara si tou, “Ana waugu i'o maddorongnga asingkatta 
ipamarenta ringannu atatuli᷊dda, wuṛṛu wali᷊ne uukka malo᷊engnga ara'e 
paa'ala hunan batangannu sassane ara'e apapaten manga seennu, 
12ne darorongngu udde sarun Ta'u suunganna. I Ya'u sarun ma'ola'a si'o 
lembon masingkatta wuṛṛu lembon pia apande wuassu anambon taumata, 
mawae sutempo nangkali᷊u ara'e lai sutempo addantane. 
13Ewe'e lai apa apan tawe nirorongannu lai sarun Ta'u ionggola si'o; su 
alo᷊'engngu pabbiaṛṛamnnu i'o sarun maala wuṛṛu a'addatanna nangillembo 
wuassu ala᷊wo'u ratu waine suapan tampa. 
14Wuṛṛu amungkangngu i'o, mangaṛṛussa iamangngu Daud, matuṛṛutta si 
Ya'u see mappaamattu manga tita'-U, i Ya'u sarun mangonggolla si'o uukka 
malo᷊'engnga.” 
15Napawe napu'ote, i Salomo naatutukka manungku Ruata buatte nabbisara 
si tou sulalu᷊mmu wali᷊awa. Ne i tou nabbelengke watukku Yerusalem see 
dirumarisikka su saruannu Wantallu Paairen MAWU wuṛṛu nangonggollu 

sasamba itattambunna wuṛṛu sasamban paddarame. Wua'udde i tou na'ola'a 
andeangnga su anambon mammamanaran araratuanne. 

I Salomo namarikissa sambau hatto apan masahadda 

16Su allo sambau, ruan katou wawine masandaga nirumanta sinumaruanna 
si Ratu Salomo. 
17-18Sangkatou suwallatti tarua nabbisara, “Tuangnga Apan Mawantuga, i 
ya'u ringannu wawine indi uatana'a su wale᷊n sambau. Tawe taumata waine 
apan uatana'a ringanni yambua. Manga pira tempo nali᷊u, i ya'u nanungkangu 
sangkatou ana'a esakka. Darua allo wua'udde wawine indi lai 
nanungkangngu ana'a esakka. 
19Su ṛabbi sambau sutempo yami tantala᷊nna mattiilla, wawine indi ringannu 
tawe nipattatudda naumpisanna anangnge na'oman sara nate. 
20Rabbi mattangnga tantala᷊nna i ya'u mattiilla, i tou napu'o wuṛṛu nanganu 
ana'u wuassu sandiṛṛangku. Ana'u udde niaddone su tampa atatiila᷊nne, 
wuṛṛu anangnge apan natete udde niaddone su tampa atatiila᷊ngku. 
21Tiṛṛabbine rua allo, sutempo i ya'u napu'o ana mapaasusun ana'u udde, 
inauranna i tou natete. Napawe i ya'u mannutukka, inauranna ana'a udde 
wali᷊ne ana'u.” 
22“Awusu!” unnu wawine waine udde, “Yapa wiakka indi ana'u, iapa nate 
udde anangngu!” “Tawe!” sasimbakku wawine apan paarorone udde, “Iapa 
nate indi anangngu, wuṛṛu iapa wiakka indi ana'u!” Etearoddi itarua 
uatatiakka su saruannu ratu. 
23Ana see i Ratu Salomo nabbisara, “Iraddua sangkatou-sangkatou 
mangnga'u manungku ana'a apan biakka indi anangngu wuṛṛu wali᷊ne iapa 
apan nate udde.” 
24Napawe buatte nabbisara aroddi ratu nandolokku taumata niapaanu 
hale᷊le. 

25Wua'udde ratu namarenta, “Ponggo'e ana'a apan biakka udde tahia darua 
wuṛṛu onggola᷊'e passampoto sitarua sangkatou-sangkatou.” 
26Naaringikka parenta udde, inangnga apan ṛinone wuassu ana'a udde 
nabbisara, “Ampunga, Tuangnga, aria pappate ana'a udde. Onggola᷊'e si tou.” 
Inangnga udde nabbisara aroddi ana waugu i tou lembon marangngu 
anangnge. Arawe wawine apan baine udde nabbisara, Ore, ponggo'e, tadea'u 
su naaringikka parenta udde, inangnga apan rinone wuassu ana'a udde 
nabbisara, “Ampunga, Tuangnga, arie pappate ana'a udde. Onggola᷊'e si tou.” 
Inangnga udde nabbisara aroddi ana waugu i tou lembon marangngu 
anangnge. Arawe wawine apan baine udde nabbisara, “Ore, ponggo'e, 
tadea'u su walatti yambua taweddu maasomba!” 
27Ne i Salomo nabbisarate, “Arie pappate ana'a udde! Onggola᷊'e su wawine 
apan paarorone udde – ete i tou inangngene.” 
28Sutempo walahannu Israel naaringikka putusanni Salomo sulalu᷊mmu hatto 
udde, i mangitou tinumiangnga wuṛṛu mangngaddatta si tou. Ana waugu, 
nilumiatta'e manungku Ruata buatte nangonggolla si tou asingkatta tadea'u 
mammanara ringannu atatuli᷊dda. 

1 Mararatu 4 

Manga mammamanaran i Salomo 

1I Salomo naola'e ratu su ahewallu wanuan Israel. 
2-6Eteindi manga mammamanara atanggaṛṛanne apan buatte nipilen Salomo: 
Manga imam: i Zadok, i Azarya ana'i Zadok, i Abyatar Mamamoṛṛettu 
aṛṛaratuanna: i Elihoref wuṛṛu i Ahia, eteudde manga ana'i Sisia 
Mamanahipunna roittu araratuanna: i Yosafat ana'i Ahilud Tembonannu 
tantara panglimane: i Benaya, ana'i Yoyada Mamarikissa manga bupati: i 
Azarya, ana'i Natan Mananantiro ratu: i Imam Zabud, ana'i Natan Uapua 
amonnanu wale᷊n araratuanna: i Ahisar Tembonannu mamanara sukarela: i 
Adoniram, ana'i Abda 

7I Salomo nanenegu lai mapulo᷊ dua bupati su ahewallu wanua Israel. 
Manaran mangitou eteudde mangngammulla wuassu wageangngu leta'i 
mangitou manga anna hunan ratu wuṛṛu amonannu araratuanna. Suapan 
bupati ringannu ualalo᷊lo᷊ssa uapasanna manara udde ala᷊nnune sambula᷊nna 
suapan santonna gubernure. 
8-19Mapulo᷊ dua bupati udde paparentannu sangkatou gubernure. Eteindi 
aranna manga bupati udde wuṛṛu wageangngu leta'a apan paparentanni 
mangitou: i Ben-Hur: wageangngu leta'u panenteanni Efraim i Ben-Deker: 
soa Makas, Saalbim, Bet-Semes, Elon, Bet-Hanan i Ben-Hesed: soa Arubot, 
Sokho, wuṛṛu ahewallu leta'u Hefer i Ben-Abinadab, awingngi Tafat 
sinangianni Salomo: ahewallu wageangngu leta'u Dor i Baana ana'i Ahilud: 
soa Taanakh, Megido, wuṛṛu ahewallu leta'a maranin Bet-Sean, maranin soa 
Sartan su samba'a timukku soa Yizreel maddatingngu araune sara soa Abel-
Mehola wuṛṛu soa Yokmeam. Ben-Geber: soa Ramot su Gilead, manga 
ampunga su Gilead pussa'an bawosoanni Yair papapulunni Manasye, 
wageangngu leta'u Argob su Basan; sarangkanambone 60 soa wahahewalla 
apan nitohassu tanda'a watu wuṛṛu manga papale witu'a su manga ngarane 
i Ahinadab ana'i Ido: wageangngu leta'u Mahanaim i Ahimaas, awingngi 
Basmat sinangianni Salomo: wageangngu leta'i Naftali i Baana ana'i Husai: 
wageangngu leta'i Asyer, soa Alot i Yosafat ana'i Paruah: wageangngu leta'i 
Isakhar i Simei ana'i Ela: wageangngu leta'i Benyamin i Geber ana'i Uri: 
wageangngu leta'i Gilead, apan dorone paparentanni Sihon ratun Amori, 
wuṛṛu Og ratun Basan. 

Awawantugu pamamarentan Salomo 

20Tumana'u Yehuda wuṛṛu Israel anambone ere anne su wiwikku 
tahalo᷊angnga. I mangitou uatahuanna anna manambo wuṛṛu ua'e see 
mabbiakka su lalu᷊manna'a. 
21-25Suapan amonanna uatahuanna waillu anggore wuṛṛu waillu ara. Su 
alo᷊'engngu pabbiaṛṛanni Salomo tumana'a su ahewallu Yehuda wuṛṛu Israel 
wuassu Dan maddatingngu Bersyeba mabbiakka ringannu matammudda 

wuṛṛu mala᷊ngnganna. Ana waugu, anambon datu su samba'an waṛṛattu Efrat 
uasuṛṛubawa si tou, wuṛṛu anambon balahanna wuassu manga araratuanna 
maranin araratuanne uahahawen tou. Leta'a su samba'an waṛṛattu Salu᷊kku 
Efrat wuṛṛu Tifsah su wiwikku Salu᷊kku Efrat masala᷊ su waṛṛata watukku soa 
Gaza su Filistin maddatingngu passarannu Mesir, sarangkanambone 
paparentanni Salomo. Manga walahanna su wanua udde uasuṛṛubawa si tou 
wuṛṛu mammaekka wose. Manga anna apan pappandumanni Salomo suapan 
allo eteudde 5.000 litere taponna alu᷊ssa, 10.000 litere taponna hala᷊gga, 10 
sapi sulalu᷊mmu tanda'a, 20 sapi su wadda'a, wuṛṛu 100 domba. Wali᷊ne wua 
isudde lai rusa, kijang, menjangan wuṛṛu manga manu'u winalanganna. 
26I Salomo uatahuanna 12.000 tantara uasa'e awalo᷊ wuṛṛu 40.000 kandangu 
manga awalo᷊ iapawole᷊ngnga manga keretane. 
27Ringannu ualalolossa, ala᷊nnune sambula᷊nna, suapan bupati mannantillu 
ala᷊wo'u anna hunan Ratu Salomo wuṛṛu hunan anambon taumata apan 
maasomba anna wuassu wale᷊n araratuanna, na'oman sara i mangitou tawe 
asueanne. 
28Suapan bupati udde mangonggollu lai gandumma wuṛṛu nannalo᷊ su 
anambon awalo᷊n Salomo, mawae awalo᷊ sassa'eanna aroddi lai awalo᷊ kareta. 
Annu winatangnga udde ia'apidda su manga tanda'u awalo᷊ apan 
haggausanne. 
29Ruata nangonggolla si Salomo asingkatta, wuṛṛu apande apan tumaniten 
bahewalla, see pasasunna apan tumaniten mala᷊lu᷊mma. 
30Su manga wanua ra'i wuṛṛu su Mesir tawe taumata apan apandene ere i 
tou. 
31I tou atonna-tonna apandeanne wuassu anambon taumata. I tou 
nangillembo wuassi Etan taumatan Ezrahi, si Heman, si Kalkol wuṛṛu si 
Darda ala᷊ṛṛana'i Mahol. Aranni Salomo tinumelengnga su ala᷊wo'u tampa su 
manga wanua uapali᷊wutta araratuanne. 

32Pia 3.000 sasanato'a wuṛṛu nallebbe wuassu saṛṛiwu antari apan 
niarangnge. 
33I tou wotongnge mabbisara su ola'u manga aaluanna wuṛṛu manga 
sasuanna – wuassu alu cemaran Libanon maddatingngu nannalo᷊n hisop apan 
tinumuwo su manga darandungnga watu. I tou mabbisara lai su ola'u manga 
winatangnga, ere manu'u winalanganna, winatangnga tuttondon tianne 
wuṛṛu inassa. 
34Manga ratu su ahewallu runia naaringika ola'u apapanden Salomo na'oman 
sara i mangitou nandolokku sangkatou taumata inai ringanni tou tadea'u 
maddaringikka si tou. 

1 Mararatu 5 

I Salomo nasasaddiate mapararisikku Wal᷊en MAWU 
(2Ta. 2:1-18) 

1I Hiram, ratun Tirus, sidutu uahahawen Ratu Daud. Sutempo i Hiram 
naaringikka manungku i Salomo naola'e ratu nallolo᷊ssa si Daud, iamangnge, 
i tou nandolokku taumata inai ringanni Salomo. 
2Ana see i Salomo lai nangirimmu tanata indi si Hiram, 
3“Ratu Hiram Apan Mawantuga! Asinungka i Tuangnga masingkatta 
manungku iamangku Daud ringannu nipabbawata'a mapapangalo ana 
waugu pappangaloannu seeta wuassu manga wanua su ali᷊ndongani yami. 
Wuṛṛu ana waugu MAWU taambe nangonggollu auntunganna si tou su 
anambon seenne, i tou tawe tempo mandarisikku wale᷊n maola'a tampa 
papataṛṛamawuanna su MAWU Ruatane. 
4Arawe orassa indi MAWU Ruata'u buatte nangonggollu atatammudda su 
ahewallu leta'a paparentangku. I ya'u tawe seetta, wuṛṛu tawe lai asasilaka 
apan maṛṛia'a su wanua'u. 
5MAWU buatte naddiandi arendi su iamangku Daud, “Anangngu apan Ta'u 
itenega maola'a ratu mallolo᷊ssa si'o sarun mapararisikku wale᷊n tampa 

patataṛṛamawuanna si Ya'u.” Ana waugu udde, Tuangnga Hiram Apan 
Mawantuga, i ya'u, Salomo, buatte nakkawessa mapararisikku wale᷊n udde. 
6I Tuangnga lai masingkatta manungku suwallattu tumana'u wanua'u 
taweddu masingkatta manuwangnga alu ere tumana'i Tuangnga. Ana waugu 
udde, i ya'u maddorongnga antimanna i Tuangnga mandolokku manga 
taumatan Tuangnga manuwangnga manga alun cemaran Libanon ionggolla 
si ya'u. Tumana'u sarun ta'u irolokka massumbala si mangitou, wuṛṛu salaiwe 
pira lala᷊ntakke apan buatte nitantunni Tuangnga ipamaekka manga 
taumatan Tuangnga udde, i ya'u sarun mamaekka.” 
7I Hiram malu᷊assa atonna napawe naaringikka watti'a udde. I tou nabbisara, 
“Paddalote MAWU allo indi, ana waugu I tou nangonggolla si Daud sangkatou 
esakka apan lembon pande maola'a ratu su walahanna apan bahewalla 
udde.” 
8Ana see i Hiram nangirimmu sasimbakke indi si Salomo, “I ya'u buatte 
nanengkamma watti'a darorongngi Tuangnga. I ya'u sarun manaddia alu 
cemaran Libanon wuṛṛu alu cemara wiasa uasulu᷊ngngu darorongngi 
Tuangnga. 
9Manga taumata'u sarun mangapiddu alu udde sumossokka wuassu Libanon 
watukku tahalo᷊angnga. Isudde manga potottu alu udde sarun wa'isanni 
mangitou maola'a ṛumbanna wuṛṛu iapa'elekki mangitou su winggin 
tahalo᷊angnga watukku tampa apan buatte nitantuni Tuangnga. Poiaroddi 
manga ṛumbanna isongkaka wuṛṛu itantila sumanga taumatan Tuangnga see 
urusanna sara marampiga. Wuassu samba'an Tuangnga, i ya'u 
maddorongnga tadea'u i Tuangnga manaddia anna su manga taumata 
lalo᷊ṛṛon wale᷊n araratuangku.” 
10Ne i Hiram nangonggolla si Salomo anambon alu cemaran Libanon wuṛṛu 
alu cemara wiasa apan pappandumanna. 

11Wuṛṛu su ipangonggollu anna su manga taumata lalo᷊ṛṛon wale᷊n 
araratuanni Hiram udde, suapan tonna i Salomo manantilla si Hiram 322.500 
su kilone gandumma wuṛṛu 4.400 litere lanan zaitun tutune. 
12 MAWU nanipussa pa'aire-Ne wuṛṛu nangonggollu asingkatta si Salomo. 
Suwallatti Hiram wuṛṛu i Salomo pia pa'a'aukka mapia, wuṛṛu itarua buatte 
na'ola'a sasampa'u pa'aire. 
13I Ratu Salomo napasabbangngu 30.000 su atoune esakka wuassu ahewallu 
Israel hunan pamamanara sukarela, 
14wuṛṛu namile si Adoniram maola'a mandariagga si mangitou. I Salomo 
nattahia si mangitou sulalu᷊mmu tallun kawageanganna, sambau-sambau 
anambone mapulo᷊ riwu suatoune. Wageangnge tatallu udde ringannu 
ualalo᷊lo᷊ssa matana'a sambula᷊nna su Libanon wuṛṛu rua wula᷊nna su wale᷊n. 
15I Salomo napasabbangngu lai 80.000 suatoune mamamaangnga watu 
wuassu wowone wuṛṛu 70.000 suatoune iapapasanna manga watu udde. 
16I tou namile 3.300 mandore iapariaga manara udde. 
17Wuassu parentane lai i mangitou namaangnga manga watu wahewalla 
apan mangkapia olaanna rapappakku Wale᷊n MAWU. 
18Etearoddi manga mammamanaran Salomo wuṛṛu manga mammamanaran 
Hiram see manga taumata wuassu soan Gebal nanaddia watu ipa'ola'a 
Wale᷊n MAWU udde. 

1 Mararatu 6 

I Salomo naparisikku Wal᷊en MAWU 

1I Salomo mannattake mapararisikku Wale᷊n MAWU su wula᷊nna Ziw, eteudde 
wula᷊nna aruane, sulalu᷊mmu tonna aiappanne i tou uaparenta, 480 su 
tonnane napawe walahannu Israel nanantangngu Mesir. 
2Uuṛṛannu Wale᷊n MAWU, wageangngu lalu᷊mme ere mannsunna indi: 
alo᷊'engnge 27 metere, ala᷊lakke 9 metere, wuṛṛu atanggakke 13,5 metere. 

3Su wageanggu saruannu Wale᷊n MAWU udde pia balai apan alo᷊'engnge 4,5 
metere wuṛṛu ala᷊lakke 9 metere, ere ala᷊lakku wale᷊n udde lai. 
4Su darandungngu wale᷊n udde pia manga loṛṛangngu sungketa apan 
mala᷊lakka watukku lalu᷊mme. 
5Uapali᷊wutta wageangngu liuddu wale᷊n udde, su darandungngu samba'an 
liudde pia wabbo'a aaraṛṛengketan. Pia tatallu ṛengkenne, sambau-sambau 
atanggakke 2,2 metere. 
6Su ṛengkenne paarorone, ala᷊lakku suapan wabbo'ane, 2,2 metere, wuṛṛu 
ṛengkenne aruane 2,7 metere wuṛṛu su ṛengkenne attallune 3,1 metere. 
Darandungnga ali᷊u wowane maappala᷊nna wuassu darandungnga ali᷊u 
rosone, na'oman sara manga sala᷊ba'u wabbo'a nitamba udde wotongnge 
isampa'u darandungngu Wale᷊n MAWU udde ringannu tawe malloṛṛangnga 
darandungnga udde. 
7-10Su manga sala᷊ba'u udde nipaatta alu cemaran Libanon. Ngara manga 
wabbo'a tatambane su ṛengkenne wowane addone su samba'an timukka, 
wuṛṛu su ṛengkenne aruane wuṛṛu atallune tuadda niandongnga. Wua'udde 
i Salomo na'ala'a pangkettu wale᷊n udde. Su manara udde i tou nappa'attu 
manga aso wuṛṛu pappalla wuassu alu cemaran Libanon. Su ala᷊nnune 
Wale᷊n MAWU udde a'olaanna, mangke tawe aringiṛṛanna tingikku darupa, 
papaangnga ara'e ahidda atta'a, ana waugu manga watu apan nipaata su 
bangunana udde buatte nisaddia paarorone sutempo ta'e su manga 
pa'ali᷊anne. Etearoddi i Salomo napararisikku Wale᷊n MAWU na'oman sara 
nasue. 
11Ne MAWU nabbisarate si Salomo, 
12“Amungkangngu i'o matuṛṛutta su anambon tita wuṛṛu parenta-U, i Ya'u, 
sarun ma'ola'a si'o apa apan buatte Ta'u pina'ire su iamangngu Daud. 
13I Ya'u sarun matana'a su wale᷊n apan niolangngu indi su pattangngannu 
uma-U Israel. I Ya'u tawe manantangngi mangitou.” 

Manga perabottu Wal᷊en MAWU 

(2Ta. 3:8-14) 

14Etearendi i Salomo nanginsue Wale᷊n MAWU udde: 
15Ahewallu darandungnga su wageangngu lalu᷊mme nilapisanni tou ringannu 
alun cemaran Libanon, manattakka wuassu apampakke maddatingngu 
pangketta. Apampakke niola'a wuassu alu cemara wiasa. 
16Sulalu᷊mmu wale᷊n udde, su wageangngu liudde niola'a wabbo'a ringannu 
napararisikku darandungnga wawallanne wuassu alu cemara, manattaka 
wuassu apampakke maddatingngu pangketta. Wabbo'a udde nisaggo 
Wabbo'a Lembon Susi; alo᷊'engnge sio metere. 
17Wabbo'a su saruannu Wabbo'a Lembon Susi udde nisaggo Wabbo'a 
Wahewalla, wuṛṛu alo᷊'engnge 18 metere. 
18Darandungnga su wageangngu lalu᷊mme su ahewallu wale᷊n udde 
nilapisannu alu cemaran Libanon, na'oman sara manga watu su 
darandungnge tawe asiloanna saran addio'a. Lala᷊pissa udde nilogaṛṛannu 
wuan labu ni'uitta wuṛṛu manga bunga matti'akka. 
19Wabbo'a Lembon Susi apan niola'a sulalu᷊mmu Wale᷊n MAWU udde nisaddia 
pangaddoannu Wantallu Pa'airen MAWU. 
20-22Wabbo'a udde alo᷊'engnge, ala᷊lakke wuṛṛu atanggakke nassulu᷊ngnga, 
eteudde sio metere. Mezbah su saruannu Wabbo'a Lembon Susi udde niola'a 
wuassu alu cemaran Libanon. Su ngara sasuttanna watukku wabbo'a udde 
niwatadda ṛate wulananna. Ahewallu wageangngu lalu᷊mmu 
Wale᷊n MAWU udde nasutta Wabbo'a Lembon Susi wuṛṛu mezbahne 
nilapisannu wula᷊wanna tutune. 
23Sulalu᷊mmu Wabbo'a Lembon Susi udde niaddo lai darua paalu᷊annu 
mala'ekatta apan niola'a wuassu alu zaitun. Paalu᷊anna darua udde sambau-
sambau atanggakke 4,4 metere; 
24-26uuṛṛanne wuṛṛu sarṛṛene nassulu᷊ngnga. Sambau-sambau uatahuanna 
darua papaidda, suapan papaidda udde 2,2 metere alo᷊'engnge. Wallattu 
darua pentakku papaidda wuassu paalu᷊anna darua udde 4,4 metere. 

27Paalu᷊anna darua udde niaddo uasasandiṛṛannu Wabbo'a Lembon Susi 
na'oman sara sambau papaidda wuassu paalu᷊anna sambau udde ua'eṛṛetta 
su darandungnga, wuṛṛu papaida mala'ekatta udde nilapisannu wula᷊wanna. 
28Darua paalu᷊annu mala'ekatta udde nilapisannu wula᷊wanna. 
29Ahewallu darandungnga wageangngu lalu᷊mmu Wale᷊n MAWU nilogaṛṛannu 
manga mala'ekatta ni'uitta, wuṛṛu manga punnu alu palem, wuṛṛu manga 
bunga apan matti'akka. 
30Rapappake sulalu᷊mmu Wale᷊n MAWU udde sarangkanambone nioossu 
wula᷊wanna. 
31Su ngara suttanna watukku lalu᷊mmu Wabbo'a Lembon Susi udde niele ruan 
kula᷊ppa ngara wuassu alun zaitun. Sasuttanna su ngara udde wageangnge 
ali᷊u rosone saṛṛene uale᷊'onna matakko'a su pattangnganne. 
32Ruan kula᷊ppa ngara udde nilogaṛṛannu ukirannu mala'ekatta, punnu alu 
palem wuṛṛu manga bunga matti'akka. Rongngu ngara, paalu᷊anna 
mala'ekatta wuṛṛu ukirannu manga alu palem, sarangkanambone 
nilapisannu wula᷊wanna. 
33Su ngara suttanna watukku lalu᷊mmu wabbo'a su saruanne, eteudde 
wabbo'a wahewalla, niele bingken ngara wuassu alu zaitun, saṛṛene 
uataṛṛawu'u appatta malo᷊'engnga. 
34Niola'a lai ruan kula᷊pa rongngu ngara wuassu alu cemara wiasa, apan 
sambau-sambau wotongnge lappuanna. 
35Manga rongngu ngara udde nilogaṛṛannu ukirannu mala'ekatta, punnu alu 
palem wuṛṛu bunga apan matti'akka. Anambon ukiranna udde nilapisannu 
wula᷊wanna. 
36Su saruannu Wale᷊n MAWU udde niola'a rallakku lalu᷊mme. Rallakka udde 
papali᷊wutannu darandungnga apan uala᷊la᷊pissa; su wowone suapan tallun 
lapissa watu, pia sallapissa alu cemaran Libanon. 

37Rapappakku Wale᷊n MAWU udde niola'a su wula᷊nna Ziw, eteudde sula᷊nna 
aruane, sulalu᷊mmu tonna aiappanne pamamarentan Salomo. 
38Wuṛṛu napawe su wula᷊nna Bul, eteudde wula᷊nna aualune, sulalu᷊mmu 
tonna mapulo᷊ assa pamamarentane, nasuete Wale᷊n MAWU udde niola'i 
Salomo, nassulu᷊ngnga ere buatte niṛṛiinna. Pandararisikku wale᷊n udde 
naddorongnga tempo ala᷊nnune pitu tonna. 

1 Mararatu 7 

Wal᷊en araratuanni Salomo 

1I Salomo na'ola'a lai wale᷊n araratuanne. Pa'aola'a wale᷊n araratuanna udde 
naddorongnga tempo mapulo᷊ tallu su tonnane. 
2-3Su wale᷊n araratuanna udde i Salomo na'ola'a wabbo'a apan isassaggo 
“Balai Mahurangngu Libanon”. Uuṛṛanne: alo᷊'engnge 44 metere, ala᷊lakke 22 
metere, wuṛṛu atanggakke 13,5 metere. Balai udde pia diṛṛine tallun daddaga 
wuassu alu cemara wuassu Libanon; suapan raddage anambone mapulo᷊ li᷊ma 
diṛṛi wuṛṛu su sosone nipase manga aso wuassu alu cemara wuassu Libanon. 
Lotengnge arae plaponannane niola'a wuassu alu apan uasulu᷊ngnga wuṛṛu 
uali᷊ndumma manga aso udde. 
4-5Su darandungnge samba'a aiṛṛi wuṛṛu aikkatannu balai udde pia manga 
sungketa: tallun daddaga su darandungnge apan sambau uasaruannu tallun 
dandaga su darandungnge waine. Wingken manga ngara wuṛṛu manga 
sungketta saṛṛene uataṛṛawu'u appatta malo᷊'engnga. 
6I Salomo lai na'ola'a “Balai Pilar”. Alo᷊'engngu balai udde 22 metere wuṛṛu 
ala᷊lakke 13,5 metere. Su saruannu balai udde pia panumbale᷊ apan pia diṛṛine 
wuṛṛu pia tuadde. 
7Balai waine eteudde “Balai Tahta” apan isassaggo lai Balai Pallaṛṛuunganna. 
Balai indi wuassu apampakke maddatingngu manga asone nilapisannu alu 
cemara wuassu Libanon. Ete su balai indi i Salomo ma'ola'a inaappuannu 
arae putusannu manga hatto su pallaṛṛuunganna. 

8Tampa atatanaanni Salomo niola'a ere manga wale᷊n waine wuṛṛu addone 
su rallaka waine su liuddu Balai Pallaṛṛuunganna. Atatanaannu awingnge, 
eteudde sinangiannu ratu Mesir, i Salomo na'ola'a lai wale apan uasulu᷊ngnga. 
9Anambon bangunanna udde, nasutta rallakke wahewalla, wuassu 
rapappakke maddatingngu atumme, niola'a wuassu watu apan mangkapia. 
Manga watu udde nissaddia su pa'ali᷊anna watu, wuṛṛu nipototta tumuṛṛuttu 
uuṛṛanna; wageangngu lalu᷊mme wuṛṛu wageangngu liudde niratakku 
laṛṛahari. 
10Rapappakku manga wale᷊n udde niola'a wuassu manga watu wahewalla 
apan maaregga. Manga watu udde piaddu 3,5 metere alo᷊'engnge, wuṛṛu pia 
lai appattu metere. 
11Su wowone niaddo manga watu waine apan maaregga wuṛṛu nipototta 
tumuṛṛuttu uuṛṛanna, ana see tinaapannu alu cemara wuassu Libanon. 
12Darandungngu rallakku wale᷊n araratuanna wuṛṛu darandungngu rallakku 
lalu᷊mme su Wale᷊n MAWU see darandungngu balai su wageangngu saruannu 
Wale᷊n MAWU, sambau-sambau niola'a wuassu sallapissa alu cemara wuassu 
Libanon su wowon suapan tallun lapissa watu. 

Manaran Huram manuungngu Wal᷊en MAWU 

13-14Su soan Tirus pia sangkatou esakka aranne i Huram. I tou atonna tonna 
pande wuṛṛu manambo asingkanne sulalu᷊mmu ma'ola'a anambon saranapa 
wuassu witu'a. Mangasuanga iamangnge uddewe sangkatou taumatan Tirus 
wuṛṛu lai pande sulalu᷊mmu manga saranapa wuassu witu'a. Inangnge 
wuassu ṛuanganni Naftali. I Ratu Salomo buatte nandolokku taumata inai 
mangalappa si Huram tadea'u rumanta wuṛṛu mamiaṛṛa'u anambon manara 
pa'olaanna witu'a. Ne i Huram nirumantate wuṛṛu nammanara apa apan 
raddoronganni Salomo. 

Darua diṛṛi masallakka wuassu witu'a 
(2Ta. 3:15-17) 

15I Huram na'ola'a darua diṛṛi witu'a sambau-sambau atanggakke 8 metere, 
wuṛṛu pali᷊wunne, 5,3 metere, wuṛṛu aapallu witu'a 7,4 sentimetere. Manga 
diṛṛi udde hahabba sulalu᷊mme. 
16Su manga diṛṛi udde i tou na'ola'a darua puan diṛṛi wuassu witu'a, sambau-
sambau atanggakke 2,2 metere 
17-20saṛṛene ere bunga halohomma atanggakke 1,8 metere. Suapan puan diṛṛi 
udde nilogaṛṛannu ruan daddaga bunga delima wuassu witu'a. 
Sarangkanambone dua ṛasutta wuan delima suapan puan diṛṛi. Ana see i 
Huram nanganamma ṛate wuassu witu'a wuṛṛu niaddo su wowon manga diṛṛi 
udde. Pia pitu ṛate nianamma su wowon suapan diṛṛi, wuṛṛu su wowon ṛate 
nianamma udde lai pia sambau apampakke mali᷊mbulunna. Su wowon 
apampakke mali᷊mbulunna indi 
21-22manga puan diṛṛi apan saṛṛene ere bunga halohomma udde nipase su 
manga diṛṛi udde. Manga diṛṛi udde nipasi'a su saruannu ngara sasuttanna 
watukku Wale᷊n MAWU – sambua su samba'an timukka, wuṛṛu sambua lai su 
samba'an sawanakka. Su samba'an tinukka nisaggo Yakhin, wuṛṛu su 
samba'an sawanakka nisaggo Boas. Etearoddi i Huram nanginsue paaola'a 
manga diṛṛi udde. 

Wensadda witu'a 
(2Ta. 4:2-5) 

23Wua'udde i Huram na'ola'a sambau wensadda apan mali᷊mbulunna, 
ringannu uuṛṛanna ere manansunna indi; ala᷊lu᷊mme 2,2 metere, alo᷊angnge 
4,4 metere wuṛṛu ali᷊mbulunne 13,2 metere. 
24Uapali᷊wutta winggine su liudde nilogaṛṛannu ruan daddaga wuan labu, 
apan nicore suaddio'a ringannu wensadda udde. 
25Wensadda udde niaddo su wowon tapanna'u mapulo᷊ dua sapi witu'a – 
tatallu uasaruanna watukku sawannakka, tatallu watukku timukka, tatallu 
watukku waṛṛatta, wuṛṛu tatallu watukku ra'i. 

26Aappallu wensadda udde 75 milimetere. Winggine ere winggi mangko apan 
uale᷊'onna watukku liudde ere bunga halohomma apan matti'akke. Wensadda 
udde wotongnge loṛṛoanna iraṛṛangngo 40.000 litere. 

Manga kereta wuassu witu'a 

27I Huram na'ola'a lai mapulo᷊ kereta witu'a sambau-sambau alo᷊'engnge 1,8 
metere, ala᷊lakke 1,8 metere, atanggakke 1,3 metere. 
28Manga kereta udde niola'a wuassu pappalla uattaṛṛawu'u apan nitaṛṛo 
sulalu᷊mmu bingke. 
29Manga pappalla udde nilogaṛṛannu ukirannu singa, sapi wuṛṛu mala'ekatta. 
Su manga bingkene – ali᷊u rosone wuṛṛu wowane manga hambarannu singa 
wuṛṛu sapi udde – ua'ele ukirannu bunga. 
30Suapan kereta udde pia appatta bola witu'a ringannu watta'u bola wuassu 
witu'a lai. Su wuune appata, kereta udde pia diṛṛi tataṛṛangnga baskom 
wuassu witu'a ringannu lalo᷊gakke bunga su samba'an liudde. 
31Wageangnge rosone su appatta diṛṛi tataṛṛangnga udde nisampa'u sambau 
bingke mali᷊mbulunna ipanaṛṛangnga baskomma udde. Manga diṛṛi 
tataṛṛangnga udde nallebbe atanggakke 44 sentimetere su wowon pappalla 
uataṛṛawu'u udde, wuṛṛu 22 sentimetere ali᷊u wowane. Su mamoṛṛongannu 
bingke udde pia ukiranna. 
32Atanggakku manga bolane 66 sentimetere; addone su alu᷊ngngu manga 
pappalla. Watta'u bolane ringannu keretane naola'a sambau wageangnga. 
33Manga bolane udde uasulu᷊ngnga ringannu bola keretan pangalo; 
ali᷊mbulunnu bola, manga tarali, watta'a wuṛṛu pangaddoannu manga taralin 
bolane sarangkanambone niola'a wuassu witu'a. 
34Pia apatta diṛṛi tataṛṛangnga suapan buune su wageangngu alu᷊ngngu 
kereta udde. Manga diṛṛi udde naola'a sambau wageanga ringannu keretane. 

35Uapali᷊wutta su wageangnge rosone udde pia winggine ala᷊lakke 22 
sentimetere. Diṛṛi tataṛṛangnge wuṛṛu manga pappalla sarangkanambone 
naola'a sambau wageanga ringannu keretane. 
36Manga diṛṛi tataṛṛangnga wuṛṛu punnu alu palem suapa pia tampa tawe 
loṛṛone pangaddoannu udde, nitambannu bunga uapali᷊wutta. 
37Etearoddi olangnge manga kereta apan niola'a. Sarangkanambone 
uasulu᷊ngnga – saṛṛene wuṛṛu uuṛṛanne. 
38I Huram na'ola'a lai mapulo᷊ baskomma wahewalla, sambau hunan suapan 
kereta. Suapan baskomma udde akkittu tangngane 1,8 metere wuṛṛu 
wotongnge loṛṛoannu 800 litere ua'e. 
39I Huram nangaddon lima kereta su samba'an timukku Wale᷊n MAWU, wuṛṛu 
lima su samba'a sawannakka. Wensadda witu'a niaddone su wuune samba'a 
maṛṛai. 

Auttu arannu saranapa su Wal᷊en MAWU 
(2Ta. 4:11–5:1) 

40-45I Huram na'ola'a manga urinna, manga sikopo wuṛṛu manga mangko. 
Wua'udde nasuete anambon manarane si Ratu Salomo hunan Wale᷊n MAWU. 
Eteindi saranapa apan buatte niolangnge: Darua diṛṛi masallakka Darua puan 
diṛṛi saṛṛene ere mangko apan niaddo su wowon darua diṛṛi udde Ṛate 
nianamma suapan puan diṛṛi Appattu ṛasutta delima witu'a apan niatokka 
Ruan daddaga uapali᷊wutta ṛate nianamma suapan puan diṛṛi Mapulo᷊ kereta 
Mapulo᷊ tinaṛṛiti wahewalla Wensada witu'a Mapulo᷊ dua sapi witu'a apan 
uatumpilla wensadda udde Manga urinna, manga sikopo wuṛṛu manga 
mangko Anambon saranapa hunan Wale᷊n MAWU udde, apan niola'i Huram 
hunan Datu Salomo, niapaola'a wuassu witu'a, wuṛṛu niraddassa na'oman 
sara lullendappa. 
46Ratu nandolokka nipaola'a manga saranapa udde su pamamosoannu 
logamma suwallattu Sukot wuṛṛu Sartan su Wawala᷊nnu Yordan. 

47I Salomo tawe nandolokka manimbangngu manga saranapa witu'a udde, 
ana waugu reenganne tumaniten manambo. Nariaddi,awakkattu manga 
saranapa udde awagananna. 
48-50I Ratu Salomo lai nandolokka niapaola'a manga saranapa waine wuassu 
wula᷊wanna hunan Wale᷊n MAWU. Eteindi manga saranapa apan niolangnge 
udde: Mezbah Medda pangangaddoannu roti apan ionggolla su Ruata 
Mapulo᷊ leddan solo᷊ apan niaddo su Wabbo'a Lembon Susi, eteudde lima su 
samba'an timukka wuṛṛu lima lai su samba'a sawannakka. Manga bunga 
Manga solo᷊ Manga sasipitta Manga mangko Manga lama'a pangaddoannu 
amania Manga lama'a pangaddoannu waṛṛa Manga hensellu ngara Wabbo'a 
Lembon Susi wuṛṛu manga ngaran liuddu Wale᷊n MAWU. 
51Napawe i Ratu Salomo nasuete napararisikku Wale᷊n MAWU, i tou 
nanahipunna sulalu᷊mmu manga gudangu wale᷊n udde anambon sala᷊'a, 
wula᷊wanna, wuṛṛu manga saranapa waine apan buatte nionggolli Daud 
iamangnge su MAWU. 

1 Mararatu 8 

Wantallu Paairen MAWU niapidda watukku Wal᷊en MAWU 
(2Ta. 5:2–6:2) 

1Wua'udde Ratu Salomo nandolokku anambon piaṛṛa'u ṛuanganna wuṛṛu 
wawosoanna wuassu walahannu Israel rumanta ringanni tou su Yerusalem 
tadea'u mangingkattu Wantallu Paairen MAWU wuassu Sion, Soan Daud, 
watukku Wale᷊n MAWU. 
2Ne i mangitou sarangkanambone nirumantate su Allon Ramea Rasannu 
Rongnga sulalu᷊mmu wulanna Etanim. 
3Napawe anambon piaṛṛa'a naammulle, manga imam namasanna Wantallu 
Paaire udde, 
4wuṛṛu niapidda watukku Wale᷊n MAWU. Rasannu MAWU see anambon 
saranapane niingkatta lai watukku Wale᷊n MAWU ṛattangannu manga imam 
wuṛṛu taumatan Lewi. 

5Ratu Salomo wuṛṛu anambon tumana'u Israel naamulla su saruannu 
Wantallu Paaire udde ana see nangonggollu sasamba su MAWU domba wuṛṛu 
sapi apan tawe iareengnga anambone. 
6Wua'udde manga imam nangapiddu Wantallu Paaire udde sulalu᷊mmu 
Wale᷊n MAWU wuṛṛu niaddo su alu᷊ngngu manga paalu᷊annu mala'ekatta 
sulalu᷊mmu Wabbo'a Lembon Susi. 
7Papaidu manga paalu᷊anna udde uasiappakka nanaapa wantalla udde wuṛṛu 
manga alu papasannane. 
8Alu papasanna udde malo᷊'engnga atonna, na'oman sara manga pentakke 
aasiloanna wuassu saruannu Wabbo'a Lembon Susi. (Naddatingngu allo indi 
manga alu udde ta'e isudde.) 
9Sulalu᷊mmu Wantaliu Paaire udde tawe lalo᷊ṛṛone waine tumba'u darua 
watu. Manga watu udde buatte nitaṛṛon Musa isudde su Wowon Sinai, 
sutempo MAWU na'ola'a paaire ringannu walahannu Israel sutempo i 
mangitou sulalu᷊mmu amatanna wuassu Mesir watukku wanua Kanaan. 
10Sutempo manga imam sinumababangnga wuassu Wale᷊n MAWU udde 
inaṛṛombanganne wale᷊n udde napene ma winabbawa. 
11Winabbawa udde sussalo᷊lo᷊tta awawantugu MAWU daranta na'aman sara 
manga imam tate naasutta apia ma'ola'a manara mangitou. 
12Ne i Salomo niumali᷊omante, wisarane, “Ete I'o apan nangaddon matannallo 
su langitta, oh MAWU. Arawe I'o lembo ma'apulu matana'a sulalu᷊mmu 
ararandummu winabbawa. 
13Orassa indi ta'u niwangunna Si'o wale᷊n apan maṛṛansangnga, maola'a 
tampa atatanan-Nu saran mala᷊nnu-la᷊nnu.” 

Sasinaukki Ratu Salomo su tumanangnge 
(2Ta. 6:3-11) 

14Napawe buatte niumali᷊omanna, Ratu Salomo nanaile anambon 
tumanangnge apan tantala᷊nna uarisikka isudde, ana see naddorongnga 
ala᷊mattu Ruata hunan mangitou. 

15-16I tou nabbisara, “Dorone MAWU buatte naddiandi su iamangku Daud 
arendi, ‘Ro'en i Ya'u nangapiddu uma-U sinumabbangnga wuassu Mesir, su 
ahewallu wanua Israel tawe saran sambau soa apan Ta'u nipile maola'a 
tampa suapa tampa pa'olaanna wale᷊n maola'a tampa patataṛṛamawuanna si 
Ya'u. Arawe i'o, Daud, Ta'u nipile mamarenta uma-U.’ Dalo su MAWU Ruatan 
Israel apan buatte nanipussa pa'aire-Ne udde!” 
17I Salomo nabbisara apia, “Iamangku Daud buatte nakkiinna mapararisikku 
wale᷊n tampa patataṛṛamawuanna su MAWU Ruatan Israel. 
18Arawe MAWU nabbisara si tou, ‘Pandumannu udde mapia. 
19Arawe, wali᷊ne i'o, ewe'e ete anangngu apan ma'ola'a wale᷊-U udde.’ 
20Orassa indi MAWU buatte nanipussu pa'aire-Ne. I ya'u naola'e ratun Israel 
nallolo᷊ssa iamangku, wuṛṛu i ya'u lai buatte napararisikku wale᷊n maola'a 
tampa patataṛṛamawuanna su MAWU, Ruatan Israel. 
21Sulalu᷊mmu Wale᷊n MAWU udde buatte ta'u nissaddia tampa pangaddoannu 
Wantallu Pa'aire apan lalo᷊ṛṛoannu watun pa'aire MAWU ringannu ala᷊monan 
kite sutempo nangapiddi mangitou sinumabbangnga wuassu Mesir.” 

A'al᷊iomanni Salomo 
(2Ta. 6:12-42) 

22Wua'udde, su saruannu tumanangnge apan uasemodda, Salomo 
dirumarisikka sinumaruanna mezbah ana see namatte limane ruan ba'a 
23wuṛṛu niumali᷊omanna, “MAWU, Ruatan Israel! Su langitta ara'e lai su runia 
taweddu ere I'o! I'o nanipussa pa'aire-Nu wuṛṛu napali᷊atta'u darangngu-Nu 
su uman-Nu apan satia wuṛṛu matuṛṛutta ringannu ahewallu naungnga Si'o. 
24I'o buatte nanipussu paaire-Nu su iamangku Daud. Apa apan buatte 
nipa'ire-Nu buatte nimanara-Nu allo indi. 
25-26I'o lai buatte naddiandi su iamangku manungku amungkangngu 
papapulunne atonna-tonna matuṛṛutta Si'o ere i tou, ne sidutu sarun pia 
sangkatou wuassu papapulunne apan maola'a ratun Israel. Orassa indi, 

oh MAWU Ruatan Israel, natipusse lai anambon apan buatte nipa'ire-Nu su 
iamangku Daud allang-Ngu udde. 
27Arawe oh Ruata, mappuluwe I'o matana'a su runia indi? Langitta 
sarangkanambone lai tawe tumaniten mala᷊langnga Si'o, nangillembote 
wale᷊n patataṛṛamawuanna apan ta'u niola'a indi! 
28Oh MAWU, Ruata'u, i ya'u allangng-U! Daringiṛṛewe aali᷊omangku, wuṛṛu! 
Arawe daringiṛṛewe aali᷊omangku, wuṛṛu onggola᷊'awe darorongku allo indi. 
29-30Antimanna allo ṛabbi I'o ualu᷊'adda wale᷊n indi apan buatte nipile-Nu 
maola'a tampa patataṛṛamawuanna Si'o. Antimanna wuassu tampa 
atatanaan-Nu su surga I'o maddaringikka wuṛṛu mangampungnga si ya'u see 
lai uman-Nu napawe yami sumaruanna wale᷊n indi wuṛṛu umali᷊omanna Si'o. 
31Amungkangngu sangkatou niansila᷊nna nassala᷊ su saruannu taumata waine 
wuṛṛu iapidda su mezbah-Nu sulalu᷊mmu wale᷊n patataṛṛamawuanna indi 
massalu manungku i tou tawe nassala᷊, 
32oh MAWU, antimanna I'o maddaringikka wuassu surga wuṛṛu mamutussa 
hatto manga allang-Ngu indi. Ṛuumana'e iapa nassala᷊ uasulu᷊ngngu 
inolaanne wuṛṛu pallosa'e iapa tawe sala᷊ne. 
33Amungkangngu uman-Nu Israel iawaddon manga seenne ana waugu i 
mangitou marosa, ana see i mangitou mabbelengnga ringan-Nu wuṛṛu 
mangaddatta Si'o MAWU, wua'udde rumanta su wale᷊n patataṛṛamawuanna, 
indi see umali᷊omanna maddorongnga ampunga Si'o, 
34antimanna I'o maddaringikka si mangitou wuassu surga. Antimanna I'o 
mangampunga rosan uman-Nu indi, wuṛṛu mangapiddi mangitou 
mabbelengnga watukku wanua apan buatte nionggollu MAWU su ala᷊mona 
mangitou. 
35Napawe uman-Nu ma'ola'a rosa Si'o wuṛṛu I'o makkuumanni mangitou 
ringannu tawe nanossokku uranna ana see i mangitou mawalu᷊ wuassu rosa 

mangitou wuṛṛu mangaddatta Si'o MAWU, wua'udde sumaruanna watukku 
wale᷊n patataṛṛamawuanna indi see umali᷊omanna Si'o, 
36antimanna wuassu surga I'o maddaringikka si mangitou. Wuṛṛu 
ampungewe rosan uman-Nu Israel wuṛṛu ratun mangitou. Aṛṛa'ete i 
mangitou ma'ola'a apa apan mapia. Wua'udde, oh MAWU, panossokken 
uranna su wanua-Nu indi, wanua apan buatte nionggollu MAWU su uman-Nu 
maola'a pussaane saran mala᷊nnu-la᷊nnu. 
37Amungkangngu wanua indi naṛṛiaannu ṛutumma ara'e ala᷊ṛṛussa'itta, wuṛṛu 
manga sasuanna naṛṛangu su anginna malo᷊so, radda'a ara'e niinassu 
taṛṛangassa, ara'e amungkangngu uman-Nu pangaloannu seetta, ara'e 
nirumadda'a, 
38antimanna I'o maddaringikka aali᷊omanni mangitou. Amungkangngu 
wuassu wallattu uman-Nu Israel piaddu apan ringannu naungnga massusa 
umali᷊omanna Si'o lapiddu uawatte limane watukku wale᷊n 
patataṛṛamawuanna indi, 
39antimanna I'o wuassu atatanaan-Nu su surga maddaringikka see 
mangampungnga wuṛṛu mantulu᷊ngngi mangitou. Tumba'u I'o apan 
masingkattu lalu᷊mmu manga inolaanne, 
40tadea'u uman-Nu matuṛṛutta Si'o sidutu su alo᷊'engngu i mangitou uatana'a 
su wanua apan buatte nionggollu MAWU su ala᷊monan kami. 
41-42Amungkangngu sangkatou raho su wanua apan marau naaringikka ola'u 
awawantu-Gu wuṛṛu su ola'u manga ala᷊ṛṛindu'a apan buatte niolang-Ngu su 
uman-Nu, ana see i tou rumanta su wale᷊n patataṛṛamawuanna indi 
mangaddatta Si'o wuṛṛu umali᷊omanna Si'o, 
43antimanna wuassu atatanaan-Nu su surga I'o maddaringikka aali᷊omanne 
wuṛṛu mangonggollu darorongnge. Ringannu aroddi ala᷊wo'u walahanna su 
ahewallu runia maaillala᷊ Si'o wuṛṛu matuṛṛutta Si'o ere uman-Nu Israel. I 
mangitou sarun maasingkatta manungku wale᷊n apan ta'u niola'a indi uddewe 
tampa patataṛṛamawuanna Si'o. 

44Amungkangngu I'o mamarenta uman-Nu inai mapapangalo lumawangnga 
seetta, ana see su anambon tampa i mangitou isudde, i mangitou sumaruanna 
watukku soa apan nipile-Nu indi wuṛṛu umali᷊omanna uasaruanna wale᷊n indi 
apan buatte ta'u niola'a Si'o, 
45antimanna wuassu surga I'o maddaringikka aali᷊omanni mangitou udde, 
wuṛṛu mangonggollu auntunganna si mangitou. 
46Amungkangngu uman-Nu marosa Si'o – mangke atonna tawe saran 
sangkatou apan tawe marosa – ana see ana waugu asasa'u-Nu i mangitou 
niwala-Nu iawaddon seetta, wuṛṛu niapidda naola'a taumata niatawanna 
watukku sambau wanua apan marau ara'e marani, 
47antimanna I'o maddaringikka aali᷊omanni mangitou. Amungkangngu su 
wanua udde i mangitou manantangngu manga rosa mangitou, wuṛṛu 
umali᷊omanna Si'o lapiddu manga'u manungku i mangitou buatte na'ola'a 
ala᷊le᷊o, daringiṛṛewe aali᷊omanni mangitou, oh MAWU. 
48Amungkangngu su wanua indi i mangitou ringannu naungnga malu᷊assa 
wuṛṛu atonna-tonna manantangngu manga rosa mangitou, wuṛṛu 
umali᷊omanna Si'o lapiddu sumaruanna watukku soa nipile-Nu wuṛṛu wale᷊n 
patataṛṛamawuanna apan buatte ta'u niola'a apan hunane Si'o indi, 
49ne wuassu atatanaan-Nu su surga doronganna I'o maddaringikka aali᷊omani 
mangitou wuṛṛu umakkanni mangitou. 
50Ampungewe anambon dosa wuṛṛu ala᷊le᷊o mangitou su saruan-Nu, wuṛṛu 
ola'e manga seetti mangitou ma'ola'a si mangitou ringannu mapia. 
51I mangitou uddewe uman-Nu sassane apan buatte 
niapiddu MAWU sinumabbangnga wuassu Mesir wanua suapa i mangitou 
nisansara. 
52Antimanna I'o, oh MAWU Ruata, sidutu ua'ellegga uman-Nu Israel wuṛṛu 
ratune. Wuṛṛu sala᷊ndeanna I'o maddaringikka aali᷊omanni mangitou suapan 
i mangitou sumala᷊nde maiontolla Si'o. 

53I'o, oh MAWU Ruata, buatte namile si mangitou wuassu wallattu walahanna 
tadea'u maola'a uman-Nu sassane, ere buatte niwisara-Nu si mangitou wuassi 
allang-Ngu Musa, sutempo I'o nangehetta ala᷊monan kami sinumabbangnga 
wuassu Mesir!” 

Aal᷊iomanna panguddusanne 

54Etearoddi i Salomo niumali᷊omanna na'oman sara niumali᷊ntudda su 
saruannu mezbah wuṛṛu ringannu lima uawatte ire'e. Wua'udde i tou 
dirumarisikka 
55wuṛṛu ringannu tingikka ma'ikkatta naddorongnga ala᷊mattu Ruata hunan 
anambon taumata apan uasemodda isudde, wisarane 
56“Dalo su MAWU apan buatte nangonggollu atatammudda su uman-Ne ere 
buatte niriandi-Ne wuassu allang-Nge i Musa. Sarangkanambone apan mapia 
apan niriandi-Ne mangke natipussa. 
57Antimanna MAWU Ruatan kite uaṛundinganna si ite su ereapa i Tou lai 
uaṛundinganna ala᷊monan kite. Antimanna i Tou tawe manantangngi ite. 
58Antimanna i Tou ma'ola'a si ite manga taumata apan maaddunna si Tou 
tadea'u i ite sidutu wiakka tumuṛṛuttu apulu-Ne wuṛṛu matuṛṛutta su 
anambon tita wuṛṛu parenta apan buatte nionggolli Tou su ala᷊monan kite. 
59Antimanna MAWU, Ruatan kite, sidutu mannaungnga aali᷊omanna wuṛṛu 
sasala᷊nde apan buatte ta'u niwalo᷊ si Tou. Antimanna i Tou sidutu 
mapali᷊atta'u darangngu-Ne su umattu Israel wuṛṛu ratune ringannu 
mangonggola si mangitou apa apan haggausanni mangitou miallo-miallo. 
60Ringannu aroddi ala᷊wo'u walahanna su runia sarun maasingkatta 
manungku tumba'u MAWU sassane Ruata, tawe baine. 
61Ṛinone i yamiu, uman-Ne sidutu satia su MAWU, Ruatan kite wuṛṛu 
matuṛṛuta su manga tita wuṛṛu manga parenta-Ne ere lai a'olaanni i yamiu 
su allo indi.” 

Patatenegu Wal᷊en MAWU 
(2Ta. 7:4-10) 

62Wua'udde Ratu Salomo wuṛṛu anambon taumata apan uasemodda isudde 
nangonggollu sasamba su MAWU. 
63Hunan sasamban paddarame i Salomo nangonggolla 22.000 sapi wuṛṛu 
120.000 domba. Etearoddi ratu wuṛṛu anambon tumanangnge na'ola'a 
lala᷊ghun patatenegu Wale᷊n MAWU. 
64Allo udde lai i Salomo nanenegu wageangngu tangngane rallakka apan su 
saruannu Wale᷊n MAWU udde. Wua'udde su rallakka udde i tou nangonggollu 
sasamba itattambunna, sasamba gandumma, wuṛṛu tawan binatangnga 
maoloa'a sasamban paddarame. Sarangkanambone udde nionggolli Salomo 
isudde ana waugu mezbah witu'a tumaniten addio'a pangaddoannu anambon 
sasamba udde. 
65Su Wale᷊n MAWU udde i Salomo wuṛṛu anambon umattu Israel nallaghu 
ramean Rasannu Rongnga ala᷊nnune pitu allo. Tumaniten manambo 
reengannu taumata apan uasemodda isudde. I mangitou nirumanta wuassu 
wageangngu leta'a araune wuassu Lala᷊nnu Hamat su sawannakka 
maddatingngu passarannu Mesir su timukka. 
66Su allo aualu᷊ne i Salomo nandolokku manga taumata nabbelengke su 
wale᷊n mangitou ringannu naungnga apan lullala'a, ana waugu anambon 
ala᷊matta apan buatte nionggollu MAWU su allang-Nge i Daud wuṛṛu su 
walahannu Israel uman-Ne. 

1 Mararatu 9 

MAWU naipasilon batangan-Ne apia si Salomo 
(2Ta. 7:11-22) 

1Napawe Salomo nuddusse napararisikku Wale᷊n MAWU wuṛṛu wale᷊n 
araratuanne see anambon apan nihola᷊ge, 
2MAWU naipasilon batangan-Ne apia si tou ere buatte nariaddi su Gibeon. 
3MAWU nabbisara si tou, “Aali᷊omannu buatte Ta'u niraringiṛṛanna, wuṛṛu 
ringannu indi wale᷊n apan buatte naiapararisikku indi Ta'u isaggo tampa 

ala᷊ṛṛaene hunan patataṛṛamawuanna si Ya'u saran mala᷊nnu-la᷊nnu. I Ya'u 
sidutu ua'ellega wuṛṛu ualu᷊'adda tampa indi. 
4Amungkangngu i'o mangngimanna si Ya'u ringannu naungnga malu᷊assa 
wuṛṛu matuli᷊dda ere iamangngu Daud, wuṛṛu i'o matuṛṛutta su manga tita 
wuṛṛu matuli᷊dda ere iamangngu Daud, wuṛṛu i'o matuṛṛutta su manga tita 
wuṛṛu manga parenta-U, 
5ne i Ya'u sarun manipussu pa'aire-U su iamangngu Daud manungku ana'a 
pulunne sidutu sarun mamarenta Israel. 
6Arawe amungkangngu i'o wuṛṛu papapulunna tumali᷊udda si Ya'u wuṛṛu 
tawe tumuṛṛutta manga tita wuṛṛu manga parenta-U see i'o lai massubba 
manga mawu waine, 
7ne i Ya'u sarun mallimbuakka uma-U wuassu wanua apan buatte Ta'u 
nionggolla si mangitou. I Ya'u lai sarun manantangngu wale᷊n indi apan 
buatte Ta'u nitantunna maola'a tampa patataṛṛamawuanna si Ya'u. Suapan 
tampa taumatan Israel sarun lobbosanna wuṛṛu ilallage. 
8Wale᷊n patataṛṛamawuanna indi sarun maola'a ere winala᷊la᷊nna niomboanna 
na'aman sara suapan taumata apan sumabbi isudde sarun ṛumindu'a wuṛṛu 
mata'utta. I mangitou sarun mabbisara, ‘Anio MAWU na'ola'a aroddi su 
wanua wuṛṛu su wale᷊n indi?’ 
9Ana see taumata sarun sumimbakka, ‘Ana waugu i mangitou 
nanantangngu MAWU, Ruatan mangitou, apan buatte nanguntuddu 
ala᷊monan mangitou sinumabbangnga wuassu Mesir. I mangitou massubba 
manga mawu waine. Ana waugu udde MAWU nandantan asasilaka indi si 
mangotou.’ ” 

Pa'airen Salomo wuṛṛu i Ratu Hiram 
(2Ta. 8:1-2) 

10I Salomo napararisikku Wale᷊n MAWU wuṛṛu wale᷊n araratuanna sulalu᷊mmu 
tempo ruan pulo᷊ sutonnane. 

11Anambon alu cemaran Libanon wuṛṛu alu cemara wiasa see anambon 
wula᷊wanna apan pappandumanni Salomo su wale᷊n udde buatte nionggolli 
Ratu Hiram si tou. Napawe manara udde nasuete, i Ratu Salomo 
nangonggolla si Hiram ruan pulo᷊ soa su wageangngu Galilea. 
12Ne i Hiram inaite na'ellega, arawe i tou tawe malu᷊assu aonggolla udde. 
13I tou nabbisara si Salomo, “Tuṛṛangku, ete arendi olangnge manga soa apan 
nionggollu si ya'u?” Ana waugu udde wageangngu leta'a udde ta'e isassaggo 
Kabul. 
14Nilumebbe wuassu 4.000 su kilone wula᷊wanna buatte niiringngi Hiram si 
Salomo. 

Manga inolaana waine apan niola'i Salomo 
(2Ta. 8:3-18) 

15I Ratu Salomo nappaattu ola'u manara iwabbata'a su pina'ola'a 
Wale᷊n MAWU, wale᷊n araratuanna, darandungngu Yerusalem su ipangombo 
leta'a su samba'a timukku Wale᷊n MAWU. I tou nappaattu olangnge apan 
uasulu᷊ngnga pina'ola'a apia soan Hazor, Megido wuṛṛu Gezer.  

(16Soa Gezer eteudde soa apan dorone nipangaloanna wuṛṛu niwaddon ratun 
Mesir, ana see tumanangnge nipate wuṛṛu soane nisoṛṛobba. Soa udde 
murine nionggollu ratun Mesir su sangianne naola'a aonggolla su allo 
paa'awingnge ringanni Salomo. 
17Wuṛṛu ete i Salomo apan na'ola'a apia soa udde.) Ringannu manara 
niwata'a lai, i Salomo na'ola'a apia Bet-Horon-Hilir, 
18Baalat, Tamar su wadda'u Yehuda, 
19manga soa pangaddoannu walu᷊nna, see manga soa pangaddoanu keretan 
pangalo wuṛṛu awalo᷊ne. Anambon hola᷊gu wale᷊n su Yerusalem, Libanon, 
wuṛṛu ahewallu wageangngu leta'a paparentanne buatte nimanarane. 
20-21Su manara iwabbata'a arae paksa udde i Salomo napasabbangngu manga 
taumata papapulunnu taumatan Amori, Het, Feris, Hewi wuṛṛu Yebus. I 
mangitou uddewe papapulunnu walahannu Kanaan apan tawe niapaten 

taumatan Israel abbi sutempo i mangitou napanganu wanua udde. 
Naddatingngu orassa indi papapulunni mangitou ta'e naola'a allangnga. 
22Taumatan Israel tawe niola'i Salomo allangnga; i mangitou niapamanara 
maola'a tantara, piaṛṛa'u tantara, tembonannu tantara, piaṛṛa'u keretan 
pangalo, wuṛṛu tantara uasa'e awalo᷊. 
23Lima ṛasutta liman pulo᷊ mammamanaran araratuanna nionggola᷊nnu 
manara mandiaga taumata apan mammanara iwabbata'a sulalu᷊mmu ala᷊wo'u 
manaran Salomo. 
24Leta'a su samba'a timukku Wale᷊n MAWU niomboanni Salomo napawe 
awingnge, eteudde sinangiannu ratun Mesir, nangingkatta wuassu Soan 
Daud watukku wale᷊n araratuanna apan niola'i Salomo hunan tou. 
25Paatallu santonna i Salomo mangngonggollu sasamba itattambunna wuṛṛu 
sasamban paddarame su wowom mezbah apan buatte niolangnge 
hunan MAWU. I tou nanutungnga lai amania hunan MAWU. Etearoddi Salomo 
nanginsue pandararisikku Wale᷊n MAWU. 
26Su ammula᷊nnu apalla, Ratu Salomo nallanginnu manga apalla su Ezion-
Geber, maranin Elot su apannu Eṛṛesannu Akaba, wageangngu leta'u Edom. 
27I Ratu Hiram nangirimmu mammamanaran apalle apan piate asingkanne 
su tahalo᷊angnga suaddio'a ringannu manga mammamanaran apalli Salomo. 
28Su paassa i mangitou buatte nassenggotta watukku wanua Ofir mangala᷊ppa 
14.000 su kilone wula᷊wanna wuṛṛu niapidda ringanni Salomo. 

1 Mararatu 10 

Patatembon ratu wuassu wanua Syeba 
(2Ta. 9:1-12) 

1Ratun banua Syeba naaringikka su ola'u atatelengngi Salomo. Ne i tou 
nirumanta watukku Yerusalem manalu᷊'atta si Salomo ringannu aiwalo᷊ apan 
masahadda. 

2I tou nirumanta raṛundinganannu manambo taumata wuṛṛu unta apan 
nasaddattu luranna rampa-rampa, watu permata, wuṛṛu marasai wula᷊wanna. 
Sutempo nassomban Salomo, ratu udde nangonggollu ala᷊wo'u hatin aiwalo᷊ 
apan tawe iaṛṛingidde. 
3Anambon aiwalo᷊ udde wotongnge niasimbaṛṛanni Salomo, tawe saran 
sambau apan masahadda si tou. 
4Ratu udde na'ellega sassane apanden Salomo. I tou na'ellega wale᷊n 
araratuanna apan niola'i Salomo, 
5ola'u pamamanara manga mammamanaran araratuanne, wuṛṛu laubbu 
uasulungnga wuṛṛu wale᷊n mangitou. I tou na'ellega anna wuṛṛu ua'e apan 
nisaru, ola'u mangangimbe andeangnga, wuṛṛu manga sasamba apan 
nionggolli Salomo su Wale᷊n MAWU. Sarangkanambone udde naaola'a ratun 
banua Syeba tinumiangnga wuṛṛu niagukke. 
6Ne i tou nabbisarate si Ratu Salomo, “Ala᷊wo'a apan ta'u niaringiṛṛanna su 
wanua'u su ola'i Tuangnga wuṛṛu apapanden Tuangnga, udde mangke 
atonna! 
7Dorone i ya'u tawe mangimanna, arawe napawe i ya'u nirumanta wuṛṛu 
ma'ellega ringannu mata'u sassane, wakkute udde i ya'u nangimanna. 
Mangke atonna ala᷊wo'a apan ta'u niaringiṛṛanna udde taambe mattangnga 
wuassu apa apan aellehangku orassa indi. Inauranna apapande wuṛṛu 
paa'alan Tuangnga mannamboanna marau wuassu apa apan niapasingkatta 
si ya'u. 
8Lalu᷊manna'awe eteapa manga awingngi Tuangnga! Wuṛṛu alu᷊assawe eteapa 
manga mammamanara apan sidutu mammanara hunan Tuangnga na'oman 
sara wotongnge maaringikka wuassi Tuangnga sassane ala᷊wo'u ala᷊ṛṛa'a apan 
maapande! 
9Dalo so MAWU, Ruatan Tuangnga! Ringannu nanenegi Tuangnga naola'a 
ratun Israel, MAWU napali᷊atta'a aroddi alu᷊anne i Tou si Tuangnga. Tawe 
panginsueanne i Tou mandangngu walahannu Israel; ana waugu udde i Tou 

namile si Tuangnga naola'a ratun mangitou, tadea'u i Tuangnga wotongnge 
mandisikku tita wuṛṛu atatuli᷊dda.” 
10Wua'udde ratun banua Syeba udde nanantilla si Salomo manga aonggolla 
apan niapidde, eteudde nilumebbe wuassu 4.000 su kilone wula᷊wanna wuṛṛu 
marasai watu permata see rampa-rampa. Tate saran paassa lai i Salomo 
nanarimmattu rampa-rampa apan aroddi anambone ere nionggollu ratun 
banua Syeba udde si tou. 

(11Manga apalli Hiram apan uaapiddu wula᷊wanna wuassu Ofir ionggolla si 
Salomo, see uaapiddu lai marasai watu permata wuṛṛu alu cendana. 
12Alu udde nipaatti Salomo ipa'ola'a manga tarali su Wale᷊n MAWU wuṛṛu 
wale᷊ atatanaannu ratu; wuṛṛu lai niola'a kecapi wuṛṛu gambus hunan 
ingana'a mangangantari. Manga alu udde eteudde alu cendana apianne apan 
buatte niapidda watukku Israel; tate saran paassa taumata maasilo alu 
apianne ereudde.) 
13Wali᷊ne wuassu manga aonggola apan inanaramanne ia'onggolli Salomo, i 
tou lai nangonggola su ratu wuassu wanua Syeba udde ala᷊wo'a apan 
niroronganne. Wua'udde napule᷊te ratu watukku wanuane suadio'a ringannu 
anambon mallala᷊ṛenggene. 

Paa'alan i Ratu Salomo 
(2Ta. 9:13-29) 

14Suapan tonna i Ratu Salomo mannarimmatta maranin 23.000 su kilone 
wula᷊wanna, 
15taambe nareengnga manga auntunganna wuassu mabbalu᷊'a, wuṛṛu manga 
wose wuassu maddaragangnga, manga ratun Arab see manga gubernure 
Israel. 
16I Salomo na'ola'a 200 allungnga wahewalla wuassu wula᷊wanna nisassalla. 
Wula᷊wanna apan nipa'atta pina'ola'a allungnga udde iraṛṛangngo anambone 
pitu kiloharamma. 

17I tou lai na'ola'a 300 allungnga wula᷊wanna apan ma'addio'anna. 
Wula᷊wanna apan nipa'atta pina'ola'a suapan allungnga maraddio'a udde 
iraṛṛangngo dua kilo, sarangkanambone wula᷊wanna nisassalla. Anambon 
allungnga udde sasahipunanna su balai apan aranne Balai Mahurangngu 
Libanon. 
18I tou lai na'ola'a sambau adderan araratuanna apan bahewalla wuṛṛu 
nilogaṛṛannu wula᷊wanna tutune. 
19Addera udde pia ta'iakke, wuṛṛu su ruan ba'ane pia paalu᷊anna singa. Su 
liuddu addera udde pia paalu᷊anna puan sapi. Adeṛṛa udde lai pia annumma 
tala᷊taddu tuadde. 
20Su pentakke aiṛṛi wuṛṛu su pentakke aikkatanna suapan tala᷊taddu tuadda 
udde pia paalu᷊annu singa – sarangkanambone mapulo᷊ dua su waune. Tawe 
saran paassa pia adderan araratuanna ereudde su ala᷊wo'u araratuanna. 
21Anambon saranapa pa'inumanni Salomo niola'a wuassu wula᷊wanna, wuṛṛu 
anambon saranapa su Balai Mahurangngu Libanon niola'a lai wuassu 
wula᷊wanna tutune. Taweddu niola'a wuassu sala᷊'a, ana waugu su tempon 
Salomo taumata massunna sala᷊'a udde tawe aregane. 
22I Salomo lai uatahuanna manambo apalla wahewalla apan massenggotta 
suaddio'a ringannu manga apalli Ratu Hiram. Tallu tonna paasa manga 
apalla udde mabbelengnga ringannu uaapiddu wula᷊wanna, sala᷊'a, gadinga, 
mangki wuṛṛu manu'u winalanganna merak. 
23I Ratu Salomo ma'alanna wuṛṛu mappandeanna wuassu ala᷊wo'u ratu su 
runia indi. 
24Anambon taumata su ahewallu runia mattinsahadda maddea'a 
maisasomban Salomo tadea'u maddaringikka ala᷊ṛṛa'a masiṛṛongnga apan 
nionggollu Ruata si tou. 
25I mangitou sangkatou-sangkatou nirumanta ringannu uaapiddu aonggolla 
hunan Salomo. I mangitou nangonggollu manga saranapa sala᷊'a, wula᷊wanna, 

laubba, lutangnga, rampa-rampa, awalo᷊ wuṛṛu bagal. Etearoddi suapan 
tonna mallali᷊sansunna. 
26I Salomo na'ola'a tantaran pangalo apan anambone 1.400 keretan pangalo 
wuṛṛu 12.000 tantara uasa'e awalo᷊. Sambageanganna niaddone su Yerusalem 
wuṛṛu lambene su ala᷊wo'u soa waine. 
27Sulalu᷊mmu tempon Salomo uaparenta, su Yerusalem sala᷊'a naola'a ere 
saranapa wiasa ere lai watu, wuṛṛu alu cemaran Libanon ete pia seregge ere 
alu cemara wiasa. 
28Ringannu nappa'attu manga maddaragangngu ratu, awalo᷊ niranta wuassu 
Mesir wuṛṛu Kilikia, 
29wuṛṛu manga keretan pangalo niranta wuassu Mesir. Awalo᷊ sambau 
aregane 150 roitta sala᷊'a, wuṛṛu sambau keretan pangalo aregane 600 roitta 
sala᷊'a. Wua'udde wuassu manga maddaragangnga udde lai manga awalo᷊ 
wuṛṛu manga keretan pangalo udde niwalu'a apia su manga ratun Het wuṛṛu 
manga ratun Siria. 

1 Mararatu 11 

I Ratu Salomo nanantangngu Mawu 

1I Ratu Salomo uapulun manambo wawine wuassu wanua waine. Wali᷊ne 
wuassu sinangiannu ratu Mesir, i Salomo na'awingnga lai ringannu manga 
wawinen Het, Moab, Amon, Edom wuṛṛu Sidon. 
2MAWU buatte namarenta manungku taumatan Israel tawe wotongnge 
ma'awingnga uala᷊lo᷊'a ringannu manga walahanna udde, ana waugu i 
mangitou sali᷊mmurine maaola'a taumatan Israel massuba manga mawu 
waine. Salaiwe aroddi, i Salomo ta'e na'awingngu lai manga wawine raho. 
3Pia 700 sinangiannu papunna apan niawingngi Salomo, wuṛṛu pia lai 300 
nia'ine. Ete manga awingnge udde apan pangillule᷊anne i Salomo 
nanantangngu Ruata, 

4na'oman sara sutempo i tou timmaddette i mangitou nassalo'a tadea'u 
massuba manga mawu waine. I Daud, iamangngi Salomo, matammudda 
su MAWU, Ruatane, arawe i Salomo tawe nangaṛṛussa iamangnge. 
5I Salomo massuba si Asytoret, mongannu walahannu Sidon, wuṛṛu lai si 
Molokh monganna apan ma'arantinna apan sassubannu walahannu Amon. 
6Etearoddi i Salomo na'ola'a rosa su saruannu MAWU. I Daud, iamangngi 
Salomo uatantalongnga MAWU ringannu ahewallu naungnga, arawe i Salomo 
tawe ereudde. 
7Roso su wowone su samba'a ra'in Yerusalem, i tou napararisikku tampa 
passubbanna si Kamos, mongannu taumatan Moab, wuṛṛu si Molokh, 
mongannu taumatan Amon – itarua udde monganna apan ma'arantinna. 
8I Salomo napararisikku lai tampa suapa manga awingnge apan balahanna 
raho wotongnge manambunnu amania, wuṛṛu mangngonggollu sasamba su 
manga monganni mangitou sassane. 
9-10Paaruate MAWU, Ruatan Israel, naipasilon batangan-Ne si Salomo wuṛṛu 
napa'anaungngi tou manungku i tou imbaṛṛangnga massubba manga mawu 
waine, arawe i Salomo tawe maddaringikka MAWU. I tou ewe'e lai 
nanantangngu MAWU, na'oman sara MAWU nasa'u si tou. 
11MAWU nabbisara, “Ana waugu ringannu ṛingiranna masemakka i'o 
nilumawangnga pa'airenu si Ya'u wuṛṛu tawe tinumuṛṛutta manga parenta-
U, ne i Ya'u sarun mangaṛṛo araratuanna udde wuassi'o, wuṛṛu ionggolla su 
sangkatou mammamanaran araratuannu. 
12Salaiwe aroddi, ana waugu iamangngu Daud, i Ya'u tawe ma'ola'a udde su 
alo᷊'engngu pabbiaṛṛannu. Su tempo pamamarentan anangngu, wakkute udde 
Ta'u olaanna. 
13Arawe tawe ahewallu araratuanna udde Ta'u aṛṛoanna wuassi'o. Ana 
waugu allang-Ku Daud, wuṛṛu ana waugu Yerusalem apan buatte Ta'u niola'a 
soa-U, i Ya'u manantangngu sambau ṛuanganna hunan anangngu.” 

Manga seetti Ratu Salomo 

14Ne MAWU na'ola'a si Hadad, sangkatou papapulunni ratun Edom, nasseetti 
Ratu Salomo. 
15-16Mala᷊nu wua'udde, sutempo i Ratu Daud namaddon Edom, Yoab, 
tembonannu tantaran Ratu Daud, inaite watukku Edom mallabbingu manga 
taumatane apan nate. Annummu wula᷊nna ala᷊nnune i tou wuṛṛu tantarane 
uatana'a su Edom. Wuṛṛu sulalu᷊mmu tempo udde i mangitou mammate 
anambon taumata esakka poiaroddi. 
17Arawe, i Hadad apan sutempo udde ta'e saṛṛentumuwo, tinumala᷊ngke 
watukku Mesir suaddio'a ringannu manga pira taumatan Edom, 
manangimben iamangnge. 
18I mangitou nanantangngu Midian, ana see inaite watukku Paran. Poiaroddi 
manga pira taumata waine na'ammulli mangitou, ana see inaite suaddio'a 
watukku Mesir naisasomban ratun Mesir. Ratu udde nangonggolla si Hadad 
wale᷊n wuṛṛu leta'a maola'a tampa atatanaane see lai pabbiaṛṛanna. 
19Ne i Hadad naola'e hawe mapian ratu, na'oman sara ratu nangonggollu 
ipage sassane, eteudde tuarin wo'i Tahpenes, si Hadad maola'a awingnge. 
20Wua'udde awingngi Hadad udde niwuwunnu wo'i sassane wuṛṛu uatana'a 
su wale᷊n araratuanna suaddio'a ringannu manga iaangnge esakka. 
21Sutempo i Hadad naaringikka watti'a manungku i Ratu Daud natete, wuṛṛu 
i Yoab, tembonannu tantaran Israel lai netete, i Hadad nabbisarate su ratun 
Mesir, “Doloṛṛa'awe i ya'u mabbelengnga su wanua'u.” 
22“Anio?” aiwalo᷊n ratu. “Apa i'o pia awussa isindi, na'oman sara i'o 
mabbelengke su wanuanu?” “I ya'u tawe awussa apa-apa,” sasimbakki 
Hadad, “arawe wala'e i ya'u inai.” Ne i tou nabbelengke watukku wanuane. 
23Ruata na'ola'a lai si Rezon, ana'i Elyada, nasseetti Salomo. I Rezon uddewe 
allangnga apan tinumala᷊ngngu watanganne wuassu tuangnge eteudde i Ratu 
Hadadezer wuassu Zoba. 

24I Ratu Daud buatte namaddon Hadadezer indi wuṛṛu namate manga hawen 
Hadadezer wuassu Siria. Sutempo udde Rezon tinumala᷊ngngi Hadadezer 
wuṛṛu nangammullu manga taumata ana see i tou naola'a piaṛṛa'u 
gerombolanne. I tou wuṛṛu manga taumatane inaite watukku Damsyik ana 
see natana'e su soa udde. Poiaroddi manga taumatane nanenegi tou naola'a 
ratu su Siria. 
25Ere lai i Hadad, i Ratu Rezon lai asaseettu Israel sutempo pabbiaṛṛanni 
Salomo, wuṛṛu mangngali᷊ba'ukku wanua udde. 

Paairen Duata si Yerobeam 

26Taumata waine apan namangalo si Salomo eteudde sangkatou 
mammamanarane aranne i Yerobeam. I tou ana'i Nebat wuassu Zereda su 
Efraim. Inangngene inawalu᷊ante, aranne i Zerua. 
27Manansunna indi watti'a su ola'u pamamangalon Yerobeam. Sutempo leta'a 
su samba'an timukku Wale᷊n MAWU tantala᷊nna a'omboanna, wuṛṛu 
darandungngu soa a'apiana, 
28Yerobeam mammanara isudde lai. Sutempo i Salomo naasilo manungku 
Yerobeam masingkatta mammanara wuṛṛu maṛṛimadda, i tou nangonggolla 
si tou winabbawa iapariagga manara wata'a su wageangngu ṛuanganni 
Manasye wuṛṛu i Efraim. 
29Su allo sambau i Yerobeam sinumabbangnga wuassu Yerusalem. Su 
tangngan dala᷊na su wadda'a i tou nirantanni Nabi Ahia wuassu Silo apan 
sutempo udde ualu᷊ṛṛen juba wakku. 
30Ana see i Ahia nalluatta jubane, wuṛṛu mangke nihesa'a naola'a mapulo᷊ 
dua su potonne. 
31Wua'udde i tou nabbisarate si Yerobeam, “Anute mapulo᷊n pototta si'o, ana 
waugu MAWU, Ruatan Israel, nabbisara arendi si'o, ‘I Ya'u sarun mangaṛṛo 
araratuanna indi wuassi Salomo, wuṛṛu mangonggollu mapulo᷊ ṛuanganna 
si'o. 

32Ṛuanganna sambau sidutu si Salomo, ana waugu allang-Ku i Daud, wuṛṛu 
ana waugu Yerusalem, apan buatte Ta'u nipile wuassu ahewallu wanua Israel 
maola'a soa-U. 
33I Ya'u sarun ma'ola'a olangnge udde ana waugu i Salomo buatte nanantang-
Ku wuṛṛu massubba manga monganna, eteudde; Asytoret, mongannu 
walahannu Sidon; i Kamos, mongannu walahannu Moab; wuṛṛu i Milkom, 
mongannu walahannu Amon. I Salomo tate tumuṛṛutta apulu-U. I tou tawe 
ere iamangnge Daud apan matuṛṛutta si Ya'u wuṛṛu mappaamattu manga 
parenta-U. 
34Salaiwe aroddi Ya'u tawe manganu abbi ahewallu araratuanna udde wuassi 
tou. I tou sarun Ta'u iwala mammarenta su alo᷊'engngu pabbiaṛṛanne. 
Olangnge udde Ta'u niola'a ana waugu allang-Ku i Daud, apan buatte Ta'u 
nipile wuṛṛu matuṛṛutta su manga tita-U wuṛṛu manga parenta-U. 
35Araratuanna indi sarun Ta'u ule᷊anna wuassi ana'i Salomo wuṛṛu mapulo᷊ 
ṛuanganna Ta'u ionggolla si'o. 
36Arawe sambau ṛuanganna sarun Ta'u iwala si tou, tadea'u sidutu pia 
sangkatou wuassu papapulunni Daud apan mamarenta ana waugu i Ya'u su 
Yerusalem, soa apan buatte Ta'u nipile maola'a tampa patataṛṛamawuanna si 
Ya'u. 
37Wuṛṛu i'o, Yerobeam, sarun Ta'u itenega ratun Israel wuṛṛu Ta'u iwala 
mamarenta ahewallu wageangngu leta'a apan ipaapulunu. 
38Amungkangngu i'o, ere allang-Ku Daud, mangke matuṛṛutta si Ya'u see 
mabbiakka tumuṛṛuttu manga tita-U, wuṛṛu ma'alu᷊assa naung-Ku ringannu 
ma'ola'a sarangkanambone apan Ta'u niparenta si'o, ne i Ya'u sidutu 
uarundinganna si'o. I Ya'u sarun ma'ola'a si'o ratun Israel. I Ya'u sarun 
maddiandi manungku papapulunnu sarun maola'a ratun Israel mallolo᷊ssa 
si'o, ere buatte Ta'u niola'a lai si Daud. 
39Ana waugu i Salomo narosa, i Ya'u sarun makkuumannu papapulunni 
Daud, arawe tawe saran mala᷊nnu-la᷊nnu.’ ” 

40Sutempo watti'a udde na'omate ringanni Salomo, i tou maddea'a mamate 
si Yerobeam. Arawe i Yerobeam tinumala᷊ngnga ringanni Ratu Sisak su Mesir, 
wuṛṛu natana'a isudde na'oman sara i Salomo nate. 

Apapaten Ratu Salomo 
(2Ta. 9:29-31) 

41Watti'a waine su ola'i Salomo, su ola'u anambon apan buatte nimanarane 
wuṛṛu su ola'u apapandene, buatte niwoṛṛetta sulalu᷊mmu wuke Watti'u 
Pinabbiaṛṛanni Salomo.  
42Appattu pulo᷊ su tonnane ala᷊nnune i Salomo uaparenta su Yerusalem wuṛṛu 
su ahewallu Israel. 
43Wua'udde i tou natete wuṛṛu nilabbinga su Soan Daud. Ana see i Rehabeam 
anangnge naola'a ratu nallolo᷊ssa si tou. 

1 Mararatu 12 

Pamamangalo manga ṛuanganna su samba'an sawannakka 
(2Ta. 10:1-19) 

1I Rehabeam inaite watukku Sikhem, ana waugu anambon tumana'u Israel 
su wageangngu sawannakka buatte na'ammulla poiaroddi manenegi tou 
maola'a ratu. 
2Sutempo udde i Yerobeam ana'i Nebat ta'e su Mesir ana waugu 
tinumala᷊ngngu watanganne wuassi Ratu Salomo. Sutempo i tou naaringikka 
su ola'i Rehabeam, i tou nabbelengnga watukku Israel. 
3Tumana'a su wageangngu sawannakka namaggo si Yerobeam, ana see i 
mangitou inaite suaddio'a sinumaruanna si Rehabeam. Unni mangitou, 
4“I Salomo iamangngi Tuangnga nangonggollu winabbawa apan mawakkatta 
si yami. Orassa indi amungkangngu i Tuangnga makkanna winabbawa wuṛṛu 
manggaingnga asasusan kami, yami sarun massuṛṛubawa si Tuangnga.” 
5I Rehabeam sinumimbakka, “I ya'u maṛṛingidda asuene. Rantate apia tallu 
allo lai.” Ne manga taumata udde napule᷊te. 

6Ana see i Rehabeam naddorongnga tatantiro su matatimmade apan dorone 
naola'a manantiro si Salomo, iamangngi Rehabeam. “Ereapa ṛinone i ya'u 
sumimbakka manga taumata udde?” aiwalo᷊n Rehabeam, “Apa tatantiron 
kamiu?” 
7I mangitou sinumimbakka, “Amangkangngu i Tuangnga atonna-tonna 
mappulu umakkannu tumana'a, utungete darorongngi mangitou, ne i 
mangitou sarun massuṛṛubawa si Tuangnga saran mala᷊nnu-la᷊nnu.” 
8Arawe tatantiro manga matatimmade udde tawe niraringiṛṛanni Rehabeam. 
Ewe'e lai i tou inaite ringannu manga taumata saṛṛentumuwo apan 
sanluwane tou wuṛṛu apan orassa indi uasumbala si tou, 
9Si mangitou i tou naiwalo᷊, “Apa tatantiron kamiu si ya'u isimbakka 
tumana'a apan maddorongnga si ya'u makkanna winabbawa mangitou?” 
10I mangitou sinumimbakka, “Arendite ṛinone i Tuanga mabbisara si 
mangitou, ‘Salaiwe i ya'u lome, arawe i ya'u ta'e mattohasanna wuassu 
iamangku!’ 
11Iamangku nangonggollu winabbawa apan mawakkatta si yamiu, arawe i 
ya'u sarun mangonggolla lai lembon awakkatanne. I tou manggesekka si 
yamiu ringannu sambokka, arawe i ya'u sarun mamabballa si yamiu 
ringannu sambokka larangnge atta'a!” 
12Tallu allo wua'udde i Yerobeam wuṛṛu anambon taumata udde 
nabbelengke sinumaruanna si Ratu Rehabeam ere buatte niparentane. 
13Uapapaṛṛalan ringannu tatantiro matatimmade udde, tumana'a apan 
nirumanta ringanni tou udde niwo'anne ringannu maṛṛagissa. 
14Uasulu᷊ngu tatantiron manga taumata saṛṛentumuwo, i tou nabbisara, 
“Iamangku nangonggolla si yamiu winabbawa apan mawakkatta, arawe i 
ya'u sarun ma'ola'a winabbawa udde lembon mabbakkatanne lai. I tou 
manggesekka si yamiu ringannu sambokka, arawe i ya'u sarun mamabballa 
si yamiu ringannu sambokka larangnge atta'a!” 

15Darorongngu tumana'a tawe niraringiṛṛanne. Arawe udde atonna 
apulun MAWU. Apa apan niwisara MAWU si Nabi Ahia wuassu Silo su ola'i 
Yerobeam ana'i Nebat ṛinone matipussa. 
16Napawe tumana'a naasilo manungku ratu maddiri maddaringikka si 
mangitou, i mangitou nangintuli᷊, “Ipa'ura lai i Daud wuṛṛu papapulunne! I 
mangitou tawe saran sambau niola'a si ite. Tumana'u Israel, wette i ite 
mapule᷊te Wala'e i Rehabeam udde mangurussa watanganne sassane!” Ne 
tumana'u Israel napulete, 
17wuṛṛu Rehabeam tumba'u naola'a Ratu su wageangngu leta'u Yehuda. 
18Salaiwe aroddi i Ratu Rehabeam ta'e lai nandolokki Adoniram, sangkatou 
tembonannu mammamanara wata'a, mapaala᷊nnabbu tumana'a. Arawe i 
mangitou nanuntungngu watu si tou na'oman sara nate. Naasilo olangnge 
udde i Rehabeam nasasaṛṛawutta sinuma'e keretane, ana see tinumala᷊ngngu 
watanganne watukku Yerusalem. 
19Nanattaka orassa udde tumana'a su wageangngu sawannakku araratuannu 
Israel sidutu mammangalo manga ratu papapulunni Daud. 
20Sutempo anambon tumana'u Israel naaringikka manungku Yerobeam 
nabbelengke wuassu Mesir, i mangitou namaggo si tou su sambau 
ammula᷊nna ana see naneneggi tou naola'a ratun Israel. Tumba'u tumana'u 
ṛuangannu Yehuda apan sidutu matammudda su papapulunni Daud. 

Ramalanni Nabi Semaya 
(2Ta. 11:1-4) 

21Sutempo i Ratu Rehabeam na'omate su Yerusalem, i tou nangammullu 
180.000 tantarane apan apianne wuassu ṛuanganni Yehuda wuṛṛu i Benyamin 
inai mamangalo taumatan Israel wuṛṛu mamelengngu taṛṛinone su manga 
ṛuanganna su wageangngu sawannakku Israel. 
22Arawe MAWU nandolokki Nabi Semaya 
23iapapasingkattu watti'a indi si Rehabeam, wuṛṛu su anambon ṛuangannu 
Yehuda wuṛṛu Benyamin, 

24“Arie pamangalo manga tuṛṛangngu taumatan Israel. Apule᷊te! Apa apan 
buatte nariaddi udde apulu-U.” Ne i mangitou sarangkanambone 
tinumuṛṛutta parentan MAWU, ana see napulete su wale᷊ne sangkatou-
sangkatou. 

I Yerobeam nanantangngu MAWU 

25Napawe naola'e ratun Israel, i Yerobeam nanohassa soan Sikhem su 
wageangngu penenteannu Efraim, ana see natana'a poiaroddi tala᷊ngkadio'a. 
Wua'udde i tou inaite lai wua isudde wuṛṛu nanohassa soa Pnuel. 
26-27I tou maṛṛingidda arendi sulalu᷊mmu naungnge, “Amungkangngu 
tumana'a sidutu inai watukku Yerusalem mangonggollu sasamba su 
Wale᷊n MAWU ereapa a'olaanni mangitou orassa indi, i mangitou sarun 
mabbelengnga manamba'a si Rehabeam, ratun Yehuda, ana see mamate si 
ya'u.” 
28Napawe buatte naṛṛingiddu olangnge udde, i tou na'ola'a darua paalu᷊anna 
sapi wulawanna ana see nabbisara su tumanangnge, “Walahannu Israel! 
Mala᷊nnute i yamiu inannai watukku Yerusalem mattaṛṛamawu. Orassa indi, 
eteindi manga mawunu apan buatte nangapiddi yamiu sinumabbangnga 
wuassu Mesir!” 
29Ana see i Yerobeam nangaddon sambau sapi wula᷊wanna udde su Betel 
wuṛṛu waine su Dan. 
30Ne tumanangnge na'ola'e rosa, ana waugu i mangitou inaite watukku Betel 
wuṛṛu watukku Dan inai mattaṛṛamawu. 
31I Yerobeam napararisikku lai manga tampa patataṛṛamawuanna waine su 
manga puiddu wowone, wuṛṛu i tou namile manga imam wuassu wallattu 
manga amonanna apan wali᷊ne ṛuanganni Lewi. 

MAWU namontogga patataṛṛamawu su Betel 

32-33Wua'udde i Yerobeam nangaddo manga imam udde su Betel tadea'u 
mammanara poiaroddi wuṛṛu i tou sassane nangonggollu sasamba su manga 
sapi wula᷊wanne apan niolangnge udde. Ana see i tou nanantunna allo 

mapulo᷊ li᷊ma wula᷊nna aualu᷊ne maola'a allo wahewan Israel, ere lai allo 
wahewa su Yehuda. Su allo udde i Yerobeam inaite watukku Betel wuṛṛu 
nangonggollu sasamba ipallaghu allo wahewa apan buatte tinantunne udde. 

1 Mararatu 13 

1Sutempo udde pia sangkatou nabi su Yehuda. I tou nirolokku MAWU inai 
watukku Betel. Nabi udde na'omate poiaroddi sutempo i Yerobeam 
tantanla᷊nna uarisikka su saruannu mezbah mangngonggollu sasamba. 
2Wuassu parentan MAWU nabi nabbisarate su mezbah udde, “Ei mezbah, ei 
mezbah! Arendi wisaran MAWU, ‘Sangkatou ana'a apan isassaggo Yosia sarun 
iasungkangnga sulalu᷊mmu amonanni Daud. Uarandangnga si'o, ei mezbah, i 
tou sarun mamate manga imam apan mammanara su manga tampan 
patataṛṛamawuanna monganna, wuṛṛu apan lai buatte nangonggollu 
sasamba uarandangnga si'o. Wuṛṛu su wowonu lai i tou sarun manambunu 
manga duṛṛin taumata.’ ” 
3Wua'udde unnu nabi udde apia, “Mezbah indi sarun maṛṛa'a wuṛṛu awu 
apan uarandangnga sarun mabboso. Eteudde tatialane manungku i ya'u 
nirolokku MAWU.” 
4Sutempo i Yerobeam naaringikka manga wisara udde, i tou nanta'en nabi 
udde see nangintuli᷊, “Sametta taumata udde!” Arawe ta'iakki Yerobeam 
lapiddu nanottoga na'oman sara i tou tate maawole᷊ngnga apia. 
5Mezbah udde inaṛṛombanganne naṛṛa'a wuṛṛu awu apan uarandangnga 
nabboso su leta'a, ere buatte niwisaran nabi udde wuassu parentan MAWU. 
6Ana see Ratu Yerobeam nabbisara nabi udde, “Tulu᷊nga'a ali᷊omana'a 
su MAWU Ruatanu huna'u. Paddarongkeaakkan-Ne tadea'u ta'ia'u mapia!” Ne 
nabi udde niumali᷊omante su MAWU, ana see napiate ta'iakku ratu. 
7Wua'udde ratu nabbisara su nabi udde, “Wette ante su wale᷊'u. I ya'u sarun 
mangonggollu aonggola si'o.” 

8Nabi udde sinumimbakka, “Salaiwe i Tuangnga mangonggolla si ya'u 
sambageanganna wuassu araratuanni Tuangnga, i ya'u maddiri inai 
tumantalongnga umanna are'e ma'inumma ringanni Tuangnga. 
9I ya'u naasomba parenta wuasu MAWU tadea'u tawe umanna ara'e 
ma'inumma, wuṛṛu tawe mapule᷊ umamatta su lala᷊nna apan niamatangku 
sutempo i ya'u nirumanta.” 
10Etearoddi nabi udde napule᷊ niumamattu lala᷊nna waine. 

Sangkatou nabi timmade su Betel 

11Sutempo udde pia sangkatou nabi timmade uatana'a su Betel. 
Ala᷊ṛṛanangnge namasingkatta si tou su ola'u nabi wuassu Yehuda udde. I 
mangitou nabbatti'a su ola'u apa apan niolangnge su Betel su allo udde, 
wuṛṛu apa apan niolangnge si Ratu Yerobeam. 
12Ana see nabi timmade udde naiwalo᷊te, “Nabi wuassu Yehuda udde 
niumamattu lala᷊nna suapane sutempo i tou napule᷊?” Ne i mangitou nanta'en 
dala᷊nna udde si tou. 
13Ana see i tou nandolokki mangitou namasen aiananna su keledaine. 
Wua'udde i tou sinuma'ete keledai wuṛṛu inaite 
14mangenggenna nabi wuassu Yehuda udde. I tou naaratingnga nabi udde 
tantala᷊nna ua'ianna su alu᷊ngngu sambau alu masallakka. “Apa Tuṛṛangnga 
nabi wuassu Yehuda?” aiwalo᷊n nabi timmade ude. “Atonna,” sasimbakku 
taumata udde. 
15“Wette umanna su wale᷊'u,” unnu nabi timmade udde. 
16Arawe nabi wuassu Yehuda udde sinumimbakka, “Maddorongnga 
ampunga! I ya'u tawe maaitu'a aahen Papa inai watukku wale᷊n Papa. I ya'u 
lai tawe umanna wuṛṛu ma'inumma isindi ringanni Papa. 
17MAWU buatte namarenta si ya'u tadea'u imbaṛṛangnga umanna ara'e 
ma'inumma wuṛṛu tawe mapule᷊ umamattu lala᷊nna apan uasulu᷊ngnga 
sutempo i ya'u nirumanta.” 

18Ne nabi timmade wuassu Betel udde nagawusu si tou, ringannu nabbisara, 
“I ya'u lai nabi ere Tuṛṛangnga. Wuassu parentan MAWU sangkatou 
mala'ekatta buatte nandolo'u iapasolo᷊ho wuṛṛu manaru Tuṛṛangnga su 
wale᷊n.” 
19Ne nabi wuassu Yehuda udde tinumantalongke watukku wale᷊n nabi 
timmade udde wuṛṛu niumante suaddio'a ringanni tou. 
20Tantala᷊nna itarua u'anna, MAWU nabbisara su nabi timmade udde, 
21na'oman sara i tou nanagu nabi wuassu Yehuda udde, wisarane, 
“MAWU nabbisara manungku Tuṛṛangnga tawe matuṛṛutta si Tou. 
Tuṛṛangnga tawe napaamattu apa apan niparenta-Ne su Tuṛṛangnga. 
22Tuṛṛangnga buatte nabbelengnga wuṛṛu niumanna na'inumma, sumbali᷊ 
Tuṛṛangnga buatte nisingadda ma'ola'a olangnge udde. Ana waugu udde 
Tuṛṛangnga sarun pateanna, wuṛṛu winalu᷊nannu Tuṛṛangnga tawe 
ilabbingnga su lala᷊bbingannu amonanni Tuṛṛangnga.” 
23Napawe itarua nuddusse inumanna, nabi timmade udde namasen aiananna 
su keledai nabi wuassu Yehuda udde, 
24ana see nabi udde inaite. Su tangngan dala᷊nna i tou nitamboannu singa, 
ana see nate niwaṛṛanganne. Wua'udde winalu᷊nanne uatala᷊llada su lala᷊nna, 
wuṛṛu keledaine uarisikka maranine. Singa udde lai uarisikka isudde. 
25Manga taumata apan sinumabbi, naasilo winalu᷊nanna wuṛṛu singa udde 
isudde. Wua'udde i mangitou inaite watukku Betel wuṛṛu namasingkattu 
arariadianna apan niasiloanni mangitou. 
26Sutempo nabi timmade udde naaringikka olangnge udde, i tou nabbisara, 
“Asinungka udde nabi apan tawe naddaringikka parentan MAWU! Ana waugu 
udde MAWU nandolokku singa udde niapatambo wuṛṛu niapapate si tou ere 
buatte niwalo᷊n MAWU paarorone.” 
27Ana see nabi timmade udde nabbisarate su manga ala᷊ṛṛanangnge, “Pasea'e 
aiananna su keledai'u.” Napawe uasa'ete su keledaine, i tou inaite. 

28I tou naasangkalla winalu᷊nannu nabi wuassu Yehuda udde ta'e uatattere su 
lala᷊nna ringannu keledai wuṛṛu singa maranine. Singa udde tawe tinumambo 
keledai udde, wuṛṛu tawe inuminassa winalu᷊nanna udde. 
29I tou namengketta winalu᷊nanna udde wuṛṛu niluranna su keledaine, ana 
see niapidda nabbelengnga watukku Betel tadea'u luaianna wuṛṛu ilabbinga. 
30Nabi timmade udde sassane nallabbingu winalu᷊nanna udde, su 
lala᷊bbingannu amonanne, ana see i tou wuṛṛu manga anangnge nilumuain 
asuangnga udde. I mangitou mannisara: “Asusawe eteapa i'o, tuṛṛangku, 
uare!” 
31Wua'udde nabi timmade udde nabbisara su ala᷊ṛṛanangnge, “Napawe i ya'u 
mate, labbinga'a i ya'u su labbinga indi su sandiṛṛannu nabi udde. 
32Apa apan buatte niwisarane wuassu parentan MAWU su saruannu mezbah 
su Betel udde wuṛṛu su saruannu anambon tampa patataṛṛamawuanna su 
manga soan Samaria atonna sarun matipussa.” 

I Yerobeam na'ola'a al᷊al᷊eo 

33I Ratu Yerobeam sidutu maddiri manantangngu pallala᷊gune apan dale᷊o. Su 
ipallu'adda manga tampa patataṛṛamawuanna apan buatte niolangnge udde, 
i tou sidutu mammile imam wuassu manga amonanna wiasa. Walate isai 
apan mappulu, itenega mabbali᷊ imam. 
34Inolaanne apan dale᷊o udde pinangillule᷊anne papapulunne nasilaka wuṛṛu 
mangke naṛṛimunsa'a. 

1 Mararatu 14 

Apapaten ana'i Yerobeam 

1Sutempo udde ana'a esakki Yerobeam aranne i Abia nirumadda'a. 
2I Yerobeam nabbisarate su awingnge, “Pandiahite inai watukku Silo su 
wale᷊n Nabi Ahia apan dorone nabbisara manungku i ya'u sarun maola'a ratun 
Israel. Arawe pa'ilali᷊hidda tadea'u taumata wagga isai i'o. 

3Apira'a si tou mapulo᷊ roti, addio'a kukisse wuṛṛu pula᷊ sambotolla. Iwalo᷊ite 
si tou apa apan sarun mariaddi si Abia, ana'i ite. Nabi udde sarun 
mamasingkatta si'o.” 
4Ne inaite awingngi Yerobeam watukku wale᷊n Nabi Ahia su Silo. Nabi udde 
tate maaillala᷊ ana waugu i tou tumaniten timmade atonna. 
5Arawe MAWU namasingkatta si tou manungku awingngi Yerobeam rumanta 
wuṛṛu maiwalo᷊n anangnge apan maradda'a. Wuṛṛu MAWU lai namasingkatta 
si Nabi Ahia apa apan sarun iwisarane. Sutempo awingngi Yerobeam 
na'omate poiaroddi, i tou nailali᷊hidda ere taumata waine. 
6Arawe aroddi i Nabi Ahia naaringikka tingikku lempangnge su ngara, i tou 
nabbisara, “Wette suttate, i ya'u masingkatta i'o awingngi Yerobeam. Lasa'e 
pamahia. Pia batti'a lale᷊o si'o. 
7Apule᷊te wuṛṛu waloa'a si Yerobeam manungku eteindi apan 
niwisaran MAWU, Ruatan Israel, ‘I'o buatte Ta'u nipile wuassu wallattu 
tumana'a wuṛṛu niola'a tembonannu uma-U Israel. 
8I'o buatte Ta'u nionggola᷊nnu araratuanna apan Ta'u niaṛṛo wuassu 
papapulunni Daud. Arawe i'o tawe ere allang-Ku Daud. I tou matamudda 
atonna si Ya'u wuṛṛu matuṛṛutta su parenta-U. I tou ma'ola'a tumba'u su apa 
apan ipaapulu-U. 
9Arawe i'o ma'ola'a ala᷊le᷊o apan maggewala᷊nna wuassi mangitou apan 
namarenta dorone wuassi'o. I'o nanantang-Ku wuṛṛu nandantan asasa'u-U 
ringannu na'ola'a pasasubbanna wuṛṛu manga paalu᷊anna wuassu atta'a 
tadea'u subbanna. 
10Ana waugu udde i Ya'u sarun mandantan asasilaka su amonannu. Anambon 
papapulunnu esakka, salaiwe apa manarane, sarun pateanna. I Ya'u sarun 
mamuli᷊n amonannu, ere lai taumata apan mannapu sapadda na'oman sara 
nawaresi. 

11Lalo᷊ṛṛon amonannu apan mate su soa sarun inasannu asu, wuṛṛu apan nate 
su liuddu soa sarun inasannu manu'u winalanganna. Paanaunge, ete i 
Ya'u MAWU apan nabbisara!’ ” 
12Wua'udde i Nabi Ahia nabbisara su awingngi Yerobeam, “Ne, apule᷊te 
orassa indi! Sutempo i'o sumutta su soa, anangngu udde sarun mate. 
13Anambon tumana'u Israel sarun lunalo᷊ wuṛṛu mallabbingi tou. Ete i tou 
suwallattu sangkatou wuassi amonanni Yerobeam apan nilabbinga ringannu 
mapia, ana waugu tumba'u i tou apan naṛṛino su naungngu MAWU, Ruatan 
Israel. 
14Israel sarun onggola᷊nnu MAWU sangkatou ratu apan sarun manguddussu 
pamamarentan Yerobeam ere sangkatou ratu. Allone nia'omante! 
Manattakka orassa indi 
15MAWU sarun makkuumannu Israel ma'oman sara umio'a ere nammalo 
sulalu᷊mmu ua'e. MAWU sarun manawutta tumana'u Israel wuassu wanua 
apan mapia indi apan nionggollu MAWU su ala᷊monan mangitou. I tou sarun 
manali᷊awukki mangitou watukku samba'an Salu᷊kku Efrat, ana waugu i 
mangitou napaasopan asasa'u-Ne ringannu na'ola'a manga paalu᷊anni 
monganna Asyera. 
16MAWU sarun manantangngu Israel ana waugu i Yerobeam buatte na'ola'a 
rosa wuṛṛu naaola'a lai taumatan Israel narosa.” 
17Wua'udde awingngi Yerobeam inaite watukku Tirza. Sutempo i tou 
sinumutta su wale᷊ne, anangnge nate. 
18Tumana'u Israel nilumalo᷊ ana see nallabbingi tou ere apan buatte 
niwalo᷊n MAWU si Nabi Ahia, allang-Nge. 

Apapaten Yerobeam 

19Watti'a waine su ola'i Ratu Yerobeam, eteudde pamamarentane wuṛṛu 
pangalo apan nipiaṛṛangnge, buatte niwoṛṛetta sulalu᷊mmu wuke Watti'u 
Mararatu Israel.  

20Dua pulo᷊ su tonanne ala᷊nnune i Yerobeam uaparenta naola'a sangkatou 
ratu, wua'udde i tou nate wuṛṛu nilabbinga. Anangnge aranne i Nadab 
nallolo᷊ssa si tou naola'a ratu. 

I Ratu Rehabeam wuassu Yehuda 
(2Ta. 11:5–12:15) 

21Sutempo i Rehabeam, ana'i Salomo, naola'a ratun Yehuda, uukki tou 
appattu pulo᷊ assa su tonnane. I tou uaparenta mapulo᷊ pitu su tonnane 
ala᷊nnune su Yerusalem. Wuassu ahewallu Israel soa udde buatte niṛṛae 
su MAWU maola'a tampa patataṛṛamawuanna si Tou. Inangi Rehabeam 
eteudde i Naama wuassu walahannu Amon. 
22Walahannu Yehuda ma'ola'a ala᷊le᷊o su aelleggu MAWU. Inolaanni mangitou 
lembon mandantan asasa'un MAWU wuassu ala᷊wo'u inolaannu ala᷊monan 
mangitou. 
23Su puiddu manga wuidda wuṛṛu su alu᷊ngngu manga aalu᷊anna masallakka, 
i mangitou na'ola'a manga tampa pasasubbanna paalu᷊anna, wuṛṛu 
napararisikku manga diṛṛi see manga paalu᷊anni monganna Asyera tadea'u 
subbanna. 
24Su manga tampa udde i mangitou ma'ola'a pasasndaga ma'ola'a sambau 
pasasubba su monganna. Ewe'e lai esakka mamanawa naola'a sumasandaga. 
Taumatan Yehuda na'ola'a anambon inolaanna maarantina apan niola'u 
manga walahanna apan buatte nilimbuaṛṛannu MAWU su tempo taumatan 
Israel sinumutta su wanua udde. 
25Su tonna ali᷊mane pamamarentan Rehabeam, i Sisak, ratun Mesir 
namangalo Yerusalem. 
26I tou nangaṛṛo anambon saranapa maarega apan uaraddo su 
Wale᷊n MAWU wuṛṛu su wale᷊n araratuanna, wuṛṛu lai manga allungnga 
wula᷊wanna apan iola'i Salomo. 

27Ne naola'a hahantine Ratu Rehabeam na'ola'a manga allungnga wuassu 
witu'a, wuṛṛu nitantilla su manga tembonannu tantarane apan uariaga 
passalangannu wale᷊n araratuanna. 
28Suapan datu inai su Wale᷊n MAWU, manga mandariaga uaapiddu manga 
allungnga udde, wua'udde isule᷊ su wabbo'a pandiagganna. 
29Watti'a waine su ola'i Ratu Rehabeam buatte niwoṛṛetta sulalu᷊mmu 
wuke Watti'u MAWU Ratun Yehuda.  
30Sutempo pamarentan Rehabeam, sidutu pia pangalo suwallatti Rehabeam 
wuṛṛu Yerobeam. 
31Wua'udde i Rehabeam natete wuṛṛu nilabbinga su labbingu manga ratu su 
Soan Daud. I Abiam, anangnge, nallolo᷊ssa si tou naola'a ratu. 

1 Mararatu 15 

I Abiam, ratun Yehuda 
(2Ta. 13:1–14:1) 

1Su tonna apulo᷊ne ualu᷊ pamamarentan Ratu Yerobeam su Israel, i Abiam 
naola'a ratun Yehuda 
2wuṛṛu namarenta tallu tonna su Yerusalem. Inangngene eteudde i Maakha, 
ana'i Abisalom. 
3I Abiam na'ola'a manga rosa ere iamangnge. I tou tawe ringannu ahewallu 
naungnga matammuda su MAWU Ruatane, uapapaṛṛalan Daud, iupungnge. 
4Arawe, ana waugu i Ratu Daud, Ne MAWU, Ruata apan sassubbanni Daud, 
buatte nangonggolla si Abiam sangkatou ana'a iapalolo᷊ssa si tou mamarenta 
su Yerusalem wuṛṛu manohassa soa udde. 
5MAWU na'ola'a olangnge udde ana waugu i Daud buatte nalluassa naung-
Nge. I Daud tawe saran paassa tawe maddaringikka manga parentan MAWU, 
tumba'u su hatton Uria taumatan Het udde. 
6Pangalo suwallatti Rehabeam wuṛṛu Yerobeam apan nitattakka ro'en 
sutempo Rehabeam ta'e lai nasassukka sara tempon pamarentan Abiam. 



975 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

7Watti'a waine su ola'i Abiam buatte niwoṛṛetta sulalu᷊mmu wuke Watti'u 
Mararatu Yehuda.  
8I Abiam natete wuṛṛu nilabbinga su Soan Daud. I Asa anangnge naola'a ratu 
nallolo᷊ssa si tou. 

I Asa, ratun Yehuda 
(2Ta. 15:16–16:6) 

9Su tonna ruan pulo᷊ pamamarentan Yerobeam su Israel, i Asa naola'a ratun 
Yehuda. 
10I tou namarenta appatu pulo᷊ assa su tonnane ala᷊nnune su Yerusalem. 
Iupungnge wawine eteudde i Maakha, ana'i Abisalom. 
11Ere lai i Daud, iupungngu ala᷊monane, i Asa maalu᷊assa naungngu MAWU. 
12Anambon sumasandaga mammanara su manga tampa pasasubbanna 
monganna nilimbuaṛṛanne, wuṛṛu anambon paalu᷊anna apan niola'u manga 
ratu apan namarenta nalliu ṛoro wuassi tou nipappassa wuassu ahewallu 
wanua. 
13Iupungnge wawine, i Maakha, niapaaddone wuassu manarane Inangngu 
ratu, ana waugu i tou buatte na'ola'a paaluanna sassubbanna apan 
masandaga hunan Asyera, mongannu asasuwukka. I Asa napaṛṛa'a paalu᷊anna 
udde wuṛṛu nisoṛṛobba su Wawala᷊nnu Kidron. 
14Salaiwe tawe su anambon tampa pasasubanna paalu᷊anna nihohakki Asa, 
arawe i tou sidutu matammuda su MAWU su alo᷊'engngu pabbiaṛṛanne. 
15Anambon wula᷊wanne wuṛṛu sala᷊'a apan buatte nionggollu iamangnge 
su MAWU, niapidde watukku Wale᷊n MAWU, aroddi lai wula᷊wanna wuṛṛu 
sala᷊'a, sasambane sassane. 
16Su alo᷊'engngu tempo pamamarentan Datu Asa wuassu Yehuda wuṛṛu Ratu 
Baesa wuassu Israel sidutu pia pangalo su wallatu ratu darua udde. 
17I Baesa namangalo Yehuda wuṛṛu nanohassa soan Rama tadea'u 
ipaṛṛapinga lala᷊nna sabbanganna wuṛṛu suttanna su Yehuda. 

18Ana waugu udde i Ratu Asa nanganu anambon bula᷊wanna wuṛṛu sala᷊'a 
apan ta'e pia su Wale᷊n MAWU wuṛṛu wale᷊n araratuanna ana see niiringnga 
watukku Damsyik si Benhadad ratun Siria, ana'i Tabrimon, eteudde pulunni 
Hezion. Manga saranapa udde niiringnga su manga pira mammamanaran 
wale᷊n araratuanna, ringannu tanata manansunna indi, 
19“Wette i ite makkiinnu pagahahawe apan buatte niola'u hagurangngi ite. 
Suaddio'a lai ringannu udde i ya'u nangirimmu wula᷊wanna wuṛṛu sala᷊'a 
maola'a aonggola, wuṛṛu mangahe si Tuangnga mamassutta pa'a'aukka 
ringanni Baesa ratun Israel, tadea'u i tou mamelengngu apia tantarane 
wuassu wageangngu leta'u.” 
20I Benhadad niumire ringannu aahe udde ana see nandolokku manga 
tembonannu tantarane su addio'a ringannu tantaran mangitou namangalo 
manga soan Israel. I mangitou namaddon Iyon, Dan, Abel-Bet-Maakha wuṛṛu 
Kinerot maranin Rano Galilea see ahewallu wageangngu leta'i Naftali. 
21Napawe i Baesa naaringikka olangnge udde, i tou naddote nanohassa soan 
Rama. I tou inaite watukku Tirza wuṛṛu tantala᷊nna addio'a tempo tawe 
napapangalo. 
22Wua'udde, anambon taumata su ahewallu Yehuda tawe lambene 
niparentanni Ratu Asa maṛṛo'otta watu wuṛṛu alu apan nipaatti Baesa su 
Rama ipanohassa soa udde. Manga aola'a udde nipaatti Asa pinanohassa soa 
Mizpa wuṛṛu Geba, sambau soa su wageangngu leta'i Benyamin. 
23Watti'a waine su ola'i Ratu Asa, eteudde awawaṛṛanine wuṛṛu manga soa 
apan nitohanne, nawoṛṛette sulalu᷊mmu wuke Watti'u Mara Ratun 
Yehuda. Sutempo i tou timmadete i Asa uatataṛṛangnga radda'a su leddane 
ruam ba'a. 
24I tou nate wuṛṛu nilabbinga su labbingu manga ratu su Soan Daud. I 
Yosafat, anangnge naola'a ratu nallolo᷊ssa si tou. 

I Nadab, ratun Israel 

25Su tonna aruane pamamarentan Datu Asa su Yehuda, i Nadab ana'i 
Yerobeam naola'a ratun Israel wuṛṛu namarenta dua tonna ala᷊nnune. 
26Ere lai iamangnge apan namarenta dorone, i tou lai na'ola'a ala᷊le᷊o su 
aellegu MAWU na'oman sara pangillule᷊anne taumatan Israel na'ola'a rosa. 
27I Baesa, ana'i Ahia, wuassu ruanganni Isakhar na'ammulla lumawangnga si 
Nadab, ana see namate si tou. Sutempo udde i Nadab wuṛṛu tantarane 
tantala᷊nna mammangalo soan Gibeton su wageangngu leta'u Filistin. 
28Udde nariaddi sulalu᷊mmu tonna atallune pamamarentan Ratu Asa su 
Yehuda. Etearoddi i Baesa naola'a ratun Israel nallolo᷊ssa si Nadab. 
29Tawe nala᷊nnu napawe i Baesa naola'e ratu, i tou namate anambon 
amonanni Yerobeam. Uasulu᷊ngngu apa apan buatte niwalo᷊n MAWU su 
allang-Nge, i Nabi Ahia wuassu Silo, ne anambon amonanni i Yerobeam 
niapate, tawe saran sangkatou apan naatala᷊ngnga. 
30I Yerobeam narosa wuṛṛu pangillule᷊anne taumatan Israel narosa lai. 
Ringannu aroddi i Yerobeam nandantan asasa'un MAWU, Ruata apan 
sassubbannu taumatan Israel. 
31Watti'a waine su ola'i Nadab buatte niwoṛṛetta sulalu᷊mmu wuke Watti'u 
Mararatu Ratun Israel.  
32Su alo᷊'engngu tempo pamamarentan Baesa wuassu Israel, pangalo sidutu 
maddiadi suwallatti Baesa wuṛṛu Ratu Asa wuassu Yehuda. 

I Baesa, ratun Israel 

33Su tonna atallune pamamarentan Ratu Asa su Yehuda, i Baesa ana'i Ahia 
naola'a ratu su ahewallu Israel. I tou uaparenta su Tirza ruan pulo᷊ appatta su 
tonnane ala᷊nnune. 
34Ere lai i Ratu Yerobeam apan uaparenta dorone, Ratu Baesa lai narosa 
su MAWU wuṛṛu pangillule᷊anne Taumatan Israel na'ola'a rosa lai. 

1 Mararatu 16 

1Ne MAWU nabbisarate si Nabi Yehu ana'i Hanani, wisara-Ne, “Walo᷊a'a si 
Baesa tanata-U indi, 
2‘Dorone i'o tawe gunane, arawe i'o buatte Ta'u nitenega naola'a piaṛṛa'u 
uma-U Israel. Orassa indi i'o narosate ere lai Yerobeam wuṛṛu pangillule᷊anne 
uma-U Israel narosa lai, na'oman sara naasopan asasa'u-U. 
3Ana waugu udde i Ya'u sarun mapaawuli᷊nu wuṛṛu amonannu ere buatte 
Ta'u niola'a si Yerobeam. 
4Laloṛṛon amonannu apan nate su soa sarun inasannu asu, wuṛṛu i mangitou 
apan nate su liuddu soa sarun inasannu manu'u winalanganna.’ ” 
5-7Tanatan MAWU si Baesa wuṛṛu amonanne udde niwalo᷊n Nabi Yehu ana 
waugu i Baesa buatte na'ola'a ala᷊le᷊o su aellegu MAWU, i Baesa nandantan 
asasa'un MAWU, wali᷊ne tumba'u ana waugu i tou buatte namate anambon 
amonanni Yerobeam. Watti'a waine su ola'a i Baesa, nasutta awuwaṛṛanine 
sueten niwoṛṛetta su Wuken Watti'u Mararatun Israel. I Baesa nate see 
nilabbingnga su Tirza. I Ella parinsine nallalo᷊ssa si tou naola'a ratu. 

I Ela, ratun Israel 

8Su tonna ruan pulo᷊ annumma pamamarentan Datu Asa su Yehuda, i Ela 
ana'i Baesa naola'a ratu su Israel. I tou uaparenta su Tirza dua tonna 
ala᷊nnune. 
9I Zimri, sangkatou tembonannu tantara apan uapiaṛṛa'u sambageanganna 
wuassu tantaran uasa'e kereta, nassanggalo᷊ma maddea'a lumawangnga si 
Ela. Su allo sambau su Tirza, Ela mangke ma'inumma na'oman sara 
niwu'anne su wale᷊n Arza, tembonannu amonannu araratuanna. 
10Ana see i Zimri sinumutta wuṛṛu namate si Ela, wua'udde naola'e ratu 
nallolo᷊ssa si Ela. Udde nariaddi su tonna ruan pulo᷊ pitu pamamarentan Ratu 
Asa su Yehuda. 

11Tawe nala᷊nnu napawe i Zimri naola'e ratu, i tou namate anambon 
amonanni Ratu Baesa. Ewe'e lai anambon tuṛṛangngi Baesa apan esakka see 
manga hawen amonanne taweddu naala᷊ssangnga. 
12Ere buatte niwisaran MAWU si Baesa apan niwalo᷊n Nabi Yehu, anambon 
amonanni Baesa pateanna. 
13I Baesa wuṛṛu i Ela, anangnge, massubba manga monganna wuṛṛu 
pangillule᷊anne taumatan Israel na'ola'a rosa. Ana waugu udde, i mangitou 
nandantan asasa'un MAWU, Ruata apan ṛinone subbannu taumatan Israel. 
14Watti'a waine su ola'i Ela buatte niwoṛṛetta sulalu᷊mmu wuke Watti'u 
Mararatun Ratun Israel. 

I Zimri, ratun Israel 

15Sutempo ruan pulo᷊ pitu pamamarentan Ratu Asa su Yehuda, i Zimri naola'a 
ratun Israel wuṛṛu uaparenta su Tirza ala᷊nnune pitu allo. Sutempo udde 
tantaran Israel tantala᷊nna mammangalo Gibeton, soan taumatan Filistin. 
16Sutempo i mangitou naaringikka manungku i Zimri buatte naammulla 
lumawangnga ratu wuṛṛu mamate, su allo udde lai su paddasananni 
mangitou udde, i mangitou sarangkanambone nanenegi Omri, tembonannu 
tantaran ma mangitou, naola'a ratun Israel. 
17Wua'udde i Omri wuṛṛu tantarane nanantangngu Gibeton ana see inaite 
namangalo Tirza. 
18Sutempo i Zimri naasilo manungku soa udde niaaṛṛote, i tou sinumutta 
sulalu᷊mmu wale᷊n araratuanna wuṛṛu nanoṛṛobba wale᷊n araratuanna udde 
suaddio'a ringannu watanganne, ne i tou natete. 
19Udde nariaddi ana waugu i tou ma'ola'a ala᷊le᷊o su aellegu MAWU. Ere lai 
Ratu Yerobeam, i Zimri lai narosa su MAWU wuṛṛu pangillule᷊anne taumatan 
Israel narosa lai. 
20Watti'a waine su ola'i Zimri, nasutta lai ammula᷊nnu aali᷊ba'ukka apan 
nihola᷊ge, buatte niwoṛṛetta sulalu᷊mmu wuke Watti'u Mararatun Ratun Israel. 

I Omri, ratun Israel 

21Nariaddite pattatiakka sulalu᷊mmu walahannu Israel ana waugu piaddu 
mappulu tadea'u i Tibni ana'i Ginat maola'a ratu, arawe piaddu lai 
mappandumma si Omri maola'a ratu. 
22Panginsueanne i mangitou apan uasamba'a si Omri na'auntungnga. I Tibni 
nate wuṛṛu i Omri naola'a ratu. 
23Udde nariaddi su tonna tallun pulo᷊ assa pamamarentan Ratu Asa su 
Yehuda. I Omri mammarenta naola'a ratu su Israel mapulo᷊ dua su tonnane 
ala᷊nnune. Sulalu᷊mmu annummu tonna paarorone i tou uaparenta su Tirza. 
24Arawe wua'udde i tou namalli sambau wowone areggane 6.000 roitta sala᷊'a 
wuassu sangkatou aranne i Semer. Ana see i tou napararisikku sambau soa 
su wowone udde wuṛṛu nisaggone Samaria, tumuṛṛuttu aranni Semer, 
tatahuannu wowone udde dorone. 
25I Omri na'ola'a manga rosa apan maggewala᷊nne wuassu apan buatte niola'u 
manga ratu apan namarenta dorone wuassi tou. 
26Ere lai i Yerobeam, i Omri narosa see pangillule᷊anne lai taumatan Israel 
narosa wuṛṛu massubba monganna. Ana waugu udde i mangitou nandantan 
asasa'un MAWU, Ruata apan ṛinone subbannu taumatan Israel. 
27Watti'a waine su ola'i Ratu Omri, wuṛṛu sarangkanambone apan buatte 
niolangnge buatte niwoṛṛetta sulalu᷊mmu wuke Watti'u Mararatun Israel.  
28Napawe i Omri nate wuṛṛu nilabbinga su Samaria, i Ahab anangnge naola'a 
ratu nallolossa si tou. 

I Ahab, ratun Israel 

29Su tonna tallun pulo᷊ ualu᷊ pamamarentan Ratu Asa su Yehuda, i Ahab ana'i 
i Omri naola'a ratu su Israel wuṛṛu uaparenta su Samaria ruan pulo᷊ su 
tonnane ala᷊nnune. 
30I tou na'ola'a manga rosa apan maggewala᷊nna su aellegu MAWU wuassu 
manga ratu dorone wuassi tou. 

31Tawe tumba'u mabbiakka marosa ere Ratu Yerobeam, i tou ewe'e lai 
na'awingngi Izebel ana'i Ratu Etbaal wuassu Sidon, wuṛṛu i tou 
mattaṛṛamawu si Baal. 
32I tou napapaririskku wale᷊n patataṛṛamawuanna su Samaria hunan Baal, 
wuṛṛu sulalu᷊mmu wale᷊n patataṛṛamawuanna udde i tou na'aola'a sambau 
mezbah hunan monganna udde. 
33I tou na'ola'a lai pa'alu᷊anni Monganna Asyera. I tou na'ola'a lembon 
manambo rosa wuassu apa apan niola'u anambon ratun Israel apan 
namarenta dorone wuassi tou. Ana waugu udde i tou nandantan 
asasa'un MAWU, Ruata apan ṛinone subbannu taumatan Israel. 
34Sulalu᷊mmu i Ahab uaparenta, i Hiel taumatan Betel napararisikku soa 
Yerikho apia. Arawe ere buatte niwisaran MAWU paarorane si Yosua ana'i 
Nun, i Hiel niawuli᷊annu darua anangnge: i Abiram iapa pahulu᷊ne nate 
sutempo i Hiel nangaddon rapappakku soa, wuṛṛu i Segub iapa ṛembonne 
nate sutempo i Hiel nangelen manga ngara pasallanganna su soa udde. 

1 Mararatu 17 

I Elia wuṛṛu tempon paddissa apan mapal᷊atta 

1Pia sangkatou nabi aranne i Elia. I tou darantane wuassu Tisbe, sambau soa 
su wageangngu Gilead. Su allo sambau i tou nirumanta ringanni Ratu Ahab 
wuṛṛu nabbisara, “Ringannu arannu MAWU apan biakka, Ruata apan 
sassubbannu taumatan Israel wuṛṛu ta'u a'imbeanna, i ya'u mamasingkatta si 
Tuangnga manungku ala᷊nnune darua ara'e tallu tonna apan manansunna 
indi sarun tawe angngukka ara'e uranna saran addio'a, tabbene'e i ya'u 
mabbisara.” 
2Wua'udde MAWU nabbisara si Elia, 
3“Tantanga'e tampa indi, roote watukku ra'i su samba'an Salu᷊kku Yordan 
wuṛṛu pa'imbunite poiaroddi maranin ana'u Salu᷊kka Kerit. 

4I'o wotongnge ma'inumma wuassu ana'u salu᷊kka udde, wuṛṛu manu'a gagak 
sarun Ta'u irolokka mangapiddu anna si'o.” 
5I Elia tinumuṛṛutta parentan MAWU udde, wuṛṛu inaite watukku ana'u 
salu᷊kka Kerit ana see natana'e isudde. 
6I tou ma'inumma su ana'u sa'lu᷊kka udde, wuṛṛu u'anna roti wuṛṛu ṛemessa 
apan ia'untuddu manu'a gagak suapan rua'allo wuṛṛu wawallo. 
7Napawe manga pira tempo ala᷊nnune, ana'u salu᷊kka udde namara ana 
waugu tawe uranna. 

I Elia wuṛṛu wawine wal᷊u su Sarfat 

8Wua'udde MAWU nabbisara si Elia, 
9“Orassa indi i'o ṛinone inai watukku soan Sarfat, maranin Sidon wuṛṛu 
matana'a poiaroddi. I ya'u buatte nandolokku sangkatou wawine walu᷊ 
poiaroddi tadea'u mangonggollu anna si'o.” 
10Ne i Elia inaite watukku Sarfat. Napawe na'omate su ngaran soa udde, i tou 
naasilo sangkatou wawine walu᷊ tantala᷊nna mangngammulu alun putungnga. 
Ana see wisaran Elia su wawine walu᷊ udde, “Inangnga, i ya'u tulu᷊nga'a 
onggolen ua'e pa'inumanna.” 
11Sutempo wawine walu᷊ udde tantala᷊nna u'amatta manganu ua'e, i Elia 
nabbisara, “Inangnga, apire lai addio'a roti.” 
12Wawine walu᷊ udde sinumimbakka, “Ringannu arannu MAWU apan biakka, 
Ruata apan sassubannu Iamangnga, i ya'u massalu manungku i ya'u tawe 
roti. I ya'u tumba'u uatahuanna sangkangkumma taponna sulalu᷊mmu 
mangko, wuṛṛu addio'a lanan zaitun sulalu᷊mmu wotolla. I ya'u tantala᷊nna 
mangngammullu alu anutungnga ipallaha taponna addio'a udde, tadea'u i 
ya'u wuṛṛu ana'u wotongnge umanna. Ete udde anni ambua apan 
panginsueanne; wua'udde iambua ete uaṛṛaddo mate.” 

13“Arie passinggawanga, Inangnga!” unni Elia si tou, “Pa'ola'e anna Inangnga 
hunan Inangnga wuṛṛu ana'u Inangnga. Arawe pa'ola'e asuene sambau roti 
addio'a wuassu taponna wuṛṛu lana udde, wuṛṛu apira'e inawarendi. 
14Ana waugu MAWU, Ruata apan sassubbannu taumatan Israel, nabbisara 
manungku mangko udde sidutu lalo᷊ṛṛoannu taponna, wuṛṛu wotolla udde 
sidutu lalo᷊ṛṛoannu lana ma'oman sara tempone MAWU mandantan uranna su 
runia.” 
15Ana see inawalu᷊anna udde inaite nammanara apa apan buatte niwisaran 
Elia. Ne i mangitoun tallu piai saddian anna apan natimu su manga pira allo 
allannune. 
16Wuṛṛu ere buatte niwalo᷊n MAWU si Elia, mangko udde sidutu lalo᷊ṛṛoannu 
taponna, wuṛṛu wotolla udde sidutu lalo᷊ṛṛoannu lana. 
17Manga pira tempo wua'udde ana'u wawine walu᷊ udde nirumadda'a. 
Mallannu massaddatta raddangnge na'oman sara i tou nate. 
18Ana see unnu wawine walu᷊ udde si Elia, “Allangngu Ruata, anio Iamangnga 
na'ola'a olangnge indi su saruangku? Apa Iamangnga rumanta tadea'u Ruata 
manaungnga rosa'u, na'oman sara ana'u rinone mate?” 
19I Elia sinumbakka, “Apira'e ana'a udde inawarendi.” Ana see i Elia nanganu 
ana'a esakka udde wuassu inangngene, wuṛṛu niapidda su wabbo'a ṛenkenne 
roso, su wabbo'a apan pinanaṛṛabbianni Elia. I Elia napala᷊llowangngu ana'a 
udde su tampa tatiila᷊nna, 
20ana see niumali᷊omanna ringannu tingikka ma'ikkatta, “Oh MAWU, Ruata'u, 
anio I'o nandantan asasilaka indi su wawine walu᷊ indi? I tou buatte 
nangonggollu wale᷊n panaṛṛabbianna si ya'u wuṛṛu orassa indi I'o namate 
anangnge!” 
21Wua'udde paatallu i Elia nirumarammanga su ana'a udde, lapiddu 
u'ali᷊omanna, “Oh MAWU, Ruata'u, sala᷊ndeanna pasangngoa'awe ana'a indi!” 

22MAWU naddaringikka aali᷊omanni Elia; ana'a udde mannattakke sussangngo 
wuṛṛu nabbiakke apia. 
23Ana see i Elia sinumossokka wuassu wabbo'ane lapiddu nangapiddu ana'a 
udde su inangngene wuṛṛu nabbisara, “Inangnga, indete ana'u Inangnga! I 
tou nabbiakke apia!” 
24Wawine walu᷊ udde sinumimbakka, “Orassa indi ya'u masingkatte 
Iamangnga uddewe allangngu Ruatta wuṛṛu wisaran Iamangnga udde atonna 
wuassu MAWU!” 

1 Mararatu 18 

I Elia wuṛṛu i Obaja 

1Napawe manga pira tempo ala᷊nnune, su tonna atallune tempon mamara 
udde, MAWU nabbisara si Elia, “Roote saruanna si Ratu Ahab, tate mala᷊nnu 
lai Ya'u manossokku uranna.” 
2Ne i Elia inaite. Sutempo ṛutumma mangke massaddatta su Samaria. 
3Ana waugu udde i Ahab namaggo si Obaja rumanta iapasaruanna. (I Obaja 
uddewe uapua amonannu wale᷊n araratuanna. I tou sangkatou apan atonna-
tonna mattaṛṛamawu su MAWU. 
4Sutempo Izebel namate manga nabin MAWU, i Obaja indi nantulu᷊ngngu 100 
suatoune nabi ringannu namunin mangitou sulalu᷊mmu loṛṛangnga – 50 su 
atoune su loṛṛangnga sambau – see nangonggollu anna wuṛṛu ua'e.) 
5I Ahab nabbisara si Obaja, “Wette i ite mamali᷊ntaddu ahewallu wanua indi 
wuṛṛu maddea'a ali᷊matan kua'e su salu᷊kka. Asinungka i ite sarun 
maasangkalla nannalo᷊ ipanala᷊matta awalo᷊ wuṛṛu bagalli ite, tadea'u i ite 
salaiwe tawe mamate saran sambau wuassu winatangngi ite.” 
6Napawe buatte nattahia wageangngu leta'a apan sarun ipali᷊ntadda udde, ne 
i mangitou inaite. I Ahab su lala᷊nna sambau wuṛṛu i Obaja su lala᷊nna apan 
baine. 

7Su tangngan dala᷊nna i Obaja nassomban Elia. Napawe naaillala᷊ si Elia, i 
Obaja niumali᷊ntudda nangaddatta si Elia ana see naiwalo᷊, “Atonnawe indi 
Iamangnga Elia?” 
8“Atonna, i ya'u i Elia.” “Orassa indi apule᷊te waloa'a su ratumu manungku i 
ya'u isindi.” 
9I Obaja sinumimbakka, “Apa sala᷊'u ma'oman sara Iamangnga mananti'u si 
Ahab iapapate? 
10Ringannu arannu MAWU apan biakka, Ruata apan sassubbannu Iamangnga, 
i ya'u mamasingkatta manungku ratu buatte nandolo'u maddea'a si 
Iamangnga su alawo'u tampa. Amungkangngu su sambau wanua 
tembonanne mabbisara manungku Iamangnga tawe poiaroddi, i Ahab 
maddorongnga tadea'u tembonannu wanua udde massalu manungku 
Iamangnga atonna tawe niasangkala᷊nna isudde. 
11Wuṛṛu orassa indi Iamangnga mapullu tadea'u i ya'u inai ringanni tou 
wuṛṛu mabbisara manungku Iamangnga isindi? 
12Amungkangngu i ya'u inai wua' isindi, Ghaṛṛaho MAWU asinungka sarun 
mangapiddu Iamangnga watukku tampa apan awaganangku! Wuṛṛu 
amungkangngu i ya'u mamasingkatta si Ahab manungku Iamangnga isindi, 
wua'udde i tou tawe naasomba Iamangnga, i tou sarun mamate si ya'u. 
Ṛinone Iamangnga masingkatta, i ya'u indi atonna-tonna mattaṛṛamawu 
su MAWU ro'en addio'a! 
13Apa Iamangnga taambe naaringikka manungku sutempo Izebel namate 
manga nabi MAWU, i ya'u namuni 100 su atoune wuassi mangitou sulalu᷊mmu 
loṛṛangnga – 50 suatoune sulalu᷊mmu sambau loṛṛangnga – wuṛṛu 
nangonggollu anna wuṛṛu ua'e si mangitou? 
14Orassa indi, anio Iamangnga mandolo'u inai mamasingkatta ratu 
manungku Iamangnga isindi? I tou sarun mamate si ya'u!” 

15I Elia sinumimbakka, “Ringannu arannu MAWU Apan Lembontaṛṛino apan 
a'imbeangku, i ya'u maddiandi sarun dumanta sassane sumaruanna ratu allo 
indi lai.” 

I Elia wuṛṛu manga Nabi Baal 

16Ne i Obaja inaite namasingkatta ratu, wuṛṛu i Ahab inai lai naisasomban 
Elia. 
17Sutempo i Ahab naasilo si Elia, i Ahab nangintuli᷊, “Indete i tou 
mangangali᷊ba'ukka su Israel!” 
18“I ya'u wali᷊ne mangangali᷊ba'ukka,” sasimbakki Elia, “arawe i Tuangnga 
sassane. Ete i Tuangnga wuṛṛu amonanni Tuangnga apan mangngali᷊ba'ukka. 
Ringannu massubba manga paalu᷊anni Baal, i Tuangnga nilumawangnga 
manga parentan MAWU. 
19Orassa indi, parentaite anambon tumana'u Israel maisasomba'u su Wowon 
Karmel. Apira'a lai appatu ṛasutta liman pulo᷊ nabi Baal wuṛṛu appatu ṛasutta 
nabi Monganni Asyera udde apan niwaeṛṛanni wo'i Izebel!” 
20Ne i Ahab nangapiddu anambon tumanangnge wuṛṛu manga nabi udde 
watukku Wowon Karmel. 
21Ana see i Elia nangundanin tumana'a udde wuṛṛu nabbisara, “Ma'oman sara 
tingngera i yamiu sidutu naungnga uapapaddua? 
Amungkangngu MAWU udde Ruata, passubbate MAWU! Amungkangngu Baal 
udde Ruata, passubbate si Baal!” Tumana'a apan uasemodda isudde mangke 
mala᷊nnabba. 
22Wua'udde i Elia nabbisara, “Suwallattu manga nabin MAWU tumba'u i ya'u 
apan nallambe, sumbali isindi pia 450 nabin Baal. 
23Orassa indi apira'e inawarendi darua sapi esakka. Doloṛṛa'a manga nabin 
Baal udde manganu sambau wuṛṛu maṛṛata ana see addo'a su alu 
ipapputungnga. Arawe i mangitou tawe maaṛṛenggama putungnga isudde. 
Sapi apan sambau lai sarun ta'u saddianna aroddi lai. I ya'u sarun maṛṛata 

wuṛṛu manattadda see iaddo su wowon alu ipapputungnga. Arawe i ya'u lai 
tawe maaṛṛenggama putungnga isudde. 
24Wala'e manga nabi udde umali᷊omanna su manga monganni mangitou, 
wuṛṛu i ya'u lai sarun umali᷊omanna su MAWU. Apan sumimbakka ringannu 
mangirimmu putungnga, ete i Tou Ruata.” Awadaalla sinumimbakka 
ringannu tingikka ma'ikkatta, “Aroddite!” 
25Ana see unni Elia su manga nabi Baal udde, “Ana waugu yami manambo, 
i yamiu pamilete dorone sapi wuṛṛu panaddiate, arawe arie pakkunuttu 
putungnga su alune. Wua'udde aali᷊omante su mawunu.” 
26Ne i mangitou namile sambau sapi wuṛṛu nanaddiate. Wua'udde i mangitou 
niumali᷊omanna si Baal wuassu marua allo naddatingngu allattune lapiddu 
mangngintuli᷊, “Simbakke si yami, Baal!” I mangitou ma'ola'a udde lapiddu 
massala᷊ingnga uapali᷊wutta mezbah mangitou. Arawe tawe sasimbakka saran 
addio'a. 
27Su allattune i Elia mannattakke mangngalu᷊andaga si mangitou. 
“Aali᷊omante lembon maikkatta lai! I tou mawu, are? Asinungka i tou 
tantala᷊nna maṛṛingidda, ara'e niumuru. Wotongnge mariaddi lai i tou 
tantala᷊nna sinumale᷊le! Ara'e asinungka i tou tantala᷊nna mattiilla, wuṛṛu i 
yamiu ṛinone mamu'o si tou!” 
28Manga nabi niumali᷊omanna lembon ma'ikatta lai. Wuṛṛu ere su 
inanaramanne apan a'olaanni mangitou, i mangitou mammakkitta ara'e 
manggarissa waddangnga ringannu hale᷊le wuṛṛu sambeangnga ma'oman ara 
daṛṛa tumuro. 
29Etearoddi i mangitou tawe maddo na'oman sara wawallo ere taumata 
niintaṛṛoannu ṛimuudda. Arawe taweddu sinumimbakka, wuṛṛu taweddu 
maddaringikka. 
30Ana see i Elia nabbisara su awada'alla udde, “Wette pangundani!” I 
mangitou sarangkanambone na'ammulla uapali᷊wutta si tou, wua'udde i tou 
nanattakke nangapia mezbah MAWU apan naṛṛa'a. 

31I tou nanganu mapulo᷊ dua batu, suapan watu uaapiddu aranna suwallattu 
mapulo᷊ dua ṛuanganna papapulunni Yakub, eteudde taumata apan buatte 
nionggola᷊nnu MAWU aranne Israel. 
32Ringannu manga watu udde i Elia napararisikku apia mezbah tampa 
patataṛṛamawuanna su MAWU. Uapali᷊wutta mezbah udde i tou na'ali᷊ hote 
apan malo᷊angnga na'oman sara wotongnga pantaṛṛoannu mapulo᷊ li᷊ma litere 
ua'e. 
33I tou nangatokku alu putungnga su wowon mezbah, ana see sapi apan 
sambau udde nitattaddi tou wuṛṛu niaddone su wowon anutungnga udde. 
Wua'udde i tou nabbisara, “Loṛṛoite appatta wensadda ringannu ua'e 
ma'oman sara mapene, ana see lali᷊na a ua'e udde su sasamba wuṛṛu alune.” 
Napawe i mangitou buatte na'ola'a olangnge udde, 
34i tou nabbisara, “Paassa lai,” ana see i mangitou na'ola'a. “Paassa lai,” unni 
i Elia, wuṛṛu i mangitou na'ola'a apia. 
35Ne ua'e nangelekke uapali᷊wutta mezbah udde na'oman sara hote lai 
nepenen ua'e. 
36Sutempo nia'omante tempone mangonggollu sasamban bawallo, i Nabi Elia 
nangundanin mezbah udde ana see niumali᷊omanna, “Oh MAWU, Ruata apan 
sassubbanni Abraham, i Ishak wuṛṛu i Yakub, papali᷊atta'e orassa indi 
manungku Ete I'o Ruata su Israel, wuṛṛu i ya'u allang-Ngu. Pali᷊atta'a'e lai 
manungku ala᷊wo'a apan ta'u niola'a indi udde wuassu parenta-Nu. 
37Simbakke, MAWU! Simbakke si ya'u tadea'u awada'alla indi masingkatta 
manungku I'o, oh MAWU, uddewe Ruata, wuṛṛu manungku ete I'o apan 
na'ola'a si mangitou mabbelengnge ringan-Nu.” 
38Ana see MAWU nangirimmu putungnga wuassu langitta wuṛṛu nanoṛṛobba 
na'oman sara nepodda sasamba udde suaddio'a ringannu alune, manga 
watune wuṛṛu letangnge see nilumewa ua'e su hote udde na'oman sara nasue. 

39Sutempo tumana'a naasilo olangnge udde i mangitou nadduma'a su leta'a 
lapiddu nabbisara, “MAWU udde Ruata! Atonna MAWU udde Ruata!” 
40Ne i Elia nabbisarate, “Sametta manga nabin Baal udde! Arie pabbala'a 
saran sangkatou ma'ala᷊ssangnga!” Ana see manga taumata udde nanametta 
manga nabin Baal udde, wua'udde i Elia nangapiddi mangitou watukku 
Salu᷊kku Kison wuṛṛu poiaroddi i tou namate si mangitou sarangkanambone. 

Tempon paddissa nuddusee 

41Wua'udde i Elia nabbisarate si Ratu Ahab, “Orassa indi mappianne i 
Tuangnga inaite anna! Tawe mala᷊nna addio'a manguranna, ana waugu 
tingikke aaringiṛṛante.” 
42Ana see i Ahab inaite niumanna, wuṛṛu i Elia sinumaate su Wowon Karmel. 
Poiaroddi i tou niumali᷊ntudda ringannu hatine su leta'a su wallattu wuune 
ruan ba'a. 
43Su mangangimbene i tou nabbisara, “Saate su puidde wuṛṛu pa'ellege 
watukku tahalo᷊angnga.” Allangnga udde sinuma'a, see nabbelengnga wuṛṛu 
nabbisara, “I ya'u tawe naasilo manga apa.” Na'oman sara paapitu i Elia 
nandolokku allangnga wua suma'a see lumintukka iapa'ellega. 
44Su appitune allangnga udde nabbelengnga wuṛṛu nabbisara, “I ya'u naasilo 
winabbawa addio'a ere pala᷊ddu lima nirumanta wuassu tahalo᷊angnga.” Ne i 
Elia nabbisara su allangnge, “Roote ringanni Ratu Ahab, doloṛṛa'a i tou 
pasaea'a keretane wuṛṛu paapule᷊a'a tantala᷊nna i tou taambe aurananna.” 
45Tumba'u sangkaṛṛondapa langitta nabbali᷊ marandumma, wuṛṛu anginna 
ma'ikkatta tinumiuppe see uranna wahewalla nangansalle. I Ahab sinuma'e 
keretane see napule᷊te watukku Yizreel. 
46Orassa udde i Elia naasomba atatohassa wuassu MAWU. I tou nangala᷊issa 
jubane ire'e wuṛṛu niwa'issa su lawassa ana see tinumala᷊ngnga nalliuṛṛoro si 
Ahab su alo᷊'engngu lala᷊nna naddatingngu ngaran passalangannu soan 
Yizreel. 

1 Mararatu 19 

I Elia su Wowon Sinai 

1I Ratu Ahab nabbatti'a su awingnge i Izebel, sarangkanambone apan buatte 
niola'i Elia, wuṛṛu lai ereapa i Elia namate anambon nabin Baal. 
2Ne i Izebel nangirimmu watti'a indi si Elia, “Antimanna manga monganna 
makkuumanna, ewe'e lai mamate si ya'u, amungkangngu tiṛṛabbi ere lai 
orassa indi ya'u tawe mapa'inolaanna si'o ere lai i'o na'inolaanna manga 
nabin Baal udde.” 
3I Elia nata'utta, ana see tinumala᷊ngnga tadea'u tawe pateanna. I tou inaite 
ringannu mangangimbene watukku Bersyeba su Yehuda. Poiaroddi i tou 
nanantangngu mangangimbene udde, 
4ana see niumamatta watukku wadda'a lolo᷊kka ala᷊nnune allo massallo wuṛṛu 
nangillolo᷊ su sambau punnu alu apan masindumunna. Isudde i tou 
inuma'ianna wuṛṛu pendamanna i tou mappulu᷊te nate. “I ya'u tate 
maataṛṛangnga lai, MAWU,” wisarane su MAWU. “Alape niawa'u. I ya'u tawe 
mapianne wuassu ala᷊mona'u!” 
5I tou nillumallowangnga su alu᷊ngngu alu udde wuṛṛu niamatiila᷊nna. 
Inaṛṛombanganne sangkatou mala'ekatta nangeṛṛetta si tou wuṛṛu nabbisara, 
“Apu'ote Elia, ante!” 
6I Elia na'ellega su pali᷊wunne, ana see niasiloanna maranin puane sampoto 
roti wua nitambunna wuṛṛu wensadda lalo᷊ṛṛoannu ua'e. Ne i tou inumante 
wuṛṛu na'inumma, see nilumallowangnga apia. 
7Su aruane mala'ekattu MAWU nirumanta wuṛṛu nangeṛṛetta si tou wuṛṛu 
nabbisara, “Apu'ote, Elia, ante, tadea'u i'o wotongnge maataṛṛangnga 
umamatta marau.” 
8I Elia napu'o, ana see niumanna wuṛṛu na'inumma. Ne i tou nabbali᷊ 
matohassa wuṛṛu wotongnge umamatta appatu pulo᷊ su allone ala᷊nnune 
watukku Wowon Sinai, tampan Duata maipasilon batangan-Ne. 



991 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

9Poiaroddi i Elia nanaṛṛabbi sulalu᷊mmu loṛṛangnga. Ana 
see MAWU nabbisara si tou, “Elia, tantala᷊nna ma'ura i'o isindi?” 
10I Elia sinumimbakka, “Oh MAWU, Ruata Apan Lembontaṛṛino, i ya'u sidutu 
mammanara tumba'u ana waugu I'o sassane. Arawe umattu Israel 
nilumawangnga paairen mangitou Si'o. I mangitou nanggohakku manga 
mezbah-Nu wuṛṛu namate manga nabi-Nu. Ete i ya'u sassane nallambe, 
wuṛṛu orasa indi i mangitou maddea'a mamate si ya'u lai!” 
11“Sabbangke wuassu loṛṛangnga udde,” unnu MAWU si tou, “wuṛṛu 
darisikke saruanna si Ya'u su puiddu wowone.” Ana see MAWU sinumabbi 
isudde, niṛṛoroannu anginna apan tinumiuppa ma'ikkatta atonna na'oman 
sara manga wuidda nawa'a wuṛṛu manga wowone watu napesangnga. 
Arawe MAWU tawe naipasilo sulalu᷊mmu anginna udde. Napawe anginna 
udde nolo᷊te, nariaddite linukka, arawe sulalu᷊mmu linukka udde 
lai MAWU tawe naipasilo. 
12Wua'udde nirumantate putungnga, arawe MAWU lai tawe sulalu᷊mmu 
putungnga udde. Wua'udde runia nabbali᷊ mala᷊nnabba, ana see niaringikka 
sambau tingikka addio'a masi'ome. 
13Sutempo i Elia naaringikka tingikka udde, i tou nanaappa hatine ringannu 
jubane, see sinumabbangnga wuṛṛu dirumarisikka su moṛṛongngu 
loṛṛangnga udde. Ne niaringikke tingikka apan mabbisara, “Elia, tantala᷊nna 
ma'ura i'o isindi?” 
14I Elia sinumimbakka, “Oh MAWU, Ruata Apan Lembontaṛṛino, i ya'u sidutu 
mammanara ate su huna-Nu sassane. Arawe umattu Israel nilumawangnga 
pa'aire mangitou Si'o. I mangitou nanggohakku manga mezbah-Nu wuṛṛu 
namate manga nabi-Nu. Ete i ya'u sassane apan nallambe, wuṛṛu orassa indi 
i mangitou maddea'a mamate si ya'u!” 
15 MAWU nabbisara, “Pabbelengke su wadda'a lolo᷊kka maranin Damsyik! Ana 
see roote watukku soa wuṛṛu lali᷊na'e lana su puan Hazael maola'a tatiala 
patatenege mabbali᷊ ratun Siria. 

16Pa'ola'e aroddi lai si Yehu ana'i Nimsi, tadea'u i tou maola'a ratun Israel, 
wuṛṛu si Elisa ana'i Safat wuassu Abel-Mehola, tadea'u i tou maola'a nabi 
mallolossa si'o. 
17Isai-sai apan tawe nipate Hazael, sarun pateanni Yehu, wuṛṛu i mangitou 
apan naatala᷊ngnga wuassi Yehu sarun pateanni Elisa. 
18Arawe 7.000 su atoune su Israel sarun Ta'u iapasala᷊matta, eteudde manga 
taumata apan sidutu matuṛṛutta si Ya'u wuṛṛu tawe saran paassa 
niumali᷊ntudda massuba paalu᷊anni Baal ara'e nangari'a.” 

I Elisa nipile MAWU 

19Ne i Elia inaite wuṛṛu naaratingnga si Elisa tantala᷊nna mammajeko. Pia 
mapulo᷊ dua su parene sapi su saruanne wuṛṛu i Elisa sassane mamajeko 
ringannu sapi sampare apan panginguseanne. Sutempo i Elia sinumabbi 
maranin Elisa, i Elia nalluatta jubane wuṛṛu nisampe su wambangngi Elisa. 
20Ne i Elisa nanantangngu manga sapine wuṛṛu tinumala᷊ngnga 
nangenggenna si Elia, lapiddu nabbisara, “Wala'e i ya'u mabbalo᷊ asuene 
hagurangku, wua'udde i ya'u tumantalongnga si Papa.” I Elia sinumimbakka, 
“Roote. I ya'u tawe maningaddu.” 
21I Elisa nabbelengnga su wawaila᷊nne see naṛṛata manga sapine alun 
pajekone nipaanne niola'a alu putungnga ipallaha manga ṛemessu sapi udde. 
Wua'udde i tou nattahia manga ṛemessa udde su mallala᷊ṛṛenggene see i 
mangitou niumante. Wua'udde i Elisa inaite tinumantalongnga si Elia wuṛṛu 
naola'a masasumbalane. 

1 Mararatu 20 

Pangalo ringannu Siria 

1Su allo sambau i Benhadad, ratun Siria, nangammullu anambon tantarane, 
wuṛṛu suaddio'a ringannu 32 ratu waine ringannu keretan pangalo, wuṛṛu 
awalo᷊n mangitou, i tou nalliwunna wuṛṛu namangalo soan Samaria. 

2Ana see i tou nandolokku taumata inai ringanni Ahab, ratun Israel, su soa 
udde ringannu tanata indi, 
3“I Ratu Benhadad maddorongnga tadea'u i'o manantilla si tou wula᷊wanna, 
sala᷊'a, manga awingngu, wuṛṛu manga anangngu apan mangkatohassa.” 
4I Ahab sinumimbakka, “Walo᷊a'a si tuangnga Ratu Benhadad manungku i 
ya'u mappulu. I tou wotongnge manahuanna si ya'u wuṛṛu ala᷊wo'u 
darotongku.” 
5Wua'udde manga daroloṛṛanna udde nabbelengnga apia ringanni Ahab 
mamasingkattu darorongnga waine wuassi Benhadad. Arendi tingikku 
darorongnga udde, “Dorone ratun kami maddorongnga tadea'u i'o manantilla 
si tou wula᷊wanna wuṛṛu sala᷊'a see manga awingngu wuṛṛu manga anangngu. 
6Arawe orassa indi i tou nandolokku manga tembonannu tantara ipaparikissa 
wale᷊n araratuannu wuṛṛu wale᷊n manga mammamanaranu, see manganu 
manga saranapa apan tumuṛṛutti mangitou maarega. I mangitou sarun 
dumanta isindi tiṛṛabbi ere lai orassa indi.” 
7Ne i Ratu Ahab namaggo anambon piaṛṛa'u Israel wuṛṛu nabbisara, “I yamiu 
ua'ellega sassane manungku taumata indi mappulu manilaka si ite. I tou 
maddorongnga tadea'u i ya'u manantillu manga awingku wuṛṛu manga ana'u 
see wula᷊wanna sala᷊a'u, wuṛṛu i ya'u tawe wotongnge manola᷊'u darorongnge 
udde.” 
8Manga piaṛṛa'a wuṛṛu tumanangnge nabbisara, “Arie paddaringikka si tou, 
Tuangnga! Arie tumuṛṛutta apulune.” 
9Ana waugu udde i Ahab sinumimbakka manga daroloṛṛanni Benhadad udde 
arendi, “Pasingkata'a si Tuangnga, ratunu udde manungku i ya'u umire su 
darorongnge paarorone, arawe darorongnge apan aruane indi ya'u maddiri.” 
Ne napule᷊te manga daroloṛṛanna udde, wua'udde nabbelengnga apia 
ringanni Ahab wuṛṛu nabbisara, 
10“Ratun kami sarun mangirimmu aroddi anambone tantara ipakkimunsa'a 
soanu, na'oman sara awu wuassu manga winala᷊lannu soanu udde sawun 

iarootti mangitou abbi tumba'u ringannu ta'iakki mangitou. I tou nassalu 
tadea'u manga monganna makkuumanna, wuṛṛu mamate si tou, 
amungkangngu i tou tawe mapaamattu olangnge udde!” 
11I Ratu Ahab sinumimbakka, “Walo᷊a'a si Ratu Benhadad; Tantara apan 
tutune sarun maapendamma malu᷊assa napawe buatte napapangalo, wali᷊ne 
taambe napapangalo.” 
12Sasimbakki Ahab udde niapasingkatta si Benhadad sutempo i tou suaddio'a 
ringannu manga ratu waine apan naola'a hawene ma'inumma sulalu᷊mmu 
rasanni mangitou. Naaringikka udde i Benhadad namarenta manga piaṛṛa'u 
tantarane tadea'u nandiahite mamangalo soan Samaria. Ne i mangitou 
nandiahite. 
13Tantala᷊nna udde, sangkatou nabi inaite ringanni Ahab wuṛṛu nabbisara, 
“MAWU nabbisara: ‘I'o maasilo tantara apan manambo udde? I Ya'u sarun 
mangonggollu auntunganna si'o si mangitou su allo indi. I'o sarun 
maasingkatta manungku ete i Ya'u MAWU.’ ” 
14“Isai apan ṛinone mamangalo paarorone?” aiwalo᷊n Ahab. Nabi udde 
sinumibakka, “Manga tantara saṛṛentumuwo, manga mandadariagga bupati. 
Etearoddi wisaran MAWU.” “Wuṛṛu Isai apan mamiaṛṛa'u pamamangalo 
udde?” aiwalo᷊n ratu apia. “I Tuangnga sassane,” sasimbakku nabi udde. 
15Ne ratu napaasabbangke manga tantara saṛṛentumuwo mandariaga manga 
bupati. Sarangkanambone pia 232 suatoune tantara. Wua'udde i tou na'ola'a 
inolaanna apan uasulu᷊ngnga ringannu tantaran Israel. Sarangkanambone pia 
7.000 suatoune. 
16Pamamangalo nitattakka allo sutempo i Benhadad wuṛṛu tallun pulo᷊ dua 
ratu apan naola'a hawene udde tantala᷊nna ma'inumma na'oman sara 
niwu'anne sulalu᷊mmu rasanni mangitou. 
17Apan niumamatta dorone eteudde manga tantara saṛṛentumuwo udde. 
Manga taumata apan nirolokki Benhadad iapataṛṛoso'o seetta, nabbalo᷊ si 

Benhadad manungku ammula᷊nnu tantara tantala᷊nna ruddanta ringanni 
mangitou wuassu Samaria. 
18I Benhadad namarenta tadea'u tantaran seetta udde samettanna ta'e 
wiakka, tawe pandune tanne i mangitou rumanta mapapangalo ara'e 
maddame. 
19Manga tantara saṛṛentumuwo apan niapasabbangngi Ratu Ahab udde 
nanattakke niumalo᷊re wuassu soan Samaria, tatantalongannu tantaran 
Israel. 
20I mangitou sangkatou-sangkatou namate seetta apan sasaruananne. Manga 
taumatan Siria tinumala᷊ngnga, nienggenannu taumatan Israel. Arawe i 
Benhadad naatala᷊ngnga. I tou tinumala᷊ngngu watanganne ringannu awalo᷊ 
tatantalongannu manga pira tantaran awalo᷊ne. 
21I Ratu Ahab sinumutta lai sulalu᷊mmu pangalo ana see nakkimunsa'a manga 
keretan pangalo wuṛṛu namate manga awalo᷊ne. Su allo udde taumatan Siria 
naruggi wahewalla. 
22Wua'udde nabi udde nirumanta ringanni Ahab wuṛṛu nabbisara, “Orassa 
indi, mappianne i tuangnga mapule wuṛṛu manohassa waddangnga see 
ma'ola'a hola᷊ga apan mapia-pia, ana waugu ratun Siria sarun dumanta 
mamangalo apia sutempo manontongnga apan manansunna.” 

Pangalo aruane wuassu tantaran Siria 

23Manga piaṛṛa'u tantaran Ratu Benhadad nabbisara si Benhadad, “Manga 
mawu sassubbannu walahannu Israel uataṛṛino su panenteanna, ana waugu 
udde i ite wotongnge iawaddon balahanna udde. Arawe i ite atonna sarun 
maawaddo si mangitou amungkangngu i ite mapapangalo su leta'a ratakke. 
24Mappianne orassa indi i Tuangnga mangganti tallun pulo᷊ dua ratu udde 
ringannu manga piaṛṛa'u tantaran Tuangnga sassane. 
25Wua'udde ṛinone i Tuangnga mapasabbangngu ammula᷊nnu tantara apan 
manambo ere lai anambon tantaran Tuangnga apan buatte niawaddo udde, 
see lai awalo᷊ wuṛṛu keretan pangalo anambone ere dorone lai. I ite sarun 

mamangalo walahannu Israel udde su leta'a ratakke, wuṛṛu paassa indi i ite 
sarun maauntungnga.” I Ratu Benhadad niumire, ana see naddaringikka 
tantatiron manga piaṛṛa'u tantarane udde. 
26Sutempo rongnga manontongke manansunna i tou napaasabbangngu 
tantarane wuṛṛu niumalo᷊re watukku soan Afek inai mamangalo taumatan 
Israel. 
27Taumatan Israel lai nanuungngu ahiddu tantarane wuṛṛu mappaaloren 
mangitou. Ana see tantaran Israel udde inaita niumamatta sulalu᷊mmu darua 
ammula᷊nna wuṛṛu naddasanna uasasaruannu taumatan Siria udde. 
Isumandingnga ringannu tantaran Siria apan nassali᷊awukka namene 
wageangngu leta'a udde, tantaran Israel a'elehanna ere darua ammula᷊nnu 
ambinga. 
28Ana see nirumantate sangkatou nabi ringanni Ratu Ahab wuṛṛu nabbisara, 
“Eteindi apan niwisaran MAWU: ‘Ana waugu taumatan Siria udde massunna 
manungku i Ya'u tumba'u uataṛṛino su panenteanna wuṛṛu tawe su leta'a 
ratakke, ne i Ya'u sarun mangonggollu auntunganna si'o su tantaran 
mangitou apan tumaniten manambo udde. I'o wuṛṛu tumanangngu sarun 
maasingkatta manungku ete i Ya'u, MAWU.’ ” 
29Su ala᷊nnune pitu allo taumatan Siria wuṛṛu taumatan Israel sidutu 
sulalu᷊mmu paddasananni mangitou, uasasaruanna. Su allo appitune i 
mangitou mannattakke uapapangalo. Sulalu᷊mmu pangalo udde taumatan 
Israel namate 100.000 suatoune taumatan Siria. 
30Manga taumata apan naatala᷊ngnga, tinumala᷊ngnga watukku soa Afek, 
arawe darandungngu soa udde naṛṛa'a nangumpisanna 27.000 suatoune 
suwallatti mangitou. I Benhadad tinumala᷊ngngu watanganne lai watukku 
soa udde wuṛṛu na'imbuni su sambau wale᷊n su wabbo'an dalu᷊mme. 
31Manga piaṛṛa'u tantarane nirumanta ringanni tou wuṛṛu nabbisara, “Unu 
taumata, manga ratun Israel uddewe manga ratu apan maakkanna, ana 
waugu udde, wala'e yami sumaruanna ratun Israel ringannu malluṛṛen 

laubba karongnga maola'a tatialan sasassila wuṛṛu tali᷊ su ullekka maola'a 
tatiala masuṛṛubbawa. Antimanna i tou tawe mamate si Tuangnga.” 
32Ne i mangitou nalluṛṛeten laubba karongnga wuṛṛu tali᷊ su ullekka 
mangitou, ana see inaite sinumaruanna si Ahab wuṛṛu nabbisara, “I 
Benhadad uddewe allangngi Tuangnga. I tou sinumala᷊nde tadea'u i 
Tuangnga tawe mamate si tou.” I Ahab sinumimbakka, “Ta'e wiakka i tou, 
tuṛṛangku udde?” 
33Atonna manga piaṛṛa'u tantaran Benhadad udde tantala᷊nna uaṛṛaddo 
tatiala mapia wuassi Ahab. Nariadi, sutempo i Ahab nabbisara, “tuṛṛangnga”, 
i mangitou lapiddu sinumibakka, “Atonna, i Benhadad uddewe tuṛṛangngi 
Tuangnga.” Ana see unni Ahab, “Apira'a i tou inawarendi!” Napawe i 
Benhadad na'omate, i Ahab nangahe si tou sinuma'e kereta. 
34Ana see unni Benhadad si tou, “I ya'u sarun mamelengnga si Tuangnga 
manga soa apan buatte niaṛṛon iamangku wuassu iamangngi Tuangnga. I 
Tuangnga wotongnge lai mapararisikku pabbawalu᷊'anna su soan Damsyik 
ere apan niola'u iamangku su Samaria.” Sasimbakki Ahab, “Wuassu 
pinangianannu paairen Tuangnga udde, i ya'u sarun mamallossi Tuangnga.” 
Wua'udde i Ahab na'ola'e pa'aire ringanni Benhadad ana see namallossi tou. 

Nabi MAWU napaasal᷊an Ahab 

35Wuassu parentan MAWU, sangkatou nabi waussu wallattu ammula᷊nnu nabi 
nandolokku ringanne mamuulla si tou. Arawe ringanne udde maddiri. 
36Ana see nabi udde nabbisara, “Ana waugu i'o maddiri tumuṛṛutta 
parentan MAWU, i'o sarun tamboannu singa napawe mapule᷊te wua insindi.” 
Atonna. Tawe nala᷊nnu napawe i tou napulete wua isudde, i tou tinamboannu 
sambau singa. 
37Ana see nabi udde inaite ringannu taumata waine wuṛṛu nabbisara, “Puule 
i ya'u!” Ne taumata udde namuulla si tou ringannu ma'ikkatta atonna 
na'oman sara nale᷊ssa. 

38Wua'udde nabi udde nama'issa hatine ringannu piṛṛissa sanggesa'a, tadea'u 
tawe aillala᷊nnu taumata, ana see i tou inaite dirumarisikka su winggin 
dala᷊nna maṛṛaddo ratun Israel sumabbi. 
39Napawe ratu sinumabbite, nabi udde namo'a si tou, “Tuangnga Apan 
Mawantuga, sutempo i ya'u tantala᷊nna mapapangalo su tampan 
papangaloanna, sangkatou tantara nangapidda ringangku sangkatou seetta 
apan niasametta. Tantara udde nabbisara, “Riaggaite taumata indi mapia-
pia. Amungkangngu i tou tumala᷊ngnga, i'o sarun pateanna ipallolo᷊ssa si tou 
ara'e mamaekka 3.000 roitta sala᷊'a.” 
40Arawe wua'udde sutempo i ya'u tantala᷊nna mammanara manambo, 
taumata udde tinumala᷊ngngu watanganne.” Ratu sinumimbakka, “I'o buatte 
nangema'u ṛuumannu sassane. I'o sarun mamasanna udde.” 
41Nabi udde namu'a piṛṛissa wawa'issa wuassu hatine, ana see ratu naaillala᷊ 
si tou sangkatou nabi. 
42Nabi udde nabbisarate ratu, “Eteindi apan niwisaran MAWU: ‘Taumata apan 
Ta'u niparentanna tadea'u pateanna buatte niwalanu naala᷊ssangnga. Ana 
waugu udde i'o ṛinone mate maola'a hahantine. Tantaranu sarun 
maṛṛimunsa'a ana waugu buatte namalan tantaran seetta tinumala᷊ngngu 
watanganne.’ ” 
43Ratu napule watukku Samaria ringannu naungnga sussassilla wuṛṛu 
massa'u. 

1 Mararatu 21 

Waillu anggori Nabot 

1Maranin Bale᷊n araratuanni Ahab su Yizreel pia santampa waillu anggore 
tatahuanne sangkatou aranne i Nabot. 
2Su allo sambau i Ahab nabbisara si Nabot, “Onggola'e waillu anggorenu 
udde si ya'u, ana waugu wailla udde maranin wale᷊n araratuangku. I ya'u 
mappulu massuannu manga sayore isudde. I'o sarun maasomba waillu 

anggore apan lembon apianne maola'a hahantine, ara'e amungkangngi i'o 
mappulu, i ya'u sarun mamalli ringannu aregga apan su ṛione!” 
3I Nabot sinumimbakka, “Waillu anggore indi pussa'an iupungngu 
ala᷊mona'u. Ringannu arannu Ruata, i ya'u tawe wotongnge mangonggolla si 
Tuangnga!” 
4Ringannu naungnga massusa wuṛṛu massa'u ana waugu naaringikka apa 
apan niwisaran Nabot si tou, i Ahab napule᷊ ana see nilumallowangnga su 
tampan atatiila᷊nne ringannu namilingngu hatine wuṛṛu maddiri umanna. 
5I Izebel awingnge inaite ringanni tou wuṛṛu naiwalo᷊, “Anio i'o massusa? 
Anio maddiri umanna?” 
6I Ahab sinumimbakka, “I ya'u tawe malu᷊assa si Nabot. I ya'u maddorongnga 
si tou tadea'u i tou mabbalu᷊'u waillu anggorene si ya'u, ara'e ta'u sali᷊uannu 
waillu anggore waine, amungkangngu udde ipaapulune, arawe i tou 
maddiri!” 
7“I'o indi ratun Israel!” sasimbakki Izebel. “Pabbangunte orassa indi wuṛṛu 
ante. Paalu᷊asse naungngu, ana waugu i ya'u sarun mangonggollu waillu 
anggori Nabot si'o!” 
8Ne i Izebel namoṛṛettu suratta ringannu aranni Ahab wuṛṛu nireetannu 
segellu ratu su suratta udde. Suratta udde niiringnge su manga piaṛṛa'a wuṛṛu 
manga matatimmaddu wanua su Yizreel. 
9Eteindi lalo᷊ṛṛon suratta udde, “Ali᷊ata'e tadea'u tumana'a mappuasa wuṛṛu i 
mangitou doloṛṛa'a ma'ammulla! Sulalu᷊mmu ammula᷊nna udde onggola'a si 
Nabot tampa aiananna apan apianne. 
10Doloṛṛa'a ruan katou taumata lale᷊o ua'ianna uasaruanna si tou wuṛṛu 
mangansilla si tou manungku i tou buatte nantala᷊n Duata wuṛṛu ratu. Ana 
see apira'e i tou watukku liuddu soa, wuṛṛu tuntungken batu ma'oman sara 
mate!” 

11Parentan Izebel udde niapaamattu manga piaṛṛa'a wuṛṛu matatimmaddu 
wanua Yizreel. 
12I mangitou niumali᷊ata tadea'u tumana'a mappuasa. Wua'udde i mangitou 
nandolokku taumata ma'ammulla wuṛṛu i Nabot nionggola᷊nnu tampa apan 
apianne. 
13Ruan katou taumata lale᷊o ua'ianna uasasaruanni Nabot, wuṛṛu su saruannu 
awadaalla itarua nangansilla si tou manungku i tou buatte nantala᷊n Duata 
wuṛṛu ratu. Ana waugu udde i tou niapidda watukku liuddu soa ana see 
tinuntungannu watu na'oman sara nate. 
14Watti'a su ola'u pamamate si Nabot niapasingkatta si Izebel. 
15Tawe nala᷊nnu napawe Izebel naasengkamma watti'a udde i tou nabbisarate 
si Ahab, “Nabot nate. Orassa indi roote anute waillu anggore udde apan tawe 
iwalu᷊'i tou si'o.” 
16I Ahab nasasaṛṛawutta inai wuṛṛu nanganu waillu anggore udde naola'a 
pussaane. 
17Ana see unnu MAWU si Elia, nabi wuassu Tisbe udde, 
18“I Ahab, ratun Samaria udde orassa indi poia su waillu anggori Nabot 
manganu wailla udde maola'a pussaane. Nariaddi roote i'o inaiaroddi, 
19wuṛṛu walo᷊a'a si tou manungku i Ya'u, MAWU, nabbisara arendi, ‘Buatte 
namate, mangaṛṛo lai! Ana waugu udde daṛṛanu sarun lewanu asu su tampan 
manga asu apan nallewa daṛṛan Nabot!’ ” 
20Sutempo i Ahab naasilo si Elia, i tou nabbisara, “Ei seetta, panginsueanne 
i'o naasangkalla si ya'u!” “Atonna,” sasimbakki Elia. “Ana waugu i Tuangnga 
ringannu na'utulla na'ola'a ala᷊le᷊o su aellegu MAWU, 
21ne eteindi apan niwisaran MAWU si Tuangnga, ‘I Ya'u mandantan asasilaka 
si'o. I'o Ta'u limbuaṛṛanna, wuṛṛu suapan taumata esakka sulalu᷊mmu 
amonannu, timmadde ara'e dario'a, sarun Ta'u insueanna. 

22Amonanu sarun maola'a ere amonanni Ratu Yerobeam ana'i Nebat wuṛṛu 
ere amonanni Ratu Baesa ana'i Ahia, ana waugu i'o naaola'a Israel ma'ola'a 
rosa na'oman sara nandatan asasa'u-U.’ 
23Su ola'i Izebel, MAWU nabbisara manungku waddangnge sarun inasannu 
asu sulalu᷊mmu soa Yizreel. 
24Isai-isai wuassu lalo᷊ṛṛon amonannu apan mate su soa sarun inasannu asu, 
wuṛṛu apan nate su liuddu soa sarun inasannu manu'u winalanganna.” 
25Tawe saran paassa pia taumata apan ringannu na'utulla ma'ola'a ala᷊le᷊o su 
aellegu MAWU ere apan niola'i Ahab. Anambon ala᷊le᷊o udde niolangnge 
wuassu darolokki Izebel, awingnge. 
26I Ahab na'ola'a manga rosa apan lembon maarantinna; i tou massubba 
paalu᷊anna ere apan a'olaannu taumatan Amori, eteudde manga taumata 
apan buatte nilimbuaṛṛannu MAWU niapasabbangnga wuassu wanua Kanaan 
sutempo taumatan Israel sinumutta su wanua udde. 
27Napawe i Elia nuddusse nabbisara, i Ahab nanggesa'a laungnge wuṛṛu 
nalluṛṛen laubba karongnga naola'a tatiala sussassilla, ana see nappuassa. 
Sutempo mati'illa lai i tou nappaattu nasa karongnga, wuṛṛu amungkangngu 
umamatta, hatine sidutu massusa. 
28 MAWU nabbisara si Nabi Elia, 
29“I'o buatte naasillo ereapa i Ahab nattingkawawon batangane su saruang-
Ku? Ana waugu udde, i Ya'u tawe mandantan asasilaka tantala᷊nna i tou ta'e 
wiakka. Sutempon anangnge wakkute udde i Ya'u mandantan asasilaka su 
amonanne.” 

1 Mararatu 22 

Nabi Mikha nanaggu si Ahab 
(2Ta. 18:2-27) 

1Ala᷊nnune dua tonna pia lebbene tawe pangalo suwallattu Israel wuṛṛu Siria. 

2Arawe su tonna atallune, i Yosafat ratun Yehuda inaite nattembo si Ahab 
ratun Israel. 
3Tantala᷊nna wua'udde i Ahab buatte nabbisara su manga tembonannu 
tantarane, “I yamiu masingkatta manungku soan Ramot su Gilead udde 
pussa'an kite! Anio tawe ule᷊anni ite apia wanua Siria?” 
4Ne sutempo i Yosafat nirumanta, i Ahab naiwalo᷊, “Tuṛṛangnga mappulu inai 
suaddio'a ringangku mamangalo Ramot?” I Yosafat sinumimbakka, 
“Aroddite! I ite inaite suaddio'a. Tantara wuṛṛu tantaran awalo᷊'u sarun 
ma'ammullu tantara wuṛṛu tantaran awalo᷊n Tuṛṛangnga. 
5Arawe mappianne i ite maiwalo᷊ asuene su MAWU.” 
6Ne i Ahab nangammullu iraṛṛangngo 400 nabi ana see naiwalo᷊te si 
mangitou, “Wotongnge i ya'u inai mamangalo Ramot ara'e tawe?” 
“Wotongnge!” sasimbakki mangitou. “MAWU sarun manantillu soa udde si 
Tuangnga.” 
7Arawe i Yosafat naiwalo᷊ apia, “Apa isindi tawe nabi waine apan botongnge 
maiwalo᷊ su MAWU hunan kite?” 
8I Ahab sinumimbakka, “Ta'e pia sangkatou, i Mikha ana'i Yimla. Arawe i 
ya'u maddantinni tou, ana waugu tawe saran paassa i tou maramallu apa 
apan mapia si ya'u; sidutu apan dale᷊o.” “Eh, arie pabbisara aroddi!” 
sasimbakki Yosafat. 
9Ne i Ahab namaggote sangkatou mammamanaran araratuanna ana see 
nandolokki tou inai pinapaala᷊ppa si Mikha. 
10Sutempo udde i Ahab wuṛṛu i Yosafat, ringannu laubbu awawantuga, 
ua'ianna su adderan araratuanna su tampa pamakkannu gandumma su 
saruannu ngaran passalangannu Samaria, tantala᷊nna manga nabi 
sinumaruanna wuṛṛu namasingkattu sasi'atti mangitou. 
11Sangkatou suwallattu manga nabi udde aranne i Zedekia ana'i Kenaana, 
na'ola'a manga tatandu'a atta'a ana see nabbisara si Ahab, “Eteindi apan 

niwalo᷊n MAWU, ‘Ringannu manga tatandu'a ereindi i Tuangnga sarun 
namaddon Siria wuṛṛu makkimunsa'a si mangitou.’ ” 
12Anambon nabi waine niumire wuṛṛu nabbisara, “Pangaloite Ramot, 
Tuangnga sarun maauntungnga. MAWU sarun mangonggollu auntunganna si 
Tuangnga.” 
13Tantala᷊nna udde daroloṛṛanna apan nangala᷊ppa si Mikha, nabbisara si 
Mikha, “Anambon nabi apan waine nami'attu auntungannu ratu. Doronganni 
Papa lai mami'attu apan mapia ere i mangitou.” 
14Arawe i Mikha sinumimbakka, “Ringannu arannu MAWU apan biakka, i 
ya'u tumba'u mamasingkatta apa apan niwalo᷊n MAWU si ya'u!” 
15Napawe i Mikha na'omate su saruanni Ratu Ahab, ratu naiwalo᷊, 
“Wotongngewe i ya'u wuṛṛu Ratu Yosafat inai mamangalo Ramot, ara'e 
tawe?” “Pamangalote!” sasimbakki Mikha. “MAWU sarun mangonggollu 
auntunganna si Tuangnga.” 
16I Ahab sinumimbakka, “Amungkangngu i'o mabbisara si ya'u ringannu 
arannu MAWU, walo᷊a'e ringannu atonna. Paapira i'o ta'u iappanaungnga su 
ola'u hatto udde?” 
17I Mikha nabbali᷊ssa, “I ya'u naasilo tantaran Israel nassali᷊awukka su manga 
wowone. I mangitou naali᷊hidda domba tawe mallalu᷊'adde, 
wuṛṛu MAWU nabbisara su ola'i mangitou, ‘Manga taumata indi tawe 
piaṛṛangnge. Wala'e i mangitou mapule᷊ ringannu sala᷊matta.’ ” 
18Ana see unni Ahab si Yosafat, “Atonna wisara'u, are? Tawe saran paassa i 
tou mani'attu apan mapia si ya'u! Sidutu tumba'u apan dale᷊o!” 
19I Mikha nabbisara apia, “Orassa indi paddaringikka apa apan 
niwisaran MAWU! I ya'u naasilo MAWU ua'ianna su aṛṛa'uan-Ne su surga, 
wuṛṛu anambon mala'ekan-Ne uarisikka marani-Ne. 

20MAWU naiwalo᷊, ‘Isai apan sarun massalo᷊'i Ahab tadea'u i tou mappulu inai 
mappapangalo wuṛṛu mate su Ramot su Gilead?’ Sasimbakku manga 
mala'ekatta udde uapapaṛṛala. 
21Panginsueanne nirumantate sambau ghaṛṛaho. I tou 
nangundanin MAWU wuṛṛu nabbisara, ‘Ya'ute inawa massalo᷊'i tou.’ 
22‘Ereapa olangnge?’ aiwalo᷊n MAWU. Ghaṛṛaho udde sinumimbakka, ‘I ya'u 
sarun inai wuṛṛu ma'ola'a anambon nabin Ahab mamahia.’ MAWU nabbisara, 
‘Aroddite, ola'e udde, i'o sarun maasalo᷊'i tou.’ ” 
23Wua'udde i Mikha nabbisara, “Ne, eteudde apan nariaddi! MAWU buatte 
na'ola'a manga nabin Tuangnga namahia si Tuangnga ana 
waugu MAWU buatte nanantunna maṛṛia'u asasilaka udde si Tuangnga!” 
24Ne i Nabi Zedekia inaite nangundanin Mikha ana see namero hatine wuṛṛu 
nabbisara, “Apa wotongnge Ghaṛṛaho MAWU manantangku wuṛṛu mabbisara 
si'o?” 
25I Mikha sinumimbakka, “Paṛṛaddote i'o pa'ellega tialane sutempo i'o 
sumutta su sambau wabbo'a maddea'a pa'imbunianna.” 
26“Sametta i tou!” parenan Ratu Ahab, “wuṛṛu apira'a i tou ringanni Amon, 
tembonannu soa, wuṛṛu ringanni Parinsi Yoas. 
27Doloṛṛa'a i mangitou mantaṛṛon tou sulalu᷊mmu tuttupanna, wuṛṛu 
mangonggolla si tou anna wuṛṛu ua'e addio'a ma'oman sara i ya'u 
mabbelengnga ringannu sala᷊matta.” 
28Unni Mikha, “Amungkangngu i Tuangnga mabbelengnga ringannu 
sala᷊matta, atappasanne MAWU tawe nabbisara si ya'u! Sarangkanambone 
apan uasemodda isindi maola'a matatiala.” 

Apapaten Ahab 
(2Ta. 18:28-34) 

29Wua'udde i Ahab ratun Israel, wuṛṛu i Yosafat ratun Yehuda inaite 
namangalo soan Ramot su Gilead. 

30I Ahab nabbisara si Yosafat, “I ya'u sarun mattingkalalitudda wuṛṛu inai lai 
mapapangalo, arawe Tuṛṛangnga ṛinone malluṛṛe laubbu awawantuga.” 
Etearoddi ratun Israel nailali᷊hidda sutempo i tou inai mapapangalo. 
31Sutempo udde siri talun pulo᷊ dua tembonanu tantara kereta pangalon Siria 
buatte niparentannu ratune inai tumba'u mamangalo ratun Israel. 
32Ana waugu udde su tempo i mangitou naasilo i Ratu Yosafat, i mangitou 
massunna i tou ratun Israel. Waugu udde i mangitou namangalo si tou. 
Arawe i Yosafat nangintuli᷊, 
33ne i mangitou naatutukka manungku i tou wali᷊ne ratun Israel. Ana see i 
mangitou naddote namangalo si tou. 
34Ringannu tawe nipattatudda sangkatou tantaran Siria namiti'u anaanne, 
ringannu tawe nitarangnga su tampa apan pappandumanne. Arawe anaanna 
udde napansakka si Ahab wuṛṛu nallappassa su laubbu pangalone su 
passampaanne. “I ya'u naṛṛinoanne!” aintuli᷊n Ahab su mangangapiddu 
keretane. “Welenga'e wuṛṛu apira'e i ya'u sumabbangnga wuassu tampa 
papangaloanna!” 
35Arawe ana waugu pangalo ta'e allalosone, Ratu Ahab sidutu uarisikka 
lapiddu sasenganna sulalu᷊mmu keretane uasaruanna tantaran Siria. Daṛṛane 
mangngelekka wuassu lessane, nangammon apampakku kereta. Su 
wawallone i tou nate. 
36Napawe matannallo umattuppe anambon tantaran Israel niparentanna 
mapule᷊ watukku soane sambau-sambau, 
37ana waugu ratu natete. Ana see i mangitou napule᷊te wuṛṛu nallabbingngu 
winalu᷊nanni Ahab su Samaria. 
38Sutempo keretan niwaresi su li'un Samaria, manga wawine masandaga 
tantala᷊nna mandeno isudde, wuṛṛu manga asu mallewa daṛṛa su kereta udde, 
mangke naṛṛino ere buatte niwisaran MAWU. 

39Watti'a waine su ola'i Ratu Ahab, su ola'u wale᷊n araratuanna wuassu 
gadinga wuṛṛu anambon soa apan niapararisikke, buatte niwoṛṛetta 
sulalu᷊mmu wuke Watti'u Mararatun Israel.  
40Napawe Ahab natete, Ahazia anangnge naola'a ratu nallolo᷊ssa si tou. 

I Yosafat, ratun Yehuda 
(2Ta. 20:31–21:1) 

41Su tonna aiappanne pamamarentan Ahab ratun Israel, i Yosafat ana'i Asa 
naola'a ratu su Yehuda. 
42Sutempo udde uukki tou tallun pulo᷊ li᷊ma sutonnane. I tou uaparenta su 
Yerusalem duan pulo᷊ li᷊ma sutonnane ala᷊nnune. Inangngene eteudde Azuba 
ana'i Silhi. 
43-51Nangaṛṛussa si Asa, iamangnge, Yosafat ma'ola'a apa apan mapia su 
aellegu MAWU. I tou napaawuli᷊ wuassu araratuanne anambon sumasandaga 
esakka wuṛṛu wawine apan mammanara su manga tampa pasasubbanna 
paalu᷊anna apan ta'e pia lambene wuassu tempon Asa, iamangnge. Arawe 
manga tampa pasasubbanna udde sassane tawe nihohakke. Tumana'a ta'e 
sidutu mangngonggollu sasamba wuṛṛu amania poiaroddi. I Yosafat na'ola'a 
manga apallu Tarsis inai mangala᷊ppa wula᷊wanne wuassu Ofir, arawe manga 
apalla udde tawe nariaddi nassenggotta ana waugu nahohakka su Ezion-
Geber. Ratu Ahazia wuassu Israel naddorongnga lalo᷊ṛṛon apalle 
massenggotta suaddio'a ringannu lalo᷊ṛṛon apalli Yosafat, arawe i Yosafat 
nanola'a salaiwe i tou pia pa'a'aukka mapia ringannu ratun Israel. Wua'udde 
i Yosafat natete wuṛṛu nilabbinga su labbingu manga ratu su soan Daud. I 
Yoram anangnge naola'a ratu nallolo᷊ssa si tou. Watti'a waine su ola'i Yosafat, 
su ola'u awawaṛṛanine wuṛṛu manga papangalone niwoṛṛetta sulalu᷊mmu 
wuke Watti'u Mararatun Yehuda. Sutempo udde wanua Edom tawe 
uatahuanna ratu. Apan uaparenta poiaroddi tumba'u sangkatou bupati. 

I Ahazia, ratun Israel 

52Su tonna mapulo᷊ pitu pamamarentan Datu Yosafat wuassu Yehuda, i 
Ahazia ana'i Ahab naola'a ratun Israel ana see namarenta Israel ala᷊nnune rua 
tonna su Samaria. 
53I tou na'ola'a rosa su MAWU ringannu nangaṛṛussa iamangnge wuṛṛu 
inangngene wuṛṛu nangaṛṛussa si Ratu Yerobeam apan pangillule᷊anne 
taumatan Israel na'ola'a rosa. 
54I tou massubba si Baal wuṛṛu massuṛṛubbawa si tou. Wuṛṛu ere lai 
iamangnge apan namarenta paarorone, i tou lai naparantan asasa'u MAWU, 
Ruata apan sassubbannu taumatan Israel. 

2 Mararatu 

2 Mararatu 1 

I Elia wuṛṛu i Ratu Ahasia 

1Napawe i Ahab ratun Israel natete, ne wanua Moab namangalo Israel. 
2Su allo sambau i Ratu Ahazia wuassu Israel nanawo wuassu panumbale᷊ 
ali᷊urosone wuassu wale᷊n araratuanna su Samaria, na'oman sara i tou nale᷊ssa 
wahewalla. Ne i tou nandolokku taumata iapaiwalo᷊ si Baal-Zebub, 
mongannu soan Ekron su Filistin, tanne i tou mapia wuassu radda'a ara'e 
tawe. 
3Arawe mala'ekattu MAWU nandolokki Elia, nabi wuassu Tisbe, inai 
maisasomban manga daroloṛanni Ratu Ahasia iapawisara, “Apa su Israel 
tawe Ruata, na'oman sara i yamiu inai maddorongnga tatantiro si Baal-
Zebub, mongannu soa Ekron udde? 
4Walo᷊a'a su ratu manungku MAWU nabbisara arendi, ‘I'o sarun tawe mapia, 
i'o sarun mate!’ ” Napawe i Elia napaamatten parentan MAWU udde, 
5manga daroloṛanna udde nabelengke ringannu ratu, ana see ratu naiwalo᷊, 
“Anio i yamiu nabelengnga?” 
6I mangitou sinumimbakka, “Sangkatou esakka nirumanta naisasomban 
kami, wuṛṛu nandolokki yami niapawelengnga wuṛṛu iapawalo᷊ si Tuanga 
manungku MAWU nabbisara arendi si Tuanga, ‘Apa su Israel tawe Ruata, 
na'oman sara i'o nandolokka iaparoronga tatantiro wuassi Baal-Zebub, 
mongannu soan Ekron? I'o tawe mapia wuassu radda'a, i'o sarun mate!’ ” 
7“Ereapa saṛṛen taumata udde?” aiwalo᷊n datu. 
8“I tou ualuṛṛen Juba wuṛṛu aiittu lawanne niola'a wuassu pisin 
binatangnga,” sasimbakki mangitou. “O, udde i Elia!” sasimbakku ratu. 
9Ana see i tou nandolokku sangkatou tembonannu tantara wuṛṛu siri liman 
pulo᷊ tantarane inai iapasametta si Elia. Tembonannu tantara udde inaite ana 
see naaratingnga si Elia tantala᷊nna ua'ianna su sambau wuidda. “Ei, allangu 

Ruata,” wisaran tembonannu tantara udde, “ratu nandolokka i'o 
iapasossokka!” 
10“Amungkangu i ya'u indi atonna allangu Ruata,” sasimbakki Elia, “ṛinone 
putungnga sumossokka wuassu langitta wuṛṛu manutungnga si'o see lai 
anambon mallala᷊ṛṛenggenu ma'oman sara masue!” Orassa udde lai 
sinumossokke putungnga wuṛṛu nanutungnga tembonannu tantara udde see 
lai siri liman pulo᷊ su atoune tantarane. 
11Ana see ratu nandolokku sangkatou tembonannu tantara waine wuṛṛu siri 
liman pulo᷊ tantarane lai. I mangitou inaite wuṛṛu nabbisara si Elia, “Ei, 
allangngu Ruata, ratu mammarenta si'o iapasossokka orassa indi lai!” 
12“Amungkangu atonna i ya'u allangngu Ruata,” sasimbakki Elia, “ṛinone 
putungnga sumossokka wuassu langitta wuṛṛu manutungnga si'o see lai 
anambon mallala᷊ṛenggenu ma'oman sara masue!” Orassa udde lai 
sinumossoke putungnga wuassu Ruata wuṛṛu nanutungnga tembonannu 
tantara udde see lai siri liman pulo᷊ tantarane na'oman sara masue. 
13Paassa lai ratu nandolokku sangkatou tembonannu tantara wuṛṛu siri liman 
pulo᷊ tantarane. Tembonanne udde sinumaate su wuidda wuṛṛu napawe 
na'omate ringanni Elia i tou niumali᷊ntudda wuṛṛu nabbisara, “Ampungewe 
yami, oh allangu Ruata! Akkanaawe i ya'u wuṛṛu mallala᷊ṛenggengku indi. 
Ariewe mamate siyami! 
14Ruan katou tembonannu tantara ara'e perwira waine suadio'a ringannu 
tantaran mangitou nate niepoddu putungnga wuassu langitta, arawe i ya'u 
sumala᷊nde, akkanaawe i ya'u!” 
15Su orassa udde lai mala'ekattu MAWU nabbisarate si Elia, “Arie pa'ata'utta! 
Tantalongke si tou sumossokka wuassu wuidda indi.” Ana waugu udde i Elia 
inaite suadio'a ringannu tembonannu tantara udde inaite ringannu ratu. 
16Ana see i Elia nabbisara ratu, “MAWU nabbisara, ‘I'o nandolokku taumata 
niaparoronga tatantiro si Baal-Zebub mongannu soan Ekron naali᷊hidda su 

Israel tawe Ruata pa'iwalo᷊anna. Ana waugu udde i'o tawe mapia wuassu 
radda'a, i'o sarun mate!’ ” 
17Ne i Ahazia natete ere buatte nipasingkattu MAWU wuassi Elia. Ana waugu 
i Ahazia tawe ana'a esakka, ne Yoram tuṛangnge naola'a ratu nallolo᷊ssa si 
tou. Udde nariaddi su tonna aruane Yehoram ana'i Yosafat, ratun Yehuda 
uaparenta. 
18Watti'a waine su inolaanni Ratu Ahazia niwoṛetta sulalu᷊mmu 
wuken Watti'u Mararatun Israel. 

2 Mararatu 2 

I Elia nasengkenga watukku surga 

1Nia'omante tempone MAWU manengkengi Elia watukku surga ringannu 
nappaattu anginna ali᷊susu. Sutempo udde i Elia wuṛṛu i Elisa inumamatte 
wuassu Gilgal, 
2wuṛṛu su tangngan dala᷊nna i Elia nabbisara si Elisa, “Atana'e isindi. Atana'e 
isindi. I ya'u nirolokku MAWU inai watukku Betel.” Arawe i Elisa 
sinumimbakka, “Ringannu arannu MAWU apan biakka wuṛṛu ringannu 
niawan Papa, i ya'u tawe manantangngi Papa.” Nariaddi itarua inaite su 
sambau nanassukku amatanna naddatingngu Betel. 
3Sangkammula᷊nna nabi apan uatana'a isudde inaite naisasomban Elisa wuṛṛu 
naiwalo᷊, “Masingkatewe i'o manungku su allo indi i'o sarun itantangu tuangu 
ana waugu i tou sarun iapaasengkengu MAWU?” “Ore, i ya'u masingkatta,” 
sasimbakki Elisa. “Arawe uddita'e, ariete i ite maggahatton udde.” 
4Wua'udde i Elia nabbisara si Elisa, “Atana'e isindi, ya'u nirolokku MAWU inai 
watukku Yerikho.” Arawe i Elisa sinumimbakka, “Ringannu 
arannu MAWU apan biakka wuṛṛu ringannu niawan Papa, i ya'u tawe 
manantangngi Papa.” Nariaddi itarua nanassukku amatanna watukku 
Yerikho. 

5Sangkammula᷊nna nabi apan uatana'a isudde inaite naisasomban Elisa wuṛṛu 
naiwalo᷊, “Masingkatawe i'o manungku su allo indi i Tuangngu sarun 
iapaasengkengu MAWU wuṛṛu manantangngu?” “Ore, i ya'u masingkatta,” 
sasimbakki Elisa. “Arawe uddita'e, ariete i ite maggahatton udde.” 
6Wua'udde i Elia nabbisarate si Elisa, “Atana'e isindi. I ya'u 
nirolokku MAWU inai watukku Salu᷊kku Yordan.” Arawe i Elisa 
sinumimbakka, “Ringannu arannu MAWU apan biakka wuṛṛu ringannu 
niawan Papa, i ya'u maddiri manantangngi Papa.” Ne itarua nanassukku 
amatanna naddatingngu Salu᷊kku Yordan, 
7wuṛṛu liman pulo᷊ su atoune nabi uatantalongnga sitarua. Ana see i Elia 
wuṛṛu Elisa natta'ala su wiwikku salu᷊kka, wuṛṛu siri liman pulo᷊ nabi udde 
uarisikka tawe marau wua isudde. 
8I Elia namallossu jubane, ana see nilulu᷊nna wuṛṛu niwala᷊tta su ua'en salu᷊kka 
udde. Ne ua'en salu᷊kka udde natahia darua, na'oman sara itaruan Elisa 
wotongnge naamatta su mamaranne. 
9Napawe na'omate su sambaane, i Elia nabbisara si Elisa, “Paddorongke apa 
ipaapulunu wuassia'u tantala᷊nna i ya'u taambe 
niapaasengkengu MAWU wuṛṛu manatangngu!” I Elisa sinumimbakka, 
“Tantila᷊'e taṛṛinon Papa si ya'u, tadea'u i ya'u wotongnge mallolo᷊ssa si Papa.” 
10“Uare, masahadda atonna udde,” sasimbakki Elia. “Arawe amungkangu i'o 
maasilo si ya'u sutempo i ya'u iapaasengkengu MAWU, darorongngu udde 
sarun suunganna. Amungkangu i'o tawe naasilo si ya'u, darorongngu sarun 
ito'e.” 
11Itarua u'amaatta lapiddu uahahatto. Inaṛombanganne sambau kereta pia 
putungnge apan wawollengannu awalo᷊ pia putungnge nirumanta napaṛṛaen 
tarua ana see i Elia niapaasengkengu anginna ali᷊susu watukku surga. 
12I Elisa naasilo si tou, ana see nangintuli, “Elia, Papa'u! Papa'u! Mallalu᷊'addu 
Israel apan matohassa! Papa napule᷊te!” Ne i Elia nawuli᷊te wuassu aellegi 
Elisa. Ringannu massusa i Elisa nanggesa'a jubane natahia darua, 

13ana see namurutta juban Elia apan nanawo. Wua'udde i tou nabelengnga 
wuṛṛu dirumarisikka apia su wiwikku Salu᷊kku Yordan, 
14ana see juban Elia udde niwala᷊tta su ua'e lapiddu nabbisara, 
“Suapate MAWU, Ruatan Elia udde?” Napawe i tou buatte namala᷊ttu juba su 
ua'en salu᷊kka udde, ua'e udde natahia darua wuṛṛu i tou niumamatte su 
samba'a. 
15Siri liman pulo᷊ nabi su Yerikho naasilo si tou ana see nabbisara, “Taṛṛinon 
Elia naali᷊nte si Elisa!” I mangitou nirumanta ringanni Elisa ana see 
niumali᷊ntudda su saruanne 
16wuṛṛu nabbisara, “Yami indi liman pulo᷊ su atoune, sarangkanambone 
mangkatohassa. Ana waugu udde, wette i ite inai maddea'a si Elia mawunu. 
Asinungka Ghaṛṛahon Duata buatte nangapiddi tou watukku wowone ara'e 
wawala᷊nne ana see nanantangngi Elia isudde.” “Lasa'e!” sasimbakki Elisa. 
17Arawe i mangitou sidutu mammata'a na'oman sara i tou nappulute. Ne siri 
liman pulo᷊ nabi udde inaite naddea'a si Elia alo᷊nnune tallu allo, arawe i 
mangitou tawe naasomba. 
18Ana see i mangitou nabelengke ringanni Elisa apan tantala᷊nna uala᷊ṛaddo 
su Yerikho. “Wali᷊newe i ya'u buatte nabbisara manungku i yamiu lasa'e 
padea'a?” unni Elisa si mangitou. 

Manga al᷊aṛindu'a apan niola'i Elisa 

19Manga piran katou wuassu Yerikho nirumanta ringanni Elisa wuṛṛu 
nabbisara, “Papa, ere lai aellehanni Papa sassane, soa indi mapia, arawe 
ua'ene lale᷊o wuṛṛu ana see wawine pia illoṛṛone aanawoanna.” 
20“Anue'o mangko apan ta'e wakku,” unni Elisa, “wuṛṛu lo'aiten asimma 
sulalu᷊mme.” Ne i mangitou nangapiddu apa raddoronganne udde si tou. 
21Ana see i Elisa inaite watukku ali᷊matan kua'e wua'udde nanuntungu 
asimma sulalu᷊mmu ua'e wuṛṛu nabbisara, “Eteindi apan 

niapasingkattu MAWU: ‘Ta'u iapaatilangnga ua'e indi tadea'u tate lai maapate 
wuṛṛu maanawo wawine apan pia illoṛo!’ ” 
22Nanattakka orassa udde ua'e natilangke ere su wisaran Elisa. 
23Wua'udde i Elisa inaite wuassu Yerikho watukku Betel. Su pattangngannu 
lala᷊nna pia ammula᷊nnu ala᷊ṛṛana'a sinumabbanga wuassu soa wuṛṛu 
mangangalu᷊andaga si tou. “Ei, lolo᷊kka, lolo᷊kka pangingkatta wua isindi!” 
aintuli᷊n mangitou. 
24I Elisa nanaile wuṛṛu nanutudda si mangitou ana see nantala᷊n mangitou 
ringannu arannu MAWU. Orassa udde lai darua beruanga wawine 
sinumabbanga wuassu mahurange wuṛṛu namaṛṛu wadangu appatu pulo᷊ dua 
su atoune ala᷊ṛṛana'a wuassu wallattu manga ala᷊ṛṛana'a udde. 
25I Elisa nanassukke amatanne watukku Wowon Karmel, wua'udde 
nabelengke watukku Samaria. 

2 Mararatu 3 

Israel wuṛṛu Moab napapangalo 

1Su tonna appulo᷊ ualu᷊ne Yosafat ratun Yehuda uaparenta, Yoram ana'i Ahab 
naola'a ratun Israel wuṛṛu namarenta su Samaria mapulo᷊ dua su tonnane 
ala᷊nnune. 
2I tou na'ola'a ala᷊le᷊o su aellegu MAWU, arawe i tou tawe tumaniten dale᷊o ere 
i Ahab wuṛṛu i Izebel, hagurange. Paalu᷊anna apan niola'u iamange ipassubba 
si Baal buatte niapasossokka. 
3Arawe, uapapaṛalan ere i Ratu Yerobeam ana'i Nebat apan namarenta 
liuṛorone wuassitou, i tou lai naaola'a taumatan Israel narosa wuṛṛu tawe 
illolo᷊ne ma'ola'a inolaanna udde. 
4I Ratu Mesa wuassu Moab uatahuanna pamamaduli᷊ananna domba. Maola'a 
sambau wose su taumatan Israel, suapan tonna i tou nangonggolu 100.000 
ana'u domba esakka. 
5Arawe napawe i Ratu Ahab natete, i Mesa namangalo Israel. 

6Ana waugu udde i Ratu Yoram nasasaṛṛawutta nanantangngu Samaria 
wuṛṛu inaite nandiahi anambon tantaran pangalone. 
7I tou nandohon ara'e napaapiddu tanata indi si Ratu Yosafat wuassu Yehuda, 
“Ratun Moab indete namangalo si ya'u; wotongngewe I'o lai mallali᷊ma si ya'u 
mapapangalo mando'appa si tou?” “Ore,” sasimbakki Ratu Yosafat. “I ya'u 
wuṛṛu tantara'u see lai tantara uasa'e awalo᷊ sarun tumantalonga lai si'o. 
8Umamattu lala᷊nna suapane i ite amungkangu inai mamangalo?” “I ite 
umamattu lala᷊nna sumabbi wadda'u Edom, ” sasimbakki Yoram. 
9Ne i Ratu Yoram inaite suadio'a ringannu ratun Yehuda wuṛṛu ratun Edom. 
Napawe niumamatte ala᷊nnune pitu allo, i mangitou niasueannu ua'e, 
na'oman sara tantaran mangitou winatanga lalu᷊ranannu saranapa tate 
ma'inumma. 
10“Nasilakate i ite!” unni Ratu Yoram. “MAWU buatte nakkiinna manantilli 
ite siri tallu su ratun Moab!” 
11I Ratu Yosafat naiwalo᷊, “Apa isindi tawe nabi apan botongnge 
maiwalo᷊ MAWU, hunan kite?” Sangkatou suwallatu tantaran Ratu Yoram 
sinumimbakka, “Pia, isudde i Elisa ana'i Safat! I tou dorone uasumbala si 
Elia.” 
12“Atonna! MAWU atonna nabbisara si tou,” unni Ratu Yosafat. Ne ratu siri 
tallu inaite ringanni Elisa. 
13“Anio maitulu᷊nga si ya'u?” wisaran Elisa su ratun Israel. “Roote su manga 
nabin hagurangngu!” “Tawe!” sasimbakki Yoram. “Ana waugu 
ete MAWU apan nakkiinna manantilli yami siri tallu su ratun Moab.” 
14I Elisa sinumimbakka, “Ringannu arannu MAWU apan biakka, apan ta'u 
a'imbeanna, i ya'u mabbisara ringannu masemakka manungku amungkangu 
wali᷊ne ana waugu i Ratu Yosafat apan aadatangku, i ya'u maddiri 
maggahatton Tuangnga. 

15Orassa indi apira'e inawarendi sangkatou mananalanga kecapi.” 
Tantala᷊nna taumata udde mannala᷊nga kecapine, i Elisa niintaṛoannu 
Ghaṛṛahon MAWU, 
16na'oman sara i tou nabbisara, “Eteindi apan niapasingkattu MAWU: ‘Pa'ola'e 
manga hote su salu᷊kka maradio'a indi. 
17Salaiwe i yamiu tawe maasilo uranna sumossokka ara'e anginna tumiuppa, 
arawe ua'e ete tuttompe'a su salu᷊kka addio'a indi. I yamiu wuṛṛu winatanga 
palluranannu saranapa sarun maasomba ua'e apan manambo wuṛṛu 
inumanna mawusa-wusa.’ ” 
18Ana see i Elisa nanassukku wisarane, “Arawe su MAWU udde tumba'u 
inolaanna addio'a. I Tou sarun mangonggolu auntunganna si yamiu su manga 
taumatan Moab. 
19Anambon soan mangitou apan pia tanda batune wuṛṛu mangkapia sarun 
iaṛṛaan kamiu; anambon aaluanna apan pia buane tuwanganni yamiu, 
anambon ali᷊matan kua'e sappinganni yamiu, wuṛṛu manga wawaila᷊nni 
mangitou apan masuwukka sarun tuntunganni yamiu batu ma'oman sara 
mahohakka wara'a taweddu mallambe.” 
20Tiṛabbine, sutempo nangonggolu sasamban rua'allo, ua'e mangngelekke 
wuassu Edom na'oman sara salu᷊kka addio'a udde napenete. 
21Sutempo taumatan Moab naaringikka manungku siri tallu ratu udde 
nirumantate mamangalo, ne anambon taumata – manattakka wuassu 
timmade naddatingu dario'a – apan botongnge mamasanna lutangnga, 
niapasabbanga wuṛṛu niapataṛapa su passaranna. 
22Tiṛabbine, sutempo i mangitou napu'o marua allo, matannallo 
mannemakka wowon ua'e na'oman sara a'ellehanna naahidda daṛṛa. 
23I mangitou nangintuli᷊, “Daṛṛa! Tantu manga tantara wuassu tatallu 
wuntuannu seetta nabbawulo᷊te wuṛṛu napapatete! Wette i ite inaite 
mangaṛṛo paddasananni mangitou!” 

24Arawe napawe manga taumatan Moab na'omate su paddasananna udde, i 
mangitou nilimbuaṛannu taumatan Israel apan sidutu mangngenggena 
lapiddu mammate si mangitou 
25wuṛṛu nanggohakku manga soan mangitou. Suapan wawailanna 
masuwukka apan nisabbianni mangitou, tuntunganni mangitoun batu. 
Panginsueanne anambon wawaila᷊nna niomboannu watu. Manga taumatan 
Israel nakkapinga lai manga ali᷊matan kua'e, wuṛṛu nanuwangnga manga 
aaluanna mabbua. Nallambe tumba'u soa Kir-Hareset inangngu soa Moab. 
Panginsueanne soa udde lai nipangaloanna wuṛṛu manga taṛṛa ali-ali 
nanuntungu watu. 
26Napawe naatutukke manungku i tou tate maaro'appa, ratun Moab 
nangapiddu 700 tantara apan pande mappaattu hale᷊le, ana see sidutu 
maddea'a tadea'u maintaṛo su tampan Ratu Edom, arawe i tou tawe naasutta. 
27Ana waugu udde i tou nanganu parinsine, ana see niaddo roso su 
darandungu soa maola'a sasamba su mongannu Moab. Ne manga taumatan 
Israel nata'utte, na'oman sara i mangitou napasoṛottu tantaran mangitou 
wuassu soa udde wuṛṛu napule᷊te watukku wanuan mangitou. 

2 Mararatu 4 

I Elisa nantul᷊ungu sangkatou wawine wal᷊u apan asiangnga 

1Su allo sambau wawine inawalu᷊annu sangkatou nabi inaite ringanni Elisa 
wuṛṛu naiwalo᷊, “Papa, awingku natete! Wuṛṛu i Papa masingkatta manungku 
i tou lai taumata apan matuṛutta Ruata, arawe i tou pia awallassa su 
sangkatou taumata. Orassa indi taumata udde nirumanta manganu ana'u 
darua, wuṛṛu itarua olaanna allanga, maola'a wawaekku awallassu awingku 
apan natete udde.” 
2“Ereapa ana see i ya'u maatulu᷊ngi Mama?” aiwalo᷊n Elisa. “I Mama 
uatahuanna apa su wale᷊n?” “Taweddu tatahuananna,” sasimbakku wawine 
udde, “tumba'u sambotola addio'a lanan zaitun.” 

3I Elisa nabbisara, “Roote pabballasa paanambo wotola tawe loṛṛone wuassu 
ali᷊ndonganni Mama. 
4Wua'udde ṛinone Inangnga see lai ala᷊ṛṛanangngu sumutta sulalu᷊mmu wale᷊n 
wuṛṛu makkuudu ngara. Lali᷊na'e lana wuassu wotolla addio'a udde 
sulalu᷊mmu manga wotolla udde, ana see ṛaea'a apan napenete.” 
5Ne wawine udde napule᷊te su wale᷊ne. Napawe i tou wuṛṛu ala᷊ṛanangnge 
sinumutta wuṛṛu nakkuudu ngaran bale᷊, i tou nanganu wotolla addio'a apan 
laloṛṛoannu lanan zaitun udde, ana see nallali᷊nnu lana udde sulalu᷊mmu 
manga wotola apan nionggolu ala᷊ṛanangnge si tou. 
6Napawe manga wotolla udde napenete abbi, i tou naddorongke wotolla 
sambau apia. “Nasuete,” sasimbakku sangkatou anangnge. Ne lana udde tate 
nangelekka apia. 
7Wua'udde Inangngene inaite apia ringanni Nabi Elisa, ne i Elisa nabbisara, 
“Walu᷊a'e lana udde pamaeṛa'a awallassu Inangnga, wuṛṛu lambene 
wotongnge ipabbiakku Inangnga see lai ala᷊ṛanangngu.” 

I Elisa wuṛṛu wawine ala su Sunem 

8Su Sunem pia sangkatou wawine ala uatana'a. Su allo sambau sutempo i 
Elisa inaite watukku Sunem, wawine udde nangahe niumanna. Nanattakka 
orassa udde suapan i Elisa inai su Sunem i tou u'anna su wale᷊n bawine udde. 
9Ana see wawine udde nabbisarate awingnge, “I ya'u mangimanna i papa 
apan masokka ruddanta isindi udde atonna-tonna sangkatou allangu Ruata. 
10Mappianne iaddua ma'ola'a sambau wabbo'a addio'a su ṛengkenne 
ali᷊urosone, wuṛṛu mandiahi atatiilane, medda, addera, wuṛṛu solo᷊ tadea'u i 
tou wotongnge manaṛabbi isudde suapan i tou rumanta mattembo si ite.” 
11Su allo sambau i Elisa nirumanta apia su Sunem. Napawe i tou 
nirumangante su wabbo'a mangillolo᷊, 
12i tou nandolokki Gehazi, mangangimbene, niapawago wawine udde. 
Napawe wawine udde nirumantate, 

13i Elisa nabbisara si Gehazi, “iwalo᷊i'o i tou si tou ereapa i ya'u wotongnge 
mabbali᷊ssa aapian naungnge si ite. Asinungka i tou ma'apulu i ya'u inai 
ringannu ratu ara'e tembonannu tantara, wuṛṛu maggahatto apa apan 
ipaapulune.” Wawine udde sinumimbakka, “I ya'u uatana'a suwallatu 
ṛuangangku apan tawe auranganne.” 
14Ne i Elisa naiwalo᷊te si Gehazi, “Amungkangu aroddi, apate sarun ta'u 
olaanna si tou?” I Gehazi sinumimbakka, “I tou tawe ana'a, Papa, wuṛṛu 
awingnge timmadete.” 
15“Waggoite wawine udde,” unni Elisa. Ne wawine udde nirumanta wuṛṛu 
dirumarisikka su ngara. 
16Ana see i Elisa nabbisara si tou, “Tonna suhati, sutempo ereindi, i Mama 
uasalu᷊rute sangkatou ana'a esakka.” “Papa, ariewe pangawusu!” unnu 
wawine udde. “I Papa indi allangu Ruata!” 
17Arawe atonna apa niwalo᷊n Elisa. Tonna manansunna, iraṛṛangngo sutempo 
apan uasulu᷊nga wawine udde nanungkangu sangkatou ana'a esakka. 
18Napawe ana'a udde wahewalle, su allo sambau su tempo pangangitinga, 
ana'a udde inaite ringannu iamange wuṛṛu ringannu taumata mangngitinga. 
19Inaṛombanganne ana'a udde nangintuli᷊ iamange, “Uare! Pua'u mataddu'a!” 
“Apira'a ana'a udde ringannu inangnge,” unnu iamange su sangkatou 
allanga. 
20Ana'a udde niapidda ringannu inangnge, ana see inangnge nakkiwa si tou. 
Su wawallone ana'a udde nate. 
21Inangnge nangapiddi tou ali᷊urosone, su wabbo'an Elisa, wuṛṛu 
niapala᷊llowanga su tampan atatiila᷊nna. Wua'udde i tou sinumabbanga wuṛṛu 
nakkuudu ngara, 
22ana see i tou inaite namago awinge. I tou nabbisara, “Doloṛṛa'e sangkatou 
allanga paranta'a inawarendi ringannu sambau keledai. I ya'u inai mali᷊ha-
li᷊hakka ringanni Nabi Elisa, wuṛṛu mali᷊hakka lai mabbelenga.” 

23“Anio inaite orassa indi?” awinge naiwalo᷊. “Allo indi wali᷊ne allon Sabat, 
wuṛṛu lai wali᷊ne allo wahewan Bula᷊nna Wakku.” “Tawe apane,” sasimbakke. 
24Napawe i tou buatte nandiahi aiananna su keledai udde, i tou nabbisara 
allange, “Sasaite keledai indi tadea'u mali᷊hakka tumala᷊nga; arie palliwuea'a 
amungkangu i ya'u tawe mandolokka.” 
25Ne inaite wawine udde watukku Wowon Karmel su tampan Elisa uatana'a. 
Ro'en ta'e marau i Elisa naasilote wawine udde nirumanta. I Elisa nabbisara 
si Gehazi, “Pa'ellego, inanga Wuassu Sunem uddete nirumanta! 
26Paali᷊hakka inai maisasomba tou wuṛṛu iwalo᷊i ereapa ola'u amonanne.” 
“Sarangkanambone mapia,” unnu wawine udde si Gehazi. 
27Arawe sutempo na'omate ringanni Elisa, i tou niumali᷊ntudda wuṛṛu 
nakka'uppa leddon Elisa. I Gehazi maapulu mapa'ingkati tou wua isudde, 
arawe i Elisa nabbisara, “Wala'e aroddi! Aellehanna i tou mangke massusa. 
Arawe MAWU tawe namasingkatu manga apa si ya'u!” 
28Wawine udde nabbisara, “Papa, i ya'u tawe naddoronga ana'a si Papa. I 
ya'u lai buatte nabbalo᷊ si Papa tadea'u i Papa arie mangonggolu antimma 
tawe loṛṛone si ya'u.” 
29I Elisa nanaile si Gehazi ana see nabbisara, “Paali᷊hakka! Anute ta'ingku 
wuṛṛu inaite asala᷊ su wale᷊n Inanga indi. Arie pattaala mattabea sisai-sai apan 
massombanu su lala᷊nna. Amungkangu taumata mattabea si'o, paali᷊hakka 
mabbali᷊ssa tabbeane. Napawe na'omate, pasaṛawutta mangaddon ta'ingku 
indi su wadangu ana'a udde.” 
30Wawine udde nabbisara, “Papa Elisa! Ringannu arannu MAWU apan 
wiakka wuṛṛu ringannu niawan Papa, i ya'u, tawe manantangi Papa!” Ana 
waugu udde i Elisa inaite suadio'a ringannu wawine udde watukku wale᷊ne. 
31I Gehazi nalliu ṛorote wuassi tarua maddaṛiu mangandangu ta'inna su 
wadangu ana'a udde, arawe tawe tingikka ara'e manga tatiala waine 



1020 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

manungku ana'a udde ta'e wiakka. Ana see i Gehazi inaite naisasomban Elisa 
wuṛṛu nabbisara, “Ana'a udde tawe napu'o.” 
32Napawe na'omate su wale᷊n bawine udde, i Elisa sinumutta sassane 
sulalu᷊mmu wabbo'ane wuṛṛu ana see naasilo winalu᷊nannu ana udde 
uala᷊llowanga su tampan atatiila᷊nna. 
33I Elisa naṛuudu ngara ana see niumali᷊omanna su MAWU. 
34Wua'udde i tou dirumara manga ana'a udde wuṛṛu nande'ettu moṛonga, 
mata wuṛṛu limane su moṛonga, su mata wuṛṛu liman ana'a udde. Ana waugu 
i tou na'ola'a aroddi, ne waddangu ana'a udde nabbali᷊ ma'ihamma. 
35I Elisa napu'ote wuṛṛu u'amatte uapapale᷊le sulalu᷊mmu wabbo'a udde, ana 
see nirumarammanga apia su wadangu ana'a udde. Panginsueanna ana'a 
udde nabbannana paapitu, wuṛṛu inumaalla. 
36I Elisa nandolokki Gehazi niapawago inangu ana'a udde, wuṛṛu napawe i 
mama udde nasutta, i Elisa nabbisara si tou, “Indite ana'i Mama.” 
37Wawine udde niumali᷊ntudda su saruanni Elisa ana see nangapiddu ana'a 
watukku liudde. 

Darua lai al᷊aṛindu'a 

38Su sambau tempo nariadite ṛutumma su ahewallu wanua. Ne i Elisa 
nabelengke watukku Gilgal. Sutempo i tou tantala᷊nna mannantiro 
sambageanganna nabi, i tou nandolokku mangangimbene niapaala᷊ppa 
urinna wahewalla wuṛṛu nallaha anni mangitou. 
39Sangkatou suwallatu manga nabi udde inaite watukku wailla maddea'a 
sayore lihiddu wawasala᷊nna lulu᷊. I tou nani'o wuan sasuanna udde 
manambo-nambo, wuṛṛu niapidda napule᷊. I tou wagga tanne wuan napa 
udde, i tou naṛṛinte wuṛṛu nitaṛo sulalu᷊mmu urinna udde. 
40Napawe nala᷊hate, i tou nattahiate su manga nabi udde. Arawe wakkute i 
mangitou naatemma anna udde, i mangitou nangintuli᷊ si Elisa, “Papa, indi 
pasangkada!” I mangitou maddirite umanna. 

41Ne i Elisa nandolokka niapaanu taponna addio'a, ana see nisali᷊awukka 
sulalu᷊mmu urinna. Wua'udde i tou nabbisara, “Tahiate apia anna udde.” Ne 
inauranna anna udde tate maasilaka. 
42Su sambau tempo apan baine, sangkatou esakka nirumanta wuassu Baal-
Salisa. I tou nangapidda ringanni Elisa, ganduma apan wakkute niitinga 
wuṛṛu lai ruan pulo᷊ roti apan niola'a wuassu ganduma apan paarorone 
niitinga su tonna udde, wuṛṛu lai ganduma apan wakkute niitinga. I Elisa 
nandolokku allange niapatahia roti udde su manga nabi udde, 
43arawe allanga udde nabbisara, “Tawe mattiudda su maṛasutta su atoune!” 
I Elisa sinumimbakka, “Tahiate tadea'u i mangitou umante, ana 
waugu MAWU nabbisara manungku i mangitou sarun umanna wuṛṛu napawe 
buatte niumanna ta'e pia lambene.” 
44Allanga udde nattahiate anna si mangitou, wuṛṛu i mangitou 
sarangkanambone inumante. Napawe buatte niumanna ta'e lai pia lambene 
ere buatte niwalo᷊n MAWU. 

2 Mararatu 5 

I Naaman niapapia 

1I Naaman eteudde sangkatou tembonannu tantaran ara'e pangliman Siria 
apan lembon arangnguanna wuṛṛu a'adatannu ratun Siria. Ana waugu ete 
wuassi Naaman, MAWU buatte nangonggolu auntunganna su tantaran Siria. 
I Naaman sangkatou tembonannu tantara ara'e panglima apan matohassa, 
arawe i tou pia radda'a su pisi apan ma'ata'utta. 
2Sutempo sambau taumatan Siria namangalo wanuan Israel. Sulalu᷊mmu 
pangalo udde sangkatou ana'a wawinen Israel niasametta, wua'udde 
niapidda, ana see niola'a allangu awingi Naaman. 
3Su allo sambau allanga udde nabbisarate mawune, “Mama, amungkangu i 
Tuanga inai maisasomban nabi apan uatana'a su Samaria, nabi udde sarun 
mapapian tuanga.” 

4Sutempo i Naaman naaringikka watti'a udde, i tou inaite ringannu ratu 
wuṛṛu nabatti'u apa apan niwalo᷊n ana'a wawine udde. 
5Ratu nabbisara, “Ore roote ringannu ratun Israel. I ya'u sarun mamoṛettu 
suratta si tou.” Ne i Naaman inaite ringannu uaapiddu 30.000 roitta sala᷊'a 
wuṛṛu 6.000 roitta wula᷊wanna, wuṛṛu 10 parassa laubba mangkapia. 
6Suratta apan niapidda tingikke arendi: “Wuassu suratta indi ya'u 
mamasingkattu tembonannu tantara'u, i Naaman, si Tuanga tadea'u i Tuanga 
mangapia si tou wuassu raddange.” 
7Napawe ratun Israel naawasan suratta udde, i tou nanggesa'a launge ana 
waugu sussinggawanga, lapiddu nabbisara, “Nasilakate, anio ratun Siria 
udde madoronga i ya'u mangundamma taumata indi? I ya'u wali᷊ne Ruata 
apan uatahuanna taṛṛino mapawiakka ara'e mamate taumata! Asinungka 
ratun Siria udde tumba'u maddea'a ngale᷊ si ya'u!” 
8I Nabi Elisa naaringikka olange udde, lapiddu nananata su ratun Israel, 
“Anio sussinggawanga? Doloṛṛa'a taumata udde inawarendi ringangku 
tadea'u i tou maasingkatta manungku su Israel indi pia sangkatou nabi!” 
9Ana waugu udde i Naaman inaite ringannu uasa'e keretan awalo᷊ watukku 
wale᷊n Elisa, wuṛṛu natta'ale su saruannu ngara. 
10I Elisa nandolokku sangkatou allanga iapawisara arendi si Naaman, “Roote 
i Tuanga pandeno paapitu su Salu᷊kku Yordan, ne i Tuanga sarun mapiate 
atonna.” 
11Naaringikka udde i Naaman nasa'u wuṛṛu nabbisara, “Su ṛingi'uwe i tou 
sumabbanga sassane maisasomba'u, wuṛṛu umali᷊omanna su MAWU, Ruatane, 
lapiddu mangagassa wageangngu wadangku apan maradda'a indi ana see i 
ya'u mapiate. 
12Salu᷊kku Abana wuṛṛu Parpar su Damsyik mappianne marau wuassu 
ala᷊wo'u salu᷊kka su Israel! I ya'u wotongnge mandeno poiaroddi wuṛṛu 
wotongnge lai mapia!” 



1023 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

13Arawe manga allange nangundanin Naaman wuṛṛu nabbisara, “i Tuanga, 
unnu wisara i Tuanga irolokka iapaola'a sambau manara apan masahadda, i 
Tuanga sarun mammanara. Apa lai indi tumba'u nandolokki Tuanga 
mandeno tadea'u mapiate radda'a!” 
14Ana waugu udde i Naaman inaite watukku Salu᷊kku Yordan, ana see 
tinumumpa wuṛṛu nallakkummu watanganne sulalu᷊mmu salu᷊kka udde 
paapitu ere buatte nirolokki Elisa. Ne i Naaman napiate. Waddange tate 
raddange ere waddangu taumata saṛentumuwo. 
15Ana see i tou wuṛṛu anambon mallala᷊ṛenggene nabelengke ringanni Elisa. 
“Orassa indi ya'u masingkatte,” unni Naaman si Elisa, “manungku su 
ahewallu runia tumba'u pia sambau Ruata, eteudde Ruata apan sassubbannu 
taumatan Israel. Ana waugu udde, antimanna i Tuanga manengkamma 
aonggola wuassia'u.” 
16I Elisa sinumimbakka, “Ringannu arannu MAWU apan biakka, apan 
a'imbeangku, i ya'u maddiri manengkamma ala᷊wo'u aonggola.” I Naaman 
mangke mammata'a tadea'u i Elisa manengkamma aonggoli tou, arawe i Elisa 
sidutu mannola᷊'a. 
17Ana see i Naaman nabbisara, “Amungkangu i Tuanga mangke maddiri 
manengkamma aonggola wuassia'u, wala'ewe i ya'u mapule᷊ mangapiddu 
leta'a apan wotongnge iapiddu ana'u keledai sampare. Ana waugu 
manattakka orassa indi, ya'u sarun mangonggolu sasamba tumba'u su MAWU, 
wuṛṛu tawe su mawu waine. 
18Amungkangu su allo addantane, i ya'u ṛinone mandinganna ratu inai 
umali᷊omanna su wale᷊n Rimon mongannu Siria, 
antimanna MAWU mangampunga si ya'u.” 
19I Elisa nabbisara, “Apule᷊te ringannu sala᷊matta.” Ana see i Naaman 
napule᷊te. Tawe nala᷊nnu napawe i Naaman napule᷊te, 
20I Gehazi allangi Elisa, naṛingidda, “Ah, anio i tou niwala napule᷊ ringannu 
tawe namaekka? Ṛinone i tuangku manengkamma aonggolu taumatan Siria 

udde! Ringannu arannu MAWU apan biakka, i ya'u ṛinone inai mangenggena 
si tou tadea'u maasomba aonggola wuassitou!” 
21Ana see i Gehazi nangenggente si Naaman. Napawe i Naaman naasilo pia 
taumata inawarendi, i tou sinumossokka wuassu kereta wuṛṛu naiwalo᷊, “Pia 
apa?” 
22I Gehazi sinumimbakka, “Ampunge Tuanga, i ya'u nirolokka niapawalo᷊ si 
Tuanga manungku pia ruan katou nabi dario'a apan nirumanta wuassu 
panenteannu Efraim. I ya'u sumala᷊nde si Tuanga, tadea'u i Tuanga 
mangonggolu 3.000 roitta sala᷊'a wuṛṛu ruan parassa laubba mangkapia 
ionggola su nabi darua udde.” 
23“Ore wotongnge!” unni Naaman, wuṛṛu i tou lai namata'i Gehazi tadea'u i 
tou mangapiddu 6.000 roitta sala᷊'a. I Naaman nami'unna roitta udde 
sulalu᷊mmu pato'a darua, wuṛṛu nanganu ruan parassa laubba mangkapia. 
Sarangkanambone udde nionggola su ruan katou allange apan nirolokka 
niumamatta niapaṛoro si Gehazi. 
24Napawe na'omate su wuidda atatanaanni Elisa, i Gehazi nanganu roitta 
wuṛṛu laubba wuassu manga allangi Naaman, wua'udde sinahipunna 
sulalu᷊mmu wale᷊n. I tou napapule᷊te manga allanga udde, 
25ana see i tou sinumutta apia sulalu᷊mmu wale᷊n. I Elisa naiwalo᷊, “I'o 
wuassuapa?” “Tawe wuasuapa-apa, Tua!” sasimbakki Gehazi. 
26Arawe i Elisa nabbisara, “Naungku poiaroddi sutempo i Naaman 
sinumossoka wuassu keretane naisasombanu. Indi wali᷊newe tempone 
maddea'a roitta wuṛṛu mamalli waillu zaitun, waillu anggore, domba wuṛṛu 
sapi see lai manga allanga! 
27Ana waugu i'o nanengkamma aonggola udde, i'o sarun manengkamma lai 
radda'i Naaman. Ewe'e lai saran mala᷊nnu-la᷊nnu, papapulunnu lai sarun 
maasomba radda'a udde!” Napawe i Gehazi sinumabbanga wua isudde, i tou 
naasombate radda'a su pisi – pisine nabbali᷊ mawira-wira. 

2 Mararatu 6 

Wal᷊iunga apan niasombanganna apia 

1Su allo sambau manga nabi apan nitantiroanni Elisa, nassalu᷊ane si tou. I 
mangitou nabbisara, “Tampa atatanaanni ite tumaniten maṛiputta! 
2Wala'ewe yami manuwanga alu maranin Salu᷊kku Yordan, wuṛṛu ma'ola'a 
wale᷊n kite poiaroddi.” “Ore,” sasimbakki Elisa. 
3Sangkatou suwallati mangitou mangke mammata'a tadea'u i Elisa 
tumantalonga si mangitou. I Elisa nappulu, 
4ana see i mangitou inaite suadio'a. Napawe na'omate su winggin Salu᷊kku 
Yordan, i mangitou mannattake mannuwanga alu. 
5Inaṛombanganne matan bali᷊unga suwallatu sangkatou wuassi mangitou 
nanawo sulalu᷊mmu ua'e. “Uare, Papa!” aintuli᷊ne si Elisa, “Udde wali᷊unga 
niwallasanna!” 
6“Nanawo suapa?” aiwalo᷊n Elisa. Taumata udde namantingiddu tampane, 
ana see i Elisa nangatibba alu sampoto wuṛṛu niwareta su tampa udde. Ne 
matan bali᷊unga udde nilumattote su wowon ua'e. 
7I Elisa nabbisara, “Anute!” Taumata udde nangulu᷊kku limane ana see 
nanganute wali᷊unga udde. 

Tantaran Siria niwaddo 

8Su sambau tempo Siria napapangalon Israel. Napawe manga tembonannu 
tantarane buatte na'ire, ratun Siria nanantunna suapa ṛinone i mangitou 
maddasanna. 
9Arawe i Elisa napaapiddu watti'a su ratun Israel mapanaungngi tou tadea'u 
arie inai watukku tampa udde, ana waugu manga taumatan Siria 
inanaramanne u'amatta su lala᷊nna udde. 
10Nariaddi ratun Israel napanaungnga lai manga taumata maranine isudde 
tadea'u paatehamma. Etearoddi i Elisa masokka mapanaungngui ratu. 

11Olangnge udde mangke ma'ala᷊le᷊o naungngu ratun Siria, na'oman sara i tou 
namago manga tembonannu tantarane wuṛṛu naiwalo᷊, “Atonna, suwallati ite 
indi piaddu mandale᷊o. Isai taumatane? Otte pasingkata'e!” 
12Sangkatou wuassu tembonannu tantara udde sinumimbakka, “Tawe saran 
sangkatou, Tuanga. Ete i Nabi Elisa apan naola'a piaṛangnge! Ete i tou apan 
namasingkatta su ratun Israel wisaran Tuanga, salaiwe udde niwisara 
sulalu᷊mmu wabbo'a atatiila᷊nna.” 
13“Inuddaite ara'e parikise'o suappa i tou, ” parentan datu, “tadea'u i ya'u 
wotongnge manametta si tou.” Taumata namasingkatta si tou manungku i 
Elisa poi su Dotan. 
14Ana see ratun Siria nandolokka inaiaroddi sambau ammula᷊nnu tantara 
apan manambo ana see lai awalo᷊ wuṛṛu keretan pangalo. I mangitou na'oma 
su soa udde sutempo ṛabbite ana see lapiddu namangalo. 
15Tiṛabbine, marua allo atonna sutempo allangi Elisa napu'o wuṛṛu 
sinumabbanga, i tou naasilo tantaran Siria uapali᷊wutta soa udde nasuunga 
ringannu awalo᷊ wuṛṛu keretan pangalon mangitou. Ne i tou nabelengke 
ringanni Elisa wuṛṛu nabbisara, “Nasilakate i ite, Tua! Apa ṛinone olaanni 
ite?” 
16“Arie pa'ata'utta,” sasimbakki Elisa. “Taumata uasamba'a si ite 
mannamboanne wuassu uasamba'a si mangitou.” 
17Ana see i Elisa niumali᷊omante, “MAWU, doronganna I'o mamu'a matan 
allangku tadea'u i tou maasilo!” MAWU naddaringikka aali᷊omanni Elisa 
na'oman sara napawe allange udde nanaile, i tou naasilo su wowone mangke 
napenen awalo᷊ wuṛṛu kereta pia putungnge uapali᷊wutta si Elisa. 
18Sutempo manga taumatan Siria udde namangalo, i Elisa inumali᷊omanna, 
“MAWU, pawutaawe matan manga taumata indi!” MAWU naddaringikka 
aali᷊omanni Elisa, wuṛṛu i mangitou sarangkanambone nawuta matane. 
19I Elisa nirumanta ringanni mangitou wuṛṛu nabbisara, “I yamiu 
nilamammiṛanne. Indi wali᷊ne soa apan raddeaanni yamiu. Wette 

tantalongke si ya'u, mantewe ta'u iuntudda ringannu taumata apan 
raddeaanni yamiu.” Ana see i Elisa nanguntuddi mangitou su Samaria. 
20Sutempo i mangitou sumuttate su soa udde, i Elisa inumali᷊omanna, 
“MAWU, wu'ate matan mangitou tadea'u i mangitou 
maasilo.” MAWU naddaringikka aali᷊omanni Elisa; I Tou namu'a matan manga 
taumata udde na'oman sara i mangitou tinumiangnga naasilo manungku i 
mangitou uddete su soan Samaria. 
21Napawe ratun Israel naasilo manga taumatan Siria udde, i tou naiwalo᷊, 
“Elisa, ṛinonewe i ya'u mamate manga taumatan Siria indi?” 
22“Arie,” sasimbakki Elisa. “Ewe'e lai tantara apan niasametti Tuanga 
sulalu᷊mmu pangalo udde tawe pateanni Tuanga, nangillembo lai indi. 
Onggole᷊ten anna wuṛṛu painuma'e i mangitou, ana see wala'e i mangitou 
mapule᷊ ringannu ratun mangitou.” 
23Ne ratun Israel na'ola'a andeangnga wahewalla nipanaru si mangitou. 
Napawe i mangitou buatte niumanna, i tou nandolokki mangitou niapapule᷊ 
ringannu ratun Siria. Nanattakka orassa udde manga taumatan Siria tate 
mamangalo wanuan Israel. 

Samaria nilliwunanna 

24Manga pira tempo wua'udde i Benhadad ratun Siria nangapiddu anambon 
tantarane ipamangalo Israel. I mangitou nalliwunna soan Samaria, 
25wuṛṛu ana waugu udde naola'a ṛutumma apan masaddata sulalu᷊mmu soa, 
na'oman sara puan keledai sambau aregane ualu᷊n pulo᷊ roitta sala᷊'a, wuṛṛu 
darua onsa tain merpati aregane liman bau roitta sala᷊'a. 
26Su paassa sutempo ratu tantala᷊nna u'amatta su wowo tanda'u watu su soa, 
sangkatou wawine mangngintuli᷊, “Tuanga, ontole᷊!” 
27Ratu sinumimbakka, “Amungkangu MAWU tawe mangontola si'o, i ya'u 
tawe mapangontola si'o! I ya'u tawe ganduma ara'e ua'e anggore! 

28Apate naasahadda si'o?” Wawine udde sinumimbakka, “Hawe'u indi buatte 
nangahe si ya'u tadea'u iambua uminassa ana'u dorone, ana see tiṛabbine 
uminassa anangnge. 
29Ana waugu udde iambua nallahate ana'u ana see iambua niumante. 
Tiṛabbine sutempo i ya'u maddoronga tadea'u iambua mallaha anangnge, 
anangnge niwunin tou!” 
30Naaringikka udde, ratu nanggesa'a laungnge ana waugu nasusa. Manga 
taumata apan uarisikka maranin darandunga udde naasilo manungku laubbu 
lalu᷊mme niola'a wuassu karongnga. 
31Ratu inumui, “Allo indi i Elisa ṛinone mate. Wala'ewe Ruata 
makkuumangku mawakka-wakkata amungkangu i ya'u tawe maapate si 
Elisa!” 
32Ana see ratu nandolokku sangkatou niapali᷊uṛoro wuassi tou watukku 
wale᷊n Elisa. Tempo udde i Elisa tantala᷊nna su wale᷊n, wuṛṛu manga pira 
matatimmadu soa tantala᷊nna mattindaho isudde. Tantala᷊nna daroloṛannu 
ratu udde taambe na'oma, i Elisa nabbisara su matatimmadu soa udde, 
“Panutukke! Taṛṛa pate udde udde nandolokku taumata iapapate si ya'u. 
Amungkangu taumata udde na'omate isindi, ṛuura'a ngara, wuṛṛu i tou arie 
paasutta'a. Panginsueanne ratu sarun dumanta sassane.” 
33I Elisa taambe nuddussa mabbisara, ratu na'omate isudde wuṛṛu nabbisara, 
“Asasusa indi niema'u MAWU si ite! Nariaddi, ipa'ura lai ya'u mangantimma 
i Tou mangontola?” 

2 Mararatu 7 

1I Elisa sinumimbakka, “Paddaringikka apa apan niwalo᷊n MAWU! Tiṛabbi, 
iraṛangngo tempone ereindi lai, ringannu tumba'u sambau roitta sala᷊'a 
wotonge maawalli tatallu su kilone ganduma apianne ara'e annumu kilo 
ganduma lihidde waine.” 

2Mandariaga ratu nabbali᷊ssa, “Tawe mariaddi! Udde awusu, salaiwe su 
orassa indi lai MAWU manossokku uranna wahewalla wuassu langitta!” “I'o 
sarun maasilo olange udde mariaddi, arawe i'o tawe maale᷊wa anna udde 
sarangkadio'a,” sasimbakki Elisa. 

Tantaran Siria nassal᷊iu 

3Su allo udde siri appata taumata pia raddange su pisi apan maata'utta 
ua'ianna su liuddu ngara pasallangannu su Samaria. I mangitou uawawisara 
sangkatou ringannu sangkatou, “Apa hunane i ite ua'ianna isindi uala᷊ṛaddo 
mate? 
4Amungkangu i ite sumutta su soa, i ite sarun nate amalu᷊nusanna; wuṛṛu 
napawe i ite sidutu uatana'a isindi, i ite sarun mate lai. Mappianne i ite inaite 
watukku paddasanannu taumatan Siria. Asinungka i ite sarun pateanni 
mangitou. Arawe asinungka lai i mangitou tawema'ola'a apa-apa si ite.” 
5Napawe allo mannattake marandumma i mangitou inaite watukku 
paddasanannu taumatan Siria, arawe i mangitou tawe naasilo saran 
sangkatou taumata isudde. 
6Ana waugu, MAWU buatte na'ola'a taumatan Siria naaringikka ere tingikku 
pangalon sambau ammula᷊nnu tantara apan bahewalla uasa'e awalo᷊ wuṛṛu 
kereta. Manga taumatan Siria udde massunna manungku ratun Israel buatte 
nanewa ratun Het wuṛṛu Mesir ana see tantarane mamangalo si mangitou. 
7Ana waugu udde, ṛabbi udde lai i mangitou tinumala᷊nga manala᷊matta 
watanganne, wuṛṛu nanantangu rasanna, awalo᷊, see lai keledain mangitou 
niwala aroddi su paddasananna. 
8Siri appata apan maradda'a pisi udde na'omate su winggin paddasananna, 
ana see sinumuttate su sambau rasanna. I mangitou inumanna, na'inumma 
isudde wuṛṛu nanganu wula᷊wanna, sala᷊'a see lai manga laubba wua'udde 
inaite niwuni. Wua'udde i mangitou nabelengke apia wuṛṛu sinumuttate su 
rasanna waine, ana see na'ola'a inolaanna apan uasulu᷊nga. 

9I mangitou uahahattote, “Inolaanni indi lale᷊o. Watti'a indi watti'a apan 
mapia, wuṛṛu ṛinone iapasingkatti ite! Amungkangu i ite maṛaddo sara 
tiṛabbi, i ite sarun iṛuumanna. Mappianne i ite mamasingkattu olange indi 
watukku wale᷊n araratuanna.” 
10Ana waugu udde i mangitou nabelengke watukku Samaria wuṛṛu niumui 
su mandariagan soa, “Yami buatte wuassu paddasanannu taumatan Siria, ne 
inauranna tawe taumata poiaroddi. Awalo᷊ wuṛṛu keledai mangitou 
niaratinganni yami ta'e ua'iitta su tampane, wuṛṛu manga rasanna tinantanga 
niwala aroddi.” 
11Manga mandariaga niumali᷊ata batti'a udde, na'oman sara taumata 
namasingkatta watukku wale᷊n aṛṛatuanna. 
12Tempo udde ta'e marandumma, arawe ratu sinumabbanga wuassu wabbo'a 
atatiila᷊nne wuṛṛu nabbisara su manga mammamanarane, “Paddaringikka! I 
ya'u masingkattu hola᷊gu manga taumatan Siria udde! I mangitou 
masingkatta manungku i ite tantala᷊nna malu᷊nussa, ana waugu udde i 
mangitou nanantangu paddasananna wuṛṛu inaite na'imbuni su wadda'a, 
ipangawusu si ite tadea'u i ite sumabbanga maddea'a anna. Wua'udde i 
mangitou manametta si ite wuṛṛu manga ro soa.” 
13Sangkatou mammamanaran datu nabbisara, “Tuanga, i ite apan ta'e 
sulalu᷊mmu soa indi, ere lai i mangitou apan natete. Ana waugu udde 
mappianne i ite mandolokku siri pira taumata iapasa'e lima awalo᷊ wuassu 
manga awalo᷊ apan ta'e poiaroddi, wuṛṛu inaite iapaellega sarangkanambone 
apan buatte nariaddi.” 
14Ne i mangitou namilete siri pira taumata udde niapasa'e darua keretan 
pangalo wuṛṛu inaite nanaṛassida sarangkanambone apan buatte nariaddi su 
taumatan Siria. 
15I mangitou na'oman sara Salu᷊kku Yordan. Su alo᷊'engu lala᷊nna i mangitou 
maasilo laubba wuṛṛu manga saranapa uasali᷊awukka. Sarangkanambone 

udde ṛatangannu taumatan Siria walate awaretane sutempo i mangitou 
tinumala᷊nga. Manga daroloṛannu ratu udde napule᷊te wuṛṛu nabbalo᷊te ratu. 
16Ne tumana'u Samaria tinumala᷊ngke watukku liuddu soa wuṛṛu nangaṛṛo 
paddasanannu taumatan Siria. Ereapa buatte niapasingkatu MAWU, 
manungku tatallu su kilone ganduma apan apianne ara'e annumma su kilone 
ganduma lihidde waine aregane tumba'u sambau roitta sala᷊'a. 
17Nassuhatta sutempo udde mandariaga ratu mammanara uataṛapa ngaran 
pasallangannu soa. I tou nate isudde laṛindannu tumana'u soa. Olange udde 
nariaddi uasulu᷊ngu ere buatte niwisaran Elisa su ratu, sutempo ratu 
nirumanta ringanni tou. 
18I Elisa buatte namasingkatta manungku iraṛṛangngo su orassa ereindi lai 
tiṛṛabbine, tatallu su kilone ganduma apan apianne ara'e annumma su kilone 
ganduma lihidde waine sarun iwalu᷊'a su Samaria ringannu aregane sambau 
roitta sala᷊'a. 
19Wuṛṛu sutempo udde mandariaga ratu buatte nabbisara, “Tawe mariaddi! 
Udde awusu, salaiwe su orassa indi MAWU manossokku uranna apan 
bahewalla wuassu langitta!” Ana see sinimbaṛṛanni Elisa, “Paṛṛaddote i'o 
sarun maasilo olangnge udde mariaddi, arawe i'o tawe maale᷊wa anna udde 
sarangkadio'a.” 
20Etearoddi nariaddite su taumata udde – i tou nate laṛṛindannu tumana'u 
soa su ngara pasallangannu soa! 

2 Mararatu 8 

Wawine wuassu Sunem nabelenga apia watukku wanua Israel 

1Sutempo sambau MAWU nandantan ṛutumma su wanuan Israel, ala᷊nnune 
pitu tonna. Tantala᷊nna taambe ṛutumma udde i Elisa buatte namasingkattu 
olangnge udde su wawine wuassu Sunem apan anangnge buatte niapawiakki 
Elisa apia. I Elisa nandolokki tou nangingkatta ringannu amonanne watukku 
wanua waine. 

2Wawine udde tinumuṛṛutte darolokki Elisa, wuṛṛu inaite watukku wanua 
Filistin ana see natana'e isudde. 
3Napawe tempo pitu tonna udde nali᷊udde i tou nabelengke apia su Israel. 
Ana see i tou wuṛṛu anangnge inaite ringannu ratu sumala᷊nde tadea'u wale᷊n 
wuṛṛu wawaila᷊nne iapawelenga apia si tou. 
4Sutempo udde i Gehazi allangi Elisa buatte nirorongannu ratu niapawatti'u 
manga ala᷊ṛṛindu'a apan buatte niola'i Elisa. 
5Ne nassuhatta lai wawine wuassu Sunem udde nirumanta sinumaruanna 
ratu mangapiddu sasala᷊ndene, i Gehazi tantala᷊nna mabbatti'u ereapa i Elisa 
napawiakku apia sangkatou ana'a apan natete. Ne unni Gehazi, “Tuanga 
apan mawantuga, eteindi wawine udde wuṛṛu indi anangnge apan 
niapawiakki Elisa apia!” 
6Ana waugu udde ratu naiwalo᷊ ana see wawine udde nabbatti'u ana'a udde. 
Wua'udde ratu namago sangkatou mammamanarane wuṛṛu namarenta 
tadea'u ala᷊wo'u pussa'an bawine udde iapawelenga si tou apia, nasutta arega 
manga wawaila᷊nna sarangkanambone ala᷊nnune sutempo i mangitou su 
wanua waine. 

I Elisa wuṛṛu i Benhadad wuassu Siria 

7Sutempo sambau i Elisa inaite watukku Damsyik. Inauranna i Ratu 
Benhadad maradda'a. Napawe ratu naaringikka manungku i Elisa udde su 
Damsyik, 
8i tou nabbisara si Hazael, sangkatou mammamanarane, “Apira'a aonggola 
su nabi udde, wuṛṛu padorongke tadea'u i tou maiwalo᷊ MAWU, tanne i ya'u 
indi mapia ara'e tawe.” 
9I Hazael nanganu unta wuṛṛu niluranannu ala᷊wo'u wuan sasuannu soan 
Damsyik, ana see inaite ringanni Elisa. Napawe na'omate su tampan Elisa, i 
Hazael nabbisara, “Allangu Ratu Benhadad, nandolo'u 
iappaiwalo᷊ MAWU tanne i tou mapia ara'e tawe.” 

10I Elisa sinumimbakka, “MAWU namasingkatta si ya'u manungku i tou sarun 
mate. Arawe walo᷊a'e si tou manungku i tou sarun mapia.” 
11Wua'udde i Elisa nanutudda si Hazael ringannu nituturanna na'oman sara 
i Hazael niumambuli᷊sadda. Inaṛṛombanganne i Elisa nilumuai. 
12“Anio i Tuanga nilumuai?” aiwalo᷊n Hazael. “Ana waugu i ya'u masingkattu 
ala᷊le᷊o apan niolangu su saruannu taumatan Israel,” unni Elisa. “I'o sarun 
manoṛṛobba manga soane apan pia tatandange watu, mamate manga 
taumata saṛentumuwo apan apianne, wuṛṛu mangattonga manga ala᷊ṛana'a 
maradio'a see mama'a tiannu manga wawine apan pia illoṛṛo.” 
13“Ah, i ya'u taumata apan tawe gunane,” sasimbakki Hazael, “tawe mariaddi 
ya'u pia taṛṛino ahewalle ereudde!” “MAWU buatte namasingkatta si ya'u 
manungku i'o sarun maola'a ratun Siria,” sasimbakki Elisa. 
14Napawe i Hazael nabelengke watukku wale᷊n araratuanna, i Benhadad 
naiwalo᷊te, “Apa niwisaran Elisa?” “I tou nabbisara manungku i Tuanga sarun 
mapia,” sasimbakki Hazael. 
15Arawe su allo tiṛabbine i Hazael nanganu nasa sambau, wuṛṛu niammo 
sulalu᷊mmu ua'e ana see nitaddila su hatin datu na'oman sara i tou nate 
nala᷊mmisa. Wuṛṛu i Hazael naola'e ratun Siria nallolo᷊ssa si Benhadad. 

I Yehoram ratun Yehuda 
(2Ta. 21:1-20) 

16I Yehoram ana'i Yosafat naola'e ratun Yehuda sutempo i Ratu Yoram ana'i 
Ahab buatte namarenta Israel lima tonna ala᷊nnune. 
17Sutempo udde i Yehoram uukke tallun pulo᷊ dua su tonanne, wuṛṛu i tou 
uaparenta su Yerusalem ualu᷊ tonna ala᷊nnune. 
18I tou naawingu ana'i Ahab, wuṛṛu ere lai buatte niola'u amonanni Ahab, i 
tou lai na'ola'a rosa su saruannu MAWU ere manga ratun Israel. 
19Arawe MAWU maddiri manginsue ruangannu Yehuda ana waugu i Tou 
buatte na'ire si Daud allang-Nge, manungku papapulunne sidutu maola'a 
ratu. 

20Sulalu᷊mmu i Yehoram uaparenta, Edom namangalote Yehuda wuṛṛu 
na'ola'a araratuanne sassane. 
21Ana waugu udde, i Yehoram sinumabbangke ringannu anambon keretan 
pangalone inaite watukku Zair. Poiaroddi i tou niliwunannu tantaran Edom, 
arawe ṛabbine i tou wuṛṛu manga tembonannu tantara uasa'e kereta, 
nilumassanga wuassu seetta apan uali᷊wunna udde, wuṛṛu tantaran mangitou 
tinumala᷊nga wuṛṛu napule᷊te su wale᷊n sangkatou-sangkatou. 
22Nanattakka orassa udde Edom tate massuṛubbawa su Yehuda. Sutempo 
udde lai soan Libna namangalo. 
23Watti'a waine su ola'i Yehoram niwoṛetta sulalu᷊mmu wuken Watti'u 
Mararatun Yehuda. 

 24I tou nate wuṛṛu nilabbinga su labbingu manga ratu su Soan Daud. I Ahazia 
anangnge naola'e ratu nallolo᷊ssa si tou. 

I Ahazia ratun Yehuda 
(2Ta. 22:1-6) 

25I Ahazia ana'i Yehoram naola'e ratun Yehuda sutempo i Ratu Yoram ana'i 
Ahab uaparenta Israel mapulo᷊ dua su tonnane. 
26Sutempo udde i Ahazia uukke ruan pulo᷊ dua su tonnane, ne i tou 
namarenta su Yerusalem santonna ala᷊nnune. Inangnge aranne i Atalya, ana'i 
Ratu Ahab wuṛṛu pulunni Omri ratun Israel. 
27Ana waugu wuassu pa'a'awinge udde, i Ahazia pia pa'a'aukku amonanna 
ringannu amonanni Ratu Ahab. I Ahazia na'ola'a rosa su MAWU nassulu᷊ngu 
ere lai niola'u amonanni Ahab. 
28I Ratu Ahazia lai napapangalo suadio'a ringanni Ratu Yoram nando'appa si 
Hazael ratun Siria. I mangitou napapangalo su Ramot, su wageangu Gilead. 
I Yoram nale᷊ssa sulalu᷊mmu pangalo udde, 
29ana see i tou nabelengke watukku soa Yizreel naiundamma, wuṛṛu i Ahazia 
inaite lai nattembo si tou poiaroddi. 

2 Mararatu 9 

I Yehu nitenega naola'a ratun Israel 

1Sutempo udde i Nabi Elisa namago sangkatou suwallatu manga nabi apan 
nitantiroanne wuṛṛu nabbisara, “Pandiahite, i ite inaite watukku Ramot su 
Gilead, wuṛṛu apira'e wotolla apan lalo᷊ṛoannu lanan zaitun indi. 
2Napawe i'o na'omate poiaroddi paddea'e si Yehu ana'i Yosafat pulunni 
Nimsi. Aheite i tou sassane watukku sambau wabbo'a, 
3wuṛṛu lali᷊na'e lana indi su puane, ana see walo᷊a'a, ‘MAWU nabbisara 
manungku i tou sarun itenegu MAWU, maola'a ratun Israel.’ Napawe buatte 
na'ola'a udde, paali᷊hakka manantangu tampa udde.” 
4Nabi saṛṛen tumuwo udde inaite watukku Ramot, 
5ana see naaratinga si Yehu wuṛṛu manga tembonannu tantara waine 
tantala᷊nna manggola᷊ga poiaroddi. Nabi udde nabbisara, “Tua, i ya'u 
uaapiddu watti'a si Tuanga.” I Yehu sinumimbakka, “Sisai?” “Si Tuanga 
sassane,” pinabbili᷊ssu nabi udde. 
6Wua'udde itarua sinumuttate sulalu᷊mmu wale᷊n, wuṛṛu nabi saṛṛen tumuwo 
udde nallali᷊nnu lanan zaitun udde su puan Yehu ana see nabbisara, 
“MAWU Ruatan Israel nabbisara, ‘I Ya'u sarun manenegu maola'a ratu su 
pabbawala-U Israel. 
7I'o sarun mamate amonanni tuangu i Ahab. Ringannu aroddi Ya'u 
makkuumanni Izebel apan buatte namate manga nabi-U wuṛṛu manga 
allang-Ku waine. 
8Amonanne sarangkanambone wuṛṛu ana'a pulunni Ahab ṛinone mate. 
Suapan taumata esakka mawae timmade ara'e dario'a sarun Ta'u pateanna. 
9Amonanne sarun Ta'u olaanna ere lai Ya'u na'ola'a amonanni Yerobeam 
wuṛṛu amonanni Baesa, manga ratun Israel. 

10I Izebel tawe ilabbinga. Winalu᷊nanne sarun inasannu asu su leta'u Yizreel.’ 
” Napawe buatte namasingkattu sarangkanambone udde, nabi saṛṛentumuwo 
udde sinumabbanga ana see tinumala᷊ngnga. 
11I Yehu nabelengke apia ringannu manga hawene, ana see i mangitou 
naiwalo᷊, “Pia batti'a apa? Taumata wewa udde na'ura ringannu?” “Ah, i 
yamiu masingkatte,” sasimbakki Yehu. 
12“Tawe, yami ta'e wagga!” sasimbakki mangitou. “Otte walo᷊a'e!” I Yehu 
sinumimbakka, “I tou namasingkattu tanatan MAWU manungku i ya'u 
itenega maola'a ratun Israel.” 
13Manga ringanni Yehu nasasaṛawutta nalluatta juban mangitou wuṛṛu 
niampakka su tuadda su saruanni Yehu. Ana see i mangitou nattiuppa 
trompeta wuṛṛu uui, “i Yehu ratu!” 

I Yoram ratun Israel nipate 

14-15Etearoddi i Yehu nanggola᷊ge mando'appa si Ratu Yoram apan orassa 
udde uatana'a su Yizreel. I Yoram inai poiaroddi maiundammu manga 
lessane apan nale᷊ssa sulalu᷊mmu pangalo su Ramot mando'appa si Hazael 
ratun Siria. I Yehu nabbisara su manga hawene tembonannu tantara, 
“Amungkangu i yamiu ma'apulu i ya'u maola'a ratu, paariagai tadea'u tawe 
saran sangkatou apan sumabbanga wuassu Ramot inai mamasingkatta su 
manga taumatan Yizreel.” 
16Wua'udde i tou sinuma'ete keretan pangalone ana see inaite watukku 
Yizreel. Sutempo udde i Yoram taambe napia, wuṛṛu i Ahazia ratun Yehuda 
poiaroddi lai nattembo si tou. 
17Sutempo mandariaga wale᷊n padariaganna soa Yizreel naasilo si Yehu 
wuṛṛu manga taumatane nirumanta, i tou nangintuli᷊, “Pia taumata manambo 
mattudda inawarendi!” I Yoram sinumimbakka, “Pandolokku sangkatou 
tantara pasaea'a awalo᷊ wuṛṛu inai paelleha'a tanne i mangitou udde hawe 
ara'e ro'appa.” 

18Ringannu uasa'e awalo᷊, tantara udde inaite naisasomban Yehu wuṛṛu 
nabbisara, “Ratu ma'apulu maasingkatta, tanne i Tuanga nirumanta maola'a 
sangkatou hawe.” “Udde wali᷊ne manaranu!” sasimbakki Yehu, “Wette 
pa'ammule ringangku.” Mandariaga wale᷊n padariaganna udde naasilo 
tantara udde nirumanta su ammula᷊nne udde, arawe tate nabelenga. Ne i tou 
nangalaen olange udde, 
19ana see lai i tou nandolokku sangkatou tantara waine. Tantara indi naiwalo᷊ 
aroddi lai si Yehu, ne paassa lai i Yehu sinumimbakka, “Udde wali᷊ne 
manaranu! Wette pa'ammule ringangku!” 
20Mandariaga wale᷊n padariaganna udde nabbalo᷊ apia manungku 
daroloṛṛanna udde na'omate ringannu ammula᷊nnu tantara udde, arawe tate 
nabelengnga. Ana see i tou nabbisara apia, “Asinungka piaṛṛa'u ammula᷊nnu 
tantara udde i Yehu, ana waugu i tou uasa'e keretan pangalone naali᷊hidda 
taumata wewa.” 
21“Riahite kereta'u,” parentan Ratu Yoram. Keretane niriahite, ana see Yoram 
wuṛṛu Ratu Ahazia inaite naisasomban Yehu, sangkatou-sangkatou su 
keretane sassane. I mangitou nassomban Yehu su wailla dorone tatahuanni 
Nabot. 
22“Apa i'o rumanta ere sangkatou hawe?” aiwalo᷊n Yoram si Yehu. I Yehu 
sinumimbakka, “Apa wotongnge mariaddi ere sangkatou hawe, amungkangu 
isindi ta'e manambo taṛaroti, wuṛṛu ta'e pia pasasubba monganna apan 
tinattaki Izebel Inangngu udde?” 
23“Indi lalo᷊bbossa, Ahazia!” aintuli᷊n Yoram lapiddu nabbali᷊'u keretane ana 
see tinumala᷊nga. 
24I Yehu nangannatta ala᷊ti'anne wuṛṛu namiti'a si Yoram su liudde 
nallappassa sara pappuso. I Yoram nawantinga wuṛṛu nate sulalu᷊mmu 
keretane. 
25-26Ana see i Yehu nabbisara si Bidkar mandariagane, “Apa i'o ta'e 
ma'anaungnga, sutempo i ite uasa'e awalo᷊ uatantalonga si Ahab, iamangi 

Yoram? Sutempo udde MAWU nabbisara si Ahab, ‘I ya'u masingkata isai 
namate si Nabot wuṛṛu manga allange aṛṛabbi, wuṛṛu i Ya'u maddiandi sarun 
makkuumannu su wailla indi lai.’ ” “Ana waugu udde,” unni Yehu 
nanassukku wisarane su mandariagane udde, “Lomboa'e winalu᷊nanni Yoram 
udde su wailli Nabot, tadea'u ṛuumannu MAWU Ruata iapamatta si tou.” 

I Ahazia ratun Yehuda nipate 

27I Ahazia naasilo apa apan buatte nariaddi, ne i tou nantala᷊ngu keretane 
watukku soan Bet-Hagan. I Yehu nangenggenna si tou wuṛṛu nangintuli᷊ 
tantarane, “Pate lai tou!” I mangitou namiti'a si tou wuṛṛu nallessa sulala᷊nna 
mattudda watukku Gur, maranin soan Yibleam. Arawe i tou naatala᷊ngu 
watanganne na'oman sara su Megido, wuṛṛu isudde i tou nate. 
28Manga mammamanaran araratuanne nangala᷊ppa winalu᷊nanne wuṛṛu 
niapiddu kereta nabelenga watukku Yerusalem ana see nilabbinga su 
labbingu mararatun su Soan Daud. 
29I Ahazia naola'a ratun Yehuda su tempo i Ratu Yoram ana'i Ahab buatte 
namarenta Israel mapulo᷊assa su tonnane. 

Ratu wawine i Izebel nipate 

30I Yehu na'omate su Yizreel. Napawe i Izebel naaringikka sarangkanambone 
apan buatte nariaddi, i tou nalluwi utange wuṛṛu nappaattu celak ara'e 
raṛṛamaga mata, ana see nangintanno wuassu wale᷊n araratuanna. 
31Napawe i Yehu sinumuttate su ngara pasallanganna, i Izebel nangintuli᷊, “Ei 
Zimri, taṛṛapate! Ma'ura i'o isindi?” 
32I Yehu naningngara watukku aui sungketa, wuṛṛu nabbisara, “Isai 
uasamba'a si ya'u?” Naaringikka udde, darua ara'e tatallu mamanaran 
araratuanna nangintanno lai. 
33I Yehu nabbisara si mangitou, “Tuntunga'e i tou inawaroddi!” Ne i 
mangitou nanuntungken Izebel inawaroddi ana see. I tou nailarannu 
keretane na'oman sara daṛṛane nassiappa su darandunga wuṛṛu su manga 
awalo᷊n kereta udde. 

34Ana see i Yehu sinumutta sulalu᷊mmu wale᷊n araratuanna wuṛṛu inumanna. 
Wua'udde i tou nabbisara, “Wawine niawontohanna. Salaiwe aroddi, 
labbinga'e winalu᷊nanne, ana waugu i tou ana'u ratu.” 
35Arawe su tempo manga taumata inai mangala᷊ppa winalu᷊nanne ilabbinga, 
i mangitou naasomba tanggilala᷊ne, wuṛṛu manga duṛṛi ta'iakka wuṛṛu 
leddane. 
36Napawe olangnge udde niapasingkatta si Yehu, i tou nabbisara, “Indi 
buatte niwalo᷊n MAWU, sutempo i Tou nabbisara si Elia allang-Nge: 
‘Winalu᷊nanni Izebel sarun inasannu asu su leta'u Yizreel, 
37wuṛṛu manga lamben binalu᷊nanne udde uasali᷊awukka ere tain 
binatangnga, na'oman sara tawe saran sangkatou apan wotongnge maaillala᷊ 
tanne winalu᷊nanni sai udde.’ ” 

2 Mararatu 10 

Papapulunni Ahab nipate 

1I Ratu Ahab uatahuanna pitun pulo᷊ ana'a wuṛṛu pulunna su soa Samaria. 
Ana waugu udde i Yehu ningirimmu suratta watukku Samaria, su manga 
mabawuwunna ana'a wuṛṛu pulunni Ahab wuṛṛu su manga piaṛṛange ana see 
su manga tembonannu soa udde. Tingikku suratta udde arendi, 
2“Ana'a wuṛṛu pulunni Ahab sulalu᷊mmu lu'addi yamiu, wuṛṛu i yamiu pia 
keretan pangalo, awalo᷊, lutanga wuṛṛu soa pia tatandange watu. Ana waugu 
udde, paali᷊hakke napawe i yamiu naasengkamma suratta indi, 
3pamilete apianne wuassu ana'a wuṛṛu pulunni Ahab udde wuṛṛu angkatte 
maola'a ratu, ana see paaṛṛimadde mammamanara ana waugu i tou.” 
4Manga piaṛa'u Samaria nata'utta. I mangitou nabbisara, “i Ratu Yoram 
wuṛṛu i ratu Ahazia lai tawe maatottola si Yehu, nangillembote lai i ite!” 
5Ana waugu udde tembonannu wale᷊n araratuanna wuṛṛu tembonannu soa 
suadio'a ringannu manga matatimmadu soa wuṛṛu manga mabawuwunna 
ana'i Ahab udde nangirimmu watti'a indi si Yehu, “Yami uasuṛṛubbawa si 

Tuanga wuṛṛu walate i Tuanga mandolokki yami. Yami tawe mamile sisai-
sai maola'a ratu. Ola'e apa apan mapia tumuṛuttu aellegi Tuanga.” 
6Ana see i Yehu nangirimmu suratta apia si mangitou, tingikke, 
“Amungkangu i yamiu uasamba'a si ya'u, wuṛṛu walate i ya'u mandolokka, 
manungku patete ana'a wuṛṛu pulunni Ahab udde, ne tiṛṛabbi tempone 
ereindi lai apira'e manga puan mangitou si ya'u su Yizreel.” Siri pitun pulo᷊ 
ana'a wuṛṛu pulunni Ratu Ahab udde uatana'a ringannu manga 
matatimmadu soa su soa Samaria, wuṛṛu bawuwunanni mangitou. 
7Napawe naasengkamma suratta wuassi Yehu, manga matatimmadu soa 
Samaria udde namate siri pitun pulo᷊ ana'a wuṛṛu pulunni Ahab udde ana see 
manga puan mangitou nitaṛṛo su so'anna wuṛṛu niuntudda si Yehu su Yizreel. 
8Napawe olange udde niapasingkatta si Yehu, i tou namarentate tadea'u 
manga pua udde iatokka maola'a darua ombone su sasuttannu soa, wuṛṛu 
iwala isudde ma'oman sara marua allo. 
9Marua'allo atonna i Yehu sinumabbangke watukku ngara pasallanganna, 
ana see nabbisara su manga taumata apan uaammula isudde, “Ete i ya'u apan 
suadio'a naammula mando'appa si Ratu Yoram wuṛṛu namate si tou; i yamiu 
tawe sala᷊ne su hatto udde. Arawe anambon taumata indi wali᷊ne i ya'u 
namate. 
10Indete tatialane manungku sarangkanambone apan niwisaran MAWU su 
ola'u ana'a wuṛṛu pulunni Ahab sarun matipussa. MAWU buatte napaamattu 
wisara-Ne si Elia allang-Nge.” 
11Wua'udde i Yehu namate anambon tuṛṛangi Ahab waine apan uatana'a su 
Yizreel, wuṛṛu anambon mamanarane, manga hawene, wuṛṛu manga imam; 
tawe sangkatou apan niwala wiakka. 

Tuṛangi Ratu Ahazia nipate 

12I Yehu nanantangu Yizreel ana see inaite watukku Samaria. Su tangngan 
dala᷊nna, su tampa apan isassago “Ampungngu Mallalu᷊'adda”, 

13i tou nassomban siri pira manga tuṛṛangi Ahazia ratun Yehuda. I tou 
naiwalo᷊, “Isai i yamiu?” “Yami tuṛangi Ahazia,” sasimbakki mangitou. “Yami 
inai watukku Yizreel mattembo anambon amonannu ratu wuṛṛu ana'a, 
pulunni Izebel.” 
14“Samette ta'e wiakka i mangitou!” parentan Yehu su tantarane. Ne manga 
taumata udde nisamette, ana see nipate maranin paṛihi mamara, 
sarangkanambone appatu pulo᷊ dua su atoune. Tawe saran sangkatou apan 
niwala wiakka. 

Tuṛṛangi Ahab sarangkanambone nipate 

15I Yehu nanassukku amatanne. Su tangngan dala᷊nna, i tou sinalo᷊hoanni 
Yonadab ana'i Rekhab. I Yehu nattabea wuṛṛu nabbisara, “Wali᷊newe i ite 
naungnga sambua? I'o maapuluwe mallali᷊ma si ya'u?” “Ore,” sasimbakki 
Yonadab. “Amungkangu aroddi, wette iaddua ma'a'agasse lima,” sasimbakki 
Yehu. Ne itarua na'a'agasse lima, wuṛṛu i Yehu nantulu᷊ngi Yonadab sinuma'e 
sulalu᷊mmu keretane, 
16lapiddu nabbisara, “Wette tantalongke wuṛṛu pa'ellege sassane ereapa 
aṛṛimadde i ya'u massubba MAWU.” Ana see itarua suadio'a sinuma'e kereta 
watukku Samaria. 
17Napawe na'omate poiaroddi i Yehu namate anambon tuṛṛangi Ahab, tawe 
saran sangkatou apan nitantanga. Olange udde nariaddi nassulu᷊ngu 
wisaran MAWU si Elia. 

Manga masasubba si Baal nipate 

18I Yehu nandolokku tumana'u Samaria na'ammula ana see i tou nabbisara, 
“I Ratu Ahab malassa mattaṛṛamawu si Baal; i ya'u sarun maola'a 
aṛṛimaranne wuassi tou. 
19Ana waugu udde ammula᷊'e anambon nabin Baal wuṛṛu masasubane ana 
see lai manga imam; tawe sangkatou tantange. I ya'u sarun mangonggolu 
sasamba apan wahewalla si Baal. Isai tawe nirumanta sarun pateanna.” 

Arawe udde tumba'u ola'u wisara wuassi Yehu ipamate anambon masasubba 
si Baal. 
20I Yehu nangonggolu parenta indi: “Ṛaea'a sambau allo sassane ipassuba si 
Baal!” Ne taumata naṛṛaeten allo udde 
21wuṛṛu i Yehu napaali᷊ata su ahewallu Israel. Ne su allo udde nirumantate 
anambon masasuba si Baal, tawe saran sangkatou tantange. I mangitou 
sinumutta su wale᷊n Baal wuṛṛu namene wale᷊n udde wuassu saruanne 
na'oman sara liudde. 
22I Yehu namarenta tadea'u manga mabbawansala manga laubbu sasutta su 
kuil udde mangonggolu manga laubba udde su manga taumata apan rumanta 
mattaṛamawu si Baal. Napawe parenta udde buatte niapaamatta, 
23I Yehu sinumutta su wale᷊n Baal udde suadio'a ringanni Yonadab ana'i 
Rekhab, wuṛṛu nabbisara su manga taumata poiaroddi, “Parikisete ringannu 
maannuda, ara'e mauddupa, sarangkanambone apan nirumanta indi tumba'u 
masasuba si Baal. Arie ma'oman sara isindi pia taumata apan 
massuba MAWU.” 
24Ana see i Yehu wuṛṛu Yonadab nangonggolu sasamba si Baal. Su liuddu 
wale᷊n wahewalla, i Yehu buatte nangaddon 80 su atoune mandariaga wuṛṛu 
tembonannu tantara. I tou lai buatte nangonggolu parenta indi si mangitou, 
“I yamiu ṛinone mamate anambon taumata udde. Isai apan napaatala᷊ngu 
sangkatou wuassi mangitou, sarun pateanna!” 
25Tawe nala᷊nnu napawe i Yehu buatte nangonggolu sasamba, i tou 
sinumabbanga wuṛṛu nabbisara su manga mandariaga wuṛṛu manga 
tembonannu tantara udde, “Suttate wuṛṛu patete i mangitou 
sarangkanambone. Arie pabbala'a pia sangkatou apan maatala᷊nga!” Ne i 
mangitou sinumuttate ringannu hale᷊le sasawutanna, wuṛṛu namate anambon 
taumata isudde, ana see namole᷊nga manga winalu᷊nanna udde su liudde. 
Wua'udde i mangitou sinumutta su wageangu lalu᷊mmu kuil, 
26wuṛṛu napasabbangu paalu᷊anni Baal ana see tinutungnga. 

27Paalu᷊anna udde nihohakka susambau ringannu wale᷊ne, ana see tampa 
udde niola'a tampan lali᷊asanna naddatingngu allo indi. 
28Etearoddi i Yehu namaresi pasasubba si Baal su leta'u Israel. 
29-31Ana waugu udde, MAWU nabbisara arendi si Yehu, “Ala᷊wo'u parenta-U 
si'o apan nipa'ola'a su papapulunni Ahab buatte niolangngu. Ana waugu udde 
i Ya'u maddiandi manungku papapulunnu ma'oman sara aiappatu ṛawanne 
sarun maola'a ratu su Israel.” Arawe i Yehu tawe ringannu ahewallu 
naungnge tuttuṛṛuta Titan MAWU, Ruatan Israel. I tou nangaṛṛussa inolaanni 
Yerobeam apan naarosa taumatan Israel ringannu massubba sapi wula᷊wanna 
apan niola'a su Betel wuṛṛu su Dan. 

Papaten Yehu 

32Sutempo udde MAWU nanatakke mangngadio'a wageangu leta'u Israel. I 
Hazael ratun Siria nangaṛṛo ahewallu wageangu leta'u Israel 
33su samba'a ra'in Salu᷊kku Yordan naddatingu timukka araune sarasoa Aroër 
maranin Salu᷊kku Arnon, nasutta wageangu Gilead wuṛṛu Basan, tampa 
atatanaannu ruanganni Gad, Ruben wuṛṛu Manasye su samba'an ra'i. 
34Watti'a waine su ola'i Yehu, nasutta inasaharannu awawaṛṛanine, niwoṛetta 
sulalu᷊mmu wuke Watti'u mararatun Israel.  
35-36I Yehu namarenta naola'a sangkatou ratu 28 su tonnane ala᷊nnune. I tou 
nate see wuṛṛu nilabbinga su Samaria. Ana see i Yoahas anangnge naola'a 
ratu nallolo᷊ssa si tou. 

2 Mararatu 11 

Ratu wawine i Atalya wuassu Yehuda 
(2Ta. 22:10–23:15) 

1Napawe i ratu wawine i Atalya naasingkatta manungku Ratu Ahazia, 
anangnge, natete, i tou namarenta tadea'u amonanni Ahazia 
sarangkanambone pateanna. 
2I Yoas ana'i Ahazia aṛingkenne'e niapate lai suadio'a ringannu manga 
parinsin datu waine, arawe i tou naatala᷊nga ana waugu niapasala᷊matti 

Yoseba tuṛṛangu inangene. I Yoas wuṛṛu mandariagane niapidda wuṛṛu 
niwuni su sambau wabbo'a sulalu᷊mmu Wale᷊n MAWU. 
3Annumu tonna ala᷊nnune i Yoseba uapaduli᷊ ana'a udde sulalu᷊mmu 
Wale᷊n MAWU su tempo i Atalya uaparenta naola'a ratu wawine. 
4Su tonna appitune manga mandariaga ratu wawine wuṛṛu manga 
mandariaga wale᷊n araratuanna niwagoanni Imam Yoyada iapasasomban tou 
su Wale᷊n MAWU. Poiaroddi i tou nandolokki mangitou niapasalu tadea'u 
mapaamattu ṛiinne. I tou namasilon Yoas parinsin Datu Ahazia, si mangitou, 
5wuṛṛu nangonggolu parenta indi, “Amungkangu i yamiu mammanara su 
allon Sabat, sepere tatallu wuassi yamiu ṛinone mandiaga wale᷊n 
araratuanna, 
6sepere tatallu lai su ngara Pasallangannu Sur, wuṛṛu lambene su ngara 
pasallanganna su liuddu manga mandariaga waine. 
7-8Siri ruan pulo᷊ appata apan namallosu manara su allon Sabat, ṛinone 
pandiaga su Wale᷊n MAWU ringannu hale᷊le sasawutanna ipandiaga si Ratu 
Yoas. I yamiu ṛinone mandiaga si tou suapan i tou umamatta, wuṛṛu suapan 
taumata apan maapulu mangundanin tou, ṛinone pateanni yamiu.” 
9Manga tembonannu tantara udde uararingikka parentan Yoyada wuṛṛu 
nangapidda ringanni tou tantaran mangitou apan ṛinone mammanara wuṛṛu 
mamallossu manara su allon Sabat udde. 
10Yoyada nangonggolu wangkao su manga tembonannu tantara wuṛṛu 
manga allungngi Ratu Daud apan sasahipunanna su Wale᷊n MAWU. 
11Ana see manga mandariaga, sangkatou-sangkatou ringannu hale᷊le 
sasawutanna, uariaga sutampa mangitou uapali᷊wutta su saruannu 
Wale᷊n MAWU, ipandiaga ratu. 
12Wua'udde i Yoyada nangapiddi Yoas su liudde, ana see nangaddon 
araposan araratuanna su puane, wuṛṛu nanantilla si tou 
wuke Titan MAWU Ruata. I Yoas nitenega naola'a ratu wuṛṛu olange udde 

niali᷊ata su anambon tumana'u soa. Sarangkanambone nattalo᷊'appa wuṛṛu 
naggahio, “Wiakke ratu!” 
13I Ratu Atalya naaringikka hion manga mandariaga wuṛṛu tumanangnge. 
Ne i tou inaite nasasaṛawutta watukku Wale᷊n MAWU, su tampa padduluannu 
taumata. 
14I tou naasilo ratu apan wakku udde uarisikka su ngara sasuttannu 
Wale᷊n MAWU sutampa i tou nitenega, papali᷊wutannu manga tembonannu 
tantara wuṛṛu mananiuppa trompeta. Tumana'u soa sarangkanambone 
hinumio lulluassa lapiddu napatuntungikku trompeta. Ringannu 
sussinggawanga i Atalya nanggesa'a laungnge, wuṛṛu nangintuli᷊ “Lalo᷊bossa! 
Lalo᷊bossa!” 
15I Yoyada tawe namalan Atalya pateanna maranin Wale᷊n MAWU, nariaddi i 
tou nabbisara su manga tembonannu tantara, “Apira'e i tou sumabbanga 
sumabbi warisannu mandariaga wuṛṛu patete suapan pia taumata apan 
maannamma manala᷊matta si tou.” 
16I mangitou nanametta si tou, ana see niapidda watukku wale᷊n araratuanna. 
I tou nipate poiaroddi su saruannu ngara Pasallangannu Awalo᷊. 

I Yoyada na'ola'a pallal᷊imbakku 
(2Ta. 23:16-21) 

17I Imam Yoyada nandolokki Ratu Yoas wuṛṛu tumanangnge niapaola'a 
pa'aire su MAWU manungku i mangitou maola'a ala᷊ṛṛana'u MAWU. I tou lai 
nandolokku ratu niapoala'a pa'aire ringannu tumanangnge. 
18Wua'udde tumanangnge tinumala᷊nga wuṛṛu nanggohakku kuilli Baal. 
Mezbah see lai manga paalu᷊anne niṛṛimunsa'a, wuṛṛu i Matan imammi Baal 
nipate su saruannu manga mezbah-mezbah udde. I Yoyada nangatokku 
mandariaga iapariaga Wale᷊n MAWU, 
19ana see i tou suadio'a ringannu manga perwira arae, manga mandariaga 
ratu, wuṛṛu manga mandariaga wale᷊n araratuanna see lai tumana'u soa 
sarangkanambone namantuga amatanni Ratu Yoas wuassu 

Wale᷊n MAWU naddatingngu wale᷊n araratuanna. I Yoas sinumutta wuassu 
Sasutannu Mandariaga, ana see niuma'iante su adderan araratuanna. 
20Tumanangnge sarangkanambone lullala'a, ne soa mala᷊ngngante wuṛṛu i 
Atalya buatte nipate. 
21I Yoas uukke pitu tonna sutempo i tou naola'a ratun Yehuda. 

2 Mararatu 12 

I Yoas ratun Yehuda 
(2Ta. 24:1-16) 

1Su tonna appitune i Yehu uaparenta su Israel, i Yoas naola'a ratun Yehuda. 
I tou uaparenta su Yerusalem 40 su tonnane ala᷊nnune. Inangnge aranne i 
Zibya wuassu Bersyeba. 
2Wuassu tatantiron Imam Yoyada, i Yoas su alo᷊'engu pabbiaṛṛanne 
pallala᷊gune ma'alu᷊assa naungngu MAWU. 
3Tumba'u ma'asassilla, i tou tawe nanggohakku tampan pasasubbanna 
monganna, na'oman sara tumanange ta'e mangngonggolu sasamba wuṛṛu 
mannutunga amania isudde. 
4Su allo sambau i Yoas namago manga imam wuṛṛu nandolokki mangitou 
niapasahipunna roitta apan niasombanganna wuassu manga sasamba su 
Wale᷊n MAWU, mawae ete roitta wawaekka pina'ola'a sasamba, ara'e lai roitta 
apan nionggola aroddi. 
5Suapan imam ṛinone uariaga roitta apan nionggolu manga taumata apan 
a'imbeanne. Roitta udde sarun ipaatta ipangapia saranapa apan nahohakka 
su Wale᷊n MAWU. 
6Na'oman sara tonna aruam pulo᷊ tallune i Yoas uaparenta, manga imam 
taambe nanule᷊n saranapa apan nahohakka su Wale᷊n MAWU. 
7Ana waugu udde i Yoas namago si Imam Yoyada wuṛṛu manga imam baine, 
wuṛṛu nabbisara, “Anio i yamiu taambe lai nangapia Wale᷊n MAWU? 
Manattakka orassa indi yamiu taambe iwala manahipunna roitta apan 

niasengkami yamiu. Sarangkanambone ṛinone itantilli yamiu ipangapia 
Wale᷊n MAWU.” 
8Manga imam ma'apulu tawe mangammulu roitta wuassu tumana'u soa, 
wuṛṛu lai ma'ielen baga su pangangapia Wale᷊n MAWU. 
9Ne Yoyada nanganu sambau kase, wuṛṛu niloṛṛanga su lalu᷊umme, ana see 
niaddo maranin mezbah su samba'a uanannu ngara sasuttanna su 
Wale᷊n MAWU. Anambon doitta apan ia'onggola su Wale᷊n MAWU nitaṛṛo 
manga imam apan uariaga su ngara sasuttanna. 
10Masokka napawe roitta sulalu᷊mmu kase udde manambote, mamamoṛettu 
ratu suadio'a ringannu Imam Bahewa rumanta wuṛṛu mandeengu roitta 
udde, ana see pi'unanna. 
11Napawe reengannu roitta buatte niwoṛetta, roitta udde itantilla su manga 
mandariaga manara mangangapia Wale᷊n MAWU. Wua'udde manga 
mandariaga namaekka manga wasen kalu, wase ma'aola'a wale᷊n, 
12wasen batu, wuṛṛu manganguitta watu. Manga mandariaga udde lai 
namalli alu wuṛṛu watu, see lai nangatokku anambon doitta apan 
niapasabbanga pinangapia wale᷊n udde. 
13Arawe roitta udde tawe saran kadio'a nipaata pina'ola'a manga mangko 
sala᷊'a, mangku, trompeta, saranapan sasolo᷊anna ara'e saranapa waine 
wuassu wula᷊wanna ara'e sala᷊'a. 
14Sarangkanambone niwaekka su manga wase wuṛṛu nipamalli manga aola'u 
wale᷊n apan pappandumanna. 
15Manga mandariaga manara udde tawe awusune, nariaddi tate lai maiwalo᷊n 
doitta nipaatta wuassi mangitou. 
16Roitta wuassu sasamba pinallanna'a ariegianna wuṛṛu sasamba aampunga 
rosa tawe itaṛṛo sulalu᷊mmu kase udde. Roitta udde ionggola su manga imam. 
17Sutempo udde i Hazael ratun Siria namangalo wuṛṛu namanua su soa Gat. 
Ana see i tou piate pandumma inai lai mamangalo Yerusalem. 

18Ne i Yoas napaapiddu roitta wawaekke. Roitta udde niasombanganne 
wuassu anambon sasamba apan dorone buatte tinantilli Yoas sassane, wuṛṛu 
i Yosafat, Yoram wuṛṛu i Ahazia su MAWU, eteudde manga ratu apan 
uaparenta dorone wuassitou. Wuṛṛu lai wuassu anambon bula᷊wanna 
sulalu᷊mmu kase su Wale᷊n MAWU wuṛṛu wale᷊n araratuanna. Ne i Hazael tate 
nariaddi namangalo Yerusalem. 
19-21Wua'udde manga mamanaran araratuannu Yehuda na'ammula 
lumawanga si Ratu Yoas. Ruan katou wuassu wallati mangitou, eteudde i 
Yozakar ana'i Simeat, wuṛṛu i Yozabad ana'i Somer, namate si Yoas su 
sambau wale᷊n apan niapararisikka su leta'a niombo su samba'an sa'in 
Yerusalem, su lala᷊nna sumossoka watukku Sila. I Yoas nilabbinga su 
labbingu marartun su Soan Daud. I Amazia anangnge naola'a ratu nallolo᷊ssa 
si tou. Watti'a waine su ola'i Ratu Yoas niwoṛṛetta sulalu᷊mmu wuke Watti'u 
mararatun Yehuda 

2 Mararatu 13 

I Yoahas ratun Israel 

1Su tonna aruam pulo᷊ tallune su pamarentan Yoas ana'i Ahazia Yehuda, 
Yoahas ana'i Yehu naola'a ratun Israel, wuṛṛu i tou uaparenta su Samaria 
mapulo᷊ pitu su tonnane ala᷊nnune. 
2Ere lai i Ratu Yerobeam apan uaparenta dorone wuassitou, Yoahas na'ola'a 
rosa lai su MAWU wuṛṛu naaola'a taumatan Israel narosa lai. I tou tawe 
nanantangu manga inolaanne apan dale᷊o. 
3Ana waugu udde MAWU nasa'u su Israel, na'oman sara i Tou namalan Hazael 
ratun Siria wuṛṛu i Benhadad anangnge, masokka-sokka namaddon Israel. 
4Ana see i Yoahas niumali᷊omanna su MAWU, ne MAWU naddaringikka 
aali᷊omanne udde, ana waugu MAWU na'ellega aroddi ala᷊ṛṛage ratun Siria 
mammarenta taumatan Israel. 

5MAWU nangonggola su taumatan Israel sangkatou piaṛṛange apan 
mamallossi mangitou wuassu taṛinon Siria na'oman sara i mangitou 
mabbiakka matammudda ere lai dorone. 
6Salaiwe aroddi taumatan Israel sidutu ma'ola'a rosa apan tinattakka wuassi 
Ratu Yerobeam. I mangitou sidutu ma'ola'a rosa udde, wuṛṛu namalan 
paalu᷊annu monganni Dewi Asyera sidutu sasahipunanni mangitou su 
Samaria. 
7Wuntuannu pangalon Israel buatte niṛṛamunsa'u ratun Siria na'oman sara i 
Ratu Yoahas tumba'u pia 50 tantaran awalo᷊, 10 keretan pangalo, wuṛṛu 
10.000 su atoune tantara. 
8Watti'a waine su ola'i Ratu Yoahas wuṛṛu anambon sahaddu awawaṛṛanine 
niwoṛṛotta sulalu᷊mmu wuke Watti'u mararatun Israel.  
9I tou nate wuṛṛu nilabbinga su Samaria. I Yoas anangnge naola'a ratu 
nallolo᷊ssa si tou. 

I Yoas ratun Israel 

10Su tonna atallum pulo᷊ pitune i Ratu Yoas uaparenta su Yehuda, i Yoas ana'i 
Yoahas naola'a ratu su Israel wuṛṛu namarenta su Samaria 16 su tonnane 
ala᷊nnune. 
11I tou lai na'ola'a rosa su MAWU ana waugu nangaṛṛussa ala᷊le᷊on Datu 
Yerobeam apan naaola'a taumatan Israel narosa. 
12Watti'a waine su ola'i Ratu Yoas, nasutta lai awawaṛṛanine sulalu᷊mmu 
pangalo nando'appa si Amazia ratun Yehuda, niwoṛetta sulalu᷊mmu 
wukem Watti'u mararatun Israel. 

 13I Yoas nate wuṛṛu nilabbinga su labbingu mararatu su Samaria. Yerobeam 
II anangnge, naola'a ratu nallolo᷊ssa si tou. 

Papaten Elisa 

14Sutempo sambau i Nabi Elisa maradda'a mawakkata, wuṛṛu i Ratu Yoas 
nirumanta mattembo si tou. Napawe i tou naasilo si Elisa maraniten mate, 



1050 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

ratu udde nilumuai wuṛṛu nabbisara, “Papa'u, Papa'u, mananahekku Israel 
apan bahewalla!” 
15“Anute papiti'a wuṛṛu anaanne!” parentan Elisa si tou. I Yoas nanganute, 
16ana see i Elisa nandolokki tou niapariahi papiti'a. Ratu nandiahite, wuṛṛu i 
Elisa nangadon limane su wowon liman datu. 
17Ana see wuassu parentan nabi udde, ratu namu'a sungketa ara'e sungketa 
apan uasaruanna watukku Siria. “Pallosa'e anaannu!” parentan Elisa. Tawe 
nala᷊nnu napawe ratu namallossu anaanna udde, nabi niumui, “Ete i'o 
anaannu MAWU. Ringannu anaanna udde MAWU sarun mamaddon Siria. I'o 
sarun mapapangalo mando'appa taumatan Siria su Afek ma'oman sara i'o 
maawaddon mangitou.” 
18I Elisa nandolokki Ratu Yoas nanganu manga anaanne waine wuṛṛu 
nipappa'a su leta'a. Ratu namappa'a paatallu, ana see naddote. 
19I Elisa nasa'u wuṛṛu nabbisara, “Ṛinone i'o mamappa'a ma'oman sara 
paali᷊ma ara'e paiannuma, ne i'o wotongnge mapakkimunsa'a walahannu 
Siria. Arawe orassa indi tumba'u paatallu i'o mamaddon mangitou.” 
20Tawe nala᷊nnu wua'udde i Elisa natete ana see nilabbinga. Sutempo udde 
manga gorombolanna ara'e ammula᷊nnu tantara lale᷊o wuassu Moab 
inanaramanne mammangalo wanuan Israel santonna paassa. 
21Su allo sambau napawe sira pira taumata tantala᷊nna malabbingu taumata 
nate, inaṛṛombanganne i mangitou naasilo ammula᷊nnu tantaran Moab 
nirumanta. I mangitou lapiddu namareta manga winalu᷊nanna udde 
sulalu᷊mmu labbingi Elisa ana see tinumala᷊ngnga. Aroddi asuangnga udde 
naṛe'etta su duṛṛin Elisa, asuangnga udde nabiakka apia ana see 
dirumarisikka. 

Pangalon Israel wuṛṛu Siria 

22Su alo᷊'engu tempo i Yoas uaparenta, i Hazael ratun Siria mangngallanga 
taumatan Israel. 

23Arawe MAWU marangnge walahan-Ne wuṛṛu nangampunga si mangitou. I 
Tou maddiri mamalan mangitou pateanna, arawe nangontolla si mangitou, 
ana waugu pa'aire-Ne si Abraham, si Ishak wuṛṛu si Yakub. Na'oman sara 
orassa indi i Tou tawe maabuli᷊n walahan-Ne. 
24Wua'udde i Hazael ratun Siria natete, wuṛṛu i Benhadad anangnge naola'a 
ratu. 
25Ana see i Yoas ratun Israel namaddon Benhadad pa'atallu wuṛṛu nangule᷊ 
apia manga soa apan buatte niaṛṛon Benhadad sutempo Ratu Yoahas iamangi 
Yoas uaparenta. 

2 Mararatu 14 

I Amazia ratun Yehuda 
(2Ta. 25:1-24) 

1Su tonna aruane i Yoas ana'i Yoahas uaparenta Israel, i Amazia ana'i Yoas 
naola'a ratun Yehuda. 
2Sutempo udde uukke ruan pulo᷊ li᷊ma su tonnane, wuṛṛu i tou uaparenta su 
Yerusalem ruan pulo᷊ sio su tonnane ala᷊nnune. Inangnge Yoadan wuassu 
Yerusalem. 
3I Amazia pallala᷊gune ma'alu᷊assa naungngu MAWU, arawe i tou ere i Daud, 
ala᷊monane. Nangaṛṛussa iamange, 
4i tou lai tawe nanggohakku manga manga tampa pasasubbanna monganna, 
na'oman sara tumanange sidutu mangngonggolu sasamba wuṛṛu 
mannutunga amania poiaroddi. 
5Tawe nala᷊nnu, napawe matohasse araratuanne, i Amazia namate manga 
mammamanaran araratuanna apan namate iamange. 
6Arawe ala᷊ṛṛana'u manga mammamanaran araratuanne udde tawe nipate, 
ana waugu i tou uaringikka parentan MAWU sulalu᷊mmu Wuke Musa tingikke 
arendi, “Imbaṛṛangnga mamate hagurange ana waugu ala᷊le᷊o apan niola'u 
anangnge, wuṛṛu imbaṛṛangnga mamate ala᷊ṛṛana'a ana waugu ala᷊le᷊o apan 

niola'u hagurangngi mangitou. Suapan taumata tumba'u wotonge pateanna 
ana waugu ala᷊le᷊o apan niolange sassane.” 
7Sulalu᷊mmu sambau pangalo, Amazia namate 10.000 su atoune tantaran 
Edom su Wawala᷊nnu Asin, wuṛṛu nangaṛṛo Soa Sela. Soa udde nisagon tou 
Yokteel. Na'oman sara orassa indi soa udde aranne ta'e Yokteel. 
8Wua'udde i Amazia nandolokku daroloṛṛanna inai ringanni Yoas ratun Israel 
iapawalo᷊ tanne maapulu mando'appa si tou mapapangalo. 
9Arawe i Ratu Yoas nangirimmu sasimbakke indi, “Susambau tempo nannalo᷊ 
ṛoaanna wuassu Panenteannu Libanon nangirimmu watti'a indi su alu 
cemara, “Ei alu cemara, onggola᷊'e anangngu maṛṛuala su ana'u tadea'u 
maola'a awinge.” Arawe wua'udde sinumabbite isudde sambau winatangu 
ahuranganna wuṛṛu nakkinda nannalo᷊ ṛoaanna udde. 
10I'o, Amazia, nabbali᷊te mawunga, ana waugu i'o buatte namaddon taumatan 
Edom. Ne wali᷊newe auntunganna udde wotongngete? Mappianne i'o 
paatana'e su wale᷊n! Ipa'ura maddea'a hatto tumba'u manilaka watangannu 
wuṛṛu tumana'u soanu?” 
11Arawe i Amazia ratun Yehuda tawe naddaringikka manga wisaran Yoas 
ratun Israel. Ana waugu udde Ratu Yoas ringannu tantarane inaite watukku 
Bet-Semes su Yehuda wuṛṛu napapangaloten Amazia poiaroddi. 
12Tantaran Yehuda narugite wuṛṛu anambon tantarane tinumala᷊ngke napule᷊ 
watukku wale᷊n sambau-sambau. 
13I Yoas nanametta si Amazia, ana see inaite watukku Yerusalem wuṛṛu 
nanggohakku darandungu soa udde alo᷊'engnge iraṛṛangngo rua ṛasutta su 
meterene, manattakka wuassu Ngaran Efraim naddatingu Ngara 
Pasallanganna Wuune. 
14Anambon bula᷊wanna wuṛṛu sala᷊'a see lai anambon saranapa apan 
niasombanganna su Wale᷊n MAWU, wuṛṛu lai anambon saranapan wale᷊n 

araratuanna, suadio'a ringannu manga pira taumata niasametta, niapiddi 
Yoas watukku Samaria. 
15Watti'a waine su ola'i Ratu Yoas, nasutta lai awawaṛanine nando'appa si 
Amazia ratun Yehuda nawoṛṛette sulalu᷊mmu wuke Watti'u mararatun Israel.  
16I Yoas natete wuṛṛu nilabbinga su labbingu manga ratu su Samaria. 
Yerobeam II anangnge naola'a ratu nallolo᷊ssa si tou. 

Papaten Amazia ratun Yehuda 
(2Ta. 25:25-28) 

17Napawe i Yoas ratun Israel natete, i Amazia ratun Yehuda, ta'e nabiakka 15 
su tonnane lai. 
18-21Su Yerusalem pia ammula᷊nna apan ma'apulu mamate si Amazia. Ana 
waugu udde i tou tinumala᷊nga watukku Lakhis, arawe manga seenne 
nangenggena si tou poiaroddi wuṛṛu namate si tou. Winalu᷊nanne niluranna 
su awalo᷊ watukku Yerusalem, ana see nilabbinga su labbingu mararatu su 
Soan Daud. Ne tumana'u Yehuda nanenegi Uzia, ana'i Amazia, naola'a ratun 
mangitou. Sutempo udde uukki Uzia wakkute 16 su tonnane. Watti'a waine 
su ola'i Ratu Amazia niwoṛṛetta sulalu᷊mmu wuke Watti'u mararatun Yehuda. 
22Napawe iamange natete, i Uzia nangaṛṛo apia soa Elat wuṛṛu niapararisikki 
tou apia. 

I Yerobeam II ratun Israel 

23Su tonna mapulo᷊ li᷊ma i Amazia ana'i Yoas uaparenta su Yehuda, i 
Yerobeam II ana'i Yoas naola'a ratun Israel, wuṛṛu namarenta su Samaria 41 
su tonnane ala᷊nnune. 
24I tou na'ola'a rosa su lantakku hatin MAWU, ana waugu nangaṛṛussa ala᷊le᷊on 
Ratu Yerobeam I apan naaola'a taumatan Israel narosa. 
25Ete i Yerobeam II indi apan nangaṛṛo apia anambon wageangu leta'u Israel, 
wuassu lala᷊nna watukku Hamat su sawannakka naddatingngu Tahalo᷊anga 
Nate su timukka. Udde ere buatte pina'iren MAWU, Ruatan Israel, su allang-
Nge, Nabi Yunus ana'i Amitai taumatan Gat-Hefer. 

26 MAWU naasilo aroddi asahadde taumatan Israel, taweddu sangkatou apan 
maatulu᷊ngi mangitou. 
27MAWU tawe tudda makkimunsa'a Israel sarangkalo᷊'enge, ana waugu i Tou 
nantulu᷊ngi mangitou sulalu᷊mmi Ratu Yerobeam II. 
28Watti'a waine su ola'i Ratu Yerobeam II, su ola'u awawaṛṛanine sulalu᷊mmu 
manga pangalo wuṛṛu ereapa i tou nangaṛṛo apia Damsyik wuṛṛu Hamat 
wuassu Yehuda hunan Israel, sarangkanambone niwoṛṛetta sulalu᷊mmu 
wuken Watti'u mararatun Israel.  
29Yerobeam II natete wuṛṛu nilabbinga su labbingu mararatu. I Zakharia 
anangnge naola'e ratu nallolo᷊ssa si tou. 

2 Mararatu 15 

I Uzia ratun Yehuda 
(2Ta. 26:1-23) 

1Su tonna aruam pulo᷊ pitune sutempo i Ratu Yerobeam II uaparenta su Israel, 
i Uzia ana'i Amazia naola'a ratun Yehuda. 
2Sutempo udde uukki tou 16 su tonnane wuṛṛu namarenta su Yerusalem 52 
su tonnane ala᷊nnune. Inangnge aranne i Yekholya, wawinen Yerusalem. 
3Nangaṛṛussa iamange, i Uzia lai inolaanne ma'alu᷊assa naungngu MAWU. 
4Arawe tumba'u sangkule eteudde i tou tawe nanggohakku manga tampa 
pasasubbanna monganna, na'oman sara tumanange sidutu mangngonggolu 
sasamba wuṛṛu mannambunu amania isudde. 
5MAWU nangonggola si tou radda'a su pisi apan ma'ata'utta, na'oman sara i 
tou natete, raddange udde tawe mapia. I tou niṛṛae su sambau wale᷊n wuṛṛu 
niwala aroddi wuassu manarane. I Yotam anangnge namarenta tumanange 
naola'a sangkatou tepellu ratu. 
6Watti'a waine su ola'i Ratu Uzia niwoṛṛeta sulalu᷊mmu wuke Watti'u 
Mararatun Yehuda. 

 7I Uzia nate ana see nilabbinga su labbingu mararatun so Soan Daud. I 
Yotam anangnge naola'a ratu nallolo᷊ssa si tou. 

I Zakharia ratun Israel 

8Su tonna atallum pulo᷊ ualu᷊ i Ratu Uzia namarenta su Yehuda, i Zakharia 
ana'i Yerobeam II naola'a ratu su Israel wuṛṛu namarenta su Samaria annumu 
wula᷊nna ala᷊nnune. 
9Ere lai manga ratu apan namarenta dorone wuassi tou, i tou lai na'ola'a rosa 
su MAWU. I tou nangaṛṛussa ala᷊le᷊on Ratu Yerobeam I, apan naaola'a Israel 
narosa. 
10I Salum ana'i Yabes naammula mando'appa si Ratu Zakharia wuṛṛu namate 
si tou su Yibleam, ana see naola'a ratu nallolo᷊ssa si tou. 
11-12Ringannu aroddi natipusse apa apan buatte pina'iren MAWU si Ratu Yehu 
manungku ana'a, pulunne, ma'oman sara pallala᷊wanne aiappanne sarun 
maola'a ratu su Israel. Watti'a waine su ola'i Ratu Zakharia, niwoṛetta 
sulalu᷊mmu wuke Watti'u Mararatun Israel. 

I Salum ratun Israel 

13Su tonna atallum pulo᷊ sione sutempo i Ratu Uzia uaparenta Yehuda, i 
Salum ana'i Yabes naola'a ratun Israel. I tou namarenta su Samaria tumba'u 
sambula᷊nna, 
14ana waugu Menahem ana'i Gadi nanantangu Tirza inai watukku Samaria, 
ana see namate si Salum, wuṛṛu naola'e ratu nallolo᷊ssa si tou. 
15-16Sulalu᷊mmu amatanne wuassu Tirza, i Menahem nanggohakku soan 
Tifsah wuṛṛu manga wageangu leta'a maranine see lai namate tumanange 
sarangkanambone. Ana waugu soa udde maddiri massuṛṛubawa si tou, ne i 
tou nangua tiannu manga wawine pia illoṛṛone su soa udde. Watti'a waine 
su ola'i ratu Salum, nasutta lai manga ringanne, niwoṛṛetta sulalu᷊mmu 
wuke Watti'u Mararatun Israel. 

I Menahem ratun Israel 

17Su tonna atallum pulo᷊ sione sutempo i Ratu Uzia uaparenta Yehuda, i 
Menahem ana'i Gadi naola'a ratun Israel, wuṛṛu namarenta su Samaria 10 su 
tonnanne ala᷊nnune. 
18Su alo᷊'engngu pabbiaṛṛanne i tou na'ola'a rosa su MAWU nangaṛussa ala᷊le᷊on 
Yerobeam I, apan naaola'a taumatan Israel narosa. 
19Sutempo i Pul ratun Asyur namangalo Israel, i Menahem nangonggola si 
tou 34.000 su kilone sala᷊'a tadea'u i tou massumbala mapatenegu taṛinon 
Menahem su Israel. 
20Ereapa lala᷊nne i Menahem maasomba roitta, eteudde ringannu mammata'u 
manga taumata ala su Israel sangkatou mangonggolu liman pulo᷊ roitta sala᷊'a. 
Ana waugu udde i Pul nanantangu wanua udde wuṛṛu napule᷊te watukku 
wanuane sassane. 
21Watti'a waine su ola'i Ratu Menahem niwoṛṛetta sulalu᷊mmu wuke Watti'u 
Mararatun Israel.  
22I tou nate wuṛṛu nilabbinga, ana see i Pekahya anangnge naola'a ratu 
nallolo᷊ssa si tou. 

I Pekahya ratun Israel 

23Su tonna alimam pulo᷊ne i Ratu Uzia uaparenta su Yehuda, i Pekahya ana'i 
Menahem naola'a ratun Israel wuṛṛu namarenta su Samaria rua tonna 
ala᷊nnune. 
24I tou na'ola'a rosa su MAWU ana waugu nangaṛṛussa ala᷊le᷊on Datu Yerobeam 
I, apan naaola'a taumatan Israel narosa. 
25Sangkatou suwallatu manga tembonannu tantarane, eteudde i Pekah ana'i 
Remalya, naammulu siri 50 su atoune wuassu Gilead. Ana see sulalu᷊mmu 
sambau tanda'a watu su wale᷊n araratuannu Samaria i mangitou namate si 
Pekahya wuṛṛu ruan katou waine aranne Argob wuṛṛu i Arye. Wua'udde i 
Pekah naola'e ratu nallolo᷊ssa si Pekahya. 

26Watti'a waine su ola'i Ratu Pekahya niwoṛṛetta sulalu᷊mmu wuken Watti'u 
Mararatun Israel. 

I Pekah ratun Israel 

27Su tonna alimam pulo᷊ duane sutempo i Ratu Uzia uaparenta su Yehuda, i 
Pekah ana'i Remalya naola'a ratun Israel. I tou namarenta su Samaria 20 su 
tonnane ala᷊nnune. 
28I tou na'ola'a rosa su saruannu MAWU ana waugu nangaṛṛussa ala᷊le᷊on Datu 
Yerobeam I apan naaola'a Israel narosa. 
29Sutempo i Pekah uaparenta, i Tiglat-Pileser ratun Asyur nangaṛo soan Iyon, 
Abel-Bet-Maakha, Yanoah, Kedes, Hazor, waageangu Gilead, Galilea wuṛṛu 
Naftali. Tumanange apan niasametta niaapidda lai watukku Asyur. 
30Su tonna aruam pulo᷊ne sutempo i Ratu Yotam ana'i Uzia uaparenta su 
Yehuda, i Hosea ana'i Ela na'ammula mando'appa si Ratu Pekah wuṛṛu 
namate si tou, ana see naola'e ratu nallolo᷊ssa si tou. 
31Watti'a waine su ola'i Ratu Pekah, niwoṛṛetta sulalu᷊mmu wuken Watti'u 
Mararatun Israel. 

I Yotam ratun Yehuda 
(2Ta. 27:1-9) 

32Su tonna aruane sutempo i Ratu Pekah ana'i Remalya uaparenta su Israel, 
i Yotam ana'i Uzia naola'a ratun Yehuda. 
33Sutempo udde uukku tou 25 su tonnane wuṛṛu i tou namarenta su 
Yerusalem 16 su tonnane ala᷊nnune. Inang eteudde Yerusa ana'i Zadok. 
34I Yotam pallala᷊gune maalu᷊assa naungngu MAWU, ere lai i Uzia iamange. 
35Arawe tumba'u sangkule, manga tampa passubanna monganna tawe 
nihohakka na'oman sara tumanange sidutu mangangapiddu sasamba wuṛṛu 
mannambunnu amania isudde. Ete i Yotam apan napararisikku Ngara 
Pasallanganna su samba'an sawannaku Wale᷊n MAWU. 

36-37Sutempo i Yotam uaparenta, MAWU nanattake nandolokki Rezin ratun 
Siria wuṛṛu i Pekah ratun Israel iapapangalo Yehuda. Watti'a waine su ola'i 
Ratu Yotam niwoṛṛetta sulalu᷊mmu wuke Watti'u Mararatun Yehuda.  
38I tou nate wuṛṛu nilabbinga su labbingu mararatu su Soan Daud. I Ahas 
anangnge naola'a ratu nallolo᷊ssa si tou. 

2 Mararatu 16 

I Ahas ratun Yehuda 
(2Ta. 28:1-27) 

1Su tonna pitun pulo᷊ sutempo i Ratu Pekah ana'i Remalya uaparenta su 
Israel, i Ahas ana'i Yotam naola'a ratun Yehuda. 
2Sutempo udde uukki tou 20 su tonnane wuṛṛu i tou namarenta su Yerusalem 
16 su tonnane ala᷊nnune. I tou tawe nangaṛṛussa pallala᷊gu apan mapia wuassi 
Ratu Daud, ala᷊monane, ewe'e inolaane tawe maalu᷊assa naungngu MAWU, 
Ruatane. 
3I tou mabiakka ere manga ratun Israel, manungku mangonggolu parinsine 
sassane maola'a sasamba su monganna, tumuṛṛuttu anaramanna lale᷊o 
wuassu manga taumata apan bautte nilimbuaṛṛannu MAWU wuassu wanua 
Kanaan sutempo taumatan Israel namanuate su wanua udde. 
4I Ahas nangonggolu sassamba wuṛṛu nanambunnu amania su manga tampa 
pasasubbanna monganna su manga wowone su alu᷊ngu manga aaluanna apan 
masindumunna rongngane. 
5-6Sutempo udde ratun Edom nangagasse apia soan Elat wuṛṛu nallimbuakka 
manga taumatan Yehuda apan uatana'a isudde. Taumatan Edom wua'udde 
nirumanta wuṛṛu namanua su soa udde na'oman sara allo indi. Sutempo udde 
lai i Rezin ratun Siria wuṛṛu i Pekah ratun Israel namangalo wuṛṛu 
nalliwunna Yerusalem, arawe tawe naawaddon Ahas. 
7I Ahas nandolokku daroloṛṛanna inai ringanni Tiglat-Pileser ratun Asyur 
ringannu tanata indi, “I ya'u allangu apan matuṛṛutta; ana waugu udde, i ya'u 



1059 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

sumala᷊nde, rantate wuṛṛu ontole᷊te i ya'u wuassu ratun Siria wuṛṛu ratun 
Israel apan tantala᷊nna mammangalo si ya'u.” 
8I Ahas nanganu lai wula᷊wanna wuṛṛu sala᷊'a wuassu Wale᷊n MAWU, see lai 
saranapan su wale᷊n araratuanna, wua'udde niirimma maola'a aonggola si 
ratun Asyur udde. 
9I Ratu Tiglat-Pileser naddaringikka sasala᷊nden Ahas, ana see namangalo 
wuṛṛu nangaṛṛo Damsyik. Tumanange apan niawawi niapidde watukku Kir, 
wuṛṛu ratune, eteudde i Ratu Rezin, apan nipatene. 
10Sutempo i Ratu Ahas ianite watukku Damsyik naisasomban Ratu Tiglat-
Pileser, i tou naasilo mezbah su soa udde. Ana see i tou nangirimma si Ratu 
Uria su Yerusalem ola'u mezbah udde, wuṛṛu ringannu uuṛanne apan naṛṛino 
wuṛṛu natala᷊'a. 
11Ne i Uria napararisikku sambau mezbah uasulu᷊ngu hambaranna wuṛṛu 
uuṛṛanne apan nisengkammi tou udde, wuṛṛu niinsue tantala᷊nna i Ahas 
taambe nawelenga. 
12Napawe na'omate wuassu Damsyik, i Ahas naasilo manungku mezbah udde 
buatte niola'a. 
13Ana see su wowon mezbah udde i tou nangonggolu sasamba winatanga see 
lai sasamba ganduma. I tou lai nallali᷊nnu sasamba anggore wuṛṛu daṛṛa 
wuassu sasamban paddarame su wowon mezbah udde. 
14I Ahas naasilo manungku mezbah witu'a apan niṛṛae su MAWU udde addone 
suwallatu Wale᷊n MAWU wuṛṛu mezbane apan wakku. Ana waugu udde 
mezbah witu'a udde niingkatta wuassu saruannu Wale᷊n MAWU su samba'a 
sawannakku mezbane apan wakku udde. 
15Wua'udde i tou nabbisara si Uria, “Paata'e mezba'u apan wahewalla indi 
panambunannu sasamba marua allo wuṛṛu sasamba ṛabbi apan ionggolu ratu 
wuṛṛu tumanange, ana see lali᷊na'e isudde sasamba anggore wuassu 
tumanange. Lali᷊na'e lai su wowon mezbah udde daṛṛan anambon 

binatangnga apan niongola. Wuṛṛu mezbah witu'a apan tabbe udde walate i 
ya'u mappaatta ipadorongnga tatantiro wuassu manga ghaṛṛaho.” 
16I Uria napaamattu parentan datu. 
17Wua'udde i Ahas nanggohakku manga kereta witu'a apan nipaatta su 
Wale᷊n MAWU, wuṛṛu nallasso'a manga wensada wuassu manga kereta udde. 
Wensada witu'a wahewalla apan uarandanga su liuddu mapulo᷊ dua sapi 
witu'a, udde nianun tou wuṛṛu niandanga su wowon apampakke watu. 
18Ana see tadea'u ipanganu naungngu ratun Asyur, i Ahas nanggohakku 
pa'ammulannu ratu su Wale᷊n MAWU, wuṛṛu nakkuudu ngara sasuttannu ratu. 
19Watti'a waine su ola'i Ratu Ahas niwoṛetta sulalu᷊mmu wuke Watti'u 
Mararatun Yehuda.  
20I Ahas natete wuṛṛu nilabbinga su labbingu mararatu su soan Daud. I 
Hizkia anangnge naola'a ratu nallolo᷊ssa si tou. 

2 Mararatu 17 

I Hosea ratun Israel 

1Su tonna apulo᷊ duane sutempo i Ratu Ahas uaparenta su Yehuda, i Hosea 
ana'i Ela naola'a ratun Israel, wuṛṛu i tou namarenta su Samaria, sio tonna 
ala᷊nnune. 
2I tou na'ola'a rosa su saruannu MAWU, arawe rosane tawe ere anambon rosan 
manga ratun Israel apan namarenta nalliuṛṛoro wuassi tou. 
3I tou nipangaloanna wuṛṛu niawaddon Salmaneser ratun Asyur, na'oman 
sara suapan tonna i tou ṛinone mamaekka wose si tou. 
4Arawe su sambau tempo, i Hosea nandolokku daroloṛanna ringanni So ratun 
Mesir nadorongnga sasumbala. Ana see i Hosea naddote namaekka wose 
suapan tonna su Asyur. Napawe i Salmaneser naasingkata pallala᷊gun Hosea 
udde, i tou nanametta si Hosea wuṛṛu nitaṛṛo sulalu᷊mmu tuttupanna. 

Aaema'u Samaria 

5Wua'udde i Salmaneser ratun Asyur namangalo Israel wuṛṛu nalliwunna 
Samaria. Su tonna atallune wuassu patataliwunna udde, 
6– apan maola'a tonna assione sutempo i Hosea uaparenta – i Salmaneser 
naapangaṛṛo Samaria. Ana see taumatan Israel niapidda naola'a ere taumata 
niawawi watukku Asyur. Sambageanganna wuassi mangitou niapaatana'a su 
soan Halah, sambageanganna maranin Salu᷊kku Habor su leta'u Gozan, wuṛṛu 
sambageanganna lai su manga soa wanua Madai. 
7Samaria narugi ana waugu taumatan Israel na'ola'a rosa su MAWU, Ruatan 
mangitou, apan buatte nanala᷊matta si mangitou wuassu ratun Mesir, wuṛṛu 
nangapiddi mangitou sinumabbanga wuassu wanua udde. I mangitou 
massubba manga mawu waine 
8wuṛṛu mattanno inanaramannu manga walahanna apan buatte 
nilimbuaṛṛannu MAWU sutempo walahannu Israel inai namangalo wanua 
udde. Walahannu Israel tuttuṛṛutta inanaramannu ala᷊mona apan tinantunu 
manga ratun Israel, 
9wuṛṛu ma'ola'a inolaanna apan isassingaddu MAWU, Ruatan mangitou. I 
mangitou napararisikku manga tampa pasasubbanna monganna su anambon 
soan mangitou, mawae su soa maradio'a aroddi lai su soa wahahewalla. 
10Su wowon ala᷊wo'u wuidda, wuṛṛu su alu᷊ngngu aaluanna, i mangitou 
napararisikku manga pale wuṛṛu paalu᷊annu monganni Asyera. 
11-12I mangitou lai nanambunnu amania su anambon mezbah hunane 
tumba'u su monganna, ere inanaramannu manga walahanna apan buatte 
nilimbuaṛannu MAWU wuassu wanua Kanaan. I mangitou massubba 
paalu᷊anna, salaiwe MAWU buatte naningadda. Ala᷊wo'u inolaanni mangitou 
apan dale᷊o mandantan asasa'un MAWU. 
13 MAWU nandolokku manga daroloṛṛanna wuṛṛu manga nibi-Ne su 
walahannu Israel wuṛṛu Yehuda iapapasingkattu sasingadda indi: 
“Pangillolo᷊te ma'ola'a ala᷊le᷊o wuṛṛu tattuṛṛute ala᷊wo'u parenta wuṛṛu tita 

apan Ta'u nionggola su ala᷊monanu wuṛṛu si yamiu wuassu manga nabi, 
manga allang-Ku udde.” 
14Arawe Israel wuṛṛu Yehuda maddiri maddaringikka. Puan mangitou 
maatikka ere ala᷊monan mangitou tawe mangimanna MAWU, Ruatan 
mangitou. 
15Israel wuṛṛu Yehuda maddiri tumuṛṛutta manga parentan MAWU wuṛṛu 
tawe tumuṛṛutta pa'aire apan buatte niolange ringannu ala᷊monan mangitou, 
ewe'e mattaṛṛamawu manga monganna tawe gunane, na'oman sara i 
mangitou sassane lai naola'a tawe gunane. I mangitou mannantuṛṛutta 
tula᷊dan manga walahanna su ali᷊ndonganni mangitou, salaiwe MAWU buatte 
naningadda. 
16I mangitou nilumawanga anambon titan MAWU, Ruatan mangitou, wuṛṛu 
na'ola'a darua sapi wuassu logam subbanni mangitou. I mangitou 
nallanginnu paalu᷊annu Monganni Asyera, massubba manga winatanga 
wuṛṛu mattaṛṛamawu Mongannu Baal. 
17I mangitou mangngonggolu manga ala᷊ṛṛana'i mangitou maola'a sasamba 
itattambunna su monganna. I mangitou mappaattu wali᷊imata wuṛṛu 
ma'itantiro su manga tararoti apan wotonge maaukku manga ghaṛṛaho. I 
mangitou aroddi aṛṛimadde ma'ola'a inolaanna apan tawe maalu᷊assa 
naungngu MAWU 
18na'oman sara i Tou nasa'u atonna si mangitou wuṛṛu tate lai ma'ellega si 
mangitou. I Tou nandammen mangitou wuassu leta'a apan nionggoli Tou si 
mangitou; apan natantanga tumba'u araratuannu Yehuda. 
19Manga taumatan Yehuda lai tawe tumuṛṛutta manga titan MAWU, Ruatan 
mangitou. I mangitou mattanno manga innanaramannu taumatan Israel, 
20ne MAWU lai tate nanga'u anambon walahannu Israel. I Tou nakkuumanna 
wuṛṛu nanantili mangitou su manga seetti mangitou apan mala᷊ṛṛaga. I Tou 
tate lai umakkanni mangitou, ewe'e i mangitou niramme wuassu leta'a apan 
buatte nionggoli Tou si mangitou. 

21Napawe MAWU naṛṛaeten Israel wuassu Yehuda, taumatan Israel namile si 
Yerobeam ana'i Nebat naola'a ratun mangitou. Ana see i Yerobeam naaola'a 
si mangitou nanantangu MAWU wuṛṛu na'ola'e manga rosa apan bahewalla. 
22I mangitou tinumantalonga tula᷊dan Yerobeam wuṛṛu sidutu ma'ola'a 
anambon dosa apan niolange, 
23na'oman sara panginsueanne MAWU tate lai ma'ellega si mangitou, ewe'e i 
mangitou niramme wuassu leta'a apan nionggoli Tou si mangitou. Udde 
nariaddi uasulu᷊ngu tatagu apan nionggolu MAWU si mangitou wuassu manga 
allang-Nge, manga nabi. Etearoddi taumatan Israel niapidda su 
pamamuangana su Asyur, wuṛṛu ete isudde i mangitou namanua naddatingu 
allo indi. 

Manga taumatan Asyur namanua su Israel 

24Pinallolo᷊ssa taumatan Israel apan niapidda watukku pamamuanganna 
udde, ratun Asyur niapatana'a su manga soan Samaria, manga taumata 
wuassu Babel, Kuta, Awa, Hamat wuṛṛu Sefarwaim. Manga taumata udde 
natana'a su manga soa wuṛṛu namanuate isudde. 
25Sutempo i mangitou paarorone natana'a isudde, i mangitou tawe 
mangadata MAWU; ana waugu udde MAWU nandantan manga singa 
niapatambo sambageanganna wuassi mangitou. 
26Ana see taumata namasingkatta ratun Asyur manungku manga taumata 
apan niapaatana'a su manga soan Samaria waggan manga titan mongannu 
wanua udde. Ana waugu udde monganna nandantan manga singa 
niapatambo si mangitou. 
27Ana waugu udde ratun Asyur namarenta tadea'u sangkatou imam waussu 
wallatu manga taumata apan niawawi buatte niwuanga watukku Asyur, 
iapawelenga apia su Samaria. “Doloṛṛa'a i tou paapule᷊a'a wuṛṛu paatana'e 
isudde tadea'u i tou wotongnge mangaṛṛa'a manga taumata udde su ola'u 
manga titan mongannu wanua indi,” unnu ratu. 

28Ne sangkatou imam su Israel, apan buatte niapidda wuassu Samaria 
watukku Asyur, napule᷊te wuṛṛu natana'e su Betel. Poiaroddi i tou 
mangngaṛa'a tumanange ereapa ṛinone massubba MAWU. 
29Arawe manga taumata apan uatana'a su Samaria udde sidutu mallanginnu 
paalu᷊anni mangitou sassane wuṛṛu niaddo sulalu᷊mmu manga wale᷊n 
monganna apan buatte niapararisikku taumatan Israel apan dorone uatana'a 
isudde. Suapan ṛuanganna mallanginnu paalu᷊anne sassane su soa apan 
wawanuanni mangitou: 
30Taumatan Babel nallanginnu paalu᷊annu Monganna Sukot-Benot, taumatan 
Kuta nallanginnu paalu᷊anni Nergal, taumatan Hamat nallanginnu paalu᷊anni 
Asimma, 
31taumatan Awa paalu᷊anni Nibhas wuṛṛu Tartak, wuṛṛu taumatan Sefarwaim 
mangonggolu ala᷊ṛana'i mangitou maola'a sasamba itattambuna su Monganna 
Adramelekh wuṛṛu Anamelekh. 
32Waine lai wuassu massubba manga monganna udde, i mangitou lai 
massubba MAWU. I mangitou namile taumata wuassu wallati mangitou 
ala᷊wo'u hatin taumata apan iapamanara maola'a sangkatou imam wuṛṛu 
iapa'onggolu sasamba su manga wale᷊n monganna tampan pasasubbanna. 
33Nariaddi, i mangitou massubba MAWU, arawe lai massubba manga 
monganni mangitou sassane, uasulu᷊ngngu addata inanaramanna wuassu 
wanuan mangitou. 
34Na'oman sara allo indi i mangitou ta'e mappaattu addata inanaramanni 
mangitou. I mangitou tawe mattaṛṛamawu MAWU wuṛṛu tawe lai tumuṛṛutta 
manga tita ana see lai manga parenta-Ne apan nionggoli Tou su papapulunni 
Yakub, apan isassago lai Israel. 
35MAWU buatte na'ola'a pa'aire indi su walahannu Israel, “Imbaṛṛangnga 
mattaṛṛamawu su manga mawu waine; imbaṛangnga massubba si mangitou 
ara'e mangimbe si mangitou, ara'e mangonggolu sasamba si mangitou. 

36Pangaddate si Ya'u, MAWU, apan buatte nangapiddi yamiu sinumabbanga 
wuassu Mesir; passubbate si Ya'u wuṛṛu pangonggole sasamba si Ya'u. 
37Paatuṛṛutte sidutu su manga tita wuṛṛu parenta apan buatte Ta'u niwoṛetta 
si yamiu. Imbaṛṛangnga mattaṛṛamawu mawu waine, 
38wuṛṛu imbaṛṛangnga maabulini paaire-U si yamiu. 
39Paatuṛṛutte si Ya'u Ruatanu, ne i Ya'u sarun mamallosi yamiu wuassu 
manga seennu.” 
40Arawe tumana'u Samaria udde maddiri maddaringikka; i mangitou sidutu 
uaagassa addata inanaramanni mangitou. 
41Nariaddi, i mangitou massubba MAWU, arawe massubba lai manga 
paalu᷊anni mangitou. Na'oman sara allo indi lai papapulunni mangitou ta'e 
ma'ola'a inolaanna udde. 

2 Mararatu 18 

I Hizkia ratun Yehuda 
(2Ta. 29:1-2, 31:1) 

1Su tonna atallune i Ratu Hosea ana'i Ela uaparenta Israel, i Hizkia ana'i Ahas 
naola'a ratun Yehuda. 
2Sutempo udde uukki tou 25 su tonnane wuṛṛu i tou uaparenta su Yerusalem 
29 su tonnane ala᷊nnune. Inang aranne Abia ana'i Zakharia. 
3I Hizkia pallala᷊gune ma'alu᷊assa naungngu MAWU ere lai i Daud ala᷊monane. 
4I tou nanggohakku manga tampa pasasubbanna monganna, wuṛṛu 
napaaṛṛaan manga palene see lai nanggohakku manga paalu᷊annu Mongannu 
Asyera. I tou lai nakkimunsa'a atoanna witu'a niola'i Musa apan isassago 
Nehustan. Ana waugu naddatingngu tempo udde, taumatan Israel ta'e 
mannutunga amania ipangaddata atoanna witu'a udde. 
5Suwallatu anambon ratun Yehuda, mawae ete dorone aroddi lai 
manansunna si Hizkia, taweddu ere i tou. I tou mangngimanna MAWU, 
Ruatan Israel, 

6wuṛṛu matuṛutta si Tou. Tawe saran paassa i tou nilumawanga MAWU. 
Ala᷊wo'u parentan MAWU apan nionggola wuassi Musa, iapaamatti Hizkia 
ringannu atonna-tonna. 
7Ana waugu udde MAWU sidutu mantulu᷊ngngi tou na'oman sara i tou pia 
gessine su ala᷊wo'u inasaharanne. I tou namangalo ratun Asyur, wuṛṛu 
maddiri massubba si tou. 
8I tou namaddon taumatan Filistin, wuṛṛu nangaṛṛo tampa atatanaanni 
mangitou, wuassu ampunga addio'anne maddatingu soa apan ahewala᷊nne, 
nasutta Gaza wuṛṛu wageangngu leta'a uapali᷊wutta udde. 
9Su tonna aiappanne sutempo i Hizkia uaparenta, eteudde tonna appitune i 
ratu Hosea uaparenta su Israel, i Salmaneser ratun Asyur namangalo Israel 
wuṛṛu nalliwunna Samaria. 
10Napawe papali᷊wutanna lima tonna ala᷊nnune, Samaria nanawote. Udde 
nariaddi su tonna aiannume sutempo i Hizkia uaparenta, wuṛṛu tonna 
assione i Hosea uaparenta. 
11Wua'udde ratun Asyur nangapiddu taumatan Israel apan niawawi udde 
watukku Asyur; sambageanganna wuassi mangitou niapaatana'a su soa 
Halah, sambageanganna maranin Salu᷊kku Habor su wageangu leta'u Gozan, 
wuṛṛu sambageanganna lai su manga soa su wanua Madai. 
12Samaria nanawo ana waugu taumatan Israel tawe tumuṛṛutta MAWU, 
Ruatan mangitou. I mangitou nabbaha pa'aire apan niola'u MAWU si 
mangitou wuṛṛu nilumawanga anambon parentan Musa, allang-Nge. I 
mangitou maddiri maddaringikka wuṛṛu maddiri tumuṛṛutta MAWU. 

Taumatan Asyur namansagu Yerusalem 
(2Ta. 32:1-19; Yes. 36:1-22) 

13Sulalu᷊mmu tonna apulo᷊ appanne i Hizkia ratun Yehuda uaparenta, manga 
soan Yehuda apan pia tatandange watu nipangaloanna wuṛṛu niwaddon 
Sanherib, ratun Asyur. 

14Ne si Sanherib apan uatana'a su Lakhis, i Hizkia nangirimmu watti'a indi, 
“I ya'u nassala᷊te. Ana waugu udde, i ya'u sumala᷊nde tadea'u i Tuanga tate 
mamangalo si yami. Anambon darorongi Tuanga sarun ta'u tipusanna.” I 
Sanherib sinumimbakka manungku i Hizkia ṛinone mangirimma si tou 
10.000 su kilone sala᷊'a, wuṛṛu 1.000 su kilone wula᷊wanna. 
15Ana waugu udde, anambon sala᷊'a apan sasahipunanna su 
Wale᷊n MAWU wuṛṛu sulalu᷊mmu kase su wale᷊n araratuanna niirimmi Hizkia 
si Sanherib. 
16Wula᷊wanna su manga Wale᷊n MAWU wuṛṛu apan nireetti Hizkia sassane su 
manga pappuannu ngara, nianu wuṛṛu niiringnga lai si Sanherib. 
17Arawe ratun Asyur udde nandolokka wuassu Lakhis sambau ammula᷊nnu 
tantara apan manambo iapapangalo Yerusalem. Ammula᷊nnu tantara udde 
nipiaṛṛa'u siri tallu tembonannu tantara atumannaṛṛane, eteudde sangkatou 
panglima, sangkatou mananadia ua'e, wuṛṛu sangkatou lai tembonannu 
mandariaga ratu. Napawe na'omate su soa udde i mangitou nanganu tampa 
su wawaila᷊nna, apan isassago Waillu Mabbawansala maranin hote 
pangeleṛṛannu ua'e wuassu li'u uali᷊urosone. 
18Ana see i mangitou nangintuli᷊ namago si Ratu Hizkia. Ne siri tallu 
mammamanaran araratuanni Hizkia sinumabbanga naisasomban mangitou. 
Siri tallu mammamanaran araratuanna udde eteudde i Elyakim ana'i Hilkia 
tembonannu wale᷊n araratuanna, i Sebna mamamoṛṛettu wanua, wuṛṛu Yoah 
ana'i Asaf, mamamoṛṛettu wale᷊n araratuanna. 
19Sangkatou perwiran tantaran Asyur udde nabbisara si mangitou, “Walo᷊a'a 
si Hizkia wisaran ratun Asyur indi: ‘Anio i'o uapendamma watangannu 
matohassa? 
20Unnu pahinu tumba'u wisara wotongnge maahanti hola᷊ga wuṛṛu 
atatohassu tantara? Isai ipammunganu, na'oman sara i'o waṛṛani mando'appa 
Asyur? 

21I'o atonna uaantimma sasumbala wuassu Mesir, arawe udde uasulu᷊ngu 
nappaattu akke niola'a ta'inna; ta'inna udde sarun mapaddi wuṛṛu limanu 
malo᷊kko'a. Etearoddi inolaannu ratun Mesir su anambon taumata apan 
mangngantimma si tou.’ ” 
22Wua'udde tembonannu tantaran Asyur udde nabbisara, “Ara'e asinungka i 
yamiu mabbisara manungku i yamiu uaantimma MAWU, Ruatanu? Sutempo 
i Hizkia namarenta tadea'u taumatan Yehuda wuṛṛu Yerusalem tumba'u 
mattaṛṛamawu su saruannu mezbah su Yerusalem, wali᷊newe apan nihohakke 
udde mezbah wuṛṛu manga tampa passubbanna MAWU sassane? 
23Orassa indi ringannu arannu ratun Asyur, i ya'u waṛṛani mabbataṛṛu 
manungku amungkangu i yamiu onggola᷊nnu 2.000 awalo᷊, i yamiu tawe 
uatahuanna taumata anambone ereudde maola'a sumasa'ene. 
24Sara ipando'appa tembonannu tantaran kami awawoanne lai, yamiu wali᷊ne 
ro'amme. Arawe i yamiu lai uaantimma Mesir mangirimmu sasumbala 
keretan pangalo wuṛṛu tantara uasa'e awalo᷊! 
25Unnu pahinu yami mamangalo wuṛṛu namaddon wanuanu ringannu tawe 
sasumbalan MAWU? Ete MAWU sassane apan mandolokki yami iapapangalo 
wuṛṛu iapaṛṛimunsa'a si yamiu!” 
26Ana see unni Elyakim, i Sebna, wuṛṛu i Yoah su udde, “Tuanga pabbisarate 
sulalu᷊mmu sasinaukku Aram si yami, tadea'u yami maasunna. Arie 
pappaattu sasinaukku Ibrani, ana waugu udde aasunnannu tumana'u soa su 
wowon tanda'u watu su soa udde.” 
27Perwira udde sinumbakka, “Apa tumba'u si yamiu wuṛṛu ratunu i ya'u 
irolokku ratun Asyur iapapasingkattu sarangkanambone indi? Tawe! I ya'u 
lai sarun mamasingkatta su tumana'u soa apan ua'ianna su tanda'u watu 
udde, apan suadio'a ringanni yamiu sarun umanna taine sassane wuṛṛu 
ma'inumma liassi mangitou sassane.” 
28Wua'udde perwira udde dirumarisikka wuṛṛu nangintuli᷊ sulalu᷊mmu 
sasinaukku Ibrani, “Paddaringikka apa apan niwisaran ratun Asyur: 

29‘Arie paiawusu si Hizkia; i tou tawe maasala᷊matta si yamiu. 
30Arie paddaringikka i tou massalo᷊'a tadea'u sidutu tumba'u 
uaantimma MAWU. Arie mappahi manungku MAWU sarun manala᷊matta si 
yamiu ara'e malluassa tantaran Asyur mangaṛṛo soanu. 
31Arie paddaringikka si Hizkia. I ya'u ratun Asyur manonggolu tita tadea'u i 
yamiu sumabbanga wuassu soa wuṛṛu manantillu watanganni yamiu. I 
yamiu wotongnge umanna wuan anggore wuassu wawaila᷊nnu sassane, 
wuṛṛu maatemma wuan ara wuassu aaluannu sassane, lapiddu ma'inumma 
ua'e wuassu paṛṛihinu sassane, 
32ma'oman sara i yamiu ta'u iingkatta watukku sambau wanua apan lihidde 
ere wanuanu sassane. Poiaroddi pia baillu anggore, apan mangonggolu 
wuane si'o, wuṛṛu waillu ganduma hessine taponna maola'a wiakku. Su 
wanua udde pia manambo alun zaitun, lanan zaitun wuṛṛu pula᷊. 
Amungkangu i yamiu tuttuṛṛutta sarangkanambone apan ta'u irolokka si 
yamiu, i yamiu sarun mabbiakka, tawe nate. Arie paddaringikka si Hizkia! I 
tou tumba'u mangngawusu si yamiu ringannu mabbisara 
manungku MAWU sarun manala᷊matta si yamiu. 
33Apa piate mongannu walahanna waine naasala᷊matta wanuane kuasa'u 
ara'e taṛṛino'u? 
34Suapate manga mongannu wanuan Hamat wuṛṛu Arpad? Suapate manga 
mongannu Sefarwaim, Hena, wuṛṛu Iwa? Piaddu nirumanta nanala᷊matta 
Samaria? 
35Monganna suapa apan buatte namallossu wanuane wuassu taṛṛino'u? Apa 
wotongnge MAWU manala᷊matta Yerusalem?’ ” 
36Naaringikka udde tumana'u Yerusalem tawe sinumimbakka, ana waugu i 
Ratu Hizkia buatte namarenta manungku i mangitou paala᷊nnabe. 

37Ne i Elyakim, i Sebna, wuṛṛu i Yoah nanggesa'a laubbi mangitou tatialan 
massusa, ana see inaite nangalae ratu sarangkanambone apan buatte 
niwisaran perwiran Asyur udde. 

2 Mararatu 19 

Ratu naddorongnga tatantiro wuassi Nabi Yesaya 
(Yes. 37:1-7) 

1Sutempo i Ratu Hizkia naaringikka aalae wuassu siri tallu udde, i tou 
nanggesa'a launge wuṛṛu nalluṛṛen nasa karonga tatialan massusa, ana see i 
tou inaite watukku Wale᷊n MAWU. 
2Wua'udde i tou nandolokki Elyakim, tembonannu wale᷊n araratuanna, i 
Sebna mamamoṛṛettu wanua, wuṛṛu manga imam apan timmadete, 
iapasasomban Yesaya ana'i Amos. I mangitou nalluṛṛen nasa karonga. 
3Eteindi tanatan Hizkia apan niapasingkati mangitou si Yesaya, “Allo indi 
allo lullalo᷊; i ite niṛṛuumanna wuṛṛu nilobbosa. I ite naali᷊hidda wawine apan 
mangunsiwete arawe niasueannu ikkata. 
4Ratun Asyur buatte nandolokku sangkatou tembonannu tantara 
atanggaṛṛanne niapalo᷊bbosa Ruata apan biakka. Isai 
masingkata MAWU Ruatanu naaringikke lalo᷊bbosa udde, wuṛṛu sarun 
makkuumanni mangitou apan nabbisara! Ana waugu udde a'ali᷊omante su 
Ruata hunan manga taumatan kite apan ta'e wiakka.” 
5Napawe naasengkamma tanata wuassi Ratu Hizkia udde, 
6i Yesaya nandolokku manga daroloṛṛanna udde niapawalo᷊n sasimbakke 
indi, “MAWU nabbisara, i Tuanga arie paata'utta maaringikka wisaran manga 
allangi ratun Asyur udde manungku MAWU tawe mamallossi tou. 
7MAWU sarun ma'ola'a ratun Asyur mangimanna watti'u manu'u salleanna 
ma'oman sara i tou mabelenga watukku wanuane sassane, wuṛṛu poiaroddi 
i tou sarun pateanna.” 

Taumatan Asyur nangirimmu wawansaga waine 
(Yes. 37:8-20) 

8Perwiran Asyur naaringikka watti'a manungku ratune nanantangken Lakhis 
wuṛṛu tantala᷊nna uapapangalo mando'appa soan Libna, tawe marau wua 
isudde. Ne perwira tantara udde inaite naisasomban ratune udde. 
9Ratun Asyur naaringikke watti'a manungku tantaran Mesir su alu᷊ngu piaṛa'i 
Tirhaka ratun Sudan inawarendite mamangalo si mangitou. Ana waugu udde 
ratun Asyur nangirimmu suratta si Hizkia ratun Yehuda. 
10Arendi tingikku suratta udde, “Arie aawusuannu pa'airen Ruatanu apan 
ipammunganu udde manungku i'o tawe manawo sulalu᷊mmu lima'u. 
11I'o naaringikke manungku suapan banua apan nipangaloannu manga ratun 
Asyur, mangke naṛṛimunsa'a. Arie pappahi i'o wotongnge maala᷊ssanga! 
12Sutempo ala᷊mona'u nakkimunsa'a soan Gozan, Haran, wuṛṛu Rezef, 
lapiddu namate taumatan Eden apan uatana'a su Telasar, tawe saran 
sangkatou wuassu manga monganni mangitou naasala᷊matta si mangitou. 
13Suapate manga ratun soan Hamat, Arpad, Sefarwaim, Hena, wuṛṛu Iwa?” 
14I Hizkia nanengkamma suratta udde wuassu manga daroloṛṛanna, ana see 
i tou nabbasate. Wua'udde i tou inaite su Wale᷊n MAWU, wuṛṛu namilattu 
suratta udde su saruannu MAWU, 
15ana see inumali᷊omanna, wisarane, “MAWU, Ruatan Israel, apan ua'ianna su 
wowon mala'ekatta, tumba'u I'o sambau Ruata apan uataṛṛino ala᷊wo'u 
araratuanna su wowon dunia. Tumba'u I'o apan nandiadi langitta wuṛṛu 
runia. 
16MAWU, doronganna ellehewe sarangkanambone apan tantala᷊nna nariaddi 
si yami. Daringiṛṛewe anambon lalo᷊bbosi Sanherib Si'o, Ruata apan biakka! 
17Yami sarangkanambone masingkata, MAWU, manungku manga ratun Asyur 
buatte namate manambo walahanna wuṛṛu nakkimunsa'a manga wanuan 
mangitou. 

18Manga monganni mangitou lai tinutunga wuṛṛu nikkimunsa'a, ana waugu 
manga monganna udde tawe taṛṛinone sarangkadio'a. I mangitou tumba'u 
paalu᷊anna wuassu alu wuṛṛu watu niola'u taumata. 
19Ore MAWU, Ruatan kami, pallosaawe yami wuassu manga taumatan Asyur 
udde, tadea'u ala᷊wo'u walahanna su runia masingkata manungku tumba'u I'o 
Ruata.” 

Tanatan Yesaya su ratu 
(Yes. 37:21-38) 

20Wua'udde i Yesaya nangirimmu tanata si Ratu Hizkia maola'a sasimbakku 
aali᷊omannu ratu, 
21MAWU nabbisara, “Soan Yerusalem lullage wuṛṛu mangngalu᷊andaga si'o, 
Sanherib. 
22Masingkate i'o manungku isai apan lallelanna wuṛṛu lallobbosannu udde? 
I Ya'u, Ruatan Israel, Ruata apan susi! I'o tumaniten mawunga su saruang-
Ku. 
23I'o nandolokku daroloṛṛanna iapaawusu manungku ringannu anambon 
keretan pangalonu, i'o buatte naasa'a manga wowone atanggaṛṛanne su 
Libanon. I'o mammunga manungku i'o nanuwangnga manga alu cemara apan 
atanggaṛṛanne wuṛṛu aṛṛamahanne wuṛṛu namala᷊ppidu manga 
mahurangnge ma'appala. 
24I'o lai namarabunga manungku i'o na'ali᷊ paṛṛihi wuṛṛu na'inumma su 
manga wanua waine, wuṛṛu manungku manga tantaranu nakkinda Salu᷊kku 
Nil na'oman sara namara. 
25Apa i'o taambe naaringikka manungku sarangkanambone udde buatte Ta'u 
nihola᷊ga ro'en paarorone? Wuṛṛu orassa indi Ya'u buatte na'ola'a. Ete i Ya'u 
apan nagonggolu taṛṛino si'o ipakkimunsa'a manga soa pia tatandange watu 
ete nallambe manga tuidde. 

26Manga taumata apan uatana'a poiaroddi tawe naalo᷊re; i mangitou 
niṛumindu'a wuṛṛu nata'utta. I mangitou naali᷊hidda nannalo᷊ apan tinumuwo 
su atuppu wale᷊n, mamara amungkangu tiupannu anginna ra'i apan malo᷊so. 
27Arawe i Ya'u masingkattu ala᷊wo'u lalu᷊mmu naungngu. I Ya'u masingkattu 
inolaannu wuṛṛu watukku apa i'o umamatta. 
28I Ya'u masingkatta manungku i'o mangke nasa'u si Ya'u, wuṛṛu i Ya'u 
naaringikke warabunganu udde. Orassa indi Ta'u iwa'issa aiitta su ngirunnu 
wuṛṛu ipappiaṛṛa'a su moṛṛongu, tadea'u i'o wole᷊nganna mapule᷊ umamatta 
sulala᷊nna sutempo i'o nirumanta.” 
29I Yesaya nangirimmu tanata indi lai si Hizkia, “Eteindi apan maola'a tatiala 
si'o. Tonna indi wuṛṛu tonna su hati taumata sarun umanna ganduma apan 
tinumuwo sassane. Arawe napawe wua'udde i mangitou wotongngete 
massuannu ganduma wuṛṛu anggore lapiddu maatemma wuane. 
30Taumatan Yehuda apan ta'e mabbiakka su ala᷊lu᷊assa ere sinuananna apan 
malalu᷊mma ṛamunne wuṛṛu napasabbangu wuane. 
31Su Yerusalem wuṛṛu su puiddu Wowon Sion sarun pia taumata apan 
masala᷊matta, ana waugu MAWU buatte nanantunna manungku olange udde 
sarun mariaddi. 
32Ete indi niapasingkattu MAWU su ola'u ratun Asyur: ‘I tou sarun tawe 
maasutta su Yerusalem ara'e maapiti'u anaanna watukku soa udde. Manga 
tantara apan pia allungnge tawe maapangundani soa udde, wuṛṛu 
uapali᷊wutta soa udde tawe iapararisikka tanda'a watu pamangaloanna. 
33Ratun Asyur sarun mapule᷊ sumabbi lala᷊nna apan niamatanne sutempo i 
tou nirumanta, ringannu tawe sinumutta su soa udde. I Ya'u, MAWU, buatte 
nabbisara. 
34Soan Yerusalem sarun Ta'u lu'aranna wuṛṛu riaganna ana waugu arang-Ku 
sassane wuṛṛu ana waugu pa'aire-U ringannu allang-Ku i Daud.’ ” 

35Ṛabbi udde lai Mala'ekattu MAWU nirumanta su paddasanannu taumatan 
Asyur, wuṛṛu namate 185.000 su atoune tantara. Tiṛabbine marua allo 
maṛṛanggapa winalu᷊nanni mangitou pasi tale᷊ṛongke. 
36Ne i Sanherib ratun Asyur sinumoṛṛote wuṛṛu napule᷊te watukku Ninewe. 
37Su allo sambau, sutempo i tou tantala᷊nna mattaṛṛamawu sulalu᷊mmu wale᷊n 
Monganna Nisrokh, i tou nipaten hale᷊len Adramelekh wuṛṛu Sarezer, manga 
umbasanne. Wua'udde i mangitou tinumala᷊ngke watukku wanua Ararat. Ne 
i Esarhadon, parinsine waine naola'a ratu nallolo᷊ssa si tou. 

2 Mararatu 20 

I Ratu Hizkia nirumadda'a wuṛṛu niapaapia 
(Yes. 38:1-8, 21-22; 2Ta. 32:24-26) 

1Sutempo udde i Ratu Hizkia nirumadda'a pinsula apan mawakkata na'oman 
sara maraniten nate. I Nabi Yesaya ana'i Amos nattembo si tou wuṛṛu 
nabbisara, “MAWU nannanata tadea'u i Tuanga sarun manginsue ala᷊wo'u 
manara, ana waugu i Tuanga tate mapia wuassu radda'a. Tate mala᷊nnu lai i 
Tuanga sarun nate.” 
2I Hizkia nanaile watukku darandunga ana see inumali᷊omanna, 
3“MAWU, naungewe manungku i ya'u indi buatte tinumuṛṛutta Si'o ringannu 
maadunna wuṛṛu ringannu ahewallu lalu᷊mmu naungku. I Ya'u sidutu 
maddea'a tadea'u maatuṛṛutta apulu-Nu.” Ana see i Hizkia nilumuai ringannu 
massusa. 
4I Yesaya nanantangi Hizkia, arawe tantala᷊nna i tou taambe nanantangu 
passalanganu wale᷊n araratuanna, MAWU nandolokki tou 
5niapawelenga apia ringanni Hizkia, ratun walahannu MAWU wuṛṛu 
namasingkatu tanata indi, “I Ya'u, MAWU, Ruata apan sassubbanni Daud 
a'ali᷊amonannu, buatte naddaringikka aali᷊omannu wuṛṛu na'ellega allon 
matanu. I Ya'u sarun mangapia raddangu; tillorega i'o sarun rumanta su 
wale᷊-U. 

6I Ya'u manamba lai uukku 15 su tonnane. I'o wuṛṛu soan Yerusalem sarun 
Ta'u ipallossa wuassu ratun Asyur. Soa indi sarun Ta'u lu'aranna ana waugu 
arang-Ku sassane wuṛṛu ana waugu pa'aire-U ringannu allang-Ku i Daud.” 
7Ana see i Yesaya nandolokku taumata niapasappa wuan ara wuṛṛu niwuṛṛa 
su pinsullu ratu, tadea'u i tou mapia. 
8I Ratu Hizkia naiwalo᷊, “Apa tatialane manungku MAWU sarun mangapia si 
ya'u wuṛṛu manungku tillorega i ya'u sarun maaranta su Wale᷊n MAWU apia?” 
9I Yesaya sinumimbakka, “MAWU sarun mangonggolu tatiala si Tuanga 
manungku i Tou manipussa pa'aire-Ne. Orassa indi, suapa apan ipaapulun 
Tuanga: lintau mannelo'u orassu matannallo apan niola'i ratu Ahas 
niumamatta 10 barissa ara'e sinumoṛotta 10 barissa?” 
10I Hizkia nabbisara, “Tadea'u ipa'ola'a lintau udde umamatta 10 barissa, 
malu᷊assa. Ana waugu udde ola'e i tou sumoṛṛotta 10 barissa.” 
11I Yesaya inumali᷊omanna su MAWU, ana see MAWU na'ola'a lintau udde 
sinumoṛṛotta 10 barissa su orassu matannallo udde. 

Manga daroloṛanna wuassu Babel 
(Yes. 39:1-8) 

12Sutempo udde ratun Babel, eteudde i Merodakh-Baladan ana'i Baladan, 
naaringikka manungku i Ratu Hizkia wakkute napia wuassu radda'a. Ne i tou 
nandolokku taumata niapaapiddu suratta wuṛṛu aonggola si Ratu Hizkia. 
13I Hizkia nanalo᷊ho manga daroloṛṛanna udde wuṛṛu namasilon ala᷊wo'u 
pa'a'alane si mangitou, eteudde wula᷊wanna wuṛṛu sala᷊'a, rampa-rampa 
wuṛṛu lana mawangngi, see lai anambon tantarane. Tawe lallinge saranapa 
su wale᷊n araratuanna apan tawe niapasilo si mangitou. 
14Wua'udde Nabi Yesaya sinumaruanna si Ratu Hizkia wuṛṛu naiwalo᷊, 
“Wuassuapa manga taumata udde? Apa wisaran mangitou?” Hizkia 
sinumimbaka, “I mangitou wuassu Babel, wanua apan marau.” 

15“I mangitou ma'ellega apa su wale᷊n aṛṛatuanna?” aiwalo᷊n Yesaya apia. 
“Manga ala᷊wo'a!” sasimbakki Hizkia. “Tawe saran sambau pa'a'ala 
sulalu᷊mmu wale᷊n araratuanna apan tawe ta'u niapasilo si mangitou.” 
16Ana see Yesaya nabbisara ratu, “MAWU nabbisara manungku 
17sarun a'omanna tempone ala᷊wo'u pa'a'ala sulalu᷊mmu wale᷊n araratuanna 
wuṛṛu saranapa apan buatte niammulu ala᷊monanu naddatingngu orassa indi, 
iapidda watukku Babel. Taweddu matantanga. 
18Wuassu ana'a wuṛṛu pulunnu piaddu sarun iapidda wuṛṛu olaanna 
mammamanaran wale᷊n araratuanna wuṛṛu mangangimbe ratun Babel.” 
19I Ratu Hizkia sinumimbakka, “Mapia lai tanatan MAWU apan 
niapasingkanu si ya'u.” I tou sinumimbakka aroddi ana waugu i tou 
naṛṛingidda: “Sawali᷊ate araratuangku sidutu mala᷊ngngana wuṛṛu su 
paddarame su alo᷊'engu pabbiaṛṛangku.” 

Pangudusannu i Hizkia uaparenta 
(2Ta. 32:32-33) 

20Watti'a waine su ola'i Ratu Hizkia, su ola'u inasaharannu awawaṛṛanine, 
wuṛṛu ereapa i tou naali᷊ salu᷊kka wuṛṛu pangangeleṛṛanu ua'e watukku soa, 
sarangkanambone udde niwoṛṛetta sulalu᷊mmu wuken Watti'u Mararatun 
Yehuda.  
21I Hizkia natete, ana see i Manasye parinsine naola'a ratu nallolo᷊ssa si tou. 

2 Mararatu 21 

I Manasye ratun Yehuda 
(2Ta. 33:1-20) 

1I Manasye uukke 12 su tonnane sutempo i tou naola'a ratu su Yehuda, wuṛṛu 
i tou namarenta su Yerusalem 55 su tonnane ala᷊nnune. Inangnge aranne i 
Hefzibah. 
2I Manasye na'ola'a rosa su MAWU, ana waugu nattanno manga 
inanaramanna lale᷊o wuassu manga walahanna apan 

nilimbuaṛṛannu MAWU wuassu Kanaan sutempo taumatan Israel sinumutta 
su wanua udde. 
3Manga tampa pasasubbanna monganna apan buatte nihohakki Hizkia 
iamange niapararisikki tou apia. I tou na'ola'a manga mezbah 
patataṛṛamawuanna si Baal, wuṛṛu nallanginnu paalu᷊annu Monganni Asyera, 
ere buatte niola'i Ahab ratun Israel. I Manasye lai massubba manga 
anumpitanna. 
4MAWU buatte nabbisara manungku udde tampan daranta-Ne wuṛṛu tampan 
patataṛṛamawuanna si Tou, arawe poiaroddi su Wale᷊n MAWU, i Manasye 
buatte napararisikku manga mezbah hunan manga monganna. 
5Su ruam ba'a wuassu rallaku Wale᷊n MAWU i tou napararisikku manga 
mezbah tampa pasasubbanna manga anumpitanna. 
6I tou nangonggolu anangnge maola'a sambau sasamba itattambuna. I 
Manasye lai ma'annamu pasangkada, mammani'atta, wali᷊imata, wuṛṛu 
madorongnga tatantiro wuassu manga ghaṛṛaho. I tou tumaniten narosa su 
lantakku hatin MAWU na'oman sara MAWU nasa'u. 
7Hambarannu Monganni Asyera niaddo su Wale᷊n MAWU, sumbali᷊ su ola'u 
tampa udde MAWU buatte nabbisara si Daud wuṛṛu si Salomo anangnge, 
“Wale᷊-U wuṛṛu soan Yerusalem indi, buatte Ta'u nipile wuassu wallatu leta'u 
siri mapulo᷊ dua ruangannu Israel, eteudde tampa apan nipile-U, maola'a 
tampa patataṛṛamawuanna si Ya'u. 
8Wuṛṛu amungkangu walahannu Israel maddaringikka anambon parenta-U 
wuṛṛu tuttuṛṛutta manga tita-U apan Ta'u nionggola si Musa allang-Ku, ne i 
Ya'u tawe mamalan mangitou limbuaṛṛanna wuassu wanua apan buatte Ta'u 
nionggola su ala᷊mona mangitou.” 
9Arawe taumatan Yehuda mala᷊wanga MAWU, wuṛṛu ewe'e lai ete i Manasye 
na'oman sara i mangitou na'ola'a manga rosa apan ale᷊oanne wuassu rosa 
apan niola'u manga walahanna apan nilimbuaṛṛanu MAWU wuassu Kanaan 
sutempo walahannu Israel sinumutta su wanua udde. 

10Ana waugu udde sulalu᷊mmu manga nabi, manga 
allangu MAWU, MAWU nabbisara, 
11“I Ratu Manasye tumaniten dale᷊o. Pallala᷊gune maddale᷊oanna wuassu 
pallala᷊gun taumatan Kanaan. Ringannu manga paalu᷊anna apan nilanginne, 
i tou naarosa taumatan Yehuda. 
12Ana waugu udde, i Ya'u, Ruata apan sassubbannu walahannu Israel, sarun 
mandantan silaka apan bahewalla su Yerusalem wuṛṛu su Yehuda na'oman 
sara suapan taumata apan naaringikka ola'u hatto udde sarun ṛumoro. 
13Yerusalem sarun Ta'u iṛṛuumanna ere lai Ya'u nakkuumannu Samaria 
wuṛṛu i Ahab ratun Israel see lai papapulunne. Yerusalem sarun Ta'u 
waresianna ere lama'a apan buatte niukkassa wuṛṛu nilaabba. 
14Tumanange apan ta'e natantanga sarun Ta'u iwala maola'a inassu seenne, 
apan sarun malluatta laubba wuṛṛu mangaṛṛo wanuan mangitou. 
15Sarangkanambone sarun Ta'u olaanna su saruannu walahangKu ana waugu 
i mangitou buatte na'ola'a rosa su saruang-Ku wuṛṛu nandale᷊o naungku ro'en 
ala᷊monan mangitou sinumabbanga wuassu Mesir naddatingngu allo indi.” 
16Wali᷊ne lai wuassu taumatan Yehuda na'ola'a rosa su MAWU ringannu 
massubba paalu᷊anna, i Manasye namate lai manambo taumata apan tawe 
sala᷊ne na'oman sara daṛṛa nangelekka su ala᷊wo'u tampa su Yerusalem. 
17Watti'a waine su ola'i Ratu Manasye wuṛṛu su ola'u manga rosane, 
niwoṛṛetta sulalu᷊mmu wuke Watti'u Mararatun Yehuda.  
18I Manasye nate ana see nilabbinga su waillu wale᷊n araratuanna, eteudde 
wailli Usa. I Amon parinsine naola'a ratu nallolo᷊ssa si tou. 

I Amon ratun Yehuda 
(2Ta. 33:21-25) 

19I Amon uukke 22 su tonnane sutempo i tou naola'a ratun Yehuda wuṛṛu i 
tou namarenta Yerusalem rua tonna ala᷊nnune. Inangnge aranne i Mesulemet 
ana'i Harus taumatan Yotba. 

20Ere lai iamange, i tou na'ola'a rosa su MAWU. 
21I tou nangaṛṛussa manga inolaannu iamange, wuṛṛu massubba manga 
paalu᷊anna apan sassubbannu iamange. 
22I tou tawe mabbiakka tuttuṛṛuta apulun MAWU, ewe'e lai 
nanantangu MAWU, Ruata apan sassubbannu ala᷊monane. 
23Manga mammamanaran araratuanni Ratu Amon na'ammula mando'appa si 
tou wuṛṛu mamate si tou su wale᷊n araratuanna. 
24Arawe tumana'u Yehuda namate manga mamamate si Ratu Amon udde, 
ana see namile si Yosia anangnge, naola'a ratu. 
25Watti'a waine su ola'i Amon niwoṛṛetta sulalu᷊mmu wuke Watti'u Mararatun 
Yehuda.  
26I Amon nilabbinga su labbingu wailli Uza. I Yosia anangnge naola'a ratu 
nallolo᷊ssa si tou. 

2 Mararatu 22 

I Yosia ratun Yehuda 
(2Ta. 34:1-2) 

1I Yosia uukke ualu᷊ tonna sutempo i tou naola'a ratun Yehuda, wuṛṛu i tou 
namarenta su Yerusalem 31 su tonanane ala᷊nnune. Inang aranne i Yedida 
ana'i Adaya, wuassu Bozkat. 
2I Yosia pallala᷊gune maalu᷊assa naungngu MAWU. I tou nangaṛṛussa 
pallala᷊gun Ratu Daud ala᷊monane, wuṛṛu mappaamattu titan Duata ringannu 
ahewallu naungnge. 

Wuke manga titan MAWU 
(2Ta. 34:8-28) 

3-4I Ratu Yosia pia sangkatou mamamoṛṛettu araratuanna aranne i Safan ana'i 
Azalya, pulunni Mesulam. Su tonna apulo᷊ i Ratu Yosia uaparenta, ratu 
nangonggolu parenta indi su mamamoṛṛettu udde, “Roote ringanni Imam 
Wahewa i Hilkia su Wale᷊n MAWU, wuṛṛu sala᷊ndete si tou tadea'u 

mamasingkattu anambon doitta apan buatte niammulu manga imam apan 
mammanara su ngara sasuttanna su Wale᷊n MAWU. 
5I tou doloṛṛa'a paonggola᷊'u roitta su manga mandariaga mammamanara 
mangangapia Wale᷊n MAWU. I mangitou ṛinone mappaattu roitta ipamaekka 
lala᷊ntakku 
6manga basen kalu, basen bale᷊, basen meselle, wuṛṛu pamallia'a alu see lai 
watu apan pappandumanna. 
7Manga mandariaga manara udde tawe awusune, nariaddi salaiwe tawe 
madorongnga reengannu roitta wuassi mangitou.” 
8I Safan namasingkattu parentan datu si Hilkia, ana see i Hilkia nabbatti'a si 
Safan manungku i tou buatte naasomba wuke manga titan MAWU su 
Wale᷊n MAWU. I Hilkia nangonggolu wuke udde si Safan, ne i Safan 
nabbasate. 
9Wua'udde i Safan nabelenga ringannu ratu wuṛṛu namasingkatta manungku 
roitta apan sasahipunanna su Wale᷊n MAWU nianute wuṛṛu tinantillu manga 
allangu ratu su manga mandariaga manara mangngapia Wale᷊n MAWU. 
10Wua'udde i Safan nabbisara, “i Hilkia nangonggolu wuke indi si ya'u.” Ana 
see i Safan nabbasaten buke udde niapararingikka su ratu. 
11Naaringikka lalo᷊ṛṛon buke udde, ratu nanggesa'a launge ana waugu 
masusa. 
12Ana see ratu nangonggolu parenta indi si Imam Hilkia, si Ahikam ana'i 
Safan, si Akhbor ana'i Mikha, si Safan mamamoṛṛettu araratuanna, wuṛṛu si 
Asaya mandariaga ratu: 
13“Roote paiwalo᷊ MAWU su ereapa i ya'u wuṛṛu anambon tumana'u Yehuda 
su ola'u lalo᷊ṛṛon buke indi. MAWU nasa'u si ite ana waugu ala᷊monan kite 
tawe mapaamattu manga parenta apan uawoṛṛetta sulalu᷊mme.” 
14Ne inaite i Hilkia, i Ahikam, i Akhbor, i Safan wuṛṛu i Asaya nadoronga 
tatantiro su sangkatou wawine aranne i Hulda. I tou sangkatou nabi apan 

uatana'a su ampunga wakku su Yerusalem. Awingnge aranne i Salum ana'i 
Tikwa, pulunni Harhas; i tou mallalu᷊'adda laubbu patataṛṛamawu su 
Wale᷊n MAWU. Napawe i Hulda naaringikka watti'i mangitou, 
15i tou napawelengi mangitou ringannu ratu wuṛṛu namasingkatu 
16wisaran MAWU indi: “I Ya'u sarun makkuumannu Yerusalem wuṛṛu 
anambon tumanange nassulu᷊ngu uawoṛṛetta sulalu᷊mmu wuke apan wakkute 
niwasan datu. 
17I mangitou buatte nanantangku wuṛṛu nangonggolu sasamba su manga 
mawu waine. Sarangkanambone apan niola'i mangitou naala᷊le᷊o naung-Ku. I 
Ya'u nasa'u si Yerusalem, wuṛṛu asasa'u-U tawe ali᷊mbatanna. 
18Arawe su ola'i Ratu Yosia, eteindi tanata-U, MAWU Ruatan Israel, ‘Napawe 
i'o naaringike sarangkanambone apan uawoṛṛetta sulalu᷊mmu wuke udde, 
19i'o sumassilla wuṛṛu sumallungu watangannu su saruang-Ku. I Ya'u buatte 
namansaga makkuumannu Yerusalem wuṛṛu tumanange. I Ya'u sarun 
ma'ola'a soa udde sambau tampa aellehanna wuṛṛu ma'ata'utta, wuṛṛu aranna 
Yerusalem sarun maola'a aranna awawontoga. Arawe sutempo i'o 
naaringikka i Ya'u mammansaga udde, i'o nilumuai wuṛṛu nanggesa'a laungu 
tatialan massusa. I Ya'u buatte naddaringikka aali᷊omannu, 
20ana waugu udde ṛuumanna su Yerusalem tawe Ta'u iema'a amungkangu i'o 
ta'e wiakka. I'o sarun mate ringannu paddarame.’ ” Ne manga daroloṛṛanna 
udde nabelengke ringannu ratu wuṛṛu namasingkattu tanata udde. 

2 Mararatu 23 

I Yosia namappassa pasasubba monganna 
(2Ta. 34:3-7, 29-33) 

1I Ratu Yosia namago anambon piaṛṛa'u Yehuda wuṛṛu Yerusalem. 
2-3Ana see i mangitou suadio'a inaite watukku Wale᷊n MAWU, tatantalongannu 
manga imam, manga nabi wuṛṛu anambon tumanange, mawae ete asiangnga 
ara'e lai ala. Susaruanni mangitou sarangkanambone, maranin diṛṛin ratu 
lalo᷊ṛṛon, ratu dirumarisikka wuṛṛu nabbasa ringanni tingikka ma'ikkata 

anambon lalo᷊ṛon buken pa'aire apan buatte niasombanganna sulalu᷊mmu 
Wale᷊n MAWU. Wua'udde ratu na'ola'a paddariandi su MAWU tadea'u sidutu 
tuttuṛṛuta si Tou, wuṛṛu mappaamatta ringannu ahewallu naunga see lai 
ahewallu apulu anambon parenta wuṛṛu manga tita-Ne. Ratu lai naddiandi 
tadea'u manipussa paairen MAWU wuṛṛu walahan-Ne apan uawoṛṛetta 
sulalu᷊mmu wuke udde Anambon tumanange lai naddiandi tadea'u sidutu 
tuttuṛṛutta su paddariandi udde. 
4Wua'udde ratu namarenta si Imam Bahewa Hilkia, manga imam 
masasumbalane, manga mandariaga apan mammanara su ngaran 
Wale᷊n MAWU, tadea'u niapasabbanga wuassu Wale᷊n MAWU anambon 
saranapa apan nipaatta ipassubba si Baal, Dewi Asyera, wuṛṛu manga 
anumpitanna. Anambon saranapa udde nitambunni Ratu Yosia su liuddu soa 
maranin Bawala᷊nnu Kidron, ana see awune niapidda watukku Betel. 
5I tou napaillolo᷊ manga imam apan buatte nilenegu manga ratun Yehuda, 
mammanara sutampa pasasaubbanna monganna su manga soan Yehuda 
wuṛṛu maranin Yerusalem; ana see lai manga imam apan mangngonggolu 
sasamba si Baal, su matannallo, su wula᷊nna, su planet wuṛṛu su manga 
anumpitanna. 
6Paalu᷊annu Dewi Asyera niapasabbangi tou wuassu, Wale᷊n MAWU, wuṛṛu 
niapidda su liuddu soa watukku Wawala᷊nnu Kidron. Poiaroddi paalu᷊anna 
udde nitutunga, ana see munsinge tinumma'a alu᷊ssa, wuṛṛu awune 
nisali᷊awukka su labbingu awada'alla. 
7Manga wabbo'a sulalu᷊mmu Wale᷊n MAWU apan ipappaatu manga 
sumasandaga su kuil, hunan pa'ola'anna sasandaga ere ipassubba monganna, 
niṛṛamunsa'a. (Su manga wabbo'a udde manga wawine mandadu'u 
mala᷊ṛenessa apan ipa'atta ipassubba Dewi Asyera.) 
8-9Anambon imam apan uatana'a su manga soan Yehuda nirolokki Yosia 
niaparanta su Yerusalem, ana se'e su ala᷊wo'u tampa su ahewallu wanuan 
Yehuda i tou nanggalu᷊sa'a manga mezbah monganna eteudde tampa manga 

imam pangngonggola᷊nin sasamba. Manga imam udde tawe niwala 
mattaṛamawu su Wale᷊n MAWU. Arawe, i mangitou wotonge umanna roti 
tawe ragine apan buatte nissadia manga hawene. Manga mezbah apan niṛṛae 
passubbanna monganna maranin Ngara Passalanganni Yosua, tembonannu 
wanua udde, niṛṛa'a. Pasallanganne udde tampane su samba'an aiṛṛin 
Pasallanganna Paarorone su lala᷊nna suttanna watukku soa. 
10Tofet, eteudde tampa passubbanna monganna su Wawala᷊nnu Hinom, 
nisaparanna. Ringannu aroddi tate taumata lai apan botongnge 
mangonggolu anangnge maola'a sasamba itattambuna si Monganna Molokh. 
11Anambon awalo᷊ apan niṛṛaen manga ratun Yehuda ipassubba matannallo 
niramme, wuṛṛu manga kereta apan ipappaatta sulalu᷊mmu pasasubba udde 
tinutunga. (Manga kereta udde uaraddo su rallaku Wale᷊n MAWU – maranin 
pasallanganna – tawe marau wuassu wabbo'a atatanaanni Natan Melekh, 
sangkatou mammamanaran araratuanna atanggaṛṛanne.) 
12Manga mezbah apan niola'u manga ratun Yehuda su atuppa su wowon 
manga wallo'an Datu Ahas, nihohakka. See lai manga mezbah apan niola'i 
Ratu Manasye su darua rallaku Wale᷊n MAWU, nihohakki Yosia, ana see 
niramme su Wawala᷊nnu Kidron. 
13See lai manga mezbah su Yerusalem samba'an ra'i, su samba'a timukku 
Wuiddu Ala᷊le᷊o nisaparanna. Manga mezbah udde niaparisikki Ratu Salomo 
ipassubba manga monganna apan ma'arantinna – eteudde Asytoret 
mongannu walahannu Sidon, Kamos mongannu walahannu Moab, wuṛṛu 
Milkom mongannu walahannu Amon. 
14Manga pale monganna wuṛṛu paalu᷊annu monganni Asyera niapaaṛṛa'a, ana 
see leta'a pina'olaanna manga pale wuṛṛu manga paalu᷊anna udde 
niomboanni Yosia ringannu manga duṛṛin taumata. 
15I tou lai nanggohakku tampa pasasubbanna su Betel apan niola'i Ratu 
Yerobeam ana'i Nebat – ratu apan naarosa taumatan Israel. Ana see i Yosia 

namesanga mezbah sutampa pasasubbanna udde, wuṛṛu tinutunga su 
sampunna ringannu Monganni Asyera isudde. 
16Wua'udde i Yosia nanaile, wuṛṛu naasilo manga pira labbinga su puiddu 
wowone. Ne i tou nandolokku taumata niapahohakku labbinga udde, wuṛṛu 
niapasabbanga manga duṛṛine ana see nitambunna su mezbah apan 
tantala᷊nna lukkenggama. Etearoddi olange i tou nanapadda mezbah udde. 
Ne natipusse sarangkanambone apan buatte niwalo᷊n nabi MAWU sutempo i 
Ratu Yerobeam tantala᷊nna uarisikka maranin mezbah udde su sambau allon 
damea. Wua'udde i Yosia naasilo lai sambau labbinga waine. 
17Ne i tou naiwalo᷊, “Labbingi sai indi?” Manga taumatan Betel 
sinumimbakka, “Udde labbingu nabin MAWU apan su paassa nirumanta 
isindi wuassu Yehuda, wuṛṛu namatta manga inolaanna apan wakkute niola'i 
Tuanga su mezbah indi.” 
18“Arie pa'eṛete labbinga udde,” parentan datu. “Wala'e manga duṛṛine 
isudde, arie pa'ingkata'a!” Ne manga duṛṛi nabi wuassu Yehuda udde tawe 
niindinganna; aroddi lai manga duṛṛin nabi wuassu Samaria apan nilabbinga 
isudde. 
19Su ala᷊wo'u soan Israel, i Ratu Yosia naṛṛa'an anambon tampa pasasubbanna 
monganna apan niola'u manga ratun Israel, wuṛṛu apan naasa'u 
naungngu MAWU. Sarangkanambone apan buatte niola'i Ratu Yosia su Betel 
udde niolange lai su manga mezbah su ahewallu Israel. 
20Anambon imam apan mammanara su manga tampa pasasubbanna 
monganna nipaten tou su wowon manga mezbah udde. Wuṛṛu suapan 
mezbah, i Yosia nanambunnu manga duṛṛin taumata. Wua'udde i tou 
napule᷊te watukku Yerusalem. 

I Yosia nallaghun ramean Paskah 
(2Ta. 35:1-19) 

21Wua'udde i Ratu Yosia namarenta tumanange tadea'u mallaghu ramean 
Paskah ere lai uawoṛṛeta sulalu᷊mmu wuke Pa'aire Ringannu MAWU. Ringannu 
aroddi i mangitou mangngaddata Ruatan mangitou. 
22Ro'en sutempo walahannu Israel paparentannu manga taumata waṛṛani, 
taambe saran paassa pia ratun Israel ara'e ratun Yehuda apan nallaghu 
ramean Paskah ereudde. 
23Tumba'u su tonna appulo᷊ ualu᷊ne sutempo i Yosia uaparenta, wakkute udde 
ramean Paskah nilaghu su Yerusalem ipangaddata MAWU. 

Manga pallal᷊imbakku waine apan niola'i Yosia 

24Su mappaamattu manga tita apan uawoṛṛetta sulalu᷊mmu wuke apan 
niasombanganni Imam Bahewa Hilkia su Wale᷊n MAWU, sarangkanambone 
apan taṛṛa waggo ṛimuudda wuṛṛu taṛṛa si'atta nilimbuaṛṛani Ratu Yosia 
wuassu Yerusalem wuṛṛu wuassu ahewallu leta'u Yehuda, ana see i tou 
nandamonen anambon mongannu amonanna, paalu᷊anna, wuṛṛu manga 
saranapa apan ipappaatta ipassubba manga monganna. 
25Taambe saran paassa pia ratu ere i Ratu Yosia apan 
matuṛṛutta MAWU ringannu ahewallu naungnge, napali᷊atta'u pabbiaṛanne 
wuṛṛu pallala᷊gune, uasulu᷊ngu anambon tita apan uawoṛṛetta sulalu᷊mmu 
Wuken Musa. Manansunna si Ratu Yosia, tate lai ratu ere i tou. 
26Arawe inolaanni Ratu Manasye nandantan asasa'u MAWU su Yehuda; wuṛṛu 
asasa'u-Ne udde taambe nompo'a. 
27MAWU nabbisara, “Sarangkanambone apan buatte Ta'u niola'a su saruannu 
Israel. Sarun Ta'u olaanna lai su saruannu Yehuda. Taumatan Yehuda sarun 
Ta'u iramme wuassu wanua apan Ta'u ionggola si mangitou. I Ya'u sarun 
manola᷊'u Yerusalem, soa apan nipile-U, wuṛṛu lai wale᷊-U indi, apan 
tumuṛṛuttu wisara-U sarun maola'a tampa patataṛṛamawuanna si Ya'u.” 

Pangudusannu i Yosia uaparenta 
(2Ta. 35:20–36:1) 

28-30I Ratu Yosia nate sulalu᷊mmu pangalo su Megido sutempo i tou inai 
namangalo si Nekho, ratun Mesir, apan tantala᷊nna u'amatta ringannu 
tantarane massumbala ratun Asyur su wiwikku Salu᷊kku Efrat. Winalu᷊nanni 
Ratu Yosia niala᷊ppu manga mammamanaran araratuanne ana see niluranna 
su kereta wuṛṛu niapidda napule᷊ watukku Yerusalem. Poiaroddi i tou 
nilabbinga su labbingu manga ratu. Ana see tumana'u Yehuda namile wuṛṛu 
nanenegi Yoahas anangnge naoila'a ratu nallolo᷊ssa si tou. Watti'a waine su 
ola'i Ratu Yosia niwoṛṛetta sulalu᷊mmu wuke Watti'u Mararatun Yehuda. 

I Yoahas ratun Yehuda 
(2Ta. 36:2-4) 

31I Yoahas uukke 23 su tonnane sutempo i tou naola'a ratun Yehuda, wuṛṛu i 
tou namarenta su Yerusalem tallu wula᷊nna ala᷊nnune. Inangnge aranne i 
Hamutal ana'i Yeremia wuassu soa Libna. 
32I Yoahas na'ola'a rosa su MAWU ere lai ala᷊monane. 
33Pamamarentan Yoahas nuddussa sutempo i Nekho ratun Mesir nanametta 
si tou su Ribla, su wageangu leta'u Hamat, wuṛṛu namata'u Yehuda 
mamaekka wose si tou anambone 3.400 su kilone sala᷊'a wuṛṛu 34 su kilone 
wula᷊wanna. 
34Wua'udde i Ratu Nekho nanenegu ana'i Yosia aranne i Elyakim naola'a 
ratun Yehuda, wuṛṛu namalu᷊ aranni Elyakim nabbali᷊ Yoyakim. I Yoahas 
niapiddi tou watukku Mesir wuṛṛu i tou natete poiaroddi. 

I Yoyakim ratun Yehuda 
(2Ta. 36:5-8) 

35Su ipamaekka wose apan nirorongannu ratun Mesir, i Ratu Yoyakim 
nalluṛṛu wose wuassu tumana'u soa tumuṛṛuttu asombangi mangitou 
sangkatou-sangkatou. 
36I Yoyakim uukke ruan pulo᷊ li᷊ma su tonnane sutempo i tou naola'a ratun 
Yehuda, wuṛṛu i tou namarenta su Yerusalem 11 su tonnane ala᷊nnune. 
Inangnge aranne i Zebuda ana'i Pedaya wuassu soan Ruma. 

37I Yoyakim na'ola'a lai rosa su MAWU ere ala᷊monane. 

2 Mararatu 24 

1Sutempo i Ratu Yoyakim uaparenta, i Nebukadnezar ratun Babel namangalo 
wuṛṛu namaddon Yehuda. Tallu tonna ala᷊nnune Yoyakim uasuṛṛubbawa si 
Nebukadnezar, arawe wua'udde i tou namangalo. 
2MAWU nandolokku manga tantaran walahannu Babel, Siria, Moab wuṛṛu 
Amon niaparo'appa si Yoyakim wuṛṛu niapaṛṛimunsa'a Yehuda nassulu᷊ngu 
ere buatte nipasingkatu MAWU su manga nabi allang-Nge. 
3Olangnge udde sarun mariaddi, ana waugu MAWU buatte nabbisara 
manungku walahannu Yehuda sarun iramme wuassu wanua apan 
nionggolu MAWU si mangitou. I mangitou niramme ana waugu ala᷊wo'u rosa 
apan niola'i Ratu Manasye; 
4nangillembo lai ana waugu anambon pamamate apan niolangnge su 
saruannu manga taumata apan tawe sala᷊ne. MAWU maddiri mangampunga 
si Manasye ana waugu inolaane udde. 
5-7Anambon banua, wuassu Salu᷊kku Efrat maddatingu passarannu Mesir 
samba'an sawannaka apan nasutta su parenta ratun Mesir, niawaddon ratun 
Babel. Ana waugu udde ratun Mesir tate sumabbanga lai wuassu wanuane 
inai mapapangalo. Watti'a waine su ola'i Ratu Yoyakim niwoṛṛetta 
sulalu᷊mmu wuke Watti'u Mararatun Yehuda. Napawe i Yoyakim natete, 
anangnge aranne i Yoyakhin naola'a ratu nallolo᷊ssa si tou. 

I Yoyakhin ratun Yehuda 
(2Ta. 36:9-10) 

8I Yoyakhin uukke 18 su tonnane, sutempo i tou naola'a ratun Yehuda, wuṛṛu 
i tou namarenta su Yerusalem tallu wula᷊nna ala᷊nnune. Inangnge aranne i 
Nehusta ana'i Elnatan, wuassu Yerusalem. 
9Ere lai iamange, i Yoyakhin na'ola'a rosa su MAWU. 

10Sulalu᷊mmu tempo i Yoyakhin uaparenta, tantaran Babel ipappiaṛṛa'u 
manga tembonannu tantaran Nebukadnezar, inaite namangalo Yerusalem, 
wuṛṛu nalliwunna soa udde. 
11Tantala᷊nna soa udde tatalliwunanna, i Nebukadnezar sassane nirumanta su 
Yerusalem, 
12ana see i Ratu Yoyakhin wuṛṛu inangnge, ala᷊ṛṛanangnge, manga 
tembonannu tantarane, see lai mammamanaran araratuanne nassuṛṛubawate 
si Nebukadnezar. Ana see i Yoyakhin nisamette. Olange udde nariaddi su 
tonna aualu᷊ne sutempo i Nebukadnezar uaparenta. 
13Anambon saranapa wula᷊wanna apan niola'i Ratu Salomo su Wale᷊n MAWU, 
nihohakki Nebukadnezar. Ana see anambon saranapa maarega apan 
sasahipunanna su Wale᷊n MAWU wuṛṛu wale᷊n araratuanna niapidda watukku 
Babel. Sarangkanambone nariaddi nassulu᷊ngu apa apan buatte 
niapasingkatu MAWU paarorone. 
14-16I Ratu Yoyakhin, inangnge, manga awingnge, manga mammamanaran 
araratuanne, wuṛṛu manga piaṛa'u Yehuda – sarangkanambone 7.000 su 
atoune atummanaṛṛane – niasametta wuṛṛu niapidda watukku Babel. See lai 
mapapande manara wuṛṛu manga mananassala anambone 1.000 su atoune, 
sarangkanambone taumata matatohassa wuṛṛu waṛṛani mapapangalo. 
Manga taumata pallala᷊wannu ratu, wuṛṛu manga taumata atumannaṛṛane lai 
niapidda watukku tampa pamamuanganna – sarangkanambone 10.000 su 
atoune. Maranin nasaggo tumana'u Yerusalem niapidda; natantanga tumba'u 
ingana'a asiangnga. 
17Wua'udde i Nebukadnezar, nanenegi Matanya, tuṛṛangu iamangi Yoyakhin, 
naola'a ratun Yehuda, wuṛṛu namalu᷊ aranne nabbali᷊ i Zedekia. 

I Zedekia ratun Yehuda 
(2Ta. 36:11-12; Yer. 52:1-3a) 

18I Zedekia uukke 21 su tonnane sutempo i tou naola'a ratun Yehuda. I tou 
namarenta su Yerusalem 11 su tonnane ala᷊nnune. Inangnge aranne i Hamutal, 
ana'i Yeremia, wuassu soan Libna. 
19Ere lai i Ratu Yoyakim, i Ratu Zedekia lai na'ola'a rosa su MAWU. 
20 MAWU mangke nasa'u atonna su tumana'u Yerusalem wuṛṛu su manga 
taumatan Yehuda na'oman sara i Tou tate lai mannaunga si mangitou. 

2 Mararatu 25 

Yerusalem nanawote 
(2Ta. 36:13-21; Yer. 52:3b-11) 

1Wua'udde i Zedekia namangalote si Nebukadnezar ratun Babel. Ana waugu 
i Nebukadnezar ringannu anambon tantarane nirumanta wuṛṛu namangalo 
Yerusalem su allo appulo᷊ne wula᷊nna appulo᷊ne sulalu᷊mmu tonna assione su 
tempo i Zedekia uaparenta. I mangitou napararisikku wale᷊n tantara su 
liuddu soa, napararisikku tanda'a watu pamangaloanna, 
2wuṛṛu sidutu uapali᷊wutta soa naddatingu tonna appulo᷊ assane sutempo i 
Zedekia uaparenta. 
3Su allo assione wula᷊nna aiappane tonna udde lai ṛutumma aroddite 
ahewalle na'oman sara tumanange tate maasomba anna sarangkadio'a, 
4tanda'a watu su soa nihohakku seetta. Ṛabbi udde, salaiwe taumatan Babel 
tantala᷊nna uali᷊wunna soa udde, anambon tantaran Yehuda tinumala᷊nga 
nattudda Wawala᷊nnu Yordan. I mangitou nanganu lala᷊nna sumabbi kintallu 
wale᷊n araratuanna, ana see sinumabbangu ngara passallanganna apan 
uasampa'u tanda'a watu darua su tampa udde. 
5Arawe tantaran Babel nangenggena si Ratu Zedekia, wuṛṛu nisametta su 
leta'u Yerikho. Anambon tantarane tinumala᷊nga nanantangi tou. 
6Wua'udde i Ratu Zedekia niapidda ringanni Ratu Nebukadnezar su soa 
Ribla, ana see niṛṛuumanna. 

7Ala᷊ṛṛanange nipate aellehanni Zedekia sassane. Wua'udde matan Zedekia 
niloetta, ana see nimantunga wuṛṛu niapidda watukku Babel. 

Wal᷊en MAWU nihohakka 
(Yer. 52:12-33) 

8Su allo appitune wula᷊nna ali᷊mane sulalu᷊mmu tonna mapulo᷊ sio i 
Nebukadnezar ratun Babel uaparenta, nirumantate su Yerusalem sangkatou 
aranne i Nebuzaradan. I tou udde mananantiro wuṛṛu tembonannu tantaran 
Nebukadnezar. 
9I Nebuzaradan nanutunga Wale᷊n MAWU, wale᷊n araratuanna, wuṛṛu wale᷊n 
anambon taumata atumannaṛṛane su Yerusalem. 
10Ana see anambon tantarane napaaṛṛa'an manga darandungu soa udde. 
11Wua'udde manga tumanange apan ta'e uatana'a su soa,eteudde ingana'a 
pande su manara apan lambene, manga taumata asiangnga wuṛṛu manga 
taumata apan buatte tinumala᷊nga nanamba'a taumatan Babel, 
sarangkanambone niapiddi Nebuzaradan watukku Babel. 
12Arawe sambageanganna wuassu tumanange apan tumaniten asiangnga 
wuṛṛu tawe darotongnge tinantanga su Yehuda wuṛṛu niapamanara waillu 
anggore wuṛṛu manga wawaila᷊nna waine. 
13Manga diṛṛi witu'a wuṛṛu manga kereta su Wale᷊n MAWU susambau 
ringannu wensada witu'a nipesangngu taumatan Babel, ana see anambon 
witu'a niapidda watukku wanuan mangitou. 
14I mangitou lai nallurannu manga saranapa indi: manga sasikopo, tampan 
awu wuassu mezbah, saranapan sasolo᷊anna, manga mangko ipannalu᷊ga 
daṛṛan binatangnga apan ṛatanna olaanna sasamba, manga mangko 
panutunganna amania, wuṛṛu anambon saranapa witu'a waine apan 
ipappaata su ipallaghu patataṛṛamawu. 
15Manga wula᷊wanna wuṛṛu sala᷊'a, manga mangko maradio'a wuṛṛu manga 
lama'a pangadoannu waṛṛa, niapiddi Nebuzaradan sassane. 

16Manga saranapa witu'a apan niola'i Ratu Salomo apan ipappaata su 
Wale᷊n MAWU, eteudde ruan bua diṛṛi, manga kereta wuṛṛu wensada 
wahewalla, sarangkanambone aroddi awakkanne na'oman sara tawe 
niatimbanga. 
17Darua diṛṛi witu'a udde uasulu᷊nga; sambua-sambua atanggake 8 metere 
ringannu sambau puan diṛṛi wuassu witu'a atanggake 1.3 metere. 
Uapali᷊wutta suapan puan diṛṛi udde pia lalo᷊gakke wuan delima nianamma 
wuassu witu'a. 

Taumatan Yehuda niapidda su Babel 
(Yer. 52:24-27) 

18-19Waine lai wua'udde, i Nebuzaradan nanametta lai Imam Bahewa i 
Seraya, Sefanya imam masasumbalane, siri tallu mandariaga ngaran 
Wale᷊n MAWU, siri lima mananantiro ratu apan ta'e su soa, panglima ara'e 
tembonannu tantara, tepellu tembonannu tantara apan mammoṛṛettu arannu 
tantara, wuṛṛu 60 taumata tembonanne waine. 
20Anambon taumata udde niapiddi tou ringanni Ratu Nebukadnezar su soa 
Ribla, 
21su wageangu leta'u Hamat. Poiaroddi i mangitou nisansara wua'udde 
nipate. Etearoddi manga taumatan Yehuda niṛoota wuassu wanuan mangitou 
wuṛṛu niapidda watukku leta'a pamamuanganna. 

I Gedalya gubernuren Yehuda 
(Yer. 40:7-9, 41:1-3) 

22Wua'udde i Ratu Nebukadnezar namile si Gedalya ana'i Ahikam wuṛṛu 
pulunni Safan, naola'a gubernure su Yehuda iapaparenta anambon taumata 
apan ta'e uatana'a poiaroddi. 
23Napawe manga prajuritta ara'e tembonannu tantara wuṛṛu tantaran 
Yehuda apan tawe nassuṛubawa su Babel naaringikka su ola'u pamamile 
udde, i mangitou sarangkanambone nirumanta ringanni Gedalya su Mizpa. 
Manga tembonannu tantara eteudde Ismael ana'i Netanya, i Yohanan ana'i 

Kareah, i Seraya ana'i Tanhumet wuassu soa Netofa, wuṛṛu i Yazanya wuassu 
soa Maakha. 
24I Gedalya nabbisarate si mangitou sarangkanambone, “I yamiu arie 
pa'ata'utta su manga tembonannu Babel. Atana'e su wanuan kite indi wuṛṛu 
pattingkaola'e allangu ratun Babel. I ya'u manga'u manungku i yamiu sarun 
masala᷊matta.” 
25Arawe su wula᷊nna appitune su tonna udde i Ismael ana'i Netanya wuṛṛu 
pulunni Elisama apan ta'e lai pallala᷊wannu ratu, inaite suadio'a ringannu siri 
10 su atoune watukku Mizpa. I mangitou namangalo wuṛṛu namate si 
Gedalya suadio'a ringannu taumatan Yehuda, wuṛṛu taumatan Babel apan 
susampunna ringanni Gedalya isudde. 
26Ne anambon tumana'u Yehuda, mawae ete ala ara'e lai asiangnga, suadio'a 
ringannu manga perwira ara'e tembonannu tantara tinumala᷊nga watukku 
Mesir ana waugu matta'utte taumatan Babel. 

I Yoyakhin nipallossa wuassu tattupanna 
(Yer. 52:31-34) 

27Su allo rua pulo᷊ pitune wula᷊nna mapulo᷊ dua sulalu᷊mmu tonna tallun pulo᷊ 
pitu, napawe i Yoyakhin buatte niapidda watukku panamuanganna, i Ewil-
Merodakh naola'a ratun Babel. Su tonna udde lai i tou napali᷊atta'u 
darangngune si Yoyakhin, wuṛṛu namallosi tou wuassu tattupanna, 
28wuṛṛu na'ola'a si tou ringannu mapia. I Yoyakhin nionggola᷊nnu manarane 
apan mattanggaṛṛane wuassu manga ratu waine apan niramme lai watukku 
Babel. 
29-30I Yoyakhin tate lai nalluṛṛen laubbu tattupanna wuṛṛu u'ante su wale᷊n 
araratuanna wuṛṛu lai nionggola᷊nnu roitta ipabbiakke. 

1 Tawarikh 

1 Tawarikh 1 

Akkittu sinossoṛanna wuassi Adam naddatingngi Abraham 
(Pnd. 5:1-32, 10:1-32, 11:10-26) 

Wuassi Adam naddatingngi Nuh 

1-4Sinossoṛannu ala᷊monan walahannu Israel wuassi Adam naddatingngi Nuh 
ere manansunna indi: i Adam i Set i Enos i Kenan i Mahalaleel i Yared i 
Henokh i Metusalah i Lamekh i Nuh. 

Manga walahanna papapulunni Nuh 

Ala᷊ṛṛana'i Nuh esakka siri tallu eteudde: i Sem, i Ham wuṛṛu i Yafet. 
5Ala᷊ṛṛana'i Yafet eteudde i Gomer, i Magog, i Madai, i Yawan, i Tubal, i 
Mesekh wuṛṛu i Tiras. Ete i mangitou udde ala᷊monan apan nisaggo 
tumuṛṛuttu aranni mangitou. 
6Papapulunni Gomer eteudde taumatan Askenas, Rifat wuṛṛu Togarma. 
7Papapulunni Yawan eteudde taumatan Elisa, Spanyol, Siprus wuṛṛu Rodes. 
8Ala᷊ṛṛana'a esakka ana'i Ham eteudde i Kus, i Mesir, Libia wuṛṛu i Kanaan. 
Ete i mangitou udde ala᷊monan manga walahanna apan nisago tumuṛṛuttu 
aranni mangitou. 
9Papapulunni Kus eteudde taumatan Seba, Hawila, Sabta, Raema wuṛṛu 
Sabtekha. Papapulunni Raema eteudde taumatan Syeba wuṛṛu Dedan.  

(10I Kus pia sangkatou ana'a esakka aranne i Nimrod, apan naola'a ratu 
atohasanne paarorone su runia.) 
11Papapulunni Mesir eteudde taumatan Lidia, Anamim, Lehabim, Naftuhim, 
12Patrusim, Kasluhim, wuṛṛu Kreta. Ete i mangitou udde ala᷊monan taumatan 
Filistin. 
13Manga ana'i Kanaan esakka eteudde i Sidon, iapa pahulu᷊ne, wuṛṛu i Het. 
Ete i mangitou udde ala᷊monan walahanna apan nisaggo tumuṛṛuttu aranni 
mangitou. 

14I Kanaan udde lai ala᷊monan taumatan Yebusi, Amori, Girgasi, 
15Hewi, Arki, Sini, 
16Arwadi, Semari wuṛṛu Hamati. 
17Manga ana'i Sem esakka eteudde i Elam, i Asyur, i Arpakhsad, i Lud, i 
Aram, i Us, i Hul, i Geter wuṛṛu i Mesekh. I mangitou udde ala᷊monan manga 
walahanna apan nisaggo tumuṛṛuttu aranni mangitou. 
18I Arpakhsad eteudde iamangngi Selah, wuṛṛu i Selah iamangngi Eber. 
19I Eber pia ruan katou ana'a esakka; iapa paarorone eteudde aranne i Peleg 
ana waugu sutempone manga walahanna su runia natahia; iapa aruane 
aranne i Yoktan. 
20Papapulunni Yoktan eteudde taumatan Almodad, Selef, Hazar-Mawet, 
Yerah, 
21Hadoram, Uzal, Dikla, 
22Ebal, Abimael, Syeba, 
23Ofir, Hawila wuṛṛu Yobab. 

Wuassi Sem naddatingngi Abraham 

24-27Sinossoṛannu ala᷊monan walahannu Israel wuassi Sem naddatingngi 
Abraham ere manansunna indi: i Sem i Arpakhsad i Selah i Eber i Peleg i 
Rehu i Serug i Nahor i Terah i Abram (aranne isassaggo lai Abraham). 

Papapulunni Ismael 
(Pnd. 25:12-16) 

28I Abraham pia ruan katou ana'a esakka, eteudde i Ishak wuṛṛu i Ismael. 
29Eteindi manga ana'i Ismael: i Nebayot, iapa pahulu᷊ne, wua'udde i Kedar, i 
Adbeel, i Mibsam, 
30i Misma, i Duma, i Masa, i Hadad, i Tema, 
31i Yetur, i Nafis wuṛṛu i Kedma. 

Papapulunni Abraham wuṛṛu i Ketura 

32I Abraham pia awingnge waine aranne i Ketura. Wuassu awingnge udde i 
tou naasomba ana'a esakka aranne: i Zimran, i Yoksan, i Medan, i Midian, i 
Isybak wuṛṛu i Suah. I Yoksan pia ana'a esakka aranne: i Syeba wuṛṛu i 
Dedan. 
33I Midian pia ana'a esakka aranne: i Efa, i Efer, i Hanokh, i Abida wuṛṛu i 
Eldaa. 

Papapulunni Esau ana'i Ishak 
(Pnd. 36:1-19) 

34I Ishak ana'i Abraham pia duang katou ana'a esakka, eteudde i Esau wuṛṛu 
i Yakub (aranne isassaggo lai i Israel). 
35Manga ana'i Esau esakka eteudde i Elifas, i Rehuel, i Yeus, i Yaelam wuṛṛu 
i Korah. 
36I Elifas eteudde ala᷊mona walahannu Teman, Omar, Zefi, Gaetam, Kenas, 
Timna wuṛṛu Amalek. 
37I Rehuel eteudde ala᷊monan walahannu Nahat, Zerah, Syama wuṛṛu Miza. 

Tumana'u leta'u i Edom tutune 
(Pnd. 36:20-30) 

38-42Tumana'u leta'u Edom tutune eteudde papapulunni ala᷊ṛana'i Seir, 
eteudde i Lotan, i Syobal, i Zibeon, i Ana, i Disyon, i Ezer, wuṛṛu i Disyan. 
Ala᷊ṛṛana'i Lotan esakka eteudde i Hori wuṛṛu i Homam. I Lotan pia sangkatou 
tuṛṛangnge wawine aranne i Timna. Ala᷊ṛṛana'i Syobal esakka eteudde, i 
Alyan, i Manahat, i Ebal, i Syefi wuṛṛu i Onam. Ala᷊ṛṛana'i Zibeon esakka 
eteudde i Aya, wuṛṛu i Ana. Ana'i Ana eteudde i Disyon, wuṛṛu ana'i Disyon 
eteudde i Hamran, i Esyban, i Yitran wuṛṛu i Keran. Ala᷊ṛṛana'i Ezer esakka 
eteudde i Bilhan, i Zaawan wuṛṛu i Yaakan. Ala᷊ṛṛana'i Disyan esakka eteudde 
i Us wuṛṛu i Aran. 

Manga ratun Edom 
(Pnd. 36:31-43) 

43-50Tantala᷊nna taambe datu apan namarenta su Israel, leta'u Edom 
paparentanten manga ratu apan ere manansunna indi: i Bela ana'i Beor 

wuassu Dinhaba i Yobab ana'i Zerah wuassu Bozra i Husyam wuassu leta'u 
taumatan Teman i Hadad ana'i Bedad wuassu Awit (ete i tou apan namaddon 
taumatan Midian sulalu᷊mmu pangalo su leta'u Moab), i Samla wuassu 
Masyreka i Saul wuassu Rehobot su winggin salu᷊kka i Baal-Hanan ana'i 
Akhbor i Hadad wuassu Pahi (awingnge aranne Mehetabeel, ana'i Matred 
wuṛṛu pulunni Mezahab). 
51Walahannu Edom pinaammula᷊nnu walahannu Timna, Alya, Yetet, 
52Oholibama, Ela, Pinon, 
53Kenas, Teman, Mibzar, 
54Magdiel wuṛṛu Iram, sambau-sambau tumuṛṛuttu arannu timmaddu 
ṛuanganne. 

1 Tawarikh 2 

Papapulunni Yehuda, ana'i Yakub 

1I Yakub pia ana'a esakka sire mapulo᷊ dua; i Ruben, i Simeon, i Lewi, i 
Yehuda, i Isakhar, i Zebulon, 
2i Dan, i Yusuf, i Benyamin, i Naftali, i Gad, i Asyer. 
3-4I Yehuda pia ana'a esakka siri lima. Wuassu awingnge paarorone aranne i 
Betsyua, wawinen Kanaan, niasungkanga i Er, i Onan wuṛṛu i Sela; wuassu 
awingnge aranne i Tamar, eteudde ana'u mananambone sassane, 
niasungkanga i Peres wuṛṛu i Zerah. I Er ana'a pahulu᷊n Yehuda udde 
tumaniten lale᷊o, na'oman sara MAWU namate si tou. 
5I Peres pia ruang katou ana'a esakka, eteudde i Hezron wuṛṛu i Hamul. 
6I Zerah pia siri lima ana'a esakka; i Zimri, i Etan, i Heman, i Kalkol, wuṛṛu i 
Dara. 
7I Akhan ana'i Karmi papapulunni Zerah, nandantan asasilaka su taumatan 
Israel ana waugu nanna'o saranapa apan niaaṛṛo sulalu᷊mmu pangalo apan 
niṛṛae su MAWU. 

8Ana'i Etan esakka eteudde i Azarya. 
Inasossoṛanni Isai, iamangngi Ratu Daud 

9I Hezron pia siri tallu ana'a esakka: i Yerahmeel, i Ram wuṛṛu i Kaleb. 
10Akkittu sinossoṛanni Ram naddatingngi Isai eteudde ere manansunna indi; 
i Ram i Aminadab i Nahason (sangkatou timmaddu ruangannu Yehuda) 
11i Salmon i Boas 
12i Obed i Isai. 
13Ana'i Isai esakka siri pitu anambone. Eteindi manga aranni mangitou 
tumuṛṛuttu uukka: i Eliab, i Abinadab, i Simea, 
14i Netaneel, i Radai, 
15i Ozem, i Daud. 
16i Isai pia lai ruang katou ana'a wawine: i Zeruya wuṛṛu i Abigail. I Zeruya 
pia siri tallu ana'a: i Abisai, i Yoab wuṛṛu i Asael. 
17I Abigail naawingngi Yeter papapulunni Ismael. Itarua naasomba 
sangkatou ana'a esakka aranne i Amasa. 

Papapulunni Hezron 

18I Kaleb ana'i Hezron na'awingngi Azuba wuṛṛu naasomba sangkatou ana'a 
wawine aranne i Yeriot. I Yeriot indi pia siri tallu ana'a esakka; i Yezer, i 
Sobab, i Ardon. 
19Napawe i Azuba natete, i Kaleb naawingngi Efrat wuṛṛu naasomba 
sangkatou ana'a esakka aranne i Hur. 
20Ana'i Hur esakka aranne i Uri wuṛṛu pulunne aranne i Bezaleel. 
21Sutempo i Hezron uukke 60 su tonnane, i tou na'awingngu wawine 
tuṛṛangngi Gilead, ana'i Makhir. Itarua naasomba ana'a esakka sangkatou 
aranne i Segub, 
22ne i Segub naasomba sangkatou ana'a esakka aranne i Yair, apan 
uatahuanna 23 ampungnga su wageangngu leta'u Gilead. 

23Arawe araratuannu Gesur wuṛṛu Aram namaddon 60 ampungnga su 
wageangngu leta'a udde nasutta lai manga ampungngu taumatan Yair, 
ampungngu Kenat, see lai manga ampungnga maradio'a su ali᷊ndonganne. 
Anambon taumata apan uatana'a isudde uddewe papapulunni Makhir 
iamangngi Gilead. 
24Napawe i Hezron natete, i Kaleb anangnge na'awingngi Efrat inawalu᷊annu 
iamangnge. Ana'i tarua esakka aranne Asyur; ete i tou apan napararisikku 
soan Tekoa. 

Papapulunni Yerahmeel 

25I Yerahmeel ana'i Hezron pahulu᷊ne pia siri lima ana'a esakka; i Ram iapa 
pahulu᷊ne, ana see i Buna, i Oren, i Ozem wuṛṛu Ahia. 
26-27I Ram pia siri tallu ana'a esakka: i Maas, i Yamin wuṛṛu i Eker. I 
Yerahmeel pia awingnge waine aranne i Atara, itarua naasomba ana'a esakka 
aranne i Onam. 
28I Onam pia ruan katou ana'a esakka; i Samai wuṛṛu i Yada. I Samai lai pia 
ruan katou ana'a esakka, eteudde i Nadab wuṛṛu i Abisur. 
29I Abisur na'awingngi Abihail ne itarua naasomba darua ana'a esakka, i 
Ahban wuṛṛu i Molid. 
30I Nadab iaangngi Abisur pia darua lai ana'a esakka aranne i Seled wuṛṛu 
Apaim, arawe i Seled nate ringannu tawe naasomba ana'a esakka. 
31I Apaim eteudde iamangngi Yisei, i Yisei iamangngi Sesan, wuṛṛu Sesan 
iamangngi Ahlai. 
32I Yada tuṛṛangngi Samai pia darua ana'a esakka aranne i Yeter wuṛṛu i 
Yonatan. Arawe i Yeter nate ringannu tawe naasomba ana'a esakka. 
33I Yonatan pia darua ana'a esakka, eteudde i Pelet wuṛṛu i Zaza. I mangitou 
sarangkanambone papapulunni Yerahmeel. 
34I Sesan tawe naasomba ana'a esakka, tumba'u ana'a wawine. Allangnge, 
sangkatou taumatan Mesir aranne i Yarha, 

35niapaawingngu sangkatou suwallatu anangnge. Itarua naasomba ana'a 
esakka aranne i Atai. 
36-41Akkitu pallala᷊wanna wuassi Atai naddatingngi Elisama ere manansunna 
indi: i Atai i Natan i Zabad i Eflal i Obed i Yehu i Azarya i Heles i Elasa i 
Sismai i Salum i Yekamya i Elisama. 

Papapulunni Kaleb 

42I Kaleb tuṛṛangngi Yerahmeel pia sangkatou ana'a esakka aranne i Mesa. I 
tou ana'a pahulu᷊ne. I Mesa uddewe iamangngi Zif, i Zif iamangngi i Maresa, 
Maresa iamangngi Hebron. 
43I Hebron pia siri appatta ana'a esakka; i Korah, i Tapuah, i Rekem wuṛṛu i 
Sema. 
44I Sema uddewe iamangngi Raham. Pulunni Sema aranne i Yorkeam. I 
Rekem iamangngi Sema uddewe iamangngi Samai; 
45I Samai iamangngi Maon, wuṛṛu i Maon iamangngi Bet-Zur. 
46I Kaleb pia awingnge waine aranne i Efa. Itarua naasomba siri tallu ana'a 
esakka aranne i Haran, i Moza wuṛṛu i Gazes. I Haran naasomba lai ana'a 
esakka aranne i Gazes. 

(47Sangkatou aranne i Yohdai pia siri annumma ana'a esakka: i Regem, i 
Yotam, i Gesan, i Pelet, i Efa wuṛṛu i Saaf.) 
48I Kaleb pia awingnge waine aranne i Maakha. Ringanni tou i Kaleb 
naasomba darua ana'a esakka aranne: i Seber wuṛṛu i Tirhana; 
49wua'udde itarua naasomba darua ana'a esakka apia aranne: i Saaf wuṛṛu i 
Sewa. I Saaf uddewe napararisikku soa Madmana, wuṛṛu i Sewa 
napararisikku soa Makhbena wuṛṛu Gibea. I Kaleb pia lai sangkatou ana'a 
wawine aranne i Akhsa. 
50Manansunna indi lai eteudde papapulunni Kaleb: I Hur eteudde ana'i Kaleb 
pahulu᷊ne wuassu awingnge aranne i Efrat. I Syobal ana'i Hur uddewe 
napararisikku soan Kiryat-Yearim. 

51I Salma anangnge iapa aruane eteudde napararisikku soan Betlehem; wuṛṛu 
i Haref anangnge atallune napararisikku soan Bet-Gader. 
52I Syobal napararisikku soan Kiryat-Yearim uddewe ala᷊monan taumatan 
Haroë, ala᷊monan sambageanganna tumana'u Menuhot, 
53wuṛṛu ala᷊mona manga amonanna apan uatana'a su Kiryat-Yearim, eteudde 
amonanni Yetri, Puti, Sumati wuṛṛu Misrai. (Tumana'u soa Zora wuṛṛu 
Esytaol eteudde manga taumata apan niasabbanganne wuassu manga 
amonanna udde.) 
54I Salma mandararisikku soan Betlehem eteudde ala᷊monan taumatan 
Netofa, taumatan Atarot-Bet-Yoab, wuṛṛu taumatan Zori, eteudde sambau 
suwallattu darua amonanna apan uatana'a su Manahti. 
55Wuassu amonanni Tirati, Simati wuṛṛu Sukati apan uatana'a su soan Yabes 
pia manga taumata apan pande su ola'u pamamoṛṛetta wuṛṛu mangali᷊nnu 
manga suratta apan maarega. I mangitou uddewe taumatan Keni apan 
naawingngu taumatan Rekhab. 

1 Tawarikh 3 

Manga parinsin Ratu Daud 

1-3Manga parinsin Daud apan niasungkanga su Hebron, tumuṛṛuttu atokku 
uukke eteudde: i Amnon – inangnge aranne i Ahinoam taumatan Yizreel i 
Daniel – inangnge aranne i Abigail taumatan Karmel i Absalom – inangnge 
aranne i Maakha ana'a maṛṛualan Talmai ratun Gesur i Adonia – inangnge 
aranne i Hagit i Sefaca – inangnge aranne i Abital i Yitream – inangnge 
aranne i Egla 
4Siri annumma parinsin Daud udde niasungkanga su Hebron sutampa i Daud 
mammarenta 7.5 su tonnane ala᷊nnune. Su Yerusalem, i Daud namarenta 33 
su tonnane ala᷊nnune, 

5wuṛṛu manambo parinsine apan niasungkanga poiaroddi. Ringannu 
awingnge aranne i Batsyeba ana'i Amiel, i Daud naasomba 4 parinsi apan 
niasungkanga su Yerusalem: i Simea, i Sobab, i Natan wuṛṛu i Salomo. 
6Pia lai siri sio parine waine: i Yibhar, i Elisua, i Elifelet, 
7i Nogah, i Nefeg, i Yafia, 
8i Elisama, i Elyada wuṛṛu i Elifelet. 
9Wali᷊ne wuassi mangitou udde ta'e manambo lai parinsin Daud wuassu 
awingnge waine. I tou lai pia sangkatou ana'a maṛṛuala aranne i Tamar. 

Papapulunni Ratu Salomo 

10-14Inaossoṛṛannu manga ratun Israel wuassi Ratu Salomo naddatingngi 
Yosia eteudde ere manansunna indi: i Salomo, i Rehabeam, i Abiam, i Asa, i 
Yosafat, i Yehoram, i Ahazia, i Yoas, i Amazia, i Uzia, i Yotam, i Ahas, i 
Hizkia, i Manasye, i Amon wuṛṛu i Yosia. 
15I Yosia pia siri appatta ana'a esakka; i Yohanan, i Yoyakim, i Zedekia wuṛṛu 
i Yoahas. 
16i Yoyakim pia ruan katou ana'a esakka aranne i Yoyakhin wuṛṛu i Zedekia. 

Papapulunni Ratu Yoyakhin 

17Eteindi papapulunni Yoyakhin, ratu apan niatawannu taumatan Babel. 
Parinsine siri 7 su atoune: i Sealtiel, 
18i Malkhiram, i Pedaya, i Syenazar, i Yekamya, i Hosama wuṛṛu i Nedabya. 
19I Pedaya pia darua ana'a esakka: i Zerubabel wuṛṛu i Simei. I Zerubabel pia 
darua ana'a esakka aranne i Mesulam wuṛṛu i Hananya, wuṛṛu sangkatou 
ana'a wawine aranne i Selomit. 
20Pia lai siri lima ana'a esakka, eteudde i Hasuba, i Ohel, i Berekhya, i Hasaja 
wuṛṛu i Yusab-Hesed. 

21I Hananya pia darua ana'a esakka; i Pelaca wuṛṛu i Yesaya. I Yesaya udde 
iamangngi i Refaya, Refaya iamangngi Arnan, i Arnan iamangngi Obaja, i 
Obaja iamangngi Sekanya. 
22I Sekanya pia sangkatou ana'a esakka aranne i Semayan wuṛṛu i Semaya 
pia siri lima ana'a esakka aranne i Hatus, i Yigal, i Bariah, i Nearya wuṛṛu i 
Safat. 
23I Nearya pia siri tallu ana'a esakka: i Elyoënai, i Hizkia wuṛṛu i Azrikam. 
24I Elyoënai pia siri pitu ana'a esakka: i Hodawya, i Elyasib, i Pelaya, i Akub, 
i Yohanan, i Delaya wuṛṛu i Anani. 

1 Tawarikh 4 

Papapulunni Yehuda 

1Manansunna indi sambageanganna wuassu papapulunni Yehuda: i Peres, i 
Hezron, i Karmi, i Hur wuṛṛu i Syobal. 
2I Syobal udde iamangngi Reaya, i Reaya iamangngi Yahat, i Yahat pia darua 
ana'a esakka i Ahumai wuṛṛu i Lahad. Itarua ala᷊monan tumana'u soa Zora. 
3-4Ana'i Kaleb esakka pahulu᷊ne wuassu awingnge aranne i Efrat eteudde i 
Hur. Papapulunni Hur eteudde mandararisikku soan Betlehem, i Etam, i 
Pnuel wuṛṛu i Ezer. I Etam pia siri tallu ana'a esakka aranne i Yizreel, i Isma 
wuṛṛu i Idbas, wuṛṛu sangkatou ana'a wawine aranne i Hazelelponi. I Pnuel 
napararisikku soan Gedor wuṛṛu i Ezer napararisikku soan Husa. 
5I Asyhur apan napararisikku soan Tekoa pia darua awingnge, eteudde i Hela 
wuṛṛu Naara. 
6Ringanni Naara i tou naasomba siri appatta ana'a esakka; i Ahuzam, i Hefer, 
i Temeni wuṛṛu i Ahastari. 
7Ringanni Hela, i Asyhur naasomba siri tallu ana'a esakka, eteudde i Zeret, i 
Yezohar wuṛṛu i Etnan. 

8I Anub wuṛṛu i Hozobeba eteudde esakka ana'i Kos ala᷊monan amonanna 
papapulunni Aharhel ana'i Harum. 
9Pia sangkatou esakka aranne i Yabes; i tou lembon a'addatanna wuassu 
manga tuṛṛangnge. Ṛatangannu inangngene i tou nisaggo Yabes, ana waugu 
inangngene tumaniten natataṛṛanga sutempo nanungkangi tou. 
10Arawe i Yabes niumali᷊omanna su Ruata apan sassubbannu taumatan Israel, 
wisarane, “Oh Ruata, ala᷊matewe i ya'u, wuṛṛu antimanna hewala᷊nna 
wageangngu leta'a paparentangku. Tannoiwe i ya'u wuṛṛu paaraua'a 
asasilaka tadea'u i ya'u tawe matataṛangnga.” Ne Ruata naddaringikka 
darorongnge. 

Woṛṛettu arannu manga amonanna waine 

11I Kelub tuṛṛangngi Suha pia ana'a esakka aranne i Mehir. Ana'i Mehir 
eteudde i Eston, 
12wuṛṛu i Eston pia siri tallu ana'a esakka, eteudde i Bet-Rafa, i Paseah wuṛṛu 
i Tehina, apan napararisikku soa Nahas. Papapulunnu manga taumata udde 
uatana'a su soa Reka. 
13I Kenas pia darua ana'a esakka aranne i Otniel wuṛṛu Seraya. I Otniel pia 
darua lai ana'a esakka, eteudde i Hatat wuṛṛu i Meonotai. 
14Ana'i Meonotai eteudde i Ofra. Ana'i Seraya eteudde i Yoab napararisikku 
Wawala᷊nnu Manganguitta Alu. Anambon tumana'a su wawala᷊nne udde 
pande mallanginnu mammamanaran lima. 
15I Kaleb ana'i Yefune pia siri tallu ana'a esakka: i Iru, i Ela wuṛṛu i Naam. 
Ana'i Ela eteudde i Kenas. 
16I Yehaleleel pia siri appatta ana'a esakka: i Zif, i Zifa, i Tireya wuṛṛu i 
Asareel. 
17-18I Ezra pia siri appatta ana'a esakka; i Yeter, i Mered, i Efer wuṛṛu i Yalon. 
I Mered na'awingngi Bica sinangiannu ratun Mesir. Itarua naasomba 
sangkatou ana'a wawine aranne i Miryam, wuṛṛu ruan katou ana'a esakka 

aranne i Samai wuṛṛu i Yisba. I Yisba uddewe nandararisikku soa Estemoa. I 
Mered naawingngu lai sangkatou wawine wuassu ruanganni Yehuda; itarua 
naasomba ana'a siri tallu; i Yered mandararisikku soan Gedor, i Heber 
mandararisikku soan Sokho, wuṛṛu i Yekutiel mandararisikku soan Zanoah. 
19I Hodia na'awingngu tuṛṛangngi Naham wawine. Papapulunni mangitou 
eteudde ala᷊monan amonanni Garmi wuṛṛu amonanni Maakha. Amonanni 
Garmi uatana'a su soa Kehila, wuṛṛu amonanni Maakha uatana'a su soa 
Estemoa. 
20I Simon pia siri appatta ana'a esakka; i Amnon, i Rina, i Benhanan wuṛṛu i 
Tilon. I Yisei pia darua ana'a esakka; i Zohet wuṛṛu i Ben-Zohet. 

Papapulunni Sela 

21-22Sangkatou suwallatu ana'i Yehuda aranne i Sela. Papapulunne eteudde 
ere manansunna indi: i Er napararisikku soa Lekha i Lada napararisikku soa 
Maresa Amonanna mandaraddu'u mala᷊ṛṛenessa linen su soa Bet-Asybea i 
Yokim Tumana'u soa Kozeba i Yoas i Saraf na'awingngu manga wawinen 
Moab wua'udde nabelengke su Betlehem. Woṛṛettu aranna indi niali᷊nna 
wuassu woṛṛettu ala᷊mona. 
23I mangitou sarangkanambone mallala᷊nginnu pangangadoannu ua'e 
tinaṛṛiti wuṛṛu wensaddu ratu apan uatana'a su soa Netaim wuṛṛu Gedera. 

Papapulunni Simeon 

24I Simeon pia siri lima ana'a esakka; i Nemuel, i Yamin, i Yarib, i Zerah 
wuṛṛu i Saul. 
25-26Papapulunni Saul ere manansunna indi: i Salum i Mibsam i Misma i 
Hamuel i Zakur i Simei. 
27Ana'i Simei 22 su atoune; esakka 16 wuṛṛu wawine 6 su atoune. Arawe 
tuṛṛangngi Simei matulu᷊ngnga anangnge. Papapulunni Simeon anambone 
tawe ere papapulunni Yehuda. 
28Naddatingngu sara tempo i Ratu Daud uaparenta, papapulunni Simeon 
uatana'a su manga soa indi; Bersyeba, Molada, Hazar-Sual, 

29Bilha, Ezem, Tolad, 
30Betuel, Horma, Ziklag, 
31Bet-Markabot, Hazar-Susim, Bet-Biri wuṛṛu Saaraim. 
32I mangitou lai uatana'a su lima tampa waine, eteudde Etam, Ain, Rimon, 
Tokhen, Asan, 
33wuṛṛu manga ampungnga maranin manga tampa udde naddatingngu 
araune sara soa Baal su samba'an taṛṛanganna. Etearoddi woṛṛettu 
papapulunni Simeon su ola'u sinossoṛanna wuṛṛu manga tampa atatanaanni 
mangitou. 
34-38Manansunna indi eteudde manga arannu timmadu amonanna 
sulalu᷊mmu ruanganni Simeon: i Mesobab i Yamlekh i Yosa ana'i Amazia i 
Yoel i Yehu ana'i Yosibya (i Yosibya eteudde ana'i Seraya, pulunni Asiel) i 
Elyoënai i Yaakoba i Yesohaya i Asaya i Adiel i Yesimiel i Benaya i Ziza ana'i 
Sifei (akkitu sinossoṛanni Sifei ire'e eteudde: i Alon, i Yedaya, i Simri, i 
Semaya). Ana waugu manga alahanni mangitou sidutu a'atambanna, 
39-40ne i mangitou nassali᷊awukke watukku waṛṛatta naddatingngu maranin 
Soa Gedor apan addone su sambau wala᷊nne. Su samba'a ra'i wuassu wala᷊nne 
udde i mangitou naasangkalla wadda'u nannalo᷊ apan masuwukka see lai 
mala᷊langnga wuṛṛu tawe angngone su pappaduli᷊ananna winatangngi 
mangitou. Dorone wageangngu leta'a udde wawanuannu manga taumatan 
Ham apan mabbiakka ringannu paddarame. 
41Sutempo i Hizkia ratun Yehuda, papapulunni Simeon udde namangalo 
Gedor. I mangitou nanggohakku manga rasannu tumana'u soa udde wuṛṛu 
taumatan Meunim, ana see nallimbuakka tumanangnge. Wua'udde i 
mangitou namanuate poiaroddi ana waugu manambo nannalo᷊ne apan 
maola'a wiakku winatangngi mangitou. 

42Su alu᷊ngngu piaṛṛa'u ana'i Yisei, eteudde i Pelaca, Nearya, Refaya wuṛṛu 
Uziel, 500 taumata waine wuassu ruanganni Simeon nangingkatta watukku 
Edom su samba'an ra'i. 
43I mangitou namate manga taumatan Amalek lambene, ana see namanuate 
isudde nanattakka orassa udde. 

1 Tawarikh 5 

Papapulunni Ruben 

1-2I Ruben eteudde ana'i Yakub pahulu᷊ne. Arawe ana waugu i Ruben buatte 
nandale᷊o arannu sangkatou awingngu iamangnge waine, ne pussa'ane 
sangkatou ana'a pahulu᷊ niule᷊anna wuṛṛu nionggola si Yusuf. Salaiwe aroddi 
atohassanne wuassu wallattu papapulunni Yakub wali᷊newe ruanganni Yusuf 
ewe'e ruanganni Yehuda. Ewe'e lai dorone naola'a ratu su ahewallu Israel 
eteudde wuassu ruanganni Yehuda udde. 
3I Ruben ana'i Yakub pahulu᷊ne, pia sire appatta ana'a esakka; i Henokh, i 
Palu, i Hezron wuṛṛu i Karmi. 
4-6Eteindi papapulunni Yoel; i Semaya, i Gog, i Simei, i Mikha, i Reaya, i Baal 
wuṛṛu i Beera. I Beera eteudde piaṛṛa'u ruanganni Ruben sutempo i tou 
sinametti Tiglat-Pileser ratun Asyur, wuṛṛu niapidda su leta'a 
pamamuanganna. 
7Sulalu᷊mmu watti'u inasossoṛanna uawoṛṛetta lai manga tembonannu 
ṛuanganna sulalu᷊mmu ruanganni Ruben ereindi; i Yeiel, i Zakharia, 
8wuṛṛu i Bela ana'i Azas, pulunni Sema wuassu amonanni Yoel. Ruanganni 
Ruben uatana'a su Aroër wuṛṛu su wageangngu leta'a apan nanattakka 
wuassu Aroër watukku sawannakka maddatingngu Nebo wuṛṛu Baal-Meon. 
9I mangitou uapaduli᷊ manambo winatangnga su wageangngu Gilead. Ana 
waugu udde, i mangitou namanua su wageangngu samba'an ra'i na'oman sara 
su wadda'a apan uapannatta araune naddatingngu Salu᷊kku Efrat. 

10Sutempo i Ratu Saul, ruanganni Ruben namangalo wuṛṛu namaddon 
taumatan Hagri su Gilead samba'an ra'i, ana see i mangitou namanuate su 
wanua udde. 

Papapulunni Gad 

11Su samba'an sawannakka su wageangngu leta'u ruanganni Ruben uatana'a 
walagi Gad su leta'u Basan naddatingngu araune sara Salka su samba'an ra'i. 
12Wuassu ruanganni Gad udde i Yoel uddewe ala᷊mona amonanna apan 
apianne wuṛṛu i Safam uddewe ala᷊monan amonanna aruane. I Yaenai wuṛṛu 
i Safat eteudde ala᷊monan manga amonanna baine su Basan. 
13Manga taumata waine sulalu᷊mmu ruanganni Gad apan nasutta sulalu᷊mmu 
amonanna pitu eteudde: i Mikhael, i Mesulam, i Syeba, i Yorai, i Yakan, i 
Ziya wuṛṛu i Eber. 
14I mangitou papapulunni Abihail ana'i Huri. Akkittu niasossoṛṛanni 
mangitou wua bowa iree ere manansunna indi: i Abihail, i Huri, i Yaroah, i 
Gilead, i Mikhael, i Yesisai, i Yahdo, i Bus. 
15Tembonannu manga amonanna eteudde i Ahi ana'i Abdiel, pulunni Guni. 
16I mangitou uatana'a su wageangngu leta'u Basan wuṛṛu Gilead, wuṛṛu su 
manga soa su wageangngu leta'a udde wuṛṛu su ahewallu wadda'u nannalo᷊ 
su Saron. 
17Niasossoṛṛanna indi niwoṛṛetta sutempo i Yotam ratun i Yehuda, wuṛṛu 
Yerobeam ratun Israel. 

Wuntuannu pangalo manga ṛuanganna sa samba'an da'i Sal᷊ukku Yordan 

18Sulalu᷊mmu ṛuanganni Ruben, i Gad wuṛṛu ṛuanganni Manasye su samba'a 
ra'in Yordan pia 44.760 su atoune tantara apan masiṛṛongke wuṛṛu masokkate 
mapapangalo mappaattu allungnga, hale᷊le wuṛṛu alatti'anna. 
19I mangitou napapangalo nando'appa ṛuangannu Yetur, Nafis wuṛṛu Nodab, 
eteudde manga ṛuanganna sulalu᷊mmu walahanni Hagri. 

20Manga tantara udde mangngimanna Ruata wuṛṛu ma'iontolla si Tou, ne 
Ruata naddaringikka darorongngi mangitou wuṛṛu nangonggolu 
auntunganna si mangitou su manga taumatan Hagri wuṛṛu manga hawene. 
21-22Ana waugu pangalo udde nariaddi wuassu apulun Duata, ne manambo 
seetta apan nipaten mangitou. I mangitou lai nanawanna 100.000 su atoune, 
wuṛṛu nangaṛṛo 50.000 unta, 250.000 domba wuṛṛu 2.000 keledai. Wua'udde 
i mangitou namanuate su wageangngu leta'a udde na'oman sara sutempon 
walahannu Israel niatawanna wuṛṛu niapidda watukku tampa 
pandammeanna. 

Manga taumata ṛuanganni Manasye su samba'an ra'in Yordan 

23Sambageanganna ṛuanganni Manasye uatana'a su leta'u Basan na'oman 
sara watukku sawannakka araune naddatingngu Baal-Hermon. I mangitou 
mallannu aatambanna anambone. 
24Eteindi manga tembonannu amonanni mangitou: i Hefer, i Yisei, i Eliel, i 
Azriel, i Yeremia, i Hodawya wuṛṛu i Yahdiel. I mangitou sarangkanambone 
tantara mangkawaṛṛani wuṛṛu matohassa. 

Manga ṛuanganna su samba'a ra'in Sal᷊ukku Yordan niapidda watukku 
pamamuanganna 

25Taumatan Israel mala᷊wangnga Ruata apan sassubbannu ala᷊monan 
mangitou. I mangitou nanantangngu Ruata wuṛṛu mattaṛṛamawu manga 
mongannu walahanna apan nilimbuaṛṛannu Ruata wuassu wanua Kanaan. 
26Ana waugu udde Ruata nangalo᷊ren naungngi Pul ratun Asyur, ne i tou 
inaite namangalo wanua udde. I Pul iasaggo lai i Tiglat-Pileser. Ana see 
ṛuanganni Ruben, i Gad wuṛṛu i Manasye apan uatana'a su samba'a ra'in 
Yordan niapidda naola'a taumata niatawanna wuṛṛu niwuangnga su Halah, 
Habor, Hara wuṛṛu watukku sambau tampa maranin Salu᷊kku Gozan. 
Poiaroddi i mangitou natana'a wuṛṛu namanua naddatingngu allo indi. 

1 Tawarikh 6 

Akkittu papapulunni Lewi apan nariaddi Imam Bahewa 

1I Lewi pia siri tallu ana'a esakka; i Gerson, i Kehat wuṛṛu i Merari. 
2I Kehat pia siri appatta ana'a esakka; Amram, Yizhar, Hebron wuṛṛu Uziel. 
3I Amram ruan katou anangnge esakka, eteudde i Harun wuṛṛu i Musa, see 
lai sangkatou ana'a wawine aranne i Miryam. I Harun pia siri appatta ana'a 
esakka; i Nadab, i Abihu, i Eleazar wuṛṛu i Itamar. 
4Atokku sinossoṛanni Eleazar eteudde ere manansunna indi, i Pinehas, i 
Abisua, 
5i Buki, i Uzi, 
6i Zerahya, i Merayot, 
7i Amarya, i Ahitub, 
8i Zadok, i Ahimaas, 
9i Azarya, i Yohanan, 
10i Azarya (i tou mangangimbe su Wale᷊n MAWU apan nipararisikki Ratu 
Salomo su Yerusalem), 
11i Amarya, i Ahitub, 
12i Zadok, i Salum, 
13i Hilkia, i Azarya, 
14i Seraya, i Yozadak. 
15I Yozadak indi niapidda lai suadio'a ringannu taumatan Yehuda wuṛṛu 
tumana'u Yerusalem waine sutempo MAWU namuangngi mangitou watukku 
wanua waine ringannu nappaatti Nebukadnezar. 

Papapulunna waine wuassi Lewi 

16I Lewi pia siri tallu ana'a esakka, eteudde i Gerson, i Kehat wuṛṛu Merari. 
17I mangitou sangkatou-sangkatou pia anangnge. I Libni wuṛṛu i Simei udde 
ala᷊ṛṛana'i Gerson; 
18i Amram, i Yizhar, i Hebron wuṛṛu i Uziel udde ala᷊ṛṛana'i Kehat. 

19I Mahli wuṛṛu i Musi udde ala᷊ṛṛana'i Merari. 
20Akkittu papapulunni Gerson eteudde: i Libni, i Yahat, i Zima, 
21i Yoah, i Ido, i Zerah, i Yeatrai. 
22Akkittu papapulunni Kehat eteudde; i Aminadab, i Korah, i Asir, 
23i Elkana, i Ebyasaf, i Asir, 
24i Tahat, i Uriel, i Uzia, i Saul. 
25I Elkana pia darua ana'a esakka: i Amasai wuṛṛu i Ahimot. 
26Akkittu papapulunni Ahimot eteudde: i Elkana, i Zofai, i Nahat, 
27i Eliab, i Yeroham, i Elkana. 
28I Samuel pia darua ana'a esakka; i Yoel pahulu᷊ne, wuṛṛu i Ahia tuarine. 
29Akkittu papapulunni Merari eteudde: i Mahli, i Libni, i Simei, i Uza, 
30i Simea, i Hagia, i Asaya. 

Manga mananalangnga musikka su Wal᷊en MAWU 

31Ro'en Bantallu pa'aire niingkatta sutampa patataṛamawuanna su 
Yerusalem, i Ratu Daud namile manga taumata apan manarane 
mangngantari daralo su Wale᷊n MAWU. 
32I mangitou mammanara uala᷊lo᷊lo᷊ssa su Rasannu MAWU sutempo i Ratu 
Salomo taambe napararisikku Wale᷊n MAWU. 
33Akkittu sinossoṛannu manga taumata apan manarane udde eteudde: 
Wuassu ṛuanganni Kehat: Heman ana'i Yoel. I tou uapiaṛṛa'u mangangantari 
apan paarorone. Akkittu sinossoṛanne wua doso naddatingngi Yakub 
eteudde: i Heman, i Yoel, i Samuel, 
34i Elkana, i Yeroham, i Eliel, i Toah, 
35i Zuf, i Elkana, i Mahat, i Amasai, 
36i Elkana, i Yoel, i Azarya, i Zefanya, 
37i Tahat, i Asir, i Ebyasaf, i Korah, 

38i Yizhar, i Kehat, i Lewi, i Yakub. 
39I Asaf eteudde piaṛṛa'u mangangantari aruane. Akkittu sinossoṛanne wua 
bowa ire'e naddatingngi Lewi eteudde: i Asaf, i Berekhya, i Simea, 
40i Mikhael, i Baaseya, i Malkia, 
41i Etai, i Zerah, i Adaya, 
42i Etan, i Zima, i Simei, 
43i Yahat, i Gerson, i Lewi. 
44I Etan eteudde piaṛṛa'u mangangantari atallune; i tou wuassu amonanni 
Merari. Akkittu sinossoṛanne wua bowa iree maddatingngi Lewi eteudde: i 
Etan, i Kisi, i Abdi, i Malukh, 
45i Hasabya, i Amazia, i Hilkia, 
46i Amzi, i Bani, i Semer, 
47i Mahli, i Musi, i Merari, i Lewi. 
48Manga manara waine su wale᷊n patataṛamawuanna nitantilla su manga 
hawene taumatan Lewi lai. 

Papapulunni Harun 

49I Harun wuṛṛu papapulunne manarane mannambunnu amania, 
mangngonggolu sasamba itattambunna su wowon mezbah, mapaamattu 
lala᷊ghu su Wabbo'a Lembon Susi, wuṛṛu mangngonggolu sasamba 
ipamappassa rosan taumatan Israel. Sarangkanambone udde niola'a wuassu 
tatantiron Musa allangngu Ruata. 
50Eteindi akkittu papapulunni Harun: i Eleazar, i Pinehas, i Abisua, 
51i Buki, i Uzi, i Zerahya, 
52i Merayot, i Amarya, i Ahitub, 
53i Zadok, i Ahimaas. 

Tampaa tatanaannu manga taumatan Lewi 

54Eteindi manga wageangngu leta'a atatanaanna apan nionggola su 
amonanni Kehat papapulunni Harun. I mangitou nanengkamma wageangnga 
paarorone wuassu leta'a apan nitantunna ionggola su taumatan Lewi. 
55Leta'i mangitou nasutta lai soan Hebron su leta'u Yehuda, wuṛṛu manga 
wadda'u nannalo᷊ maranine. 
56Arawe manga wawaila᷊nna wuṛṛu manga ampungnga su leta'a maranin soa 
udde nionggola si Kaleb ana'i Yefune. 
57-59Papapulunni Harun niawuatannu Hebron, soa tatalanganna, Yatir, wuṛṛu 
manga ampungnga manansunna indi suadio'a ringannu manga wadda'u 
nannalo᷊ne; ampungngu Libna, Estemoa, Hilen, Debir, Asan, Bet-Semes. 
60Su leta'u ṛuanganni Benyamin i mangitou niatahiannu manga ampungnga 
suadio'a ringannu manga wadda'a: Geba, Alemet wuṛṛu Anatot. 
Sarangkanambone pia 13 ampungnga maola'a tampa atatanaannu amonanni 
mangitou. 
61Mapulo᷊ ampungngu ṛuanganni Manasye su samba'a waṛṛattu Salu᷊kku 
Yordan nionggola ringannu niundi su manga alahanna sulalu᷊mmu amonanni 
Kehat apan taambe naasomba leta'a. 
62Manga alahanna sulalu᷊mmu amonanni Gerson naasomba 13 ampungnga su 
leta'u ṛuanganni Isakhar, i Asyer, i Naftali, wuṛṛu i Manasye apan su Basan 
su samba'a timukku Salu᷊kku Yordan. 
63Ringannu niundi lai, manga alahanna sulalu᷊mmu amonanni Merari 
naasomba 12 ampungnga su leta'u ṛuanganni Ruben, i Gad, wuṛṛu i Zebulon. 
64Etearoddi olangnge walahannu Israel nattahia su ṛuanganni Lewi manga 
ampungnga suadio'a ringannu manga wadda'u nannalo᷊ne maola'a tampa 
pamanuanni mangitou. 
65Manga ampungnga su wageangngu leta'u ṛuanganni Yehuda, i Simeon 
wuṛṛu i Benyamin apan buatte nisaggo udde, nitahia lai ringannu niundi. 

66Su wageangngu leta'u ṛuanganni Efraim, sambageanganna wuassu manga 
alahannu amonanni Kehat, naasomba tahia manga ampungnga manansunna 
indi ringannu manga wadda'u nannalo᷊ maranine: 
67Sikhem, soa tatala᷊nganna su panenteannu leta'a udde, Gezer, 
68Yokmeam, Bet-Horon, 
69Ayalon wuṛṛu Gat-Rimon. 
70Su wageangngu leta'u ṛuanganni Manasye su samba'an waṛṛattu Salu᷊kku 
Yordan i mangitou nanengkamma ampungngu Aner wuṛṛu Bileam ringannu 
wadda'u nannalo᷊ maranine. 
71Manga amonannu ṛuanganni Gerson naasomba tahia manga ampungnga 
manansunna indi ringannu manga wadda'u nannalo᷊ maranine: Su 
wageangngu leta'u ṛuanganni Manasye, samba'an timukku Salu᷊kku Yordan: 
Golan su Basan wuṛṛu Asytarot. 
72Su wageangngu leta'u ṛuanganni Isakhar: Kedes, Daberat, 
73Ramot wuṛṛu Anem. 
74Su wageangngu leta'u ṛuanganni Asyer: Masal, Abdon, 
75Hukok wuṛṛu Rehob. 
76Su wageangngu leta'u ṛuanganni Naftali: Kedes su Galilea, Hamon wuṛṛu 
Kiryataim. 
77Papapulunni Merari apan taambe naasomba tahia leta'a, naasomba manga 
ampungnga manansunna indi ringannu manga wadda'u nannalo᷊ maranine: 
Su wageangngu leta'u ṛuanganni Zebulon; Rimono wuṛṛu Tabor. 
78Su wageangngu leta'u ṛuanganni Ruben, samba'an ra'in Salu᷊kku Yordan 
maranin Yerikho: Bezer su leta'a wantikke, Yahas, 
79Kedemot wuṛṛu Mefaat. 
80Su wageangngu leta'u ṛuanganni Gad: Ramot su Gilead, Mahanaim, 

81Hesybon wuṛṛu Yaezer. 

1 Tawarikh 7 

Papapulunni Isakhar 

1I Isakhar anangnge esakka siri appatta: i Tola, i Pua, i Yasub wuṛṛu i Simron. 
2I Tola pia anangnge esakka siri annumma: i Uzi, i Refaya, i Yeriel, i Yahmai, 
i Yibsam wuṛṛu i Samuel. I mangitou udde piaṛṛa'u alahanna sulalu᷊mmu 
amonanni Tola wuṛṛu tinumelengnga ere manga tantara apan waṛṛani wuṛṛu 
matohassa. Sutempo i Ratu Daud, papulunni mangitou anambone 22.600 su 
atoune. 
3I Uzi pia sangkatou ana'a esakka aranne i Yizrahya. I Yizrahya wuṛṛu siri 
appatta anangnge esakka eteudde, i Mikhael, i Obaja, i Yoel wuṛṛu i Yisia 
uddewe manga puane. 
4Manga awingnga wuṛṛu manga ana'i mangitou aroddi anambone na'oman 
sara papapulunni mangitou wotongnge mangammullu 36.000 esakka maola'a 
tantara. 
5Tumuṛṛuttu reenganne atonna, wuassu anambon alahanna sulalu᷊mmu 
ṛuanganni Isakhar pia 87.000 su atoune esakka apan botongnge maola'a 
tantara. 

Papapulunni Benyamin wuṛṛu papapulunni Dan 

6I Benyamin pia siri tallu ana'a esakka: i Bela, i Bekher wuṛṛu i Yediael. 
7I Bela pia siri lima ana'a esakka: i Ezbon, i Uzi, i Uziel, i Yerimot wuṛṛu i Iri. 
Ete i mangitou udde uanna alahanna sulalu᷊mmu amonanni mangitou wuṛṛu 
tinumelengnga ere manga tantara apan matohassa. Sulalu᷊mmu reengannu 
papapulunni mangitou nawoṛṛetta 22.034 su atoune esakka apan botongnge 
maola'a tantara. 
8I Bekher pia siri sio ana'a esakka: i Zemira, i Yoas, i Eliezer, i Elyoënai, i 
Omri, i Yeremot, i Abia, i Anatot wuṛṛu i Alemet. 

9Ete i mangitou udde uapua alahanna sulalu᷊mmu amonanni mangitou. 
Tumuṛṛuttu reenganna atonna, wuassu anambon alahanna sulalu᷊mmu 
papapulunni mangitou pia 20.200 su atoune esakka apan botongnge maola'a 
tantara. 
10I Yediael pia sangkatou ana'a esakka aranne i Bilham. I Bilham pia siri pitu 
ana'a esakka: i Yeus, i Benyamin, i Ehud, i Kenaana, i Zetan, i Tarsis wuṛṛu i 
Ahisahar. 
11Ete i mangitou udde uapua alahanna sulalu᷊mmu amonanni mangitou apan 
tinumelengnga ere manga tantara apan matohassa. Sulalu᷊mmu reengannu 
papapulunni mangitou uawoṛṛetta 17.200 su atoune esakka apan botongnge 
maola'a tantara. 
12I Supim wuṛṛu i Hupim uddewe papapulunni Ir. I Husim udde ana'i Dan. 

Papapulunni Naftali 

13I Naftali pia siri 4 ana'a esakka; i Yahziel, i Guni, i Yezer wuṛṛu i Salum. I 
mangitou udde pulunni Bilha. 

Papapulunni Manasye 

14I Manasye ringannu awingnge su liudde, sangkatou wawinen Aram, pia 
ruan katou ana'a esakka: i Asriel wuṛṛu i Makhir. Ana'i Makhir eteudde i 
Gilead. 
15I Makhir naddea'a awingngi Hupim wuṛṛu Supim. Awingngi Makhir aranne 
i Maakha. Ana'i Makhir aruane eteudde i Zelafead. I Zelafead tawe naasomba 
ana'a esakka, tumba'u ana'a wawine. 
16I Maakha awingngi Makhir nanungkangu ruan katou ana'a esakka apan 
aranne nisago i Peres wuṛṛu i Seres; i Peres pia anangnge esakka ruan katou 
aranne i Ulam wuṛṛu i Rekem. 
17I Ulam pia sangkatou ana'a esakka aranne i Bedan. Eteudde papapulunni 
Gilead ana'i Makhir, pulunni Manasye. 

18Tuṛṛangngi Gilead waine aranne i Molekhet pia siri tallu ana'a esakka; i 
Isyhod, i Abiezer wuṛṛu i Mahla. 
19i Semida pia siri appatta ana'a esakka: i Ahyan, i Sekhem, i Likhi wuṛṛu i 
Aniam. 

Papapulunni Efraim 

20-21I Efraim pia siri tallu ana'a: i Sutelah, i Ezer wuṛṛu i Elad. Akkittu 
papapulunni Efraim wuassi Sutelah eteudde i Bered, i Tahat, i Elada, i Tahat, 
i Zabad, i Sutelah. I Ezer wuṛṛu i Elad nipate sutempo inai manna'o 
winatangngu tumana'u wanua Gad. 
22I mangitou sidutu lullalo᷊ na'oman sara manga tuṛṛangnge nirumanta 
malluassa naungnge. 
23Wua'udde i Efraim nattambate apia ringannu awingnge, ana see wawine 
udde piate illoṛṛo wuṛṛu nanungkangu sangkatou ana'a esakka. I Efraim 
nanagon ana'a udde aranne i Beria, ana waugu asasusa apan buatte niaṛṛia'a 
si mangitou udde. 
24I Efraim pia ana'a wawine aranne i Seera. Ete i tou apan napararisikku 
manga soan Bet-Horon Bowane wuṛṛu Bet-Horon Rosone, see lai soa Uza 
wuṛṛu Seera. 
25I Efraim pia lai sangkatou ana'a esakka aranne i Refah. Eteindi akkittu 
papapulunni Refah: i Resef, i Telah, i Tahan, 
26i Ladan, i Amihud, i Elisama, 
27i Nun, i Yosua. 
28Wageangngu leta'a apan nionggola maola'a atatanaanni mangitou eteudde 
wuassu Betel maddatingngu araune sara Naaran su samba'an ra'i, wuṛṛu su 
Gezer su samba'an waṛṛatta see lai manga ampungnga maranin manga soa 
udde. Sulalummu wageangngu leta'a udde nasutta lai soan Sikhem wuṛṛu 
Aya, see lai manga ampungnga maranine. 

29Papapulunni Manasye uatahuanna soan Bet-Sean, Taanakh, Megido, Dor 
wuṛṛu manga ampungnga maranine. Eteudde anambon wageangngu leta'a 
tampa atatanaannu papapulunni Yusuf ana'i Yakub. 

Papapulunni Asyer 

30Manansunna indi eteudde papapulunni Asyer. I tou pia siri appatta ana'a 
esakka; i Yimna, i Yiswa, i Yiswi, i Beria wuṛṛu sangkatou ana'a wawine, 
aranne i Serah. 
31I Beria pia ruan katou ana'a esakka, eteudde i Heber wuṛṛu i Malkiel, 
napararisikku soa Birzait. 
32I Heber pia siri tallu ana'a esakka; i Yaflet, i Somer, i Hotam, wuṛṛu 
sangkatou ana'a wawine, aranne i Sua. 
33I Yaflet pia siri tallu lai ana'a esakka; i Pasakh, i Bimhab wuṛṛu i Asywat. 
34I Somer tuṛṛangngi Yaflet pia siri 4 ana'a esakka: i Ahi, i Rohga, i Yehuba 
wuṛṛu i Aram. 
35I Hotam, tuṛṛangnge Yaflet sangkatou lai pia siri 4 ana'a esakka: i Zofah, i 
Yimna, i Seles wuṛṛu i Amal. 
36Papapulunni Sofah eteudde i Suah, i Harnefer, i Syual, i Beri, i Yimra, 
37i Bezer, i Hod, i Sama, i Silsa, i Yitran wuṛṛu i Beera. 
38Papapulunni Yeter eteudde i Yefune, i Pispa wuṛṛu i Ara. 
39Papapulunni Ula eteudde i Arah, i Haniel wuṛṛu i Rizya. 
40Eteudde papapulunni Asyer. I mangitou sarangkanambone uapua alahanna 
wuṛṛu tinumelengnga ere manga taumatan pangalo apan matohassa wuṛṛu 
manga piaṛṛa'a apan bahewa. Sulalu᷊mmu arannu papapulunni Asyer 
nawoṛṛetta 26.000 su atoune esakka apan botongnge maola'a tantara. 

1 Tawarikh 8 

Papulunni Benyamin 

1I Benyamin pia siri lima ana'a esakka. Tumuṛṛuttu atokku uukka, i mangitou 
eteudde: i Bela, i Asybel, i Ahrah, 
2i Noha wuṛṛu i Rafa. 
3Papapulunni Bela eteudde Adar, Gera, Abihud, 
4Abisua, Naaman, Ahoah, 
5Gera, Sefufan wuṛṛu Huram. 
6-7Papapulunni Ehud eteudde Naaman, Ahia wuṛṛu Gera. I mangitou uddewe 
tembonannu amonanna apan dorone uatana'a su Geba. Arawe i mangitou 
nilimbuaṛṛanna wua isudde, ana see sulalu᷊mmu piaṛṛa'i Gera i mangitou 
nangingkatta watukku Manahat wuṛṛu Natana'e isudde. Gera pia darua ana'a: 
Uza wuṛṛu Ahihud. 
8-9Saharaim sinumindo ruan katou awingnge aranne i Husim wuṛṛu Baara. 
Wua'udde sutempo uatana'a su leta'u Moab, i tou naawingngi Hodes wuṛṛu 
naasomba siri 7 ana'a esakka: Yobab, Zibya, Mesa, Malkam, 
10Yeus, Sokhya, wuṛṛu Mirma. Sarangkanambone naola'a tembonannu 
amonanna. 
11Ringannu awingnge aranne i Husim i tou lai naasomba darua ana'a esakka; 
Abitub wuṛṛu Elpaal. 
12Elpaal pia ana'a esakka siri tallu; Eber, Misam, Semed. Ete i Semed indi 
napararisikku soa Ono wuṛṛu Lod see lai manga ampungnga maranine. 

Manga taumatan Benyamin su Gad wuṛṛu Ayalon 

13Beria wuṛṛu Sema eteudde tembonannu amonanna apan uatana'a su soa 
Ayalon wuṛṛu nallimbuakka tumana'u soa Gat. 
14-16Papapulunni Beria eteudde Ahyo, Sasak, Yeremot, Zebaja, Arad, Eder, 
Mikhael, Yispa wuṛṛu Yoha. 

Manga taumatan Benyamin su Yerusalem 

17Papapulunni Elpaal eteudde Zebaja, Mesulam, Hizki, Heber, 

18Yismerai, Yizlia wuṛṛu Yobab. 
19Papapulunni Simei eteudde i Yakim, Zikhri, Zabdi, 
20Elyoënai, Ziletai, Eliel, 
21Adaya, Beraya wuṛṛu Simrat. 
22Papapulunni Sasak eteudde Yispan, Eber, Eliel, 
23Abdon, Zikhri, Hanan, 
24Hananya, Elam, Antotia, 
25Yifdeya wuṛṛu Pnuel. 
26Papapulunni Yeroham eteudde Samserai, Seharya, Atalya, 
27Yaaresya, Elia wuṛṛu Zikhri. 
28Eteudde manga tembonannu amonanna apan nawoṛṛetta sulalu᷊mmu 
pallala᷊wanni mangitou. I mangitou uatana'a su Yerusalem. 

Manga taumatan Benyamin su Gibeon wuṛṛu Yerusalem 
(1Ta. 9:35-38) 

29Yeiel napararisikku soa Gibeon, ana see natana'e isudde. Awingnge aranne 
i Maakha, 
30ne itarua pia siri 10 ana'a esakka; Abdon, iapa pahulu᷊ne, manansunna i Zur, 
Kish, Baal, Ner, Nadab, 
31Gedor, Ahyo, Zakharia, 
32wuṛṛu Miklot, iamangngi Simea. Papapulunni mangitou natana'a su 
Yerusalem suadio'a ringannu manga amonanna waine sangkuanganni 
mangitou. 

Alahanni Ratu Saul 
(1Ta. 9:39-44) 

33Iamangngi Ratu Saul aranne i Kish wuṛṛu iupungnge aranne i Ner. I Saul 
pia siri appatta ana'a esakka: i Yonatan, i Malkisua, i Abinadab wuṛṛu i 
Esybaal. 

34I Yonatan pia ana'a esakka aranne Meribaal, iamangngi Mikha. 
35I Mikha pia siri 4 ana'a esakka: i Piton, i Melekh, i Tahrea wuṛṛu i Ahas. 
36Ana'i Ahas aranne i Yoada apan pia ana'a esakka siri tallu: i Alemet, i 
Azmawet wuṛṛu Zimri. Akkituu papapulunni Zimri eteudde i Moza, 
37i Bina, i Rafa, i Elasa, i Azel. 
38I Azel pia siri 6 ana'a esakka; i Azrikam, i Bokhru, i Ismael, i Searya, i Obaja 
wuṛṛu i Hanan. 
39I Esek, tuṛṛangngi Azel esakka, pia siri 3 ana'a esakka: i Ulam iapa 
pahulu᷊ne, wua'udde i Yeus wuṛṛu i Elifelet. 
40Ala᷊ṛṛana'i Ulam sarangkanambone tantara apan matohassa wuṛṛu taṛṛa 
piti'a apan pande. Ana'a pulunne esakka sarangkanambone 150 su atoune. I 
mangitou sarangkanambone udde ṛuanganni Benyamin. 

1 Tawarikh 9 

Manga taumata apan nawelengnga wuassu pamamuanganna 

1Anambon taumatan Israel uawoṛṛetta tumuṛṛuttu alahanne sambau-
sambau. Aranna udde lai uawoṛṛetta sulalu᷊mmu wuken Mararatun Israel. 
Maola'a sambau ṛuumanna ana waugu rosan mangitou, tumana'u Yehuda 
niapidda watukku tampa pamamuanganna. 
2Suwallatti mangitou apan paarorone nebelengnga su leta'a pussa'a mangitou 
su manga soa, eteudde taumata wiasa, manga imam, taumatan Lewi wuṛṛu 
mammamanaran Wale᷊n MAWU. 
3Sambageanganna wuassu ṛuanganni Yehuda, i Benyamin, i Efraim wuṛṛu i 
Manasye nabelengnga wuṛṛu natana'e su Yerusalem. 
4-6Pia 690 alahanna wuassu ṛuanganni Yehuda apan uatana'a su Yerusalem, 
nasutta papapulunnu ala᷊ṛṛana'i Yehuda aranne i Peres, i Syela wuṛṛu i Zerah. 
Papapulunni Peres nipiaṛṛa'i Utai. Akkittu papapulunni Utai wua bowa iree 
eteudde, i Utai, i Amihud, i Omri, i Imri wuṛṛu i Bani. Papapulunni Syela 

uapiaṛṛa'a si Asaya. Ete i tou udde uapua alahanna. Papapulunni Zerah 
uapiaṛṛa'a si Yeuel. 
7-9Manga taumatan ṛuanganni Benyamin apan uatana'a su Yerusalem pia 956 
alahanna. Uapua manga alahanni mangitou eteudde: i Salu ana'i Mesulam, 
pulunni Hodawya tuwonuta'i Hasenua i Yibnia ana'i Yeroham i Ela ana'i Uzi, 
pulunni Mikhri i Mesulam ana'i Sefaca, pulunni Rehuel, tuwonuta'i Yibnia. 

Manga imam apan uatana'a su Yerusalem 

10-12Manga imam manansunna indi apan uatana'a su Yerusalem: i Yedaya, i 
Yoyarib wuṛṛu i Yakhin i Azarya ana'i Hilkia, ala᷊monane eteudde i Mesulam, 
i Zadok, i Merayot wuṛṛu i Ahitub. (I Azarya eteudde uapua mammamanaran 
Wale᷊n MAWU.) I Adaya ana'i Yeroham, ala᷊monane eteudde Pasyhur wuṛṛu i 
Malkia. I Masai ana'i Adiel; ala᷊monane eteudde Yahzera, i Mesulam, i 
Mesilemit, i Imer. 
13Manga imam apan naola'a uapua alahanna sarangkanambone 1.760 su 
atoune. I mangitou pande mammanara ala᷊wo'u manara su Wale᷊n MAWU. 

Manga taumatan Lewi apan uatana'a su wal᷊en Yerusalem 

14-16Manga taumatan Lewi manansunna indi apan uatana'a su Yerusalem: i 
Semaya ana'i Hasub, ala᷊monane eteudde Azrikam wuṛṛu Hasabya wuassu 
ṛuanganni Merari. i Bakbakar, i Heres wuṛṛu i Galal i Matanya ana'i Mikha; 
ala᷊monane eteudde i Zikhri wuṛṛu i Asaf i Obaja ana'i Semaya; ala᷊monane 
eteudde i Galal wuṛṛu i Yedutun i Berekhya ana'i Asa, pulunni Elkana, i tou 
natana'a su leta'u soa Netofa. 

Manga mandariaga Wal᷊en MAWU apan uatana'a su Yerusalem 

17Manga mandariaga Wale᷊n MAWU apan uatana'a su Yerusalem su sambau 
ringannu amonanni mangitou eteudde; i Akub, i Talmon, i Ahiman, wuṛṛu i 
Salum tembonannu mandariaga. 
18Naddatingngu sara allo indi manga taumata wuassu amonanni mangitou, 
manarane mandiaga Ngara Pasallanganne Ratu su samba'an ra'i. Dorone 

manga taumata wuassu amonanni mangitou niapamanara mandiaga manga 
ngara pasallanganna mattudda paddasanannu taumatan Lewi. 
19Taumata niapamanara mandiaga ngara suttanna watukku 
Rasannu MAWU eteudde i Salum suadio'a ringannu manga taumata 
sangkamonanna, eteudde amonanni Korah. (I Salum udde ana'i Kore pulunni 
Ebyasaf.) Dorone ala᷊monan mangitou lai mammanara manara udde sutempo 
i mangitou mangngimbe su paddasanannu MAWU. 
20I Pinehas ana'i Eleazar – doronganna MAWU mallu'adda si tou! – supaassa 
buatte namiaṛṛa'i mangitou. 
21I Zakharia ana'i Meselemya i tou lai mandariaga ngara pasallangannu 
Rasannu MAWU. 
22Sarangkanambone apan nipile maola'a mandariaga manga ngara 
pasallanganna 212 su atoune. I mangitou nawoṛṛetta tumuṛṛuttu manga 
ampungnga apan atatanaanni mangitou. Iupungngi mangitou nionggola᷊nni 
Ratu Daud wuṛṛu i Nabi Samuel manga manara. 
23Nanattakka orassa udde i mangitou wuṛṛu papapulunne sidutu naola'a 
mandariaga Ngara Pasallanganna Wale᷊n MAWU. 
24Ngarane 4: sambau su samba'an sawannakka, sambau su samba'an timukka, 
sambau su samba'an ra'i, sambau su samba'an waṛṛatta. Suapan ngarane 
udde pia sangkatou taumatan Lewi apan naola'a tembonannu mandariaga. 
25Manga tuṛṛangngi mangitou apan uatana'a su manga ampungnga, 
massumbala lai si mangitou ringannu mallalo᷊lo᷊ssa – sangkamisa paassa. 
26Arawe siri appatta tembonannu mandariaga udde mammanara miallo-
miallo. I mangitou uataṛṛapa manga wabbo'a su Wale᷊n MAWU wuṛṛu manga 
saranapa apan uaraddo isudde. 
27I mangitou utana'a maranin Wale᷊n MAWU, ana waugu i mangitou ṛinone 
mandiaga wale᷊n udde wuṛṛu mamu'essa manga ngaran pasallanganna 
suapan marua allo. 

Manga taumatan Lewi waine 

28Sambageanganna taumatan Lewi waine manarane mallu'adda manga 
saranapa patataṛṛamawuanna. Ete i mangitou mandareengnge sutempo 
iapasabbangnga wuṛṛu sutempo iapawelengnga apia. 
29Sambageanganna lai manarane mallu'adda imannu patataṛṛamawuanna, 
wuṛṛu taponna, anggore, lanan zaitun, amania, see lai rampa-rampa. 
30Arawe apan manarane mallo'an rampa-rampa, eteudde manga imam. 
31Iapa manarane ma'ola'a sasamba apan iattapa eteudde sangkatou taumatan 
Lewi aranne i Matica, ana'a pahulu᷊n Salum wuassu amonanni Korah. 
32Manga taumata wuassu ṛuanganni Kehat manarane mandiahi roti 
ipangimbe MAWU suapan allon Sabat. 
33Sambageanganna taumatan Lewi waine manarane mangngantari su 
Wale᷊n MAWU. Manga tembonannu amonanni mangitou uatana'a su manga 
pira sabbua su Wale᷊n MAWU. I mangitou tawe nionggola᷊nnu manara waine, 
ana waugu i mangitou mammanara allo wuṛṛu ṛabbi. 
34Manga taumata apan nisago dorone, eteudde manga tembonannu alahanni 
Lewi tumuṛṛuttu akkittu sinossoṛṛanni mangitou. Ete i mangitou udde manga 
piaṛṛa'a apan uatana'a su Yerusalem. 

Iupungngu al᷊amona wuṛṛu papapulunni Ratu Saul 
(1Ta. 8:29-38) 

35Yeiel napararisikku soa Gibeon, ana see natana'e isudde. Awingnge aranne 
i Maakha, 
36wuṛṛu anangnge esakka, iapa pahulu᷊ne aranne i Abdon, wuṛṛu ingana'a 
tuarine aranne i Zur, i Kish, i Baal, i Ner, i Nadab, 
37i Gedor, i Ahyo, i Zakharia wuṛṛu i Miklot, 
38iamangngi Simea. Papapulunni mangitou uatana'a su Yerusalem suadio'a 
ringannu manga alahanna waine apan sangkamonanni mangitou. 

39Iamangngi Ratu Saul aranne i Kish wuṛṛu iupungnge aranne i Ner. I Saul 
pia siri appatta ana'a esakka: i Yonatan, i Malkisua, i Abinadab, wuṛṛu i 
Esybaal. 
40I Yonatan pia ana'a esakka aranne i Meribaal, iamangngi Mikha. 
41I Mikha pia siri 4 ana'a esakka: i Piton, i Melekh, i Tahrea wuṛṛu i Ahas. 
42Ana'i Ahas aranne i Yoada apan pia anangnge esakka siri tallu: i Alemet, i 
Asmawet wuṛṛu i Zimri. Akkittu sinossoṛṛanni Zimri eteudde i Moza, 
43i Bina, i Rafa, i Elasa wuṛṛu i Azel. 
44I Asael pia siri 6 ana'a esakka; i Azrikam, i Bokhru, i Ismael, i Searya, i 
Obaja wuṛṛu i Hanan. 

1 Tawarikh 10 

Apapaten Ratu Saul 
(1Sa. 31:1-13) 

1Taumatan Filistin napapangalon taumatan Israel. I mangitou napapangalo 
su panenteannu Gilboa. Manambo taumatan Israel nate isudde, wuṛṛu 
nallambe nasutta lai i Ratu Saul wuṛṛu manga parinsine apan naatala᷊ngngu 
watanganne. 
2Arawe i mangitou tinuṛṛutannu taumatan Filistin wuṛṛu siri tallu suwallattu 
esakka ana'i Saul nipate, eteudde i Yonatan, i Abinadab, wuṛṛu i Malkisua. 
3Pangalo apan bahewalla uali᷊wunna si Saul, ne i tou sassane naṛṛinoannu 
anaannu seetta na'oman sara nale᷊ssa. 
4Ne i Saul nabbisara su umbasanna apan uaapiddu ahidde, “Sawutte hale᷊lenu 
wuṛṛu usu'e i ya'u tadea'u i ya'u tawe nalangannu taumatan Filistin apan tawe 
maaillala᷊ MAWU udde.” Arawe umbasanna udde maddiri mangusu'a si Saul 
ana waugu i tou matta'utta. Ana waugu udde i Saul nanganu hale᷊lene sassane 
wuṛṛu nilumallowangu watanganne su wowon hale᷊le udde. 
5Napawe umbasanna udde naasilo manungku i Saul natete, i tou lai 
nilumallowangu watanganne su wowo hale᷊le᷊ne, ana see i tou lai natete. 



1125 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

6Ne i Saul suadio'a ringannu parinsine siri tallu natete, wuṛṛu ringannu udde 
lai nuddusse araratuanne. 
7Napawe anambon taumatan Israel apan uatana'a su wawala᷊nnu Yizreel 
naaringikka manungku tantaran Israel tinumala᷊ngke, wuṛṛu naaringikka 
manungku i Saul see lai manga parinsine natete, i mangitou tinumala᷊ngnga 
nanantangngu manga soan mangitou. Ana see taumatan Filistin natana'e su 
manga soa udde. 
8Tiṛṛabbine napawe taumatan Filistin nirumanta nangaṛṛo manga 
winalu᷊nanna, i mangitou naasangkalla si Saul wuṛṛu siri tallu parinsine apan 
nate su panenteannu Gilboa. 
9I mangitou nalluatta laubbu pangalon Saul, wuṛṛu namonggo'a puane, ana 
see niapidda napule᷊. Wua'udde i mangitou nandolokku daroloṛṛanna 
watukku ahewallu wanua Filistin iapapasingkattu watti'a mapia udde su 
walahanna wuṛṛu monganni mangitou. 
10Laubbu pangalon Saul udde sinahipunna sulalu᷊mmu sambau wale᷊n 
patataṛṛamawuanna monganni mangitou, wuṛṛu puane niele sulalu᷊mmu 
wale᷊n Dagon, monganni mangitou. 
11Sutempo tumana'u Yabes su Gilead naaringikka inolaannu taumatan 
Filistin si Saul, 
12manga taumata apan awaṛṛanianne suwallatti mangitou inaite nangala᷊ppa 
winalu᷊nanni Saul wuṛṛu manga parinsine, ana see niapidda watukku Yabes. 
I mangitou nallabbingi Saul su alu᷊ngngu sambau alu masallakka, wua'udde 
i mangitou nappuasa pitu allo ala᷊nnune. 
13-14I Saul nate ana waugu i tou tawe naddaringikka MAWU, wuṛṛu tawe 
tumuṛṛutta manga parenta-Ne. I tou tawe maddorongnga tatantiro 
wuassu MAWU ewe'e wuassu manga ghaṛṛahon taumata nate. Ana waugu 
udde MAWU nakkuumanni tou wuṛṛu nanantillu araratuane si Daud ana'i 
Isai. 

1 Tawarikh 11 

I Daud naola'a ratun Israel wuṛṛu Yehuda 
(2Sa. 5:1-10) 

1Anambon piaṛṛa'u walahannu Israel nirumanta ringanni Daud su Hebron 
wuṛṛu nabbisara, “Yami indi ta'e tuṛṛangngi Tuangnga. 
2Ro'en dorone, ewe'e lai sutempo i Saul ta'e uaparenta si yami, ete i Tuangnga 
apan uapiaṛṛa'u tantaran Israel suapan i mangitou inai mapapangalo. Ana 
see lai MAWU Ruatan Tuangnga buatte naddiandi manungku ete i Tuangnga 
apan sarun mamiaṛṛa'u ala᷊ṛṛang-Nge wuṛṛu maola'a ratun mangitou.” 
3Ne i Daud na'ire manga piaṛṛa'u Israel udde. Ana see i mangitou nanenegi 
Daud naola'a ratun Israel, ere buatte pina'ire MAWU si Samuel. 
4Su sambau allo i Ratu Daud ringannu anambon tantaran Israel inaite 
namangalo soa Yerusalem. Sutempo udde soa Yerusalem aranne Yebus, 
wuṛṛu atatanaannu taumatan Yebus, tumana'u soa udde tutune. 
5-7Manga taumatan Yebus buatte nabbisara si Daud, manungku i tou tawe 
maasutta su soan mangitou udde. Arawe i Daud naapangaṛṛo tanda'u watun 
mangitou aranne Sion. Sutempo udde i Daud buatte namasingkatta 
mallala᷊ṛenggene manungku taumata paarorone apan naapate taumatan 
Yebus sarun maola'a tembonannu tantara. Ne ana waugu i Yoab apan 
paarorone namangalo taumatan Yebus, i tou nitenega maola'a tembonannu 
tantara. (Inangngi Yoab aranne Zeruya) Napawe naapangaṛṛote tanda'u watu 
Sion, i Daud natana'e isudde. Ana waugu udde nanattakkewe orassa udde 
tanda'u watu udde nisago “Soan Daud”. 
8I Daud na'ola'a apia soa udde nanattakka wuassu tampa apan niomboannu 
leta'a su samba'a ra'in wuidda; wua'udde manara pa'aola'a wale᷊n nisassuten 
Yoab na'oman sara nasue. 
9I Daud mallannu mattohassa, ana waugu MAWU Lembontaṛṛino 
nantulu᷊ngngi tou. 

Manga tantaran Daud apan tinumelengnga 
(2Sa. 23:8-39) 

10Ete indi arannu manga piaṛṛa'u tantara apan tinumelengnga. Suadio'a 
ringannu anambon tumana'u Israel, i mangitou buatte nattinsahadda tadea'u 
i Daud maola'a ratu ere buatte nipa'iren MAWU. Wuṛṛu i mangitou sidutu 
massumbala araratuanne. 
11Piaṛṛa'u tantara apan paarorone eteudde i Yasobam taumatan Hakhmoni, i 
tou piaṛṛa'u “Triwira”. Su paassa sulalu᷊mmu sambau pangalo i tou 
nando'appa 300 su atoune wuṛṛu namate si mangitou ringannu wangkaone. 
12Taumata aruane sulalu᷊mmu Triwira eteudde i Eleazar ana'i Dodo wuassu 
ṛuanganni Ahohi. 
13-14Sulalu᷊mmu pangalo su Pas-Damim i tou uasamba'a si Daud nando'appa 
taumatan Filistin. Sutempo taumatan Israel mannattakke tuttala᷊ngnga, i tou 
wuṛṛu tantarane natta'alla su pattangngannu sambau waillu ganduma wuṛṛu 
napapangalote taumatan Filistin udde. Ana see MAWU nangonggolu 
auntunganna apan bahewalla si tou. 
15-16Su allo sambau siri 3 wuassu wallattu 30 piaṛṛa'u tantaran Daud apan 
awaṛṛanianne, inaite naisasomban Daud su sambau tampa apan pia tanda'a 
watune su sambau wowon batu maranin Liangngu Adulam. Sutempo udde 
taumatan Filistin naddasanna su wawala᷊nnu Refaim wuṛṛu sangkammula᷊nna 
wuassi mangitou namanua su Betlehem. 
17I Daud naanaungke ampungnga niariadianne udde wuṛṛu nabbisara, “Eh, 
unnuwisara i ya'u niapa'inumma ua'e wuassu paṛṛihi maranin ngara 
pasallanganna su Betlehem.” 
18Naaringikka udde, siri tallu piaṛṛa'u tantara udde nilumiu paddasanannu 
taumatan Filistin ana see nanganute ua'en paṛṛihi udde, ana see niapidda si 
Daud. Arawe i Daud maddiri ma'inumma, ewe'e nilali᷊nna maola'a sambau 
sasamba su MAWU. 
19I tou nabbisara, “Ringannu arannu Ruata, i ya'u tawe mapa'inumma ua'e 
indi! Amungkangu i ya'u ma'inumma, i ya'u ere lai na'inumma daṛṛan manga 
taumata apan buatte nanantillu niawan mangitou!” Nariaddi i Daud mangke 

maddiri ma'inumma ua'e udde. Eteudde manga inasahaṛṛanni siri tallu 
tantara apan waṛṛani udde. 
20-21Siri tallun pulo᷊ tembonannu tantara apan tinumelengnga udde nisago lai 
“Tridasawira”. I mangitou uapiaṛṛa'a si Abisai tuarin Yoab. I tou buatte 
namate 300 su atoune taumata ringannu wangkaone, wuṛṛu ana waugu udde 
i tou lembon tinumelengnga. Arawe i tou tawe mappianne wuassu Triwira 
udde. 
22Sangkatou piaṛṛa'u tantara tinumelengnga waine eteudde i Benaya ana'i 
Yoyada, taumatan Kabzeel. I tou tumaniten waṛṛani. Ruan katou 
atumannaṛanne wuassu Moab buatte nipatene. Buatte nariaddi su sambau 
allo apan masunge i tou sinumutta sulalu᷊mmu loṛṛangnga wuṛṛu namate 
singa isudde. 
23I tou lai buatte namate sangkatou taumatan Mesir apan bahewalla wa'ikke; 
ala᷊ngkanne nilumebbe wuassu rua metere. Taumata udde ahidde 
sambeangnga apan masallakka, arawe i Benaya sinumaruanna tumba'u 
uaapiddu papuulla. Sambeangnga apan su liman taumatan Mesir niaṛṛo ana 
see nipaatta pinamate taumata udde. 
24Eteudde apapian Benaya, sangkatou wuassu Tridasawira. 
25Sulalu᷊mmu ammula᷊nne udde, ete i Benaya apan atumannaṛanne, arawe i 
tou tawe mappianne wuassu Triwira. I Daud nanenegi tou naola'a 
tembonannu mandariaga si tou. 
26-47Manansunna indi eteudde manga piaṛṛa'u tantara waine apan 
tinumelengnga: i Asael tuarin Yoab i Elhanan ana'i Dodo taumatan Betlehem 
i Samot taumatan Harod i Heles taumatan Peloni i Ira ana'i Ikes taumatan 
Tekoa i Abiezer taumatan Anatot i Sibkhai taumatan Husa i Ilai taumatan 
Ahohi i Maharai taumatan Netofa i Heled ana'i Baana taumatan Netofa i Itai 
ana'i Ribai taumatan Gibea su leta'u ṛuanganni Benyamin i Benaya taumatan 
Piraton i Hurai taumatan manga wawala᷊nnu Gaas i Abiel taumatan Araba i 
Azmawet taumatan Bahurim i Elyahba taumatan Saalbon i Hasyem taumatan 

Gizon i Yonatan ana'i Sage taumatan Harari i Ahiam ana'i Sakhar taumatan 
Harari i Elifal ana'i Ur i Hefer taumatan Mekherati i Ahia taumatan Peloni i 
Hezrai taumatan Karmel i Naarai ana'i Ezbai i Yoel tuṛṛangngi Natan i Mibhar 
ana'i Hagri i Zelek taumatan Amon i Naharai taumatan Beerot, 
mangangapiddu lutangngi Yoab i Ira wuṛṛu Gareb taumatan Yetri i Uria 
taumatan Het i Zabad ana'i Ahlai i Adina ana'i Siza (sangkatou suwallattu 
matatimmade sulalu᷊mmu walagi Ruben apan uatahuanna tantara 30 su 
atoune) i Hanan ana'i Maakha i Yosafat taumatan Mitni i Uzia taumatan 
Asytarot i Syama wuṛṛu i Yeiel, ala᷊ṛṛana'i Hotam, taumatan Aroër i Yediael 
wuṛṛu i Yoha, ala᷊ṛṛana'i Simri taumatan Tizi i Eliel taumatan Mahawim i 
Yeribai wuṛṛu i Yosawya, ala᷊ṛṛana'i Elnaam i Yitma taumatan Moab i Eliel, i 
Obed wuṛṛu i Yaasiel taumatan Mezobaya. 

1 Tawarikh 12 

Manga mallal᷊aṛenggeni Daud wuassu ṛuanganni Benyamin 

1Sutempo i Daud tinumala᷊ngngu watanganne wuassi Ratu Saul, i tou 
na'imbuni watukku Ziklag. Manambo tantara apan matuṛṛutta wuṛṛu pia 
asingkanne nirumanta naammulli Daud. 
2I mangitou wuassu ṛuanganni Benyamin ere lai i Saul. I mangitou pande 
mamiti'a wuṛṛu maali-ali – mawae ete ringannu lima aikkatanna ara'e 
ringannu lima aiṛṛi. 
3-7Piaṛṛa'i mangitou eteudde i Ahiezer wuṛṛu i Yoas ala᷊ṛṛana'i Semaa wuassu 
Gibea Eteindi manga tantara udde: i Yeziel wuṛṛu i Pelet ala᷊ṛṛana'i Azmawet 
i Berakha wuṛṛu i Yehu taumatan Anatot i Yismaya taumatan Gibeon, tantara 
apan tinumelengnga apan naola'a sangkatou piaṛṛa'u ammula᷊nnu 
“Tridasawira”. i Yeremia, i Yahaziel, i Yohanan wuṛṛu i Yozabad taumatan 
Gedera i Eluzai, i Yerimot, i Bealya, i Semarya wuṛṛu i Sefaca taumatan 
Harufi i Elkana, i Yisia, i Azareel, i Yoëzer wuṛṛu i Yasobam wuassu 
ṛuanganni Korah i Yoela wuṛṛu i Zebaja ala᷊ṛṛana'i Yeroham taumatan Gedor. 

Manga mallal᷊aṛenggeni Daud wuassu ṛuanganni Gad 

8Sutempo i Daud uatana'a su tampa pia lali᷊ndumme su wadda'a, manambo 
tantara apan tinumelengnga wuṛṛu pia asingkanne wuassu ṛuanganni Gad 
apan nirumanta naammulli tou. Ete i mangitou udde tantara apan 
apandeanne mappaattu allungnga wuṛṛu sambeangnga; i mangitou 
ellehanna mawaṛṛani ere singa wuṛṛu i mangitou mali᷊nso'a naali᷊hidda rusa. 
9-13Eteindi manga aranni mangitou apan niatokka tumuṛṛuttu pangkanne: i 
Ezer, i Obaja, i Eliab, i Mismana, i Yeremia, i Atai, i Eliel, i Yohanan, i 
Elzabad, i Yeremia, i Makhbanai. 
14Sambageanganna wuassu taumatan Gad eteudde manga piaṛṛa'u tantara 
atanggaṛṛanne apan uatembonanna 1.000 su atoune. Sambageanganna lai 
eteudde manga piaṛṛa'u tantara apan uatembonanna 100 su atoune. 
15Buatte nariaddi su wula᷊nna paarorone, sutempo Salu᷊kku Yordan 
tantala᷊nna mammanawangnga manga piaṛṛa'u tantara udde tinumumbe 
salu᷊kka udde wuṛṛu nallimbuakka tumana'u manga wawala᷊nne, mawae ete 
su samba'an ra'i aroddi lai su samba'a waṛṛattu salu᷊kka udde. 

Manga mallal᷊aṛenggeni Daud wuassu ṛuanganni Benyamin wuṛṛu Yehuda 

16Su sambau tempo ammula᷊nnu taumata wuassu ṛuanganni Benyamin wuṛṛu 
Yehuda inaite watukku tampa atatanaanni Daud. 
17I Daud naisasomban mangitou wuṛṛu nabbisara, “Amungkangu i yamiu 
rumanta maola'a hawe ana see mantulu᷊ngku, wette pa'ammula᷊'e ringanni 
yami. Yami manalo᷊ho si yamiu ringannu naungnga malu᷊assa. Arawe 
amungkangu i yamiu pia pandumma mandale᷊o si ya'u su seetta, salaiwe i 
ya'u tawe na'ola'a ala᷊le᷊o si yamiu, Ruata apan sassubbannu ala᷊monan kite 
udde masingkatta, ne i Tou sarun makkuumanni yamiu.” 
18Sangkatou suwallatti mangitou, eteudde i Amasai, apan sali᷊mmurine 
nabbali᷊ piaṛṛa'u ammula᷊nna apan isassago “Tridasawira,” nitaṛṛinoannu 
Ghaṛṛahon Duata ana see nabbisara, “I Daud, ana'i Isai! Yami massumbala 
si'o! Antimanna i'o wuṛṛu i mangitou apan massumbala si'o mangke 
maauntungnga. Ruata uasamba'a si'o!” Ne i Daud nanalo᷊ho si mangitou 

wuṛṛu nanenegi mangitou nabbali᷊ tembonannu tantara sulalu᷊mmu tantaran 
pangalone. 

Manga mallal᷊aṛenggeni Daud wuassu ṛuanganni Manasye 

19Sutempo i Daud suadio'a ringannu taumatan Filistin namangalo si Ratu 
Saul, sambageanganna wuassu tantaran Manasye nilumewessa nanamba'a si 
Daud. I Daud tawe pandumma massumbala manga taumatan Filistin udde. 
Manga piaṛṛa'u Filistin nandolokki tou niapapule᷊ watukku Ziklag ana waugu 
i mangitou matta'utta i tou sarun inai manamba'a si Saul wuṛṛu mabbaha si 
mangitou. 
20Eteindi arannu manga tantara wuassu ṛuanganni Manasye apan 
nattingkawali᷊ si Daud sutempo i tou sulalu᷊mmu amatanna watukku Ziklag: 
i Adnah, i Yozabad, i Yediael, i Mikhael, i Yozabad, i Elihu wuṛṛu i Ziletai. 
Sangkatou-sangkatou uapiaṛṛa'u 1.000 su atoune tantara. 
21I mangitou tantara apan waṛṛani wuṛṛu matohassa massumbala si Daud 
namangalo seetta. Su allo murine i mangitou maola'a manga tembonanne 
sulalu᷊mmu tantara pangalon Israel. 
22Miallo-miallo mangke pia taumata wakku rumanta apan maammulli Daud, 
na'oman sara tawe nala᷊nnu wua'udde tantaran Daud nabbali᷊te manambo. 

Atatohassu tantaran pangalon Daud 

23-37Sutempo i Daud su Hebron manambo tantara apan masiṛṛangke 
naammuli tou. I mangitou nassumbala si Daud tadea'u i tou wotongnge 
maola'a ratu mallolo᷊ssa si Saul, ere buatte pina'iren MAWU. Reenganni 
mangitou ere manansunna indi: Wuassu ṛuanganni Yehuda 6.800 su atoune, 
nasuungnga ringannu allungnga wuṛṛu sambeangnga. Wuassu ṛuanganni 
Simeon 7.100 tantara apan masiṛṛongke. Wuassu ṛuanganni Lewi: 4.600 su 
atoune. Tantaran Yoyada uapiaṛṛa'u papapulunni Harun: 3.700 su atoune. 
Manga tuṛṛangngi Zadok, sangkatou tantara saṛṛen tumuwo apan waṛṛani: 
22 su atoune – sarangkanambone tembonannu alahanna. Wuassu ṛuanganni 
Benyamin (ṛuanganni Ratu Saul): 3.000 su atoune; anamboanne wuassu 
ṛuanganni Benyamin sidutu tuttuṛṛuta si Saul. Wuassu ṛuanganni Efraim: 

20.800 taumata apan tinumelengnga sulalu᷊mmu amonanne sambau-sambau 
Wuassu ṛuanganni Manasye su samba'a waṛṛattu Salu᷊kku Yordan: 18.000 su 
atoune apan nipile mapatenegi Daud maola'a ratu Wuassu ṛuanganni 
Izakhar: 200 piaṛṛangnge ringannu tantaran mangitou; manga piaṛṛangnge 
udde pande manantunnu apa apan ṛinone manarannu tumana'u Israel 
sutempone Wuassu ṛuanganni Zebulon: 50.000 su atoune apan pande 
mappaattu ala᷊wo'u lutangnga, uasaddiate mapapangalo; ete i mangitou udde 
manga taumata apan matuṛṛutta wuṛṛu apangimananna Wuassu ṛuanganni 
Naftali: 1.000 su atoune piaṛṛa'a suadio'a ringannu 37.000 tantara apan 
nasuungnga ringannu allungnga wuṛṛu sambeangnga Wuassu ṛuanganni 
Dan: 28.600 su atoune apan nala᷊tite Wuassu ṛuanganni Asyer: 40.000 su 
atoune apan nasaddiate mapapangalo Wuassu manga ṛuanganna su samba'a 
ra'in Salu᷊kku Yordan eteudde Ruben, Gad wuṛṛu sambageanganna wuassu 
ṛuanganni Manasye: 120.000 su atoune apan pande mappaattu ala᷊wo'u hatin 
lutangnga. 
38Anambon tantara udde inaite watukku Hebron ringannu nariahite 
mapapangalo wuṛṛu nabbaidde manenegi Daud maola'a ratu su ahewallu 
Israel. Ne anambon taumatan Israel waine lai naungnge sambua su olangnge 
udde. 
39Tallu allo ala᷊nnune manga tantara udde uatana'a isudde ringanni Daud 
lapiddu ma'ola'a andeangnga wuṛṛu inumanna ma'inumma apa apan 
nasaddiaten manga taumatan Israel waine pinanaru si mangitou. 
40Wuassu manga ṛuanganna su samba'an sawannakka apan marau eteudde 
ṛuanganni Isakhar, i Zebulon wuṛṛu i Naftali, taumata pasi ranta uaapiddu 
keledai, unta, bagal, wuṛṛu sapi apan napene lalu᷊ranannu anna: taponna, 
wuan ara, kismis, anggore wuṛṛu lanan zaitun. I mangitou lai uaapiddu sapi 
wuṛṛu domba apan pateanna wuṛṛu inasanna. Sarangkanambone udde 
napali᷊atta'a manungku aroddi lullala'a tumana'a su ahewallu Israel. 

1 Tawarikh 13 

Wantallu Pa'aire niingkatta wuassu Kiryat-Yearim 
(2Sa. 6:1-11) 

1Ratu Daud nabbaidda ringannu anambon piaṛṛa'u tantarane apan uapiaṛṛa'u 
manga ammula᷊nna 1.000 su atoune wuṛṛu manga ammula᷊nna 100 su atoune. 
2Ana see i tou nabbisara su anambon taumata udde, “Amungkangu manga 
tuṛṛangnga maapulu, wuṛṛu iwalan MAWU, Ruatan kite, mappianne i ite 
mandolokku taumata inai ringannu manga imam wuṛṛu manga taumatan 
Lewi su manga ampungngi mangitou, see lai anambon walahanni ite waine 
mandolokki mangitou iaparanta maammula ringanni ite isindi. 
3Wua'udde i ite inaite mangala᷊ppa Wantallu Paairen Duata, apan niwalate 
aroddi sutempo i Ratu Saul tantala᷊nna uaparenta.” 
4Anambon taumatan Israel apan uaammulla isudde malu᷊assa ringannu 
ṛingidda udde ana see na'irete. 
5Ne i Daud nangammulu tumana'u Israel su ahewallu wanua, wuassu 
passarannu Mesir su timukka naddatingngu lala᷊nnu Hamat su sawannakka, 
inai mangala᷊ppa Wantallu Pa'aire udde wuassu Kiryat-Yearim wuṛṛu iapidde 
su Yerusalem. 
6Ana see i Daud inaite susambau ringanni mangitou watukku soa Baala, 
eteudde Kiryat-Yearim, su wageangngu leta'u ṛuanganni Yehuda, inai 
mangala᷊ppa Wantallu Pa'airen Duata. Wantalla udde nisago “MAWU apan 
ua'ianna su wowon mala'ekatta”. 
7Napawe na'omate su Baala, i mangitou nangapidden Wantallu Pa'aire udde 
wuassu wale᷊n Abinadab, ana see niluranna su sambau roda apan wakku. I 
Uza wuṛṛu i Ahyo uatantalongnga roda udde, 
8arawe i Daud wuṛṛu anambon walahannu Israel massala᷊ingnga wuṛṛu 
mangngantari ringannu lulluassa tadea'u ipangaddatta Ruata, lapiddu 
tingikku kecapi, rebana, simbal wuṛṛu trompeta. 

9Napawe i mangitou na'omate su tampa paṛṛindanna ganduma pussa'an 
Kidon, manga sapi uawole᷊ngnga roda udde natara, ne i Uza nangulu᷊kku 
limane nangagassa Wantallu Pa'aire udde tadea'u tawe manawo. 
10-11Orassa udde lai MAWU nasa'u si Uza ana waugu inolaanne udde naola'a 
sambau aalu᷊andaga su MAWU. Ana see i Uza nipaten MAWU isudde. Ne 
nanattakka orassa udde tampa udde nisago “Peres-Uza”. I Daud nasa'u, ana 
waugu MAWU namate si Uza. 
12Arawe i Daud mata'uttu Ruata lai wuṛṛu nabbisara, “Orassa indi ereapate 
Wantallu Pa'aire udde ta'u iapidda?” 
13Ana waugu udde i Daud tate nariaddi nangapiddu Wantalla udde watukku 
Yerusalem, ewe'e sinahipunte su wale᷊n Obed-Edom, taumatan Gat. 
14Wantalla udde sasahipunanna isudde tallu wula᷊nna ala᷊nnune, 
ne MAWU nangala᷊matta amonanni Obed-Edom wuṛṛu anambon 
darotongnge. 

1 Tawarikh 14 

Manga inolaanna apan mammanaranni Daud su Yerusalem 
(2Sa. 5:11-16) 

1I Ratu Hiram wuassu wanua Tirus nandolokku manga daroloṛanne inai 
ringanni Ratu Daud, see lai alu cemara wuassu Libanon wuṛṛu manga wasen 
kalu see lai taṛṛa meselle iapaola'a wale᷊n araratuanna. 
2Ana waugu i Daud pia apendamma MAWU buatte nanenegi tou naola'a ratun 
Israel wuṛṛu nanohassa araratuanne apan hausannu ala᷊ṛṛana'u MAWU. 
3Su Yerusalem i Daud nanganu lai manga pira awingnge, wuṛṛu naasomba 
manga ana'a lai. 
4Manga anangnge esakka apan niasungkanga su Yerusalem eteudde: i 
Syamua, i Sobab, i Natan, i Salomo, 
5i Yibhar, i Elisua, i Elpelet, 
6i Nogah, i Nefeg, i Yafia, 

7i Elisama, i Beelyada wuṛṛu i Elifelet. 
Naauntungnga su walahannu Filistin 

(2Sa. 5:17-25) 

8Napawe taumatan Filistin naaringikka manungku i Daud buatte nitenega 
naola'a ratu su ahewallu Israel, i mangitou nirumanta manametta si tou. Ana 
waugu udde i Daud sinumabbangnga mapapangalo ringanni mangitou. 
9Tantala᷊nna udde taumatan Filistin na'omate su Wawala᷊nnu Refaim wuṛṛu 
nangaṛṛote wawala᷊nna udde. 
10Naaringikka udde i Daud naiwalo᷊ Ruata, “MAWU, ṛinonewe i ya'u 
mamangalo manga taumatan Filistin udde? Apa MAWU sarun mangonggolu 
auntunganna si ya'u?” “Ore, pangaloite!” sasimbakku MAWU. “I Ya'u sarun 
mangonggolu auntunganna si'o!” 
11Ne i Daud wuṛṛu tantarane namangalote taumatan Filistin udde su Baal-
Perasim wuṛṛu namaddon mangitou. Nabbisarate i Daud, “I ya'u buatte 
nipaattu Ruata iapahohakku riahin seetta naali᷊hidda manawangnga 
nanggohakku ala᷊wo'u saranapa tumba'u tala᷊ngkadio'a.” Ana waugu udde 
tampa udde nisago Baal-Perasim. 
12Napawe tantaran Filistin tinumala᷊ngke, i mangitou tawe napangapiddu 
manga paalu᷊anna sassubbanni mangitou. I Daud namarenta tadea'u manga 
paalu᷊anna udde tutunganna. 
13Tawe nala᷊nnu wua'udde taumatan Filistin nirumanta wuṛṛu nangaṛṛo apia 
wawala᷊nnu Refaim. 
14Paassa lai i Daud naddorongnga tatantiron Duata, ne Ruata sinumimbakka, 
“Imbaṛṛangnga mamangalo si mangitou wua isindi, arawe amatte 
pamali᷊wutta wuṛṛu pamangalote si mangitou wuassu samba'a, maranin 
manga aalu᷊annu murbei. 
15Amungkangu i'o maaringikka ere lempangngu taumata mabbarissa su oto'u 
manga aaluanna udde, amatte, ana waugu i Ya'u sarun umamatta su 
saruannu mamaddon tantaran Filistin.” 

16I Daud tinumuṛṛutta parentan Duata si tou. I tou wuṛṛu tantarane 
namangalo tantaran Filistin nanattakka wuassu Gibeon naddatingngu Gezer. 
17Ne aranni Daud tinumelengke su ala᷊wo'u tampa, ne MAWU na'ola'a 
anambon walahanna matta'utti Daud. 

1 Tawarikh 15 

Pananaddia mangingkattu Wantallu Pa'aire 

1I Daud napararisikku manga wale᷊ne su Soan Daud, wuṛṛu nandiahi tampa 
pangaddoannu Wantallu Paairen Duata ana see namasen rasannu Wantalla 
udde. 
2I Daud nabbisara, “Tumba'u taumatan Lewi wotongnge mamasanna 
Wantallu Paairen MAWU, ana waugu ete i mangitou apan 
nipilen MAWU iapapasanna Wantalla udde wuṛṛu mattaṛṛamawu si Tou saran 
mala᷊nnu-la᷊nnu.” 
3Ne i Daud namago anambon taumatan Israel niaparanta su Yerusalem 
tadea'u mangingkattu Wantallu Paairen MAWU sutampa apan buatte 
niriahine. 
4Ana see i Daud nandolokku papapulunni Harun wuṛṛu taumatan Lewi 
ma'ammulla. 
5Ne wuassu amonanni Kehat, ṛuanganni Lewi, dirumarisikke i Uriel apan 
uapiaṛṛa'u 120 taumata wuassu amonanne. 
6Wuassu amonanni Merari dirumarisikke i Asaya apan uapiaṛṛa'u 220 su 
atoune. 
7Wuassu amonanni Gerson dirumarisikke i Yoel apan uapiaṛṛa'u 130 su 
atoune. 
8Wuassu amonanni Elisafan dirumarisikke i Semaya apan uapiaṛṛa'u 200 su 
atoune. 

9Wuassu amonanni Hebron dirumarisikke i Eliel apan uapiaṛṛa'u 80 su 
atoune. 
10Wuṛṛu wuassu amonanni Uziel dirumarisikke i Aminadab apan uapiaṛṛa'u 
112 su atoune. 
11Ana see i Daud nango si Imam Zadok wuṛṛu Imam Abyatar see lai siri 
annumma taumatan Lewi, eteudde: i Uriel, i Asaya, i Yoel, i Semaya, i Eliel 
wuṛṛu i Aminadab. 
12I Daud nabbisara si mangitou, “Ete i yamiu indi piaṛṛa'u ṛuanganna 
sulalu᷊mmu ṛuanganni Lewi. Ana waugu udde, i yamiu wuṛṛu manga 
taumatan Lewi waine ṛinone mapa'ukkassu watanganne tadea'u wotongnge 
mangingkattu Wantallu Pa'airen MAWU, Ruatan Israel, sutampa apan buatte 
niriahi'u. 
13Sutempo Wantalla udde paarorone niingkatta, i yamiu tawe isudde 
nangapidda. Ana waugu udde MAWU, Ruatan kite, nakkuumanni ite ana 
waugu i ite massubba si Tou tawe nassulu᷊ngngu apulu-Ne.” 
14Nariaddi, manga imam wuṛṛu taumatan Lewi napa'aukkasan watanganne 
tadea'u wotongnge mangingkattu Wantallu Pa'airen MAWU, Ruatan Israel. 
15Wuṛṛu sutempo Wantalla udde i singkatta, i mangitou mamasanna su 
wambangngi mangitou ringannu alu papasanna, tumuṛṛuttu atoranna apan 
nionggolu MAWU si Musa. 
16I Daud nandolokku lai piaṛṛa'u manga taumatan Lewi udde tadea'u 
mandolokku manga pira taumata wuassu walagi mangitou iapaantari wuṛṛu 
iapanalangnga antarin lalu᷊assa su kecapi wuṛṛu simbal. 
17-21Wuassu wallattu manga amonanna mangangantari, i mangitou namile 
manga taumata manansunna indi iapatengkella simbal atta'a; i Heman ana'i 
Yoel suadio'a ringannu manga tuṛṛangnge aranne i Asaf ana'i Berekhya, 
wuṛṛu i Etan ana'i Kusaya wuassu amonanni Merari. Su ipanantalongnga si 
mangitou see lai mananengkella kecapi tingikke matanggakka nipile manga 
taumatan Lewi manansunna indi; i Zakharia, i Yaaziel, i Semiramot, i Yehiel, 

i Uni, i Eliab, i Maaseya, wuṛṛu i Benaya. Su ipanengkella kecapi tingikke 
mawawo nipile manga taumatan Lewi manansunna indi; i Matica, i Elifele, i 
Mikneya, i Azazya, wuṛṛu ruan katou mandariaga Wale᷊n MAWU, eteudde i 
Obed-Edom wuṛṛu i Yeiel. 
22I Kenanya nipile niapapiaṛṛa'u manga mananalangnga musikka wuassu 
ṛuanganni Lewi, ana waugu i tou pande mannalangnga musikka. 
23-24I Berekhya wuṛṛu i Elkana susambau ringanni Obed-Edom wuṛṛu i Yehia 
nipile maola'a mandariaga Wantallu Pa'airen MAWU. Manga imam 
manansunna indi: i Sebanya, i Yosafat, i Netaneel, i Amasai, i Zakharia, i 
Benaya wuṛṛu i Eliezer nipile niapatiuppa trompeta su saruannu Wantallu 
Pa'aire udde. 

Mangingkattu Wantallu Pa'airen MAWU watukku Yerusalem 
(2Sa. 6:12-22) 

25Ne i Ratu Daud inaite su sambau ringannu manga piaṛṛa'u Israel wuṛṛu 
manga tembonannu tantara watukku wale᷊n Obed-Edom inai mangala᷊ppa 
Wantallu Pa'aire udde ringannu ramea apan bahewalla. 
26Pitu sapi esakka wuṛṛu pitu domba nionggola su Ruata ana waugu i Tou 
buatte nantulu᷊ngngu taumatan Lewi apan namasanna Wantallu Pa'aire udde. 
27Sutempo udde i Daud ualu᷊ṛṛen juba wuassu mala᷊ṛṛenessa linen alu᷊ssa, 
aroddi lai manga mananala᷊ngnga musikka wuṛṛu i Kenanya piaṛṛa'i 
mangitou see lai manga taumatan Lewi apan uapasanna Wantallu Pa'aire 
udde. I Daud ualu᷊ṛṛe lai laubba Efod. 
28Anambon taumatan Israel inaite tinumantalongnga Wantallu Paaire 
naddatingngu Yerusalem ringannu aintuli᷊ lullala'a, tingikku trompeta, nafiri, 
simbal wuṛṛu kecapi. 
29Sutempo Wantalla udde tantala᷊nna papasannananna sumutta sulalu᷊mmu 
soa, i Mikhal sinangianni Saul nallinge wuassu jendela wuṛṛu naasilo si Ratu 
Daud tantala᷊nna massala᷊ingnga wuṛṛu lulluassa. Ne i Mikhal naapendamma 
mammuta ma'ellega si Daud. 

1 Tawarikh 16 

1Wantallu Pa'aire udde niaddo sulalu᷊mmu rasanna apan buatte niriahin 
Daud maola'a pangadoannu Wantalla udde. Ana see i mangitou nangonggolu 
sasamba itattambunna wuṛṛu sasamban paddarame su Ruata. 
2Napawe i Daud buatte nangonggolu manga sasamba udde, i tou 
nangala᷊matta tumana'u soa ringannu arannu MAWU, 
3ana see nattahia anna si mangitou sarangkanambone. Suapan taumata 
isudde mawae ete esakka aroddi lai wawine naasomba sanduru ṛemessa 
buatte tinapa, roti wuṛṛu kismis. 
4I Daud namile siri pira taumatan Lewi iapapiaṛṛa'u lala᷊ghu patataṛṛamawu 
su MAWU, Ruatan Israel, su saruannu Wantallu Pa'aire udde, ringannu aantari 
wuṛṛu manga daralo. 
5I Asaf nipile maola'a piaṛṛangnge paarorone wuṛṛu i Zakharia tepellene. I 
Yeiel, i Semiramot, i Yehiel, i Matica, i Eliab, i Benaya, i Obed-Edom wuṛṛu 
i Yeiel manarane mannalangnga kecapi. I Asaf manarane mannalangnga 
simbal, 
6wuṛṛu ruan katou imam, eteudde i Benaya wuṛṛu Yahaziel, manarane sidutu 
manniuppa trompeta su saruannu Wantallu Pa'aire udde. 
7Eteudde paarorone i Daud nandolokki Asaf wuṛṛu manga ringanne 
iapaantarin daralo su MAWU. 

Aantarin daralon Asaf wuṛṛu manga hawene 
(Drl. 105:1-15, 96:1-13, 106:1, 47-48) 

8Paadiangkamante su MAWU, pasingkata'e awawantu-Ge, wattia'e manara-
Ne suwallattu manga walahanna. 
9Pangantariten daralo su MAWU, pasingkata'e anambon manara-Ne apan 
ma'atiangnga. 
10Ete i Tou MAWU Apan Lembon tinggassa; lalluasse ana waugu i ite 
tatahuanan-Ne; sarangkanambone apan massubba si Tou ṛinone lumala'a. 

11Paddorongke atatohassa wuassi Tou, wuṛṛu sidutu passubbate si Tou. 
12-13Ei papapulunni Yakub, allangngu Ruata! Ei papapulunnu Israel, 
walahanna apan nipile-Ne! Naungete anambon ala᷊ṛṛindu'a apan niolang-
Nge, imbaṛṛangnga abbuli᷊ananna manga tita-Ne. 
14 MAWU uddewe Ruatan kite, tita-Ne ipappaatta su ahewallu runia. 
15I Tou sidutu uanaungnga pa'aire-Ne, pa'aire-Ne iappa'amatta saran 
mala᷊nnu-la᷊nnu. 
16Pa'aire udde niolang-Nge ringanni Abraham, wua'udde ringanni Ishak, 
17ana see nitohassa ringanni Yakub maola'a pa'aire tawe panguddusanne su 
walahannu Israel. 
18Wisara-Ne, “Leta'u Kanaan sarun Ta'u ionggola si yamiu maola'a leta'a 
pussaanu.” 
19Dorone walahannu MAWU mabbiakka ere taumata raho poiaroddi 
reenganni mangitou tumaniten matulungnga. 
20I mangitou mammali᷊ntadda wuassu walahanna sambau ringannu 
pabbawalaga waine, mangingkatta wuassu wanua sambau watukku wanua 
waine. 
21Arawe MAWU tawe mamalan isai-sai apan mangallangnga si mangitou; ana 
waugu i mangitou, manga ratu niapanaung-Nge, 
22“Imbaṛṛangnga manala᷊wa'a manga taumata nipile-U, arie ma'ola'a ala᷊le᷊o 
su manga nabi-U.” 
23Pangantarite paddalo MAWU, ei runia sarangkanambone, miallo-miallo 
pasingkata'e watti'u ala᷊lu᷊assa manungku i Tou buatte nanala᷊matta si ite. 
24Wattia'e awawantu-Ge su manga walahanna, wuṛṛu manga manara-Ne 
apan matohassa su walahannu taumata. 
25Ana waugu MAWU mawantuga wuṛṛu lembon raddaloanna; I Tou ṛinone 
ia'ata'utta nangillembo wuassu ala᷊wo'u monganna. 

26Manga mongannu walahanna waine tumba'u paalu᷊anna sassubbanna 
arawe MAWU uddewe nandiaddi winalanganna. 
27I Tou aoosannu awawantuga wuṛṛu asasemakka, wale᷊-Ne napenen taṛṛino 
wuṛṛu lalu᷊assa. 
28Paddalote MAWU, ei walahannu taumata! Paddalote awawantu-Ge wuṛṛu 
atatohan-Ne. 
29Paddalote aran-Ne apan mawantuga, wuṛṛu apira'e sasamba sulalu᷊mmu 
wale᷊-Ne. Subbaite MAWU ringannu malluṛṛen laubbu patataṛṛamawu! 
30Pangngiladde su saruan-Ne, ei ahewallu runia! Runia matohassa tawe 
iaio'a. 
31Ei langitta wuṛṛu runia, lalluasse! Pasingkata'e su manga walahanna 
manungku MAWU uddewe Ratu! 
32Raddalu'e ei tahalo᷊angnga wuṛṛu anambon lalo᷊ṛṛone! Lallala'e ei wadda'a 
wuṛṛu ala᷊wo'u sasuanne! 
33Manga aaluanna su mahurangnge sarun lumala'a ana 
waugu MAWU nirumantate mamarenta su runia. 
34A'ali᷊omante su MAWU, ana waugu i Tou mapia; darangngu-Ne saran 
mala᷊nnu-la᷊nnu. 
35Pasingkata'e, “Oh Ruata mananala᷊matti yami, liuaawe yami wuassu taṛṛino 
manga walahanna waine wuṛṛu ammula᷊'awe apia yami tadea'u yami 
wotongnge ma'adiangkamanna wuṛṛu maddalo aran-Nu apan susi!” 
36Paddalote MAWU, Ruatan Israel, orassa indi maddatingngu saran mala᷊nnu-
la᷊nnu! Wua'udde anambon walahannu Israel nabbisara, “Amin,” ana see i 
mangitou naddalote MAWU. 

Pasasubba su Yerusalem wuṛṛu su Gibeon 

37Wua'udde i Ratu Daud nandolokki Asaf wuṛṛu manga taumatan Lewi waine 
tadea'u sidutu mammanara manga manara ipattaṛṛamawu sutampa suapa 

Wantallu Paairen MAWU sasahipunanna. Miallo-miallo i mangitou ṛinone 
mammanara isudde, 
38sasumbalanni Obed-Edom ana'i Yedutun, see lai 68 su atoune ingana'a 
waine apan sangkamonanni tou. I Bed-Edom wuṛṛu i Hosa eteudde manga 
mandariaga manga ngara passallanganna. 
39Arawe i Zadok wuṛṛu manga imam baine sidutu niapamanara 
mangngatokku patataṛṛamawu su tampa patataṛṛamawuanna su Gibeon. 
40Suapan marua' allo wuṛṛu wawallo i mangitou ṛinone mangonggolu 
sasamba itattambunna su meddan sasamba ere su manga tita apan 
nionggolu MAWU su taumatan Israel. 
41Imam Zadok wuṛṛu manga imam udde sasumbalanni Heman wuṛṛu i 
Yedutun see lai manga taumata waine apan buatte nipile iapaantarin daralo 
su MAWU ana waugu darangngu-Ne apan tawe panguddusanne. 
42I Heman wuṛṛu i Yedutun uagassa lai trompeta wuṛṛu simbal wuṛṛu hatin 
musikka waine apan nanalanganna lakkindo'u aantari daralo. Manga 
taumata wuassu ṛuanganni Yedutun manarane mandiaga ngara 
pasallanganna. 
43Wua'udde anambon taumata napule᷊te watukku wale᷊ne sambau-sambau. 
Aroddi lai i Daud napule᷊te naisasomban amonanne. 

1 Tawarikh 17 

I Natan namasingkattu tanatan MAWU si Daud 
(2Sa. 7:1-17) 

1Napawe i Ratu Daud namanuate su wale᷊n araratuanne, su allo sambau i tou 
namago si Nabi Natan wuṛṛu nabbisara, “Pa'ellege, i ya'u indi uatana'a su 
wale᷊n araratuanna apan niola'a ringannu alu cemara wuassu Libanon, arawe 
Wantallu Pa'airen MAWU tumba'u sulalu᷊mmu rasanna!” 
2I Natan sinumimbakka, “Pa'ola'e ala᷊wo'u apulun Tuangnga ana 
waugu MAWU mantulu᷊ngngi Tuangnga.” 

3Arawe su ṛabbi udde lai Ruata nabbisara si Natan, 
4“Inaite wuṛṛu walo᷊a'a su allang-Ku i Daud tanata-U indi, ‘Wali᷊ne i'o apan 
sarun mapararisikku wale᷊-U. 
5Ro'en walahannu Israel niapasabbangnga wuassu Mesir naddatingngu 
orassa indi, taambe saran paassa i Ya'u natana'a sulalu᷊mmu sambau wale᷊n. 
6Su ala᷊nnune i ya'u mammali᷊ntadda suadio'a ringannu walahannu Israel 
taambe saran paassa i Ya'u naiwalo᷊ su manga piaṛṛa'a apan buatte Ta'u nipile, 
anio i mangitou tawe mapararisikku sambau wale᷊n si Ya'u wuassu alu 
cemara Libanon.’ 
7Ana waugu udde, i Natan, pasingkata'e su allang-Ku Daud manungku i 
Ya'u, MAWU Apan Lembontaṛṛino, nabbisara si tou, ‘I'o buatte Ta'u niala᷊ppa 
wuassu manaranu mallu'adda domba su wadda'a, wuṛṛu Ta'u nitenega 
naola'a ratu su Walahang-Ku Israel. 
8I'o buatte Ta'u nitulu᷊ngnga su anambon tampa apan amatannu, wuṛṛu 
anambon seennu Ta'u nipate sutempo i'o mapapangalo. I'o sarun Ta'u 
olaanna tumelengnga ere manga piaṛṛa'a apan ahewala᷊nne su runia. 
9-10Su pabbawala-U Israel i Ya'u buatte nanaddia tampa maola'a 
pamamanuanni mangitou tadea'u i mangitou wotongnge mabbiakka 
matammudda taweddu manala᷊wa'a. Ro'en darantan mangitou watukku leta'a 
indi dorone, wuṛṛu ro'en i mangitou taambe datu, i mangitou nipangaloannu 
manga taumata apan malu᷊tu mapapangalo. Arawe olangnge udde tawe 
nariaddi apia. I Ya'u ma'ire sarun mamaddon anambon seennu, wuṛṛu i Ya'u 
sarun mangonggolu pallala᷊wanna si yamiu. 
11-12Sutempo addantane napawe nia'omate papatenu wuṛṛu i'o ilabbinga su 
labbingu ala᷊monanu,sangkatou suwallatu parinsinu sarun Ta'u itenega 
maola'a ratu. Ete i tou apan sarun mapararisikku Wale᷊-U. Araratuanne sarun 
Ta'u tohassanna, wuṛṛu saran mala᷊nnu-la᷊nnu sangkatou wuassu 
papapulunne sarun mamarenta maola'a sangkatou ratu. 

13I Ya'u sarun maola'a iamangnge wuṛṛu i tou sarun maola'a ana-U esakka. I 
Ya'u sidutu marangngu si tou ere lai buatte nipa'ire-U. Paaire-U si tou sidutu 
aagasang-Ku, uapapaṛala ere Ta'u niola'a si Saul apan buatte Ta'u niingkatta 
wuassu aiananne tadea'u i'o wotongnge maola'a ratu. 
14Parinsinu apan Ta'u nipile udde sarun Ta'u itenega ratun Walahang-Ku 
wuṛṛu araratuang-Ku sarang mala᷊nnu-la᷊nnu, wuṛṛu papapulunne sarun 
mamarenta maola'a ratu.’ ” 
15I Natan namasingkatta si Daud ala᷊wo'a apan buatte niapali᷊atta'u MAWU si 
tou. 

Aal᷊iomanna aadiangkamanni Daud 
(2Sa. 7:18-29) 

16Ana see i Ratu Daud sinumuttate sulalu᷊mmu Rasannu MAWU. I tou 
inuma'ianna wuṛṛu inumali᷊omanna, “Oh MAWU Ruata, i ya'u wuṛṛu 
amonangku tawe sutampane manengkamma apapia apan 
niapali᷊atta'u MAWU ala᷊nnune indi. 
17Ewe'e inolaan-Nu nilumambalanna wua isudde; I'o buatte na'ola'a pa'aire 
su ola'u papapulungku sutempo addantane. Ewe'e i'o lai na'ola'a si ya'u 
sangkatou apan a'addatanna. 
18Apate lai apan ta'u iwisara Si'o, oh MAWU Ruata? I'o masingkattu 
sarangkanambone su allang-Ngu indi, arawe I'o nangonggolu a'addatta si 
ya'u. 
19Wuassu apulu-Nu sassane wuṛṛu hunane su manara'u I'o na'ola'a anambon 
manara wahewalla indi ringannu matualaga. 
20Tumba'u I'o Ruata, taweddu nassulu᷊ng-Ngu. Yami masingkattu olangnge 
udde ana waugu buatte niapasingkatta ro'en dorone. 
21Su ahewallu runia tawe walahanna ere Israel. Tumba'u Israel sambau 
walahanna apan Ta'u nipallossa pattataṛṛualanganna tadea'u maola'a 
ala᷊ṛṛana-U sassane. Ala᷊wo'u inolaanna apan wahewalla wuṛṛu maatiangnga 
niolang-Ngu si mangitou naola'a aran-Nu tinumelengnga su ahewallu runia. 

I'o namallossu ala᷊ṛṛanang-Ngu wuassu Mesir, wuṛṛu nallimbuakka manga 
walahanna waine sutempo ala᷊ṛṛanang-Ngu inai mapapangalo. 
22Walahannu Israel buatte niolang-Ngu ala᷊ṛṛanang-Ngu sassane 
sarangkalo᷊'engnge. Wuṛṛu I'o, oh MAWU, naola'a Ruata mangitou. 
23Orassa indi, oh MAWU Ruata, antimanna manohassa saran mala᷊nnu-la᷊nnu 
pa'aire apan niwisara-Nu si ya'u wuṛṛu su ola'u papapulungku. Antimanna 
mappaamattu sarangkanambone apan buatte nipa'ire-Nu udde. 
24Su ala᷊wo'u tampa taumata sidutu mammantuga aran-Nu wuṛṛu mabbisara, 
“MAWU Apan Lembontaṛṛino eteudde Ruatan Israel.” Saran mala᷊nnu-la᷊nnu 
sangkatou suwallattu papapulungku sarun mamarenta maola'a ratu. 
25I ya'u mattumbaṛṛani batangangku manduittu aali᷊omanna indi Si'o, oh 
Ruata, ana waugu I'o sassane buatte namasingkatta si ya'u manungku ana'a 
wuṛṛu papapulungku sarun itene-Gu maola'a ratun walahanna indi. 
26I'o, MAWU, uddewe Ruata, wuṛṛu watti'a apan maṛṛamaga udde buatte 
nipa'ire-Nu si ya'u. 
27Ana waugu udde, i ya'u sumala᷊nde, doronganna mangala᷊matta 
papapulungku tadea'u saran mala᷊nnu-la᷊nnu i mangitou sidutu uapendamma 
darangngu-Nu. Ana waugu, I'o buatte nangala᷊matta ala᷊ṛṛanang-Ngu, 
oh MAWU, ne i mangitou sidutu sarun ala᷊matanna saran mala᷊nnu-la᷊nnu.” 

1 Tawarikh 18 

Manga auntunganni Daud sulal᷊ummu pangalo 
(2Sa. 8:1-18) 

1Manga pira tempo wua'udde i Ratu Daud namangalote wuṛṛu namaddon 
taumatan Filistin see nangaṛṛote soan Gad suadio'a ringannu manga 
ampungnga maranine. 
2I Daud namaddon taumatan Moab lai na'oman sara i mangitou 
uasuṛṛubawate wuṛṛu mammaekke wose si tou. 

3Wua'udde i Daud namaddon Hadadezer, ratu su Zoba maranin leta'u Hamat 
su wanuan Siria. Sutempo udde i Hadadezer tantala᷊nna sulalu᷊mmu 
amatanna inai mamangalo leta'a maranin ulu᷊ne su Salu᷊kku Efrat. 
4I Daud napaangaṛṛo 1.000 keretan pangalo, wuṛṛu nanawanna 7.000 su 
atoune tantaran awalo᷊ see lai 20.000 tantara u'amattu ledda. I tou 
napaalo᷊men anambon awalo᷊, nallambe sambageanganna tumba'u 100 
keretan pangalo. 
5Taumatan Siria wuassu Damsyik nandolokku tantara niapaontolla si Ratu 
Hadadezer, arawe i Daud namaddon mangitou wuṛṛu namate 22.000 su 
atoune. 
6Wua'udde i tou napararisikku manga paddasanannu tantaran mangitou ne i 
mangitou nassuṛṛubawate lapiddu mammaekka wose si 
tou. MAWU nangonggolu auntunganna si Daud su ala᷊wo'u tampa 
pangaloanne. 
7Manga allungnga wula᷊wanna apan nipaattu tantaran Hadadezer niaṛṛon 
Daud wuṛṛu niapidda watukku Yerusalem. 
8Waine wua'udde lai i Daud nanganu tumaniten manambo witu'a wuassu 
Tibhat wuṛṛu Kun, manga soa apan dorone paparentanni Hadadezer. (Su allo 
murine manga witu'a udde nipaatti Salomo pinallanginnu wensadda, wuṛṛu 
manga diṛṛi see lai saranapa apan ipattaṛṛamawu su Wale᷊n MAWU.) 
9I Ratu Tou wuassu Hamat naaringikka manungku i Daud buatte namaddon 
anambon tantaran Hadadezer. 
10Ne i tou nandolokki Yoram parinsine niapawalo᷊n tabea si Ratu Daud wuṛṛu 
iapawalo᷊ lai sala᷊matta su auntunganna udde, ana waugu i Hadadezer 
masokkate mapapangalon Ratu Tou. I Yoram nirumantate ringanni Daud 
uaapiddu manambo aonggola wula᷊wanna, sala᷊'a wuṛṛu witu'a. 
11I Ratu Daud nangonggolu anambon aonggola udde su MAWU apan ipa'atta 
sulalu᷊mmu lala᷊ghu patataṛṛamawu. Aroddi lai su manga saranapa 
wula᷊wanna wuṛṛu sala᷊'a apan buatte niaṛṛon Daud si Hadadezer wuṛṛu 

manga walahanna apan buatte niwaddone, eteudde walahannu Edom, Moab, 
Amon, Filistin wuṛṛu Amalek. 
12I Abisai (inangngene aranne i Zeruya) namaddon seetta wuṛṛu namate 
18.000 su atoune taumatan Edom su wawala᷊nnu Asin 
13ana see napararisikku manga paddasanannu tantara su ahewallu Edom. Ne 
manga taumatan Edom nassuṛṛubawate si Ratu Daud. MAWU nangonggolu 
auntunganna si Daud suapan tampa i tou mapapangalo. 
14Etearoddi i Daud namarenta ahewallu Israel wuṛṛu uariaga tadea'u suapan 
tumanangnge sidutu olaanna ringannu matuli᷊dda wuṛṛu mapia. 
15-17Eteindi manga mammamanaran araratuanni Daud apan atanggaṛṛanne 
wuṛṛu buatte nitenegi Daud: Tembonannu tantara: i Yoab iaangngi Abisai. 
Mamamoṛṛettu wale᷊n araratuanna: i Yosafat ana'i Ahilud. Manga Imam: i 
Zadok ana'i Ahitub wuṛṛu i Ahimelekh ana'i Abyatar. Mamamoṛṛettu 
araratuanna; i Sausa Tembonannu mandariaga ratu; i Benaya ana'i Yoyada. 
Manga uaagassa lai manara mahuna su araratuanna. 

1 Tawarikh 19 

I Daud namaddon walahannu Amon wuṛṛu Siria 
(2Sa. 10:1-19) 

1Manga pira tempo wua'udde, i Nahas ratun Amon nate, wuṛṛu i Hanun 
parisine naola'a ratu. 
2Ana see i Ratu Daud nabbisarate, “Nahas udde hawe'u apan satia, nariaddi 
ya'u ṛinone aroddi lai si Hanum anangnge.” Ana waugu udde i Daud 
nandolokku daroloṛanna inai watukku wanuan Amon iapalu᷊assa si tou ana 
waugu papaten iamangnge. Napawe i mangitou na'omate su Amon, 
3manga piaṛṛa'u wanua udde nabbisara si ratu Hanum, “Ariewe i Tuangnga 
maṛṛingidda i Daud nandolokku daroloṛanne udde ana waugu i tou 
mangaddatta iamangngi Tuangnga! I tou nandolokku manga taumata udde 
inawarendi maola'a matataṛṛaso'o wuṛṛu iapaparikissa wanuan kite, tadea'u 
wotongnge aṛṛoanna!” 

4I Ratu Hanun nanametta manga daroloṛanni Daud udde, nangiṛṛi omengngi 
mangitou, namonggo'a laubba aaunne sara tapanna'a, wuṛṛu nandolokki 
mangitou niapapule᷊. 
5Arawe i mangitou massili mapule᷊, nariaddi i mangitou inaite watukku 
Yerikho. Napawe hatto udde niapasingkatta si Daud, i tou nananata tadea'u 
manga daroloṛanna udde atana'e su Yerikho ma'oman sara omengngi 
mangitou tumuwote apia. 
6-7Ana see i Ratu Hanun wuṛṛu taumatan Amon naatutukka manungku 
inolaanni mangitou naasa'u si Daud. Ana waugu udde i mangitou 
nangonggolu 34.000 su kilone sala᷊'a watukku leta'u Mesopotamia Rosone, 
see lai watukku Maakha wuṛṛu Zoba su Siria ipanewa 32.000 keretan pangalo 
wuṛṛu tantara uasa'e awalo᷊. Ne tantaran ratu Maakha ringannu anambon 
keretan pangalo nisewanna udde wuṛṛu naddasanna maranin Medeba. 
Taumatan Amon nirumanta lai wuassu anambon soan mangitou ana waugu 
inai mapapangalo. 
8Napawe i Daud naaringikka olangnge udde i tou nandolokki Yoab wuṛṛu 
anambon tantarane inai mando'appa seetta. 
9Taumatan Amon sinumabbanga wuṛṛu nangatokku barisanni mangitou su 
saruannu ngara pasallangannu Raba, inangngu soan mangitou, arawe manga 
ratu apan buatte nirumanta massumbala si mangitou, nangatokku barisanne 
su wadda'a. 
10I Yoab naasilo manungku i tou tatangngannu tantaran seetta su saruanne 
wuṛṛu su liudde. Ana waugu udde i tou namile tantaran Israel apan apianne 
wuṛṛu i mangitou niaddo uasasaruannu tantaran Siria. 
11Lebbene wuassu tantaran Israel tinantilla si Abisai tuarine, apan 
nangatokku barisanni mangitou uasasaruannu tantaran Amon. 
12Yoab nabbisara su tuarine udde, “Napawe i ya'u tate maaro'appa tantaran 
Siria, paasaṛṛawutta rumanta mangontolla si ya'u. Arawe amungkangu i'o 
tate maaro'appa tantaran Amon, i ya'u sarun rumanta mangontolla si'o. 

13Paatammudda! Wette i ite inaite mapapangalo ringannu waṛṛani hunan 
walahanni ite wuṛṛu manga soan Ruatan kite. 
Antimanna MAWU mammanara su ereapa ipaapulu-Ne.” 
14I Yoab wuṛṛu tantarane inaite namangalo, na'oman sara tantaran Siria 
tinumala᷊ngnga. 
15Napawe taumatan Amon naasilo tantaran Siria tinumala᷊ngngu 
watanganne, i mangitou lai tinumala᷊ngngi Abisai wuṛṛu sinumoṛṛotta 
sulalu᷊mmu soa. Napawe buatte namangalo taumatan Amon, i Yoab napule᷊te 
watukku Yerusalem. 
16Taumatan Siria naatutukka manungku i mangitou niawaddoten taumatan 
Israel. Ne i mangitou namagote tantarane wuassu leta'u samba'a ra'in 
Salu᷊kku Efrat wuṛṛu nandolokku tantarane udde mapapangalo su piaṛṛa'i 
Sobakh tembonannu tantaran Hadadezer ratun Zoba. 
17Naaringikka hatto udde, i Daud nangammullu anambon tantaran Israel, 
ana see niluwessa Salu᷊kku Yordan wuṛṛu nangatokku barisanne 
nasasaruannu tantaran Siria. Ne i mangitou napapangalote 
18wuṛṛu tantaran Siria nienggenannu tantaran Israel. I Daud wuṛṛu tantarane 
namate 7.000 su atoune mangangapiddu keretan pangalo wuṛṛu 40.000 su 
atoune tantara u'amattu ledda. I Sobakh tembonannu tantaran Siria udde 
nipate lai. 
19Napawe manga ratu apan paparentanni Hadadezer naasilo manungku i 
mangitou niawaddote tantaran Israel, i mangitou naddorongke paddarame 
wuassi Daud, wuṛṛu nassuṛṛubawate si tou. Wua'udde taumatan Siria 
maddirite lai massumbala taumatan Amon. 

1 Tawarikh 20 

I Daud nangaṛṛo soan Raba 
(2Sa. 12:26-31) 

1Su watiannu aaluanna mallalu᷊wo manansunna, sutempo udde lai manga 
ratu inanaramanne inai mapapangalo, i Yoab nangapiddu tantarane wuṛṛu 

nangaṛṛo wanua Amon. Sutempo udde i Ratu Daud uatana'a su Yerusalem 
tawe tinumantalongnga. I Yoab wuṛṛu tantarane namali᷊wutta soa Raba, ana 
see namangalo wuṛṛu nanggohakku soa udde. 
2Wua'udde i Daud nirumanta nanganu manambo atonna saranapa apan 
niaaṛṛo wuassu soa udde. Suwallattu manga saranapa udde pia araposan ratu 
Amon. Araposan araratuanna udde awakkanne iraṛṛangngo 34 su kilone 
wuṛṛu lalo᷊gaṛannu sambau permata. I Daud nanganu permata udde wuṛṛu 
nipallogakka araposan araratuanne. 
3Wua'udde i Daud nangapiddu tumana'u soan Raba udde wuṛṛu namata'i 
mangitou mammanara ringannu mappaattu laṛṛahari, pasolla, wuṛṛu 
papaangnga. Manara udde niolangnge lai su manga soan Amon waine. 
Wua'udde i Daud wuṛṛu anambon tantarane nabelengke watukku Yerusalem. 

Pangalo nando'appa manga taumata wawallu Filistin 
(2Sa. 21:15-22) 

4Manga pira tempo wua'udde napesangke apia pangalo mando'appa 
taumatan Filistin su Gezer. Sulalu᷊mmu sambau pangalo udde i Sibkhai 
taumatan Husa namate sangkatou wawalla aranne i Sipai. Ne taumatan 
Filistin udde nawaddote. 
5Sulalu᷊mmu pangalo waine nando'appa taumatan Filistin, i Elhanan ana'i 
Yair namate si Lahmi tuṛṛangngi Goliat taumatan Gat. Pulu᷊n sambeangngi 
Lahmi udde asallakke ere alun daradu'a. 
6Sulalu᷊mmu pangalo waine lai su Gat pia sangkatou wawalla apan 
tali᷊maddone annummu wua su lima wuṛṛu su leddane. I tou papapulunnu 
wawalla sutempo dorone. 
7I tou mangngeetta taumatan Israel, ne ana waugu udde i tou nipaten 
Yonatan, ana'i Simea, iaangngi Daud. 
8Siri tallu taumata apan nipaten Daud wuṛṛu tantarane eteudde, 
papapulunnu wawalla su Gat. 

1 Tawarikh 21 

I Daud na'ola'a pandareengnga 
(2Sa. 24:1-25) 

1Setanna maapulu manilaka taumatan Israel; ana waugu udde i tou nassalo᷊'i 
Daud tadea'u ma'ola'a pandareengnga. 
2Ne i Daud nabbisarate si Yoab wuṛṛu manga piaṛṛa'u tantarane, “Pa'ola'e 
pandareengnga su ahewallu Israel ma'oman sara pentakku wanua, ana 
waugu i ya'u maapulu maasingkatta sangkura anambone taumatan Israel.” 
3I Yoab sinumimbakka, “Antimanna MAWU mapaanambon tumana'u Israel 
ma'oman sara paaṛasutta anambone wuassu reenganni mangitou orassa indi. 
Apan Awantuhanne, wali᷊newe natualage manungku i mangitou 
uasuṛṛubawa lai si Tuangnga? Anio ma'ola'a lai pandareengnga? 
Sali᷊mmurine, ana waugu pasasala᷊ udde anambon walahanna 
pandansilananne!” 
4Arawe ratu sidutu uaagassa parentane udde, nariaddi i Yoab inaite watukku 
ahewallu Israel, na'oman sara pappi'uanne, wua'udde nabelengke apia su 
Yerusalem, 
5wuṛṛu namasingkatta si Ratu Daud manaran pandareengnga udde. 
Anambon esakka apan botongnge maola'a tantara 1.100.000 su atoune su 
Israel, wuṛṛu 470.000 su atoune su Yehuda. 
6Arawe ṛuanganni Lewi wuṛṛu ṛuanganni Benyamin tawe nawali᷊ su 
reenganna udde. I Yoab tawe nandeengngi mangitou ana waugu i tou 
maddiri mappaamattu parentan ratu udde. 
7Ruata tawe malu᷊assa su pandareengnga udde, ne i Tou nakkuumannu 
taumatan Israel. 
8Ana see i Daud inumali᷊omante su Ruata wisarane, “Oh Ruata, i ya'u 
tumaniten marosa! Ampungewe i ya'u, ana waugu inolaangku udde 
tumaniten longonna.” 
9 MAWU nabbisara si Nabi Gad, apan naola'a mabbawalo᷊ne suwallatti Daud 
wuṛṛu MAWU, 

10“Roote walo᷊a'a si Daud manungku i Ya'u mangonggolu tatallu inolaanna 
apan iapapile. Suapan nipilene udde sarun Ta'u olaanna.” 
11Ana see i Gad inaite ringanni Daud wuṛṛu namasingkattu 
tanatan MAWU udde, wisarane, “Suapane apan sarun pileanni Tuangnga: 
12Wanua indi aṛṛiaannu elessa ala᷊nnune tallu tonna, ara'e i Tuangnga 
tumala᷊ngnga a'enggenannu seetta ala᷊nnune tallu wula᷊nna, ara'e ahewallu 
wanua indi tallu allo pangaloannu MAWU ringannu hale᷊le-Ne ere saiddalu, 
wuṛṛu mala'ekan-Ne mangapiddu papate su ala᷊wo'u tampa. Ṛawesa'e orassa 
indi apa apan ta'u iapasingkatta su MAWU.” 
13I Daud sinumimbakka, “Uare, nasilakate i ya'u! Arawe wuassu i ya'u 
iṛṛuumannu taumata, mappianne i ya'u iṛṛuumannu MAWU ana waugu 
tumaniten nangillembo aakkanna wuṛṛu darangngu-Ne.” 
14Ne MAWU nandantan saidalu su taumatan Israel na'oman sara 70.000 su 
atoune nate. 
15Ana see MAWU nandolokku sangkatou mala'ekatta niapaṛṛimunsa'a 
Yerusalem. Arawe sutempo mala'ekatta udde na'omate maranin paṛṛindanna 
ganduma pussa'an Arauna taumatan Yebus, MAWU namalu᷊ parenta-Ne 
makkuumannu walahanna udde. I Tou nabbisara mala'ekatta udde, 
“Wotongngete, Taala᷊'e!” 
16I Daud naasilo mala'ekatta udde tuttalla'a suwallatu langitta wuṛṛu runia. 
Ringannu uaagassa hale᷊le, mala'ekatta udde nasaddiate makkimunsa'a 
Yerusalem. Ne i Daud wuṛṛu manga matatimmadu tumanangnge, apan 
sutempo udde tantala᷊nna ualu᷊ṛṛen laubba karongnga maola'a tatiala 
sussassila, niumali᷊ntudda su leta'a. 
17Daud inumali᷊omanna, wisarane, “Oh MAWU, ete i ya'u apan nassala᷊. Ete i 
ya'u apan nandolokka napaola'a pandareengnga udde. Walahanna indi 
mangke atonna tawe sala᷊ne! Oh MAWU, Ruata'u, ṛuumana'e i ya'u wuṛṛu 
amonangku, arawe liua'a asasilaka indi wuassu ala᷊ṛṛanang-Ngu.” 

18Ana see mala'ekattu MAWU nandolokki Gad niapawalo᷊ si Daud manungku 
i tou ṛinone suma'a watukku tampa paṛṛindanna ganduma pussa'an Arauna 
wuṛṛu mapararisikku mezbah su MAWU isudde. 
19Ne i Daud inaite uasulu᷊ngngu parentan MAWU apan niapasingkatti Gad si 
tou. 
20Sutampa paṛṛindanna ganduma udde, i Arauna wuṛṛu siri appatta 
anangnge esakka tantala᷊nna maṛṛinda ganduma. Naasilo mala'ekatta, siri 
appatta ana'i Arauna udde tinumala᷊ngnga na'imbuni. 
21Napawe i Arauna naasilo si Ratu Daud nirumanta, i tou naisasomban Daud 
wuṛṛu niumali᷊ntudda su saruanne. 
22I Daud nabbisara si tou, “I ya'u maapulu mapararisikku 
mezbah MAWU sutampa indi, tadea'u sa'itta indi matta'alle. Ana waugu udde 
walu᷊a'e leta'a indi si ya'u. Walo᷊a'e sangkura aregane, indete ta'u waeṛṛanna.” 
23“Ah, anute aroddi, Tuangnga,” sasimbakki Arauna, “wuṛṛu pa'ola'e 
sarangkanambone apan tumuṛṛutti Tuangnga udde mapia. Indi manga sapi 
wuṛṛu sasamba itattambunna, wuṛṛu alu ipanutungnga i Tuangnga 
wotongnge mappaattu manga pappallu pallaṛṛindanna ganduma indi. 
Panganute ganduma olaanna sasamba. I ya'u mangonggolu 
sarangkanambone udde, i Tuangnga lasa'e pamaekka.” 
24Arawe ratu sinumimbakka, “Arie i ya'u maapulu mamalli ringannu arega 
suṛṛinone. I ya'u maddiri mangonggola su MAWU saranapa tatahuannanu 
ara'e apan niasombangangku ringannu tawe sahadde.” 
25Ne i Daud namaekke si Arauna 600 roitta wula᷊wanna nipamalli leta'a udde. 
26Ana see i Daud napararisikku sambau mezbah MAWU isudde, wuṛṛu 
nangonggolu sasamba itattambunna see lai sasamban paddarame. Wua'udde 
i tou inumali᷊omanna ne MAWU sinumimbakka aali᷊omanne udde ringannu 
nanossokku putungnga wuassu langitta apan nanutungnga manga sasamba 
apan uarandanga su mezbah udde. 

27Ana see MAWU nandolokku mala'ekatta udde niapataṛṛo hale᷊lene su 
ṛomane, ne mala'ekatta udde naddaringikke parentan MAWU. 
28Sutempo i Daud naasilo manungku MAWU sinumimbakka aali᷊omanna ana 
waugu sasambane udde, ne i tou nangonggolu lai sasamba su mezbah udde. 
29Sutempo udde Rasannu MAWU apan niola'i Musa su wadda'a, wuṛṛu 
mezbah panambunannu sasamba ta'e udde sutampa patataṛamawuanna su 
Gibeon. 
30Arawe i Daud tawe waṛṛani inai poaroddi maggahatton Ruata, ana waugu 
i tou matta'uttu hele᷊len mala'ekattu MAWU udde. 

1 Tawarikh 22 

1Ne i Daud nbbisara, “Ete sutampa indi ṛinone iapararisikka 
Wale᷊n MAWU Ruata. Wuṛṛu ete su mezbah indi taumatan Israel ṛinone 
mangonggolu sasamba itattambunna hunane su MAWU.” 

Pandariahi mandarisikku Wal᷊en MAWU 

2I Ratu Daud nandolokka niapaammulu anambon taumata raho apan 
uatana'a su wanuan Israel, ana see nandolokki mangitou niapamanara. 
Sambageanganna wuassi mangitou mammaangnga watu su Wale᷊n MAWU. 
3Su ipa'ola'a pa'u wuṛṛu hensellu manga ngara pasallanganna su 
Wale᷊n MAWU udde, i Daud nangammullu atta'a manambo atonna. I tou lai 
nangammullu witu'a aroddi anambone na'oman sara tate iatimbanga. 
4Wuassu taumatan Tirus wuṛṛu Sidon i tou nannanatan alu cemara Libanon. 
5I Daud na'ola'a sarangkanambone udde ana waugu i tou maṛṛingidda arendi; 
“I ya'u ṛinone mandiahi saranapa apan pappandumanna ipandarisikku 
Wale᷊n MAWU. Ana waugu i Salomo parinsi-U ta'e dario'a wuṛṛu addio'a 
asingkanne, arawe Wale᷊n MAWU apan iapararisikke ṛinone apianne wuṛṛu 
tumelengnga su ahewallu runia.” Ne tantala᷊nna i Daud taambe nate, i tou 
nanaddia manambo atonna aola'u wangunanna. 

6I Daud namaggo parinsine, i Salomo, wuṛṛu namarenta si tou mapararisikku 
Wale᷊n MAWU Ruata apan sassubbannu taumatan Israel. 
7I Daud nabbisara si Salomo, “Ana'u, mala᷊nnute i ya'u pia apulu 
mapararisikku sambau wale᷊n passubbanna MAWU Ruata'u. 
8Arawe MAWU nabbisara manungku i ya'u tumaniten masokka mapapangalo 
wuṛṛu buatte namate manambo taumata. Ana waugu udde i Tou tawe 
mamala'u mapararisikku Wale᷊n-Ne. 
9Salaiwe aroddi, i Tou buatte nangonggolu pa'aire indi si ya'u: ‘I'o sarun 
maasomba sangkatou ana'a esakka apan sarun mamarenta ringannu 
mala᷊ngnganna, ana waugu i Ya'u sarun mantulu᷊ngngi tou ma'oman sara tawe 
seetta apan mamangalo si tou. I tou sarun isaggo i Salomo ana waugu 
sutempo i tou uaparenta i Ya'u sarun mangonggolu ala᷊la᷊ngnganna wuṛṛu 
atatahula᷊ndimma su ahewallu Israel. 
10Ete anangngu esakka udde apan mapararisikku Wale᷊-U. I tou sarun maola'a 
ana-U wuṛṛu i Ya'u sarun maola'a iamangnge. Adderan araratuannu Israel 
sidutu sarun su papapulunne saran mala᷊nnu-la᷊nnu.’ ” 
11Ana see i Daud nabbisara apia, “Orassa indi, ana'u, 
antimanna MAWU Ruatanu sidutu mantulu᷊ngngu. Wuṛṛu antimanna i'o 
wotongnge mapararisikku Wale᷊n MAWU ere lai buatte nipa'ire-Ne. 
12Wuṛṛu antimanna MAWU Ruatanu mangonggolu asingkatta wuṛṛu 
pasasunna si'o ipamarenta Israel uasulu᷊ngngu manga tita-Ne. 
13Amungkangu i'o matuṛṛutta su anambon tita apan nionggolu MAWU si 
Musa su walahannu Israel, i'o sarun maasomba auntunganna. I'o ṛinone pia 
pangangimanna wuṛṛu waṛṛani. Imbaṛṛangnga mata'utta sumaruanna 
ala᷊wo'u hala᷊he. 
14Su ola'u Wale᷊n MAWU udde i ya'u buatte nattinsahadda atonna-tonna 
nangammullu 3.400 tonna awakkattu wula᷊wanna wuṛṛu sala᷊'a lai awakkanne 
nilumebbe wuassu 34.000 tonna. Waine lai pia bitu'a wuṛṛu atta'a apan tawe 

iareengnga anambone. Alu wuṛṛu watu nasaddiate lai si ya'u, arawe i'o 
ṛinone manamba apia. 
15I'o uatahuanna manambo mammamanara. Piaddu wotongnge mammanara 
su paali᷊anna watu, pia wasen kalu, wasen batu wuṛṛu manambo taumata 
apan pande mammanara 
16wula᷊wanna, sala᷊'a, witu'a wuṛṛu atta'a. Ne paali᷊hakke manattakka! 
Doronganna MAWU mantulu᷊ngngu.” 
17Ana see i Daud nandolokku anambon piaṛṛa'u Israel iapasumbala si Salomo. 
18Wisarane, “MAWU Ruatanu buatte nantulu᷊ngngi yamiu, nangonggolu 
paddarame wuṛṛu atatammudda su ahewallu wanua. I tou buatte namala'u 
namaddon anambon walahanna apan dorone uatana'a su wanua indi. Orassa 
indi i mangitou uasuṛṛubbawate si'o wuṛṛu su MAWU. 
19Nariaddi, yamiu ṛinone mattaṛṛamawu MAWU Ruatanu ringannu ahewallu 
naungngu. Tattaṛṛa'e mapararisikku Wale᷊n MAWU, tadea'u Wantallu Pa'aire 
wuṛṛu anambon saranapa waine apan ipaatta mattaṛṛamawu wotongnge 
sahipunanna isudde.” 

1 Tawarikh 23 

1Sutempo i Daud timmadete atonna, i tou nanenegi Salomo naola'a ratun 
Israel. 

Manaran taumatan Lewi 

2I Ratu Daud nangammullu anambon piaṛṛa'u Israel, manga imam wuṛṛu 
taumatan Lewi, 
3ana see nandeengngu anambon taumata esakka ṛuanganni Lewi apan uukke 
tallu pulo᷊ su tonanne iree. Sarangkanambone 38.000 su atoune. 
4Ana see 24.000 su atoune suwallati mangitou niapamanara mallu'adda 
Wale᷊n MAWU, 6.000 su atoune manarane mangngatokku pamamoṛṛetta 
wuṛṛu manga hatto pallaruungnga, 

54.000 su atoune manarane mandiaga, wuṛṛu 4.000 sua atoune lai manarane 
maddalo MAWU ringannu mannengkella musikka apan buatte nisaddia. 
6I Daud nattahia manga taumatan Lewi sulalu᷊mmu tallun kawageanganna 
tumuṛṛuttu amonanni mangitou, eteudde amonanni Gerson, i Kehat wuṛṛu i 
Merari. 
7I Gerson pia darua ana'a esakka; i Ladan wuṛṛu i Simei. 
8I Ladan pia siri tallu ana'a esakka; i Yehiel, i Zetam wuṛṛu i Yoel. 
9I mangitou udde tembonannu amonannu papapulunni Ladan. (I Selomit, i 
Haziel wuṛṛu i Haran uddewe esakka ala᷊ṛṛana'i Simei.) 
10-11Siri appatta esakka ana'i Simei tumuṛṛuttu uukki mangitou eteudde: i 
Yahat, i Ziza, i Yeus wuṛṛu i Beria. Papapulunni Yeus wuṛṛu i Beria tawe 
manambo, nariaddi itarua nireengnga ere lai ṛuanganna sambau. 
12I Kehat anangnge esakka siri appatta: i Amram, i Yizhar, i Hebron wuṛṛu i 
Uziel. 
13I Amram eteudde iamangngi Harun wuṛṛu i Musa. (I Harun wuṛṛu 
papapulunne saran mala᷊nnu-la᷊nnu buatte niṛṛa'e iapapaduli᷊ manga saranapa 
patataṛṛamawuanna, manamlunnu amania hunan MAWU, 
mangngimbe MAWU, wuṛṛu mangngala᷊matta tumana'u soa ringannu 
arannu MAWU. 
14Ala᷊ṛṛana'i Musa allangngu Ruata nireengnga lai sulalu᷊mmu ṛuanganni 
Lewi.) 
15I Musa anangnge esakka ruan katou, eteudde i Gerson wuṛṛu i Eliezer. 
16Apan naola'a piaṛṛa'u ala᷊ṛṛana'i Gersom eteudde i Sebuel. 
17I Eliezer tumba'u pia sangkatou ana'a esakka, aranne i Rehabya. Arawe i 
Rehabya pia anangnge tumaniten manambo. 
18I Yizhar, ana'i Kehat aruane, pia ana'a esakka aranne i Selomit; ete i tou 
tembonannu amonanna. 

19I Hebron, ana'i Kehat atallune, pia siri appatta ana'a esakka; i Yeria 
pahulu᷊ne, manansunna i Amarya, i Yehaziel wuṛṛu i Yekameam. 
20I Uzial ana'i Kehat aiappanne, pia darua ana'a esakka: i Mikha pahulu᷊ne, 
wuṛṛu i Yizia. 
21I Merari pia darua ana'a esakka, aranne i Mahli wuṛṛu i Musi. I Mahli pia 
darua ana'a esakka, eteudde i Eleazar wuṛṛu i Kish, 
22arawe i Eleazar nate tawe naasomba ana'a esakka tumba'u ana'a wawine 
apan naawingngu manga ana'u tuṛṛangngu iamangngi mangitou, eteudde 
ala᷊ṛṛana'i Kish. 
23I Musi ana'i Merari aruane, pia siri tallu ana'a esakka: i Mahli, i Eder wuṛṛu 
i Yeremot. 
24Eteudde manga arannu papapulunni Lewi apan uawoṛṛetta tumuṛṛuttu 
arannu tembonannu ṛuanganna wuṛṛu amonanne sambau-sambau. Uukki 
mangitou ruan pulo᷊ su tonnane iree wuṛṛu naasomba manara su 
Wale᷊n MAWU. 
25I Daud nabbisara, “MAWU Ruatan Israel buatte nangonggolu paddarame su 
ala᷊ṛṛanang-Nge, wuṛṛu i Tou sassane uatana'a su Yerusalem saran mala᷊nnu-
la᷊nnu. 
26Ana waugu udde, Rasannu MAWU wuṛṛu anambon saranapa apan 
ipappaatta ipattaṛṛamawu tate lai pasannanannu taumatan Lewi.” 
27Ringannu tinumuṛṛutta manga parenta panginsueanne wuassi Daud, 
anambon taumatan Lewi, napawe uukka 20 su tonnane, ṛinone iwoṛṛetta ana 
see iapamanarate. 
28I mangitou ṛinone massumbala manga imam papapulunni Harun 
sulalu᷊mmu mapaamattu lala᷊ghu patataṛṛamawu su Wale᷊n MAWU, 
mammaresi manga rallakka wuṛṛu manga wabbo'a su Wale᷊n MAWU udde, 
wuṛṛu mallu'adda tadea'u ala᷊wo'u saranapa apan buatte niṛṛae 
hunan MAWU tawe luhuranna. 

29I mangitou lai mammanara manara manansunna indi: roti apan ia'onggola 
su Ruata, taponna apan ipappaatta ipassubba MAWU, kukisse manipissa apan 
niola'a tawe ragine, sasamba nitapa, wuṛṛu taponna apan nilo'annu lanan 
zaitun. I mangitou lai ṛinone masingkattu awakkanne wuṛṛu manguukka 
manga sasamba apan iapidda su Wale᷊n MAWU. 
30Waine wua'udde lai mangitou ṛinone mangantari maddalo MAWU suapan 
marua allo wuṛṛu ṛabbi; 
31wuṛṛu lai suapan tempo napawe pia sasamba apan itattambunna ionggola 
su MAWU su allon Sabat, su ramean Bula᷊nna Wakku, wuṛṛu su manga ramea 
waine. Su ola'u reengannu taumatan Lewi apan ṛinone mammanara miallo-
miallo, buatte lai niolaanna atoranne. Saran mala᷊nnu-la᷊nnu taumatan Lewi 
mappaamattu manara udde. 
32I mangitou lai nionggola᷊nnu manara iapalu᷊'adda Rasannu MAWU wuṛṛu 
aiapasumbala manga tuṛṛangngi mangitou, eteudde manga imam 
papapulunni Harun, sulalu᷊mmu mappaamattu pattataṛṛamawu sutampa 
udde. 

1 Tawarikh 24 

Manara apan tinantilla su manga imam 

1-3I Harun pia siri appatta ana'a esakka: i Nadab, i Abihu, i Eleazar wuṛṛu i 
Itamar. I Nadab wuṛṛu i Abihu dorone nate wuassu iamangngi mangitou 
ringannu tawe ana'a. Ana waugu udde i Eleazar wuṛṛu i Itamar manga 
tuṛṛangngi tarua naola'a imam. I Daud nattahia papapulunni Harun 
sulalu᷊mmu wageangnge tumuṛṛuttu manaran mangitou. Sulalu᷊mmu manara 
pattatahia udde i Daud nilali᷊manni Zadok papapulunni Eleazar wuṛṛu i 
Ahimelekh papapulunni Itamar. 
4Papapulunni Itamar naola'a ualu᷊n wageangnge, arawe papapuluni Eleazar 
naola'a mapulo᷊ annumma su wageangnge, ana waugu sulalu᷊mmu papulunni 
Eleazar mannamboanna esakka tembonannu amonanna. 

5Ana waugu mawae su papapulunni Eleazar aroddi lai sulalu᷊mmu 
papapulunni Itamar pia mammamanaran Wale᷊n MAWU wuṛṛu manga 
piaṛṛa'u agama, ne pattatahia manara niundi. 
6Papapulunni Eleazar wuṛṛu papapulunni Itamar uala᷊lo᷊lo᷊ssa manganu undi, 
ana see manga aranni mangitou iwoṛṛettu sangkatou mamamoṛṛetta aranne 
i Semaya ana'i Netaneel taumatan Lewi. Sarangkanambone udde niola'a su 
saruannu ratu ringannu manga tepellene, i Imam Zadok, i Ahimelekh ana'i 
Abyatar see manga tembonannu amonannu taumatan Lewi. 
7-18Eteindi arannu mammamanara apan nitantunna niundi wuṛṛu 
uala᷊li᷊ntuṛṛutta su ruan pulo᷊ appatta wageangnge udde: 

1. i Yoyarib 13. i Hupa 

2. i Yedaya 14. i Yesebeab 

3. i Harim 15. i Bilga 

4. i Seorim 16. i Imer 

5. i Malkia 17. i Hezir 

6. i Miyamin 18. i Hapizes 

7. i Hakos 19. i Petahya 

8. i Abia 20. i Yehezkiel 

9. i Yesua 21. i Yakhim 

10. i Sekhanya 22. i Gamul 

11. i Elyasib 23. i Delaya 

12. i Yakim 24. i Maazya. 

19Arannu manga taumata udde niwoṛṛetta tumuṛṛuttu hiliranni mangitou 
sumutta su Wale᷊n MAWU wuṛṛu mappaamattu manaran patataṛṛamawu apan 

buatte niatokki Harun, ala᷊monan mangitou, ere lai parentan MAWU Ruatan 
Israel. 

Arannu taumatan Lewi 

20-26Wali᷊ne lai wua'udde sulalu᷊mmu papapulunni Lewi ta'e nasutta lai manga 
tembonannu amonanna manansunna indi: i Yehdeya, papapulunni Amram 
wuassu akkittu papapulunni Subael; i Yisia, papapulunni Rehabya; i Yahat, 
papapulunni Yizhar wuassu akkittu papapulunni Selomot; i Yeria, i Amarya, 
i Yehaziel wuṛṛu i Yekameam ala᷊ṛṛana'i Hebron tumuṛṛuttu uukka apan 
uala᷊li᷊sansunna; i Samir, papapulunni Uziel wuassu akkittu papapulunni 
Mikha; i Zakharia, papapulunni Uziel wuassu akkittu papapulunni Yisia 
tuṛṛangngi Mikha; i Mahli, i Musi wuṛṛu i Yaazia, papapulunni Merari. 
27I Yaazia pia anangnge esakka siri tallu: i Syoham, i Zakur wuṛṛu i Hibri. 
28-29I Mahli pia anangnge esakka darua aranne i Eleazar wuṛṛu i Kish. I 
Eleazar tawe anangnge esakka, arawe i Kish pia sangkatou ana'a esakka 
aranne i Yerahmeel. 
30I Musi pia anangnge esakka siri tallu: i Mahli, i Eder wuṛṛu i Yerimot. 
Eteudde manga amonanna sulalu᷊mmu ṛuanganni Lewi. 
31Su atokku manaran mangitou, suapan tembonannu amonanna suadio'a 
ringannu tuarine esakka manganu undi ere lai buatte niola'u tuṛṛangngi 
mangitou, eteudde manga imam papapulunni Harun. Panganganu undi udde 
lai aellehanni Daud wuṛṛu i Zadok, i Ahimelekh see lai manga tembonannu 
amonanna wuassu wageangngu manga imam wuṛṛu wuassu wageangngu 
taumatan Lewi. 

1 Tawarikh 25 

Mannanalangnga musikka su Wal᷊en MAWU 

1Su ipamiaṛṛa'u manga lala᷊ghu patataṛṛamawu, i Ratu Daud wuṛṛu manga 
piaṛṛa'u taumatan Lewi namile manga ṛuanganni Lewi manansunna indi: i 
Asaf, i Heman wuṛṛu i Yedutun. I mangitou manarane mammasingkattu 
tanatan Duata ringannu musikku kecapi, gambus wuṛṛu simbal. Su 

ipamiaṛṛa'u patataṛṛamawu ringannu lala᷊ghune sambau-sambau, nipile 
ammula᷊nnu taumata manansunna indi: 
2Siri appatta esakka ana'i Asaf: i Zakur, i Yusuf, i Netanya wuṛṛu i Asarela. 
Piaṛṛa'i mangitou eteudde i Asaf, apan mammasingkattu tanatan Duata, 
napawe i mangitou iapamanaran ratu. 
3Siri annumma esakka ana'i Yedutun: i Gedalya, i Zeri, i Yesaya, i Simei, i 
Hasabya wuṛṛu i Matica. Su alu᷊ngngu piaṛṛa'i iamangngi mangitou, i 
mangitou mammasingkattu tanatan Duata ringannu musikka kecapi wuṛṛu i 
mangitou lai mangngantari aantarin daralo see lai aadiangkamanna 
su MAWU. 
4Siri mapulo᷊ appatta esakka ana'i Heman: i Bukia, i Matanya, i Uziel, i 
Sebuel, i Yerimot, i Hananya, i Hanani, i Eliata, i Gidalti, i Romamti-Ezer, i 
Yosbekasa, i Maloti, i Hotir wuṛṛu i Mahaziot. 
5I Heman eteudde nabin ratu. MAWU nangonggolu ana'a esakka siri mapulo᷊ 
appatta wuṛṛu wawine siri tallu si Heman ana waugu MAWU buatte 
naddiandi mangonggolu aiananna apan apianne si tou. 
6Anambon ana'i Heman udde mananalangnga musikku simbal, kecapi wuṛṛu 
gambus su piaṛṛa'i iamangngi mangitou su ipannantuṛṛutta lala᷊ghu 
patataṛṛamawu su Wale᷊n MAWU. I Asaf, i Yedutun wuṛṛu i Heman maasomba 
manara amungkangu irolokku ratu. 
7Siri duan pulo᷊ appatta esakka ana'i mangitou udde wuṛṛu manga tuṛṛangngi 
mangitou udde mapapanden musikka apan nala᷊tite. I mangitou 
sarangkanambone 288 su atoune. 
8Ipanantunnu hilirannu mammanara, i mangitou sarangkanambone niundi – 
mawae dario'a aroddi lai timmadde, mawae ete pia asingkatta su 
pabbiaṛṛanna aroddi lai wakku manattakka mammanara. 

9-31Siri 288 su atoune udde nitahia sulalu᷊mmu wageangnge tumuṛṛuttu 
amonannu sambau-sambau. Suapan wageangnge taumatane 12 su atoune 
ipappiaṛṛa'u sangkatou. Eteindi aranni mangitou tumuṛṛuttu buatte niundi: 

1. i Yusuf wuassu papapulunni Asaf 13. i Subael 

2. i Gedalya 14. i Matica 

3. i Zakur 15. i Yeremot 

4. i Yizri 16. i Hananya 

5. i Netanya 17. i Yosbekasa 

6. i Bukia 18. i Hanani 

7. i Yesarela 19. i Maloti 

8. i Yesaya 20. i Eliata 

9. i Matanya 21. i Hotir 

10. i Simei 22. i Gidalti 

11. i Azareel 23. i Mahaziot 

12. i Hasabya 24. i Romamti-Ezer 
 

1 Tawarikh 26 

Manga mandariaga Wal᷊en MAWU 

1Eteindi tahian manara su manga taumatan Lewi mandariaga Wale᷊n MAWU. 
Wuassu amonanni Korah nita'e i Meselemya ana'i Kore wuassu alahanni 
Ebyasaf. 
2I tou pia siri pitu ana'a esakka apan uawoṛṛetta tumuṛṛuttu uukka: i 
Zakharia, i Yediael, i Zebaja, i Yatniel, 
3i Elam, i Yohanan, i Elyoënai. 

4Manansunna nita'e i Obed-Edom. I tou niala᷊matannu Ruata ringannu 
naasomba siri 8 ana'a esakka apan niwoṛṛetta tumuṛṛuttu uukke: i Semaya, i 
Yozabad, i Yoah, i Sakhar, i Netaneel, 
5i Amiel, i Isakhar wuṛṛu i Peuletai. 
6-7I Semaya ana'i Obed-Edom pahulu᷊ne, pia siri 6 ana'a esakka: i Otni, i 
Refael, i Obed, i Elzabad, i Elihu wuṛṛu i Semakhya; sarangkanambone 
manga taumata apan maarega sulalu᷊mmu amonanni mangitou ana waugu i 
mangitou waṛṛani wuṛṛu matohassa, nangilembote i Elihu wuṛṛu i Semakhya. 
8Su manara mandiaga udde, ṛuanganni Obed-Edom nangonggolu 62 su 
atoune esakka apan waṛṛani wuṛṛu matohassa. 
9Ṛuanganni Meselemya nangonggolu 18 su atoune taumata apan waṛṛani 
wuṛṛu matohassa. 
10Wuassu ṛuanganni Merari nita'e i Hosa. I tou pia siri appatta ana'a esakka: 
i Simri (i tou wali᷊ne ana'a pahulu᷊, arawe nitenegu iamangnge naola'a 
piaṛṛangnge), 
11i Hilkia, i Tebalya wuṛṛu i Zakharia. Sarangkanambone pia 13 su atoune 
amonanni Hosa apan naola'a mandariaga Wale᷊n MAWU. 
12Manga mandariaga Wale᷊n MAWU nitahia sulalu᷊mmu manga wageangnge 
tumuṛṛuttu amonanne. I mangitou lai nionggola᷊nnu manga manara ere lai 
taumatan Lewi waine. 
13Suapan amonanna mawae ete amonanna wahewalla ara'e addio'a, nanganu 
undi tadea'u maasingkatta su ngara pasallanganna suapane i tou ṛinone 
mandiaga. 
14I Selemya nawageangnga su ngara pasallanganna su samba'an ra'i. 
Zakharia anangnge, sidutu mangngonggolu tatantiro apan mapia naasomba 
tampa su ngara wahewalla samba'a sawannakka. 
15I Obed-Edom naasomba ngara pasallanganna su samba'an timukka wuṛṛu 
ala᷊ṛṛanangnge naasomba manara mandiaga manga gudangngu saranapa. 

16I Supim wuṛṛu i Hosa naasomba su ngara pasallanganna samba'an waṛṛatta 
wuṛṛu ngara pasallanganna Syalekhet apan addone su lala᷊nna saanna. 
Manara pandariaga niatokka aroddi olangnge na'oman sara sidutu pia 
mandariaga su ngara pasallanganna. 
17Miallo-miallo su samba'an ra'i pia siri 6 mandariaga, su samba'an 
sawannakka siri appatta, wuṛṛu su samba'an timukka siri appatta lai. Manga 
gudangngu saranapa niriagannu lai siri appatta, suapan sambau gudangnga 
mandariagane ruan katou. 
18Su tondanne samba'a baṛṛatta rariagannu siri 4 su a'amatanna wuṛṛu ruan 
katou su tonndanne udde sassane. 
19Etearoddi patatahia manaran pandariaga su amonanni Korah wuṛṛu su 
amonanni Merari. 

Manga manara waine su Wal᷊en MAWU 

20Manga taumata waine sulalu᷊mmu ṛuanganni Lewi apan tinantila᷊nnu 
manara mallu'adda saranapa su Wale᷊n MAWU wuṛṛu gudangnga 
panahipunanna manga aonggola su Ruata. 
21I Ladan eteudde sangkatou esakka ana'i Gerson; i tou nanossokku manga 
pira wageangngu amonanna, nasutta amonanni Yehiel anangnge. 
22Ala᷊ṛṛana'i Yehiel, eteudde i Zetam wuṛṛu i Yoel, nionggola᷊nnu manara 
mandiaga gudangnga wuṛṛu roitta su Wale᷊n MAWU. 
23Papapulunni Amram, i Yizhar, i Hebron wuṛṛu i Uziel naasomba lai 
manarane. 
24I Sebuel wuassu amonanni Gersom, ana'i Musa, eteudde mallalu᷊'adda 
darotongngu Wale᷊n MAWU. 
25I tou pia amputtu pasasangkatuṛṛangnga ringanni Selomit wuassi Eliezer 
tuṛṛangngi Gersom. Akkittu papapulunni Eliezer naddatingngi Selomit 
eteudde ere manansunna indi: i Eliezer, i Rehabya, i Yesaya, i Yoram, i 
Zikhri, i Selomit. 

26I Selomit wuṛṛu manga tuṛṛangnge manarane mallu'adda ala᷊wo'u aonggola 
apan nionggoli Ratu Daud, manga tembonannu alahanna, manga piaṛṛa'u 
amonanna, wuṛṛu piaṛṛa'u tantara ara'e perwira matangga. 
27Manga aonggola udde eteudde sambageanganna wuassu saranapa apan 
niaaṛṛo wuṛṛu niasombanganni mangitou sulalu᷊mmu pangalo wuṛṛu apan 
nionggoli mangitou ipappaatta tumba'u su Wale᷊n MAWU. 
28Aunne, i Selomit wuṛṛu amonanne ualu᷊'adda ala᷊wo'u saranapa apan buatte 
tinantilla wuṛṛu ipappaatta su Wale᷊n MAWU, nasutta lai manga aonggola 
wuassi Nabi Samuel buatte tinantilli Ratu Daud, i Abner ana'i Ner, wuṛṛu i 
Yoab ana'i Zeruya. 

Manga manaran taumatan Lewi waine 

29Papapulunni Yizhar, eteudde i Kenanya wuṛṛu ala᷊ṛṛanangnge, tinantila᷊nnu 
manara mamamoṛṛettu araratuanna wuṛṛu manaran pallaruungnga su Israel. 
30Ala᷊wo'u manaran pangangagama, wuṛṛu manaran araratuanna su Israel 
samba'an waṛṛattu Salu᷊kku Yordan tinantilla si Hasabya, wuṛṛu su 1.700 
manga tuṛṛangnge: sarangkanambone taumata papunna wuassu papapulunni 
Hebron. 
31Piaṛṛa'u papapulunni Hebron eteudde i Yeria. Su tonna aiappattu pulo᷊ne 
sutempo i Ratu Daud uaparenta niapaamatta pananaṛṛassidda su ola'u 
papapulunni Hebron. Sulalu᷊mmu pananaṛṛassidda udde inauranna 
suwallatti mangitou pia manga tantara apan matohassa uatana'a su Yazer su 
leta'u Gilead. 
32Ala᷊wo'u manaran pangangagama wuṛṛu pamamarenta su Israel samba'an 
ra'in Salu᷊kku Yordan – eteudde wageangngu leta'i Ruben, Gad wuṛṛu 
wageangngu leta'u walagi Manasye – tinantilla su 2.700 tembonannu 
alahanni Yeria, sarangkanambone taumata papunna apan nipilen Ratu Daud. 

1 Tawarikh 27 

Manga piaṛṛa'u tantara wuṛṛu pamarenta sipilla 

1-15Urusannu pamarenta su araratuannu Israel niatokku manga tembonannu 
alahanna, manga piaṛṛa'u amonanna wuṛṛu manga perwira ara'e piaṛṛa'u 
tantara. Suapan tonna ala᷊nnune sambula᷊nna pia sambageanganna apan 
mammanara uala᷊lo᷊lo᷊ssa su alu᷊ngngu piaṛṛa'u sangkatou. Suapan 
wageangnge anambone 24.000 su atoune. Eteindi arannu manga 
tembonnannu ammula᷊nnu mandariaga apan mammanara suapan bula᷊nna 
apan buatte tinantunna: Wula᷊nna paarorone: i Yasobam ana'i Zabdiel (i tou 
amonanni Peres ṛuanganni Yehuda). Wula᷊nna aruane: i Dodai papapulunni 
Ahohi. I Miklot tepellene. Wula᷊nna atallune: i Benaya ana'i Imam Yoyada; i 
tou piaṛṛa'u “Ammula᷊nnu Tridasawira” (i Amizabad anangnge naola'a 
tepellene). Wula᷊nna aiappanne: i Asael tuṛṛangngi Yoab (nallolo᷊ssa si tou 
eteudde i Zebaja, anangnge). Wula᷊nna ali᷊mane: i Samhut, papapulunni 
Yizrah. Wula᷊nna aiannumme: i Ira ana'i Ikes, wuassu soa Tekoa. Wula᷊nna 
appitune: i Heles, papapulunni Efraim wuassu soa Peloni. Wula᷊nna aualu᷊ne: 
i Sibkhai wuassu soa Husa (i tou amonanni Zerah, ṛuanganni Yehuda). 
Wula᷊nna assione: i Abiezer wuassu soa Anatot su leta'u ṛuanganni Benyamin. 
Wula᷊nna appulo᷊ne: i Maharai, papapulunni Zerah wuassu soa Netofa. 
Wula᷊nna appulo᷊sassane: i Benaya wuassu soa Piraton su leta'u ṛuanganni 
Efraim. Wula᷊nna appulo᷊ duane: i Heldai papapulunni Otniel wuassu soa 
Netofa. 

Manga tembonannu ṛuangannu sulal᷊ummu walahannu Israel 

16-22Eteindi arannu tembonannu ṛuangannu sulalu᷊mmu walahannu Israel: 

Ruanganna Tembonanne 

I Ruben i Eliezer ana'i Zikhri 

I Simeon i Sefaca ana'i Maakha 

I Lewi i Hasabya ana'i Kemuel 

I Harun i Zadok 

I Yehuda 
i Elihu, sangkatou suwallattu 
tuṛṛangngi Daud 

I Isakhar i Omri ana'i Mikhael 

I Zebulon i Yismaya ana'i Obaja 

I Naftali i Yerimot ana'i Azriel 

I Efraim i Hosea ana'i Azazya 

I Manasye su samba'a waṛṛattu 
Salu᷊kku Yordan 

i Yoel ana'i Pedaya 

I Manasye su samba'a ra'in Salu᷊kku 
Yordan 

i Yido ana'i Zakharia 

I Benyamin i Yaasiel ana'i Abner 

I Dan i Azareel ana'i Yeroham 

23I Ratu Daud tawe na'ola'a pandareengnga suwallattu manga taumata apan 
uukke 20 su tonnane inawa, ana waugu MAWU buatte naddiandi sarun 
ma'ola'a taumatan Israel anambone ere anumpitanna su langitta. 
24I Yoab ana'i Zeruya mannattakke ma'ola'a pandareengnga, arawe i tou tawe 
naapanginsue, ana waugu Ruata nakkuumannu taumatan Israel, waugu 
pandareengnga udde. Ana waugu udde anambon reenganni mangitou tawe 
niwoṛṛetta sulalu᷊mmu Wuken Ratu Daud. 

Mallal᷊u'adda darotongngu ratu 

25-31Eteindi arannu mallalu᷊'adda darotongngu ratu: Manga gudangnga su 
wale᷊n araratuanna wuṛṛu su Yerusalem: i Azmawet ana'i Adiel Manga 
gudangnga su liuddu Yerusalem: Yonatan ana'i Uzia Manga mammamanaran 
bawaila᷊nna; i Ezri ana'i Kelub Manga waillu anggore: i Simei wuassu soa 
Rama Manga tampa panahipunanna anggore: i Zabdi wuassu soa Syifmi 
Punnu Zaitun wuṛṛu punnu ara (su wawala᷊nnu panenteanna samba'an 

waṛṛatta): i Baal-Hanan wuassu soa Gederi Manga tanpa pananahipunanna 
lanan Zaitun: i Yoas Winatangnga papaduli᷊ananna su Wadda'u Saron: i Sitrai 
wuassu soa Saron Winatangnga papaduli᷊ananna su manga wawala᷊nne: i 
Safat ana'i Adlai Unta: i Obil papapulunni Ismael Keledai: i Yehdeya wuassu 
soa Meronot Domba wuṛṛu ambinga: i Yazis, taumatan Hagri. 

Manga manananantiron Daud 

32Iaangngu iamangngi Daud aranne i Yonatan, eteudde sangkatou 
mananantiro apan pande wuṛṛu pia asingkanne. I tou wuṛṛu Yehiel ana'i 
Hakhmoni tinantila᷊nnu manara iapaaṛṛa'a ana'u ratu esakka. 
33I Ahitofel eteudde sangkatou mananantiro ratu wuṛṛu i Husai taumatan 
Arki udde lai mananantiron ratu wuṛṛu hawen ratu apan mapia. 
34Napawe i Ahitofel natete, i tou nilolo᷊sanni Abyatar wuṛṛu Yoyada ana'i 
Benaya. Tembonannu tantaran pangalon araratuanna eteudde i Yoab. 

1 Tawarikh 28 

Manga tatantiron Daud su ola'u Wal᷊en MAWU 

1I Ratu namarentate tadea'u anambon piaṛṛa'u Israel maammulla su 
Yerusalem. Nariaddi manga tembonannu ṛuanganna, manga 
mammamanaran araratuanna, wuṛṛu timmaddu amonanna, manga 
mallalu᷊'adda darotongnga wuṛṛu mamaduli᷊ winatangngu ratu see lai manga 
parinsine – aunne manga ahewalanne araratuanna, perwira ara'e 
tembonannu tantara wuṛṛu taumata papunna, sarangkanambone 
iapaammulla su Yerusalem. 
2I Daud dirumarisikka su saruanni mangitou wuṛṛu nabbisara, “Manga 
tuṛṛangku sambalahanna, paddaringikke! Mala᷊nnute i ya'u pia pandumma 
mapararisikku sambau wale᷊n apan matohassa panahipunanna Wantallu 
Pa'aire, dararisirannu leddan MAWU Ruatan kite. I ya'u buatte nanaddia 
aolangnge ipandarisikku sambau wale᷊n apan passubbanna si Tou. 

3Arawe siningaddu MAWU ma'ola'a inolaanna udde ana waugu i ya'u 
sangkatou tantara apan masokkate napaturon daṛṛa. 
4MAWU Ruata apan sassubbannu Israel, buatte namile si ya'u wuṛṛu 
papapulungku iapaparenta Israel saran mala᷊nnu-la᷊nnu. Su ipanaddia 
sangkatou piaṛṛangnge i tou namile ṛuanganni Yehuda, wuṛṛu wuassu 
ṛuanganna udde i tou namile laloṛṛon bale᷊n iamangku. Wuṛṛu wuassu 
anambon lalo᷊ṛṛon bale᷊n iamangku udde i Tou namile si ya'u ne i ya'u 
nitenega naola'a ratun Israel. 
5I tou nangonggolu manambo ana'a si ya'u wuṛṛu wuassu anambon ana'u 
udde i Tou namile si Salomo iapaparenta Israel, araratuannu MAWU. 
6 MAWU nabbisara si ya'u arendi, ‘i Salomo anangngu sarun mapararisikku 
wale᷊-U. I tou buatte Ta'u nipile maola'a ana-U, wuṛṛu i Ya'u sarun maola'a 
iamangnge. 
7Amungkangu i tou ringannu atonna-tonna sidutu tuttuṛṛutta anambon tita 
wuṛṛu manga parenta-U ere lai buatte niolangnge orassa indi, Ya'u sarun 
manohassa araratuanne saran mala᷊nnu-la᷊nnu.’ ” 
8Ana see i Daud nabbisara apia, “Nariaddi orassa indi, ei tumana'u 
araratuangku, su saruannu Ruatan kite wuṛṛu su saruannu ammula᷊nnu 
anambon taumatan Israel, ala᷊ṛṛana'u MAWU indi, ya'u sumala᷊nde si yamiu 
ringannu atonna-tonna tuttuṛṛutta ala᷊wo'u parentan MAWU Ruatan kite. 
Ringannu aroddi yamiu wotongnge sidutu manahuanna wanua apan mapia 
indi wuṛṛu manantilla su papapulunnu saran mala᷊nnu-la᷊nnu.” 
9Ana see si Salomo, i Daud nabbisara, “Ana'u, ṛinone Ruata apan 
sassubbannu iamangngu, a'uannu lai maola'a Ruatanu. I'o ṛinone 
mangngimanna si Tou ringannu malu᷊assa wuṛṛu awawiran naungnga. Ana 
waugu i Tou masingkatta anambon ṛingiranna wuṛṛu apulun naungngi ite. 
Amungkangu i'o maddea'a si Tou, i Tou sarun asombangannu, arawe 
amungkangu i'o manantangngi Tou, i Tou saran manantangngu saran 
mala᷊nnu-la᷊nnu. 

10Paanaunge paapia-pia manungku MAWU buatte namile si'o mapararisikku 
wale᷊-Ne sassane. Ne, orassa indi pammanarate manara udde, ringannu 
naungnga malu᷊assa.” 
11Napawe wua'udde Daud nanatilla si Salomo ṛiinnu paaola'a Wale᷊n MAWU, 
manga gudange, anambon wabbo'ane, wuṛṛu Wabbo'a Lembonsusi, tampa 
pangangampunganna rosa. 
12I Daud nanantillu lai anambon ṛiinna apan buatte niṛṛingidde su ipa'ola'a 
manga rallakka ringannu manga wabbo'a apan uapali᷊wutta, wuṛṛu manga 
gudangnga panahipunanna aola'u Wale᷊n MAWU udde see lai manga 
gudangnga panahipunanna manga aonggola su MAWU. 
13See lai tinantilla ṛiinnu patatahia manga imam wuṛṛu taumatan Lewi, su 
ola'u manga manara apan ṛinone manaranni mangitou, eteudde manaran 
mangitou su Wale᷊n MAWU wuṛṛu pallalu᷊'adda anambon saranapa 
ipattaṛṛamawu. 
14I tou nangonggolu manga tatantiro su ola'u ereapa mammanara wula᷊wanna 
wuṛṛu sala᷊'a ipallanginnu manga saranapa, 
15ipallanginnu manga sasolo᷊anna wuṛṛu leddan sasolo᷊anna, 
16manga medda wuassu sala᷊'a, wuṛṛu suapan medda bula᷊wanna 
pangadoannu roti sasamba su Ruata. 
17See lai manga tatantiro su ola'u anambon wula᷊wanna tutune apan ṛinone 
ipaatta ipallanginnu saṛṛampangnga, mangko wuṛṛu wotolla, su ola'u 
anambone sala᷊'a wuṛṛu bula᷊wanna ipa'ola'a manga lama'a. 
18Su ola'u anambon wula᷊wanna tutune ipa'ola'a mezbah tampa 
panambunannu amania wuṛṛu ipallanginnu kereta su manga paalu᷊annu 
mala'ekatta ringannu papaidde apan uasiappakka su wowon Wantallu 
Paairen MAWU. 

19Ana see i Ratu Daud nabbisara, “Sarangkanambone udde uawoṛṛetta 
sulalu᷊mmu ṛiinna apan buatte niwoṛṛetta uasulu᷊ngngu tatantiro apan 
nionggolu MAWU sassane iapamanara si ya'u.” 
20Wua'udde i Ratu Daud nabbisara apia si Salomo anangnge, “I'o ṛinone pia 
pangangimanna wuṛṛu awawaṛṛani. Panattakke mammanara udde wuṛṛu 
arie mata'uttu ala᷊wo'u manga apa. MAWU Ruata apan ta'u sassubbanna sarun 
mantulu᷊ngngu. I tou tawe manantangngu. I tou sidutu su sandiṛṛannu 
maddatingngu anambon manara udde muddussa. 
21Pattatahia manara patataṛṛamawu sulalu᷊mmu Wale᷊n MAWU buatte 
nitantunna suwallattu manga imam wuṛṛu taumatan Lewi. Manga 
mammamanara apan pia asingkatta sulalu᷊mmu manarane saambau-sambau 
sarun mantulu᷊ngnga ringannu naungnga malu᷊assa, wuṛṛu manga piaṛṛa'a 
suadio'a ringannu anambon tumanangnge sarun maddaringikka parentanu.” 

1 Tawarikh 29 

Manga sasumbala ipandarisikku Wal᷊en MAWU 

1Ana see i Ratu Daud nabbisarate su anambon taumata apan uaammulla 
isudde, “Wuassu anambon parinsi'u, tumba'u i Salomo apan nipilen Duata. 
Arawe i tou ta'e tumaniten dario'a wuṛṛu ta'e woddo ara'e longonna, see lai 
manara indi tumaniten wahewalla. Ana see lai apa sarun iaparisikka indi 
wali᷊ne wale᷊n araratuannu taumata, ewe'e Wale᷊n MAWU Ruata. 
2Manga aola'u wale᷊n udde wuṛṛu lalo᷊ṛṛone buatte nissaddia'u ringannu 
sarangkanambone apan tatahuanangku. I ya'u buatte nanaddia wula᷊wanna, 
sala᷊'a, witu'a, atta'a, alu, manga watu manambo lihidde apan ipallogakka 
wuṛṛu manambo lai watu pualam. 
3Ewe'e lai ana waugu ahewallu naungku su Wale᷊n MAWU udde, i ya'u lai 
buatte nanantillu sala᷊'a wuṛṛu wula᷊wanna pussaa'u sassane: 
4-5wula᷊wanna apianne 100 ton pia lebbene, wuṛṛu sala᷊'a tutune maranin 240 
ton ipangoossa darandungngu Wale᷊n MAWU, wuṛṛu manga saranapa apan 

ṛinone manarannu taumata apan pia asingkanne. Ne orassa indi isai lai 
ma'apulu mangonggolu sasambane su MAWU ringannu ala᷊lu᷊assu naungnge?” 
6Ne manga tembonannu amonanna, tembonannu ṛuanganna, manga piaṛṛa'u 
tantara ara'e perwira wuṛṛu mallalu᷊'adda darotongngu ratu nabbisara 
manungku i mangitou lai mappulu massumbala. 
7Ana see su ipandarisikku Wale᷊n MAWU i mangitou nangonggolu manga 
saranapa; wula᷊wanna 170 ton pia lebbene, sala᷊'a 340 ton pia lebbene, witu'a 
620 ton pia lebbene, wuṛṛu atta'a 3.400 ton pia lebbene. 
8Manga taumata apan uatahuanna manga watu permata nanantilla si Yehiel 
nitaṛṛo su kasen Wale᷊n MAWU. (Yehiel uddewe sangkatou taumatan Lewi 
wuassu ṛuanganni Gerson.) 
9Tunanangnge nangonggolla ringannu naungnga malu᷊assa su MAWU wuṛṛu i 
mangitou lullala'a ana waugu manambote aonggoli mangitou. I Ratu Daud 
lembon lullala'a lai. 

I Daud maddalo Ruata 

10Su saruannu awadaalla udde i Ratu Daud naddalo MAWU, i tou nabbisara, 
“Oh MAWU Ruata apan sassubbanni Yakub ala᷊monan kami, dalo Si'o 
sarangkalo᷊'enge! 
11I'o lembon bahewalla, wuṛṛu uataṛṛino. I'o tinumelengnga wuṛṛu 
mawantuga. Ala᷊wo'u saranapa su langitta wuṛṛu su runia uddewe 
tatahuanan-Nu. I'o ratu mawantuga, uataṛṛino ala᷊wo'u lalo᷊ṛṛone. 
12Anambon pa'a'ala wuṛṛu lalu᷊manna'a darantane wuassu MAWU; ala᷊wo'u 
riadianna I'o uataṛṛino ringannu atatohassa wuṛṛu taṛṛino apan 
atanggaṛṛanne; I'o uataṛṛino manenegu taumata maola'a taumata 
aaddatanna wuṛṛu matohassa. 
13Orassa indi, oh Ruatan kami, yami ma'adiangkamanna Si'o, wuṛṛu yami 
maddalo aran-Nu apan mawantuga. 

14I ya'u wuṛṛu tumana'u indi atonna-tonna tawe mapangonggolu apa-apa 
Si'o, ana waugu sarangkanambone uddewe aonggolu MAWU, wuṛṛu apa apan 
ia'onggoli yami uddewe tatahuanan-Nu lai. 
15I'o masingkatta, oh MAWU, manungku ere lai manga ala᷊monan kami, yami 
lai mabbiakka su runia indi naali᷊hidda rumaranta wuṛṛu taumata raho. 
Wiakki yami naali᷊hidda lintau apan malliudda, wuṛṛu yami lai tawe maali᷊u 
wuassu papate. 
16Oh, MAWU Ruatan kami, anambon saranapa apan maarega indi niammuli 
yami isindi ipandarisikku sambau wale᷊-Nu tadea'u yami wotongnge 
mangaddatta aran-Nu apan susi. Arawe sarangakanambone udde 
nisengkammi yami wuassu MAWU sassane wuṛṛu eteudde pussa'a-Nu lai. 
17I ya'u masingkatta I'o mannalu᷊'atta naungngu taumata wuṛṛu maapulun 
taumata apan naungnge waresi. Ringannu asasaṛṛionto'a wuṛṛu ala᷊lu᷊assu 
naungnga sarangkanambone indi ta'u ionggolla Si'o. I ya'u buatte na'ellega 
ereapa ala᷊ṛṛanang-Ngu apan uasemodda isindi uaapiddu aonggolli mangitou 
Si'o ringannu ala᷊lu᷊assu naungnga. 
18Oh MAWU Ruata, apan sassubbanni Abraham, i Ishak wuṛṛu i Yakub, 
ala᷊monan kami, antimanna I'o mallu'adda tadea'u ala᷊ṛṛanang-Ngu sidutu 
marangngu Si'o ere lai su orassa indi wuṛṛu tulu᷊ngaawe tadea'u 
sarangkalo᷊'engnge sidutu tuttuṛṛuta Si'o. 
19Onggola᷊awe si Salomo, parinsi'u, apulun naungnga atonna-tonna tadea'u 
tumuṛṛutta anambon parenta-Nu wuṛṛu ipandarisikku wale᷊n 
patataṛṛamawuanna udde apan aolangnge buatte ta'u nisaddia.” 
20Napawe buatte niumali᷊omanna aroddi, i Daud nabbisara su anambon 
taumata apan uaammulla isudde, “Paddalote MAWU Ruatanu!” Ne awadaalla 
udde naddalote MAWU Ruata apan sassubbannu ala᷊monan mangitou. Ana 
see i mangitou niumali᷊ntudda nangaddatta MAWU wuṛṛu ratu. 
21Allo manansunna i mangitou naṛṛatate winatangnga ionggola maola'a 
sasamba su MAWU, ana see tinahia su anambon tumanangnge. Waine 

wua'udde lai pia 1.000 sapi esakka, 1.000 domba esakka wuṛṛu 1.000 domba 
saṛṛen tumuwo apan niṛṛata wuṛṛu nitambunna su wowon mezbah. I 
mangitou lai nangonggolu anggore apan ṛinone iapidda su manga sasamba 
udde. 
22Allo udde i mangitou u'anna ma'inumma ringannu lulluassa su 
saruannu MAWU. Ana see su aruane i mangitou namasingkatta manungku i 
Salomo naola'e ratu. Ringannu arannu MAWU, i mangitou nanenegi tou 
naola'a ratun mangitou wuṛṛu i Zadok naola'a imam. 
23Ne ere naola'a pinallolo᷊ssa si Daud iamangnge, i Salomo niuma'iantte su 
araratuanna apan buatte nitantunnu MAWU. I tou ratu apan mauntungnga 
masomakka wuṛṛu a'addatannu anambon walahannu Israel. 
24Anambon mammamanaran araratuanna sipil wuṛṛu tantara na'oman sara 
manga parinsin Daud apan baine lai nanga'u si Salomo naola'a ratu. 
25MAWU na'ola'a anambon tumanangnge tinumiangnga si Ratu Salomo wuṛṛu 
na'ola'a si tou ratu apan lembon matohassa wuassu anambon datu apan 
buatte namarenta Israel. 

Auttu watti'a i Daud uaparenta 

26I Daud ana'i Isai uaparenta ahewallu Israel 
27appatu pulo᷊ su tonnane ala᷊nnune. Su Hebron i tou namarenta 7 tonna 
ala᷊nnune wuṛṛu su Yerusalem 33 su tonnane ala᷊nnune. 
28I tou ala wuṛṛu a'addatanna wuṛṛu nate timmadete. I Salomo anangnge 
naola'a ratu nallolo᷊ssa si tou. 
29Watti'u pabbiaṛṛanni Ratu Daud wuassu panattaṛṛanne naddatingngu 
panguddusanne buatte niwoṛṛetta sulalu᷊mmu wuken Nabi Samuel, Nabi 
Natan wuṛṛu Nabi Gad.  
30Sulalu᷊mmu wuke udde niwatti'a su ola'u i tou mammarenta, taṛṛinone 
wuṛṛu sarangkanambone apan naṛṛia'a su watanganne, su Israel wuṛṛu su 
manga araratuanna maranin Israel. 

2 Tawarikh 

2 Tawarikh 1 

I Ratu Salomo niumal᷊iomanna maddorongnga asingkatta 
(1Mar. 3:1-15) 

1Salomo ana'i Daud naola'e ratu apan matohassa pamamarentane sulalu᷊mmu 
araratuannu Israel. MAWU Ruatane nangala᷊matta si tou wuṛṛu na'ola'a si tou 
lembon uataṛṛino. 
2Anambon tembonannu tantara 1.000 wuṛṛu tantara 100, anambon 
mamanaran araratuanna, wuṛṛu anambon tembonannu amonannu Israel 
niparentanni Salomo 
3inai suadio'a ringanni tou watukku tampan patataṛamawuanna su Gibeon. I 
mangitou inai poiaroddi, ana waugu ete isudde pia Rasannu MAWU apan 
niola'i Musa allangngu MAWU sutempo i tou su wadda'a.  

(4Arawe Wantallu Paairen MAWU niaddo su Yerusalem sulalu᷊mmu rasanna 
apan niola'i Daud pangaddoannu Wantalla udde sutempo niingkatti Daud 
wuassu Kiryat Yearim.) 
5Mezbah witu'a apan niola'i Bezaleel ana'i Uri, pulunni Hur, uaraddo 
poiaroddi lai su Gibeon su saruannu Rasannu MAWU. Ratu Salomo wuṛṛu 
anambon tumana'u soa mattaṛṛamawu su MAWU poiaroddi. 
6Su saruannu Rasanna udde ratu nangonggolu sasambane su wowon mezbah 
witu'a 1.000 winatangnga maola'a sasamba su MAWU. 
7Ṛabbi udde Ruata naipasilon batangan-Ne si Salomo wuṛṛu nabbisara, 
“Salomo, paddorongke apa apan ipaapulunu, udde sarun Ta'u ionggolla si'o!” 
8Salomo sinumimbakka, “Oh Ruata, I'o buatte namasilo manungku I'o 
lembon marangngu iamangku Daud, wuṛṛu i ya'u buatte 
nitenegu MAWU naola'a ratu pinallolo᷊ssa si tou. 

9Orassa indi, oh MAWU Ruata, antimanna I'o manipussu paaire-Nu su 
iamangku. I ya'u buatte nitenegu MAWU naola'a ratu su walahanna 
wahewalla indi apan tawe iareengnga anambone. 
10Ana waugu udde onggola᷊awe si ya'u apande wuṛṛu asingkatta apan ta'u 
pandumanna ipamiaṛṛa'i mangitou. Amungkangu tawe aroddi, ereapa i ya'u 
wotongnge mamarenta ala᷊ṛṛanang-Ngu apan manambo indi?” 
11Ruata sinumimbakka si Salomo, “Darorongngu udde mapia. I'o tawe 
naddorongnga paa'ala ara'e darotongnga ara'e aaddata ara'e papaten manga 
seennu ara'e uukka malo᷊'engnga su waddangngu sassane, ewe'e apande 
wuṛṛu asingkatta ipamarenta ala᷊ṛṛana-U apan buatte Ta'u itantilla si'o. 
12Ana waugu udde apande wuṛṛu asingkatta sarun Ta'u ionggolla si'o. Wali᷊ne 
wua'udde lai, Ya'u sarun ma'ola'a si'o lembon su lalu᷊manna'a, lembon ala 
wuṛṛu lembon tumelengnga wuassu ala᷊wo'u ratu mawae ete sutempo 
paarorone aroddi lai sutempo apan addantane.” 

Paa'ala wuṛṛu taṛṛinon Ratu Salomo 
(1Mar. 10:26-29) 

13Wua'udde i Salomo nanantangngu tampa patataṛamawuanna su Gibeon 
suapa poiaroddi pia Dasannu MAWU, ana see nabelengke watukku 
Yerusalem. Wua isudde i tou napaamattu pamamaretane su Israel. 
14I Tou nanuungngu ammula᷊nnu tantarane ringannu 1.400 keretan pangalo 
wuṛṛu 12.000 awalo᷊n pangalo. Sambageanganna niaddon Salomo su 
Yerusalem, wuṛṛu lambene su ala᷊wo'u soa waine. 
15Sulalu᷊mmu tempo i Salomo uaparenta, wula᷊wanna wuṛṛu sala᷊'a naola'a 
saranapa wiasa su Yerusalem, ere lai watu; wuṛṛu alu cemaran Libanon 
tumaniten manambo ere alu ara wiasa. 
16Wuassu manaran manga mabbawalu᷊'a apan uasumbala ratu, awalo᷊ 
niwallianna wuassu Mesir wuṛṛu Kewe, 
17wuṛṛu manga keretan pangalo niwallianna wuassu Mesir, wua'udde 
niwalu᷊'a lai su manga ratun Het wuṛṛu manga ratun Siria ringanna aregane 

150 roitta sala᷊'a aregan awalo᷊ sambau, wuṛṛu 600 roitta sala᷊'a aregan keretan 
pangalo sambau. 

2 Tawarikh 2 

Pandariahi mandarisikku Wal᷊en MAWU 
(1Mar. 5:1-18) 

1I Ratu Salomo buatte nakkawessa mapararisikku Wale᷊n MAWU, wuṛṛu 
sambau wale᷊n araratuanna. 
2Ana waugu udde i tou napamanaran 70.000 su atoune niapaala᷊ppa aola'u 
wale᷊n, 80.000 su atoune niapapaangnga watu su wowone wuṛṛu 3.600 su 
atoune mandore iapalu᷊'adda manara udde. 
3Salomo nandohon batti'a indi si Hiram ratun Tirus, “Ṛinone i Tuangnga 
mangatokku paddaragangnga ringangku ere lai niola'i Tuangnga si Daud 
iamangku. Tuangnga buatte nabbalu᷊'u alun cemaran Libanon si tou 
niapaola'a wale᷊n araratuanne. 
4Orassa indi ya'u mapararisikku sambau wale᷊n patataṛṛamawuanna apan 
tumba'u ipangaddatta MAWU Ruata'u. Su wale᷊n udde i ya'u wuṛṛu tumana'u 
araratuangku sarun mattaṛamawu si Tou ringannu manambunnu amania 
mawangngi, lapiddu mangonggolu roti ia'imbe si Tou sumiallo-miallo. Su 
wale᷊n udde lai yami sarun mangonggolu sasamba itattambunna suapan 
marua allo wuṛṛu maṛṛabbi, suapan allon Sabata, allo wahewa Wula᷊nna 
Wakku wuṛṛu allo waine apan buatte niṛṛae tumba'u 
ipangaddata MAWU Ruatan kami. Ana waugu, i Tou buatte namarenta 
tadea'u olangnge udde sarun iapaamattu taumatan Israel saran mala᷊nnu-
la᷊nnu. 
5I ya'u maapulu tadea'u Wale᷊n MAWU apan sarun ta'u iapararisikka udde 
maola'a sambau wale᷊n apan mawantuga, ana waugu Ruatan kami 
mabbantuhanna wuassu ala᷊wo'u mawu waine. 
6Arawe suṛṛinone, tawe saran sangkatou apan wotongnge mapararisikku 
Wale᷊n MAWU, ana waugu ahewallu winalanganna tawe tumaniten bahewalla 

maola'a tatanaan-Ne. Nariaddi, Wale᷊n MAWU apan ta'u iapararisikka udde 
asinungka tumba'u tampa panambunannu amania su MAWU! 
7Ana waugu udde, ṛinone i Tuangnga mandolokku sangkatou taumata pande 
manguitta alu wuṛṛu wotongnge mammanara wula᷊wanna, sala᷊'a, witu'a, 
atta'a see lai pande mandadu'a mala᷊ṛenessa ma'elomma, willossa wuṛṛu 
maṛṛamu. I tou sarun mammanara su sambau ringannu manga taṛṛa manaran 
Yehuda wuṛṛu Yerusalem apan buatte nipilen iamangku Daud. 
8I ya'u masingkatta manungku manga mananuwangnga alu su wanuan 
Tuangnga, masingkatta manuwangnga alu, ana waugu udde ṛinone i 
Tuangnga mangonggolla si ya'u ala᷊wo'u hatin alu cemara wuṛṛu alu cendana 
wuassu Libanon. I ya'u sarun mandolokku manga taumata'u iapalali᷊ma 
manga taumatan Tuangnga, 
9tadea'u i mangitou manaddia manambo alu mangkasallakka. Ana waugu 
Wale᷊n MAWU apan ta'u iapararisikka udde ṛinone wahewalla wuṛṛu 
matohassa. 
10Apan maola'a walu᷊nnu manga taumatan Tuangnga udde sarun ta'u 
iiringnga si Tuangnga darua hatin ganduma, sambau-sambau 2.000 su 
tonnane, anggore anambone 400.000 su litere wuṛṛu lanan zaitun 400.000 su 
litere.” 
11Su ipabbali᷊ssa suratti Ratu Salomo udde, Ratu Hiram nangirimmu suratta 
lai tingikke arendi, “Ana waugu MAWU marangngu ala᷊ṛṛanang-Nge, i tou 
buatte namile si Tuangnga maola'a ratun mangitou. 
12Dalo su MAWU Ruatan Israel, Nandiaddi langitta wuṛṛu runia! I tou 
nangonggolla si Daud sangkatou ana'a esakka apan lembon pia asingkatta 
wuṛṛu pande, apan orassa indi tantala᷊nna mattinsahadda mapararisikku 
Wale᷊n MAWU, wuṛṛu wale᷊n araratuanne. 
13Ringannu udde i ya'u mandolokku taumata ringanni Tuangnga sangkatou 
pia asingkatta apan pande wuṛṛu taṛṛa manara, aranne i Huram. 

14Inangngene wuassu ṛuanganni Dan, iamangnge taumatan Tirus. I tou pande 
mallanginnu manga saranapa wuassu wula᷊wanna, sala᷊'a, witu'a, atta'a, watu 
wuṛṛu alu. I tou lai wotongnge mammanara mala᷊ṛenessa ma'elomma, 
willossa, maṛṛamu wuṛṛu lai mala᷊ṛenessa linen. Ala᷊wo'u hatin manara 
mangnguitta wotongnge olaanne tumuṛṛuttu ala᷊wo'u saṛṛe apan ipaapulu. 
Mappianne i tou irolokke iapamanara su sambau ringannu manga taṛṛa 
manaran Tuangnga, wuṛṛu ringannu taumata apan buatte nammanara 
ringanni Ratu Daud iamangngi Tuangnga. 
15Yami ete uala᷊ṛaddo daroho darua hatin ganduma, anggore wuṛṛu lanan 
zaitun apan pina'iren Tuangnga udde. 
16Yami sarun manuwangnga alu cemara wuassu leta'u panenteannu Libanon 
suapan pappandumanni Tuangnga, ana see wa'isanna maola'a ṛumbanna, 
wuṛṛu iapa'elekka su tahalo᷊angnga maddatingngu Yope. Wua poiaroddi i 
Tuangnga wotongnge mangapidda watukku Yerusalem.” 

Pandararisikku Wal᷊en MAWU nitattakka 
(1Mar. 6:1-38) 

17Ratu Salomo na'ola'a pandareengnga su anambon taumata raho apan 
uatana'a su Israel, ere lai buatte niola'i Ratu Daud iamangnge. Inauranna pia 
153.600 su atoune taumata raho. 
18Pitun pulo᷊ su ṛiwune wuaassi mangitou niapamanara makkuwo manga 
aola'u wale᷊n, 80.000 su atoune niapapaangnga watu su panenteanna, wuṛṛu 
3.600 su atoune niapariaga wuṛṛu niapalu᷊'adda manara udde. 

2 Tawarikh 3 

1i Ratu Daud buatte nanantunna manungku Wale᷊n MAWU ṛinone 
iapararisikka su Yerusalem su Wowon Moria su tampa pakkindanna 
ganduma pussa'an Arauna taumatan Yebus. Pandararisikku 
Wale᷊n MAWU udde tinattakki Ratu Salomo 
2su wula᷊nna aruane tonna aiappanne sutempo i tou uaparenta. 
3Alo᷊'engngu wale᷊n udde 27 su metere wuṛṛu ala᷊lakke 9 metere. 

4Alo᷊'engngu wabbo'a su saruanne nassulu᷊ngngu ala᷊lakku wale᷊n udde, 
eteudde 9 metere. Atanggakke 54 metere. Su wageangngu lalu᷊mmu wabbo'a 
nioossu wula᷊wanna tutune. 
5Wabbo'a paarorone nirandungannu alu cemara apan apianne wuṛṛu nioossu 
wula᷊wanna maarega. Su aoossu wula᷊wanna udde niuitannu hambarannu alu 
palem wuṛṛu hambarannu ṛate. 
6Ratu nallogakka Wale᷊n udde ringannu watu permata apan angkapianne 
wuṛṛu wula᷊wanna niala᷊ppa wuassu wanua Parwaim. 
7I tou nappaattu wula᷊wanna udde lai pinangoossa manga darandungngu 
Wale᷊n MAWU udde, manga sala᷊ba'une, manga sasuttanna su ngara wuṛṛu 
manga ngarane. Manga darandungnge ni'uittu hambarannu mala'ekatta. 
8Wabbo'a sulalu᷊mme apan isassago Wabbo'a Lembon Susi alo᷊'engnge 9 
metere wuṛṛu alala᷊kke 9 metere, uasulu᷊ngngu ala᷊lakku Wale᷊n MAWU udde. 
Daruan pulo᷊ tonna wula᷊wanna nipaatta pinangoossa manga darandungngu 
Wabbo'a Lembon Susi udde 
9wuṛṛu 570 gramma wula᷊wanna niola'a pa'u. Darandungngu manga wabbo'a 
su ṛengkenne lai nioosannu wula᷊wanna. 
10-13Ratu lai nandolokku manga mamanarane udde niapaola'a darua 
paalu᷊annu mala'ekatta wuassu logam. Manga paalu᷊anna udde nioosannu 
wula᷊wanna wuṛṛu niaddo uasasandiṛannu Wabbo'a Lembon Susi uasaruanna 
ngara. Suapan mala'ekatta udde pia darua papaidde, sambau-sambau 
alo᷊'engnge 2,2 metere. Manga papaidda udde nati'akka aroddi olangnge 
na'oman sara pentakku papaidde sambau uaa'eṛṛetta su pattangngannu 
wabbo'a wuṛṛu pentakke waine na'omaten darandungnga su aiṛṛi wuṛṛu 
aikkatanna. Nariaddi, manga papaidda udde uasiappakka alo᷊'engnge 9 
metere eteudde alala᷊kku wabbo'a udde. 
14Su Wabbo'a Lembon Susi udde niola'a lai pampelene wuassu mala᷊ṛenessa 
linen wuṛṛu mala᷊ṛenessa waine lihidde ma'elomma, ungu wuṛṛu maṛṛamu. 
Pampele udde nilogaṛannu manga hambarannu mala'ekatta. 

Darua diṛṛi masallakka niola'a wuassu witu'a 
(1Mar. 7:15-22) 

15Ratu na'ola'a darua diṛṛi apan sambau-sambau alo᷊'engnge 15.5 metere, ana 
see nipasi'a su saruannu Wale᷊n MAWU. Suapan diṛṛi udde pia puane 
atanggakke 2.2 metere. 
16Su ali᷊urosone wuassu manga diṛṛi udde nilogaṛṛannu witu'a, eteudde ṛate 
nianamma ringannu 100 wuan delima. 
17Manga diṛṛi udde nipasi'a su samba'a aiṛṛi wuṛṛu aikkatannu ngara 
sasuttanna su Wale᷊n MAWU; su samba'a timukka aranne i Yakhin, wuṛṛu su 
samba'a sawannakka aranne i Boas. 

2 Tawarikh 4 

Manga saranapa su Wal᷊en MAWU 
(1Mar. 7:23-51) 

1Ratu Salomo nandolokka niapaola'a sambau mezbah wuassu witu'a, 
alo᷊'engnge wuṛṛu alala᷊kke sambau-sambau 9 metere, wuṛṛu atanggakke 4.5 
metere. 
2I tou lai nallanginnu sambau wensadda mali᷊mbulunna wuaasu perunggu, 
ringannu uuṛanne manansunna indi: alalu᷊mme 2.2 metere, alo᷊angngu 
loṛṛangnge 4.4 metere, wuṛṛu ali᷊mbulunne 13.2 metere. 
3Uapali᷊wutta su liudde nilogaṛannu ruan daddaga hambarannu sapi, apan 
nicore suadio'a ringannu wensadda udde. 
4Wensadda udde niaddo su tapanna'u mapulo᷊ dua sapi witu'a – tatallu 
uasaruanna watukku sawannakka, tatallu watukku timukka. 
5Aaappalu wensadda udde 75 milimetere. Winggine naali᷊hidda wiwikku 
mangko apan uatule᷊bbe watukku liudde naali᷊hidda wunga bakung apan 
matti'akka. Wensadda udde wotongnge loṛṛoanna iṛaṛṛangngo 60.000 litere. 
6Ratu Salomo lai na'ola'a 10 mangko wahewalla, lima niaddo su samba'an 
timukku Wale᷊n MAWU, wuṛṛu lima lai su samba'a sawannakka. Manga 
mangko udde hunane pangukkasanna winatangnga apan sarun itambunna 

olaanna sasamba. Ua'e sulalu᷊mmu wensadda wahewalla udde saddianna 
pangukkasannu manga imam. 
7-8I tou lai na'ola'a mapulo᷊ leddan solo᷊ wuassu wula᷊wanna tumuṛṛuttu 
saṛṛene apan buatte niṛṛiinna, wuṛṛu 10 medda. Anambon leddan solo᷊ wuṛṛu 
medda udde niaddo sulalu᷊mmu wabbo'a paarorone su Wale᷊n MAWU – 
sambau-sambau eteudde lima su samba'a aiṛṛi, wuṛṛu lima lai su samba'a 
aikkatanna. I tou lai nallanginnu 100 mangko wula᷊wanna. 
9Ratu Salomo lai na'ola'a sambau panumbale᷊ sulalu᷊mme, hunane aianannu 
manga imam, wuṛṛu sambau panumbale᷊ su liudde. Ngara su manga 
sasuttanna suwallatu panumbale᷊ darua udde nioosannu tembaga. 
10Wensadda niaddo maranin buune samba'a maṛṛai wuassu Wale᷊n MAWU. 
11-16Huram, tembonannu manga mamanara udde, nallanginnu manga 
urinna, manga sikopo wuṛṛu manga mangko. Ne i tou nuddusse na'ola'a 
ala᷊wo'u saranapan Wale᷊n MAWU ere buatte nipa'irene si Ratu Salomo. Indiwe 
manga saranapa apan buatte niolangnge udde: Darua diṛṛi masallaka Darua 
puan diṛṛi saṛṛene ere mangko apan niaddo su wowon darua diṛṛi udde Ṛate 
nianamma suapan puan diṛṛi 

400 delima witu'a apan niatokka sulalu᷊mmu darua raddage uapali᷊wutta ṛate 
niamamma suapan puan diṛṛi 

10 kereta 

10 mangko wahewalla Wensadda perunggu 

12 sapi witu'a apan uatumpilla wensadda udde Manga urinna, manga sikopo 
wuṛṛu manga saṛṛampangnga Anambon saranapa udde niola'i Huram 
hausannu Wale᷊n MAWU, niola'a wuassu witu'a wuṛṛu niraddassa na'oman 
sara lullendappa. Huram na'ola'a sarangkanambone udde ana waugu 
parentan Ratu Salomo. 
17Ratu nandolokka niapaola'a manga saranapa udde sutampa 
pamamosoannu atta'a suwallatu Sukot wuṛṛu Zereda su Wawala᷊nnu Yordan. 

18Manga saranapa udde aroddi anambone, na'oman sara tawe saran 
sangkatou apan maasingkatta pira su kilone witu'a apan nipaatta. 
19-22Ratu Salomo lai nandolokka niapala᷊nginnu manga saranapa waine 
wuassu wula᷊wanna tutune tadea'u iaddo su Wale᷊n MAWU. Indiwe manga 
saranapa apan nilanginne udde: Mezbah Medda pangimbeannu roti 
Anambon leddan solo᷊ ringannu solo᷊ne wuassu wula᷊wanna tutune tadea'u 
re'omanna su saruannu Wabbo'a Lembon Susi, ere buatte niṛṛiinna Manga 
lalo᷊gakka saṛṛene ere bunga Manga solo᷊ Manga sasipitta Wawaresi sumbun 
solo᷊ Manga mangko Manga lama'a amania Manga lama'a human waṛṛa 
Anambon ngara suttanna su Wale᷊n MAWU wuṛṛu ngara Wabbo'a Lembon 
Susi nioosannu wula᷊wanna. 

2 Tawarikh 5 

1Napawe i Ratu Salomo buatte napararisikku Wale᷊n MAWU udde, i tou 
nanahipunna sulalu᷊mmu gudangngu wale᷊n udde anambon sala᷊'a, 
wula᷊wanna wuṛṛu manga saranapa waine apan buatte nionggoli Daud 
iamangnge su MAWU. 

Wantallu Paairen MAWU niapidda watukku Wal᷊en MAWU 
(1Mar. 8:1-9) 

2Wua'udde i Ratu Salomo nandolokku anambon piaṛṛa'u ṛuanganna wuṛṛu 
wawosoanna wuassu walahannu Israel maammulla su Yerusalem 
mangingkattu Wantallu Paairen MAWU wuassu Sion, Soan Daud watukku 
Wale᷊n MAWU. 
3Ne i mangitou sarangkanambone nirumantate su allon damean Sabbuan 
Rongnga. 
4Napawe anambon piaṛṛangnge udde uaammulle, manga taumatan Lewi 
namasannate Wantallu Paairen MAWU udde, 
5wuṛṛu niapidda watukku Wale᷊n MAWU. Rasannu MAWU see lai anambon 
saranapane niingkattu manga imam wuṛṛu taumatan Lewi watukku 
Wale᷊n MAWU. 

6Ratu Salomo wuṛṛu anambon tumana'u Israel sarangkanambone uasemodda 
su saruannu Wantallu Paaire udde ana see nangonggola su MAWU sasamba 
domba wuṛṛu sapi apan tawe iareengnga anambone. 
7Wua'udde manga imam napasuttate Wantallu Paaire udde sulalu᷊mmu 
Wale᷊n MAWU wuṛṛu niaddo su alu᷊ngngu paalu᷊annu mala'ekatta sulalu᷊mmu 
Wabbo'a Lembon Susi. 
8Papaiddu manga paalu᷊anna udde uasiappakka nanaappa Wantalla udde 
wuṛṛu manga alu papasannane. 
9Alu papasannane tumaniten malo᷊'engnga, na'oman sara manga pentakke 
aasiloanna wuassu saruannu Wabbo'a Lembon Susi, arawe tawe aasiloanna 
wuassu liudde. (Naddatingngu allo indi manga alu udde ta'e isudde.) 
10Sulalu᷊mmu Wantallu Paaire udde tawe saran sambau saranapa, tumba'u 
darua ula᷊ppane watu. Manga watu udde buatte nitaṛṛon Musa isudde su 
Wowon Sinai, sutempo MAWU na'ola'a paaire ringannu walahannu Israel 
sutempo i mangitou sulalu᷊mmu amatanna wuassu Mesir mabatukku wanua 
Kanaan. 

Awawantugu MAWU 

11-14Anambon imam apan isudde, wuassu anambon ammula᷊nna, buatte 
nandiahi watanganne su ipallaghun addata udde. Anambon mangangantari 
wuṛṛu mananalangnga musikka sulalu᷊mmu ṛuanganni Lewi, eteudde Asaf, 
Heman, Yedutun wuṛṛu anambon taumata apan niapile su ṛuanganni 
mangitou, ualu᷊ṛen laubba wuassu mala᷊ṛṛenessa linen. Manga taumatan Lewi 
udde uarisikka su samba'a da'in mezbah ringannu uaagassa simbal wuṛṛu 
kecapi. Suadio'a ringanni mangitou pia 120 su atoune imam apan mattiuppa 
trompeta. Aantari manga mangangantari nallalo᷊megu musikku trompeta, 
simbal wuṛṛu musikka waine. Eteindi manga wisara daralo apan mantarim 
mangitou ipaddalo MAWU: “Paddalote MAWU, ana waugu i Tou mapia. 
Darangngu-Ne saran mala᷊nnu-la᷊nnu.” Sutempo manga imam 
sinumabbangnga wuassu Wale᷊n MAWU udde, inaṛṛombanganne Wale᷊n udde 

napenen semakku darantan MAWU, na'oman sara i mangitou tate naasassu 
addatu lala᷊ghun patataṛṛamawu. 

2 Tawarikh 6 

I Ratu Salomo nassinaukka su saruannu tumanangnge 
(1Mar. 8:12-21) 

1I Ratu Salomo niumali᷊omanna, “Oh MAWU, I'o lembon maapulu matana'a 
sulalu᷊mmu ararandummu winabbawa. 
2Orassa indi ta'u niapararisikka Si'o wale᷊n apan maṛṛamaga, maola'a tampa 
atatanaan-Nu saran mala᷊nnu-la᷊nnu.” 
3Napawe buatte niumali᷊omanna, ratu nanaile anambon tumanangnge apan 
tantala᷊nna uarisikka isudde, ana see i tou sinumala᷊nde ala᷊mattu Ruata si 
mangitou. 
4-6I tou nabbisara, “Dorone MAWU buatte na'ire su iamangku Daud arendi, 
‘Ro'en i Ya'u nangapiddu walahang-Ku sinumabbangnga wuassu Mesir 
naddatingngu allo indi, su wanuan Israel tawe sambau soa apan Ta'u nipile 
maola'a tampa apan ṛinone paparisiṛannu wale᷊n patataṛṛamawuanna si Ya'u, 
wuṛṛu tawe saran sangkatou apan Ta'u nipile iapapiaṛṛa'u walahang-Ku 
Israel. Arawe orassa indi Ya'u namile Yerusalem maola'a tampa 
patataṛamawuanna si Ya'u. Wuṛṛu i'o, Daud, Ta'u pileanna iapaparenta 
walahang-Ku.’ Daralo su MAWU Ruatan Israel apan buatte nanipussa paaire-
Ne udde!” 
7Nanansunna Salomo nabbisara, “Iamangku Daud buatte nanggola᷊ga 
mapararisikku wale᷊n tampa patataṛṛamawuanna MAWU Ruatan Israel. 
8Arawe MAWU nabbisara si tou, ‘Pandumannu udde mapia. 
9Arawe, wali᷊ne i'o, ewe'e ete anangngu apan sarun mapararisikku Wale᷊-U 
udde.’ 

10Orassa indi MAWU buatte nanipussa paaire-Ne. I ya'u naola'e ratun Israel 
nallolo᷊ssa iamangku, wuṛṛu i ya'u lai buatte napararisikku wale᷊n 
patataṛṛamawuanna MAWU Ruatan Israel. 
11Sulalu᷊mmu Wale᷊n MAWU udde i ya'u buatte nanaddia tampa 
panahipunanna Wantallu Paaire apan lalo᷊ṛṛoannu watu 
paairen MAWU ringannu taumatan Israel.” 

Aal᷊iomanni Salomo 
(1Mar. 8:22-53) 

12-13I Salomo buatte na'ola'a panggunga witu'a su pattangngannu rallakku 
Wale᷊n MAWU. Alo᷊'engnge wuṛṛu ala᷊lakke 2.2 metere, wuṛṛu atanggakke 1.3 
metere. Su saruannu tumanangnge apan uasemodda, i Salomo sinuma'e su 
panggunga udde, wuṛṛu dirumarisikka uasaruanna mezbah. 
Sarangkanambone wotongnge maasilo si tou. Wua'udde i tou niumali᷊ntudda, 
ana see namatten limane ruam ba'a wuṛṛu niumaalatta watukku langitta ana 
see niumali᷊omanna, 
14“MAWU, Ruatan Israel! Su langitta ara'e lai su runia taweddu ere I'o! I'o 
nanipussa paaire-Nu wuṛṛu napali᷊atta'u darangngu-Nu su ala᷊ṛanang-Ngu 
apan matammudda wuṛṛu matuṛṛutta ringannu ahewallu naungnga Si'o. 
15I'o buatte nanipussa paaire-Nu su iamangku Daud. Sarangkanambone apan 
nipa'ire-Nu udde buatte nimanara'u allo indi. 
16-17I'o lai buatte na'ire su iamangku manungku amungkangu papapulunne 
atonna-tonna tuttuṛṛutta tita-Nu ere lai i tou, ne saran mala᷊nnu-la᷊nnu 
sangkatou wuassu papapulunne sarun mamarenta maola'a ratu su Israel. 
Orassa indi, oh MAWU Ruatan Israel, tipussa laiwe sarangkanambone apan 
buatte nipa'ire-Nu su iamangku Daud, allang-Ngu udde. 
18Arawe, oh Ruata, atonnawe I'o malu᷊assa matana'a su runia indi suwallattu 
taumata? Ahewallu langitta lai tawe matiudda Si'o, nangillembote wale᷊n 
patataṛṛamawuanna apan ta'u niola'a indi! 

19Oh MAWU, Ruata'u, i ya'u allang-Ngu! Arawe daringiṛṛewe aali᷊omangku, 
wuṛṛu tipussawe darorongku. 
20-21Antimanna allo ṛabbi I'o uasirungnga wale᷊n indi apan buatte nipile-Nu 
maola'a tampa patataṛṛamawuanna Si'o. Antimanna wuassu tampa 
atatanaan-Nu su surga I'o maddaringikka wuṛṛu mangampungnga si ya'u see 
lai ṛuangannu Israel ala᷊ṛṛanang-Ngu udde, napawe yami sumaruanna wale᷊n 
indi wuṛṛu umali᷊omanna Si'o. 
22Amungkangu pia sangkatou niansila᷊nna nassala᷊ su saruannu taumata 
waine wuṛṛu iapidda watukku mezbah-Nu sulalu᷊mmu Wale᷊n-Nu indi ana 
waugu i tou iapasalu manungku i tou tawe na'ola'a pasasala᷊, 
23oh MAWU, ṛinonewe I'o maddaringikka wuassu surga wuṛṛu makkawessu 
hatton manga allang-Ngu indi. Ṛuumana'e iapa nassala᷊ wuṛṛu pallosa'e iapa 
tawe sala᷊ne. 
24Amungkangu ala᷊ṛṛanang-Ngu niawaddon manga seenne ana waugu i 
mangitou marosa, ana see sinumassilla wuṛṛu nangaddatta Si'o apia MAWU, 
wua'udde nirumanta su Wale᷊n-Nu indi lapiddu niumali᷊omanna 
maddorongnga ampungnga Si'o, 
25antimanna wuassu surga I'o maddaringikka si mangitou. Antimanna I'o 
mangampungnga rosan ala᷊ṛanang-Ngu indi, wuṛṛu mangapiddi mangitou 
apia mabelengnga watukku wanua apan buatte nionggolu MAWU si mangitou 
wuṛṛu su ala᷊monan mangitou. 
26Amungkangu ala᷊ṛṛanang-Ngu marosa su saruan-Nu wuṛṛu I'o makkumanni 
mangitou ringannu tawe manossokku uranna, ana see i mangitou mawalu᷊ 
wuassu rosan mangitou wuṛṛu mangaddatta Si'o MAWU, wua'udde 
sumaruanna watukku Wale᷊n-Nu indi lapiddu umali᷊omanna Si'o, 
27oh MAWU su surga, daringiṛewe i mangitou. Wuṛṛu ampungewe rosan 
manga allang-Ngu walahannu Israel. Tantiroiwe i mangitou su inolaanna 
apan ṛinone. Wua'udde, oh MAWU, pasosoṛṛaawe uranna su wanua-Nu indi, 

wanua apan nionggolu MAWU su walahannu apan maola'a pussaane saran 
mala᷊nnu-la᷊nnu. 
28Amungkangu wanua, indi rantannu elessa ara'e sa'itta, ara'e manga 
sasuanna pateannu anginna malo᷊so radda'u sasuanna ara'e saṛṛappalanna, 
ara'e amungkangu walahan-Nu pangaloannu seetta, ara'e rantannu radda'a, 
29antimanna I'o maddaringikka aali᷊omanni mangitou. Amungkangu 
suwallatu ṛuangannu Israel piaddu massusa naungnge u'ali᷊omanna Si'o 
lapiddu uaalattu limane watukku Wale᷊n-Nu indi, 
30antimanna I'o sulalu᷊mmu atatanaan-Nu su surga maddaringikka lapiddu 
mangampungnga si mangitou. Tumba'u I'o masingkattu lalu᷊mmu naungngu 
taumata. Ana waugu udde ṛuumana'e suapan taumata tumuṛṛuttu manga 
inolaanne, 
31tadea'u ṛuanganna matta'utta wuṛṛu sidutu tuttuṛṛutta Si'o su alo᷊'engngu 
tempo i mangitou uatana'a su wanua apan nionggolu MAWU su ala᷊monan 
kami. 
32Amungkangu sangkatou raho su wanua apan marau naaringikka 
awawantuga wuṛṛu atatohan-Nu, wuṛṛu manungku I'o sidutu uasaddia 
mantulu᷊ngnga, ana see i tou rumanta su Wale᷊n-Nu indi umali᷊omanna Si'o, 
33antimanna wuassu tatanaan-Nu su surga I'o maddaringikka aali᷊omanne 
wuṛṛu manipussa darorongnge. Ringannu aroddi ala᷊wo'u walahanna su 
ahewallu runia sarun maillala᷊ Si'o wuṛṛu tumuṛṛutta Si'o ere lai ṛuangannu 
Israel. I mangitou sarun maasingkatta manungku Wale᷊n apan ta'u niola'a 
indiwe tampa patataṛṛamawuanna Si'o. 
34Amungkangu I'o mamarenta ṛuangan-Nu inai mapapangalo mando'appa 
seetta, ana see su ala᷊wo'u tampa atatanaanni mangitou, i mangitou 
sumaruanna watukku soa nipile-Nu indi apan buatte ta'u niola'a hunane 
su MAWU, 

35antimanna wuassu surga I'o maddaringikka aali᷊omanni mangitou udde, 
wuṛṛu mangonggolu auntunganna si mangitou. 
36Amungkangu walahan-Nu ma'ola'a rosa su saruan-Nu – mangke atonna 
tawe saran sangkatou apan tawe marosa – ana see ana waugu asasa'u-Nu i 
mangitou niwala-Nu niawaddon seetta wuṛṛu niapidda niatawanna su 
sambau wanua apan marau ara'e marani, 
37antimanna I'o maddaringikka aali᷊omanni mangitou. Amungkangu su 
wanua indi i mangitou nanantangngu manga rosan mangitou, wuṛṛu 
umali᷊omanna Si'o lapiddu manga'u manungku i mangitou narosate wuṛṛu 
na'ola'a ala᷊le᷊o, daringiṛewe aali᷊omanni mangitou, oh MAWU. 
38Amungkangu su wanua udde i mangitou ringannu naungnga matuli᷊dda 
wuṛṛu atonna-tonna manantangngu manga rosan mangitou, wuṛṛu 
umali᷊omanna Si'o lapiddu sumaruanna watukku wanua indi apan 
nionggolu MAWU su ala᷊monan kami, watukku soa nipile-Nu wuṛṛu wale᷊n 
patataṛamawuanna apan buatte ta'u niapararisikka hunane Si'o indi, 
39ne wuassu atatanaan-Nu su surga ṛinonewe I'o maddaringikka aali᷊omanni 
mangitou wuṛṛu umakkanni mangitou. Ampungewe anambon rosan 
ala᷊ṛanang-Ngu. 
40Orassa indi, oh MAWU Ruata'u, intanoiwe yami wuṛṛu daringiṛewe manga 
aali᷊omanna apan niapasingkatta Si'o wuassu tampa indi. 
41Darisikkewe orassa indi, oh MAWU Ruata! Wuṛṛu suadio'a ringannu 
Wantallu Paaire apan mapali᷊atta'u taṛṛino-Nu udde, ṛinone I'o sumutta su 
Wale᷊n-Nu indi wuṛṛu matana'a isindi saran mala᷊nnu-la᷊nnu. Ala᷊matewe 
anambon manara manga imam, wuṛṛu antimanna ala᷊ṛanang-Ngu 
sarangkanambone lulluassa ana waugu I'o marangngu si mangitou. 
42MAWU Ruata, ariewe I'o manola᷊'u ratu apan buatte nipile-Nu indi. 
Naungewe darangngu-Nu si Daud allang-Ngu.” 

2 Tawarikh 7 

Wal᷊en MAWU nietenega 
(1Mar. 8:62-66) 

1Napawe i Ratu Salomo buatte niumali᷊omanna, putungnga niumonto'a 
wuassu langitta nanutungnga manga sasamba apan nionggola su MAWU. Ana 
see semakku darantan MAWU namene Wale᷊n MAWU udde, 
2na'oman sara manga imam tawe naasutta. 
3Sutempo tumana'u Israel naasilo putungnga niumonto'a wuassu langitta 
wuṛṛu semakku darantan MAWU namane Wale᷊n MAWU, i mangitou 
niumali᷊ntudda ana see nassubba lapiddu naddalo Ruata, ana waugu i Tou 
mapia wuṛṛu darangngu-Ne saran mala᷊nnu-la᷊nnu. 
4Wua'udde i Ratu Salomo wuṛṛu anambon taumata apan uaammulla isudde 
nangonggolu sasamban su MAWU. 
5Su sasamban paddarame i Salomo nangonggolu 22.000 sapi wuṛṛu 120.000 
domba. Etearoddi ratu wuṛṛu tumanangnge sarangkanambone nallaghu 
pananantillu wale᷊n patataṛṛamawuanna udde su MAWU. 
6Manga imam uarisikka su tampane apan tinantunna si mangitou; 
uasasaruannu taumatan Lewi apan tantala᷊nna maddalo MAWU ringannu 
mannalangnga musikka apan nilanginni Ratu Daud, lapiddu mangngantari 
aantari “Darangngu-Ne saran mala᷊nnu-la᷊nnu!” uasulu᷊ngngu ere buatte 
nirolokki Daud. Manga imam nattiuppa trompeta tantala᷊nna tumanangnge 
sarangkanambone uarisikka. 
7Ana see rallakka su wageangngu tangngane apan uasasaruannu wale᷊n 
patataṛṛamawuanna udde nitantilli Salomo su MAWU. Wua'udde i tou 
nangonggolu sasamba itattambunna isudde, sasamba gandumma wuṛṛu 
tawan binatangnga maola'a sasamban paddarame. Sarangkanambone udde 
nionggoli tou isudde ana waugu mezbah witu'a apan buatte niolangnge tawe 
pa'ionannu anambon sasamba udde. 
8Salomo wuṛṛu anambon ṛuangannu Israel na'ola'a ramea Sabbuan Rongnga 
ala᷊nnune pitu allo. Tumaniten manambo taumata apan naammulla su ramea 

udde. I mangitou nirumanta wuassu wanua araune sara Lala᷊nnu Hamat su 
sawannakka naddatingngu passarannu Mesir su timukka. 
9Pitu allo ala᷊nnune i mangitou uaammulla su ipallaghu patatenegu 
mezbah MAWU, wua'udde pitu allo lai su ramea Sabbuan Rongnga. Su allo 
panginsueanne niola'a ramea panguddusanne, 
10wuṛṛu tiṛṛabbine, su allo 23 wula᷊nna appitune, Salomo nandolokku manga 
taumata udde niapaapule᷊. I mangitou lulluassa su sarangkanambone apan 
mapia apan buatte niola'u MAWU su walahannu Israel ala᷊ṛanang-Nge, si 
Daud wuṛṛu si Salomo. 

MAWU naipasilon batangan-Ne apia si Salomo 
(1Mar. 9:1-9) 

11Napawe i Salomo nuddusse nandararisikku Wale᷊n MAWU wuṛṛu wale᷊n ratu 
ere buatte nihola᷊ge, 
12MAWU naipasilon batangan-Ne apia si tou sutempo ṛabbi. MAWU nabbisara 
si tou, “Aali᷊omannu buatte niraringiṛang-Ku wuṛṛu i Ya'u namarimmatu 
Wale᷊n indi maola'a tampa apan apianne pangonggola᷊nnu sasamba si Ya'u. 
13Amungkangu i Ya'u tawe manossokku uranna ara'e i Ya'u mandolokku 
saṛṛappalanna iapainsue manga sasuanna ara'e mandantan saidalu su 
ala᷊ṛṛana-U, 
14ana see ala᷊ṛana-U apan nappaattu arang-Ku udde sumallungngu 
watanganne, wuṛṛu umali᷊omanna ana see rumanta ringang-Ku wuṛṛu 
manatangngu inolaanni mangitou apan lale᷊o, ne wuassu surga i Ya'u sarun 
maddaringikka aali᷊omanni mangitou. I Ya'u sarun mangampungnga manga 
rosan mangitou wuṛṛu ma'ola'a wanuam mangitou su lalu᷊mana'a apia. 
15I Ya'u sidutu ualu᷊'adda Wale᷊-U indi wuṛṛu uasaddia maddaringikka 
anambon aali᷊omanna apan iradduitta wuassu tampa indi. 
16Sarangkanambone udde sarun Ta'u olaanna ana waugu tampa indi buatte 
Ta'u nipile wuṛṛu Ta'u niṛṛae maola'a tampa patataṛṛamawuanna si Ya'u 

saran mala᷊nnu-la᷊nnu. I Ya'u sarun ma'ellega wuṛṛu mallu'adda su alo᷊'engngu 
tempo. 
17Amungkangu i'o, ere i Daud iamangngu, mabbiakka tuttuṛutta apulu-U 
wuṛṛu mappaamattu manga tita-U wuṛṛu ma'ola'a sarangkanambone apan 
niparenta-U si'o, 
18ne i Ya'u sarun manipussa paaire-U si iamangngu Daud manungku sidutu 
pia sangkatou wuassu papapulunne apan maola'a ratun Israel. 
19Arawe amungkangu i'o wuṛṛu tumanangngu lumawangnga manga tita 
wuṛṛu manga parenta-U, see lai massubba mawu waine, 
20ne i Ya'u sarun mapasabbangngi yamiu wuassu wanua apan buatte Ta'u 
nionggola si yamiu. I Ya'u lai sarun manantangngu wale᷊n indi apan buatte 
Ta'u niatokka maola'a tampa patataṛṛamawuanna si Ya'u. Su ala᷊wo'u tampa 
wale᷊n indi sarun alu᷊andahanna wuṛṛu ilallage. 
21Wale᷊n patataṛṛamawuanna orassa indi mangke aaddatanna, arawe 
sutempo udde suapan taumata apan sumabbi isudde sarun tumiangnga 
maasilo. I mangitou sarun mabbisara, ‘Anio MAWU na'ola'a aroddi su wanua 
wuṛṛu su wale᷊n indi?’ 
22Ana see taumata sarun sumimbakka, ‘Ana waugu i mangitou 
nanantangngu MAWU, Ruatan mangitou, apan buatte nangapiddu ala᷊monan 
mangitou sinumabbangnga wuassu Mesir. I mangitou massubba wuṛṛu 
naddiandi tuttuṛutta su manga mawu waine. Ana waugu 
udde MAWU nandantan asasilaka indi si mangitou.’ ” 

2 Tawarikh 8 

Manga inasaharanni Salomo 
(1Mar. 9:10-28) 

1I Salomo napararisikku Wale᷊n MAWU wuṛṛu wale᷊n araratuanne sulalu᷊mmu 
tempo 20 su tonnane. 

2Manga soa apan nionggoli Ratu Hiram si tou niolangnge apia, ana see 
nandoloku taumatan Israel niapatana'a isudde. 
3I tou nangaṛṛo leta'u Hamat wuṛṛu Zoba 
4see lai nanohassa soa Tadmor su wadda'a, ana see na'ola'a apia anambon 
pangangadoannu anna su Hamat. 
5Soa Bet-Horon-Rosone wuṛṛu Bet-Horon-Wowane niola'a apia naola'a soa 
pia tanda'a watune ringannu ngarane malo᷊angnga. 
6Ana see lai soa Baalat niola'a apia, wuṛṛu anambon soa pangangadoannu 
anna, see lai soa panahipunanna keretan pangalo wuṛṛu awalo᷊ne. 
Sarangkanambone su Yerusalem, Libanon wuṛṛu su ahewallu leta'u 
panenteanna apan buatte niolangnge. 
7-8Anambon papapulunnu walahannu Kanaan apan tawe nasuen patene su 
taumatan Israel sutempo i mangitou napangaṛṛo wanua udde, niwata'i 
Salomo niapamanara. I mangitou uddewe taumatan Het, Amori, Feris, Hewi 
wuṛṛu Yebus. Naddatingngu orassa indi papapulunni mangitou ta'e naola'a 
allangnga. 
9Taumatan Israel tawe niwata'a niapamanara; i mangitou niola'a tantara, 
piaṛṛa'u tantara, tembonannu keretan pangalo, wuṛṛu tantara uasa'e awalo᷊. 
10Dua ṛasutta liman pulo᷊ mammamanaran araratuanna tinantila᷊nnu manara 
iapariaga manga taumata apan mammanara mandarisikku wale᷊n. 
11Salomo nangingkattu awingnge, eteudde maṛṛuala ratun Mesir, wuassu 
Soan Daud su wale᷊n apan nionggola si tou. Ana waugu i Salomo maṛṛingidda, 
“Awingku tawe wotongnge matana'a su wale᷊n araratuanni Daud, ratun 
Israel, ana waugu anambon tampa apan buatte pinangadoannu Wantallu 
Paaire uddewe tampa apan susi.” 
12Salomo nangonggolu sasamba itattambunna su MAWU su mezbah apan 
nilanginne su saruannu Wale᷊n MAWU. 

13Manga sasamba udde nionggola tumuṛṛuttu titan Musa napawe pia allo 
wahewalla; allon Sabat, allo wahewallu Wula᷊nna Wakku, wuṛṛu atallune allo 
wahewalla santonna paassa, eteudde allo wahewalla Roti Tawe Ragine, allo 
wahewallu Pangitinganna, wuṛṛu allo wahewallu Rasannu Rongnga. 
14Uasulu᷊ngngu lai ere atoranni Daud Iamangnge, Salomo nangatokku manga 
manara miallo-miallo su manga imam wuṛṛu su taumatan Lewi apan ṛinone 
mangngantari manga daralo su MAWU wuṛṛu massumbala manga imam 
sulalu᷊mmu mallaghu patataṛṛamawu. See lai manga mandariaga 
Wale᷊n MAWU nitahia lai piran kawageanganna su ala᷊wo'u ngara 
malo᷊angnga, ere lai buatte nitantiron Daud allangngu Ruata. 
15Anambon tatantiron Daud su manga imam wuṛṛu taumatan Lewi su ola'u 
manga gudangnga wuṛṛu manga saranapane waine, nitannoanne lai 
ringannu maannudda. 
16Ne nuddusse manara paaola'a wale᷊n apan nihola᷊gi Salomo. Anambon 
manara, nanattakka wuassu nantaingngu rapappake na'oman sara 
nanguddussu Wale᷊n MAWU, buatte nimanara ringannu mapia. 
17Wua'udde i Salomo inaite watukku Ezion-Geber wuṛṛu watukku Elot, 
manga soa pabbala᷊ngoanna su anne Tuwon Akaba su wanua Edom. 
18I Ratu Hiram nandoho si Salomo manga apalla apan niapiddu manga 
taumatan Ratu Hiram sassane suadio'a ringannu lalo᷊ṛṛon apalla apan piate 
asingkanne. I mangitou nassenggote watukku wanua Ofir suadio'a ringannu 
taumatan Salomo wuṛṛu wua poiaroddi nangapiddu 15.000 su kilone 
wula᷊wanna ana see niapidda ringanni Salomo. 

2 Tawarikh 9 

Ratun wanua Syeba nattembo 
(1Mar. 10:1-13) 

1Ratun wanua Syeba naaringikka su ola'u i Salomo tinumelengke. Ne i tou 
nirumanta su Yerusalem manaṛṛasidda si Salomo ringannu aiwalo᷊ apan 
masahadda. I tou nirumanta tatantalongannu manambo taumata wuṛṛu unta 

apan napene lalu᷊ranannu rampa-rampa, watu permata, wuṛṛu wula᷊wanna 
tumaniten manambo. Sutempo nassombaten Salomo, ratu udde nangapiddu 
ala᷊wo'u aiwalo᷊ apan wotongnge asingkatanne. 
2Anambon aiwalo᷊ udde wotongnge simbaṛṛanni Salomo, tawe saran sambau 
apan masahadda si tou. 
3Ratu nattiala sassane aroddi apandene i Salomo. I tou na'ellega wale᷊n 
araratuanna apan niola'i Salomo, 
4atokku manaran manga taumatan araratuanne, wuṛṛu laungnge 
uasulu᷊ngnga see lai wale᷊n mangitou. I tou na'ellega anna apan nisaru, wuṛṛu 
laubbu manga mangangimbe su andeangnga; i tou na'ellega lai manga 
sassamba apan nionggoli Salomo su Wale᷊n MAWU. Sarangkanambone udde 
naatiangnga ratun wanua Syeba wuṛṛu niagukke. 
5Ne i tou nabbisarate si Ratu Salomo, “Sarangakanambone apan 
niaringiṛangku su ola'i Tuangnga wuṛṛu apapanden Tuangnga, udde mangke 
atonna! 
6Dorone i ya'u tawe mangimanna, arawe napawe i ya'u nirumanta wuṛṛu 
na'ellega sarangkanambone indi ringannu mata'u sassane, wakkute udde i 
ya'u nangimanna. Mangke atonna ala᷊wo'a apan niaringiṛangku udde taambe 
naasomba mattangnga wuassu niasiloangku orassa indi. Wutte'e apapande 
wuṛṛu paa'alan Tuangnga mannamboanna wuassu watti'a apan 
niapasingkatta si ya'u. 
7Pala᷊dda apiawe eteapa su manga mamanara apan mangngimbe si Tuangnga 
wuṛṛu sidutu mammanara ringanni Tuangnga na'oman sara wotongnge 
maaringikka wuassi Tuangnga sassane ala᷊wo'u ala᷊ṛa'a apan mapia! 
8Dalo su MAWU, Ruatan Tuangnga! Ringannu nanenegi Tuangnga naola'a 
ratu wuṛṛu mammarenta ringannu aran-Ne. I tou napali᷊atta'a manungku 
aroddi apiane naung-Nge si Tuangnga. Ana waugu I tou marangngu 
ṛuangannu Israel wuṛṛu mappandumma tadea'u i mangitou sidutu wiakka, 



1197 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

ne i Tou buatte nanenegi Tuangnga maola'a ratun mangitou, tadea'u i 
Tuangnga wotongnge mappaamattu tita wuṛṛu atatuli᷊dda.” 
9Wua'udde ratun wanua Syeba nanantilla si Salomo manga aonggola apan 
niapiddi tou, eteudde nilumebbe wuassu 4.000 su kilone wula᷊wanna wuṛṛu 
manambo lai watu permata see lai manga rampa-rampa. Tate saran paassa 
lai i Salomo nanengkamma rampa-rampa apan aroddi apiane ere buatte 
nionggolu ratun wanua Syeba udde si tou. 

(10Mammamanaran Ratu Hiram wuṛṛu mamanaran Ratu Salomo apan 
uaapiddu wula᷊wanna wuassu Ofir ionggola si Salomo, uaapiddu lai watu 
permata wuṛṛu alu cendana. 
11Alu udde nipaati Salomo niola'a tuaddu Wale᷊n MAWU wuṛṛu wale᷊n 
araratuanne, see lai niola'a kecapi wuṛṛu gambus nionggola si ngana'a 
mangangantari. Taambe saran paassa pia ere aroddi su wanua Yehuda.) 
12Waine wuassu manga aonggola wawali᷊ssa apan inanaramanna ia'onggoli 
Salomo, i Salomo lai nangonggola su ratu wuassu wanua Syeba udde ala᷊wo'a 
apan niroronganne. Wua'udde ratu napule᷊te watukku wanuane suadio'a 
ringannu mallala᷊ṛenggene. 

Paa'alan Ratu Salomo 
(1Mar. 10:14-25) 

13Suapan tonna Ratu Salomo mannengkamma maranin 23.000 su kilone 
wula᷊wanna, 
14taambe lai nireengnga manga wose wuassu taumata ala wuṛṛu 
mabbawalu᷊'a. Manga ratun Arab see lai manga gubernuren Israel 
nangonggolu wula᷊wanna wuṛṛu sala᷊'a si tou. 
15I Salomo nallanginnu 200 su waune allungnga wahewalla wuassu 
wula᷊wanna nisassalla. Wula᷊wanna apan nipaatta su allungnga sambau udde 
iraṛṛangngo 7 kilo. 
16I Tou lai nallanginnu 300 su waune allungnga wula᷊wanna apan maradio'a. 
Wula᷊wanna apan nipaatta su sambau allungnga maradio'a udde iraṛṛangngo 

3 kilo, sarangkanambone wuassu wula᷊wanna nisassalla. Manga allungnga 
udde sinahipunni Salomo su wale᷊n apan aranne Balai Mahurangngu Libanon. 
17Ratu lai nallanginnu sambau adderan araratuanna apan wahewalla wuṛṛu 
niola'a wuassu gadinga wuṛṛu nilogaṛannu wula᷊wanna tutune. 
18Addera udde pia tata'iakke wuṛṛu su ruan baane pia paalu᷊annu singa. 
Addera udde lai pia tala᷊ttaddu tuadde, annumma, wuṛṛu sambau 
pangangandangannu ledda apan nioosannu wula᷊wanna. Tampan ledda udde 
niṛṛaiddu adderane. 
19Su pentakke aiṛṛi wuṛṛu su pentakke aikkatanna suapan tala᷊taddu tuaddu 
addera udde pia paalu᷊annu singa – sarangkanambone mapulo᷊ dua su waune. 
Tawe addera aroddi su ala᷊wo'u araratuanna su runia indi. 
20Anambon tampa pa'inumanni Salomo niola'a wuassu wula᷊wanna, wuṛṛu 
anambon saranapa su Balai Mahurangngu Libanon niola'a lai wuassu 
wula᷊wanna tutune. Sutempo i Salomo uaparenta, sala᷊'a udde tawe aregane. 
21i Salomo uatahuanna maambo apalla wahewalla apan massenggotta su 
tahalo᷊angnga mala᷊langnga, suadio'a ringannu manga apalla tatahuananni 
Ratu Hiram. Tallu tonna paassa manga apalla mabelengnga uaapiddu 
wula᷊wanna, sala᷊'a, gadinga, mangki wuṛṛu manu'a merak. 
22Ratu Salomo maalanna wuṛṛu mappandeanna wuassu ala᷊wo'u ratu su runia 
indi. 
23Anambon ratu maddea'a maisasomban Salomo tadea'u maddaringikka 
ala᷊ṛṛa'a maapande apan nionggolu Ruata si tou. 
24I mangitou sambau-sambau nirumanta ringannu uaapiddu aonggola si 
Salomo. I mangitou nangonggolu manga saranapa sala᷊'a wula᷊wanna, laubba, 
lutangnga, rampa-rampa, awalo᷊ wuṛṛu domba. Etearoddi tonna uala᷊lolo᷊ssa 
tonna. 

25Ratu Salomo lai uatahuanna 4.000 tanda'u awalo᷊ wuṛṛu keretane. Awalo᷊n 
pangalone 12.000 anambone. Sambageanganna niaddo su Yerusalem, wuṛṛu 
lambene su ala᷊wo'u soa pangangaddoannu manga keretan pangalone. 
26I Tou uataṛṛino anambon ratu su wageangngu leta'a apan uapannatta 
wuassu Salu᷊kku Efrat maddatingngu wanua Filistin wuṛṛu passarannu Mesir. 
27Sulalu᷊mmu tempo i Salomo uaparenta, sala᷊'a naola'a sambau saranapa 
wiasa su Yerusalem, ere lai watu, wuṛṛu alu cendana Libanon manambo 
atonna ere alu ara wiasa. 
28Salomo nananatan awalo᷊ wuassu Mesir wuṛṛu wuassu waine lai. 

Auttu watti'u pamamarentan Salomo 
(1Mar. 11:41-43) 

29Watti'a waine su ola'i Salomo wuassu panattaṛanne naddatingngu 
panguddusanne buatte niwoṛṛetta sulalu᷊mmu wuke Wa'en Nabi Natan wuṛṛu 
sulalu᷊mmu wuken Papattan Ahia taumatan Silo wuṛṛu sulalu᷊mmu 
wuke Sondappi Nabi Ido, apan namoṛṛettu lai watti'u pamamarentan 
Yerobeam ratun Israel. 
30Appatu pulo᷊ su tonnane ala᷊nnune i Salomo uaparenta su Yerusalem su 
ahewallu Israel. 
31Wua'udde i tou natete wuṛṛu nilabbinga su Soan Daud. Ana see i Rehabeam 
anangnge naola'a ratu nallolo᷊ssa si tou. 

2 Tawarikh 10 

Manga ṛuanganna su wageangngu sawannakka namangalo 
(1Mar. 12:1-20) 

1Rehabeam inaite watukku Sikhem ana waugu anambon tumana'u Israel su 
wageangngu sawannakka uaammulle poiaroddi manenegi tou maola'a ratu. 
2Sutempo udde Yerobeam ana'i Nebat ta'e su Mesir ana waugu tinumala᷊ngngi 
Ratu Salomo. Napawe i tou naaringikka ola'i Rehabeam, i tou nabelengke 
apia watukku Israel. 

3Tumanangnge su wageangngu sawannakka namago si Yerobeam, ana see i 
mangitou suadio'a inaite sinumaruanna si Rehabeam. Unni mangitou, 
4“Salomo iamangngi Tuangnga buatte nangonggolu winabbawa apan 
mawakkatta si yami. Amungkangu i Tuangnga makkanna winabbawa wuṛṛu 
manggaingnga asasusan kami, yami sarun massuṛṛubbawa si Tuangnga.” 
5Rehabeam sinumimbakka, “I ya'u maṛṛingidda asuene. Rantate apia tallu 
allo mali᷊udda.” Ne manga taumata udde napule᷊te. 
6Ana see i Rehabeam naddorongnga tatantiro su manga matatimmade apan 
buatte naola'a mananantiron Salomo iamangngi Rehabeam, “Ereapa ṛinone 
i ya'u sumimbakka wisaran manga taumata udde?” i Rehabeam naiwalo᷊. 
“Apa tatantiron kamiu?” 
7I mangitou sinumimbakka, “Amungkangu i Tuangnga maapulu mangapia 
tumana'u soa, wuṛṛu malluassa naungngi mangitou, onggole᷊ten sasimbakka 
apan mapia si mangitou, ne i mangitou sarun tumuṛṛutta si Tuangnga saran 
mala᷊nnu-la᷊nnu.” 
8Arawe tatantiron manga matatimmade udde tawe niraringiṛṛanni 
Rehabeam. Ewe'e lai i tou inaite ringannu dario'a apan salluwane wuṛṛu 
orassa udde uasumbala si tou. 
9Si mangitou i tou naiwalo᷊, “Apate ala᷊ṛṛa'i yamiu si ya'u ipanimbakka 
aiwalo᷊n awadaalla apan maddorongnga tadea'u i ya'u makkanna 
winabbawan mangitou?” 
10I mangitou sinumimbakka, “Arendiwe ṛinone iwisaran Tuangnga si 
mangitou, ‘Salaiwe i ya'u lome, arawe i ya'u ta'e mattohasanna wuassu 
iamangku. 
11Iamangku nangonggolu winabbawa apan mawakkatta si ya'u, arawe i ya'u 
sarun mangonggolu awakkatanne lai. I tou nanggesekka si yamiu ringannu 
sambokka, arawe i ya'u sarun manggesekka ringannu sambokka ṛoangnge 
atta'a!’ ” 



1201 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

12Tallu allo wua'udde i Yerobeam wuṛṛu anambon taumata udde, 
nabelengnga sinumaruanna si Ratu Rehabeam, ere buatte nirolokke. 
13Uapapaṛṛalan ala᷊ṛṛa'u matatimmade, awadaalla apan nirumanta ringanni 
tou udde niwo'anna ringannu maṛṛagissa. 
14Nassulu᷊ngngu ala᷊ṛṛa'u dario'a, i tou nabbisara, “Iamangku nangonggolu 
winabbawa apan mawakkatta si yamiu, arawe i ya'u sarun ma'ola'a 
winabbawa udde mabbakkatanna lai. I tou nanggesekka si yamiu ringannu 
sambokka, arawe i ya'u sarun manggesekka si yamiu ringannu sambokka 
ṛoangnge atta'a!” 
15Darorongngu awadaalla tawe niraringiṛṛanne. Arawe udde 
apulun MAWU Ruata. Apa apan niwisaran MAWU si Nabi Ahia wuassu Silo su 
ola'i Yerobeam ana'i Nebat ṛinone matipussa. 
16Napawe tumana'u Israel naatutukka manungku ratu maddiri 
maddaringikka si mangitou, i mangitou nangintuli᷊, “Ipa'ura lai i Daud wuṛṛu 
papapulunne! I mangitou tawe inolaanne apa-apa si ite. Tumana'u Israel, 
wette i ite mapule᷊te! Wala'e i Rehabeam udde mangatokku watanganne 
sassane!” Ne tumana'u Israel napule᷊te, 
17wuṛṛu i Rehabeam naola'e ratu tumba'u su wageangngu leta'u Yehuda. 
18Salaiwe aroddi i Ratu Rehabeam ta'e lai nandolokki Adoniram, sangkatou 
tembonannu mamanara wata'a, mapala᷊nnabbu awadaalla. Arawe i tou 
tinuntunganni mangitou watu na'oman sara nate. i Rehabeam sassane 
naala᷊ssangnga wuṛṛu mali᷊ha-li᷊hakka sinuma'e keretane wuṛṛu 
tinumala᷊ngngu watanganne watukku Yerusalem. 
19Nanattakka orassa udde tumanangnge su wageangngu sawannakku 
araratuannu Israel sidutu mammangalo manga ratu papapulunni Daud. 

2 Tawarikh 11 

Riinni Nabi Semaya 
(1Mar. 12:21-24) 

1Napawe i Ratu Rehabeam na'omate su Yerusalem, i tou nangammulu 
180.000 tantarane apan apianne wuassu ṛuanganni Yehuda wuṛṛu Benyamin 
iapapangalo taumatan Israel wuṛṛu mapawelengngu taṛṛinone apia su manga 
ṛuanganna su wageangngu sawannakku Israel. 
2Arawe MAWU nandolokki Nabi Semaya 
3niapapasingkattu tanata indi si Rehabeam wuṛṛu su anambon taumata 
sulalu᷊mmu ṛuanganna Yehuda wuṛṛu Benyamin, 
4“Ariewe pamangalo manga tuṛṛangngu taumatan Israel. Apule᷊te! 
Sarangkanambone apan nariaddi udde apulu-U.” Ne i mangitou 
sarangkanambone tinumuṛṛutte parentan MAWU wuṛṛu tate nariaddi inai 
mamangalo si Yerobeam. 

I Rehabeam na'ola'a tanda'a watu su manga soa 

5Rehabeam natana'a su Yerusalem wuṛṛu nandolokku taumata niapaola'a 
tanda'a watu su manga soa su wageangngu Yehuda wuṛṛu Benyamin, 
eteudde: 
6soa Betlehem, Etam, Tekoa, 
7Bet-Zur, Sokho, Adulam, 
8Gat, Mares, Zif, 
9Adoraim, Lakhis, Azeka, 
10Zora, Ayalon wuṛṛu Hebron. 
11I tou nanohassa manga soa apan pia tanda'a watune udde wuṛṛu 
napatana'au sangkatou piaṛṛa'u tantara su anambon soa udde. Sambau-
sambau soa udde pia saddiane anna, lanan zaitun wuṛṛu anggore 
12see lai allungnga wuṛṛu wangkao. Ringannu aroddi wageangngu leta'u 
Yehuda wuṛṛu Benyamin sidutu sulalu᷊mmu taṛṛinone. 

Manga imam wuṛṛu taumatan Lewi nirumanta watukku Yehuda 

13Manga imam wuṛṛu taumatan Lewi wuassu anambon wageangngu leta'u 
Israel inaite naammuli Rehabeam. 
14Manga taumatan Lewi udde nanantangngu manga wadda'u nannalo᷊ wuṛṛu 
leta'i mangitou ana see nangingkatte watukku Yehuda wuṛṛu Yerusalem, ana 
waugu i Yerobeam wuṛṛu manga ratu apan nallolo᷊ssa si tou tawe mamalan 
mangitou mammanara naola'a imam su MAWU. 
15Yerobeam nanenegu manga imam apan hunane si tou sassane ipa'imbe su 
manga tampa pasasubbanna paalu᷊anna wuṛṛu ipassubba manga setanna see 
lai paalu᷊annu sapi apan nilanginne sassane. 
16Manga taumata wuassu anambon ṛuangannu Israel apan atonna-tonna 
maapulu massubba MAWU, Ruatan Israel, nangingkatte watukku Yerusalem, 
tinumantalongnga manga taumatan Lewi udde tadea'u wotongnge 
mangonggolu sasamba su MAWU, Ruata apan sassubbannu ala᷊monan 
mangitou. 
17Ringannu aroddi araratuannu Yehuda nabbali᷊ matohassa. Ala᷊nnune tallu 
tonna i mangitou uasamba'a manaran Rehabeam ana'i Salomo udde, wuṛṛu 
mabbiakka ere sutempo i Ratu Daud wuṛṛu i Ratu Salomo uaparenta. 

Amonanni Rehabeam 

18Rehabeam naawingngi Mahalat; iamangngi Mahalat eteudde Yerimot ana'i 
Daud, wuṛṛu inangngene eteudde i Abihail ana'i Eliab, pulunni Isai. 
19Itarua pia ana'a esakka siri tallu: Yeus, Semarya wuṛṛu Zaham. 
20Wua'udde Rehabeam naawingngi Maakha ana'i Absalom. I tarua naasomba 
ana'a esakka siri appata: Abia, Atai, Ziza, wuṛṛu Selomit. 
21Rehabeam pia awingnge siri 18 wuṛṛu awingnge su liudde 60, 28 ana'a 
esakka wuṛṛu 60 ana'a wawine. Wuassu anambon awingnge wuṛṛu awingnge 
su liudde udde, apan lembon arangnguanne eteudde i Maakha. 

22Ana waugu udde Abia ana'i Maakha arangnguanne wuassu anambon 
anangnge waine, na'oman sara ete i Abia lai apan nipilene naola'a ratu 
nallolo᷊ssa si tou. 
23Ringannu apandene i Rehabeam nangonggolu manga manara su manga 
anangnge esakka wuṛṛu niapatana'a su manga soa apan pia tanda'a watune 
su ahewallu leta'u Yehuda wuṛṛu Benyamin. I tou nangonggolu anna si 
mangitou manambo-nambo, wuṛṛu nanaddia awingngi mangitou apan 
manambo. 

2 Tawarikh 12 

Mesir namangalo Yehuda 
(1Mar. 14:25-28) 

1Napawe pamamarentan Rehabeam naola'a sangkatou ratu matohasse, i tou 
wuṛṛu tumana'u Israel sarangkanambone tate tumuṛṛutta titan MAWU, 
2wuṛṛu tate maddaringikka si Tou. Ana waugu udde MAWU nakkuumanni 
mangitou. Su tonna ali᷊mane i Rehabeam uaparenta, Sisak ratun Mesir 
namangalo Yerusalem 
3ringannu 1.200 keretan pangalo, 60.000 tantara uasa'e awalo᷊, wuṛṛu 
manambo lai tantara apan tate iareengnga, nasutta lai tantaran Libia, Suki 
wuṛṛu Sudan. 
4I tou nangaṛṛo manga soa apan pia tanda'a watune su Yehuda ana see 
sinumutta su Yerusalem. 
5Sutempo udde i Ratu Rehabeam wuṛṛu manga piaṛṛa'u Yehuda uaammule 
su Yerusalem ana waugu tinumala᷊ngngi Sisak. Nabi Semaya nirumanta 
ringanni mangitou wuṛṛu nabbisara, “Arendi wisaran MAWU, ‘I yamiu buatte 
nanantang-Ku, nariaddi orassa indi Ya'u lai manantangngi yamiu na'oman 
sara i yamiu massuṛṛubawa si Sisak.’ ” 
6Ratu wuṛṛu piaṛṛangnge naatutukke manungku i mangitou narosate. I 
mangitou nabbisara, “Apa apan niola'u MAWU udde naṛṛino.” 



1205 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

7Napawe MAWU naasilo manungku i mangitou niuma'ukku'u watanganne, i 
Tou nabbisara apia si Semaya, wisara-Ne, “Ana waugu i mangitou nanga'u 
rosan mangitou, ne i Ya'u tawe mamate si mangitou. I Ya'u sarun mali᷊hakka 
mamallossi mangitou; Yerusalem tawe maṛṛimunsa'a. Salaiwe aroddi, i Sisak 
8sarun mamarenta si mangitou, tadea'u i mangitou masingkattu ereapa 
paṛṛalane mattaṛṛamawu si Ya'u, wuṛṛu mattaṛṛamawu tembonannu runia.” 
9Ne i Ratu Sisak nirumantate namangalo soan Yerusalem wuṛṛu nangaṛṛo 
manga saranapa maarega sulalu᷊mmu Wale᷊n MAWU wuṛṛu su wale᷊n 
araratuanna, see lai manga allungnga wula᷊wanna apan nilanginni Ratu 
Salomo. 
10Maola'a lala᷊nnangnge i Rehabeam nallanginnu manga allungnga witu'a, 
wuṛṛu tinantilla su manga piaṛṛa'u tantara apan uariaga ngara wahewalla su 
wale᷊n araratuanna. 
11Suapan ratu inai watukku Wale᷊n MAWU, manga mandariaga uaapiddu 
manga allungnga udde, wua'udde iwelengnga apia su wabboa'a 
pandariaganna. 
12Ana waugu ratu niuma'ukku'u watanganne su saruannu MAWU, wuṛṛu lai 
ana waugu ta'e pia manga inolaanna apan mapia su Yehuda ne 
asasa'u MAWU si Rehabeam nompo'e wuṛṛu tate mamate si tou. 

Auttu watti'u pamamarentan Rehabeam 

13Rehabeam namarenta su Yerusalem wuṛṛu taṛṛinone mangke wahewalla. 
Uukki Rehabeam 41 su tonnane sutempo i tou naola'a ratu, wuṛṛu i tou 
namarenta 17 su tonnane ala᷊nnune su Yerusalem, soa apan wuassu anambon 
leta'u Israel nipilem MAWU apan maola'a tampa patataṛṛamawuanna si Tou. 
Inangngi Rehabeam eteudde Naama wuassu wanua Amon. 
14Rehabeam na'ola'a ala᷊le᷊o ana waugu tawe mappaamattu apulun MAWU. 
15Watti'a su ola'i Rehabeam wuassu panattaṛṛanne naddatingngu 
panguddusanne wuṛṛu pangangawanne niwoṛṛetta sulalu᷊mmu wuke Watti'i 

Nabi Semaya wuṛṛu sulalu᷊mmu wuke Watti'i Nabi Ido. Suwallati Rehabeam 
wuṛṛu Yerobeam sidutu maddiadi pangalo. 
16Rehabeam nate wuṛṛu nilabbinga su labbingu manga ratu su Soan Daud. 
Abia anangnge naola'a ratu nallolo᷊ssa si tou. 

2 Tawarikh 13 

I Abia wuṛṛu i Yerobeam napapangalo 
(1Mar. 15:1-8) 

1Sutonna mapulo᷊ ualu᷊ sutempo i Ratu Yerobeam uaparenta su Israel, Abia 
naola'e ratun Yehuda, 
2wuṛṛu namarenta tallu tonna ala᷊nnune su Yerusalem. Inangngene eteudde i 
Mikhaya ana'i Uriel wuassu soa Gibea. Wua'udde napesangke pangalo 
suwallatti Abia wuṛṛu i Yerobeam. 
3Abia nandolokku 400.000 tantara, wuṛṛu lai i Yerobeam nandolokku 
800.000 su atoune tantara. 
4Ammula᷊nnu tantara darua udde uasasaruante su panenteannu Efraim. Abia 
sinuma'a watukku Wowon Zemaraim ana see nangintuli᷊ si Yerobeam wuṛṛu 
taumatan Israel, “Paddaringikka! 
5I yamiu masingkatta manungku, MAWU, Ruatan Israel, buatte naddiandi si 
Daud, manungku i tou wuṛṛu papapulunne sarun mamarenta Israel 
sarangkalo᷊'engnge. Riandi udde tawe wotongnge mawalu᷊. 
6Salaiwe aroddi, Yerobeam ana'i Nebat udde namangalo si Salomo, ratune. 
7I tou nangammulu manga taumata lale᷊o wuṛṛu namata'u apulun mangitou 
si Rehabeam ana'i Salomo, apan sutempo udde ta'e saṛṛen tumuwo tawe 
asingkatta manala᷊re. 
8Orassa indi yamiu massunna wotongnge mando'appa taṛṛino apan 
nionggolu MAWU su papapulunni Daud, ana waugu ammula᷊nnu tantaranu 
manambo wuṛṛu i yamiu pia manga sapi wula᷊wanna apan ṛatanganni 
Yerobeam niola'a monganni yamiu. 

9Wali᷊newe manga imam su MAWU eteudde papapulunni Harun wuṛṛu manga 
taumatan Lewi, sarangkanambone buatte nilimbuaṛanni yamiu? Maola'a 
hahantine walate isai maapulu maola'a imam, sawali᷊ate i tou mangapiddu 
sapi sambau ara'e domba pitu, apan pileanni yamiu maola'a imam wali᷊newe 
Ruata, ana waugu etearoddi ola'u manga walahanna waine manenegu 
imammi mangitou. Arawe inolaanni yami wali᷊newe ereudde. 
10Yami sidutu massubba MAWU Ruatan kami wuṛṛu tawe manantangngi Tou. 
Manga imam si yami sidutu wuassu papapulunni Harun, wuṛṛu manga 
taumatan Lewi sidutu uasumbala si mangitou. 
11Suapan marua allo wuṛṛu wawallo i mangitou mannambunnu amania 
wuṛṛu mangonggollu sasamba itattambunna su MAWU, lapiddu 
mangngatokku roti ia'imbe. Suapan maṛṛabbi i mangitou mande'omma 
manga solo᷊ su leddan solo᷊ wula᷊wanna. Yami sidutu uararingikka manga 
parentan MAWU, arawe i yamiu buatte nanantangngu MAWU. 
12Piaṛṛa'i yami eteudde Ruata sassane wuṛṛu manga imammu MAWU lai 
isindi. I mangitou uasaddiate mattiuppa trompeta maola'a sambau tatiala si 
yami inaite mamangalo si yamiu. Ei taumatan Israel, ariete 
lumawangnga MAWU, Ruatan ala᷊monanu! I yamiu tawe maauntungnga!” 
13Tantala᷊nna udde i Yerobeam nandolokku sambageanganna wuassu 
tantarane iapaampangnga tantaran Yehuda wuassu liudde, wuṛṛu 
sambageanganna lai sinumomba si mangitou wuassu saruanne. 
14Napawe tantaran Yehuda naasilo manungku i mangitou nipangaloante, i 
mangitou nangintuli᷊ maiontolla su MAWU. Manga imam nattiuppa 
trompetta, 
15ana see tantaran Yehuda hinumio uuim pangalo wuṛṛu inaite namangalo 
ringannu nipiaṛṛa'i Abia. Tantala᷊nna i mangitou sussala᷊nde, Ruata 
namaddon Yerobeam wuṛṛu tantaran Israel, 
16na'oman sara i mangitou tinumala᷊ngnga. Ruata napa'untungngu taumatan 
Yehuda wuassu taumatan Israel. 

17Tumaniten manambo arugianna apan niola'i Abia wuṛṛu tantarane su 
taumatan Israel; 500.000 tantaran mangitou apan apianne nate. 
18Taumatan Yehuda naauntungnga, ana waugu i mangitou 
mangngasakku MAWU, Ruatan ala᷊monan mangitou. 
19Sutempo i Abia mangngenggenna tantaran Yerobeam, i tou nangaṛṛo 
manga pira soa ringannu manga pira ampungnga maranine. Manga soa udde 
eteudde Betel, Yesana wuṛṛu Efron. 
20Su alo᷊'engngu i Abia uaparenta, Yerobeam tawe napamelengngu 
araratuanne. Panginsueanne i tou nipaten MAWU. 
21Arawe nawali᷊'a i Abia lembon aatambanna taṛṛinone. Awingnge siri 14 su 
atoune, 22 ana'a esakka wuṛṛu 16 ana'a wawine. 
22Watti'a waine su ola'i Abia, wuṛṛu su ola'u anambon wisara wuṛṛu 
inolaanne buatte niwoṛṛetta sulalu᷊mmu wuken Watti'i Nabi Ido. 

2 Tawarikh 14 

Ratu Asa namaddon walahannu Sudan 

1Napawe Ratu Abia natete wuṛṛu nilabbinga su labbingu manga ratu su Soan 
Daud, Asa anangnge esakka naola'a ratu nallolo᷊ssa si tou. Su alu᷊ngngu 
parentan Asa, wanua Yehuda mala᷊nnabba tawe pangalone, ala᷊nnune mapulo᷊ 
su tonnane. 
2Asa naalu᷊assa naungngu MAWU Ruatane ringannu na'ola'a atatuli᷊dda wuṛṛu 
apapia. 
3I tou nanggohakku manga mezbah walahanna waine wuṛṛu manga tampa 
passubbanna paalu᷊anna. Manga wale᷊n monganna niṛṛimunsa'a, wuṛṛu 
manga diṛṛin paalu᷊annu Monganni Asyera niṛṛaane. 
4Tumana'u Yehuda nirolokke mabbiakka tumuṛṛuttu apulun MAWU, Ruatan 
ala᷊monan mangitou, wuṛṛu maddaringikka manga ala᷊ṛṛang-Nge wuṛṛu 
manga parenta-Ne. 

5Anambon tampa passubbanna paalu᷊anna wuṛṛu tampa panambunannu 
amania niingkatta wuassu manga soan Yehuda. Ne matammudde 
araratuanna udde su alu᷊ngngu parentane, 
6na'oman sara i tou wotongnge napa'ola'a tanda'a watu su manga soan 
Yehuda. Manga pira tonna ala᷊nnune tawe nariaddi pangalo ana 
waugu MAWU nangonggolu paddarame si tou. 
7Asa nabbisara su tumana'u Yehuda, “Mappianne i ite manohassa manga soa 
ringannu ma'ola'a tanda'a watune ipamali᷊wutta wuṛṛu manga candi see lai 
ngara malo᷊angnga ringannu manga alu papale᷊ne. I ite buatte napangaṛṛo 
wanua indi ana waugu i ite buatte tinumuṛṛutta apulun MAWU Ruatan kite. 
I Tou nappaduli᷊ si ite wuṛṛu ualu᷊'adda wanuan kite.” Ne i mangitou 
nanattakke mammangunna wuṛṛu mangnginsue manara udde ringannu 
mapia. 
8Tantaran Ratu Asa nipile wuassu 300.000 taumatan Yehuda ahidde 
allungnga wuṛṛu wangkau, wuṛṛu 280.000 taumatan Benyamin ahidde 
allungnga, papiti'a wuṛṛu anaanna. I mangitou sarangkanambone tantara 
apan waṛṛani wuṛṛu ninumarampe. 
9Su sambau tempo sangkatou taumatan Sudan aranne i Zerah namangalo 
Yehuda ringannu tantarane 1000.000 su atoune wuṛṛu 300 keretan pangalo. 
I mangitou niumamatta araune naddatingngu Maresa. 
10Ne i Asa sinumabbangke sinumaruanna si Zerah, ne tarua itarua 
nangatokku warisanne sambau-sambau su Wawala᷊nnu Zefata maranin 
Maresa. 
11Ana see i Asa inumali᷊omanna su MAWU Ruatane, “MAWU tumba'u I'o apan 
wotongnge massumbala sisai lome apan uasaruanna sisai apan matohassa. 
Ontole᷊we yami orassa indi, oh MAWU Ruatan kami! Tumba'u Si'o yami 
uaantimma wuṛṛu sulalu᷊mmu arannu yami sumabbangnga mapapangalo 
mando'appa tantara apan manambo indi. MAWU, Tumba'u I'o MAWU Ruatan 
kami. Ariewe pabbala'a I'o iawaddon taumata.” 

12Ana'i Asa wuṛṛu tantaran Yehuda namangalote tantaran 
Sudan. MAWU namaddon tantaran Sudan na'oman sara i mangitou 
tinumala᷊ngngu watanganne. 
13-14Asa wuṛṛu tantarane nangenggenna si mangitou araune naddatingngu 
Gerar. Su samba'a tantaran Sudan manambo atonna nate na'oman sara 
tantaran mangitou nallomete ana waugu niawaddon MAWU wuṛṛu tantaran 
Yehuda nangaṛṛo lai manambo manga darotongngi mangitou. Wua'udde 
tantaran Yehuda naṛṛimunsa'e manga soa apan uaali᷊ndongannu Gerar, ana 
waugu MAWU na'ola'a tumanangnge nabbali᷊ matta'utta. Tantaran Yehuda 
nangaṛṛo anambon soa udde wuṛṛu naasomba manambo atonna saranapa. 
15I mangitou lai namangalo paddasanannu mandariaga winatangnga, wuṛṛu 
nallurannu manambo domba wuṛṛu unta. Wua'udde i mangitou nabelengke 
watukku Yerusalem. 

2 Tawarikh 15 

Asa nallimbakku araratuanne 

1Ghaṛṛahon Duata nangintaṛṛo si Nabi Azarya ana'i Oded, 
2na'oman sara i tou inaite naisasomban Ratu Asa, wuṛṛu nabbisara, “Ei Ratu 
Asa, tumana'u Yehuda wuṛṛu Benyamin sarangkanambone! 
Paddaringikka! MAWU maraninu amungkangu i yamiu maranin Tou. 
Amungkangu i yamiu maddorongnga tatantiron MAWU, i Tou sarun 
mangonggola. Arawe amungkangu i yamiu tawe maddaringikka si Tou, i Tou 
lai tawe maddaringikka si yamiu. 
3Tumaniten mala᷊nnu Israel tawe maddaringikka Ruata apan naṛṛino, tawe 
manga tita apan tinuṛṛutanne, wuṛṛu lai tawe manga imam apan 
mangngangaṛṛa'a si mangitou. 
4Arawe sutempo i mangitou sulalu᷊mmu asasusa, i mangitou ma'iontolla 
su MAWU Ruatan Israel. I mangitou naddorongnga tatantiro-Ne ne i Tou 
nangonggola. 

5Sutempo udde taumata tawe maamatta ringannu matammudda, ana waugu 
su ala᷊wo'u wanua pia pangalo apan wahewalla. 
6Walahanna sambau mammangalo walahanna waine, wuṛṛu soa sambau 
mammangalo soa waine, ana waugu Ruata nandantan ali᷊ba'ukka apan 
wahewa si mangitou. 
7Arawe i yamiu ṛinone matammudda wuṛṛu waṛṛani. Inasaharannu sarun pia 
gessine.” 
8Napawe i Asa naaringikka wisaran Azarya ana'i Oded udde, naungnge 
natohasse apia. I tou nangingkattu anambon paalu᷊anna su wanuan Yehuda 
wuṛṛu Benyamin, wuṛṛu manga soa apan buatte niwaddone su panenteannu 
Efraim, ana see i tou nangapia mezbah MAWU apan uaraddo su rallakku 
Wale᷊n MAWU. 
9Manambo taumatan Efraim, Manasye wuṛṛu Simeon naammulli Asa, wuṛṛu 
natana'a su wageangngu araratuanne, ana waugu i mangitou naatutukke 
manungku MAWU niumontolla si tou. Asa nandolokku anambon taumata 
udde suadio'a ringannu tumana'u Yehuda wuṛṛu Benyamin 
10naammulla su Yerusalem. Ne i mangitou naammulle su wula᷊nna atallune 
tonna mapulo᷊ li᷊ma sutempo i Ratu Asa uaparenta. 
11Su allo udde i mangitou nangonggolu sasamba su MAWU 700 sapi wuṛṛu 
7.000 domba, ule᷊n niaṛṛo apan niapiddi mangitou wua napapangalo. 
12I mangitou naddiandi su MAWU manungku ringannu ahewallu naungnga 
wuṛṛu niawa, i mangitou sarun mabbiakka tuttuṛṛutta apulun MAWU Ruatan 
ala᷊monan mangitou. 
13Anambon taumata, mawae ete timmadde ara'e dario'a, esakka ara'e 
wawine, apan tawe mabbiakka tutuṛṛutta MAWU sarun iṛṛuumanna 
pateanna. 

14Ringannu tingikka ma'ikkatta i mangitou nassalu su MAWU manungku i 
mangitou sarun mangaggassa paaire udde. Wua'udde i mangitou ringante 
pasi pangintuli᷊ wuṛṛu nattiuppa trompeta. 
15Tumana'u Yehuda sarangkanambone lulluassa ana waugu i mangitou 
buatte na'ola'a paaire udde ringannu ahewallu naungnge. I mangitou 
malu᷊assa maddalo MAWU, wuṛṛu MAWU lai malu᷊assa manengkamma si 
mangitou. I tou nangonggolu atatammudda su leta'i mangitou. 
16Wua'udde i Ratu Asa napaillolo᷊n iupungnge i Maakha, wuassu manarane 
Inangngu Ratu ana waugu i tou buatte nallanginnu paalu᷊anna sassubanna 
apan masandaga si Asyera, mongannu asasuwukka. Asa napaṛṛa'a wuṛṛu 
nakkimunsa'a paalu᷊anna udde ana see tinutungnga su wawala᷊nnu Kidron. 
17Salaiwe tawe anambon tampa pasasubbanna monganna su wanua udde 
nihohakki Asa, arawe i tou sidutu matuṛṛutta MAWU su alo᷊'engngu 
pabbiaṛanne. 
18Anambon wula᷊wanna wuṛṛu sala᷊'a see lai manga saranapa waine niaaṛṛo 
su pangalo tatahuanannu iamangnge wuṛṛu i tou sassane sinahipunna su 
Wale᷊n MAWU maola'a pussa'an MAWU. 
19Na'oman sara tonna ualu᷊n pulo᷊ li᷊ma i Asa uaparenta tawe saran paassa pia 
pangalo su wanua udde. 

2 Tawarikh 16 

Napapangalon Israel 
(1Mar. 15:17-22) 

1Su tonna tallun pulo᷊ annumma sutempo i Ratu Asa uaparenta su Yehuda, 
Baesa ratun Israel namangalo Yehuda wuṛṛu nanohassa soan Rama 
ipakkappinga lala᷊nna sabbanganna sumutta su Yehuda. 
2Ne i Ratu Asa nanganu wula᷊wanna wuṛṛu sala᷊'a wuassu tampane su 
Wale᷊n MAWU wuṛṛu wale᷊n araratuanna, ana see niroho watukku Damsyik si 
Benhadad ratun Siria ringannu tanata indi, 

3“Wette i ite makkiinnu pagahahawe ere lai buatte niola'u hagurangngi ite. 
Ringannu indi lai i ya'u mangirimmu bula᷊wanna wuṛṛu sala᷊'a maola'a 
aonggola, wuṛṛu mangahe si Tuangnga mamassutta paa'aukka si Baesa ratun 
Israel, tadea'u i tou mapawelengngu tantarane apia wuassu leta'a 
paparentangku.” 
4Benhadad inumire darorongnga udde ana see i tou nandolokku manga 
piaṛṛa'u tantarane suadio'a ringannu tantaran mangitou namangalo manga 
soan Israel. I mangitou namaddon soa Iyon, Dan, Abel-Bet-Maakha wuṛṛu 
anambon pangangadoannu anna su leta'u Naftali. 
5Sutempo i Ratu Baesa naaringikka olangnge udde, i tou nangillolo᷊te 
nanohassa soa Rama wuṛṛu nanantangken soa udde. 
6Ana see i Ratu Asa napasabbangngu manga taumata su ahewallu Yehuda 
niapaala᷊ppa watu wuṛṛu alu apan nipaatti Baesa su Rama nipanohassa soa 
udde. Manga saranapa udde nipaatti Asa pinanohassa soa Geba su Mizpa. 

I Nabi Hanani 

7Sutempo udde i Nabi Hanani nirumanta ringanni Ratu Asa wuṛṛu nabbisara, 
“Ana waugu i'o uaantimma ratun Siria, wuṛṛu wali᷊ne 
uaantimma MAWU Ruatanu, ne nawuli᷊te temponu ipamaddon tantaran ratun 
Israel. 
8Wali᷊newe Sudan wuṛṛu Libia uatahuanna tantara apan manambo ringannu 
keretan pangalo wuṛṛu tantara uasa'e awalo᷊? Salaiwe 
aroddi MAWU nangonggolu auntunganna si yamiu, ana waugu i'o uaantimma 
si Tou. 
9MAWU ualu᷊'adda ahewallu runia tadea'u mangonggolu atatohan-Ne su 
taumata apan matuṛṛutta si Tou. Inolaannu tumaniten longonna, ana waugu 
udde manattakka orassa indi i'o sidutu sarun mamendamma pangalo.” 
10Wisaran Nabi Hanani udde naasa'u si Asa na'oman sara nabi udde nitaṛṛon 
Asa sulalu᷊mmu tattupanna. Orassa udde lai Asa nanansara manga pira 
taumata wuassu tumanangnge. 

Panguddusannu i Asa uaparenta 
(1Mar. 15:23-24) 

11Anambon apa nariaddi sutempo i Asa uaparenta wuassu panattaṛṛanne 
naddatingngu panguddusanne buatte niwoṛṛetta sulalu᷊mmu wuke Watti'u 
Mararatun Yehuda wuṛṛu Israel. 

 12Su tonna tallum pulo᷊ Sio sutempo i tou uaparenta, i Asa namendamma 
radda'a apan masaddatta su leddane ruan ba'a. Salaiwe aroddite, i tou tawe 
maiontolla su MAWU, ewe'e su mangangundamma. Rua tonna wua'udde i tou 
natete. 
13-14Winalu᷊nanne niwokkannu udamma apan niola'a wuassu rampa-rampa 
wuṛṛu lana mawangngi, ana see nilabbinga su labbingu manga ratu su Soan 
Daud. Wuṛṛu su ipangaddata si tou tumana'u soa nangundu'u pandu'a apan 
wahewalla. 

2 Tawarikh 17 

I Yosafat naola'a ratu 

1Yosafat naola'a ratun Yehuda nallolo᷊ssa si Asa iamangnge, wuṛṛu i tou 
nanohassa watanganne ipando'appa Israel. 
2I tou napariagan tantara su anambon soa pia tanda'a watune su Yehuda, 
wuṛṛu su wageangngu leta'a su liuddu soan Yehuda, see lai manga soa apan 
buatte niaṛṛon iamangnge su wageangngu leta'u Efraim. 
3MAWU nangala᷊matta si Yosafat ana waugu i tou nangaṛṛussa wali᷊uddu 
iamangnge; i tou tawe massubba si Baal, 
4ewe'e tumba'u mattaṛṛamawu Ruata. I tou matuṛṛutta manga parentan 
Duata, wuṛṛu i tou mabbiakka wali᷊ne ere manga ratun Israel. 
5MAWU nangonggola si Yosafat araratuanna apan matohassa su Yehuda. 
Tumanangnge sarangkanambone nangonggolu manga aonggola si tou, ne i 
tou nabbali᷊te ala wuṛṛu aaddatanna. 

6Ringannu apulun naungnga apan wahewalla i tou tuttuṛṛutta 
parentan MAWU wuṛṛu nanggohakku anambon tampa pasasubbanna 
monganna see lai manga paalu᷊anni Mongannu Asyera su Yehuda. 
7Su tonna atallune i tou uaparenta, i tou nandolokku manga mamanara apan 
atanggaṛṛanne su araratuanne niapaaṛa'u manga titan MAWU su manga soan 
Yehuda. I mangitou uddewe: Benhail, Obaja, Zakharia, Netaneel wuṛṛu 
Mikha. 
8I mangitou raringanannu siri sio taumatan Lewi wuṛṛu ruan katou imam. 
Manga taumatan Lewi udde eteudde Semaya, Netanya, Zebaja, Asael, 
Semiramot, Yonatan, Adonia, Tobia wuṛṛu Tob-Adonia. Manga imam 
eteudde Elisama wuṛṛu Yoram. 
9Ringannu uaapiddu wuke Manga Titan MAWU i mangitou inaite watukku 
ala᷊wo'u tampa su anambon soan Yehuda wuṛṛu mangngaṛṛa'a tumanangnge 
poiaroddi. 

Taṛṛinon Yosafat 

10 MAWU na'ola'a anambon araratuanna maranin Yehuda matta'utta 
mapapangalo mando'appa si Ratu Yosafat. 
11Wuassu taumatan Filistin i tou nanengkamma manambo sala᷊'a wuṛṛu 
manga aonggola waine, wuṛṛu wuassu taumatan Arab i tou nanengkamma 
7.700 domba wuṛṛu 7.700 ambinga. 
12Etearoddi i Yosafat mallannu lembon uataṛṛino. Su ahewallu Yehuda 
namangunna manga tanda'a watu wuṛṛu manga soa pangangadoannu anna. 
13I tou nangombon anna apan manambo su soa udde. Su Yerusalem i tou 
napatana'u manga piaṛṛa'u tantara apan matohassa, 
14sangkatou-sangkatou ringannu tantarane tumuṛṛuttu ṛuanganne. Adna 
eteudde tembonannu tantara wuassu ṛuanganni Yehuda. I tou uapiaṛṛa'u 
300.000 su atoune tantara. 

15Taumata aruane eteudde i Yohanan; i tou uapiaṛṛa'u 280.000 su atoune 
tantara. 
16Taumata atallune eteudde i Amasia ana'i Zikhri; i tou uapiaṛṛa'u 200.000 
su atoune tantara. (Amasia eteudde sangkatou taumata apan 
uararingikka MAWU.) 
17Tembonannu tantara wuassu manga ṛuanganna sulalu᷊mmu ṛuanganni 
Benyamin eteudde i Elyada, sangkatou tantara apan matohassa. I tou 
uapiaṛṛa'u 200.000 su atoune tantara apan nariahi ringannu anaanna wuṛṛu 
allungnga. 
18Taumata aruane wuassu ammula᷊nnu tantara indi eteudde Yosabad; i tou 
uapiaṛṛa'u 180.000 su atoune tantara apan nasuungnga ahiddi mangitou. 
19Ete i mangitou udde apan uariaga su Yerusalem. Wali᷊ne wua'udde lai, ratu 
napariaga manga ammula᷊nnu tantara waine su manga tanda'a watu su 
wageangngu leta'u Yehuda. 

2 Tawarikh 18 

I Nabi Mikha napaanaungngi Ahab 
(1Mar. 22:1-28) 

1Sutempo i Yosafat ratun Yehuda naalate wuṛṛu tinumelengke, i tou 
nangawingngu sangkatou tuṛṛangnge ringannu sangkatou tuṛṛangngi Ahab 
ratun Israel. 
2Manga pira tonna wua'udde, Yosafat inaite nattembo si Ahab su soa 
Samaria. Ipangaddatta si Yosafat wuṛṛu mallala᷊ṛenggene, Ahab na'ola'a 
andeangnga wuṛṛu nandolokku taumata nipaṛṛata domba wuṛṛu sapi. Su 
orassa udde i tou nangahe si Yosafat tadea'u mamangalo soan Ramot su 
Gilead. 
3I tou naiwalo᷊, “Mappuluwe i'o hawe inai suadio'a ringangku mamangalo 
Ramot?” Yosafat sinumimbakka, “Ore, tantara'u sarun maammulla ringannu 
tantaranu. I ite mamangalote suadio'a. 

4Arawe mappianne iaddua maiwalo᷊ MAWU asuene.” 
5Ne i Ahab nangammullu nabi iraṛṛangngo 400 su atoune ana see naiwalo᷊ si 
mangitou, “Wotongngewe i ya'u inai mamangalo soan Ramot ara'e tawe?” 
“Wotongnge!” sasimbakki mangitou. “Ruata sarun manantillu soa udde si 
Tuangnga.” 
6Arawe i Yosafat naiwalo᷊ apia, “Apa isindi tawe nabi waine apan wotongnge 
maiwalo᷊ MAWU?” 
7Ahab sinumimbakka, “Ta'e pia sangkatou, i Mikha ana'i Yimla. Arawe i ya'u 
maddantinni tou, ana waugu taambe saran paassa i tou na'ola'a ira-ira apan 
mapia si ya'u; sidutu alale᷊oanne.” “E, arie pabbisara aroddi!” sasimbakki 
Yosafat. 
8Ne i Ahab namagote sangkatou mamanaran araratuanne ana see nandolokki 
tou mali᷊ha-li᷊hakka niapaala᷊ppa si Mikha. 
9Sutempo udde i Ahab wuṛṛu Yosafat ualuṛṛen laubbu araratuanna, ua'ianna 
su adderan araratuanna su tampa paṛṛindanna ganduma su saruannu ngara 
malo᷊angnga su soa Samaria, tantala᷊nna manga nabi ruddanta sumaruanna 
mamasingkattu ira-iran mangitou. 
10Sangkatou suwallattu manga nabi udde, aranne i Zedekia ana'i Kenaana, 
nallanginnu manga tatandu'a atta'a ana see nabbisara si Ahab, “Eteindi apan 
niapasingkattu MAWU, ‘Ringannu manga tatandu'a ereindi i Tuangnga sarun 
mamangalo Siria wuṛṛu makkimunsa'a si mangitou.’ ” 
11Nabi waine sarangkanambone niumire wuṛṛu nabbisara, “Pamangalote 
Ramot, i Tuangnga sarun maauntungnga. MAWU sarun mangonggolu 
auntunganna si Tuangnga.” 
12Tantala᷊nna udde daroloṛṛanna apan nangala᷊ppa si Mikha, nabbisara si 
Mikha, “Anambon nabi waine buatte namasingkatta manungku auntunganna 
tumba'u su ratu. Antimanna i Papa lai mangapiddu watti'a mapia ere lai i 
mangitou.” 

13Arawe i Mikha sinumimbakka, “Ringannu arannu MAWU apan wiakka, i 
ya'u tumba'u mamasingkatta apa apan niapasingkattu MAWU si ya'u!” 
14Napawe i Mikha na'omate su saruanni Ratu Ahab, ratu naiwalo᷊, 
“Wotongngewe i ya'u wuṛṛu i Ratu Yosafat inai mamangalo Ramot ara'e 
tawe?” “Pangaloite!” sasimbakki Mikha. “Asinungka i Tuangnga sarun 
maauntungnga. MAWU sarun mangonggolu auntunganna si Tuangnga.” 
15Ahab sinumimbakka, “Amungkangu i'o mabbisara si ya'u ringannu 
arannu MAWU, pasingkata'e ringannu atonna. Paapirate i'o ṛinone ta'u 
iapanaungnga su ola'u hatto udde?” 
16Mikha nabbisara, “I ya'u naasilo tantaran Israel nassali᷊awukka su manga 
wowone. I mangitou naali᷊hidda tawe mallalu᷊'adde, wuṛṛu MAWU nabbisara 
su ola'i mangitou, ‘Manga taumata indi tawe piaṛṛangnge. Wala'ewe i 
mangitou mapule᷊ ringannu sala᷊matta.’ ” 
17Ana see i Ahab nabbisara si Yosafat, “Wali᷊newe atonna wisara'u? Taambe 
saran paassa i tou namasingkatta si ya'u ringannu mapia! Sidutu tumba'u 
mammasingkattu ale᷊oanne!” 
18Mikha nabbisara apia, “Orassa indi paddaringikke wisaran MAWU! I ya'u 
naasilo MAWU ua'ianna su adderan araratuan-Ne su surga, wuṛṛu anambon 
mala'ekatta uarisikka marani-Ne. 
19MAWU naiwalo᷊, ‘Isai inai massalo᷊'i Ahab tadea'u i tou inai mapapangalo 
wuṛṛu mate su Ramot su Gilead?’ Sasimbakku manga mala'ekatta udde 
uapapaṛṛala. 
20Panginsueanne sambau ghaṛṛaho nirumantate. I tou 
nangundanin MAWU wuṛṛu nabbisara, ‘Ia'ute massalo᷊'i ahab.’ ‘Ewe'e ereapa 
lala᷊nne?’ aiwalo᷊n MAWU. 
21Ghaṛṛaho udde sinumimbakka, ‘I ya'u sarun inai wuṛṛu anambon nabi-
nabin Ahab iapaawusu.’ MAWU nabbisara, ‘Mapia, ola'e udde, i'o sarun 
maasalo᷊'i tou.’ ” 

22Wua'udde i Mikha nabbisara, “Ne, eteudde apan sarun 
mariaddi! MAWU buatte na'ola'a manga nabin Tuangnga nangawusu si 
Tuangnga ana waugu MAWU buatte nanantunna mandantan asasilaka si 
Tuangnga!” 
23Ne i Nabi Zedekia niumamatte nangundanin Mikha ana see namero hatine 
wuṛṛu nabbisara, “Tawe mariaddi Ghaṛṛahon MAWU manantangku wuṛṛu 
ana see maggahattonu?” 
24Mikha sinumimbakka, “I'o sarun maasilo sutempo i'o sumutta ma'imbuni 
sulalu᷊mmu wabbo'a!” 
25“Sametta i tou!” parentan ratu Ahab, “wuṛṛu apira'a i tou ringanni Amon, 
tembonannu soa, wuṛṛu ringannu Pangeran Yoas. 
26Doloṛṛa'a i mangitou mantaṛṛon Mikha sulalu᷊mmu tattupanna, wuṛṛu 
mangonggolu anna paadio'a ma'oman sara i ya'u mabelengnga ringannu 
sala᷊matta.” 
27Mikha nabbisara, “Amungkangu i Tuangnga mabelengnga ringannu 
sala᷊matta, udde atappasanne manungku MAWU tawe nabbisara si ya'u. 
Sarangkanambone apan uasemodda indi maola'a matatialane.” 

Papaten Ahab 
(1Mar. 22:29-35) 

28Wua'udde i Ahab ratun Israel, wuṛṛu i Yosafat ratun Yehuda inaite 
namangalo soa Ramot su Gilead. 
29Ahab nabbisara si Yosafat, “I ya'u sarun mamalu᷊ hati wuṛṛu inai lai 
mapapangalo, arawe i'o sidutu palluṛṛen laubbu araratuannu.” Etearoddi 
ratun Israel namalu᷊ hati sutempo i tou inaite napapangalo. 
30Sutempo udde tembonannu tantaran keretan pangalon Siria buatte 
niparentannu ratune tumba'u iapapangalo ratun Israel. 
31Nariaddi sutempo i mangitou naasilo si Ratu Yosafat, i mangitou 
sarangkanambone nassunna manungku i tou ratun Israel. Ana waugu udde i 

mangitou namangalo si tou. Arawe i Yosafat nangintuli᷊, ne MAWU Ruata 
nangontolla si tou, wuṛṛu nangapiddu pangalo udde su lala᷊nna waine. 
32Napawe tembonannu tantaran keretan pangalon Siria naatutukka 
manungku udde wali᷊ne ratun Israel, i mangitou tate namangalo si tou. 
33Ringannu tawe nipattatudda, sangkatou tantaran Siria namiti'u anaanne 
ringannu walate apitingnge. Arawe anaanna udde naṛṛino si Ahab su laubbu 
pangalone su passampaannu pananabi'anne. “I ya'u niaṛṛinoanne!” aintuli᷊n 
Ahab su mangangapiddu keretane, “Wale᷊ṛṛoa'a wuṛṛu tala᷊nga'a i ya'u wuassu 
tampan pangalo!” 
34Arawe ana waugu pangalo ta'e ammahane, i Ratu Ahab sidutu ta'e uarisikka 
lapiddu sasenganna sulalu᷊mmu keretane uasaruanna tantaran Siria. Sutempo 
matannallo nattuppa i tou natete. 

2 Tawarikh 19 

I Yosafat tinaguannu sangkatou nabi 

1Napawe Yosafat ratun Yehuda nabelengke ringannu sala᷊matta su wale᷊n 
araratuanne su Yerusalem, 
2sangkatou nabi aranne i Yehu ana'i Hanani nirumanta sinumaruanna ratu. 
Nabbi udde nabbisara ratu, “Apa naṛṛinote i Tuangnga nassumbala Taumata 
lale᷊o, wuṛṛu mannamba'a taumata apan maddantinnu MAWU? Inolaanni 
Tuangnga udde naasa'u naungngu MAWU si Tuangnga. 
3Salaiwe aroddi piaddu lai apapia si Tuangnga. i Tuangnga buatte 
nandammen anambon paalu᷊annu Monganni Asyera apan sassubbannu 
tumana'u soa wuṛṛu i Tuangnga buatte nattinsahadda mabbiakka tumuṛṛuttu 
apulun Duata.” 

I Yosafat na'ola'a pallal᷊imbakku 

4Ratu Yosafat uatana'a su Yerusalem. Arawe i tou masokka mattembo 
tumanangnge su ahewallu wanua mangngehetta si mangitou tadea'u 
mabelengnga apia ringannu MAWU, Ruatan ala᷊monan mangitou. 

5Su ala᷊wo'u soa pia tanda'a watu su Yehuda i tou namile manga 
mallaṛuungnga, 
6wuṛṛu nangonggolu parenta indi si mangitou, “Pammanarate ringannu 
asingkatta, ana waugu i yamiu makkuungnga wali᷊ne wuassu arannu 
taumata, ewe'e wuassu arannu MAWU. I tou mallu'adda si yamiu sutempo i 
yamiu makkawessu hatto. 
7I yamiu ṛinone mata'uttu MAWU, wuṛṛu mammanara matammudda, ana 
waugu MAWU Ruatan kite maddantinnu taumata apan inolaanne mallinga, 
apan inolaanne mangngempe ara'e mannengkamma aongolla.” 
8See lai su Yerusalem, Yosafat nanenegu mallaṛṛuungnga wuassu manga 
taumatan Lewi, manga imam, wuṛṛu matatimmaddu soa. I mangitou ṛinone 
makkawessu manga hatto su taumata apan lullawangnga Titan MAWU wuṛṛu 
manga hatto waine. 
9Su manga mallaṛṛuungnga udde i Yosafat nangonggolu parenta indi, 
“Amata'e manaranu ringannu pangangimanna su MAWU. Paatuṛṛutte 
parenta-Ne su ala᷊wo'u inolaanni yamiu. 
10Amungkangu pia manga hawenu wuassu soa waine nangapiddu sambau 
hattom pamamate si'o, nilumawangnga tita ara'e nilumawangnga atoranna, 
ṛinone i yamiu mangonggolu tatantiro si mangitou. Ringannu aroddi i 
mangitou tawe massala᷊ su saruannu MAWU, wuṛṛu MAWU tawe masa'u si'o 
aroddi lai si mangitou. Amata'e parenta indi, ne i yamiu tawe massala᷊. 
11Imam Wahewalla i Amarya ta'u nionggola᷊nnu taṛṛino apan atanggaṛṛanne 
su ola'u hatto apan pia sasampangnge su manga titan agama. Zebaya ana'i 
Ismael, eteudde gubernuren Yehuda, ta'u nionggola᷊nnu taṛṛino apan 
atanggaṛṛanne su ola'u manga hatto waine. Manga taumatan Lewi manarane 
mallu'adda tadea'u laṛṛawessu mallaṛuungnga udde iapaamatta. Daringiṛṛete 
manga tatantiro indi wuṛṛu pammamarate ringannu mapia. 
Antimanna MAWU uatantalongnga taumata apan mammanara ringannu 
matuli᷊dda!” 

2 Tawarikh 20 

Pangalo nando'appa Edom 

1Manga pira tempo wua'udde tantaran Moab wuassu Amon, susambau 
ringannu hawen mangitou tantaran Meunim, namangalo Yehuda. 
2Ne nirumantate taumata uaapiddu watti'a indi si Ratu Yosafat, “Tumaniten 
manambo tantaran Edom nirumanta wuassu samba'an tahalo᷊angnga Nate 
mamangalo si Tuangnga. I mangitou napangaṛṛote soa Hazezon-Tamar.” 
(Hazezon-Tamar eteudde aranne waine wuassu soa En-Gedi.) 
3Yosafat nata'utte ana see i tou inumali᷊omante naddorongnga tatantiro 
wuassu MAWU. Wua'udde i tou namarenta tadea'u lalo᷊ṛṛon soa 
sarangkanambone mappuasa. 
4Wuassu suapan soa su Yehuda, taumata inaite watukku Yerusalem 
maiontolla su MAWU. 
5I mangitou suadio'a ringannu tumana'u Yerusalem naammulla su rallakka 
wakku su Wale᷊n MAWU. Ratu Yosafat uarisikka su saruanni mangitou, 
6wuṛṛu inumali᷊omanna ringannu tingikka ma'ikkatta, “Oh MAWU, Ruatan 
ala᷊monan kami! I'o Ruata su surga wuṛṛu uaparenta anambon walahanna su 
runia. I'o mataṛṛino wuṛṛu matohassa; tawe saran sangkatou apan wotongnge 
lumawangnga Si'o. 
7Tumba'u I'o Ruatan kami. Sutempo ala᷊ṛanang-Ngu, walahannu Israel, 
nirumanta su wanua indi, I'o nallimbuakka manga taumata apan sutempo 
udde uatana'a isindi. Ana see I'o nangonggolu wanua indi su papapulunni 
Abraham, hawe-Nu, maola'a leta'a pussa'an mangitou saran mala᷊nnu-la᷊nnu. 
8I mangitou natana'e isindi wuṛṛu napararisikku sambau wale᷊n tampa 
pasasubbanna Si'o. I mangitou masingkatta 
9manungku amungkangu i mangitou iṛṛuumanna ana waugu rosan 
mangitou, wuṛṛu i mangitou naṛṛiaannu pangalo, sa'itta, ara'e ṛutumma, i 
mangitou wotongnge rumanta ringan-Nu, wuṛṛu rumarisikka su saruannu 

wale᷊n patataṛamawuanna indi. Sulalu᷊mmu asasusan mangitou, i mangitou 
wotongnge umali᷊omanna Si'o, wuṛṛu I'o sarun maddaringikka wuṛṛu 
umontolla si mangitou. 
10Orassa indi walahannu Amon, Moab wuṛṛu Edom mammangalo si yami. 
Sutempo ala᷊monan kami nirumanta wuassu Mesir, I'o tawe namalan 
mangitou mamanua su wanuan manga walahanna udde. Ne ala᷊monan kami 
nanganu lala᷊nna namali᷊wutta wuṛṛu tawe namate walahannu Amon, Moab 
wuṛṛu Edom udde. 
11Orassa indi ete aroddi inolaannu manga walahanna udde si yami. I 
mangitou maapulu mallimbuakka si yami wuassu wanua apan 
nionggolu MAWU si yami. 
12Ete I'o Ruatan kami! Ṛuumana'e i mangitou, ana waugu yami indi 
inasueanten ikkatta sumaruanna tantara anambone ereudde, apan 
mammangalote si yami. Yami waggate tanne yami maola'e apa, ana waugu 
udde yami rumanta ringannu MAWU maiontolla.” 
13Tantala᷊nna udde anambon esakku Yehuda su sambau ringannu awingnge 
wuṛṛu ala᷊ṛana'i mangitou su Wale᷊n MAWU. 
14Su pattangngannu taumata manambo udde pia sangkatou taumatan Lewi 
aranne i Yahaziel. I tou ana'i Zakharia wuassu ṛuanganni Asaf sulalu᷊mmu 
akkittu papapulunni Benaya, Yeiel, Matanya. Sutempo udde Yahaziel 
niasuttannu Ghaṛṛahon MAWU, 
15ne i tou nabbisara, “Tuangnga Apan Mawantuga see lai manga tuṛṛangnga 
sarangkanambone. MAWU nabbisara manungku i yamiu tawe wotongnge 
mallome ara'e mata'utta sumaruanna tantara apan manambo udde. Ana 
waugu apan mapapangalo wali᷊newe i yamiu, ewe'e Ruata. 
16Tiṛṛabbi sutempo i mangitou sumaate su lala᷊nna uasendekka su Zis, 
pangaloite i mangitou. I yamiu sarun masasaruanni mangitou su pentakku 
wawala᷊nne su saruannu wadda'a maranin Yeruel. 



1224 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

17I yamiu salaiwe lasa'e mapapangalo sulalu᷊mmu pangalo indi. Inaite 
watukku tampa apan buatte nitantunna si yamiu wuṛṛu pallaṛaddote isudde. 
I yamiu sarun maasilo MAWU mangonggolu auntunganna si yamiu. Ei 
tumana'u Yehuda wuṛṛu Yerusalem, arie passinggawanga ara'e mata'utta. 
Suttate sulalu᷊mmu pangalo udde, MAWU sarun mantulu᷊ngngi yamiu!” 
18Ne i Ratu Yosafat niumali᷊ntuddate. Tumanangnge sarangkanambone lai 
nattanno si tou niumali᷊ntudda nassubba MAWU. 
19Ana see manga taumatan Lewi wuassu ṛuanganni Kehat wuṛṛu Korah 
dirumarisikka, wuṛṛu nilumala'a naddalo MAWU Ruatan Israel. 
20Tiṛṛabbine marua allo maṛṛanggapa, tumanangnge sinumabbangnga wuṛṛu 
inaite watukku wageangngu wadda'a maranin Tekoa. Sutempo i mangitou 
umamatte, Yosafat nangonggolu tanata indi si mangitou, “Tumana'u Yehuda 
wuṛṛu Yerusalem! Pangimante MAWU Ruatanu, ne i yamiu sidutu wiakka. 
Sengkampe tatantiro wuassu manga nabinu, ne i yamiu sarun maasomba 
hessine!” 
21Napawe buatte nabbaidda ringannu tumanangnge, ratu nandolokku 
mangangantari malluṛṛen laubba uasulu᷊ngnga apan wiasane tumba'u 
ilalluṛṛe su lala᷊ghu pangangagama. Mangangantari udde ṛinone uawarissa 
ringannu maṛṛamaga su saruannu warisannu tantara lapiddu mangngantari, 
“Paddalote MAWU! Darangngu-Ne tawe panguddusanne!” 
22Sutempo mangangantari manattakke mangantari, MAWU nangali᷊ba'ukku 
tantaran seetta apan tantala᷊nna mammangalo. 
23Tantaran Amon wuṛṛu Moab namangalo tantaran Edom na'oman sara 
nasue niawaddo. Wua'udde i mangitou nabbali᷊'a uapapangalote sangkatou 
ringannu sangkatou. 
24Sutempo tantaran Yehuda na'omate su wale᷊n pandariaganna su wadda'a 
wuṛṛu ma'immata tampan seetta, i mangitou naasilo manga winalu᷊nannu 
seetta uatale᷊ṛṛongnga su leta'a. Tawe saran sangkatou wuassu tantaran seetta 
udde apan ta'e wiakka. 

25Ne i Yosafat suadio'a ringannu tantarane inaite nangaṛṛo manga saranapan 
seetta. I mangitou naasangkalla manambo winatangnga papaduli᷊ananna, 
saranapa ipappaatta, laubba wuṛṛu manga saranapa apan maarega waine. 
Napawe buatte nangammulu manga saranapa udde tallu allo ala᷊nnune, ta'e 
manambo lai manga saranapa waine, na'oman sara tinantangke aroddi. 
26Su allo aiappane i mangitou sarangkanambone naammulle su Wawala᷊nnu 
daralo wuṛṛu naddalote MAWU ana waugu sarangkanambone apan buatte 
niolang-Nge. Ana waugu udde wawala᷊nna udde nissago “Daralo”. 
27Ana see i Yosafat namiaṛṛa'u anambon tantara napule᷊ watukku Yerusalem 
ringannu lulluassa ana waugu MAWU buatte namaddon seetti mangitou. 
28Napawe na'omate su soa, i mangitou nabbarisse watukku 
Wale᷊n MAWU ringannu tingikku kecapi wuṛṛu trompeta. 
29Anambon araratuanna waine nata'utta napawe naaringikka 
ereapa MAWU namaddon manga seettu Israel. 
30Ana waugu udde i Yosafat namarentate ringannu matammudda, 
wuṛṛu MAWU nangonggola si tou paddarame su ahewallu wanua. 

Panguddusannu i Yosafat uaparenta 
(1Mar. 22:41-50) 

31Yosafat naola'a ratun Yehuda sutempo uukke 35 su tonnane, wuṛṛu i tou 
uaparenta su Yerusalem 25 su tonnane ala᷊nnune. Inangngene eteudde i 
Azuba ana'i Silhi. 
32Ere lai i Asa iamangnge, Yosafat buatte na'ola'a apapia su aellegu MAWU. 
33Arawe manga tampa pasasubbanna paalu᷊anna tawe nihohakki Yosafat. 
Tumanangnge taambe lai ringannu ahewallu naungnga massubba Ruatan 
ala᷊monan mangitou. 
34Watti'a waine su ola'i Yosafat, wuassu panattaṛanne maddatingngu 
panguddusannu pamamarentane, niwoṛṛetta sulalu᷊mmu Watti'i Yehu Ana'i 
Hanani, apan uawoṛṛetta sulalu᷊mmu wuken Watti'u Manga Ratun Israel. 

35Su sambau tempo i Yosafat ratun Yehuda na'ola'a paa'aukku paggahawe 
ringanni Ahazia ratun Israel, apan na'ola'a manambo ala᷊le᷊o. 
36Su tatuli᷊annu Ezion-Geber i mangitou nallanginnu manga apalla 
passenggotanna watukku Tarsis. 
37Arawe Nabi Eliezer ana'i Dodawa wuassu soa Maresa napaanaungngi 
Yosafat, wisarane, “Ana waugu i Tuangnga na'ola'a paa'aukku paggahawe 
ringanni Ahazia, MAWU sarun makkimunsa'a manaran Tuangnga.” Ne manga 
apalla apan buatte nilanginni mangitou nahohakke na'oman sara tate 
napassenggota. 

2 Tawarikh 21 

1Yosafat nate wuṛṛu nilabbinga su Soan Daud. Yehoram anangnge naola'a 
ratu nallolo᷊ssa si tou. 

I Yehoram Ratun Yehuda 
(2Mar. 8:17-24) 

2Yehoram ana'i Yosafat, ratun Yehuda, pia siri annumma tuṛṛangnga esakka: 
Azarya, Yehiel, Zakharia, Azariahu, Mikhail, wuṛṛu Sefaca. 
3I mangitou naasomba manambo wula᷊wanna, sala᷊'a wuṛṛu manga saranapa 
maarega waine wuassu iamangngi mangitou, wuṛṛu sangkatou-sangkatou lai 
nionggola᷊nnu sambau soa pia tanda'a watu su Yehuda. Arawe ana waugu 
Yehoram ana'a esakka pahulu᷊ne, ete i tou apan nitantunni Yosafat maola'a 
ratu. 
4Sutempo i Yehoram naapendamma araratuanne matohasse, i tou 
nandolokku taumata niapapate anambon manga tuṛṛangnge, wuṛṛu manga 
pira lai mamanaran araratuanna apan atanggaṛṛanne. 
5Yehoram naola'a ratu su uukka 32 su tonnane, wuṛṛu i tou uaparenta su 
Yerusalem 8 tonna ala᷊nnune. 

6I tou nangaṛṛussa ola'u pabbiaṛṛanni Ratu Ahab wuṛṛu manga ratun Israel 
waine, ana waugu i tou naawingngu sangkatou ana'i Ahab. I tou narosate su 
lantakku hatin MAWU, 
7arawe MAWU maddiri mamate ratu papapulunni Daud ana waugu I tou 
buatte na'ire manungku papapulunni Daud sarun uatatana'a uaparenta. 
8Sulalu᷊mmu parentan Yehoram, Edom namangalo wuṛṛu na'ola'a 
araratuanna sassane. 
9Ana waugu udde i Yehoram wuṛṛu manga tembonannu tantarane 
sinumabbangke ringannu manga keretan pangalone ana see namangalote 
Edom, arawe ṛabbine i mangitou naala᷊ssangnga wuassu pangalo seetta 
wuṛṛu tinumala᷊ngngu watanganne. 
10Nanattakka orassa udde Edom tate uasuṛṛubbawa su Yehuda. Sutempo 
udde soa Libna lai namangalo. Sarangkanambone udde nariaddi ana waugu 
Yehoram buatte nanantangngu MAWU, Ruata apan sassubbannu ala᷊monane. 
11Ewe'e i tou napararisikku manga tampa passubbanna paalu᷊anna su 
panenteannu Yehuda, wuṛṛu naarosa lai tumana'u Yehuda wuṛṛu Yerusalem 
su lantakku hatin MAWU. 
12Ana see i Yehoram naasomba sangkula᷊ppa suratta apan niwoṛṛetti Nabi 
Elia sutempo ta'e wiakka. Arendi tingikku suratta udde, “MAWU, Ruata apan 
sassubbanni Daud, sarun makkuumanni Tuangnga ana waugu i Tuangnga 
tawe nangaṛṛussa wali᷊uddu iamangnga wuṛṛu iupungngi Tuangnga. 
13Ewe'e lai i Tuangnga mabbiakka naali᷊hidda manga ratun Israel, wuṛṛu 
naaola'a tumana'u Yehuda wuṛṛu Yerusalem tate maddaringikka MAWU. 
Inolaanni Tuangnga naali᷊hidda i Ratu Ahab wuṛṛu manggahantine waine. 
Ewe'e lai i Tuangnga namate manga tuṛṛangngi Tuangnga, wutte'e i 
mangitou mappianne wuassi Tuangnga. 

14Ṛuumanna apan mawakkatta wuassu MAWU sarun maṛṛia'a su tumana'u 
soa, ala᷊ṛṛana'a ana see lai manga awingngi Tuangnga, wuṛṛu mamate 
sarangkanambone apan tatahuananni Tuangnga. 
15I Tuangnga sassane lai sarun matataṛṛangnga radda'a tinai apan mallannu 
maggewalla!” 
16Sutempo udde pia taumatan Filistin wuṛṛu taumatan Arab apan uatana'a 
maranin pamamanuannu taumatan Sudan su leta'u 
apanne. MAWU nangalo᷊ren naungngu manga taumata udde tadea'u 
iapapangalo si Yehoram. 
17I mangitou namangalo Yehuda, nangaṛṛo wale᷊n araratuanna, ana see 
nangapiddu anambon ana'a wuṛṛu awingngi Yehoram naola'a taumata 
niatawanna, tumba'u i Ahazia anangnge esakka atuarianne apan nali᷊udda. 
18Napawe nali᷊udde anambon arariaddianna udde, MAWU nakkuumanni 
Yehoram ringannu radda'a su tinai apan tawe mapia. 
19Ala᷊nnune maranin rua tonna radda'a udde aatambanna na'oman sara 
panginsueanne ringannu tumaniten uatataṛṛangnga i tou nate. Tumanangnge 
tawe nande'omma pandu'a maola'a sambau tatiala lullalo᷊ ere lai buatte 
niola'u iupungngu ala᷊monane. 
20Tawe saran sangkatou apan sinumassillu papatene. I tou nilabbinga su Soan 
Daud, arawe tawe sulalu᷊mmu labbingu manga ratu. Sutempo i tou naola'a 
ratu, Yehoram uukke 32 su tonnane, wuṛṛu i tou namarenta su Yerusalem 8 
su tonnane ala᷊nnune. 

2 Tawarikh 22 

I Ahazia ratun Yehuda 
(2Mar. 8:25-29, 9:21-28) 

1Sulalu᷊mmu sambau pangalon ammula᷊nnu taumatan Arab, anambon ana'i 
Yehoram esakka ringanna nipate, nallambe i Ahazia iapa atuarianne. Ana 
waugu udde tumana'u Yerusalem nanenegi Ahazia naola'a ratu pinallolo᷊ssa 
iamangnge. 

2-3Ahazia naola'a ratu sutempo uukke 22 su tonnane, wuṛṛu i tou namarenta 
su Yerusalem santonna ala᷊nnune. Ahazia lai mabbiakka ere amonanni Ratu 
Ahab, ana waugu Atalya inangngene mangngaṛṛa'a si tou tadea'u ma'ola'a 
ala᷊le᷊o. Atalaya eteudde sangkatou maṛṛuala ana'i Ratu Ahab, pulunni Omri 
ratun Israel. 
4Ahazia na'ola'a rosa su lantakku hatin MAWU, ere lai amonanni Ahab, ana 
waugu ete i mangitou udde mangangaṛṛange napawe iamangnge natete. Ete 
manga mangangaṛṛange udde apan naasilaka si tou. 
5Wuassu ala᷊ṛṛa'i mangitou, i tou naammuli Yoram ratun Israel inai 
mapapangalo mando'appa si Hazael ratun Siria. I mangitou napapangalo su 
Ramot, leta'a wageangngu Gilead. Yoram nale᷊ssa sulalu᷊mmu pangalo udde, 
6ana see i tou nabelengke watukku soa Yizreel ana waugu undamanna, ne i 
Ahazia inaite nattembo si Yoram poiaroddi. 

I Ahazia nipaten Yehu 

7Ruata buatte nanantunna manungku i Ahazia sarun aratingannu papatene 
sutempo i tou mattembo si Yoram. Su patatembo udde Ahazia wuṛṛu i Yoram 
naasomba lala᷊wangnga wuassu sangkatou esakka aranne i Yehu ana'i Nimsi, 
apan buatte nipilen MAWU iapapate amonanni Ratu Ahab. 
8Tantala᷊nna i Yehu mappaamattu ṛuumannu MAWU su amonanna udde, i tou 
nassomban sambau ammula᷊nnu tembonannu Yehuda wuṛṛu manga 
tuṛṛangngi Ahazia apan uatantalongnga lai sulalu᷊mmu patatembo udde. Ne 
i Yehu namate si mangitou sarangkanambone. 
9Wua'udde i tou nandolokku taumata niaparea'a si Ahazia apan sutempo 
udde uaimbuni su Samaria. Napawe i Ahazia niasombangante, i tou niapidda 
ringanni Yehu wua'udde nipate. Salaiwe aroddi i tou nilabbingi mangitou lai 
ana waugu i mangitou mangngaddata si Ratu Yosafat, iupungnge apan 
mangngaddata MAWU ringannu ahewallu naungnge. Wuassu amonanni 
Ahazia tawe saran sangkatou apan wotongnge mamarenta. 

I Atalya ratun Yehuda 
(2Mar. 11:1-3) 

10Napawe i Atalya naasingkatta manungku i Ratu Ahazia anangnge natete, i 
tou namarenta tadea'u amonannu ratun Yehuda sarangkanambone pateanna. 
11Ahazia pia sangkatou tuṛṛangnga wawine aranne i Yoseba apan 
naawingngu sangkatou imam aranne i Yoyada. Ringannu mala᷊nna-la᷊nnabba 
Yoseba nanganu sangkatou ana'i Ahazia esakka aranne i Yoas wuassu wallatu 
ala᷊ṛṛana'u ratu apan pateanni Atalya. Ana suadio'a ringannu mallalu᷊'adde 
niwuni sulalu᷊mmu sambau wabbo'a su Wale᷊n MAWU. Etearoddi i Yoseba 
nandalukka ana'a udde na'oman sara tawe niapaten Atalya. 
12Annummu tonna ala᷊nnune i Yoas uawuni su Wale᷊n MAWU tantala᷊nna i 
Atalya uaparenta naola'a sangkatou ratu. 

2 Tawarikh 23 

Pangalo nilumawangnga si Atalya 
(2Mar. 11:4-16) 

1Su tonna appitune Imam Yoyada nakkawessa mapapangalo. I tou 
nanggola᷊gu paaire ringannu siri lima piaṛṛa'u tantara, eteudde, Azarya ana'i 
Yeroham, Ismail ana'i Yohanan, Azarya ana'i Obed, Maaseya ana'i Adaya, 
wuṛṛu Elisafat ana'i Zikhri. 
2I mangitou inaite watukku anambon soa su Yehuda, wuṛṛu nangammulu 
manga taumatan Lewi wuṛṛu anambon matatimmadu ṛuanganna ana see 
nangapiddi mangitou watukku Yerusalem. 
3I mangitou naammule su Wale᷊n MAWU, wuṛṛu na'ireten Yoas ana'u ratu 
udde. Yoyada nabbisara si mangitou, “Eteindi sangkatou esakka ana'i Ratu 
Ahazia! Orassa indi i tou ṛinone itenega maola'a ratu, ana 
waugu MAWU buatte naddiandi manungku papapulunni Ratu Daud sidutu 
sarun uaparenta. 
4Eteindi apan ṛinone manaranni ite: Napawe manga imam wuṛṛu taumatan 
Lewi buatte nammanara su allon Sabat, i mangitou imbaṛṛangnga mapule᷊. 
Tatallun kawageanganna wuassi mangitou ṛinone lai uariaga su manga ngara 
wahewalla su Wale᷊n MAWU, 

5tatallu wageangnge lai su wale᷊n araratuanna, wuṛṛu lambene su Ngara 
Wahewalla Wantane. Tumanangnge sarangkanambone ṛinone maammula su 
rallakku Wale᷊n MAWU. 
6Tawe saran sangkatou apan wotongnge maasutta su Wale᷊n MAWU tumba'u 
manga imam wuṛṛu taumatan Lewi apan tantala᷊nna uariaga. I mangitou 
wotongnge sumutta ana waugu i mangitou buatte nipile hunane su MAWU. 
Manga taumata waine ṛinone uararingikka atorannu MAWU wuṛṛu uaṛṛaddo 
su liudde. 
7Manga taumatan Lewi ṛinone uarisikka uapali᷊wutta ratu ringannu uaagassa 
hale᷊le, wuṛṛu ualu᷊'adda ratu suapan amatanne. Isai apan mappandumma 
sumutta su Wale᷊n MAWU, i tou ṛinone pateanna.” 
8Parentan Yoyada udde niapaamattu taumatan Lewi wuṛṛu tumana'u 
Yehuda. Manga taumata apan buatte nammanara su allon Sabat tawe 
wotongnge mapule᷊. Nariaddi manga tembonannu tantara wotongnge 
mandolokku manga taumata apan buatte nammanara ara'e lai wakkute 
nirumanta mammanara. 
9Su manga tembonannu tantara udde i Yoyada nattahia wangkau wuṛṛu 
allungnga pussa'an Ratu Daud apan sasahipunanna su Wale᷊n MAWU. 
10Yoyada lai napariagan taumata ringannu uaaggassa hale᷊le uapali᷊wutta su 
saruannu Wale᷊n MAWU ipandiaga ratu. 
11Wua'udde i Yoyada nangapiddi Yoas sinumabbangnga, ana see niluṛeannu 
araposan araratuanna su puane, wuṛṛu nanantilla si tou wuke Titan 
Duata Etearoddi i Yoas nitenega naola'a ratu. Wua'udde Imam Yoyada wuṛṛu 
ala᷊ṛanangnge nallali᷊nnu lanan lala᷊ghu patatenega si Yoas, ana see anambon 
taumata nangintuli᷊, “Nabbiakke Ratu!” 
12Atalya naaringikka tumana'u soa mangngintuli᷊ maddalo ratu. I tou mali᷊ha-
li᷊hakka inaite watukku Wale᷊n MAWU suapan taumata manambo 
uaṛimpulunna. 

13I tou naasilo ratu apan wakku udde uarisikka su ngara suttannu 
Wale᷊n MAWU, suapa i tou nitenega, papali᷊wutannu manga tembonannu 
tantara wuṛṛu mananiuppa trompeta. Tumana'u soa sarangkanambone 
mangngintuli᷊ lullala'a lapiddu manniuppa trompeta, wuṛṛu manga 
mananala᷊ngnga musikka su Wale᷊n MAWU nilumala'u ramea udde ringannu 
anambon musikki mangitou. Ringannu naungnga lale᷊o i Atalya nanggesa'a 
laubba wuṛṛu nangintuli᷊, “Mandala᷊le᷊o! Mandala᷊le᷊o!” 
14Yoyada tawe namalan Atalya pateanna maranin Wale᷊n MAWU, ne i tou 
nabbisara su manga tembonannu tantara, “Apira'e i tou su liudde sumabbi 
barisannu mandariaga, wuṛṛu mangke pate amungkangu pia taumata apan 
maddea'a lala᷊nne manala᷊matta si tou.” 
15I mangitou nanametta si Atalya, ana see niapidda watukku wale᷊n 
araratuanna. Poiaroddi i tou nipate su Ngara Wahewan Awalo᷊. 

I Yoyada nallimbakku araratuanne 
(2Mar. 11:17-20) 

16Imam Yoyada nangahe si Ratu Yoas wuṛṛu tumana'u soa suadio'a ringanni 
tou na'ire manungku i mangitou sarun maola'a ala᷊ṛṛana'u MAWU. 
17Wua'udde i mangitou sarangkanambone namangalo wuṛṛu nanggohakku 
passubanna si Baal. Mezbah see lai manga paalu᷊anna niṛṛimunsa'a, wuṛṛu i 
Matan imammi Balla nipate su saruannu manga mezbah udde. 
18Ana see i Yoyada nandolokku manga imam wuṛṛu taumatan Lewi 
iapaatokku manara su Wale᷊n MAWU tumuṛṛuttu tahian manara apan buatte 
niatokki Ratu Daud. I mangitou ṛinone mangonggolu sasamba itattambunna 
su MAWU – uasulu᷊ngngu manga titan Musa – ringannu ramea wuṛṛu manga 
aantari ere buatte niatokki Daud. 
19Su manga ngara wahewalla su Wale᷊n MAWU, Yoyada napatana'u 
mandariaga iapataṛṛapa tadea'u taumata apan tawe 
massubba MAWU imbaṛṛangnga sumutta. 

20Manga tembonannu tantara, manga timmaddu wanua, manga mamanaran 
araratuanna, wuṛṛu tumana'u soa sarangkanambone uatantalongnga si 
Yoyada mammatuga si Ratu Yoas wuassu Wale᷊n MAWU watukku wale᷊n 
araratuanna. I mangitou sinumutta wuassu ngara wahewalla paarorone ana 
see ratu niuma'iante su adderan araratuanna. 
21Tumanangnge sarangkanambone lullala'a, ne soa mala᷊ngngante wuṛṛu i 
Atalya buatte nipate. 

2 Tawarikh 24 

I Yoas ratun Yehuda 
(2Mar. 12:1-16) 

1Yoas uukke pitu tonna sutempo i tou naola'a ratun Yehuda, wuṛṛu i tou 
namarenta su Yerusalem 40 su tonnane ala᷊nnune. Inangngene aranne i Zibya 
wuassu Soa Bersyeba. 
2Su ala᷊nnune Imam Yoyada ta'e wiakka, inolaanni Yoas sidutu maalu᷊assa 
naungngu MAWU. 
3Yoyada namile ruan katou wawine maola'a awingngi Yoas, wuṛṛu wuassi 
tarua i Yoas naasomba ana'a esakka wuṛṛu wawine. 
4Napawe uaparentate manga pira tempo ala᷊nnune, Yoas nakkawessa 
mangapia Wale᷊n MAWU. 
5Manga Imam wuṛṛu taumatan Lewi niprentanne inai watukku manga soa su 
Yehuda wuṛṛu mangammullu roitta wuassu anambon tumanangnge 
ipangapia Wale᷊n MAWU suapan tonna. i Yoas nandolokki mangitou ringannu 
mali᷊hakka nipamanara manara udde, arawe manga taumatan Lewi mali᷊wue 
mammanara. 
6Ana waugu udde i tou namago si Imam Yoyada, piaṛṛa'i mangitou, ana see 
nabbisara, “Wali᷊newe i Musa allangngu MAWU buatte nandolokku 
tumanangnge iapawaekka wose tadea'u ipangapia Rasannu MAWU? Orassa 
indi, anio manga taumatan Lewi udde tawe iwata'i papa iapaammulu wose 
wuassu tumana'u Yehuda wuṛṛu Yerusalem?” 



1234 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

(7Manga mallala᷊ṛenggeni Atalya, eteudde wawine lale᷊o apan buatte 
nanggohakku Wale᷊n MAWU, wuṛṛu manambo wuassu manga saranapa apan 
niṛṛae hunan Duata buatte nipaatti mangitou pinassubba si Baal.) 
8Ne ratu namarenta tadea'u taumatan Lewi mallanginnu sambau pato'an 
roitta wuṛṛu niaddo su saruannu ngara wahewalla su Wale᷊n MAWU. 
9Su ahewallu Yerusalem wuṛṛu Yehuda niali᷊ata manungku anambon taumata 
ṛinone mangapiddu wose su MAWU ere lai buatte nititan Musa. 
10Ali᷊ata udde naalu᷊assa naungngu tumanangnge wuṛṛu manga piaṛṛa'i 
mangitou. Su sambau i mangitou nantaṛṛon doittu wose mangitou 
sulalu᷊mmu pato'a udde. 
11Allo-allo pato'a udde iaapiddu manga taumatan Lewi su mamanaran 
araratuanna ana see parikisanna. Napawe pato'a udde napenete 
mamamoṛṛettu araratuanna wuṛṛu tepellu Imam Wahewalla napasabbangu 
roitta ana see pato'a udde niapawelengnga apia su tampane paarorone. 
Etearoddi i mangitou mammanara miallo-miallo, wuṛṛu manambo atonna 
roitta niammulla. 
12Wua'udde napawe ratu wuṛṛu i Yoyada nanantillu roitta udde su manga 
taumata apan uapiaṛṛa'u taumata mangangapia Wale᷊n MAWU udde. Ana see 
mangataumata udde namaekka mamameselle, wasen kalu wuṛṛu wasen 
titta'a iapamanara manara udde. 
13Ne manga base udde nanattakke mangngapia Wale᷊n MAWU. I mangitou 
sarangkanambone mammanara aroddi apiane na'oman sara panginsueanne 
Wale᷊n udde naola'a matohassa wuṛṛu maṛṛansangnga ere paarorone. 
14Napawe manara udde nasuete, wula᷊wanna wuṛṛu sala᷊'a lambene nitantilla 
su Ratu wuṛṛu si Yoyada. Ana see wula᷊wanna wuṛṛu sala᷊'a apan nipaatta 
pina'ola'a manga saranapa su Wale᷊n MAWU, erenai: saranapa ipappaatta su 
ipallaghu patataṛṛamawu, sasamba itattambunna, manga lama'a 
pangadoannu amania, wuṛṛu manga mangko. 

Manga inasaharanni Imam Yoyada tawe niarega 

Su ala᷊nnune Imam Yoyada ta'e wiakka, sasamba itattambunna sidutu 
ia'onggola su Wale᷊n MAWU. 
15Yoyada nala᷊la᷊ppa uukka malo᷊'engnga wuṛṛu nate su uukka 130 su tonnane. 
16I tou nilabbinga su labbingu manga ratu su Soan Daud, ipangaregan manga 
sahadde su Ruata, su Wale᷊n MAWU wuṛṛu su taumatan Israel. 
17Napawe i Yoyada natete, Yoas niasalo᷊'a wuṛṛu niawono'annu manga 
piaṛṛa'u Yehuda na'oman sara i tou tate lai maddaringikka ala᷊ṛṛa'i Yoyada. 
18Ne tumanangnge tate lai mattaṛṛamawu su Wale᷊n MAWU, Ruatan ala᷊monan 
mangitou, arawe massubbate monganna wuṛṛu paalu᷊annu Asyera. Rosan 
mangitou udde naasa'u MAWU su tumana'u Yehuda wuṛṛu Yerusalem. 
19MAWU nandolokku manga nabi niapatagu si mangitou tadea'u 
mabelengnga apia mattaṛṛamawu MAWU, arawe tumanangnge maddirite 
maddaringikka. 
20Ana see Ghaṛṛahon Duata nangintaṛṛo si Zakharia ana'i Imam Yoyada. I 
Zakharia dirumarisikka su saruannu tumana'u soa, ana see nabbisara, 
“MAWU Ruata nabbisara, ‘Anio i yamiu maddirite tumuṛṛutta manga parenta-
U wuṛṛu manilakate watanganni yamiu sassane. I yamiu tate maddaringikka 
si ya'u, ne i Ya'u lai tate maddaringikka darorongngi yamiu!’ ” 
21-22Arawe awadaalla apan uaammula udde suadio'a ringanni Ratu Yoas 
mannala᷊re si Zakharia. I tou tate mannaungnga inasaharanna wuṛṛu 
tatuṛṛutti Yoyada, iamangngi Zakharia. Wuassu parentan datu, Zakharia 
tinuntungannu watu na'oman sara nate su rallakku Wale᷊n MAWU. Sutempo i 
tou matete, i Zakharia sinumala᷊nde, “Antimanna MAWU ma'ellega inolaanna 
indi wuṛṛu mabbali᷊ssa!” 

Panguddusanne i Yoas uaparenta 

23Tonna udde lai, sutempo watianna mawalu᷊te, tantaran Siria namangalo 
Yehuda wuṛṛu Yerusalem. I mangitou namate anambon piaṛṛa'a wuṛṛu 
nallurannu manambo saranapa apan niaṛṛo watukku Damsyik. 

24Tantaran Damsyik tumaniten matulu᷊ngnga, arawe MAWU namalan 
mangitou mamaddon tantaran Yehuda apan tumaniten manambo, ana 
waugu taumatan Yehuda tate maddaringikka MAWU, Ruatan ala᷊monan 
mangitou. Ringannu olangnge aroddi MAWU nakkuumanni Ratu Yoas. 
25Yoas nale᷊ssa wahewalla. Napawe tantaran seetta napule᷊te, ruang katou 
mamanarane nabbaidda. Itarua mamate si Yoas su tampa atatiila᷊nne 
ipabbali᷊ssa ere lai i tou namate ana'i Imam Yoyada. Ratu Yoas nilabbinga su 
Soan Daud, arawe tawe su labbingu manga ratu. 

(26Manga taumata apan nabbaidda mando'appa si tou eteudde: Zabad ana'i 
Simeat wawinen Amon, wuṛṛu Yozabad ana'i Simrit wawine wuassu Moab.) 
27Watti'a su ola'u ala᷊ṛana'i Yoas, su ola'u manga pangginau apan lale᷊o si tou, 
wuṛṛu su ola'u ereapa i tou nangapia Wale᷊n MAWU, sarangkanambone 
uawoṛṛetta sulalu᷊mmu wuke Tatala᷊'a Wuken Mararatu. Amazia, ana'i Yoas, 
naola'a ratu nallolo᷊ssa iamangnge. 

2 Tawarikh 25 

I Amazia ratun Yehuda 
(2Mar. 14:2-6) 

1Amazia naola'a ratu sutempo uukki tou 25 su tonnane, wuṛṛu i tou 
namarenta su Yerusalem 29 su tonnane ala᷊nnune. Inangngene eteudde 
Yoadan wuassu Yerusalem. 
2Inolaanni Amazia maalu᷊assa naungngu MAWU, arawe tawe ringannu 
ahewallu naungnga. 
3Tawe nala᷊nnu napawe araratuanne natohasse, i tou namate manga 
mamanaran araratuanne apan namate iamangnge. 
4Arawe ala᷊ṛṛana'u manga mamanaran araratuanna udde tawe nipatene, ana 
waugu i tou naddaringikka parentan MAWU sulalu᷊mmu Wuken Musa apan 
tingikke arendi, “Imbaṛṛangnga mamate timmadde ana waugu pasasala᷊ apan 
niola'u ala᷊ṛṛanangnge, wuṛṛu imbaṛṛangnga mamate ala᷊ṛṛana'a ana waugu 

pasasala᷊ apan niola'u hagurangngi mangitou suapan taumata tumba'u 
wotongnge pateanna ana waugu pasasala᷊ apan niolangnge sassane.” 

Pangalo nando'appa Edom 
(2Mar. 14:7) 

5Ratu Amazia nangammullu anambon taumata wuassu ṛuanganni Yehuda 
wuṛṛu Benyamin ana see nandolokki mangitou niapararisikka tumuṛṛuttu 
ṛuanganne sambau-sambau, su piaṛṛa'u sangkatou tembonannu tantara 
maṛṛasutta. Wua'udde i tou namile manga taumata apan uukke 20 su tonnane 
ire'e apan wotongnge mapapangalo wuṛṛu pande mappaattu sambeangnga 
wuṛṛu allungnga. I mangitou anambone 300.000 su atoune. 
6Wali᷊ne wua'udde lai i tou namaekka 100.000 tantara wuassu Israel ringannu 
wawaekke iraṛṛangngo 3.400 su kilone sala᷊'a. 
7Arawe sangkatou nabi nirumanta ringannu ratu wuṛṛu nabbisara, 
“Imbaṛṛangnga mappaattu manga tantataran Israel udde, ana 
waugu MAWU tawe mantulu᷊ngngu taumatan Israel apan wuassu 
Araratuannu Sawannakka udde. 
8Arawe amungkangu i Tuangnga mangke mappaatti mangitou, Ruata sarun 
mamalan Tuangnga iawaddon seetta salaiwe tantaran Tuangnga matohassa 
wuṛṛu waṛṛani. Ana waugu tumba'u Ruata pia taṛṛino mangonggolu 
auntunganna ara'e arugianna.” 
9“Arawe ereapa ringannu anambon sala᷊'a apan buatte ta'u nionggola si 
mangitou?” aiwalo᷊n Amazia. Nabi udde sinumimbakka, “MAWU wotongnge 
mamelengnga mannamboanna lai wua isudde!” 
10Ana waugu udde Amazia namallose manga tantara apan niwaeṛṛanna udde 
wuṛṛu niapapule᷊te watukku wanuane. Ne i mangitou napule᷊te, arawe 
ringannu tumaniten nasa'u. 
11Amazia nattumbaṛṛanin batanganne wuṛṛu nangapiddu tantarane watukku 
Wawala᷊nnu Asin. Poiaroddi i mangitou napapangalo lapiddu naapate 10.00 
su atoune tantaran Edom. 

12Mapulo᷊ ṛiwu waine niatawanna. I mangitou niapidda su puiddu wowon 
batu su soa Sela ana see tinuntungnga inawa na'oman sara nate. 
13Tantala᷊nna udde manga tantaran Israel apan buatte niapapule᷊n Amazia, 
wuṛṛu tawe niwala mapapangalo, namangalote manga soan Yehuda 
suwallattu Samaria wuṛṛu Bet-Horon. I mangitou namate 3.000 su atoune 
lapiddu nangaṛṛo manambo saranapa. 
14Napawe buatte namaddon tantaran Edom, Amazia napule᷊te ringannu 
uaapiddu paalu᷊anna sassubbannu taumatan Edom wuṛṛu sinahipunna su 
Yehuda. Ana see i tou nanambunnu amania su manga paalu᷊anna udde udde 
lapiddu nassubba si tou. 
15Inolaanne udde naasa'u naungngu MAWU. MAWU nandolokku sangkatou 
nabi inai ringanni Amazia. Nabi udde nabbisara, “Anio i Tuangnga massubba 
mongannu walahanna waine apan tawe maapanala᷊matta walahanna sassane 
wuassu taṛṛinon Tuangnga?” 
16“Paala᷊nnabba,” unni Amazia, “Amungkangu tawe, yami sarun mamate si'o! 
Tawe saran paassa yami namile si'o maola'a mananantiron datu!” Ne nabi 
udde nallannabbe, arawe paarorone i tou naawisara, “Orassa indi ya'u 
masingkatta manungku Ruata buatte nakkawessa mamate si Tuangnga ana 
waugu inolaanni Tuangnga udde, wuṛṛu ana waugu i Tuangnga maddiri 
maddaringikka tatantiro'u.” 

Yehuda napapangalo nando'appa Israel 
(2Mar. 14:8-20) 

17Amazia ratun Yehuda ringannu manga mananantirone naammule 
mando'appa Israel. I tou nandolokku daroloṛanna inai ringanni Yoas ratun 
Israel, ana'i Yoahas, pulunni Yehu, tadea'u mando'appa si tou mapapangalo. 
18Arawe i Ratu Yoas nangirimmu sasimbakke indi, “Su sambau tempo 
anggaṛṛumunanna pia ṛoangnge su Wowon Libanon nangirimmu 
darorongnga indi su alu cemara, ‘Ei, alu cemara, onggola᷊'ewe anangngu 
maṛṛuala maola'a awingngu ana'u.’ Arawe wua'udde sinumabbite sambau 

winatangngu ahuranganna apan nakkinda anggaṛṛumunanne apan pia 
ṛoangnge udde. 
19I'o Amazia, tuttalu᷊mama manungku i'o buatte namaddon taumatan Edom, 
arawe mappianne i'o paatana'e su wale᷊n. Ipa'ura uaradea'a hatto apan 
tumba'u manilaka watangannu wuṛṛu tumanangngu?” 
20Arawe Amazia, ratun Yehuda tawe maddaringikka manga wisaran Yoas 
ratun Israel. Wuṛṛu Ruata mangke mappandumma tadea'u Amazia iawaddo 
ana waugu i tou buatte nassubba paalu᷊annu taumatan Edom. 
21Ana waugu udde i Yoas inaite ringannu tantarane watukku Bet-Semes 
wuṛṛu napapangaloten Amazia poiaroddi. 
22Tantaran Yehuda niawaddo wuṛṛu anambon tantarane tinumala᷊ngnga 
napule᷊ watukku wale᷊ne sambau-sambau. 
23Yoas nanametta si Amazia wuṛṛu niapidda watukku Yerusalem, ana see 
nanggohakku manga darandungu soa udde alo᷊'engnge iraṛṛangngo 200 
metere, manattakka wuassu Ngara Wahewan Efraim maddatingngu Ngara 
Wahewan Buune. 
24Anambon wula᷊wanna wuṛṛu sala᷊'a see manga saranapa apan 
niasombanganna su Wale᷊n MAWU wuṛṛu saranapa apan rariaganni Obed-
Edom, wuṛṛu lai manga saranapan araratuanna suadio'a ringannu sire pira 
taumata niatawanna niapiddi Yoas watukku Samaria. 
25Napawe i Yoas ratun Israel natete, Amazia ratun Yehuda ta'e lai nabbiakka 
15 su tonnane. 
26-28Ro'en i Amazia nanantangngu MAWU, taumata nabbaidde lumawangnga 
si tou su Yerusalem. Ana waugu udde i tou tinumala᷊ngnga watukku soan 
Lakhis, arawe manga seenne nangenggenna si tou poiaroddi wuṛṛu namate 
si tou. Winalu᷊nanne niluranna su awalo᷊ ana see niapidda watukku 
Yerusalem, wuṛṛu nilabbinga su labbingu manga ratu su Soan Daud. Watti'a 
waine su ola'i Ratu Amazia wuassu panattaṛanne maddatingngu 

panginsueannu pamamarentane niwoṛṛetta sulalu᷊mmu wuke, Watti'u 
Mararatun Yehuda wuṛṛu Israel. 

2 Tawarikh 26 

I Uzia ratun Yehuda 
(2Mar. 14:21-22, 15:1-7) 

1-3Napawe i Amazia natete, tumana'u Yehuda sarangkanambone namile si 
Uzia anangnge naola'a ratu. Sutempo udde ukke 16 su tonnane. Inangngene 
aranne i Yekholya, wawinen Yerusalem. Uzia namarenta su Yerusalem 52 su 
tonnane ala᷊nnune. Ete apan nangaṛṛo wuṛṛu na'ola'a apia soa Elot. 
4Ere lai iamangnge, i Uzia inolaanne maalu᷊assa naungngu MAWU. 
5Zakharia eteudde sangkatou mananantiro su pangangimanne. Su alo᷊'engngu 
i Zakharia ta'e mabbiakka, Uzia ringannu matuṛṛutta 
mattaṛṛamawu MAWU na'oman sara MAWU nangala᷊matta si tou. 
6Uzia napapangalo nando'appa taumatan Filistin. I tou nanggohakku manga 
tanda'u watu su soa Gat, Yabne, wuṛṛu Asdod, ana see napararisikku manga 
soa pia tatandange watu maranin Asdod wuṛṛu su wageangnge waine su 
Filistin. 
7Ruata nantulu᷊ngngi tou namaddo taumatan Filistin, wuṛṛu taumatan Arab 
apan uatana'a su Gur-Baal see lai taumatan Meunim. 
8Taumatan Amon mammaekku roitta wula᷊wanna si Uzia. I tou lembon 
mataṛṛino na'oman sara aranne tinumelengke naddatingngu wanua Mesir. 
9Su ipanohassa soa Yerusalem, i Uzia napararisikku wale᷊n matanggakka su 
Ngara Wahewan Buune, wuṛṛu su Ngara Wahewan Bawala᷊nne wuṛṛu su 
pabbuuannu darandungngu soa. 
10I tou lai napararisikku wale᷊n matanggakka pia tanda'a watune su 
wageangngu wadda'a, wuṛṛu naali᷊ manambo paṛṛihi ana waugu 
winatangnga papaduli᷊ananne tumaniten manambo, mawae ete su leta'a 
uasendekka aroddi lai su leta'a ratakke su samba'a waṛṛatta. Ana waugu i tou 
pia ṛingidda su pabbaila᷊nna, ne i tou napamanaran manambo taumata 

niapawaillu anggore su panenteanna, wuṛṛu niapawailla lai su manga 
wageangngu leta'a apan masuwukka. 
11Uzia pia tantarane manambo apan uasaddiate mapapangalo. I mangitou 
pinaammula᷊nnu manga tantara apan anambone iwaboṛṛettu ruan katou 
ruddutuli᷊ssu ratu, eteudde i Yeiel wuṛṛu i Maaseya su alu᷊ngngu piaṛṛa'i 
Hananya, sangkatou suwallattu mamanaran araratuanna. 
12-13Tantaran pangalo sarangkanambone udde pinaammula᷊nnu 307.500 
tantara nipiaṛṛa'u 2.600 tembonannu tantara. I mangitou sarangkanambone 
pia apulu apan wahewalla mapapangalo wuṛṛu massumbala ratu mamaddon 
seetta. 
14Uzia nanuungngu tantarane udde ringannu nionggola᷊nnu allungnga, 
sambeangnga, araposa waja, laubba atta'a, darangeanna wuṛṛu anaanna see 
lai watu wawareta. 
15Su Yerusalem manga mapapanden lutangnga buatte nallanginnu sambau 
lutangnga apan wotongnge mamiti'u anaanna wuṛṛu manga watu wahewalla 
wuassu lalu᷊mmu wale᷊n matanggakka, wuṛṛu su manga pabbuuannu 
darandungngu soa. Uzia tinumelengke su ala᷊wo'u tampa wuṛṛu nabbali᷊te 
lembon mataṛṛino ana waugu Ruata lembon mantulu᷊ngngi tou. 

I Uzia niṛṛuumanna ana waugu mawunga 

16Napawe i Ratu Uzia matohasse, i tou nabbali᷊ mawunga, wuṛṛu udde 
panattaṛṛannu nanawon araratuanne. I tou nilumawangnga 
parentan MAWU Ruatane ana waugu sinumutta su 
Wale᷊n MAWU manambunnu amania su wowon mezbah amania. 
17Arawe Imam Azarya suadio'a ringannu 80 su atoune imam waine apan 
matohassa wuṛṛu waṛṛani tinumantalongnga si tou 
18tadea'u manala᷊re inolaanne udde. I mangitou nabbisara, “Tuangnga Apan 
Mawantuga! Tuangnga tawe suṛṛinone manambunnu amania 
ipassubba MAWU. Udde manaran manga imam papapulunni Harun, ana 
waugu ete i mangitou sassane apan niapamanara manara udde. Ṛinone i 

Tuangnga manantangngu tampa susi indi! Tuangnga 
nilumawangke MAWU Ruata, wuṛṛu tate lai maasomba ala᷊man-Ne.” 
19Sutempo udde i Uzia tantala᷊nna uarisikka maranin meddan amania su 
Wale᷊n MAWU ringannu anutungnga dare'omma amania su limane. I tou 
nasa'u su manga imam udde, wuṛṛu inaṛṛombanganne nilumattote radda'a su 
pisi apan maarantinna su pakkanne. 
20Azarya wuṛṛu manga imam waine naasilo si tou ringannu niṛṛumoro, ana 
see i tou niwata'a tadea'u manantangngu Wale᷊n MAWU. Ne i tou 
nasasaṛṛawutta sinumabbangnga ana waugu MAWU buatte nakkuumanne. 
21Na'oman sara i Ratu Uzia nate raddangnge udde tawe napia. I tou 
niapatana'a sassane su sambau wale᷊n wuṛṛu tate niwala lai sumutta su 
Wale᷊n MAWU. I tou tate nionggola᷊nnu manara, ne i Yoyam anangnge 
namarenta tumanangnge uatepelle si tou. 
22Watti'a waine su ola'u pamamarentan Ratu Uzia, buatte niwoṛṛetti Nabi 
Yesaya ana'i Amos. 
23Napawe natete, i Uzia nilabbinga su leta'a maranin labbingu manga ratu, 
arawe tawe su labbinga udde sassane, ana waugu i tou pia radda'a su pisi 
apan maarantinna. Yotam anangnge naola'a ratu nallolo᷊ssa si tou. 

2 Tawarikh 27 

I Yotam ratun Yehuda 
(2Mar. 15:32-38) 

1Yotam naola'a ratu su uukka 25 su tonnane, wuṛṛu i tou namarenta su 
Yerusalem 16 su tonnane ala᷊nnune. Inangngene eteudde i Yerusa ana'i Zadok. 
2Yotam maalu᷊assa naungngu MAWU, ere lai i Uzia iamangnge. Tumba'u i tou 
tawe manambunnu amania su Wale᷊n MAWU, ere buatte niola'u iamangnge. 
Salaiwe aroddi, tumana'u soa sidutu ma'ola'a rosa. 

3Ete i Yotam apan na'ola'a Ngara Wahewan Sawannakka su Wale᷊n MAWU, 
wuṛṛu nanohassa darandungngu Yerusalem su wageangngu leta'a apan 
isassago Ofel. 
4I tou napararisikku soa su manga panenteannu Yehuda wuṛṛu manga tanda'a 
watu see lai manga menara pandiaganna su mahurangnge. 
5I tou namangalo wuṛṛu namaddon ratun Amon suadio'a ringannu tantarane, 
ana see namata'u taumatan Amon mammaekka wose. Suapan tonna 
ala᷊nnune tallu tonna uala᷊li᷊ntuṛṛutta i mangitou ṛinone mamaekku 3.400 su 
kilone sala᷊'a, wuṛṛu darua hatin gandumma, sambau-sambau 1.000 ton. 
6Yotam nabbali᷊ lembon mataṛṛino ana waugu i tou matammudda wuṛṛu 
matuṛṛutta su MAWU Ruatane. 
7Manga arariadianna waine sutempo i Yotam uaparenta, manga pangalo 
wuṛṛu manga aalli Yotam, sarangkanambone buatte niwoṛṛetta sulalu᷊mmu 
wuken Watti'u Mararatun Israel wuṛṛu Yehuda.  
8Yotam uukke 25 su tonnane sutempo i tou naola'a ratu wuṛṛu i tou 
namarenta su Yerusalem ala᷊nnune 16 su tonnane. 
9I tou nate wuṛṛu nilabbinga su Soan Daud, ana see i Ahas anangnge naola'a 
ratu nallolo᷊ssa si tou. 

2 Tawarikh 28 

I Ahas ratun Yehuda 
(2Mar. 16:1-4) 

1Ahas naola'a ratu sutempo i tou uukke 20 su tonnane, wuṛṛu i tou namarenta 
Yerusalem 16 su tonnane ala᷊nnune. I tou tawe nangaṛṛussa pallala᷊gu apan 
mapia wuassi Ratu Daud, iupungnge, ewe'e inolaanne tawe maalu᷊assa 
naungngu MAWU. 
2I tou mabbiakka naali᷊hidda manga ratun Israel wuṛṛu nandolokku taumata 
niapala᷊nginnu manga paalu᷊anni Baal wuassu atta'a, 

3ana see nanambunnu amania su Wawala᷊nnu Hinom. Ewe'e lai anangnge 
esakka sassane nionggola maola'a sasamba su monganna, tumuṛṛuttu 
anaramma lale᷊o wuassu manga taumata apan buatte 
nilimbuaṛannu MAWU wuassu wanua Kanaan sutempo taumatan Israel 
sinumutta su wanua udde. 
4Ahas nangonggolu sasamba wuṛṛu nanambunnu amania su manga tampa 
passubbanna monganna su manga wowone wuṛṛu su manga alu᷊ngngu 
aaluanna masindumunna. 

Pangalo mando'appa Siria wuṛṛu Israel 
(2Mar. 16:5) 

5-6Ana waugu i Ratu Ahas na'ola'a rosa, MAWU Ruatane namalan tou 
niawaddon ratun Siria wuṛṛu lai nangapiddu manambo taumatan Yehuda 
apan niatawanna niapidda watukku Damsyik. MAWU lai namalan Ahas 
niawaddon Ratu Pekah ana'i Remalya wuassu Israel, apan sulalu᷊mmu allo 
massallo namate 120.000 tantaran Yehuda apan awaṛṛanianne. MAWU, 
Ruatan ala᷊monan mangitou namalan sarangkanambone udde nariaddi, ana 
waugu tumana'u Yehuda tate lai maddaringikka MAWU. 
7Ana'i Ahas, aranne i Maaseya nipaten Zikhri sangkatou piaṛṛa'u tantaran 
Israel. I Zikhri lai nipaten Azrikam, mallalu᷊'addu wale᷊n araratuanna, wuṛṛu 
i Elkana, taumata apangimanannu ratu. 
8Salaiwe manga taumatan Yehuda sambalahannu walahannu Israel, arawe 
tantaran Israel nanawanna 200.000 su atoune wawine wuṛṛu ala᷊ṛṛana'a, ana 
see i mangitou niapidda watukku Samaria suadio'a ringannu saranapa niaṛṛo 
apan tumaniten manambo. 

I Nabi Oded 

9Sangkatou Nabi MAWU aranne i Oded uatana'a su Samaria. Sutempo 
tantaran Israel nabelengnga uaapiddu taumata niatawanna wuassu Yehuda, 
Oded naisasomban mangitou sutempo i mangitou sumuttate su soa. I tou 
nabbisara, “I yamiu buatte namaddon taumatan Yehuda ana 
waugu MAWU Ruatan ala᷊monanu nasa'ute si mangitou. 

Arawe MAWU naddaringikka tumaniten maṛṛagissa i yamiu namate tantaran 
Yehuda udde. 
10Wuṛṛu orassa indi manga taumatan Yerusalem olaante manga allangngi 
yamiu! I yamiu wagga manungku i yamiu lai narosate su lantakku 
hatin MAWU Ruatanu? 
11Paddaringikka! Manga taumata apan niatawanna indi uddewe manga 
tuṛṛangngu. Nariaddi i mangitou doloṛṛa'e paapule᷊a'a. Amungkangu 
tawe, MAWU sarun masa'u wuṛṛu makkuumanni yamiu.” 
12Siri appatta matatimmadu Israel, eteudde i Azarya ana'i Yohanam, 
Berekhya ana'i Mesilemot, Yehizkia ana'i Salum, wuṛṛu Amasa ana'i Hadlai, 
nilumawangnga lai inolaannu tantara apan napule᷊ udde. 
13I mangitou nabbisara, “Imbaṛṛangnga mangapiddu manga taumata 
niatawanna udde inawarendi! I ite narosate su saruannu MAWU, wuṛṛu 
manga rosan kite tumaniten manambo tadea'u ipakkuumanni ite. Orassa indi 
yamiu tumba'u na'ola'a sambau inolaanna apan tumba'u maatamba pasasala᷊n 
kite.” 
14Ne manga tantara udde nanantillu manga taumata apan niatawanna wuṛṛu 
manga saranapa apan buatte niaaṛṛo su tumana'u soa wuṛṛu su manga 
piaṛṛa'i mangitou. 
15Ana see siri appata matatimmadde udde nabuatte wuṛṛu napaannu manga 
taumata niatawanna udde. I mangitou nattahia laubba wuassu saranapa 
apan buatte niaaṛṛo udde wuṛṛu nionggola su taumata apan mappandumma. 
I mangitou lai nattahia sapatu, anna wuṛṛu ua'e. Manga taumata niatawanna 
apan nale᷊ssa niundamannu lanan zaitun. Ingana'a ete lome umamatta, 
niluranna su keledai, ana see anambon taumata niatawanna udde niapidde 
watukku Yerikho, soan manga punnu alu kurma, tadea'u wotongnge maapule 
watukku manga ampungngi mangitou su Yehuda. Wua'udde taumatan Israel 
napule᷊te su Samaria. 

I Ahas naisumbala si Asyur 
(2Mar. 16:7-9) 

16-17Manga taumatan Edom nanattakke apia namangalo Yehuda wuṛṛu 
nanawanna manambo taumata. Ana waugu udde i Ratu Ahaz naddorongnga 
si Tiglat-Pileser, ratun Asyur, tadea'u mangonggolu sasumbala. 
18Sutempo udde lai manga taumatan Filistin tantala᷊nna mammangalo manga 
soa su wageangngu wawala᷊nnu wowone samba'a waṛṛatta, wuṛṛu su 
wageangngu samba'a timukku Yehuda. I mangitou napangaṛṛo soa Bet-
Semes, Ayalon wuṛṛu Gederot, see lai soa Sokho, Timna, wuṛṛu Gomzo see 
lai ampungnga uali᷊ndongannu soa tatallu udde ana see namanuate isudde. 
19Ana waugu i Ahas ratun Yehuda nanantangngu MAWU wuṛṛu tawe 
mamarenta tumanangnge ringannu mapia, ne MAWU nandantan asasusa su 
Yehuda. 
20Ratun Asyur udde nirumanta wali᷊newe massumbala si Ahas ewe'e 
mapasusan Ahas. 
21Nala᷊re i Ahas nanganu wula᷊wanna su Wale᷊n MAWU, su wale᷊n araratuanna, 
wuṛṛu su manga wale᷊n piaṛṛa'u tumanangnge, ana see tinantilla si ratun 
Asyur. Arawe udde lai tawe gunane si tou. 

Manga rosan Ahas 

22Sulalu᷊mmu tempo apan masuṛṛippita udde, i Ahas ewe'e lai aatambanna 
rosane su saruannu MAWU. 
23I tou nanilaka watanganne wuṛṛu tumanangnge ana waugu nangonggolu 
sasamba su manga mongannu taumatan Siria apan buatte namaddon tou. I 
tou maṛṛingidda, “Manga mongannu Siria buatte nassumbala manga ratun 
Siria, nariaddi amungkangu i ya'u mangonggolu sasamba si mangitou, 
asinungka i mangitou lai sarun umontolla si ya'u.” 
24Wua'udde i tou nanganu anambon saranapa su Wale᷊n MAWU ana see 
niṛṛimunsa'i tou. Wua'udde i tou naṛṛuuddu ngaran Wale᷊n MAWU, wuṛṛu 
napararisikku manga mezbah su ahewallu Yerusalem. 

25Su ala᷊wo'u soa wuṛṛu ampungnga su Yehuda i tou nallanginnu manga 
tampa passubbanna paalu᷊anna wuṛṛu panambunannu amania su manga 
mongannu walahanna waine. Ringannu inolaanne udde MAWU Ruatan 
ala᷊monane nasa'u si tou. 
26Watti'a waine su ola'u pamamarentane wuṛṛu pallala᷊gune wuassu 
panattaṛṛanne maddatingngu panginsueanne niwoṛṛetta sulalu᷊mmu 
wuken Watti'u Mararatun Yehuda wuṛṛu Israel.  
27Ahaz natete; wuṛṛu nilabbinga su Yerusalem, arawe wali᷊ne su labbingu 
manga ratu. Hizkia anangnge esakka naola'a ratu nallolo᷊ssa si tou. 

2 Tawarikh 29 

I Hizkia ratun Yehuda 
(2Mar. 18:1-3) 

1Hizkia naola'a ratun Yehuda uukke 25 su tonnane, wuṛṛu i tou namarenta 
su Yerusalem 29 su tonnane ala᷊nnune. Inangngene aranne i Abia ana'i 
Zakharia. 
2Hizkia inolaanne maalu᷊assa naungngu MAWU ere lai i Ratu Daud 
iupungnge. 

I Hizkia napasusin Wal᷊en MAWU 

3Su wula᷊nna sambau su tonna paarorone i tou uaparenta, Hizkia namu'essa 
manga ngaran Wale᷊n MAWU wuṛṛu nandolokku taumata mangapia wale᷊n 
udde. 
4Manga imam wuṛṛu taumatan Lewi nirolokki Hizkia niapaammula su 
rallakka samba'a ra'i wuassu Wale᷊n MAWU, 
5wuṛṛu i tou nagahattote mangitou poiaroddi. I tou nabbisara, “I yamiu 
manga taumatan Lewi, ṛinone manantillu watangannu sassane su MAWU, 
wuṛṛu mapasusin Wale᷊n MAWU, Ruatan ala᷊monanu. Sarangkanambone apan 
maala᷊le᷊o wale᷊n udde ṛinone iramme. 

6Ala᷊monan kite mala᷊wangnga MAWU Ruatan kite wuṛṛu inolaanni mangitou 
tawe maalu᷊assa naungngu MAWU. I mangitou tawe maddaringikka si Tou 
wuṛṛu tawe manaile tampa atatanaan-Ne. 
7I mangitou maṛṛuuddu manga ngaran Wale᷊n MAWU wuṛṛu namaddumma 
manga sasolo᷊anne. I mangitou tawe manambunnu amania su Wale᷊n MAWU, 
wuṛṛu tawe mangonggolu sasamba itattambunna su Ruata apan sassubbannu 
taumatan Israel. 
8Ana see MAWU sulalu᷊mmu asasa'u-Ne nakkuumannu taumatan Yehuda 
wuṛṛu Yerusalem. Wuṛṛu i yamiu sarangkanambone masingkatta aroddi 
inolaannu MAWU maaṛindu'a wuṛṛu maata'utta. 
9Manga iamangngi ite nate sulalu᷊mmu pangalo, wuṛṛu ana'a, awingngi ite 
niapiadda naola'a taumata niatawanna. 
10Orassa indi i ya'u maapulu ma'ola'a paaire ringannu MAWU Ruatan Israel, 
tadea'u i Tou tate masa'u lai si ite. 
11Manga ala᷊ṛṛana'u, ariete mallo'engnga allo, ana waugu ete 
nipilen MAWU iapataṛṛamawu wuṛṛu iapasubba si Tou lapiddu manambunnu 
amania wuṛṛu mamiaṛṛa'u tumanangnge mattaṛṛamawu.” 
12-14Manga taumatan Lewi apan ua'ianna sutempo udde eteudde: Wuassu 
ṛuanganni Kehat: Mahat ana'i Amasai, wuṛṛu Yoel ana'i Azarya Wuassu 
ṛuanganni Merari: Kish ana'i Abdi, wuṛṛu Azarya ana'i Yehaleleel Wuassu 
ṛuanganni Gerson: Yoah ana'i Zima, wuṛṛu Eden ana'i Yoah Wuassu 
ṛuanganni Elisafan: Simri wuṛṛu Yeiel Wuassu ṛuanganni Asaf: Zakharia 
wuṛṛu Matanya Wuassu ṛuanganni Heman: Yehiel wuṛṛu Simei Wuassu 
ṛuanganni Yedutun: Semaya wuṛṛu Uzial. 
15-16Wua'udde i mangitou nangammullu manga taumatan Lewi waine, ne i 
mangitou sarangkanambone napasusin batanganni mangitou. Wua'udde, 
wuassu parentan datu, manga imam sinumuttate sulalu᷊mmu 
Wale᷊n MAWU wuṛṛu nanattakke mapasusi tumuṛṛuttu titan MAWU. 
Sarangakanambone apan lale᷊o niapidda su liuddu rallakku Wale᷊n MAWU. 

Wua isudde niapiddu taumatan Lewi watukku Wawala᷊nnu Kidron su liuddu 
soa. 
17Manara udde tinattakka su allo paarorone wula᷊nna paarorone. Su allo 
aualu᷊ne i mangitou buatte napasusin ahewallu rallakku 
Wale᷊n MAWU na'oman sara panumbale᷊ su saruanne. Wua'udde ala᷊nnune 
ualu᷊ allo lai i mangitou napasusin ahewallu wale᷊n udde na'oman sara 
nuddussa su allo mapulo᷊ annumma wula᷊nna udde lai. 

Wal᷊en MAWU tinantilla apia su Ruata 

18Ana see manga taumatan Lewi udde nabbalo᷊ si Ratu Hizkia, “Yami buatte 
napasusin Wale᷊n MAWU sarangkahewalle, nasutta lai mezbah sasamba 
itattambunna, medda pangangimbeannu roti, wuṛṛu anambon saranapane. 
19Yami lai buatte nanganu apia saranapa apan niingkatti Ratu Ahas sutempo 
i tou tawe maddaringikka MAWU sutempo i tou uaparenta. Anambon 
saranapa udde buatte niṛṛaen kami apia hunan MAWU, ne orassa indi uaddote 
su saruannu mezbah.” 
20Ringannu tawe naṛṛaddo tumaniten mala᷊nnu Ratu Hizkia nangammullu 
matatimmadu soa ana see inaite suadio'a i mangitou su Wale᷊n MAWU. 
21Su sasamba aampungnga rosa amonannu ratu wuṛṛu tumana'u Yehuda, 
wuṛṛu hunan mapasusin Wale᷊n MAWU, i mangitou nangapiddu 7 sapi esakka, 
7 domba esakka, 7 ana'u domba, wuṛṛu 7 ambinga esakka. Ratu nandolokku 
manga imam papapulunni Harun mangapiddu manga winatangnga su 
wowon mezbah apan maola'a sambau sasamba itattambunna. 
22Manga sapi udde niṛṛata ana see manga imam nanebokku daṛṛane su 
mezbah. Wua'udde i mangitou na'ola'a aroddi lai su pitu domba wuṛṛu su 
pitu ana'u domba udde. 
23Panginsueanne i mangitou nanganu manga ambinga udde wuṛṛu niapidda 
ringannu ratu wuṛṛu tumanangnge apan tantala᷊nna mattaṛṛamawu isudde, 
ana see i mangitou sarangkanambone nanaappu liman mangitou su wowon 
manga ambinga udde. 

24Wua'udde ambinga niṛṛata manga imam ana see daṛṛane nilali᷊nna su 
mezbah maola'a sasamba aampungnga rosan tumanangnge 
sarangkanambone. Olangnge udde niola'i mangitou ana waugu ratu buatte 
namarenta tadea'u mallaghu sasamba itattambunna wuṛṛu sasamba 
aampungnga rosan anambon tumana'u Israel. 
25Uasulu᷊ngngu manga tatantiro apan nionggolu MAWU si Daud wuassi Nabi 
Gad, apan mammanara ringannu ratu wuṛṛu wuassi Nabi Natan, ratu 
napamanaran manga taumatan Lewi su Wale᷊n MAWU iapanalangnga kecapi 
wuṛṛu gambus, 
26ere lai buatte nipaatti Daud. Ana see lai manga imam iapamanara isudde 
ringannu uaagassa trompeta. 
27Hizkia nangonggolu tatialane tadea'u lala᷊ghun pangangonggolu sasamba 
itattakka. Tantala᷊nna sasamba ia'onggola, manga taumata mannattakke 
mangngantari maddalo MAWU, wuṛṛu manga mananalangnga musikka 
mattiuppe trompeta wuṛṛu hatin musikka waine. 
28-29Ratu Hizkia wuṛṛu anambon taumata isudde niumali᷊ntudda 
nassubba MAWU tantala᷊nna mangangantari sidutu mangngantari wuṛṛu 
manga mananalangnga musikka sidutu mammusikka na'oman sara anambon 
sasamba udde natutungnga abbi. 
30Ratu wuṛṛu matatimmadu wanua nandolokku manga taumatan Lewi 
niapaantari iaparalo MAWU eteudde manga daralo apan niaṛṛa'i Daud wuṛṛu 
Nabi Asaf. Anambon taumata mangngantari ringannu lulluassa lapiddu 
niumali᷊ntudda massubba Ruata. 
31Wua'udde i Hizkia nabbisara, “Ana waugu orassa indi yamiu buatte 
nipilen MAWU, ne maola'a sasamba aadiangkamanni yamiu, i yamiu ṛinone 
mangapiddu sasamba su Wale᷊n MAWU.” Ana see awadaalla apan uasemodda 
isudde nangapiddu manga sasamba udde, ewe'e piaddu lai ringannu 
ala᷊lu᷊assu naungnge nangapiddu manga winatangnga maola'a sasamba 
itattambunna. 

32I mangitou nangapiddu 70 sapi esakka, 100 domba, wuṛṛu 200 ana'u domba 
ana see nionggola maola'a sasamba itattambunna hunan MAWU. 
33I mangitou lai uaapiddu 600 sapi esakka wuṛṛu 3.000 domba maola'a 
sasamba wuṛṛu inasanni mangitou suadio'a apan uasemodda isudde. 
34Manga imam apan buatte napasusin batanganne tumba'u matulu᷊ngnga 
anambone ipalluussa anambon winatangnga udde. Ana waugu udde i 
mangitou nilali᷊mannu manga taumatan Lewi ana waugu taumatan Lewi 
lembon matuṛṛutta su atorannu mappasusi. I mangitou sidutu nallali᷊ma 
na'oman sara natipusse reengannu imam apan buatte napasusin batanganne. 
35Waine lai wuassu sasamba itattambunna, manga imam nangonggolu tawa 
wuassu sasamba aadiangkamanna apan niinassu tumanangnge. I mangitou 
lai nangonggolu anggore apan nilali᷊nna suadio'a ringannu sasamba 
itattambunna udde. Etearoddi patataṛṛamawu su Wale᷊n MAWU nilaghu apia. 
36Ne naungngi Ratu Hizkia wuṛṛu tumanangnge nalu᷊asse ana waugu 
sulalu᷊mmu tempo apan mali᷊hakka Ruata buatte nassumbala na'ola'a 
sarangkanambone udde. 

2 Tawarikh 30 

Pananaddia Paskah 

1-5Ramean Paskah taambe nilaghu tumanangnge sutempone eteudde 
sulalu᷊mmu wula᷊nna paarorone, ana waugu manga imam apan buatte 
napasusin batanganne tumaniten matulu᷊ngnga reenganne wuṛṛu ta'e 
matulu᷊ngnga lai taumata apan uaammulla su Yerusalem. Ana waugu udde i 
Ratu Hizkia wuṛṛu manga mamanaran araratuanne see lai tumana'u 
Yerusalem nabbaidda mallaghu ramean Paskah sulalu᷊mmu wula᷊nna aruane, 
ne i mangitou sarangkanambone malu᷊assa ringannu hola᷊ga udde. Ana see 
ratu nangirimmu suratta su anambon taumata su ahewallu leta'u Israel wuṛṛu 
Yehuda. See lai su taumatan Efraim wuṛṛu Manasye. Walahannu Israel 
sarangkanambone wuassu wageangngu leta'u walahanni Dan su samba'a 
sawannakka maddatingngu Bersyeba su timukka, niwalo᷊anna tadea'u 

rumanta su Wale᷊n MAWU su Yerusalem mallaghu ramean Paskah wuṛṛu 
mangaddatta MAWU Ruatan Israel ere buatte niatokka sulalu᷊mmu manga 
titan Musa. Taambe saran passa Paskah nilaghu ereudde. 
6Wuassu parentan datu wuṛṛu manga mamanaran araratuanne manga 
daroloṛṛanna nirolokke watukku ahewallu leta'u Yehuda wuṛṛu Israel 
niapaapiddu manga suratta apan tingikke ereindi: “Tumana'u Israel! I yamiu 
napallosse wuassu taṛṛinon taumatan Asyur. Orassa indi yamiu ṛinone 
mabelengnga mangaddatta MAWU, Ruata apan sassubbanni Abraham, Ishak 
wuṛṛu Yakub, tadea'u i Tou lai mabelengnga mangontolla si yamiu apia. 
7Ariewe ere iupungngu ala᷊monanu wuṛṛu manga taumatan Israel waine apan 
tawe maddaringikka MAWU Ruatan mangitou. I yamiu naasilote sassane 
ereapa awakkanne i Tou nakkuumanni mangitou. 
8Imbaṛṛangnga i yamiu mala᷊wangnga ere i mangitou, arawe 
paatuṛṛutte MAWU. Rantate watukku Yerusalem su Wale᷊n MAWU apan buatte 
niṛṛaen MAWU Ruatanu su watangan-Ne saran mala᷊nnu-la᷊nnu. Wette 
mattaṛṛamawu si Tou tadea'u umompo'e asasa'u-Ne su saruanni yamiu. 
9Amungkangu i yamiu mabelengnga mattaṛṛamawu su MAWU, ne manga 
taumata apan nangapiddu manga tuṛṛangngu naola'a taumata niatawanna, 
sarun umakkanna wuṛṛu mamalan mangitou iapapule᷊ apia. MAWU Ruatanu 
eteudde Ruata apan mapia wuṛṛu marangngu; i Tou sarun manarimmatti 
yamiu amungkangu i yamiu mabelengnga apia ringanni Tou.” 
10Napawe manga daroloṛṛanna udde inaite wuassu soa watukku soa su 
wageangngu leta'u ṛuanganni Efraim wuṛṛu Manasye naddatingngu 
sawannakka araune sara wageangngu leta'u ṛuanganni Zebulon i mangitou 
nilagge wuṛṛu nialu᷊andahanna. 
11Arawe, pia lai manga taumata wuassu ṛuanganni Asyer, Manasye, wuṛṛu 
Zebulon maapulu rumanta su Yerusalem. 

12Su Yehuda lai Ruata nammanara wuṛṛu nangaukku naungngu 
tumanangnge tadea'u atonna-tonna tumuṛṛutta apulun Duata ringannu 
tuttuṛṛutta lai manga parentan datu wuṛṛu mamanaran araratuanne. 

Ramean Paskah 

13Su wula᷊nna aruane, mannamboanne wuassu reengannu tumanangnge 
naammulla su Yerusalem mallaghu Allo Wahewan Roti Tawe Ragine. 
14Manga mezbah su Yerusalem apan nipaatta pangangadoannu sasamba 
wuṛṛu panambunannu amania su manga monganna, sarangkanambone 
nianu wuṛṛu niramme su Wawala᷊nnu Kidron. 
15Su allo 14 wula᷊nna udde i mangitou naṛṛata manga domba ionggola maola'a 
sasamban Paskah. Manga imam wuṛṛu manga taumatan Lewi apan ta'e 
marosa, nabbali᷊te nassili. I mangitou napasusin batanganne na'oman sara 
wotongngete mangonggolu sasamba itattambunna su Wale᷊n MAWU. 
16I mangitou sangkatou-sangkatou na'inumma su Wale᷊n MAWU tumuṛṛuttu 
atoranna apan uawoṛṛetta sulalu᷊mmu Wuken Manga Titan Musa. Daṛṛan 
manga sasamba udde tinantillu manga taumatan Lewi su manga imam, ana 
see nilali᷊nni mangitou su mezbah. 
17Manambo wuassu wallattu taumata apan uasemodda isudde taambe 
napasusin batanganne, nariaddi i mangitou imbaṛṛangnga maṛṛata domba 
maola'a sasamban Paskah. Ana waugu udde ete manga taumatan Lewi apan 
na'ola'a manara udde si mangitou wuṛṛu nangonggola su MAWU. 
18Wali᷊ne wuassu udde lai, suwallattu manga taumatan Efraim, manasye, 
Isakhar, wuṛṛu Zebulon, manambo apan nirumanta ringannu tawe napasusin 
batanganne asuene. Nariaddi, i mangitou mallaghun Paskah udde ringannu 
tawe suṛṛinone. Ana waugu udde i Ratu Hizkia niumali᷊omanni mangitou, 
wisarane, 
19“MAWU Ruata raddaloannu ala᷊monan kami, antimanna wuassu apapian 
naung-Ngu, I'o mangampungnga si mangitou apan tantala᷊nna mattaṛṛamawu 

Si'o ringannu ahewallu naugnge, salaiwe i mangitou tawe napasusin 
batanganne.” 
20MAWU naddaringikka aali᷊omanni Hizkia. I Tou nangampungnga manga 
taumata udde, wuṛṛu tawe nakkuumanni mangitou. 
21Pitu allo ala᷊nnune, ringannu tumaniten lulluassa manga taumata apan 
uaammula su Yerusalem nallaghun ramean Roti Tawe Ragine. Allo-allo 
manga taumatan Lewi wuṛṛu manga imam maddalo MAWU ringannu atonna-
tonna. 
22Manga taumatan Lewi apandene mamiaṛṛa'u patataṛṛamawu su MAWU, 
na'oman sara i Hizkia naddalo si mangitou. 

Ramea aruane 

Napawe pitute allo ala᷊nnune i mangitou u'anna wiakku ramea udde see lai 
nangonggolu sasamba aadiangkamanna su MAWU, Ruatan ala᷊monan 
mangitou, 
23i mangitou sarangkanambone nakkawessa manassu ramea udde 7 allo lai. 
Ana see i mangitou naddameate apia ringannu lulluassa. 
24Ratu Hizkia nangonggolu 1.000 sapi esakka wuṛṛu 7.000 domba. Manga 
mamanaran araratuanni Hizkia nangonggolu 1.000 sapi esakka wuṛṛu 10.000 
domba. Winatangnga sarangkanambone udde nionggola su tumana'u soa 
iapaṛṛata wuṛṛu inasanna. Tumaniten manambo imam napasusin 
batanganne. 
25Tumana'u Yehuda, manga imam, manga taumatan Lewi, manga taumata 
apan nirumanta wuassu sawannakka, see manga taumata raho apan 
namanuate su leta'u Israel wuṛṛu Yehuda, sarangkanambone naapendamma 
ala᷊lu᷊assa. 
26Soa Yerusalem tumaniten marame, ana waugu ro'en i Salomo ana'i Daud 
uaparenta, taambe saran paassa pia arariadianna ereudde. 

27Manga imam wuṛṛu taumatan Lewi naddorongnga 
tadea'u MAWU mangala᷊matta tumanang-Nge, wuṛṛu wuassu tampa 
atatanaan-Ne su surga Ruata maddaringikka aali᷊omanni mangitou see lai 
manengkamma darorongngi mangitou. 

2 Tawarikh 31 

I Hizkia nangapia ola'u pangangagama 

1Napawe ramea nuddusse, tumanangnge sarangkanambone inaite su ala᷊wo'u 
soa su Yehuda, ana see nanggohakku manga pale pasasubbanna, naṛṛa'an 
manga paalu᷊anna apan niaparisikka hunan Mongannu Asyera, wuṛṛu 
nanggohakku manga mezbah see lai manga tampa passubbanna paalu᷊anna. 
I mangitou na'ola'a aroddi lai su manga tampa waine su Yehuda, see su 
wageangngu leta'i Benyamin, Efraim, wuṛṛu Manasye. Wua'udde i mangitou 
sarangkanambone napule᷊te su wanuane sambau-sambau. 
2I Ratu Hizkia nangatokku apia manga ammula᷊nnu manga imam wuṛṛu 
taumatan Lewi tumuṛṛuttu tahia manaran mangitou. Manga manara eteudde: 
mangonggolu sasamba itattambunna wuṛṛu sasamban paddarame, 
mangangimben lala᷊ghu patataṛṛamawu su MAWU su ala᷊wo'u tampa su 
Wale᷊n MAWU. 
3Wuassu winatangnga papaduli᷊ananne sassane ratu nangonggolu manga 
winatangnga apan pappandumanna ipaatta su sasamba itattambunna suapan 
marua allo wuṛṛu waawallo, wuṛṛu su sasamba apan ionggola su allon Sabat, 
su ramean Bula᷊nna Wakku, wuṛṛu su manga ramea waine ere buatte 
tinantunna sulalu᷊mmu manga titan MAWU. 
4Waine wua'udde lai ratu nandolokku tumana'u Yerusalem mangapiddu 
sasamba apan tinantunna su manga imam wuṛṛu taumatan Lewi, tadea'u i 
mangitou wotongnge maṛṛingiddu pangangimbe su Wale᷊n MAWU ere lai 
uawoṛṛetta sulalu᷊mmu manga titan MAWU. 
5Napawe parenta udde buatte niali᷊ata, taumatan Israel nangapidda su 
Wale᷊n MAWU manga aonggolla wuassu hessin leta'i mangitou paarorone, 

eteudde taponna, anggore, lanan zaitun, pula᷊ wuṛṛu hessin leta'a waine. I 
mangitou lai nangapiddu sepeṛṛe mapulo᷊ wuassu pussa'an mangitou. 
6Anambon taumata apan uatana'a su manga soan Yehuda uaapiddu sepeṛṛe 
mapulo᷊ wageangnge wuassu winatangnga sapi wuṛṛu domba mangitou, 
wuṛṛu lai manambo manga aonggola waine, ana see sarangkanambone udde 
nionggola su MAWU Ruatan mangitou. 
7Manga aonggola udde mannattakke ruddanta su wula᷊nna atallune, na'oman 
sara su wula᷊nna appitune. 
8Naasilo aonggola apan manambo udde, i Ratu Hizkia wuṛṛu mamanara 
araratuanne mammatuga MAWU, wuṛṛu naddalo tumana'u Israel, ala᷊ṛanang-
Nge. 
9Sutempo ratu uahahatton manga imam wuṛṛu taumatan Lewi su ola'u 
manga aonggola udde, 
10Imam Wahewalla i Azarya papapulunni Zadok nabbisara, “Ro'en tumana'u 
soa nanguntuddu manga sasamban mangitou su Wale᷊n MAWU, yami tawe 
niapausannu anna, ewe'e lai nilumambalanna, na'oman sara si yami ta'e 
manambo anna uaraddo. Sarangkanambone udde nisengkammi yami ana 
waugu MAWU nangala᷊matta ala᷊ṛanang-Nge.” 
11Wuassu parentan datu, i mangitou nanaddia manga wali᷊ngkakka maranin 
Wale᷊n MAWU, 
12ana see nanahipunna anambon aonggola wuṛṛu sepeṛṛe mapulo᷊ nitaṛṛo 
sulalu᷊mmu wali᷊ngkakka udde. Sangkatou taumatan Lewi aranne i Konanya, 
nionggola᷊nnu manarane mattaṛṛapa, wuṛṛu i Simei tuarine masasumbalane. 
13Su alu᷊ngngu piaṛṛa'i mangitou pia siri 10 taumatan Lewi apan niapamanara 
eteudde: Yehiel, Azazya, Nahat, Asael, Yerimot, Yozabad, Eliel, Yismakhya, 
Mahat, wuṛṛu Benanya. Sarangkanambone udde tinantunnu tatantiron Ratu 
Hizkia wuṛṛu Imam Wahewalla i Azarya. 

14Kore ana'i Yimna, sangkatou taumatan Lewi apan naola'a tembonannu 
mandariaga su Ngara Wahewallu Ra'i su Wale᷊n MAWU, tinantila᷊nnu manara 
mannengkamma manga aonggola apan ia'onggola su MAWU ana see i tou lai 
nattahiate. 
15Su manga soa waine tatanaannu manga imam, i Kore nisumbalannu manga 
taumatan Lewi waine eteudde: Eden, Minyamin, Yesua, Semaya, Amarya, 
wuṛṛu Sekhanya. Manga anna udde nitahia uasulu᷊ngnga suwallattu rundussa 
taumatan Lewi mawae udde timmadde ara'e dario'a tumuṛṛuttu manaran 
mangitou. 
16Anambon taumata esakka apan uukke tallun pulo᷊ su tonnane ire'e, apan 
naasomba manara su Wale᷊n MAWU, udde lai nionggola᷊nnu wageangnge 
sambau-sambau tumuṛṛuttu manarane wuṛṛu ammula᷊nne. 
17Manga imam niwoṛṛetta tumuṛṛuttu ṛuanganne, wuṛṛu taumatan Lewi 
apan uukke 20 su tonnane ire'e niwoṛṛetta tumuṛṛuttu manarane wuṛṛu 
ammula᷊nne. 
18I mangitou sarangkanambone niwoṛṛetta suadio'a ringannu ana'a wuṛṛu 
awingnge, wuṛṛu manga taumata waine sulalu᷊mmu wale᷊ne, ana waugu i 
mangitou ṛinone uasaddiate suapan tempo mappaamattu manga manaran 
mangitou hunan MAWU sassane. 
19Suwallatu manga imam apan uatana'a su manga soa apan tinantunna 
iapatana'a su papapulunni Harun, ara'e su manga wadda'a maranin soa udde, 
nipilete manga mamanara apan iapatahia anna su anambon esakka 
sulalu᷊mmu amonannu imam, wuṛṛu su anambon taumata apan uawoṛṛetta 
sulalu᷊mmu ṛuanganni Lewi. 
20Su ahewallu Yehuda, i Ratu Hizkia napaamattu atatuli᷊dda, tawe mallinga, 
wuṛṛu sidutu maalu᷊assa naungngu MAWU Ruatane. 
21I tou mammanara pia gessine, ana waugu ala᷊wo'u inolaanne su 
Wale᷊n MAWU ara'e tatuṛṛutta su manga titan MAWU, niapaamanne ringannu 
ahewallu naungnga wuṛṛu ringannu darangngu su MAWU Ruatane. 



1258 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

2 Tawarikh 32 

Taumatan Asyur namansagu Yerusalem 
(2Mar. 18:13-37, 19:14-19, 35-37; Yes. 36:1-22, 37:8-38) 

1Napawe i Ratu Hizkia napali᷊atta'u tatuṛṛunne su MAWU, Sanherib ratun 
Asyur namangalote Yehuda. I tou namangalo manga soa apan pia tanda'a 
watune wuṛṛu namarenta tantarane niapaaṛṛo manga saranapa. 
2Napawe i Hizkia naasingkatta manungku Sanherib pia pandumma 
mamangalo Yerusalem, 
3-4i tou suadio'a ringannu mamanaran araratuanne wuṛṛu manga piaṛṛa'u 
tantarane nakkawessu hatto maṛṛappingnga manga tampan ua'a su liuddu 
soa pandumanne tadea'u manga taumatan Asyur tawe maasomba ua'e 
napawe i mangitou ma'omate maranin Yerusalem. Manambo atonna taumata 
apan niapidda niapaṛṛapingnga anambon ali᷊matan kua'e apan mangngelekka 
su liuddu soa. 
5Ana see ratu nanohassa tanda'a watu su soa ringannu nangapia darandunge, 
napararisikku manga menara ali᷊urosone wuṛṛu na'ola'a manga darandunge 
waine su liudde. Waine lai i tou nangapia tanda'a watu apan niapararisikka 
su wowon leta'a apan niombo su samba'a ra'i wageangngu soa Yerusalem 
tabbe. I tou lai nandolokka niaola'a manambo sambeangnga wuṛṛu 
allungnga. 
6I Tou namile manga piaṛṛa'u tantara iapapiaṛṛa'u anambon esakka 
sulalu᷊mmu soa, wuṛṛu nandolokki mangitou maammulla su leta'a 
mala᷊langnga su saruannu ngara wahewan soa. Ana see i tou nabbisara si 
mangitou, 
7“Paatammudde wuṛṛu pangimante; arie paata'uttu ratun Asyur ara'e 
tantarane. I ite mattohasanna wuassi mangitou. 
8I tou uatahuanna atatohassu taumata, arawe i ite uatahuanna MAWU Ruatan 
kite iapasumbala i ite mapapangalo.” Naaringikka manga wisaran ratun 
mangitou, tumana'u soa nabbali᷊te waṛṛani. 

9Manga pira tempo wua'udde napawe i Sanherib wuṛṛu tantarane ta'e su 
Lakhis, i tou nandolokku daroloṛanna inai ringanni Hizkia wuṛṛu tumana'u 
Yehuda su Yerusalem iapapasingkattu tanata indi, 
10“I ya'u Sanherib ratun Asyur, indi'o maiwalo᷊ anio i yamiu aroddi 
awaṛṛanine sidutu uatana'a su Yerusalem apan tantala᷊nna pappangaloanna 
indi. 
11Apa i Hizkia mabbisara manungku MAWU Ruatanu sarun mamallossi yamiu 
wuassu taṛṛinon kami? Arie pangimanna, ana waugu i tou tumba'u 
mammahia si yamiu. I tou sarun mamalang kamiu mate amalu᷊nusanna 
wuṛṛu marou. 
12Ete i tou apan manggohakku manga tampan patataṛṛamawuanna wuṛṛu 
manga mezbah MAWU, ana see mandolokku taumatan Yehuda wuṛṛu 
Yerusalem mattaṛṛamawu wuṛṛu manambunnu amania tumba'u su mezbah 
sambau. 
13Apa i yamiu wagga sarangkanambone apan buatte ta'u niola'a wuṛṛu 
niola'u ala᷊mona'u su saruannu mangawalahanna waine? Taambe saran 
paassa manga mongannu walahanna waine namallossu pabbawalage wuassu 
taṛṛinon ratun Asyur! 
14Isai wuassi mangitou apan buatte na'ola'a olangnge udde? Tawe mariaddi 
monganni yamiu wotongnge maasala᷊matta si yamiu! 
15Arie pabbala'a ratunu udde mamahia wuṛṛu mamoddo si yamiu! Arie 
pangimanna si tou! Ana waugu taambe saran paassa mongannu ala᷊wo'u 
walahanna wotongnge mamallossu walahanne wuassu taṛṛinon ratun Asyur. 
Wuṛṛu mongannu udde lai tawe maapallossi yamiu!” 
16Ta'e lai manambo manga wisara waine apan niwisaran manga 
daroloṛṛannu ratun Asyur udde ipanggalu᷊sa'a MAWU Ruata wuṛṛu si Hizkia, 
allangngu MAWU udde. 
17Ratun Asyur namoṛṛettu suratta lai apan lullawangnga MAWU, Ruata apan 
sassubbannu taumatan Israel. Arendi tingikku suratta udde, “Manga 

mongannu ala᷊wo'u walahanna waine apan tawe maapallossu walahanne 
wuassu taṛṛino'u, aroddi lai monganni Hizkia udde tawe maapallossu 
walahanne wuassu taṛṛino'u.” 
18Manga daroloṛṛanni ratun Asyur mangngintuli᷊ wisara sarangkanambone 
udde sulalu᷊mmu sasinaukku Ibrani tadea'u ipammata'utta wuṛṛu 
ipangngadio'a naungngu taumatan Yerusalem apan roso uariaga su 
darandungngu soa, tadea'u i mangitou wotongnge mapangaṛṛo soa udde 
ringannu malu᷊assa. 
19I mangitou uahahatton ola'u Ruata apan sassubbanna su Yerusalem ere lai 
su ola'u manga mongannu walahanna waine, eteudde manga paalu᷊anna apan 
nilanginnu liman taumata. 
20Ne niumali᷊omante i Ratu Hizkia wuṛṛu Nabi Yesaya ana'i Amos. Itarua 
sussala᷊nde maddorongnga aontolla wuassu Ruata. 
21Ana see MAWU nandolokku sangkatou mala'ekatta apan niapapate manga 
tantara wuṛṛu manga tembonannu tantaran Asyur udde. Ringannu tumaniten 
nasili ratun Asyur nabelengke watukku wanuane. Su allo sambau sutempo i 
tou tantala᷊nna sulalu᷊mmu wale᷊n monganne, siri pira manga anangnge 
sassane nirumanta namate si tou ringannu hale᷊le. 
22Etearoddi olangnge MAWU namallossi Ratu Hizkia wuṛṛu tumana'u 
Yerusalem wuassu tarṛinon Sanherib ratun Asyur, wuṛṛu wuassu manga 
seetti mangitou waine. MAWU nangonggola si mangitou mabbiakka 
mala᷊ngnganna taweddu manala᷊re wuassu manga araratuanna su 
ali᷊ndonganni mangitou. 
23Manambo taumata nirumanta watukku Yerusalem uaapiddu sasamba 
su MAWU wuṛṛu manga aonggola si Hizkia, na'oman sara nanattakka orassa 
udde i tou aaddatannu anambon walahanna. 

Radda'i Hizkia wuṛṛu awawungane 
(2Mar. 20:1-3, 12-19; Yes. 38:1-3, 39:1-8) 

24Iraṛṛangngo sutempo udde i Ratu Hizkia nirumadda'a. Raddangnge aroddi 
ahewalle na'oman sara i tou maraniten mate. I tou niumali᷊omanna, 
ne MAWU nangonggolu tatiala si tou manungku i tou sarun mapia wuassu 
raddangnge. 
25Arawe ana waugu i tou mawunga, i tou tawe naadiangkamanna su apapia 
apan buatte nionggolu MAWU si tou. Ana waugu' udde MAWU nasa'u su 
Yehuda wuṛṛu Yerusalem. 
26Arawe panginsueanne i Hizkia wuṛṛu manga taumatan Yerusalem 
sinumallungngu watanganne, ne su ala᷊nnune i Hizkia ta'e wiakka ṛuumanna 
udde sidutu iapaamatta. 

Paa'ala wuṛṛu awawantugi Hizkia 

27Ratu Hizkia nabbali᷊ tumaniten ala, wuṛṛu aadatannu anambon taumata. I 
tou na'ola'a manga wabbo'a pangangadoannu paa'alane eteudde: 
Wula᷊wanna, sala᷊'a, manga watun permata, rampa-rampa, allungnga wuṛṛu 
manga saranapa maarega waine. 
28I tou lai pia manga wali᷊ngkakka pangangadoannu hessin sinuananne 
eteudde: ganduma, anggore, wuṛṛu lanan zaitun; see lai tandu'u manga sapi 
wuṛṛu manga dombane apan tumaniten manambo. 
29Waine wua'udde lai i tou namangunna manambo soa. Paa'ala apan 
nionggolu Ruata si tou mangke aroddi anambone. 
30Ete i Ratu Hizkia udde apan nakkapingnga ali᷊matan ua'en Gihon, wuṛṛu 
ua'ene niapaelekka sulalu᷊mmu leta'a watukku soa Yerusalem. 
Sarangkanambone apan niola'i Hizkia pia batukke. 
31Wuṛṛu sutempo manga daroloṛṛanna wuassu Babel nirumanta naiwalo᷊ si 
tou su ola'u apapiane apan maatiangnga, MAWU namalan Hizkia mangatokka 
sassane, tadea'u wotongnge manaṛṛassidda naungnge. 

Panguddusanne i Hizkia uaparenta 
(2Mar. 20:20-21) 

32Watti'a waine su ola'i Ratu Hizkia, wuṛṛu su ola'u darangngune su MAWU, 
niwoṛṛetta sulalu᷊mmu wuken Sondappa Wuassu Ruata si Nabi Yesaya Ana'i 
Amos, wuṛṛu sulalu᷊mmu wuken Watti'u Mararatun Yehuda wuṛṛu Israel. 
33I Hizkia nate, ana see nilabbinga su wageangnge leta'a uasendekka tampa 
labbingu manga ratu. Tumana'u Yehuda wuṛṛu Yerusalem sarangkanambone 
nangonggolu aaddata apan nangilembo si tou sutempo i tou nate. Manasye 
anangnge naola'a ratu nallolo᷊ssa si tou. 

2 Tawarikh 33 

I Manasye ratun Yehuda 
(2Mar. 21:1-9) 

1Manasye uukke 12 su tonnane sutempo i tou naola'a ratun Yehuda ne i tou 
lai namarenta su Yerusalem 55 su tonnane ala᷊nnune. 
2I tou na'ola'a rosa su lantakku hatin MAWU, ana waugu nangaṛṛussa manga 
anaramma lale᷊o wuassu walahanna apan nilimbuaṛṛannu MAWU wuassu 
Kanaan sutempo taumatan Israel sinumuttate su wanua udde. 
3Manga tampa pasasubbanna paalu᷊anna apan buatte nihohakki Hizkia, 
iamangnge, niolangnge apia. I tou nallanginnu manga mezbah passubbanna 
si Baal, wuṛṛu nallanginnu manga paalu᷊anni Asyera, ana see lai massubba 
manga anumpitanna. 
4MAWU buatte nabbisara manungku maddatingngu mala᷊nnu-la᷊nnu ete 
Yerusalem udde maola'a tampa patataṛṛamawuanna si Tou, arawe poiaroddi 
su Wale᷊n MAWU udde, Manasye buatte nallanginnu manga mezbah 
passubbanna manga monganna. 
5Su rallakku Wale᷊n MAWU ruan ba'a udde i tou nallanginnu manga mezbah 
passubbanna anumpitanna. 
6Ala᷊ṛṛanangnge niolangnge sasamba itattambunna su Wawala᷊nnu Hinom. I 
tou lai naola'a taṛṛa pasangkadda, manani'atta, wali᷊immata, wuṛṛu 

maddorongnga tatantiro su manga ghaṛṛaho. I tou tumaniten narosa su 
lantakku hatin MAWU na'oman sara naasa'u MAWU. 
7Paalu᷊anna sassubbanna niaddone sulalu᷊mmu Wale᷊n MAWU, sumbali᷊ su 
ola'u tampa udde Ruata buatte nabbisara si Daud wuṛṛu si Salomo anangnge, 
“Wale᷊-U su Yerusalem indi, apan buatte Ta'u nipile suwallattu mapulo᷊ dua 
leta'u ṛuangannu Israel, eteudde tampa apan Ta'u tinantunna maola'a tampa 
patataṛṛamawuanna si Ya'u saran mala᷊nnu-la᷊nnu. 
8Amungkangu ṛuangannu Israel maddaringikka anambon parenta-U wuṛṛu 
tuttuṛṛuta tita apan nionggola si Musa allang-Ku si mangitou, ne i Ya'u tawe 
mamalan mangitou limbuaṛṛanna wuassu wanua apan buatte Ta'u nionggola 
su iupungngi mangitou.” 
9Manasye naaola'a tumana'u Yerusalem na'ola'a manga rosa maddale᷊oanna 
wuassu rosa apan buatte niola'u manga walahanna apan 
nilimbuaṛṛannu MAWU wuassu Kanaan sutempo ala᷊ṛṛana'u MAWU sinumutta 
su wanua udde. 

I Manasye pia awawal᷊u 

10 MAWU nanaggu si Manasye wuṛṛu tumanangnge, arawe i mangitou 
maddiri maddaringikka. 
11Ana waugu udde MAWU naparantan manga tembonannu tantaran Asyur 
niapapangalo Yehuda. Manasye sinamettu aaitta, ana see nimantungnga 
wuṛṛu niapidda watukku Babel. 
12Sulalu᷊mmu asasusane udde i tou sinumallungngu watanganne su 
saruannu MAWU Ruatane, wuṛṛu niumali᷊omanna maddorongnga 
aontolu MAWU. 
13Ruata naddaringikka aali᷊omanni Manasye wuṛṛu namelengngi i tou 
watukku Yerusalem iapaparenta apia. Ana waugu arariadianna udde 
Manasye nangimanna manungku MAWU eteudde Ruata. 
14Wua'udde i Manasye nananggakka darandungnga su liudde su samba'a ra'i 
Soan Daud. I tou nanattakka wuassu sambau tampa su wawala᷊nne maranin 

ali᷊matan ua'en Gihon ana see nasala᷊ watukku sawannakka naddatingngu 
Ngara Wahewallu Inassa wuṛṛu su wageangngu soa apan isassago Ofel. Su 
ala᷊wo'u soa apan pia tatandange watu su Yehuda, i tou napatana'u sangkatou 
tembonannu tantara. 
15I tou nandammen manga paalu᷊annu mongannu walahanna waine see lai 
manga paalu᷊anna apan buatte niaddone su Wale᷊n MAWU. I tou nanggohakku 
manga mezbah pasasubbanna su wuiddu Wale᷊n MAWU, wuṛṛu su manga 
tampa waine su Yerusalem. Sarangkanambone udde niapidde watukku 
liuddu soa ana see niramme. 
16Wua'udde i tou nangapia mezbah tampa patataṛṛamawuanna MAWU, ana 
see nangonggolu sasamban paddarame wuṛṛu sasamban aadiangkamanna. 
Anambon taumatan Yehuda nirolokka mattaṛṛamawu MAWU Ruatan Israel. 
17Tumanangnge ta'e mangngonggolu sasamba su manga tampa 
pasasubbanna waine, arawe sasamba udde tuddane tumba'u su MAWU. 

Panguddusanne i Manasye uaparenta 
(2Mar. 21:17-18) 

18Watti'a waine su ola'i Manasye, wuṛṛu su ola'u aali᷊omanne su MAWU, wuṛṛu 
manga tanatan Duata apan niapasingkattu manga nabi si tou ringannu 
arannu MAWU, Ruatan Israel, sarangkanambone buatte niwoṛṛetta 
sulalu᷊mmu wuke Watti'u Mararatun Israel. 

 19Sulalu᷊mmu wuke Watti'u Manga Nabi buatte niwoṛṛetta lai aali᷊omanni 
Manasye wuṛṛu sasimbakku Ruata su aali᷊omanna udde, see lai watti'u manga 
rosane tantala᷊nna i tou taambe awawalu᷊, manga tampa pasasubbanna 
paalu᷊anna wuṛṛu manga paalu᷊annu Monganni Asyera apan nilanginne, 
wuṛṛu manga monganna apan sassubbanne. 
20Manasye nate wuṛṛu nilabbinga su wale᷊n araratuanna. Amon anangnge 
naola'a ratu nallolo᷊ssa si tou. 

I Amon ratun Yehuda 
(2Mar. 21:19-26) 

21Amon uukke 22 su tonnane sutempo i tou naola'a ratun Yehuda, wuṛṛu 
namarenta su Yerusalem rua tonna ala᷊nnune. 
22Nangaṛṛussa lai iamangnge i tou na'ola'a rosa su lantakku hatin MAWU. I 
tou massubba manga paalu᷊anna apan sassubbannu iamangnge wuṛṛu 
mangngonggolu sasamba su manga paalu᷊anna udde. 
23Arawe uapapaṛṛalan iamangnge, Amon tawe sinumallungngu watanganne, 
wuṛṛu tawe nabbali᷊'a ringannu MAWU; ewe'e i tou maddosanna wuassu 
iamangnge. 
24Manga mamanaran araratuanni Ratu Amon naammulla nilumawangnga si 
tou wuṛṛu i tou nipate su wale᷊n araratuanna. 
25Arawe tumana'u Yehuda namate lai manga taumata apan namate si Ratu 
Amon, ana see nanenegi Yosia anangnge naola'a ratu. 

2 Tawarikh 34 

I Yosia ratun Yehuda 
(2Mar. 22:1-2) 

1Yosia uukke 8 tonna sutempo i tou naola'a ratun yehuda, wuṛṛu i tou 
namarenta su Yerusalem 31 su tonnane ala᷊nnune. 
2Inolaanni Yosia maalu᷊assa naungngu MAWU; i tou nangaṛṛussa si Ratu Daud 
iupungnge, wuṛṛu matuṛṛutta anambon titan Duata ringannu ahewallu 
naungnge. 

I Yosia nanginsue pasasubba paal᷊uanna 

3Napawe 8 tonna i Yosia naola'a ratu, su uukka ta'e dario'a, i Yosia 
nanattakke mattaṛṛamawu Ruata apan sassubbanni Ratu Daud iupungnge. 
Appattu tonna wua'udde i tou nanattakke nanggohakku manga tampa 
passubbanna paalu᷊anna, manga paalu᷊annu Monganni Asyera, wuṛṛu manga 
paalu᷊anna waine. 
4Manga paalu᷊anna wuṛṛu manga monganna udde nihohakku tantaran Yosia 
ana see omane nisali᷊awukki mangitou su wowon labbingu manga taumata 

apan mangngonggolu sasamba su manga monganna udde. Manga mezbah 
Baal wuṛṛu manga mezbah amania isudde niṛṛa'an mangitou. 
5Wua'udde i Yosia nanutungnga su wowon mezbah udde duṛṛin manga imam 
apan mangngimbe paalu᷊anna udde. Ringannu aroddi Yehuda wuṛṛu 
Yerusalem niola'i Yosia apia mattaṛṛamawu su MAWU. 
6Inolaanna uasulu᷊ngnga niolangnge lai su manga soa wuṛṛu su manga 
wageangngu leta'a apan nahohakke su wageangngu leta'i Manasye, Efraim, 
wuṛṛu Simeon, naddatingngu leta'i Naftali su sawannakka. 
7Manga mezbah wuṛṛu manga paalu᷊anni Asyera su ahewallu Araratuannu 
Sawannakka niṛṛa'an Yosia, ana see manga paalu᷊anne wuṛṛu anambon 
mezbah amania niṛṛimunsange. Wua'udde i Yosia napule᷊te watukku 
Yerusalem. 

Wuke Manga Titan MAWU niasombanganna apia 
(2Mar. 22:3-20) 

8Su tonna mapulo᷊ ualu᷊ sutempo i Yosia uaparenta, napawe i tou buatte 
nanginsue pasasubbanna paalu᷊anna su Wale᷊n MAWU wuṛṛu su ahewallu 
wanua, i tou nandolokku siri 3 taumata iapaapia Wale᷊n MAWU Ruata. Siri 
tallu taumata eteudde i Safan ana'i Azalya, Maaseya gubernuren Yerusalem, 
wuṛṛu Yoah ana'i Yoahas, sangkatou mamanaran araratuanna apan 
atanggaṛṛanne. 
9Manga taumatan Lewi apan uariaga Ngaran Wale᷊n MAWU, nanantilla si 
Imam Wahewalla i Hilkia, roitta apan buatte niammulli mangitou. Roitta 
udde niroronganna wuassu taumatan Efraim wuṛṛu Manasye, wuṛṛu wuassu 
tumanangnge waine su Araratuannu Sawannakka, see lai wuassu tumana'u 
Yehuda, Benyamin wuṛṛu Yerusalem. 
10Ana see roitta udde tinantilli Imam Wahewalla i Hilkia singana'a siri tallu 
apan mammanara uariaga mangangapia Wale᷊n MAWU udde. Ana see i 
mangitou nangonggolu roitta udde 

11su manga wasen kalu wuṛṛu maaola'a wale᷊n apan ṛinone ipamalli watu 
wuṛṛu alu ipangapia wale᷊n apan buatte niwalan manga ratun Yehuda 
niapahohakka. 
12Manga taumata apan mammanara mangngapia wale᷊n udde atonna-tonna 
tawe mamahia. I mangitou ipappiaṛṛa'u siri appatta taumatan Lewi: Yahat 
wuṛṛu Obaja wuassu ṛuanganni Merari, see i Zakharia wuṛṛu Mesulam 
wuassu ṛuanganni Kehat. Manga taumatan Lewi sarangkanambone apan 
masingkatta mannalangnga musikka, 
13nionggola᷊nnu manara niapariaga mallaṛṛootta manga aola'u wale᷊n, 
uapiaṛṛa'u manga mamanara wuassu ala᷊wo'u hatin manara, manara 
mammoṛṛetta, wuṛṛu uariaga ngara. 
14Sutempo roitta sasumbala udde niapasabbangnga wuassu tampa 
pangangadoanne, i Hilkia naasangkalla wuke Titan MAWU, eteudde manga 
tita apan nionggolu Ruata si Musa. 
15Hilkia nabbisarate si Safan, “I ya'u naasangkalla wuke Titan Mawu su 
Wale᷊n Mawu,” ana see wuke udde nionggoli tou si Safan. 
16Safan nanengkamma wuke udde, ana see i tou inaite ringannu ratu wuṛṛu 
nabbisara, “Sarangkanambone apan buatte nirolokki Tuangnga buatte 
nimanaran kami. 
17Yami buatte nanganu roitta apan sasahipunanna su Wale᷊n MAWU wuṛṛu 
nionggola su manga mamanara wuṛṛu manga mandariagane.” 
18Wua'udde i tou nabbisara apia, “Hilkia nangonggolu wuke indi si ya'u.” 
Ana see i Safan nabbasate wuke udde su saruannu ratu. 
19Naaringikka lalo᷊ṛṛon buke udde, ratu nanggesa'a laungnge ana waugu 
massusa. 
20Wua'udde ratu nangonggolu parenta indi si Hilkia, Ahikam ana'i Safan, 
Abdon ana'i Mikha, Safan ruddutuli᷊ssu araratuanna wuṛṛu i Asaya 
daroloṛṛannu ratu, 

21“I yamiu roote paiwalo᷊ MAWU, su ola'u i ya'u wuṛṛu manga taumata apan 
ta'e uatana'a su Israel wuṛṛu Yehuda su ola'u lalo᷊ṛṛon buke indi. MAWU nasa'u 
si ite ana waugu ala᷊monan kite tawe napaamattu manga parenta apan 
uawoṛṛetta sulalu᷊mme.” 
22Ne inaite i Hilkia, Ahikam, Abdon, Safan wuṛṛu Asaya naddorongnga 
tatantiro su sangkatou wawine aranne i Hulda. I tou sangkatou nabi apan 
uatana'a su ampungnga wakku su Yerusalem. Awingnge aranne i Salun ana'i 
Tikwa, oulunni Harhas. I tou uapaduli᷊ laubbu patataṛṛamawu su 
Wale᷊n MAWU. Napawe i Hulda naaringikka i mangitou nanala᷊'a, 
23i tou nandolokki mangitou niapawelengnga ringannu ratu wuṛṛu 
niapawalo᷊n tanata indi, “MAWU, Ruata apan sassubbannu taumatan Israel 
nabbisara, 
24‘I Ya'u sarun makkumannu Yerusalem wuṛṛu tumanangnge 
sarangkanambone ringannu tatala᷊ apan uawoṛṛetta sulalu᷊mmu wuke udde 
apan buatte niwasa su saruannu ratu. 
25I mangitou buatte nanantang-Ku wuṛṛu nangonggolu sasamba su manga 
mawu waine. Sarangkanambone apan buatte niola'i mangitou mangke 
naasa'u si Ya'u. I Ya'u nasa'u su Yerusalem, wuṛṛu asasa'u-U tawe umompo'a. 
26Arawe su ola'i Ratu Yosia eteindi tanata-U, MAWU Ruatan Israel: Napawe 
i'o naaringikka lalo᷊ṛṛone apan uawoṛṛetta sulalu᷊mmu wuke udde, 
27i'o sinumassilla wuṛṛu sinumallungngu watangannu su saruang-Ku. I Ya'u 
buatte namansaga sarun makkuumannu Yerusalem wuṛṛu tumanangnge, 
arawe napawe i'o naaringikka i Ya'u mammansaga, i'o nilumuai wuṛṛu 
nanggesa'a laungngu tatialan massusa. I Ya'u buatte naddaringikka 
aali᷊omannu, 
28ana waugu udde ṛuumanna su Yerusalem tawe Ta'u iaparanta amungkangu 
i'o ta'e wiakka. I'o sarun Ta'u iwala mate ringannu paddarame.’ ” Ne manga 
daroloṛṛanna udde nabelengke ringannu ratu wuṛṛu namasingkattu tanata 
udde. 

I Yosia nakkiinnu paaire, tadea'u sidutu tuttuṛṛutta MAWU 
(2Mar. 23:1-20) 

29Ratu Yosia namaggo anambon piaṛṛa'u Yehuda wuṛṛu Yerusalem, 
30-31ana see inaite suadio'a ringanni mangitou watukku Wale᷊n MAWU. 
Suadio'a ringanni mangitou tinumantalongnga lai manga imam, taumatan 
Lewi wuṛṛu anambon tumanangnge, mawae ete asiangnga aroddi taumata 
ala. Su saruanni mangitou sarangkanambone, maranin diṛṛin datu sassane, 
ratu dirumarsisikka wuṛṛu mabbasa ringannu tingikka ma'ikkatta lalo᷊ṛṛon 
buke paaire apan buatte niasangkala᷊nna sulalu᷊mmu Wale᷊n MAWU. Wua'udde 
ratu nakkiinnu paaire ringannu MAWU tadea'u sidutu tuttuṛṛutta si Tou 
wuṛṛu mappaamattu ringannu ahewallu naungnga wuṛṛu ṛimuudda 
anambon parenta wuṛṛu manga tita-Ne, see lai manuungngu atorannu 
paairen MAWU wuṛṛu ala᷊ṛṛanang-Nge apan uawoṛṛetta sulalu᷊mmu wuke 
udde. 
32Anambon taumata wuassu ṛuanganni Benyamin wuṛṛu anambon taumata 
waine apan uatana'a su Yerusalem nirolokki tou nakkiinnu paaire 
su MAWU tadea'u sidutu tuttuṛṛutta paaire udde. Ne manga taumatan 
Yerusalem tuttuṛṛutta manga atoranna sulalu᷊mmu paaire udde, eteudde 
paaire suwallatti mangitou ringannu MAWU Ruatan ala᷊monan mangitou. 
33Manga paalu᷊anna apan maarantinna, apan uaraddo su manga tampa 
nasutta su wageangngu leta'u Israel, sarangkanambone niṛṛimunsa'i Ratu 
Yosia. Ana see i tou namarenta tumanangnge mattaṛṛamawu MAWU, Ruatan 
ala᷊monan mangitou. Ne sutempo ala᷊nnune i Yosia wiakka, tumanangnge 
sidutu tuttuṛṛutta MAWU. 

2 Tawarikh 35 

I Yosia nallaghu ramean Paskah 
(2Mar. 23:21-23) 

1Wua'udde i Yosia nallaghu ramean Paskah su Yerusalem, tadea'u 
ipangaddatta MAWU. Domba ipallaghu ramean udde pateanna su allo 14 su 
wula᷊nna paarorone. 

2Yosia nattahia manara su manga imam apan ṛinone manaranni mangitou su 
Wale᷊n MAWU, wuṛṛu i tou nandolokka lai tadea'u i mangitou mammanara 
ringannu mapia. 
3Manga taumatan Lewi apan buatte niṛṛae iapa'imbe MAWU, wuṛṛu apan 
naola'a huru su Israel naasomba parenta indi wuassi Yosia, “Addoa'e 
Wantallu Paairen MAWU apan susi udde sulalu᷊mmu Wale᷊n MAWU apan 
nipararisikki Ratu Salomo ana'i Daud. Ariete paingkati yamiu apia. 
Pangimbete MAWU Ruatanu wuṛṛu walahannu Israel ala᷊ṛanang-Nge. 
4Pasaddiate su Wale᷊n MAWU tumuṛṛuttu manga wageangnge, uasulu᷊ngngu 
tahian manara apan buatte tinantunni Ratu Daud wuṛṛu Ratu Salomo 
anangnge, si yamiu. 
5Atoṛṛa'e manga wageangnge udde aroddi olangnge na'oman sara sidutu 
wuassi yamiu piaddu uatatulu᷊ngnga suapan ammula᷊nnu taumatan Israel su 
Wale᷊n MAWU. 
6I yamiu ṛinone maṛṛata domba su ramean Paskah. Ana waugu udde 
pandiahite watangannu tadea'u wotongnge massubba MAWU, wuṛṛu riahite 
lai manga sasamba apan ṛinone ionggola su MAWU, tadea'u ringannu aroddi 
manga taumatan Israel waine wotongnge mappaamattu 
parentan MAWU apan niapasingkatta si Musa.” 
7Tadea'u manga taumata apan nirumanta su ramean Paskah udde wotongnge 
mangonggolu sasamban Paskah, i Ratu Yosia nangonggolu wianatangnge 
sassane anambone 30.000 domba, ana'u domba wuṛṛu ana'u ambinga, see lai 
3.000 sapi esakka. 
8Manga mamanaran Yosia lai nangonggola su manga imam, wuṛṛu taumatan 
Lewi mawae aonggola wuassu tumanangnge. Manga mamanara apan 
nionggola᷊nnu manara su Wale᷊n MAWU, eteudde Imam Wahewalla i Hilkia, 
wuṛṛu i Zakharia, see i Yehiel, ingana'a siri tallu indi nangonggolu su manga 
imam 2.600 ana'u domba wuṛṛu ana'u ambinga see 300 sapi esakka apan 
olaanna sasamba sulalu᷊mmu ramea udde. 

9Manga piaṛṛa'u taumatan Lewi, eteudde: Konanya, Semaya, wuṛṛu Netaneel 
tuṛṛangnge, Hasabya, Yeiel, wuṛṛu Yozabad, nangonggola su taumatan Lewi 
5.000 ana'u domba wuṛṛu ana'u ambinga see lai 500 sapi esakka maola'a 
sasamba sulalu᷊mmu ramea udde. 
10Napawe sarangkanambone apan ipaatta su ramean Paskah nariahite, 
manga imam wuṛṛu manga ammula᷊nnu taumatan Lewi nanganu tampane 
sambau-sambau ere buatte nirolokku ratu. 
11Ana see i mangitou nakkata winatangnga apan ipaatta su ramean Paskah; 
taumatan Lewi nalluussa wuṛṛu manga imam nangalassu daṛṛan binatangnga 
udde su wowon mezbah. 
12Suapan ammula᷊nnu amonanna apan nirumanta isudde naasomba sambau 
wuassu manga winatangnga apan sarun ionggola maola'a sasamba 
itattambunna. Ringannu aroddi i mangitou napangonggolu sasamba 
tumuṛṛuttu atoranna apan uawoṛṛetta sulalu᷊mmu wuke Titan Musa.  
13Ana see manga taumatan Lewi namangganga sasamban Paskah udde su 
putungnga, uasulu᷊ngngu atoranna, wuṛṛu nallaha manga sasamba niṛṛae 
udde sulalu᷊mmu urinna, wua'udde ṛemene mali᷊ha-li᷊hakka tinahia su manga 
taumata. 
14Napawe manara udde nali᷊udde, wakkute udde manga taumatan Lewi 
nanaddia wageangngi mangitou sassane wuṛṛu manga imam papapulunni 
Harun. Ana waugu maddatingngu ṛabbi manga imam sidutu mammanara 
mangngonggolu manga winatangnga maola'a sasamba itattambunna, wuṛṛu 
mannambunnu tawan manga sasamba udde. 
15Manga panden mananalangnga musikka wuassu ṛuanganni Asaf 
sulalu᷊mmu ṛuanganni Lewi uarisikka isudde su tampa pammanaranna apan 
buatte niatokki Ratu Daud si mangitou. Eteindi manga aranni mangitou: 
Asaf, Heman, wuṛṛu Yedutun, sangkatou nabi apan mammanara ringannu 
ratu. Manga mandariaga ngara malo᷊angnga imbaṛṛangnga manantangngu 
tampan mangitou, ana waugu i mangitou wotongnge mallaghu ramean 

Paskah sutampa pammanaranni mangitou ringannu lali᷊mannu taumatan 
Lewi waine. 
16Su allo udde i mangitou napaamattu manara apan nirolokki Ratu Yosia su 
ipallaghu ramean Paskah, nasutta lai manga sasamba su mezbah. 
17Pitu allo ala᷊nnune tumana'u Israel sarangkanambone apan nirumanta 
isudde mallaghu ramean Paskah wuṛṛu Roti Tawe Ragine. 
18Paskah ereudde taambe saran paassa nilaghu ro'en sutempo i Nabi Samuel. 
Tawe saran sangkatou wuassu manga ratu paarorone apan buatte nallaghu 
ramean Paskah ere buatte nilaghu 
19sulalu᷊mmu tonna mapulo᷊ ualu᷊ sutempo i Yosia uaparenta, wuassu ratu 
udde sassane suadio'a ringannu manga imam, taumatan Lewi, taumatan 
Yehuda wuṛṛu Israel, see lai tumana'u Yerusalem. 

Panguddusannu i Yosia namarenta 
(2Mar. 23:28-30) 

20Napawe i Ratu Yosia buatte nammanara sarangkanambone udde su 
Wale᷊n MAWU; Nekho ratun Mesir namiaṛṛa'u tantarane inai mapapangalo su 
Karkemis maranin Salu᷊kku Efrat. Yosia maddea'a mapamo'a si tou, 
21arawe i Nekho nangirimmu tanata indi si Yosia, “Pangalo indi wali᷊newe 
pangalo mamangalo si'o, ratun Yehuda! I ya'u nirumanta wali᷊newe 
mando'appa si'o, ewe'e mando'appa manga see'u, wuṛṛu Ruata nandolo'u 
tadea'u mali᷊hakka mammanara. Ruata uasamba'a si ya'u, ana waugu udde 
imbaṛṛangnga manala᷊re si Tou, ana waugu panginsueanne i'o sarun 
ṛimunsaan-Ne.” 
22Arawe i'o Yosia mangke maapulu lumawangnga, wuṛṛu maddiri tumuṛṛutta 
wisaran Duata wuassi Ratu Nekho. Yosia namalu᷊ hati ana see napapangalo 
lai su wawala᷊nnu Megido. 
23Sulalu᷊mmu pangalo udde i Ratu Yosia niaṛṛinoannu anaanna. Ana see i tou 
namarenta manga allangnge tadea'u i tou iapidda su liudde marau pangalo 
ana waugu lessane tumaniten wahewalla. 

24I mangitou namasanna si Yosia wuassu keretane wuṛṛu niingkatta su kereta 
waine isudde, wua'udde niapidda watukku Yerusalem. I tou nate poiaroddi 
wuṛṛu nilabbinga su labbingu manga ratu. Tumana'u Yehuda wuṛṛu 
Yerusalem sarangkanambone lullalo᷊n papatene udde. 
25Nabi Yeremia namoṛṛettu sambau aantari lala᷊lo᷊ si Ratu Yosia. 
Naddatingngu orassa indi aantari udde ta'e ipappaattu mangangantari su 
Israel, mawae ete esakka aroddi lai wawine, su ipannaungnga i mangitou 
lullalo᷊n Yosia. Aantari udde buatte niwoṛṛetta sulalu᷊mmu ammula᷊nnu 
aantarin lala᷊lo᷊. 
26Watti'a waine su ola'i Yosia, su ola'u darangngune su MAWU, wuṛṛu 
tatuṛṛunne su manga titan MAWU, 
27aunne, su ola'u pabbiaṛṛanne wuassu panattaṛṛanne maddatingngu 
panguddusanne, buatte niwoṛṛetta sulalu᷊mmu wuke Watti'u Mararatun Israel 
wuṛṛu Yehuda. 

2 Tawarikh 36 

I Yoahas ratun Yehuda 
(2Mar. 23:30-35) 

1Tumana'u Yehuda namile wuṛṛu nanenegi Yoahas naola'a ratu su Yerusalem 
nallolo᷊ssa si Yosia, iamangnge. 
2Uukki Yoahas 23 su tonnane sutempo i tou naola'a ratun Yehuda, wuṛṛu i 
tou namarenta su Yerusalem 3 wula᷊nna ala᷊nnune. 
3-4Nekho ratun Mesir nanametta wuṛṛu nangapiddi Yoahas watukku Mesir, 
ana see i tou nandolokka tadea'u Yehuda mamaekka wose anambone 3.400 
su kilone sala᷊'a wuṛṛu 34 su kilone wula᷊wanna. Wua'udde i tou nanenegi 
Elyakim tuṛṛangngi Yoahas naola'a ratu, wuṛṛu namalu᷊ aranni Elyakim 
nabbali᷊ Yoyakim. Wua'udde i Yoahas niapidde watukku Mesir. 

I Yoyakim ratun Yehuda 
(2Mar. 23:36–24:7) 

5Yoyakim uukke 25 su tonnane sutempo i tou naola'a ratun Yehuda, ne i tou 
namarenta su Yerusalem 11 su tonnane ala᷊nnune. 
6Sutempo i Nebukadnezar ratun Babel naapangaṛṛo Yehuda, i tou nanametta 
si Yoyakim wuṛṛu niapidda ṛaṛṛapusanna watukku Babel. 
7Sangkawageanganna manga saranapa apan maarega su 
Wale᷊n MAWU niapiddi Nebukadnezar wuṛṛu sinahipunna su wale᷊n 
araratuanne su Babel. 
8Watti'a waine su ola'i Yoyakim, nasutta lai manga inolaanne apan 
maṛṛagissa wuṛṛu manga ala᷊le᷊one, buatte niwoṛṛetta sulalu᷊mmu 
wuke Watti'u Mararatun Israel wuṛṛu Yehuda. Yoyakhin anangnge naola'a ratu 
nallolo᷊ssa si tou. 

I Yoyakhin ratun Yehuda 
(2Mar. 24:8-17) 

9Yoyakhin uukke 18 su tonnane sutempo i tou naola'a ratun Yehuda, wuṛṛu i 
tou namarenta su Yerusalem 3 wula᷊nna 10 allo ala᷊nnune. I tou na'ola'a rosa 
su lantakku hatin MAWU. 
10Su panggahanti tonna, i Ratu Nebukadnezar nangapidi Yoyakhin watukku 
Babel naola'a sangkatou taumata niatawanna, wuṛṛu manga saranapa 
maarega su Wale᷊n MAWU niapiddi tou lai. Wua'udde i Nebukadnezar namile 
si Zedekia, tuṛṛangngu iamangngu i Yoyakhin, naola'a ratu su Yehuda wuṛṛu 
Yerusalem. 

I Zedekia ratun Yehuda 
(2Mar. 24:18-20; Yer. 52:1-3a) 

11Zedekia uukke 21 su tonnane sutempo i tou naola'a ratun Yehuda. I tou 
namarenta su Yerusalem 11 su tonnane ala᷊nnune. 
12I tou lai na'ola'a rosa su MAWU Ruatane. I tou maddiri sumallungngu 
watanganne wuṛṛu tawe tumuṛṛutta si Nabi Yeremia apan mammasingkattu 
tanatan MAWU si tou. 

Ananawon Yerusalem 
(2Mar. 25:1-21; Yer. 52:3b-11) 

13Ratu Nebukadnezar buatte namata'i Zedekia massalu ringannu arannu 
Ruata manungku i tou sarun matuṛṛutta si Nebukadnezar. Arawe wua'udde i 
Zedekia namangalo si Nebukadnezar. Zedekia mangke tawe 
mangimanna MAWU, Ruatan Israel. I tou maddiri manantangngu manga 
rosane wuṛṛu maddiri mabelengnga ringannu MAWU. 
14Wali᷊ne wua'udde lai, Wale᷊n MAWU apan buatte niṛṛaen MAWU sassane 
hunan Tou, nila᷊le᷊on manga piaṛṛa'u Yehuda, manga imam, wuṛṛu 
tumanangnge, ana waugu i mangitou lai suadio'a massubba paalu᷊anna wuṛṛu 
nangaṛṛussa ola'u pabbiaṛṛanna apan maarosa wuassu walahanna apan 
uali᷊ndonganni mangitou. 
15MAWU, Ruatan ala᷊monan mangitou, masokkate mandolokku daroloṛṛanne 
mapanaungngu ala᷊ṛanang-Nge, ana waugu i Tou marangngu si mangitou 
wuṛṛu su wale᷊-Ne. 
16Arawe i mangitou mannalangnga manga daroloṛṛannu Ruata udde, wuṛṛu 
lullagen manga nabi-Ne see lai tawe maddaringikka manga wisara-Ne. 
Panginsueanne MAWU aroddi nasa'u si mangitou na'oman sara tate dala᷊nna 
sabbanganni mangitou tadea'u mapallossa wuassu ṛuuman-Ne. 
17 MAWU nangalo᷊ren naungngu ratun Babel tadea'u mamangalo si mangitou. 
Ratu udde namate taumatan Yehuda apan ta'e saṛṛen tumuwo, nasutta lai i 
mangitou isudde su Wale᷊n MAWU. I Tou niumakkannu saran sangkatou, 
mawae ete timmadde ara'e dario'a, esakka ara'e wawine, mapia ara'e 
maradda'a. I mangitou sarangkanambone tinatillu Ruata su ratun Babel. 
18Manga aola'u Wale᷊n MAWU wuṛṛu manga saranapane apan maarega, see lai 
paa'alan ratu wuṛṛu manga mamanaran araratuanne, sarangkanambone 
niaṛṛon ratun Babel udde ana see niapidda watukku Babel. 
19I tou nanggohakku darandungngu soa Yerusalem, wuṛṛu nanoṛṛobba soa 
udde, nasutta lai Wale᷊n MAWU wuṛṛu wale᷊n araratuanna suadio'a ringannu 
manga saranapa maarega apan ta'e sulalu᷊mmu wale᷊n araratuanna udde. 

20Tumanangnge apan ta'e wiakka niapidde watukku Babel. Poiaroddi i 
mangitou nabbali᷊ allangnge wuṛṛu allangngu papapulunne naddatingngu 
tempon araratuannu Persia mamarenta. 
21Etearoddi natipusse sarangkanambone apan niwisaran MAWU si Yeremia 
manungku wanua udde sarun maola'a wanua lolo᷊kka 70 su tonnane ala᷊nnune 
apan maola'a lala᷊nna'u manga allon Sabat apan tawe ilaghu. 

I Kores namarenta taumatan Yahudi niapapul᷊e 
(Ezr. 1:1-4) 

22Su tonna paarorone sutempo i Kores uaparenta, ratun 
Persia, MAWU nanipussu sarangkanambone apan buatte niapasingkan-Ne si 
Nabi Yeremia. MAWU nangalo᷊ren naungngi Kores tadea'u mapasabbangngu 
sambau parenta apan iwasa su ahewallu araratuanne. Tingikke arendi: 
23“Eteindi parentan Kores, ratun Persia! I ya'u buatte nitenegu Ruata 
uataṛṛino su surga mabbali᷊ ratu su ahewallu runia, wuṛṛu nandolo'u 
niapaola'a wale᷊-Ne su Yerusalem su leta'u Yehuda. Nariaddi, i yamiu 
sarangkanambone apan nabbali᷊ ala᷊ṛṛana'u Ruata ṛinone mabelengnga 
poiaroddi! Antimanna MAWU Ruatanu mallu'adda si yamiu.” 

  



1277 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

Ezra 

Ezra 1 

I Kores namalan taumatan Yahudi napul᷊e watukku wanua mangitou 

1Su tonna paarorone sutempo i Kores uaparenta, ratun 
Persia, MAWU napaamattu apa apan buatte niwisara-Ne si Nabi 
Yeremia. MAWU nangalo᷊ren naungngi Kores tadea'u mapasabbangngu 
sambau parenta apan iwasa su ahewallu araratuanne. Tingikke arendi: 
2“Eteindi parentan Kores, ratun Persia. MAWU, Ruata tembonanne su surga 
buatte na'ola'a si ya'u ratu su ahewallu runia, wuṛṛu nangonggollu manara si 
ya'u tadea'u mapararisikku Wale᷊n-Ne su Yerusalem su leta'u Yehuda. 
3Antimanna Ruata mallu'adda si yamiu sarangkanambone apan naola'a 
uman-Ne. I yamiu ṛinone mapule᷊ watukku Yerusalem wuṛṛu mapararisikku 
apia Wale᷊n MAWU, Ruatan Israel, Ruata apan uatana'a su Yerusalem. 
4Amungkangngu pia sangkatou uman-Ne su tampan pamamuanganna indi 
apan maddorongnga sumbala tadea'u wotongnge mapule᷊, ne manga 
ali᷊ndonganne ṛinone massumbala. I mangitou ṛinone mangonggollu si tou 
sala᷊'a wuṛṛu wula᷊wanna. Walu᷊nna su amatanna see manga winatangnga 
pallurananna, wuṛṛu lai manga sasamba hunan Wale᷊n MAWU su Yerusalem.” 
5Wua'udde manga tembonannu bawosoanna wuassu ṛuanganni Yehuda 
wuṛṛu Benyamin, manga iman wuṛṛu manga taumatan Lewi, wuṛṛu suapan 
taumata apan naungnge nialo᷊ren Duata, nandiahite inai mapule᷊ watukku 
Yerusalem wuṛṛu mapararisikku apia Wale᷊n MAWU. 
6Anambon ali᷊ndonganni mangitou lai massumbala ringannu nangonggollu 
ala᷊wo'u saranapa, erenai manga perkakassa sala᷊'a wuṛṛu wula᷊wanna, 
walu᷊nna su amatanna, winatangnga pallurananna, darotongnga waine wuṛṛu 
manga sasamba hunan Wale᷊n MAWU. 
7Kores napaasabbangngu manga mangko wuṛṛu cawanna apan dorone 
ipappaatta sulalu᷊mmu Wale᷊n MAWU su Yerusalem. Manga saranapa udde 

buatte niṛṛootti Ratu Nebukadnezar wuṛṛu niaddo sulalu᷊mmu kuillu manga 
monganne sassane. 
8Kores nanantillu manara mandiahi saranapa udde si Mitredat, tembonannu 
uaagassa roittu araratuanna. Wua'udde Mitredat namoṛṛettu manga saranapa 
udde ionggolla si Sesbazar, gubernuren Yehuda. 
9-10Eteindi saranapa apan niwoṛṛetta: 

manga mangko wula᷊wanna su ipallagu sasamba 30 

manga mangko sala᷊'a su ipallagu sasamba 1.000 

manga mangko waine 29 

manga mangko maraddio'a wuassu wula᷊wanna 30 

manga mangko maraddio'a wuassu sala᷊'a 410 

saranapa waine 1.000 

11Sarangkanambone reenganne 5.400 manko wula᷊wanna wuṛṛu sala᷊'a see 
manga saranapa waine. Sarangkanambone udde niapiddi Sesbazar sutempo 
i tou wuṛṛu manga taumata niwuangnga waine nanantangngu Babel 
mattuddan Yerusalem. 

Ezra 2 

Arannu manga taumata apan napul᷊e wuassu pamamuanganna 
(Neh. 7:4-73) 

1Manambo wuassu wallattu manga taumata niwuangnga nanantangngu 
leta'u Babel ana see nabbelengke watukku Yerusalem wuṛṛu Yehuda, 
sangkataou-sangkatou watukku soane sassane. I mangitou buatte nabbiakka 
sulalu᷊mmu pamamuanganna su Babel ro'en i mangitou niṛṛootti Ratu 
Nebukadnezar. 
2Manga piaṛṛa'i mangitou eteudde i Zerubabel, i Yesua, i Nehemia, i Seraya, 
i Reelaya, i Mordekhai, i Bilsan, i Mispar, i Bigwai, i Rehum wuṛṛu i Baana. 

Eteindi arannu wawosoannu amonannu Israel, ringannu anambon taumata 
wuassu ala᷊wo'u wawosoanna apan nabbelengnga wuassu pamamuanganna: 

3-20Wawosoannu amonanni Paros – 2.172 

I Sefaca – 372 

I Arah – 775 

I Pahat-Moab (papulunnu Yesua wuṛṛu Yoab) – 2.812 

I Elam – 1.254 

I Zatu – 945 

I Zakai – 760 

I Bani – 642 

I Bebai – 623 

I Azgad – 1.222 

I Adonikam – 666 

I Bigwai – 2.056 

I Adin – 454 

I Ater (isassaggo lai Hizkia) – 98 

I Bezai – 323 

I Yora – 112 

I Hasum – 223 

I Gibar – 95 

21-35Manga taumata apan ala᷊monane uatana'a su manga soa nanansunna lai 
nabbelengnga wuassu pamamuanganna: 

Soa Betlehem – 123 

Netofa – 56 

Anatot – 128 

Asmawet – 42 

Kiryat-Arim, Kefira wuṛṛu Beerot – 743 

Rama wuṛṛu Gaba – 621 

Mikhmas – 122 

Betel wuṛṛu Ai – 223 

Nebo – 52 

Magbis – 156 

Elam apan waine – 1.254 

Harim – 320 

Lod, Hadid wuṛṛu Ono – 725 

Yerikho – 345 

Senaa – 3.630 

36-39Eteindi arannu wawosoannu amonannu manga imam apan napule᷊ 
wuassu pamamuanganna: 

I Yedaya (papapulunni Yesua) – 973 

I Imer – 1.052 

I Pasyhur – 1.247 

I Harim – 1.017 

40-42Wasosoannu ṛuanganni Lewi apan napule᷊ wuassu pamamuanganna 
eteudde: 

I Yesua wuṛṛu i Kadmiel (papapuluni Hodawya) – 74 

Manga mangangantari su Wale᷊ (papapulunni Asaf) – 128 

Mandariagga ngara su Wale᷊ (papapulunni Salum, i Ater, i Talmon, 
i Akub, i Hatita wuṛṛu i Sobai) – 139 

43-54Eteindi arannu wawosoannu amonannu manga mamamanara su 
Wale᷊n MAWU apan napule᷊ wuassu pamamuanganna: i Ziha, i Hasufa, i 
Tabaot, i Keros, i Siaha, i Padon, i Lebana, i Hagaba, i Akub, i Hagab, i 
Samlai, i Hanan, i Gidel, i Gahar, i Reaya, i Rezin, i Nekoda, i Gazam, i Uza, 
i Paseah, i Besai, i Asna, i Meunim, i Nefusim, i Bakbuk, i Hakufa, i Harhur, 
i Bazlut, i Mehida, i Harsa, i Barkos, i Sisera, i Temah, i Neziah wuṛṛu i Hatifa. 
55-57Wawosoannu amonannu manga mangangimben Salomo apan napule᷊ 
wuassu pamamuanganna: i Sotai, i Soferet, i Peruda, i Yaala, i Darkon, i 
Gidel, i Sefaca, i Hatil, i Pokheret-Hazebaim wuṛṛu i Ami. 
58Wawosoanna amonannu manga mamanara su Wale᷊n MAWU apan 
nabbelengnga wuassu pamamuanganna anambone 392 suatoune. 
59-60Manga taumata apan nanantangngu manga soa Tel-Melah, Tel-Harsa, 
Kerub, Adan wuṛṛu Imer, anambone 652 suatoune. I mangitou nasutta 
wawosoannu amonanni Delaya, Tobia wuṛṛu Nekoda, arawe i mangitou tawe 
pinangiananne mamasingkatta manungku i mangitou udde papapulunnu 
walahannu Israel. 
61-62Manga pira wawosoannu amonannu imam tawe lai nasomba woṛṛetta su 
ola'u ala᷊monan mangitou, eteudde wawosoannu amonanni Habaya, Hakos, 

wuṛṛu Barzilai. (Ala᷊monan wawosoanni Barzilai naawingngu sangkatou 
wawine papapulunnu wawosianni Barzilai su Gilead, wuṛṛu wua'udde i tou 
nappaattu arannu amonannu la'iananne.) Ana waugu i mangitou tawe 
pinangiananne mamasingkattu isai ala᷊monan mangitou, ne i mangitou tawe 
itarimmatta maola'a imam. 
63Gubernuren wageangngu leta'u Yehuda naningaddi mangitou umanna 
anna apan niola'a sasamba su Ruata, na'oman sara pia sangkatou imam apan 
wotongnge maddorongnga tatantiro ringannu nappaattu Urim wuṛṛu 
Tumim. 
64-67Manga taumata niwuangnga apan napule watukku wanuane 
sarangkanambone 42.360 su atoune. Wali᷊ne wua'udde napule᷊ lai manga 
allangngi mangitou sarangkanambone 7.337 sutoune wuṛṛu mangangantari 
sarangkanambone 200 suatoune. I mangitou lai uaapiddu manga 
winatangngi mangitou, eteudde: 

Awalo᷊ – 736 

Bagal – 245 

Unta – 435 

Keledai – 6.720 

68Napawe manga taumata niwuangnga na'omate su Wale᷊n MAWU su 
Yerusalem, manga pira piaṛṛa'u wawosoannu nangonggollu sasamba walate 
apulun naungnga su ipabbangunna Wale᷊n MAWU. 
69I mangitou nangonggollu sumbanganna tumuṛṛuttu asombangngu sambau-
sambau wuṛṛu napawe niaammulla eteudde 500 kg wula᷊wanna, 2.800 kg 
sala᷊'a, wuṛṛu 100 juba hunan manga imam. 
70Manga imam, manga taumatan Lewi wuṛṛu sambageanganna wuassu 
tumanangnge namanua su Yerusalem wuṛṛu su manga soa maranine. Manga 
mangangantari, manga mandariagga ngaran Wale᷊n MAWU wuṛṛu manga 

mamanara su Wale᷊n MAWU see mang taumatan Israel lambene namanua su 
manga soa tampa tatanaannu ala᷊monan mangitou dorone. 

Ezra 3 

Patataṛṛamawu nitattakka apia 

1Su wula᷊nna appitune, manga taumatan Israel namanuate su soane sambau-
sambau. Su allo paarorone wula᷊nna udde i mangitou nammulla su 
Yerusalem, 
2ana see Yesua ana'i Yozadak see ringanne manga imam wuṛṛu Zerubabel 
ana'i Sealtiel see manga tuṛṛangnge, na'ola'a apia mezbah Duatan Israel. 
Ringannu aroddi i mangitou wotongnge manambbunnu amania isudde, 
uasulu᷊ngngu manga tatantiro apan uawoṛṛetta sulalu᷊mmu buke Titan Musa 
allangngu Ruata. 
3Salaiwe i mangitou matta'uttu tumana'u wanua udde, arwe i mangitou 
na'ola'a lai mezbah udde su tampane paarorone. Ana i mangitou 
mannattakke nangonggollu sasamba itattambunna apia, sutempo rua allo 
wuṛṛu wawallo. 
4I mangitou lai nallagu Allo Wahewallu Rasannu Rongnga, uasulu᷊ngngu 
atoranna; wuṛṛu miallo-miallo mangngonggollu sasamba apan buatte 
nitantunna su allo udde. 
5Wali᷊ne wua'udde lai i mangitou ringannu uaatokka mangonggollu sasamba 
itattambunna see sasamba su Allo Wahewan Bula᷊nna Wakku, wuṛṛu su 
anambon allo wahewalla waine apan niola'a ipassubba MAWU. I mangitou lai 
mangngonggollu sasamba walate apulun naungnga su MAWU. 
6Salaiwe Wale᷊n MAWU taambe nitattakka olaanna apia, arawe su allo 
paarorone wula᷊nna appitune tumanangnge mannattakke mannambunnu 
sasamba hunan MAWU. 

Paaola'a Wal᷊en MAWU nitattakka 

7Tumanangnge nangonggollu roitta ipanewa basen meselle wuṛṛu basen alu. 
I mangitou lai nangirimmu anna see lanan zaitun watukku manga soa Tirus 
wuṛṛu Sidon ipanali᷊u alu cemaran Libanon wuassu manga soa udde. Alu 
udde niapidda watukku Yafo nilumewessa tahalo᷊angnga. Sarangkanambone 
udde nimanaran tumanangnge ringannu darolokki Kores, ratun Persia. 
8Ne su wula᷊nna aruane, sulalu᷊mmu tonna aruane napawe taumatan Israel 
nabbelengke watukku Yerusalem, i mangitou mannattakke ma'ola'a apia 
Wale᷊n MAWU. Zerubabel, Yesua wuṛṛu manga hawen mangitou 
sambalahanna, manga imam, taumatan Lewi, aunne, anambon taumata wua 
niwuangnga, mammanara abbi. Manga taumatan Lewi apan uukke 20 su 
tonnane ire'e nita'e iapariagga manara paaola'a Wale᷊n MAWU udde. 
9Ne Yesua, taumatan Lewi udde, ringannu manga anangnge wuṛṛu tuṛṛa-
tuṛṛangnge wuṛṛu lai Kadmiel ringannu manga anangnge (wawosoanni 
Hodawya) suaddio'a mandiagga manara paaola'a Wale᷊n MAWU udde. I 
mangitou nilali᷊mannu taumatan Lewi wuassu wawosoanni Henadad. 
10Sutempo manga mamanaran bangunna mannattakke mangaddon 
rapappakku Wale᷊n MAWU, manga imam ualuṛṛen juba wuṛṛu ringannu 
uaagassa trompetta dirumarisikka su tampane sangkatou-sangkatou. Manga 
taumatan Lewi wuassu wawosoanni Asaf dirumarisikka lai isudde ringannu 
uaagassa manga manaunganna maraddio'a. I mangitou mangke 
maddalo MAWU uasulungngu atoranna apan buatte nitantunna ro'en tempo i 
Ratu Daud. 
11Tumanangnge mangngantari aantari daralo su MAWU, lapiddu masokka 
isule᷊ wageangnge papanginsueanne, arendi tingikke, “MAWU udde mapia; 
wuṛṛu darangngu-Ne su Israel mangke maṛṛawa mappulunna.” Anambon 
tumanangnge huggio suaddio'a wuṛṛu maddalo MAWU, ana waugu 
rapappakku Wale᷊n MAWU buatte niaddo. 
12Manambo suwallattu manga imam, manga taumatan Lewi wuṛṛu manga 
tembonannu wawosoanna apan timmaddete buatte naasilo 

Wale᷊n MAWU apan dorone. Sutempo i mangitou na'ellega pangangaddo 
rappakku Wale᷊n MAWU indi, i mangitou mangke nilumuai ma'ikka-ikkatta. 
Arawe manga taumata waine apan iaudde lai mangke huggion ala᷊lu᷊assa, 
13na'oman sara masahadda paṛṛangngoannu hion ala᷊lu᷊assa wuṛṛu lalu᷊ai. 
Tingikke aroddi atelengnge, na'oman sara aaringiṛṛanna sara marau. 

Ezra 4 

Paaola'a Wal᷊en MAWU pia sal᷊awangnge 

1Watti'a manungku manga taumata wua niwuangnga udde tantala᷊nna 
ma'ola'a Wale᷊n MAWU, Ruatan Israel, niaringiṛṛannu seettu taumatan 
Yerusalem wuṛṛu Benyamin. 
2Ana waugu udde i mangitou niasasomban Zerubabel wuṛṛu manga 
tembonannu wawosoanna, ana see nangusulle, “Walaaewe i yami suadio'a 
ma'ola'a Wale᷊n MAWU udde, ana waugu i yami lai mattaṛṛamawu su Ruatan 
manga tuṛṛangnga, ere lai manga tuṛṛangnga sarangkanambone. I yami 
sidutu mangngonggollu sasamba si Tou ro'en tempon Esar-Hadon, ratun 
Asyur nangapiddi yami inawarendi.” 
3Arawe Zerubabel, Yesua wuṛṛu manga tembonannu wawosoanna 
sinumimbakka, “I yami tawe mappandumma sasumbala wuassi yamiu 
ipandarisikku Wale᷊n MAWU Ruatan kami. I yamite mapararisikka sassane ere 
su parentan Kores, ratun Persia, si yami.” 
4Wua'udde tumanangnge apan mala᷊nnute uatana'a su wanua udde 
mannattakke mangngaddio'a ikkattu taumatan Yahudi see mammata'utta si 
mangitou tadea'u manara udde iillolo. 
5I mangitou nanorokka manga tembonannu pamarentan Persia tadea'u 
manala᷊re hola᷊gu taumatan Yahudi udde. Olangnge udde sidutu iapaamatta 
ro'en i Ratu Kores uaparenta naddatingngu pamamarentan Ratu Darius. 

Paaola'a soa Yerusalem niilloll᷊o 

6Su panattaṛṛannu pamamarentan Ratu Ahasyweros, manga seettu tumana'a 
Yerusalem wuṛṛu Yehuda namoṛṛettu suratta aalae. 
7See lai sutempon pamamarentan Artahsasta, kaisar Persia, arariaddianna 
udde nasule᷊ apia: Bislam, Mitredat, Tabeel wuṛṛu manga hawen mangitou 
namoṛṛettu suratta su ratu. Suratta udde niwoṛṛetta sulalu᷊mmu sasinaukku 
Aram, wuṛṛu ṛinone itappassa sutempo iwasa. 
8-9Artahsasta lai nanarimmattu suratta su ola'u Yerusalem. Suratta udde 
niiringngu Gubernure Rehum wuṛṛu Simsai mamamoṛṛettu propinsi wuṛṛu 
nilali᷊mannu manga hawen mangitou, eteudde manga mallaṛṛuungngu wuṛṛu 
anambon tembonannu Persia waine apan darantane wuassu Erekh, Babel, 
wuṛṛu Susan su wanua Elam, 
10wuṛṛu lai manga walahanna waine apan buatte niṛṛootti Asnapar Apan 
Mawantuga wuṛṛu nirolokka niapawanua su soa Samaria wuṛṛu su manga 
soa waine sulalu᷊mmu propinsi Efrat Waṛṛatta. 
11Arendi tingikku suratta udde, “Su saruannu Ratu Artahsasta, wuṛṛu manga 
allangngi Tuangnga apan uatana'a su Efrat Waṛṛatta. Tabbea. 
12Antimanna Tuangnga masingkatta, manungku taumatan Yahudi apan 
buatte nanantangngu manga wageangngu leta'a waine sulalu᷊mmu 
araratuanni Tuangnga, orassa indi namanuate su Yerusalem wuṛṛu 
tantala᷊nna ma'ola'a apia soa apan dale᷊o wuṛṛu apulune lullawangnga udde. 
I mangitou mannattakke mappararisikku apiamanga darandungnge wuṛṛu 
tate mala᷊nnu lai manginsue manara udde. 
13Amungkangngu soa udde naola'a apia wuṛṛu manga darandungnge nasuete 
niapararisikka, tumanangnge maddarite lai mamaekka wose, ana see 
addapattu araratuanna sarun mahaingnga. 
14I yami pia utangngu si Tuangnga wuṛṛu maddiri ma'ellega i Tuangnga 
ruggianna. Ana waugu udde i yami maddorongnga, 

15tadea'u Tuangnga mandolokka manaṛṛassidda arannu manga ala᷊monan 
Tuangnga. Wuassu loṛṛone i Tuangnga sarun maasingkattu manungku so 
Yerusalem apulune lullawangnga wuṛṛu ro'en darone sidutu mandugi manga 
ratu wuṛṛu tembonannu propinsi. Tumanangnge sidutu masahadda ipiaṛṛa'a. 
Ana waugu udde soa udde buatte niṛṛimunsa'a. 
16Nariaddi, i yami mangimanna, manungku napawe soa udde naola'a apia 
wuṛṛu manga darandungnge niapararisikka, i Tuangnga tate lai maparenta 
propinsi Efrat Waṛṛatta indi.” 
17Ratu nangirimmu sasimbakke indi, “Iwuna'a si Gubernure Rehum wuṛṛu 
Simsai mamamoṛṛettu propinsi, see manga hawen mangitou apan uatana'a 
Samaria wuṛṛu su manga soa waine su propinsi Efrat Waṛṛatta. Tabbea. 
18Suratta apan buatte niiringngu manga tuṛṛangnga buatte nitappassa wuṛṛu 
niwasa si ya'u. 
19Ana see wuassu parenta'u buatte niola'a pananaṛṛassidda, wuṛṛu atonna 
niasingkatanna manungku ro'en ala᷊monane Yerusalem sidutu lullawangnga 
parentan manga ratu wuṛṛu manambo suwallattu tumanangnge udde 
mala᷊wangnga wuṛṛu maaola'a ali᷊ba'ukka. 
20Su paassa buatte manga ratu apan matohassa namarenta poiaroddi wuṛṛu 
uataṛṛino ahewallu propinsi Efrat Waṛṛatta see napaamattu wose wuṛṛu 
aonggolla. 
21Ana waugu udde, sabbangke parenta tadea'u mapaadale manaran manga 
taumata udde, tadea'u soa udde imbaṛṛangnga olaanna apia ma'oman sara i 
ya'u mangonggollu parenta waine. 
22Amata'e parenta'u udde ringannu mali᷊hakka tadea'u arie atambanna 
lembon wahewalla lai arugiangku!” 
23Tawe nala᷊nnu napawe suratti Artahsasta udde niwasa si Rehum, Simsai 
wuṛṛu manga hawene, i mangitou inaite watukku Yerusalem wuṛṛu namata'a 
taumatan Yahudi mapaaddo manara paaola'a apia soa udde. 

Paaola'a Wal᷊en MAWU nitattakka apia 

24Manara su Wale᷊n MAWU buatte niillolo᷊ wuṛṛu tate nisassu na'oman sara 
tonna aruane pamamarentan Darius, ratun Persia. 

Ezra 5 

1Sutempo udde ruan katau nabi, eteudde Hagai wuṛṛu Zakharia ana'i Ido, 
mannattakke mabbisara ringannu arannu Ruatan Israel su taumatan Yahudi 
su Yerusalem. 
2Naaringikka wisaran nabi darua udde, Zerubabel ana'i Sealtiel wuṛṛu Yesua 
ana'i Yozadak lapiddu na'ola'a apia pandararisikku Wale᷊n MAWU su 
Yerusalem, nilali᷊mannu nabi darua udde. 
3Arawe Tatnai, gubernure propinsi Efrat Waṛṛatta, suadio'a ringanni Syetar-
Boznai wuṛṛu manga hawen mangitou nasasaṛṛawutta nirumanta su 
Yerusalem wuṛṛu naiwalo᷊ su manga taumatan Yahudi, “Isai nandolokki 
yamiu napararisikka wuṛṛu manuungngu Wale᷊n Patataṛṛamawuanna indi?” 
4I mangitou naiwalo᷊ lai arannu anambon taumata apan nallali᷊ma 
mapararisikku Wale᷊n MAWU udde. 
5Arawe Ruata nandiagga wuṛṛu nallu'adda manga piaṛṛa'u Yahudi udde, 
na'oman sara taumata lale᷊o Persia nakkawessa tadea'u tate manala᷊re 
tantala᷊nna i mangitou taambe nangirimmu suratta si Darius wuṛṛu 
naasengkamma sasimbakke. 
6Eteindi aalae apan niiringngi mangitou su Ratu, 
7“Su saruanni Ratu Darius. Antimanna i Tuangnga mamarenta ringannu 
mala᷊ngnganna! 
8Daronganna i Tuangnga masingkatta, manungku i yami buatte wuassu 
propinsi Yehuda wuṛṛu naasilo manungku Wale᷊n MAWU, Ruata Apan 
Wahewalla, tantala᷊nna a'olaanna apia ringannu manga watu wahewalla 
wuṛṛu manga darandungnga apan nilapisannu alu. Manara udde niola'a 
ringannu maaddunna wuṛṛu mauukka see manarane malihakka. 

9Wua'udde i yami naiwalo᷊ su manga piaṛṛa'u walahanna udde, isai apan 
buatte nandolokki mangitou mapararisikku apia Wale᷊n Patataṛṛamawuanna 
udde wuṛṛu manuungnga. 
10I yami naiwalo᷊ lai manga aranni mangitou tadea'u wotongnge iwalo᷊ si 
Tuangnga isai apan uapiaṛṛa'u manara udde. 
11I mangitou sinumimbakka, ‘I yami tantala᷊nna mapararisikku apia 
Wale᷊n MAWU apan nipararisikka wuṛṛu nisuuangnga piraten pulo᷊ su tonnane 
nali᷊u apan niola'u sangkatou ratun Israel apan mawantuga. 
12Arawe ana waugu manga ala᷊monan kami buatte napaasabbangngu 
asasa'un Duata uataṛṛino surga, ne i Tou namantilli mangitou su taṛṛinon 
Nebukadnezar, ratun Babel wuassu papapulunnu Kasdim. I Tou 
nakkimunsa'a Wale᷊n udde wuṛṛu naṛṛootta walahanni yami watukku Babel. 
13Wua'udde i Kores naola'a ratun Babel wuṛṛu su tonna paarorone i tou 
uaparenta, i tou napassabbangngu parenta tadea'u ma'ola'a apia 
Wale᷊n MAWU udde. 
14Ewe'e niwelengnge lai manga saranapa wula᷊wanna wuṛṛu sala᷊'a apan 
ipappaatta su Wale᷊n MAWU wuṛṛu apan buatte nianun Nebukadnezar wuassu 
Yerusalem ana see niaddo sulalu᷊mmu kuilla su Babel. Manga saranapa udde 
nitantilli Ratu Kores su taumata aranne Sesbazar, apan buatte nitenege 
naola'a gubernuren Yehuda. 
15Ratu nandolokki tou mangala᷊ppa manga saranapa udde wuṛṛu 
iapawelengnga watukku Wale᷊n MAWU su Yerusalem, see mapararisikku apia 
Wale᷊n udde. 
16Ana see nirumantate Sesbazar watukku Yerusalem wuṛṛu nangaddon 
rapappakku Wale᷊n MAWU udde. Nanattakka orassa udde naddatingngu 
orassa indi pamamangunna udde sidutu u'amatta, arawe taambe lai nasue.’ 
17Amungkangngu i Tuangnga mamala, i yami maddorongnga tadea'u 
olaanna pananaṛṛassidda sulalu᷊mmu buken araratuanna su Babel. Ringannu 
aroddi wotongnge asingkatanna tanne atonna pia parentan Ratu Kores 

ipa'ola'a apia Wale᷊n su Yerusalem indi. Wua'udde i yami maddorongnga 
watti'a ereapa inaappuanni Tuangnga su ola'u hatto udde.” 

Ezra 6 

Parentan Kores niasangkal᷊anna sulal᷊ummu buke 

1Napawe wua'udde wuassu parentan Ratu Darius, niola'a pananaṛṛassidda 
sulalu᷊mmu buken araratuanna apan sasahipunanna su Babel. 
2Arawe woṛṛetta su ola'u hatto udde niasangkala᷊nna waline su Babel, ewe'e 
su soa Ahmeta su wageangngu leta'u Media. Parenta udde niwoṛṛetta su 
sambau suratta hahulunganna wuṛṛu tingikke arendi, 
3“Su tonna paarorone sutempo i Ratu Kores uaparenta, i tou 
napaasabbangngu parenta tadea'u Wale᷊n MAWU su Yerusalem olaanna apia 
maola'a tampan taumata mangngapiddu sassamba wuṛṛu panambunannu 
sasamba. Atanggakku Wale᷊n udde ṛinone 27 metere wuṛṛu ala᷊lakke 27 metere 
lai. 
4Manga darandungnge ṛinone iapararisikka ere manansunna indi: su wowon 
suapan tatallu lapissa watu ṛinone iaddo sanlapissa alu. Bawaekke sarun 
waeṛṛannu roittu araratuanna. 
5Wuṛṛu lai manga saranapa wula᷊wanna wuṛṛu sala᷊'a apan ipaatta su 
Wale᷊n MAWU wuṛṛu buatte nianun Ratu Nebukadnezar wuassu Yerusalem 
see niapidda watukku Babel, ṛinone isule᷊ apia su tampane paarorone.” 

I Darius namarenta tadea'u bangunanna iapasassu 

6Wua'udde i Darius nangirimmu sasimbakka ereindi, “Iwuna'a si Tatnai, 
gubernure propinsi Efrat Waṛṛatta, wuṛṛu Syetar-Boznai, see manga 
tenbonanne su Efrat Waṛṛatta. Imbaṛṛangnga manala᷊sa'u manga taumatan 
Yahudi udde, 
7wuṛṛu imbaṛṛangnga manala᷊re paaola'a Wale᷊n Patataṛṛamawuanni 
mangitou mabbangunna apia Wale᷊n udde. 

8Suaddio'a ringannu suratta indi i ya'u mamarenta manga tuṛṛangnga tadea'u 
massumbala si mangitou sulalu᷊mmu manara udde ringannu olangnge indi: 
Anambon bawaekku bangunanna ṛinone anuanna wuassu roittu wosen 
araratuanna su propinsi Efrat Waṛṛatta wuṛṛu ṛinone iawaekka su manga 
taumata udde ringannu tawe iasoṛṛotta. 
9Wali᷊ne wua'udde ala᷊wo'u apa apan pappandumanna tumuṛṛuttu manga 
imam su Yerusalem, erenai sapi esakka wakku, domba esakka wuṛṛu ana'u 
domba olaanna sasamba su Ruata uataṛṛino su surga, see lai gandumma, 
haramma, anggore wuṛṛu lanan zaitun, ṛinone ionggolla si mangitou miallo-
miallo ringannu tawe pala᷊kke. 
10Amata'e sarangkanambone udde tadea'u i mangitou wotongnge 
mangonggollu sasamba apan maalu᷊assa naungngu Ruata uataṛṛino su surga, 
wuṛṛu tadea'u i mangitou sumala᷊nde ala᷊matta apan hunane si ya'u wuṛṛu su 
manga ana'u. 
11I ya'u mamarenta tadea'u taumata apan nilumawangnga parenta indi 
wuassu wale᷊ne sawutanna sambau diṛṛi, takko'anna pentakke, ana see iusu'a 
su waddangngu taumata udde sara mallappassa. Wale᷊ne ṛinone ihohakka 
olaanna tampan sapadda. 
12Antimanna Ruata apan buatte namile Yerusalem maola'a tampa i Tou 
sassubbanna, mamate suapan ratu ara'e walahanna apan waṛṛani 
lumawangnga parenta indi wuṛṛu wuṛṛu mannalu'atta makkimunsa'a 
Wale᷊n MAWU su Yerusalem udde. I ya'u, Darius, buatte nangonggollu parenta 
indi. Amata'e parenta udde ringannu mapia.” 

Wal᷊en MAWU nitenega 

13Parentan Ratu Darius udde niapaamatta ringannu maaddunna ṛattanganni 
Tatnai, gubernure Efrat Waṛṛatta, wuṛṛu Syetar-Boznai see mangahawen 
mangitou. 
14Nisumbalannu manga nabi Hagai wuṛṛu Zakharia, manga piaṛṛa'u Yahudi 
nanassu bangunannu Wale᷊n MAWU udde. I mangitou mali᷊hakka nanginsue 

bangunannu udde uasulu᷊ngngu parentan Duatan Israel wuṛṛu parentan 
Kores, Darius wuṛṛu Artahsasta, manga ratun Persia udde. 
15Wale᷊n MAWU udde nuddussa su allo atallune wula᷊nna Adar su tonna 
aiannumme sutempo i Ratu Darius uaparenta. 
16Wua'udde ringannu lullala'a manga taumatan Israel, manga imam, manga 
taumatan Lewi wuṛṛu anambon taumata wua niwuangnga nanenegu 
Wale᷊n MAWU udde. 
17Su arariaddianna udde i mangitou nangonggolla su MAWU 100 sapi esakka, 
200 domba esakka wuṛṛu 400 ana'u domba. Su sasamba ipangampungnga 
rosa, nionggolla mapulo᷊ dua ambinga esakka, sembau suapan ṛuangannu 
Israel. 
18Wua'udde su pangangimbe su Wale᷊n MAWU i mangitou nangatokku tahia 
su manga imam see manga taumatan Lewi tumuṛṛuttu atoranna apan 
uawoṛṛetta sulalu᷊mmu buken Musa. 

Ramean Paskah 

19Su allo mapulo᷊ appatta wula᷊nna paarorone tonna manansunna, manga 
taumata apan napule᷊te wuassu pamamuanganna, nallagun ramean Paskah. 
20Anambon imam wuṛṛu taumatan Lewi buatte napaamattu lala᷊gu 
pamamaresi waddangnga na'oman sara nawaresite. Wua'udde manga 
taumatan Lewi udde naṛṛata manga winatangnga maola'a sasamban Paskah 
su manga iman, si mangitou sassane, wuṛṛu su anambon taumata apan buatte 
niwuangnga waine. 
21Manga sasamba udde niannu anambon taumatan Israel apan buatte 
nabbelengnga wuassu pamamuanganna wuṛṛu tumana'u wanua udde apan 
buatte nanantangngu ola'u pabbiaṛṛanna maarosa wuṛṛu nirumanta 
mattaṛṛamawu su MAWU, Ruatan Israel. 
22Pitu allo ala᷊nnune i mangitou ringannu lullala'a mallagu Ramean Roti 
Tawe Ragine. I mangitou lembon lulluassa ana waugu MAWU buatte na'ola'a 
ratun Asyur mapia naungnge si mangitou na'oman sara nassumbala si 

mangitou sulalu᷊mmu manara napararisikku apia Wale᷊n MAWU, Ruatan 
Israel. 

Ezra 7 

I Ezra na'omate su Yerusalem 

1Manga pira tonna wua'udde, sutempo Artahsasta uaparenta naola'a ratun 
Persia, pia sangkatou esakka aranne Ezra, wuassu papapulunni Imam 
Mawantuga Harun. Akkittu pallaṛṛitene wua bowa ire'e eteudde ere 
manansunna indi: i Ezra i Seraya i Azarya i Hilkia 
2i Salum i Zadok i Ahitub 
3i Amarya i Azarya i Merayot 
4i Zerahya i Uzi i Buki 
5i Abisua i Pinehas i Eleazar i Imam Mawantuga Harun 
6-7I Ezra sangkatou apan pia si'olane wuṛṛu masingkattu su ola'u anambon 
Tita apan nionggollu MAWU, Ruatan Israel si Musa. Ana waugu Ezra 
niala᷊matannu MAWU Ruatane, ne ratu nangonggolla si tou ala᷊wo'a apan 
raddoronganne. Su tonna appitune sutempo i Ratu Artahsasta uaparenta, 
Ezra napule᷊te wuassu Babel mattuddan Yerusalem suaddio'a ringannu 
ammula᷊nnu taumatan Israel eteudde manga pira imam, taumatan Lewi, 
mangangantari see mandariagga ngara su Wale᷊n MAWU, wuṛṛu manga 
mamamanara. 
8-9I mangitou nanantangu Babel su allo paarorone wula᷊nna paarorone wuṛṛu 
su tulu᷊ngannu Ruata, i mangitou na'omate su Yerusalem su allo paarorone 
wula᷊nna ali᷊mane. 
10I Ezra buatte nanginsue allone su ipanaṛṛassidda Titan MAWU, su 
mappaamatta see manatiro ala᷊wo'u atokke wuṛṛu atoranne su walahannu 
Israel. 

Suratta sasahipunanna apan nionggolli Ratu Artahsasta si Ezra 

11Eteindi suratta sasahipunanna apan noonggolli Ratu Artahsasta si Ezra, 
sangkatou imam wuṛṛu panden Tita, 
12“Wuassi Ratu Artahsasta iwuna'a si Ezra, sangkatou imam wuṛṛu panden 
Titan Duata uataṛṛino su surga. 
13I ya'u namarenta manungku anambon imam, taumatan Lewi wuṛṛu 
taumatan Israel waine su ahewallu araratuangku, apan mappulu inai 
watukku Yerusalem, iwala inai ringannu Tuṛṛangnga. 
14Ana waugu i ya'u wuṛṛu siri pitu mananatiro'u mandolokku Tuṛṛangnga 
watukku Yerusalem wuṛṛu Yehuda manaṛṛassidda olangnge wuṛṛu ma'ellega 
tanne Titan Duata apan buatte nitantilla su Tuṛṛangnga, atonna-tonna 
niapaamatta. 
15I ya'u wuṛṛu manga mananantiro'u mangonggollu sasamba wula᷊wanna 
wuṛṛu sala᷊'a su Ruatan Israel, Ruata apan uatana'a su Yerusalem. Apira'e 
sasamban kami udde. 
16Apira'e lai anambon wula᷊wanna wuṛṛu sala᷊'a apan niammullu Tuṛṛangnga 
su ahewallu Babel wuṛṛu ala᷊wo'u sasumbalan balahannu Israel see manga 
imammi mangitou su Wale᷊n MAWU Ruatan mangitou su Yerusalem. 
17Paata'e roitta udde ringannu mapia su ipamalli sapi esakka, domba esakka, 
ana'u domba, gandumma wuṛṛu anggore. Ola'e sasamba sarangkanambone 
udde su wowon mezbah Wale᷊n MAWU su Yerusalem. 
18Sala᷊'a wuṛṛu wula᷊wanna apan nallambe wotongnge ipaatti Tuṛṛangnga 
hunan hausannu Tuṛṛangnga wuṛṛu manga hawen Tuṛṛangnga, ere su 
ipaapulun Duatan Tuṛṛangnga. 
19Tantila'e su Ruata su Yerusalem ala᷊wo'u saranapa apan buatte nitantilla su 
Tuṛṛangnga hunan patataṛṛamawu su Wale᷊n Duata. 
20Wuṛṛu ala᷊wo'u hausanna waine su Wale᷊n MAWU, Tuṛṛangnga wotongnge 
maddorongnga wuassu roittu araratuanna. 

21Su anambon mamanaran pangangaddoannu roittu araratuanna su propinsi 
Efrat Waṛṛatta i ya'u mamarenta tadea'u ala᷊wo'u apa apan doronganni Imam 
Ezra, panden Titan Duata uataṛṛino su surga, ionggolla si tou ringannu 
mali᷊hakka, 
22maddatingngu reenganna anambon indi: sala᷊'a maddatingngu 3.400 kg, 
gandumma maddatingngu 10.000 kg, anggore maddatingngu 2.000 litere, 
lanan zaitun maddatingngu 2.000 litere, wuṛṛu haramma su anambon 
pappandumanna. 
23Pammanarate ringannu mapia sulalu᷊mmu manaddia ala᷊wo'u saranapa 
apan nirorongannu Ruata uataṛṛino su surga hunan Wale᷊n-Ne, tadea'u i Tou 
tawe masa'u si ya'u ara'e su manga taumata apan mamarenta mallolo᷊ssa si 
ya'u. 
24I yamiu imbaṛṛangnga maddorongnga wose su manga imam, taumatan 
Lewi, mangangantari, manddariaga ngara wahewalla, mamanara, ara'e isai-
isai apan pia paa'aukka su Wale᷊n MAWU. 
25Tuṛṛangnga Ezra, paata'e asingkatta apan buatte nionggollu Ruata su 
Tuṛṛangnga, wuṛṛu pamilete manga piaṛṛa'a wuṛṛu manga mallaṛṛuungnga 
tadea'u mamarenta anambon taumata su propinsi Efrat Waṛṛatta apan 
mabbiakka tumuṛṛuttu Titan Duatan Tuṛṛangnga. Ṛinone Tuṛṛangnga 
mangaṛṛa'u Tita udde su anambon taumata apan taambe naasingkatta. 
26Suapan taumata apan tawe tumuṛṛutta manga titan Duatan Tuṛṛangnga, 
ara'e manga titan araratuanna, ṛinone lapiddu iṛṛuumanna pateanna, ara'e 
iramme, ara'e anuanna darotongnge, ara'e itaṛṛo su tattupanna.” 

I Ezra naddalo Ruata 

27Ana see Ezra nabbisara, “Paddalote MAWU, Ruata apan sassubbannu 
iupungngu ala᷊monan kite! I Tou buatte nangalo᷊ren naungngu ratu na'oman 
sara i tou nangonggollu sasumbala pina'ola'a Wale᷊n MAWU su Yerusalem. 
28Ringannu tulu᷊ngannu Ruata i ya'u raddangnguannu ratu, manga 
mananantirone wuṛṛu manga tembonanne apan uataṛṛino 

udde; MAWU Ruata'u buatte nangonggollu ikkatta si ya'u, na'oman sara i ya'u 
wotongnge nangahe anambon tembonannu wawosoannu Israel mapule᷊ 
watukku Yerusalem.” 

Ezra 8 

Manga taumata niwuangnga apan nabbelengnga ringanni Ezra 

1Eteindi arannu manga tembonannu wawosoanna apan buatte niwuangnga 
su Babel wuṛṛu nabbelengnga suadio'a ringangku, Ezra, watukku Yerusalem 
sutempo Artahsasta uaparenta naola'a sangkatou ratu: 
2-14Gersom, wuassu wawosoanni Pinehas Daniel, wuassu wawosoanni Itamar 
Hatus ana'i Sekhanya, wuassu wawosoanni Daud Zakharia, wuassu 
wawosoanni Paros, suaddio'a ringannu 150 esakka wuassu wawosoanne (pia 
boṛṛetta su ola'u pallaṛṛiten mangitou) Elyoënai ana'i Zerahya, wuassu 
wawaosoanni Pahat-Moab, suaddio'a ringannu 200 esakka Sekhanya ana'i 
Yahaziel, wuassu wawaosoanni Zatu, suaddio'a ringannu 300 esakha Ebed 
ana'i Yonatan, wuassu wawosoanni Adin, suaddio'a ringannu 50 esakka 
Yesaya ana'i Atalya, wuassu wawosoanni Elam, suaddio'a ringannu 70 esakka 
Zebaja ana'i Mikhael, wuassu wawosoanni Sefaca, suaddio'a ringannu 80 
esakka Obaja ana'i Yehiel, wuassu wawosoanni Yoab, suaddio'a ringannu 218 
esakka Selomit ana'i Yosifya, wuassu wawosoanni Bani, suaddio'a ringannu 
160 esakka Zakharia ana'i Bebai, wuassu wawosoanni Bebai, suaddio'a 
ringannu 28 esakka Yohanan ana'i Hakatan, wuassu wawosoanni Azgad, 
suaddio'a ringannu 110 esakka Elifelet, Yehiel wuṛṛu Semaya, wuassu 
wawosoanni Adonikam, suaddio'a ringannu 60 esakka (I mangitou 
nirumanta sali᷊mmurine) Utai wuṛṛu Zabud, wuassu wawosoanni Bigwai, 
suaddio'a ringannu 70 esakka. 
I Ezra nangammullu manga taumatan Lewi tadea'u mangimmbe su Wal᷊en MAWU 

15Anambon ammula᷊nna udde ta'u niammulla su winggin salu᷊kka apan 
mangelekka watukku soa Ahawa, ana see i yami naddasante poiaroddi 
ala᷊nnune tallu allo. Napawe ta'u niparikisanna, inauranna pia manga pira 

imam suwallatti mangitou, arawe tawe saran sangkatou wuassu ṛuanganni 
Lewi. 
16Ana see ta'u niwaggoanna siri sio suwallattu manga piaṛṛa'a, eteudde: 
Eliezer, Ariel, Semaya, Elnatan, Yarib, Elnatan, Natan, Zakharia, Mesulam 
wuṛṛu lai darua huru, eteudde Yoyarib wuṛṛu Elnatan. 
17Wua'udde i mangitou ta'u nirolokka maisasomban Ido, tembonannu 
tumana'a su Kasifya, ringannu darorongnga tadea'u Ido wuṛṛu hawene 
mammanara su Wale᷊n MAWU, mangirimma si yami manga taumata 
mangimbe su Wale᷊n MAWU. 
18Ana waugu apapian naungngu Ruata, i mangitou nangirimma si yami 
Serebya, sangkatou Lewi apan pande wuassu wawosoanni Mahli. Suaddio'a 
lai ringanni tou nirumanta ala᷊ṛṛana'a wuṛṛu manga tuṛṛangnge, anambone 
18 su atoune. 
19Hasabya wuṛṛu Yesaya wuassu wawosoanni Merari, ringannu daruan pulo᷊ 
su atoune tuṛṛangngi mangitou, niiringnga lai si yami. 
20Wali᷊ne wua'udde pia 220 taumata mammanara su Wale᷊n MAWU apan 
aranne uawoṛṛetta. Ala᷊monan mangitou ro'en dorone nitantunni Ratu Daud 
wuṛṛu manga tembonannu araratuanna iapasumbala taumatan Lewi. 

Manga taumata wua niwuangnga nappuasa wuṛṛu niumal᷊iomanna 

21Ana see su wingngin Salu᷊kku Ahawa udde i ya'u niumali᷊ata manungku 
sarangkanambone ṛinone mappuasa wuṛṛu uma'ukku'u watanganne su 
saruannu Ruata. I yami niumali᷊omanna tadea'u Ruata mamiaṛṛa'i yami 
sulalu᷊mmu amatanna udde, see mallu'adda si yami, manga ana'i yami, wuṛṛu 
ala᷊wo'u darotongngi yami. 
22I ya'u maddiri maddorongnga tantaran awalo᷊ su ratu tadea'u iapariagga si 
yami wuassu pangalon seetta sulalu᷊mmu amatanna. Ana waugu i ya'u buatte 
nabbisara si tou, manungku Ruatan kami mangngala᷊matta suapan taumata 
apan mattaṛṛamawu si Tou wuṛṛu maddantinnu see makkuumannu suapan 
taumata apan tawe satia si Tou. 

23Ne i yami nappuasate see inumali᷊omanna su Ruata maddorongnga 
tatilla'uppa wuṛṛu i Tou naddaringikka aali᷊omanni yami. 

Manga sasamba hunan Wal᷊en MAWU 

24Suwallattu manga imam apan apianne i ya'u namile 12 su atoune: Serebya, 
Hasabya, wuṛṛu 10 su atoune lai. 
25Wua'udde i mangitou ta'u nitimbangannu sala᷊'a, wula᷊wanna wuṛṛu manga 
saranapa apan buatte nionggollu ratu, manga manantiro see tembonanne 
wuṛṛu anambon taumatan Israel, tadea'u ipaatta sulalu᷊mmu Wale᷊n MAWU. 
Sarangkanambone udde ta'u nitantilla su manga imam udde. 
26-27Eteindi arannu manga aonggolla udde: 

sala᷊'a – 22 ton 

100 saranapa sala᷊'a – 70 kg 

wula᷊wanna – 3.400 kg 

20 mangko wula᷊wanna – 8,4 kg 

2 mangko witu'a apan tumaniten mapia, apan areggane 
uasulu᷊ngngu areggan mangko wula᷊wanna. 

  

28I ya'u nabbisara su manga imam udde, “I yamiu niṛṛae hunan MAWU, Ruata 
apan sasubbannu iupungngu ala᷊monnan kite, aroddi lai ala᷊wo'u saranapa 
sala᷊'a wuṛṛu wula᷊wanna apan nionggolla su MAWU uddewe niṛṛae 
hunan MAWU. 
29Lu'arete manga saranapa udde mapia-pia ma'oman sara i yamiu ma'omate 
su Wale᷊n MAWU. Napawe na'omate poiaroddi, manga saranapa udde ṛinone 
itimbangngi yamiu, wuṛṛu itantilla su manga imam tembonanne wuṛṛu 
manga piaṛṛa'u taumatan Lewi, see manga piaṛṛa'u taumatan Israel su 
Yerusalem.” 

30Ana see manga imam wuṛṛu manga taumatan Lewi udde manengkamma 
sala᷊'a, wula᷊wanna wuṛṛu manga saranapa udde iapidda watukku 
Wale᷊n MAWU su Yerusalem. 

Na'omate su Yerusalem 

31Su allo mapulo᷊ dua wula᷊nna paarorone i yami nanantangngu Salu᷊kku 
Ahawa wuṛṛu inaite watukku Yerusalem. Sulalu᷊mmu amatanna udde i yami 
lalu᷊'arannu Ruatan kami wuassu pangalo wuṛṛu aampangngu seetta. 
32Napawe na'omate su Yerusalem, i yami nangillolo᷊ ala᷊nnune tallu allo. 
33Wua'udde su allo aiappanne i yami inaite watukku Wale᷊n MAWU, ana see 
nanimbangngu sala᷊'a, wula᷊wanna wuṛṛu manga saranapa udde. Wua'udde i 
yami nanantilla si Imam Meremot ana'i Uria ringannu aellehanni Eleazar 
ana'i Pinehas wuṛṛu ruan katou taumatan Lewi, eteudde Yozabad ana'i Yesua 
wuṛṛu Noaja ana'i Binui. 
34Anambon saranapa udde nireengnga wuṛṛu nitimbangnga, ana see 
niwoṛṛetaa abbi. 
35Su allo udde lai anambon taumata buatte nawelengnga wuassu 
pamamuanganna udde, nangonggollu sasamba itattambunna su Ruatan 
Israel. I mangitou nangonggollu 12 sapi esakka sasamban ahewallu Israel, 96 
domba esakka wuṛṛu 77 ana'u domba; wali᷊ne wua'udde lai 12 ambinga 
maola'a sasamba aampungnga rosan batanganni mangitou sassane. Anambon 
winatangnga udde nitambunna maola'a sasamba su MAWU. 
36Ana see suratta apan nionggollu ratu si mangitou, niapasingkatta su manga 
gubernure wuṛṛu tembonannu propinsi Efrat Waṛṛatta. Ne manga 
tembonanne udde nangonggollu sasumbala su tumanangnge tadea'u i 
mangitou wotongnge sidutu mattaṛṛamawu su Wale᷊n MAWU. 

Ezra 9 

I Ezra naaringikka aalae su ola'u paa'awingnga lo'a suwallattu taumatan Yahudi 
wuṛṛu wal᷊ine Yahudi 

1Napawe sarangkanambone udde buatte niapaamatta, manga pira 
matatimmaddu walahannu Israel nirumanta ringangku. I mangitou 
namasingkatta manungku tumana'u Israel, nasutta lai manga imam, wuṛṛu 
manga taumatan Lewi tawe maṛṛaen batanganne wuassu manga walahanna 
apan uatana'a maranine isudde, eteudde walahannu Amon, Moab, Mesir, 
Kanaan, Het, Feris, Yebus, wuṛṛu Amori. Ewe'e lai manga imam wuṛṛu manga 
taumatan Lewi na'ola'a aroddi. I mangitou sarangkanambone na'ola'a manga 
pallala᷊gu apan maarantinna apan a'olaannu manga walahanna udde. 
2Taumata esakku Yahudi naawingnga ringannu wawine walahanna waine, 
na'oman sara umatta ala᷊ṛṛaene pussa'a MAWU tate tutune lai. Ewe'e lai apan 
dorone na'ola'a udde manga matatimmadde wuṛṛu tembonannu Israel. 
3Naaringikka olangnge udde, i ya'u nasusa na'oman sara nanggesa'a lau'u 
wuṛṛu nanawutta uta'a wuṛṛu omengku, ana see niuma'ianna ringannu 
naungnga napussa-pussa'a. 
4I ya'u sidutu ua'ianna aroddi naddatingngu orassu pangangonggollu 
sasamban bawallo. Wua'udde nirumantate manga taumata uapali᷊wutta si 
ya'u. I mangitou matta'utta mannaungnga wawansaggu Ruatan Israel su 
saruannu rosan manga taumata apan buatte nabbelengnga wuassu 
pamamuanganna udde. 
5Sutempo sasamban bawallo mannattakke ia'onggolla, i ya'u dirumarisikka 
wuassu tampa i ya'u massusa ringannu lau'u apan nahesa'a, i ya'u 
niumali᷊ntudda wuṛṛu nanoggokku lima'u su MAWU Ruata'u. 
6I ya'u nabbisara, “Oh Ruata'u, i ya'u indi massili mamatti'u pua'u su saruan-
Nu. Rosan kami mangke ua'ombo su puan kami na'oman sara nangeṛṛetta 
langitta. 
7Ro'en sutempo ala᷊monan kami naddatingngu orassa indi, i yami uman-Nu 
tumaniten marosa Si'o. Ana waugu udde i yami buatte niawaddon manga 
ratun banua waine. I yami nipate, nipangaṛṛoanna wuṛṛu niapidda maola'a 
tawananna. I yami mangke nilobbossa, ere su olangnge allo indi. 

8Arawe orassa indi, oh MAWU Ruatan kami, I'o wakkute niumakkanni yami. 
I'o namallossu manga pira taumata suwallatti yami wuassu patataṛṛuallanga 
tadea'u mabbiakka ringannu mala᷊ngnganna su tampa apan niṛṛae indi. I'o 
nangonggolla si yami pabbiaṛṛanna wakku. 
9Sutempo i yami ta'e su patataṛṛuallanga, I'o tawe nanantangngi yami. I'o 
na'ola'a si yami raddangnguannu manga ratun Persia wuṛṛu niwala 
mabbiakka see na'ola'a apia Wale᷊n-Nu apan ete winala᷊lanna udde. I'o 
nangongonggolla si yami atanaanna isindi, su Yehuda wuṛṛu Yerusalem. 
10Arawe orassa indi, oh MAWU Ruata, napawe ala᷊wo'u arariaddianna udde 
nali᷊udde, apa apan wotongnge iwisaran kami? I yami tate maddaringngikka 
manga parenta-Nu lai, 
11apan nionggolla si yami wuassu manga nabi, manga allang-Ngu. I mangitou 
namasingkatta si yami manungku leta'a apan sarun atanaanni yami udde 
tawe waresi ana waugu anambon tumanangnge wuassu pentakke 
maddatingngu pondolle ma'ola'a ala᷊le᷊o wuṛṛu maarantinna. 
12Manga nabi udde naningaddi yami maawingngu ringannu manga taumata 
udde, ara'e massumbala si mangitou mabbali᷊ su lalu᷊manna'a wuṛṛu 
mala᷊ngnganna. Amungkangngu i yami matuṛṛutta, i yami sarun mabbali᷊ 
matohassa wuṛṛu umanna hessin leta'a udde wuṛṛu manantilla su 
papapulunni yami saran mala᷊nnu-la᷊nnu. 
13I yami buatte na'ola'a rosa wuṛṛu nilumawangnga tita-Nu, wuṛṛu I'o buatte 
nakkuumanni yami. Arawe yami masingkatta, oh Ruatan kami, manungku 
ṛuumanna apan nionggollu MAWU udde tawe tumanin mawakkatta apan 
ṛinone sengkamanni yami, ewe'e I'o ta'e lai nanalamatta si yami. 
14Nariaddi, ereapa wotongnge i yami tawe maddaringikka manga parenta-
Nu lai wuṛṛu maawingngu ringannu manga taumata apan lale᷊o udde? 
Amungkangngu i yami ma'ola'a udde, I'o sarun masa'u na'oman sara 
makkimunsa'a si yami wuṛṛu tawe mamalan saran sangkatou wiakka. 

15MAWU, Ruatan Israel! I'o matuli᷊dda, salaiwe aroddi I'o namalan kami 
wiakka. I yami tawe su tampane sumaruanna aṛṛa'uan-Nu.” 

Ezra 10 

Hol᷊aga mapaaddon paa'awingnga ual᷊al᷊o'a udde 

1Tantalanna Ezra u'ali᷊omanna lapiddu lulluai wuṛṛu mangnga'u rosa su 
saruannu Wale᷊n MAWU, manambo atonna taumatan Israel naammulla, 
mawae esakka, aroddi lai wawine wuṛṛu ala᷊ṛṛana'a. I mangitou uapali᷊wutta 
si tou lapiddu lulluai ma'ikka-ikkatta. 
2Wua'udde Sekhanya ana'i Yehiel wuassu wawosoanni Elam, nabbisara si 
Ezra, “I yami narosate su MAWU ana waugu buatte naawingngu walahanna 
waine. Salaiwe aroddi apa ta'e pia antimma su Israel. 
3Wette i ite massalu su Ruata, manungku i ite sarun mallimbuakka anambon 
wawine udde suaddio'a ringannu manga anangnge. I yami sarun tumuṛṛutta 
ala᷊wo'u tatantironu see tatantiron manga taumata waine apan 
mangngaddatta parentan Duata. I yami sarun tumuṛṛutta Titan Duata. 
4Ete i'o apan sarun mapaamatta. I yami sarun massumbala saran kakeewalle 
si'o. Pammanarate ringannu matohasa ma'oman sara masue.” 
5Ne Ezra nanattakke mammanara. I tou nandolokku manga imam 
tembonanne, manga taumatan Lewi wuṛṛu manga taumatan Israel waine 
nassalu manungku i mangitou sarun mapaamattu darorongngi Sekhanya 
udde. 
6Napawe i mangitou nassalu, Ezra nanantangken saruannu 
Wale᷊n MAWU wuṛṛu sinumutta su tampa tatanaanni Yohanan ana'i Elyasib 
wuṛṛu nanaṛṛabbi isudde. I tou maddiri umanna ara'e ma'inumma ana waugu 
massusa maṛṛingiddu inolaannu manga taumata niwuangnga udde. 
7Wua'udde niali᷊ata sambau watti'a su ahewallu Yerusalem wuṛṛu Yehuda su 
anambon taumata napule᷊te wuassu pamamuanganna, tadea'u maamulla su 
Yerusalem. 

8Isai-sai apan tawe nirumanta sulalu᷊mmu tallu allo, sarun anuanna anambon 
darotongnge wuṛṛu i tou tate lai iwali᷊ su reengannu tumanangnge. Wasiat 
udde niwartandannu manga piaṛṛa'u tumana'a. 
9Napawe tallu allo nali᷊udde, su allo daruan pulo᷊ wula᷊nna assione, anambon 
taumata esakka apan uatana'a su wageangngu leta'a Yehuda wuṛṛu Benyamin 
nirumanta watukku Yerusalem wuṛṛu naammulla su rallakku Wale᷊n MAWU. 
Sutempo udde uranna nangansalla ringannu masassagga. Awadaalla 
mangngiladdu asasunge hatin banua wuṛṛu ana waugu ammula᷊nna udde 
tumaniten mahuna. 
10Wua'udde Ezra dirumarisikka wuṛṛu nabbisara si mangitou. I tou 
nabbisara, “I yamiu narosate wuṛṛu nanamba lai pasasala᷊n Israel ringannu 
naawingngu wawinen balahanna waine. 
11Ana waugu udde, panga'ute rosanu su saruannu MAWU, Ruata sassubannu 
iupungngu ala᷊monan kite, wuṛṛu pa'ola'e pallalagu apan maalu᷊assa naung-
Ne. Panginduaten taumata raho apan uatana'a su wanuan kite wuṛṛu 
limbuaṛṛete mangaawingngu wawine wuassu walahanna raho udde.” 
12Manga taumata udde sinumimbakka ringannu ma'ikkatta, “I yami sarun 
tumuṛṛutta tatantironu.” 
13Ana see unni mangitou apia, “Arawe apan uasemodda isindi tumaniten 
manambo wuṛṛu uranna aroddi ahewalle. I yami tawe maataṛṛangnga 
uarisikka su liudde arendi. Wuṛṛu lai indi wali᷊ne hatto apan wotongnge 
insueanna sulalu᷊mmu allo massallo ara'e dua allo, ana waugu manambo 
atonna wuassi yami apan nasutta sulalu᷊mmu rosa indi. 
14Wala'e manga piaṛṛa'i yami matana'a su Yerusalem wuṛṛu ma'ola'a hatto 
udde. Ana see suapan taumata su manga soan kami, apan pia awingnge 
wuassu walahannu raho, ṛinone rumanta sutempo apan buatte nitantunna, 
suaddio'a ringannu manga piaṛṛa'a wuṛṛu mallaṛṛuungngu soane sambau-
sambau. Ringannu aroddi Ruata tate lai masa'u si ite ana waugu hatto udde.” 

15Tawe saran sangkatou napasabbangngu sasala᷊rene su ola'u hola᷊ga udde, 
tumba'u Yonatan ana'i Asael wuṛṛu Yahzeya ana'i Tikwa, nitambannu ruan 
katou taumatan Lewi, eteudde Mesulam wuṛṛu Sabetai. 
16Manga taumata niwuangnga apan nawelengke udde sidutu mappaamattu 
hola᷊ga udde, ana waugu udde Imam Ezra namile manga pira taumata 
suwallattu manga tembonannu wawosoanna, ana see namaoṛṛettu aranni 
mangitou. Su allo paarorone wula᷊nna mapulo᷊ i mangitou mannattakke 
maammulla maddea'a manaṛṛassidda hatto udde. 
17Sulalu᷊mmu tallu wula᷊nna manansunna i mangitou napanginsuete 
pamamarikissa su anambon esakka apan buatte naawingngu wawine wuassu 
walahannu raho. 

Manga taumata apan awingnge wuassu walahannu raho 

18Eteindi arannu manga taumata apan pia awingnge wuassu walahannu 
raho: Manga Imam, nawoṛṛetta ringannu wawosoanne: Wawosoanni Yesua 
ringannu manga tuṛṛangnge, manga ana'i Yozadak: Maaseya, Eliezer, Yarib 
wuṛṛu Gedalya. 
19I mangitou naddiandi sarun manindo awingngi mangitou, ana see i 
mangitou mangonggollu sasamba domba esakka maola'a sasamba 
aampungnga rosan mangitou. 
20Wawosoanni Imer: Hanani wuṛṛu Zebaja. 
21Wawosoanni Harim: Maaseya, Elia, Semaya, Yehiel wuṛṛu Uzia. 
22Wawosoanni Pasyhur: Elyoënai, Maaseya, Ismael, Netaneel, Yozabad 
wuṛṛu Elasa. 
23 Manga taumatan Lewi: Yozabad, Simei, Kelaya (isassaggo lai Kelita), 
Petahya, Yuda wuṛṛu Eliezer. 
24 Manga mangangantari: Elyasib Manga mandariagga ngara wahewalla su 
Wale᷊n Mawu: Salum, Telem wuṛṛu Uri. 

25 Manga taumatan Israel waine: Wawosoanni Paros: Ramya, Yezia, Miyamin, 
Eleazar, Malkia wuṛṛu Benaya. 
26Wawosoanni Elam: Matanya, Zakharia, Yehiel, Abdi, Yeremot wuṛṛu Elia. 
27Wawosoanni Zatu: Elyoënai, Elyasib, Matanya, Yeremot, Zabad wuṛṛu 
Aziza. 
28Wawosoanni Bebai: Yohanan, Hananya, Zabai wuṛṛu Atlai. 
29Wawosoanni Bani: Mesulam, Malukh, Adaya, Yasub, Seal wuṛṛu Yeramot. 
30Wawosoanni Pahat-Moab: Adna, Kelal, Benaya, Maaseya, Matanya, 
Bezaleel, Binui wuṛṛu Manasye. 
31-32Wawosoanni Harim: Eliezer, Yisia, Malkia, Semaya, Simeon, Benyamin, 
Malukh wuṛṛu Semarya. 
33Wawosoanni Hasum: Matnai, Matata, Zabad, Elifelet, Yeremai, Manasye 
wuṛṛu Simei. 
34-37Wawosoanni Bani: Maadai, Amram, Uel, Benaya, Bedeya, Keluhu, 
Wanya, Meremot, Elyasib, Matanya, Matnai, Yaasai, 
38-42Wawosoanni Binui: Simei, Selemya, Natan, Adaya, Makhnadbai, Sasai, 
Sarai, Azareel, Selemya, Semarya, Salum, Amarya wuṛṛu Yusuf. 
43Wawosoanni Nebo: Yeiel, Matica, Zabad, Zebina, Yadai, Yoel wuṛṛu 
Benaya. 
44Anambon taumata udde naawingngu wawine walahannu raho. Ne manga 
awingnge udde nissindoanna wuṛṛu nilimbuaṛṛanna suaddio'a ringannu 
manga ana'i mangitou. 

Nehemia 

Nehemia 1 

1Eteindi watti'i Nehemia ana'i Hakhalya su ola'u manarane. 
I Nehemia niumakkanna maṛṛingiddu Yerusalem 

Sulalu᷊mmu wula᷊nna Kislew su tonna daruan pulo᷊ pamamarentan Artahsasta 
ratu su Persia, i ya'u, Nehemia, uatana'a su Susan, inangngu soan 
araratuanna. 
2Sutempo udde, tuṛṛangku Hanani, nirumanta wuassu Yehuda suaddio'a 
ringannu manga pira taumata. Ana see i mangitou ta'u niiwalo᷊anna su ola'u 
Yerusalem wuṛṛu manga taumatan Yahudi apan buatte nabbelengnga wuassu 
pamamuanganna su Babel. 
3I mangitou nabbatti'a manungku manga taumata wua niwuangnga apan 
buatte nabbelengnga watukku wanuane udde, orassa indi mabbiakka susa 
wuṛṛu lallobbosannu manga walahanna raho apan uatana'a maranine. See 
lai, manga darandungngu soa Yerusalem ta'e naṛṛimunsa'a uatale᷊ṛṛongnga 
wuṛṛu manga ngaran passallanganne taambe niola'a apia ro'en nisoṛṛobba 
sutempo nali᷊u. 
4Naaringikka watti'a udde, i ya'u niuma'ianna wuṛṛu nilumuai. Manga pira 
allo ala᷊nnune naungku massusa. I ya'u sidutu mappuasa lapiddu u'ali᷊monna 
su Ruata, 
5“Oh MAWU Ruata uataṛṛino su surga. I'o Ruata apan Wahewallua wuṛṛu i 
yami sumaruanna Si'o ringannu napenen apendamma matta'utta. I'o sidutu 
satia wuṛṛu uaagassa paaire-Nu su taumata apan marangngu Si'o wuṛṛu 
matuṛṛutta parenta-Nu. 
6Pa'ellege si ya'u oh MAWU, wuṛṛu daringiṛṛewe aali᷊omanna apan ta'u iruitta 
su saruan-Nu allo wuṛṛu ṛabbi hunan umattu Israel, manga allang-Ngu udde. 
I ya'u manga'u manungku i yami, umattu Israel, manga allang-Ngu udde. I 
ya'u manga'u manungku i yami, umattu Israel, buatte na'ola'a rosa; i ya'u 
wuṛṛu manga ala᷊mona'u buatte na'ola'a rosa lai. 

7I yami buatte na'ola'a ala᷊le᷊o Si'o wuṛṛu nilumawangnga manga parenta-Nu. 
I yami tawe tumuṛṛutta manga tita apan buatte nionggollu MAWU si yami 
wuassi Musa, allang-Ngu udde. 
8Oh MAWU, naungewe manga wisara-Nu, manungku amungkangngu i yami, 
umattu Israel, tawe satia Si'o, i yami sarun isali᷊wukku MAWU suwallattu 
manga walahanna waine. 
9Arawe amungkangngu i yami mabbelengnga apia ringan-Nu wuṛṛu 
tumuṛṛutta manga parenta-Nu, ne i yami apan nassali᷊awukke udde sarun 
iammullu MAWU apia, salaiwe i yami uatana'a su manga pentakku runia. See 
i yami sarun iweleng-Ngu watukku tampa apan buatte nipile-Nu maola'a 
tampa patataṛṛamawuanna Si'o. 
10 MAWU, i yami indi manga allang-Ngu, uman-Nu sassane apan buatte 
niapasala᷊man-Nu ringannu taṛṛino wuṛṛu atatohan-Nu apan wahewalla. 
11Daringiṛṛewe aali᷊omannu anambon allang-Ngu apan waine, apan mappulu 
mangaddatta Si'o. Onggola᷊awe tulu᷊ngan-Nu tadea'u su allo indi allang-Ngu 
indi maasomba darangngu wuassu ratu.” Sutempo udde i ya'u mammanara 
mangngimben ua'e ratu. 

Nehemia 2 

I Nehemia inai watukku Yerusalem 

1Su allo sambau, appattu wula᷊nna wua'udde, eteudde su wula᷊nna Nisan, 
sutempo Ratu Artahsasta tantala᷊nna u'anna, i ya'u nanarun anggore si tou 
ringannu naungnga massusa. Taambe saran paassa i ya'u aellehanna massusa 
su saruanni tou ere su allo udde. 
2Ana waugu udde i tou naiwalo᷊, “Anio i'o aellehanna aroddi massusa sumbali 
tawe maradda'a? Asinungka piaddu iraṛṛingiddu.” I ya'u niṛṛumindu'a, 
3ana see, sinumimbakka, “Nabbiakke Tuangnga saran mala᷊nnu-la᷊nnu! 
Ereapa allangnga tawe masusa, amungkangngu soa tampa pallabbingannu 

iupungngu ala᷊monan allangnga orassa indi ete nallambe winala᷊lanna wuṛṛu 
manga ngarane wahewalla nepodde nisoṛṛobbu putungnga.” 
4Ratu naiwalo᷊, “Nariaddi, apa apan ipaapulunu?” Sulalu᷊mmu naungnga i 
ya'u u'ali᷊omanna su Ruata uataṛṛino su surga, 
5ana see i ya'u nabbisara su ratu, “Amungkangngu Tuangnga malu᷊assa wuṛṛu 
mangutungngu darorongngu allangnga, diloṛṛa'e allangnga watukku leta'u 
Yehuda tadea'u mapararisikku apia soa tampa lala᷊bbingannu ala᷊monan 
allangnga.” 
6Ana see ratu apan tantala᷊nna ua'ianna daringanannu Wo'i, nangutungngu 
darorongku. I tou naiwalo᷊ pira tempo ala᷊nnune i ya'u sarun matana'a 
poiaroddi wuṛṛu tingngera mabbelengnga, ne i ya'u namasingkatta si tou 
tempo apan buatte ta'u tinantunna. 
7Wua'udde i ya'u naddorongnga suratta iapasilo su gubernure propinsi Efrat 
Waṛṛatta, tadea'u i mangitou massumbala amatangku maddatingngu 
Yehuda. 
8Wali᷊ne wua'udde, i ya'u naddorongnga lai suratta ionggolla si Asaf, 
mandariaga mahurangngu araratuanna, tadea'u i tou mangonggollu alu 
ipa'ola'a ngara wahewallu tanda'a watu maranin Wale᷊n MAWU, wuṛṛu 
ipa'ola'a darandungngu soa see wale᷊n apan sarun ta'u atanaanna. Ratu 
nangutungngu anambon darorongku udde, ana waugu Ruata nantulu᷊ngku. 
9Suadi'o ringannu manga pira tembonannu tantara wuṛṛu tantara uasa'e 
awalo᷊, wuassu parentan ratu tumantalongnga si ya'u, inaite i ya'u watukku 
Efrat samba'a waṛṛatta. Poiaroddi surattu ratu udde ta'u nionggolla su manga 
gubernure. 
10Arawe sutempo Sanbalat, taumatan Bet-Horon, wuṛṛu Tobia, sangkatou 
tembonanne wuassu Amon, naaringikka manungku i ya'u nirumata hunan 
hausannu walahannu Israel, i mangitou mangke sinumassilla. 
11I ya'u na'omate su Yerusalem, ana see nangillolo᷊ tallu allo. 

12Su ala᷊nnune udde i ya'u tawe namasingkatta sisai-sai manungku Ruata 
nangonggollu asingkatta si ya'u ipa'ola'a apia soa Yerusalem. Tiṛṛabine 
maranduma i ya'u napu'ote ana see nangahe manga pira hawe inai watukku 
liuddu soa. Wali᷊ne wuassu apan ta'u sasa'enna, i yami tawe nangapiddu 
winatangnga sasa'eanna wali᷊ne. 
13Allo ta'e ṛabbi, sutempo i yami nanantangngu soa niumamattu Ngara 
Wahewalla su samba'a waṛṛatta. I yami mattudda watukku timukka, 
watukku Ngara Wahewallu Sapadda, niumamattu Ali᷊matan Ua'e Naga. 
Sulalu᷊mmu amatanna udde i ya'u namarikissa manga loṛṛangnga su 
darandungngu soa wuṛṛu i ya'u naasilo lai manga ngara wahewalla apan 
nasuete niepoddu putungnga. 
14Wua'udde wuassu wageangngu ra'i soa i yami nasala᷊ watukku sawannakka, 
watukku wageangngu ra'i soa i yami nasala᷊ watukku sawannakka, watukku 
Ngara Wahewalla Ua'e Mabbiassa wuṛṛu Li'un Datu. Arawe isudde tawe 
dala᷊nna amatannu keledai apan ta'u sasa'eanna udde, ana waugu tumaniten 
manambo tuiddu winala᷊lanna. 
15Nariaddi, i yami sinumossokka watukku Wawala᷊nnu Kidron wuṛṛu nanassu 
amatanna su ṛabbi udde lai, lapiddu mammarikissa darandungngu soa. 
Wua'udde udde i yami nabbeṛṛo wuṛṛu nabbelengnga watukku soa 
niumamatta Ngara Wahewallu Wawala᷊nne. 
16Tawe saran sangkatou wuassu manga matatimmaddu wanua masingkatta 
watukku apa i yami niumamatta, wuṛṛu apa apan ta'u niṛṛiinna. Ana waugu 
na'oman sara orassa udde i ya'u taambe nabbtti'u manga apa su manga 
taumata sambalahangku, mawae ete manga imam aroddi lai su manga 
matatimmaddu wanua, ara'e su manga mamanaran araratuanna, wuṛṛu sisai-
sai apan sarun mapararisikku lai soa Yerusalem. 
17Arawe wua'udde i ya'u nabbisara si mangitou, “Pa'ellege pabbiaṛṛanni ite 
apan susa indi! Yerusalem ete nallambe winala᷊lanna wuṛṛu manga ngarane 

wahewalla nasue niepoddu putungnga. Wette i ite mapararisikku apia manga 
darandungngu soa Yerusalem tadea'u i ite tate lai lobbosanna.” 
18Ana see i ya'u nabbatti'a si mangitou ereapa Ruata nantulu᷊ngku wuṛṛu apa 
apan buatte niwisaran datu si ya'u. I mangitou sinumimbakka, “Wette i ite 
manattakke mapararisikka!” Ana see i mangitou nandiahite manattakka 
mammanara. 
19Sutempo ṛiinani yami udde niasingkatanni Sanbalat, Tobia wuṛṛu Gesyem, 
sangkatou Arab, i mangitou nilumagge wuṛṛu mangngalu᷊andaga si yami. 
Unni mangitou, “Apate apan sarun olaanni yamiu? Apa i yamiu mappulu 
lumawangnga ratu?” 
20I ya'u sinumibakka, “Ruata tembonanne su surga sarun ma'ola'a manaran 
kami mahessi. I yami uddewe manga allang-Nge wuṛṛu i yamiu manattakke 
mapararisikka. Arawe i yamiu tawe taṛṛino ara'e pussa'a saran sambau su 
Yerusalem. Ewe'e lai amungkangngu pia taumata mabbisara su ola'u 
Yerusalem, arannu tate lai isaggo.” 

Nehemia 3 

Pangangapia darandungngu Yerusalem 

1Eteindi papasingkatta su ola'u ereapa darandungngu so Yerusalem niola'a 
apia. Imam Wahewalla Elyasib wuṛṛu manga hawene na'ola'a apia Ngara 
Wahewalla Domba, nandeettu manga pappallu ngara wuṛṛu niṛṛae 
humam MAWU. I mangitou nangapia wuṛṛu naṛṛaen darandungnga 
naddatingngu Candi Hananeel. 
2-16Wali᷊ne lai wuassu manga imam udde, manga taumata indi nangapia 
manga darandungngu soa see manga ngara wahewalla wuṛṛu manga candine 
sulalu᷊mu tala᷊ttadde manansunna; Manga taumatan Yerikho, Zakur ana'i Imri 
Ṛuanganni Senaa: Ngara Wahewallu Inassa ringannu manga sala᷊ba'u, 
pappallu ngara, manga boutta wuṛṛu manga wawarene. Meremot ana'i Uria 
wuṛṛu pulunni Hakos. Mesulam ana'i Berekhya wuṛṛu pulunni Mesezabeel. 
Zadok ana'i Baana Tumana'u soa Tekoa (manga matatimmaddu soa udde 

maddiri mammanara manara mawakkatta). Yoyada ana'i Paseah wuṛṛu 
Mesulam ana'i Besoja: Ngara Wahewalla Yesyana ringannu manga sala᷊ba'u, 
pappallu ngara, manga boutta wuṛṛu manga wawarene. Melaca wuassu 
Gibeon wuṛṛu Yadon wuassu Meronot. Manga taumatan Gibeon wuṛṛu 
manga taumatan Mizpa: darandungnga maddatingngu wale᷊n gubernuren 
Efrat Waṛṛatta. Uziel, sangkatou panden bula᷊wannea, ana'i Harhaya. 
Hananya, sangkatou maaola'a lana mawangngi; maddatingngu 
Darandungnga Mala᷊lakka. Refaya ana'i Hur, tembonannu Yerusalem 
sambageanganna. Yedaya ana'i Harumaf: darandungnga apan maranin 
wale᷊ne sassane. Hatus ana'i Hasabneya Malkia ana'i Harim wuṛṛu Hasub 
ana'i Pahat-Moab; darandungnga manansunna see Candi Papputunganna. 
Salum ana'i Halohes, tembonannu Yerusalem sambageanganna, 
sasumbalannu manga anangnge wawine. Hanun wuṛṛu tumana'u Zanoah: 
Bagara Wahewallu Wawaala᷊nna see manga pappallu ngara, manga boutta 
wuṛṛu manga wawarene. Wuṛṛu lai darandungnga alo᷊'engnge 440 metere 
maddatingngu Ngara Wahewallu Sapadda. Malkia ana'i Rekhab, 
tembonannu distrik Bet-Kerem: Ngara Wahewallu Sapadda ringannu 
pappallu manga ngara, manga boutta wuṛṛu manga wawarene. Salum ana'i 
Kolhoze tembonannu wageangngu Mizpa; Ngara Male᷊angnga Ali᷊matang Ua'e 
ringannu atuppa, manga pappalu ngara, manga pasa'a wuṛṛu sala᷊ba'u 
wawarane. See lai darandungngu Li'un Selah maranin waillu wale᷊n 
araratuanna maddatingngu manga tuadda apan sumossokka wuassu Soan 
Daud. Nehemia ana'i Azbuk, darandungnga maddatingngu lala᷊bbingannu 
amonanni Daud, li'u apan niola'a wuṛṛu tampan tantara. 

Manga taumatan Lewi apan tinumol᷊e nangapia darandungnga 

17-21Manga pira wageangngu darandungnga manansunna niola'u manga 
taumatan Lewi sulalu᷊mmu tala᷊ttadde indi: Rehum ana'i Bani Hasabya, 
tembonannu sambageangannu Distrik Kehila. Wageangngu darandungnga su 
letangnge sassane. Binui ana'i Henadad, tembonannu sambageangannu 
Distrik Kehila. Ezer ana'i Yesua, tembonannu Mizpa: darandungnga su 
pabbuuannu lala᷊nna su saruannu gudangngu lutangnga. Barukh ana'i Zabai: 

darandungnga wuassu pabbuuannu lala᷊nna maddatingngu lala᷊nna ngaran 
bale᷊ Imam Wahewalla Elyasib. Meremot ana'i Uria wuṛṛu pulunni Hakos: 
wageangngu darandungnga wuassu ngaran bale᷊ Elyasib maddatingngu 
pondollu wale᷊n udde. 

Manga imam apan tinumol᷊e nangapia darandungnga 

22-26Manga pira wageangngu darandungnga manansunna niola'u manga 
imam sulalu᷊mmu tala᷊ttadde indi: Manga imam apan uatana'a tawe marau 
wuassu Yerusalem. I Benyamin wuṛṛu Hasub: darandungnga su saruannu 
wale᷊n mangitou. I Azarya ana'i Maaseya ana'i Ananya; darandungnga 
maranin wale᷊ne. Binui ana'i Hanadad: darandungnga wuassu wale᷊n Azariah 
maddatingngu pabbuuannu darandungnga. Palal ana'i Uzai: darandungnga 
wuassu pabbuannu darandungnga wuṛṛu candi wale᷊n araratuanna ali᷊u 
rosone, maranin rallaka pandiagganna. Pedaya ana'i Paros: darandungnga 
maddatingngu saruannu Ngara Wahewallu Ua'e su samba'a ra'i wuṛṛu candi 
pandiagganna Wale᷊n MAWU. (Tawe marau wua isudde pia wageangngu leta'a 
aranne i Ofel, tampa atatanaannu manga mamanaran Wale᷊n MAWU.) 

Manga mamanara waine 

27-32Manga pira wageangngu darandungnga manansunna niola'u manga 
taumata indi sulalu᷊mmu tala᷊tadde ere manansunna indi: Tumana'u soa 
Tekoa: darandungnga wuassu saruannu candi pandariagganna 
Wale᷊n MAWU maddatingngu darandungnga su wageangngu leta'u Ofel. 
Manga imam apan uatana'a maranin Ngara Wahewallu Awalo᷊: 
darandungnga apan uasaruanna wale᷊n sangkatou-sangkatou wuassu ngara 
wahewalla udde masala᷊ watukku sawannakka. Zadok ana'i Imer: 
darandungnga apan uasaruanna wale᷊ne. Semaya ana'i Sekhanya, 
mandariagga ngara Wahewallu Ra'i: darandungnga apan uasasaruannu 
wale᷊ne. Hananya ana'i Selemya wuṛṛu Hanun ana'i Zalaf apan aiannumme. 
Mesulam ana'i Berekhya: darandungnga apan uasasaruannu wale᷊ne. Malkia, 
sangkatou mapapanden bula᷊wanna: darandungnga maddatingngu wale᷊n 
manga mamanaran Wale᷊n MAWU wuṛṛu manga sale᷊n manga maddaraganga 

su saruannu Ngara Wahewallu Mifkad wuṛṛu maddatingngu marani wabbo'a 
ali᷊u rosone su pabbuuannu darandungnga samba'a lawassiitta. Manga 
mapapanden bula᷊wanna wuṛṛu maddaraganga: wageangngu darandungnga 
apan panginsueanne, manattakka waussu wabbo'a ali᷊u rosone su pabbuannu 
darandunga maddatingngu Ngara Wahewallu Domba. 

Nehemia 4 

I Nehemia sinumaruanna seettu taumatan Yahudi 

1Sutempo Sanbalat naaringikka manungku i yami taumatan Yahudi 
tantala᷊nna mangngapia darandungngu soa, i tou nabbali᷊ massa'u atonna 
wuṛṛu mannattakke mallobbossa si yami. 
2Su saruannu manga hawene wuṛṛu tantaran Samaria, i tou nabbisara, “Apa 
apan tantala᷊nna mammanarannu taumatan Yahudi silaka apan tawe maalo᷊re 
udde? Apa i mangitou mappulu mapararisikku soa indi apia? Sunnan 
mangitou manara udde wotongnge masue sulalu᷊mmu allo massallo, tumba'u 
ringannu mangngonggollu sasamba? Apa ombon sapadda apan nepodde 
udde wotongnge olaanni mangitou manga watun darandungnga?” 
3Ana see Tobia apan uarisikka su sandiṛṛanne nabbisara lai, “Pa'ellege 
darandungnga apan niapararisikki mangitou! Asun ahuranganna lai 
wotongnge maṛṛa'an darandungnga udde!” 
4Ne i ya'u niumali᷊omante, “Oh Ruata, daringiṛṛewe ereapa i yami 
lallobbosanna! Lalo᷊bbossa udde antimanna maṛṛia'a si mangitou sassane. 
Wala'e ala᷊wo'u darotongngi mangitou aṛṛoanna wuṛṛu i mangitou sassane 
ṛuwoanna maola'a tawananna watukku wanua waine. 
5Arie mangampungnga pasasala᷊n mangitou wuṛṛu arie mangampunga rosan 
mangitou, ana waugu i mangitou buatte nallobbossa si yami apan tantala᷊nna 
mammanara indi.” 
6Tantala᷊nna udde i yami sidutu mangngapia darandungnga udde, wuṛṛu 
tawe nala᷊nnu ahewallu darandungnga udde nasue niola'a na'oman sara 



1314 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

mattangnga atanggakke, ana waugu tumana'a mammanara ringannu 
naungnga wahewalla. 
7Sutempo Sanbalat, Tobia wuṛṛu manga taumata wuassu Amon wuṛṛu Asdod 
see manga taumatan Arab naaringikka manungku pangangapia 
darandungngu Yerusalem udde aatambanna wuṛṛu manungku manga 
loṛṛangnga su darandungnga udde niasappingante, i mangitou mangke 
nasa'u atonna. 
8I mangitou nabbaidda inai mamangalo Yerusalem wuṛṛu mapala᷊pputtu 
aali᷊ba'ukka. 
9Ana waugu udde i yami niumali᷊omanna su Ruatan kami wuṛṛu mallu'adda 
soa udde alo ṛabbi. 
10Arawe taumatan Yehuda mannattakke mangngantari antari sasala᷊nde indi; 
“Ikkatti ite nasuete pinamasanna luranna, arawe sapadda ta'e manambo 
ua'ombo. Pendamanna i ite tawe maapammanara arendi mapararisikku 
darandungngu soa indi.” 
11Tantala᷊nna udde seetti yami manggola᷊ga mamangalo si yami ringannu 
mamaṛṛindu'a, ana see mamate si yami tadea'u manaran kami mattaalla. 
12Arawe taumatan Yahudi apan uatana'a maranin mangitou, masokka 
rumanta ringanni yami mamasingkattu rihinu seetta udde. 
13Ana waugu udde i ya'u nattahia hale᷊le, sambeangnga wuṛṛu anaanna su 
tumana'a, ana see i mangitou ta'u nitahia tumuṛṛuttu ṛuanganne sambau-
sambau su liuddu darandungnga, su manga tampa apan taambe nasue 
niola'a. 
14Sutempo i ya'u naasilo manungku tumana'a matta'utta, i ya'u nabbisara si 
mangitou wuṛṛu manga tembonanne see manga piaṛṛa'a, “Arie pa'ata'uttu 
seetta! Naungete Mawu apan matohassa wuṛṛu masiṛṛungnga, wuṛṛu 
panahekke hunan manga tuṛṛangngu, manga ana'a, awingngu wuṛṛu 
wale᷊nu!” 

15Manga seetti yami naaringikka manungku ṛunni mangitou buatte 
niasingkatanni yami. Ne i mangitou naatutukke manungku Ruata nanala᷊re 
runni mangitou udde. Wua'udde i yami sarangkanambone nabbelengke 
mammanara mangngapia darandungnga udde. 
16Arawe nanattakka allo udde tumba'u sambageanganna wuassu mamanara'u 
apan mammanara, wuṛṛu sambageanganna lai uriagga ringannu ualu᷊ṛṛen 
laubbu pangalo ringannu ahidda sambeangnga, allungnga wuṛṛu anaanna. 
Manga piaṛṛa'u tumana'a nangonggollu sasumbala su tumanangnge 
17apan tantala᷊nna mangngapia darandungnga udde. Manga mamamasanna 
aola'u darandungnga mammanara manara udde ringannu lima samba'a, 
wuṛṛu lima samba'a uaaggassa ahidda. 
18Manga mamamanara meselle mammanara ringannu hale᷊le uapeta su 
lawassa. Mananiuppa trompeta tatialan asasilaka, sidutu su sandiṛṛangku. 
19Ana see i ya'u nabbisara su tumana'a, manga tembonanne wuṛṛu manga 
piaṛṛa'a, “Manara indi nahewalle sara marau, na'oman sara i ite 
uasali᷊awukka su alo᷊'engngu darandungnga indi, sangkatou marau wuassu 
waine. 
20Nariaddi, amungkangngu i yamiu maaringikka tingikku trompeta, 
paali᷊hakke maammulla ringanni yami isindi. Ruatan kite sarun mapapangalo 
mangambangnga si ite.” 
21Etearoddi i yami mammanara manattakka wuassu wewennallo 
maddatingngu manga anumpitanna aasiloanna su langitta. Matangnga 
wuassu tumana'a mangngapia darandunga, wuṛṛu ingana'a waine uariagga 
ringannu sambeangnga su lima. 
22Su alo᷊'engngu tempo udde anambon mamanara ringannu masasumbala 
mangitou, ta'u nirolokka manaṛṛabbi su Yerusalem. Ringannu aroddi 
sutempo ṛabbi i yami wotongnge mandiagga soa wuṛṛu allone mangngapia 
darandungnga. 

23I ya'u sassane, manga hawe'u, manga mamanara'u wuṛṛu manga 
mandariagga'u sidutu ualu᷊ṛṛen laubu manara, mawae allo lai ṛabbi. I yami 
sidutu sulalu᷊mmu olangnge uatehamma, ringannu ahidda su lima. 

Nehemia 5 

I Nehemia nantul᷊ungngu taumata asiangnga 

1Manga pira tempo wua'udde manambo taumatan Yahudi, mawae esakka 
aroddi lai wawine, mannattakke suussali᷊omanna su ola'u manga taumata 
sambalahanne. 
2Piaddu apan mabbisara, “Ana'u manambo. I yami mappandumma 
gandumma ipabbiakka.” 
3Piaddu lai mabbisara, “I ya'u ringannu nipabbawata'a nanggadden wailla, 
waillu anggore wuṛṛu wale᷊n kami ipamalli gandumma tadea'u tawe mate 
amalu᷊nusanna.” 
4Wuṛṛu piaddu lai mabbisara, “I yami buatte nabballassa roitta nipamaekka 
wose apan nitantunnu ratu wawaekku wawaila᷊nna wuṛṛu waillu anggori 
yami. 
5Wali᷊newe i yami lai taumatan Yahudi? Wali᷊newe ana'i yami nassulu᷊ngngu 
manga ana'u Yahudi waine? Salaiwe aroddi i yami nipabbawata'a namalan 
manga ana'i yami naola'a allangnga. Ewe'e lai pia ana'a maṛṛualan kami apan 
buatte niwalu᷊'a maola'a allangnga. I yami tate maalo᷊re ana waugu 
wawaila᷊nna wuṛṛu waillu anggori yami buatte nihadde.” 
6Naaringikka sasali᷊omanni mangitou udde, i ya'u mangke nasa'u 
7wuṛṛu nakkawaessa manungku manamba'a si mangitou. Ana see i ya'u 
nanaggu tembonanne wuṛṛu piaṛṛa'u tumana'a. Wisara'u, “I yamiu 
mangngallangnga manga tuṛṛangngu sassane!” Wua'udde i ya'u na'ola'a 
ammula᷊nnu awadaalla ipangagassa hatto udde, 
8wuṛṛu nabbisara, “Ringannu ahewallu ikkatta i ite buatte namaekka manga 
tuṛṛangngi ite taumatan Yahudi apan nala᷊re nabbalu'u watanganne maola'a 

allangngu taumata raho. Arawe orassa indi i yamiu ewe'e lai mammata'i 
mangitou mabbalu᷊'u watanganne si yamiu, sumbali᷊ i yamiu lai taumatan 
Yahudi!” Manga piaṛṛa'u udde tawe naasimbakka saran sampaddi wisara. 
9Ana see i ya'u nabbisara apia, “Inolaannu udde lale᷊o! Ṛinone i yamiu 
mabbiakka ringannu matta'uttu Ruata. Ringannu aroddi seetti ite apan tawe 
mawune udde tawe onggola᷊nni yamiu tempone mallobossa si ite. 
10I ya'u sassane, manga tuṛṛangku wuṛṛu manga hawe'u buatte napawallassu 
roitta wuṛṛu gandumma su tumana'a. I yami tate maddorongnga apia. 
11Ṛinone i yamiu lai mamappassa manga awallassu tumana'a si yamiu udde, 
mawae roitta ara'e gandumma, ara'e anggore ara'e lai lanan zaitun. 
Pawelenga'e ringannu mali᷊hakka wawaila᷊nna, waillu anggore, waillu zaitun 
wuṛṛu wale᷊n mangitou!” 
12Manga piaṛṛa'a udde sinumibakka, “Tatantiro udde sarun iamatti yami. I 
yamiu sarun mangule sarangkanambone wuṛṛu tawe maddorongnga 
wawaekke saran addio'a wuassi mangitou.” Ana see i ya'u namaggo manga 
imam wuṛṛu ta'u nirolokka manga piaṛṛa'a tanginna massalu su saruannu 
manga imam udde, manungku apa apan buatte niwisaran mangitou udde, 
atonna-tonna sarun iapaamatti mangitou. 
13Wua'udde i ya'u namu'a selempanga su tapanna'u ana see ta'u nialabba 
lapiddu nabbisara, “Etearendi rinone Ruata mamaṛṛassa anambon taumata 
apan tawe manuungngu paairene. Taumata udde sarun mabbali᷊ masusa, 
wale᷊n wuṛṛu anambon darotongnge sarun ule᷊annu Ruata!” Anambon 
ammula᷊nna sinumibakka, “Amin!” ana see naddalote MAWU. Ne manga 
piaṛṛa'a udde nanuungngu paairen mangitou. 

I Nehemia naungnge masaṛṛionto'a 

14I ya'u naola'e gubernuren Yehuda mapulo᷊ dua su tonnane ala᷊nnune, 
eteudde nanattakka wuassu tonna darua pulo᷊ naddatingngu tonna tatallu 
pulo᷊ dua pamamarentan Ratu Artahsasta. Su ala᷊nnune tempo udde i ya'u 

wuṛṛu manga tuṛṛangku tawe saran paassa nanganu haddi'u ere sangkatou 
gubernure. 
15Manga gubernure dorone wuassia'u, buatte naola'a winabbawan 
tumanangnge na'oman sara i mangitou maddorongnga 40 roitta sala᷊'a 
massallo hunan anna wuṛṛu anggore. Ewe'e lai manga mamanaran mangitou 
mangngallangnga tumanangnge. Arawe i ya'u maddiri ma'ola'a aroddi ana 
waugu i ya'u matta'uttu Ruata. 
16Anambon ikka'u ta'u nipaatta su pangangapia darandungnga wuṛṛu i ya'u 
tawe naasomba leta'a saran sampattangnga maola'a wawaekke, salaiwe 
anambon masasumbala'u mammanara suadio'a su manara udde. 
17Maṛṛasutta liman pulo᷊ su atoune taumatan Yahudi wuṛṛu manga 
tembonanni mangitou inanaramanne ta'u a'imbeanna su wale᷊'u, taambe 
nireengnga manga raho wuassu manga walahanna uaali᷊ndonganni yami. 
18Miallo-miallo i ya'u mannaddia ringannu roi'u sassane sambau sapi, 
annumma domba apan matawa wuṛṛu manambo manu'a. Wali᷊ne wua'udde 
lai, suapan mapulo᷊ allo i ya'u mannuungngu saddian anggore. Salaiwe aroddi 
i ya'u maddiri maddorongnga haddi manaran gubernure, ana waugu i ya'u 
masingkatta winabbawan tumana'a tumaniten mawakkatta. 
19I ya'u sumala᷊nde oh Ruata, naungete sarangkanambone apan buatte ta'u 
niola'a su walahanna indi wuṛṛu ala᷊matewe i ya'u. 

Nehemia 6 

Ammul᷊anna lumawangnga si Nehemia 

1Sanbalat, Tobia, Gesyem wuṛṛu manga seetti yami apan waine naaringikka 
manungku i yami nuddusse nangapia darandungnga, wuṛṛu manungku 
anambon loṛṛangnge buatte nisappinganna, salaiwe sutempo udde i yami 
taambe nangelen pappallu ngara su manga ngara wahewallu soa. 
2Ne Sanbalat wuṛṛu Gesyem nangirimmu wawalo᷊ si ya'u tadea'u rumanta 
ma'ola'a ammula᷊nna ringanni mangitou suwallattu sambau ampungnga su 

Wawala᷊nnu Ono. Arawe i ya'u masingkatta manungku i mangitou mappulu 
manilaka si ya'u. 
3Ana waugu udde i ya'u nangirimmu sasimbakke indi si mangitou, “I ya'u 
tawe maaranta ana waugu tantala᷊nna ma'ola'a manara ahunanne. Manara 
udde sarun mattaalla amungkangngu i ya'u manantangnga ana inai 
maisasomban kamiu.” 
4Na'oman sara paappatta i mangitou mangngirimmu wawalo᷊ apan 
uasulu᷊ngnga si ya'u, wuṛṛu masokka lai i ya'u nangonggollu sasimbakke apan 
uasulu᷊ngnga. 
5Su ali᷊mane sangkatou daroloṛṛanni Sanbalat nirumanta wuṛṛu 
nangonggollu suratta wawuanna; 
6tingikke arendi: “Gesyem namasingkatta ringannu atonna su ola'u watti'a 
sulalu᷊mmu manga walahanna su ali᷊ndonganna isindi, apan mabbisara 
manungku Tuṛṛangnga wuṛṛu anambon taumatan Yahudi manggola᷊gu 
pangalo, wuṛṛu ana waugu udde Tuṛṛangnga mangngapia darandungngu soa. 
I tou nabbisara lai manungku Tuṛṛangnga mappandumma manenegu 
watanganne maola'a ratun Yehuda, 
7wuṛṛu buatte nanta'en manga pira nabi iapatenegu Tuṛṛangnga su 
Yerusalem. Manga watti'a udde sarun aringiṛṛannu ratu. Ana waugu udde, 
rantate maggahatton olangnge udee.” 
8Arawe i ya'u nangirimmu sasimbakke indi, “Sarangkanambone apan 
niwisaran Tuṛṛangnga udde awusu wuṛṛu tumba'u wawahian Tuṛṛangnga 
sassane.” 
9I mangitou maananamma mammata'utta si yami tadea'u i yami mangillolo᷊ 
manara udde. I ya'u niumali᷊omanna, “Oh Ruata, tohassawe i ya'u!” 
10Su orassa udde lai, i ya'u inaite watukku wale᷊n Semaya ana'i Delaya wuṛṛu 
pulunni Mehetabeel, ana waugu i tou tawe naaranta ringangku. Wisarane si 
ya'u, “Wette iaaddua inaite ma'imbuni si Wale᷊n MAWU. Iṛṛuudi addua 

anambon ngarane, ana waugu pia taumata apan mappandumma mamate 
si'o. Asinungka ṛabbi indi i'o sarun pateanna.” 
11Arawe i ya'u sinumimbakka, “I ya'u indi wali᷊ne taumata apan apulune 
tuttala᷊ngngu watanganne. Ere sangkatou taumata wiasa i ya'u tawe 
wotongnge sumutta su Wale᷊n MAWU, takkudde i ya'u mate. Tawe, i ya'u 
maddiri!” 
12Napawe i ya'u maṛṛingiddu olangnge udde, i ya'u naatutukke manungku 
aahen Semaya udde waline wuassu Ruata, ewe'e wuassi Tobia wuṛṛu 
Sanbalat. I mangitou buatte nanorokka si Semaya mamasingkattu papatta 
udde si ya'u. 
13Pandumanni mangitou eteudde tadea'u i ya'u mata'utta wuṛṛu 
maddaringikka tatantiron mangitou ma'oman sara ma'ola'a rosa. Ringannu 
aroddi i mangitou maasomba tempone mandale᷊o arangku ma'oman sara i 
ya'u maola'a ipagahatton taumata. 
14I ya'u niumali᷊omanna, “Oh Ruata, naungewe apa apan niola'i Tobia wuṛṛu 
Sanbalat udde. Ṛuumana'e itarua! Aroddi lai manga nabi wawine aranne 
Noaja wuṛṛu manga nabi waine apan apulune mammata'utta si ya'u.” 

Pandararisikku darandungnga nuddusse 

15Pangangapia darandungnga udde niumanna tempo ala᷊nnune 52 su allone, 
wuṛṛu nasue su allo darua pulo᷊ li᷊ma wula᷊nna Elul. 
16Sutempo manga seetti yami suwallattu manga walahanna maranine isudde 
naaringikka olangnge udde, i mangitou matta'utta awuli᷊annu hati, ana 
waugu anambon taumata masingkatta manungku manara udde niola'a 
ringannu tulu᷊ngannu Ruata. 
17Tantala᷊nna udde manga piaṛṛa'u Yahudi ta'e lai mangirimmu suratta si 
Tobia. 

18Manambo taumatan Yahudi naggawen Tobia, ana waugu i tou mananambo 
Sekhanya ana'i Arah. See lai Yohanan, ana'i Tobia, naawingngu wawine ana'i 
Mesulam ana'i Berekhya. 
19Salaiwe i Tobia sidutu mammoṛṛettu suratta si ya'u ipammata'utta si ya'u, 
arawe manga piaṛṛa'u Yahudi udde mammasingkatta su saruangku ala᷊wo'u 
apapian Tobia. Wali᷊ne wua'udde sarangkanambone apan ta'u niwisara, 
nialaen mangitou si tou. 

Nehemia 7 

1Napawe darandungnga udde nasuete niola'a, i ya'u nandolokka tadea'u 
manga pappallu ngarane iele. Ana see manga mandariagga ngara wahewalla, 
manga mangangantari wuṛṛu manga taumatan Lewi ta'u nirolokka ma'ola'a 
manarane sambau-sambau. 
2Pamamarentan soa Yerusalem ta'u nitantilla su tuṛṛangku Hanani wuṛṛu si 
Hananya, tembonannu tanda batu, ana waugu i tou nangillembo wuassu 
taumata waine, matta'uttu Ruata wuṛṛu wotongnge pangimananna. 
3Ta'u niwisara sitarua, “Ngara wahewallu Yerusalem wotongnge wu'anna 
amungkangngu allote wuṛṛu ṛinone iṛṛuudda see ipase papale᷊ne tantala᷊nna 
manga mandariagga taambe nasue manaran bawallo. Wali᷊ne wua'udde lai 
ṛinone ita'e sangkatou mandariagga wuassu wallattu tumana'u Yerusalem, 
sambageanganna su tampa pandiagganna wuṛṛu sambageanganna lai 
u'amatta mammali᷊wutta wale᷊n mangitou.” 

Arannu manga taumata apan nawelengnga wuassu pamamuanganna 
(Ezr. 2:1-70) 

4Yerusalem soa apan mala᷊langnga arawe tumba'u addio'a tumanangnge, 
wuṛṛu ta'e matulu᷊ngnga wale᷊n apan niola'a. 
5Ana waugu udde Ruata nangonggollu ṛingiranna si ya'u tadea'u 
mangammullu tumana'a wuṛṛu manga piaṛṛa'a see tembonanne, tadea'u 
wotongnge mandeengngi mangitou ringannu pinangiananne wuassu wa'en 
mangitou. Su tempone udde buatte ta'u niasangkala᷊nna woṛṛetta su ola'u 

manga taumata apan paarorone nawelengnga wuassu pamamuanganna. 
Manansunna indi tala᷊ane apan ta'u niasombanganna wuassu woṛṛetta udde: 
6Manambo suwallattu manga taumata apan niwuangnga nanantangngu 
propinsi Babel wuṛṛu nabbelengnga watukku Yerusalem wuṛṛu Yehuda, 
sangkatou-sangkatou watukku soane sassane. I mangitou mala᷊nnute 
mabbiakka sulalu᷊mmu pamamuanganna su Babel, ro'en i mangitou niṛṛootti 
Ratu Nebukadnezar naola'a taumata niatawanna. 
7Manga piaṛṛa'i mangitou eteudde Zerubabel, Yesua, Nehemia, Azarya, 
Raamya, Nahamani, Mordekhai, Bilsan, Misperet, Bigwai, Nehum wuṛṛu 
Baana. 
8-25Eteindi arannu ṛuangannu amonannu Israel, ringannu anambon taumata 
wuassu ṛuanganna apan nabbelengnga wuassu pamamuanganna: 

Paros – 2.172 

Sefaca – 372 

Arakh – 652 

Pahat-Moab (papapulunni Yesua wuṛṛu Yoab) – 2.818 

Elam – 1.254 

Zatu – 845 

Zakai – 760 

Binui – 648 

Bebai – 628 

Azgad – 2.322 

Adonikam – 667 

Bigwai – 2.067 

Adin – 655 

Ater (isassaggo lai Hizkia) – 98 

Hasum – 328 

Bezai – 324 

Harif – 112 

Gibeon – 95 

26-38Manga taumata apan ala᷊monane uatana'a su manga soa manansunna 
indi lai nabbelengnga wuassu pamamuanganna; 

Soa Betlehem wuṛṛu Netofa – 188 

Anatot – 128 

Bet-Azmawet – 42 

Kiryat-Yearim, Kefira wuṛṛu Beerot – 743 

Rama wuṛṛu Gaba – 621 

Mikhmas – 122 

Betel wuṛṛu Ai – 123 

Nebo apan waine – 52 

Elam apan waine – 1.254 

Harim – 320 

Yerikho – 345 

Lod, Hadid wuṛṛu Ono – 721 

Senaa – 3.930 

39-42Eteindi arannu ṛuangannu amonannu manga imam apan napule᷊ wuassu 
pamamuanganna: 

Yedaya (papapulunni Yesua) – 973 

Imer – 1.052 

Pasyhur – 1.247 

Harim – 1.017 

43-45Ṛuangannu amonani Lewi apan napule᷊ wuassu pamamuanganna 
eteudde: 

Yesua wuṛṛu Kadmiel (papapulunni Hodewa) – 74 

Mananalangnga musikka su Wale᷊n(papapulunni Asaf) – 148 

Mandariagga sasuttanna su Wale᷊n(papapulunni Salum, Ater, 
Talmon, Akub, Hatita wuṛṛu Sobai) 

– 138 

46-56Eteindi arannu ṛuanganna amonannu manga mamanara su 
Wale᷊n MAWU apan napule᷊ wuassu pamamuanganna: Ziha, Hasufa, Tabaot, 
Keros, Sia, Padon, Lebana, Hagaba, Salmai, Hanan, Gidel, Gahar, Reaya, 
Rezin, Nekoda, Gazam, Uza, Paseah, Besai, Meunim, Nefusim, Bakbuk, 
Hakufa, Harhur, Bazlit, Mehida, Harsa, Barkos, Sisera, Temah, Neziah, wuṛṛu 
Hatifa. 
57-59Ṛuangannu amonannu manga mangangimben Salomo apan napule᷊ 
wuassu pamamuanganna: Sotai, Soferet, Perida, Yaala, Darkon, Gidel, 
Sefaca, Hatil, Pokheret-Hazebaim, Amon. 
60Anambon papapulunnu manga mamanara su Wale᷊n MAWU wuṛṛu manga 
mangangimben Salomo apan napule᷊ wuassu pamamuanganna 
sarangkanambone 392 suatoune. 

61-62Suwallattu manga taumata apan napule᷊ wuassu manga soa Tel-Melah, 
Tel-Harsa, Kerub, Adon wuṛṛu Imer, pia 642 suatoune nasutta lai ṛuanganni 
Delaya, Tobia wuṛṛu Nekoda; arawe i mangitou tawe nappattiala manungku 
atonna i mangitou wuassu papapulunnu walahannu Israel. 
63-64Pia lai manga pira amonannu imam apan tawe naasangkalla woṛṛetta su 
ola'u ala᷊monan mangitou. Manga ṛuanganna udde eteudde Habaya, Hakos 
wuṛṛu Barzilai. (Sangkatou ala᷊monan ṛuanganni imam Barzilai naawingngu 
wawine papapulunnu ṛunganni Barzilai su Gilead wuṛṛu wua'udde i tou 
napaattu arannu amonannu la'iananne.) Ana waugu i mangitou tawe 
nappattiala isai ala᷊monan mangitou, ne i mangitou tawe nitarimmatta 
maola'a imam. 
65Gubernuren leta'u Yehuda naningaddi mangitou umanna anna apan 
nionggolla sasamba su Ruata, ma'oman sara pia sangkatou imam apan 
wotongnge maddorongnga tatantiro ringannu mappaattu Urim wuṛṛu 
Tumim. 
66-69Manga taumata niwuangnga apan napule᷊ watukku wanuane 
sarangkanambone 42.360 suatoune. Wali᷊ne wua'udde napule᷊ lai manga 
masasumbala si mangitou sarangkanambone 7.337 suatoune wuṛṛu 
mangangantari sarangkanambone 245 suatoune. I mangitou lai uaapiddu 
manga winatangngi mangitou, eteudde: 

walo᷊ – 736 

Bagal – 245 

Unta – 435 

Keledai – 6.720 

70-72Manambo suwallattu tumanangnge nangonggollu sasumbala ipakkanna 
manara pangangapia Wale᷊n MAWU: 

wuassu gubernure: – 8 ku kilone wula᷊wanna 50 mangko 
lala᷊ghu 530 jubah imam 

wuassu manga tembonannu 
ṛuanganna: – 168 su kilone wula᷊wanna 1.250 su kilone 

sala᷊'a 

wuassu manga taumata 
waine: – 168 su kilone wula᷊wanna 140 su kilone 

sala᷊'a 67 jubah imam 

73Manga imam, manga taumatan Lewi, manga mandariagga sasuttanna su 
Wale᷊n MAWU, manga mangangantari, manambo wuassu tumanangnge 
wiasa, manga mamanara su Wale᷊n MAWU, aunne anambon tumana'u Israel, 
namanuate su manga soa wuṛṛu manga ampungnga su Yehuda. 

Nehemia 8 

I Ezra nabbasan Tita su tumanangnge 

1Su wula᷊nna appitune taumatan Israel namanuate su soane sambau-sambau. 
Su allo paarorone wula᷊nna udde i mangitou sarangkanambone naammulla 
su Yerusalem, su rallakka su saruannu Ngara Wahewallu Ua'e. I mangitou 
maddorongnga tadea Buke Tita ala᷊panni Imam Ezra, sangkatou mapapande 
sulalu᷊mmu Tita apan nionggollu MAWU su Israel wuassi Musa. 
2Ana see Ezra nangapiddu buke udde su saruannu ammula᷊nnu esakka, 
wawine wuṛṛu ala᷊ṛṛana'a saṛṛentumuwo tadea'u maasunna. 
3Wua'udde, wuassu ruaallo naddatingngu allattune, Ezra mabbasan Tita 
udde si mangitou. I mangitou sarangkanambone maddaringikka ringannu 
maaddunna. 
4Ezra dirumarisikka su mimbare alu apan buatte niola'a hunan ammula᷊nna 
udde. Su samba'a aikkatanne uarisikka manga taumata indi; Matica, Sema, 
Anaya, Uria, Hilkia wuṛṛu Maaseya; wuṛṛu su samba'a aiṛṛine uarisikka; 
Pedaya, Misael, Malkia, Hasum, Hasbadana, Zakharia wuṛṛu Mesulam. 



1327 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

5Panggunga tampa dararisiṛṛanni Ezra mattaggaṛṛanna wuassu manga 
taumata udde, na'oman sara i mangitou sarangkanambone wotongnge 
maasilo si tou. I tou lapiddu nalla'e buke udde, i mangitou sarangkanambone 
dirumarisikka. 
6Ezra nabbisara, “Paddalote MAWU, Ruata apan wahewalla!” Anambon 
tumanangnge namatten lima matangga-tanggakka wuṛṛu sinumimbakka, 
“Amin, amin!” Ana see i mangitou niumali᷊ntudda nassubba Ruata. 
7Wua'udde i mangitou nabbuatta wuṛṛu dirumarisikka su tampane sambau-
sambau, tantala᷊nna anambon taumatan Lewi mannalaan Tita udde si 
mangitou. Manga taumatan Lewi udde eteudde: Yesua, Bani, Serebya, 
Yamin, Akub, Sabetai, Hodia, Maaseya, Kelita, Azarya, Yozabad, Hanan 
wuṛṛu Pelaya. 
8I mangitou nanappassu Titan Duata udde wageangnge ringannu 
wageangnge see nanala᷊'a na'oman sara tumanangnge naasunna pabbasanna 
udde. 
9Naaringikka pabbawasan Tita udde, tumanangnge nabbali᷊ lembon natuno, 
ana see nilumuai. Ne gubernure Nehemia wuṛṛu Imam Ezra mapapanden 
Tita udde, see manga taumatan Lewi apan nanala᷊'an Tita udde, nabbisara su 
anambon tumanangnge arendi, “Allo indi allo apan niṛṛae 
su MAWU Ruatanu, nariaddi arie masusa ara'e lumuai. 
10Orassa indi apule᷊te; ante wuṛṛu pa'inumpe ringannu lullala'a. Onggola᷊'e 
sambageanganna wuassu anna wuṛṛu anggorenu si mangitou apan awussa. 
Allo indi allo apan niṛṛae su Mawu kite, nariaddi arie paasusa. Ala᷊lu᷊assa 
apan nionggollu MAWU si yamiu sarun manohassa si yamiu.” 
11Manga taumatan Lewi lai napatammuddu tumanangnge wuṛṛu nabbisara 
masokka-sokka, “Arie masusa su allo apan buatte niṛṛae indi.” 
12Ne anambon tumanangnge napule᷊te inai umanna wuṛṛu ma'inumma see 
mattahia anna su manga taumata waine. I mangitou lullala'a ana waugu 
nasunnate atappasannu pabbasanna apan niaringiṛṛanna mangitou udde. 

Andeangngu Rasannu Rongnga 

13Tiṛṛabbine naammulle anambon tembonannu ṛuanganna, manga imam 
wuṛṛu manga taumatan Lewi, ana see inaite ringanni Ezra tadea'u 
mangurumma manga ala᷊ṛṛa'u Titan MAWU. 
14I mangitou naasangkalla sulalu᷊mmu Tita apan nionggollu MAWU si 
Musa, MAWU nandolokku umattu Israel matana'a sulalu᷊mmu manga rasanna 
addio'a su ala᷊nnune andeangngu Rasannu Roangnga. 
15Ana waugu udde su ahewallu Yerusalem su manga soa wuṛṛu su manga 
ampungnga, i mangitou nangali᷊ata parenta indi, “Roote watukku 
panenteanna wuṛṛu panganute manga rannan alu cemara, zaitun, punnu alu 
lana, palma wuṛṛu manga alu waine ipa'ola'a rasanna uasulu᷊ngngu atoranna 
sulalu᷊mmu Wuken Tita.” 
16Ana see tumanangnge inaite nanganu manga ranna udde. I mangitou 
sarangkanambone na'ola'a manga rasanna su manga atuppa ratakke su 
wowom wale᷊n mangitou, su rallakku wale᷊ne, su saruannu rallakku 
Wale᷊n MAWU, su lapanganna maranin Ngara Wahewallu Efraim. 
17Anambon tumanangnge apan napule᷊te wuassu pamamuanganna udde 
na'ola'a manga rasanna udde, ana see natana'e isudde. Eteindi paarorone 
olangnge udde nilaghu ro'en tempon Yosua ana'i Nun, ne sarangkanambone 
malu᷊assa wuṛṛu lullala'a. 
18Pitu allo ala᷊nnune i mangitou maandeangnga. Miallo-miallo manga 
wageangngu buke Titan Duata niwasan Ezra. Su allo aualu᷊ne niola'a lala᷊ghu 
panguddusanne, uasulu᷊ngngu atorannu Tita. 

Nehemia 9 

Tumana'a nanga'u rosane 

1-2Su allo darua pulo᷊ appatta wula᷊nna udde lai, tumana'u Israel naammulla. 
I mangitou nappuasa tadea'u mapali᷊atta'u sasassilla ana waugu manga rosan 
mangitou. I mangitou naṛṛaen batanganne wuassu anambon taumata raho. 
Naola'a tatiala massusa, i mangitou nalluṛṛen nasa karongnga wuṛṛu 

nanali᷊awukku leta'a su pua. Wua'udde i mangitou dirumarisikka wuṛṛu 
nanga'u ala᷊wo'u rosan mangitou wuṛṛu rosan ala᷊monan mangitou. 
3Iraraṛṛangngo ala᷊nnune tallun ka'orassa, buke Titan MAWU, Ruatan 
mangitou, niwasa si mangitou wuṛṛu ala᷊nnune talun ka'orassa manansunna 
i mangitou nanga'u manga rosan mangitou. Wua'udde i mangitou 
niumali᷊ntudda wuṛṛu nassuba MAWU, Ruatan mangitou. 
4Isudde pia mimbare hunan manga taumatan Lewi wuṛṛu rosone uarisikka 
Yesua, Bani, Kadmiel, Sebanya, Buni, Serebya, Bani wuṛṛu Kenani. Ringanu 
tingikka matelengnga i mangitou u'ali᷊omanna su MAWU Ruatan mangitou. 
5Patataṛṛamawu su allo udde nitattakku manga taumatan Lewi manansunna 
indi; Yesua, Kadmiel, Bani, Hasabneya, Serebya, Hodia, Sebanya, wuṛṛu 
Petahya. I mangitou nabbisara, “Darisikke wuṛṛu paddalote MAWU Ruatan 
kite! Onggole᷊ten daralo si Tou saran mala᷊nnu-la᷊nnu! Dalo su aran-Ne apan 
napenen awawantuga, aranna apan wahewalla, nagillembo wuassu ala᷊wo'u 
daralo!” 

Aal᷊iomanna panga'uanna rosa 

6Wua'udde tumana'u Israel niumali᷊omanna arendi, “Ete I'o MAWU, Ete I'o 
apan Lembontinggassa; I'o na'ola'a anumpitanna wuṛṛu ahewallu 
winalanganna, see lai tahalo᷊angnga wuṛṛu runia see ala᷊wo'u lalo᷊ṛṛone, see 
I'o nangonggollu pabbiaṛṛanna wuṛṛu I'o nappadduli᷊. Ete Si'o ala᷊wo'u taṛṛino 
su langitta u'ali᷊ntudda massubba; i mangitou niumaruutta Si'o wuṛṛu 
massaṛṛubbawa. 
7Ete I'o Ruata, MAWU Apan Lembontinggassa. I'o namile si Abram wuassu 
pattangngannu walahanne. Ur su Babel buatte nitantangnge, ana waugu I'o 
sassane apan uapiaṛṛa'a si tou. Ana see I'o nangonggolla si tou aranna apan 
wakku: Abraham, eteudde aranne nanattakka tempo udde. 
8Niasangkala᷊n-Nu i tou satia Si'o wuṛṛu matuṛṛutta. Ana see niolang-Ngu 
ringanni tou paaire apan matohassa. Leta'u Kanaan, Het wuṛṛu Amori, leta'u 
Feris, Yebus wuṛṛu Girgasi, sarangkanambone udde I'o mangonggolla si tou; 

maola'a tampa tatanaannu anambon papapulunne. Wua'udde I'o nanipussu, 
paaire udde si tou, ana waugu I'o matuli᷊dda wuṛṛu satia. 
9I'o na'ellega asasusa ala᷊monan kami sutempo nanangkali᷊u; I'o 
naddaringikka lalu᷊aine su Mesir wuṛṛu su Tahalo᷊angngu Teberau. 
10Su saruannu ratun Mesir I'o na'ola'a manga inolaanna apan maatiangnga, 
wuṛṛu lai su saruannu mamanaran araratuanna see tumana'u wanuane, ana 
waugu I'o masingkatta ereapa uman-Nu sassansaranni mangitou. Ana see 
tinumelengke aran-Nu naddatingngu allo indi. 
11Su ipa'ola'a lala᷊nna hunan uman-Nu, tahalo᷊angnga niwaa-Nu; I'o nali᷊um 
mangitou niapaamattu wantan tahalo᷊angnga apan masabbu. Manga 
mangangenggene nawulu᷊ssa sulalu᷊mme, ua'e apan mala᷊lu᷊mma, naali᷊hidda 
watu apan nawontolla su tahalo᷊angnga apan maata'utta. 
12Ringannu sambau winabbawa I'o nangehetta si mangitou sutempo allo. 
Wuṛṛu sutempo ṛabbi I'o nanemakka lala᷊nne ringannu pali᷊aṛṛannu 
putungnga. 
13Wuassu langitta I'o sinumossokka su puiddu Wowon Sinai, ana see I'o 
naggahatton uman-Nu sassane. I'o nangonggollu tita, atoranna wuṛṛu 
parenta apan matuli᷊dda, naṛṛino wuṛṛu pia gunane. 
14Allon Sabat apan na'ukkassa ṛinone ilaghu mangitou, wuṛṛu wuassi Musa 
Tita-Nu I'o nangonggolla. 
15Sutempo i mangitou malu᷊nussa wuṛṛu niasueannu anna, roti wuassu 
langitta I'o nanossokka. Wuṛṛu wuassu watu napene, matohassa wuṛṛu 
maattikka ua'e aule᷊ rou niapa'elek-Ku ringannu masassagga I'o nandolokki 
mangitou mamanua su leta'a apan nipa'ire-Nu si tou ringannu sasalu. 
16Arawe ala᷊monan kami mawunga wuṛṛu naungnge maattikka; manga 
parenta-Nu tawe daringiṛṛanni mangitou. 
17I mangitou tawe tumuṛṛutta, ala᷊wo'u apapia-Nu tinimbuli᷊annana, wuṛṛu 
anambon inolaan-Nu apan maatiangnga nawuli᷊ wuassu naungnga. Ringannu 

mawunga i mangitou namile sangkatou piaṛṛangnge, ipangapiddi mangitou 
watukku Mesir, mabbelengnga maola'a allangnga. Arawe I'o Ruata apan 
apulune mangngampungnga, masabbare, masaṛṛionto'a wuṛṛu napenen 
darangngu. Darangngu-Nu atonna tawe pattaala᷊nne; I'o tawe nanantangngi 
mangitou. 
18I mangitou mallanginnu paalu᷊anna lihidde ere sapi. Ana see i mangitou 
mabbisara, ‘Eteindi Ruatanu, apan nangapiddi yamiu wuassu Mesir, wuassu 
patataṛṛuallangnga.’ Oh Ruata, I'o sassane apan nilobbossi mangitou! 
19Arawe su wadda'a udde I'o tawe nanantangngi mangitou, ana waugu I'o 
napenen darangngu. Pali᷊aṛṛannu winabbawa wuṛṛu putungnga tawe 
nisawun-Nu apia, mammiaṛṛa'u lala᷊nni mangitou sutempo allo wuṛṛu ṛabbi. 
20Ringannu taṛṛino-Nu apan mapia I'o mangngaṛṛa'a si mangitou. I mangitou 
u'anna manna wuṛṛu ma'inumma ua'e apan natimu. 
21Ala᷊nnune appatu pulo᷊ su tonnane su wadda'a mala᷊langnga, I'o nanuungngu 
hausanni mangitou. Laubbi mangitou tawe saran paassa mahesa'a, leddan 
mangitou tawe humiadda ara'e maggandalla, 
22I'o mangonggollu auntunganna si mangitou su anambon araratuanna 
wuṛṛu walahanna su passarannu leta'i mangitou. Hesybon wanuan Ratu 
Sihon, niwanuanni mangitou; Basan wanuan Ratu Og, niatanaanni mangitou. 
23I'o na'ola'a papapulunni mangitou anambone ere manga anumpitanna su 
winalanganna. I'o nangonggollu leta'a si mangitou maola'a tampa 
atatanaanne, leta'a apan buatte nipa'ire-Nu su iupungngu ala᷊monane. 
24Papapulunni mangitou namaddon leta'u Kanaan; tumanangnge poiaroddi 
niapasuṛṛubawa-Nu. Uman-Nu I'o nangonggollu taṛṛino walate apulun 
naungnge su saruannu manga walahanna Kanaan wuṛṛu manga ratune. 
25Uman-Nu nangaṛṛo manga tanda batu pattillindumanna, leta'a apan 
masuwukka wuṛṛu wale᷊n apan napenen paa'ala. Manga paṛṛihi wuṛṛu 
ali᷊matan kua'e niaṛṛon mangitou, waillu anggore, punnu zaitun wuṛṛu manga 

wuan kalu waine. I mangitou natawa ana waugu u'anna walate apulun 
naungnge. Anambon aonggolu MAWU apan mapia niatemmanni mangitou. 
26Arawe uman-Nu nilumawangnga wuṛṛu tate tumuṛṛutta Si'o, tawe 
maddaringikka tita wuṛṛu atoran-Nu, namate manga nabi apan 
napaanaungngi mangitou, wuṛṛu apan nadolokki mangitou mabbelengnga 
ringan-Nu, Ruatane. Oh Mawu, masokka lai I'o lallobbosanni mangitou, 
27ne I'o nanantilli mangitou su seenne apan ringannu maṛṛagissa uataṛṛino 
wuṛṛu mangngallangnga si mangitou. Arawe sulalu᷊mmu asasusa apan 
masaddatta, i mangitou sussala᷊nde Si'o maddorongnga sasumbala. Wuassu 
surga I'o naddaringikka; ringannu napenen darangngu I'o sinumibakka. I'o 
nandolokku piaṛṛa'a wuṛṛu tumannaṛṛanne apan mamallossi mangitou 
wuassu seetta. 
28Arawe napawe wanuane matammudde apia, i mangitou na'ola'e rosa apia. 
Ne I'o nanantilli mangitou lai su seetta apan mangngallangnga si mangitou. 
Arawe, sutempo i mangitou maatutukka wuṛṛu sumassilla, i mangitou 
sumala᷊nde Si'o maddorongnga iapasala᷊matta. Ne wuassu surga I'o 
naddaringikka, wuṛṛu masokka-sokka I'o nantulu᷊ngnga, ana waugu I'o 
tuttala᷊ntuppi mangitou wuṛṛu lembon marangngu. 
29I'o nanaggu si mangitou tadea'u ala᷊ṛṛang-Ngu daringiṛṛanna, arawe i 
mangitou nanola᷊'u tita-Nu wuṛṛu naungnge mawunga. Sumbali᷊, 
amungkangngu tita-Nu daringiṛṛanna, atonna sarun maola'a pabbiaṛṛanna. I 
mangitou puane maattikka wuṛṛu matanggakka, tawe maddaringikka, wuṛṛu 
maddiri tumuṛṛutta. 
30Tonna uahahanti tonna I'o masabbare mapaanaungngi mangitou; napaattu 
manga nabi, Ghaṛṛaho-Nu nabbisara si mangitou. Arawe uman-Nu udde 
nanappingnga tali᷊nga, ana see I'o nanantilli mangitou su manga walahannu 
ala᷊wo'u wanua. 
31Arawe ana waugu darangngu-Nu tumaniten bahewalla, I'o tawe 
nanantangnga ara'e nakkimunsa'a si mangitou. Atonna, ete I'o Ruata apan 

taweddu panumandinganne; tumaniten bahewalla aakkan-Nu, napenen 
darangngu! 
32Oh Ruata, Ruatan kami apan matohassa! Ruata apan bahewalla wuṛṛu 
masiṛṛungnga! Ringannu satia I'o uaaggassa ala᷊wo'u paaire; manga paaire-
Nu I'o nanipussa wuṛṛu niapaaman-Nu. Ro'en tempon manga ratun Asyur 
mangngallangnga si yami na'oman sara orassa indi, manambo asasusa apan 
naṛṛia'a si yami. Manga ratun kami, imam, nabi wuṛṛu manga matatimmaddu 
wanua, wuṛṛu lai ala᷊mona wuṛṛu tumana'a, buatte natataṛṛangnga 
sarangkanambone. Arie paabuli᷊ane anambon asasusa udde! Arie 
timbuli᷊anan-Nu wuassu naung-Ngu! 
33Manara-Nu matuli᷊dda, niṛṛuuman-Nu i yami apan marosa; I'o sidutu satia 
salaiwe i yami napenen sangkulla. 
34Ala᷊monan kami, ratu, imam wuṛṛu manga matatimmaddu wanua, 
nilumawangnga tita-Nu see tawe maddaringikka tita. Ala᷊wo'u parenta wuṛṛu 
tataggu apan I'o buatte nangonggolla, tawe niapaamanne, tawe lai 
niraringiṛṛanna. 
35I'o nanggolla su manga ratu apan uaparenta uman-Nu, sutempo i mangitou 
uatana'a su leta'a apan mala᷊langnga wuṛṛu masuwukka I'o nangonggolla. 
Arawe i mangitou tawe nanantangngu mabbiakka su ala᷊le᷊o, maddiri 
mangimanna Si'o see mattaṛṛamawu. 
36Ne orassa indi i yami naola'e allangnga su leta'a apan 
nionggollu MAWU maola'a pussa'a. Leta'a indi masuwukka, napenen hessine, 
apan ṛinone temmanni yami. 
37Ala᷊wo'u hessin leta'a indi ṛinone itantilla su manga ratun banua. Manga 
tembonanne udde nipile-Nu wuassu uman-Nu maola'a ṛuumannu rosan kami 
su saruan-Nu. I mangitou mammrenta walate apulun naungnge su 
watanganni yami wuṛṛu winatangnga apan tatahuananni yami. Ana waugu 
udde orassa indi i yami uatataṛṛangnga, napenen sasassilla wuṛṛu asasusa!” 

Tumana'a nabartanda paaire 

38Pinangianannu ala᷊wo'u arariaddianna udde, i yami tumana'u Israel na'ola'a 
paaire apan matohassa wuṛṛu uawoṛṛetta, ringannu nicappanna manga 
piaṛṛa'i yami, manga taumatan Lewi wuṛṛu sangkatou imammi yami. 

Nehemia 10 

1Taumata paarorone apan nabartanda eteudde Gubernure Nehemia ana'i 
Hakhalya. Wua'udde nanansunna Zedekia. Wua'udde manga taumata 
manansunna indi nabartanda lai: 
2-8 Manga imam Seraya, Azarya, Yeremia, Pasyhur, Amarya, Malkia, Hatus, 
Sebanya, Malukh, Harim, Meremot, Obaja, Daniel, Gineton, Barukh, 
Mesulam, Abia, Miyamin, Maazya, Bilgai wuṛṛu Semaya. 
9-13 Manga taumatan Lewi Yesua ana'i Azanya, Binui papapulunnu ṛuanganni 
Henadad, Kadmiel, Sebanya, Hodia, Kelita, Pelaya, Hanan, Mikha, Rehob, 
Hasabya, Zakur, Serebya, Sebanya, Hodia, Bani wuṛṛu Beninu. 
14-27 Manga piaṛṛa'u walahanna Paros, Pahat-Moab, Elam, Zatu, Bani, Buni, 
Azgad, Bebai, Adonia, Bigwai, Adin, Ater, Hizkia, Azur, Hodia, Hasum, Bezai, 
Harif, Anatot, Nebai, Magpias, Mesulam, Hezir, Mesezabeel, Zadok, Yadua, 
Pelaca, Hanan, Anaya, Hosea, Hananya, Hasub, Halohes, Pilha, Sobek, 
Rehum, Hasabna, Maaseya, Ahia, Hanan, Anan, Malukh, Harim, wuṛṛu 
Baana. 

Surattu Paaire 

28I yami, tumana'u Israel, manga imam, manga taumatan Lewi, manga 
mandariagga ngara wahewalla su Wale᷊n MAWU, manga mananalangnga 
musikka wuṛṛu manga mamanara su Wale᷊n MAWU, wuṛṛu awingnga see 
ala᷊ṛṛana'i yami apan saṛṛentumuwo wuṛṛu maasunnate see anambon 
taumata apan matuṛṛutta titan Duata wuṛṛu buatte naṛṛaen batanganne 
wuassu taumata raho apan uatana'a su wanuan kami. 
29I yami sarangkanambone naammulla ringannu manga piaṛṛa'i yami wuṛṛu 
nassalu tadea'u sidutu mabiakka tuttuṛṛutta titan Duata apan buatte 

nionggollu MAWU si Musa, allang-Nge. Antimanna Ruata mamontogga si 
yami amungkangngu i yami tawe nanipussu paaire indi. I yami nassalu sarun 
mapaamattu ala᷊wo'u parenta, tita wuṛṛu atorannu MAWU, Ruatan kami. 
30I yami nassalu tadea'u tawe maawingnga uala᷊lo᷊'a ringannu manga 
walahanna raho apan uatana'a su wanuan kami. 
31Amungkangngu pia balahanna raho apan mapullu mabbalu᷊'u gandumma 
ara'e saranapa waine si yami su allon Sabat ara'e allo susi waine, i yami tawe 
mamalli. Suapan tonna appitune, i yami tawe mammanara wailla wuṛṛu tawe 
maddorongnga awallassa. 
32Suapan tonna i yami sambau-sambau sarun mangonggollu lima haramma 
sala᷊'a hunan hausannu Wale᷊n MAWU. 
33I yami sarun manaddia hausannu patataṛṛamawu su Wale᷊n MAWU, 
eteudde: roti sasaru, sasamba gandumma mamiallo, winatangnga maola'a 
sasamba itattambunna mamiallo, sasamba susi waine, manga sasamba 
aampungnga rosan Israel, wuṛṛu ala᷊wo'u manga apa pappandummanna 
hunan Wale᷊n MAWU. 
34I yami, tumana'a, manga imam wuṛṛu manga taumatan Lewi, sarun 
mandammen undi suapan tonna ipanantunna ṛuanganna suapa apan ṛinone 
manaddia alu anutungnga ipallaha manga sasamba ionggolla 
su MAWU Ruatan kami, tumuṛṛuttu atorannu Tita. 
35Suapan tonna i yami sarun mangapidda watukku Wale᷊n MAWU hessin 
gandumma apan paarorone wuṛṛu manga wuan aaluanna apan paarorone 
nala᷊ha wuassu manga sasuanni yami. 
36I yami sarun mangapiddu ana'a esakki yami apan pahulu᷊ne su manga imam 
su Wale᷊n MAWU tadea'u itantilla su Ruata, uasulu᷊ngngu atorannu Tita. I 
yami sarun manantillu lai ana'u sapi, ana'u domba ara'e ana'u ambinga i yami 
apan paarorone niṛṛana'a. 
37I yami sarun mangapidda su manga imam su Wale᷊n MAWU taponna wuassu 
gandumma apan paarorone niitingnga suapan tonna, see lai manga sasamba 

waine erenai anggore, lanan zaitun wuṛṛu ala᷊wo'u hatin wuan aaluanna. 
Sasamba sepere mapulo᷊ wuassu hessin wawaila᷊nni yami sarun iapiddi yami 
su manga taumatan Lewi apan malluṛṛu manga sasamba sepere mapulo᷊ su 
manga soan pabbaila᷊nna. 
38Arawe sangkatou imam papapulunni Harun ṛinone uaringanna manga 
taumatan Lewi udde napawe i mangitou malluṛṛu manga sasamba udde. 
Wuṛṛu sepere mapulo᷊ wuassu anambon sasamba udde ṛinone iapiddu manga 
taumatan Lewi watukku wabbo'an balu᷊nna su Wale᷊n MAWU. 
39Tumana'u Israel wuṛṛu manga taumatan Lewi ṛinone mangapiddu 
sasumbala sidutu erenai gandumma, anggore wuṛṛu lanan zaitun watukku 
wabbo'an balu᷊nna tampa pangaddoannu manga saranapa su Wale᷊n MAWU. 
Isudde lai tampan tatatanaannu manga imam apan tantala᷊nna mammanara, 
manga mandariagga ngara wahewalla su Wale᷊n MAWU wuṛṛu manga 
mangangantari. I yami tawe maabuli᷊ mammaresi Wale᷊n MAWU. 

Nehemia 11 

Tumana'u Yerusalem 

1Manga piaṛṛa'a namanuate su Yerusalem wuṛṛu tumana'a nandammen undi 
ipamile sambau amonanna wuassu suapan mapulo᷊ amonanna apan ṛinone 
matana'a su soa susi Yerusalem. Apan tawe niapile wotongnge matana'a su 
manga soa waine. 
2Suwallatti mangitou piaddu mappulu matana'a su Yerusalem wuṛṛu i 
mangitou raddaloannu tumana'a. 
3Su manga soa waine, tumana'u Israel, manga imam, manga taumatan Lewi, 
manga mamanara Wale᷊n MAWU, wuṛṛu papapulunni mangangimben Salomo 
uatana'a su leta'a pussa'an mangitou wuṛṛu su manga soan mangitou sassane. 
4-6Manga pira taumata wuassu ṛuanganni Yehuda wuṛṛu Benyamin natana'a 
su Yerusalem. Eteindi manga aranni mangitou: Manga taumatan ruanganni 
Yehuda: Ataya ana'i Uzia wuṛṛu puluni Zakharia. Manga pira suwallattu 
iupungngu ala᷊monane eteudde; Amarya, Sefaca wuṛṛu Mahalaleel, Peres, 

Yehuda. Sarangkanambone 468 su atoune apan matatohassa. Maaseya ana'i 
Barukh wuṛṛu pulunni Kolhoze. Manga pira suwallattu iupungngu 
ala᷊monane eteudde: Hazaya, Adaya, Yoyarib, Zakharia, Syela, Yehuda. 
7-8 Manga taumatan ṛuanganni Benyamin: Salu ana'i Mesulam wuṛṛu pulunni 
Yoëd. Manga pira suwallattu iupungngu ala᷊monane eteudde: Pedaya, 
Kolaya, Maaseya, Itiel wuṛṛu Yesaya. Gabai wuṛṛu Salai. I mangitou 
sangkatuṛṛangnga marani ringanni Salu. Sarangkanambone 928 suatoune 
nipiaṛṛa'i 
9Yoel ana'i Zikhri wuṛṛu tepellene, Yehuda ana'i Hasenua. 
10-11 Manga imam: Yedaya ana'i Yoyarib wuṛṛu Yakhin. Seraya ana'i Hilkia 
wuṛṛu pulunni Mesulam. Manga pira suwalattu iupungngu ala᷊monane 
eteudde: Zadok, Merayot, Ahitub apan uamanara Imam Bahewa. 
12Sarangkanambone pia 822 imam apan mammanara su Wale᷊n MAWU. Adaya 
ana'i Yeroham wuṛṛu pulunni Pelalya. Manga pira suwallattu iupungngu 
ala᷊monane eteudde: Amzi, Zakharia, Pasyhur wuṛṛu Malkia. 
13Manga tembonannu amonanna sulalu᷊mmu wawosoanna udde 
sarangkanambone 242 suatoune. Amasai ana'i Asareel wuṛṛu pulunni Ahzai. 
Iupungngu ala᷊monane eteudde: Mesilemot wuṛṛu Imer. 
14Wuassu wawosoanna indi pia 128 suatoune atumannaṛṛanne apan waṛṛani. 
Piaṛṛa'i mangitou eteudde Zabdiel, ana'i Gedolim. 
15-18 Manga taumatan Lewi: Semaya ana'i Hasub wuṛṛu pulunni Azrikam. 
Iupungngu ala᷊monane eteudde Hasabya wuṛṛu Buni. Sebatai wuṛṛu Yozabad, 
manga taumatan Lewi apianne apan uariagga su liuddu Wale᷊n MAWU. 
Matanya ana'i Mikha wuṛṛu pulunni Zabdi, wuassu papapulunni Asaf. I tou 
piaṛṛa'u mangangantari su aali᷊omannu aadiangkamanna. Bakbukya tepelli 
Matanya. Abda ana'i Samua wuṛṛu pulunni Galal, wuassu papapulunni 
Yedutun. Sarangkanambone 284 suatoune. 

19 Manga mandariagga ngara wahewalla: Akub, Talmon wuṛṛu manga hawen 
mangitou. Sarangkanambone 172 suatoune. 
20Tumana'u Israel, manga imam wuṛṛu manga taumatan Lewi apan lambene 
natana'a su leta'i mangitou su ala᷊wo'u soa su Yehuda. 
21Manga mamanara su Wale᷊n MAWU uatana'a su wageangngu soa Yerusalem 
aranne Ofel. I mangitou mammanara su alu᷊ngngu piaṛṛa'i Ziha wuṛṛu Gispa. 
22Mandariagga manga taumatan Lewi apan uatana'a su Yerusalem eteudde 
Uzi ana'i Bani wuṛṛu pulunni Hasabya. Iupungngu ala᷊monane eteudde 
Matanya wuṛṛu Mikha. I tou nasutta su wawosoanni Asaf apan mamanara 
nallu'adda musikka sutempo mattaṛṛamawu su Wale᷊n MAWU. 
23Hilirannu suapan wawosoanna ipallu'adda musikka su 
Wale᷊n MAWU miallo-miallo nitantunna tumuṛṛuttu atorannu ratu. 
24Petahya ana'i Mesezabeel wuassu wawosoanni Zera wuṛṛu ṛuangannu 
Yehuda, naola'a tepellu walahannu Israel su wale᷊n araratuannu Persia. 

Tumana'u manga soa waine 

25-30Manambo suwallatu tumana'a uatana'a su manga soa apan maranin 
manga wawaila᷊nni mangitou. Manga siri pira wuassu ṛuanganni Yehuda 
natana'a su wageangngu leta'a suwallattu Bersyeba samba'a timukka wuṛṛu 
Wawala᷊nnu Hinom samba'a sawannakka. I mangitou natana'a su manga soa 
manansunna indi ringannu manga ampungnga maranine: Kiryat-Arba, 
Dibon, Yekabzeel Yesua, Molada, Bet-Pelet Hazar-Sual, Beryeba Ziklag, 
Mekhona En-Rimon, Zora, Yarmut, Zanoah, Adulam, Azeka, Lakhis. 
31Manga pira taumata wuassu ṛuanganni Benyamin uatana'a su Geba, 
Mikhmas, Ai, Betel wuṛṛu manga ampungnga maranine, 
32su Anatot, Nob, Ananya, 
33Hazor, Rama, Gitaim, 
34Hadid, Zeboim, Nebalat, 
35Lod, Ono wuṛṛu su Wawala᷊nnu Manga Tu'angnga. 

36Manga pira ammula᷊nnu taumata Lewi apan dorone uatana'a su 
wageangngu leta'u Yehuda nirolokka niapatana'a ringannu manga taumatan 
Benyamin. 

Nehemia 12 

Arannu manga imam wuṛṛu manga taumatan Lewi 

1Eteindi manga imam wuṛṛu manga taumatan Lewi apan nabbelengnga 
wuassu pamamuanganna suaddio'a ringanni Zerubabel ana'i Sealtiel wuṛṛu 
ringanni Imam Bahewa Yesua: 
2-7 Mangan imam: Seraya, Yeremia, Ezra, Amarya, Malukh, Hatus, Sekhanya, 
Rehum, Meremot, Ido, Ginetoi, Abia, Miyamin, Maaja, Bilga, Semaya, 
Yoyarib, Yedaya, Salu, Amok, Hilkia, wuṛṛu Yedaya. I mangitou uddewe 
manga imam tembonanne sutempon Yesua. 
8 Manga taumatan Lewi: Piaṛṛa'u aantari aadiangkamanna: i Yesua, i Binui, i 
Kadmiel, i Serebya, i Yehuda wuṛṛu i Matanya. 
9Reengannu mangangantari apan mangngantari aantari sasimbakke: 
Bakbukya, Uni wuṛṛu manga hawene sambawosoanna. 

Papapulunni Imam Bahewa Yesua 

10Ete indi akkittu papapulunni Imam Bahewa Yesua: i Yesua, i Yoyakim, i 
Elyasib, i Yoyada, 
11i Yonatan, i Yadua. 

Manga imam tembonane 

12-21Ete indi arannu manga imam tembonanne ringannu wawosoanni 
mangitou sutempo i Yoyakim mammanara naola'a Imam Bahewa: 

Imam Kaum 

Meraya Seraya 

Hananya Yeremia 

Mesulam Ezra 

Yohanan Amarya 

Yonatan Melikhu 

Yusuf Sebanya 

Adna Harim 

Helkai Merayot 

Zakharia Ido 

Mesulam Gineton 

Zikhri Abia 

..... Minyamin 

Piltai Moaja 

Samua Bilga 

Yonatan Semaya 

Matnai Yoyarib 

Uzi Yedaya 

Kalai Salai 

Heber Amok 

Hasabya Hilkia 

Netaneel Yedaya 
Woṛṛetta su ola'u manga amonannu imam wuṛṛu manga taumatan Lewi 

22Aranna su ola'u tembonannu amonannu taumatan Lewi wuṛṛu amonannu 
imam buatte niwoṛṛetta sutempo manga Imam Bahewa manansunna indi: 

Elyasib, Yoyada, Yohanan wuṛṛu Yadua. Woṛṛetta udde nasue sutempo 
Darius uaparenta naola'a Persia. 
23Arawe su ola'u manga tembonannu amonannu wawosoanni Lewi tumba'u 
nawoṛṛetta sutempon Yonatan pulunni Elyasib. 

Patatahia manara su Wal᷊en MAWU 

24Su alu᷊ngngu piaṛṛa'u Hasabya, Serebya, Yesua, Binui wuṛṛu Kadmiel, 
manga taumatan Lewi nitahia sulalu᷊mmu manga wageangnge. Suapan 
paassa pia darua wageangnge apan mammanara maddalo MAWU wuṛṛu 
mangngonggollu aadiangkamanna si Tou uawawali᷊ssa, uasulu᷊ngngu 
atoranni Ratu Daud, allangngu Ruata udde. 
25Manga mandariagga ngara wahewalla su Wale᷊n MAWU apan niapamanara 
mandiaga manga wabbo'an balu᷊nna su maranin ngara wahewallu 
Wale᷊n MAWU eteudde: Matanya, Bakbukya, Obaja, Mesulam, Talmon wuṛṛu 
Akub. 
26I mangitou udde nabbiakka sutempon Yoyakim ana'i Yesua wuṛṛu pulunni 
Yozadak wuṛṛu sutempon Gubernure Nehemia wuṛṛu Imam Ezra, 
mapapanden Tita udde. 

I Nehemia nallaghu darandungngu soa 

27Sutempo darandungngu soa Yerusalem nilaghu, manga taumatan Lewi 
niwaggoanna wuassu ala᷊wo'u tampa tatanaanni mangitou, tadea'u isudde lai 
maddamean arariaddianna udde ringannu manga aantari aadiangkamanna, 
wuṛṛu ringannu musikku gambus wuṛṛu kecapi. 
28Ne naammulle manga mangangantari wuassu manga amonanni Lewi udde, 
mawae wuassu wageangngu leta'a tampa tatanaane maranin Yerusalem, 
aroddi lai wuassu manga soa maranin Netofa, 
29wuassu Bet-Gilgal, Geba wuṛṛu Asmawet. 
30Manga imam wuṛṛu manga taumatan Lewi udde na'ola'a lala᷊ghun 
pamamaresi su watanganni mangitou wua'udde su tumanangnge, su manga 
ngara wahewalla wuṛṛu darundungngu soa. 

31I ya'u mangimbe tadea'u manga piaṛṛa'u Yehuda umawitta su wowon 
darandungnga tadea'u mangatokku darua wageangnge apan wahewalla 
mabbarissa mammali᷊wutta soa lapiddu mangngantarin daralo 
aadiangkamanna su Ruata. Wageangnge apan paarorone mabbarissa su 
wowon darandungnga, mattudda watukku aikkatanna, watukku Ngara 
Wahewallu Sapadda. 
32Hosaya u'amatta su liudde mangangantari, tatantalongannu 
sambageanganna wuassu manga piaṛṛa'u taumatan Yehuda. 
33-35Manga imam manansunna indi u'amatta su liuddi mangitou lapiddu 
manniuppa trompetta: Azarya, Ezra, Mesulam, Yehuda, Benyamin, Semaya 
wuṛṛu Yeremia. I mangitou tatantalonganni Zakharia ana'i Yonatan wuṛṛu 
pulunni Semaya. Manga pira wuassu iupungngu ala᷊monane eteudde: 
Matanya, Mikha, Zakur wuassu wawosoanni Asaf. 
36Su liudde u'amatta manga taumata wuassu wawosoanne, eteudde: Semaya, 
Azareel, Milalai, Gilalai, Maai, Netaneel, Yehuda wuṛṛu Hanani. I mangitou 
sarangkanambone uaapiddu alattu musikka, uasulu᷊ngngu apan 
nannalanganni Ratu Daud, allangngu Ruata udde. Imam Ezra, mapapanden 
Titan Duata udde, u'amatta su puan barisanna udde. 
37Napawe na'omate su Ngara Wahewallu Ua'e Mabbiassa i mangitou 
nabbeṛṛo wuṛṛu sinuma'a tuaddu Soan Daud, niumamattu wale᷊n araratuanni 
Daud, ana see nabbelengnga watukku darandungnga su Ngara Wahewallu 
Ua'e su samba'a ra'in soa. 
38Ammula᷊nnu mangangantari apan sambau lai nabbarissa su wowon 
darandungnga mattudda watukku aiṛṛi, wuṛṛu i ya'u tinumantalongnga 
suaddio'a ringannu sambageanganna tumana'a. I yami nabbarissa 
niumamattu Menara Papputunganna maddatingngu Darandungnga 
Mala᷊lakka. 
39Ana see i yami niumamattu Ngara Wahewallu Efraim, Ngara Wahewalla 
Tabbe, Ngara Wahewallu Inassa, Menara Hananeel wuṛṛu Menara Mea 

naddatingngu Ngara Wahewallu Domba. Barisanni yami nattaalla maranin 
Ngara Wahewalla Pandiagganna maranin Wale᷊n MAWU. 
40Ne ammula᷊nnu mangangantari darua udde na'omate maranin 
Wale᷊n MAWU. Wali᷊ne lai wuassu ingana'a piaṛṛa'a sulalu᷊mmu ammula᷊ngku, 
41uatantalongnga lai manga imam apan manniuppa trompetta. I mangitou 
eteudde: Elyakim, Maaseya, Minyamin, Mikha, Elyoënai, Zakharia wuṛṛu 
Hananya; 
42su liuddi mangitou u'amatta Maaseya, Semaya, Eleazar, Uzi, Yohanan, 
Malkia, Elam wuṛṛu Ezer. Manga sampere mangngantari su alu᷊ngngu piaṛṛa'i 
Yizrahya. 
43Su allo udde manambo sasamba apan nionggolla su MAWU. Tumana'a 
lullala'a ana waugu Ruata buatte na'ola'a si mangitou su lalu᷊manna'a. Manga 
wawine wuṛṛu ala᷊ṛṛana'a lai suaddio'a maandeangnga, wuṛṛu tingikki 
mangitou apan lulluassa iaaringikka saran marau. 

Sasumbala sidutu hunan patataṛṛamawu su Wal᷊en MAWU 

44Sutempo udde manga pira taumata niapamanara mandiagga manga 
wabbo'an balu᷊nna tampa pangaddoannu manga sasumbala hunan 
Wale᷊n MAWU, nasutta manga sasamba sepere mapulo᷊ wuṛṛu hessin 
pangitinganna apan paarorone suapan tonna. Manga mandariagga udde 
ṛinone mangammullu manga sasumbala udde wuassu manga wawaila᷊nna 
maranin manga soa. Manga sasumbala udde nintatilla su manga imam wuṛṛu 
manga taumatan Lewi, uasulu᷊ngngu atorannu Tita. Manga taumatan Yehuda 
mangngaddatta manga imam wuṛṛu manga taumatan Lewi udde, 
45ana waugu ete i mangitou mappaamattu lala᷊ghu pangangukkassa wuṛṛu 
manga lala᷊ghu waine apan buatte niparentan Duata. Manga mananalangnga 
musikka wuṛṛu manga mandariagga ngara wahewallu Wale᷊n MAWU lai 
ma'ola'a manaran mangitou, uasulu᷊ngngu atoranni Ratu Daud wuṛṛu 
Salomo, anangnge. 

46Ro'en sutempo Ratu Daud wuṛṛu mapapanden musikka Asaf, manga 
mangangantari buatte nangantari aantarin daralo aadiangkamanna su Ruata. 
47Sutempon Zerubabel wuṛṛu lai sutempon Nehemia, anambon tumana'u 
Israel mangonggollu sasamba hunan ipanipussa awussa miallo-miallon 
mangangantari wuṛṛu mandariagga ngara wahewallu Wale᷊n MAWU. 
Tumana'a nangonggollu sasamba niṛṛae su manga taumatan Lewi wuṛṛu 
manga taumatan Lewi lai nangonggolla su manga imam wageangnge apan 
buatte nitantunna. 

Nehemia 13 

Israel naṛṛaen batanganne wuassu taumata raho 

1Sutempo titan Musa niwasa su tumana'a, nisombangante tala᷊ane indi: 
‘Taumatan Amon wuṛṛu Moab mangke imbaṛṛangnga maammullu umattu 
Ruata; 
2ana waugu sutempo walahannu Israel sulalu᷊mmu amatanna 
sinumabbangnga wuassu Mesir, walahanna darua udde tawe nangonggollu 
anna wuṛṛu ua'e su walahanna udde. Ewe'e lai i mangitou nanewa si Bileam 
niapawontoga walahannu Israel, arawe Ruatan kite buatte namalu᷊ 
wawontoga udde nabbali᷊ ala᷊matta.’ 
3Sutempo walahannu Israel naaringikka udde, i mangitou nattingkaṛṛae 
anambon taumata raho wuassu tumana'u Israel. 

Manga pallal᷊imbakku apan niola'i Nehemia 

4Tantala᷊nna wua'udde Imam Elyasib, apan niapamanara mallu'adda manga 
wabbo'an balu᷊nna su Wale᷊n MAWU, pia paa'aukka mapia ringanni Tobia. 
5Elyasib nangonggolla si Tobia sambau wabbo'a wahewalla apan ṛinone 
nisaddia hunan panahipunanna sasamba gandumma, amania, manga 
mananalangnga musikka wuṛṛu mandariaga ngara wahewallu Wale᷊n MAWU. 
6Napawe olangnge udde nariaddi, i ya'u tawe baddi'a su Yerusalem, ana 
waugu su tonna tatallun pulo᷊ dua pamamarentan Artahsasta, ratun Babel, i 

ya'u inaite watukku Babel, i ya'u nanu su Babel tadea'u mamasingkatta su 
ratu. Manga pira tempo wua'udde i ya'u niwala 
7mabbelengnga watukku Yerusalem. Napawe na'omate isindi, i ya'u 
niṛṛumoro naasingkatta manungku Elyasib buatte nangonggolla si Tobia 
sambau wabbo'a su Wale᷊n MAWU. 
8I ya'u nasa'u atonna wuṛṛu nanuntungnga watukku liudde anambon 
saranapan Tobia. 
9Wua'udde i ya'u nandolokka tadea'u olaanna lala᷊ghu pamamaresi manga 
wabbo'a udde. Wua'udde i ya'u namelengnga isudde alawo'u sasamba 
gandumma wuṛṛu amania see manga saranapan Wale᷊n MAWU. 
10Wua'udde, i ya'u naasangkalla manungku manga mananalangnga musikka 
wuṛṛu manga taumatan Lewi buatte nanantangngu Yerusalem wuṛṛu 
nabbelengnga watukku wawaila᷊nne sambau-sambau, ana waugu tumana'a 
tawe naatipussa hausanni mangitou. 
11Ne i ya'u nanagu manga piaṛṛa'a ana waugu i mangitou buatte namalan 
Wale᷊n MAWU tawe padduli᷊ananna. Ana see ta'u niwaggoanna apia manga 
taumatan Lewi wuṛṛu manga mananalangnga musikka udde wuṛṛu ta'u 
nirolokka mammanara apia. 
12Wua'udde anambon tumana'u Israel mannattakke apia mangonggollu 
sepere mapulo᷊ gandumma, anggore, wuṛṛu lanan zaitun, ana see 
nisahipunna su manga wabbo'an balu᷊nna. 
13I ya'u napamanaran manga taumata manansunna indi iapalu᷊'adda manga 
wabbo'an balu᷊nna udde: Imam Selemya, Zadok sangkatou mapapanden Tita 
wuṛṛu Pedaya sangkatou Lewi, Hanan ana'i Zakur wuṛṛu pulunni Matanya 
ta'u niapamanara massumbala si mangitou. I ya'u masingkatta manungku 
manga taumata udde wotongnge apangimananna wuṛṛu sarun mammanara 
patatahia manga saranapa udde su manga hawene sangkamanaranna 
ringannu matuli᷊dda. 

14Oh Ruata'u, naungete ala᷊wo'a apan buatte ta'u niola'a hunan Wale᷊n-Nu 
wuṛṛu pangangangimbene. 
15Sutempo udde i ya'u naasilo manungku su allon Sabat manga pira taumata 
su Yehuda mammakkan anggore. Pia taumata waine lai apan mallurannu 
gandumma, anggore, wuan ara wuṛṛu manga saranapa waine su keledaine 
wuṛṛu niapidde watukku Yerusalem. I mangitou ta'u nisingadda mabbalu᷊'a 
su Yerusalem. 
16Manga pira taumata wuassu Tirus apan uatana'a mabbalu᷊'a su Yerusalem 
uaapiddu inassa wuṛṛu ala᷊wo'u hatin saranapan balu᷊'anna watukku 
Yerusalem su allon Sabat, tadea'u iwalu᷊'a su manga taumatan Yahudi. 
17Ta'u tinagguanna manga piaṛṛa'u Yehuda wuṛṛu i ya'u nabbisara, “I yamiu 
tawe maatutukka lai manungku i yamiu ma'ola'a ala᷊le᷊o ana waugu mandale᷊o 
allon Sabat? 
18Ana waugu ete rosa arendi ne Ruata buatte nakkuumannu iupungngu 
ala᷊monan kite wuṛṛu nakkimunsa'a soa indi. Apa orassa indi i yamiu mapullu 
lai manamba asasa'un Duata su Israel ringannu mandale᷊o allon Sabat?” 
19Ana waugu udde i ya'u mapaanaungnga tadea'u su panattaṛṛannu suapan 
allon Sabat, eteudde allo ali᷊mane ṛabbi, manga ngara wahewallu soa 
paali᷊hakka maṛṛuudda wawallote, wuṛṛu tawe wotongnge wu'anna 
tantala᷊nna allon Sabat taambe nali᷊udda, su allo aiannumme ṛabbi. I ya'u 
nangaddon manga pira taumata'u su manga ngara wahewalla udde 
iapariagga tadea'u su allon Sabat tawe saranapa walu᷊'anna apan iapidda 
sumutta sulalu᷊mmu soa. 
20Arawe pattaṛṛaassa manga pira maddaragangnga wuṛṛu mabbawalu᷊'u 
saranapa mannaṛṛabbi su liudde darandungnga su allo ali᷊mane ṛabbi. 
21I ya'u nabbisara si mangitou, “Tawe gunane i yamiu maṛṛaddo ma'oman 
sara marua allo isudde. Paṛṛaddo, amungkangngu i yamiu ma'ola'a udde 
paassa lai, i ya'u sarun makkuumanni yamiu!” Nanattakka orassa udde i 
mangitou tate saran paassa rumanta apia su allon Sabat. 

22Wua'udde manga taumatan Lewi ta'u nirolokka mapaamattu lala᷊ghun 
pamamaresi watanganne wuṛṛu mandiagga manga ngara wahewalla 
ipallu'adda tadea'u manga taumata mangaddatta allon Sabat. I ya'u 
niumali᷊omanna, “Oh Ruata, naungewe i ya'u ana waugu olangnge udde lai, 
wuṛṛu akkanaawe i ya'u uasulu᷊ngngu ringannu darangngu-Nu apan 
wahewalla.” 
23Sutempo udde i ya'u naasilo lai manungku manambo taumatan Yahudi 
buatte naawingngu manga wawine wuassu walahannu Asdod, Amon wuṛṛu 
Moab. 
24Sambageanganna wuassu manga ana'i mangitou tawe maasunna 
sasinaukku Yahudi, ewe'e sasinaukku Asdod ara'e walahanna raho waine. 
25Ta'u nitaguanna wuṛṛu ta'u niwontohanna i mangitou. Piaddu ta'u nipuulla 
wuṛṛu niṛṛahotta utangnge. Wua'udde i mangitou ta'u nirolokka massalu 
ringannu arannu Ruata manungku i mangitou wuṛṛu ala᷊ṛṛana'i mangitou tate 
maawingnga apia ringannu walahanna waine. 
26Wisara'u, “Wali᷊newe rosa indi lai niola'i Ratu Salomo? Tawe datu su runia 
indi apan maggewala᷊nna wuassi tou. Ruata nandangngu si tou wuṛṛu na'ola'a 
si tou ratu su ahewallu Israel. Salaiwe aroddi i tou buatte nisalo᷊'u manga 
wawinen balahanna waine tadea'u ma'ola'a rosa. 
27Tumaniten dale᷊o inolaannu! I yamiu waṛṛani lumawangnga Ruata 
ringannu maawingngu manga wawine wuassu walahannu raho!” 
28Yoyada uddewe ana'i Imam Bahewa Elyasib, arawe sangkatou wuassu ana'i 
Yoyada nabbali᷊ manambon Sanbalat wuassu soa Bet-Horon. Ana waugu udde 
Yoyada ta'u nilimbuaṛṛanna waussu Yerusalem. 
29I ya'u niumali᷊omanna, “Oh Ruata'u, naungetewe ereapa manga taumata 
udde nadale᷊o manaran imam wuṛṛu paaire-Nu ringannu manga imam wuṛṛu 
manga taumatan Lewi!” 
30Etearoddi ta'u niwaresi walahannu Israel wuassu ala᷊wo'u saranapa apan 
awaganana. Ta'u nitantunna atoranna su manga imam wuṛṛu manga 

taumatan Lewi, na'oman sara i mangitou sambau-sambau uatahuanna 
manarane sassane. 
31Ta'u niatokka lai tadea'u su manga tempo buatte nitantunna, alu 
anutungnga hunan sasamba itattambunna wotongnge saddianna wuṛṛu 
tumana'a wotongnge mangapiddu sasamba hessin pangitinganna apan 
paarorone. Panginsueanne i ya'u niumali᷊omanna, “Ruata'u, naungetewe 
sarangkanambone indi wuṛṛu ala᷊matewe i ya'u.” 

Ester 

Ester 1 

I Ratu Wasti nilumawangnga parentan i Ratu Ahasyweros 

1-2Su Susan, inangngu soan Persia, Ahasyweros namarenta naola'a ratu. 
Araratuanne eteudde wuassu 127 propinsi, nanattakka wuassu India 
naddatingngu Sudan. 
3Su tonna atallune pamamarentane, Ratu Ahasyweros na'ola'a andeangnga 
wahewalla hunan anambon tenbonanne wuṛṛu mamanaran araratuanne. 
Manga tembonannu tantaran Persia wuṛṛu Media nirumanta lai su 
andeangnga udde, aroddi lai manga gubernure wuṛṛu manga piaṛṛa'u 
propinsi apan atanggaṛṛanne. 
4Annummu wula᷊nna ala᷊nnune ratu mammunga paa'alan wale᷊n araratuanne 
wuṛṛu ala᷊ṛṛansangnga see awawantugu araratuanne. 
5Wua'udde ratu na'ola'e andeangnga apia hunan anambon tumana'a su 
Susan, mawae ala aroddi lai asiangnga. Andeangnga udde ala᷊nnune 
sangkamisa tuudda wuṛṛu niola'a su rallakku wale᷊n araratuanna ratu. 
6Rallakku wale᷊n araratuanna nilogaṛṛannu gorden wuassu mala᷊ṛṛenessa 
linen ma'elomma wuṛṛu mawira, niwa'issu tali linen alu᷊ssa wuṛṛu ni'aitta su 
manga hala᷊sangnga sala᷊'a apan ua'ele su manga diṛṛi pualan. Su alu᷊ngnge 
niaddo manga rosobba wula᷊wanna wuṛṛu sala᷊'a su wowon apampakku wale᷊n 
apan nilogaṛṛannu pualam mawira, hablur maṛṛammu, lammannu mutiara 
apan sussalo᷊lo᷊tta wuṛṛu watu pirus ma'elomma. 
7Ratu nanaddia anggore manambo-nambo apan nitaṛṛo sulalu᷊mmu manga 
piala wula᷊wanna apan manambo lihidde. 
8Mangaraho tawe nitumba'a anggorene ara'e niwata'a ma'inumma. Ratu 
buatte nangonggollu parenta su mangangimben wale᷊n araratuanna, tadea'u 
suapan raho imbeanna tumuṛṛuttu apulun sangkatou-sangkatou. 

9Tantala᷊nna udde Wasti, awingngu ratu, na'ola'a andeangnga lai hunan 
manga wawine sulalu᷊mmu wale᷊n araratuanna. 
10Su allo appitune, ratu tantala᷊nna ma'inumma na'oman sara naapendamma 
tumaniten lulluassa. Ana waugu udde i tou namaggo siri pitu tembonanne 
apan niṛṛae maola'a mangngangimbene sassane; i mangitou eteudde 
Mehuman, Bizta, Harbona, Bigta, Abagta, Zetar wuṛṛu Karkas. 
11I tou nandolokki mangitou mangapidda su saruanne Wo'i Wasti ringannu 
mahkota araratuanna su puane. Wo'i tumaniten maṛṛamagga, wuṛṛu ratu 
sarun mamasilon araṛṛamagge su manga tembonanne wuṛṛu anambon 
rahone. 
12Arawe sutempo manga mangangimbe udde namasingkattu parentan datu 
si Wo'i Wasti, wo'i maddiri rumanta, na'oman sara ratu tumaniten nasa'u. 
13Ratu pia inanaramanna maddorongnga addapatta wuassu manga 
mapapande su ola'u tita wuṛṛu adatta. Ana waugu udde i tou namaggo manga 
mananantirone apan masingkatta apa apan ṛinone olaanna su ola'u hatto 
udde. 
14Manga mananantiro apan masokka waggoannu ṛatu eteudde: Karsena, 
Setar, Admata, Tarsis, Meres, Marsena wuṛṛu Memukan. I mangitou uddewe 
manga tembonannu Persia wuṛṛu Media apan pia aiananne matanggakka su 
araratuanna. 
15Unnu ratu su siri pitu taumata udde, “I ya'u buatte nandolokku manga 
mangangimbe'u inai ringanni Wo'i Wasti wuṛṛu mandoloki tou iaparanta 
ringangku. Arawe i tou maddiri. Tumuṛṛuttu tita, ṛuumanna apa apan ṛinone 
ionggolli ite si tou?” 
16Ne unni Memukan su ratu wuṛṛu manga tembonanne, “Ringannu inolaanna 
udde, wali᷊ne tumba'u Tuangnga apan buatte nilobbosanni Wo'i Wasti, ewe'e 
anambon mamanaran Tuangnga, ewe'e lai suapan taumata esakka su 
araratuanna indi! 

17Ana waugu inolaannu wo'i udde sarun asingkatannu anambon wawine, 
wuṛṛu i mangitou mangngaddio'e awingnge sambau-sambau. I mangitou 
sarun mabbisara manungku Tuangnga buatte namarenta si Wo'i Wasti 
tadea'u sumaruanna, arawe wo'i maddiri rumanta. 
18Nariaddi, amungkangngu manga awingngu tembonanne su Persia wuṛṛu 
Media naaringikka olangnge udde, i mangitou sarun masasaṛṛawutta 
mamasingkatta su awingngi mangitou sambau-sambau. Pangillule᷊anne 
eteudde, wawine sarun lumawangnga parentan awingnge wuṛṛu awingnge 
sarun mandona wawine udde. 
19Ana waugu udde, i yami sumala᷊nde tadea'u Tuangnga manganu 
inappuanne manungku Wo'i Wasti tate wotongnge lai sumaruanna si 
Tuangnga. Inaappuanna udde ṛinone olaanna atoranna su Persia wuṛṛu 
Media, wuṛṛu tate wotongnge sawutanna apia. Wua'udde, aiannani Wo'i 
Wasti onggola᷊'e su wawine waine apan mappianne wuassi tou. 
20Napawe inaappuanni Tuangnga udde nassali᷊awukke su ahewallu 
araratuanna apan wahewalla indi, suapan wawine sarun mangaddatta 
awingnge, mawae ala aroddi lai asiangnga.” 
21Darorongngi Memukan udde nitarimmattu ratu wuṛṛu manga tembonanne, 
ne ratu lapiddu napaamattu atoranna udde. 
22I tou nangirimmu suratta su anambon propinsin araratuanna, sulalu᷊mmu 
sasinaukka wuṛṛu woṛṛettu propinsi udde sambau-sambau. Parenta udde 
tingikke manungku sulalu᷊mmu suapan amonanna, ete esakka apan ṛinone 
maola'a tembonanne, wuṛṛu sarun wotongnge manganu ala᷊wo'u iaappuanne. 

Ester 2 

I Ester naola'a wo'i 

1Manga pira tempo wua'udde, salaiwe ratu tate lai masa'u, i tou ta'e sidutu 
maṛṛingiddu inolaanni Wo'i Wasti wuṛṛu ruumanna apan buatte nionggolla 
si tou. 

2Ana waugu udde manga mananantiro apan uahahawe marani ringannu ratu 
nangonggollu ṛingidda ereindi, “Mappianne reaanna manga maṛṛuala apan 
maṛṛamagga hunan Tuangnga. 
3Ṛinone Tuangnga manenegu manga mamanara su ala᷊wo'u propinsin 
araratuanna indi iapare'a manga maṛṛuala apan maṛṛamagga ana see i 
mangitou sarangkanambone iapidda inawarendi watukku wale᷊n 
araratuannu wawine su Susan indi. Hegai, mamanara apianne apan naola'a 
tembonannu amonannu araratuannu wawine, sarun mallu'adda si mangitou 
wuṛṛu mangongollu papadduli᷊ tadea'u sidutu maṛṛamagga. 
4Wua'udde, ṛinone Tuangnga mamile maṛṛuala apan ipaapulun Tuangnga, 
wuṛṛu ma'ola'a si tou wo'i ipallolo᷊ssa si Wo'i Wasti.” Ratu niumiren tatantiro 
udde wuṛṛu napaamatte. 
5Su soa Susan udde pia sangkatou Yahudi aranne Mordekhai ana'i Yair. I tou 
papapulunni Kis wuṛṛu Simei wuassu ṛuanganni Benyamin. 
6Mordekhai buatte niatawanna sutempo Yerusalem niwaddon 
Nebukadnezar, ratun Babel. Mordekhai niapidda watukku Babel suaddio'a 
ringanni Yoyakin, ratun Yehuda, wuṛṛu manambo lai manga tawananna 
waine. 
7I tou pia tuṛṛangnga sidutu, sangkatou maṛṛuala apan hatine maṛṛamagga 
wuṛṛu awangnge maṛṛansangnga, aranne Ester, ewe'e arannu Ibrani 
isassaggo Hadasa. Hagurangngi Ester natete wuṛṛu i tou naola'a ana'a ampitti 
Mordekhai wuṛṛu nibbuwunna ere ana'a suṛṛiwa. 
8Napawe parentan datu niali᷊ata, manambo maṛṛuala niammulla su Susan 
wuṛṛu Ester udde lai suwallatti mangitou. I tou lai niapidda watukku wale᷊n 
araratuannu ratu wuṛṛu nitantilla si Hegai tembonannu amonannu 
araratuannu wawine. 
9Hegai tinumiangnga si Ester wuṛṛu maapuluten tou. Ringannu mali᷊hakka 
maṛṛuala udde nionggola᷊nnu ala᷊ṛṛansangnga see lai anna apan apianne. 
Ester niingkatta su tampa apan apianne su wale᷊n araratuannu wawine udde 

wuṛṛu siri pitu maṛṛuala apan mali᷊nso'a mammanara su wale᷊n araratuanna 
niapamanara mangngimbe si tou. 
10Wuassu tatantiron Mordekhai, Ester tawe namasingkatta manungku i tou 
sangkatou taumatan Yahudi. 
11Miallo-miallo Mordekhai su saruannu rallakku wale᷊n araratuannu wawine 
udde tadea'u maiwalo᷊n ola'i Ester wuṛṛu apa apan sarun mariaddi si tou. 
12Tumuṛṛuttu atoranna, manga wawine padduli᷊ananna see maṛṛamaga 
ala᷊nnune santonna: annummu wula᷊nna ringannu lana lo'annu amania, wuṛṛu 
annummu wula᷊nna manansunna ringannu lana lo'annu manga lana 
mawangngi waine. Wua'udde, suapan maṛṛuala maasomba hiliranna 
sumaruanna si Ratu Ahasyweros. 
13Sutempo sangkatou maṛṛuala sumaruanna ratu, i tou wotongnge 
mappaattu ala᷊wo'u apa apan ipaapulune. 
14I tou niapidda watukku wale᷊n araratuanna sutempo ṛabbi, wuṛṛu tiṛṛabine 
i tou niapidda watukku wale᷊n araratuanna waine, wuṛṛu papadduli᷊ananni 
Saasgas, sangkatou mamanaran ratu apan nipile mammadduli᷊ mia'in ratu. 
Maṛṛuala udde tate sumaruanna ratu apia, tabbene'e ratu mapaaranita wuṛṛu 
mamaggo si tou ṛingannu managgon aranne. 
15Ne nia'omante hiliranni Ester inai sumaruanna ratu. – Ester uddewe ana'i 
Abihail tuṛṛangngi Mordekhai apan buatte nangampitta si tou maola'a 
anangnge sassane; Ester itattiangnga suapan taumata ma'ellega si tou. 
Sutempo i tou inaite sumaruanna ratu, Ester nappeddeta tumuṛṛuttu atokka 
wuṛṛu tatantiron Hegai, tembonannu wale᷊n araratuannu wawine. 
16Etearoddi, su tonna appitune pamamarentan Ahasyweros su wula᷊nna 
appulu᷊lo᷊ne, eteudde wula᷊nna Tebet, Ester niapidda sinumaruanna si Ratu 
Ahasyweros su wale᷊n aratuannu ratu. 
17I tou maalu᷊assa wuṛṛu maala᷊la'a ratu nangillembo wuassu manga maṛṛuala 
waine. Ana waugu udde i tou lembon arangnguannu ratu. Ne ratu nalluṛṛen 

mahkotan araratuanna su puan Ester wuṛṛu na'ola'a si tou wo'i pinallolo᷊ssa 
si Wo'i Wasti. 
18Wua'udde, ratu na'ola'a andeangnga wahewalla ipangaddatta si Ester 
wuṛṛu namaggo anambon mamanaran araratuanna wuṛṛu tembonane. I tou 
namasingkattu allo pangillolo᷊anna su ahewallu araratuanna wuṛṛu mangke 
nattahia aonggolla ringannu manambo-nambo. 

I Mordekhai nanal᷊amatta niawan datu 

19Tantala᷊nna udde Mordekhai buatte nitenegu ratu naola'a mamanaran 
araratuanna. 
20Ester taambe lai namasingkatta manungku i tou sangkatou taumatan 
Yahudi, ana waugu Mordekhai manningaddi tou. Ester mararingikka si 
Mordekhai ere lai sutempo i tou ta'e ala᷊ṛṛana'a wuṛṛu nipadduli᷊anannu 
tuṛṛangnge tutune udde. 
21Su allo sambau, sutempo Mordekhai tantala᷊nna mammanara su wale᷊n 
araratuanna, ruan katou mamanaran ratu apan apianne, eteudde Bigtan 
wuṛṛu Teres, nabbaidda mappandumma mamate si Ratu Ahasyweros, ana 
waugu itarua lembon maddantinni tou. 
22Hola᷊ga udde niasingkatanni Mordekhai wuṛṛu i tou lapiddu namasingkatta 
si Ester. Ringannu tawe nallannu, Ester nabbatti'a su ratu apa apan 
niasingkatanni Mordekhai udde. 
23Hatto udde nisaṛṛasiranna, ne niasingkatanna manungku aalae udde 
atonna. Taumata darua udde iṛṛuumanna niele. Uasulu᷊ngngu parentan datu, 
arariadianna udde niwoṛṛetta sulalu᷊mmu buken watti'u araratuanna. 

Ester 3 

I Haman nakkiinnu hol᷊aga lal᷊eo ipamate taumatan Yahudi 

1Manga pira tempo wua'udde Ratu Ahasyweros nananegu sangkatou aranne 
Haman maola'a perdana menteri. Haman uddewe ana'i Hamedata wuassu 
papapulunni Agag. 

2Ratu namarenta su anambon mamanarane tadea'u mangaddatta si Haman 
ringannu umali᷊ntudda su saruanne. Sarangkanambone naddaringikka 
parenta udde, tabbene'e Mordekhai. 
3Manga mamanara waine su wale᷊n araratuanna naiwalo᷊ si tou anio i tou 
lullawangnga parentan datu, 
4wuṛṛu miallo-miallo i mangitou mammata'i tou tadea'u sidutu tuttuṛṛutta, 
arawe i tou maddiri maddaringikka. Wisarane, “I ya'u taumatan Yahudi; i 
ya'u tawe wotongnge umali᷊ntudda su saruannu taumata.” Ana see i mangitou 
nangalaen hatto udde si Haman ana waugu i mangitou mappulu 
maasingkatta ṛuumanna apan sarun ionggolla si Mordekhai. 
5Haman mangke nasa'u atonna napawe naasingkatta manungku Mordekhai 
maddiri umali᷊ntudda su saruanni tou. 
6Wuṛṛu napawe i tou naasingkatta manungku Mordekhai sangkatou 
taumatan Yahudi, i tou nakkawessa makkuumanni Mordekhai wuṛṛu wali᷊ne 
tumba'u i tou, ewe'e sarun pateanna lai anambon walahannu Yahudi su 
araratuannu Persia. 
7Su tonna mapulo᷊ dua pamamarentan Ratu Ahasyweros, su wula᷊nna 
paarorone, eteudde wula᷊nna Nisan, Haman nandolokka nandammen undi 
apan isassaggo, “purim” tadea'u maasingkatta allo wuṛṛu wali᷊ne tumba'u i 
tou, ewe'e sarun pateanna lai anambon walahannu Yahudi su araratuannu 
Persia. 
8Ana see Haman nabbisara ratu, “Tuangnga, pia sambau walahanna 
maatiangnga apan uasali᷊awukka su ala᷊wo'u propinsin araratuanna indi. 
Adattu inanaramanne uapapaṛṛala atonna ringannu manga walahanna 
waine. Tuangnga imbaṛṛangnga mamalan mangitou ma'ola'a walate apulun 
naungnge. 
9Amungkangngu Tuangnga tawe singkalo᷊ne, ṛinone iapasabbangnga surattu 
parenta ipamate si mangitou. Wuṛṛu amungkangngu Tuangnga mappulu 



1356 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

maddaringikka darorongngu allangnga, allangnga sarun wotongnge 
mapaasutta wuassu 340.000 su kilone sala᷊'a su kasen roitti Tuangnga.” 
10Naaringikka udde, ratu nanawutta wuassu tali᷊maddone sinsingnga apan 
ualu᷊ṛṛe si tou ipacappa manga papasingkattu araratuanna, ana see 
nionggolla si Haman, seettu taumatan Yahudi apan wahewalla. 
11Unnu ratu si tou, “Walahanna udde wuṛṛu lai roinne ta'u itantilla si'o. 
Pa'ola'e apa apan ellehannu mapia su saruanni mangitou.” 
12-13Ne su allo appulo᷊ne tallu wula᷊nna paarorone, Haman namaggo manga 
mamamoṛṛettu ratu. I mangitou nirolokki tou niapawoṛṛettu suratta 
uasulu᷊ngngu ala᷊wo'u apa apan niparentane, ana see suratta udde nitappassa 
sulalu᷊mmu anambon sasinaukka wuṛṛu nisali᷊nna su anambon woṛṛetta apan 
ipappaatta su araratuanna udde. Suratta udde niwoṛṛetta ringannu aranni 
Ratu Ahasyweros wuṛṛu nicappannu sinsingnge, ana see niiringnga ringannu 
mali᷊hakka su manga tembonanne, gubernure wuṛṛu ahewala᷊nne su anambon 
propinsi. Lalo᷊ṛṛone eteudde, gubernure wuṛṛu ahewala᷊nne su anambon 
propinsi. Lalo᷊ṛṛone eteudde parenta manungku su allo appulo᷊ne tallu 
wula᷊nna Adar, anambon walahannu Yahudi, mawae timmadde aroddi lai 
dario'a, mawae wawine ara'e lai ala᷊ṛṛana'a, ṛinane pateanna tawe 
ampungnge, wuṛṛu darotongngi mangitou aṛṛoanna. 
14Parenta udde ṛinone iali᷊ata su anambon propinsi tadea'u anambon taumata 
nasaddiate su allo apan buatte nitantunna udde. 
15Manga daroloṛṛanna nasasaṛṛawutta nanguntuddu manga suratta udde su 
anambon propinsin araratuanna. Wuassu darolokku ratu, parenta udde 
niali᷊ata lai su Susan, inangngu soan Persia. Wua'udde ratu wuṛṛu Haman 
ua'iante lapiddu ma'inumma anggore, arawe soa Susan niṛṛumindu'a ana 
waugu watti'a udde. 

Ester 4 

I Mordekhai naddorongnga sumbala wuassi Ester 

1Sutempo Mordekhai naaringikka apa apan buatte nariaddi, i tou nanggesa'a 
laungnge wuṛṛu nalluṛṛen laubba karongnga tatialan massusa. I tou 
nanali᷊awukku awu su puane, ana see niumamatta su soa lapiddu lulluai 
ringannu ma'ikkatta wuṛṛu massusa. 
2Su saruannu ngara wahewallu araratuanna i tou nattaalla, ana waugu 
taumata apan ualu᷊ṛṛen laubba karongnga imbaṛṛangnga sumutta. 
3See lai su ala᷊wo'u propinsi, manga taumatan Yahudi nilumallu napawe 
parentan datu udde niali᷊ata. I mangitou ualu᷊ṛṛen laubba karongnga wuṛṛu 
uala᷊llowangnga su awu. 
4Sutempo manga maṛṛuala wuṛṛu manga mamanara apianne apan 
mangngimbe si Wo'i Ester namasingkatta si tou apa apan tantala᷊nna a'olanni 
Mordekhai, Ester mangke nasusa atonna. I tou nangirimmu laubba si 
Mordekhai, Ester mangke nasusa. I tou nangirimmu laubba si Mordekhai 
ipangganti laubba karongnga udde, arawe Mordekhai maddiri 
manengkamma. 
5Wua'udde Ester namaggo si Hatah, sangkatou suwallattu mamanara apianne 
apan nirolokku ratu tadea'u mangimbe si Ester. I tou nandolokki Hatah 
niapaiwalo᷊ si Mordekhai apa apan tantala᷊nna nariaddi wuṛṛu anio i tou 
na'ola'a ereudde. 
6Ne Hatah inaite ringanni Mordekhai su lapangannu soa su saruannu ngara 
suttanna su wale᷊n araratuanna. 
7Mordekhai nabbatti'a si tou apa apan buatte nariaddi wuṛṛu pira roitta sala᷊'a 
apan pina'iren Haman iaddo sulalu᷊mmu kasen roittu araratuanna, napawe 
anambon taumatan Yahudi buatte nipate. 
8Mordekhai nangonggolla lai si Hatah surattu ratu niali᷊nna apan buatte 
niapasabbangnga su Susan apan lalo᷊ṛṛone parenta iapapate taumatan 
Yahudi. I tou nandolokki Hatah mangonggollu suratta udde si Ester wuṛṛu 

manala᷊'an hatto udde si tou, wuṛṛu lai maddorongnga tadea'u Ester 
sumaruanna ratu sumala᷊nde aakkanna hunan balahanne. 
9Ana see Hatah inaite ringanni Ester wuṛṛu namasingkattu tanatan 
Mordekhai si tou. 
10Arawe Ester nandolokki Hatah mabbelengnga apia ringanni Mordekhai 
uaapiddu tanata indi, 
11“Suapan taumata, mawae esakka aroddi lai wawine, apan ringannu tawe 
niwaggoanna, sumaruanna ratu su rallakku lalu᷊mmu wale᷊n araratuanna, 
ṛinone iṛṛuumanna mate. Uddewe manga atoranna wuṛṛu anambon taumata 
manattakka wuassu mananantiro ratu maddatingngu tumanangnge su 
manga propinsi, masingkattu atoranna udde. Tumba'u pia sambau dala᷊nna 
tadea'u mali᷊u wuassu manga atoranna udde, eteudde napawe ratu 
mangulu᷊kku ta'inne wula᷊wanna su taumata udde. Amungkangngu udde 
nariaddi, i tou sarun masala᷊matta. Arawe sambula᷊nte indi i ya'u tawe 
niwaggoannu ratu.” 
12Ana see Hatah namasingkattu tanatan Ester udde si Mordekhai. 
13Ne Mordekhai nangirimmu pananaungnga indi si Ester, “Arie massunna i'o 
sarun lembon matammudda wuassu taumatan Yahudi waine, tumba'u ana 
waugu i'o uatana'a su wale᷊n araratuanna! 
14Taumatan Yahudi sarun maasomba aontolla ringannu manambo lala᷊nne 
na'oman sara i mangitou masala᷊matta. Arawe amungkangngu i'o sidutu 
mala᷊nnabba sulalu᷊mmu olangnge ereindi, i'o sassane sarun mate wuṛṛu 
amonannu iamangngu sarun masue wattinge. Isai masingkatta, asinungka 
sutempo ereindi i'o buatte nipile maola'a wo'i!” 
15Ne Ester nangirimmu watti'a indi si Mordekhai, 
16“Ammula᷊'e anambon taumatan Yahudi apan uatana'a su Susan tadea'u 
umali᷊omangku. Imbaṛṛangnga umanna wuṛṛu ma'inumma ala᷊nnune tallu 
allo tallu ṛabbi. I ya'u sassane wuṛṛu manga maṛṛuala mangangimbe'u sarun 
mappuasa lai. Wua'udde i ya'u sumaruante ratu, salaiwe udde lumawangnga 

atoranna. Amungkangngu i ya'u ṛinone mate ana waugu udde, wala'e i ya'u 
mate!” 
17Ana see Mordekhai inaite wuṛṛu na'ola'e anambon apan nitanatan Ester si 
tou. 

Ester 5 

I Ester nannote ratu wuṛṛu si Haman rumanta su andeangnge 

1Su allo atallune i tou nappuasa, Ester nalluṛṛen laubbu wo'ine, ana inaite 
watukku rallakku lalu᷊mmu wale᷊n araratuanna wuṛṛu dirumarisikka su 
saruannu ngaran balairung. Ratu tantala᷊nna ua'ianna su adderan 
araratuanna uasaruanna ngara udde. 
2Napawe i tou naasilo si Wo'i Ester uarisikka su liudde, i tou naapendamma 
niumakkanni tou wuṛṛu nangulu᷊kku ta'inne wula᷊wanna si Ester. Ne Ester 
niumamatte, ana see nangeṛṛetta pentakku ta'inna udde. 
3Wua'udde ratu naiwalo᷊te, “Pia apa, Awingku? Apa apan ipaapulunu? 
Walo᷊a'e! Salaiwe i'o maddorongnga sambageanganna wuassu araratuangku, 
sarun ta'u ionggolla lai.” 
4Ester sinumimbakka, “Amungkangngu Tuangnga maluassa, ṛinone ṛabbi 
indi Tuangnga wuṛṛu Haman rumanta su sali᷊wangnga apan niola'u allangnga 
hunan Tuangnga.” 
5Ratu nandolokki Haman paali᷊hakka rumanta, tadea'u itarua wotongnge 
ma'itu'a noten Ester. Ne itarua nirumantate su sali᷊wangnga apan niola'i Ester 
udde. 
6Sutempo ma'inumma anggore, ratu naiwalo᷊, “Orassa indi walo᷊a'e apa apan 
ipaapulunu. Suapa apan raddorongannu sarun ta'u ionggolla, salaiwe 
sambageanganna wuassu araratuangku!” 
7Ester sinumibakka, 
8“Amungkangngu Tuangnga malu᷊assa manuungngu sasala᷊nden allangnga, 
ṛinone Tuangnga wuṛṛu Haman rumanta apia su sali᷊wangnga apan olaannu 

allangnga tiṛṛabbi ṛabbi. Mantewe su sali᷊wangnga udde allangnga 
mangapiddu darorongngu allangnga si Tuangnga.” 

I Haman mappandumma mamate si Mordekhai 

9Haman napule᷊te wuassu sali᷊wangngi Wo'i Ester ringannu naungnga apan 
lulluassa. Arawe napawe su ngara sasuttannu Wale᷊n araratuanna i tou 
naasilo si Mordekhai apan tawe dirumarisikka mangaddatta si tou, i tou 
mangke nasa'u atonna. 
10Arawe i tou naṛṛaddannu naungnge wuṛṛu napule᷊te watukku wale᷊ne. 
Napawe na'omate poiaroddi i tou nandolokku manga hawene niaparanta 
wuṛṛu naddorongnga si Zeres, awingnge, tadea'u u'ma'ianna suaddio'a 
ringanni mangitou. 
11Ana see i Haman mammahiate si mangitou wuṛṛu mammungaten 
paa'alane, pangkanne wahewalla apan nionggollu ratu, wuṛṛu pangkanne 
apan marau mattangngaṛṛanne wuassu manga mamanara waine. 
12Wisarane lai, “Ewe'e lai Wo'i Ester tumba'u nannote si ya'u wuṛṛu ratu 
watukku sali᷊wangnge apan niolangnge hunang kami, wuṛṛu tiṛṛabbi ṛabbi 
iambua ninoteanne apia. 
13Arawe sarangkanambone udde tawe atappasanne, amungkangngu su 
ala᷊nnune indi i ya'u ta'e maasilo si Mordekhai, taumatan Yahudi udde, 
ua'ianna su ngara sasuttannu wale᷊n araratuanna.” 
14Naaringikka udde awingnge wuṛṛu anambon manga hawene naṛṛingidda 
arendi, “Doloṛṛa'e ma'ola'a diṛṛi panggahantonganna atanggakke daruan 
pulo᷊ dua su meterene. Ana see tiṛṛabbine, marua allo atonna paddorongke 
su ratu tadea'u manggantongngi Mordekhai su diṛṛi udde. Ringannu aroddi 
i'o wotongnge inai watukku sali᷊wangnga udde ringannu naungnga apan 
matammudda.” Ṛingidda udde mapia atonna tumuṛṛuttu addapatti Haman, 
ana waugu i tou lapiddu napaola'u diṛṛi panggahantonganna udde. 

Ester 6 

Ratu nangaddatta si Mordekhai 

1Su ṛabbi udde lai ratu tawe naatiilla. Ana waugu udde i tou nandolokka 
niapaanu wuke woṛṛettu watti'u araratuanna wuṛṛu nandolokku taumata 
mabbasan wuke udde. 
2Sulalumme niasangkala᷊nne woṛṛetta manungku Mordekhai buatte 
namasingkattu hola᷊gu pamamate ratu apan niṛṛiinni Bigtan wuṛṛu Teres, 
ruan katou tembonanne apan niṛṛae mandiagga wabbo'an ratu. 
3Ratu naiwalo᷊, “Aaddatta wuṛṛu wawaekku inasaharanna apa apan buatte 
nionggolla si Mordekhai udde?” Manga mangangimbe sinumibakka, “I tou 
tawe nanengkamma apa-apa.” 
4Ana see ratu naiwalo᷊, “Isai wuassu mamanara'u apan orassa indi sulalu᷊mmu 
wale᷊n araratuanna?” Inauranna Haman wakkute sinumutta su rallakku 
wale᷊n araratuanna; i tou inai maddorongnga su ratu manggantongngi 
Mordekhai su diṛṛi apan buatte niaparisikka udde. 
5Manga mangangimbe udde sinumibakka ratu, “Haman udde su wale᷊n 
araratuanna wuṛṛu i tou pia pandumma sumaruanna si Tuangnga.” 
“Doloṛṛa'a pasutta'a i tou,” unnu ratu. 
6Napawe Haman sinumutta, ratu nabbisara si tou, “Pia taumata apan ta'u 
onggola᷊nnu aaddatta wahewalla. Apa apan sarun ta'u olaanna si tou?” 
Haman naṛṛingidda, “Isai lai apan sarun onggola᷊nnu ratu aaddatta aroddi 
ahewalle? Tumba'u i ya'u!” 
7-8Ana waugu udde i tou sinumibakka, “Rinone taumata udde luṛṛeannu 
laubbu awawantuga apan inanaramanna ilalluṛṛen Tuangnga sassane. Ana 
see awalo᷊n Tuangnga logaṛṛannu manga hamabarannu araratuanna. 
9Sangkatou tembonannu araratuanna wuassu ṛuangannu papunna ṛinone 
malluṛṛen laubba udde su taumata apan sarun addatanni Tuangnga udde, 
ana see mangapiddu taumata udde mammali᷊wutta soa ringannu uasa'e 
awalo᷊n Tuangnga umamattu lapangannu soa. Tembonanne udde sarun 

uamamatta su saruanne lapiddu mabbisara, ‘Etearendi ratu mangonggollu 
aaddatta su taumata apan aaddatanne!’ ” 
10Wua'udde ratu nabbisarate si Haman, “Pasaṛṛawutta, panganu laubba 
wuṛṛu awalo᷊ udde wuṛṛu onggola᷊'e anambon aaddatta udde si Mordekhai, 
taumatan Yahudi udde. Ola'e ere apan niwisaranu tanginna, ringannu tawe 
manggaingnga saran sambau. I tou wotongnge sombannu tantala᷊nna 
ua'ianna su saruannu ngara sasuttannu wale᷊n araratuanna.” 
11Ana see Haman nanganu laubba wuṛṛu awalo᷊ udde see niluṛṛe si 
Mordekhai. Napawe Mordekhai uasa'ete awalo᷊ udde, Haman nangapiddi tou 
namali᷊wutta niumamattu lapangannu soa, lapiddu mangngintuli᷊, “Pa'ellege, 
etearendi ratu mangngonggollu awawantuga su taumata apan aaddatanne!” 
12Wua'udde Mordekhai nabbelengke watukku ngaran wale᷊n araratuanna. 
Arawe Haman nasasaṛṛawutta napule᷊. I tou maddiri asiloannu taumata ana 
waugu i tou tumamiten massili, ne i tou nanaappa hatine. 
13Su awingnge wuṛṛu manga hawene i tou nabbatti'a apa apan buatte 
niapendamanne. Wua'udde awingnge wuṛṛu manga hawene apan pande 
udde nabbisara si tou, “I'o mannattakke iawaddon Mordekhai. I tou 
taumatan Yahudi wuṛṛu i'o tawe maaro'appa si tou. I tou atonna sarun 
mamaddonu.” 

I Haman niṛṛuumanna mate 

14Tantala᷊nna i mangitou ta'e uahahatton Haman, manga tembonannu wale᷊n 
araratuanna nirumanta ringannu uasasaṛṛawutta inai manguntuddi Haman 
watukku sali᷊wangnga apan niola'i Ester. 

Ester 7 

1Su aruane ratu wuṛṛu Haman niumanna ma'inumma suaddio'a ringanni 
Ester. 

2Lapiddu ma'inumma anggore, ratu naiwalo᷊ apia si Ester, “Ne, Awingku, apa 
apan ipaapulunu? Walo᷊a'e! I ya'u sarun mangonggolla salaiwe i'o 
maddorongnga sambageanganna wuassu araratuangku.” 
3Sasimbakki Wo'i Ester, “Amungkangngu Tuangnga malu᷊assa, allangnga 
sumala᷊nde tadea'u allangnga wuṛṛu walahanna allangnga wotongnge 
mabbiakka. 
4Ana waugu allangnga wuṛṛu walahannu allangnga buatte niwalu᷊'a tadea'u 
pateanna. Unnuwisara i yami tumba'u niwalu᷊'a olaanna allangnga, allangngu 
sidutu mala᷊nnabba wuṛṛu tawe manala᷊sa'i Tuangnga. Arawe orassa indi i 
yami pateanna wuṛṛu ṛadaanna!” 
5Ana see Ratu Ahasyweros naiwalo᷊te si Wo'i Ester, “Isai apan waṛṛani ma'ol'a 
aroddi? Suapa taumatane?” 
6Ester sinumimbakka, “Haman apan lale᷊o indi seetta wuṛṛu mandala᷊le᷊o si 
yami!” Ringannu tumaniten matta'utta Haman na'ellega ratu wuṛṛu wo'i. 
7Ratu nasa'u atonna, ana see dirumarisikka nanantangngu medda wuṛṛu 
lapiddu sinumabbangnga watukku liudde, su wawaila᷊nnu wale᷊n 
araratuanna. Haman masingkatta manungku ratu buatte nanganu 
inaappuanne tadea'u makkuumanne, ana waugu udde i tou tawe 
manantangngi Wo'i Ester tadea'u sumala᷊nde i tou iapasala᷊matta. 
8Ringannu massusa Haman nangema'u watanganne su rosobbi Ester 
maddorongnga ampungnga, arawe su orassa udde lai ratu nabbelengnga 
wuassu wawaila᷊nnu wale᷊n araratuanna. Naasilo si Haman aroddi, ratu 
nangintuli᷊, “Apa? I'o lai ta'e waṛṛanni mandale᷊o awingku?” Tawe nala᷊nnu 
napawe manga wisara udde buatte niwisaran datu, manga tembonanne 
nirumanta wuṛṛu nami'unna puan Haman. 
9Ana see unni Harbona, sangkatou wuassu manga tembonanne udde, 
“Tuangnga, maranin wale᷊n Haman pia diṛṛi panggahantonganna atanggakke 
daruan pulo᷊ dua su meterene. Haman buatte namasi'u diṛṛi udde 

panggantonganni Mordekhai, taumata apan buatte nanala᷊matta niawan 
Tuangnga.” Ana see ratu namarenta, “Hantonga'e Haman su diṛṛi udde!” 
10Etearoddi Haman nihantongnga su diṛṛi apan buatte niolangnge 
panggantonganni Mordekhai. Wua'udde nompo'e asasa'un datu. 

Ester 8 

Walahannu Yahudi niparentanna lumawangnga seenne 

1Su allo udde Ratu Ahasyweros nangonggolla si Wo'i Ester ala᷊wo'u 
darotongngi Haman, seettu taumatan Yahudi ahewala᷊nne. Ester 
namasingkatta ratu manungku Mordekhai tuṛṛungnge sidutu, ne nanattakka 
orassa udde Mordekhai nionggola᷊nnu taṛṛino amungkangngu sumaruanna 
ratu salaiwe tawe waggoanna dorone. 
2Ratu nalluatta sinsingnge apan buatte niule᷊anna apia wuassi Haman wuṛṛu 
nionggolla si Mordekhai. Wuṛṛu Ester naneneggi Mordekhai naola'a 
tembonannu darotongngi Haman. 
3Wua'udde Ester sinumaruanna ratu apia. I tou niumali᷊ntudda lapiddu 
nilumuai wuṛṛu sinumala᷊nde tadea'u ratu mangabbutta hola᷊ga lale᷊o apan 
niola'i Haman su saruannu taumatan Yahudi. 
4Ratu nangulu᷊kku ta'inne wula᷊wanna si Ester, ana see dirumarisikke Ester 
wuṛṛu nabbisara. 
5“Amungkangngu i Tuangnga malu᷊assa wuṛṛu umakkannu allangnga, ṛinone 
Tuangnga mapasabbangngu surattu parenta ipanawutta manga suratti 
Haman apan lalo᷊ṛṛone parenta iapapate anambon taumatan Yahudi su 
araratuanna indi. 
6Ereapa wotongnge allangnga ma'ellega walahanna wuṛṛu manga 
tuṛṛangngu allangnga masue ṛatanna?” 
7Ne unni Ratu Ahasyweros si Wo'i Ester wuṛṛu Mordekhai, “Atonna, i ya'u 
buatte nanggatongngi Haman ana waugu i tou pia pandumma mamate 
taumatan Yahudi, wuṛṛu darotongnge buatte ta'u nionggolla si Ester. 

8Arawe suratta apan buatte niwoṛṛetta ringannu arannu ratu wuṛṛu cappan 
ratu, tate wotongnge iasawutta apia. Arawe, i yamiu ta'u iwala mamoṛṛettu 
suratta su ola'u walahannu Yahudi, suapa aellehanni yamiu mapia. 
Woṛṛetta'e suratta udde ringannu arangku wuṛṛu anggola᷊nnu cappan 
araratuanna.” 
9Su allo udde lai, eteudde su allo 23 wula᷊nna atallune, wula᷊nna Siwan, 
Mordekhai namaggo manga mamamoṛṛettu ratu wuṛṛu namarenta si 
mangitou mamoṛṛettu suratta su manga gubernure, manga bupati wuṛṛu 
manga tembonanne watukku 127 propinsi, wuassu India maddatingngu 
Sudan. Manga suratta udde niwoṛṛetta sulalu᷊mmu sasinaukka wuṛṛu 
woṛṛettu manga propinsi udde sambau-sambau. I tou lai nangirimmu suratta 
udde su taumatan Yahudi sulalu᷊mmu sasinaukka wuṛṛu woṛṛettu Yahudi. 
10Manga suratta udde nibartandanni Mordekhai ringannu aranni Ratu 
Ahasyweros wuṛṛu nicappannu cappan araratuanna. Ana see Mordekhai 
nandolokku manga daroloṛṛanna manguntuddu manga suratta udde 
watukku manga propinsin araratuanna ringannu uasa'e manga awalo᷊ 
pussa'an datu. 
11Manga suratta udde mammasingkatta manungku ratu namalan taumatan 
Yahudi su ala᷊wo'u soa tadea'u massanggalo᷊ma wuṛṛu manahekku 
watanganne. Napawe i mangitou pangaloannu manga taumata pia lutangnge 
wuassu ala᷊wo'u walahanna wuṛṛu propinsi, i mangitou wotongnge 
lumawangnga wuṛṛu mamate manga mamangalo udde suaddio'a ringannu 
awingnge wuṛṛu ala᷊ṛṛanangnge; i mangitou wotongnge maṛṛata manga 
seenne udde ma'oman sara masue see manganu darotongnge. 
12Parenta udde ṛinone iapamatta su ahewallu araratuannu Persia su allo apan 
buatte nitantunni Haman ipamate manga taumatan Yahudi, su allo mapulo᷊ 
tallu, wulu᷊nna mapulo᷊ dua, wula᷊nna Adar. 
13Suratta parenta udde ṛinone iapaasabbangnga maola'a sambau atoranna 
wuṛṛu iapasingkatta su anambon taumata su ala᷊wo'u propinsi tadea'u 

walahannu Yahudi sidutu uatehamma lumawangnga seenne napawe allo 
udde nia'omanna. 
14Ne manga daroloṛṛanna udde inaite ringannu uasa'e awalo᷊ pussa'an datu. 
Wuṛṛu lai su Susan inangngusoan araratuanna, parenta udde niwasa. 
15Wua'udde Mordekhai nanantangngu wale᷊n araratuanna ringannu nalluṛṛen 
laubbu awawantuga kalurene ma'elomma wuṛṛu mawira, juba ungu wuassu 
linen alu᷊ssa wuṛṛu mahkota wula᷊wanna apan maṛṛansangnga atonna. Soa 
Susan huggio ana waugu lulluassa. 
16Taumatan Yahudi naapendamma matamudda wuṛṛu malu᷊assa, 
mala᷊ngnganna wuṛṛu lullala'a. 
17Wuṛṛu lai suapan soa see propinsi, su ala᷊wo'u tampa suratta parentan datu 
niwasa, manga taumatan Yahudi lullala'a, mallalu᷊manna'a wuṛṛu 
naandeangnga. Ewe'e lai manambo wuassu tumana'a apan naola'a 
walahannu Yahudi, ana waugu i mangitou matta'uttu walahanna udde. 

Ester 9 

Taumatan Yahudi nilumawangnga manga seenne 

1Panginsueanne nia'omante allo appulo᷊ne tallu wula᷊nna Adar, eteudde allo 
apan nitantunna mapaamattu parentan datu su manga taumatan Yahudi. 
Allo udde laṛṛaddoannu manga seettu walahannu Yahudi tadea'u mamaddon 
balahanna udde. Arawe wutte'e ete taumatan Yahudi apan namaddon 
mangitou. 
2Suapan soa, manga taumatan Yahudi naammulla wuṛṛu nassanggalo᷊ma 
tadea'u mamangalo anambon taumata pia pandumma lale᷊o su saruanni 
mangitou. Manga walahanna su ala᷊wo'u tampa nabbali᷊ matta'utti mangitou 
na'oman sara tawe saran sangkatou apan waṛṛani sumaruanna si mangitou. 
3Ewe'e lai anambon tembonannu propinsi, manga gubernure, bupati wuṛṛu 
mamanaran araratuanna massumbala taumatan Yahudi ana waugu 
sarangkanambone matta'utti Mordekhai. 

4Su ahewallu araratuanna taumata masingkatta manungku Mordekhai 
lembon pia taṛṛino su wale᷊n araratuanna wuṛṛu lembon uataṛṛino lai. 
5Etearoddi walahannu Yahudi wotongnge ma'ola'a walate apulune ringannu 
seetti mangitou, i mangitou mammangalo ringannu hale᷊le wuṛṛu namate. 
6Su Susan, inangngusoan araratuanna, taumatan Yahudi namate lima ṛasutta 
suatoune. 
7-10Suwallatti mangitou niasangkala᷊nna siri mapulo᷊ ana'a esakki Haman ana'i 
Hamedata, seettu Taumatan Yahudi ahewala᷊nne. I mangitou eteudde; 
Parsandata, Dalfon, Aspata, Porata, Adalya, Aridata, Parmasta, Arisai, Aridai 
wuṛṛu Waizata. Arawe taumatan Yahudi tawe na'ola'a pangangaṛṛo. 
11Su allo udde lai taumata namasingkatta su ratu anambon manga taumata 
apan niapate su Susan. 
12Wisaran tuangnga si Wo'i Ester, “Tumba'u su Susan taumatan Yahudi 
buatte namate 500 suatoune, nasutta siri mapulo᷊ ana'i Haman. 
Nangillembote lai su manga propinsi! Waggate tanne apa apan niola'i 
mangitou poiaroddi! Ne, apa lai apan dorongannu orassa indi? Walo᷊a'e, i'o 
sarun maasomba!” 
13Ester sinumibakka, “Amungkangngu Tuangnga malu᷊assa, ṛinone taumatan 
Yahudi matana'a su Susan indi tiṛṛabbi marua allo iwala manule᷊ apia apa 
apan buatte niolangnge su allo indi. See lai, ṛinone winalu᷊nannu manga ana'i 
Haman ihantongnga su manga diṛṛin panggantonganna.” 
14Ana see ratu nangonggollu parenta tadea'u mapaamattu darorongngi Ester; 
suratta parenta su soa Susan niapasabbangnga wuṛṛu winalu᷊nannu siri 
mapulo᷊ ana'i Haman nihantongnga. 
15Nariaddi su allo appulo᷊ne appatta wula᷊nna Adar, manga taumatan Yahudi 
su Susan naammulla apia wuṛṛu namate 300 suatoune lai su soa udde. Wuṛṛu 
paassa indi lai i mangitou tawe nangaṛṛo. 

16Manga taumatan Yahudi apan uatana'a su manga propinsi lai buatte 
naammulla wuṛṛu nanahekku watanganni mangitou. I mangitou namaddon 
seenne wuṛṛu namate 75.000 suatoune apan maddantinni mangitou. Arawe i 
mangitou tawe nangaṛṛo. 
17Arariaddianna udde nariaddi su allo mapulo᷊ tallu wula᷊nna Adar. Allo 
manansunna, su allo appulo᷊ne appatta, i mangitou tawe namate sisai-sai, 
ewe'e nallaghun allo udde ringannu lullala'a. 
18Arawe taumatan Yahudi apan uatana'a su Susan nallaghun allo appulo᷊ne 
li᷊ma maola'a allo wahewalla, ana waugu i mangitou buatte namate seetta su 
allo appulo᷊ne tallu wuṛṛu appulo᷊ne appatta, ana see nangillolo᷊ su allo 
appulo᷊ne tallu wuṛṛu appulo᷊ne appatta, ana see nangillolo su allo appulo᷊ne 
li᷊ma. 
19Ana waugu udde taumatan Yahudi apan uatana'a su manga soa maraddio'a 
mannaungnga allo appulo᷊ne appatta wula᷊nna Adar maola'a allon lala᷊la'a, 
allo ala᷊lu᷊assa lapiddu i mangitou uaa'onggollu hadiah erenai anna. 

Ramean Purim 

20Wua'udde Mordekhai namoṛṛettu ala᷊wo'u arariaddianna udde wuṛṛu 
nangirimmu suratta su anambon taumatan Yahudi su ahewallu araratuannu 
Persia, mawae ingana'a marau, aroddi lai marani. 
21Lalo᷊ṛṛon suratta udde eteudde parenta mallaghu allo appulo᷊ne appatta 
wuṛṛu appulo᷊ne li᷊ma wula᷊nna Adar suapan tonna. 
22Ana waugu ete su manga allo udde i mangitou buatte namaddon manga 
seetti mangitou, na'oman sara asasusa wuṛṛu atataddu'i mangitou nawalu᷊ 
naola'a ala᷊lu᷊assa wuṛṛu lala᷊la'a. Ana waugu udde i mangitou ṛinone 
mallaghun manga allo udde ringannu andeangnga wuṛṛu sali᷊wangnga see 
uaa'onggollu anna wuṛṛu mattahia aonggolla su taumata asiangnga. 
23Taumatan Yahudi tinumuṛṛutta parentan Mordekhai udde wuṛṛu etearoddi 
ramea udde naola'a inanaramanna suapan tonna. 

Aunne 

24Haman ana'i Hamedata, papapulunni Agag, seettu taumatan Yahudi apan 
wahewalla, buatte nandammen undi apan isassaggo lai, “purim” hunan 
ipanantunnu allo paṛṛadda'a taumatan Yahudi; i tou buatte nanggola᷊ga 
mamate si mangitou. 
25Arawe Ester sinumaruanna ratu, wuṛṛu ratu nangonggollu parenta 
uawoṛṛetta na'oman sara hola᷊ga lale᷊o apan niola'i Haman naṛṛia'a su 
watanganne sassane, wuṛṛu lai i tou see ala᷊ṛṛanangnge nihantongnga su 
diṛṛin panggahantonganna. 
26Ana waugu udde manga allo wahewalla udde nisaggo Purim. Suratti 
Mordekhai wuṛṛu ala᷊wo'a apan buatte niapendamannu taumatan Yahudi, 
27pangillule᷊anne i mangitou na'ola'a sambau atoranna su watanganni 
mangitou sassane, su papapulunnu mangitou wuṛṛu su anambon taumata 
apan sarun maola'a reengannu walahannu Yahudi. Tumuṛṛuttu atoranna 
udde suapan tonna i mangitou ṛinone mallaghun allo darua apan buatte 
nitantunni Mordekhai. 
28Nitantunna lai manungku saran mala᷊nnu-la᷊nnu manga allon Purim udde 
sidutu nannaunganna wuṛṛu ilallaghun suapan amonannu Yahudi wuassu 
ala᷊wo'u uukka sulalu᷊mmu suapan propinsi wuṛṛu suapan soa. 
29Wali᷊ne wua'udde lai, suaddio'a ringannu suratti Mordekhai, Wo'i Ester ana'i 
Abihail namoṛṛettu suratta aruane, apan mannohassa lalo᷊ṛṛon suratti 
Mordekhai su ola'u Purim udde. 
30Suratta udde niiringnga su anambon taumatan Yahudi, wuṛṛu manga 
suratta apan niali᷊nna niiringnga su 127 propinsi su araratuannu Persia. 
Suratta lala᷊pirannu aali᷊omanna tadea'u walahannu Yahudi malu᷊assa wuṛṛu 
mala᷊ngnganna. 
31Suratta udde mangngaṛṛa'a lai tadea'u i mangitou wuṛṛu papapulunni 
mangitou mallaghun manga allon Purim sutempo apan naṛṛino, su ereapa i 

mangitou mallaghun tempon puasa wuṛṛu tempon lullalo᷊. Eteudde lalo᷊ṛṛon 
suratti Mordekhai wuṛṛu Wo'i Ester. 
32Parentan Ester apan nanantunnu manga atorannu Purim, niwoṛṛetta 
sulalu᷊mmu buke. 

Ester 10 

Awawantuggi Ahasyweros wuṛṛu i Mordekhai 

1Ratu Ahasyweros napamattu manara iwabbata'a, wali᷊ne tumba'u su 
tumana'u manga wageangngu leta'u apannu tahalo᷊angnga sulalu᷊mmu 
araratuanne, arawe lai su manga wageangngu leta'u ulu᷊ne. 
2Ala᷊wo'u inolaanne apan wahewalla wuṛṛu maatiangnga, wuṛṛu lai manga 
watti'a nasuungnga su ereapa i tou nanenegi Mordekhai naola'a tembonanne, 
niwoṛṛetta sulalu᷊mmu buken watti'u manga ratun Persia wuṛṛu Media. 
3Mordekhai, taumatan Yahudi udde sidutu uaagassa manara atanggaṛṛanne 
su alu᷊ngngi Ratu Ahasyweros sassane. Mordekhai aaddatanna wuṛṛu 
ipaapulun manga taumata sambalahanne. I tou mattinsahadda hunan 
asasala᷊matta wuṛṛu lalu᷊manna'u walahanne see anambon papapulunni 
mangitou. 

Ayub 

Ayub 1 

Setanna namono'a si Ayub 

1Su leta'u Us uatana'e sangkatou esakka aranne i Ayub. I tou massubba Ruata 
wuṛṛu satia si Tou. I tou taumata apan pallala᷊ghune mapia wuṛṛu tawe 
ma'ola'a ala᷊le᷊o sarangkadio'a. 
2I tou uatahuanna siri pitu ana'a esakka wuṛṛu siri tallu ana'a wawine. 
3Wua'udde lai i tou uatahuanna manambo allangnga, 7.000 domba, 3.000 
unta, 1.000 sapi wuṛṛu 500 keledai. Aunne, ete i tou taumata apan aalanne 
su wallattu tumanangnge su samba'a Ra'i. 
4Siri pitu esakka ana'i Ayub pia anaramme ma'ola'a andeangnga su wale᷊n 
sangkatou-sangkatou ringannu ualalo᷊lo᷊ssa. Su andeangnga udde, siri tallu 
wawine ana'i Ayub niwalo᷊anna lai, ne i mangitou sarangkanambone 
niumante, na'inumma suadio'a. 
5Suapan andeangnga muddussa, i Ayub sidutu matimmpu'o maṛṛanggappa 
wuṛṛu mangonggollu sasamban manga anangnge tadea'u i mangitou 
ampungannu MAWU. Waugu i Ayub maṛṛingidda, wotongnge mariaddi 
ala᷊ṛṛanangnge udde buatte na'ola'a rosa wuṛṛu mangngadio'a Ruata ringannu 
tawe nipattatudda. 
6Su allo sambau manga riadianna sussangngo su surga sinumaruanna MAWU, 
wuṛṛu i Mamamono'a isudde lai suwallatti mangitou lai. 
7MAWU naiwalo᷊ si tou, “Wuassuapa i'o?” Sasimbakki Mamamono'a, 
“Allangnga wakkute wua nilumallele wuṛṛu namali᷊ntaddu ahewallu runia.” 
8Ana see MAWU naiwalo᷊, “Apa i'o buatte nanutukka allang-Ku i Ayub? Su 
ahewallu runia tawe taumata aroddi atuṛṛunne wuṛṛu apiane ere i tou. I tou 
massubba si Ya'u wuṛṛu tawe saran paassa ma'ola'a ala᷊le᷊o.” 
9Arawe i Mamamono'a sinumimbakka, “Wotongnge mariaddi i Ayub 
massubba Si'o ana waugu i tou maasomba lala᷊ntakke. 

10I tou, amonanne wuṛṛu anambon paa'alane sidutu lalu᷊'aran-Nu. Manarane 
niala᷊matan-Nu wuṛṛu I'o nangonggollu manambo winatangnga 
papaduli᷊ananna, wotongnge maapene ahewallu wanua. 
11Arawe unnu wisara anambon paa'alane udde ule᷊an-Nu apia, i tou sarun 
masala᷊ mamontoga Si'o!” 
12Ne unnu MAWU si Mamamono'a, “Aroddite, walate i'o ma'ola'a 
sarangkanambone wuassu paa'alan Ayub, addiongnge i'o arie manansara si 
tou!” See inaite i Mamamono'a wuassu saruannu MAWU. 

Al᷊aṛṛana'a wuṛṛu paa'alan i Ayub niinsue 

13Manga pira tempo wua'udde ala᷊ṛṛana'i Ayub tantala᷊nna ma'ola'a 
andeangnga su wale᷊n iaangngi mangitou pahulu᷊ne. 
14-15Inaṛṛombanganne pia sangkatou daroloṛṛanna nirumanta tuttala᷊ngnga 
watukku wale᷊n Ayub wuṛṛu naiwalo᷊, “Tua, taumatan Syeba nirumantate 
namangalo si yami sutempo manga sapi mammajeko wailla wuṛṛu manga 
keledai tantala᷊nna u'anna mararine. I mangitou nangaṛṛo manga 
winatangnga udde, wuṛṛu namate manga allangngi Tuangnga isudde. 
Tumba'u allangngu sassane apan naala᷊ssokka na'oman sara nabbalo᷊ si 
Tuangnga.” 
16Sutempo i tou ta'e uahahatto, nirumantate lai allangnga aruane wuṛṛu 
nabbisara, “Manga domban Tuangnga wuṛṛu mallalu᷊'adde buatte niamettu 
sawallo na'oman sara nate abbi. Tumba'u allangngu sassane apan 
naatala᷊ngnga na'oman sara napabbalo᷊ si Tuangnga.” 
17I tou taambe nuddussa uahahatto, sutempo udde lai allangnga atallune 
nirumanta namasingkatta, “Tatallun kadoanna mallaṛṛampassa wuassu 
Kasdim buatte nanganu manga untan Tuangnga wuṛṛu namate manga 
allangngi Tuangnga. Tumba'u allangngu sassane apan naatala᷊ngnga na'oman 
sara wotongnge napabbalo᷊ si Tuangnga.” 



1373 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

18Sutempo i tou ta'e mabbisara, nirumantate sangkatou allangnga waine 
ringannu uaapiddu watti'a, “Manga ana'i Tuangnga tantala᷊nna ma'ola'a 
andeangnga su wale᷊n ana'i Tuangnga pahulu᷊ne. 
19Inaṛṛombanganne anginna ali᷊susu tinumiuppa wuassu wadda'a wuṛṛu 
naṛṛa'an bale᷊ udde wuṛṛu naapate anambon ana'i Tuangnga. Tumba'u 
allangngu apan naala᷊sso'a na'oman sara wotongnge nabbatti'a si Tuangnga.” 
20Ana see i Ayub dirumarisikke wuṛṛu nanggesa'a laungnge tatialan massusa. 
I tou nallunggukka puane, ana see niumali᷊ntudda 
21wuṛṛu nabbisara, “I ya'u niasungkangnga tawe uaapiddu apa-apa, wuṛṛu i 
ya'u sarun mate tawe mangapiddu manga apa lai. MAWU buatte 
nangonggolla wuṛṛu MAWU lai buatte nangule᷊. Paddalote aran-Ne!” 
22Nariaddi, salaiwe i Ayub naasomba ala᷊wo'u asasilaka udde, i tou tawe 
na'ola'a rosa wuṛṛu tawe napaasala᷊n Duata. 

Ayub 2 

I Mamamono'a namono'a apia si Ayub 

1Manga riadianna su surga sinumaruanna MAWU apia, wuṛṛu i Mamamono'a 
isudde lai suwallatti mangitou. 
2Ne MAWU naiwalo᷊ si tou, “Wuassuapa i'o?” I Mamamono'a sinumimbakka, 
“Wuassu amatanna mammali᷊ntaddu runia.” 
3 MAWU naiwalo᷊, “Apa i'o buatte nanutukka allang-Ku i Ayub? Su ahewallu 
runia tawe taumata aroddi atuṛṛunne wuṛṛu naungnge mapia ere i tou. I tou 
massubba si Ya'u wuṛṛu tawe saran paassa na'ola'a ala᷊le᷊o. I tou ta'e uatatana'a 
satia si Ya'u, salaiwe i'o buatte nassalo᷊-U manilaka si tou ringannu tawe 
pinangiananne.” 
4Arawe i Mamamono'a sinumimbakka, “Niawa wuṛṛu apapian baddangnge 
maareganna wuassu darotongnga. Taumata wotongnge manantillu anambon 
tatahuananne sawali᷊ate i tou sidutu wiakka. 
5Unnuwisara i tou sansaran-Nu, i tou sarun apiddu mamontoga Si'o!” 

6Ne MAWU nabbisarate si Mamamono'a, “Aroddite, walate i'o ma'inolaanna 
si tou, sawali᷊ate arie pappate i tou.” 
7Ne i Mamamono'a inaite wuassu saruannu MAWU, wuṛṛu napatuwon hanne 
su ahewallu awa'i Ayub wuassu pala᷊ddu ledda maddatingngu tatuwonanne. 
8See i Ayub niuma'ianna maranin undu'u sapadda wuṛṛu nanganu pesangngu 
saṛṛuminanna ipaaṛṛo wadangnge. 
9Awingnge nabbisara si tou, “I'o ta'e lai satia su Ruata? Otte wontehete I tou, 
ana see i'o atete!” 
10Sasimbakki Ayub, “I'o mabbisara naali᷊hidda taumata longonna! Ṛatadde i 
ite tumba'u mappulu manengkamma apa apan apianne wuassu Ruata, wuṛṛu 
ale᷊oanne i ite maddiri?” Nariaddi, salaiwe i Ayub uapasanna anambon 
asasilaka udde, i tou tawe mapasabbangngu wisara apan lullawangnga 
Ruata. 

Manga hawen i Ayub nirumanta 

11Asasilaka apan naṛṛia'a si Ayub niaringiṛṛanten hawene siri tallu, eteudde 
i Elifas wuassu soa Téman, i Bildad taumatan Suah wuṛṛu i Zofar taumatan 
Naamah. I mangitou na'ire inai mattembo wuṛṛu mappaalu᷊assu naungnge. 
12Arawe ro'en ta'e marau i mangitou tallu naasilote si tou, i mangitou ete 
addio'a tate maaillala᷊ lai si tou. I mangitou nilumuai ringannu ma'ikkatta 
wuṛṛu nanggesa'a laubbi mangitou see nangalassu awu su winalanganna 
wuṛṛu su pua. 
13Pitu allo pitu ṛabbi i mangitou ua'ianna su leta'a, su sandiṛṛanni Ayub, 
ringannu tawe nabbisara saran sampaddi, ana waugu i mangitou ma'ellega 
tumaniten mawakkatta asasusane. 

Ayub 3 

Sasal᷊iomanni Ayub su Ruata 

1Wua'udde i Ayub nanattakke nabbisara wuṛṛu mammontoga allo apan 
niasungkanganne, wisarane, 

2-3“Oh Ruata, wontohete allo niasungkangangku, wuṛṛu su ṛabbi i ya'u 
nanattakke su illoṛṛon inangku! 
4Oh Ruata, ola'e allo udde marandumma, pappasse wuassu naungngu 
ma'oman sara mawuli᷊; ariewe I'o mamala lai semakka matualaga 
manemakka si tou. 
5Olaawe allo udde ma'itumma uarallamma, wasa tuudda, mala᷊bbukka wuṛṛu 
mawola᷊; oopeten winabbawa wuṛṛu rallamma, lindumete wuassu semakku 
matannallo. 
6Ṛinonewe ṛabbi udde iliudda wuassu reengannu tonna wuṛṛu wula᷊nna; 
ariete lai naunganna, ariete lai isaggo. 
7Wala'e ṛabbi mapenen ararandumma tawe sasaṛṛionto'a, tawe ala᷊lu᷊assa. 
8Ei taumata tonaassa wuṛṛu mamamiaṛṛa'u Lewiatan, ema'ete allo udde 
ringannu sasalu wuṛṛu wawontoga; 
9Ariete ma'oman sara anumpitanna aṛṛusuallo ṛumena, ariete pabbala'a 
semakku matannallo matuakka! Wala'ewe ṛabbi udde uala᷊ṛṛaddo tawe 
gunane darantan allo wuṛṛu antimma apan wakku. 
10Niawontohante ṛabbi maasilaka sutempo i ya'u niasungkangngu inangku, 
wuṛṛu niwala uatataṛṛangngu sansara. 
11Anie i ya'u tate nate sulalu᷊mmu illoṛṛon inangku, ara'e nawassutannu 
sasangngu sutempo i ya'u niasungkangnga? 
12Anio i ya'u niaṛṛa'uppu inangku wuṛṛu niṛṛiwane, see lai niapasusu su 
susune? 
13Unnuwisara sutempo udde i ya'u nate, ne i ya'u mattiilla wuṛṛu mangillolo᷊ 
ringannu matammudda, 
14ere manga ratu wuṛṛu tembonanne sutempon tiwatta, apan napararisikku 
apia wale᷊n araratuanna sutempon dorone. 

15I ya'u niamatiila᷊nna naali᷊hidda parinsi, apan nalloṛṛo wale᷊ne ringannu 
sala᷊'a wula᷊wanna. 
16Anio i ya'u tawe niasungkangnga tawe niawane tadea'u mattilla 
mala᷊ngnga-langnga? 
17Poiaroddi, sulalu᷊mmu labbingnga, taumata lale᷊o tawe ma'ola'a ala᷊le᷊o, 
wuṛṛu mamamasanna tawe niasueannu ikkatta wotongnge maaillolo᷊n 
sahadde. 
18Wuṛṛu taumata niatawanna naasangngo mapia, nali᷊u wuassu araṛṛagissu 
manga mandariaga. 
19Poiaroddi anambon taumata uasulu᷊ngnga: apan tinumelengnga wuṛṛu 
tawe aranne. Wuṛṛu manga allangnga, panginsueanne nipallossa. 
20Anio taumata sidutu niwala mabbiakka susa? Anio semakka nionggolla su 
taumata apan massusa? 
21Si mangitou mappianne lala᷊bbinganna wuassu darotongnga, uaṛṛaddo 
papate, arawe tawe rumanta. 
22Lalu᷊manna'a wakkute apendamanna inapawe i mangitou mate wuṛṛu 
ilabbingnga. 
23Tempo sasaruananni mangitou lali᷊ndumannu Ruata, i mangitou 
papali᷊wutante wuassu ala᷊wo'u pi'une. 
24Hahantin anna i ya'u sussali᷊omanna, tawe illolo᷊ne i ya'u ma'uare. 
25Ala᷊wo'a apan isassinggawangku, naṛṛia'a si ya'u, ala᷊wo'a apan ta'u 
iaata'utta, nangumpisanna si ya'u. 
26I ya'u tawe atatammudda, i ya'u uatataṛṛangnga tawe panguddusanne.” 

Ayub 4 

PAGGAHAHATTO PAARORONE 
4:1–14:22 

I Elifas 

1-2Ne i Elifas nabbisarate, wisarane: “Ayub, i'o tawe sumassilla 
amungkangngu i ya'u mabbisara? I ya'u tawe maataṛṛangnga tumaniten 
mala᷊nnu uatinannanga. 
3Manambote taumata buatte niaṛṛaannu, wuṛṛu i mangitou apan lome buatte 
niapatohannu. 
4Manga wisaranu apan maasaṛṛimbuatta, maatimpu'o taumata nitara, 
nala᷊mmissa wuṛṛu nalo᷊takka. 
5Arawe orassa indi i'o sassane niaṛṛiaannu asasusa; i'o niṛṛumoro, wuṛṛu tate 
antimma. 
6Wali᷊newe i'o satia su Ruata; wali᷊newe wiakku tawe sangkulle? 
Amungkangngu aroddi, udde naṛṛinote i'o mangngimanna wuṛṛu tawe 
awuli᷊annu antimma. 
7Paṛṛingidda, apa buatte nariaddi su taumata apan tawe sala᷊ne aṛṛiaannu 
silaka wuṛṛu asasusa? 
8I ya'u naasingkatta wuassu aellega manungku taumata apan mammajeko 
waillu ala᷊le᷊o, wuṛṛu mangngasi'u wualannu asasilaka maola'a wualannu 
sasuanna, sarun mangitingnga silaka wuṛṛu asasusa! 
9Naali᷊hidda tandi'a, etearoddi asasa'un Duata namate si mangitou na'oman 
sara nasue! 
10Taumata lale᷊o mammiṛṛonganna wuṛṛu mammansingnga, naali᷊hidda singa 
i mangitou lullallu. Arawe Ruata napamoun moṛṛongngi mangitou lapiddu 
namaddi manga isine. 
11I mangitou nate ere singa niasueannu wiakke, na'oman sara manga 
anangnge nassali᷊awukka tawe tutukke. 
12Su passa pia sambau sondappa na'oma ringangku, naali᷊hidda 
sasali᷊mburungnga nunnenne'a sulalu᷊mmu tali᷊nga'u. 

13Atatii'u nasala᷊waanna wuṛṛu nassongkakka si tou, naali᷊hidda 
niwali᷊awanna lale᷊o su ṛabbi wasa. 
14Ne i ya'u niṛṛumindu'a wuṛṛu nangiladdu atata'utta; ahewallu wadangngu 
mangngindo wuṛṛu mappapangiladda. 
15Anginna sussingangu manniuppa hati'u, ne waṛṛabbissa dirumarisikke. 
16Sambau paṛṛissu taumata uarisikka su saruangku; tattutuṛṛangku, arawe i 
tou awaganangku. Ana see i ya'u naaringikka tingikku wisara namaṛṛindu'a 
sutempo apan mala᷊nnabba, 
17‘Wotongngewe taumata tawe sala᷊ne su saruannu Ruata? Wotongngewe i 
tou tawe sangkulle su saruannu Mandariadine? 
18Ewe'e lai manga allangngu Ruata su surga, tawe apangimanan-Ne. Ewe'e 
lai su manga mala'ekan-Ne niasangkala᷊n-Ne pasasala᷊ wuṛṛu sangkulla. 
19Nangillembote lai riadianna sussangngo wuassu leta'a riadianna awu apan 
wotongnge passu'anna itaddilla ere wa'u'a! 
20Riadianna sussangngo udde wiakka su marua allo, wua'udde mate 
maṛṛangu sutempo wawallo, wuṛṛu saran mala᷊nnu-la᷊nnu tate lai naunganna. 
21Ne nawuli᷊te sarangkanambone apan tatahuananna; i tou lai mate ringannu 
tawe naasomba asingkatta.’ 

Ayub 5 

1Sassala᷊ndete, ei Ayub, piawe sasimbakke? Mala'ekatta suapa apan 
paddorongannu sasumbala? 
2Tumba'u ete taumata woddo apan mattate ana waugu asasusan naungnge. 
3Su paassa i ya'u naasilo taumata woddo; wiakke aellehanna tumaniten 
matohassa. Arawe inaṛṛombanganne ta'u niwontohanna tampa atatanaanne. 
4Ne manga anangnge tawe saran paassa naasomba tatala᷊ntuppa; taweddu 
mappulu manamba si mangitou su pallaṛṛuunganna. 

5Apa apan a'itinganni mangitou su wawaila᷊nne, nasue niannu taumata apan 
tianne tawe loṛṛone. Ewe'e lai gandumma su tangngan mahurangnge, nasue 
niwo'on taumata malu᷊nussa. Darotongnga wuṛṛu paa'alan mangitou naola'a 
aimmatannu taumata wali᷊un darotongnga. 
6Wali᷊ne wuassu runia ala᷊le᷊o udde nilumapputa; wali᷊ne wuassu leta'u asasusa 
udde nirumanta. 
7Wali᷊ne! Ewe'e ete taumata udde sassane apan nandantan asasilaka su 
waddangnge, naali᷊hidda ṛente'u bunga api nilumapputta wuassu putungnge 
sassane. 
8Amungkangngu i ya'u erete i'o udde su Ruata i ya'u sumala᷊nde. Ete si Tou i 
ya'u sarun mangalae, lapiddu manantillu hatto'u. 
9Manga inolaannu Ruata tawe sulu᷊ngnge; i ite mangke tawe maasunna. 
Manga ala᷊ṛṛindu'a apan niolang-Nge, tawe iareengnga wuṛṛu tawe 
umuddussa. 
10I tou nanossokku uranna su wowon dunia, na'oman sara wawaila᷊nna wuṛṛu 
wadda'a naṛṛolo niwokkanne. 
11Ete i Tou Ruata apan mannanggakku taumata mawawo, wuṛṛu mapalu᷊assu 
taumata apan lullalo᷊. 
12-13I Tou tawe napariaddin ṛiinnu taumata pande mallobbossa, nisongnga-
Ne wuṛṛu niaparanta-Ne taumata pande, na'oman sara anambon sahaddi 
mangitou tawe nariaddi, wuṛṛu i mangitou niawusuannu aalli mangitou 
sassane. 
14Sutempo allo i mangitou niarandumanna, uasasaṛṛipo ere sutempo 
alloarane. 
15Arawe Ruata nanala᷊matta: taumata asiangnga wuassu papate taumata 
mawawo wuassu patataṛṛuallanga. 

16Orassa indi piate antimma lai su taumata apan tawe darotongnge. Wuṛṛu 
taumata lale᷊o mala᷊nnabba nimoune, ana waugu Ruata buatte nakkapingnga 
moṛṛongnge. 
17Untungnga si'o amungkangu Ruata mannagu si'o! Arie maurangnga 
naungngu amungkangngu i Tou manangkulla si'o. 
18Ana waugu ete Ruata apan mapaale᷊ssa, Ete i Tou lai apan mangundamma. 
Su lima-Ne apan namuulla, eteudde lai apan mapaule᷊ apia. 
19Amungkangngu asasilaka rumantate, sidutu i'o maasomba asasala᷊matta. 
20Napawe ṛutumma rumantate, i'o tawe mate amalu᷊nusanna. Napawe 
pangalo mandasakka maata'utta, i'o mali᷊u wuassu papate. 
21I'o lalu᷊'aranna wuassu aalu᷊andaga wuṛṛu sondon taumata; i'o uasaruanna 
silaka tawe mata'utta. 
22Amungkangngu araṛṛagissa wuṛṛu ṛutumma rumanta, i'o sarun 
matammudda ewe'e lai lullage. I'o tawe maapendamma atata'utta ara'e 
suminggawangnga, sumaruanna winatangnga mala᷊ṛṛaga wuṛṛu maṛṛagissa. 
23Wailla apan pajekoannu sarun tawe batune; winatangnga matengnga sarun 
tawe tumambo si'o. 
24I'o sarun matammudda matana'a su rasannu; wuṛṛu napawe i'o 
mamarikissa manga dombanu, sarangkanambone sala᷊matta tawe gaingnge 
saran sambau. 
25Ana'a papapulunnu tawe iareengnga, i mangitou anambone ere nannalo᷊ su 
wadda'a. 
26Naali᷊hidda gandumma nala᷊hate, itinganna sutempone, i'o lai sarun 
mabbiakka mapia maddatingngu matimmadde. 
27Ayub, sarangkanambone udde buatte niparikisanni yami. Wisara udde 
atonna, nariaddi sengkampe udde.” 

Ayub 6 

I Ayub 

1-2Ana see i Ayub sinumimbakka, “Unnuwisara asasusa'u indi itimbangnga 
awakkanne, 
3sarun mabbakkatanna wuassu anne su tahalo᷊angnga. Nariaddi, arie 
paatiangnga amungkangngu manga wisara'u tawe naatokka see lai 
uasasaṛṛawutta. 
4Anaanna wuassu Apan Lembontaṛṛino nallappassa su wadangku; 
pasangkadde niumalinna su ahewallu wadangku wuṛṛu ṛimuu'u. Ala᷊ṛṛaubbu 
Ruata mangke maata'utta, wuṛṛu mammangalo si ya'u naali᷊hidda 
ammula᷊nnu seetta. 
5Keledai sarun malu᷊assa amungkangngu onggola᷊nnu nannalo᷊ wakku, aroddi 
lai sapi amungkangngu onggola᷊nnu pabbawiakke. 
6Arawe anna maammisa, isai maapulu? Tawe mariaddi mawiran tallukka pia 
temangnge? 
7I ya'u maddiri mangeṛṛetta uadde; Tattaṛṛamuta i ya'u amungkangngu 
umanna udde. 
8Anio Ruata maddiri maddaringikka aali᷊omangku? Anio tawe 
nappandumma sasala᷊nde'u? 
9Antimanna Ruata maapulu makkimunsa'a si ya'u! Antimanna i Tou 
mamuulla wuṛṛu mamate si ya'u! 
10Si ya'u olangnge udde maola'a sambau lali᷊mbatta; i ya'u saṛṛen 
massala᷊ingnga su tangngan asasusa. Ala᷊wo'u parentan Duata Apan 
Lembontaṛṛino, buatte nituṛṛutangku wuṛṛu sidutu iaarega'u. 
11Apate atatoha'u na'oman sara i ya'u ta'e indi? Apa antimangku maapulu 
mabbiakka mallannuanna lai? 
12Erewe atatohassu watu wadangku indi? Wuassu witu'a awa'u indi? 
13Nasuete ikka'u maddea'a tulu᷊nganna; si ya'u tate lai aontolla. 

14Sulalu᷊mmu asasusa ereindi, ipaapulu'u hawe tutune. Tanne i ya'u sidutu 
ta'e satia ara'e naabuli᷊ten Apan Lembontaṛṛino. 
15Arawe i yamiu, ei manga hawe, tawe apangimananna wuṛṛu iawansaga. I 
yamiu naali᷊hidda salu᷊kka apan niasueannu ua'ene, napawe uranna tawe 
rumanta. 
16I yamiu naali᷊hidda salu᷊kka apan mala᷊nnabba wuṛṛu nate, ana waugu 
tataapannu salju wuṛṛu ua'e natakku. 
17Napawe rumantate tempon paddissa, salju wuṛṛu eisse mawuli᷊ tawe 
lannangnge. Wantan salu᷊kka mabbali᷊ niṛṛumattangnga, tawe ua'ene wuṛṛu 
mamara-mara. 
18Manga kafilah nilamammiṛṛanna sutempo maddea'a ua'e, i mangitou 
mammali᷊ntadda wuṛṛu nate su wadda'u anne. 
19Kafilah wuassu Syeba wuṛṛu Tema maddea'a ua'e isudde wuṛṛu uaantimma 
ua'e udde. 
20Arawe antimmi mangitou udde tawe gunane su winggin salu᷊kka apan tawe 
ua'ene. 
21Erete salu᷊kka udde i yamiu, hawe'u; i'o sinumoṛṛotta wuṛṛu matta'utta 
ma'ellega asasusa'u. 
22Anio? Apa piaddu raddorongangku wuassi'o? Ara'e nandolokka 
mangonggollu roitta su taumata ana waugu hausangku? 
23Apa i ya'u naddorongnga maisala᷊matta wuṛṛu tubbusanna wuassu seetta 
apan tawe aakkanne? 
24Ne, aṛṛa'ete i ya'u, tebboa'e pasasala᷊'u! I ya'u mala᷊nnabba wuṛṛu 
maddaringikke wisaranu. 
25Manga wisara apan matuli᷊dda maasunge naungnga, arawe wisaranu tawe 
loṛṛone, tawe mangale᷊ne! 

26Anambon wisara'u aellehanni yamiu tumba'u ere anginna; tawe gunane i 
yamiu sumimbakka si ya'u apan tate antimma indi. 
27Ewe'e lai ana'a asisitimpalu᷊ssa niundin kamiu nasimme, hawenu ate, 
lallingannu tadea'u i yamiu maola'a ala. 
28Annama'o, painnunue'o i ya'u; tawe mariaddi i ya'u indi mangawusu si'o? 
29Arie pangempe, asingkatte! Arie panangkulla si ya'u, i ya'u atonna tawe 
sala᷊ne. 
30Apa su sunnanu i ya'u mammahia, tawe mappaṛṛaen suapa mapia wuṛṛu 
suapa lale᷊o? 

Ayub 7 

1Taumata udde naali᷊hidda iwabbata'a mattinsahadda; wiakke masahadda 
naali᷊hidda wiakku taumatan sewa; 
2naali᷊hidda allangnga apan luṛṛintulun passirunganna; naali᷊hidda taumatan 
sewa apan uaṛṛaddo sewane. 
3Wula᷊nna malliu wula᷊nna, wia'u tawe pattuddanne; ṛabbi malliu ṛabbi 
naungku napenen asasusa. 
4Napawe i ya'u inaite matiilla, ṛabbi pendamanna malo᷊'engnga; i ya'u 
luṛṛintulu matannallo, i ya'u tawe mala᷊llowangnga matammudda. 
5Wadangku napenen lalu᷊ati wuṛṛu ṛangissu daṛṛa; pisi'u nale᷊ssa wuṛṛu 
mapasabbangu nana. 
6Wia'u apan tawe antimma udde mallihakka mattudan panginsueanne, 
mallihaṛṛanna wuassu mandaraddu'a mapaamattu masinane. 
7Naungete, oh MAWU, wia'u tumba'u paassa sumangngo; lalu᷊manna'u nawuli᷊, 
tawe lannangnge. 
8Orassa indi i'o uale᷊llege si ya'u – arawe udde tawe mala᷊nnu. Amungkangngu 
i ya'u reaannu, tate asombanganna. 

9-10Naali᷊hidda winabbawa apan mangngindau see mawuli᷊, taumata lai mate, 
tate maawelengnga mapule᷊. Anambon taumata apan dorone masingkatti tou, 
naabuli᷊te wuṛṛu tate lai mannaungnga si tou. 
11Ana waugu udde i ya'u tawe maatana'a mala᷊nnabba! Apendamma massusa 
wuṛṛu apapetta'u mabbiakka tawe iawuli᷊. I ya'u ṛinone mamu'a moṛṛongku, 
wuṛṛu mapasabangngu lalo᷊ṛṛon naungku. 
12Anio i ya'u indi mangke sidutu rariaganna wuṛṛu lalu᷊'aran-Nu? Apa i ya'u 
indi atoannu tahalo᷊angnga apan maasilaka? 
13I ya'u lumallowangnga wuṛṛu maannamma mangillolo᷊; i ya'u maddea'a 
ala᷊lu᷊assu naungku apan massusa. 
14Arawe I'o mammata'utta si ya'u sulalu᷊mmu wali᷊awa; niaparanta-Nu 
wali᷊awa lale᷊o wuṛṛu nalangngu ṛingidda. 
15Na'oman sara mappianne i ya'u attonganna see mate wuassu mabbiakka 
sulalu᷊mmu awa'a napenen asasusa indi. 
16I ya'u nasahadde wuṛṛu nawusate mabbiakka; i ya'u mappulute mate! 
Wala'e i ya'u, waugu wia'u tate aregane. 
17Anio taumata tumaniten maarega Si'o? Anio pallala᷊gune sidutu ainnunuan-
Nu? 
18I'o mannaṛṛasidda si tou suapan marua allo, wuṛṛu suapan tempo I'o 
mannalu᷊'atta si tou. 
19Tingngerate I'o tumali᷊udda si ya'u, tadea'u i ya'u wotongnge mangalluppa 
luṛṛo'u? 
20Ei Mandariaga'u, marugite I'o ana waugu rosa'u? Anio I'o nappaattu 
maola'a tataṛṛangannu anaan-Nu? Aroddi awakkanne i ya'u maola'a 
winabbawa-Nu? 
21Apa I'o tawe mapangampungnga rosa'u? Tawe wotongnge I'o 
mapamappassa pasasala᷊'u? Ete addio'a lai i ya'u lumallowangnga su 

lala᷊bbinganna, ne amungkangngu I'o maddea'a si ya'u, i ya'u tate 
asombangan-Nu.” 

Ayub 8 

I Bildad 

1-2See i Bildad nabbisarate, “Piran katempo lai i'o mabbisara aroddi? Manga 
wisara naali᷊hidda anginna apan sussali᷊nduṛṛunga. 
3Ruata mangke tawe mamengkollu atatuli᷊dda; mangke taweddu mariaddi 
manahekku ṛinone. 
4Asinungka manga anangngu marosa su saruan-Ne, ne suṛṛinonete i 
mangitou iṛṛuuman-Ne. 
5Arawe amungkangngu tumba'u si Tou i'o uasirungnga, maddorongnga 
aakkanna wuṛṛu sumala᷊nde aampungnga, 
6amungkangngu naungngu matuli᷊dda, tawe sangkulle, Ruata sarun 
mantulu᷊ngngu ringannu mali᷊hakka; wuṛṛu maola'a lala᷊ntakke, lalo᷊ṛṛon 
bale᷊nu masule᷊ apia. 
7Paa'alanu apan nawuli᷊ udde tawe aregane isumandingngu 
sarangkanambone apan asombangannu. 
8Taumata pande sutempo dorone ṛinone aellehannu, wuṛṛu mannaungnga 
pabbiaṛṛannu iupungngu ala᷊mona. 
9Wiakki ite maautta, i ite waggaten apa-apa; manga allon kite tumba'u ere 
lintau. 
10Daringiṛṛete wisaran taumata pande tempon dorone, i mangitou 
nangonggollu ala᷊ṛṛa'a indi si'o, 
11‘Tumba'u sutampa pia ua'ene tumuwo wungkalo᷊; pandanna tumba'u 
asangkala᷊nna su leta'a mala᷊wonakka. 

12Napawe ua'ene mamarate, wungkalo᷊ udde tumolangnga, malliharanna 
wuassu sasuanna waine. Sumbali᷊ ta'e wakku wuṛṛu taambe sutempone, i tou 
pototanna wuṛṛu ipaatta. 
13Etearoddi taumata apan tawe mawune. I tou naabuli᷊ten Duata, ne 
pangangantimme nawuli᷊te. 
14Sambassutta wananna alu᷊ssa iwabbansage; sala᷊kku ali᷊mbuwutta maola'a 
pangantimanne. 
15Matohassawe sala᷊kka udde amungkangngu pangunsandaṛṛanna? 
Mataṛṛangngawe wananna udde anungakangngu olaanna 
pangunsandaṛṛanna?’ 
16Naali᷊hidda akke malu᷊asse taumata apan tawe mawune; napawe 
aṛṛinoannu semakku matannallo, i tou tumuwo masuwukka wuṛṛu mamene 
wailla. 
17Ṛamunne mangngali᷊'uppa manga leta'a; uawa'issa matohassa, i tou tawe 
hampa umalo᷊re. 
18Arawe, annama'o, abbutte akke udde orassa indi, ne ere ola'u i tou taambe 
tinumuwo isudde. 
19Ore, lalu᷊manna'u taumata lale᷊o tumba'u udde; taumata waine rumanta 
wuṛṛu mallolo᷊ssa i tou. 
20Arawe Ruata tawe saran paassa manantangngu taumata satia, wuṛṛu tawe 
saran paassa lai i Tou mantulu᷊ngngu taumata lale᷊o. 
21Moṛṛongngu sarun olaan-Ne lullage, biwikku sarun maggion ala᷊lu᷊assa. 
22Isai mandantinnu sarun masili wuṛṛu maaddio'a, wuṛṛu wale᷊n taumata 
lale᷊o sarun ihohakka ma'oman sara maṛṛimunsa'a.” 

Ayub 9 

I Ayub 

1-2Arawe i Ayub sinumimbakka, “Atonna, i ya'u masingkatta, manga 
wisaranu udde nassala᷊. Arawe, tawe mariaddi taumata mapparkara luwanna 
Ruata wuṛṛu mamaddon MAWU? 
3Wuassu saṛṛiwu aiwalo᷊ apan nipaiwalo᷊n Duata, saran sampaddi tawe 
sinimbaṛṛannu taumata. 
4Ruata udde nangillembon pande wuṛṛu taṛṛino; isai woṛotongnge 
maataṛṛangnga mando'appa si Tou? 
5Ruata nangingkattu wowone ringannu tawe niasingkattannu taumata, see i 
Tou namali᷊nsuangnga ringannu asasa'u wuṛṛu ala᷊ṛṛagissa. 
6Ruata nandiaddi linukka na'oman sara runia niumio'a, wuṛṛu diṛṛi 
uatumpilla runia niumalo᷊re, 
7Ruata wotongnge maningaddu matannallo sumabbangnga sutempo marua 
allo, wuṛṛu maningaddu anumpittanna ṛumena ṛabbi. 
8Niwilanne winalanganna ringannu taweddu nallali᷊ma; ringanna niṛṛinda 
liuddu atoannu tahalo᷊angnga. 
9I Tou nantaingngu atokku anumpitannu timukka su winalanganna, aroddi 
lai anumpitanna Iamba, anumpitanna Matitimma wuṛṛu Ṛiabba. 
10I ite tawe maasunna anambon manara-Ne, i ite tawe maareengngu manga 
ala᷊ṛṛindu-Nge. 
11I Tou sinumabbi su saruangku, arawe tawe niasiloangku; I Tou niumamatta 
su sandiṛṛangku, arawe nilumiatta'a si ya'u. 
12Amungkangngu i Tou mangaṛṛo, isai wotongnge maningaddi Tou? ara'e 
waṛṛani maiwalo᷊ si Tou, ‘Ei, I'o tantala᷊nna ma'ola'a apa?’ 
13Ruata tawe maṛṛaddannu asasa'u wuṛṛu ala᷊lo᷊son naung-Nge; manga 
masasumbalan Rahab, uasuṛṛubbawa lai si Tou. 
14Nariaddi, ereapa i ya'u wotongnge manongga si Tou? Ringannu manga 
wisara apa i ya'u sarun sumimbakka si Tou? 

15Salaiwe i ya'u tawe nassala᷊, apate olaangku, tumba'u maddorongnga 
aakkanna wuassu Ruata mallaṛṛuungku? 
16Unnuwisara i Tou sumimbakka napawe i ya'u sumala᷊nde, i ya'u 
uapapaddua, atonnawe i Tou maapulu maddaringikka tingi'u? 
17I Tou nakkimunsa'a si ya'u sulalu᷊mmu anginna ma'ikkatta, wuṛṛu nanamba 
asasusa'u ringannu tawe pinangiananne. 
18Tawe niwala-Ne i ya'u sumangngo sarangkadio'a; ewe'e lai i ya'u niomboan-
Ne ringannu asasusa apan mawakkatta. 
19Ṛinonewe i ya'u mabbawulo᷊n Tou? Arawe pa'ellega, tawe sulu᷊ngnge 
auatan-Ne! Unnuwisara si Tou i ya'u mangalaen Tou, isai waṛṛani mamaggo 
si Tou su pallaṛṛuunganna? 
20I ya'u satia wuṛṛu tawe ma'ola'a rosa, arawe moṛṛongku ereola'u mabbisara 
ala᷊ṛṛaene; suapan bisara apan iaatokku wiwi'u, ereola'u mapaasala᷊n 
baddangku. 
21-22I ya'u tawe nassala᷊ arawe i ya'u tawe pandumme. I ya'u nualle 
mabbiakka. Si ya'u tateddu lai pia gunane; iapa nassala᷊ wuṛṛu iapa naṛṛino 
mangke uasulu᷊ngke nasimme: Ruata sarun mamate abbi sitarua. 
23Amungkangngu taumata tawe sala᷊ne inaṛṛombanganne mate, Ruata 
tumba'u lullage. 
24Runia tinantillu Ruata su taumata mapontolo᷊sanna, wuṛṛu manga 
mallaṛṛuungnga niolang-Nge wuta abbi. Ruata na'ola'a sarangkanambone 
indi, amungkangngu wali᷊ne i Tou, isai lai wotongnge? 
25Manga allo'u malliudda ringannu mali᷊hakka, see mawuli᷊ ringannu tawe 
maapendamma ala᷊lu᷊assa. 
26Naali᷊hidda saalanna sussassakka, wia'u malliudda ringannu mali᷊hakka, 
ali᷊hakke naali᷊hidda asiaṛṛe monto'a, mangametta wiakke. 
27-28Amungkangngu i ya'u maapulu umamminna wuṛṛu lumage, 
amungkangngu i ya'u maannamma tawe mannaungnga anambon asasusa, ne 

asasusa'u rumantate apia, mangngenggenna si ya'u; ana waugu i ya'u 
masingkatta, Ruata sidutu mapaasala᷊'u. 
29Ne, ana waugu aroddi, ipura lai si ya'u? 
30Tawe sabonna apan wotongnge maraddassa rosa'u! 
31I ya'u nilakkummu Ruata sulalu᷊mmu onassa, na'oman sara lau'u lai 
maddantingkute. 
32Unnuwisara Ruata udde taumata, i ya'u wotongnge sumimbakka si Tou; 
wua'udde i yami sumaruante pallaṛṛuunganna tadea'u manginsue ala᷊wo'u 
pattatiakka. 
33Arawe suwallatti yami tawe mamamarikissa apan wotongnge makkungngi 
ambua. 
34Doronganna Ruata tate makkuumangku wuṛṛu mapparaun araṛṛagin-Ne 
wuassia'u! 
35I ya'u tawe mata'uttu MAWU wuṛṛu orassa indi mabbisarate, ana waugu i 
ya'u masingkattu naungku sassane. 

Ayub 10 

1I ya'u nawusate wuṛṛu nualle ringannu pabbiaṛṛangku, ne iwosote apapatten 
wia'u. 
2Oh Ruata, ariewe i ya'u iapasala᷊-Nu; tala᷊a'e anio i ya'u niroopan-Nu. 
3Apa untungnge amungkangngu I'o mangngallangnga arendi, wuṛṛu 
mandammen hessin manara-Nu sassane? Apa untungnge amungkangngu I'o 
susambau addapatta wuṛṛu ṛiinnu manga taumata lale᷊o? 
4Aellegu MAWU uapapaṛṛalan aellegu taumata 
5wuṛṛu uukku Ruata aaunne tawe ere uukku taumata. 
6Amungkangngu aroddi, anio I'o namarikissa ala᷊wo'u rosa'u? anio I'o sidutu 
mangngenggenna pasasala᷊'u? 

7Ṛinone I'o masingkatta wuṛṛu maatutukka, manungku i ya'u tawe sala᷊ne, 
arawe naṛṛino. I'o masingkatta manungku saran sangkatou tawe maatottolla 
manala᷊matta si ya'u wuassu lima-Nu. 
8I ya'u indi nilanginnu lima-Nu, ṛatadde orassa indi I'o mamate si ya'u? 
9Naungete manungku wuassu awun leta'a I'o na'ola'a si ya'u! Ṛatadde I'o 
na'ola'a apia si ya'u nabbali᷊ awu? 
10I'o namalan iamangku nallangingku wuṛṛu I'o nabbuwunna si ya'u 
sulalu᷊mmu illoṛṛon inangnga. 
11Waddangku nilangin-Nu ringannu duṛṛi wuṛṛu lantikka; duṛṛi'u 
nionggola᷊n-Nu ṛemessa wuṛṛu pisi uawa'issa. 
12I'o nanggolla si ya'u wiakka; I'o marangngu si ya'u, I'o ualu᷊'adda niawa'u 
ringannu padduli᷊-Nu. 
13Arawe orassa indi i ya'u masingkatta manungku su ala᷊nnune udde, 
mala᷊nna-la᷊nnabba I'o buatte nakkiinnu silaka'u. 
14I'o ualu᷊'adda si ya'u tadea'u tawe ma'ola'a pasasala᷊ tadea'u wotongnge ito'e-
Nu tawe ampunganna. 
15Amungkangngu i ya'u ma'ola'a rosa, ne wia'u atonna-tonna su asasilaka! 
Arawe amungkangngu inolaangku tawe sala᷊ne, i ya'u sidutu mangke 
sassunnanna ma'ola'a rosa! Tawe waṛṛani i ya'u tumaggekku pua, ana waugu 
uapendamma susa wuṛṛu addio'a. 
16Amungkangngu i ya'u pia gessine, salaiwe tumba'u addio'a, I'o 
mangngenggenna si ya'u ere singa. Wuṛṛu I'o napali᷊atta'u apia taṛṛino-Nu, 
tumba'u ipammata'utta si ya'u. 
17I'o sidutu mangngapiddu sakassi ipando'appa si ya'u; wuṛṛu aatambate 
asasa'u-Nu si ya'u. I'o nangatokku manga tantara-Nu wakku ipando'appa 
wuṛṛu ipamangalo si ya'u. 

18Anio i ya'u niwala-Nu niasungkangnga su runia? Mappianne nate 
tantala᷊nna taambe niasiloannu taumata! 
19Ne pendamanna i ya'u ereola'u tawe niasungkangnga, ana waugu wuassu 
illoṛṛo nasala᷊ nilabbingnga. 
20Ah, tawe mala᷊nnu lai i ya'u sarun mate, ne wala'ewe i ya'u sassane, tadea'u 
i ya'u wotongnge maapendamma tempo'u apan ta'e nallambe indi. 
21Tate mala᷊nnu lai i ya'u inaite wuṛṛu tate mabbelengnga apia, mattuddan 
banua apan marandumma wuṛṛu tumaniten mala᷊bbukka, 
22wanua apan mala᷊bbukka, napenen linta'u wuṛṛu aali᷊ba'ukka, isudde 
asasemakka uasulu᷊ngngu ararandumma.” 

Ayub 11 

I Zofar 

1-2Wua'udde i Zofar nabbisara, “Talawe wawahia udde pia sasimbakke? Apa 
ṛinone taumata apan tali᷊moṛṛonganna udde iapaṛṛino? 
3Ayub, i'o massunna manungku i yami tawe maasimbakka si'o? su pahinu i 
yami mala᷊nnabba ana waugu aalu᷊andagu? 
4Tumuṛṛuttu sunnanu manga wisaranu udde tawe sala᷊ne; tumuṛṛuttu 
addapannu i'o waresi su saruannu Ruata. 
5Arawe, antimanna Ruata sassane mabbisara! 
6Wuṛṛu antimanna i'o pasingkatannu Ruata, manungku asingkatta udde 
manambo lihidde, wuṛṛu tawe asunnannu taumata. Ne i'o naatutukke 
manungku asasusanu udde tawe tumani, isumandingu ṛuumanna apan 
ṛinone sengkamannu. 
7Tawe mariaddi ola'u Ruata wotongnge asunnannu? Tawe mariaddi taṛṛino-
Ne wotongnge asingkatannu? 

8Taṛṛino-Ne mattanggaṛṛanna wuassu winalanganna; i'o tawe mapangame 
wuṛṛu tawe mapanganu. Taṛṛino-Ne mallalu᷊manna wuassu runian taumata 
nate, i'o tawe maasunna sarangkadio'a. 
9Taṛṛinon Duata maggewala᷊nna wuassu talloara, wuṛṛu mallala᷊ṛṛanna 
wuassu laudda mala᷊langnga. 
10Amungkangngu i Tou manametta wuṛṛu i'o iapidda su mallaṛṛuung-Nge, 
ne isai waṛṛani manala᷊re inolaan-Ne? 
11Ruata masingkattu taumata apan taṛṛa wahia; ala᷊le᷊on mangitou tawe 
mali᷊udda wuassu mata-Ne. 
12Amungkangngu inangngu keledai lulu᷊ maṛṛana'u keledai maṛṛaro, wakkute 
udde taumata woddo mabbali᷊ pande. 
13Ayub, waresite naungngu, wuṛṛu sassille! Aali᷊omante su Ruata! 
14Rammea'e rosa wuassu naungngu wuṛṛu paaraua'e ala᷊le᷊o wuassu wale᷊nu! 
15Ne i'o wotongnge sumaruanna pabbiaṛṛanna ringannu matammudda wuṛṛu 
waṛṛani; i'o sarun uarisikka matohassa wuṛṛu tate singgawangnge, 
16ewe'e lai asasusanu tate lai naungannu; naali᷊hidda manawangnga apan 
neṛṛotta, niabuli᷊anannu taumata. 
17Pabbiaṛṛannu sarun maola'a massemaṛṛanna wuassu allattune, wuṛṛu 
manga tempo marandumma sulalu᷊mmu pabbiaṛṛannu asasemmake ere 
marua allo. 
18I'o sarun matohassa wuṛṛu napenen antimma; Ruata sarun mallu'adda si'o 
ma'oman sara i'o malangnganna. 
19I'o sarun tawe mata'uttu seetta; manambo taumata sarun maiontolla si'o. 
20Arawe taumata lale᷊o sarun ma'ellega ringannu u'ali᷊wu, waugu i mangitou 
tawe aontolla. Tumba'u sambau antimmi mangitou eteudde papate 
paali᷊hakke rumanta.” 

Ayub 12 

I Ayub 

1-2I Ayub sinumimbakka, “Atonna, i yamiu indi uaapiddu arannu taumata. 
Napawe i yamiu mate, asingkatta sarun mate lai. 
3I ya'u lai taumata apan pia ṛingiranne; sarangkanambone apan 
iwabbisaranu udde i ya'u naasunnate. See lai, isai waggan sarangkanambone 
udde? Nariaddi, arie passunna manungku i yamiu nilumebbe wuassia'u! 
4I ya'u ilallagen hawe wuṛṛu ruanganna, sumbali᷊ i ya'u indi naṛṛino wuṛṛu 
tawe sangkulle. Dorone Ruata sinumimbakka aali᷊omangku, suapawe i ya'u 
sumala᷊nde maitulu᷊ngnga. 
5I yamiu mallobbossa taumata su asasilaka, wutte'e i yamiu mabbiakka 
mala᷊ngnganna; taumata apan maranite manawo nipuulli yamiu. 
6Arawe maṛṛarampassa mabbiakka taweddu mamansagga; taumata apan 
waṛṛani lumawangnga Ruata mabbiakka matammudda. Sumbali᷊ monganna 
apan ipangngasakki mangitou, tumba'u atatohassa sassane. 
7Pa'iwalo᷊te su manu'u winalanganna wuṛṛu winatangnga waine ne i yamiu 
sarun onggola᷊nni mangitou ala᷊ṛṛa'a. 
8Paddorongke tatala᷊'a su riaddianna su runia wuṛṛu su tahalo᷊angnga, ne i 
yamiu sarun onggola᷊nni mangitou tala᷊ane. 
9Isai suwallatu sarangkanambone udde tawe maatutukka, manungku 
mandariaddin mangitou tumba'u Ruata sassane? 
10I Tou mangngatokku wiakku ala᷊wo'u riaddianna su runia; I Tou uataṛṛino 
niawan anambon taumata. 
11Naali᷊hidda lila'u mappulu mattemma anna apan matemangnga, aroddi lai 
tali᷊nga'u maapulu maddaringikka wisara. 
12-13Wattingnge, asingkatta pia su taumata apan timmadete, arawe 
asingkatta wuṛṛu atatohassa tumba'u pia su Ruata. Naudde pasasunna 
tumba'u pia su taumata apan timmadete, arawe pasasunna wuṛṛu taṛṛino 
tumba'u pia su MAWU sassane! 

14Sarangkanambone apan nihohakku MAWU tate iawangunna apia isai apan 
niatawan-Ne tate mapallossa apia. 
15I Tou naṛṛapingnga ua'e, ne namarate wuṛṛu naṛṛagasse abbi; I Tou 
namallossa niapa'elekka, ne manawangnga mallintuadde! 
16Ruata udde matohassa, ma'uatta wuṛṛu mawantuga! Taṛṛa wahia wuṛṛu 
iapa niawahianna bowa su alu᷊ngngu taṛṛino-Ne. 
17I Tou nangule᷊ asingkatta su manga tembonannu runia, wuṛṛu manga 
piaṛṛa'a niolang-Nge ipappapala᷊ge. 
18Niwaddo-Ne ratu wuṛṛu niatawan-Ne i mangitou; 
19niapawawo-Ne manga imam wuṛṛu manga piaṛṛangnge. 
20Niapamou-Ne taumata apan tali᷊moṛṛonganna, niule᷊an-Ne asingkattu 
manga matatimadde. 
21Nipansilian-Ne taumata apan aaddatanna; niule᷊an-Ne taṛṛinon mangitou 
apan uaparenta. 
22Nisemaṛṛan-Ne manga tampa apan uawuṛṛau, nisemaṛṛan-Ne manga lintau 
apan marandumma. 
23Manga walahanna niolang-Nge aatambanna wuṛṛu su lalu᷊manna'a, ana see 
nipate-Ne i mangitou na'oman sara nasue. 
24Niolang-Nge manga piaṛṛa'a niali᷊wune, na'oman sara i mangitou lullallele 
tawe tuddane. 
25I mangitou uasasaṛṛipo sulalu᷊mmu ararandumma, wuṛṛu sussasendekka 
naali᷊hidda taumata wu'anna. 

Ayub 13 

1Sarangkanambone udde buatte niasiloangku wuṛṛu niaringiṛṛangku sassane, 
wuṛṛu atonna-tonna niasunnangku. 

2Apa apan niasingkatanni yamiu; i ya'u lai masingkatta; arie massunna 
manungku i ya'u mawaddo si'o. 
3Arawe i ya'u maapulu maggahatto Apan Lembontaṛṛino; i ya'u maapulu 
manahekku hatto'u su saruannu Ruata. 
4Ana waugu i yamiu mammunin awawoddon kamiu ringannu wawahia, tawe 
paṛṛalane ere manga tonaassa mammahia. 
5Unnu wisara i yamiu tawe mabbisara, asinungka i yamiu sunnanna pande. 
6Ne paddaringikke sasongga'u; panutukke sasimba'u. 
7Wotongnge ringannu arannu Ruata, i yamiu mammahia? Wotongnge i 
yamiu mangngawusu ana waugu hausan-Ne? 
8Wotongngewe i yamiu manamba'a Ruata, wuṛṛu manahekku Ruata ere 
sangkatou apitan bisara? 
9Napawe Ruata mamarikissa si'o, mapiawe hessine? Wotongngewe i yamiu 
mamahia si Tou ere mammahia taumata? 
10Amungkangngu i yamiu manamba'a, salaiwe ringannu mala᷊nna-la᷊nnabba, 
i yamiu sarun iṛṛuumannu Ruata ringannu araṛṛagissa. 
11Apa awawantugu Ruata tawe maaṛindu'a sasangngonu? Apa araṛṛaubbu 
Ruata tawe maata'utta naungngu? 
12Ala᷊wo'u tatantironu naali᷊hidda awu apan tawe gunane; pananambaanu 
naali᷊hidda leta'a niompengnga apan mappesangnga. 
13Ana waugu udde paala᷊nnabbe, wala'e i ya'u mabbisara! I ya'u tawe 
pandumme tanne ereapate pangillule᷊anne! 
14I ya'u nasaddiate mabbataṛṛun niawa! 
15I ya'u nauutulle ana waugu niasueanten ṛingidda! Amungkangngu Ruata 
mappulute mamate si ya'u, i ya'u manantilla, arawe i ya'u sarun manahekku 
pallala᷊gu'u su saruan-Ne. 

16Asinungka ana waugu awawaṛṛani udde i ya'u sala᷊matta, ana waugu 
taumata lale᷊o tawe waṛṛani sumaruanna Ruata! 
17Orassa indi paddaringikke paapia-pia wisara'u; panutukke tatala᷊a'u. 
18Hatto'u nasaddiate ta'u iapidda; i ya'u mangimanna, i ya'u tawe wotongnge 
iapasala᷊! 
19 MAWU, napawe I'o rumanta wuṛṛu mangansilla si ya'u, i ya'u 
uatinnanangnga wuṛṛu uaṛṛaddo papate'u. 
20Arawe sengkamawe darorongku darua indi, tadea'u i ya'u waṛṛani 
sumaruanna Si'o apia: 
21illolo᷊a'e manansara si ya'u, wuṛṛu ariewe i ya'u mandantan araṛṛagin-Nu si 
ya'u! 
22Pabbisarate, ne i ya'u mangonggollu sasimbakke. Ara'e wala'ewe i ya'u 
mabbisara, wua'udde pabbali᷊sse! 
23Sangkura anambon pasasala᷊ wuṛṛu rosa apan niola'u? Ala᷊wo'u lala᷊wangku 
ṛinone isaggo-Nu! 
24Anio I'o mallinda'a wuṛṛu massali᷊u wua dingangku? Anio I'o ma'ellega si 
ya'u naali᷊hidda seen-Nu? 
25I ya'u tumba'u rongnga apan nitontongngu anginna sumabbi, tawe 
mariaddi I'o mammata'utta si ya'u! I ya'u tumba'u laṛṛami apan naṛṛangu 
wuṛṛu tinumolangnga, tawe mariaddi I'o mangke mangngenggenna si ya'u! 
26I'o mannantunnu pabbiaṛṛangku apan mapetta si ya'u; I'o nabbali᷊ssa 
pasasala᷊'u sutempo i ya'u ta'e dario'a. 
27I'o nakkapussa ledda'u ringannu ṛate atta'a; anambon inolaangku mangke 
rariagannu. Ewe'e lai pala᷊ddu ledda'u, tawe mapallossa wuassu aelle-Gu. 
28Ne i ya'u nabbali᷊ maṛṛattu ere alu apan naṛṛenessa; naali᷊hidda 
mala᷊ṛṛenessa niannu wa'u'a i ya'u nabbali᷊ ṛenessa. 

Ayub 14 

1Ro'en niasungkangnga taumata udde lome, tawe maalo᷊re; uukke maautta 
see lai napenen asasusa. 
2I tou mallalu᷊wo wuṛṛu tuttolangnga ere wunga; sinumabbi ere lintau; 
lapiddu nawuli᷊. 
3Oh Ruata, ṛatadde I'o ta'e ma'ellega si ya'u, wuṛṛu mangapi'u watukku 
pallaṛṛuungan-Nu! 
4Wotongngewe taumata apan marosa mandantan inolaanna apan 
nasuungnga? 
5Anambon uukku taumata buatte nitantun-Nu; anambon bula᷊nne I'o buatte 
nangatokka. I'o buatte nanantunnu lai manga panginsueannu pabbiaṛṛanna; 
i tou tawe mapalliu udde. 
6Wala'e aroddi i tou mangillolo᷊, arie mallimbatta si tou; tadea'u i tou 
wotongnge maatemma pabbiaṛṛanne ma'oman sara masue manarane. 
7Ta'e pia antimma su punnu alu apan nituwangnga; i tou sarun massolla 
apian ana see maddanna. 
8Salaiwe sulalu᷊mmu leta'a, ṛamunne naṛṛonesse, wuṛṛu tuidde nate ana 
waugu naṛṛangute, 
9arawe napawe naeṛṛetannu ua'e, i tou tumuwo apia, naali᷊hidda sasuanna 
wakku, sollane sumabbangnga apia. 
10Arawe napawe taumata mate, nasue wattingnge; i tou nanantangngu runia, 
wua'udde watukkuapa? 
11Naali᷊hidda ua'e sumawudda wuassu rano, naali᷊hidda salu᷊kka neṛṛotta 
na'oman sara nasue ua'ene, 
12aroddi lai taumata apan natete; i tou tate mapabbangunna apia. I tou tawe 
mapu'o tantala᷊nna ta'e pia langitta, tate lai mapabbangunna wuassu 
tattereanne. 

13Wunia'a i ya'u sulalu᷊mmu runian taumata nate; lu'arewe i ya'u 
maddatingngu I'o tate lai mamulo᷊. Arawe tantuna'e tempo tadea'u 
ipannaungnga watangangku. 
14Ana waugu, napawe taumata mate, wotongngewe i tou mabbiakka apia? 
Allo uahahantin allo i ya'u uaṛṛaddo maddatingngu tempo asasusa'u indi 
mali᷊udda. 
15Ne I'o sarun mamaggo si ya'u, ne i ya'u lai sarun sumimbakka; I'o sarun 
mandangngu si ya'u apia, riadianna apan niolang-Ngu. 
16Ana see suapan lempangku sidutu lalu᷊'aran-Nu, arawe rosa'u tate lai 
panduman-Nu. 
17Rosa'u sarun ampungan-Nu wuṛṛu iramme-Nu; pasasala᷊'u sutempon dorone 
sarun pappasan-Nu. 
18Sarun dumanta tempone manga wowone sarun mala᷊lladda, wuṛṛu wowone 
watu apan matohassa sarun umiru wuassu tampane. 
19Manga watu sarun iisannu ua'e apan mangngelekka masassaga, leta'a sarun 
ionoddu uranna apan wahewalla. Etearoddi lai I'o makkimunsa'a antimmu 
taumata. 
20I'o namaddon tou saran mala᷊nnu-la᷊nnu; I'o nandolokki tou inai wuṛṛu I'o 
namalu᷊ hatine. 
21Manga anangnge naola'a taumata mawantuga, arawe i tou tawe 
naasingkatta. Wuṛṛu napawe i mangitou mabbali᷊ tawe aregane, piaddu apan 
tawe mamasingkatta si tou. 
22Tumba'u hiaddu awangnge apan aapendamanne; tumba'u asusan naungnge 
apan isassali᷊omanne.” 

Ayub 15 

PAGGAHAHATTO ARUANE 
15:1–21:34 

I Elifas 

1-3Ne i Elifas sinumimbakka, “Awusu, Ayub, hattonu mangke tawe gunane! 
Tawe taumata pande apan sussimbakka ere i'o indi, i tou tawe manamba'a 
watanganne ringannu manga wisara apan tawe loṛṛone. 
4Unnuwisara hattonu udde tuṛṛutanna, tate sangkatou taumata apan 
mata'utta ara'e umali᷊omanna su Ruata lai. 
5Manga wisaranu mappali᷊atta'a manungku i'o nassala᷊, arawe ala᷊le᷊onu 
tataapannu manga wisaranu. 
6I ya'u tate lai mangansilla wuṛṛu mapasala᷊nu, ana waugu manga wisaranu 
sassane i'o nialae. 
7Unnu pahinu i'o taumata paarorone niasungkangnga? I'o lai isudde sutempo 
manga wowone niola'a? 
8Apa i'o naaringikka Ruata na'ola'a riin-Ne? Apa tumba'u i'o apan pia 
asingkattu taumata? 
9Ala᷊wo'a apan niasingkatannu, i yami lai masingkatta; ala᷊wo'a aasunnannu, 
natualage lai si yami. 
10Asingkatta indi nisengkammi yami wuassu taumata apan piate owanne; i 
mangitou mabbiakke sutempo iamangngu taambe niasungkangnga! 
11Anio apapian Duata tawe sengkamannu? I yami mabbisara ringannu sabare 
wuṛṛu masi'ome sulalu᷊mmu aran-Ne. 
12Arawe i'o mandona, matanu lullali᷊sangnga; 
13i'o nasa'u su Ruata wuṛṛu lullawangnga. 
14Wotongne taumata mangke tawe sala᷊ne? Wotongngewe i tou iapaṛṛino su 
saruanna Ruata? 
15Ewe'e lai su mala'ekatta Ruata tawe mangimanna; su aellegu Ruata i 
mangitou tawe na'ukkassa. 
16Nangillembote lai taumata apan dale᷊o wuṛṛu napenen pasasala᷊, apan 
ma'inumma ala᷊le᷊o naali᷊hidda ua'e. 



1400 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

17Paddaringikke Ayub, i'o sarun tala᷊annu manga apa, 
18apan niaṛṛa'u taumata pande si ya'u. Ala᷊ṛṛa'a udde nisengkamme wuassu 
ala᷊monane, wuṛṛu nasala᷊ niali᷊nna ringannu nasuungnga su papapulunne. 
19Sutempo udde tawe taumata raho su wanuan mangitou; tawe mangali᷊wun 
mangitou wua dingannu Ruata. 
20Taumata lale᷊o apan mannannsara sansulu᷊ngnge, sarun mamendamma 
atata'utta su alo᷊'engngu pabbiaṛṛanne. 
21Manga tingikka ma'ikkatta mammengella tali᷊ngane; sutempo apan 
malangnganna maraṛṛampassa rumanta mamangalo si tou. 
22Tawe antimma i tou maali᷊nda'u ararandumma, ana waugu hale᷊len taṛṛa 
pate ua'enggenna si tou suapan tempo. 
23Manga asiaṛṛe uaṛṛaddo tempon papatene, i mangitou uaṛṛaddo uminassa 
winalu᷊nanne. Ne i tou naatutukke manungku marandumpe allo 
sasaruananne. 
24Silaka naali᷊hidda ratu apan baṛṛani, nasaddiate tumambo si tou. 
25Etearoddi pala᷊ddu taumata apan lullawangnga Ruata, wuṛṛu waṛṛani 
lumawangnga Apan Lembontaṛṛino. 
26-27Ringannu mawunga i tou namangalo wuṛṛu nilumawangnga Ruata; 
niwattene allungnge, i tou maddiri tumala᷊ngnga. 
28I tou namanua su manga soa apan nahohakka, su manga wale᷊n apan tawe 
taumatane. Manga soa udde buatte nitantunna manungku i tou sidutu 
mahohakka. 
29Paa'alan taumata udde sarun mawuli᷊ tawe lannangnge; manga 
darotongnge sarun masue tawe lambene. 
30I tou sarun tawe maali᷊u wuassu ararandumma; putungnga sarun 
manutungnga manga sollane. I tou sarun masue ṛatangannu singangu wuassu 
moṛṛongngu Ruata. 

31Amungkangngu i tou mangimanna suapa tawe gunane, ne i tou 
niawusuante; ne lala᷊ntakke apan sarun sengkamanne, tate gunane lai. 
32Tantala᷊nna taambe nia'omanna tempone, i tou sarun mate, naali᷊hidda 
ranna tinumolangga apan tate mangelomma apia. 
33I tou naali᷊hidda punnu anggore apan natontongnga wuane, naali᷊hidda 
punnu zaitun apan naṛṛondossa wungane. 
34Taumata lale᷊o sarun tawe maasomba paangawanne; masuete matutungnga 
wale᷊n apan niolangnge wuassu ule᷊n roittu aonggolla. 
35Uddewe i mangitou apan makkiinnu ala᷊le᷊o wuṛṛu mappaamanne; awusu 
wawahia sidutu sulalu᷊mmu naungnge.” 

Ayub 16 

I Ayub 

1-2Arawe i Ayub sinumimbakka, “Masokkate i ya'u maaringikka addapatta 
ereindi; ala᷊lu᷊assa tumba'u maasusa. 
3Angngerate wisara wawahia udde iillolo᷊a'en kamiu? Apate manapuatta si 
yamiu tadea'u mangonggollu sasimbakke? 
4Unnuwisara i yamiu indi i ya'u, wuṛṛu i ya'u i yamiu, i ya'u lai maawisara 
uasulu᷊ngngu ereudde. I yamiu ta'u wambinannu manga wisara; pua'u sarun 
ta'u iapapa'ilingku. 
5Naungngu sarun ta'u tohasanna ringannu ala᷊wo'u tatantiro; manga wisara'u 
sarun mangonggollu ala᷊lu᷊assa. 
6Amungkangngu i ya'u mabbisara, asasusa'u tawe umompo'a; amungkangngu 
i ya'u mallannabba, apa lai hunane? 
7Ruata na'ola'a si ya'u nallome; anambon amonangku nipatete. 
8I tou mannala᷊re wuṛṛu nanametta si ya'u. Orassa indi i ya'u naṛṛasate, wuṛṛu 
su anambon taumata eteudde tatialane manungku i ya'u narosate. 

9Ringannu araṛṛagissa Ruata nanggesa'a waddangku; ringannu lembon 
maddantinna i Tou ua'ellega si ya'u. 
10Manga taumata mangngalu᷊andaga si ya'u ringannu moṛṛongnga uanganga 
malo᷊angnga; i ya'u niṛṛimpulunanna wuṛṛu wambala'u nipero. 
11I ya'u tinantillu Ruata su taumata lale᷊o; i ya'u niemang-Nge su liman 
taumata mawansingnga. 
12Dorone wia'u su langnganna wuṛṛu su lalu᷊manna'a, arawe Ruata namngalo 
si ya'u ringannu namaṛṛindu'a. Palu᷊'a'u niṛṛammid-De, ne i ya'u 
nawantingnga; i ya'u niolang-Nge paannamanna. 
13Ringannu tawe apendamma u'akkanna, i Tou mangke mammiti'a si ya'u, 
na'oman sara lalo᷊ṛṛon tiangku nilumale᷊ṛṛe. 
14I Tou mammangalo naali᷊hidda sangkatou tumannaṛṛane, wuṛṛu nallessa si 
ya'u ringannu masokka-sokka. 
15I ya'u ualu᷊ṛṛen karongnga tatialan masusa, wuṛṛu ua'ianna su awu ana 
waugu niawaddo. 
16Hati'u maṛṛamutta ana waugu lalu᷊ai'u; angkondapu mata'u nagoggo'a 
wuṛṛu nangelomma. 
17Arawe i ya'u tawe nilumawangnga; nasemakke aali᷊omangku matuli᷊dda 
su MAWU. 
18Ei runia, ala᷊le᷊o maṛṛia'a si ya'u arie pabbunia'a; arie pallannawa'a aintuli᷊'u 
maddorongnga atatuli᷊dda. 
19I ya'u masingkatta manungku Mananambaa'u poi su surga; I Tou 
nangonggollu tatiala manungku i ya'u tawe dosa. 
20I ya'u aalu᷊andahannu manga hawe'u wuṛṛu ilallage; lapiddu lulluai i ya'u 
sinumaruanna Ruata maddorongnga aontolla. 
21Ah, antimanna Ruata sassane manamba'a si ya'u su saruan-Ne, naali᷊hidda 
sangkatou apan maapulu manamba'a hawene. 

22Manga tonna'u apan nallambe tate manambo lai; tate mala᷊nnu lai i ya'u 
inaite wuṛṛu tate mabbelengnga apia. 

Ayub 17 

1Papate'u maranite, maranite mabbassutta sasangngo'u; tumba'u labbingnga 
apan nallambe si ya'u. 
2Taumata na'ola'a si ya'u punnu aalu᷊andaga; aellehengku i mangitou mangke 
mammasendekka. 
3I ya'u indi matuli᷊dda, oh Ruata. Pangimante si ya'u! Isai lai apan wotongnge 
matatuṛṛutannu wisara'u? 
4I'o naṛṛuuddu naungngi mangitou na'oman sara tawe naasunna; arie 
ma'oman sara i mangitou mamado'u su orassa indi. 
5Tumuṛṛuttu sasanato'a, isai mangalae ringanna tumba'u ana waugu 
auntunganna, manga anangnge sassane sarun manengkamma wawali᷊nne. 
6Orassa indi i ya'u pappasendeṛṛannu sasanato'a udde; i mangitou nirumanta 
nangaddu hati'u. 
7Mata'u mala᷊bbukka ana waugu asasusa; ahewallu wadangku naṛṛoadde. 
8Taumata apan maagama, niṛṛumindu'a wuṛṛu tinumiangnga; taumata apan 
tawe sala᷊ne, ma'ellega si ya'u tawe mawune. 
9Taumata mapia wuṛṛu tawe sala᷊ne, mangke mangngimanna ola'u wiakka 
apan ipaapulun Duata. 
10Arawe unnuwisara i yamiu sarangkanambone rumanta inawarendi, tawe 
saran sangkatou apan pande lai apan ta'u asangkala᷊nna. 
11Manga allo'u nali᷊ute, tate nariaddi manga ṛiingku; nawuli᷊te lai anambon 
apulun naungku. 
12Arawe manga hawe'u mabbisara, ‘Ṛabbi udde allo wuṛṛu semakka 
maraniten dumanta.’ Arawe i ya'u masingkatta sulalu᷊mmu naungku 
manungku ola'u wia'u uatatana'a marandumma. 

13Tumba'u runian papate apan aantimangku, poiaroddi i ya'u sarun matiilla 
sulalu᷊mmu ararandumma. 
14Labbingku isaggo'u “Iamangku”, wuṛṛu manga uli᷊dda u'inassa waddangku 
ta'u isaggo “Inangnga” wuṛṛu “Wawine'u”. 
15Suapa pangangantimangku udde; isai apan naasilo lalu᷊manna'a si ya'u? 
16Napawe i ya'u sumossokke su runian taumata nate, i ya'u lai tate antimma.” 

Ayub 18 

I Bildad 

1-2Ne sasimbakki Bildad, “Ei Ayub, tingngerate i'o muddussa mabbisara? 
Paala᷊nnabbe, wuṛṛu paddaringikke orassa indi i yami maapulu mabbisara. 
3Anio i'o massunna si yami longonna, wuṛṛu i yami nisulu᷊ngngu sapi? 
4Asasa'unu tumba'u mannansara watangannu. Ṛinonewe hunan hausannu 
runia awuli᷊annu tumanangnge, wuṛṛu manga wowone iingkatta wuassu 
tampane? 
5Sasolo᷊annu taumata lale᷊o sarun paddumanna; putungnge tate lai 
re'omanna. 
6Semakka sulalu᷊mmu rasanne mapoddo'e; sasolo᷊anna ipannemakka tate lai 
ṛumenggamma. 
7Lempangnge apan mapia nabbali᷊te sussassendekka; ṛiinne sassane naatara 
si tou. 
8I tou niumamatta sulalu᷊mmu soma, ne leddane naaitte. 
9Paale nasongnga su sasedda, na'oman sara niasametante i tou. 
10Su leta'a, uawuni tali᷊n sedda; su lala᷊nna, uataingnga paṛṛabba wuṛṛu sedda. 
11Taumata lale᷊o niṛṛumoron atata'utta wuassu ala᷊wo'u pappi'uanne; 
atata'utta uatantalongnga su manga lempangnga. 

12Dorone i tou matohassa, orassa indi i tou lomete; asasilaka uaringanna si 
tou su ala᷊wo'u tampa. 
13Pisine niinassu radda'a mawakkatta; ta'iakka wuṛṛu leddane mawukku'a pia 
nanane. 
14I tou niwangkassa wuassu rasanne, sutampa i tou amanna, ana see 
niwole᷊ngnga iapasaruanna papate. 
15Orassa indi walate isai matana'a sulalu᷊mmu rasanne, wuṛṛu isudde 
nisali᷊awukka belerangnga, ipamate raddangnge. 
16Manga ṛamunne namara wuṛṛu naalu᷊mpissa; manga rannane naṛṛangu 
wuṛṛu naaṛṛiunnudda. 
17I tou tate tinumelengnga lai sulalu᷊mme ara'e su liuddu soa; tate saran 
sangkatou apan maanaungnga aranne. 
18Wuassu asasemakka i tou nilimbuaṛṛanna sulalu᷊mmu ararandumma; 
wuassu runian taumata wiakka i tou niapasali᷊u. 
19Ana'a wuṛṛu papapulunna i tou tawe uatahuanna, su ampungnga 
niasungkanganne saran sangkatou taweddu nallambe. 
20Naaringikka ola'u wiakke tumanangnge su waṛṛatta niṛṛumoro, arawe 
tumanangnge su ra'i mangngindo ana waugu matta'utta. 
21Etearoddi ola'u wiakku taumata lale᷊o, i mangitou apan tawe mandeengngu 
Ruata.” 

Ayub 19 

I Ayub 

1-2Arawe i Ayub sinumimbakka, “Anio i yamiu sidutu mangngarasa si ya'u, 
wuṛṛu sassansaranni yamiu ringannu wisara? 
3Masokkate i yamiu mangngalu᷊andaga si ya'u, wuṛṛu i yamiu mammate si 
ya'u ringannu tawe masili. 
4Unnuwisara nassala᷊ inolaangku, udde tawe maarugi si yamiu. 

5I yamiu maṛṛingidda manungku watangannu mappianne wuassia'u; 
asasusa'u su sunnanu tatialan pasasala᷊'u. 
6Ṛinone i yamiu masingkatta manungku i ya'u tantala᷊nna sassansarannu 
Ruata, wuṛṛu nisametta sulalu᷊mmu sedda-Ne. 
7I ya'u mabbinsolokka ana waugu araṛṛagin-Ne udde, arawe tawe saran 
sangkatou apan ma'ellega si ya'u. “Suapa atatuli᷊dda,” aintuli᷊'u, arawe tawe 
saran sangkatou apan maddaringikka si ya'u. 
8Ruata nakkappingnga lala᷊ngku, i ya'u tawe maali᷊u, manga lala᷊ngku niolang-
Nge marandu-randumma. 
9I Tou nangaṛṛo darotongku sarangkanambone, wuṛṛu arangku mapia 
nilale᷊o-Ne. 
10I Tou nango'a si ya'u wuassu ala᷊wo'u tampa, naali᷊hidda taumata 
nangabbutta ṛamuttu sasuanna, ana see niwala-Ne maṛṛissitta wuṛṛu 
tinumolangnga, etearoddi niaṛṛo-Ne anambon pangangatingku. 
11Asasa'un Duata si ya'u mangke lukkenggamma; i ya'u aellehan-Ne ere seen-
Ne. 
12Tantara-Ne mammangalo tawe aṛṛapinganna; lala᷊ngku niwala᷊atanna 
wuṛṛu rasangku nipangaloanna. 
13Manga tuṛṛangku nilimbuaṛṛan-Ne wua dingangku; i ya'u nabbali᷊ taumata 
raho su anambon hawe'u. 
14Ana'u sangkatou'u sarangkanambone mangindaun batanganne; manga 
hawe'u tate mannaungnga si ya'u lai. 
15Allangku wawine naabuli᷊te isai i ya'u, mawun mangitou; aellehanne i ya'u 
taumata apan taambe niasingkatanne. 
16I ya'u namaggo allangku, arawe i tou tawe sinumimbakka, salaiwe i tou 
ta'u isalo᷊'a ringannu masi'ome. 

17Awingku mammuta maasimbua singangu'u, tuṛṛangku sidutu tawe 
mangundani'u. 
18I ya'u lallobbosannu ala᷊ṛṛana'a su lala᷊nna; napawe i ya'u rumarisikka, i ya'u 
ilallagen mangitou. 
19Maasilo si ya'u, hawe'u ate aaṛṛiongkomanna; i ya'u tinantangngi mangitou 
apan arangnguangku. 
20Waddangku ete nallambe pisi uapi'unna duṛṛi; i ya'u maraniten mate wuṛṛu 
niawa'u tumalla'a. 
21Ei manga hawe'u, akkanaawe i ya'u, ana waugu liman Duata namuulla si 
ya'u. 
22Ruata sidutu mannasa'u; anio i yamiu mattanno si Tou? I yamiu taambe lai 
nawusa mannansara? 
23Ah, antimanna manga wisaranu iwoṛṛetta, na'oman sara i ya'u sidutu 
nanaunganna; 
24doronganna ringannu atta'a apan nipaangnga su watu, tadea'u 
mataṛṛangnga su alo᷊'engngu tempo. 
25I ya'u masingkatta manungku su surga pia Mananambaa'u; panginsueanne 
i Tou sarun dumanta mangontolla si ya'u. 
26Salaiwe manga pisi su baddangku nala᷊le᷊ssa wuṛṛu nawawa'a, arawe su 
alo᷊'engngu i ya'u pia awa'a, i ya'u sidutu ua'ellega Ruata. 
27Ringannu mata'u sassane i Tou sarun ta'u ellehanna, wuṛṛu si ya'u i Tou 
mabbali᷊ hawe. Naungku nasusa ana waugu i yamiu mabbisara, 
28‘Ereapa dala᷊nne i ite mangalaen Tou?’ I yamiu maddea'a pangiananne 
ipa'ola'a hatto. 
29Arawe, orassa indi ata'utten hale᷊le! Ana waugu Ruata massa'u wuṛṛu 
makkuumannu taumata marosa; ne asingkatte i yamiu, manungku pia Duata 
apan makkuungngu taumata.” 

Ayub 20 

I Zofar 

1-2Ana see i Zofar sinumimbakka, “Ei Ayub, i ya'u naapendamma 
papasendekku, orassa indi mangongullen sasimba'u. 
3Manga wisaranu udde mangke mallobbossa atonna, arawe i ya'u 
masingkatta ereapa sumimbakka udde. 
4Arawe masingkattawe i'o manungku wuassu tempo dorone, ro'en taumata 
paarorone niaddo su runia, 
5ala᷊lu᷊assu taumata lale᷊o tumba'u tala᷊ngkadio'a, wuṛṛu lalu᷊manna'u taumata 
mala᷊wangnga tumba'u sangkaṛṛondappa? 
6Salaiwe awawantuge naddatingngu winalanganna, na'oman sara puane 
nangeṛṛetta winabbawa, 
7arawe i tou sarun mawuli᷊ saran mala᷊nnu-la᷊nnu, mawuli᷊ wuassu runia 
ringannu lala᷊nne apan nilobbossa. Manga taumata apan buatte masingkatti 
tou, sarun maiwalo᷊, “Ei, watukkennapa i tou?” 
8I tou sarun mawuli᷊ ere lintaun bali᷊awa, mahangginna ere aellega sutempo 
ṛabbi. 
9I tou tate lai asiloannu mata; i tou tate lai sutampa atatanaanne. 
10Apan dorone nita'one wuassu taumata tawe darotongnge ṛinone lannaannu 
manga anangnge. 
11Salaiwe i tou dario'a wuṛṛu matohassa, arawe tala᷊ngkadio'a lai i tou 
maola'a awu sassane. 
12-13Atemangngawe eteapa ala᷊le᷊o sulalu᷊mmu moṛṛongnge! Pendamanna 
mappau amungkangngu masala᷊ allupanna; ana waugu udde sinakipunte su 
alu᷊ngngu lilane, tadea'u mala᷊nnu i tou uapendamma. 
14Arawe anna udde nawalu᷊ sulalu᷊mmu tianna, nabbali᷊ pasangkadda 
mangngapiddu papate. 

15Darotongnga nita'o apan niallumme, niwata'a nimutane; Ruata 
napassabbangnga wuassu tianne. 
16Mandala᷊le᷊o sarun ma'inumma pasangkada mangngapiddu silaka, i tou 
sarun mate waugu ere pina'iin atoanna mawisa. 
17I tou tawe maatemma lanan zaitun apan marasai, ara'e lai susu wuṛṛu pula᷊ 
apan pia asadde. 
18Ala᷊wo'u auntunganne sarun iapawelengnge; ule᷊n inasaharanne sarun tawe 
atemmanne. 
19Ana waugu i tou mangngallangnga wuṛṛu tawe mappaduli᷊ taumata apan 
tawe dapane; i tou nangaṛṛo manga wale᷊n apan tawe niaparisikke. 
20Ana waugu awawali᷊une tawe tatiwaanne, ne i tou sarun tawe mawusa. 
21Amungkangngu i tou umanna sarangkanambone insueanne, ana waugu 
paa'alane tawe nattaṛṛangnga. 
22Sutempo paa'alane nabbali᷊ manambo, asasusa wuṛṛu papaṛṛangnga 
rumanta si tou. 
23Sutempo i tou uasasaṛṛawutta maloṛṛo tianne, Ruata nabbali᷊ nasa'u wuṛṛu 
nakkuumanne. 
24Amungkangngu i tou tumala᷊ngnga mallinda'u hale᷊le waja, i tou sarun 
lessannu anaanna witu'a. 
25I tou naṛṛinoannu anaanna, na'oman sara nale᷊ssa; pentakku anaanna apan 
male᷊ndappa nallappassa su waddangnge, ne atata'utta namene naungnge. 
26Naṛṛimunsa'a anambon darotongnga apan sasahipunanne; i tou wuṛṛu 
anambon lalo᷊ṛṛon bale᷊ne niepoddu putungnga apan tawe nire'ommu 
taumata. 
27Langitta namasingkattu ala᷊le᷊one; runia naddisikka mando'appa si tou. 
28Ala᷊wo'u paa'alane sarun masue, ana waugu nangillembote asasa'un Duata. 

29Uddewe pala᷊ddu taumata apan mapontolo᷊sanna, pala᷊dda apan tinantunnu 
Ruata si tou.” 

Ayub 21 

I Ayub 

1-2Ayub sinumimbakka, “Paddaringikke manga wisara'u; tumba'u udde apan 
ta'u doronganna maola'a ipalluassa. 
3Walaawe i ya'u mallolo᷊ssa mabbisara, wua'udde i yamiu wotongnge lai 
mangalu᷊andaga! 
4Wali᷊ne ringannu taumata i ya'u uawawulo᷊, nariaddi tawe apane 
amungkangngu i ya'u tawe sabbarene. 
5Pa'ellege si ya'u, ne i yamiu sarun tumiangnga, i yamiu mala᷊nnabba wuṛṛu 
moṛṛongngu sasapinganna. 
6Amungkangngu i ya'u maṛṛingiddu olangnge indi i ya'u mangngindote ana 
waugu nata'utta. 
7Anio taumata lale᷊o nionggola᷊nnu Ruata uukka malo᷊'engnga, wuṛṛu 
darotongngi mangitou sidutu aatambanna? 
8I mangitou mabbiakka allannune na'oman sara naasilo ana'a pulunni 
mangitou nabbali᷊ saṛṛentumuwo. 
9Amonanni mangitou su ala᷊la᷊ngnganna; Ruata tawe nandantan silaka si 
mangitou. 
10Winatangngi mangitou mangke mabbalaga, wuṛṛu tawe singkalo᷊ne 
maṛṛana'a. 
11Ala᷊ṛṛana'u taumata lale᷊o sussolo'a ringannu lulluassa, naali᷊hidda domba 
wakku apan lullala'a. 
12Tatantalongannu tingikku tambore, wansi wuṛṛu kecapi, i mangitou 
lulluassa mangngantari wuṛṛu massala᷊ingnga. 

13Manga allone a'insueanna sulalu᷊mmu lalu᷊manna'a, wuṛṛu i mangitou mate 
sulalu᷊mmu paddarame. 
14Sumbali᷊ i mangitou buatte nabbisara Ruata, “Pangindaute si yami wuṛṛu 
roote! I yami tawe maddaringikka wuṛṛu maddiri massunna pandumanna 
wuṛṛu apulu-Nu su pabbiaṛṛanni yami.” 
15I mangitou maṛṛingidda, “Mangimbe Ruata tawe gunane, wuṛṛu 
umali᷊omanna si Tou tawe gessine. 
16Wali᷊newe ana waugu auatanni ite sassane, nia'omante ala᷊wo'u pandumma 
wuṛṛu tuddan kite?” Arawe i ya'u atonna-tonna maddiri matatuṛṛutanna 
ringannu lala᷊nnu ṛingidda wuṛṛu addapatta aroddi. 
17Apa buatte sasolo᷊annu taumata lale᷊o nipaddumma, wuṛṛu i mangitou 
naṛṛiaannu silaka wuṛṛu nawaddo? Apa Ruata nasa'u si mangitou, na'oman 
sara i mangitou niṛṛuuman-Ne? 
18Apa i mangitou ere laṛṛami wuṛṛu awu apan nisali᷊awukku lakkuti wuṛṛu 
tiniuppu anginna? 
19I yamiu mabbisara, “Ana'a niṛṛuumannu Ruata ana waugu rosan 
kiamangnge.” Arawe wisara'u: Ete taumata marosa udde sarun iṛṛuumannu 
Ruata, tadea'u i mangitou maatutukka manungku udde ana waugu rosan 
mangitou, ne Ruata nandantan ṛuuman-Ne. 
20Wala'ewe taumata marosa mamasanna rosane sassane, wala'ewe i tou 
maapendamma asasa'un Duata Apan Atanggaṛṛanne. 
21Amungkangngu taumata nia'omante auuṛṛanne su runia, ta'e mannaungnga 
i tou tanne amonanne su lalu᷊mmanna'a? 
22Wotongngewe taumata manantiro Ruata, sumbali᷊ ete Ruata sassane apan 
makkuungngu riadianna su surga? 
23-24Pia taumata apan tawe rumadda'a su alo᷊'engngu pabbiaṛṛanne; i tou nate 
ringannu lalu᷊manna'a wuṛṛu malu᷊assa, Apapatene matammudda ringannu 
apendamma su lalu᷊manna'a, see lai waddangnge ta'e matohassa. 

25Arawe piaddu lai mattate uatataṛṛangnga asasusa, tawe saran passa 
naapendamma ala᷊lu᷊assa. 
26Arawe su lala᷊bbinganna, i mangitou uala᷊llowangnga suadio'a; 
laṛṛimpulu᷊nannu uli᷊dda wuṛṛu oa'a. 
27Atonna i ya'u masingkatu ṛingiddi yamiu wuṛṛu ala᷊wo'u ala᷊le᷊o apan 
lakkiinni yamiu. 
28Aiwalo᷊nu, “Suapane wale᷊n tembonanne apan ma'ola'a inolaanna lale᷊o?” 
29I yamiu taambe naiwalo᷊ taumata apan masokka sumale᷊le? Apa i yamiu 
tawe mangimanna watti'a apan niwatti'i mangitou? 
30I mangitou mabbisara, “Su allo Ruata mangonggollu ṛuumanna, manga 
mandala᷊le᷊o sarun iapasala᷊matta.” 
31Taweddu mangalaen pallala᷊gune; taweddu mabbali᷊ssa ala᷊le᷊one. 
32I tou niapidda su lala᷊bbinganna, wuṛṛu nitaṛṛo su loṛṛangnga; labbingnge 
rariagganna wuṛṛu babbaresianna. 
33Su ṛiwune taumata u'amatta uatantalongnga winalu᷊nanne; ringannu leta'a 
lai masabbupinangombo si tou. 
34Nariaddi, lali᷊mbannu udde tawe loṛṛone wuṛṛu anambon sasimbakku udde 
awusu!” 

Ayub 22 

PAGGAHAHATTO ATALLUNE 
22:1–27:23 

I Elifas 

1-2Wua'udde i Elifas nabbisarate, “Suwallattu alu taumata, tawe saran 
sangkatou apan pia gunane su Ruata. Taumata apan tumaniten pande, 
tumba'u mahuna su watanganne sassane. 
3Apa pia gunane su Ruata, amungkangngu i'o tuttuṛṛutta apulu-Ne? Apa 
untungnge si Tou, amungkangngu wiakku nasuungnga? 

4Wali᷊ne ana waugu atata'unnu su Ruata, i'o niansila᷊nna wuṛṛu ereola'u 
nassala᷊, 
5ewe'e ana waugu tumaniten manambo rosanu, wuṛṛu tumaniten dale᷊o 
inolaannu wuṛṛu pallala᷊gunu. 
6Amungkangngu tuṛṛangngu tawe maawaekka utangnge, pangaṛṛote 
anambon paddenne. 
7Taumata apan masahadda i'o tawe napa'inumma, iapa malu᷊nussa tawe 
niwagoannu umanna. 
8I'o mappaattu pangkatta wuṛṛu taṛṛino ipangaṛṛo leta'a sarangkanambone. 
9Wali᷊ne tumba'u manga wawine walu᷊ apan tawe itulu᷊ngngu, arawe aisisin 
timpalu᷊ssa lai aallangannu. 
10Ana waugu uapali᷊wutta si'o, orassa indi napeneten sedda, wuṛṛu 
niaṛṛombanganne napenen atata'utta. 
11Allo marandumpe, i'o tate lai maasilo; i'o nala᷊mmissa nielekku 
manawangnga apan masassaga. 
12Wali᷊newe Ruata uawanua su langitta apan atanggaṛṛanne, wuṛṛu 
mangngintanno inawa, watukku manga anumpitanna apan atanggaṛṛanne? 
13Arawe i'o naiwalo᷊, “I Tou masingkattu apa? I Tou su samba'an binabbawa 
wuṛṛu tate mappakuungngi ite.” 
14I'o massunna manungku aellegu MAWU lali᷊ndumannu winabbawa wuṛṛu 
manungku tumba'u su passarannu langitta wuṛṛu runia i Tou u'amatta? 
15Apa i'o sidutu mappulu sumabbi su lala᷊nna apan nipilen taumata lale᷊o? 
16I mangitou niarṛṛo tantala᷊nna taambe nia'omanna papatene, wuṛṛu 
nielekku manawangnga apan wahewalla. 
17Ete i mangitou udde apan waṛṛani nanola᷊'u Apan Lembontaṛṛino, wuṛṛu 
massunna i Tou tawe maola'a mangapa si mangitou. 

18Sumbali᷊ Ruata buatte na'ola'a si mangitou ala! Atonna i ya'u tawe 
maasunna ṛingiddu taumata lale᷊o! 
19Taumata mapia, lullagge napenen ala᷊lu᷊assa, napawe maasilo taumata lale᷊o 
naasomba ṛuumanna. 
20Ala᷊wo'u darotongngu taumata lale᷊o nasuete naṛṛimunsa'a, wuṛṛu 
putungnga nangepoddu saranapa apan ta'e nallambe. 
21Ne, Ayub, paddameten MAWU, tadea'u i'o maasomba atatammudda. 
Amungkangngu udde olaannu, i'o sarun maasomba auntunganna. 
22Sengkampe sarangkanambone apan iaaṛṛa'u MAWU si'o; sahipunte udde 
sulalu᷊mmu naungngu. 
23Pabbelengke su MAWU ringannu naungnga mawawo ala᷊le᷊o su wale᷊nu 
ṛinone insueannu. 
24Rammea'e wula᷊wanna apan lembon tutune; lomboa'e su wantan salu᷊kka 
apan tate ua'ene lai. 
25Wala'ewe Apan Lembontaṛṛino maola'a wula᷊wannu, wuṛṛu sala᷊anu apan 
maarega. 
26Ne i'o sidutu wotongnge mangimanna Ruata, wuṛṛu maasingkatta 
manungku i Tou punnu lalu᷊mannangngu. 
27Amungkangngu i'o umali᷊omanna, i Tou sarun sumimbakka si'o, wuṛṛu i'o 
wotongnge manipussa anambon paairenu. 
28Inasaharannu sidutu sarun pia gessine, wuṛṛu asasemakka sarun 
manemakka pabbiaṛṛannu. 
29Taumata apan mawunga sarun iapawawon MAWU, arawe iapa naungnge 
mawawo sarun iapasala᷊matta. 
30Ruata sarun mantulu᷊ngngu amungkangngu i'o tawe sala᷊ne, wuṛṛu 
amungkangngu i'o tuttuṛṛutta apulu-Ne.” 

Ayub 23 

I Ayub 

1-2Arawe i Ayub sinumimbakka, “I ya'u ma'iala᷊re wuṛṛu sussali᷊omanna su 
Ruata; i ya'u tawe maaṛṛaddannu auare'u. 
3Ah, addonganne i ya'u masingkaku tampa atatanaan-Ne, tadea'u i ya'u 
wotongnge inai maisasomban Tou. 
4Ne ete si Tou hatto'u indi iapidda, wuassu moṛṛongku sussabbangnga manga 
wisara ipannahekka. 
5I ya'u maapulu maasingkatta apate apan sarun iwisara-Ne, wuṛṛu ereapa i 
Tou mangonggollu sasimbakke. 
6Apa i Tou sarun mapaamattu taṛṛino-Ne si ya'u? Tawe! I Tou sarun 
maddaringikka manga wisara'u. 
7I ya'u tawe sala᷊ne wuṛṛu wotongnge manahekku watagangku su saruan-Ne, 
ne i ya'u sarun iwalo᷊ napallossa saran mala᷊nnu-la᷊nnu. 
8-9Niareaangku Ruata su samba'a ra'i, waṛṛatta, timukka, sawannakka, arawe 
su ala᷊wo'u tampa Ruata tawe gaddi'a; wuṛṛu i ya'u tawe naasangkalla si Tou. 
10Arawe i Tou masingkattu anambon dala᷊ngku wuṛṛu suapan lempangku. 
Amungkangngu ere wula᷊wanna i ya'u iannamma, sarun asingkattanna 
manungku naungku waresi. 
11I ya'u matuṛṛutta si Tou ringannu maaddunna, tawe saran paassa i ya'u 
sinumewadda wuassu lala᷊nna apan tinantun-Ne. 
12Manga parentan Duata sidutu tattuṛṛutangku, apulu-Ne daringiṛṛangku, 
wuṛṛu wali᷊ne apulu'u sassane. 
13Ruata udde tawe mawalu᷊, taweddu maala᷊wangnga si Tou. I Tou ma'ola'a 
sarangkanambone apan ipaapulu-Ne. 
14I tou sarun mapaamattu ṛiin-Ne si ya'u, wuṛṛu ta'e manambo lai ṛiin-Ne 
waine. 

15Ana waugu matta'uttu MAWU, i ya'u mangngiladda; mangkiṛṛingi'u 
sarangkanambone udde, aatambate lai atata'u. 
16-17Apan Lembontaṛṛino nakkimunsa'a ala᷊wo'u awawaṛṛani'u. I ya'u 
matta'utta ana waugu Ruata, wuṛṛu wali᷊ne ana waugu ararandumma, 
salaiwe ararandumma udde uapali᷊wutta si ya'u, wuṛṛu uataappa hati'u. 

Ayub 24 

1Anio Ruata tawe nanantunnu allo pakkuunganna, tadea'u manga taumata 
apan masingkan-Ne maasomba atatuli᷊dda? 
2Pia manga taumata apan mannesse'u passaranna, tadea'u letangnge mabbali᷊ 
wahewalla. I mangitou manna'o ammula᷊nnu domba, wuṛṛu nitaṛṛu su 
kandangngu domban mangitou. 
3Keledai tatahuanannu asisin timpalu᷊ssa, tinala᷊ngngi mangitou; sapin 
sangkatou inawalu᷊anna, nianun mangitou maola'a wataṛṛu. 
4I mangitou mannala᷊re taumata asiangnga maasomba wuanne, ne naala᷊re 
na'imbunite taumata masa'ina. 
5Nariaddi, i asiangnga udde naali᷊hidda keledai lulu᷊ apan maddea'a anna su 
wadda'u anggaṛṛumunanne; tumba'u su manga tampa udde lai pia anna 
ionggolla su manga anangnge. 
6Wawaila᷊nnu taumata waine naalale᷊ nimanarane; wuan anggoru taumata 
lale᷊o ṛinone i tou mangammulla. 
7I tou tawe uatahuanna nasa wuṛṛu laubba, ipanali᷊hangnga wadangnga 
sutempo ṛabbi. 
8I tou naṛṛolon uranna masaddatta su wowone, ana see nangunsalle'a su 
wowone watu tadea'u massirungnga. 
9Taumata apan mangngallangnga ana'a apan tawe hagurangnge, wuṛṛu 
nanganu ana'a addio'a wuassu taumata asiangnga apan pia awallassa si tou. 

10Taumata asiangnga niumamatta tawe laungnge; i tou malu᷊nussa 
tantala᷊nna mangngitingnga gandumma su wailla. 
11Wuassu zaitun i tou nanaṛṛitta lana wuṛṛu wuassu wuan anggore, na'ola'a 
inumanna, arawe i tou sassane mangke tumaniten marou. 
12Su manga soa aaringiṛṛanna aintuli᷊n taumata maraniten mate, manga 
taumata nale᷊ssa u'ui maddorongnga maiundamma, arawe Ruata tawe 
maddaringikka aali᷊omanni mangitou; I tou maddiri mappandumma. 
13Pia manga taumata apan mannola᷊'u asasemakka wuṛṛu ma'isaseenne, i 
mangitou ma'ielembaga wuṛṛu tawe tumuṛṛutta dala᷊nne. 
14Sutempo maraninnallo i taṛṛa pate nabbangunna wuassu atatiille, 
wua'udde sinumabbangnga wuṛṛu namate taumata asiangnga, wuṛṛu 
tantala᷊nna taambe maruaallo, i tou mangngalo᷊to'a naali᷊hidda manana'o. 
15Iapa masandaga uaṛṛaddo wawallo; i tou nattatindungnga tadea'u taumata 
tawe maaillala᷊ si tou. 
16Manana'o nanggohakku wale᷊n sutempo ṛabbi; sutempo allo i tou 
mallinda'u semakka wuṛṛu ma'imbuni. 
17Si tou, ruaallo tumaniten maata'utta, arawe wasa tuudda, maalu᷊assa.” 

I Zofar 

18Wua'udde i Zofar nabbisara, “Taumata lale᷊o nielekku manawangnga 
wahewalla, leta'a tatahuananne niwontohannu Ruata; waillu anggorene 
orassa indi mala᷊nnabbe; tate lai mamamanara isudde. 
19Naali᷊hidda salju nawuli᷊ niatarangannu paddissa wuṛṛu matannallo, 
etearoddi taumata marosa nialluppa su runian taumata nate. 
20Inangngene sassane naabuli᷊ten tou, wuṛṛu manga uli᷊dda niuminassa 
watanganne. Aranne tate lai naunganna; i tou niinsue naali᷊hidda alu apan 
nasuatta. 
21Sarangkanambone udde nariaddi waugu i tou mannansara manga wawine 
walu᷊, wuṛṛu tumaniten maṛṛagissa su inangnga apan tawe anangnge esakka. 

22Arawe Ruata, ringannu taṛṛino-Ne nallimbuakka taumata matohassa. 
Ruata na'inolaanna, ne natete taumata lale᷊o. 
23Ruata nangonggolla si tou wiakka su lalu᷊manna'a, arawe ualu᷊'adda si tou 
tawe illolo᷊ne. 
24Tumba'u tala᷊ng kadio'a i tou mabbiakka su lalu᷊manna'a, arawe wua'udde 
nanantangken saran mala᷊nnu-la᷊nnu. I tou tinumolangnga naali᷊hidda 
nannalo᷊ apan tawe gunane; naali᷊hidda raeng kamme apan niitingnga wuassu 
alune. 
25Isai apan wotongnge massinaaddu olangnge udde, ara'e manongga 
atatuli᷊ddu wisara'u?” 

Ayub 25 

I Bildad 

1-2Wua'udde i Bildad sinumimbakka, “Ruata udde lembontaṛṛino; anambon 
taumata ṛinone matta'uta su saruan-Ne; ete i Tou apan uapaduli᷊ paddarame 
sulalu᷊mmu araratuan-Ne su surga. 
3Wotongngewe iareengnga mala'ekatta apan mangngimbe si Tou? Apa pia 
tampa apan tawe aṛṛinoannu asasemak-Ke? 
4Wotongngewe taumata na'ukkassa su matan Duata? Wotongngewe i tou 
waresi su aellegu MAWU? 
5Su Ruata, ewe'e lai wula᷊nna tawe semakke, wuṛṛu anumpitanna lai 
aellehan-Ne mala᷊bbukka. 
6Nangilembote lai taumata, i uli᷊dda, i serangnga! Su matan Duata, i tou 
mangke tawe aregane.” 

Ayub 26 

I Ayub 

1-2Arawe i Ayub nabbisara, “Apandewe eteapa i'o mangonggollu aontolla si 
ya'u taumata apan lome wuṛṛu tate ikkanne! 

3Apiawe eteapa tatantiro wuṛṛu ala᷊ṛṛangngu udde apan buatte nionggollu si 
ya'u, taumata apan longonna! 
4Wisaranu udde iwabbisara sisai? Isai nangaṛṛa'a si'o mabbisara ereudde?” 

I Bildad 

5Sasimbakki Bildad, “Manga taumata su runian taumata nate mangngiladda; 
ua'e wuṛṛu lalo᷊ṛṛone mangngali᷊appakka. 
6Su saruannu Ruata, runian taumata nate wawu'anna, tawe lala᷊amme 
na'oman sara aasiloan-Ne. 
7Ruata namilattu langitta, uaalu᷊ngnga tahalo᷊angnga, wuṛṛu nangelen dunia 
su tampa tawe loṛṛone. 
8I Tou nalloṛṛon ua'e apan manambo-nambo su winabbawa, arawe 
winabbawa udde tawe nahesa'a ana waugu awakkanne. 
9I Tou namunin hatin bula᷊nna rumaria su samba'an binabbawa apan buatte 
niwilan-Ne. 
10I Tou nangngambaru harissa mali᷊mbulunna uaalu᷊ngnga tahalo᷊angnga 
tadea'u ipaṛṛaen asasemakka wuassu ararandumma. 
11Napawe i Tou mandona ringannu tingikka maddallu'a, manga diṛṛi 
uatumpilla langitta u'io'a. 
12Tahalo᷊angnga uasuṛṛubbawa su taṛṛino-Ne wuṛṛu i Rahab nipuullu 
asingkan-Ne. 
13Singangu-Ne namaresi langitta na'oman sara tumaniten matilangnga; lima-
Ne namate atoanna apan maraniten maatala᷊ngnga. 
14Arawe sarangkanambone udde tumba'u ipattiala taṛṛino-Ne; tumba'u 
sasali᷊mburungnga apan niaringiṛṛannu tali᷊nga. Atulu᷊ngngawe eteapa 
pasasunna si ite su ola'u Ruata wuṛṛu aroddi ahewalle taṛṛino-Ne!” 

Ayub 27 

I Ayub 

1-2I Ayub nanassu tatala᷊ane, wisarane, “Ringannu arannu Ruata apan 
wiakka, apan tawe nangonggollu atatuli᷊dda si ya'u, 
3i ya'u nassalu᷊: Tantala᷊nna Ruata ta'e mangngonggollu sasangngo si ya'u, 
tantala᷊nna niawa ta'e sulalu᷊mmu waddangku, 
4wiwi'u tawe managgon manga wisara awusu, lila'u sarun tawe mabbatti'u 
manga wawahia. 
5Nariaddi, i ya'u maddiri mabbalo᷊nu manungku i'o naṛṛino; ma'oman sara 
nate lai i ya'u mabbalo᷊ manungku i ya'u tawe sangkulle. 
6I ya'u sidutu uaaggassa su tatuṛṛu'u, wuṛṛu lalu᷊mmu naungku sidutu waresi. 
7Antimanna see'u iṛṛuumanna ere taumata mala᷊wangnga, wuṛṛu ro'a'u 
heseranna ere taumata lale᷊o. 
8Piawe antimma su taumata lale᷊o sutempo Ruata maddorongnga niawane? 
9Apa Ruata sarun maddaringikka lalu᷊aine napawe asasusa maṛṛia'a si tou? 
10Ṛinone i tou ṛumintulun lalu᷊manna'a wuassu Ruata, wuṛṛu umali᷊omanna 
si Tou ringannu tawe illolo᷊ne. 
11I yamiu sarun ta'u aṛṛaannu ahewallu taṛṛinon Duata, i ya'u mamasingkatta 
si'o ṛiinnu Apan Lembontaṛṛino. 
12Arawe, i yamiu sarangkanambone buatte naasilo sassane. Nariaddi, anio i 
yamiu nangonggollu tatantiro apan tawe mangale᷊ne?” 

I Zofar 

13Ne i Zofar nabbisarate, “Etearendi atokku Ruata Apan Lembontaṛṛino 
makkuumannu taumata mala᷊ṛṛaga wuṛṛu mapontolo᷊sanna. 
14Amungkangngu anangnge manambo, i mangitou sarun mate sulalu᷊mmu 
pangalo wuṛṛu ana'a papapulunne sarun mabbiakka sulalu᷊mmu awussa. 
15Ana'u tuṛṛangnge apan ta'e wiakka, mate ana waugu saiddalu, wuṛṛu 
wawine walu᷊ sarun tawe lumuain mangitou. 
16Wotongnge lai sala᷊ane uawombo wuṛṛu laungnge pasi ali᷊sansunna, 

17arawe sala᷊'a wuṛṛu laubba sarangkanambone udde sarun maola'a pussa'an 
taumata apan naungnge matuli᷊dda. 
18Wale᷊n taumata lale᷊o ṛenessa ere sala᷊kku ali᷊mbuwutta, tumba'u wale᷊n 
pangintala᷊nna ere sabbua sangkatou mandariaga. 
19I tou lullallowangnga naali᷊hidda taumata ala, arawe i tou tawe 
mapamelengnga apia, sutempo i tou matimpu'o wuassu matiilla, nawuli᷊ 
nahangginna paa'alane. 
20Atata'utta nirumanta naali᷊hidda nanawangnga labbangnga nirumanta 
namaṛṛoro. Anginna ma'ikkatta sutempo ṛabbi tinumiuppa wuṛṛu nangapiddi 
tou inai. 
21Anginna ra'i nanalla'i tou, wuṛṛu nanahangginna wuassu wale᷊ne. 
22I tou niaṛṛiaanne ringannu tawe aakkanne, wuṛṛu naala᷊re tinumala᷊ngnga 
naddea'a pattilummanna. 
23Ananawone nisalo᷊hoannu taumata ringannu tatalo᷊'appa; suapan tampa i 
tou naasomba aalu᷊andaga.” 

Ayub 28 

Daralo su asingkatta 

1Pia paali᷊anna isudde sala᷊'a niasombanganna; pia tampa isudde wula᷊wanna 
wabbaresianna. 
2Atta'a aali᷊anna wuassu lalu᷊mmu leta'a; wuassu watu niapa'uno witu'a. 
3Ararandumma apan basa tuudda aale᷊wesanna, tampa apan ala᷊lu᷊manne 
nisaṛṛasiranna. Isudde, sulalu᷊mmu ararandumma, taumata maddea'a manga 
watu. 
4Marau su tampa apan tawe mamanuane, apan taambe niṛṛindanna wuṛṛu 
niamatanna, taumata mammanara wuṛṛu pasi tungkele su tali᷊ sulalu᷊mmu 
loṛṛangnga apan mala᷊nnabba. 

5Leta'a mangngonggollu wiakka su taumata, arawe sulalu᷊mmu leta'a udde 
lai, sarangkanambone niali᷊sangnga na'oman sara lalo᷊ṛṛon dunia 
nassali᷊awukka. 
6Watu sulalu᷊mmu leta'a pia lalo᷊ṛṛone watu maarega, wuṛṛu awune 
lalo᷊ṛṛoannu wula᷊wanna tutune. 
7Manu'a asiaṛṛe waggan dala᷊nna inai poiaroddi, wuṛṛu manu'a asiaṛṛe 
taambe tinumalla'a rosone. 
8Taambe saran paassa singa ara'e winatangnga mala᷊ṛṛaga waine sinumabbi 
su lala᷊nna mala᷊nnabba apan matudda poiaroddi. 
9Taumata maali᷊ watu salaiwe aatikke ereapa, i mangitou nanongkakku 
wowone naddatingngu ṛamunne. 
10Sutempo i tou maali᷊ loṛṛangnga sulalu᷊mmu wowone watu, i tou naasomba 
permata apan maarega. 
11Naddatingngu manga punnu salu᷊kka i tou maali᷊, ana see naasi'attu apa 
apan uawuni. 
12Arawe suapa asingkatta wotongnge asombanganna? Suapa i ite wotongnge 
maasi'ola᷊ tadea'u maasunna? 
13Asingkatta tawe su pattangngannu taumata; taweddu maasingkattu 
aregane apan atonna. 
14Manga wantan tahalo᷊angnga wuṛṛu laudda mabbisara manungku 
asingkatta tawe si tou. 
15Asingkatta tawe asali᷊uanna salaiwe ringannu wula᷊wanna tutune, wuṛṛu 
ringannu sala᷊'a lai tawe maawalli. 
16Wula᷊wanna wuṛṛu permata apan maarega tawe maasulu᷊ngnga aregane. 
17Wula᷊wanna ara'e kaca alu᷊ssa tawe maasulu᷊ngnga udde, tawe awaeṛṛannu 
tampan bunga wula᷊wanna. 



1423 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

18Asingkatta marau lembon mattanggaṛṛanna aregane wuassu manga ino 
maṛṛamutta, kaca alu᷊ssa ara'e mutiara. 
19Watu permata maririkka apan tutune wuṛṛu wula᷊wanna tutune, 
mabbawoanna aregane pallala᷊gu. 
20Suapate punnu asingkatta? Suapate i ite maasomba pasasunna? 
21Tawe inariaddianna apan biakka buatte naasilo udde, sara manu'a su 
winalanganna taambe lai naasilo udde. 
22Papate wuṛṛu asasilaka lai mabbisara, i mangitou lai tumba'u maaringikka 
sasili᷊mburungnga. 
23Tumba'u Ruata apan masingkattu tampan asingkatta udde, tumba'u i Tou 
masingkattu lala᷊nna inai poiaroddi, 
24ana waugu i Tou maasilo manga pentakku runia; ala᷊wo'a su alu᷊ngngu 
langitta aellehanne. 
25Sutempo i Tou nangonggollu auatanna su anginna, wuṛṛu i Tou 
nanantunnu manga passarannu tahalo᷊angnga; 
26sutempo i Tou nanantunnu tampan uranna mangansalla, wuṛṛu lala᷊nna 
apan amatannu sawallo wuṛṛu rallu'a; 
27sutempo udde i Tou maasilo asingkatta, i Tou naannammu aregane, 
wua'udde i Tou nangonggollu ala᷊man-Ne. 
28Ruata nabbisara su taumata, “Tadea'u maasomba asingkatta, ṛinone i 
yamiu mangaddatta Ruata. Tadea'u wotongnge maasunna, i yamiu ṛinone 
mangindaun ala᷊le᷊o.” 

Ayub 29 

Panga'uanni Ayub panginsueanne su ola'u hattone 

1Ayub nanassute tatala᷊ane, wisarane, 
2“Antimanna wia'u mabbelengnga ere paarorone, sutempo Ruata ualu᷊'adda 
si ya'u. 

3I Tou sidutu mangnggollu aontolla si ya'u, I Tou sidutu mannemakka si ya'u 
sutempo u'amatta sulalu᷊mmu ararandumma. 
4Eteudde manga allo apan i ya'u tinumelengnga, sutempo apapian Duata 
uasirungnga wale᷊'u. 
5Sutempo udde, Apan Lembontaṛṛino ta'e uaringanna si ya'u, wuṛṛu manga 
ana'u uapali᷊wutta si ya'u. 
6Winatangnga papaduli᷊ananna manambo mangngonggollu susu si ya'u. 
Manambo lana apan niapasabbangngu manga punnu zaitun, salaiwe 
nisuanna su leta'a annalanne. 
7Napawe manga matatimmaddu soa ua'ianna suadio'a, wuṛṛu i ya'u 
niuma'ianna suwallatti mangitou, 
8mannewekke manga dario'a, napawe i mangitou naasilote si ya'u. Wuṛṛu lai 
manga matatimmadde nabbuatta ringannu piane; tadea'u mangaddatta si 
ya'u. 
9Ewe'e lai manga tembonanne nangillolo᷊ mabbisara, 
10wuṛṛu ingana'a piaṛṛangnga lai tate mabbisara. 
11Salaiwe isai sarun tumiangnga amungkangngu maaringikka ola'u 
watangangku; isai apan maasilo si ya'u, maddalo inasaharangku. 
12Waugu, i ya'u nantulu᷊ngngu taumata asiangnga apan ma'isumbala; i ya'u 
nassumbala asisintimpalu᷊ssa apan taweddu mappaduli᷊. 
13I ya'u raddaloannu taumata apan tumaniten massusa, i ya'u natulu᷊ngngu 
wawine walu᷊ na'oman sara i mangitou matammudda. 
14Inolaangku matuli᷊dda tawe sangkulle; i ya'u sidutu mannahekku 
atatuli᷊dda. 
15Su taumata wuta, i ya'u naola'a matane; su taumata lome, i ya'u naola'a 
leddane. 

16Su taumata asiangnga, i ya'u naola'a iamangnge; su taumata raho, i ya'u 
naola'a mananambaane. 
17Arawe taṛṛinon taumata maṛṛagissa, nipaddi'u, wuṛṛu sasamban mangitou 
papaduli᷊anangku. 
18Antimangku eteudde maala᷊la᷊ppa uukka apan matanggakka, wuṛṛu mate 
ringannu matammudda su wale᷊'u sassane. 
19I ya'u naali᷊hidda aalu᷊anna apan masuwukka tatuwone, ṛamutta ua'ene 
natimu wuṛṛu wala᷊ngngukka maṛṛolo rannane. 
20I ya'u sidutu raddaloannu anambon taumata, wuṛṛu taambe saran paassa 
atatoha'u nahaingnga. 
21Manga taumata mala᷊nnabba, napawe i ya'u mangonggollu tatantiro; 
anambon bisara'u raringiṛṛanni mangitou ringannu maaddunna. 
22Napawe i ya'u buatte nabbisara, tateddu lai ipanamba; wisara niumusippa 
ere ua'en uranna tinumuro. 
23Anambon taumata mannengkamma wisara ringannu malu᷊assa, naali᷊hidda 
mabbawailla mannalo᷊ho uranna sutempo makkuangnga. 
24I ya'u umamminna si mangitou sutempo i mangitou tate antimma; hati'u 
apan malu᷊assa naatamba atatohassi mangitou. 
25Etea i ya'u apan uaagassa piaṛṛangnge, wuṛṛu manantunnu ala᷊wo'u 
laṛṛawessa. I ya'u namiaṛṛa'i mangitou naali᷊hidda ratu su tangngan 
tantarane, wuṛṛu i ya'u nallimbatta si mangitou sulalu᷊mmu asasusane. 

Ayub 30 

1Arawe orassa indi i ya'u aalu᷊andahannu taumata maddario'anna. Dorone 
iamangngi mangitou aellehangku tumaniten addio'a iapalu᷊'adda domba'u 
suadio'a ringannu asu mandariaga. 
2Si ya'u i mangitou tawe gunane ana waugu niasueanten ikkatta. 

3I mangitou malu᷊nussa mangke uatataṛṛangnga, na'oman sara u'ante ṛamutta 
naṛṛangu su wadda'a apan mala᷊nnabba. 
4I mangitou mangngabbutta nannalo᷊ su wadda'a mala᷊langnga wua'udde 
umante mawae ete rongnga aroddi lai ṛamunne. 
5I mangitou nilimbuaṛṛannu aintuli᷊ naali᷊hidda taumata mallimbuakka taṛṛa 
ta'o. 
6I mangitou uatana'a su manga liangnga; manga loṛṛangnga su wale᷊n 
wowone maola'a wale᷊n mangitou. 
7Su mahurangnge i mangitou magguhaubba naali᷊hidda winatangnga, 
uaammulla su alu᷊ngngu anggaṛṛumunannu mahurangnge. 
8I mangitou tawe aranne wuṛṛu tawe aregane, manga taumata apan buatte 
nilimbuaṛṛanna wuassu wanuane. 
9Orassa indi i mangitou nirumanta wuṛṛu i mangitou nilumage'u; si mangitou 
i ya'u indi tumba'u maola'a papala᷊ge. 
10I ya'u a'ellehanni mangitou addio'a wuṛṛu maarantinna, ewe'e lai hati'u 
niadduanni mangitou. 
11Ana waugu Ruata na'ola'a si ya'u lome wuṛṛu tawe ikkanne, i mangitou 
napasabbangngu naungngi mangitou lale᷊o. 
12Ammula᷊nnu taumata lale᷊o udde namangalo si ya'u wuassu saruanne, wuṛṛu 
ananawo'u buatte niṛṛiinni mangitou. 
13I mangitou namala᷊atta lala᷊ngku tadea'u ipamate si ya'u; tawe saran 
sangkatou apan nanala᷊re sutempo i mangitou mammangalo. 
14Naali᷊hidda manawangnga nihohakki mangitou tanda'a watu'u; 
sangkaṛṛindo'a i mangitou nirumanta nakkinda waddangku. 
15Atata'utta nangooppa waddangku; naali᷊hidda anginna tinumiuppa, 
areggan baddangku malliudda; naali᷊hidda winabbawa sinumabbi, nawuli᷊te 
lalu᷊manna'u. 

16Orassa indi i ya'u maraniten mate; tawe sumbala su asasusa'u. 
17Sutempo ṛabbi anambon duṛṛi'u huggiadda; hiadda apan mataddu'a tawe 
illolo᷊ne. 
18Ruata nangattongnga si ya'u su ullekkan lau'u na'oman sara lau'u pasi aele 
su waddangku. 
19Sulalu᷊mmu labbo i ya'u niemang-Nge, i ya'u naola'e ere sapadda! 
20I ya'u sumala᷊nde Si'o, oh Ruata, I'o tawe sinumimbakka; napawe i ya'u 
umali᷊omanna, I'o tawe maddaringikka. 
21I'o tumaniten maṛṛagissa si ya'u, I'o mannasa'u ringannu anambon auatan-
Nu. 
22I ya'u niwala-Nu itattalla'u anginna; sulalu᷊mmu anginna ma'ikkatta i ya'u 
ipallalo᷊mbo-Nu. 
23I ya'u masingkatta, I'o nangapi'u su runian papate, tampan ala᷊wo'u apan 
biakka niammulla. 
24Anio I'o namangalo manga taumata apan nasilaka, Apan tawe maalo᷊re 
wuṛṛu tumba'u maddorongnga tatala᷊ntuppa? 
25Wali᷊newe i ya'u lulluai suadio'a ringannu taumata apan massusa, wuṛṛu 
niumakkannu taumata apan pia awussa? 
26I ya'u mangngantimma lalu᷊manna'a wuṛṛu asasemakka, arawe ete asasusa 
wuṛṛu ararandumma apan nirumanta. 
27I ya'u nihesa'u asasusa wuṛṛu ala᷊le᷊o; allo hantiannu allo manambo 
asasusa'u. 
28Sulalu᷊mmu ararandumma, tawe semakka, i ya'u lullallele; i ya'u 
dirumarisikka su tangngan awadaalla, ma'iontolla. 
29Tingi'u massusa napenen tatala᷊ntuppa naali᷊hidda lala᷊llun serigala wuṛṛu 
manu'a unta. 

30Pisin baddangngu nabbali᷊ ma'itumma; waddangku natutungngu 
sali᷊hamma. 
31Dorone i ya'u naaringikka musikku ala᷊lu᷊assa, orassa indi tumba'u lala᷊llu 
lalu᷊ai sassane. 

Ayub 31 

1Ringannu sasalu i ya'u buatte naddiandi maṛṛuala wakku tawe aellehangku 
ringannu paapulu. 
2Apate apan niola'u Ruata su saruanni ite? Ereapa i Tou nabbali᷊ssa 
pallala᷊ghun taumata? 
3Silaka wuṛṛu asasusa sarun iaparantan MAWU su taumata apan ma'ola'a 
ala᷊le᷊o! 
4Ruata sarun masingkattu ala᷊wo'u inolaangku; I tou maasilo ala᷊wo'un 
lempangku. 
5I ya'u massalu manungku taambe saran paassa nallinga taumata; taambe 
saran paassa lai i ya'u mangngawusu taumata. 
6Wala'ewe Ruata manimbangku su tatimbanganna apan mapia, ne i Tou 
sarun masingkatta manungku i ya'u tawe sala᷊ne. 
7Unnuwisara i ya'u buatte sinumewadda wuassu lala᷊nna apan naṛṛino, ara'e 
naungku ninumemman ala᷊le᷊o, napawe lima'u nappeta'u rosa, 
8ne wala'e taumata waine umanna anna apan ta'u niasi'a, wuṛṛu anambon 
inasaharangku maṛṛimunsa'a. 
9Unnuwisara i ya'u buatte ninumemman awingngu ali᷊ndongangku, wuṛṛu 
ringannu ma'imbuni, i ya'u mallinge si tou wuassu samba'an ngara, 
10ne wala'e awingku mallaha wiakku taumata waine; wala'e i tou 
lumallowangnga su tattereannu esakka waine. 
11Napawe rosa apan lale᷊o udde atonna niola'u, i ya'u ṛinone manengkamma 
ṛuumanna. 

12Rosa udde maapate ere putungngu naraka, sarangkanambone apan 
tatahuanangku nasue nisoṛṛobbe. 
13Napawe allangku sussali᷊omanna waugu pussa'ane niapala'u, i ya'u 
naddaringikka si tou wuṛṛu a'olaangku ringannu naungnga matuli᷊dda. 
14Amungkangngu tawe, ereapate ṛinone i ya'u sumaruanna Ruata? Apa 
sasimba'u sutempo i Tou rumanta makkuungnga si ya'u? 
15Wali᷊newe Ruata apan nandiaddi si ya'u, nandiaddi lai manga allangku 
udde? 
16Taambe saran paassa i ya'u maddiri mantulu᷊ngngu taumata asiangnga, 
ara'e namalan manga wawine walu᷊ mabbiakka tawe antimma. 
17Taambe saran paassa i ya'u namalan asisitimpalu᷊ssa niamalu᷊nusanna, 
tantala᷊nna i ya'u sassane pia anna natimu. 
18Ro'en ta'e maradio'a i mangitou papaduli᷊anangku; su alo᷊'engngu 
pabbiaṛṛangku i ya'u ua'ehetta si mangitou. 
19Napawe i ya'u maasilo taumata apan su awussa, tumaniten asiangnga 
na'oman sara tate maawalli laubba, 
20i ya'u mannali᷊hangnga si tou ringannu nasa wolla wuassu domba'u sassane, 
ne i tou sarun maddalo si ya'u ringannu ahewallu naungnga. 
21Unnuisara i ya'u buatte nangallangnga asisitimpalu᷊ssa, ana waugu 
mangngimanna hatto'u sarun maauntungnga, 
22ne wala'ewe ta'iakka ruan ba'a mapaddi na'oman sara mattale᷊i wuassu 
wambangku. 
23I ya'u sarun tawe ma'ola'a aroddi, ana waugu ṛuumannu Ruata tumaniten 
maata'utta naungku. 
24Taambe saran paassa i ya'u mangngasakku darotongku, 
25ara'e mammungan paa'ala'u. 

26Taambe saran paassa i ya'u nassubba matannallo lukkena masemakka ara'e 
wula᷊nna apan semakke maṛṛamagga. 
27Taambe saran paassa i ya'u ninumemmane, ara'e i ya'u nangari'a limane 
ipangaddatta si tou. 
28Rosa ereudde ṛinone maasomba ṛuumanna pateanna; ana waugu Ruata 
Apan Lembontaṛṛino buatte nissinaadda. 
29Taambe saran paassa i ya'u lulluassa ana waugu see'u uatataṛṛangnga, ara'e 
lullala'a ana waugu i tou naasomba asasilaka. 
30I ya'u tawe umali᷊omanna su papaten see'u; taambe saran paassa i ya'u 
na'ola'a rosa ereudde. 
31Manga taumata apan mammanara ringangku masingkatta, manungku 
suapan taumata ta'u saruanna su wale᷊'u. 
32Wale᷊'u wawu'anna su taumata apan sussale᷊le; taambe saran paassa i 
mangitou niwala'u mattiilla su lala᷊nna. 
33Taumata waine mamunin dosane, arawe i ya'u taambe saran paassa na'ola'a 
ere i mangitou. 
34I ya'u tawe mata'uttu addapattu awadaalla, wuṛṛu aalu᷊andagu taumata, 
tawe pandumangku. Taambe saran paassa i ya'u natana'a su wale᷊n ara'e 
uatinnannangnga aroddi, ana waugu tumba'u matta'utta aalu᷊andahanna. 
35Apa tawe taumata apan maapulu maddaringikka manga wisara'u? I ya'u 
massalu manungku naṛṛinote sarangkanambone udde. Antimanna Apan 
Lembontaṛṛino sumimbakka si ya'u. Unnuwisara aalaen seetta si 
watangangku mawoṛṛetta abbi ma'oman sara i ya'u lai maasilo, 
36ne ringannu lullala'a sarun iandangnga su wambangku, wuṛṛu maola'a 
mahkota iaddo su pua'u. 
37I ya'u sarun mamasingkatta su Ruata sarangkanambone apan ta'u niola'a; I 
tou sarun ta'u saruananna ringannu lullala'a wuṛṛu pua uatingngara. 

38Unnuwisara leta'a pappajekoangku piaddu nanna'o, wuṛṛu ta'u aṛṛoana 
wuassu tatahuanne tutune, 
39unnu wisara hessine nasue ta'u nianna, wuṛṛu mabbawailla apan nassuanna 
niwala malu᷊nussa, 
40wala'ewe wali᷊ne jelai ara'e gandumma apan tumuwo su wailla, arawe ete 
nannalo᷊ ṛoanna wuṛṛu akke.” Nasuete isindi manga wisaran Ayub. 

Ayub 32 

Manga wisaran I Elihu 
(32:1–37:24) 

1Ana waugu i Ayub mangngimanna atonna su atatuli᷊ddu ririne, ne siri tallu 
hawene udde maddiri sumimbakka si tou apia. 
2Arawe isudde pia sangkatou aranne i Elihu ana'i Berakheel, sangkatou 
papapulunni Bus wuassu ṛuanganni Ram. I tou tawe naṛṛaddannu asasa'une, 
waugu i Ayub napaṛṛinon batanganne sassane, wuṛṛu mappasala᷊n Duata. 
3I tou lai massa'u su siri tallu hawen Ayub udde ana waugu i mangitou 
maasimbakka manga wisaran Ayub, salaiwe i mangitou mapasala᷊ne. 
4Elihu taumata arario'anne suwallatti mangitou, ana waugu udde i tou 
uaṛṛaddo ma'oman sara sarangkanambone buatte mabbisara. 
5Napawe naasilo manungku siri tallu udde tawe naasimbakka, i tou nabbali᷊ 
nasa'u, 
6wuṛṛu nabbisara arendi, “I ya'u ta'e dario'a, arawe i yamiu timmaddete, ana 
waugu udde i ya'u matta'utta wuṛṛu uapapaddua mapasabbangngu addapa'u. 
7Ṛingi'u, ete i yamiu apan ṛinone mabbisara, iapa atimmaranne ṛinone 
mattahia asingkatta. 
8Arawe apan nangonggollu asingkatta su taumata, tumba'u Ghaṛṛahon Duata 
Apan Lembontaṛṛino. 
9Taumata mabbali᷊ pande, wali᷊ne ana waugu uukke malo᷊'engke; taumata 
maasunna apan naṛṛino, wali᷊ne ana waugu matanggakke uukke. 

10Ana waugu udde, paddaringikke si ya'u; wala'awe i ya'u mapasabbangngu 
addapa'u. 
11Ringannu sabbare i ya'u maddaringikka sutempo i yamiu mabbisara, wuṛṛu 
uaṛṛaddo napawe i yamiu maddea'a manga wisara apan mapia. 
12Mangke a'innunuangku ringannu maannudda; i ya'u naaringikka i yamiu 
naasomba sala᷊re. Pasasala᷊ sulalu᷊mmu manga wisaran Ayub i yamiu tawe 
maatiala. 
13Ereapa i yamiu wotongnge mabbisara manungku asingkatta buatte 
niasombanganni yamiu? Ana waugu i yamiu panginsueanne nawaddote. 
Apan wotongnge sumimbakka si Ayub tumba'u Ruata. 
14Ete si yamiu i Ayub mabbisara, wuṛṛu wali᷊ne si ya'u, arawe i ya'u tawe 
sumimbakka ere si yamiu. 
15Ayub, i mangitou tuttiangnga wuṛṛu tawe maasimbakka; taweddu apan 
wotongnge i wisaran mangitou. 
16I mangitou tumba'u uarisikka, tate maawisara apia. Ṛinonewe i ya'u 
maṛṛaddo salaiwe i mangitou mala᷊nnabba? 
17Tawe, orassa indi i ya'u sumimbakka; addapa'u sarun iapasingkatta. 
18I ya'u tawe lai masabbare uaṛṛaddo. Tate lai ataṛṛanganna manga wisara'u. 
19Amungkangngu i ya'u sidutu uatinnannangnga, sarun mapesangnga i ya'u, 
naali᷊hidda pato'a apan napenen anggore wakku. 
20I ya'u ṛinone mabbisara, tadea'u naungku matammudda; i ya'u ṛinone 
mamu'a moṛṛongku wuṛṛu sumimbakka. 
21I ya'u tate lai manamba'a sulalu᷊mmu patatatiakka indi wuṛṛu tawe saran 
sangkatou apan ta'u raloanna. 
22Ola'u ereapa maddalo, i ya'u lai wagga, wuṛṛu unnuwisara udde olaangku, 
Ruata sarun mali᷊hakka makkuumangku. 

Ayub 33 

1Orassa indi, ei Ayub, paddaringikke ringannu mapia-pia manga wisara'u 
apan ta'u iapasingkatta indi. 
2I ya'u nasaddiate mappulute mabbisara. 
3Ringannu naungnga malu᷊assa i ya'u mabbisara; apan ta'u niwisara udde 
ṛinone. 
4Ghaṛṛahon Duata buatte nandiaddi si ya'u wuṛṛu nangonggollu wiakka si 
ya'u. 
5Nariaddi, amungkangngu wotongnge, simbakke si ya'u. Isaite 
mananambaanu. 
6Su Ruata, i'o wuṛṛu i ya'u tawe paṛṛalane wuassu leta'a abbi iaddua niolang-
Nge. 
7Nariaddi, ariete i'o matau'u; i ya'u tawe pandumma mamaddonu. 
8Ne, i ya'u buatte naaringikka apa apan iwabbisaranu, wuṛṛu i ya'u 
naasunnate apa pandumannu. 
9I'o mabbisara, ‘I ya'u waresi, tawe na'ola'a pasasala᷊. I ya'u tawe sangkulle 
wuṛṛu tawe na'ola'a pasasala᷊. 
10Arawe Ruata sidutu maddea'a pangiananne lumawangnga si ya'u, wuṛṛu i 
ya'u niolang-Nge ere seetta. 
11I tou nama'issu ṛate su ledda'u; wuṛṛu ua'ellega ala᷊wo'u lempangku.’ 
12Ei Ayub, addapannu nassala᷊ atonna! Waugu Ruata maggewala᷊nna wuassu 
taumata. 
13Anio i'o mammaṛṛansilla Ruata manungku i Tou tawe maddaringikka 
sasali᷊omannu taumata? 
14Ruata mabbisara ringannu manambo olangnge, arawe tawe saran 
sangkatou maddaringikka wisara-Ne. 
15Tantala᷊nna taumata mattiilla mala᷊ngnga sutempo ṛabbi, Ruata mabbisara 
sulalu᷊mmu wali᷊awa wuṛṛu sondappa. 

16Ruata nandolokki mangitou niapararingikka; I Tou namaṛṛindu'a si 
mangitou ringannu manga tataggu. 
17Panduman-Ne tadea'u i mangitou mangillolo᷊n paaola'a rosa, wuṛṛu 
manantangngu awawungan mangitou. 
18Tawe niwala-Ne i mangitou maapendamma papate; niluaran-Ne i mangitou 
wuassu papate. 
19Ruata namo'a taumata apan mangngapiddu radda'a na'oman sara 
waddangnga napenen atataddu'a. 
20Iapa maradda'a niawuli᷊annu apulu umanna, anna apan atemanganne lai 
maamuta. 
21Waddangnga nabbali᷊ maṛṛasa-ṛasa, manga duṛṛine iaasilote abbi. 
22I tou maraniten mapule᷊ su runia tawe panguddusanne runian taumata nate 
maraniten tou. 
23Asinungka sambau suwallattu saṛṛiwu mala'ekattu Ruata apan 
mapanaungngu taumata su ola'u manarane, sarun dumanta mantulu᷊ngngi 
tou. 
24Ringannu u'akkanna mala'ekatta udde sarun mabbisara, ‘Pallosa'e i tou, 
tawe wotongnge i tou sumossokka su runian taumata nate. Indite roitta 
tatubbunne, tadea'u i tou mapallossa apia.’ 
25Waddangnge sarun maola'a matohassa ma'uatta ere taumata 
saṛṛentumuwo. 
26Napawe i tou umali᷊omanna, Ruata sarun umakkanne, ne i tou sarun 
maddalo Ruata ringannu lullala'a wuṛṛu Ruata sarun mamelengngu 
lalu᷊mannangnge. 
27Ne su saruannu awadaalla i tou sarun mabbisara, ‘Iapa lale᷊o sassunnangku 
mapia, ahewallawe eteapa rosa'u, arawe Ruata tawe makkuumangku.’ 

28Ruata naninga'u inai su runian taumata nate, na'oman sara i ya'u ta'e 
wiakka naddatingngu orassa indi. 
29Ringannu masokka-sokka, Ruata buatte na'ola'a sarangkanambone indi, 
30tadea'u i Tou wotongnge manala᷊matta taumata wuṛṛu mangonggollu 
lalu᷊manna'a sulalu᷊mmu pabbiaṛṛanne. 
31Ne paddaringikke Ayub, tainga'e tali᷊nganu paala᷊nnabbe, orassa indi 
tumba'u i ya'u apan mabbisara. 
32Arawe amungkangngu piaddu iwisaranu, pabbisarate; wuṛṛu napawe i'o 
naṛṛino, i ya'u malu᷊assa manga'u udde. 
33Arawe amungkangngu tawe, paala᷊nnabbe wuṛṛu paddaringikke si ya'u, i 
ya'u manantiroten asingkatta si'o. 

Ayub 34 

1-2Wali᷊newe i yamiu pande wuṛṛu pia asingkatta? Ne, paddaringikke 
anambon wisara'u indi. 
3Taumata maasingkatta anna matemangnga amungkangngu mattemma, 
wuṛṛu manga wisara apande napawe maddaringikka. 
4Hatto indi ṛinone parikisanni ite see iṛṛingiddi ite suadio'a. 
5Ayub nabbisara, ‘I ya'u tawe pasasala᷊, arawe Ruata maddiri mangonggollu 
atatuli᷊dda si ya'u. 
6I ya'u naudde mangngawusu, waugu mabbisara i ya'u tawe dosane. Orassa 
indi i ya'u nale᷊ssate wahewalla, salaiwe i ya'u tawe sala᷊ne.’ 
7I yamiu buatte naasilo taumata ere i Ayub indi? I tou masokka-sokka 
mallobbossa Ruata. 
8I tou apulune maggawen taumata mapontolo᷊sanna wuṛṛu inai mallalo᷊'an 
taumata lale᷊o. 

9I tou nabbisara, manungku tawe gunane amungkangngu i tou ta'e 
mattinsahadda mallaghun apulun Duata. 
10Ei manga taumata apan pande, paddaringikka! Tawe mariaddi Ruata Apan 
Lembontaṛṛino ma'ola'a pasasala᷊? 
11I Tou manggesekka taumata uasulu᷊ngngu inolaanne, makkungnga si tou 
uasulu᷊ngngu pallala᷊ghune. 
12Ruata Apan Lembontaṛṛino tawe ma'ola'a ala᷊le᷊o; anambon taumata 
nionggola᷊n-Ne atatuli᷊dda. 
13Ete wuassi sai Ruata nanengkamma taṛṛino-Ne? Isai apan nanantillu runia 
indi si Tou? 
14Unnuwisara Ruata nanawutta niawan taumata, wuṛṛu nangule᷊ apia 
singangun pabbiaṛṛanna, 
15ne matete anambon riadianna sarangkanambone apan pia niawane, wuṛṛu 
taumata maola'a awu ere su panattaṛṛanne. 
16Ne, amungkangngu i'o pande, panutukke, tainga'e tanli᷊nganu wuṛṛu 
paddaringikke. 
17Apa Ruata apan matuli᷊dda wuṛṛu matohassa udde niapasala᷊nu? Apa su 
sunnanu Ruata maddantinnu atatuli᷊dda? 
18Ruata makkuumannu ratu wuṛṛu tembonanne amungkangngu i mangitou 
lale᷊o wuṛṛu mapontolo᷊sanna. 
19I Tou tawe manamba'a manga ratu, ara'e malliu ṛoron taumata ala wuassu 
taumata asiangnga. Ana waugu i mangitou sarangkanambone udde 
niariaddi-Ne. 
20Su ṛabbi mattangnga, i mangitou inaṛṛombanganne mate. Ruata 
makkuumannu tembonanne wuṛṛu i mangitou lai nate; ringannu malu᷊assa i 
Tou namate taumata matohassa. 
21I tou ualu᷊'adda wiakku taumata, niellehan-Ne ala᷊wo'u lempangnge. 

22Tawe ararandumma, salaiwe wasa tuudda, apan wotongnge mapamunin 
taumata marosa. 
23Ruata salaiwe tawe manantunnu tempone, taumata rumanta ṛuungannu 
Ruata. 
24Ringannu tawe manaṛṛassidda wuṛṛu mamarikissa I Tou mapaaddo 
tembonanne wuṛṛu manenegu hahantine. 
25Ana waugu, i Tou masingkattu inolaanni mangitou; ne i Tou nanali᷊nggi 
wuṛṛu nakkimunsa'a si mangitou sutempo ṛabbi. 
26I mangitou nipero-Ne ana waugu rosan mangitou, su saruannu awadaalla i 
mangitou niṛṛuuman-Ne. 
27Ana waugu i mangitou tawe tumuṛṛutta apulu-Ne, wuṛṛu tawe 
maddaringikka anambon parenta-Ne. 
28Waugu i mangitou taumata asiangnga sussali᷊omanna lalu᷊ain mangitou 
niaringiṛṛannu Ruata. 
29Napawe Ruata makkawessa mangke mala᷊nnabba, taweddu saran 
sangkatou apan waṛṛani mapasala᷊-Ne. Amungkangngu i Tou namunin hati-
Ne, tawe saran sangkatou apan maasangkalla si Tou. 
30Ne manga walahanna nallomete maningaddu pangangallangnga wuassu 
taṛṛinon ala᷊le᷊o. 
31Ayub, apa rosanu su lantakku hatin Duata buatte nia'unu? Apa i'o buatte 
naddiandi tate ma'ola'a rosa apia? 
32I'o buatte naddorongnga tadea'u i Tou manta'en pasasala᷊nu? I'o buatte 
nassalu manungku mangaddon inolaanna udde? 
33Ṛatadde'e Ruata mangonggollu apa apan ipaapulunu, napawe inolaannu 
Ruata tawe sengkamannu? Orassa indi, i'o apan sarun makkawessa, wali᷊ne i 
ya'u. Walo᷊a'e apa addapannu! 

34Anambon taumata pande i mangitou sarun umire; taumata pande apan 
maddaringikka si ya'u sarun mabbisara 
35manungku i Ayub mabbisara tawe maasunna, wuṛṛu manungku wisarane 
tawe attappasanne. 
36Amungkangngu manga wisaran Ayub udde saṛṛasiranna ringannu 
ma'udduppa, sarun matualaga manungku wisarane udde ere taumata lale᷊o. 
37Pasasala᷊ne lai tambannu sambau rosa; wuṛṛu mangngaddio'a Ruata su 
saruanni ite. 

Ayub 35 

1-2Ayub, i'o niumali᷊wu amungkangngu massunna manungku su matan Duata 
i'o tawe sala᷊ne. 
3I'o naabuli᷊ amungkangngu maiwalo᷊, apa pangillule᷊annu rosanu su saruan-
Ne; wuṛṛu auntunganna apa apan sengkamannu amungkangngu i'o tawe 
ma'ola'a rosa. 
4Ete i ya'u apan mangonggollu sasimbakke si'o wuṛṛu lai su manga hawenu 
udde. 
5Paningngarate watukku langitta wuṛṛu pa'ellege aroddi atanggakke 
winabbawa. 
6Amungkangngu i'o marosa, Ruata tawe marugi. Amungkangngu pasasala᷊nu 
manambo, i Tou maurangnga. 
7Ringannu ma'ola'a apapia, Ruata tawe nilali᷊mannu. Atonna, i Tou tawe 
mappandumma saran sambau wuassi'o. 
8Tumba'u sansulu᷊ngngu apan niarugiannu manga rosanu. I tou lai apan 
mauntungnga ana waugu apapianu. 
9Manga taumata apan niallangnga, sarun sumali᷊omanna; i mangitou 
mangngintuli᷊ ma'iontolla. 

10Arawe wali᷊ne su Ruata, Mandariaddine apan mangngonggollu antimma 
sutempo i ite massusa, 
11wuṛṛu nangonggolla su taumata ṛingidda mapia, nilumebbe wuassu manu'a 
wuṛṛu winatangnga su runia. 
12Manga taumata niallangnga i tou ma'iala᷊re, arawe Ruata mala᷊nnabba ana 
waugu i mangitou lale᷊o wuṛṛu napenen awawunga. 
13Tawe gunane i mangitou mangngintuli᷊ ma'ikka-ikkatta; Apan 
Lembontaṛṛino tawe maasilo ara'e maaringikka si mangitou. 
14Ayub, nangillembote lai amungkangngu i'o mabbisara manungku tawe 
naasilo si Tou, manungku hattonu uddete su saruan-Ne wuṛṛu i'o uaṛṛaddo 
si Tou! 
15Su sunnanu Ruata tawe makkuumanna wuṛṛu tawe manutukka 
pallala᷊wangnga. 
16Tawe gunane i'o manassu wisaranu; nasemakke, i'o wagga apa apan 
iwabbisara'u. 

Ayub 36 

1-2Paddaringikko tala᷊ngkadio'a lai, wuṛṛu paasabbarete, ta'e piaddu lai apan 
iwisara'u ringannu arannu Ruata. 
3Asingka'u mala᷊langnga; udde sarun ta'u ipaatta ipattiala manungku 
Manddariadi'u matuli᷊dda. 
4Wisara'u tawe awusune; taumata apan atonna-tonna pande udde su 
saruannu. 
5Ruata udde matohassa! Sarangkanambone udde asingkatan-Ne. Tawe saran 
sangkatou apan aellehan-Ne addio'a. 
6Taumata apan marosa tawe niwala-Ne mabbiakka mala᷊nnu, I Tou 
mangngonggollu atatuli᷊dda su taumata apan uatataṛṛangnga. 

7Taumata apan matuli᷊dda aellehan-Ne, i mangitou niolang-Nge uataṛṛino ere 
manga ratu, na'oman sara i mangitou aaddatanna saran mala᷊nnu-la᷊nnu. 
8Arawe napawe taumata imantungngu ṛate atta'a, uatataṛṛangnga ana waugu 
inolaanne sassane, 
9ne rosa wuṛṛu awawungan mangitou sarun isongkakku Ruata. 
10I mangitou nirolok-Ke maddaringikka tatantiro-Ne wuṛṛu manantangngu 
ala᷊le᷊on mangitou. 
11Amungkangngu i mangitou tuttuṛṛutta Ruata wuṛṛu mattaṛṛamawu si Tou, 
i mangitou mabbiakka su paddarame wuṛṛu ala ma'oman sara 
panginsueannu pabbiaṛṛanne. 
12Arawe amungkangngu i mangitou tawe maddaringikka, i mangitou sarun 
mate sulalu᷊mmu awawoddo. 
13Taumata apan tawe mawune uasahipunna asasa'u; salaiwe 
iṛṛuumannu MAWU, i mangitou maddiri maddorongnga sasumbala. 
14I mangitou maten asasahadda sutempo ta'e dario'a, ana waugu 
pabbiaṛṛanne napenen asasusa. 
15Ruata mangngaṛṛa'a taumata ringannu asasusa, I tou nappaattu asasusa 
tadea'u i tou maatutukka. 
16I'o buatte nipallossu Ruata wuassu hala᷊he, na'oman sara i'o wotongnge 
maapendamma atatammudda, wuṛṛu meddan kannu napenen pabbawiakka. 
17Arawe orassa indi ana waugu ala᷊le᷊onu, i'o manengkamma ṛuumannu. 
18Paatehammawe, ariewe i'o aawusuannu roitta aonggolla; arie i'o 
awali᷊ntongannu paa'ala. 
19Mangke tawe gunane i'o sumala᷊nde maisumbala, tawe gunane anambon 
auatannu wuṛṛu atatohannu. 
20Arie i'o ṛumintulun ṛabbi wasa, tempone manga walahanna mate wuṛṛu 
mahangginna. 

21Paatehammawe, arie mabbelengnga su ala᷊le᷊o. Asasusanu udde 
pandumanne tadea'u i'o manantangngu ala᷊le᷊o. 
22Pannaungke, Ruata lembon wahewalla taṛṛino-Ne. Piawe guru apandene 
ere i Tou? 
23Isai apan wotongnge manantunnu lala᷊n-Ne ara'e waṛṛani mangansilla si 
Tou na'ola'a pasasala᷊? 
24I Tou sidutu raddalo᷊anna ana waugu manara-Ne wuṛṛu i'o lai ṛinone 
maddalo si Tou. 
25Anambon taumata maasilo inolaan-Ne; arawe tawe saran sangkatou apan 
atonna-tonna maasunna Ruata. 
26Ruata lembon mawantuga, i ite tawe masaṛṛasidda si Tou ara'e lai 
mandeengngu anambon tonna-Ne. 
27Ruata apan mangabutta ua'e wuassu runia mabbali᷊ winabbawa ana see 
mawalu᷊ mabbali᷊ uranna. 
28I Tou nangansallu uranna wuassu winabbawa; niwokka-Ne su walahannu 
taumata. 
29Tawe saran sangkatou apan maasunna amamattu manga winabbawa see 
lai tingikku rallu'a su langitta su tampa Ruata utana'a. 
30I Tou mannemakka langitta ringannu sawallo, arawe wantan tahalo᷊angnga 
utatana'a marandu-randumma. 
31Etearoddi olang-Nge i Tou mappaduli᷊ manga walahanna wuṛṛu 
nangonggollu anna apan manambo-nambo. 
32I Tou mannametta inassa ringannu lima-Ne wuṛṛu nandolokka mangametta 
apan tattuddan-Ne. 
33Tingikka rallu'a mattiala manungku anginna wahewalla rumantate, 
winatangnga lai masingkatta manungku anginna wahewalla lai rumantate. 

Ayub 37 

1Tandi'a ma'ola'a naungku sussinggawangnga wuṛṛu pappuso'u mangiladda. 
2Paddaringikke tingikku Ruata, ei yamiu sarangkanambone; paddaringikke 
rallu apan sinumabbangnga wuassu moṛṛong-Nge. 
3Su ahewallu langitta i Tou namallossu sawallo-Ne; i Tou nandolokku 
sawallo-Ne watukku pentakku runia. 
4Wua'udde, niaringiṛṛante tingik-Ke sussali᷊nduṛṛungnga, tingikku 
winabbawa rallu'a wuṛṛu sawallo; wuṛṛu su pattangngannu tingikka apan 
ruddalu'a, rallu'a pia sawallone uasasametta. 
5Ana waugu parentan Duata, ne ala᷊ṛṛindu'a nariaddite, manga inolaanna 
maatiangnga tawe aasunnanni ite. 
6Salju nanawo su runia wuassu parenta-Ne; uranna masaddata nangansalla 
su runia waugu nirolok-Ke. 
7I Tou napailolo᷊n manaran taumata, tadea i mangitou masingkatta 
manungku i Tou tantala᷊nna mammanara. 
8Aroddi lai winatangnga matengnga sinumutta sulalu᷊mmu loṛṛangnga wuṛṛu 
liangnga, wuṛṛu mattillindumma sulalu᷊mmu sala᷊kke. 
9Wuassu timukka tinumiuppa anginna ma'ikkatta wuṛṛu wuassu sawannakka 
anginna masunge nangooppa. 
10Sasangngon Duata napaamaran wowon kua'e apan mala᷊la᷊ngnga, niwalu᷊-
Ne nabbali᷊ eisse apan maattikka. 
11Winabbawa niloṛṛoan-Ne ringannu ua'e, wuṛṛu winabbawa llullansiangnga 
niasemaṛṛannu sawallo. 
12Winabbawa tinumalla'a see ahewallu runia, wuassu parentan Duata i 
mangitou u'amatta su ala᷊wo'u tampa. 
13Ruata nangonggollu uranna ipaṛṛolo leta'a, ara'e lai ipakkuumannu 
walahannu taumata; asinungka lai tadea'u iapasilo si mangitou, aroddi 
ahewalle darangngu-Ne apan uatialu saran mala᷊nnu-la᷊nnu. 

14Paala᷊nnabbe tala᷊ng kaddio'a, ei Ayub, wuṛṛu paddaringikke; panutukke 
manga ala᷊ṛṛindu'u Ruata. 
15Masingkattawe i'o ereapa Ruata mandolokka, na'oman sara sawallo 
sinumabbangnga wuassu winabbawa wuṛṛu rallamma? 
16Maingkattawe i'o ereapa winabbawa udde tuttalla'a lanna'u liman Duata 
apan maatiangnga? 
17Tawe, i'o tumba'u wotongnge sumali᷊omannu sali᷊hangnga napawe runia 
rantannu anginna timukka. 
18Wotongnge i'o ere Ruata apan namilattu winalanganna wuṛṛu niapaattikka 
ere atta'a iwabboso ara'e kaca? 
19Aṛṛa'ete i yami apate apan iwisaran kami su Ruata; i yami tawe maatala᷊'a, 
ṛingiranni yami tawe loṛṛone. 
20I ya'u maddiri sumala᷊nde maddorongnga mabbisara su Ruata aṛṛengenne i 
Tou maasomba pangiananne ipanilaka si ya'u. 
21Orassa indi semakku langitta tumaniten masemakka na'oman sara 
maala᷊ngitta mata; anginna namaresi hatin banua amungkangngu tumiuppe. 
22Semakka ere wula᷊wanna nasabbangnga wuassu sawannakka, ne 
awawantugu Ruata naatiangnga naungngi ite. 
23Wahewalla atonna taṛṛinon Duatan kite; i ite tawe mapangundani-Ne, I Tou 
sidutu tawe awusune wuṛṛu matuli᷊dda; tawe saran paassa i Tou 
mangallangnga taumata. 
24Ana waugu i Tou ṛinone addatannu anambon taumata, wuṛṛu taumata 
apan mangnga'u pande tawe panduan-Ne.” 

Ayub 38 

Sasimbakku MAWU si Ayub 

1Wua'udde wuassu lalu᷊mmu anginna wahewalla MAWU nabbisara si Ayub, 
arendi: 

2“Isai i'o, na'oman sara waṛṛani mappadduan asingka-U ringannu manga 
wisaranu apan woddo wuṛṛu tawe loṛṛone udde? 
3Orassa indi, saruante si Ya'u ere sangkatou esakka, wuṛṛu simbaṛṛete manga 
aiwalo᷊ indi. 
4Nariaddite i'o sutempo i Ya'u nandiaddi runia? Amungkangngu asingkannu 
mala᷊langnga, pasingkata'e! 
5Isaite apan manantunnu ahewallu runia? Isaite namataddu tali᷊ pinanguukka 
si tou? I'o masingkattu sasimbakke? 
6Ereapa manga tiangnga uatumpilla runia uapasi'a matohassa? Isai apan 
nangaddon batun su pi'un dunia ringannu matohassa, 
7sutempo manga anumpitannu marua allo mangngantari suadio'a wuṛṛu 
manga riaddiannu surga maggio lulluassa. 
8Isaite naṛṛuuddu ngara ipakkappingnga laudda sutempo wuassu tiannu 
runia sinumabbangnga ua'ene? 
9Ete i ya'u apan namalungnga tahalo᷊angnga ringannu winabbawa wuṛṛu 
mami'unnu ararandumma. 
10I ya'u nanantunnu passarannu laudda wuṛṛu ringannu ngara uawala᷊atta I 
ya'u nakkapingnga. 
11Wisara-U si tou, ‘Eteindi passaranne. Arie i'o lumewessa! Ete isindi manga 
tahalo᷊angnga apan matohassa ṛinone mattaalla.’ 
12Ei Ayub, salaiwe paassa i'o buatte, nandolo'u nirumanta maraninnallo? 
13Buattewe i'o nandolokku semakku matannallo nangagassa runia wuṛṛu 
namaretan taumata lale᷊o wuassu tampa i mangitou uaimbuni? 
14Semakku allo mammasilo ringannu matuala bowone wuṛṛu wawala᷊nne ere 
cappa su leta'a maddeetta wuṛṛu lipinne ere sambau juba. 
15Semakku allo tumaniten masemakka su taumata tawe mawune, wuṛṛu 
nanaṛṛangnga si mangitou ma'ola'a araṛṛaggissa. 

16Buattewe i'o niumurumma su ali᷊matan tahalo᷊angnga, naddatingngu 
wantane? Buattewe i'o niumamatta su rapappakku laudda mala᷊langnga? 
17Buattewe pia taumata nanta'e si'o ngara wahewalla su saruannu runian 
papate apan marandu-randumma? 
18Wotongngewe i'o maṛṛangngon ahewallu runia? Simbakke amungkangngu 
i'o masingkatta. 
19Masingkattawe i'o wuassuapa darantane asasemakka, wuṛṛu suapa ṛinone 
punnu ararandumma? 
20Wotongngewe i'o manantunnu passarannu ararandumma wuṛṛu 
asasemakka? ara'e wotongnge mandolokki mangitou iapapule᷊ napawe 
nirumantate? 
21Asinungka i'o wotongnge, ana waugu i'o timmadete, wuṛṛu sutempo runia 
niriaddi i'o uddete! 
22Buattewe i'o nattembo manga gudang-Ku pangangadoannu salju wuṛṛu 
uranna watu, 
23apan Ta'u sinahipunna sutempon elessa, sutempon pangalo wuṛṛu manga 
allon pasaseetta? 
24Masingkatewe i'o punnu matannallo? ara'e wuassuapa anginna ra'i 
tinumiuppa? 
25Isaite apan naali᷊ loṛṛangnga amatannu uranna wahewalla wuṛṛu 
nangonggollu amatanna su rallu'a wuṛṛu sawallo? 
26Isaite apan nanossokku uranna su wadda'a mala᷊langnga, wuṛṛu su leta'a 
apan tawe wawanuannu taumata? 
27Isaite apan namokka runia apan mamara wuṛṛu maṛṛasa na'oman sara 
nannalo᷊ sarangkanambone nassolla? 
28Apa uranna udde pia iamangnge sidutu? Isaite iamangngu manga 
wala᷊ngngukka? 

29Apa ua'e eisse pia inangngene? Isaite nanungkangngu wala᷊ngukka 
masunge? 
30Isaite namalu᷊ ua'e nabbali᷊ watu, wuṛṛu na'ola'a wowon tahalo᷊angnga tawe 
umalo᷊re? 
31Wotongngewe ammula᷊nnu anumpitanna Ṛiabba wa'isannu? ara'e 
ṛarapussu anumpitanna Matitimma ipallossa? 
32Wotongngewe i'o mangehetta manga anumpitanna sutempone, wuṛṛu 
anumpitanna Iamba wahewalla wuṛṛu addio'a, i'o mangatokku amamanne? 
33I'o masingkattawe manga tita su winalanganna? wuṛṛu i'o wotongnge 
mangaṛṛa'a su runia? 
34Wotongngewe i'o mangintuli᷊n parenta su winabbawa, wuṛṛu mandolokku 
winabba mandantan uranna maola'a manawangnga? 
35Wuṛṛu i'o mandolokku manga sawallo ma'ilatta, apa i mangitou rumanta 
wuṛṛu mabbisara, “I ya'u, Tua!”? 
36Wuassi sai manu'a waṛṛoa masingkattu tingngera Salu᷊kku Nil ṛumammo? 
Isai namasingkatta manu'a tarau manungku uranna rumantate? 
37Isaite asingkanne natimu ipandeengngu winabbawa wuṛṛu mamilingnge 
ma'oman sara manguranna, 
38uranna apan napaaiggu awu nabbali᷊ ua'ampella wuṛṛu leta'a nabbali᷊ 
maddeetta? 
39Wotongngewe i'o lumulu᷊ inassu manga singa wuṛṛu mapala᷊iddu tiannu 
manga anangnge, 
40napawe i mangitou massirungnga sulalu᷊mmu liangnga ara'e 
rumarammangnga sulalu᷊mmu sala᷊kke? 
41Isai lai mantulu᷊ngngu manu'a gagak apan niamalu᷊nusanna wuṛṛu mangke 
lullalele maddea'a anna? Isai lai umontolla napawe ala᷊ṛṛanangnge 
mangngintuli᷊ si ya'u maddorongnga anna? 

Ayub 39 

1Masingkattawe i'o tingngera ambingngu wowone niasungkangngu 
inangngene? I'o buatte nanutukka rusa matengnga nanungkangngu 
anangnge? 
2Masingkattawe i'o sangkura ala᷊nnune i mangitou uatianna? Wotongngewe 
tempone ṛumana'a iareengngu? 
3Masingkattawe i'o angngerate i mangitou umalu᷊dungngu waddangnge, see 
manungkangngu anangnge? 
4Manga anangnge maggewalla wuṛṛu mattohassa su wadda'a mala᷊langnga; i 
mangitou niumamatta wuṛṛu tate mabbelengnga ringannu inangngene. 
5Isai apan mamallossu keledai matengnga su mahurangnge? Isai namu'a 
tali᷊ne wuṛṛu namalane lullalele? 
6Si tou i ya'u nangonggollu wadda'a maola'a wale᷊ne wuṛṛu manga wadda'u 
asimma maola'a tatanaanne. 
7I tou nangindaun manga soa wuṛṛu hione, taweddu wotongnge maaṛṛaro 
wuṛṛu mapamanarane. 
8Wadda'u nannalo᷊ su wowone tampa annananne, raddeaanne sinuananna 
apan nangelomma poiaroddi. 
9Apa sapi lulu᷊ maapulu mammanara ringannu? Mappuluwe i tou manaṛṛabbi 
su tandangnge? 
10Wotongngewe i tou iitanna wuṛṛu iwata'a mammajeko wawaila᷊nnu? 
Wotongngewe i'o mandolokki tou mamaresi wawaila᷊nnu? 
11Wotongngewe i'o mangasakku auatanne apan matohassa, wuṛṛu 
manantillu manaranu apan mawakkatta si tou? 
12Apa i tou nipangimanannu mangammulu hessin pangitingannu, wuṛṛu 
mangapidda watukku tampan pakkindanna? 



1448 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

13Aroddi ali᷊hakke aalabbu papaiddu manu'a unta! Arawe tatalla'u waṛṛoa 
tawe asulu᷊nganne. 
14Manu'a unta mattalluka su leta'a, ana see itantangnga; ne ete anne apan 
manali᷊hangnga talluke. 
15I tou tawe maatutukka manungku asinungka taumata maagassa wuṛṛu 
manga winatangnga matengnga maaṛṛinda. 
16Pallala᷊gune ereola'u anangnge wali᷊ne tatahuananne; i tou tawe 
mappandumma amungkangngu manarane maola'a tawe gunane. 
17Ete i Ya'u apan na'ola'a si tou woddo wuṛṛu longonna, i Ya'u tawe 
nangonggollu asingkatta wuṛṛu ṛingidda si tou. 
18Arawe napawe i tou manattakke tumala᷊ngnga mali᷊hakka, i tou nandugi 
awalo᷊ wuṛṛu sumasa'ene. 
19Ei Ayub, ete i'o apan nangonggollu atatohassa su awalo᷊ wuṛṛu wambulu᷊ su 
palu᷊'ane apan u'aalabba? 
20Ete i'o apan nandolokke sinumolo'a ere saṛṛappalanna, wuṛṛu ringannu 
mammasingnga mammata'utta taumata? 
21I tou mangngalakka leta'a su wala᷊ne ringannu lulluassa, wuṛṛu ringannu 
naungnga wahewalla i tou inaite su tampa papangaloanna. 
22I tou waggan atappasannu matta'utta wuṛṛu sussinggawangnga; tawe gale᷊le 
apan maasoṛṛotta si tou. 
23Ahidda apan papasannannu sumasa'ene uahale᷊geṛṛanna wuṛṛu lullendappa 
aṛṛinoannu semakka. 
24Ringannu naungnga apan wahewalla awalo᷊ udde tuttala᷊ngnga; napawe 
trompetta manuntingikka i tou tawe maataṛṛangnga waddangnge. 
25I tou mammassingnga suapan trompetta iapatuntingikka wuassu marau i 
tou maasimbuate halu᷊run pangalo. I tou naaringikka aintuli᷊n manga 
tembonannu tantara sutempo i mangitou nangonggollu darolokka. 

26Apa manu'a asiaṛṛe i'o mangngaṛṛa'a tuttalla'a napawe i tou mattudda 
watukku timukka ringannu papaidde uasiappakka? 
27Ete parentanu apan tattuṛṛutannu manu'a iamba tantala᷊nna i tou taambe 
na'ola'a sala᷊kka su wowone matanggakka? 
28Su puiddu wowone watu udde i tou napararisikku wale᷊ne; pentakku manga 
watu apan maṛṛoro nabbali᷊ tanda'a watune. 
29Wua isudde i tou uariagga ala᷊wo'u punnu anginna matane mangngintanno 
madde'a wiakke. 
30Suapa piaddu nate, isudde lai i tou, wuṛṛu daṛṛa niawawi udde niinummu 
manga anangnge. 

Ayub 40 

1-2Ei Ayub, i'o lumawangnga si Ya'u, Ruata Apan Lembontaṛṛino; i'o mappulu 
maiawaddo ara'e i'o maapulu mannala᷊re?” 

I Ayub 

3-4Ne i Ayub sinumimbakka MAWU, “I ya'u mabbisara ere taumata woddo, 
oh MAWU. Sasimbakka apa apan wotongnge ta'u ionggolla? Tateddu lai apan 
ta'u iwisara. 
5Tumaniten manambo apan ta'u niwisara.” 
6Wua'udde, wuassu lalu᷊mmu anginna ma'ikkatta MAWU nabbisara apia si 
Ayub. 

MAWU 

7Ana see MAWU nabbisara si Ayub, “Saruante si Ya'u ere sangkatou esakka, 
wuṛṛu simbakke manga aiwalo᷊-U indi. 
8Apa i ya'u massinaaddu atatuli᷊-U, wuṛṛu mapaaṛṛinon watangannu 
ringannu mapasala᷊-U? 
9Apa i'o matohassa ere i Ya'u? Wotongngewe tingikku rumallu'a ere tingi-U? 

10Loggakewe watangannu ringannu awawantuga wuṛṛu asaṛṛaungnga, 
luṛṛea'e awawantuga wuṛṛu apapian naungnga. 
11Pa'ellege si mangitou apan matanggakka naungnge; sopa'e asasa'unu wuṛṛu 
bawoa'e i mangitou. 
12Ore, pa'ellege taumata apan mawunga, waddoa'e i tou! ṛimunsa'e taumata 
lale᷊o su tampane. 
13Labbinga'e i mangitou sarangkanambone sulalu᷊mmu awu; taṛṛoa'e i 
mangitou su runian taumata nate. 
14Ne i'o sarun Ta'u raloanna ana waugu i'o naauntungnga ringannu auatannu 
sassane. 
15Innunuete i Behemot, i winatangnga ansuangnga; naali᷊hidda si'o, i tou lai 
riaddiang-Ku. Manga nannalo᷊ nabbali᷊ wiakke, ere sapi anggole wuṛṛu sapi 
wiasa. 
16Arawe inunnute atatohassa sulalu᷊mmu waddangnge wuṛṛu auatanna su 
manga lantikke! 
17I tou namatti'u tole᷊ne ere alu aras, manga lantikku palangnge matohassa 
wuṛṛu maattikka. 
18Manga duṛṛine matohassa ere witu'a, leddane matohassa ere manga 
awubuwun baja. 
19Suwallattu ala᷊wo'u riaddiang-Ku ete i tou apan tumaniten maatiangnga; 
tumba'u anawaugu Mandariaddine i tou wotongnge iawaddo! 
20Su manga wuidda tampan winatangnga matengnga mannala᷊ngnga 
lulluassa, tinumuwote nannalo᷊ apan maola'a wiakke. 
21I tou uala᷊llowangnga su alu᷊ngngu ahuranganna ṛoaanna, suwallattu tiwo 
su wungkalo᷊ i tou ma'imbuni. 
22Ahuranganna ṛoaanna uatillumma si tou ringannu manga lintaune. Punnu 
alu gandarusa su wiwikku salu᷊kka uasirungnga si tou. 

23I tou tawe mata'utta salaiwe Salu᷊kku Yordan masassagga ua'ene, i tou 
sidutu matammudda salaiwe ua'e nangelekka su hatine. 
24Isaite apan waṛṛani mapawutan matane, ana see manametta si tou 
ringannu manongnga sasumigge? 

Ayub 41 

1Wotongngewe i'o manametta si wuala Lewiatan, tumba'u ringannu sambau 
wawaṛṛungngu inassa? Wotongngewe limane wa'isannu ringannu manga tali᷊ 
aiitta? 
2Wotongngewe i'o manuṛṛin tali᷊ su ngirunne ara'e lai aaitta atta'a su ola᷊ne? 
3Asinungka i tou sumala᷊nde si'o tadea'u ipallossa? ara'e ma'irenu 
maddorongnga aakkanna? 
4Wotongngewe i tou makkiinnu paaire ringannu, wuṛṛu ma'ire i mangitou 
sidutu mangngimbe si'o? 
5Wotongngewe i'o mangiitta si mangitou ere manu'u winalanganna 
papaduli᷊ananna, apan maalu᷊assa manga allangnga wawine? 
6Wotongngewe i tou iwalu᷊'u manga tumatondo wuṛṛu tahiannu manga 
mabbawalu᷊'a? 
7Wotongngewe i'o mangusu'a pisine ringannu papanta'a matane tatallu ara'e 
i tou pantaannu tambakka apan mallappassa su puane? 
8Pangeṛṛette si tou addiongke paassa, wuṛṛu i'o mangawelengnga apia; 
pabbawawulo᷊ udde sarun tawe aabuli᷊anannu saran mala᷊nnu-la᷊nnu. 
9Suapan taumata apan naasilo Lewiatan, sarun mabbali᷊ lome ana se 
mawantingnga mapinsanna. 
10I tou mala᷊ṛṛaga amungkangngu pu'oanna tantala᷊nna mattiilla; tawe saran 
sangkatou apan waṛṛani dumarisikka su saruanne. 
11Isai apan wotongnge mamangalo si tou ringannu tawe male᷊ssa? Su runia 
indi taweddu wotongnge maaola'a udde. 

12Wette i Ya'u mabbatti'u ola'u waddangngi Lewiatan, su ola'u atatohanne 
wuṛṛu pahudde apan maṛṛamaga. 
13Tawe saran sangkatou apan wotongnge manggesa'a laubbu liudde ara'e 
mallappassa laubbu pangalo apan niluṛṛene. 
14Isai wotongnge mamangngassa moṛṛongnge apan matohassa, tatuwoannu 
manga isi apan maata'utta? 
15Naali᷊hidda allungnga uala᷊la᷊pissa, uddewe liudde uareetta matohassa, 
naali᷊hidda watu langgikka. 
16Uaumpisanna, ua'iitta ma'ikkatta, na'oman sara anginna lai tawe maasutta. 
17Allungnga udde aroddi atohanne uaa'aitta na'oman sara tawe wotongnge 
isali᷊awukka. 
18Amungkangngu i Lewiatan mabbannanna, lukkenate semakka; matane 
lullendappa ere matannallo sumabbangke. 
19Lila putungnga massali᷊awukka wuassu moṛṛongnge; wungan putungnga 
mattuakka su ala᷊wo'u tampa. 
20Timbulla sussalo᷊i wuassu lalu᷊mmu ngirunne, naali᷊hidda timbullu alu su 
alu᷊ngngu urinna. 
21Sasangngone maaṛṛenggamma waṛṛa; ṛenggammu putungnga 
sinumabbangnga wuassu moṛṛongnge. 
22Liudde aroddi atohanne, na'oman sara sarangkanambone mangngiladda su 
saruanne. 
23Tawe tampa lome su pisine; i tou tawe mapesangnga ana waugu ere 
aattikku baja. 
24Naungnge ere atohassu watu, tawe suminggawangnga matohassa wuṛṛu 
maattikka ere watun gahilinganna. 
25Napawe i tou dumarisikka, taumata atohasanne awuli᷊annu awawaṛṛani, 
tawe maalo᷊re ana waugu tumaniten matta'utta. 

26Tawe gale᷊le apan maale᷊ssa si tou; tambakka, anaanna ara'e lai wangkao 
tawe maataddu'a si tou. 
27Atta'a si tou naali᷊hidda nannalo᷊ alu᷊ssa wuṛṛu witu'a naali᷊hidda asi'omen 
alu ṛenessa. 
28Tawe anaanna apan maali᷊mbuakka si tou; watu apan niwareta si tou 
naali᷊hidda laṛṛami. 
29Palo᷊-palo᷊ aellehanne naali᷊hidda nannalo᷊ mamara; i tou lullagge 
amungkangngu pia taumata mamanta'u wangkau. 
30Onappa su tianne naali᷊hidda wali᷊ungnga maṛṛoro su pentakke. Naali᷊hidda 
pajeko i tou maali᷊ leta'a wuṛṛu niwaane. 
31Tahalo᷊angnga niluakke na'oman sara ere ua'e hugoggokka; naali᷊hidda 
urinna pallala᷊hanna lana apan lullupa. 
32I tou nanantangngu lanna'u ledda apan lukkena, tahalo᷊angnga niwalu᷊ne 
nabbali᷊ lupa apan mawira. 
33Su wowon dunia tawe sulu᷊ngnge; riaddianna apan tawe mata'utta, eteudde 
i tou! 
34Winatangnga apan awantuhanne lai aellehanne addio'a; suwallattu 
anambon winatangnga mala᷊ṛṛaga, ete i tou ratune.” 

Ayub 42 

I Ayub 

1-2I Ayub sinumimbakka MAWU, “I ya'u masingkatta, oh MAWU, manungku 
I'o Lembontaṛṛino; I'o wotongnge ma'ola'a ala᷊wo'u apa. 
3I'o ma'iwalo᷊ anio i ya'u waṛṛani mapapadduan asingkan-Nu sumbali᷊ i ya'u 
sassane wagga. I ya'u mabbisaran manga hatto apan i ya'u tawe maasunna, 
su ola'u manga hatto apan maatiangnga si ya'u indi. 
4I'o nandolo'u maddaringikka sutempo I'o mabbisara, wuṛṛu nangonggollu 
sasimbakke napawe I'o maiwalo᷊. 

5Dorone, asingka'u su ola'u MAWU tumba'u niaringiṛṛanna su taumata, Arawe 
orassa indi i ya'u naasingkatta Si'o ringannu uasasaruanna. 
6Ana waugu udde i ya'u massili mannaungnga ala᷊wo'u wisara'u wuṛṛu 
ringannu sussasilla i ya'u niuma'ianna sulalu᷊mmu awu wuṛṛu leta'a.” 

Panginsueanne 

7Napawe buatte nabbisara si Ayub, MAWU nabbisarate si Elifas, “I Ya'u 
massa'u si'o wuṛṛu hane darua, ana waugu i yamiu tawe nabbalo᷊ watti'a 
ṛinone su ola'u watangngang-Ku. Arawe allang-Ku i Ayub tawe aroddi. 
8Ne, orassa indi panganute pitu sapi esakka wuṛṛu pitu domba esakka, 
wua'udde roote ringanni Ayub. Ana see onggola᷊'e sarangkanambone udde 
maola'a sasamba itattambunna hunan ririnu. Ayub sarun umali᷊omanni 
yamiu wuṛṛu aali᷊omanne sarun daringiṛṛang-Ku. I yamiu tawe Ta'u 
pansilianna, salaiwe i yamiu ṛinone manengkamma ṛuumanna. I yamiu tawe 
namasingkattu watti'a ṛinone su ola'u watangng-Ku, arawe i Ayub 
namasingkattu olangnge udde.” 
9I Elifas, I Bildad wuṛṛu i Zofar tinumuṛṛutta apa apan nirolokku MAWU, 
wuṛṛu MAWU naddaringikka aali᷊omanni Ayub. 
10Wua'udde, napawe i Ayub niumali᷊omannu siri tallu 
hawene, MAWU na'ola'a si tou naala apia wuṛṛu nangonggolla si tou paarua 
anambone wuassu anambon pussa'ane dorone. 
11Annambon iaangnge wuṛṛu tuṛṛangngi Ayub wawine, wuṛṛu anambon 
hawene dorone, nirumanta nattembo si tou ana see suadio'a naandeangnga 
ringanni tou su wale᷊ne. I mangitou massusa suadio'a su ola'u anambon 
asasusa apan buatte niaparantan MAWU si tou, wuṛṛu nangonggollu ala᷊lu᷊assa 
si tou. Sangkatou-sangkatou i mangitou nangonggollu roitta wuṛṛu sambau 
sinsingnga wula᷊wanna si Ayub. 
12Ayub niala᷊matannu MAWU ringannu nilumambalanna sulalu᷊mmu lamben 
pabbiaṛṛanne, wuassu sutempo i tou tantala᷊nna taambe niaṛṛiaannu 

asasilaka. Ayub uatahuanna 14.000 ambingnga domba, 6.000 unta, 2.000 
sapi, wuṛṛu 1.000 keledai. 
13I tou naasomba siri pitu ana'a esakka wuṛṛu siri tallu ana'a wawine. 
14Anangnge wawine pahulu᷊ne aranne i Yemima, aiapa aruane i Kezia, wuṛṛu 
iapa ṛembonne i Kerenhapukh. 
15Su ahewallu wanua tawe ana'a maṛṛuala apan aṛṛamagge ere ana'i Ayub 
siri tallu wawine. I mangitou nionggola᷊nnu wageangnge wuassu pussa'an 
iamangnge, uasulu᷊ngngu tahian manga tuṛṛangnge esakka. 
16Wua'udde i Ayub ta'e nabbiakka maṛṛasu appattu pulo᷊ su tonnane 
ala᷊nnune, na'oman sara i tou ta'e naasilo manga pulunne see lai manga ana'i 
mangitou. 
17Ana see i Ayub natete sulalu᷊mmu uukka malo᷊'engnga atonna. 

Daralo 

Daralo 1 

WUKE PAARORONE: 
DARALO 1–41 

Lal᷊umanna'a tutune 

1Lalu᷊manna'a su taumata apan tawe maddringikka ala᷊ṛa'u taumata lale᷊o, 
tawe mattanno taumata marosa wuṛṛu tawe maggawe ringannu taumata 
apan mangalu᷊andaga Ruata, 
2arawe apan sidutu tuttuṛṛuta Parentan MAWU wuṛṛu mangke nanaunganna 
allo ṛabbi. 
3Taumata udde masomakka sulalu᷊mmu ala᷊wo'u pinitanne; i tou naali᷊hidda 
aaluanna su winggin salu᷊kka apan mabbua sutempone wuṛṛu ronganne tawe 
tumolangnga. 
4Arawe taumata lale᷊o: i tou naali᷊hidda wala᷊'a apan pinassali᷊awuku anginna. 
5Taumata lale᷊o sarun iṛṛuumannu Ruata, mallaṛṛuunge wuṛṛu niṛṛae wuassu 
walahan-Ne. 
6Ana waugu taumata matuṛṛutta aehetanna wuṛṛu lalu᷊'arannu MAWU, arawe 
taumata lale᷊o mattuddan papate. 

Daralo 2 

Ratu pinapilen Duata 

1Anio manga walahanna ma'ola'a pattatiakka wuṛṛu manga ṛuanganna 
manggola᷊gu apan tawe gunane? 
2Manga Ratun dunia sangkawuatta wuṛṛu manga tembonanne ma'ire 
lumawanga MAWU wuṛṛu ratu apan nipile-Ne. 
3Manga tembonanne udde mabbisara, “Wette i ite mamaddi taṛṛinon 
mangitou wuṛṛu i ite malliu wuassu taṛṛino udde!” 
4Wuassu adderan araratuan-Ne su surga MAWU lullage wuṛṛu mangngadio'a 
hola᷊gi mangitou. 

5Ana see MAWU namakkamma si mangitou ringannu maṛṛagissa wuṛṛu 
nipaṛṛoroannu asasa'u-Ne. 
6Wisara-Ne, “Su Sion wui-U apan susi buatte Ta'u nitenega ratu nipile-U.” 
7Unnu ratu, “I ya'u maapulu mamasingkattu apa apan buatte 
nitantunu MAWU. wisara-Ne si ya'u, ‘I'o ana-U esakka, allo indi i Ya'u maola'a 
Iamangu. 
8Padorongke, ne anambon walahanna Ta'u ionggola Si'o, wuṛṛu ahewallu 
runia Ta'u olaanna pussaanu. 
9I mangitou sarun ta'u paddianna ringannu ta'inna atta'a wuṛṛu Ta'u 
pesanganna ere urinna leta'a.’ ” 
10Nariaddi panutukke, ei mararatu, paanaungete, ei manga tembonannu 
runia! 
11Pattaṛṛamawute MAWU ringannu maadunna, 
12ali᷊ntuddate susaruan-Ne ringannu mangngindo, arie ma'oman 
sara MAWU mabbali᷊ masa'u wuṛṛu i yamiu pateanna ringannu mali᷊hakka, 
ana waugu asasa'u-Ne ṛumenggamma ringannu sangkaṛṛondappa. 
Lalu᷊manna'a su taumata apan uatullindumma su MAWU! 

Daralo 3 

Aal᷊iomannu marua allo 

1Daralon Daud, sutempo i tou tinumala᷊ngi Absalom, anangnge. 
2Oh MAWU, tumaniten manambo see'u, tumaniten manambo mammangalo si 
ya'u! 
3Manambo lai mabbisara manungku Ruata tate mantulu᷊ngku. 
4Arawe I'o, oh MAWU, naola'a allunga apan uali᷊ndumma si ya'u. I'o 
nangonggolu auntunganna si ya'u, wuṛṛu nalluassa naungku. 
5I ya'u ma'ialala᷊re su MAWU; wuassu wuid-De apan Susi i Tou sinumimbakka 
si ya'u. 

6I ya'u uala᷊llowanga wuṛṛu mattiilla ringannu matammuda, wuṛṛu napu'ote 
lai, ana waugu MAWU uaehetta si ya'u. 
7I ya'u tawe mata'uttu ro'appa ringannu ṛiwune apan uali᷊wunna si ya'u 
wuassu ala᷊wo'u pi'une. 
8Sala᷊matewe i ya'u, oh MAWU Ruata'u, ṛuumana'a wuṛṛu palo᷊mea'a anambon 
see'u. 
9Tumba'u wuas-Si'o rumanta aontolla, oh MAWU, antimanna mangala᷊matta 
ala᷊ṛṛanang-Ngu. 

Daralo 4 

Aal᷊iomannu ṛabbi 

1Su piaṛṛa'u mangangantari. Ringannu nanalanga kecapi. Daralon Daud. 
2Oh Ruata, ete I'o apan uasamba'a si ya'u; simbakke amungkangu i ya'u 
sumala᷊nde. Sutempo i ya'u susa, I'o mantulu᷊ngku; orassa indi tala᷊ntupaawe 
i ya'u wuṛṛu daringiṛṛewe aali᷊omangku. 
3Ei manga taumata, ta'e pira allo lai ala᷊nnune i yamiu mallobbosa Ruata'u? 
ma'oman sara tingera i yamiu mandangngu apa tawe gunane wuṛṛu 
mangenggenna apa apan nassala᷊? 
4Ṛinone i yamiu masingkatta, MAWU buatte namile hunan batangan-Ne 
sangkatou apan arangnguan-Ne. MAWU naddaringikka napawe i ya'u 
sumala᷊nde si Tou. 
5Mangiladden atata'utta wuṛṛu ariete ma'ola'a rosa apia. Ṛingira'e ringannu 
mala᷊nnaba sutempo i'o uala᷊llowanga 
6Onggola'e sasamba su ṛinone wuṛṛu pangimante MAWU. 
7Manambo taumata ma'iwalo᷊, “Isai apan sarun mangala᷊matta si ite?” 
Antimanna I'o umakkanni yami, oh MAWU. 
8I'o na'ola'a naungku lembon lulluassa wuassu taumata apan manambo 
pangitinganne. 

9Ne i ya'u nilumallowanga wuṛṛu natiila ringannu matammudda, ana waugu 
tumba'u I'o MAWU, na'ola'a wia'u mala᷊ngngana! 

Daralo 5 

Aal᷊iomanna darorongnga lu'adda 

1Su piaṛa'u mangangantari. Ringannu nanalanga wansi. Daralon Daud. 
2Oh MAWU, daringiṛewe manga wisara'u, ellehewe manga sasala᷊nde'u. 
3Daringiṛewe sasala᷊nde'u wuṛṛu ontole᷊we i ya'u, oh Ratu'u wuṛṛu Ruata'u. 
4Ana waugu tumba'u Si'o i ya'u umali᷊omanna, oh MAWU, daringiṛṛewe 
sasala᷊nde'u sutempo marua allo. Marua allo i ya'u mangapiddu sasamba'u 
wuṛṛu i ya'u uaṛṛaddo sasimbak-Ku, oh MAWU. 
5I'o Ruata apan maddirin ala᷊le᷊o; taumata lale᷊o imbaṛangnga mattindaho 
ringan-Nu. 
6I'o tawe maaṛṛadanna ma'ellega taumata mawunga, I'o maddantinnu 
taumata apan ma'ola'a ala᷊le᷊o. 
7I'o mammate manga taumata taṛṛa wahia, taṛṛa li᷊nga wuṛṛu taṛṛa pate 
aellehan-Nu addio'a. 
8Arawe ana waugu darangngu-Nu apan wahewalla, i ya'u wotongnge 
maasutta sulalu᷊mmu Wale᷊n-Nu. I ya'u massubba watukku saruannu Wale᷊n-
Nu apan susi, wuṛṛu massubba Si'o ringannu atonna-tonna. 
9Oh MAWU, tumaniten manambo see'u! Ehettawe i ya'u tumuṛṛutta apulu-Nu, 
wuṛṛu patingiraawe lala᷊n-Nu apan sarun ta'u amatanna. 
10Ana waugu wisaran see'u tawe pangimananna; naungngi mangitou 
napenen hola᷊ga mawukku'a. Manga wisaran mangitou daringiṛṛanna 
maasaṛindu'a, arawe naungngi mangitou napenen awawukku'a. 
11Ṛuumanaawe i mangitou, oh MAWU, wala'ewe i mangitou masilaka ana 
waugu hola᷊gi mangitou sassane. Limbuaṛṛete i mangitou ana waugu 
manambo rosan mangitou, ana waugu i mangitou buatte nilumawanga Si'o. 

12Antimanna anambon taumata apan uasirungnga Si'o lulluassa wuṛṛu 
hugion lalu᷊assa saran mala᷊nnu-la᷊nnu. Lu'arewe manga taumata apan 
marangngu Si'o, tadea'u i mangitou lumuassa ana waugu I'o. 
13Ana waugu I'o nangala᷊matta taumata apan matuṛṛutta Si'o, I'o nallu'adda 
si mangitou ringannu darangngu-Nu. 

Daralo 6 

Aal᷊iomanna sulal᷊ummu asasusa 

1Su piaṛṛa'u mangangantari. Ringannu nanalangnge kecapi. Tumuṛṛuttu 
aantari aualu᷊ne. Daralon Daud. 
2 MAWU, ariewe manggesekka si ya'u ringannu asasa'u-Nu, ariewe 
makkuumangku sulalu᷊mmu wawuṛṛeang-Ngu. 
3Akkanaawe i ya'u oh MAWU, ana waugu i ya'u niasueanten ikkata, tohassawe 
i ya'u ana waugu i ya'u nallomete. 
4Naungku tumaniten niali᷊wune; maddatingu tingngera I'o manantangku, 
oh MAWU? 
5Pabbelengke, MAWU, wuṛṛu liuaawe i ya'u, sala᷊matewe i ya'u ana waugu 
darangngu-Nu. 
6Ana waugu su runian papate I'o tate naunganna lai; taweddu maddalo Si'o 
su runian taumata nate. 
7I ya'u mangke nallome ana waugu sussali᷊omanna; allo ṛabbi allon mata'u 
mangngelekka maṛṛolo tattereangku. 
8Mata'u mala᷊bukka ana waugu massusa, wuṛṛu massusa ana waugu see'u. 
9Passali᷊ute, ei manga taumata lale᷊o, ana waugu MAWU buatte naddaringikka 
lalu᷊ai'u. 
10 MAWU naddaringikka darorongku wuṛṛu nanengkamma aali᷊omangku. 
11Anambon see'u sarun ṛumindu'a wuṛṛu masili ringannu mali᷊hakka 
sumoṛṛotta ringannu apendamma massili. 

Daralo 7 

Aal᷊iomanna maddoronga atatul᷊idda 

1Lalu᷊ain Daud, apan niantari su MAWU ana waugu i Kus, taumatan Benyamin 
udde. 
2Oh MAWU Ruata'u, i ya'u massirungnga ringan-Nu; sala᷊matewe wuṛṛu 
liuaawe i ya'u wuassu anambon taumata apan mangngenggenna si ya'u. 
3Arie pabbala'a i mangitou naali᷊hidda singa tumambo wuṛṛu mamangkassa 
si ya'u wuṛṛu taweddu mangontola si ya'u. 
4-5Oh MAWU Ruata'u, i ya'u na'ola'a pallali᷊nga, na'ola'a ala᷊le᷊o susaruannu 
sandingananna ara'e namaddon seetta ringannu tawe pinangiananne, unnu 
wisara i ya'u na'ola'a aroddi, 
6wala'ewe i ya'u enggenanna wuṛṛu sametannu seetta, ana see pateanna 
wuṛṛu itantangnga su leta'a. 
7Pabuatte sulalu᷊mmu asasa'u-Nu, oh MAWU, ro'apete pangalon manga see'u. 
Pabuatte tadea'u mantulu᷊ngku, ana waugu I'o maddea'a atatuli᷊dda. 
8Ammula᷊'e manga walahanna apan marani-Nu, wuṛṛu pamarentate si 
mangitou wuassu addera-Nu su surga. 
9I'o makkungngu umattu taumata; i ya'u onggole᷊ten atatuli᷊dda, oh MAWU, 
ana waugu i ya'u tawe sala᷊ne. 
10Illolo᷊a'e ala᷊le᷊on taumata mala᷊wanga wuṛṛu tohasse naungngu taumata 
mapia, ana waugu I'o Ruata apan matuli᷊dda, apan masingkattu naunga 
wuṛṛu ṛingirannu taumata. 
11Pattillumangku eteudde Ruata apan nanala᷊matta taumata naunge 
matuli᷊dda. 
12Eteudde Ruata mallaṛṛuunga apan matuli᷊dda, apan suapan tempo 
makkumannu taumata lale᷊o. 

13-14Amungkangu pallala᷊ghun mangitou tawe mawalu᷊, I Tou uasaddiate 
ringannu ahidda apan maapate. I Tou nangagassa hale᷊le᷊-Ne wuṛṛu 
nangannata ala᷊ti'an-Ne, ana see namiti'u manga anaan-Ne apan pia 
putungnge. 
15Pa'ellege, taumata lale᷊o manggola᷊gu ala᷊le᷊one; i tou makkiinnu ala᷊le᷊o 
wuṛṛu na'ola'a wawahia. 
16I tou naali᷊ loṛangnga ipagau taumata waine, arawe i tou sassane nanawo 
sulalu᷊mme. 
17Nariaddi i tou niṛṛuumannu inolaane sassane, wuṛṛu nisansarannu aatikku 
naungnge sassane. 
18I ya'u maadiangkamanna su MAWU ana waugu i Tou matuli᷊dda, i ya'u 
mangngantarin daralo su MAWU, Apan Atanggaṛṛanne. 

Daralo 8 

Awawantugu Ruata ipangapia taumata 

1Su piaṛṛa'u mangangantari. Tumuṛṛuttu aantarin Gitit. Daralon Daud. 
2Oh MAWU, Ruatan kami, taṛino-Nu tinumelenga su ahewallu runia! 
Awawantugu MAWU apan uaalu᷊ngnga langitta 
3niantarin manga ala᷊ṛṛana'a wuṛṛu ana'a wakku niasungkanga. Araratuan-Nu 
matohassa tawe iaholle mapala᷊nnabbu seetta wuṛṛu ro'appa. 
4Amungkangu i ya'u maningngara langitta apan niriadi-Nu wula᷊nna wuṛṛu 
anumpitanna apan niaddo-Nu, 
5apate taumata udde na'oman sara I'o mannaungnga si tou, isai i tou, 
na'oman sara I'o mappaduli᷊ si tou? 
6Arawe I'o napararisikki tou maranin mappatakku Ruata, I'o nalluṛen 
ararosan awawantuga wuṛṛu aaddata. 
7I'o nangonggola si tou taṛṛino su uli᷊limpati'uppa, anambon riadian-Nu 
niapasuṛṛubawa-Nu si tou: 

8domba, sapi wuṛṛu winatanga sarangkanambone, see lai winatanga su 
wadda'a mala᷊langnga; 
9manga manu'u winalanganna wuṛṛu manga inassa, ala᷊wo'u riadianna 
sulalu᷊mmu tahalo᷊angnga. 
10Oh MAWU, Mawun kami, awawantugu Mawu tinumelengke su ahewallu 
runia! 

Daralo 9 

Aal᷊iomanna adiangkamanna ana waugu atatul᷊iddu MAWU 

1Su piaṛṛa'u mangangantari. Tumuṛuttu aantarin Mut-Laben. Daralon Daud. 
2Ringannu ahewallu naunga i ya'u maadiangkamanna Si'o, MAWU, wuṛṛu 
mamasingkattu manara-Nu apan maatiangnga. 
3I ya'u maapulu lumuassa wuṛṛu lumala'a ana waugu I'o wuṛṛu maddalo aran-
Nu, MAWU Apan Atanggaṛṛanne. 
4Su saruan-Nu seetta nabelengnga wuṛṛu tinumala᷊ngnga; i mangitou nanawo 
natara wuṛṛu nate. 
5Ana waugu I'o mammarenta naola'a mallaṛṛuungnga apan matuli᷊dda; I'o 
buatte nanahekku hatto'u. 
6I'o buatte nakkuumannu manga walahanna wuṛṛu namate manga taumata 
lale᷊o; i mangitou timbuli᷊ananna saran mala᷊nnu-la᷊nnu. 
7Seetti yami nasute niṛṛadda'a, manga soan mangitou pinakkimunsang-Ngu; 
tateddu mannaungnga lai. 
8 MAWU mamarenta saran mala᷊nnu-la᷊nnu; I Tou napararisikku araratuan-Ne 
ipakkuungu runia. 
9I Tou uaparenta ala᷊wo'u walahanna ringannu atatuli᷊dda wuṛṛu 
makkuungngi mangitou ringannu ṛinone. 
10 MAWU udde tampa pattillummannu taumata apan aumpisananna, tampa 
passirunganna sutempon asasusa. 

11Taumata apan maailala᷊ Si'o uaantimma Si'o, oh MAWU, taumata apan 
massubba Si'o sarun tawe itantang-Ngu. 
12Paddalote MAWU apan uaparenta su Sion! Wattia'e inolaan-Ne su manga 
walahanna! 
13Ana waugu i Tou uanaungnga taumata apan uatatarangnga wuṛṛu tawe 
maabuli᷊n sasali᷊omanni mangitou; taumata apan lullawangnga sarun 
iṛṛuuman-Ne. 
14Pa'ellege, seetta mannansara si ya'u; akkanaawe i ya'u, oh MAWU, liuaawe 
i ya'u wuassu papate, 
15tadea'u i ya'u maddalo Si'o su saruannu tumana'u Yerusalem. I ya'u sarun 
lumala'a lulluassa ana waugu I'o nanala᷊matta si ya'u. 
16Manga walahanna apan tawe maaillala᷊ Si'o manawo sulalu᷊mmu loṛangnga 
apan niali᷊n mangitou sassane; i mangitou nulu᷊ssa sulalu᷊mmu seddan 
mangitou sassane. 
17 MAWU buatte napali᷊atta'u watangan-Ne ana waugu raṛṛawen-Ne apan 
matuli᷊dda. Taumata lale᷊o nawontolla sulalu᷊mmu inolaanne sassane. 
18Papate eteudde panginsueannu manga taumata lale᷊o, manga walahanna 
apan tawe maddaringikka Ruata. 
19Tawe sarangkalo᷊engnge taumata asiangnga timbuli᷊ananna; tawe 
sarangkalo᷊'engnge taumata su asasusa tawe antimma. 
20Darisikke, MAWU, paṛṛuungken manga walahanna, arie pabbala'a taumata 
mammungan batanganne. 
21Wala'e i mangitou mabbali᷊ matta'utta, oh MAWU wuṛṛu maatutukka 
manungku i mangitou tumba'u taumata. 

Daralo 10 

Aal᷊iomanna madorongnga atatul᷊idda 

1Anio I'o marau, oh MAWU wuṛṛu na'imbuni sutempo i yami sulalu᷊mmu 
asasusa? 
2Ringannu mawunga taumata lale᷊o mangngallanga taumata asiangnga; 
wala'ewe i mangitou mulu᷊ssa su seddane sassane. 
3Taumata lale᷊o tuttalu᷊mama apulun taumata lale᷊o, taumata wali᷊u mantala᷊ 
wuṛṛu mannola᷊'u MAWU. 
4Taumata marosa tawe maddaringikka MAWU, ana waugu awungane i tou 
maṛingidda manungku tawe Duata. 
5Taumata lale᷊o mahessi sulalu᷊mmu inasaharanne; i tou tawe maailala᷊ ara'e 
maasunna titan MAWU wuṛṛu mangngadio'a anambon ro'amme. 
6Wisarane sulalu᷊mmu naungnga, “Apulu'u tawe apeleanna, wuṛṛu sara 
papapulunne ere taumata apan tawe mabbiakka su alla᷊le᷊o.” 
7I tou sidutu mammontoga, mammansaga wuṛṛu mammahia, manga 
wisarane napenen ararantinna wuṛṛu ala᷊le᷊o. 
8-9I tou na'imbuni su manga ampungnga inai mamate taumata apan tawe 
sala᷊ne. Naali᷊hidda singa i tou uaṛaddo samba'an anggaṛṛumunanne 
ma'immata taumata lome. I tou mangngampanga taumata asiangnga su 
tampa apan mala᷊nnaba, tinamboanne wuṛṛu niwangkanne napule᷊. 
10I tou niumalu᷊dunga, inaite tumambo; i tou mangngema'u taumata 
ringannu araṛṛagissa. 
11Su ṛingidde, “Ruata naabuli᷊te wuṛṛu tate mappandumma; 
sarangkalo᷊engnge i Tou tawe ma'ellega si ya'u!” 
12Pabuatte, MAWU, ṛuumana'e taumata lale᷊o! Naungete taumata apan 
niallangnga! 
13Anio taumata lale᷊o sidutu mangngadio'a Ruata wuṛṛu maṛṛingidda Ruata 
tate makkuumanni tou? 

14Arawe I'o naasilo si tou; I'o ua'ellega asasusa wuṛṛu asasansara, wuṛṛu 
sidutu uasaddia mantulu᷊ngnga. Taumata apan lome nanantillu watanganne 
su MAWU, I'o sidutu mantulu᷊ngngu taumata asiangnga. 
15Paddite taṛṛinon taumata lale᷊o wuṛṛu mala᷊wangnga; ṛuumana'e i mangitou 
ana waugu inolaanne ma'oman sara i mangitou mawalu᷊. 
16 MAWU uaparenta saran mala᷊nnu-la᷊nnu; manga walahanna apan tawe 
maaillala᷊ si Tou sarun mawuli᷊ wuassu letang-Nge. 
17 MAWU, I'o maddaringikka aali᷊omannu taumata lale᷊bbone, wuṛṛu 
mannohassa naungngi mangitou. 
18Ana'a asisi wuṛṛu taumata mallangnga I'o nanamba'a hattone, tadea'u tawe 
taumata apan maata'utta si mangitou. 

Daralo 11 

MAWU tampan passirunganna 

1Su piaṛa'u mangangantari. Daralon Daud. I ya'u uasirungnga su MAWU; tawe 
gunane mabbisara si ya'u, “Panala᷊matte watangannu naali᷊hidda manu'u 
winalanganna tuttala'a watukku wowone. 
2Ana waugu taumata lale᷊o mangngannata ala᷊ti'anne wuṛṛu nantaṛṛon 
anaanne ana waugu ipiti'e sutampa apan maranduma su taumata apan 
matuli᷊dda. 
3Amungkangu atorannu lalo᷊ṛṛon banua nala᷊le᷊ote, taumata mapia tate 
maalo᷊re.” 
4 MAWU su Wale᷊n-Ne apan susi, aianan-Ne su surga. I Tou ma'ellega umattu 
taumata wuṛṛu maasingkatta ala᷊wo'u inolaanni mangitou. 
5 MAWU mannalu᷊'atta taumata mapia wuṛṛu taumata lale᷊o, I Tou 
maddantinnu taumata apan apulune ala᷊ṛṛagissa. 
6Taumata lale᷊o niṛṛuuman-Ne ringannu asasilaka, ringannu putungnga, 
male᷊langa wuṛṛu anginna apan maaepodda. 

7Ana waugu MAWU mapia wuṛṛu matuli᷊dda, I Tou mandangngu taumata 
apan inolaanne mapia; taumata matuli᷊dda sarun maasilo wuṛṛu 
maailala᷊ MAWU. 

Daralo 12 

Aal᷊iomanna maddorongnga aontola 

1Su piaṛṛa'u mangangantari. Tumuṛṛuttu antari aualu᷊ne. Daralon Daud. 
2Ontole᷊we i yami, oh MAWU, ana waugu tate lai taumata mapia, taumata 
apan matuṛutta Si'o nawuli᷊te. 
3I mangitou sarangkanambone uawawahia, uawawahia ringannu manga 
wisara apan manenengnga. 
4Paillolo᷊a'e manga wisara apan massalo᷊'a udde, MAWU, paala᷊ddawa'e manga 
taumata apan matalu᷊mama, 
5apan mabbisara, “I yamiu uataṛino ringannu lilan kami! Walate i yami 
mabbisara, wuṛṛu tawedu wotongnge manala᷊re!” 
6Wisaran MAWU, “Taumata asiangnga a'umpisananna wuṛṛu taumata susa 
sussali᷊omanna. Ne orassa udde lai i Ya'u rumanta mangonggolu langnganna 
apan aantimanni mangitou.” 
7Paairen MAWU matohassa wuṛṛu iaawansaga, naali᷊hidda sala᷊'a tutune apan 
niannamma sulalu᷊mmu putungnga. 
8-9Taumata lale᷊o mammala᷊piddu ala᷊wo'u tampa, ala᷊le᷊o raddaloannu ala᷊wo'u 
taumata. Arawe I'o uasirungnga si yami, oh MAWU, lu'arewe i yamiu su 
saruannu manga taumata lale᷊o udde. 

Daralo 13 

Aal᷊iomannu taumata apan niumpisananna 

1Su piaṛṛa'u mangangantari. Daralon Daud. 
2Ma'oman sara tingera I'o maabuli᷊'u oh MAWU? Ma'oman sara tingera I'o 
ma'imbuni si ya'u? 

3Ma'oman sara tingera i ya'u ṛinone uapendamma asasusa, wuṛṛu naungku 
massusa su alo᷊'engngu allo? Ma'oman sara tingera i ya'u tataṛṛinoannu 
seetta? 
4Ellehete i ya'u, oh MAWU Ruata'u, simbaṛṛewe aali᷊omangku. Welengaawe 
atatoha'u, wuṛṛu arie pabbala'a i ya'u mate. 
5Arie pabbala'a see'u mabbisara manungku i mangitou buatte namaddo'u. 
Arie pabbala'a i mangitou manappissi'a si ya'u. 
6Ana waugu i ya'u mangngasakku darangngu-Nu, ne i ya'u sarun lumuassa 
ana waugu I'o nanala᷊matta si ya'u. I ya'u maapulu mangantari 
maddalo MAWU, ana waugu i Tou buatte na'ola'a apapia si ya'u! 

Daralo 14 

Al᷊al᷊eon taumata 
(Drl. 53) 

1Su piaṛṛa'u mangangantari. Daralon Daud. Taumata longonna mabbisara 
sulalu᷊mmu naungnga, “Tawe Duata.” Inolaanni mangitou lale᷊o wuṛṛu 
maarantinna taweddu ma'ola'a apapia. 
2Wuassu surga MAWU uale᷊llega umattu taumata maddea'a taumata pande 
wuṛṛu massubba si Tou. 
3Arawe anambon taumata buatte sinumewadda wuṛṛu nala᷊le᷊o, tawe saran 
sangkatou apan na'ola'a apapia. 
4Unnu MAWU, “Apa manga taumata lale᷊o udde tawe maatutukka? I mangitou 
mabbiakka ringannu manna'o ala᷊ṛṛana-U wuṛṛu tawe saran paassa 
niumali᷊omanna si Ya'u.” 
5Taumata lale᷊o sarun lembon matta'utta, ana waugu Ruata uasirungnga 
taumata apan matuṛṛutta si Tou. 
6Taumata lale᷊o maapulu manala᷊re taumata asiangnga, arawe MAWU nabbali᷊ 
mallalu᷊'adde. 

7Antimanna wuassu Sion rumanta asasala᷊mattu Israel! Ne pallala᷊wanni 
Yakub sarun lumuassa napawe mangapia apia ola'u wiakku ala᷊ṛṛanang-Nge. 

Daralo 15 

Taumata apan ipaapulun MAWU 

1Daralon Daud. MAWU, isai wotongnge mangintala᷊ su Rasan-Nu wuṛṛu 
matana'a su wuiddu MAWU apan susi. 
2Taumata apan mabbiakka tawe sangkulle wuṛṛu inolaanne mapia, wuṛṛu 
ringannu matuli᷊dda mabbisara suṛṛinone; 
3apan tawe manggalu᷊sa'a sansulu᷊ngnge, wuṛṛu tawe ma'ola'a ala᷊le᷊o su 
hawene, wuṛṛu mandale᷊o arannu ali᷊ndonganne; 
4apan mangngadio'a taumata apan nito'en Duata, arawe mangngadata 
taumata apan matta'uttu Ruata; apan mannipussa paaire, salaiwe i tou narugi 
5wuṛṛu napawallasu roitta ringannu tawe bungane; apan maddiri 
manengkamma roitta sasalo᷊'a tadea'u ipamaddon taumata apan tawe sala᷊ne. 
Taumata apan inolaanne aroddi, sidutu sarun mala᷊ngnganna. 

Daralo 16 

Aal᷊iomanna napenen pangangimanna 

1Daralon Daud. Lu'arewe i ya'u, oh Ruata, ana waugu ete Si'o i ya'u 
mattillumma. 
2I ya'u mabbisara, “Tumba'u I'o MAWU'u, lalu᷊manna'u, taweddu naasampali᷊u 
Si'o!” 
3I ya'u mangadata manga taumata susi su wanua indi; apuluangku eteudde 
uatana'a susambau ringanni mangitou. 
4Wala'ewe taumata apan massubba manga monganna aatambanna 
asasusane. I ya'u maddiri mangonggolu sasamba su manga monganna, ewe'e 
lai maddiri managon aranni mangitou. 

5 MAWU, tumba'u I'o tatahuanangku; I'o nangonggolu sarangkanambone apan 
pappandumangku, wia'u tumba'u sulalu᷊mmu lima-Nu. 
6Maatiangnga atonna aonggolu MAWU si ya'u, tumaniten maalu᷊assa 
naungku! 
7I ya'u maddalo MAWU apan mannantiro si ya'u; sutempo ṛabbi tingikku 
naungku mannantiro si ya'u. 
8I ya'u sidutu uanaungnga MAWU; I Tou udde su sandiṛangku, ne i ya'u tawe 
mallome. 
9Ana waugu naungku lulluassa wuṛṛu ṛimuu'u lullala'a, wuṛṛu wadangku 
nangillolo᷊ ringannu matammuda. 
10Ana waugu I'o tawe namala'u mate; taumata apan arangnguan-Nu tawe 
niwala-Nu mate. 
11I'o namantingiddu lala᷊nna si ya'u mattuddan asasala᷊matta; ete 
wuassu MAWU i ya'u naasomba ala᷊lu᷊assa apan nangillembo wuṛṛu 
lalu᷊manna'a saran mala᷊nnu-la᷊nnu. 

Daralo 17 

Aal᷊iomannu taumata apan tawe sal᷊ane 

1Aali᷊omannu Daud. Daringiṛṛewe sasala᷊nde'u maddoronga atatuli᷊dda, 
daringiṛṛewe aali᷊omanku apan atonna, oh MAWU. 
2Antimanna manamba'a hatto'u ana waugu I'o masingkattu apa apan ṛinone. 
3Amungkangu I'o manalu᷊'atta naungku wuṛṛu rumanta manaṛṛassida si ya'u 
sutempo ṛabbi, I'o sarun maasingkatta manungku naungku matuli᷊dda; 
wisara'u nassulu᷊ngngu ṛingirangku. 
4I ya'u mammanara sarangkanambone apan itattita-Nu wuṛṛu tawe 
umamattu lala᷊nnu araṛṛagissa. 
5I ya'u sidutu mabiakka tumuṛṛuttu tatantiro-Nu wuṛṛu tawe sumewadda 
wuassu lala᷊n-Nu. 

6I ya'u sussala᷊nde Si'o, oh Ruata, ana waugu I'o sinumimbakka si ya'u; 
intanoiwe i ya'u wuṛṛu daringiṛṛewe manga wisara'u. 
7Pali᷊atta'awe darangngu-Nu apan maatiangnga ana waugu I'o nanala᷊matta 
taumata apan uasirungnga Si'o, su sandiṛṛan-Nu i mangitou mala᷊ngnganna 
wuassu pangalon seetta. 
8Padduli᷊anewe i ya'u naali᷊hidda ana'u mata-Nu, wuniaawe i ya'u su alu᷊ngngu 
papaiddu MAWU 
9su saruannu pangalon taumata lale᷊o. I ya'u papali᷊wutannu seetta apan 
maapulu mamate si ya'u; 
10i mangitou wagga umakkanna wuṛṛu mabbisara ringannu mawunga. 
11I mangitou niumamatta mando'appa si ya'u wuṛṛu nakkimpilunna si ya'u, 
madea'a loakke mamantingku. 
12I mangitou naali᷊hidda singa apan tumambote sinangngone, singa saṛṛen 
tumuwo apan mangngampanga sutampa apan uawuni. 
13Pabbuatte, oh MAWU, ro'apete see'u wuṛṛu waddo'e i mangitou. 
Sala᷊matewe i ya'u ringannu hale᷊le-Nu su saruannu pangalon taumata lale᷊o. 
14Liuaawe i ya'u wuassu manga taumata apan mangngundu'u darotongngu 
runia. Ṛuumana'ewe i mangitou ringannu asasilaka apan buatte nissadia-Nu 
si mangitou. Wala'ewe ana'a papapulunni mangitou iṛṛuumanna lai. 
15Arawe i ya'u sarun ma'ellega Si'o, ana waugu i ya'u tawe sala᷊ne. Sutempo i 
ya'u napu'o, daranta-Nu naalu᷊assa naungku. 

Daralo 18 

Aantari napawe i Daud naauntunga 
(2Sa. 22:1-51) 

1Su piaṛṛa'u mangangantari. Daralon Daud, allangu MAWU. Niantari 
ipaddalo MAWU sutempo i Daud nipallosa wuassi Saul wuṛṛu wuassu manga 
seenne. 
2I ya'u marangngu Si'o, oh MAWU, Ete I'o atatoha'u. 

3 MAWU naali᷊hidda tanda'a watu apan matohassa tampa i ya'u 
uatullindumma. Ruata'u naali᷊hidda wowon batu tampa i ya'u uasirunga. 
Naali᷊hidda allunga i Tou, uataappa si ya'u, wuṛṛu ualu᷊'adda si ya'u tadea'u 
sidutu mala᷊ngnganna. 
4I ya'u ma'iala᷊re su MAWU apan ṛinone raloanna, I ya'u nipallossi Tou wuassu 
manga see'u. 
5I ya'u papali᷊wutannu silakan papate wuṛṛu uaammo su manawangu papate. 
6I ya'u papali᷊wutannu silakan papate wala᷊ti'u papate udde su saruangku. 
7Sulalu᷊mmu asasusa'u i ya'u ma'iala᷊re Si'o MAWU, i ya'u uui Ruata'u 
maddorongnga aontola. Wuassu Wale᷊n-Ne i Tou naddaringikka tingi'u wuṛṛu 
uararingikka darorongku. 
8Ana see runia niumio'a wuṛṛu tinumaraddala, manga wantan bowone 
niumio'a wuṛṛu mangngindo ana waugu asasa'un Duata. 
9Timbulla sinumawombola wuassu loṛṛangu ngirun-Ne, putungnga wuṛṛu 
waṛṛa sinumabbanga wuassu moṛṛong-Nge. 
10Langitta niwaa-Ne, ana see sinumossoke i Tou ringannu winabbawa 
marandumma su alu᷊ngngu ledda-Ne. 
11I Tou tinumalla'a ringannu uasa'e mala'ekatta; I Tou tuttalla'a roso su 
papaiddu anginna. 
12I Tou nangoossa watangan-Ne ringannu araranduma; rallamma apan 
maappala uapali᷊wutta si Tou. 
13Wuassu sawallo su saruan-Ne, sinumabbangke winabbawa, uranna eisse 
wuṛṛu putungnga. 
14Ana see MAWU nirumallu'a wuassu winalanganna; Apan Atanggaṛṛane 
napararingikku tingik-Ke. 
15I Tou namiti'u manga anaan-Ne wuṛṛu nanali᷊awukku seetta; I Tou na'ola'a 
sawallo masokka-sokka wuṛṛu na'ola'a i mangitou tinumala᷊ngnga. 

16Wantan tahalo᷊angnga niasingkatanna wuṛṛu rapappaku runia nawu'a 
sutempo MAWU nandona seen-Ne ringannu nasa'u. 
17Wua doso MAWU nangulu᷊kku lima-Ne; I Tou nangagassa si ya'u wuṛṛu i Tou 
namatunna si ya'u wuassu ua'e apan mala᷊lu᷊mma. 
18I Tou nanala᷊matta si ya'u wuassu seetta apan matohassa wuṛṛu wuassu 
manga taumata apan maddanting-Ku, ana waugu si ya'u, i mangitou 
tumaniten matohassa. 
19I mangitou namangalo si ya'u sutempo i ya'u niaṛiaannu silaka, 
arawe MAWU nabbali᷊ matatulu᷊ngku. 
20I Tou nalliu'u wuassu asasilaka wuṛṛu nanala᷊matta si ya'u ana waugu i Tou 
malu᷊assa si ya'u. 
21 MAWU nabbali᷊ssa inolaangku apan naṛino; I Tou nangala᷊matta si ya'u ana 
waugu i ya'u tawe sala᷊ne. 
22I ya'u tuttuṛṛutta parentan MAWU wuṛṛu tawe tumali᷊udda Ruata'u. 
23Anambon tita-Ne raddaringiṛṛangku, manga parenta-Ne tawe 
abbuli᷊anangku. 
24I Tou masingkatta manungku i ya'u tawe sangkulle wuṛṛu nangindaun 
watangangku wuassu pasasala᷊. 
25Ne MAWU nabbali᷊ssa inolaangku apan mapia ana waugu i Tou masingkata 
i ya'u tawe sala᷊ne. 
26 MAWU, I'o mallu'adda su taumata apan matuṛṛutta wuṛṛu mapia su 
taumata apan mapia. 
27Su saruannu taumata apan susi I'o napali᷊atta'u watangan-Nu susi, arawe 
taumata lale᷊o paisaseetan-Nu. 
28Taumata apan naungnge mawawo I'o nanala᷊matta, arawe taumata 
mawunga niapasuṛṛubawa-Nu. 
29I'o nande'omma solo᷊'u; MAWU Ruata'u nanemakka ararandungku. 

30I'o nanohassa si ya'u ipaṛṛadda'a seetta; ringannu sasumbalan Ruata'u i ya'u 
nanggohakku pattillumanni mangitou. 
31Inolaannu Ruata udde nasuungnga paairen MAWU udde apangimananna. I 
Tou naali᷊hidda allungnga su anambon taumata apan uasirungnga si Tou. 
32Ana waugu tumba'u MAWU udde Ruata; Ruata udde sassane mananamba'a 
si ite. 
33Ete i Tou Ruata apan nanohassa si ya'u wuṛṛu na'ola'a lala᷊ngku 
mala᷊ngnganna. 
34I Tou nanohassa ledda'u ere leddan rusa, wuṛṛu nallu'adda asasala᷊ma'u su 
panenteanna. 
35I Tou nangaṛṛa'a si ya'u mapapangalo, na'oman sara i ya'u wotonge 
mangannata ala᷊ti'anna apan atohasanne. 
36 MAWU, I'o ualu᷊'adda wuṛṛu nanala᷊matta si ya'u, wuṛṛu nanumpilla si ya'u 
ringannu taṛṛino-Nu; i ya'u tinumelenga ana waugu inolaan-Nu. 
37I'o nallu'adda si ya'u tadea'u i ya'u tawe iasametta, wuṛṛu i ya'u tawe saran 
paassa manawo. 
38I ya'u nangenggenna see'u wuṛṛu niawaddo i mangitou, wuṛṛu tawe 
sinumoṛṛotta na'oman sara i mangitou nate. 
39I mangitou ta'u niwala᷊tta na'oman sara tate naawuatta apia, i mangitou 
naṛṛa'a nallome su saruannu ledda'u. 
40I'o nangonggola si ya'u atatohassa ipapapangalo, wuṛṛu auntunganna su 
manga see'u. 
41I'o na'ola'a see'u tinumala᷊nga wuassu si ya'u; manga taumata apan 
maddantina ta'u nipate. 
42I mangitou mangngintuli᷊, arawe taweddu mangontola, i mangitou 
sussala᷊nde su MAWU, arawe i Tou tawe sinumimbakka. 

43I mangitou ta'u niṛṛimunsa'a naali᷊hidda awu apan nassali᷊awukka, wuṛṛu 
ta'u nisapu naali᷊hidda labbo su lala᷊nna. 
44I'o nalliu'u wuassu ṛuanganna apan mala᷊wangnga, wuṛṛu na'ola'a si ya'u 
tembonannu manga walahanna; walahanna apan awaganangku maola'a 
allangku. 
45Manga taumata raho uasuṛṛubawa si ya'u wuṛṛu tuttuṛṛutta napawe 
maaringikka tingi'u. 
46Awawaṛṛanin mangitou nawuli᷊te; i mangitou mangngiladda wuṛṛu 
sinumabbanga wuassu tanda'a watun mangitou. 
47 MAWU udde wiakka! Daralo su mananahe'u! Paddalote awawantugu Ruata 
mananala᷊ma'u! 
48I Tou nangonggollu auntunganna si ya'u wuassu see'u; manga walahanna 
niapasuṛṛubawa-Ne su saruangku, 
49I Tou nanala᷊matta si ya'u wuassu manga see'u. MAWU, I'o nangonggollu 
auntunganna si ya'u wuassu see'u, I'o nallu'adda si ya'u wuassu manga 
taumata apan maṛṛagissa. 
50Ne i ya'u mamantuga Si'o suwallattu manga walahanna, wuṛṛu i ya'u 
mangngantarin daralo Si'o. 
51Ruata nangonggolu auntunganna wahewalla su ratu-Ne, I Tou sidutu 
mandangngu taumata apan nipile-Ne, eteudde i Daud wuṛṛu papapulunne 
saran mala᷊nnu-la᷊nnu. 

Daralo 19 

Awawantugu MAWU sulal᷊ummu riadianna wuṛṛu sulal᷊ummu tita-Ne 

1Su piaṛṛa'u mangangantari. Daralon Daud 
Awawantugu MAWU sulal᷊ummu riadian-Ne 

2Langitta mappali᷊atta'u awawantugu Ruata, wuṛṛu winalanganna mabbatti'u 
manara-Ne. 



1476 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

3Allo sambau mammasingkatta su allo apan manansunna; ṛabbi apan sambau 
mabbatti'a su ṛabbi addantane. 
4Taweddu mabbisara ara'e maggahatto, tawe tingikka apan aringiṛṛanna. 
5Arawe tingik-Ke aringiṛṛanna su ahewallu runia, tanata udde naddatingngu 
pentakku runia. MAWU na'ola'a wale᷊n su langitta hunan matannallo, 
6marua allo i tou sumabbanga naali᷊hidda maawinga esakka sinumabbanga 
wuassu wabbo'ane, naali᷊hidda atumannaṛṛannu pangalo apan lulluassa 
manattaku amatanne. 
7I Tou mammali᷊ntaddu langitta wuassu pentakke saran pondole; taweddu 
naatala᷊ngnga wuassu sali᷊hamme. 

Titan MAWU 

8Titan MAWU udde nasuungnga, maalu᷊assa ṛimuudda. Parentan MAWU udde 
wotongnge apangimananna, mangonggollu apande su taumata lale᷊bone. 
9Atorannu MAWU udde naṛṛino, maalu᷊assa naungnga. 
Laṛṛewessu MAWU udde tutune, ma'ola'a taumata maasunna. 
10Mattaṛṛamawu su MAWU udde mapia, uatialu saran mala᷊nnu-la᷊nnu. 
Titan MAWU udde atonna wuṛṛu sarangkanambone matuli᷊dda. 
11Titan MAWU udde maareganne wuassu wula᷊wanna tutune, 
mattemanganna wuassu pula᷊ apianne. 
12Allang-Ngu niapanaungngu sarangkanambone udde; lala᷊ntakke apan 
wahewalla su taumata apan matuṛṛutta. 
13Taweddu maatutukka manungku watanganne niali᷊wunete; MAWU, 
pallosaawe i ya'u wuassu pasasala᷊ apan awagananna. 
14Paarauaawe i ya'u wuassu rosa apan nipattatudda, ariewe pabbala'a i ya'u 
tataṛinoanne. Ne i ya'u naola'e tawe sangkulle, wuṛṛu nali᷊ute wuassu 
pasasala᷊ mawakkata. 

15Antimanna manga wisara wuṛṛu ṛingirangku matataṛino Si'o, oh MAWU, 
mallali᷊ndumma wuṛṛu mananubbusa si ya'u! 

Daralo 20 

Aal᷊iomanna madorongnga auntunganna 

1Su piaṛṛa'u mangangantari. Daralon Daud. 
2Antimanna MAWU sumimbakka si'o, sutempon asasusa, antimanna taṛṛinon 
Duatan Yakub ualu᷊'adda si'o! 
3Antimanna i Tou nangonggollu sasumbala wuassu Wale᷊n-Ne, wuṛṛu 
mangonggolu aontola wuassu Wuiddu Sion. 
4Antimanna i Tou maanaungnga anambon sasambanu, wuṛṛu malu᷊assa 
ringannu ala᷊wo'u sasambanu itattambuna. 
5Antimanna i Tou mangonggolu ala᷊wo'a apan pappandumannu, wuṛṛu 
ma'ola'a anambon hola᷊gu pia gessine. 
6Ne i yami maggio lulluassa ana waugu auntungannu, wuṛṛu nanduittu 
manga waneṛṛa ipaddalo Ruatan kite. Antimanna MAWU manengkamma 
ala᷊wo'u darorongngu. 
7Orassa indi i ya'u masingkatte manungku MAWU nangonggolu auntunganna 
su ratu apan nipile-Ne. MAWU sinumimbakka si tou wuassu surga-Ne apan 
susi; ringannu taṛṛinon MAWU i tou naasomba auntunganna wahewalla. 
8Pia taumata mangngasakku keretan pangalone, piaddu lai mangngasakku 
kudane. Arawe i ite mangngasakku taṛṛinon MAWU, Ruatan kite. 
9I mangitou sarun itara wuṛṛu mali᷊undu'a, arawe i ite sarun mabuatta wuṛṛu 
rumarisikka matohassa. 
10Oh MAWU, onggole᷊wen auntunganna su ratu, simbaṛṛewe i yami sutempo 
i yami sumala᷊nde. 

Daralo 21 

Paddalote ana waugu auntunganna 

1Su piaṛṛa'u mangangantari. Daralon Daud. 
2Oh MAWU, ratu lulluassa ana waugu I'o buatte nanohassa si tou; i tou 
lullala'a ana waugu I'o nangonggolu auntunganna si tou! 
3I'o buatte nangutungu apulun naungnge, wuṛṛu nangonggolu 
sarangkanambone apan niroronganne. 
4I'o nirumanta ringanni tou uaapiddu ala᷊matta manambo, wuṛṛu nalluṛen 
araposa wula᷊wanna su puane. 
5I tou sussala᷊nde wiakka, ne I'o nangonggola si tou, ewe'e lai uukka 
malo᷊'engnga saran mala᷊nnu-la᷊nnu. 
6Ana waugu tulu᷊ngannu MAWU i tou nabbali᷊ aadatanna, I'o na'ola'a si tou 
tinumelengnga wuṛṛu mawantuga. 
7I'o nangala᷊matta si tou sarangkalo'engnge; daranta-Nu naapene ala᷊lu᷊assi 
tou. 
8Ratu uaantimma su MAWU Apan Atanggaṛṛanne, i tou sidutu mala᷊ngnganna 
ana waugu sidutu raddangnguannu MAWU. 
9I Tou sarun manametta anambon seenne, wuṛṛu manametta anambon 
taumata apan maddantinni Tou. 
10I Tou nirumanta naali᷊hidda putungnga lukkenggama ipamate si mangitou. 
I mangitou sarun pateannu asasa'un MAWU, wuṛṛu ringannu putungnga apan 
maa'epodda. 
11Wuassu papapulunni mangitou taweddu nallambe, ratu sarun mamate si 
mangitou sarangkanambone. 
12Amungkangu i mangitou manggola᷊ga lumawanga ratu, wawahian 
mangitou tawe gessine. 
13I Tou sarun mamiti'u anaan-Ne, na'oman sara i mangitou mabbelengnga 
wuṛṛu tumala᷊ngnga. 

14I yami maddalo Si'o MAWU, ana waugu wahewalle taṛṛino-Nu, i yami 
mangngantari maddalo atatohan-Nu. 

Daralo 22 

Aal᷊iomanna sutempon asasusa 

1Su piaṛṛa'u mangangantari. Tumuṛṛuttu antari: Rusa sutempo marua allo. 
Daralon Daud. 
2Ruata'u, oh Ruata'u, anio I'o nanantangku? I ya'u sussala᷊nde, arawe I'o 
sidutu marau wuṛṛu tawe mangontola si ya'u. 
3Oh Ruata'u, i ya'u sussala᷊nde Si'o sutempo allo, arawe I'o sidutu mala᷊nnaba. 
I ya'u u'ali᷊omanna sutempo ṛabbi, naungku tawe lai matammuda. 
4Arawe I'o Ratu Apan Lembonsusi, apan sidutu raddaloannu Israel. 
5Iupungngu ala᷊monan kami uaantimma Si'o, i mangitou uaantimma, wuṛṛu 
I'o nanala᷊matta si mangitou. 
6I mangitou sussala᷊nde Si'o wuṛṛu niapaali᷊u; i mangitou mangngantimma 
wuṛṛu tawe niapadio'a naungnge. 
7Arawe i ya'u indi lalu᷊ati, wali᷊ne taumata, aalu᷊andahanna wuṛṛu 
lallobosannu awadaalla. 
8Sarangkanambone apan ma'ellega si ya'u, mangngeetta si ya'u, 
mangalu᷊mbeonga wuṛṛu mappapa'ilinga. 
9Unni mangitou, “Wala'e aroa i tou mangngasakku MAWU, 
tadea'u MAWU manala᷊matta si tou, amungkangu MAWU malu᷊assa si tou!” 
10Ete I'o apan napasabbangku wuassu illoṛṛo, wuṛṛu na'ola'a si ya'u 
mala᷊ngnganna su ṛiwan inangku. 
11Ro'en nisungkangnga, wia'u sulalu᷊mmu lima-Nu, ro'en sulalu᷊mmu illoṛṛon, 
tumba'u I'o Ruata'u. 
12Ariewe pangindau, ana waugu asasilaka maranite, wuṛṛu taweddu 
mantulu᷊ngnga. 

13Naali᷊hidda ammula᷊nnu bantenga, seetta uaṛṛimpulunna si ya'u, naali᷊hidda 
bantenga matengnga wuassu Basan i mangitou namangalo si ya'u. 
14I mangitou sinumaruanna si ya'u ringannu moṛṛongnga uanganga, 
naali᷊hidda singa mammasingnga wuṛṛu tumambote. 
15Ikka'u nasuete naali᷊hidda ua'e nabboso, anambon duṛṛi'u napallossa 
wuassu pabbuuanne, naungku nonossa ere lilinna. 
16Tonggola᷊ngku namara ere pilessa, lila'u naddeetta su saṛṛangaddu 
moṛṛongku. MAWU, I'o nanantangku su wowon awu naali᷊hidda taumata 
natete. 
17I ya'u nipangaloannu ammula᷊nnu taumata lale᷊o; naali᷊hidda ammula᷊nnu 
asu i mangitou nakkulunna si ya'u, nangusu'a lima wuṛṛu ledda'u. 
18Anambon duṛṛi'u wotongnge iareengnga, seetta ma'elega si ya'u naola'a 
babbialanna. 
19I mangitou nattahia lau'u, wuṛṛu nangundin juba'u. 
20Arawe I'o, ariewe pangindau, oh MAWU, paali᷊hakke rumanta pangontolla 
si ya'u, ana waugu ete I'o atatoha'u. 
21Liuaawe niawa'u wuassu hale᷊le, sala᷊matewe i ya'u wuassu aṛṛauttu asu. 
22I ya'u nallomete, pallosaawe i ya'u wuassu tatandu'u bantenga wuṛṛu 
wuassu moṛṛongu singa. 
23Inolaan-Nu sarun ta'u iwatti'a su manga tuṛṛangku; sulalu᷊mmu pangalon 
ala᷊ṛṛang-Ngu i ya'u sidutu maddalo Si'o. 
24Paddalote si Tou, ei manga taumata apan mangngimanna! Wantuhete i 
Tou, ei anambon papapulunni Yakub! Ali᷊ntuddate su saruan-Ne, anambon 
papapulunnu Israel! 
25Ana waugu i Tou tawe ma'ellega dale᷊o su taumata lale᷊bone, wuṛṛu tawe 
mangaddio'a asasusane. I Tou tawe mabbiṛṛu wuassu taumata udde, arawe 
maddaringikka amungkangu i tou maiontola si Tou. 

26Supattangannu ammula᷊nnu taumata i ya'u maddalo Si'o, ana waugu 
sarangkanambone apan buatte niolang-Ngu. Su saruannu taumata apan 
mangngimanna i ya'u nangonggolu sasamba apan ta'u pina'ire. 
27Taumata asiangnga sarun umanna ma'oman sara mala᷊idda; taumata apan 
rumanta ringannu MAWU sarun maddalo si Tou. Antimanna i yamiu su 
lalu᷊manna'a saran mala᷊nnu-la᷊nnu! 
28Anambon walahanna sarun mannaunga Si'o MAWU wuṛṛu mabelenga 
ringan-Nu, ala᷊wo'u ṛuangannu walahanna sarun umali᷊ntudda massubba si 
Tou. 
29Ana waugu ete MAWU apan uataṛṛino, i Tou uaparenta manga walahanna. 
30Anambon taumata papunna sarun massubba su saruan-Ne, anambon 
taumata apan mattate sarun umali᷊ntudda massubba si Tou. 
31Papapulunna manansunna sarun mattaṛṛamawu MAWU, i Tou sarun 
iwatti'a su pallala᷊wanna see lai papapulunna. 
32Su walahanna apan niasungkangnga wua'udde sarun iapasingkatta 
manungku MAWU buatte nanala᷊matta ala᷊ṛṛanang-Nge. 

Daralo 23 

MAWU udde mallal᷊ua'u 

1Daralon Daud. Si ya'u, MAWU naali᷊hidda sangkatou mallalu᷊'adda, i ya'u 
tawe apausanne. 
2I Tou napala᷊llowangku su wadda'u nannalo᷊ apan ma'elomma. I Tou 
nagehetta si ya'u watukku ua'e apan matilangnga. 
3I Tou nangonggola si ya'u atatohassa wakku, wuṛṛu nangehetta si ya'u su 
lala᷊nna apan naṛṛino, uasulu᷊ngu paaire-Ne. 
4Salaiwe i ya'u u'amatta su wawala᷊nne apan marandumma, i ya'u tawe 
mata'uttu asasilaka, ana waugu I'o uaringanna si ya'u. I'o uatillumma si ya'u 

naali᷊hidda sangkatou mallalu᷊'adda uatillumma dombane ringannu ta'inna 
wuṛṛu palo᷊-palo᷊. 
5I'o nanaddia andeangnga si ya'u su saruannu matan see'u. I'o nanalo᷊ho si 
ya'u naola'a raho apan aaddatanna. I'o nanaru si ya'u ua'e apan 
mangkatemanga manambo-nambo. 
6I ya'u masingkatta I'o mapia si ya'u, wuṛṛu sidutu marangngu si ya'u. Ne i 
ya'u wotongnge matana'a su Wale᷊n-Nu, su alo᷊'engngu pabbiaṛṛangku. 

Daralo 24 

Ratu mawantuga 

1Daralon Daud. Ete MAWU uatahuanna runia wuṛṛu lalo᷊ṛṛone, runia wuṛṛu 
sarangkamabone apan uatana'a. 
2I Tou nangaddon rapappake su wowon tahalo᷊angnga, wuṛṛu nipasi'a su ua'e 
apan mala᷊lu᷊mma. 
3Isai wotongnge suma'a su Wuiddu MAWU, wuṛṛu sumutta sulalu᷊mmu Wale᷊n-
Ne? 
4Taumata apan ṛingiranne wuṛṛu inolaanne tawe sangkule, apan tawe 
massalu awusu wuṛṛu tawe massubba paalu᷊anna. 
5Ete i tou apan niala᷊matanna wuṛṛu niapasala᷊mattu MAWU, wuṛṛu 
niapali᷊atta'u Ruata manungku i tou tawe sala᷊ne. 
6Etearoddi taumata apan rumanta sumaruanna Ruata, apan rumanta 
massubba Ruatan Yakub. 
7Wu'ate paalo᷊angnga ngara wahewalla tabbe udde, tadea'u sumutta Ratu 
apan mawantuga. 
8Isai Ratu apan mawantuga? ete i Tou MAWU apan matohassa; 
MAWU napenen taṛṛino, apan nauntungnga sulalu᷊mmu pangalo. 
9Wu'ate paalo᷊angnga ngara wahewa tabbe udde, tadea'u sumutta Ratu apan 
mawantuga. 

10Isai Ratu apan mawantuga? MAWU Apan Lembontaṛṛino, Ete i Tou Ratu 
apan mawantuga! 

Daralo 25 

Aal᷊iomanna madorongnga tatantiro wuṛṛu pattillumanna 

1Daralon Daud. Tumba'u Si'o, oh MAWU, i ya'u umali᷊omanna, 
2oh Ruata'u, i ya'u mangimanna Si'o! Arie pabbala'a i ya'u pappansilianna, 
wuṛṛu tattampissi'u manga see'u. 
3Taumata apan nandale᷊o Si'o sarun pansilianna, arawe apan mangngimanna 
Si'o sarun tawe sumassila. 
4Pantingira'e apulu-Nu si ya'u, oh MAWU, pasingkata'e apa apan ṛinone ta'u 
olaanna. 
5Aṛṛa'e wuṛṛu tantiroiwe i ya'u su ipabbiakka tuttuṛuṛutta apulu-Nu, ana 
waugu ete I'o Ruata apan nanala᷊matta si ya'u, i ya'u sidutu uaantimma Si'o. 
6Naungewe apapia wuṛṛu darangngu-Nu, oh MAWU, apan buatte nitantiro-
Nu ro'en paarorone. 
7Ampungewe rosa wuṛṛu pasasala᷊'u sutempo i ya'u ta'e dario'a, naungewe 
ringannu darangngu wuṛṛu apapia-Nu. 
8Ana waugu MAWU mapia wuṛṛu matuli᷊dda, I'o namantingiddu lala᷊nna su 
taumata apan niali᷊wune. 
9 MAWU nangehetta taumata apan naungnge mawawo, wuṛṛu nangaṛṛa'u 
apulu-Ne si mangitou. 
10Taumata apan matuṛṛutta paaire-Ne wuṛṛu tita-Ne, papaduli᷊anan-Ne 
ringannu darangngu wuṛṛu tatuṛṛutta. 
11 MAWU, ampungewe i ya'u ere buatte nipa'ire-Nu, ana waugu pasasala᷊'u 
tumaniten wahewalla. 
12Taumata mangngaṛṛa'a taumata mangngimanna lala᷊nna apan ṛinone 
amatanni mangitou. 

13I mangitou sidutu mabbiakka su lalu᷊manna'a, ana'a papapulunni mangitou 
sarun manahuanna leta'a pussa'a. 
14 MAWU uddewe hawen taumata apan mangngimanna, I Tou namasingkattu 
panduman-Ne si mangitou. 
15Mata'u sidutu ua'ellega MAWU, ana waugu i Tou nanala᷊matta si ya'u wuassu 
asasilaka. 
16Ellehewe i ya'u wuṛṛu akkanaawe i ya'u, ana waugu i ya'u mala᷊nnaba wuṛṛu 
su asasusa. 
17Asasusan naungku mangke aatambanna liuaawe i ya'u wuassu asasausa'u. 
18Ellehewe sansara wuṛṛu asasusa'u, wuṛṛu ampungewe anambon rosa'u. 
19Pa'ellege aroddi anambone see'u; i mangitou tumaniten mabbinsi'u. 
20Riagaiwe wuṛṛu sala᷊matewe i ya'u, tadea'u i ya'u tawe maasomba asasili, 
ana waugu i ya'u uatillumma Si'o. 
21Antimanna apapia wuṛṛu atatuli᷊dda maṛṛundinganna si ya'u, ana waugu i 
ya'u uaantimma Si'o. 
22Oh Ruata, pallosaawe ala᷊ṛṛanang-Ngu wuassu ala᷊wo'u asasusane. 

Daralo 26 

Aal᷊iomannu taumata apan tawe sal᷊ane 

1Daralon Daud. Onggole᷊ten atatuli᷊dda si ya'u, oh MAWU, ana waugu i ya'u 
mabbiakka ringannu naungnga matuli᷊dda. I ya'u uaantimma MAWU, wuṛṛu 
tawe mapapadua sarangkadio'a. 
2Saṛṛasirewe i ya'u, oh MAWU, wuṛṛu salu᷊'ate'o i ya'u, parikisewe apulu'u 
wuṛṛu ṛingirangku. 
3I ya'u sidutu uanaungnga darangngu-Nu, wuṛṛu sidutu matuṛṛutta Si'o. 
4I ya'u maddiri maammullu taṛṛa li᷊nga, ara'e maggawen taumata 
lilangkamale᷊'a. 

5I ya'u maddantinnu ammula᷊nnu taumata apan ma'ola'a ala᷊le᷊o, ṛuangannu 
taumata lale᷊o ta'u ilallinda'a. 
6Lima'u niukkasa tatialan tawe nassala᷊, wuṛṛu u'amatta mammali᷊wutta 
mezba-Nu, oh MAWU, 
7lapiddu mangngantari antarin aadiangkamanna, wuṛṛu mammasingkattu 
inolaan-Nu apan maatiangnga. 
8I ya'u mandangngu Wale᷊n-Nu, oh MAWU, sutampa I'o uatana'a ringannu 
awawantuga. 
9I ya'u arie pappate suadio'a ringannu taumata marosa, ara'e manawutta 
niawa'u suadio'a ringannu taṛṛa pate. 
10I mangitou sidutu ma'ola'a ala᷊le᷊o, wuṛṛu sidutu uasadiate manengkamma 
roitta sasalo᷊'a. 
11Arawe i ya'u mabbiakka ringannu naungnga matuli᷊dda, akkanaawe wuṛṛu 
liuaawe i ya'u. 
12Ne i ya'u nali᷊ute wuassu ala᷊wo'u asasilaka, i ya'u sarun 
maddalo MAWU sulalu᷊mmu ammula᷊nnu ala᷊ṛṛanang-Nge. 

Daralo 27 

Aal᷊iomannu daralo 

1Daralon Daud. MAWU udde asasema'u wuṛṛu asasala᷊ma'u, taweddu ta'u 
iata'utta. MAWU uddewe tanda'a watu pattillumangku, i ya'u tawe mata'utta. 
2Amungkangu i ya'u pangaloannu taumata lale᷊o apan mamate si ya'u, ete i 
mangitou apan itarane wuṛṛu mali᷊undu'a. 
3Salaiwe i ya'u tatalliwunannu tantara apan manambo, i ya'u tawe mata'utta. 
Salaiwe rumanta pangalo lumawanganga si ya'u, i ya'u sidutu uaantimma. 
4Tumba'u sambau apan ta'u doronganna su MAWU, tumba'u indi apan ta'u 
ipaapulu: matana'a su Wale᷊n MAWU su alo᷊'engngu pabbiaṛangku, tadea'u 
maapendamma apapian MAWU wuṛṛu sumala᷊nde aehen-Ne. 

5 MAWU ualu᷊'adda si ya'u sutempon asasusa; I Tou namuni'u sulalu᷊mmu 
Wale᷊n-Ne, wuṛṛu namatunna si ya'u watukku wowon batu. 
6Orassa indi i ya'u naauntunga su see'u apan uapali᷊wutta si ya'u; ne ringannu 
u'uin lala᷊la'a i ya'u mangonggolu sasamba aadiangkamanna su Wale᷊n-Nu; i 
ya'u maapulu mangantari wuṛṛu maddalo MAWU. 
7Oh MAWU, daringiṛṛewe napawe i ya'u sumala᷊nde Si'o, akkanaawe i ya'u 
wuṛṛu simbaṛṛewe i ya'u! 
8I'o nabbisara, “Rantate passubba si Ya'u.” I ya'u sinumimbakka, “I ya'u sarun 
rumanta, oh MAWU; 
9ariewe pa'imbuni wuassi ya'u.” Arie masa'u wuṛṛu manola᷊'u allang-Ngu, ana 
waugu tumba'u I'o apan buatte nantulu᷊ngku. Ariewe i ya'u iramme ara'e 
itantangnga, oh Ruata, mananala᷊ma'u. 
10Salaiwe iamangnga wuṛṛu inangnga manantangku, MAWU sarun mappaduli᷊ 
si ya'u. 
11Pantingira'awe si ya'u apulu-Nu, oh MAWU, ehettawe i ya'u su lala᷊nna apan 
matuli᷊dda, ana waugu see'u tumaniten manambo. 
12Arie i ya'u itantilla su apulun naungngu see'u, apan namangalo si ya'u 
ringannu wawahia wuṛṛu wawansaga. 
13I ya'u mangimanna manungku sarun mamendamma apapian MAWU 
sulalu᷊mmu wia'u su runia indi. 
14Pangantimpe sidutu su MAWU, tohasse wuṛṛu patammura'e naungku; ore, 
pangantimpe MAWU! 

Daralo 28 

Aal᷊iomanna maddorongnga aontolla 

1Daralon Daud. Oh MAWU, tumba'u Si'o i ya'u sumala᷊nde, I'o mananahe'u, 
daringiṛṛewe darorongku. Amungkangu I'o mala᷊nnabba, su saruangku, i ya'u 
naali᷊hidda taumata apan sinumossoka su labbinga. 

2Daringiṛṛewe sasala᷊nde'u napawe i ya'u maiontola, wuṛṛu mamatunna 
lima'u watukku Wale᷊n-Nu apan susi. 
3Arie pamate si ya'u suadio'a ringannu taumata mala᷊wangnga, suadio'a 
ringannu taumata apan ma'ola'a ala᷊le᷊o. I mangitou uahahatto ringannu 
masaṛṛionto'a, arawe naungngi mangitou napenen awawukku'a. 
4Ṛuumana'e i mangitou ana waugu inolaanni mangitou, ana waugu ala᷊le᷊o 
apan niola'i mangitou. Ṛuumana'e i mangitou uasulu᷊ngu pallala᷊ghun 
mangitou; i mangitou onggole᷊ten ṛuumanna uasulu᷊ngngu rosane. 
5I mangitou tawe mangareggan inolaannu MAWU, ara'e apa apan nimanara-
Ne. Ne i Tou sarun makkuumanni mangitou, wuṛṛu mamate si mangitou 
saran mala᷊nnu-la᷊nnu. 
6Dalo su MAWU, ana waugu i Tou buatte naddaringikka darorongku. 
7 MAWU pattillumanna wuṛṛu mananahe'u, i ya'u mangngimanna si Tou. I 
Tou nantulu᷊ngnga wuṛṛu nalluassa naungku, i ya'u maddalo si Tou ringannu 
aantarin aadiangkamanna. 
8 MAWU nangonggolu atatohassa su ala᷊ṛanang-Nge, I Tou nanamba'a wuṛṛu 
nanala᷊matta ratu nipile-Ne. 
9Sala᷊matewe ala᷊ṛṛanang-Ngu, oh MAWU, ala᷊matewe manga taumata pussaa-
Nu. Pattingkaola'e ere sangkatou mallalu᷊'adda si mangitou, wuṛṛu riagaite i 
mangitou saran mala᷊nnu-la᷊nnu. 

Daralo 29 

Tingikku MAWU sulal᷊ummu anginna ma'ikkata 

1Daralon Daud. Paddalote MAWU, ei manga riadiannu surgawi, paddalote 
awawantuga wuṛṛu taṛṛino-Ne. 
2Paddalote arannu MAWU apan mawantuga passubbate si Tou ringannu 
mappaatu peddetu patataṛamawu. 

3Ruata apan mawantuga nirumallu'a su wowon tahalo᷊anga, tingik-Ke pia 
sanseonge su wowon laudda. 
4Tingikku MAWU niaringiṛṛanna, napenen taṛṛino wuṛṛu araṛṛamaga. 
5Tingikku MAWU nanuwangnga aaluanna, maapaddi punnu cemaran 
Libanon. 
6Wowon Libanon niolang-Nge sussolo'a naali᷊hidda ana'u sapi, Wowon Siryon 
sussolo'a ere ana'u bantenga. 
7Tingikku MAWU naaola'a sawallo ma'ilatta. 
8Tingikku MAWU nangio'u wadda'a, MAWU nangio'u wadda'u Kades. 
9Tingikku MAWU nangio'u manga punnu alu wahewalla, wuṛṛu nanontongu 
manga rongnga su mahurangnge; tantala᷊nna su Wale᷊n MAWU umatta 
mangngintuli᷊, “Paddalote MAWU!” 
10 MAWU uataṛṛino su manawangnga wahewalla, I Tou uaparenta naola'a 
Ratu saran mala᷊nnu-la᷊nnu. 
11Antimanna MAWU mangonggolu atatohassa su walahan-Ne, wuṛṛu ma'ola'a 
si mangitou su lalu᷊manna'a. 

Daralo 30 

Aal᷊iomanna aadiangkamanna 

1Daralon Daud. Aantari ipassa'e Wale᷊n Duata. 
2I ya'u maddalo Si'o, oh MAWU, ana waugu I'o buatte nanala᷊matta si ya'u 
wuṛṛu tawe namalan see'u mannampissi'u. 
3 MAWU Ruata'u, i ya'u sumala᷊nde Si'o ma'iontolla, wuṛṛu I'o nangapia si ya'u. 
4I'o nalliu'u wuassu runian papate, wuṛṛu namiakka si ya'u wuassu wallatu 
manga taumata nate. 
5Pangantariten daralo su MAWU, ei walahan-Ne apan matuṛṛutta, wuṛṛu 
aali᷊omante su Apan Lembonsusi. 

6Ana waugu tumba'u tala᷊ngkadio'a MAWU masa'u, apapia-Ne uata'a su 
alo᷊'engngu pabbiaṛṛanna. Sutempo ṛabbi i ya'u lulluai, arawe matannallo 
nangapiddu ala᷊lu᷊assa. 
7Sutempo naapendama langnganna, i ya'u nabbisara, “I ya'u sarun tawe 
iawaddo!” 
8Ana waugu naung-Ngu mapia si ya'u, oh MAWU, I'o na'ola'a si ya'u 
naali᷊hidda wowone apan matohassa. Arawe wua'udde I'o na'imbuni wuassi 
ya'u, ne i ya'u nabbali᷊ nata'utta. 
9Ete Si'o, oh MAWU, i ya'u ma'iala᷊re, ete su MAWU i ya'u sussala᷊nde, 
10“Apa hunane Si'o amungkangu i ya'u nate wuṛṛu lumintukka su loṛangngu 
labbinga? Wotongngewe taumata nate maddalo Si'o wuṛṛu mabbatti'u 
apapia-Nu? 
11Daringiṛṛewe, oh MAWU, wuṛṛu akkanaawe i ya'u. MAWU ontole᷊we i ya'u!” 
12Lalu᷊ai'u buatte niwalu᷊-Nu nabbali᷊ sala᷊ingu ala᷊lu᷊assa, I'o nangala᷊ppa 
asasusa'u wuṛṛu I'o nanuungngu ala᷊lu᷊assa si ya'u. 
13Ne i ya'u maddirite uatatana'a mala᷊nnaba; i ya'u mangngantarin daralo Si'o, 
oh MAWU Ruata'u, wuṛṛu maadiangkamanna Si'o saran mala᷊nnu-la᷊nnu! 

Daralo 31 

Mangngantima Ruata 

1Su piaṛṛa'u mangangantari. Daralon Daud. 
2Ete Si'o i ya'u uasirungnga oh MAWU, arie pabbala'a i ya'u sumassilla. 
Pasala᷊mataawe i ya'u ana waugu atatuli᷊ddu MAWU 
3daringiṛṛewe i ya'u wuṛṛu pallosa'e i ya'u paali᷊hakka. Ariaditewe si ya'u ere 
wowon batu tampa pattillumangku, naali᷊hidda tanda'a watu apan 
matohassa, suapa i ya'u wotongnge masala᷊matta. 
4Ore, I'o naali᷊hidda wowone watu wuṛṛu tanda'a watu apan matohassa si 
ya'u! Ehettawe i ya'u ere buatte nipa'ire-Nu. 

5Pallosaawe i ya'u wuassu sedda apan nitaingnga si ya'u, ana waugu ete I'o 
tampa i ya'u uasirungnga. 
6Sulalu᷊mmu lima-Nu ta'u itantilla watangangku; i ya'u nipallosu MAWU, 
oh MAWU, Ruata apan setia. 
7Taumata apan massubba paalu᷊anna ipabbinsi-Nu; arawe i ya'u mangimanna 
Si'o MAWU. 
8I ya'u sarun lumuassa wuṛṛu lumala'a ana waugu I'o sidutu mandangngu si 
ya'u. I ya'u naasilo asansara'u wuṛṛu ma'ellega asasusa'u. 
9I'o tawe namala'u niasamettu seetta, arawe namala'u niumamatta ringannu 
mapia. 
10Akkanaawe i ya'u, oh MAWU, ana waugu i ya'u sulalu᷊mmu asasusa; mata'u 
mapala᷊tta ana waugu lulluai, wadangnga wuṛṛu niawa'u maggingge. 
11I ya'u mabbiakka nappussa sulalu᷊mmu asasusa, manga tonna'u malliudda 
sulalu᷊mmu sasali᷊omanna. Auatangku nahaingnga ana waugu ala᷊le᷊o'u, ewe'e 
lai manga duṛṛi'u nabbali᷊ maṛṛattu. 
12I ya'u naola'a papala᷊ge su anambon see'u, ewe'e lai su manga 
ali᷊ndongangku. Anambon hawe'u niṛṛumindu'a napawe naasilo si ya'u, i 
mangitou tumala᷊ngnga napawe massomba'u su lala᷊nna. 
13I ya'u tinimbuli᷊ananna naali᷊hidda taumata nate, wuṛṛu nabbali᷊ ere 
saranapa nirammete. 
14Su ala᷊wo'u tampa pia atata'utta; i ya'u maaringikka sasali᷊mburungu see'u. 
I mangitou nabbaidda mando'appa si ya'u wuṛṛu maṛṛiinna tadea'u mamate 
si ya'u. 
15Arawe i ya'u uaantimma Si'o, oh MAWU, ana waugu ete I'o Ruata'u. 
16I'o sidutu mammaduli᷊ si ya'u; sala᷊matewe i ya'u wuassu manga see'u wuṛṛu 
wuassu manga taumata apan mangngenggena si ya'u. 



1491 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

17Antimanna I'o mandangngu allang-Ngu; sala᷊matewe i ya'u ana waugu 
darangngu-Nu. 
18Arie pabbala'a i ya'u maasomba asasili, oh MAWU, ana waugu i ya'u 
ma'iala᷊re Si'o. Wala'ewe taumata lale᷊o pansilianna, wuṛṛu ringannu 
matammudda summossokka watukku runian taumata nate. 
19Sappingete moṛṛongngu taṛṛa wahia apan ringannu mawunga mallobbossa 
taumata matuli᷊dda. 
20Aroddi anambone apapia-Nu apan nisaddia-Nu su taumata apan 
mangngimanna! Suapan taumata naasilo apapia apan niolang-Ngu, si 
mangitou apan uatillumma Si'o. 
21I'o namunin mangitou sulalu᷊mmu tatillumma-Nu su saruannu hola᷊gu 
taumata lale᷊o; I'o nallu'adda si mangitou sulalu᷊mmu papaiddu MAWU su 
saruannu aansillu ro'appa. 
22Daralo su MAWU! Tumaniten maatiangnga darangngu-Ne si ya'u, sutempo 
i ya'u nitalliwunanna wuṛṛu nipangaloanna. 
23Sulalu᷊mmu i ya'u niumali᷊ngu i ya'u massunna MAWU buatte nandamme'u 
wuassu araratuan-Ne. Arawe i Tou buatte naddaringikka sasala᷊nde'u 
sutempo i ya'u sinumala᷊nde si Tou. 
24Pandangngute MAWU, ei anambon ala᷊ṛṛanang-Nge, MAWU mallu'adda 
taumata apan matuṛṛutta. Arawe taumata mawunga niṛṛuuman-Ne ringannu 
tawe umakkanna. 
25Paatohassa wuṛṛu pa'uatta naungngu, i yamiu sarangkanambone apan 
uaantimma su MAWU. 

Daralo 32 

Panga'uanna wuṛṛu pangangampunga 

1Daralon Daud. Aantari tatantiro. Lalu᷊manna'a su taumata apan rosane 
niampunganna, wuṛṛu pasasala᷊ne nipappassa. 

2Lalu᷊manna'a su taumata apan ala᷊le᷊one tawe nireengngu MAWU, wuṛṛu 
maddiri mamahia. 
3Su ala᷊nnune i ya'u tawe manga'u rosa'u, i ya'u lome ana waugu 
sussali᷊omanna su alo᷊'engngu allo. 
4Allo ṛabbi I'o mannasa'u, MAWU, i ya'u niasueannu ikkata niiṛṛuppu 
matannallo. 
5Ana see i ya'u nanga'ute rosa'u Si'o, pasasala᷊'u taweddu ta'u niwuni. I ya'u 
nakkawessa, sarangkanambone a'uanna Si'o, ne I'o nangampunga rosa'u. 
6Ana waugu udde suapan taumata susi ṛinone umali᷊omanna sutempo 
mamendamma asasusa, na'oman sara amungkangngu manawangngu asasusa 
rumanta, i tou tawe aeleṛṛanne. 
7Ete I'o tampa pa'imbuniangku, I'o namallo'u wuassu asasusa. Ne i ya'u 
lullala'u ala᷊lu᷊assa, ana waugu I'o buatte nanala᷊matta si ya'u. 
8Wisaran MAWU, “I ya'u sarun mamantingidu lala᷊nna apan amatannu, i'o 
sarun Ta'u ehetanna wuṛṛu Ta'u tantiroanna. 
9Arie naali᷊hidda awalo᷊ apan tawe ṛingidde, apan ṛinone iappiaṛa'u tali᷊n 
ngirunna wuṛṛu tali᷊ tadea'u tumuṛutta.” 
10Taumata marosa aṛṛiaannu manambo asasusa; arawe taumata apan 
uaantima MAWU sidutu sasirungannu darangngu-Ne. 
11Ei manga taumata susi, lallala'e wuṛṛu lalluasse ana waugu apa apan buatte 
niola'u MAWU. Paggioten ala᷊lu᷊assa, ei anambon taumata apan naungnge 
matuli᷊dda! 

Daralo 33 

Aantari daralo 

1Ei manga taumata susi, paggioten ala᷊lu᷊assa ana waugu sarangkanambone 
apan buatte niola'u MAWU; ṛinone taumata matuli᷊dda sidutu maddalo. 

2Paadiangkamante su MAWU ringannu kecapi, paddalote si Tou ringannu 
musikka. 
3Pangantariten aantari wakku su MAWU, pannalangke kecapi mapia-pia 
paggiote ringannu ala᷊lu᷊assa! 
4Anambon wisaran MAWU sidutu apangimananna; I Tou satia su ala᷊wo'u 
inolaan-Ne. 
5I Tou marangngu apapia wuṛṛu atatuli᷊dda; ahewallu runia nepenen 
darangngu-Ne. 
6 MAWU nanita, ne langitta nariaddite; matannallo, wula᷊nna wuṛṛu 
anumpitanna niola'u ṛengetan-Ne. 
7Anambon ua'en tahalo᷊angnga niammuli Tou su sambau tampa, laudda 
mala᷊langnga nitaṛṛangan-Ne ere pinassaranna. 
8Wala'e ahewallu runia mata'uttu MAWU wuṛṛu tumana'u runia mangaddata 
si Tou. 
9Ana waugu i Tou nakkengetta, ana see sarangkanambone nariaddi; i Tou 
nanita, ana see sarangkanambone piate. 
10 MAWU nanala᷊re hola᷊gu manga walahanna, i Tou napaawuli᷊ apulun 
mangitou. 
11Arawe ṛiinnu MAWU sidutu ta'e aroddi, apan niatokke uata'a su alo᷊'engngu 
tempo. 
12Lalu᷊manna'a walahanna apan mangnga'u MAWU udde Ruatane, 
lalu᷊manna'a su taumata apan nipile-Ne maola'a pussaa-Ne! 
13Wuassu surga MAWU nangintanno, wuṛṛu i Tou naasilo anambon taumata. 
14Wuassu aianan-Ne MAWU ma'ellega sarangkanambone apan uatana'a su 
runia. 
15Ete i Tou apan nangatokku naungngi mangitou, wuṛṛu namasingkattu 
ala᷊wo'u inolaanni mangitou. 

16Ratu tawe maauntunga ana waugu manambo tantarane, tantara tawe 
maasala᷊matta ana waugu atatohanne. 
17Awalo᷊ tawe iawansaga maauntunga, atatohanne apan wahewalla tawe 
maasala᷊matta. 
18 MAWU ualu᷊'adda manga taumata apan mangngimanna apan uaantimma 
darangngu-Ne. 
19I Tou nanala᷊matta si mangitou wuassu papate, wuṛṛu nappaduli᷊ si 
mangitou su tempo ṛutumma. 
20Ne i ite uaantimpe MAWU, ete i Tou matatulu᷊nga wuṛṛu mananamba'a si 
ite. 
21I ite lulluassa ana waugu i Tou wuṛṛu mangngimanna aran-Ne apan susi. 
22Antimanna i yami sidutu arangnguan-Nu, oh MAWU, ana waugu i yami 
mangngantimma Si'o. 

Daralo 34 

Daralo su apapian MAWU 

1Daralon Daud, sutempo mangngawusu wewa su saruanni Abimelekh, 
na'oman sara i tou nilimbuaṛṛana ana see nassali᷊ute. 
2I ya'u ṛinone maadiangkamanna su MAWU suapan tempo, wuṛṛu tawe 
illolo᷊ne maddalo si Tou. 
3I ya'u ṛinone lumuassa ana waugu inolaannu MAWU; antimanna taumata 
massusa maaringikka udde wuṛṛu lumuassa. 
4Paddalote MAWU su sampunna ringangku, wette suadio'a mamantuga aran-
Ne. 
5I ya'u niumali᷊omanna su MAWU, wuṛṛu i Tou sinumimbakka, wuṛṛu i ya'u 
nipallossa wuassu atata'utta. 
6Taumata su asasusa mangngantimma si Tou wuṛṛu lulluassa, i mangitou 
taweddu pangiananne mabbali᷊ masili. 

7Taumata su asasilaka sussala᷊nde, ne MAWU sinumimbakka, namallossi tou 
wuassu asasusane. 
8Mala'ekatu MAWU uariaga taumata apan mangngimanna, wuṛṛu namallossi 
mangitou wuassu asasilaka. 
9Pendamete sassane aroddi apiane MAWU, lalu᷊manna'a taumata apan 
uasirungnga si Tou. 
10Pangaddate MAWU, ei i yamiu ala᷊ṛṛanang-Nge, ana waugu taumata apan 
mangngimanna sarun tawe atalanne. 
11Manga singa malu᷊nussa ana waugu anna matulu᷊ngnga; arawe taumata 
apan massubba MAWU tawe apausanne. 
12Paddaringikka manga ana'u sarangkanambone, i ya'u mangaṛṛa'a si yamiu 
mangaddata MAWU. 
13I yamiu maapulu uukka malo᷊'engnga wuṛṛu mattemma apan apianne? 
14Arie mapasabbangu manga wisara lale᷊o, wuṛṛu imbaṛṛangnga maapulu 
mallinga mammahia. 
15Pangindauten ala᷊le᷊o, pa'ola'e apapia, paddea'e paddarame ringannu 
anambon auatannu. 
16 MAWU ma'ellega taumata apan ma'imanna, i Tou maddaringikka napawe i 
mangitou mangintuli᷊ maiontolla. 
17Arawe taumata apan ma'ola'a ala᷊le᷊o raddo'apan-Ne; amungkangu i 
mangitou nate, i mangitou mali᷊hakka timbuli᷊ananna. 
18Amungkangu taumata susi sumala᷊nde, MAWU maddaringikka, wuṛṛu 
manala᷊matta si mangitou wuassu ala᷊wo'u asasusa. 
19 MAWU maranin taumata naungnge mawawo; i Tou mannala᷊matta taumata 
apan lome. 
20Tumaniten manambo asasusan taumata mapia, arawe MAWU namallossi 
tou wuassu sarangkanambone udde. 

21Wadangnge sidutu lalu᷊'arannu MAWU, wuassu duṛṛine tawe saran sambua 
paddianna. 
22Taumata lale᷊o sarun mate ana waugu ala᷊le᷊one, taumata apan maddantinu 
taumata susi sarun iṛṛuumanna. 
23 MAWU nanala᷊matta manga allang-Nge; apan uasirungnga si Tou sarun 
tawe iṛuumanna. 

Daralo 35 

Aal᷊iomanna maddorongnga aontolla 

1Daralon Daud. MAWU, ro'apete taumata apan lullawangnga si ya'u, 
pangaloite taumata apan mammangalo si ya'u. 
2Panganute lali᷊ndumma wuṛṛu allung-Ngu, wuṛṛu darisikke pangontola si 
ya'u. 
3Wattea'e sambeangnga wuṛṛu wangkao-Nu ipando'appa taumata apan 
mangngenggena si ya'u. Walo᷊a'e si ya'u manungku I'o mananala᷊ma'u. 
4Wala'e taumata apan maapulu mamate si ya'u iawaddo wuṛṛu pansilianna. 
Wala'e taumata apan ma'ire mando'apa si ya'u sumuṛṛotta ringannu 
niali᷊wune. 
5Wala'e i mangitou enggenannu mala'ekattu MAWU, naali᷊hidda wala᷊'a 
nisali᷊awukku anginna. 
6Wala'e i mangitou enggenannu mala'ekattu MAWU sulala᷊nna apan 
marandumma wuṛṛu male᷊wakka. 
7Tawe gunane i mangitou mantaingngu sedda si ya'u ara'e maali᷊ loṛṛangnga 
ipanametta si ya'u. 
8Wala'e i mangitou aemaannu papate ringannu awagananna. Wala'e i 
mangitou asametannu seddane sassane ana see manawo wuṛṛu mate. 
9Ne i ya'u lullala'a ana waugu MAWU, naungku malu᷊assa ana waugu i Tou 
nanala᷊matta si ya'u. 

10Ringannu ahewallu naungnga i ya'u nabbisara, “MAWU, I'o tawe sulu᷊ngnge! 
I'o namallossu taumata lome wuassu taumata matohassa, iapa asiangnga 
wuṛṛu susa wuassu mananansarane.” 
11Manga matatiala lale᷊o dirumarisikka lumawangnga si ya'u, wuṛṛu 
nangansilla manungku i ya'u na'ola'a manga inolaanna apan awaganangku. 
12Apapia'u niwali᷊sanni mangitou ringannu ala᷊le᷊o; i ya'u nawulu᷊ssa 
sulalu᷊mmu sasassila. 
13Sutempo i mangitou maradda'a, i ya'u massusa wuṛṛu tawe umanna; i ya'u 
u'ali᷊omanna ringannu uaruutta, 
14naali᷊hidda u'ali᷊omannu sangkatou tuṛṛangnga ara'e sangkatou hawe ate. I 
ya'u uaruutta lulluain mangitou, naali᷊hidda i ya'u lullalo᷊n inangku sassane. 
15Arawe sutempo i ya'u su asasusa, i mangitou lulluassa, wuṛṛu nakkulunna 
mando'appa si ya'u. I mangitou u'amatta ua'ento ipallobbosa si ya'u. 
16I mangitou sidutu mangngalu᷊andaga sangkatou peṛṛo, wuṛṛu ma'ellega si 
ya'u ringannu maddantunna. 
17Ma'oman sara tingngera, oh MAWU, ma'oman sara tingngera I'o tumba'u 
ma'ellega? Sala᷊matewe i ya'u wuassu pangalon mangitou, liuaawe i ya'u 
wuassu manga singa udde. 
18Ne i ya'u sarun maadiangkamanna Si'o su tangngan ala᷊ṛanang-Ngu, wuṛṛu 
maddalo aran-Nu sulalu᷊mmu paammula᷊nni mangitou. 
19Ariewe pabbala'a i ya'u nannalangannu taumata masseetta si ya'u ringannu 
tawe pangiananne. Ariewe pabbala'a i ya'u ipallala᷊ge taumata apan 
maddantingku ringannu tawe pangiananne. 
20Pabbawisaran mangitou maṛṛagissa; i mangitou manggola᷊gu pallali᷊nga su 
taumata apan mabbiakka uasasangkapia. 
21I mangitou mangngintuli᷊ si ya'u wuṛṛu mabbisara manungku i mangitou 
naasilote inolaangku. 

22Arawe I'o, MAWU, naasilote; ariewe mangintammuda, oh MAWU, ariewe 
pangindau wuassi ya'u. 
23Darisikke panamba'a hatto'u, oh Ruata'u wuṛṛu MAWU'u, ontole᷊we i ya'u! 
24Sambaaiwe i ya'u, ana waugu I'o matuli᷊dda, oh MAWU Ruata'u, arie 
pabbala'a seetta maggio'u. 
25Ariewe pabbala'a i mangitou mabbisara sulalu᷊mmu naungnga, 
“Adiangkamanna, i ite buatte nanginsue niawane. Apulun kite 
niawatu'ante!” 
26Wala'e taumata apan naasilo asasusa'u mabbali᷊ iali᷊wune wuṛṛu massili. 
Wala'e taumata apan mammungan batangane su saruangku lobbosanna 
wuṛṛu pansilianna. 
27Antimanna taumata apan maapulu ma'ellega si ya'u iapaṛṛino lullala'a 
wuṛṛu lulluassa. Antimanna i mangitou masokka mabbisara, “Mangke 
atonna MAWU mawantuga! I Tou maapulun asasala᷊mattu allang-Nge!” 
28Ne i ya'u sarun mamasingkatu atatuli᷊ddu MAWU, wuṛṛu maddalo Si'o su 
alo᷊'engngu allo. 

Daralo 36 

Al᷊al᷊eon taumata wuṛṛu apapian Duata 

1Su piaṛṛa'u mangangantari. Wuassi Daud, allangu MAWU. 
Al᷊al᷊eon taumata 

2Rosa mabbisara sulalu᷊mmu naungngu taumata lale᷊o, i tou mangke tawe 
mata'uttu Ruata. 
3I tou uapendamma watanganne atohasanne, na'oman sara tawe maatutukka 
pasasala᷊ne, wuṛṛu tawe mabbinsine. 
4Manga wisarane lale᷊o wuṛṛu napenen wawahia, i tou tate lai ma'ola'a apapia 
wuṛṛu apapande. 

5Su tampan tatiila᷊nna i tou manggola᷊gu ala᷊le᷊o, inolaanne taweddu mapia, 
iapa lale᷊o tawe ito'ene. 

Apapian Duata 

6 MAWU, darangngu-Nu ere atanggaku langitta, wuṛṛu 
atatuli᷊ddu MAWU naddatingu winabbawa. 
7Apapia-Nu naali᷊hidda atanggaku wowone, wuṛṛu 
atatuli᷊ddu MAWU alalu᷊mme ere laudda; taumata wuṛṛu winatangnga 
nipaduli᷊anan-Nu, oh MAWU. 
8Tumaniten maarega darangngu-Nu, oh Ruata, taumata uasirungnga 
sulalu᷊mmu alu᷊ngngu papaiddu MAWU. 
9I mangitou nala᷊iddu anna su Wale᷊n-Nu, ringannu ua'e wuassu 
salu᷊kku MAWU apan maatohassa. 
10Ete I'o punnu pabbawiakku anambon riadianna, sulalu᷊mmu 
semakku MAWU i yami naasilo semakka. 
11Antimanna I'o sidutu umakkannu taumata apan maaillala᷊ Si'o, wuṛṛu 
mandangngu taumata naungnge matuli᷊dda. 
12Arie pabbala'a i ya'u pangaloannu taumata mawunga, ara'e limbuaṛṛannu 
taumata lale᷊o. 
13Pa'ellege, taumata apan na'ola'a ala᷊le᷊o nanawote, i mangitou nawala᷊tta 
wuṛṛu tate maawuatta apia. 

Daralo 37 

Pal᷊addu taumata lal᷊eo wuṛṛu taumata mapia 

1Wuassi Daud. Arie i yamiu sussinggawanga ana waugu taumata lale᷊o, arie 
sumelo'a su taumata apan na'ola'a pasasala᷊. 
2Ana waugu i mangitou mali᷊hakke mawuli᷊ naali᷊hidda wala᷊bbuka, wuṛṛu 
tumolangnga ere sinuananna nangelomma. 

3Pangimante MAWU, wuṛṛu pa'ola'e apapia, pamanuate su wanua udde wuṛṛu 
paatuli᷊dda mabbiakka. 
4Paddea'e lalu᷊manangu su MAWU, I Tou sarun mangutungu apulun 
naungngu. 
5Tantila᷊'e wiakku su MAWU, pangantimpe si Tou, i Tou sarun mantulu᷊ngngu. 
6I Tou sarun mapali᷊atta'u tatuṛṛunnu ere asasemakka, wuṛṛu pallala᷊gunu ere 
allo. 
7Ṛaddoite MAWU ringannu naungnga matammuda, ṛaddoite ringannu 
asasabare ma'oman sara i Tou mammanara. Arie suminggawanga su taumata 
apan napantaingu wiakke, ara'e iapa manarane mammahia. 
8Arie masa'u wuṛṛu malo᷊so naungnga, udde tumba'u mangngapiddu 
asasilaka. 
9Ana waugu taumata apan ma'ola'a ala᷊le᷊o, sarun ṛaddaanna, arawe isai 
uaantimma MAWU sarun manahuanna leta'a udde. 
10Taumata lale᷊o sarun mawuli᷊ ringannu mali᷊hakka, amungkangu reaanna, i 
tou tate asombanganna. 
11Taumata apan mawawo naungnge sarun mappussa'a leta'a udde, wuṛṛu 
maapendamma lalu᷊manna'a marasai. 
12Taumata lale᷊o manggola᷊gu ala᷊le᷊o su taumata mapia, wuṛṛu ma'ellega 
ringannu ararantinna. 
13Arawe MAWU lullaggen taumata lale᷊o, ana waugu i Tou masingkatte 
panginsueannu taumata udde maranite. 
14Taumata lale᷊o mannawutta hale᷊le wuṛṛu mammiti'u anaanna ipamate 
taumata asiangnga wuṛṛu su awussa, ipakkata taumata apan mabbiakka 
matuli᷊dda. 
15Arawe taumata lale᷊o sarun a'usu'annu hale᷊lene sassane, darangeanni 
mangitou sarun paddianna. 

16Saranapa addio'a apan tatahuannu taumata mapia maareganna wuassu 
paa'alan taumata lale᷊o. 
17Ana waugu taṛṛinon taumata lale᷊o sarun paddiannu MAWU, arawe taumata 
mapia sidutu lalu᷊aran-Ne. 
18 MAWU ualu᷊'adda wiakku taumata susi, darotongnga pussa'an mangitou 
saran mala᷊nnu-la᷊nnu. 
19Sutempon asasusa i mangitou tawe mataṛṛangnga, sutempon ṛutumma i 
mangitou sidutu nasuungnga. 
20Arawe taumata lale᷊o sarun mate, seettu MAWU sarun mawuli᷊ naali᷊hidda 
wunga su wadda'a, i mangitou sarun mawuli᷊ sulalu᷊mmu timbulla. 
21Taumata lale᷊o mabballasa arawe tawe mamelengnga, arawe taumata 
mapia mangonggolu ringannu naungnga malu᷊assa. 
22Taumata apan niala᷊matannu MAWU sarun manahuanna leta'a udde, arawe 
taumata apan niwontohan-Ne sarun limbuaṛṛanna. 
23 MAWU mangngehetta taumata sulala᷊nna apan ṛinone amatanne, i Tou 
mannohassa taumata mabbiakka tuttuṛṛuta apulu-Ne. 
24Napawe manawo, i tou sarun tawe male᷊ssa wahewalla, ana 
waugu MAWU ua'ehetta limane. 
25Ro'en i ya'u ta'e dario'a naddatingu timmadete, taambe saran paassa i ya'u 
taambe naasilo taumata mapia tinantangu MAWU, ara'e ana'a pulunnu 
nabbali᷊ maddarorongnga. 
26I tou sidutu mappawallasa wuṛṛu mangonggola, wuṛṛu manga anangnge 
nabbali᷊ ala᷊matta si tou. 
27Tantanga'e taumata lale᷊o, pa'ola'e apapia, ne saran mala᷊nnu-la᷊nnu 
papapulunnu sarun manahuanna leta'a udde. 
28Ana waugu MAWU marangngu inolaanna apan mapia wuṛṛu matuli᷊dda, 
taumata apan matuṛṛutta si Tou tawe niwala-Ne su asasusa. I Tou ualu᷊'adda 

si mangitou saran mala᷊nnu-la᷊nnu, arawe papapulunnu taumata lale᷊o sarun 
ṛaddaanna. 
29Taumata susi sarun manahuanna leta'a udde, wuṛṛu mamanua isudde saran 
mala᷊nnu-la᷊nnu. 
30Taumata mapia mabbisara ringannu apande, i tou sidutu matuli᷊dda 
sulalu᷊mmu wisarane. 
31Titan Ruatane sasahipunanna sulalu᷊mmu naungnge, i tou tawe sumewadda 
tita udde. 
32Taumata mapia lali᷊ngeannu taumata lale᷊o apan maddea'a tempone 
ipamate si tou. 
33Arawe MAWU tawe mamalan tou manawo su liman seetta, ara'e iṛuumanna 
sutempo parikisanna. 
34Pangantimpe su MAWU wuṛṛu paatuṛṛutte parenta-Ne, ne i Tou mamatunna 
si'o iapatahuanna leta'a udde; i'o sarun maasilo taumata lale᷊o ṛaddaanna. 
35I ya'u naasilote taumata lale᷊o mattali᷊moṛṛonganna; i tou naali᷊hidda 
aaluanna apan masuwukka wuṛṛu ṛamunne malalu᷊mma. 
36Sutempo i ya'u sinumabbi, i tou tate baddi'a lai, i tou raddeaangku, arawe 
tawe niasombangangku. 
37Pa'ellege taumata apan mapia wuṛṛu naungnge waresi; taumata apan 
mapulun paddarame uatahuanna allo addantane. 
38Arawe taumata marosa sarun pateanna; papapulunni mangitou sarun 
ṛaddaanna. 
39 MAWU nanala᷊matta taumata susi, wuṛṛu nallu'adda si mangitou wuassu 
asasusa. 
40I Tou niumontola wuṛṛu nanala᷊matta si mangitou, wuṛṛu namallossi 
mangitou wuassu taumata lale᷊o, ana waugu i mangitou uasirungnga si Tou. 

Daralo 38 

Aal᷊iomanna sulal᷊ummu asasusa 

1Daralon Daud sutempo nangonggolu sasamban panananunganna. 
2 MAWU, ariewe i ya'u iṛṛuumanna sulalu᷊mmu asasa'u-Nu, ariewe panansara 
si ya'u sulalu᷊mmu pandarona-Nu. 
3Anaan-Nu nallappasa nallessa wadangku, lima-Nu pendamanna mawakkata 
uaumpisanna si ya'u. 
4I ya'u maradda'a mawakkata ana waugu asasa'u-Nu; taweddu pia 
lalu᷊manange su wadangku ana waugu rosa'u. 
5I ya'u nala᷊mmisa su manawangngu pasasala᷊'u, winabbawan rosa'u 
tumaniten mawakkata si ya'u. 
6Manga lessa'u pia nanane wuṛṛu halu᷊rune mawukku'a, ana waugu 
inolaangku tumaniten longonna. 
7I ya'u niuma'ukku'a wuṛṛu niumaruutta, su alo᷊'engngu allo i ya'u 
uatinnannanga wuṛṛu massusa. 
8Sali᷊ubba mannutungnga wadangku, taweddu pia lalu᷊mannange su 
waddangku. 
9I ya'u naṛimunsa'a wuṛṛu niasueannu ikkata, i ya'u ma'uare ana waugu 
naungku sussinggawanga. 
10 MAWU, I'o masingkatu ala᷊wo'u apulu'u, sasali᷊omangku tawe iawuni Si'o. 
11Pappuso'u sussinggawanga, ikka'u nawuli᷊, mata'u nabbali᷊te mala᷊bbuka. 
12Manga hawe'u mallinda'a ana waugu radda'u, ewe'e manga tuṛṛangku 
mangngindauute lai. 
13Taumata apan mappandumma mamate si ya'u nantaingngu sedda si ya'u; 
apan pia pandumma manilaka si ya'u mammansaga mamate si ya'u. 
14Arawe i ya'u naali᷊hidda taumata wengella apan tawe maaringikka, 
naali᷊hidda taumata mou apan tawe maawisara. 

15Atonna, i ya'u naali᷊hidda taumata tawe maaringikka, wuṛṛu ana waugu 
udde tawe sumongga. 
16Arawe i ya'u uaantimma Si'o, oh MAWU, wuṛṛu I'o, MAWU Ruata'u, 
sinumimbakka si ya'u. 
17Arie pabbala'a see'u malu᷊assa maasilo asasusa'u, arie pabbala'a i mangitou 
mattali᷊moṛonganna napawe i ya'u lomete. 
18I ya'u maraniten manawo, i ya'u sidutu sussali᷊omannu atataddu'a. 
19I ya'u nanga'u manga rosa'u; naungku sussinggawanga maṛingiddu 
pasasala᷊'u. 
20Manga taumata apan maisasee'u, manambo wuṛṛu matohassa, i mangitou 
maddantinnu ola'u i ya'u mabbiakka. 
21Taumata apan mabbali᷊ssu apapia ringannu ala᷊le᷊o maisasee'u ana waugu 
inolaangku mapia. 
22Oh MAWU, ariewe manantangku, ariewe marau wuassia'u, oh Ruata'u. 
23Paali᷊hakka rumanta umontolla si ya'u, oh MAWU mananala᷊ma'u. 

Daralo 39 

Panga'uannu taumata apan tantal᷊anna uatataṛṛangnga 

1Su piaṛa'u mangangantari. Daralon Daud. Tuddane si Yedutun. 
2Ṛingi'u, “I ya'u maapulu mallu'adda waddangnga tadea'u tawe marosa 
ringannu lila'u. I ya'u maddiri mabbisara tantala᷊nna taumata lale᷊o ta'e 
marani.” 
3I ya'u mala᷊nna-la᷊nnaba, na'oman sara naawaddo watangangku sassane. 
Wuṛṛu asasusa'u aapendamanna tumaniten mawakkata; 
4i ya'u niattongu asasinggawanga apan wahewalla. Lembon iraṛṛingidda, 
lembon massusa naungku; panginsueanne i ya'u nabbisarate, 

5“MAWU, pasingkata'e tingngera papate'u tadea'u i ya'u masingkatta aroddi 
aaunne auuṛṛangku.” 
6Aroddi ali᷊hakke I'o nanantunnu auuṛṛangku! Ete Si'o alo᷊'engngu 
pabbiaṛṛangku tawe gunane. Atonna, taumata naali᷊hidda sasabbangu 
singangu, 
7wiakke sinumabbi naali᷊hidda lintau. Anambon manarane tawe gunane; i 
tou mangngombon darotongnga, arawe wagga isai sarun mangonggolu anna 
si tou. 
8Orassa indi apan laṛṛaddoannu, oh MAWU? Ete Si'o i ya'u uaantimma. 
9Pallosaawe i ya'u wuassu anambon rosa'u, arie pabbala'a i ya'u mabbali᷊ 
aalu᷊andahannu taumata longonna. 
10I ya'u mala᷊nnaba tawe namu'a moṛṛongku, ana waugu ete I'o apan 
mamuulla si ya'u. 
11Ala᷊ppe ṛuuman-Nu wuassia'u, ana waugu i ya'u maraniten mate ana waugu 
papuullu MAWU. 
12Taumata ana waugu pasasala᷊ne; niṛṛuuman-Nu wuṛṛu pappuula᷊n-Nu 
naali᷊hidda wiangnga niṛṛimunsa-Ngu apa apan maarega si tou. Atonna, 
taumata naali᷊hidda sasabbangu singangu. 
13Daringiṛṛewe aali᷊omangku oh MAWU, ellehewe darorongku; arie tumba'u 
mala᷊nnaba napawe i ya'u lumuai. Ere iupungngu ala᷊mona'u 
sarangkanambone, tumba'u tala᷊ngkadio'a i ya'u uaintala᷊ ringan-Nu. 
14Ariewe mallimbatta si ya'u, tadea'u i ya'u malu᷊assa addio'a, tantala᷊nna i 
ya'u taambe inai, wuṛṛu tate baddi'a lai. 

Daralo 40 

Aal᷊iomanna adiangkamanna wuṛṛu sasal᷊ande 

1Su piaṛa'u mangangantari. Daralon Daud. 
Aal᷊iomanna adiangkamanna 

2Ringannu sabare i ya'u uaṛṛaddo sasumbalan MAWU; ana see i Tou na'ellega 
si ya'u wuṛṛu naddaringikka sasala᷊nde'u. 
3I Tou namatunna si ya'u wuassu loṛṛangnga apan maasilaka, wuassu labbon 
lota. I Tou nangaddo'u su wowon wuiddu watu, na'oman sara lempangku 
naatokka. 
4I Tou nangaṛṛa'a si ya'u mangantarin antari wakku, antari daralo su Ruatan 
kite. Manambo taumata naasilo wuṛṛu nabbali᷊ nata'utta, ana see 
nangimante MAWU. 
5Lalu᷊manna'a su taumata apan mangngimanna MAWU, apan tawe 
tinumantalonga massubba manga monganna, ara'e maiontolla su taumata 
mawunga. 
6 MAWU, anambone eteapa inolaan-Nu si yami, oh MAWU Ruata'u, I'o 
taweddu panumandinganne! Tumaniten manambo ṛiin-Nu apan 
maatiangnga si yami, tawe iawatti'a abbi. 
7Sasamba wuṛṛu aonggola ipaadiri-Nu, sasamba itattambunna wuṛṛu 
sasamba papappassa rosa tawe dorongan-Nu. Arawe I'o buatte nangonggolu 
tali᷊nga si ya'u, apan wotongnge maaringikka tingikku MAWU. 
8Ana see i ya'u nabbisara, “Indete i ya'u, sulalu᷊mmu lulu᷊nnu wuke niwoṛetta 
si ya'u. 
9I ya'u malu᷊assa tuttuṛṛuta apulu-Nu, oh Ruata, tita-Nu ta'u sinahipunna 
sulalu᷊mmu naungnga.” 
10Sulalu᷊mmu ammula᷊nnu ala᷊ṛṛanang-Ngu i ya'u mammasingkatu watti'u 
ala᷊lu᷊assa manungku I'o buatte nanala᷊matta si yami. Ringannu tawe illilo᷊ne 
olangnge udde iapasingkata, I'o masingkatu sarangkanambone udde, 
oh MAWU. 
11Watti'u asasala᷊matta udde tawe ta'u sinahipunna sulalu᷊mmu naungnga, 
aontolla wuṛṛu papaduli᷊-Nu sidutu ta'u iapasingkata. Su saruannu 

ammula᷊nnu ala᷊ṛang-Ngu i ya'u tawe mala᷊nnaba, arawe i ya'u 
mammasingkatu darangngu wuṛṛu papaduli᷊-Nu. 
12 MAWU ariewe pangillolo᷊ mandangngu si ya'u; lu'arewe i ya'u sidutu 
ringannu darangngu wuṛṛu papaduli᷊-Nu. 

Aal᷊iomanna sasal᷊ande 
(Drl. 70:1-5) 

13I ya'u tatalliwunannu asasilaka apan manambo, anambone tawe 
iareengnga. I ya'u a'engenannu manga rosa'u, na'oman sara i ya'u tawe 
maasilo. Reenganne nilumebbe wuassu uta'a su pua'u, maaola'a si ya'u tate 
antimma. 
14Oh MAWU, sala᷊matewe i ya'u, MAWU paali᷊hakke umontola si ya'u! 
15Wala'ewe taumata apan maapulu mamate si ya'u iaparugi wuṛṛu 
tumala᷊ngnga ringannu u'ali᷊wu. Wala'ewe taumata lullaggen asasilaka'u 
puula᷊nna iapatala᷊ngnga wuṛṛu aadio'anna. 
16Wala'ewe taumata apan lullage'u mabbali᷊ ṛumindu'a wuṛṛu masili. 
17Antimanna anambon taumata apan massubba Si'o lumuassa wuṛṛu 
lumala'a, wuṛṛu sarangkanambone apan mandangngu asasala᷊matta 
wuassu MAWU sidutu mabbisara, “Atonna mawantuga MAWU!” 
18I ya'u indi asiangnga wuṛṛu lome, arawe MAWU ualu᷊'adda si ya'u. Ete I'o 
matatulu᷊ngnga wuṛṛu mananala᷊ma'u, ariewe malliwue, oh Ruata'u! 

Daralo 41 

Aal᷊iomanna madorongnga apapia wuassu radda'a 

1Su piaṛṛa'u mangangantari. Daralon Daud. 
2Lalu᷊manna'a su taumata apan u'akkannu taumata lome; MAWU sarun 
mantulu᷊ngngi tou sutempon asasusa. 
3 MAWU sarun mallu'adda wuṛṛu mappaduli᷊ si tou, I tou sarun malluassa si 
tou su runia, wuṛṛu tawe manantilli tou su liman seenne. 

4 MAWU sarun mantulu᷊ngngi tou sutempo maradda'a, wuṛṛu i tou sarun 
mabbannasanna wuassu raddange. 
5Wisara'u, “I ya'u narosate su saruan-Nu, oh MAWU, akkanaawe i ya'u wuṛṛu 
paapiaawe i ya'u.” 
6See'u ma'umbilangu ala᷊le᷊o'u, i mangitou mappandumma tadea'u i ya'u mate 
wuṛṛu timbuli᷊ananna. 
7Manga taumata apan mattembo si ya'u tawe naungnge malu᷊assa. I mangitou 
mangngammulu watti'u ala᷊le᷊o'u, ana see iapasingkatta su ala᷊wo'u tampa. 
8sarangkanambone apan maddantingku uasasali᷊mburunga; i mangitou 
mabbisara tumanite ale᷊oanne su watangangku. 
9I mangitou mabbisara, “Radange mawakkate atonna, i tou lai 
maawangunna.” 
10Ewe'e lai hawe ate apan apangimanangku, taumata apan u'anna susambau 
ringangku buatte nangadio'a si ya'u. 
11Akkanaawe i ya'u oh MAWU, paapiaawe i ya'u wuassu radda'a, tadea'u i ya'u 
wotongnge mabbali᷊ssa ala᷊le᷊on manga see'u. 
12Amungkangu i ya'u tawe iawaddon see'u, i ya'u masingkate manungku I'o 
malu᷊assa si ya'u. 
13I'o niumontolla si ya'u ana waugu awawaresin naungku, wuṛṛu namala'u 
mabbiakka suadio'a ringan-Nu saran mala᷊nnu-la᷊nnu. 
14Paddalote MAWU, Ruatan Israel! Paddalote si Tou orassa indi wuṛṛu saran 
mala᷊nnu-la᷊nnu! Ariadite aroddi. Amin! 

Daralo 42 

WUKE ARUANE: 
DARALO 42–72 

Aal᷊iomanna su leta'a pinamuanganna 

1Su piaṛṛa'u mangangantari. Antari ala᷊ṛṛa'u ṛuanganni Korah. 

2Naali᷊hidda rusa maapulun ua'en salu᷊kka, aroddi lai niawa'u maapulu-Nu, 
oh Ruata. 
3I ya'u mappulun Ruata apan wiakka, tingngera i ya'u wotongnge 
maataṛṛamawu su Wale᷊n-Ne? 
4Allo ṛabbi i ya'u lulluai, anna si ya'u tumba'u allon mata. Su alo᷊'engngu allo 
see'u maiwalo᷊, “Suapate Ruatanu?” 
5Naungku massusa napawe maanaungnga tempo dorone, sutempo i ya'u 
mattudda Wale᷊n MAWU suadio'a ringannu awadaalla apan mallaghun damea. 
I ya'u u'amatta su saruannu ammula᷊nna ringannu huggio wuṛṛu antarin 
daralo. 
6Anio naungku massusa wuṛṛu sussinggawanga? I ya'u uaantimma Ruata. Ne 
i ya'u maadiangkamanna apia si Tou, su Ruata'u wuṛṛu mananala᷊ma'u. 
7-8Su leta'a pamamanguanna indi naungku naṛimunsa'a, ana waugu udde i 
ya'u nanaungnga MAWU. Niawa'u nielekku saggan asasusa, i ya'u niṛṛammon 
manawangu ali᷊ba'ukka; naali᷊hidda tingikku ampassu Salu᷊kku Yordan 
wuassu Wowon Hermon wuṛṛu Wowon Mizar. 
9Antimanna MAWU mapali᷊atta'u darangngu-Ne sutempo allo, tadea'u 
sutempo ṛabbi i ya'u wotongnge mangantari wuṛṛu umali᷊omanna su Ruata 
punnu wia'u. 
10I ya'u nabbisara su Ruata, mananahe'u, “Anio I'o naabuli᷊'u? Anio i ya'u 
sidutu uatataṛṛangnga, ana waugu aallangannu manga see'u?” 
11Naungku naṛṛimunsa'a ana waugu aalu᷊andagu seetta. I mangitou sidutu 
ma'iwalo᷊, “Suapate Ruatanu?” 
12Anio naungku massusa wuṛṛu sussinggawanga? I ya'u uaantimma Ruata. 
Ne i ya'u maadiangkamanna apia si Tou, su Ruata'u wuṛṛu mananala᷊ma'u. 

Daralo 43 

Aal᷊iomanna su leta'a pamamuanganna 
(Sasampa'u Daralo 42) 

1Onggole᷊ten atatuli᷊dda si ya'u, oh Ruata, sambaaite i ya'u su saruannu 
walahanna apan dale᷊o. Liuaawe i ya'u wuassu taumata lale᷊o wuṛṛu taṛṛa 
wahia. 
2Ete I'o Ruata, pasasirungangku; anio I'o nanantangku? Anio i ya'u sidutu 
uatataṛṛangnga ana waugu aallangannu manga see'u? 
3Pali᷊atta'e apapia-Nu ipanemakka wuṛṛu ipangehetta si ya'u, tadea'u i ya'u 
mebelenga watukku Sion, wuiddu MAWU apan susi wuṛṛu watukku Wale᷊n 
atatanaan-Nu. 
4Ne i ya'u sarun mattudan mezbah Duata, sumaruanna Ruata punnu ala᷊lu᷊a'u. 
I ya'u sarun mangantari wuṛṛu mannalanga kecapi, ipaddalo Si'o, oh Ruata, 
Ruata'u. 
5Anio naungku massusa wuṛṛu sussinggawanga? I ya'u uaantimma Ruata, ne 
i ya'u sarun maadiangkamanna apia si Tou, su Ruata'u wuṛṛu mananala᷊ma'u. 

Daralo 44 

Aal᷊iomanna madorongnga lal᷊u'adda 

1Daralon ṛuanganni Korah. Antari tatantiro. Su piaṛa'u mangangantari. 
2Oh Ruata, i yami naaringikke sassane wa'e apan niwatti'u ala᷊monan kami 
su ola'u manara wahewalla apan buatte niolang-Ngu sutempo dorone. 
3I'o sassane nallimbuakka manga walahanna tadea'u ala᷊ṛṛanang-Ngu 
mamanua su wanuan mangitou. Manga walahanna waine nisilaka-Nu, arawe 
ala᷊ṛanang-Ngu niwalanu mabbalaga. 
4Leta'a udde tawe niaaṛṛon mangitou ringannu hale᷊le; tawe ringannu 
atatohassa sassane i mangitou naauntunga, arawe ringannu taṛṛino wuṛṛu 
semakku daranta-Nu, ana waugu I'o uanaungnga ala᷊ṛṛanang-Ngu. 
5Ete I'o Ratu'u wuṛṛu Ruata'u, apan nangonggolu auntunganna su ala᷊ṛṛanang-
Ngu. 



1511 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

6Ringannu taṛṛino-Nu i yami namaddon seetti yami, wuṛṛu napasuṛṛubbawa 
manga taumata apan mammangalo si yami. 
7Ana waugu i ya'u tawe mangasakku anangku, hale᷊le'u lai tawe 
mapanala᷊matta si ya'u. 
8Arawe ete I'o nanala᷊matta si yami wuassu seetta, wuṛṛu namaddon manga 
taumata apan maddantini yami. 
9Ne i yami sidutu mammantuga Si'o, wuṛṛu uata'a maadiangkamanna Si'o. 
10Arawe orassa indi I'o nanantangngi yami wuṛṛu namalan kami niawaddo. 
I'o tate lai inai suadio'a ringanni yami. 
11I'o namalan kami tinumala᷊ngu watanganni yami wuassu seetti yami, wuṛṛu 
i mangitou nangaṛṛo darotongngi yami. 
12I'o namalan kami niṛṛata ere domba, wuṛṛu I'o nanali᷊awukki yami 
suwallatu manga walahanna. 
13I'o nabbalu᷊'u ala᷊ṛṛanang-Ngu ringannu aregane mawawo, wuṛṛu tawe 
naasomba auntunganne. 
14I'o na'ola'a si yami aalu᷊andahannu manga ali᷊ndonganna i mangitou 
mallobbosa wuṛṛu lullaggen kami. 
15I Yami niolang-Ngu pappasendeṛannu manga walahanna; i mangitou 
uapapa'ilinga lapiddu mangngadio'a si yami. 
16Su alo᷊'engngu allo i ya'u iappasala᷊, uapasanna asasili wuṛṛu amamea, 
17ana waugu naaringikka alu᷊andaga wuṛṛu papansili wuassu moṛṛongngu 
seetta wuṛṛu taṛṛa une. 
18Sarangkanambone buatte naṛṛia'a si yami salaiwe i yami tawe maabuli᷊-Nu 
ara'e massinaadu paaire-Nu si yami. 
19Naungngi yami tawe mangawusu Si'o; tita-Nu tawe abuli᷊ananni yami. 
20Arawe I'o nanantangngi yami sulalu᷊mmu ararandumma; i yami tawe ikkata 
suwallatu winatangnga mala᷊ṛṛaga. 

21Unnu wisara i yami tate lai massubba Ruata, ewe'e u'ali᷊omante su mawu 
waine, 
22Ruata sarun maasingkata, ana waugu i Tou maatutukka addapingu 
naungngi yami. 
23Ana waugu I'o i yami sidutu uasaruanna papate, wuṛṛu a'olaanna 
naali᷊hidda domba apan ṛatanna. 
24Darisikke, oh MAWU! Anio I'o mattiilla? Pabbuatte! Arie manola᷊'i yami 
sarangkalo᷊'engnge. 
25Anio I'o ma'imbuni, wuṛṛu maabuli᷊n asasansara wuṛṛu asasusan kami? 
26I yami naṛṛimunsa'a nanawo su leta'a, uala᷊llowanga su awu ana waugu 
niawaddo. 
27Pabbuatte wuṛṛu rantate pangontola si yami, sala᷊matewe i yami ana waugu 
darangngu-Nu. 

Daralo 45 

Antari su andeangu awingngu ratu 

1Daralon ṛuanganni Korah. Antarin darangngu. Su piaṛṛa'u mangangantari. 
Tumuṛṛuttu ronsi: Wunga halo᷊homma. 
2Manga wisara maṛṛamaga sinumabbanga wuassu naungku, antari'u 
nionggola sasamba su ratu. Naali᷊hidda penan sangkatou panden bisara, lila'u 
nasaddiate maapasabbangu sasanato'a. 
3Ete I'o apan aṛṛamahanne wuassu wallatu taumata, manga wisaranu 
napenen apapia, ana waugu udde i'o niala᷊matannu Ruata saran mala᷊nnu-
la᷊nnu. 
4Peta'e hale᷊lenu su lawassa, ei ratu apan matohassa, i'o tumaniten 
mawantuga wuṛṛu nilumiatta'a! 

5Amata'e, ringannu awawaṛṛani mattuddan auntunganna manahekku apapia 
wuṛṛu atatuli᷊dda apan masaṛṛionto'a; ringannu atatohannu aṛṛote 
auntunganna apan wahewalla! 
6Anaannu apan maṛṛoro nallappasa su pappuson seennu, manga walahanna 
nanawo su saruannu leddanu. 
7Ruata nangonggola si'o taṛṛino ipamarenta, taṛṛinonu uata'a saran mala᷊nnu-
la᷊nnu; ringannu atatuli᷊dda i'o mammarenta tumana'u soanu. 
8I'o mandangngu atatuli᷊dda wuṛṛu maddantinu ala᷊le᷊o; ana waugu udde, 
Ruata, Ruatanu buatte namile si'o, wuṛṛu nalluassa si'o nilumambalanna 
wuassu manga ratu waine. 
9Peddenu pia halu᷊run amania, gaharu wuṛṛu cendana; mananalangnga ronsi 
su wale᷊n araratuanna lalo᷊gaṛannu gadinga wuṛṛu naalu᷊assa si'o. 
10Suwallatu manga mangangimbe wale᷊n araratuanna pia lai manga maṛṛuala 
ana'u ratu. Su aikkatannu adderan araratuanna uarisikka wo'i ringannu 
lalo᷊gakka wula᷊wanna tutune. 
11Ei Maṛṛuala ana'u ratu, paaddaringikke manga wisara'u, timbuli᷊anete 
walahanna wuṛṛu ṛuangannu hawenu. 
12Ala᷊ṛṛamagu maasaṛṛimbuatta naungngu ratu, i tou tuangngu, 
passuṛṛubawate si tou. 
13Tumana'u Tirus uaapiddu aonggola si'o; taumata ala mattinsahadda 
manganu naungngu. 
14Maṛuala ana'u ratu sinumutta ringannu ala᷊ṛṛansangnga, peddene 
nilogaṛṛannu wula᷊wanna. 
15Ringannu laubba manambo hatine i tou niuntudda ringannu ratu, 
tatantalongannu maṛṛuala, manga hawene, i mangitou lai hunane su ratu. 
16I mangitou hugio ringannu ala᷊lu᷊assa sutempo niuntudda sinumutta 
sulalu᷊mmu wale᷊n araratuanna! 



1514 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

17I'o, ratu'u, sarun maasomba manambo ana'a esakka iapa'ianna su adderan 
araratuannu iupungngu ala᷊monanu. I mangitou sarun ta'u olaanna 
tembonanne su ahewallu runia. 
18Ringannu antari indi i'o ta'u wantuhanna maddatingngu papapulungku 
manga walahanna sarun maddalo si'o sarangkalo᷊'engnge. 

Daralo 46 

Ruata uarundinganna wuṛṛu mantul᷊ungngi ite 

1Daralon ṛuanganni Korah. Su piaṛa'u mangangantari. Ringannu ronsin 
Alamot. 
2Ruata udde pattillumangku wuṛṛu atatohassi ite; I tou sidutu uasadia wuṛṛu 
maatulu᷊ngnga sulalu᷊mmu asasusa. 
3Ne i ite tawe mata'utta, salaiwe runia umio'a, wuṛṛu manga wowone 
mawontolla su ṛanassu tahalo᷊angnga; 
4salaiwe tahalo᷊angnga mallua balu᷊ wuṛṛu mattandi'a, wuṛṛu manga wuidda 
umio'a ana waugu pappuula᷊nne. 
5Pia aeheṛṛannu salu᷊kka apan maalu᷊assa soan Duata, tampa tatanaannu 
Ruata Apan Lembon Atanggaṛṛane. 
6Ruata uatana'a poiaroddi, ne soa udde tawe mahohakka; I Tou sarun 
mantulu᷊ngnga sutempo marua allo. 
7Ruata nirumallu'a, ne runia naṛimunsa'a; manga walahanna nata'utta, 
manga araratuanna nanawo. 
8 MAWU Apan Lembontaṛṛino ualu᷊'adda si ite, Ruatan Yakub uapaduli᷊ si ite. 
9Wette, pa'ellege apa apan nimanaran MAWU; aroddi maatiangnga manara-
Ne su runia! 
10I Tou napaaddon pangalo su ahewallu runia, ala᷊ti'anna wuṛṛu tambakka 
niṛṛimunsang-Nge, manga allunga mali᷊mbulunna nitutung-Nge. 

11Wisara-Ne, “Pangillolo᷊te mapapangalo; asingkatawe, i Ya'u indi Ruata, i 
Ya'u mawantuga suwallatu manga walahanna, mawantuga su ahewallu 
runia.” 
12 MAWU Apan Lembontaṛṛino uatantalonga si ite, Ruatan Yakub ualu᷊'adda 
si ite. 

Daralo 47 

Ruata Tambonanne Awantuhanne 

1Daralon ṛuanganni Korah. Su piaṛṛa'u mangangantari. 
2Pattalo᷊'ape ringannu lulluassa, ei anambon walahanna! Paddalote Ruata 
ringannu huggio! 
3Ana waugu MAWU Apan Lembon Atanggaṛṛane udde matohassa, Ratu 
Mawantuga apan uataṛṛino ahewallu runia. 
4I Tou nangonggolu auntunganna su manga walahanna, na'ola'a si ite 
tembonanne su manga walahanna. 
5I Tou namile leta'a ionggola maola'a pussa'an kite, ilalluassu walahanna 
apan arangnguan-Ne. 
6Ruata niuma'iante su adderan araratuan-Ne, tatantalongannu hio wuṛṛu 
tingikku wiṛṛonganna. 
7Pangantariten daralo su Ruata, pangantariten daralo su Ratun kite! 
8Ruata uddewe Ratu su ahewallu runia, paddalote si Tou ringanni antari 
apianne! 
9Ruata ua'ianna su adderan araratuan-Ne apan susi; i Tou uaparenta manga 
walahanna. 
10Manga piaṛṛa'u walahanna naammula naola'a ala᷊ṛṛana'u Ruata raddaloanni 
Abraham. Ana waugu Ruata uddewe Ratun ala᷊wo'u ratu, i Tou awantuhanne 
wuṛṛu apianne. 

Daralo 48 

Sion, soan Duata 

1Daralon ṛuanganni Korah. 
2Mangke mawantuge MAWU wuṛṛu lembon raddaloanna su soan Duatan kite, 
su wuidda apan susi. 
3Sion, wuiddu Ruata matanggakka maṛṛansanga soan Ratu Mawantuga 
maalu᷊assa ahewallu runia. 
4Ruata uatana'a sulalu᷊mmu wale᷊n araratuanna, ewe'e ete i Tou lai sassane 
mallalu᷊'adde MAWU. 
5Pa'ellege manga ratu uaammula; i mangitou nirumanta ana waugu 
mamangalo. 
6Arawe naasilo wuidda udde, i mangitou niagukke; i mangitou nata'utta 
wuṛṛu tinumala᷊ngnga niali᷊wune. 
7Poiaroddi i mangitou mangngindon atata'utta, naali᷊hidda wawine apan 
mangunsiwete, 
8naali᷊hidda apalla naṛṛimunsa'a su tandi'a. 
9Ere lai niaringiṛanni ite, orassa indi i ite naasilote, su Soan MAWU Apan 
Lembontaṛṛino. Soa uddewe Soan Ruatan kite, I Tou mannamba'a saran 
ala᷊nnu-la᷊nnu. 
10Sulalu᷊mmu Wale᷊n-Nu i yami mannaungnga darangngu-Nu, oh Ruata. 
11Aran-Nu tinumelenga wuṛṛu raddaloannu ahewallu runia, I'o mammarenta 
ringannu atatuli᷊dda. 
12Wala'e tumana'u Sion wuṛṛu Yehuda lullala'a lulluassa, ana waugu I'o 
nakkuumannu ro'appi mangitou. 
13Pamali᷊wutte Sion, pali᷊ntara'e i tou, wuṛṛu reenga'e candine. 

14Panutukke darandungnge, parikisete tanda'a watune, tadea'u i yamiu 
wotongnge mabbatti'a su papapulunnu: 
15“Ete i Tou Ruata, Ruatan kite saran mala᷊nnu-la᷊nnu, i Tou sarun mamiaṛṛa'i 
ite sarangkalo᷊'engnge.” 

Daralo 49 

Tawe gunane mangngasakku paa'ala 

1Daralon ṛuanganni Korah. Su piaṛṛa'u mangangantari. 
2Paddaringikke, ei ala᷊wo'u walahanna, tainga'e tali᷊nganu, ei tumana'u runia, 
3mawae ete taumata wiasa, ara'e lai taumata papunna, mawae taumata 
asiangnga, ara'e lai taumata ala. 
4I ya'u sarun mabbisara manga wisaran apande, addapattu ṛingirangku 
tumaniten mala᷊lu᷊mma. 
5I ya'u sarun manutukka sasanato'a, wuṛṛu manualagu atappasanne lapiddu 
mannalangnga kecapi. 
6I ya'u tawe mata'utta sutempon asasusa, sutempo i ya'u pangaloannu seetta 
apan lale᷊o. 
7I mangitou sarun mangasakku paa'alane, wuṛṛu mamungan darotongnge. 
8Mangke atonna tawe saran sangkatou apan wotongnge manala᷊matta 
tuṛṛangnge, wuṛṛu mamaekka pasasala᷊ne su Ruata. 
9Sarangkanambone apan nionggola tawe maasuungnga; tumaniten 
masaggada areggan wawaekku niawane, 
10tadea'u i tou mali᷊udda wuassu papate wuṛṛu mapabiakka 
sarangkalo᷊'engnge. 
11Tawe, i tou sarun maasilo manungku taumata pande lai mate. Taumata 
longonna wuṛṛu woddo suadio'a nate, wuṛṛu manantangu darotongnge su 
taumata waine. 

12I mangitou sarun matana'a su labbinga sarangkalo᷊'engnge; eteudde 
pamanuanni mangitou sarangkalo᷊'engnge, salaiwe dorone i mangitou 
uatahuanna manambo leta'a. 
13Taumata tawe maawiakka sidutu sulalu᷊mmu paa'ala; naali᷊hidda 
winatangnga, i tou lai sarun nate. 
14Etearoddi pala᷊ddu taumata apan mangngasakku watanganne, wuṛṛu allo 
addantane su taumata apan nawusaten wisarane. 
15Naali᷊hidda domba, i mangitou nitantunna iapaate; papate sarun maola'a 
mallalu᷊'addi mangitou. Marua allo i mangitou iawaddon taumata matuli᷊dda; 
waddangi mangitou lapiddu mawukku'a su runian taumata nate, marau 
wuassu atatanaanna apan malu᷊assa. 
16Arawe i ya'u sarun ipallossu Ruata, i ya'u sarun ipallossi Tou wuassu 
taṛinon papate. 
17Arie paata'utta amungkangu pia sangkatou mabbali᷊ ala, wuṛṛu 
darotongnge mabbali᷊ manambo. 
18Ana waugu sutempo nate i tou tawe mangapiddu manga apa, darotongnge 
iapidda suadio'a ringanni tou su labbinga. 
19Ewe'e amungkangu pia sangkatou naauntunga sulalu᷊mmu pabbiaṛṛanne, 
wuṛṛu mangke raddaloanna ana waugu naauntunga, 
20i tou sarun matuṛutta iupungngu ala᷊monane lai watukku tampa apan 
marandumma saran mala᷊nnu-la᷊nnu. 
21Taumata tawe maawiakka sidutu sulalu᷊mmu ala᷊lu᷊assa, naali᷊hidda 
winatanga, i tou lai sarun mate. 

Daralo 50 

Patataṛṛamawu apan tutune 

1Daralon Asaf. MAWU, Ruata Apan Lembontaṛṛino, nabbisara, I Tou 
nassinaukka su ahewallu runia wuassu ra'i naddatingngu waṛṛatta. 

2Wuassu Sion, soa apan aṛṛamahanne, Ruata nirumanta ringannu 
asasemakka. 
3Ruatan kite nirumanta wuṛṛu tawe uatatana'a matammuda, i Tou 
niliuṛṛoroannu putunga apan nilumewa, wuṛṛu papali᷊wutannu tandi'a apan 
masaddata. 
4I Tou namaggo langitta wuṛṛu runia iapattiala si Tou makkuungngu 
ala᷊ṛṛanang-Nge. 
5Wisara-Ne, “Ammula᷊'e anambon ala᷊ṛṛana-U, apan buatte nabaiddu paaire 
si Ya'u, wuṛṛu ringannu nanohassu sasamba apan niṛata.” 
6Langitta mammasingkatta manungku Ruata nakkuungngu ala᷊ṛṛanang-Nge, 
wuṛṛu manungku i Tou sassane mallaṛuungnge. 
7“Paddaringikke, ala᷊ṛṛana-U, i Ya'u mabbisara, Israel, i Ya'u mattiala su 
saruanni yamiu; i Ya'u indi Ruata, Ruatanu. 
8Wali᷊ne ana waugu sasambanu i Ya'u mangansilla si yamiu; sasamba 
itattambunnu sidutu udde su saruang-Ku. 
9I Ya'u tawe mappandumma sapi wuassu tandangu, ara'e ambinga wuassu 
ammula᷊nnu winatangngu; 
10ana waugu anambon winatangnga su mahurangnge udde tatahuanang-Ku, 
wuṛṛu winatangnga papaduli᷊ananna suṛiwun panenteanna. 
11Anambon manu'u winalanganna su panenteanna darotong-Ku lai, wuṛṛu 
ala᷊wo'u riadianna apan mabbiakka su wadda'a mala᷊la᷊ngnga. 
12Amungkangngu i Ya'u malu᷊nussa, salaiwe tawe iwisara-U si yamiu, ana 
waugu runia wuṛṛu lalo᷊ṛṛone udde darotong-Ku. 
13I Ya'u tawe uminassa ṛemessu sapi esakka, wuṛṛu tawe lai ma'inumma 
daṛṛan ambinga esakka. 
14Onggola'e sasamba adiangkamanna su Ruata, panipusse paairenu si Tou 
Apan Atanggaṛṛanne. 

15Salandete si Ya'u sutempon asasusa, i Ya'u sarun mamallossi yamiu, wuṛṛu 
i yamiu sarun maddalo si Ya'u.” 
16Arawe su taumata lale᷊o Ruata nabbisara, “I'o tawe wotongnge mabbisaran 
tita-U, wuṛṛu maggahatton paaire-U. 
17Ana waugu i'o maddiri maddaringikka tatagu-Ku, wuṛṛu mannola᷊'u manga 
parenta-Ku. 
18Amungkangu i'o maasilo sangkatou taṛṛa ta'o, i'o tumantalonga si tou, 
wuṛṛu i'o uahahawen manga taumata sussandaga. 
19I'o sidutu mabbisaran ala᷊le᷊o, wuṛṛu sidutu uasadiaten wawahia. 
20I'o sidutu mangngadio'a tuṛṛangngu, wuṛṛu mangngarasa tuṛṛangngu 
tutune. 
21Eteudde apan niolangngu, arawe i Ya'u tumba'u mala᷊nnaba, nariaddi su 
ṛingirannu i Ya'u ere lai i'o. Arawe orassa indi i Ya'u mapasala᷊nu, wuṛṛu 
sarangkanambone udde Ta'u iapali᷊atta'a si'o. 
22Panutukke, i yamiu apan naabuli᷊ten Duata; paatehampe arie ma'oman sara 
i yamiu Ta'u pateanna, wuṛṛu taweddu manala᷊matta. 
23Taumata apan mangonggolu sasamba adiangkamanna maola'a sasambane, 
ete i tou udde mangngaddata si Ya'u; wuṛṛu su taumata apan mannaddia 
lala᷊nna sarun Ta'u ipantingidda asasala᷊matta wuassi Ya'u.” 

Daralo 51 

Aal᷊iomanna mandorongnga aampunga 

1Su piaṛṛa'u mangangantari. Daralo niarangngi Daud 
2napawe i tou nitaguanni Nabi Natan ana waugu sinumandaga si Batsyeba. 
3Akkanaawe i ya'u oh Ruata, ana waugu I'o sidutu marangngu, pappasawe 
rosa'u ana waugu darangngu-Nu apan wahewalla. 
4Ukkasawe ala᷊wo'u ala᷊le᷊o; waresiwe i ya'u wuassu rosa'u. 

5Ana waugu i ya'u mangnga'u manga pasasala᷊'u, rosa'u sidutu 
nanaungangku. 
6Su saruan-Nu, tumba'u su saruan-Nu i ya'u narosa, wuṛṛu a'olaangku 
pallala᷊ghu a'ellehan-Nu lale᷊o. Ne suṛṛinone I'o makkuumangku, naṛṛinote 
apulu-Nu. 
7Mangke atonna, i ya'u lale᷊o ro'en i ya'u niasungkangnga, wuṛṛu naṛṛaitannu 
rosa ro'en ta'e su illoṛṛo. 
8I'o maddoronga atatuli᷊ddu naungnga; loṛṛoiten naungku ringannu apande-
Nu. 
9Ukkasawe i ta'u, ne i ya'u sarun mawaresi; ukkasawe i ya'u, ne i ya'u sarun 
mabbiranne wuassu sangarenna. 
10Wala'ewe i ya'u maddaringikka watti'u ala᷊lu᷊assa, tadea'u naungnga apan 
niṛṛimunsang-Ngu indi lumala'a apia. 
11Tali᷊uraawe hati-Nu wuassu manga rosa'u, wuṛṛu pappassawe ala᷊wo'u 
pasasala᷊'u. 
12Olaawe naungku apan tutune, oh Ruata, limbakuewe naungku ringannu 
atatohassa apan masabbare. 
13Ariewe mandamme'u wuassu saruan-Nu, wuṛṛu ariewe mangala᷊ppa 
gaṛṛaho-Nu apan susi wuassi ya'u. 
14Olaawe i ya'u malu᷊assa apia ana waugu asasala᷊matta wuas-Si'o, i ya'u 
onggole᷊wen naungnga apan sidutu matuṛutta Si'o. 
15Ne i ya'u sarun mangaṛa'u parenta-Nu su taumata marosa, tadea'u i 
mangitou mabelengnga ringan-Nu. 
16Liuaawe i ya'u wuassu papate, oh Ruata mananala᷊ma'u, ne ringannu 
lullala'a i ya'u sarun mamasingkattu atatuli᷊ddu MAWU. 
17Oh MAWU, ontole᷊we i ya'u mabbisara, ne i ya'u sarun maddalo Si'o. 

18I'o maddirin sasamba laṛṛatanna; unnu wisara i ya'u nangonggolu sasamba 
itattambuna, ne I'o maddiri. 
19Sasamba su Ruata uddewe naungnga apan natuno, naungnga matuṛṛutta 
wuṛṛu pia awawalu᷊ tawe itola᷊ng-Ngu. 
20Oh Ruata, paali᷊attaawe apapia-Nu su Sion, parisiṛṛa'e apia manga 
darandungu Yerusalem. 
21Ne I'o sarun manengkamma sasamba apan natataṛṛino, sasamba 
itattambunna wuṛṛu sasamba apan nasuungnga sapi esakka sarun olaanna 
sasamba su wowon mezbah-Nu. 

Daralo 52 

Ṛuumanna su taumata lal᷊eo 

1Su piaṛṛa'u mangangantari. Aantari ala᷊ṛṛa'i Daud, 
2su tempo i Doëg taumatan Edom, nirumanta namasingkatta si Saul 
manungku i Daud na'omate su wale᷊n Abimelekh. 
3Ei taumata matohassa, anio i'o mammungan ala᷊le᷊onu, su taumata apan 
arangnguannu Ruata? 
4Su alo᷊'engngu allo i'o mallinga wuṛṛu manggola᷊gu ala᷊le᷊o; lilanu naali᷊hidda 
lari'a aiṛṛi apan maṛṛoro. 
5I'o lembon marangngu ala᷊le᷊o wuassu apapia, mallutuanna mammahia 
wuassu mabbisara atonna. 
6Ringannu manga wisaranu i'o mammahia wuṛṛu mannaddu'a naungngu 
taumata! 
7Arawe i'o sarun pateannu Ruata sarangkalo᷊'engnge; i'o sametanna wuṛṛu 
wole᷊nganna wuassu wale᷊nu, wuṛṛu iapawuli᷊ wuassu runian taumata wiakka. 
8Maasilo udde taumata susi sarun mata'utta, ana see lumaggenu wuṛṛu 
mabbisara, 

9“Eteudde taumatane apan tawe mattillumma su Ruata, arawe uaantimma 
paa'ala apan manambo wuṛṛu maddea'a atatammuda su darotongnga 
niaṛṛone.” 
10Arawe i ya'u naali᷊hidda punnu alu zaitun apan nangelomma sulalu᷊mmu 
Wale᷊n Ruata. I ya'u mangimanna manungku Ruata sidutu mandangngu saran 
mala᷊nnu-la᷊nnu. 
11I ya'u sidutu maadiangkamanna Si'o su saruannu ala᷊ṛṛanang-Ngu i ya'u 
mammasingkatu apapia-Nu. 

Daralo 53 

Al᷊al᷊eon taumata 
(Drl. 14) 

1Su piaṛṛa'u mangangantari. Tumuṛṛuttu aantari: Mahalat. Aantari ala᷊ṛa'i 
Daud. 
2Taumata longonna mabbisara sulalu᷊mmu naungnge, “Tawe Duata.” 
Inolaanni mangitou lale᷊o wuṛṛu maarantinna; taweddu ma'ola'a apapia. 
3Wuassu surga MAWU nangintanno umattu taumata, maddea'a taumata 
pande wuṛṛu massubba si Tou. 
4Arawe anambon taumata buatte sinumewadda wuṛṛu nala᷊le᷊ote tawe saran 
sangkatou apan na'ola'a apapia. 
5Wisaran MAWU, “Manga taumata lale᷊o udde tawe matimpu'o lai? I mangitou 
mabbiakka ringannu mangngaṛṛo su ala᷊ṛṛana-U, wuṛṛu tawe saran paassa 
umali᷊omanna si Ya'u.” 
6Taumata lale᷊o sarun lembon maatta'utta, sumbali᷊ taweddu mata'utta si 
mangitou, ana waugu Ruata nanali᷊awukku duṛṛin taumata apan namangalo 
si yamiu; i mangitou nita'en Duata, ne i yamiu sarun mamaddon mangitou. 
7Wuassu Wuiddu Sion antimanna rumanta asasala᷊matta su Israel. Ne 
papapulunni Yakub sarun lumala'a napawe MAWU mamelengngu wiakku 
ala᷊ṛṛanang-Nge. 

Daralo 54 

Aal᷊iomanna sumal᷊ande tatillumma 

1Su piaṛṛa'u mangangantari. Ringannu nanalangnge kecapi. Aantari ala᷊ṛṛa'i 
Daud, 
2sutempo taumatan Zifi nirumanta namasingkatta si Saul, “Daud uaimbuni 
ringanni yami.” 
3Oh Ruata, sala᷊matewe i ya'u ana waugu taṛṛino-Nu, onggole᷊ten atatuli᷊dda 
si ya'u ana waugu atatohassu MAWU. 
4Daringiṛṛewe darorongku, oh Ruata, antimanna I'o maddaringikka manga 
wisara'u. 
5Ana waugu taumata raho naddisikka mamangalo si ya'u, taumata mawunga 
maapulu mamate si ya'u, i mangitou tawe mangantagu Ruata. 
6Arawe Ruata uddewe matatulu᷊ngku; MAWU uddewe mananahe'u. 
7I Tou sarun makkuumannu see'u ringannu ala᷊le᷊on mangitou sassane, wuṛṛu 
mamate si mangitou ana waugu i Tou marangngu si ya'u. 
8Ringannu naungnga malu᷊assa i ya'u nangonggolu sasamba Si'o, wuṛṛu 
naadiangkamanna Si'o, ana waugu I'o mapia, oh MAWU. 
9I ya'u buatte nipallossu MAWU wuassu ala᷊wo'u asasusa, wuṛṛu naasilo see'u 
niawaddo. 

Daralo 55 

Aal᷊iomanna sumal᷊ande tatillumma su saruannu seetta 

1Su piaṛṛa'u mangangantari. Ringannu nanalangnge kecapi. Antari ala᷊ṛṛa'i 
Daud. 
2Oh Ruata, daringiṛṛewe aali᷊omangku, ariewe tawe maddaringikka 
sasala᷊nde'u. 
3Intannoiwe i ya'u wuṛṛu simbaṛṛewe i ya'u, i ya'u naṛimunsa'a ana waugu 
asasusa'u. 

4Naungku sussinggawanga ana waugu iwabbansagu seetta, wuṛṛu 
pangangallangu taumata lale᷊o. Ana waugu i mangitou mapasusan wia'u, 
wuṛṛu ringannu massa'u maisasee'u. 
5Naungku tumaniten sussinggawanga, atata'uttu papate uarundinganna 
watangangku. 
6I ya'u aintaṛoannu sasinggawanga wuṛṛu atata'utta, aatongannu 
apendamma maṛṛaubba. 
7Ah, unnuwisara i ya'u pia papaidda ere merpati, i ya'u sarun tumalla'a 
maddea'a tampa mala᷊ngngana. 
8Ore, i ya'u sarun tumalla'a parauanna, wuṛṛu mamanua su wadda'a. 
9I ya'u sarun masasaṛṛawutta maddea'a tampa pattulampinganna wuassu 
tandi'a wuṛṛu anginna ma'ikkata. 
10Oh MAWU, pawingioaawe manga see'u, songkaṛṛa'e hatton mangitou, ana 
waugu su soa i ya'u naasilo lala᷊wangnga wuṛṛu pabbawawulo᷊. 
11Allo ṛabbi i mangitou mammali᷊wutta, ma'ola'a ala᷊le᷊o wuṛṛu mandantan 
ali᷊ba'ukka. 
12Su ala᷊wo'u tampa pia panggahohakka; pangangallanga wuṛṛu pallali᷊nga 
walate apulu su pasakka. 
13Unnuwisara seetta mapasala᷊'u, i ya'u ta'e wotongnge maataṛṛangnga. Unnu 
wisara ro'appa mallobbossa si ya'u, i ya'u ta'e wotongnge mailali᷊nda'i tou. 
14Arawe i'o hawe'u, ringangku, hawe'u ate apan mandale᷊o si ya'u. 
15Dorone i ite uahahawe ringannu mapia, wuṛṛu wotongnge mattaṛṛamawu 
suadio'a su Wale᷊n MAWU. 
16Wala'e see'u mate mali᷊hakka wuṛṛu ta'e wiakka sumossokka su runian 
taumata nate, ana waugu ala᷊le᷊o uatana'a su wale᷊n mangitou, su 
pattangnganni mangitou. 
17Arawe i ya'u sumala᷊nde su Ruata, MAWU sarun manala᷊matta si ya'u. 

18Allo ṛabbi i ya'u sussali᷊omanna wuṛṛu lulluai, wuṛṛu i Tou naddaringikka 
tingi'u. 
19I Tou nanala᷊matta si ya'u wuassu pangalon seetta, apan mangngelekka 
mammangalo si ya'u. 
20Ruata mammarenta wuassu panattaṛṛanne sarun maddaringikka si ya'u 
wuṛṛu namaddon mangitou. Ana waugu i mangitou maddiri mawalu᷊, wuṛṛu 
tawe mata'uttu Ruata. 
21Hawe'u tabbe namangalo manga ringanne, i tou namalu᷊ paairene. 
22Manga wisarane alu᷊ssa massalo᷊'a, arawe sulalu᷊mmu naungnge pia 
ararantinna. Wisarane masaṛṛionto'a, arawe mangngusu'a naali᷊hidda hale᷊le 
maṛṛoro. 
23Tantila᷊'e asasinggawangu su MAWU, ne i Tou sarun massumbada si'o; ana 
waugu taumata matuli᷊dda tawe iwala-Ne iapawaddo. 
24Arawe I'o, oh Ruata, sarun mamontolli mangitou sulalu᷊mmu loṛṛangnga 
apan ala᷊lu᷊manne. Manga taṛṛa li᷊nga wuṛṛu taṛṛa pate tawe mala᷊la᷊ppa 
sambageanganna wuassu uukki mangitou. Arawe i ya'u mangngimanna Si'o. 

Daralo 56 

Sulal᷊ummu asasusa pangantimpe Ruata 

1Su piaṛṛa'u mangangantari. Tumuṛṛuttu aantari; Merpati apan nimoune, 
wuassu leta'a marau. Daralon Daud sutempo taumatan Filistin nanametta si 
tou su Gat. 
2Akkanaawe i ya'u, oh Ruata, ana waugu i ya'u pappangaloanna, i ya'u sidutu 
aallangannu manga see'u. 
3Su alo᷊'engngu allo i ya'u laṛindannu see'u; tumaniten manambo apan 
maisasee'u, oh Ruata Apan Atanggaṛṛanne. 
4Sutempo i ya'u matta'utta, i ya'u uaantimma Si'o. 

5I ya'u maddalo Ruata ana waugu apa apan nipa'ire-Ne; i ya'u mangngimanna 
si Tou, ne i ya'u tawe mata'utta, taumata tawe ikkanne su saruangku. 
6Mamiallo see'u mangngali᷊ba'ukku hatto'u, i mangitou sidutu maddea'a 
manilaka si ya'u. 
7I mangitou naammulla su tampa awagananna, ma'immata ala᷊wo'u 
manara'u, wuṛṛu maddea'a tempone ipamate si ya'u. 
8Piawe asasala᷊matta su ala᷊le᷊on mangitou? Patete i mangitou sulalu᷊mmu 
asasa'u-Nu, oh Ruata! 
9I'o mandeengngu manga allo i ya'u mammali᷊ntadda, wuṛṛu masingkattu 
anambon allon mata'u; Apa I'o tawe mandeengnga? 
10Su allo i ya'u sussala᷊nde Si'o, seetta sarun limbuaṛṛanna, ana waugu i ya'u 
masingkatta Ruata uasamba'a si ya'u. 
11I ya'u maddalo MAWU Ruata, ana waugu apa apan buatte nipa'ire-Ne. 
12I ya'u mangngimanna si Tou, ne i ya'u tawe mata'utta, taumata tawe 
maalo᷊re su saruangku. 
13I ya'u sarun manipussa paaire'u Si'o, oh Ruata, wuṛṛu mangonggolu 
sasamba adiangkamanna Si'o. 
14Ana waugu I'o nalliu'u wuassu papate, I'o nallu'adda si ya'u tadea'u tawe 
manawo. Ne i ya'u wotongnge mabbiakka sulalu᷊mmu lalu᷊'addu Ruata, 
sulalu᷊mmu asasemakka apan mannualaga sarangakanambone apan wiakka. 

Daralo 57 

Aal᷊iomanna maddorongnga aontola 

1Su piaṛṛa'u mangangantari. Tumuṛṛuttu antari: Imbaṛṛangnga 
manggohakka. Daralo wuassi Daud, sutempo i tou tinumala᷊nga su 
loṛṛangnga mallinda'i Saul. 

2Akkanaawe i ya'u, oh Ruata, akkanaawe i ya'u, ana waugu ete Si'o i ya'u 
uatillumma. Sulalu᷊mmu alu᷊ngngu papaiddu MAWU i ya'u uaimbuni, na'oman 
sara tandi'a mabbali᷊ male᷊nakka. 
3I ya'u sussala᷊nnde su MAWU Apan Atanggaṛṛanne, su Ruata apan 
mammanara ana waugu i ya'u. 
4Wuassu surga i Tou sinumimbakka wuṛṛu nanala᷊matta si ya'u; i Tou 
namaddon manga taumata apan mangngallanga si ya'u. I Tou sarun 
mapali᷊atta'a manungku i Tou ualu᷊a'adda si ya'u, wuṛṛu sidutu marangngu si 
ya'u. 
5I ya'u nipangaloannu seetta, i mangitou naali᷊hidda singa u'inassa taumata. 
Isin mangitou naali᷊hidda tambakka wuṛṛu anaanna, lilan mangitou 
naali᷊hidda hale᷊le maṛṛoro. 
6Oh Ruata, pali᷊atta'e awawantu-Gu su langitta, wuṛṛu awasa-Nu su ahewallu 
runia. 
7See'u mantaingngu sedda si ya'u, wuṛṛu nangaddio'a naungku. I mangitou 
naali᷊ loṛṛangnga su amatangku, arawe i mangitou sassane nawontolla 
sulalu᷊mme. 
8I ya'u mangimanna atonna, oh Ruata, i ya'u mangimanna atonna, i ya'u 
mangantarite wuṛṛu maddalo Si'o. 
9Ei pabbangunte, niawa'u! Ei apu'ote, gambus wuṛṛu kecapi! I ya'u sarun 
mamu'o matannallo. 
10 MAWU, i ya'u maadiangkamanna Si'o, suwallatu manga walahanna. I ya'u 
maapulu mangantarin daralo Si'o suwallatu manga taumata. 
11Ana waugu darangngu-Nu wahewalla naddatingngu langitta, wuṛṛu 
apapia-Nu naddatingngu winabbawa. 
12Oh Ruata, pali᷊atta'e awawantu-Gu su langitta, wuṛṛu apapia-Nu su 
ahewallu runia. 

Daralo 58 

Aal᷊iomanna maddorongnga wawal᷊issa su taumata lal᷊eo 

1Su piaṛṛa'u mangangantari. Tumuṛṛuttu antari: Imbaṛṛangnga 
manggohakka. Daralo wuassi Daud. 
2Ei manga tembonanne, matuli᷊ddawe laṛṛawennu? Matuli᷊ddawe i yamiu 
sutempo makkungnga taumata? 
3Tawe, i yamiu manggola᷊gu ala᷊le᷊o, wuṛṛu mangngali᷊ba'ukka su wanua indi. 
4Taumata lale᷊o niali᷊wunete ro'en ta'e su illoṛṛo i mangitou mallingate 
napawe niasungkangke. 
5I mangitou pia racunna ere atoanna mawisa, wuṛṛu nanappinga tali᷊ngane 
naali᷊hidda sambau kobra wengella 
6apan tawe maaringikka tingikku hurune apan pande, ara'e tingikku 
mandaroa apan pande. 
7Oh Ruata, paddite manga isin mangitou, sawutte isin manga singa saṛṛen 
tumuwo udde, MAWU. 
8Wala'e i mangitou mawuli᷊ naali᷊hidda ua'e apan sussawudda, naali᷊hidda 
anaanna apan malu᷊mute. 
9Wala'e i mangitou naali᷊hidda watto'a apan nonossa mabbali᷊ luṛṛo, 
naali᷊hidda ana'a addio'a apan nate taambe naasilo semakka. 
10Tantala᷊nna taambe naatutukka, i mangitou natete, naali᷊hidda ṛapusi'a 
apan ta'e nangelomma wuṛṛu ta'e mawawo nasue nitalla'u anginna, 
naali᷊hidda sasuanna naṛṛangute. 
11Ma'ellega taumata lale᷊o niṛṛuumanna, taumata matuli᷊dda lulluassa, wuṛṛu 
nangukkassa leddane su daṛṛan taumata lale᷊o. 
12Taumata sarun mabbisara, “Atonna taumata mapia sarun maasomba 
ala᷊matta, atonna, pia Duata apan makkuungngu runia.” 

Daralo 59 

Aal᷊iomanna sumal᷊ande tatillumma 

1Su piaṛṛa'u mangangatari. Tumuṛṛuttu antari: Imbaṛṛangnga manggohakka. 
Daralo wuassi Daud, sutempo i Saul nandolokku taumata iapariagga wale᷊ne 
tadea'u mapamate si tou. 
2Oh Ruata'u, sala᷊matewe i ya'u wuassu manga see'u, riagaiwe i ya'u su 
saruannu taumata apan mammangalo si ya'u. 
3Pallosaawe i ya'u wuassu taumata apan ma'ola'a ala᷊le᷊o, liuaawe i ya'u 
wuassu manga taṛṛa pate. 
4Pa'ellege, i mangitou nangampanga tadea'u mamate si ya'u, manga taumata 
maṛagissa naammula lumawangnga si ya'u; sumbali᷊ wali᷊ne ana waugu i ya'u 
buatte na'ola'a rosa i ya'u nilumawangnga, oh MAWU. 
5Wali᷊ne lai ana waugu pasasala᷊'u, i mangitou uasasaṛṛawutta wuṛṛu 
uasasadiate. 
6Darisikke, Ruata Apan Atanggaṛṛanne, ontole᷊te i ya'u. Oh Ruatan Israel, 
pa'ellege sassane. Darisikke wuṛṛu ṛuumana'e manga walahanna, arie 
umakkannu taumata lale᷊o apan sidutu mandale᷊o. 
7Sutempo wawallo i mangitou nabbelenga, tuttawanna naali᷊hidda asu 
lapiddu mammali᷊wutta soa. 
8I mangitou sidutu mammasendekka wuṛṛu mallobbosa; manga wisaran 
mangitou maṛṛoro naali᷊hidda hale᷊le, i mangitou massunna manungku 
taweddu maaringikka. 
9Arawe I'o nilumaggen mangitou, oh MAWU, anambon walahanna udde 
nialu᷊andahan-Nu. 
10Ete I'o atatoha'u, i ya'u uaantimma Si'o, I'o tampa tatala᷊ngangku, oh Ruata. 
11Ana waugu apapia-Nu Ruata'u nirumanta ringangku, I Tou namala'u 
nabbiala see'u niawaddo. 

12Ariewe mamate si mangitou, oh MAWU, tadea'u walahangku tawe maabuli᷊. 
Sali᷊awuṛṛa'e wuṛṛu waddoa'e i mangitou ringannu taṛṛino-Nu, 
oh MAWU mallalu᷊'addi yami. 
13Ana waugu i mangitou u'ali᷊omanna ringannu manga wisaran mangitou; 
wala'e i mangitou iasongngan awawungane, ana waugu i mangitou apulune 
mammontoga wuṛṛu mammahia. 
14Patete i mangitou sulalu᷊mmu asasa'u-Nu, oh Ruata, patete i mangitou 
ma'oman sara masue. Ne suapan taumata sarun maasingkatta manungku 
Ruata uaparenta Israel, wuṛṛu pamamarenta-Ne lai sara su ahewalu runia. 
15Sutempo wawallo i mangitou nabelengnga, tuttawanna naali᷊hidda asu 
lapiddu mammali᷊wutta soa. 
16I mangitou mammali᷊ntadda maddea'a anna, wuṛṛu lullallu amungkangngu 
tawe nala᷊idda. 
17Arawe i ya'u mangngantari su ola'u atatohassu MAWU; suapan marua allo i 
ya'u mangngantari ringannu ma'ikkata su ola'u darangngu wuṛṛu padduli᷊-
Nu. Ana waugu ete I'o tampa tatala᷊ngangku, tampa i ya'u mattillumma 
sutempon asasusa. 
18Oh Ruata, atatoha'u, i ya'u mangngantarin daralo Si'o, ana waugu ete I'o 
tampa pattillummangku, oh Ruata, darangngu'u. 

Daralo 60 

Aal᷊iomanna maddorongnga aontolla 

1Su piaṛṛa'u mangangantari. Tumuṛṛuttu antari: Wunga halo᷊homma 
tatialane. Daralo ala᷊ṛṛa'a wuassi Daud, 
2sutempo i tou namangalo taumatan Aram-Mesopotamia wuṛṛu taumatan 
Aram-Zoba, wuṛṛu sutempo i Yoab napule᷊ wua namaddon 12.000 su atoune 
taumatan Edom su Wawala᷊nnu Asin. 
3I'o nanola᷊'i yami, oh Ruata, wuṛṛu namalan kami niawaddo. 

4I'o nangio'u runia na'oman sara niṛṛumattanga; sule᷊aawe apa apan 
napapesanga, ana waugu runia niumio'a. 
5Niwala-Nu ala᷊ṛṛanang-Ngu naṛṛiaannu asasusa mawakkata; i yami 
sussasendekka ere taumata wu'anna. 
6I'o napanaungngu manga taumata ma'imanna, tadea'u i mangitou mali᷊u 
wuassu ṛuumanna. 
7Sala᷊matewe i yami ringannu taṛṛino-Nu, simbaṛṛewe aali᷊omanni yami, 
tadea'u manga taumata apan arangnguan-Nu iapasala᷊matta. 
8Wuassu atatanaan-Ne apan susi Ruata nabbisara, “I ya'u lumala'e wuṛṛu 
mattahiate leta'u Sikhem; Wawala᷊nnu Sukot sarun Ta'u iundi. 
9Gilead wuṛṛu Manasye uddewe pussaa-U, Efraim araposa waja-U, wuṛṛu 
Yehuda ta'innu araratuang-Ku. 
10Arawe Moab uddewe tampa pangukkasanna ledda-U; I Ya'u lumala'a ana 
waugu auntungu Filistea. Si Edom Ta'u tinuntungannu sapatu-U maola'a 
tatiala manungku i tou pussaa-U.” 
11Isai sarun mangapi'u watukku Edom? Isai mangehetta si ya'u watukku soa 
pia tatandange watu udde? 
12Oh Ruata, I'o talawe tumantalonga suadio'a ringanni yami? I'o talawe inai 
suadio'a ringannu tantaran kami? 
13Ontole᷊we i yami su saruannu seetta, ana waugu sasumbalan taumata tawe 
gunane. 
14Suadio'a ringannu Ruata, i ite sarun matohassa wuṛṛu waṛṛani, Ete i Tou 
apan namaddon seetti ite. 

Daralo 61 

Aal᷊iomanna maddorongnga tatillumma 

1Su piaṛṛa'u mangangantari. Ringannu nanalangnge kecapi. Wuassi Daud. 
2Daringiṛṛewe sasala᷊nde'u, oh Ruata, naungewe aali᷊omangku. 

3Marau wuassu wale᷊n i ya'u sussala᷊nde Si'o, ana waugu i ya'u tate antimma. 
I'o sarun mangehetta si ya'u watukku tampa tatala᷊nganna apan 
mala᷊ngnganna, tampa apan tumaniten matanggakka si ya'u; 
4ana waugu ete I'o mallalu᷊a'u, pattillumanna apan matohassa su saruannu 
see'u. 
5Wala'ewe i ya'u su alo᷊'engngu pabbiaṛṛangku uaintala᷊ su rasan-Nu, tadea'u 
mala᷊ngnganna sulalu᷊mmu alu᷊ngngu papaiddu MAWU. 
6Ana waugu I'o buatte naddaringikka riandi'u, oh Ruata, wuṛṛu nangonggola 
si ya'u pussa'an taumata ma'imanna. 
7Antimanna ratu malo᷊'engnga uukke, tadea'u i tou mabbiakka sara maṛawa 
mappulunna. 
8Antimanna i tou mamarenta saran mala᷊nnu-la᷊nnu naola'a ratu nipile-Nu, oh 
Ruata, lu'arewe i tou ringannu darangngu wuṛṛu apapia-Nu. 
9Ne i ya'u sidutu sarun mangngantarin daralo Si'o, lapiddu manipussa 
paaire'u wuassu allo maddatingu allo. 

Daralo 62 

Mangngimanna su lal᷊u'addu Ruata 

1Su piaṛṛa'u mangangantari. Tumuṛṛuttu: Yedutun. Daralon Daud. 
2Ringannu matammuda niawa'u uaṛṛaddo Ruata, tumba'u wuassi Tou 
sassane asasala᷊ma'u. 
3Tumba'u i Tou apan ualu᷊'adda wuṛṛu manala᷊matta si ya'u, i Tou 
mananambaa'u, i ya'u tawe umio'a. 
4Sara tingngera i yamiu sarangkanambone maapulu mamangalo sangkatou 
taumata apan erete darandunga uasoṛṛa wuṛṛu pale apan maraniten maṛṛa'a? 
5I yamiu tumba'u pia pandumma mangema'i tou, wuassu aiananne apan 
matanggakka. I yamiu apulune mangngawusu; ringannu moṛongngu i yamiu 
mangngala᷊matta, arawe sulalu᷊mmu naungngi yamiu mammontoga. 

6Ringannu matammudda niawa'u uaṛṛaddo Ruata, tumba'u wuassi Tou 
asasala᷊ma'u. 
7Tumba'u i Tou ualu᷊'adda wuṛṛu nanala᷊matta si ya'u; i Tou mananahe'u, i 
ya'u tawe umio'a. 
8Ete i Tou Ruata apan nangonggolu asasala᷊matta wuṛṛu aaddata si ya'u, ete 
i Tou pattillumangku wuṛṛu mananahe'u apan matohassa. 
9Ei walahangku, pangantimpe Ruata suapan tempo; sabbanga'e lalo᷊ṛṛon 
naungngu si Tou, ana waugu ete i Tou tampa passirunganni ite. 
10Taumata tumba'u ere singangu paassa isangngo, wahewalla addio'a 
uasulu᷊ngnga tawe aregane. Amungkangu itimbanga, i mangitou maṛṛanna, 
maṛṛannanna wuassu singangu paassa isangngo. 
11Arie pangantimma hessin pamamahia, wuṛṛu arie mangasakku saranapa 
niaṛṛo. Ewe'e lai amungkangu paa'alanu niatambanna, arie naungngu 
mattundeeta si tou. 
12Paapirate i ya'u naaringikka Ruata mabbisara manungku taṛṛino darantane 
wuassi Tou, 
13wuṛṛu manungku i Tou sidutu mandangngu. I'o, oh MAWU, mabbali᷊ssa 
ala᷊wo'u taumata tumuṛṛuttu pallala᷊gune. 

Daralo 63 

Ṛintul᷊u su Ruata 

1Daralon Daud, sutempo i tou uatana'a su wadda'u Yehuda. 
2Oh Ruata, ete I'o Ruata'u, i ya'u maddea'a wuṛṛu laṛṛintulu'u I'o. Naali᷊hidda 
leta'a maṛṛasa maroun kua'e, aroddi lai i ya'u maroun MAWU. 
3Wala'ewe i ya'u uale᷊llega Si'o su Wale᷊n-Nu, wuṛṛu ma'ellega atatohassa 
wuṛṛu awawantu-Gu. 
4Darangngu-Nu maaregganne wuassu wiakka, ana waugu udde i ya'u 
maddalo Si'o. 

5Su alo᷊'engngu pabbiaṛṛangku i ya'u maadiangkamanna Si'o; lima'u niwatte 
Si'o lapiddu u'ali᷊omanna. 
6I ya'u maddalo Si'o ringannu lulluassa lullala'a, ana waugu I'o namatu'a 
niawa'u naali᷊hidda ringannu anna matemangnga. 
7Sutempo uala᷊llowanga sutampa atatiila᷊nna, i ya'u uanaungnga Si'o; su 
alo᷊'engngu ṛabbi i ya'u maṛṛigiddu MAWU, 
8ana waugu ete I'o niumontolla si ya'u; sualu᷊ngngu papaiddu MAWU i ya'u 
mangngantarin ala᷊lu᷊assa. 
9I ya'u uaṛṛaggo Si'o ma'ikka-ikkata, lima-Nu ua'ehetta si ya'u. 
10Arawe manga taumata apan mamate si ya'u sarun sumossokka su runian 
taumata nate. 
11I mangitou sarun nate sulalu᷊mmu pangalo, wuṛṛu mabbali᷊ inassu 
winatangnga mala᷊ṛṛaga. 
12Ratu sarun lumuassa ana waugu aontollu Ruata; taumata apan nassalun 
arannu Ruata lullala'a, arawe moṛṛongngu taṛṛa wahia sarun sappinganna. 

Daralo 64 

Aal᷊iomanna maddorongnga tatillumma 

1Su piaṛṛa'u mangangantari. Daralon Daud. 
2Oh Ruata, daringiṛṛewe aali᷊omangku sutempo i ya'u susa, sala᷊matewe 
niawa'u wuassu seetta apan maata'utta. 
3Lu'arewe i ya'u wuassu ammula᷊nnu taumata lale᷊o, wuṛṛu hola᷊gu apanden 
manga taumata lale᷊o. 
4I mangitou ma'ola'a lilan mangitou hale᷊le maṛṛoro, wuṛṛu mandammen 
manga wisara maṛṛagissa ere anaanna. 
5Wuassu pa'imbunianne i mangitou mannali᷊awukku watti'a awusu, ringannu 
tawe mata'utta i mangitou mangngadio'a taumata apan tawe sala᷊ne. 

6I mangitou sidutu uaagassa matohassa pandumanne apan lale᷊o, wuṛṛu 
ma'ire mantaingngu sasedda; i mangitou massunna naudde taweddu maasilo. 
7I mangitou manggola᷊gu ala᷊le᷊o, wuṛṛu mabbisara, “ I yami ma'ola'a hola᷊gu 
apande apan tawe asingkatanna.” Naungnga wuṛṛu apapian taumata 
tumanite mala᷊lu᷊mma, tawe asingkatanna. 
8Arawe Ruata namiti'u anaan-Ne si mangitou, wuṛṛu inaṛombanganne i 
mangitou nale᷊ssa. 
9I mangitou nate ana waugu wisaran mangitou sassane; sarangkanambone 
apan naasilo mappapa'ilinga. 
10Ana see anambon taumata ringanna nata'utta; i mangitou maṛṛingiddu 
inolaannu Ruata wuṛṛu mammasingkatu sarangkamabone apan buatte 
niolang-Nge. 
11Ne anambon taumata mapia sarun lumuassa ana waugu sarangkanambone 
apan nimmanaran MAWU. I mangitou sarun mattillumma si Tou; anambon 
taumata matuli᷊dda sarun lumala'a. 

Daralo 65 

Daralo wuṛṛu adiangkamanna 

1Su piaṛṛa'u mangangantari. Daralon Daud. Antari. 
2Ṛinone i yami maddalo Si'o su Sion, oh Ruata, wuṛṛu manipussa paairen 
kami Si'o. 
3Ana waugu ete I'o naddaringikka aali᷊omanna; anambon taumata nirumanta 
ringan-Nu ana waugu narosate. 
4Manga rosa'u tumaniten mawakkata si ya'u, arawe I'o mangke 
nangampungnga. 
5Lalu᷊manna'a su taumata apan nipile-Nu, wuṛṛu I'o nangahe matana'a su 
Wale᷊n-Nu. I yami sarun lairannu ala᷊wo'a apan mapia su Wale᷊n-Nu, tatanaan-
Nu apan susi. 

6I'o sinumimbakka si yami ringannu nangonggolu auntunganna si yami, I'o 
na'ola'a inolaanna apan maatiangnga ipanala᷊matta si yami! Ete I'o 
antimannu anambon walahanna maddatingngu tahalo᷊angnga apan marau. 
7Ringannu atatohan-Nu I'o napararisikku manga wowone, tadea'u 
mapali᷊atta'u taṛṛino-Nu apan matohassa. 
8I'o napale᷊nakku tandi'u tahalo᷊angnga wuṛṛu daṛṛan lua'a, wuṛṛu I'o 
napala᷊nnabu ali᷊ba'ukku manga walahanna. 
9Anambon tumana'u runia matta'utta wuṛṛu mangngaddata naasilo manga 
inolaan-Nu apan wahewalla. Ahewallu runia wuassu pentakke 
maddatingngu pondolle niolang-Ngu lulluassa lullala'a. 
10Leta'a udde nipaduli᷊anan-Nu wuṛṛu ninggola᷊n-Nu uranna, niolang-Ngu 
masuwukka na'oman sara hessine manambo. Manga salu᷊kka niloṛṛoan-Nu 
ua'e ringannu napene, I'o nanaddia ganduma si mangitou, ore, etearoddi I'o 
nanadia. 
11I'o napa'elekku ua'e su sasalu᷊ṛṛannu pajekone wuṛṛu I'o namokka 
letangnge. I'o nanuwukka leta'a ringannu uranna, wuṛṛu rariagan-Nu 
lalu᷊wone tuttuwo masuwukka. 
12Ana waugu apapia-Nu, suapan mattonna I'o nangonggolu pangitinganna; 
suapawe I'o rumanta, wiakka ete pia serege. 
13Wadda'a mangke napenen ambinga domba, anambon wuidda lulluassa. 
14Manga wadda'u nannalo᷊ napenen domba, manga wawala᷊nne napenen 
ganduma. Sarangkanambone lulluassa wuṛṛu mangngantari ringannu 
lullala'a. 

Daralo 66 

Antari daralo wuṛṛu adiangkamanna 

1Su piaṛṛa'u mangangantari. Sambau antari. Lalluasse hunan Duata, ei 
ahewallu runia! 



1538 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

2Pangantarite wuṛṛu pamantugge aran-Ne, wantuhete i Tou ringannu manga 
daralo. 
3Walo᷊a'e su Ruata, “Atonna mangke maatiangnga inolaan-Nu! Seetta 
uasuṛṛubbawa Si'o ringannu atata'utta, ana waugu tumaniten wahewalla 
taṛṛino-Nu. 
4Ahewallu runia niumali᷊ntudda massubba Si'o, i mangitou mangngantari 
maddalo Si'o.” 
5Rantate wuṛṛu pa'ellege inolaannu Ruata, mangke maatiangnga manga 
manara-Ne suwallatu taumata! 
6Tahalo᷊anga niwalu᷊-Ne nabbali᷊ leta'a mamara, ala᷊monan kami nilumewessa 
ringannu u'amattu ledda. Ne i yami lulluassa ana waugu inolaan-Ne. 
7I Tou uaparenta ringannu matohassa saran mala᷊nnu-la᷊nnu. Manga 
walahanna rariagan-Ne, tadea'u mamangalo tawe mapamunga su saruan-Ne. 
8Paddalote Ruatan kami, ei manga walahanna, intuli᷊a'e daralonu si Tou! 
9I Tou buatte nallu'adda si yami tadea'u sidutu wiakka, wuṛṛu tawe namalan 
kami manawo. 
10Oh Ruata, I'o buatte nanalu᷊'atta si yami naali᷊hidda taumata mannassala 
sala᷊'a su putungnga. 
11I'o namalan kami nulu᷊ssa su sedda, wuṛṛu I'o nangonggolu winabbawa 
apan mawakkata. 
12I'o namalang kami lakkindannu seetta; i yami tinumumbe manawangnga 
wuṛṛu putungnga. Arawe orassa indi i yami buatte niapiddu MAWU watukku 
tampa apan masuwukka. 
13I ya'u sarun mangapiddu sasamba itattambunna su Wale᷊n-Nu wuṛṛu 
manipussa paaire'u Si'o, 
14paaire apan ta'u niwisara sutempo i ya'u sulalu᷊mmu asasusa. 

15I ya'u mangonggolu sasamba Si'o sasamba itattambunna wuassu winatanga 
apan nipile, ambinga domba wuṛṛu sapi esakka, timbulle sussalo᷊i watukku 
langitta. 
16Rantate wuṛṛu paddaringikke, ei anambon taumata apan ma'imanna, i ya'u 
sarun mabbatti'u sarangkanambone apan niola'u Ruata si ya'u. 
17I ya'u buatte sinumala᷊nde naiontola si Tou; orassa indi i ya'u mangantariten 
daralo si Tou. 
18Unnuwisara i ya'u malu᷊assa maṛingiddu ala᷊le᷊o, MAWU sarun tawe 
maddaringikka. 
19Arawe Ruata naddaringikka si ya'u, i Tou nangonggolu darorongku. 
20I ya'u maddalo Ruata ana waugu i Tou tawe nanola᷊'u ali᷊omangku, wuṛṛu 
tawe illolo᷊ne mandangngu si ya'u. 

Daralo 67 

Antari adiangkamanna 

1Su piaṛṛa'u mangangantari. Ringannu nanalangnge kecapi. Daralo. 
2Antimanna Ruata mandangngu wuṛṛu mangala᷊matta si ite, antimanna i Tou 
ma'ellega si ite ringannu sasaṛionto'u naungnga. 
3Oh Ruata, antimanna apulu-Nu tumelengnga su ahewallu runia, wuṛṛu 
asasala᷊man-Nu niapali᷊atta'a suwallatu anambon walahanna. 
4Antimanna manga walahanna maddalo Si'o, oh Ruata, antimanna anambon 
walahanna maadiangkamanna Si'o. 
5Antimanna anambon walahanna lullala'a lulluassa, wuṛṛu mangngantari 
ringannu lulluassa. Ana waugu I'o mammarenta ringannu atatuli᷊dda wuṛṛu 
mangngehetta suapan walahanna su runia. 
6Antimanna manga walahanna maddalo Si'o, oh MAWU, antimanna anambon 
walahanna maadiangkamanna Si'o. 

7Leta'a buatte nangonggolu hessine, Ruata, Ruatan kite buatte nangala᷊matta 
si ite. 
8Ruata buatte nangala᷊matta si ite; antimanna i Tou addatanna su ahewallu 
runia! 

Daralo 68 

Antari naauntunga 

1Su piaṛṛa'u mangangantari. Daralon Daud. 
2Ruata nabbuatta nanali᷊awukku seen-Ne, taumata apan maddantinni Tou 
tinumala᷊nga wuassu saruan-Ne. 
3Ruata nallimbuakka si mangitou niapa'ingkata, naali᷊hidda timbulla apan 
nitiuppu anginna ana see nawuli᷊. Naali᷊hidda lilinna nonossa sulalu᷊mmu 
putungnga, etearoddi taumata lale᷊o nawuli᷊ wuassu saruannu Ruata. 
4Arawe taumata ma'imanna lullala'a wuṛṛu lulluassa, i mangitou 
mangngintuli᷊n ala᷊lu᷊assa su saruannu Ruata. 
5Pangantarite su Ruata, paddalote aran-Ne, saddiaite lala᷊nna mala᷊langnga si 
Tou apan uasa'e winabbawa. Aran-Ne MAWU – lalluasse su saruan-Ne! 
6Ruata apan uatana'a su Wale᷊n-Ne apan susi eteudde; iamangngu ana'a asisi 
wuṛṛu mananahekku wawine walu᷊. 
7Ruata nangonggolu tampa tatanaanna su taumata sassane; i Tou namallosu 
taumata tataṛanganna na'oman sara i mangitou su lalu᷊manna'a. Arawe 
manga taumata apan lullawanga MAWU ṛinone matana'a su leta'a maṛṛasa. 
8Oh Ruata, sutempo I'o nangehetta ala᷊ṛṛanang-Ngu niumamatta su wadda'a 
apan mamara, 
9runia niumio'a, uranna nangansalla su saruan-Nu, ana waugu niarantannu 
Ruatan Sinai, Ruatan Israel. 
10Ringannu tinumompe'a I'o nanossokku uranna, wuṛṛu nanuwukka letang-
Ngu apan maṛṛasa. 

11Ana see ala᷊ṛṛanang-Ngu namanuate poiaroddi; sulalu᷊mmu apapia-Nu, oh 
Ruata, I'o nappaduli᷊ taumata asiangnga. 
12 MAWU nangonggolu parenta, ana see manga wawine nangapiddu watti'a: 
13-14“Manga ratu wuṛṛu tantarane tinumala᷊ngke!” I mangitou tinumala᷊ngnga 
naali᷊hidda merpati tinumalla'a marau. Manga wawine su wale᷊n mattahia, 
sala᷊'a wuṛṛu wula᷊wanna apan nitantanga. Salaiwe manambo apan tawe 
tinumantalonga napapangalo, ala᷊ṛṛana'u Ruata naasombate auntunganna. 
15Sutempo Apan Atanggaṛṛane nanali᷊awukku manga ratu poiaroddi, nonto'e 
salju wuassu Wowon Salmon. 
16Wowon Basan uddewe wowone apan ahewala᷊nne, wowone apan manambo 
puidde. 
17Anio wuassu puiddu apan manambo udde i'o ma'ellega ringannu 
aalu᷊andaga su Wuiddu Sion apan nipilen Duata maola'a tatanaan-Ne? 
MAWU sarun matana'a poiaroddi saran mala᷊nnu-la᷊nnu. 
18Ringannu su mapulo᷊ ṛiwune kereta apan matohassa Ruata nirumanta 
suwallati mangitou sulalu᷊mmu awawantu-Ge. 
19 MAWU sinuma'a su tampa atanggaṛṛanne; manambo taumata niatawanna 
niapiddi Tou. I Tou nanengkamma sasamba wuassu wallatu taumata ewe'e 
lai wuassu wallatu ammula᷊nnu taṛṛa pangalo; tadea'u i mangitou uawanua 
suadio'a ringannu MAWU Ruata. 
20Paddalote MAWU, ana waugu ete i Tou Ruata apan nanala᷊matta si ite; 
wuassu allo maddatingu allo i Tou uapasanna winabbawan kite. 
21Ruatan kite uddewe MAWU apan nanala᷊matta, i Tou namallosi ite wuassu 
papate. 
22Ruata atonna-tonna sarun makkimunsa'a puan seen-Ne, manga taumata 
sidutu mabbiakka sulalu᷊mmu rosa. 

23Unnu MAWU, “Ei ala᷊ṛana-U, i Ya'u nangapiddu seennu wuassu Basan i Ya'u 
niapidda i mangitou nabelengnga wuassu wantan tahalo᷊angnga, 
24tadea'u i yamiu mangukkassa leddanu ringannu daṛṛan mangitou, wuṛṛu 
manga asunu mallewa daṛṛa udde mala᷊i-la᷊idda.” 
25Sarangkamabone nabbiala pangangelekku auntungan-Nu, oh Ruata, 
Ruata'u, Ratu'u, niapidda watukku tampa atatanaan-Ne. 
26Su saruanne u'amatta manga mangangantari, su liudde manga 
mananalanga kecapi; su pattangnganne manga maṛṛuala mananengkella 
rebana; ete arendi antarin mangitou; 
27“Paddalote Ruata su pattangngannu ammula᷊nnu ala᷊ṛṛanang-Nge, 
paddalote MAWU, ei anambon papapulunni Yakub!” 
28Benyamin, ṛuanganna atulu᷊nganne, u'amatta su monane, ana see 
mangngelekke manga piaṛṛa'u Yehuda su liudda manga piaṛṛa'u Zebulon 
wuṛṛu Naftali. 
29Ruatanu maddea'a atatohannu; oh Ruata, tohassawe sarangkanambone 
apan buatte niolang-Ngu si yami. 
30Manga ratu uaapiddu sasamba Si'o su Wale᷊n-Nu su Yerusalem. 
31Limbuaṛṛete Mesir, winatangnga mala᷊ṛṛaga udde wuassu pattangngannu 
tiwo. Tagguete manga walahanna, ammula᷊nnu bantenga udde ringannu 
ala᷊ṛṛanangnge, apan uala᷊ṛinda tadea'u maasomba sala᷊'a. Ruata 
nanali᷊awukku manga walahanna apan apulune uapapangalo. 
32Manga ahewala᷊nnu Mesir nirumanta uaapiddu witu'a; taumatan Sudan 
uasasaṛṛawutta uaapiddu aonggola su Ruata. 
33Pangantarite su Ruata, ei anambon araratuanna, pangantariten daralo 
su MAWU, 
34si Tou apan mammali᷊ntaddu winalangannu ala᷊mona. 
Paddaringikka! MAWU nabbisara, tingik-Ke ruddallu'a ma'ikkata. 

35Panga'ute taṛinon Duata apan uaparenta su Israel, taṛino-Ne naddatingngu 
langitta. 
36Mangke atonna maatiangnga Ruatan kite sutempo i Tou sinumabbanga 
wuassu tampa atatanaan-Ne. Ruatan Israel nangonggolu taṛino wuṛṛu 
atatohassa apan wahewalla su ala᷊ṛṛanang-Nge. Dalo su Ruata! 

Daralo 69 

Aal᷊iomanna sulal᷊ummu asasusa 

1Su piaṛṛa'u mangangantari. Tumuṛṛuttu antari: Wunga halo᷊homma. Wuassi 
Daud. 
2Sala᷊matewe i ya'u, oh Ruata, ana waugu ua'e sarate ullekka'u. 
3I ya'u nali᷊oṛṛo'a su lota apan mala᷊lu᷊mma, tawe tampa pamaheṛṛanne. I ya'u 
nawulu᷊ssa su ua'e apan mala᷊lu᷊mma, nielekku lua'u ṛuabba. 
4I ya'u mangngintuli᷊ na'oman sara nallome wuṛṛu tonggola᷊ngku namara. 
Mata'u maṛṛagete uaṛṛaddo sasumbalan Ruata'u. 
5Taumata apan maddantingku tawe pinangiananne, mannamboanna wuassu 
uta'a su pua'u. Manga taumata matohassa maapulu mamate si ya'u; i 
mangitou namangalo si ya'u ringannu aalu᷊andaga. I ya'u niwata'a 
mamelengngu darotongnga apan tawe ta'u niaṛṛo. 
6Oh Ruata, I'o masingkattu manga pasasala᷊'u rosa'u tawe iawuni Si'o. 
7Arie pabbala'a i ya'u mandantan asasili su manga taumata apan uaantimma 
Si'o, oh Ruata, Ruata Apan Lembontaṛṛino. Arie pabbala'a i ya'u mandantan 
lale᷊la su manga taumata apan massubba Si'o oh Ruatan Israel! 
8Ana waugu ete I'o i ya'u nilobbosasa, ana waugu I'o i ya'u niapasala᷊. 
9I ya'u nabbali᷊ ere taumata raho su manga tuṛṛangku, naali᷊hidda ana'a uata'a 
su manga iaangku tuari'u. 
10Ikka'u nahewalla ana waugu darangngu su Wale᷊n-Nu, manga alu᷊andagu 
taumata apan mallobbosa Si'o naṛṛia'a su waddangku. 

11I ya'u lulluai wuṛṛu nappuasa arawe i mangitou mangngadio'a si ya'u. 
12I ya'u nalluṛṛen nasa karongnga tatialan lullalo᷊, arawe i mangitou 
mammasendekka si ya'u. 
13I ya'u nabbali᷊ ipaalu᷊meme su tampa taumata uaammula, wuṛṛu antarin 
manga taṛṛa wu'anna su ola'u riri'u. 
14Arawe i ya'u niumali᷊omanna Si'o, oh MAWU, oh Ruata, simbaṛṛewe i ya'u 
sutempo apan mapia. Ontole᷊we i ya'u ana waugu darangngu-Nu apan 
wahewalla wuṛṛu ana waugu padduli᷊-Nu. 
15Arie pabbala'a i ya'u mawulu᷊ssa sulalu᷊mmu lota, sala᷊matewe i ya'u wuassu 
manga taumata apan maddantingku wuṛṛu wuassu ua'e apan mala᷊lu᷊mma. 
16Arie pabbala'a i ya'u ielekku lua'u ṛuabba, wuṛṛu mawulu᷊ssa su wantan 
tahalo᷊angnga ara'e ilabbinga sulalu᷊mmu loṛṛangnga. 
17Simbaṛṛewe i ya'u, oh MAWU, ana waugu I'o mapia wuṛṛu sidutu 
marangngu. Saileiwe i ya'u ana waugu wahewalle darangngu-Nu. 
18Ariewe pa'imbuni wuassu allang-Ngu indi, ana waugu i ya'u massusa, 
paasaṛṛawutte mangontola si ya'u. 
19Rantate panala᷊matta si ya'u, pallosa'a i ya'u wuassu manga see'u. 
20I'o masingkatta aroddi i ya'u iapasala᷊, lallobbosanna wuṛṛu aalu᷊andahanna, 
I'o naasilo anambon see'u. 
21Aalu᷊andaga naadio'a naungku, wuṛṛu i ya'u tate antimma. I ya'u maddea'a 
darangngu, arawe tawe gunane, i ya'u maddea'a mallali᷊mbata, arawe i ya'u 
tawe naasomba. 
22Ewe'e lai i ya'u nionggola᷊nnu racunna iapaanna; sutempo marou, i ya'u 
nionggola᷊nnu cuka niapa'inumma. 
23Wala'e sali᷊wangngi mangitou mandantan asasilaka, wuṛṛu maola'a sedda 
su manga rahon mangitou. 
24Wala'e matan mangitou mawuta wuṛṛu liuddi mangitou sidutu lome. 

25Emaa'e asasa'u-Nu si mangitou, wala'e i mangitou aemaannu asasa'u-Nu 
apan lukkenggama. 
26Wala'e paddasananni mangitou mala᷊nnaba, wuṛṛu manga rasanni 
mangitou taweddu matana'a. 
27Ana waugu i mangitou mammate taumata apan niṛṛuuman-Nu, wuṛṛu 
maggahatton manga taumata apan nisansaran-Nu. 
28Wala'e pasasala᷊n mangitou aatambanna anambone; arie i mangitou 
iapaṛṛino. 
29Wala'e aranni mangitou pappasanna wuassu wuken taumata wiakka; wuṛṛu 
tawe uawoṛetta sulalu᷊mmu arannu taumata matuli᷊dda. 
30Arawe i ya'u niallangnga wuṛṛu sussali᷊omanna, watunnawe i ya'u oh Ruata, 
wuṛṛu sala᷊matewe i ya'u. 
31Ne i ya'u sarun maddalo Ruata ringannu antari, mamantuga si Tou 
ringannu antari adiangkamanna. 
32Udde lembon ipaapulun MAWU wuassu sasamba sapi, sasamba sapi 
wahewalla. 
33Naasilo udde, taumata niallangnga lulluassa, taumata apan massubba 
Ruata naungnge wahewalla. 
34Ana waugu MAWU naddaringikka taumata asiangnga; i Tou tawe namalan 
ala᷊ṛṛanang-Nge sulalu᷊mmu tattupanna. 
35Paddalote Ruata, ei langitta wuṛṛu runia, tahalo᷊angnga wuṛṛu anambon 
riadianna sulalu᷊mme. 
36I Tou sarun manala᷊matta Yerusalem wuṛṛu maparisikku apia manga soan 
Yehuda. Ala᷊ṛṛana'u MAWU sarun mamanua poiaroddi; leta'a udde mabbali᷊ 
pussa'an mangitou. 
37Ana'a papapulunne sarun manahuanna; manga taumata apan 
marangngu MAWU sarun mamanua isudde. 

Daralo 70 

Aal᷊iomanna maddorongnga aontola 
(Drl. 40:13-17) 

1Su piaṛṛa'u mangangantari. Wuassi Daud, sutempo i tou nangonggolu 
sasamban pananaunganna. 
2Oh Ruata, sala᷊matewe i ya'u, MAWU, pasaṛṛawutte mangontola si ya'u! 
3Wala'ewe taumata apan maapulu mamate si ya'u iaparugi wuṛṛu 
tumala᷊ngnga iali᷊wune. Wala'ewe taumata apan maggion asasusa'u 
iapasoṛṛotta wuṛṛu lobbosanna. 
4Wala'ewe taumata apan lullage'u mabbali᷊ ṛumindu'a wuṛṛu masili. 
5Antimanna anambon taumata massubba Si'o lullala'a wuṛṛu lulluassa; wuṛṛu 
sarangkanambone apan mandangngu asasala᷊matta wuas-Si'o sidutu 
mabbisara, “Atonna mawantuge MAWU!” 
6I ya'u indi asiangnga wuṛṛu lome; rantate paali᷊hakka, oh Ruata. Ete I'o 
matatulu᷊ngku wuṛṛu mananala᷊ma'u, arie pallannu, oh MAWU. 

Daralo 71 

Aal᷊iomannu taumata timmadete 

1Ete Si'o i ya'u uatillumma, oh MAWU, arie pabbala'a i ya'u pansilianna. 
2Pallosaawe i ya'u, ana waugu I'o matuli᷊dda, daringiṛṛewe wuṛṛu sala᷊matewe 
i ya'u. 
3Ariaditewe si ya'u ere wowone watu tampa'u uatana'a, apan sidutu malu᷊assa 
pattudanne. Ana waugu I'o buatte nakkawessa manala᷊matta si ya'u, Ete I'o 
tampa i ya'u uatillumma wuṛṛu uasirungnga. 
4Oh Ruata'u, liuaawe i ya'u wuassu taumata lale᷊o, wuassu taṛinon manga 
taumata wali᷊u wuṛṛu maṛṛagissa. 
5Ana waugu ete I'o aantimangku, oh MAWU, MAWU, i ya'u mangimanna Si'o 
ro'en i ya'u ta'e dario'a. 

6Su alo᷊'engngu pabbiaṛṛangku i ya'u uaunsandakka Si'o, I'o ualu᷊'adda si ya'u 
ro'en i ya'u niasungkanga ne i ya'u sidutu maddalo si'o. 
7Pabbiaṛṛangku nabbali᷊ tula᷊da su awadaalla, ana waugu ete I'o 
pattillummangku apan matohassa. 
8I ya'u sidutu maddalo Si'o, su alo᷊'engngu allo ta'u iapasingkatta awawantu-
Gu. 
9Arie I'o mandamme'u sutempo i ya'u timmadete ariewe pantantanga'a i ya'u 
napawe atatoha'u nasuete, 
10ana waugu manga see'u maggahatto'u, manga taumata apan maapulu 
mamate si ya'u naammule. 
11Unni mangitou, “I Tou nitantangngu Ruata; wette i ite mangenggenna 
wuṛṛu manametta si tou, ana waugu tateddu manala᷊matta si tou.” 
12Ariewe I'o marau wuassia'u, oh Ruata, Ruata'u pali᷊hakke mangontola si 
ya'u. 
13Wala'ewe manga taumata apan mammangalo si ya'u, pansilianna wuṛṛu 
pateanna. Wala'ewe taumata apan maapulu manilaka si ya'u iali᷊wune wuṛṛu 
papali᷊wutannu asasusa. 
14Arawe i ya'u sidutu uaantimma Si'o, wuṛṛu aatambanna anambone 
maddalo Si'o. 
15Su alo᷊'engngu allo i ya'u mabbatti'u manga inolaan-Nu apan matuli᷊dda, 
wuṛṛu asasala᷊matta wuas-Si'o apan tawe iareengnga. 
16I ya'u maddalo inolaan-Nu apan matohassa, oh MAWU Ruata, ta'u 
iapasingkatta atatuli᷊ddu MAWU, tumba'u atatuli᷊ddu MAWU sassane. 
17Oh Ruata, I'o mangangaṛa'a si ya'u ro'en i ya'u ta'e dario'a, naddatingngu 
orassa indi ta'u iwabbatti'a manara-Nu apan maatiangnga. 

18Oh Ruata, i ya'u ariewe pattantanga'a, ma'oman sara i ya'u matimmade 
wuṛṛu owananna, tadea'u i ya'u mapabbatti'u taṛino wuṛṛu atatohan-Nu su 
anambon papapulunna apan addantane. 
19Oh Ruata, atatuli᷊ddu nappatakku langitta; tumaniten wahewalla manga 
inolaan-Nu; isai wotongnge maasulu᷊ngnga Si'o? 
20I'o nangonggola si ya'u manambo asasusa mawakkata, arawe I'o sarun 
mamelengngu ikka'u wuṛṛu mamangunna si ya'u wuassu labbinga. 
21I'o sarun ma'ola'a si ya'u lembon aadatanna, wuṛṛu maminalatta si ya'u 
apia. 
22I ya'u maddalote Si'o, ringannu gambus, ana waugu I'o mapia, oh Ruata'u. 
I ya'u mangantariten daralo Si'o ringannu kecapi, oh Ruata susin Israel. 
23I ya'u lullala'a ringannu lulluassa, lapiddu mangngantarin daralo Si'o. 
Wadangku mangngantari ringannu lulluassa, ana waugu I'o buatte 
nanala᷊matta si ya'u. 
24Su alo᷊'engngu allo sarun ta'u iwatti'a atatuli᷊ddu MAWU, ana waugu manga 
taumata maapulu manilaka si ya'u buatte niawaddo wuṛṛu nipansilianna. 

Daralo 72 

Aal᷊iomanna hunan datu 

1Wuassi Salomo. Oh Ruata, tantiroa'e tita-Nu su ratu, onggola᷊'e 
atatuli᷊ddu MAWU su ratu. 
2Antimanna I'o makkuungngu ala᷊ṛṛanang-Ngu tumuṛuttu tita, wuṛṛu ma'ola'a 
taumata niallangnga ringannu atatuli᷊dda. 
3Antimanna wanuan kami masunge matahula᷊ndimma, wuṛṛu pia atatuli᷊dda 
su ahewallu walahanna. 
4Antimanna ratu manahekka manamba'a tumanangnge asiangnga, 
mantulu᷊ngu manga taumata asiangnga wuṛṛu mamate manga 
mangangallangi mangitou. 

5Antimanna i tou sidutu uata'a maṛṛawa mappulunna, tantala᷊nna pia 
matannallo wuṛṛu wula᷊nna. 
6Antimanna i tou ere uranna apan nangansalla su wadda'a, naali᷊hidda 
uranna masassaga apan nangammo manga wawaila᷊nna. 
7Antimanna atatuli᷊dda aatambanna su alo᷊'engngu tempo wuṛṛu paa'ala 
mannambo su alo᷊'engngu ta'e pia bula᷊nna. 
8Araratuanne sarun mahewalla wuassu tahalo᷊angnga maddatingu 
tahalo᷊angnga, uawannada wuassu ra'i maddatingu waṛṛata. 
9Tumana'u wadda'a sarun massuṛṛubawa si tou wuṛṛu seetta umali᷊ntudda su 
saruannu leddane. 
10Manga ratun Tarsis wuṛṛu manga taṛṛanusa sarun mangapiddu sasamba si 
tou. Manga ratun Arab wuṛṛu Etiopia nirumanta uaapiddu aonggolla. 
11Anambon ratu sarun umali᷊ntudda su saruanne, ala᷊wo'u walahanna mabbali᷊ 
allangnge. 
12Ana waugu i tou namallossu taumata niallangnga apan tawe maalo᷊re, 
wuṛṛu taumata asiangnga apan sussala᷊nde si tou. 
13I Tou u'akkannu taumata asiangnga wuṛṛu taumata susa, wuṛṛu 
nanala᷊matta wiakku taumata awussa. 
14I Tou namallosi mangitou wuassu pangangallanga wuṛṛu araṛagissa, ana 
waugu wiakki mangitou tumaniten maarega si tou. 
15Sala᷊matte si tuangnga ratu! Antimanna si tou ionggolla wula᷊wanna wuassu 
Arab. Antimanna i tou iali᷊omanna suapan tempo wuṛṛu sidutu daringiṛṛanna. 
16Antimanna ganduma lumambalanna su ahewallu wanua, wuṛṛu manga 
wuidde napenen hessin sasuanna. Antimanna letange masuwukka ere 
Panenteannu Libanon, wuṛṛu tumana'u soane aatambanna naali᷊hidda 
nannalo᷊ su wadda'a. 

17Antimanna arannu ratu sidutu nanaunganna saran mala᷊nnu-la᷊nnu, wuṛṛu 
tumelengke saran matannallo ta'e pia. Antimanna manga walahanna 
madoronga ala᷊matanna ere i tou, wuṛṛu anambon taumata mannagone 
lalu᷊manna'a. 
18Daralo su MAWU, Ruatan Israel! Tumba'u i Tou apan ma'ola'a inolaanna 
maatiangnga. 
19Daralo su aran-Ne apan mawantuga saran mala᷊nnu-la᷊nnu; antimanna 
ahewallu runia mapenen awawantu-Ge! Ariaddite aroddi. Amin! 
20Nuddusse manga aali᷊omanni Daud, ana'i Isai. 

Daralo 73 

WUKE ATALLUNE 
DARALO 73–89 

Atatul᷊iddu MAWU 

1Daralon Asaf. Mapiawe atonna Ruata su ala᷊ṛṛanang-Nge, su taumata apan 
naungnge waresi. 
2Arawe i ya'u nabbingote, pangangimangku maraniten mawuli᷊, 
3ana waugu naungku lale᷊o su taumata mawunga, sutempo i ya'u naasilo 
aauntungannu taumata lale᷊o. 
4Ana waugu i mangitou tawe namendamma radda'a, awa'i mangitou 
matohassa wuṛṛu tawe maradda'a. 
5I mangitou tawe maapendama susa, tawe aṛiaannu asasilaka ere taumata 
waine. 
6Ana waugu udde i mangitou mawunga, wuṛṛu sidutu maṛagissa. 
7Wuassu naungngi mangitou sinumabbanga ala᷊le᷊o; i mangitou tawe illolo᷊ne 
ringannu hola᷊ga lale᷊o. 
8I mangitou mangngeetta wuṛṛu mangngarasa, wuṛṛu ringannu mawunga 
mammansaga sarun mangallanga. 
9I mangitou mallobbosa Ruata su surga, wuṛṛu mammahia taumata su runia, 

10na'oman sara ala᷊ṛṛana'u Ruata nabbali᷊'a ringanni mangitou, wuṛṛu 
mangngimante hatton mangitou. 
11Unni mangitou, “Ruata wagga, Apan Atanggaṛṛane tawe maasunna.” 
12Etearoddi ola'u taumata lale᷊o; mabbiakka matammudda, darotongnge 
sidutu aatambanna. 
13Tawe gunane i ya'u mallu'adda naungku waresi; tawe gunane i ya'u 
mangindau wuassu rosa. 
14Ana waugu su alo᷊'engngu allo i ya'u naṛiaannu asasusa; suapan marua allo 
i ya'u sassansaranna. 
15Unnuwisara i ya'u nabbisara aroddi, i ya'u nandale᷊o papapulungku. 
16Arawe sutempo i ya'u maddea'a maasunna, olangnge udde tumaniten 
masahadda si ya'u. 
17Panginsueanne i ya'u sinumutta su Wale᷊n MAWU, ana see naasunnate 
panguddusannu taumata lale᷊o. 
18Niaddo-Nu i mangitou su lala᷊nna male᷊wakka, wuṛṛu niwala-Nu i mangitou 
manawo nate. 
19Tumba'u sulalu᷊mmu sangkaṛondappa i mangitou nate, panginsuenni 
mangitou tumaniten maata'utta. 
20Naali᷊hidda wali᷊awa apan nawuli᷊ sutempo marua allo; sutempo I'o 
dirumarisikka oh MAWU, i mangitou lai nawuli᷊. 
21Sutempo i ya'u naapendamma sasassila wuṛṛu naungku naali᷊hidda niusu'a, 
22i ya'u longonna tawe maasunna, i ya'u naali᷊hidda winatangnga su saruan-
Nu. 
23Arawe i ya'u sidutu su saruan-Nu, I'o uaagassa lima'u aikkatanna. 
24I'o nangehetta si ya'u ringannu tatantiro, wuṛṛu I'o nanengkamma si ya'u 
ringannu addata. 

25Isai apan tatahuanangku su surga tumba'u I'o? Wali᷊ne 
wuassu MAWU taweddu ta'u ipaapulu su runia. 
26Salaiwe niawa'u wadangku mabbali᷊ lome, ete I'o atatoha'u, oh Ruata; Ete 
I'o wuassu sarangkanambone apan tatahuanangku saran mala᷊nnu-la᷊nnu. 
27Taumata apan manantang-Ngu sarun masilaka, I'o namate taumata apan 
mala᷊wangnga Si'o. 
28Arawe si ya'u tumaniten mapia maranin Duata, MAWU Ruata ta'u niola'a 
tampa pattillummangku, tadea'u i ya'u wotongnge mamasingkattu ala᷊wo'u 
inolaan-Ne. 

Daralo 74 

Aal᷊iomannu apapallosu walahanna 

1Antari tatantiro Asaf. O Ruata, sarangkalo᷊'engnge I'o manantangngi yami? 
Anio I'o sidutu massa'u ala᷊ṛṛanang-Ngu sassane? 
2Naungewe ala᷊ṛanang-Ngu apan nipile-Nu ro'en dorone, walahanna apan 
nipallossu MAWU tadea'u maola'a pussa'a-Nu. Naungewe Wuiddu Sion, apan 
niolang-Ngu tampa atatanaan-Nu. 
3Rea'ete tampa apan nallambe ete manga tuidda; ala᷊wo'a su wale᷊-Nu buatte 
niṛṛimunsa'u seetta. 
4Manga seen-Nu mangngintuli᷊ su wale᷊-Nu, wuṛṛu namasi'u manga waneṛṛa 
auntunganna isudde. 
5I mangitou naali᷊hidda mananuwanga alu apan mammali᷊unga, 
ipannuwanga manga aaluanna su mahurangnge. 
6Anambon alu ni'uitta niṛṛimunsa'i mangitou ringannu wali᷊unga wuṛṛu 
darupa. 
7I mangitou nanoṛṛobba Wale᷊n-Nu na'oman sara nasue; wuṛṛu nandale᷊o 
tampa passubbanna Si'o. 

8I mangitou maapulu mapasuṛṛubbawan kami, wuṛṛu nanoṛṛobba anambon 
tampa patataṛamawuanna su wanua indi. 
9Manga nabi wuṛṛu manga ala᷊ṛṛindu'a tate iasilo apia, wuṛṛu tawe saran 
sangkatou masingkatta maddatingngu tingngera olangnge arendi. 
10Maddatingngu tingngera, oh Ruata, seetta mangngeetta Si'o? 
Sarangkalo᷊'engnge i mangitou mallobbossa aran-Nu? 
11Anio I'o tate mantulu᷊ngngi yami? Anio I'o naabuli᷊n kami? 
12Ro'en panattaṛṛanne tumba'u I'o ratu'u, oh Ruata, tumba'u I'o apan 
nanala᷊matta si yami. 
13Ringannu atatohassa apan wahewalla I'o nama'a tahalo᷊angnga, wuṛṛu 
namesangnga puan manga naga su tahalo᷊angnga. 
14I'o nakkimunsa'a manga puan Lewiatan wuṛṛu i tou niola'a inassu 
mamanuan wadda'a. 
15I'o napa'elekku ali᷊matan kua'e wuṛṛu salu᷊kka; salu᷊kka apan wahewalla 
niapamara-Nu. 
16I'o apan nandiadi allo wuṛṛu ṛabbi, wuṛṛu nangatokku tampan matannallo 
wuṛṛu wula᷊nna. 
17I'o nanantunnu manga passarannu runia, na'ola'a tempon paddissa wuṛṛu 
uranna. 
18Naungete ereapa seetta mallobbossa Si'o, oh MAWU, manga walahanna 
apan tawe maillala᷊ Si'o mangngadio'a aran-Nu. 
19Arie panantillu ala᷊ṛṛanang-Ngu apan tawe maalo᷊re su liman seetta apan 
maṛṛagissa. Arie sarangkalo᷊'engnge maabuli᷊n asasusan ala᷊ṛṛanang-Ngu. 
20Naungete paaire apan niolang-Ngu si yami, ana waugu taumata ma'ola'a 
ala᷊le᷊o su ala᷊wo'u tampa marandumma su runia indi. 
21Arie mamalan taumata niallangnga pappansilianna, antimanna taumata su 
asasusa wuṛṛu asiangnga maddalo Si'o. 

22Darisikke oh Ruata, ṛawesa'e hatto-Nu! Ana waugu su alo᷊'engngu allo I'o 
lallobbosannu manga taumata apan tawe mangimanna Si'o. 
23Arie paabuli᷊ane aintuli᷊n manga seen-Nu, pagahahion manga seen-Nu apan 
mallannu ma'ikkatta! 

Daralo 75 

Ruata, mallaṛṛuunga apan atanggaṛṛane 

1Su piaṛṛa'u mangangantari. Tumuṛṛuttu antari: Imbaṛṛangnga mamate. 
Daralon Asaf. Aantari. 
2I yami massubba Si'o, oh Ruata, i yami maadiangkamanna Si'o wuṛṛu 
mamasingkattu manara-Nu apan maatiangnga. 
3Ruata nabbisara, “Sutempo apan Ta'u nitantunna, i Ya'u sarun makkungnga 
ringannu atatuli᷊dda. 
4Amungkangu runia umio'a ringannu anambon tumanangnge ete i Ya'u apan 
manohassa manga diṛṛine.” 
5Su taumata apan apulune mammahia, i Ya'u mabbisara tadea'u tate lai 
mamahia. 
6Wuṛṛu su taumata lale᷊o, tadea'u ariete mamunga. Arie mananggakku 
watangannu ara'e mabbisara ringannu mawunga. 
7Ana pallaṛṛuungnga tawe rumanta wuassu samba'a ra'i ara'e waṛṛata tawe 
lai wuassu samba'a sawannakka ara'e timukka. 
8Arawe ete Ruata sassane apan makkuungnga, i Tou mapawawon sangkatou 
wuṛṛu mapatanggaku waine. 
9Asasa'un MAWU naali᷊hidda cawanna su lima-Ne, cawanna udde lalo᷊ṛṛoannu 
anggore maattikka. Ruata nallali᷊nnu lalo᷊ṛṛone, anambon taumata lale᷊o su 
runia ṛinone ma'inumma sara masue. 
10Arawe i ya'u sidutu mabbatti'u Ruatan Yakub, mangngantarin daralo si 
Tou. 

11I Tou sarun mamaddi atatohassu taumata lale᷊o, ewe'e taumata mapia 
aatambanna matohassa. 

Daralo 76 

Ruata naauntunga 

1Su piaṛṛa'u mangangantari. Ringannu nanalangnge kecapi. Daralon Asaf. 
Aantari. 
2Ruata tinumelengnga su Yehuda; aran-Ne niasingkatanna su Israel. 
3Yerusalem uddewe tampa atatanaan-Ne; Wuiddu Sion tampa pamanuan-Ne. 
4Poiaroddi i Tou nakkimunsa'a anambon ahiddu pangalo, anambon anaanna 
pia sawallone, allunga wuṛṛu hale᷊le. 
5Mangke mawantuga I'o, wuṛṛu lullansianga, nangillembo wuassu manga 
wowonen ala᷊mona. 
6Manga taumata waṛṛani buatte nipangaṛoanna; i mangitou niamatiila᷊nna 
wuṛṛu tate maatimpu'o. Manga tantara waṛṛani wuṛṛu matohassa 
niawuli᷊anten atatohanne. 
7Anambon awalo᷊ wuṛṛu sumasa'ene nanawo nate ṛatangannu asasa'u-Nu, oh 
Ruatan Yakub! 
8Mangke wahewalla atonna I'o! Amungkangu I'o masa'u, isai wotongnge 
maataṛṛangnga? 
9Wuassu langitta I'o namasingkattu raṛṛawen-Nu; runia nata'utta wuṛṛu 
mala᷊nnabba. 
10Napawe I'o dirumarisikka mamarikissa tadea'u manala᷊matta taumata apan 
niallangnga su runia. 
11Manga taumata apan tumaniten mala᷊ṛṛaga lai maddalo Si'o, wuṛṛu apan 
ta'e massa'u ualu᷊ṛen nasa tatiala lullalo᷊. 
12Panipusse paairenu su MAWU Ruatanu. Ṛinone anambon walahanna apan 
uatana'a marani mangapiddu sasamba su Ruata apan iaata'utta. 

13I Tou namaddi ikkatu manga tembonanne; manga ratu sussinggawanga su 
saruan-Ne. 

Daralo 77 

Lal᷊imbatta sutempo massusa 

1Su piaṛṛa'u mangangantari. Tumuṛutti: Yedutun. Daralon Asaf. 
2Ringannu ma'ikkata i ya'u sussala᷊nde su Ruata; ringannu ma'ikkata i ya'u 
sussala᷊nde, ne i Tou naddaringikka si ya'u. 
3Sutempon asasusa i ya'u niumali᷊omanna su MAWU, su alo᷊'engngu ṛabbi i 
ya'u mammatten lima'u si Tou tawe illolo᷊ne, arawe naungku tawe 
awinalatanna. 
4Napawe i ya'u maanaungnga Ruata, i ya'u ma'uare, napawe i ya'u tumaniten 
maṛṛingidda, naungku mallome. 
5 MAWU na'ola'a si ya'u tawe maatiilla sutempo ṛabbi, i ya'u u'ambuli᷊sadda 
na'oman sara tawe maawisara. 
6I ya'u maṛṛingiddu manga allo nanangkali᷊u, i ya'u mannaungnga wuṛṛu 
maṛṛingiddu manga tonna nali᷊udde. 
7Sutempo ṛabbi i ya'u maṛṛingidda, wuṛṛu ma'iwalo᷊ sulalu᷊mmu naungnga, 
8“Saran mala᷊nnu-la᷊nnu MAWU manola᷊'a wuṛṛu tate mandangngu si ya'u? 
9Apa i Tou nangillolo᷊te mandangngu si yami? Apa i Tou tate manipussa 
paaire-Ne apia? 
10Ruata naabuli᷊te mandangngu? Nasa'ute i Tou, na'oman sara tate 
umakkanna lai?” 
11Ana see i ya'u nabbisara, “Ete indi apan maataddu'a naungku, manungku 
Apan Atanggaṛṛane tate uataṛino lai.” 
12I ya'u maapulu mannaungnga manga inolaan-Nu MAWU, mannaungnga 
manga ala᷊ṛṛindu'u MAWU sutempo ala᷊mona. 

13I ya'u maapulu mannaungnga ala᷊wo'a apan buatte niolang-Ngu, wuṛṛu 
maṛṛingiddu manga manara-Nu apan wahewalla. 
14Oh Ruata ala᷊wo'u inolaan-Nu na'ukkassa, isai ere ahewallu Ruatan kami? 
15Ete I'o Ruata apan ma'ola'a ala᷊ṛṛindu'a, taṛṛino-Nu buatte nipali᷊atta-Ngu 
suwallatu manga walahanna. 
16Ringannu atatohan-Nu I'o namallossu ala᷊ṛṛanang-Ngu, papapulunni Yakub 
wuṛṛu i Yusuf. 
17Ma'elega Si'o, oh Ruata, ua'e mabbali᷊ mata'utta, ore, wantan tahalo᷊angnga 
lai mangngiladda. 
18Winabbawa mannosokku uranna, rallu'a mappose; sawallo ma'ilatta su 
ala᷊wo'u tampa. 
19Rallu'a mappose, sawallo mabbeessa, runia niumio'a wuṛṛu nangindo. 
20I'o u'amatta su lua'a, mammare tahalo᷊angnga, arawe wala᷊dda-Nu tawe 
asiloanna. 
21Naali᷊hidda mallalu᷊'adda I'o ua'ehetta ala᷊ṛṛanang-Ngu, ringannu uaapidda 
si Musa wuṛṛu Harun. 

Daralo 78 

Ruata wuṛṛu al᷊aṛanang-Nge 

1Aantari tatantiron Asaf. Paddaringikke tatantiro'u, ei walahangku, 
panutukke manga wisara'u. 
2I ya'u maapulu mabbisaran sasanato'a wuṛṛu sasumandinga, wuṛṛu 
manala᷊'an ao'a wuassu ala᷊mona, 
3manga hatto apan niaringiṛṛanni yami wuṛṛu nisengkami yami, apan niwa'e 
iupungngu ala᷊monan kami. 
4I yami maddiri mangaddapingu watti'a udde su manga ana'i yami; i yami 
mappulu mamasingkatta su pallala᷊wanna manansunna su ola'u 

taṛṛinon MAWU wuṛṛu manga manara-Ne apan wahewalla, see lai manga 
inolaan-Ne apan maatiangnga. 
5Su walahannu Israel i Tou nangonggolu tita-Ne, wuṛṛu su papapulunni 
Yakub parenta-Ne. I Tou nandolokku iupungu ala᷊monan kite manantiro su 
manga ana'i mangitou, 
6tadea'u pallala᷊wanna manansunna maaillala᷊ si Tou, ana see mabbatti'a su 
manga ana'i mangitou. 
7Ringannu aroddi i mangitou lai sarun pia antimma lai su Ruata, wuṛṛu tawe 
maabuli᷊n inolaan-Ne, arawe sidutu matuṛutta parenta-Ne, 
8tadea'u i mangitou tawe mangaṛussa iupungngu ala᷊monan mangitou apan 
apulune mammangalo wuṛṛu mandale᷊o; pallala᷊wanna apan matulu᷊ 
pangangimanne, wuṛṛu tawe maddaringikka Ruata. 
9Ṛuanganni Efraim apan ahidde anaanna wuṛṛu papiti'a, tinumala᷊ngngu 
watanganne sutempo uapapangalo. 
10I mangitou nilumawanga paairen Duatan mangitou, wuṛṛu maddiri 
tumuṛṛutta tita-Ne. 
11I mangitou naabuli᷊n manga inolaan-Ne, wuṛṛu manga hatto maatiangnga 
apan niapali᷊atta'u MAWU si mangitou. 
12Su saruannu ala᷊monan mangitou, Ruata na'ola'a ala᷊ṛṛindu'a su wanua 
Mesir, su leta'u Zoan. 
13I Tou nama'a tahalo᷊angnga, ana see napale᷊wessi mangitou; ua'e 
naipattaalla ere niṛṛappinganna. 
14I Tou ua'ehetta si mangitou ringannu winabbawa sutempo allo wuṛṛu 
ringannu semakku putungnga su alo᷊'engngu ṛabbi. 
15I Tou nama'a wowone watu su wadda'a, wuṛṛu nangonggolu ua'e 
pa'inumanna si mangitou manambo-nambo. 

16Wuiddu watu nirolokku MAWU mapasabbangu ua'e, ana see nangelekka 
naali᷊hidda salu᷊kka. 
17Arawe i mangitou sidutu ma'ola'a rosa su saruannu Ruata, su wadda'a i 
mangitou mammangalo su saruannu Apan Atanggaṛṛane. 
18I mangitou nattatudda mannalu᷊'atta Ruata, ringannu maddorongnga anna 
apan ipaapulun mangitou. 
19I mangitou lullawangnga Ruata ringannu mabbisara, “Wotongngewe Ruata 
mapaanni ite su wadda'a? 
20Atonna i Tou namuulla wowone watu apan maattikka, na'oman sara ua'e 
nangelekka ringannu masassaga. Arawe wotongngewe lai i Tou 
mangonggolu roti wuṛṛu mangonggolu ṛemessa su ala᷊ṛṛanang-Nge?” 
21Naaringikka udde Ruata nasa'u wuṛṛu nanoṛṛobba ala᷊ṛṛanang-Nge 
ringannu putungnga; asasa'u-Ne su saruanni mangitou aatambante, 
22ana waugu i mangitou tawe mangimanna Ruata, su taṛṛino-Ne apan 
wotongnge manala᷊matta si mangitou. 
23Salaiwe aroddi i Tou namarenta langitta mamu'essa manga ngarane. 
24I Tou nanossokku ganduma wuassu surga, manna maola'a wiakki 
mangitou. 
25I Tou nangonggola si mangitou anna nilumambalanna; i mangitou 
niumanna rotin mala'ekatta. 
26I Tou lai nandolokku anginna ra'i tinumiuppa; ringannu taṛṛino-Ne anginna 
timukka sinumingangu. 
27I Tou nanossokku manga manu'u winalanganna su ala᷊ṛṛanang-Nge, 
anambone naali᷊hidda annen sahatta tawe iareengnga. 
28I Tou nangonto'u manga manu'u winalanganna udde su paddasananna 
uapali᷊wutta su tampa i mangitou uatana'a. 

29Ana see i mangitou niumante na'oman sara nala᷊idda, ana waugu Ruata 
buatte nangonggola apa apan ipaapulun mangitou. 
30Arawe apulun naungngi mangitou taambe lai nautunganna; nariaddi 
tantala᷊nna i mangitou ta'e u'anna, 
31Ruata nasa'u wuṛṛu nilumawangnga si mangitou; i Tou namate manga 
taumatan Israel apan ta'e dario'a wuṛṛu matohassa. 
32Salaiwe aroddi ala᷊ṛṛanang-Nge sidutu marosa, manga ala᷊ṛṛindung-Nge 
tawe naola'a si mangitou mangimanna. 
33Ne Ruata nanginsue wiakki mangitou naali᷊hidda sasangngo, manga tonna 
ipabbiakki mangitou nasue sulalu᷊mmu atata'utta. 
34Suapan Ruata mamate manga pira suwallati mangitou, ingana'a waine 
sinumassilla wuṛṛu nabelengnga ringanni Tou. 
35I mangitou naanaungnga manungku Ruata mallalu᷊'addi mangitou, wuṛṛu 
manungku Apan Atanggaṛṛanne mananala᷊matti mangitou. 
36Arawe i mangitou namahia si Tou, manga wisaran mangitou awusu wara'a. 
37I mangitou tawe tumuṛutta si Tou, wuṛṛu tawe uaagassa su paaire-Ne. 
38Arawe Ruata mandangngu wuṛṛu nangampunga ala᷊ṛṛanang-Nge, wuṛṛu 
tawe namate si mangitou. Masokka-sokka i Tou maṛṛaddannu asasa'u-Ne, 
wuṛṛu tawe mapasabbangu naung-Nge lale᷊o. 
39I Tou mannaungnga manungku i mangitou tumba'u riadianna apan 
wotongnge mate, naali᷊hidda anginna apan sinumabbi wuṛṛu tate 
mabelengnga. 
40Aroddi asokkane i mangitou lumawangnga si Tou, wuṛṛu manaddu'a 
naung-Nge sutempo su wadda'a. 
41Masokka-sokka i mangitou manalu᷊'atta Ruata, mapasusa Apan Susi, Ruatan 
Israel. 

42I mangitou tawe manaungnga taṛṛino-Ne, su allo i Tou namallossi mangitou 
wuassu seetta, 
43sutempo i Tou na'ola'a manga ala᷊ṛṛindu'a su Mesir, wuṛṛu inolaanna 
maatiangnga su wadda'u Zoan. 
44Manga salu᷊kki mangitou niwalu᷊ nabbali᷊ daṛṛa, na'oman sara i mangitou 
tawe na'inumma ua'ene. 
45I Tou nanansara si mangitou ringannu lango apan manambo, wuṛṛu 
namalan leta'i mangitou nila᷊le᷊on aakka. 
46I Tou nandantan uli᷊dda wuṛṛu saṛṛappalanna, wuṛṛu nanginsue 
pangitinganna wuṛṛu hessin wawaila᷊nna. 
47I Tou namate punnu anggori mangitou ringannu uranna watu, wuṛṛu 
manga alu aran mangitou ringannu angngukka masunge. 
48I Tou namalan uranna eisse nangansalla su winatangngi mangitou, wuṛṛu 
rallu'a massawallo namate manga winatangngi mangitou. 
49I Tou napasabbangu asasa'u-Ne apan lukkenggamma ringannu nandolokku 
sambageanganna mala'ekattu papate apan na'ola'a si mangitou niasueannu 
naungnga. 
50I Tou tawe naṛṛaddannu asasa'u-Ne ara'e niumakkannu wiakki mangitou, 
arawe namate si mangitou ringannu radda'u manu'a. 
51I Tou namate manga ana'a esakka pahulu᷊ne sulalu᷊mmu sambau amonannu 
taumatan Mesir. 
52Ana see i Tou namiaṛṛa'u ala᷊ṛṛanang-Nge naali᷊hidda ammula᷊nnu domba, 
wuṛṛu nangehetta si mangitou niumamattu wadda'a. 
53Sulalu᷊mmu aehen-Ne i mangitou mala᷊ngnganna wuṛṛu tawe mata'utta, 
arawe seetti mangitou nawulu᷊ssa sulalu᷊mmu tahalo᷊angnga. 
54Ana see ala᷊ṛṛanang-Nge niapiddi Tou watukku letang-Nge apan susi, 
watukku panenteanna apan niaṛo-Ne sassane. 

55Su saruannu ala᷊ṛṛanang-Nge i Tou nallimbuakka tumana'a isudde ana see i 
Tou nattahia wanua udde su anambon ṛuangannu walahannu Israel, 
ala᷊ṛṛanang-Nge, na'oman sara i mangitou napamanua su manga rasannu 
seetta. 
56Arawe i mangitou nilumawanga wuṛṛu nanalu᷊'atta Ruata Apan 
Atanggaṛṛane manga parenta-Ne tawe daringiṛṛanni mangitou. 
57I mangitou nandale᷊o ere lai ala᷊monan mangitou, wuṛṛu tawe 
pangimananna ere papiti'a wengkolla. 
58I mangitou maannamma Ruata ringannu tampa passubbanna, wuṛṛu 
na'ola'a si Tou nasa'u ringannu manga paalu᷊anni mangitou. 
59Naasilo udde, Ruata mangke nasa'u, wuṛṛu nanola᷊'i mangitou. 
60I Tou nanantangngu rasan-Ne su Silo, tampa atatanaan-Ne suwallatu 
taumata. 
61I Tou namalan Wantallu Paaire-Ne niatawanna; waneṛṛan awawantu-Ge 
niaṛṛon ro'appa. 
62I Tou nasa'u ala᷊ṛanang-Nge, pussa'a-Ne, wuṛṛu namalan mangitou nipaten 
hale᷊le. 
63Manga umbasanni mangitou niepoddu putungnga, taweddu maawingngu 
manga maṛualan mangitou. 
64Manga imammi mangitou nipaten hale᷊le, manga inawalu᷊anni mangitou 
tawe maalu᷊ai. 
65Ne MAWU dirumarisikke ere taumata napu'o wua natiilla, naali᷊hidda 
taumata matohassa wua na'inumma anggore. 
66I Tou napatala᷊ngngu manga seen-Ne, wuṛṛu namaddon mangitou 
sarangkalo᷊'engnge. 
67Arawe i Tou nanola᷊'u papapulunni Yusuf wuṛṛu tawe namile ṛuanganni 
Efraim. 

68Arawe nipile-Ne eteudde ṛuanganni Yehuda, wuṛṛu Wuiddu Sion apan 
arangnguan-Ne. 
69I Tou napararisikku Wale᷊n-Ne ere tatanaan-Ne su surga, wuṛṛu ere runia, 
matohassa saran mala᷊nnu-la᷊nnu. 
70I Tou namile si Daud allang-Nge, wuṛṛu namile si tou wuassu ammula᷊nnu 
winatangnga papaduli᷊ananne, 
71wuassu tampa i Tou uapaduli᷊ inangngu domba, ipamiaṛṛa'u Israel 
ala᷊ṛṛanang-Nge. 
72Daud nappaduli᷊ si mangitou ringannu naungnga malu᷊assa, wuṛṛu 
nangehetta si mangitou ringannu apande. 

Daralo 79 

Aal᷊iomanna maddoronga apapallossu walahanna 

1Daralon Asaf. Oh Ruata, walahanna apan tawe maillala᷊ uatana'e su leta'a 
pussa'a-Nu. I mangitou nandale᷊ote Wale᷊n-Nu, Yerusalem niola'a ete tuidda. 
2Winalu᷊nannu manga allang-Ngu tinantangngi mangitou naola'a inassu 
manga manu'u winalanganna. Winalu᷊nannu manga arangnguan-Nu niwalan 
mangitou aroddi maola'a inassu manga winatanga matengnga. 
3Su ahewallu soan Yerusalem daṛṛan mangitou nabboso ere ua'e; taweddu 
nallabingi mangitou. 
4I yami naola'a paaeettu manga walahanna su ali᷊ndonganna, i mangitou 
nilumagge wuṛṛu mannappissi'a si yami. 
5Oh MAWU, sarangkalo᷊'engnge I'o masa'u, wuṛṛu asasa'u-Nu lukkenggampe 
ere putungnga? 
6Sabbanga'e asasa'u-Nu su manga walahanna apan tawe maaillala᷊ Si'o wuṛṛu 
su manga araratuanna apan tawe mattaṛṛamawu Si'o. 
7Ana waugu i mangitou buatte namate ala᷊ṛṛanang-Ngu, wuṛṛu nanggohakku 
tampa atatanaanni mangitou. 

8Arie makkuumanni yami ana waugu rosan ala᷊monan kami. Akkanaawe 
paali᷊hakka i yami, ana waugu i yami niasueanten antimma. 
9Ontole᷊we i yami oh Ruata, mananala᷊matti yami, ampungewe manga rosan 
kami wuṛṛu pallosaawe i yami maola'a aaddata Si'o sassane. 
10Arie pabbala'a walahanna waine maiwalon kami, “Suapate Ruatan 
mangitou?” Wala'ewe i yami maasilo wawali᷊nne su walahanna apan namate 
manga allang-Ngu. 
11Daringiṛṛewe sasali᷊omannu taumata tataṛṛanganna; antimanna manga 
taumata apan buatte tinantunna mate iwala wiakka ana waugu taṛṛino-Nu. 
12Oh MAWU, wali᷊sete walahanna udde anambone paapitu ana waugu 
anambon aalu᷊andagi mangitou su saruan-Nu. 
13Ne i yami ala᷊ṛṛanang-Ngu, domba papaduli᷊anan-Nu, sarun 
maadiangkamanna Si'o saran mala᷊nnu-la᷊nnu, wuṛṛu maddalo Si'o sara 
maṛṛawa mappulunna. 

Daralo 80 

Aal᷊iomanna hunan asasal᷊amattu taumata 

1Su piaṛṛa'u mangangantari. Tumuṛṛuttu antari: Wunga halo᷊homma. Daralon 
tatialan Asaf. 
2Oh Mallalu᷊'addu Israel, daringiṛṛewe, I'o apan uapiaṛṛa'u papapulunni Yusuf 
ere sambau ammula᷊nna. I'o apan ua'ianna su wowon mala'ekatta, rantate 
ringannu lullansiangnga 
3su saruannu Efraim, Benyamin wuṛṛu Manasye. Pali᷊atta'e taṛṛino-Nu si 
yami, wuṛṛu rantate panala᷊matta si yami. 
4Oh Ruata, uwusewe i yami; ellehewe i yami ringannu naungnga malu᷊assa, 
ne i yami sarun masala᷊mata. 
5Oh MAWU Ruata Apan Lembontaṛṛino, maddatingu tingngera asasa'u-Nu 
umule᷊, salaiwe ala᷊ṛanang-Ngu umali᷊omanna? 

6I'o napalu᷊ain kami su ala'uanna, allon mata lakkubasanna maola'a ua'e 
inumanna. 
7Niwala-Nu manga walahanna su ali᷊ndonganna uasaseettu leta'i yami manga 
seetti yami lullaggen ala᷊lu᷊assa. 
8Oh Ruata Apan Lembontaṛṛino, uwusewe i yami; ellehe i yami ringannu 
naungnga malu᷊assa, tadea'u i yami masala᷊matta. 
9Uman-Nu naahili᷊dda punnu anggore apan niingkan-Nu wuassu Mesir. 
Manga walahanna waine nilimbuaṛṛan-Nu, ana see alu udde nisuan-Nu su 
wanuan mangitou. 
10I'o nangonggolu leta'a si tou; ne i tou nakkamutta malalu᷊-lalu᷊mma wuṛṛu 
uapannata su ahewallu wanua. 
11I Tou uasirungnga manga wuidda, wuṛṛu ringannu manga rannane 
uaalu᷊ngnga manga alu aras masallakka. 
12Rannane uatondo naddatingngu Tahalo᷊angnga Tangngane, manga 
lalu᷊wone naddatingngu Salu᷊kku Efrat. 
13Oh Ruata, anio niṛṛa'a-Nu tatandange, na'oman sara suapan taumata 
sumabbi wotongnge maati'o wuane? 
14Bawi ahuranganna sinumappa na'oman sara nasue, wuṛṛu winatanga su 
wadda'a niumanna. 
15Oh Ruata Apan Lembontaṛṛino, rantate apia, pangintannote wuassu surga 
wuṛṛu pa'ellege ala᷊ṛṛanang-Ngu. 
16Sala᷊matewe ala᷊ṛṛana'a apan naali᷊hidda punnu anggore buatte nisuan-Nu 
sassane, wuṛṛu sollan anggore apan niolang-Ngu matohassa. 
17Seetta buatte nanuwangnga wuṛṛu nanutungnga; wala᷊'e i mangitou 
pateannu asasa'u-Nu. 
18Lu'arewe taumata apan buatte nipile-Nu, ana'u taumata apan buatte 
nitohan-Nu hunane Si'o. 

19Ne i yami tate lai sumewadda wuassu lala᷊n-Nu; riagaite wiakki yami, ne i 
yami sarun maddalo Si'o. 
20Oh MAWU Ruata Apan Lembontaṛṛino, uwusewe i yami, ellehete i yami 
ringannu naungnga malu᷊assa, tadea'u i yami masala᷊matta. 

Daralo 81 

Aantari sutempon damea 

1Su piaṛṛa'u mangangantari. Tumuṛṛuttu antarin: Gitit. Wuassi Asaf. 
2Pangantariten daralo su MAWU, atatohassi ite, paggiote ringannu lulluassa 
su Ruatan Yakub. 
3Tengkelle rebana, wuṛṛu pangantarite, tengkelle gambus wuṛṛu kecapi 
ringannu mapia. 
4Paniuppe trompetta su allo wahewan kite, su andeangngu wula᷊nna wakku 
wuṛṛu wula᷊nna rumaria. 
5Ana waugu olangnge udde sambau atoranna su Israel, sambau parenta 
wuassu Ruatan Yakub. 
6I Tou na'ola'a sambau inanaramanna su walahannu Israel, sutempo i Tou 
inaite mando'appa Mesir. I Ya'u naaringikka sasinaukka apan awaganangku, 
7“I Ya'u buatte namasanna winabbawa wuassu wambangngu, wuṛṛu 
namallossu so'anna wuassu limanu. 
8Sulalu᷊mmu asasusanu i yamiu sussala᷊nde, ne i Ya'u nanala᷊matta si yamiu. I 
Ya'u sinumimbakka si yamiu wuassu rallu'a tampa i Ya'u uaimbuni, i Ya'u 
nanalu᷊'atta si yamiu su ali᷊matan kua'en Meriba. 
9Paddaringikke parenta-U, ei ala᷊ṛṛana-U, Israel, unnu wisara i yamiu 
maddaringikka si Ya'u! 
10Imbaṛṛangnga suwallati yamiu pia mawu waine, imbaṛṛangnga massubba 
mawu awagananna. 

11Ete i Ya'u MAWU Ruatanu, apan nangehetta si yamiu sinumabbangnga 
wuassu Mesir. Sutempo i yamiu malu᷊nussa i yamiu Ta'u nionggola᷊nnu anna. 
12Arawe ala᷊ṛṛana-U maddiri maddaringikka si Ya'u, Israel maddiri 
tumuṛṛutta si Ya'u. 
13Ana waugu udde i mangitou niwala'u tawe maddaringikka; wala'e i 
mangitou mappaamattu apulun naungnge sassane. 
14Eh, unnuwisara ala᷊ṛṛana-U maddaringikka si Ya'u, unnuwisara i mangitou 
maapulu tumuṛutta si Ya'u, 
15ne i Ya'u masasaṛṛawutta mapasuṛṛubawan seetti mangitou, wuṛṛu 
maparugin anambon ro'appi mangitou. 
16Taumata apan maddantinnu Ruata sarun Ta'u iapasuṛṛubbawa, i mangitou 
sarun iṛṛuumanna saran mala᷊nnu-la᷊nnu. 
17Arawe ala᷊ṛṛana-U sarun Ta'u onggola᷊nnu anna ganduma nipile, wuṛṛu Ta'u 
lairanna ringannu pula᷊ ma'itumma.” 

Daralo 82 

Ruata, Ratu Mawantuga 

1Daralon Asaf. Ruata uapiaṛṛa'u ammula᷊nna susi su surga, ana see i Tou lai 
nakkawessa; 
2“Imbaṛṛangnga makkuungngu taumata ringannu mangngempe, wuṛṛu arie 
panamba'a taumata lale᷊o. 
3Panambaate ana'a asisi wuṛṛu taumata lome, pangonggolen atatuli᷊dda su 
taumata asiangnga wuṛṛu susa. 
4Pallosa'e taumata lome wuṛṛu tawe maalo᷊re, liua'a i mangitou wuassu liman 
taumata lale᷊o. 
5I yamiu wagate apa-apa, woddo wuṛṛu niali᷊wune, ana waugu i yamiu, 
lalo᷊ṛṛon banua tate atoranne. 

6I yamiu mabbisara manungku i yamiu mawu i yamiu sarangkanambone 
ala᷊ṛṛana'u Ruata Apan Atanggaṛṛanne. 
7Arawe i yamiu sarun mate ere taumata, ere lai manga tembonanne, i yamiu 
lai sarun nate.” 
8Rantate oh Ruata, ṛuungete runia, ana waugu anambon walahanna pussa'a-
Nu. 

Daralo 83 

Aal᷊iomanna sumal᷊ande aontolla sumaruanna ro'appa 

1Daralon Asaf: sambua antari. 
2Oh Ruata, arie mala᷊nnaba, ariewe mama'ukku lima wuṛṛu mangumbalanna. 
3Pa'ellege seen-Nu mammangalo, manga taumata apan maddantin-Nu 
lullawangnga. 
4I mangitou makkinnu hola᷊ga lale᷊o ipando'appa ala᷊ṛṛanang-Ngu; wuṛṛu 
nabbaidda lumawangnga manga taumata apan lalu᷊'aran-Nu. 
5Unni mangitou, “Wette i ite makkimunsa'a Israel, tadea'u aranni mangitou 
tate naunganna lai.” 
6Manga walahanna buatte naammulla, wuṛṛu nabbaidda lumawangnga Si'o: 
7walahannu Edom wuṛṛu Ismael, manga taumatan Moab wuṛṛu Hagar; 
8walahannu Gebal, Amon wuṛṛu Amalek, walahannu Filistea see lai tumana'u 
Tirus. 
9Wuṛṛu lai Asyur naammule ringanni mangitou, naola'a daroloṛṛannu 
papapulunni Lot. 
10Olaawe i mangitou taumatan Midian, ere i Sisera wuṛṛu Yabin su Salu᷊kku 
Kison, 
11apan buatte nipate su Endor, wuṛṛu nabbali᷊te pansuwukku leta'a. 

12Olaawe piaṛṛa'i mangitou ere i Oreb wuṛṛu i Zeeb, pasuṛṛubawa'a 
tembonanni mangitou ere i Zebah wuṛṛu Salmuna, 
13ana waugu i mangitou buatte nabbisara, “Wette anuanni ite leta'a 
tatanaannu Ruata.” 
14Oh Ruata, sali᷊awuṛṛa'e i mangitou ere awu, ere laṛṛami apan nitiuppu 
anginna. 
15Naali᷊hidda putungnga apan nanoṛṛobba mahurangnge, ṛenggammu 
putungnga apan maatutungnga manga wowone. 
16Enggenete i mangitou ringannu tandi'a wuas-Si'o, paṛṛoroite i mangitou 
ringannu anginna wahewalla. 
17Oh MAWU, wala'ewe i mangitou aalu᷊andahanna, tadea'u i mangitou 
manga'u taṛṛino-Nu. 
18Wala'ewe i mangitou sarangkalo᷊'engnge pansilianna wuṛṛu matta'utta, 
wala'ewe i mangitou mate sulalu᷊mmu asasili. 
19Antimanna i mangitou maasingkata tumba'u I'o Apan Atangaṛṛanne, 
MAWU, apan uataṛṛino ahewallu runia. 

Daralo 84 

Ṛintulu su Wal᷊en Duata 

1Su piaṛṛa'u mangangantari. Tumuṛṛuttu antari: Gitit. Daralon ṛuanganni 
Korah. 
2Tumaniten maalu᷊assa tampa atatanaan-Nu, oh Ruata Apan Lembontaṛṛino! 
3Naungku tumaniten luṛṛintulun Wale᷊n-Nu, ṛimuuddu waddangku lullala'a 
su Ruata apan wiakka. 
4Ewe'e lai bakiangnga naasomba wale᷊ne wuṛṛu sanggelokka naasomba 
sala᷊kka, tampa i mangitou mangaddon anangnge maranin mezbah-Nu, 
oh MAWU Apan Lembontaṛṛino, Ratu'u wuṛṛu Ruata'u. 

5Lalu᷊manna'a eteapa su taumata apan uatana'a su Wale᷊n-Nu, wuṛṛu sidutu 
mangngantarin daralo Si'o. 
6Lalu᷊manna'a su taumata apan naasomba atatohassa wuassu MAWU, wuṛṛu 
pia naungnga inai watukku Wowon Sion. 
7Tantala᷊nna i mangitou u'amatta su wawala᷊nnu Baka, tampa udde niwalu᷊n 
mangitou nabbali᷊ ali᷊matan kua'e, uranna paarorone nangonggolu ala᷊matta. 
8Atatohassi mangitou mangke aatambanna, sutempo niumamatta watukku 
Sion, watukku tampan Duatan ala᷊wo'u monganna naipasilon batanganne. 
9Daringeṛṛewe aali᷊omangku, oh MAWU Ruata Apan Lembontaṛṛino, 
daringiṛṛewe, oh Ruatan Yakub. 
10Ala᷊matewe ratun kami, oh Ruata, lu'arewe taumata apan buatte nipile-Nu. 
11Mappianne allo massallo su Wale᷊n-Nu sulu᷊ngnge'e saṛṛiwu su tonnane su 
tampa waine. I ya'u mamile maola'a mandariaga ngara su Wale᷊n Duata'u 
sulu᷊ngnge'e matana'a su wale᷊n taumata lale᷊o. 
12Ana waugu MAWU Ruata mallalu᷊'addi ite wuṛṛu ratu apan mawantuga, 
apan nangonggolla si ite darangngu wuṛṛu aaddatta. I Tou manola᷊'u 
sarangkanambone apan mapia su saruannu taumata apan wiakke tawe 
angngone. 
13Oh MAWU Apan Lembontaṛṛino, lalu᷊manna'a su taumata apan 
mangngimanna Si'o. 

Daralo 85 

Aal᷊iomanna sumal᷊ande lal᷊umanna'u walahanna 

1Su piaṛṛa'u mangangantari. Daralon ṛuanganni Korah. 
2I'o malu᷊assa su letang-Ngu, oh MAWU, ala᷊lu᷊assu Israel buatte niapaweleng-
Ngu apia. 
3I'o buatte nangampunga manga rosan ala᷊ṛṛanang-Ngu; I'o nangonggolu 
ampungnge ala᷊wo'u pasasala᷊ne. 

4I'o tate lai masa'u si mangitou; asasa'u-Nu apan wahewalla niapaweleng-
Ngu apia. 
5Pawelenga'awe i yami, oh Ruata mananala᷊matti yami, ariete masa'u apia si 
yami. 
6Sarangkalo᷊'engnge I'o massa'u si yami, wuṛṛu sidutu masa'u sara maṛṛawa 
mappulunna? 
7Tohassawe apia i yami tadea'u i yami ala᷊ṛanang-Ngu lulluassa ana waugu 
patatulu᷊ng-Ngu. 
8Pali᷊atta'e manungku I'o sidutu marangngu si yami, oh MAWU, i yami 
onggole᷊ten ala᷊matta wuas-Si'o. 
9I ya'u maapulu maddaringikka wisaran MAWU Ruata; i Tou naddiandin 
lalu᷊manna'a si ite, ala᷊ṛanang-Nge, sawali᷊ate i ite tate ma'ola'a rosa. 
10Atonna, i Tou uariahite manala᷊matta taumata apan ma'imanna, Ruata apan 
mawantuga sarun mamanua su wanuan kite. 
11Darangngu wuṛṛu tatuṛṛutta sarun masasomba, atatuli᷊dda wuṛṛu 
paddarame sarun mallaṛṛa'uppa. 
12Tatuṛṛuttu taumata sarun tumuwo wuassu runia, wuṛṛu atatuli᷊ddu Ruata 
mattembo wuassu langitta. 
13 MAWU nangongolu apianne, ne leta'i ite sarun mangonggolu hessine. 
14Atatuli᷊dda sarun malliuṛṛoro MAWU, wuṛṛu mandiahi lala᷊n-Ne. 

Daralo 86 

Aal᷊iomanna maddorongnga aontolla 

1Aali᷊omanni Daud. Daringiṛṛewe aali᷊omangku, oh MAWU, wuṛṛu simbaṛewe 
i ya'u, ana waugu i ya'u asiangnga wuṛṛu lome. 
2Lu'arewe wia'u, ana waugu I'o marangngu si ya'u, sala᷊matewe allang-Ngu 
apan mangngimanna Si'o. 

3Ete I'o Ruata'u, akkanaawe i ya'u oh MAWU, ana waugu su alo᷊'engngu allo i 
ya'u u'ali᷊omanna Si'o. 
4 MAWU, palu᷊asaawe naungngu allang-Ngu, ana waugu ete Si'o tuddan 
naungku. 
5I'o mapia, oh MAWU, wuṛṛu sidutu mangngampunga, taumata apan 
u'ali᷊omanna Si'o sidutu raddangnguan-Nu ringannu darangngu apan 
nilumambalanna. 
6Daringiṛṛewe aali᷊omangku, oh MAWU, daringiṛṛewe sasala᷊nde'u maiontolla. 
7Sutempon asasusa i ya'u u'ali᷊omanna Si'o, ana waugu I'o sinumimbakka si 
ya'u. 
8Oh MAWU, tawe mawu ere I'o, taweddu maaola'a ere a'olaan-Nu. 
9Anambon walahanna apan niolang-Ngu sarun rumanta, oh MAWU, tadea'u 
massubba Si'o wuṛṛu maddalo awawantu-Gu. 
10Ana waugu I'o matohassa wuṛṛu ma'ola'a manga ala᷊ṛindu'a, tumba'u I'o 
Ruata. 
11Tantiroa'e apulu-Nu si ya'u, oh MAWU, tadea'u i ya'u mappaamatta 
ringannu matuṛṛutta; olaawe i ya'u ma'imanna ringannu ahewallu naungnga. 
12I ya'u maadiangkamanna Si'o ringannu ahewallu naungku, 
oh MAWU Ruata'u; i ya'u maddalote awawantu-Gu saran mala᷊nnu-la᷊nnu. 
13Ana waugu I'o sidutu mandangngu si ya'u ringannu darangngu apan 
wahewalla, I'o buatte namallossu niawa'u wuassu loṛangngu labbinga. 
14Oh Ruata, taumata mawunga naddisikka mamangalo si ya'u, 
sangkammula᷊nna taumata maṛṛagissa mamate si ya'u; i mangitou tawe 
mangantagu I'o MAWU. 
15Arawe I'o, oh MAWU, Ruata marangngu wuṛṛu maakkanna, masabbare, 
napenen darangngu wuṛṛu tatuṛutta. 

16Ellehewe wuṛṛu dangnguewe i ya'u, tohassawe wuṛṛu sala᷊matewe i ya'u, 
ana waugu ere inangku, i ya'u lai mattaṛamawu Si'o. 
17Onggola᷊we i ya'u tatialan apapia-Nu oh MAWU, tadea'u taumata apan 
maddantingku mabbali᷊, napawe i mangitou maasilo Si'o mantulu᷊ngnga 
wuṛṛu malluassa si ya'u. 

Daralo 87 

Daralo su Yerusalem 

1Daralon ṛuanganni Korah, sambua aantari. MAWU napararisikku soa-Ne su 
wuiddu MAWU apan susi. 
2Wuassu anambon soa su Israel, Yerusalem apan arangnguan-Ne. 
3Paddaringikke, ei soan Duata, manga inolaanna apan maatiangnga 
niapasingkan-Ne su olangngu: 
4“Mesir wuṛṛu Babel sarun Ta'u iapasutta sulalu᷊mmu reengannu walahanna 
apan matuṛṛutta si Ya'u. Ewe'e lai Filistea, Tirus wuṛṛu Sudan nasutta lai su 
reengannu tumana'u Yerusalem.” 
5Su Sion taumata sarun mabbisara, manungku anambon walahanna nasutta 
su tumanangnge, wuṛṛu manungku Apan Atanggaṛṛanne sarun manohassa si 
tou. 
6 MAWU sarun mapasuttan manga walahanna sulalu᷊mmu reengannu 
tumana'u Yerusalem. 
7I mangitou sarun massala᷊ingnga wuṛṛu mangngantari, “Sion uddewe tampa 
niariadiangku!” 

Daralo 88 

Aal᷊iomanna madorongnga aontolla 

1Aantari. Daralon ṛuanganni Korah. Su piaṛṛa'u mangangantari. Tumuṛṛuttu 
aantari: Mahalat Leanot. Aantari tatantiron Heman taumatan Ezrahi. 



1574 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

2Oh MAWU, Ruata apan nanala᷊matta si ya'u, sutempo allo i ya'u sussala᷊nde 
Si'o, sutempo ṛabbi ya'u sussaruanna Si'o. 
3Antimanna aali᷊omangku maddatingnga ringan-Nu, daringiṛṛewe 
sasala᷊nde'u. 
4I ya'u niaṛṛiaannu manambo asasusa; papate uddete marani. 
5I ya'u naali᷊hidda taumata apan sumossokke su loṛṛangngu labbinga, 
taumata apan niasueannu ikkatta. 
6I ya'u tinantangnga suwallatu taumata nate, naali᷊hidda taumata niapate, 
uala᷊llowanga sulalu᷊mmu labbinga, naali᷊hidda taumata apan nitimbuli᷊anan-
Nu, taumata apan tawe niontola᷊n-Nu apia. 
7I'o nanuntungku watukku loṛṛangnga apan malalu᷊mma, watukku 
loṛṛangngu labbinga apan malalu᷊mma wuṛṛu marandumma. 
8Asasa'u-Nu uaumpisanna si ya'u ringannu mawakkata, i ya'u naṛṛimunsa'a 
niaumpisanannu asasa'u-Nu. 
9Niaparau-Nu manga hawe'u wuassia'u, wuṛṛu i Ya'u niolang-Ngu 
maddantinni mangitou. I ya'u nataṛṛote wuṛṛu tate maasabbangnga, 
10mata'u nabbali᷊ mala᷊bbukka ana waugu asasansara, Miallo-miallo i ya'u 
sussala᷊nde Si'o, MAWU, wuṛṛu u'ali᷊omanna ringannu lima uawilatta. 
11Apa I'o na'ola'a ala᷊ṛṛindu'a su taumata nate? Apa i mangitou nabbiakka 
wuṛṛu naddalo Si'o? 
12Apa darangngu-Nu niapasingkatta sulalu᷊mmu labbinga, wuṛṛu apapia-Nu 
sutampan papate? 
13Apa piaddu maasingkatta ala᷊ṛṛindu'u MAWU sulala᷊mmu ararandumma, 
ara'e apapia-Nu su wanuan taumata apan tinimbuli᷊ananna? 
14Arawe i ya'u sumala᷊nde tatulu᷊ng-Ngu, oh MAWU, suapan marua allo i ya'u 
u'ali᷊omanna Si'o. 
15Oh MAWU, anio I'o nanola᷊'u? Anio I'o namiṛṛun hati-Nu wuassia'u? 

16Ro'en ta'e dario'a i ya'u su asasusa wuṛṛu lali᷊ngeannu papate, i ya'u 
uasala᷊renga uapasanna ṛuuman-Nu. 
17Asasa'u-Nu apan wahewalla nakkimunsa'a si ya'u; pangalo-Nu apan 
wahewalla naapate si ya'u. 
18Su alo᷊'engngu allo asasa'u-Nu naali᷊hidda manawangnga uapali᷊wutta si 
ya'u, uali᷊wunna si ya'u wuassu ala᷊wo'u tampa. 
19Manga hawe'u ate iaparau-Nu wuassi ya'u, tumba'u ararandumma 
uaringanna si ya'u. 

Daralo 89 

Aantari sutempo niaṛṛiaannu asasilaka 

1Aantari tatatinron Etan, taumatan Ezrahi. 
Apapian MAWU Apan Lembontaṛṛino 

2Darangngu-Nu, MAWU, ta'ute iantari su alo᷊'engngu allo, apapia-Nu sarun 
ta'u iwatti'a sara maṛṛawa mappulunna. 
3Ana waugu i ya'u masingkatta darangngu-Nu tawe panginsueanne, apapia-
Nu matohassa ere langitta. 
4I'o nabbisara, “I Ya'u buatte na'ola'a paaire ringannu taumata apan nipile-U; 
i Ya'u buatte nassalu si Daud, allang-Ku; 
5‘Araratuannu sarun Ta'u itenega saran mala᷊nnu-la᷊nnu, ana'a pulunnu sarun 
mamanua isudde.’ ” 
6Ammula᷊nnu surga maddalo manga inolaan-Nu apan maatiangnga, wuṛṛu 
mangngantarin apapia-Nu, MAWU. 
7Su langitta tawe sulu᷊ngnge ere I'o, oh MAWU, tawe riaddiannu surga apan 
uasulu᷊ng-Ngu. 
8I'o aaddatanna su ammula᷊nnu taumata susi, iaata'utta wuassu anambon 
sarangkamabone apan marani-Nu. 

9 MAWU, Ruata Apan Lembontaṛṛino, isai pia atohassa ere I'o? I'o mapia 
sulalu᷊mmu ala᷊wo'a oh MAWU. 
10I'o uataṛṛino tahalo᷊angnga apan mattandi'a, wuṛṛu napale᷊nakku luangnge 
apan wahewalla. 
11Rahab, atoannu tahalo᷊angnga, niṛṛimunsang-Ngu wuṛṛu nipate-Nu, 
ringannu ta'iakka matohassa I'o namaddon manga seen-Nu. 
12Langitta wuṛṛu runia uddewe pussa'a-Nu, runia ringannu ala᷊wo'u lalo᷊ṛṛone 
niolang-Ngu. 
13Ete I'o apan na'ola'a sawannakka wuṛṛu timukka, Wowon Tabor wuṛṛu 
Hermon lullala'a maddalo Si'o. 
14Aroddi ahewalle taṛṛino-Nu, wuṛṛu aroddi ahewalle atatohan-Nu! 
15Atatuli᷊dda wuṛṛu tita uddewe sasariannu araratuan-Nu, darangngu wuṛṛu 
apapia nilumiatta'a sulalu᷊mmu ala᷊wo'u manara-Nu. 
16Lalu᷊manna'a su taumata apan mattaṛṛamawu ringannu lalu᷊assa, apan 
mabbiakka sulalu᷊mmu semakku daranta-Nu, MAWU. 
17Su alo᷊'engngu allo i mangitou lullala'a wuṛṛu sidutu matohassa, ana waugu 
apapia-Nu. 
18I'o nangonggolla si yami auntunganna apan wahewalla, ana waugu ete 
apapia-Nu i yami naauntungnga. 
19Ana waugu mallalu᷊'adda si yami uddewe taumata Nipile-Nu, oh MAWU; 
ratun kami uddewe pussa'an Duatan Israel apan Susi. 

Paairen Duata si Daud 

20Sutempo dorone sulalu᷊mmu sambau sondappa, I'o nabbisara su manga 
allang-Ngu apan matuṛṛutta, “I Ya'u buatte nantulu᷊ngngu sangkatou 
atumannaṛṛane, sangkatou apan Ta'u nipile wuassu tumana'u soa apan Ta'u 
nitanggakka. 

21I Ya'u naasangkalle si Daud, allang-Ku, wuṛṛu Ta'u nitenega i tou ringannu 
lanan lala᷊ghu. 
22Atatoha-U sidutu ualu᷊'adda si tou, taṛṛino-U mannohassa si tou. 
23I Tou tawe iawaddon seetta, wuṛṛu tawe allangannu taumata lale᷊o. 
24Anambon seenne sarun Ta'u pateanna, Ta'u pateanna isai-sai apan 
maddantinni tou. 
25I Ya'u sidutu mandangngu si tou wuṛṛu mapia si tou, wuṛṛu ma'ola'a si tou 
lembon uataṛṛino. 
26Araratuanne sarun Ta'u hewala᷊nna, wuassu Tahalo᷊angngu Tangngane 
maddatingngu Salu᷊kku Efrat. 
27I Tou sarun mabbisara si Ya'u, ‘Ete I'o Iamangku, Ruata'u, mallalu᷊'adda 
wuṛṛu mananala᷊ma'u.’ 
28I Ya'u sarun ma'ola'a si tou ana-U esakka pahulu᷊ne, apan awantuhanne 
suwallattu anambon ratu. 
29I Tou sarun Ta'u rangnguanna saran mala᷊nnu-la᷊nnu, paaire-U si tou sidutu 
matohassa. 
30Araratuanne sarun Ta'u itahekka su alo᷊'engngu langitta ta'e su wowon 
dunia, maṛawa mappulunna anangnge pulunna sarun mamanua isudde. 
31Arawe amungkangu papapulunne lumawanga tita-U, wuṛṛu tawe 
mabbiakka tumuṛṛuttu parenta-U, 
32amungkangu i mangitou tawe maddaringikka tita-U wuṛṛu maddiriten 
atorang-Ku, 
33i mangitou Ta'u iṛṛuumanna ringannu puula᷊nna ana waugu lala᷊wangnge, 
wuṛṛu Ta'u emaannu asasilaka ana waugu manga rosane. 
34Arawe i Ya'u sidutu marangngu si Daud, wuṛṛu tawe mabbasangkallu 
apapia-U. 

35Paaire-U si tou tawe Ta'u ule᷊anna apia, wuṛṛu paaire-Ku tawe saran sambau 
Ta'u anuanna apia. 
36Paassa saran mala᷊nnu-la᷊nnu i Ya'u massalu ringannu arang-Ku apan susi; i 
Ya'u tawe mamahia si Daud. 
37Araratuanne sarun mattaṛṛangnga ala᷊nnune ta'e pia matannallo, maṛṛawa 
mappulunna ana'a pulunne sarun mamanua isudde. 
38Araratuanne sidutu tawe mawuli᷊ ere wula᷊nna, tatiala mapia su 
winabbawa.” 

Lal᷊uai su ararugin ratu 

39Arawe orassa indi I'o nasa'u ratu, I'o nandamme wuṛṛu nanola᷊'u taumata 
apan nipile-Nu. 
40Tawe naasassu paaire-Nu su allang-Ngu, araposan araratuanne niramme-
Nu sulalu᷊mmu labbo. 
41Niṛṛa'a-Nu manga darandungu soane, manga tanda'a watune niolang-Ngu 
ete nallambe tuidda. 
42Anambon taumata apan sinumabbi nangaṛṛo darotongnge, i tou nabbali᷊ 
paaeettu ali᷊ndonganne. 
43I'o nangonggolu auntunganna su manga seenne, wuṛṛu na'ola'a anambon 
ro'amme lullala'a. 
44Ewe'e lai ahidde lutangnga niolang-Ngu tawe niapaatta, I'o tawe 
nangontolla si tou sulalu᷊mmu pangalo. 
45I'o nanginsue taṛṛinone apan tinumelengnga, araratuanne niramme-Nu su 
leta'a. 
46I'o nangautta patatingumabasane, wuṛṛu nanaappa si tou ringannu asasili. 

Aal᷊iomanna sumal᷊ande apapallossa 

47Sara apa tempone I'o ma'imbuni, oh MAWU? Sara tingngera asasa'u-Nu 
lukkenggamma ere putungnga? 



1579 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

48Naungewe i ya'u aroddi aaunne wia'u indi, I'o nandiadi taumata sangkatou 
riadianna apan wotongnge mate. 
49Isai apan sidutu wotongnge mabbiakka wuṛṛu tawe mate? Isai apan 
wotongnge mali᷊u wuassu lala᷊bbinganna? 
50Oh MAWU, suapa tatialan darangngu-Nu paarorone, apan nipa'ire-Nu si 
Daud ana waugu apapia-Nu? 
51Naungete oh MAWU, ereapa manga allang-Ngu indi aalu᷊andahanna, i ya'u 
uapasanna lalo᷊bbossu manga walahanna. 
52Manga seen-Nu mallobbossa ratu nipile-Nu, oh MAWU, mangngalu᷊andaga 
si tou suapan amatanne. 
53Paddalote MAWU saran mala᷊nnu-la᷊nnu. Ariaddite aroddi! Amin! 

Daralo 90 

WUKE AIAPPANE: 
DARALO 90–106 

Ruata, tampa pattillummannu taumata 

1Aali᷊omanni Musa, allangngu Ruata. Oh MAWU, ete I'o tampa pattillumanni 
yami sara maṛṛawa mappulunna. 
2Ro'en manga wowone taambe niola'a, ro'en leta'a wuṛṛu runia taambe 
niriaddi-Nu, ete I'o Ruata apan sarangkalo᷊'engnge, tawe panattaṛṛanne wuṛṛu 
tawe pangudusanne. 
3I'o nandolokku taumata niapawelenga su pina'olaanne, nabbali᷊ awu ere 
paarorone. 
4Si'o saṛṛiwu su tonnane naali᷊hidda allo nassallo, allo naaṛṛabbi nali᷊ute; 
naali᷊hidda tatingiddu riaga sutempo ṛabbi. 
5I'o napa'elekki yami; i yami naali᷊hidda su wali᷊awa, naali᷊hidda nannalo᷊ apan 
nassolla; 
6sutempo marua allo i tou tuttuwo wuṛṛu matti'akka, arawe tumulongnga 
sutempo mawawallo. 

7I yami niṛṛumindu'u asasa'u-Nu, wuṛṛu nasue nate su ala᷊le᷊on naung-Ngu. 
8I'o namilattu pasasala᷊n kami su saruan-Nu, rosan kami apan uawuni 
niasiloan-Nu. 
9Wiakki yami maautta ana waugu asasa'u-Nu, manga tonna pabbiaṛṛanni 
yami nasue ere sasangngo. 
10Tempo ipabbiakki yami tumba'u pitu pulo᷊ su tonnane, amungkangu i yami 
matohassa, ualu᷊ pulo᷊ su tonnane. Arawe tumba'u asasusa wuṛṛu 
uatataṛṛangnga apan niasombanganni yami; napawe buatte nabbiakka 
maautta, ne i yami lai nawuli᷊te. 
11Isai apan wotongnge maaillala᷊ ahewallu asasa'u-Nu, ara'e naatutukke 
pangillule᷊annu asasa'u-Nu? 
12Patutuṛṛaawe aauttu wiakki yami indi tadea'u maola'a taumata apan 
mapia. 
13Oh MAWU, sara tingngera I'o masa'u? Pabbelengke wuṛṛu akkanaawe 
manga allang-Ngu. 
14Onggola᷊awe darangngu-Nu si yami suapan marua allo, tadea'u i yami 
sidutu lullala'a wuṛṛu mangngantari su alo᷊'engngu pabbiaṛṛanni yami. 
15Onggola᷊awe si yami ala᷊lu᷊assa uasulu᷊ngngu asasusa apan papasannanni 
yami sulalu᷊mmu manga tempon asasusa. 
16Pali᷊atta'e manara-Nu si yami manga allang-Ngu, wuṛṛu taṛṛino-Nu apan 
maṛṛamaga su papapulunni yami. 
17Oh MAWU Ruatan kami, ala᷊matewe i yami, tadea'u ala᷊wo'u manaran kami 
pia gessine. 

Daralo 91 

Sulal᷊ummu lu'addu Ruata 

1Taumata apan uatillumma su Apan Atanggaṛṛanne, wuṛṛu uatana'a 
sulalu᷊mmu lu'addu Apan Lembontaṛṛino, 

2wotongnge mabbisara su MAWU, “Ete I'o mangangambangku wuṛṛu 
mandariaga'u, Ruata'u, tumba'u Si'o i ya'u mangimanna.” 
3I'o sarun ipallossu MAWU wuassu asasilaka apan awagananna, wuṛṛu wuassu 
radda'a apan maapate. 
4I Tou sarun massirungnga si'o ringannu papaiddu MAWU, na'oman sara i'o 
mala᷊ngnganna su alu᷊ng-Nge; apapia-Ne naali᷊hidda allungnga apan 
uasirungnga si'o. 
5I'o ariete paata'uttu asasilaka sutempo maṛabbi, ara'e pangalo awagananna 
sutempo allo; 
6asasilaka apan sarun rumanta sutempo marandumma, ara'e ahahohakka 
apan maṛṛia'a sutempo allattune. 
7Salaiwe saṛṛiwu su atoune mate su sandiṛṛannu, wuṛṛu mappulo᷊ ṛiwu su 
atoune su aikkatannu, arawe i'o sassane tawe male᷊ssa. 
8Napawe i'o ma'ellega uapali᷊wutta si'o, i'o maasilo taumata lale᷊o 
naṛṛinoannu wawali᷊ssa. 
9Ana waugu i'o na'ola'a MAWU mangangambangu, Apan Atanggaṛṛanne 
niola'a passirungannu. 
10Ne i'o tawe aṛṛiaannu asasilaka, wale᷊nu sarun tawe arantannu asasusa. 
11Ruata nandolokku mala'ekan-Ne mallu'adda si'o, niapariaga si'o su ala᷊wo'u 
tampa apan amatannu. 
12I mangitou sarun manduinnu su pala᷊ddu limane, tadea'u leddanu tawe 
matara su watu. 
13I'o sarun lumepangnga atoanna wuṛṛu singa, manaidanna singa anangnge 
wuṛṛu atoanna mawisa. 
14Unnu MAWU, “Taumata apan mandangngu si Ya'u sarun Ta'u 
iapasala᷊matta, apan nanga'u si Ya'u sarun Ta'u lu'aranna. 

15Amungkangu i tou sumala᷊nde si Ya'u, i Ya'u sarun sumimbakka si tou. 
Sutempon asasusa, i Ya'u sarun umontolla si tou; i tou sarun Ta'u iliu wuṛṛu 
Ta'u onggola᷊nna aaddata. 
16I Tou sarun Ta'u onggola᷊nnu uukka malo᷊'engnga, wuṛṛu Ta'u 
iapasala᷊matta.” 

Daralo 92 

Aantari daralo 

1Aantarin Allon Sabat. 
2Mapiawe atonna maadiangkamanna Si'o, oh MAWU, wuṛṛu maddalo Si'o, 
Ruata Apan Atanggaṛṛanne; 
3mamasingkattu darangngu-Nu sutempo marua allo, wuṛṛu apapia-Nu 
sutempo maṛṛabbi, 
4lapiddu mannengkella hitare tali᷊ne mapulo᷊, rarundinganannu gambus 
wuṛṛu kecapi. 
5Ana waugu inolaan-Nu maalu᷊assa naungku, i ya'u mangngantari lulluassa 
ana waugu manara-Nu. 
6Aroddi ahewalle manga inolaan-Nu, oh MAWU, aroddi alalu᷊mme manga 
ṛingiran-Nu! 
7Taumata woddo tawe maasunna, taumata longonna maaṛṛingidda. 
8Wotongnge mariaddi taumata maṛṛagissa tuttuwo ere nannalo᷊, wuṛṛu 
taumata lale᷊o aatambanna paa'ala wuṛṛu mabbiakka su ala᷊lu᷊assa; arawe i 
mangitou sarun pateanna tawe lambene, 
9ana waugu I'o, MAWU, uataṛṛino sarangkalo᷊'engnge. 
10I yami masingkatta seen-Nu sarun pateanna, oh MAWU, anambon taumata 
lale᷊o sarun isali᷊awukka. 
11I'o na'ola'a si ya'u atohassu bantenga lulu᷊, wuṛṛu nangala᷊matta si ya'u 
ringannu lalu᷊manna'a. 

12I ya'u naasilo ararugin manga see'u, manga taumata apan buatte 
nilumawanga si ya'u, hola᷊gi mangitou apan lale᷊o niaringiṛṛangkute. 
13Taumata matuli᷊dda mattumballa ere alu kurma, wuṛṛu tumuwo 
masuwukka ere alu cemaran Libanon. 
14I mangitou naali᷊hidda punnu alu apan nisuanna su Wale᷊n MAWU, wuṛṛu 
sinumindumunna su Wale᷊n Ruatan kite, 
15alu apan ta'e mabbua sutempo i tou nahurangke, sidutu nangelomma wuṛṛu 
masuwukka. 
16Eteudde tatialane manungku MAWU matuli᷊dda; i tou mananahe'u wuṛṛu i 
Tou tawe mamahia. 

Daralo 93 

MAWU, Ratun sarangkal᷊o'engnge 

1 MAWU uddewe Ratu; i Tou uapeddettu awawantuga wuṛṛu atatohassa. 
Runia uarisikka matohassa tawe umio'a. 
2Araratuan-Nu matohassa ro'en paarorone, ro'en ala᷊monane I'o uddete. 
3Wantan laudda nangikkatta tingikke, oh MAWU, tahalo᷊angnga nangikkattu 
tingikku luangnge. 
4Arawe MAWU apan uataṛṛino su surga, mattohasanna wuassu lua'u 
tahalo᷊angnga, mattohasanna wuassu darapan lua'a. 
5 MAWU, tita-Nu tawe panguddusanne, Wale᷊n-Nu susi su alo᷊'engngu allo. 

Daralo 94 

Ruata makkungngu anambon taumata 

1Oh Ruata, ete I'o Ruata apan mabbali᷊ssa, pali᷊atta'e wawali᷊n-Nu, oh MAWU. 
2Darisikke, oh Mallaṛṛuunga ahewallu runia, ṛuumana'e taumata mawunga 
uasulu᷊ngngu inolaanni mangitou. 

3Oh MAWU, maddatingngu tingngera taumata lale᷊o lulluassa? Maddatingngu 
tingngera, oh MAWU? 
4I mangitou napasabbangu manga wisara lale᷊o, wuṛṛu mammungan ala᷊le᷊on 
mangitou. 
5I mangitou mangngallanga ala᷊ṛṛanang-Ngu, oh MAWU, wuṛṛu namate 
manga taumata nipile-Nu. 
6I mangitou mammate wawine walu᷊ wuṛṛu asisin timpalu᷊ssa wuṛṛu taumata 
raho apan uatana'a su wanua indi. 
7Unni mangitou, “MAWU tawe maasilo, Ruatan Yakub tawe maatutukka.” 
8Ei walahangku, ariewe mattingka woddo ereudde, paapiate mappaattu 
ṛingirannu! 
9Ruata apan na'ola'a tali᷊nga, apa i Tou tawe maaringikka? I Tou apan na'ola'a 
mata, apa i Tou tawe maasilo? 
10I Tou apan mangngaṛṛa'a manga walahanna, apa i Tou tawe 
makkuumanna? I Tou apan nabbali᷊ mananantiron anambon taumata, apa i 
Tou tawe uatahuanna asingkatta? 
11 MAWU masingkattu ṛingirannu taumata, i Tou masingkatta manungku 
sarangkanambone udde tawe gunane. 
12Lalu᷊manna'a su taumata apan niaṛṛaan-Nu, oh MAWU, taumata apan 
niaṛṛaannu manga tita-Nu. 
13I'o napatammuddi tou su manga allon asasilaka, na'oman sara niali᷊ 
loṛṛangnga ipanametta taumata lale᷊o. 
14Ana waugu MAWU sarun tawe manantangngu ala᷊ṛṛanang-Nge; i Tou tawe 
ma'ellega aroddi pussa'a-Ne. 
15Ne tita sarun iapaamatta apia su pallaṛṛuungnga, anambon taumata 
matuli᷊dda sarun maapulun tita udde. 

16Isai mangambanga si ya'u su saruannu taumata lale᷊o? Isai apan manamba'a 
si ya'u su saruannu taumata inolaanne lale᷊o? 
17Unnu wisara MAWU tawe nantulu᷊ngku, i ya'u sarun ma'ingkatta watukku 
runian taumata nate. 
18Sutempo i ya'u maṛṛingidda manungku i ya'u sarun manawo, darangngu-
Nu, MAWU, naaola'a si ya'u dirumarisikka matohassa. 
19Napawe naungku matta'utta wuṛṛu sussinggawanga, I'o nallimbatta si ya'u 
wuṛṛu nalluassa si ya'u. 
20I'o tawe maammulu manga mallaṛṛuunga lale᷊o, apan manggola᷊gu ala᷊le᷊o 
ringannu sasarianne tita. 
21I mangitou suadio'a lumawangnga taumata matuli᷊dda, wuṛṛu 
nakkuumanna pateanna taumata apan tawe sala᷊ne. 
22Arawe MAWU udde mananambaa'u, Ruata'u nabbali᷊ passirungangku. 
23I Tou nakkuumannu taumata lale᷊o uasulu᷊ngngu ala᷊le᷊one, wuṛṛu 
napala᷊nnabi mangitou ana waugu rosane. MAWU Ruatan kite sarun 
mapala᷊nnabi mangitou. 

Daralo 95 

Antari ipaddalo 

1Wette i ite mangantari maddalo MAWU, lullala'a su mananala᷊matti ite! 
2Wette i ite sumaruanna si Tou ringannu antari aadiangkamanna, 
lumala'u MAWU ringannu aantarin daralo. 
3Ana waugu MAWU uddewe Ruata apan mawantuga, Ratu matohassa apan 
uataṛṛino su ala᷊wo'u monganna. 
4I Tou uataṛṛino manga wageange alalu᷊manne su runia, manga puiddu 
wowone lai tatahuanan-Ne. 
5I Tou uataṛṛino tahalo᷊angnga; ana waugu i Tou ma'aolangnge, ammaranne 
lai lanna'u lima-Ne. 

6Wette i ite umali᷊ntudda massubba si Tou, umali᷊ntudda su saruannu MAWU, 
nandiaddi si ite. 
7Ana waugu ete i Tou Ruatan kite, i ite ala᷊ṛṛana'a apan papaduli᷊anan-Ne, 
naali᷊hidda domba lalu᷊'aran-Ne. Su allo indi paddaringikke ṛenggetan-Ne: 
8“Imbaṛṛangnga tawe maddaringikka ere ala᷊monanu su Meriba, ere sutempo 
i mangitou su Masa, su wadda'a. 
9Poiaroddi i mangitou mannalu᷊'atta si Ya'u, salaiwe naasilote inolaang-Ku. 
10Appatu pulo᷊ su tonnane ala᷊nnune i Ya'u nuallen mangitou; wisara-U: 
Atonna, walahanna udde mala᷊wangnga! I mangitou tawe maddaringikka 
manga parenta-U. 
11Ne i Ya'u nassalu sulalu᷊mmu asasa'u-U, i mangitou sarun tawe maasutta su 
wanua udde maddea'a maasomba pangillolo᷊anna suadio'a ringang-U.” 

Daralo 96 

Ruata, Ratu apan mawantuga 
(1Ta. 16:23-33) 

1Pangantarite aantari wakku su MAWU! Pangantarite su MAWU, ei ahewallu 
runia! 
2Pangantarite su MAWU wuṛṛu paddalote si Tou; miallo-miallo pasingkata'e 
watti'u ala᷊lu᷊assa manungku i Tou buatte nanala᷊matta si ite. 
3Wattia'e awawantu-Ge su manga walahanna, wuṛṛu manga inolaan-Ne apan 
matohassa su umattu taumata. 
4Ana waugu wahewalle MAWU, wuṛṛu lembon raddaloanna, ṛinone iaata'utta 
nilumambalanna wuassu ala᷊wo'u monganna. 
5Manga mongannu walahanna waine tumba'u paalu᷊anna sassubbanna, 
arawe MAWU uddewe mallala᷊nginnu winalanganna. 
6I Tou aoosannu awawantuga wuṛṛu lansiangnga, Wale᷊n-Ne napenen taṛṛino 
wuṛṛu araṛamaga. 

7Paddalote MAWU, ei umattu taumata, paddalote awawantu-Ge wuṛṛu 
atatohan-Ne! 
8Paddalote aran-Ne apan mawantuga, wuṛṛu apira'e sasamba sulala᷊mmu 
Wale᷊n-Ne. 
9Passubbate MAWU ringannu ualu᷊ṛṛen laubbu patataṛṛamawu! Pangindote su 
saruan-Ne, ei ahewallu runia! 
10Wattia'e su manga walahanna, “MAWU udde Ratu! Runia matohassa tawe 
ia'io'a; i Tou sarun makkuungngu manga walahanna ringannu atatuli᷊dda.” 
11Lallala'e, ei langitta wuṛṛu runia! Paddallu'e ei tahalo᷊angnga ringannu 
anambon lalo᷊ṛṛone! 
12Lalluasse, ei wadda'a wuṛṛu ala᷊wo'u sasuanne! Manga punnu alu su 
mahurangnge sarun maggio. 
13Ana waugu MAWU rumanta mamarenta su runia, i Tou sarun makkuungngu 
manga walahanna ringannu atatuli᷊dda tawe mangempe. 

Daralo 97 

Ruata, tembonanne apan mawantuga 

1 MAWU uddewe Ratu! Ṛinone runia udde lumala'a, wuṛṛu manga taṛṛanusa 
lumuassa. 
2I Tou papali᷊wutannu winabbawa wuṛṛu ararandumma; atatuli᷊dda wuṛṛu 
tita uddewe sasariannu araratuan-Ne. 
3Putungnga nilumewa su saruan-Ne, nagepoddu seetta apan uapali᷊wutta si 
Tou. 
4Sawallo-Ne mannemakka runia, runia nangindo naasilo si Tou. 
5Manga wowone nonossa ere lilinna su saruannu MAWU, su saruannu MAWU, 
tembonannu ahewallu runia. 
6Langitta mammasingkattu atatuli᷊ddu MAWU, wuṛṛu anambon walahanna 
naasilo awawantu-Ge. 

7Anambon taumata apan massubba paalu᷊anna sarun pansilianna, apan 
mammungan darotongnga apan tawe gunane; anambon monganna sarun 
massubba su saruannu MAWU. 
8Tumana'u Sion wuṛṛu manga soan Yehuda naungnge malu᷊assa napawe 
naaringikka MAWU nakkawessa. 
9Ana waugu I'o, oh MAWU, tembonannu ahewallu runia; I'o mawantuga 
nangillembo wuassu ala᷊wo'u monganna. 
10Ei i yamiu apan mandangngu MAWU, aratinten ala᷊le᷊o! Ana 
waugu MAWU ualu᷊'adda wiakku ala᷊ṛanang-Nge, i Tou namallossi mangitou 
wuassu taṛṛinon taumata lale᷊o. 
11Semakka nilumapputte su taumata apan naungnge matuli᷊dda, wuṛṛu 
lalu᷊assa su taumata apan mabbiakka su ṛinone. 
12Lallala'e, ei manga taumata apan naungnge matuli᷊dda ana waugu 
sarangkanambone apan buatte niola'u MAWU, wuṛṛu paadiangkamante su 
Ruata apan susi. 

Daralo 98 

Ruata tembonannu runia 

1Daralo. Pangantariten aantari wakku su MAWU, ana waugu manga inolaan-
Ne apan maatiangnga! Ringannu taṛṛino wuṛṛu atatohan-Ne sassane, i Tou 
naauntungke. 
2 MAWU nabbatti'u auntungan-Ne; i Tou napali᷊atta'u atatuli᷊ddu MAWU su 
manga walahanna. 
3I Tou uanaungnga darangngu wuṛṛu apapia-Ne su Israel, ala᷊ṛṛanang-Nge. 
Anambon walahanna su ahewallu runia naasilote Ruatan kite naauntunga. 
4Lallala'e su MAWU, ei ahewallu runia! Paddalote MAWU ringannu aantari 
wuṛṛu hion lalu᷊assa. 
5Pangantariten daralo su MAWU, ringannu mannengkella kecapi. 

6Paniuppe trompetta wuṛṛu sangkakala, lallala'e su MAWU, Ratun kite. 
7Paddallu'e ei tahalo᷊angnga ringannu lalo᷊ṛṛone runia wuṛṛu anambon apan 
uawanua isudde. 
8Wala'e manga salu᷊kka mattalo᷊oppa, wuṛṛu manga wuidda lullala'a su 
saruannu MAWU. 
9Ana waugu i Tou nirumanta makkuungngu runia; manga walahanna sarun 
ṛuungan-Ne ringannu atatuli᷊dda wuṛṛu su ṛinone. 

Daralo 99 

Ruata, Ratu Mawantuga 

1 MAWU uddewe Ratu; manga walahanna mangngiladda. I Tou ua'ianna su 
wowon mala'ekatta, runia niumio'a. 
2 MAWU lembon taṛṛino su Sion; i Tou mawantuga uapitadda ala᷊wo'u 
walahanna. 
3Wala'e i mangitou maddalo aran-Ne apan na'ukkassa mawantuga. 
Na'ukkasse i Tou! 
4Taṛṛino ete Si'o, Ratu apan marangngu tita; I'o buatte napararisikku apapia; 
I'o buatte napaamattu tita wuṛṛu atatuli᷊dda su Israel. 
5Wantuhete MAWU Ruatan kite, passubbate su saruannu araratuan-Ne. 
Na'ukkasse i Tou! 
6I Musa wuṛṛu i Harun nareengnga manga imammu MAWU, Samuel 
suwallattu sangkatou apan u'ali᷊omanna si Tou. I mangitou sussala᷊nde 
su MAWU, wuṛṛu i Tou sinumimbakka. 
7Wuassu pali᷊aṛṛannu winabbawa i Tou nabbisara si mangitou, i mangitou 
matuṛṛutta su anambon tita wuṛṛu parenta-Ne. 
8Oh MAWU Ruatan kami, I'o sinumimbakka ala᷊ṛṛanang-Ngu; si mangitou I'o 
Ruata sidutu mangngampunga, salaiwe i mangitou niṛṛuuman-Nu ana waugu 
pasasala᷊n mangitou. 

9Pangaddate MAWU Ruatan kite, wuṛṛu passubbate si Tou su 
wuiddu MAWU apan susi, ana waugu na'ukkasse MAWU Ruatan kite. 

Daralo 100 

Aantari daralo 

1Daralo hunan sasamba aadiangkamanna. Lallala'e su MAWU, ei ahewallu 
runia! 
2Pattaṛṛamawute MAWU ringannu lulluassa, rantate su saruan-Ne ringannu 
aantarin ala᷊lu᷊assa! 
3Paanaungete manungku MAWU uddewe Ruata. I Tou nandiaddi si ite wuṛṛu 
i ite tatahuanan-Ne; i ite ala᷊ṛanang-Nge, walahanna apan papaduli᷊anan-Ne. 
4Suttate su ngara-Ne apan malo᷊angnga ringannu aantari aadiangkamanna, 
sulalu᷊mmu rallak-Ke ringannu manga daralo. Paadiangkamante si Tou wuṛṛu 
paddalote si Tou! 
5Ana waugu MAWU udde mapia; darangngu-Ne saran mala᷊nnu-la᷊nnu, wuṛṛu 
apapia-Ne sara maṛṛawa mappulunna. 

Daralo 101 

Paairen sangkatou ratu 

1Daralon Daud. I ya'u maapulu mangngantari su ola'u apapia wuṛṛu 
atatuli᷊dda, Si'o, oh MAWU, aantari daralo'u! 
2I ya'u maapulu mattanno ola'u wiakka apan tawe sala᷊ne. Tingngerate I'o 
rumanta ringangku? I ya'u maapulu mabbiakka susi su wale᷊nu, 
3ala᷊le᷊o tawe ta'u iwala. Ta'u ipaddantinna pallala᷊ghun taumata apekka, 
wuṛṛu maddirite masasangkapia mangitou. 
4I ya'u maddiri inolaanna mallinga wuṛṛu maddiri mawole᷊ngnga sulalu᷊mmu 
ala᷊le᷊o. 



1591 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

5Taumata apan mangngalu᷊andaga ringannu mala᷊nnabba, sarun ta'u 
pateanna. Taumata apan mawunga wuṛṛu naungnge matanggakka tawe ta'u 
iwala aroddi. 
6Apulu'u taumata apan matuṛṛutta MAWU; i mangitou wotongnge matana'a 
su wale᷊'u. Taumata mabbiakka apan tawe angngone wotongnge mangimbe 
si ya'u. 
7Taṛṛa wahia tawe wotongnge matana'a su wale᷊'u; taṛṛa awusu tawe 
maataṛṛangnga su saruangku. 
8Miallo-miallo i ya'u sarun manginsue manga taumata lale᷊o su wanua indi. 
Manga taumata apan ma'ola'a ala᷊le᷊o sarun ta'u limbuaṛṛanna wuassu 
soan MAWU. 

Daralo 102 

Aal᷊iomanna sulal᷊ummu asasusa 

1Aali᷊omannu taumata sansara apan sulalu᷊mmu awawandu sussali᷊ommanna 
su MAWU. 
2Oh MAWU, daringiṛṛewe aali᷊omangku, wala'e sasala᷊nde'u ma'omate ringan-
Nu. 
3Ariewe mangindau'u napawe i ya'u sulalu᷊mmu asasusa. Daringiṛṛewe 
napawe i ya'u sumala᷊nde, wuṛṛu simbakkawe si ya'u ringannu mali᷊hakka. 
4Wia'u nawuli᷊ naali᷊hidda timbulla; manga duṛṛi'u naola'a ere waṛṛan 
putungnga. 
5I ya'u tinumolangnga ere nannalo᷊ naṛṛangu, wuṛṛu niawuli᷊annu apulu 
umanna. 
6I ya'u ma'uare ringannu ma'ikkatta; wadangku nallambe ete pisi uapi'unna 
duṛṛi. 
7I ya'u naali᷊hidda manu'a tamingnga su wadda'a, naali᷊hidda manu'a 
mammeo su panuwangnga apan mala᷊nnabba. 

8I ya'u tawe maatiilla, naali᷊hidda manu'u winalanganna sassane su atuppu 
wale᷊n. 
9Su alo᷊'engngu allo see'u mallobbossa si ya'u; arangku niola'a wawontoga su 
taumata massa'u si ya'u. 
10I ya'u u'anna awu ere roti, ua'e'u lalo᷊'annu allon mata, 
11ana waugu I'o buatte namatunna wuṛṛu nanuntungku sulalu᷊mmu asasa'u-
Nu apan lukkenggamma. 
12Wia'u malliudda ere lintau sutempo wawallo; i ya'u tinumolangnga ere 
nannalo᷊. 
13Arawe I'o, oh MAWU, Ratu saran mala᷊nnu-la᷊nnu, sidutu nannaunganna sara 
maṛṛawa mappulunnu. 
14I'o sarun dumarisikka wuṛṛu umakkannu Sion, tempone nia'omante 
umakkanni tou. 
15Ana waugu manga allang-Ngu mandangngu si tou, salaiwe i tou nabbali᷊te 
nallambe manga tuidda. I mangitou u'akkanni tou, salaiwe i tou nabbali᷊te 
awu. 
16Taṛṛinon MAWU iaata'uttu manga walahanna; wuṛṛu awawantu-Ge 
aaddatannu anambon datu, 
17napawe MAWU mapararisikku Sion apia, wuṛṛu rumanta sulalu᷊mmu 
awawantu-Ge. 
18I Tou sarun maddaringikka aali᷊omannu ala᷊ṛṛanang-Nge apan uatataṛṛanga, 
wuṛṛu tawe mapawelengngu darorongngi mangitou. 
19Woṛṛeta'e anambon inolaannu MAWU su pallala᷊wanna apan addantane, 
tadea'u walahanna apan taambe niasungkangnga wotongnge maddalo si Tou. 
20 MAWU uale᷊llega wuassu tampa-Ne apan matanggakka, wuassu surga i Tou 
nangintanno runia 

21maddaringikka sasali᷊omannu taumata tataṛṛanganna wuṛṛu namallossu 
taumata iṛṛuumanna pateanna. 
22Ne aran-Ne sarun iapasingkatta su Sion, ne i Tou sarun raloanna su 
Yerusalem, 
23sutempo manga walahanna wuṛṛu manga araratuanna naammulla ana 
mattaṛamawu su MAWU. 
24 MAWU namaddi atatoha'u sutempo i ya'u ta'e dario'a, wuṛṛu uukka si ya'u 
niautta. 
25Ana see i ya'u nabbisara, “Oh Ruata ariewe mangala᷊ppa niawa'u su 
pattangngannu pabbiaṛṛangku.” MAWU, I'o wiakka saran mala᷊nnu-la᷊nnu, 
26dorone I'o nandiaddi runia; langitta lai lanna'u lima-Nu. 
27Sarangkanambone udde sarun mawuli᷊, arawe I'o sidutu uatatana'a aroddi; 
sarangkanambone udde sarun mawulle ere peddetta. Niramme-Nu ere 
laubba tabbe, ana see sarangkanambone sarun maṛṛenessa. 
28Arawe I'o sidutu uasulu᷊nga, I'o wiakka tawe pangudusanne. 
29Ana'a papapulunni yami sarun mabbiakka ringannu mala᷊ngnganna, wuṛṛu 
sidutu matammudda sulalu᷊mmu lu'addu MAWU. 

Daralo 103 

Darangngun Duata 

1Wuassi Daud. Paddalote MAWU, ei niawa'u, ahewallu ṛimuu'u, paddalote 
aran-Ne apan susi. 
2Paddalote MAWU, ei niawa'u, arie pattimbuli᷊ane ala᷊wo'u apapia-Ne! 
3I Tou apan nangampungnga anambon rosanu, apan nangapia ala᷊wo'u 
raddangu, 
4i Tou apan namallossu niawanu wuassu labbinga, apan nangonggolla si'o 
ringannu darangngu wuṛṛu aakkanna. 

5I Tou apan namene pabbiaṛṛannu ringannu apapia, na'oman sara i'o 
ellehanna ta'e dario'a ere rajawali. 
6 MAWU napaamattu tita wuṛṛu atatuli᷊dda su anambon taumata apan 
niallangnga. 
7I Tou napali᷊atta'u ṛiin-Ne si Musa wuṛṛu manga inolaan-Ne su walahannu 
Israel. 
8Ana waugu MAWU marangngu wuṛṛu maakkanna, i Tou masabare wuṛṛu 
darangngu-Ne uatinnalunna. 
9I Tou tawe sidutu mandona, wuṛṛu tawe masa'u sarangkalo᷊'engnge. 
10I Tou tawe makkuumanni ite uasulu᷊ngu rosan kite, ara'e mabbali᷊ssa si ite 
uasulu᷊ngu pasasala᷊n kite. 
11Arawe atanggakku langitta su wowon dunia, ahewalle udde lai darangngu-
Ne su taumata apan ma'imanna. 
12Araune wuassu ra'i maddatingngu waṛṛata, araune udde lai niramme-Ne 
manga rosan kite. 
13Ere sangkatou iamangnga mandangngu manga anangnge, aroddi 
lai MAWU mandangngu taumata ma'imanna. 
14Ana waugu MAWU masingkatta i ite niola'a wuassuapa, i Tou maanaungnga 
i ite indi tumba'u awu. 
15Taumata wiakke maautta ere nannalo᷊; i tou matti'akka ere wunga su 
wawaila᷊nna; 
16napawe tiupannu anginna, nawuli᷊te i tou, ewe'e lai lannangnge 
awaganante. 
17Arawe MAWU sidutu mandangngu taumata ma'imanna, apapia-Ne sara 
maṛṛawa mappulunna 
18su taumata apan uaumbele paaire-Ne wuṛṛu ringannu maadunna 
tuttuṛṛutta parenta-Ne. 

19 MAWU uaparenta su surga, i Tou ratu apan uataṛṛino ala᷊wo'a. 
20Paddalote MAWU, ei manga mala'ekan-Ne apan matohassa, apan sidutu 
uararingikka wuṛṛu tuttuṛṛutta parenta-Ne. 
21Paddalote MAWU, ei ala᷊wo'u riadianna su surga, anambon manga allang-
Nge apan mappaamattu apulu-Ne. 
22Paddalote MAWU, ei ala᷊wo'u riadianna su ahewallu leta'a paparentan-Ne. 
Paddalote MAWU, ei niawa'u! 

Daralo 104 

Paddalote mandariaddi 

1Paddalote MAWU, ei ṛimuu'u! Aroddi awantuge I'o, oh MAWU Ruata'u! I'o 
uapeddettu araṛṛamaga wuṛṛu araṛṛansangnga, 
2wuṛṛu aoosannu asasemakka. I'o namataddu langitta ere rasanna, 
3wuṛṛu napararisikku Wale᷊n-Nu su wowon ua'e su winalanganna. Manga 
winabbawa niolang-Ngu kereta-Nu, I'o uasa'e papaiddu anginna. 
4Anginna niolang-Ngu daroloṛṛan-Nu, wuṛṛu sawallo mangangimbe-Nu. 
5Ringannu matohassa runia nipararisik-Ku su sasarianne, na'oman sara tawe 
umio'a sarangkalo᷊'engnge. 
6I'o nami'unna ringannu laudda mala᷊langnga, ua'ene nangammo manga 
puiddu panenteanna. 
7Sutempo I'o namuṛṛeangnga, ua'e udde nangelekka, nangelekka ringannu 
masassaga ana waugu rallu'u tingik-Ku. 
8Ua'e nangelekka wuassu manga wowone watukku wawala᷊nne, watukku 
tampa apan buatte nisaddia-Nu si tou. 
9I'o nanantunna manga passaranna apan i tou tawe maali᷊u, tadea'u tawe 
maawelengnga mangammon dunia. 

10I'o napaali᷊wombongu ali᷊matan kua'e su manga wawala᷊nne, ana'u salu᷊kka 
mangngelekka suwallattu manga wuidda, 
11tadea'u mapa'inummu anambon winatangnga su wawaila᷊nna, wuṛṛu 
mamallossu araroun manga keledain ahuranganna. 
12Maranine manga manu'u winalanganna na'ola'a sala᷊kka; i mangitou 
mangngantari suwallattu manga rongnga. 
13Wuassu langitta I'o nanossokku uranna su panenteanna, runia nepenen 
lanna'u manara-Nu. 
14I'o napatuwon nannalo᷊ maola'a wiakku winatangnga, wuṛṛu su taumata 
ala᷊wo'u hatin sasuanna. Ne i tou wotongnge mabbailla, 
15wuṛṛu napasabbangu ua'e anggore apan maalu᷊assa. See lai lanan zaitun 
apan maatilangnga hatine, wuṛṛu anna apan mangngonggolu atatohassa si 
tou. 
16Manga punnu alu MAWU naasomba uranna manambo punnu alu cemaran 
Libanon apan nisuan-Ne sassane. 
17Isudde nassala᷊kke manga manu'u winalanganna, manu'a waṛṛoa 
nassala᷊kka su puidde. 
18Manga wowone matanggakka naola'a tampan ambingu ahuranganna, 
pelanduk na'imbuni su watun sahatta. 
19I'o na'ola'a wula᷊nna mabbali᷊ tatiala su orassa, matannallo masingkattu 
tempone i tou umatuppa. 
20napawe I'o manossokku ararandumma, allo mabbali᷊ ṛabbi, wuṛṛu anambon 
winatangngu ahuranganna lullallele. 
21Manga singa saṛṛen tumuwo mammiṛonganna maddea'a wiakke, 
maddorongnga anna apan buatte nisaddian Duata. 
22Napawe matannallo sumabbangke, i mangitou massali᷊u wuṛṛu 
lumallowanga su tampa pa'imbunianne. 

23Ana see sumabbangke taumata mammanara, wuṛṛu sidutu mammanara 
maddatingngu wawallo. 
24Aroddi anambone lanna'u manara-Nu, MAWU, sarangkanambone niolang-
Ngu ringannu apande; runia napenen lanna'u lima-Nu. 
25Pa'ellege tahalo᷊angnga mala᷊langnga uawannadda, ringannu riaddanna 
wahewalla addio'a tawe iareengnga. 
26Isudde manga apalla massenggotta, wuṛṛu Lewiatan, nagu su tahalo᷊angnga 
riadian-Nu, mannalangnga. 
27I mangitou sarangkamabone mangngantimma Si'o, tadea'u maasomba anna 
sutempone. 
28I'o mangngonggola, wuṛṛu i mangitou mangangammulle, I'o 
mananaddiane, wuṛṛu i mangitou niumanna na'oman sara nala᷊idda. 
29Napawe I'o manaile, i mangitou nata'utta; napawe I'o manganu 
sasangngone, i mangitou mate, wuṛṛu mawelengnga mabbali᷊ awu ere 
paarorone. 
30Arawe napawe I'o mangonggolu sasangngo, i mangitou olaanna; I'o 
nangonggolu wiakka wakku su runia. 
31Antimanna awawantugu MAWU matatana'a sarangkalo᷊'engnge! Antimanna 
i Tou malu᷊assa ringannu ala᷊wo'u riadian-Ne! 
32Ito na'ellega runia wuṛṛu naola'a mangngindo, manga wowone nieṛṛetan-
Ne, na'oman sara timbulle sinumabbangnga. 
33I ya'u maapulu mangantari maddalo MAWU su alo᷊'engngu pabbiaṛṛangku, 
mangngantarin daralo su Ruata'u tantala᷊nna i ya'u ta'e wiakka. 
34Antimanna aantari'u maalu᷊assa naung-Nge, ana waugu ete i Tou naaola'a 
naungku lullala'a. 
35Wala'e taumata marosa mawuli᷊ wuassu wowon dunia, wala'e taumata lale᷊o 
masue mate. Paddalote MAWU, ei niawa'u! Paddalote MAWU! 

Daralo 105 

Ruata wuṛṛu al᷊aṛṛanang-Nge 
(1Ta. 16:8-22) 

1Paadiangkamante su MAWU, pasingkata'e awawantu-Ge, wattia'e inolaan-Ne 
su manga walahanna. 
2Pangantariten daralo su MAWU, wattia'e ala᷊wo'u manara-Ne apan 
maatiangnga. 
3Ete i Tou MAWU Apan Lembonsusi; lallala'e ana waugu i ite pussa'a-Ne, 
sarangkanambone apan massubba ṛinone lumuassa. 
4Paddorongke atatohassa wuassi Tou, passubbate si Tou sidutu. 
5-6Ei papapulunni Abraham, allang-Nge, wuṛṛu papapulunni Yakub, taumata 
nipile-Ne, naungete anambon ala᷊ṛṛindu'a apan niolang-Nge, imbaṛṛangnga 
maabuli᷊n manga parenta-Ne. 
7 MAWU uddewe Ruatan kite, parenta-Ne iapaamatta su ahewallu runia. 
8I Tou sidutu uanaungnga paaire-Ne, paaire-Ne iapaamatta saran mala᷊nnu-
la᷊nnu. 
9Paaire udde niolang-Nge si Abraham, wuṛṛu wua'udde si Ishak; 
10ana see nitohassa si Yakub, maola'a paaire sarangkalo᷊'engnge su umattu 
Israel. 
11Wisara-Ne, “Leta'u Kanaan sarun Ta'u iongolla si'o, maola'a leta'a 
pussa'anu.” 
12Dorone ala᷊ṛṛana'u Ruata mabbiakka ere taumata raho poiaroddi reenganni 
mangitou tumba'u addio'a. 
13I mangitou mammali᷊ntadda ringannu walahanna sambau watukku 
walahanna waine, nangingkatta wuassu wanua sambau watukku wanua 
waine. 

14Arawe MAWU tawe namalan mangitou allanganni sai-sai; ana waugu i 
mangitou, manga ratu niapanaung-Nge. 
15“Imbaṛṛangnga manala᷊wa'u manga taumata nipile-U, imbaṛṛangnga 
ma'ola'a ala᷊le᷊o su manga nabi-U!” 
16 MAWU nandantan ṛutumma su wanua udde, wuṛṛu nanganu wiakke apan 
buatte nisaddia. 
17Arawe i Tou nandolokku sangkatou niapali᷊u doṛene si mangitou, Yusuf, 
apan buatte niwalu᷊'a maola'a allangnga. 
18Leddane niṛṛapussu mantungnga, ullekkane niwule᷊leannu ṛate atta'a. 
19Panginsueanne natipusse apa aantimanne, i tou niapaṛṛinon 
ṛengetannu MAWU. 
20Ana see ratun Mesir, tembonannu manga walahanna, namallossi tou 
wuassu tattupanna. 
21I Tou tinantila᷊nnu manara mallu'adda wale᷊n araratuanna, wuṛṛu 
nipangimananna su anambon darotongnge; 
22wuṛṛu lai pia taṛṛino mangatokku manga mamanaran ratu, wuṛṛu 
mamiaṛṛa'u manga matatimmade. 
23Ana see i Yakub inaite watukku Mesir wuṛṛu namanuate poiaroddi naola'a 
taumata raho. 
24 MAWU na'ola'a ala᷊ṛṛanang-Nge aatambanna anambone, na'oman sara i 
mangitou mattohasanna wuassu ro'amme. 
25I Tou namalu᷊ naungngu taumatan Mesir na'oman sara narantinnu 
ala᷊ṛṛanang-Nge, wuṛṛu nakkagissa manga allang-Nge. 
26Ana see i Tou nandolokki Musa allang-Nge wuṛṛu i Harun taumata nipile-
Ne. 
27Su Mesir itarua na'ola'a manga ala᷊ṛindu'a, manga inolaanna wahewalla 
wuassu MAWU, 

28wuṛṛu itarua mararingikka parenta-Ne. Ana see MAWU na'ola'a wanua udde 
wasa tuudda. 
29Salu᷊kki mangitou niwalu᷊-Ne nabbali᷊ daṛṛa, na'oman sara inassa 
sarangkanambone naṛṛadda'a. 
30Aakka sussassolo'a su wanuan mangitou, ewe'e lai sinumutta sulalu᷊mmu 
wale᷊n araratuanna. 
31Wuassu parentan Duata nirumantate manga lango, wuṛṛu manga namu'a 
namenete ahewallu wanua. 
32I Tou nangansallu eisse pinallolo᷊ssa uranna, wuṛṛu nandantan sawallo apan 
ma'ilatta. 
33I Tou namatangngu punnu anggore wuṛṛu punnu ara, wuṛṛu napaṛṛa'a 
anambon manga aaluanni mangitou. 
34Wuassu parenta-Ne, nirumantate taṛṛangassa, reenganne tumaniten 
manambo, tawe iareengnga. 
35I mangitou nanaṛṛangassa anambon sasuanna su wawaila᷊nna, wuṛṛu 
niumanna na'oman sara nasue anambon wuan sinuananna. 
36Ana see namate ana'a esakka pahulu᷊ne sulalu᷊mmu sambau amonannu 
taumatan Mesir. 
37Wua'udde walahannu Israel niapiddu MAWU sinumabbangnga, i mangitou 
uaapiddu wula᷊wanna wuṛṛu sala᷊'a; sarangkanambone mapia wuṛṛu 
matohassa. 
38Taumatan Mesir niaṛṛiaannu atata'utta wuṛṛu asasinggawanga, nariaddi i 
mangitou malu᷊assa napawe taumatan Israel napule᷊te. 
39Ruata namataddu winabbawa ipanirungnga ala᷊ṛṛanang-Nge, wuṛṛu 
putungnga ipanemakka sutempo ṛabbi. 
40I mangitou naddorongnga, ana see niaparanta-Ne manu'a puyuh, i 
mangitou nionggola᷊n-Ne roti wuassu surga na'oman sara nala᷊idda. 

41Niwa'a-Ne wowone watu, ana see sinumabbangke ua'e apan mangngelekka 
ere salu᷊kka su wadda'a. 
42Ana waugu MAWU uananungnga paaire-Ne si Abraham, allang-Nge. 
43Ne ala᷊ṛṛanang-Nge niehen-Ne ringannu ala᷊lu᷊assa, manga taumata nipile-
Ne ringannu hio lullala'a. 
44Leta'u manga walahanna nionggolu MAWU si mangitou, manga wawaila᷊nni 
mangitou naola'a pussa'an ala᷊ṛṛanang-Nge, 
45tadea'u ala᷊ṛṛanang-Nge udde matuṛutta su manga tita-Ne wuṛṛu 
maddaringikka manga parenta-Ne. Paddalote MAWU! 

Daralo 106 

Apapian MAWU su al᷊aṛṛanang-Nge 

Paddalote MAWU! 
1Paadiangkamante su MAWU, ana waugu i Tou mapia; darangngu-Ne tawe 
pattaala᷊nne. 
2Isai wotongnge mamasingkattu atatohassu MAWU, wuṛṛu mangonggolu 
daralo apan ṛinone si Tou? 
3Lalu᷊manna'a su taumata apan tuttuṛṛutta manga parenta-Ne, wuṛṛu tawe 
sala᷊ne sulalu᷊mmu inolaanne. 
4Naungewe i ya'u, oh MAWU, ana waugu apapia-Nu su ala᷊ṛang-Ngu, ontole᷊we 
i ya'u lai napawe I'o manala᷊matta si mangitou. 
5Antimanna i ya'u maasilo lalu᷊manna'u manga taumata apan nipile-Nu, 
wuṛṛu lumuassa suadio'a ringannu ala᷊ṛṛanang-Ngu. Antimanna i ya'u 
lumala'a wuṛṛu lumuassa suadio'a ringannu manga taumata apan nabbali᷊ 
pussa'a-Nu. 
6I yami narosate ere ala᷊monan kami; i yami buatte na'ola'a ala᷊le᷊o wuṛṛu 
nilumawanga. 



1602 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

7Sutempo su Mesir ala᷊monan kami tawe maasunna; manara-Nu apan 
maatiangnga tawe asunnanni mangitou. I mangitou naabuli᷊n darangngu-Nu 
apan nilumambalanna, wuṛṛu su maranin Tahalo᷊angngu Gelagah i mangitou 
nilumawanga Apan Atanggaṛṛanne. 
8Arawe MAWU nanala᷊matta si mangitou ana waugu watangan-Ne sassane, 
ana see atatohan-Ne lumiatta'a. 
9Wuassu parenta-Ne Tahalo᷊angngu Gelagah namara, i Tou nangapiddu 
ala᷊ṛṛanang-Nge niumamatta su tahalo᷊angnga, ere u'amatta su wadda'a. 
10Ringannu aroddi i Tou nangala᷊matta si mangitou wuassu ro'appa, i Tou 
namallossi mangitou wuassu taṛṛinon seetta. 
11Arawe ua'e nallammissa ro'appi mangitou; tawe saran sangkatou 
natantangnga. 
12Ana see ala᷊ṛṛanang-Nge nangimante paaire-Ne wuṛṛu nangantariten daralo 
si Tou. 
13Arawe i mangitou lapiddu naabuli᷊n inolaannu MAWU wuṛṛu mammanara 
ringannu tawe maddorongnga tatantiro-Ne. 
14Su wadda'a i mangitou niawono'annu apulun naungnga, wuṛṛu 
mannalu᷊'atta Ruata. 
15I Tou nangonggolu apa apan raddoronganni mangitou, arawe lai sa'itta 
apan nirumanta si mangitou. 
16Su wadda'a udde i mangitou naungnge lale᷊o si Musa wuṛṛu si Harun allang-
Nge apan susi. 
17Ana see runia nawa'a nangallupa si Datan, nanaappa si Abiram wuṛṛu 
amonanne. 
18Putungnga niumonto'a nanametta ammula᷊nni mangitou, nangepoddu 
sarangkanambone apan buatte na'ola'a ala᷊le᷊o. 

19Su Wowon Sinai i mangitou nallanginnu ana'u sapi wula᷊wanna, wuṛṛu 
massubba paalu᷊anna nilanginna udde. 
20I mangitou nanali᷊un Duata apan mawantuga ringannu paalu᷊annu sapi apan 
u'anna nannalo᷊. 
21I mangitou naabuli᷊n Duata mananala᷊matti mangitou apan buatte na'ola'a 
manga inolaanna wahewalla su Mesir. 
22Mangke wahewalla atonna manga inolaan-Ne su wanua udde, maatiangnga 
manara-Ne su Tahalo᷊angngu Gelagah. 
23Ne Ruata pia pandumma mamate ala᷊ṛṛanang-Nge, arawe niwo'anni Musa, 
taumata nipile-Ne. I Musa nabbali᷊ mananangnga si mangitou, na'oman sara 
asasa'un Duata nompo'a. 
24Wua'udde i mangitou nanola᷊'u wanua apan maṛṛamaga udde ana waugu 
tawe mangimanna pairen Duata. 
25I mangitou sussawutulla sulalu᷊mmu rasanni mangitou, wuṛṛu maddiri 
madaringikka tingikku MAWU. 
26Ne ringannu sasalu i Tou naddiandi sarun mamate si mangitou su wadda'a. 
27Papapulunni mangitou sarun iramme-Ne suwallatu manga walahanna 
wuṛṛu isali᷊awukka su manga wanua awagananna. 
28Wua'udde su Peor i mangitou massubba si Baal, wuṛṛu niumanna sasamba 
apan ionggola su manga monganna. 
29Pallala᷊ghu udde naatamba asasa'un MAWU, na'oman sara i mangitou 
niarunannu sa'itta apan maata'utta. 
30Arawe i Pinehas dirumarisikka wuṛṛu nakkuumanni isai nassala᷊, ne sa'itta 
udde naddote. 
31Pallala᷊ghu udde naola'a sambau aaddata si tou, wuṛṛu nanaunganna saran 
mala᷊nnu-la᷊nnu. 

32Su manga paṛṛihi su Meriba i mangitou nasa'u MAWU, wuṛṛu napasusan 
Musa ringannu inolaanni mangitou. 
33I mangitou na'ola'a naungnge sinumassilla, na'oman sara i tou nabbisara 
ringannu tawe maṛṛingidda asuene. 
34Manga walahanna waine tawe niṛṛadda'i mangitou, ere lai buatte 
nirolokku MAWU. 
35Ewe'e i mangitou nallalo᷊'a manga walahanna udde, wuṛṛu nattanno 
pallala᷊ghu manga taumata apan tawe maailala᷊ Ruata. 
36Ana see i mangitou nassubba manga paalu᷊anna, wuṛṛu pinangianannu 
ananawon mangitou. 
37I mangitou nangonggolu manga ana'i mangitou, su manga paalu᷊annu 
Kanaan. 
38I mangitou napaturon daṛṛan taumata tawe sala᷊ne, daṛṛan manga ana'i 
mangitou sassane, tadea'u ionggola su manga paalu᷊anna; na'oman sara 
wanua udde nila᷊le᷊on mangitou. 
39Ana waugu manga inolaanna udde i mangitou narosa, wuṛṛu tate 
maddaringikka Ruata. 
40Ana see asasa'un MAWU niṛṛumenggampe si mangitou, i Tou nuallu pussa'a-
Ne sassane. 
41Ne i Tou nanantilli mangitou su manga walahanna, niwala-Ne i mangitou 
tataṛṛinoannu seetta. 
42Ana see i mangitou niallangngu manga seetti mangitou, wuṛṛu 
uasuṛṛubbawa su alu᷊ngngu taṛṛinon mangitou. 
43Masokkate MAWU mamallossi mangitou, arawe i mangitou apulune 
lullawangnga, na'oman sara i mangitou sulalu᷊mmu manga rosan mangitou. 
44Arawe MAWU naddaringikka aintuli᷊n mangitou, i Tou na'ellega asasusan 
mangitou. 



1605 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

45Ana waugu i mangitou i Tou naanaungnga paaire-Ne wuṛṛu niumakkanni 
mangitou ana waugu darangngu-Ne apan wahewalla. 
46I Tou na'ola'a si mangitou raddangnguannu anambon taumata apan 
nanawanna si mangitou. 
47Sala᷊matewe i yami, oh MAWU Ruatan kami, ammula᷊awe i yami wuassu 
wallattu manga walahanna, tadea'u i yami wotongnge maadiangkamanna 
wuṛṛu maddalo aran-Nu apan susi. 
48Paddalote MAWU, Ruatan Israel, orassa indi saran mala᷊nnu-la᷊nnu. 
Wala'ewe anambon taumata mabbisara, “Amin!” Paddalote MAWU! 

Daralo 107 

WUKE AL᷊IMANE: 
DARALO 107–150 

Paddalote su apapian MAWU 

1“Paadiangkamante su MAWU ana waugu i Tou mapia, darangngu-Ne 
sarangkalo᷊'engnge.” 
2Wisara'e paasokka, ei i yamiu apan buatte niapasala᷊matta wuassu asasusa. 
3I yamiu buatte nihemon-Ne wuassu manga wanua awagananna, wuassu ra'i 
wuṛṛu waṛṛatta, sawannakka wuṛṛu timukka. 
4Piaddu mammali᷊ntaddu wadda'a mala᷊langnga, wuṛṛu awagananna lala᷊nna 
watukku soa. 
5I mangitou niamalu᷊nusanna wuṛṛu marou wuṛṛu niawuli᷊annu ala᷊wo'u 
antimma. 
6Sulalu᷊mmu asasusa i mangitou ma'iala᷊re su MAWU, wuṛṛu i Tou namallossi 
mangitou wuassu asasusa. 
7I Tou nangehetta si mangitou niumamattu lala᷊nna matuli᷊dda sutampa 
atatanaanna su soa. 
8Ṛinone i mangitou maadiangkamanna su MAWU ana waugu darangngu-Ne, 
ana waugu manga manara-Ne apan maatiangnga taumata. 



1606 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

9Ana waugu i Tou napa'inummu taumata apan marou, wuṛṛu nangonggola 
su taumata apan malu᷊nussu ala᷊wo'a apan mapia. 
10Piaddu uataṛṛo sulalu᷊mmu ararandumma, taumatan tattupanna 
uatataṛṛangnga sulalu᷊mmu mantunga atta'a, 
11ana waugu i mangitou buatte nilumawanga Ruata wuṛṛu tawe 
maddaringikka parentan Apan Atanggaṛṛanne. 
12I Tou nakkimunsa'a naungngi mangitou ringannu manara mawakkatta; i 
mangitou nanawo wuṛṛu tawedu mangontolla. 
13Sulalu᷊mmu asasusa i mangitou ma'iala᷊re su MAWU, wuṛṛu i Tou namallossi 
mangitou wuassu asasusa. 
14I Tou nangapiddi mangitou sinumabbangnga wuassu ararandumma, wuṛṛu 
namaddi mantungi mangitou. 
15Ṛinone i mangitou maadiangkamanna su MAWU ana waugu darangngu-Ne, 
ana waugu manga manara-Ne apan maatiangnga taumata. 
16Ana waugu i Tou napaṛṛan manga ngara witu'a, wuṛṛu nakkimunsa'a 
manga sala᷊ba'u atta'a. 
17Piaddu longonna wuṛṛu uatataṛṛangnga ana waugu manga rosan mangitou, 
wuṛṛu nisansaranna ana waugu pasasala᷊n mangitou. 
18I mangitou nuallu ala᷊wo'u anna, papaten mangitou maranite. 
19Sulalu᷊mmu asasusa i mangitou ma'iala᷊re su MAWU, wuṛṛu i Tou namallosi 
mangitou wuassu asasusa. 
20I Tou napaapian mangitou ringannu parenta-Ne, wuṛṛu nalliun mangitou 
wuassu loṛṛangngu labbinga. 
21Ṛinone i mangitou maadiangkamanna su MAWU ana waugu darangngu-Ne, 
ana waugu manga manara-Ne apan maatiangnga taumata. 
22Wala'e i mangitou maadiangkamanna ringannu uaapiddu sasamba, wuṛṛu 
mabbatti'u inolaan-Ne ringannu manga aantarin lalu᷊assa. 

23Piaddu lai mattahalo᷊anga uasa'e apalla, maddea'a lala᷊nnu pabbiaṛṛanna su 
tahalo᷊angnga mala᷊langnga. 
24I mangitou naasilo manga inolaannu MAWU, manga manara-Ne apan 
maatiangnga su tahalo᷊angnga. 
25Wuassu parenta-Ne tinumiuppe anginna ali᷊susu wuṛṛu tahalo᷊angnga 
nattandi'e. 
26Manga apalla nawengketta watukku winalanganna, ana see niema'a su 
wantan laudda. Manga taumata niawuli᷊annu awawaṛani sumaruanna 
asasilaka ahewalle udde. 
27I mangitou tinangngone wuṛṛu maṛṛaate ere taumata wu'anna wuṛṛu 
niawuli᷊annu ṛingidda. 
28Sulalu᷊mmu asasusa i mangitou sussala᷊nde MAWU, ne i Tou namallosi 
mangitou wuassu asasusa. 
29Tandi'a apan mandasakka nirolokku MAWU niapale᷊nakka, manga lua'a lai 
nallannabba. 
30I mangitou malu᷊assa ana waugu tandi'a nali᷊ute; i Tou nangapiddi mangitou 
watukku pabbala᷊ngoanna apan tuddanna. 
31Ṛinone i mangitou maadiangkamanna su MAWU ana waugu darangngu-Ne, 
ana waugu manga manara-Ne apan maatiangnga taumata. 
32I mangitou mammasingkatu awawantugu MAWU su tangngan ala᷊ṛṛanang-
Nge, wuṛṛu maddalo si Tou sulalu᷊mmu ammula᷊nnu matatimmade. 
33Manga salu᷊kka niwalu᷊-Ne nabbali᷊ wadda'a ali᷊matan kua'e nabbali᷊ leta'a 
maṛṛasa. 
34Leta'a masuwukka niolang-Nge wadda'u asimma, ana waugu ala᷊le᷊on 
manga taumata apan uawanua isudde. 
35Wadda'a niwalu᷊-Ne nabbali᷊ li'u pia ua'e, leta'a mamara nabbali᷊ ali᷊matan 
kua'e. 

36Manga taumata malu᷊nussa niapatanang-Nge poiaroddi; i mangitou 
napararisikku soa maola'a tatanaanni mangitou. 
37Manga wailli mangitou niasi'anna wuṛṛu nisuanannu manga punnu alu 
anggore, ana see nangammulu wuane apan manambo-nambo. 
38 MAWU nangonggolu ana'a manambo si mangitou, wuṛṛu winatangngi 
mangitou sidutu aatambanna. 
39Arawe i mangitou niawaddo wuṛṛu ete matulu᷊nga lambene ana waugu 
asasusa wuṛṛu pangangallanga apan nangillembo. 
40 MAWU namawon manga tembonanni mangitou, wuṛṛu nandolokki 
mangitou mammali᷊ntaddu wadda'a apan tawe dala᷊nne. 
41Arawe taumata asiangnga nilliu-Ne wuassu asasusan mangitou, amonanni 
mangitou aatambanna ere ammula᷊nnu domba. 
42Taumata matuli᷊dda naasilo wuṛṛu lulluassa, arawe taumata lale᷊o 
nimmoune. 
43Antimanna taumata pande maṛṛingiddu anambon olangnge udde wuṛṛu 
manga'u manungku MAWU sidutu marangngu. 

Daralo 108 

Aal᷊iomanna maddoronga aontola su saruannu seetta 
(Drl. 57:7-11, 60:5-12) 

1Aantari. Daralon Daud. 
2I ya'u mangimanna atonna, oh Ruata, i ya'u maapulu mangantari wuṛṛu 
maddalo Si'o. Ei, atimpu'ote, niawa'u! 
3Ei atimpu'ote, gambus wuṛṛu kecapi! I ya'u maapulu mamu'o matannallo. 
4 MAWU, i ya'u maapulu maadiangkamanna Si'o suwallatu manga walahanna. 
I ya'u maapulu mangantarin daralo Si'o suwallatu umattu taumata. 
5Ana waugu darangngu-Nu wahewalla naddatingngu langitta, wuṛṛu apapia-
Nu naddatingngu winabbawa. 

6Oh Ruata, pali᷊atta'e awawantu-U su langitta, wuṛṛu asasenak-Ku su 
ahewallu runia. 
7Sala᷊matewe i yami ringannu taṛṛino-Nu, simbaṛṛewe aali᷊omanni yami, 
tadea'u taumata apan arangnguan-Nu iapasala᷊matta. 
8Wuassu atatanaan-Nu apan susi Ruata nabbisara, “I Ya'u maapulu lumala'a 
wuṛṛu mattahia leta'u Sikhem, Wawala᷊nnu Sukot sarun Ta'u iundi. 
9Gilead wuṛṛu Manasye uddewe pussa'a-U, Efraim araposa waja-U, wuṛṛu 
Yehuda ta'innu araratuang-Ku. 
10Arawe Moab uddewe tampa pangukkasanna ledda-U; i Ya'u lumala'a ana 
waugu naauntunga su Filistea. Su Edom Ta'u tinuntunga apampakku ledda-
U, maola'a tatiala manungku i tou pussa'a-U.” 
11Isai apan mangapi'u watukku Edom? Isai mangehetta si ya'u watukku soa 
apan pia tatandange watu udde? 
12Oh Ruata, I'o talawe tumantalonga suadio'a ringanni yami? I'o talawe inai 
suadio'a ringannu tantaran kami? 
13Ontole᷊we i yami su saruannu seetta, ana waugu sasumbalan taumata tawe 
gunane. 
14Suadio'a ringannu Ruata, i ite sarun waṛṛani wuṛṛu matohassa; Ete i Tou 
apan namaddon seetti ite. 

Daralo 109 

Aal᷊iomanna sulal᷊ummu asasusa 

1Su piaṛṛa'u mangangantari. Daralon Daud. Oh Ruata apan sidutu 
raddaloanna, ariewe mangintammuda. 
2Ana waugu i ya'u nipangaloannu taumata lale᷊o wuṛṛu taṛṛa li᷊nga apan 
mannali᷊awukku manga watti'a awusu su ola'u watangangku. 
3I mangitou namangalo si ya'u ringannu manga wisara maarantinna, wuṛṛu 
namangalo si ya'u ringannu taweddu pinangiananne. 

4I mangitou mangngasilla si ya'u, salaiwe i ya'u marangngu si mangitou, 
wuṛṛu buatte niumali᷊omanni mangitou. 
5I mangitou nabbali᷊ssa apapia'u ringannu ala᷊le᷊o, wuṛṛu darangngu'u 
ringannu ararantinna. 
6Pilete sangkatou taumata lale᷊o iapaṛṛuungnga si tou, wala'e i tou iala'e 
manga ro'amme. 
7Wala'e i tou parikisanna wuṛṛu iapasala᷊, wuṛṛu wala'e aali᷊omanne maola'a 
rosa. 
8Wala'e pabbiaṛṛanne mali᷊hakka umuddussa, wuṛṛu manarane anuannu 
taumata waine. 
9Wala'e manga anangnge mabbali᷊ asisi, wuṛṛu awingnge mabbali᷊ wawine 
walu᷊. 
10Wala'e manga anangnge mabbali᷊ taṛṛa rorongnga apan lullallele, wuṛṛu 
limbuaṛṛanna wuassu manga tuiddu wale᷊ne. 
11Wala'e ala᷊wo'u pussa'ane aṛṛoannu mallalu᷊ṛṛu awallassa, wuṛṛu hessin 
inasaharanne anuannu taumata. 
12Arie piaddu mannaungnga mapia si tou, ara'e umakkannu manga anangnge 
apan tinantangnge. 
13Wala'e anambon papapulunne ṛaddaanna, wuṛṛu aranne timbuli᷊anannu 
pala᷊wanna manansunna. 
14Wala'e ala᷊le᷊on ala᷊monane sidutu nanaungannu MAWU, wuṛṛu rosan 
inangngene tawe pappasanna. 
15Wala'e rosan mangitou sidutu nanaungannu MAWU, wuṛṛu taweddu 
mannaungnga si mangitou su runia. 
16Ana waugu taumata udde tawe mannaungnga tadea'u mamasilon 
darangngu. I Tou mannansara taumata asiangnga wuṛṛu susa, wuṛṛu namate 
taumata lome. 

17I Tou apulune mantala᷊; wala'e i tou sassane aṛṛinoannu tatala᷊! I Tou 
maddiri mangonggolu ala᷊matta, wala'e tawe ala᷊matta si tou! 
18Si tou mantala᷊ udde inolaanna inanaramanna, ere lai i tou malluṛṛen 
laubba. Wala'e tatala᷊ udde umallinna ere ua'e su waddange, wuṛṛu ere lana 
umisippa sulalu᷊mmu manga duṛṛine. 
19Wala'e tatala᷊ udde uataappa si tou ere laubba, wuṛṛu sidutu uawa'issa si 
tou ere papeṛetta. 
20 MAWU, paarua'a ṛuumanna udde su mangngangasila si ya'u, su taumata 
apan mabbisaran ala᷊le᷊o si ya'u. 
21Arawe ontole᷊we i ya'u ere buatte nipa'ire-Nu, oh MAWU Ruata'u, 
sala᷊matewe i ya'u ana waugu apapia wuṛṛu darangngu-Nu. 
22Ana waugu i ya'u asiangnga wuṛṛu susa, wuṛṛu naungku nale᷊ssa na'oman 
lalu᷊mme. 
23I ya'u maraniten mawuli᷊ ere lintau sutempo wawallo, i ya'u nipaṛṛassa ere 
saṛṛappalanna. 
24Wuu'u mangngindo ana waugu mappuasa, waddangku nabbali᷊ maṛṛasa-
ṛasa. 
25Manga taumata apan naasilo si ya'u mallobbossa si ya'u lapiddu 
uapapa'ilingu pua. 
26Ontole᷊we i ya'u, oh MAWU Ruata'u, sala᷊matewe i ya'u ana waugu 
darangngu-Nu. 
27Ne see'u sarun maasingkatta manungku udde inolaan-Nu, manungku 
I'o, MAWU, apan na'ola'a sarangkamabone. 
28Salaiwe i mangitou mantala᷊'u, antimanna I'o mangala᷊matta si ya'u. Salaiwe 
i mangitou dumarisikka, i mangitou sarun pansilianna; arawe antimanna i 
ya'u, allang-Ngu iapalu᷊assa. 

29Wala'e manga taumata apan mangngansilla si ya'u papali᷊wutannu 
aalu᷊andaga, wuṛṛu asasili apan uapi'unna si mangitou ere jubah. 
30I ya'u maddalote MAWU ringannu tingikka ma'ikkata, mamasingkati Tou su 
pattangngannu ammula᷊nnu taumata. 
31Ana waugu i Tou nangambanga wuṛṛu nanala᷊matta taumata asiangnga 
wuassi mangitou apan nangema'u ṛuumanna mate si tou. 

Daralo 110 

MAWU wuṛṛu ratu nipile-Ne 

1Daralon Daud. MAWU nabbisara si tuangku, “A'iante su samba'a uanang-Ku, 
ma'oman sara manga seennu Ta'u iapasuṛṛubbawa si'o.” 
2Wuassu Sion MAWU sarun manggewalla araratuannu; pamarentate manga 
seennu! 
3Su allo apan rumanta ringannu taṛṛino, su wuidda apan susi, tumana'u 
soanu sarun inai ringannu naungnga malu᷊assa. Naali᷊hidda angngukka 
sutempo marua allo, manga umbasanna rumantate ringannu. 
4Ringannu sasalu MAWU buatte na'ire, i Tou tawe mangule᷊ apia, “Ete I'o 
imam sarangkalo᷊'engnge, ere i Melkisedek.” 
5 MAWU udde su samba'a uanannu, napawe i Tou masa'u, manga ratu 
iwaddo-Ne. 
6I Tou sarun makkuumannu manga walahanna, na'oman sara manga 
winalu᷊nanna uatale᷊ṛonga. I Tou sarun mamate manga tembonanne su 
ahewallu runia. 
7Ratu sarun ma'inumma ua'en salu᷊kka su winggin dala᷊nna, napawe 
nitohassa, i tou sarun maauntunga. 

Daralo 111 

Daralo su MAWU 

1Paddalote MAWU! Ringannu ahewallu naungnga i ya'u maadiangkamanna 
su MAWU su pattangngannu ammula᷊nnu ala᷊ṛṛanang-Nge. 
2Mangke maatiangnga manga inolaannu MAWU, ṛinone saṛṛasirannu manga 
taumata apan maapulune. 
3Manaran MAWU mawantuga wuṛṛu raddaloanna, atatuli᷊ddu MAWU tawe 
pangudusanne. 
4 MAWU udde marangngu wuṛṛu maakkanna, i Tou ma'ola'a manga inolaanna 
apan maatiangnga, tadea'u i ite sidutu uanaung-Nga. 
5I Tou nangonggolu pabbawiakka su taumata ma'imanna, wuṛṛu sidutu 
uananungnga paaire-Ne. 
6I Tou buatte napali᷊atta'u taṛṛino-Ne su ala᷊ṛṛanang-Nge, ringannu 
nangonggolla si mangitou leta'a pussa'an manga walahanna. 
7 MAWU matuli᷊dda wuṛṛu mapia sulalu᷊mmu ala᷊wo'u manara-Ne, ala᷊wo'u 
parenta-Ne wotongnge ipangasakka. 
8Tita-Ne tawe mawalu᷊ su alo᷊'engngu allo, nionggola sulalu᷊mmu taṛṛino 
wuṛṛu atatuli᷊dda. 
9I Tou namallossu ala᷊ṛṛanang-Nge, wuṛṛu nakkiinnu paaire apan tawe 
pangudusanne si mangitou. Ete i Tou MAWU apan na'ukkassa wuṛṛu 
matohassa! 
10Isai-sai apan maapulu maola'a pande ṛinone mangaddata MAWU. I Tou 
mangonggolu asingkatta su anambon taumata apan matuṛṛutta. Daralo 
su MAWU su alo᷊'engngu tempo! 

Daralo 112 

Lal᷊umanna'u taumata mapia 

1Paddalote MAWU! Lalu᷊manna'a su taumata apan ma'imanna, apan sidutu 
maddaringikka manga parentan MAWU. 

2Manga anangnge sarun mamarenta su wanua indi, papapulunnu taumata 
mapia sarun ala᷊matanna. 
3Amonanne sarun maala wuṛṛu su pabbawiakke, wuṛṛu i tou sarun su 
lalu᷊manna'a saran mala᷊nnu-la᷊nnu. 
4Semakka lukkena sulalu᷊mmu ararandumma su taumata mapia, su taumata 
apan matuli᷊dda, marangngu wuṛṛu maakkanna. 
5Lalu᷊manna'a su taumata apan masaṛṛionto'a naungnge wuṛṛu apulune 
mappawallasa wuṛṛu matuli᷊dda su ala᷊wo'u manara. 
6Taumata mapia tawe mabbelenga aroddi; i tou sarun nanaunganna saran 
mala᷊nnu-la᷊nnu. 
7I Tou tawe mata'utta maaringikka watti'a lale᷊o, naungnge matohassa ana 
waugu mangngimanna MAWU. 
8I Tou tawe suminggawanga ara'e mata'utta, ana waugu mangngimanna 
seenne sarun iawaddo. 
9I Tou mattahia paa'alane, wuṛṛu nangonggolu darotonge su taumata 
asiangnga; i tou sidutu ma'ola'a apapia, ana waugu i tou uaparenta wuṛṛu 
aaddatanna. 
10Taumata lale᷊o maasilo si tou wuṛṛu nabbali᷊ massa'u; i mangitou 
mangngasan isi ana waugu maddantinna. Ana see i mangitou nate; antimmi 
mangitou nawuli᷊ saran mala᷊nnu-la᷊nnu. 

Daralo 113 

Daralo su apapian MAWU 

1Paddalote MAWU! Ei manga allangngu MAWU, paddalote arannu MAWU! 
2Aran-Ne sarun iapasingkata, orassa indi maddatingngu sarangkalo᷊'engnge. 
3Wuassu ra'i maddatingngu waṛṛatta arannu MAWU ṛinone raloanna. 
4 MAWU uataṛṛino ala᷊wo'u walahanna, awawantu-Ge uapatakku langitta. 

5Isai ere MAWU Ruatan kite? I Tou ua'ianna su tampa apan matanggakka. 
6Arawe i Tou sinumallungu watangan-Ne tadea'u maasilo langitta wuṛṛu 
runia. 
7Taumata asiangnga niwatun-Ne wuassu awu, wuṛṛu taumata susa wuassu 
leta'a. 
8I mangitou niapa'ian-Ne suadio'a ringannu tembonanne, suadio'a ringannu 
manga papunna wuassu ala᷊ṛṛanang-Nge. 
9I Tou nangonggolu manga ana'a su awingnga apan tinna, na'ola'a si tou 
inangnga apan lulluassa wuṛṛu aaddatanna su wale᷊ne. Paddalote MAWU! 

Daralo 114 

Aantarin Paskah 

1Sutempo walahannu Israel sinumabbanga wuassu Mesir, sutempo 
papapulunni Yakub nanantangngu wanua awagananna, 
2 MAWU na'ola'a Yehuda tampa-Ne apan susi, Israel niola'a tampa apan 
paparentan-Ne. 
3Tahalo᷊angngu Gelagah naasilo si Tou ana see tinumala᷊ngnga, Salu᷊kku 
Yordan nattaalla mangngelekka. 
4Manga wowone sussolo'a ere ambinga, manga wuidda tuttadintinga ere 
ana'u domba. 
5Pia apa, ei tahalo᷊anga, na'oman sara i'o tinumala᷊nga, wuṛṛu Salu᷊kku Yordan 
nattaalla nangelekka? 
6Anio i yamiu sussulo'a ei manga wowone, wuṛṛu i yamiu tuttadintinga ei 
manga wuidda? 
7Ei runia, pangindote su saruannu MAWU, su saruannu Ruatan Yakub, 
8apan namalu᷊ watun sahatta nabbali᷊ allalu᷊kka, wuṛṛu manga wowone watu 
nabbali᷊ ali᷊matan kua'e. 

Daralo 115 

Daralo su Ruata Apan Lembontaṛṛino 

1Wali᷊ne i yami, oh MAWU, wali᷊ne i yami, arawe tumba'u I'o apan 
raddaloanna, ana waugu I'o mapia wuṛṛu sidutu marangngu. 
2Anio manga walahanna mabbisara, “Suapate Ruatan mangitou?” 
3Ruatan kite su surga, i Tou mammanara apa apan ipaapulu-Ne. 
4Paalu᷊anni mangitou wuassu wula᷊wanna wuṛṛu sala᷊'a, nilanginnu liman 
taumata. 
5I mangitou pia moṛongnga, arawe tawe maawisara, pia mata, arawe tawe 
maasilo. 
6I mangitou pia tali᷊nga, arawe tawe maaringikka, pia ngirunna, arawe tawe 
maasimbua. 
7I mangitou pia ta'iakka, arawe tawe maasaṛṛipo, i mangitou pia ledda, arawe 
tawe maamatta, wuṛṛu tawe tingikka apan sumabbanga wuassu tonggola᷊nne. 
8Antimanna etearoddi pala᷊ddu manga taumata apan nallanginna, wuṛṛu 
anambon taumata apan mangngimanna si tou. 
9Ei Israel, pangantimpe MAWU, ete i Tou apan mangontolla wuṛṛu 
manillumma si yamiu. 
10Ei manga imam, pangantimpe MAWU, ete i Tou apan mangontolla wuṛṛu 
manillumma si yamiu. 
11Ei anambon taumata ma'imanna, pangantimpe MAWU, ete i Tou apan 
mangontolla wuṛṛu manillumma si yamiu. 
12 MAWU uanaungnga si ite wuṛṛu sarun mangala᷊matta si ite, i Tou sarun 
mangala᷊matta umattu Israel wuṛṛu anambon imam papapulunni Harun. 
13I Tou sarun mangala᷊matta manga taumata apan ma'imanna, mawae ete 
maradio'a aroddi lai wahewalla. 

14Antimanna MAWU mangonggolu manambo ana'a, si yamiu wuṛṛu 
papapulunnu. 
15Antimanna i yamiu ala᷊matannu MAWU, mandariaddi langitta wuṛṛu runia! 
16Langitta tumba'u pussa'an MAWU, arawe runia nionggolu MAWU su 
taumata. 
17 MAWU tawe raddaloannu taumata nate, ara'e taumata apan sinumossoke 
su tampa mala᷊nnabba. 
18Arawe i ite apan wiakka maadiangkamanna si Tou, orassa indi 
maddatingngu saran mala᷊nnu-la᷊nnu. Paddalote MAWU! 

Daralo 116 

Nal᷊iu wuassu papate 

1I ya'u mandangngu MAWU, ana waugu i Tou naddaringikka si ya'u wuṛṛu 
nangutungu darorongku. 
2I Tou naddaringikka si ya'u, suapawe i ya'u sumala᷊nde si Tou. 
3I ya'u uasaruante papate; atata'uttu papate uaarunte si ya'u, naaola'a si ya'u 
sussinggawanga wuṛṛu matta'utta. 
4Ne i ya'u sinumala᷊nde MAWU, “Oh MAWU, i ya'u sumala᷊nde, sala᷊matewe i 
ya'u!” 
5 MAWU udde marangngu wuṛṛu matuli᷊dda; Ruatan kite napenen aakkanna. 
6 MAWU mappaduli᷊ taumata mabbiakka mawawo; sutempo i ya'u lome I'o 
nanala᷊matta si ya'u. 
7I'o napatammudu naungku, ana waugu MAWU mapia si ya'u. 
8 MAWU buatte nalliu'u wuassu papate, i Tou nallimbatta si ya'u wuṛṛu tawe 
niwalane manawo. 
9Ne i ya'u wotongnge maapendamma mabbiakka su runia indi, sulalu᷊mmu 
lu'addu MAWU. 

10I ya'u sidutu mangimanna, salaiwe i ya'u mabbisara, “I ya'u tumaniten 
niallangnga.” 
11Sulalu᷊mmu ali᷊ngu'u i ya'u nabbisara, “Tawe saran sangkatou apan 
wotongnge pangimananna.” 
12Apa apan ta'u ionggola su MAWU, ipabbali᷊ssa apapia-Ne si ya'u? 
13I ya'u sarun mangapiddu sasamba anggore su MAWU ipaadiangkamanna 
ana waugu i Tou nantulu᷊ng-Nge. 
14I ya'u sarun manipussu paaire'u si Tou su saruannu anambon ala᷊ṛṛanang-
Nge. 
15 MAWU tumaniten mappau papaten sangkatou apan arangnguan-Ne. 
16I ya'u indi allang-Ngu, oh MAWU, ere inangku, i ya'u lai mattaṛṛamawu Si'o 
I'o buatte napasabbangku wuassu tattupanna. 
17I ya'u sarun mangapiddu sasamba aadiangkamanna Si'o, lapiddu manduittu 
aali᷊omanna Si'o. 
18I ya'u sarun manipussu paaire'u su MAWU, su saruannu anambon 
ala᷊ṛṛanang-Nge 
19apan usemodda su rallakku Wale᷊n MAWU, su pattangngannu soa 
Yerusalem. Paddalote MAWU! 

Daralo 117 

Daralo su MAWU 

1Paddalote MAWU, ei anambon amonanna, pamantuge si Tou, ei ala᷊wo'u 
walahanna! 
2Ana waugu tumaniten wahewalla darangngun MAWU si ite apapia-Ne sidutu 
sarangkalo᷊'engnge. Paddalote MAWU! 

Daralo 118 

Aal᷊iomanna aadiangkamanna ana waugu naauntunga 

1Paadiangkamante su MAWU ana waugu i Tou mapia, darangngu-Ne tawe 
panguddusanne. 
2Ṛinone taumatan Israel mabbisara, “Darangngu-Ne tawe panguddusanne.” 
3Ṛinone manga imam mabbisara, “Darangngu-Ne tawe panguddusanne.” 
4Ṛinone anambon taumata ma'imanna mabbisara, “Darangngu-Ne tawe 
panguddusanne.” 
5Sulalu᷊mmu asasusa'u i ya'u sussala᷊nde su MAWU; ana see i Tou 
sinumimbakka wuṛṛu namallo'u i ya'u nipallossa. 
6I ya'u tawe mata'utta ana waugu MAWU uarundinganna si ya'u, taumata 
tawe maalo᷊re su saruangku. 
7 MAWU uarundinganna si ya'u tadea'u mantulu᷊ngku, i ya'u sarun mabbiala 
see'u iawaddo. 
8Mappianne uatillumma su MAWU, sulu᷊ngnge'e mangasakku taumata. 
9Mappianne uatillumma su MAWU, sulu᷊ngnge'e mangantimma papunna. 
10Manambo seetta uapali᷊wutta si ya'u; ringannu taṛṛinon MAWU, i mangitou 
ta'u niawaddo. 
11I mangitou namangalo si ya'u wuassu ala᷊wo'u pappi'uanne; ringannu 
taṛṛinon MAWU, i mangitou ta'u niawaddo. 
12Naali᷊hidda atimpua i mangitou uaṛṛimpulunna si ya'u; ringannu 
taṛṛinon MAWU, i mangitou ta'u niawaddo. Sulalu᷊mmu sangkaṛṛondappa i 
mangitou nipaddumma naali᷊hidda putungnga nanoṛṛoba anggaṛṛumunanne. 
13I ya'u nipangaloanna ringannu masaddata, wuṛṛu maraniten manawo, 
arawe MAWU nantulu᷊ngku. 
14 MAWU uddewe atatoha'u wuṛṛu raddaloangku, i Tou buatte nanala᷊matta si 
ya'u. 

15Paddaringikke hion naauntunga su manga rasannu ala᷊ṛṛanang-Nge, 
“MAWU na'ola'a inolaanna wahewalla! 
16Taṛṛinon MAWU nangonggolu auntunganna si ite! MAWU na'ola'a inolaanna 
wahewalla.” 
17I ya'u natete, arawe sidutu wiakka tadea'u mamasingkattu manaran MAWU. 
18 MAWU buatte nanansara si ya'u ringannu lembone, arawe i Ya'u tawe 
tinantilli tou su papate. 
19I ya'u pamu'aewe ngara wahewallu Wale᷊n MAWU, tadea'u i ya'u sumutta 
wuṛṛu maadiangkamanna si Tou. 
20Indite ngara wahewallu MAWU, tumba'u taumata matuli᷊dda maasutta. 
21I ya'u maddalo Si'o, ana waugu I'o naddaringikka aali᷊omangku; I'o buatte 
nangonggolu auntunganna si ya'u. 
22Watu apan niramme manga maaola'a wale᷊n, naola'e watu sasarianne. 
23Eteudde inolaannu MAWU, mangke maatiangnga si ite. 
24Eteindi allo apan nitantunnu MAWU; wette ilaghun kite ringannu lala᷊la'a. 
25I yami sumala᷊nde, MAWU, sala᷊matewe i yami, oh MAWU, i yami onggole᷊ten 
auntunganna! 
26Niala᷊matante i tou apan nirumanta ringannu arannu MAWU, i yami 
mangala᷊matta si yamiu wuassu Wale᷊n MAWU. 
27 MAWU uddewe Ruata, i Tou naungnge masaṛṛionto'a si ite. Inaite amatte 
suadio'a ringannu rannan kalu aagasanna, wuṛṛu pamali᷊wutte 
mezbah MAWU. 
28I'o Ruata'u, i ya'u maadiangkamanna Si'o, Ruata'u, i ya'u mamantuga Si'o. 
29Paadiangkamante su MAWU ana waugu i Tou mapia, darangngu-Ne tawe 
pattaala᷊nne. 

Daralo 119 

Titan MAWU 
Lal᷊umanna'u taumata apan tuttuṛṛutta titan MAWU 

1Lalu᷊manna'a su taumata apan mabbiakka tawe sangkulle wuṛṛu matuṛṛutta 
su manga titan MAWU. 
2Lalu᷊manna'a su taumata apan mappaamattu parenta-Ne, wuṛṛu ringannu 
ahewallu naungnge maddea'a ma'illala᷊ MAWU. 
3Lalu᷊manna'a su taumata apan mabbiakka tuttuṛṛutta apulun MAWU. wuṛṛu 
tawe ma'ola'a ala᷊le᷊o. 
4I'o nangonggolu tita-Nu si yami, oh MAWU, tadea'u i yami mappaamattu 
udde ringannu matuṛutta. 
5Antimanna i ya'u ringannu matohassa tuttuṛṛutta manga parenta-Nu. 
6Amungkangu i ya'u manutukka anambon parenta-Nu, ne i ya'u tawe 
pansilianna. 
7Amungkangu i ya'u mangurumma ṛaṛṛawen-Nu apan matuli᷊dda, i ya'u 
maddalo Si'o ringannu ahewallu naungku. 
8I ya'u maapulu tumuṛṛutta tita-Nu, ariewe manantangku. 

Tuttuṛṛutta su titan MAWU 

9Taumata umbasanna maalu᷊'adda wiakke tawe sangkulle amungkangu i tou 
mabbiakka tuttuṛṛutta parenta-Nu. 
10Ringannu ahewallu naungku i ya'u mattinsahadda ma'illala᷊ Si'o, arie 
pabbala'a i ya'u sumewadda wuassu parenta-Nu. 
11Ala᷊ṛṛanang-Ngu ta'u sahipunanna sulalu᷊mmu naungku, tadea'u i ya'u tawe 
marosa su saruan-Nu. 
12I ya'u maddalo Si'o, oh MAWU, i ya'u aṛṛa'ewen parenta-Nu. 
13Ringannu ma'ikkata i ya'u u'ali᷊ata anambon tita apan nionggolu MAWU. 
14I ya'u lullala'a tuttuṛutta manga parenta-Nu, ere lai uatahuanna ala᷊wo'u 
hatin darotongnga. 

15I ya'u maapulu mangurumma manga parenta-Nu, wuṛṛu manutukka manga 
tatantiro-Nu. 
16Parenta-Nu maalu᷊assa si ya'u; ala᷊ṛṛang-Ngu tawe abbuli᷊anangku. 

Al᷊al᷊uassa ana waugu titan MAWU 

17Antimanna naung-Ngu masaṛṛionto'a su allang-Ngu indi, tadea'u i ya'u 
sidutu wiakka wuṛṛu tuttuṛṛutta ala᷊ṛṛanang-Ngu. 
18Wu'ate mata'u tadea'u i ya'u maasilo ala᷊ṛṛa'a apan maatiangnga sulalu᷊mmu 
tita-Nu. 
19Tawe mala᷊nnu i ya'u matana'a su runia, ariewe mamunin tita-Nu si ya'u. 
20Naungku maradda'a maṛṛadannu apulu, i ya'u maapulu maasingkatta tita-
Nu suapan tempo. 
21I'o nanagu taumata apan mawunga, wuṛṛu namontoga taumata apan 
sinumewadda wuassu parenta-Nu. 
22Liuaawe i ya'u wuassu lalo᷊bbossa wuṛṛu aalu᷊andagi mangitou, ana waugu 
tuttuṛṛutta tita-Nu. 
23Salaiwe manga tembonanne maammula mando'appa si ya'u, allang-Ngu 
indi sarun mannaungnga tita-Nu. 
24Manga parenta-Nu nabbali᷊ mananantiro'u apan maalu᷊assa naungku. 

Apulu tumuṛṛutta titan MAWU 

25I ya'u uala᷊llowanga sulalu᷊mmu awu; welengaawe wia'u tumuṛṛuttu paaire-
Nu. 
26I ya'u manga'u inolaangku, ana see I'o sinumimbakka si ya'u; i ya'u 
aṛṛa'ewen tita-Nu. 
27Tulu᷊ngaawe i ya'u massunna manga tita-Nu, ala᷊ṛṛang-Ngu apan 
maatiangnga sidutu nanaungangku. 
28Niawa'u naṛimunsa'a niaṛiaannu asasusa, tohassawe i ya'u ere lai buatte 
nipa'ire-Nu. 

29Paaruaawe i ya'u wuassu lala᷊nna apan sala᷊, ana waugu apapia-Nu i ya'u 
aṛṛa'ewen tita-Nu. 
30I ya'u buatte namile tadea'u tumuṛutta, apan sidutu nanaungangku. 
31I ya'u buatte napaamattu manga parenta-Nu, oh MAWU, ariewe pabbala'a i 
ya'u maasomba asasili. 
32Ringannu malu᷊assa i ya'u sarun maddaringikka parenta-Nu, ana waugu I'o 
na'ola'a si ya'u lembon maasunna. 

Aal᷊iomanna maddorongnga pasasunna 

33 MAWU, tantiroewe i ya'u manga tita-Nu, tadea'u i ya'u mappaamatta saran 
pangudusanne. 
34Olaawe i ya'u maasunna tita-Nu ana see i ya'u tuttuṛutta, wuṛṛu ta'u 
iapaamatta ringannu ahewallu naungnga. 
35Antimanna i ya'u uaagassa matohassa su parenta-Nu, ana waugu eteudde 
apuluangku. 
36Onggole᷊we i ya'u apulu tumuṛṛutta parenta-Nu, nilumambalanna wuassu 
apulu mabbali᷊ ala. 
37Riagaiwe i ya'u tadea'u tawe mangenggenna pawangnge, onggole᷊we i ya'u 
wiakka tumuṛuttu apulu-Nu. 
38Tohassawe su allang-Ngu indi paaire-Nu, apan nionggolu MAWU su 
taumata apan tuttuṛutta Si'o. 
39Paaruaawe aalu᷊andaga apan ta'u iaata'utta, ana waugu mapia atonna tita-
Nu. 
40I ya'u onggole᷊wen wiakka wakku, ana waugu I'o matuli᷊dda, i ya'u pia apulu 
tumuṛutta manga parenta-Nu. 

Uaantimma su titan MAWU 

41Oh MAWU, pali᷊atta'awe I'o aroddi arangngune si ya'u, sala᷊matewe i ya'u ere 
buatte nipa'ire-Nu. 

42Ne i ya'u maasimbakke taumata apan mallobbosa si ya'u, ana waugu i ya'u 
uaasakku wisara-Nu. 
43Tulu᷊nga'awe tadea'u sidutu mabbisara ṛinone, ana waugu i ya'u sidutu 
uaantimma tita-Nu. 
44I ya'u maapulu sidutu uaagassa tita-Nu, saran mala᷊nnu-la᷊nnu. 
45Ne i ya'u sarun mabbiakka ringannu tawe sala᷊wange, ana waugu 
mattinsahadda tuttuṛutta ala᷊ṛṛanang-Ngu. 
46Titanu sarun ta'u iapasingkatta su manga ratu, wuṛṛu sarun tawe 
maasomba asasili. 
47Lalu᷊manna'u eteudde mappaamattu parenta-Nu, ana waugu marangngu 
tita udde. 
48I ya'u mangngaddata wuṛṛu marangngu parenta-Nu, tita-Nu sarun ta'u 
iṛṛingidda. 

Mangngimanna titan MAWU 

49Naungete paaire-Nu su manga allang-Ngu indi, paaire apan 
mangngonggolu antimma si ya'u. 
50Eteindi apan maali᷊mbatta si ya'u sulalu᷊mmu asasusa'u manungku paaire-
Nu udde mangngonggolu wiakka si ya'u. 
51Taumata mawunga tumaniten mallobbosa si ya'u, arawe i ya'u tawe 
sinumewadda wuassu tita-Nu. 
52I ya'u uanaungnga tita-Nu apan piate ro'en dorone, ne naungku naalu᷊asse, 
oh MAWU. 
53I ya'u tumaniten massa'u su taumata lale᷊o, ana waugu i mangitou 
nanantangu tita-Nu. 
54Su alo᷊'engngu pabbiaṛangku su runia, tita-Nu ta'u niola'a manga aantari 
daralo. 

55Sutempo ṛabbi i ya'u uanaungnga Si'o, oh MAWU, tita-Nu sidutu ta'e 
aagasanna. 
56I ya'u naasomba lalu᷊manna'a sulalu᷊mmu tuttuṛṛutta manga parenta-Nu. 

Mallaghu titan MAWU 

57Tumba'u I'o apan ipaapulu'u, oh MAWU, i ya'u maddiandi sarun 
mappaamattu ala᷊ṛṛang-Ngu. 
58Ringannu ahewallu naungnga i ya'u sumala᷊nde darangngu-Nu, akkanaawe 
i ya'u uasulu᷊ngngu paaire-Nu. 
59I ya'u buatte naṛṛingiddu pallala᷊ghu'u, wuṛṛu maddiandi sarun tumuṛṛutta 
parenta-Nu. 
60I ya'u uasasaṛawutta wuṛṛu tate maṛṛaddo mappaamattu parenta-Nu. 
61Taumata lale᷊o nantaingngu sedda si ya'u, arawe i ya'u tawe maabuli᷊n tita-
Nu. 
62Ṛabbi mattangnga i ya'u mapu'o ana waugu maddalo Si'o, ana waugu 
manga tita-Nu apan matuli᷊dda. 
63I ya'u uahahawen anambon taumata ma'imanna, anambon taumata apan 
tuttuṛutta parenta-Nu. 
64Runia napenen darangngu-Nu, oh MAWU, i ya'u aṛṛa'ewen manga tita-Nu. 

Aregga titan MAWU 

65I'o buatte nanipussu paaire-Nu, oh MAWU, wuṛṛu na'ola'a apapia su allang-
Ngu. 
66I ya'u aonggole᷊wen apande wuṛṛu asingkatta, ana waugu mangngimanna 
su manga parenta-Nu. 
67Tantala᷊nna taambe niṛṛuumanna, i ya'u buatte sinumewadda, orassa indi i 
ya'u uaagassa parenta-Nu. 
68Ana waugu I'o mapia wuṛṛu na'ola'a apapia, i ya'u aṛṛa'ewen manga tita-
Nu. 

69Taumata mawunga mallobbosa si ya'u, arawe i ya'u ringannu ahewallu 
naungnga tuttuṛṛutta parenta-Nu. 
70Manga taumata udde tawe maasunna, arawe si ya'u tita-Nu maalu᷊assa 
naungku. 
71Atonna mappianne I'o makkuumangku, tadea'u i ya'u maaillala᷊ manga tita-
Nu. 
72Si ya'u tita-Nu maaregganne wuassu anambon wula᷊wanna wuṛṛu sala᷊'a su 
runia. 

Atatul᷊iddu titan MAWU 

73Ete I'o apan na'ola'a wuṛṛu nandiaddi si ya'u, i ya'u onggole᷊ten pasasunna 
ipangurumma manga parenta-Nu. 
74Taumata ma'imanna sarun malu᷊assa napawe maasilo si ya'u, ana waugu i 
ya'u uaantimma su paaire-Nu. 
75I ya'u masingkatta manungku raṛṛawen-Nu matuli᷊dda oh MAWU, I'o buatte 
nakkuumangku ana waugu apapia-Nu. 
76Antimanna darangngu-Nu maalu᷊assa si ya'u, uasulu᷊ngu paaire-Nu su 
allang-Ngu. 
77Akkanaawe i ya'u, tadea'u i ya'u sidutu wiakka, ana waugu tita-Nu 
maalu᷊assa naungku. 
78Wala'e taumata mawunga masili ana waugu buatte nallobbossa si ya'u, 
arawe i ya'u sarun maṛṛingiddu manga parenta-Nu. 
79Antimanna taumata ma'imanna rumanta ringangku, sarangkanambone 
apan maaillala᷊ manga tita-Nu. 
80Antimanna naungku tawe sumewadda wuassu tita-Nu, tadea'u i ya'u tawe 
masili. 

Aal᷊iomanna maddorongnga apapallossa 

81Naungku mangke luṛṛintulun asasala᷊matta wuas-Si'o; i ya'u uaantimma 
paaire-Nu. 

82Mata'u nalo᷊lo᷊te uaṛṛaddo Si'o manipussa paaire-Nu, i ya'u nabbisara, 
“Tingngerate I'o malluassa si ya'u?” 
83Pisi'u naalu᷊mpissa ere pato'an anggore tabbete, arawe raṛṛawen-Nu tawe 
ta'u abbuli᷊ananna. 
84Maddatingu tingngera allang-Ngu masabare? Tingerate I'o makkuumannu 
manga taumata apan mangngenggenna si ya'u? 
85Taumata apan tawe tumuṛṛutta tita-Nu, buatte naali᷊ loṛṛangnga ipaggau si 
ya'u. 
86Anambon tita-Nu wotongnge ipangasakka, ontole᷊we i ya'u, ana waugu i 
ya'u a'enggenanna taweddu pangiananne. 
87I ya'u maraniten iapaten mangitou, arawe i ya'u tawe manantangu parenta-
Nu. 
88Sala᷊matewe i ya'u ana waugu I'o sidutu marangngu, tadea'u maatuṛṛutta 
tita-Nu. 

Mangngimanna titan MAWU 

89 MAWU, ṛengetan-Nu matohassa saran mala᷊nnu-la᷊nnu, tawe 
panguddusanne su surga. 
90Apapia-Nu mattaṛṛangnga su alo᷊'engngu tempo, I'o nanohassa runia tadea'u 
ta'e pia. 
91Sarangkamabone apan pia orassa indi, pia ana waugu parenta-Nu, ana 
waugu i mangitou sarangkamabone uddewe manga allang-Ngu. 
92Unnuwisara tita-Nu wali᷊ne punnu lala᷊la'u, i ya'u natete sulalu᷊mmu 
asasusa'u. 
93Sarangkalo᷊'enge i ya'u tawe mapanantangu parenta-Nu, ana waugu 
ringannu udde I'o namiakka si ya'u. 
94Sala᷊matewe i ya'u, ana waugu i ya'u indi pussa'a-Nu, i ya'u buatte 
nattinsahadda tuttuṛutta parenta-Nu. 

95Taumata lale᷊o uaṛaddote mamate si ya'u, arawe i ya'u sidutu uararingikka 
tita-Nu. 
96Aellehangku manungku apan nasuungnga udde lai pia pattaala᷊nne, 
tumba'u ete parenta-Nu apan nasuungnga. 

Marangngu su titan MAWU 

97Aroddi arangnguangku tita-Nu; ta'u iraṛṛingidda su alo᷊'engngu allo. 
98I ya'u sidutu uanaungnga parenta-Nu, apan naaola'a si ya'u lembon 
mappandeanna wuassu manga see'u. 
99Pasasunna'u nangillembo wuassu pasasunnan manga huru'u, ana waugu i 
ya'u maṛingiddu manga parenta-Nu. 
100I ya'u massingkatanna wuassu matatimmade, ana waugu i ya'u uaumbele 
manga parenta-Nu. 
101I ya'u nallinda'u manga pallala᷊ghu lale᷊o, tadea'u i ya'u matuṛṛutta su 
manga ala᷊ṛṛang-Ngu. 
102I ya'u tawe mangadio'a tita-Nu, ana waugu ete apan nanantiro si ya'u. 
103Atemangngawe eteapa wisara-Nu, pendamanna mattemanganna wuassu 
pula᷊! 
104Manga tita-Nu nangonggolu pasasunna si ya'u, na'oman sara i ya'u 
maddantinnu pallala᷊ghu lale᷊o. 

Titan MAWU mangonggolu asasemakka 

105Ṛengetan-Nu uddewe sasolo᷊anna su lempangku, semakka ipangngututta 
amatangku. 
106Apan ta'u pina'ire ringannu sasalu sarun ta'u tipusanna, tadea'u 
ipangagassa raṛṛawen-Nu apan matuli᷊dda. 
107I ya'u tumaniten nasansara, oh MAWU, lu'arewe wia'u ere lai buatte 
nipa'ire-Nu. 

108Daringiṛṛewe aali᷊omannu aadiangkamangku, oh MAWU, wuṛṛu i ya'u 
tantiroiwen manga tita-Nu. 
109Niawa'u sidutu maola'a wataṛṛu, arawe i ya'u tawe maabuli᷊n tita-Nu. 
110Taumata lale᷊o mantaingngu sedda si ya'u, arawe i ya'u tawe sumewadda 
wuassu raṛṛawen-Nu. 
111Parenta-Ne uddewe pussa'a-U sarangkalo᷊'engnge, apan naalu᷊assa 
naungku. 
112I ya'u mappandumma tumuṛṛutta raṛṛawen-Nu maddatingngu 
panginsueannu pabbiaṛṛangku. 

Titan MAWU mangngonggolu atatammudda 

113I ya'u marangngu manga tita-Nu, i ya'u maddantinnu taumata apan tawe 
ringannu ahewallu naungnga tuttuṛṛutta Si'o. 
114Ete I'o mangangambangku wuṛṛu patatillummangku, i ya'u uaantimma su 
paaire-Nu. 
115Ei taumata lale᷊o, paaraute wua dingangku! I ya'u tuttuṛṛutta parentan 
Duata'u. 
116Tohassawe i ya'u ere lai buatte nipa'ire-Nu tadea'u i ya'u sidutu wiakka, 
arie pabbala'a naungku masusa sulalu᷊mmu pangangantingku. 
117Tumpile᷊we i ya'u tadea'u i ya'u masala᷊matta, wuṛṛu sidutu uararingikka 
parenta-Nu. 
118I'o napawelengu taumata apan sinumewadda wuassu raṛawen-Nu, tawe 
gunane wawahian mangitou. 
119Anambon taumata lale᷊o ellehan-Nu ere sapadda, ana waugu udde i ya'u 
marangngu manga parenta-Nu. 
120I ya'u mangngindo ana waugu matta'un-Nu, naungku mangiladda su 
saruannu raṛṛawen-Nu. 

Matuṛutta su titan MAWU 

121I ya'u buatte napaamattu atatuli᷊dda wuṛṛu apapia, ariewe i ya'u itantilla 
su liman seetta. 
122Paddiandite manungku I'o mantulu᷊ngku, arie pabbala'a i ya'u aallangannu 
manga taumata mawunga. 
123Mata'u maṛṛagete uaṛṛaddo sasumbala-Nu apan manala᷊matta, i ya'u 
uaṛṛaddo apapallossa apan pina'ire-Nu. 
124Olaawe i ya'u uasulu᷊ngngu darangngu-Nu, wuṛṛu i ya'u tantirowen 
raṛṛawen-Nu. 
125I ya'u allang-Ngu, olaawe i ya'u maasunna, tadea'u i ya'u maasunna 
parenta-Nu. 
126 MAWU, ni'omante tempone I'o mammanara, ana waugu manga taumata 
nilumawanga tita-Nu. 
127Manga tita-Nu arangnguangku nangillembo wuassu wula᷊wanna, 
nangillembo wuassu wula᷊wanna tutune. 
128Ana waugu udde i ya'u mabbiakka uasulu᷊ngngu anambon tatantiro-Nu, 
pallala᷊ghu apan wengkolla ipabbinsi'u. 

Apulu tumuṛṛutta titan MAWU 

129Manga parenta-Nu mangke maatiangnga, ne i ya'u tuttuṛṛutta ringannu 
ahewallu naungku. 
130Napawe itala᷊'a, ala᷊ṛṛang-Ngu mangngonggolu asasemakka, mangonggolu 
pasasunna su taumata wiasa. 
131Sasangngo'u uasala᷊renga, ana waugu maapulun parenta-Nu. 
132Panailete si ya'u wuṛṛu akkanaawe i ya'u, ere lai I'o umakkannu taumata 
apan marangngu Si'o. 
133Tohassawe lempangku erelai buatte nipa'ire-Nu, ariewe pabbala'a i ya'u 
tataṛṛinoannu ala᷊le᷊o. 

134Pallosaawe i ya'u wuassu manga taumata apan mangngallanga si ya'u, 
tadea'u i ya'u sidutu tuttuṛutta parenta-Nu. 
135Ala᷊matewe i ya'u ringannu daranta-Nu, wuṛṛu i ya'u tantiroiwen raṛawen-
Nu. 
136Allommata'u mangngelekka ere salu᷊kka, ana waugu tita-Nu tawe 
tuṛṛutanna. 

Titan MAWU udde matul᷊idda 

137I'o matuli᷊dda, oh MAWU, anambon tita-Nu naṛṛino. 
138Manga parenta apan nionggollu MAWU matuli᷊dda wuṛṛu wotongnge 
ipangasakka. 
139Asasa'u erete waṛṛa sulalu᷊mmu wadangku ana waugu see'u naabuli᷊n 
ala᷊ṛṛang-Ngu. 
140Paaire-Nu matohassa wuṛṛu apangimananna, i ya'u tumaniten marangngu. 
141I ya'u indi taumata addio'a wuṛṛu lale᷊bbone, arawe i ya'u tawe maabuli᷊n 
ala᷊ṛṛang-Ngu. 
142Atatuli᷊ddu MAWU mattaṛṛangnga sarangkalo᷊'engnge, wuṛṛu tita-Nu sidutu 
naṛṛino. 
143I ya'u niaṛṛiaannu sansara wuṛṛu asasusa, arawe raṛṛawen-Nu maalu᷊assa 
naungku. 
144Parenta-Nu sidutu matuli᷊dda; i ya'u onggole᷊ten pasasunna tadea'u i ya'u 
sidutu wiakka. 

Aal᷊iomanna sumal᷊ande apapallossa 

145Ringannu ahewallu naungnga i ya'u sussala᷊nde Si'o; simbaṛṛewe i ya'u 
oh MAWU, i ya'u maapulu tumuṛutta parenta-Nu. 
146I ya'u sussala᷊nde Si'o; sala᷊matewe i ya'u, i ya'u maapulu uaagassa parenta-
Nu. 

147Marua allo i ya'u napu'o wuṛṛu sussala᷊nde ma'iontola; i ya'u uaantimma 
su paaire-Nu. 
148su alo᷊'engngu ṛabbi i ya'u uaalla, maṛṛingiddu ala᷊ṛṛang-Ngu. 
149Daringiṛṛewe i ya'u ana waugu darangngu-Nu, oh MAWU, lu'arewe wia'u 
ana waugu atatuli᷊ddu MAWU. 
150Taumata apan mangngenggenna si ya'u maranite, pandumanni mangitou 
lale᷊o wuṛṛu maddiri maddaringikka tita-Nu. 
151Arawe I'o marani, oh MAWU, ala᷊wo'u parenta-Nu naṛṛino. 
152Ro'en dorone i ya'u naasingkatta wuassu manga ala᷊ṛṛang-Ngu, manungku 
I'o buatte nanantunna saran mala᷊nnu-la᷊nnu. 

Aal᷊iomanna maddorongnga maiontola 

153Pa'ellege asasusa'u wuṛṛu sala᷊matewe i ya'u, ana waugu i ya'u tawe 
manantangngu tita-Nu. 
154Sambaaite hatto'u wuṛṛu pallosa'e i ya'u; sala᷊matewe i ya'u ere buatte 
nipa'ire-Nu. 
155Taumata lale᷊o tawe iapasala᷊matta, ana waugu tawe tumuṛṛutta raṛṛawen-
Nu. 
156Tumaniten nangillembo darangngu-Nu, oh MAWU, sala᷊matewe i ya'u ana 
waugu atatuli᷊ddu MAWU. 
157Manambo taumata apan maisaseetta wuṛṛu mangngenggenna si ya'u, 
arawe i ya'u tawe manantangngu parenta-Nu. 
158I ya'u maddantinna maasilo manga taumata lale᷊o udde, ana waugu i 
mangitou tawe maddaringikka ala᷊ṛang-Ngu. 
159Pa'ellege arangngune i ya'u su parenta-Nu, oh MAWU, sala᷊matewe i ya'u 
ana waugu darangngu-Nu. 
160Anambon ṛengetannu naṛṛino, ala᷊wo'u tita-Nu matuli᷊dda saran mala᷊nnu-
la᷊nnu. 

Mattaṛṛamawu su titan MAWU 

161Manga taumata pia taṛṛino mangngenggenna si ya'u ringannu tawe 
pinangiananne, arawe tumba'u tita-Nu apan ta'u iaata'utta. 
162Paaire-Nu naalu᷊assa si ya'u, ere sangkatou taumata apan naasangkalla 
darotongnga. 
163Ala᷊wo'u awusu ta'u ipaddantinna, arawe tita-Nu arangnguangku. 
164I ya'u sidutu maadiangkamanna Si'o, ana waugu tita-Nu apan matuli᷊dda. 
165Taumata apan marangngu tita-Nu mala᷊ngnganna wuṛṛu matammudda, 
taweddu maasala᷊re si mangitou. 
166I ya'u uaṛṛaddo asasala᷊matta wuas-Si'o, MAWU, manga parenta-Nu ta'u 
tattuṛṛutanna. 
167I ya'u tuttuṛṛutta manga parenta-Nu, wuṛṛu mandangngu ringannu 
ahewallu naungnga. 
168I ya'u maddaringikka parenta wuṛṛu tatantiro-Nu, ana waugu I'o maasilo 
ala᷊wo'u inolaangku. 

Aal᷊iomanna maddorongnga aontola 

169Antimanna sasala᷊nde'u ma'oma ringan-Nu, oh MAWU, i ya'u onggole᷊ten 
pasasunna ere buatte nipa'ire-Nu. 
170Wala'ewe darorongku maddatinga ringan-Nu, sala᷊matewe i ya'u ere buatte 
nipa'ire-Nu. 
171I ya'u maapulu sidutu maddalo Si'o, ana waugu I'o nangaṛa'a si ya'u 
raṛṛawen-Nu. 
172I ya'u maapulu mangantari su ola'u paaire-Nu, ana waugu ala᷊wo'u parenta-
Nu matuli᷊dda. 
173Antimanna I'o sidutu umontola si ya'u, ana waugu i ya'u namile 
tumuṛṛutta parenta-Nu. 
174Naungku luṛṛintulun ala᷊matta wuas-Si'o, tita-Nu maalu᷊assa naungku. 

175Wala'e i ya'u mabbiakka, tadea'u i ya'u maddalo Si'o, antimanna manga 
raṛawen-Nu mantulu᷊ngku. 
176I ya'u niali᷊wune ere domba apan nawuli᷊, ne rantate wuṛṛu rea'ete allang-
Ngu indi, ana waugu i ya'u tawe manantangngu manga parenta-Nu. 

Daralo 120 

Aal᷊iomanna maddoronga aontola 

1Aantarin patatembo. Sulalu᷊mmu asasusa'u i ya'u ma'iala᷊re su MAWU, ne i 
Tou sinumimbakka si ya'u. 
2Oh MAWU, sala᷊matewe i ya'u wuassu taṛṛa awusu wuṛṛu taṛṛa li᷊nga. 
3Ei taṛṛa li᷊nga, apate sarun olaannu Ruata su saruannu? Ringannu apa i Tou 
sarun makkuumannu? 
4Ringannu anaanna maṛṛoro pussa'an sangkatou awaṛanianne, ringannu 
waṛṛa apan lukkenggamma! 
5Nasilakate i ya'u ana waugu sidutu mabbiakka ringannu; tawe paṛalane ere 
uatana'a su Mesekh, ara'e suwallatu taumatan Kedar. 
6Mala᷊nnute i ya'u uatana'a suadio'a ringannu manga taumata apan maddirin 
paddarame. 
7Napawe i ya'u mabbisara su ola'u paddarame, i mangitou manggola᷊gu 
pangalo. 

Daralo 121 

MAWU mallal᷊u'addi ite 

1Aantarin patatembo. I ya'u ma'ellega watukku manga wowone, wuassuapa 
darantane aontola si ya'u? 
2Aontola si ya'u darantane wuassu MAWU apan nandiaddi langitta wuṛṛu 
runia. 
3I Tou tawe mamalanu manawo, mallalu᷊'addu sidutu uariaga. 

4Mangke atonna, mallalu᷊'addu Israel udde tawe mangiolabba ara'e 
amatiila᷊nna. 
5 MAWU sarun mallu'adda si'o, i Tou su sandiṛṛannu manillumma si'o. 
6I'o tawe rumadda'a ana waugu matannallo sutempo allattune, ara'e ana 
waugu wula᷊nna sutempo allorane. 
7 MAWU sarun mallu'adda si'o wuassu asasilaka, i Tou uariaga si'o tadea'u 
wiakku sala᷊matta. 
8I Tou ualu᷊'adda si'o sutempo i'o rumanta wuṛṛu mapule᷊, orassa indi sarun 
mala᷊nnu-la᷊nnu. 

Daralo 122 

Daralo su Yerusalem 

1Aantarin patatembon Daud. I ya'u lulluassa napawe taumata mabbisara si 
ya'u, “Wette i ite inaite watukku Wale᷊n MAWU!” 
2Orassa indi i yami na'omate su sasuttannu soa Yerusalem. 
3Yerusalem apan niapararisikka naola'a soa uaatokka mapia wuṛṛu 
maṛṛamaga. 
4Ete isindi manga walahanna nirumanta, manga walahanna nipilen MAWU, 
tadea'u maadiangkamanna si Tou uasulu᷊ngngu parenta-Ne. 
5Ete isindi manga ratu papapulunni Daud nakkuungnga tumanangnge. 
6Aali᷊omante su apapian Yerusalem: “Antimanna anambon taumata 
marangngu si'o su lalu᷊manna'a. 
7Antimanna pia paddarame sulalu᷊mmu araratuannu, wuṛṛu langnganna su 
manga tanda'a watunu.” 
8Ana waugu wawosoanna tuṛṛangnga wuṛṛu hawe'u i ya'u mabbisara, 
“Doronganna i'o su lalu᷊manna'a!” 



1636 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

9Ringannu Wale᷊n MAWU, Ruatan kite, i ya'u umali᷊omanna ana waugu i'o su 
lalu᷊manna'a. 

Daralo 123 

Aal᷊iomanna maddorongnga aakkannu MAWU 

1Aantarin patatembo. I ya'u maningngara Si'o oh MAWU apan uaparenta su 
surga. 
2Naali᷊hidda sangkatou allangnga apan uaantimma mawune, wuṛṛu 
sangkatou allangnga wawine su wo'i mawune, etearoddi i yami uaṛaddo Si'o, 
oh MAWU, Ruatan kami, ma'oman sara I'o umakkanni yami. 
3Akkanaawe i yami, oh MAWU, akkanaawe i yami, ana waugu i yami 
tumaniten manambo lallobbosanna. 
4Wotongngete i yami aalu᷊andahannu taumata ala, wuṛṛu aadio'annu manga 
taumata mawunga. 

Daralo 124 

Ruata mallal᷊u'adda al᷊aṛṛanang-Nge 

1Aantarin patatembon Daud. Ereapate unnuwisara MAWU tawe manamba'a 
si ite? Ei Israel, simbakke arendi: 
2“Unnuwisara MAWU tawe nanamba'a si ite sutempo i ite pangaloannu 
ro'appa, 
3ne i ite buatte niallupi mangitou wiakka, ana waugu asasa'un mangitou apan 
lukkenggama. 
4Ne i ite nielekken manawangnga, wuṛṛu nihala᷊mmoannu ua'e; 
5ne i ite natete nala᷊mmissa sulalu᷊mmu saggan kua'e apan maata'utta.” 
6Wette i ite maadiangkamante su MAWU, ana waugu i Tou tawe namalan kite 
pateannu ro'appa. 
7I ite naali᷊hidda manu'u winalanganna apan napallossa wuassu seddan 
lumalulu᷊, sedda udde nabassutta, wuṛṛu i ite napallossa! 

8Aontolla si ite darantane wuassu MAWU apan nandiaddi langitta wuṛṛu 
runia. 

Daralo 125 

Mal᷊angnganna sulal᷊ummu lu'addu MAWU 

1Aantarin patatembo. Taumata apan mangngimanna MAWU, uddewe 
naali᷊hidda Wuiddu Sion apan matohassa tawe umio'a, wuṛṛu mattaṛṛangnga 
saran mala᷊nnu-la᷊nnu. 
2Naali᷊hidda manga wowone uali᷊ndumma Yerusalem, 
etearoddi MAWU ualu᷊'adda ala᷊ṛṛanang-Nge orassa indi maddatingu saran 
mala᷊nnu-la᷊nnu. 
3Taumata lale᷊o sarun sidutu uataṛṛino su leta'a pussa'an taumata matuli᷊dda, 
tadea'u taumata mapia tawe lai ma'ola'a ala᷊le᷊o. 
4Oh MAWU pa'ola'e apapia su taumata mapia, su taumata apan naungnge 
waresi. 
5Arawe taumata apan inolaanne mallinga antimanna 
iṛṛuumannu MAWU suadio'a ringannu taumata lale᷊o. Doronganna 
ala᷊ṛṛanang-Ngu mala᷊ngnganna! 

Daralo 126 

Aal᷊iomanna maddorongnga apapallosa 

1Aantarin patatembo. Napawe MAWU nanule᷊n ola'u Yerusalem, i ite 
naali᷊hidda nabbali᷊awa! 
2I ite sidutu lullage wuṛṛu mangngantari lullala'a na'oman sara manga 
walahanna waine mabbisara, “MAWU buatte na'ola'a inolaanna apan 
wahewalla si mangitou!” 
3Atonna MAWU buatte na'ola'a inolaanna apan wahewalla si ite! Ana waugu 
udde i ite lulluassa! 

4Oh MAWU, sule᷊aawe apia lalu᷊manna'i yami, ere salu᷊kka namara piate ua'ene 
apia sutempo nanguranna. 
5Antimanna taumata apan mangngasi'a lapiddu lulluai, mangitingnga 
ringannu hio lulluassa. 
6Taumata inaite nangasi'u wualanna su wawaila᷊nne, lapiddu tutturo allon 
matane. I Tou napule᷊ ringannu mangngantari lulluassa uaapiddu manga 
ro'en pangitinganne. 

Daralo 127 

Maddalo apapian Duata 

1Aantarin Salomo. Amungkangu wali᷊ne MAWU apan napararisikku wale᷊n, 
tawe gunane manga basene mammanara. Amungkangu wali᷊ne MAWU apan 
uariaga soa, tawe gunane mandariagane uataṛṛapa. 
2Tawe gunane i ite mattinsahadda maddea'a wiakka, mapu'o marua allo 
wuṛṛu matiilla allorane; ana waugu MAWU mananaddiane si mangitou apan 
arangnguan-Ne, tantala᷊nna i mangitou ta'e mattiilla. 
3Manga ana'a uddewe aonggollu Ruata, mangke atonna i mangitou uddewe 
ala᷊matta. 
4Manga ana'a esakka apan niasombanganna sutempo ta'e umbasanna, 
naali᷊hidda ana'anna agasannu taumata waṛṛani. 
5Lalu᷊manna'a su taumata apan uatahuanna saddia manga anaanna aroddi! I 
Tou sarun tawe iawaddo, sutempo sumaruanna seetta su pallaṛṛuunganna. 

Daralo 128 

Al᷊amatta su amonanna 

1Aantarin patatembo. Lalu᷊manna'a su taumata apan ma'imanna wuṛṛu 
mabbiakka tuttuṛṛutta parentan Duata. 
2I'o sarun umanna hessin inasaharannu, mabbiakka malu᷊assa wuṛṛu su 
lalu᷊manna'a. 

3Awingngu naali᷊hidda punnu anggore apan masuwukka sulalu᷊mmu wale᷊nu. 
Manga anangngu naali᷊hidda lalu᷊won punnu zaitun uapali᷊wutta meddanu. 
4Etearoddi MAWU nangala᷊matta taumata apan ma'imanna. 
5Antimanna wuassu Sion MAWU mangala᷊matta. Antimanna i'o maasilo 
paa'alan Yerusalem su alo᷊'engngu pabbiaṛṛannu! 
6Antimanna uukku malo᷊'engnga, wuṛṛu maasilo ana'a pulunnu! Antimanna 
ala᷊ṛṛanang-Ngu su lalu᷊manna'a! 

Daralo 129 

Maddorongnga bawal᷊issa su ro'appa 

1Aantarin patatembo. Israel, walo᷊a'e ereapa i'o sassansarannu seetta ro'en i'o 
ta'e umbasanna. 
2“I ya'u sassansaranna ro'en i ya'u ta'e umbasanna, arawe i mangitou tawe 
naawaddo'u; 
3i mangitou nallessa mala᷊lu᷊mma su liu'u, naali᷊hidda mamamasolla maali᷊ 
manga hote malo᷊'engnga su wailla. 
4Arawe MAWU apan matuli᷊dda i ya'u buatte nipallossa wuassu 
patataṛṛuallanga.” 
5Wala'ewe suapan taumata apan maddantinnu Sion iawaddo wuṛṛu 
iapatala᷊ngnga. 
6Wala'ewe i mangitou naali᷊hidda nannalo᷊ su wowon atuppa apan namara 
tawe naatuwo; 
7taweddu namabbassa, ara'e nalli'ussa sambau. 
8Manga taumata sumabbi taweddu mabbisara, “Antimanna i'o 
ala᷊matannu MAWU, i yami mangala᷊matta si'o sulalu᷊mmu arannu MAWU.” 

Daralo 130 

Aal᷊iomanna sulal᷊ummu asasusa 

1Aantarin patatembo. Wuassu rampissu asasusa i ya'u ma'iala᷊re Si'o, 
oh MAWU. 
2 MAWU, daringiṛṛewe sasala᷊nde'u, ellehewe darorongku. 
3Amungkangu I'o sidutu mannaungnga rosan kami, oh MAWU, isaite 
wotongnge maataṛṛangnga? 
4Arawe I'o sidutu maapulu mangampunga, tadea'u taumata mabbali᷊ 
ma'imanna. 
5I ya'u uaṛṛaddo sasumbalan MAWU, paaire-Ne ta'u aantimanna. 
6I ya'u luṛṛintulun MAWU, nangillembo wuassu sangkatou mandariaga 
uaantimma matannallo. 
7Pangantimpe MAWU, ei ala᷊ṛṛanang-Nge, ana waugu i Tou sidutu 
marangngu, wuṛṛu sidutu uasaddiate manala᷊matta. 
8I Tou sarun mamallosi ite wuassu ala᷊wo'u pasasala᷊n kite. 

Daralo 131 

Manantillu waddangnga su MAWU 

1Aantarin papatembon Daud. MAWU i ya'u tawe matanggakka, wuṛṛu tawe 
mawunga. I ya'u maddiri maddea'a manga inolaanna apan wahewalla ara'e 
tumaniten masahadda si ya'u. 
2Mangke atonna, naungku mala᷊ngnganna wuṛṛu matammudda; naali᷊hidda 
ana'a maradio'a wua sinumusu, mattilla matammudda su ṛiwan inangngene, 
atammudde aroddi lai naungku. 
3Pangantimpe MAWU, ei ala᷊ṛṛanang-Nge, orassa indi maddatingngu saran 
mala᷊nnu-la᷊nnu. 

Daralo 132 

Daralo su Wal᷊en MAWU 

1Aantarin patatembo. Oh MAWU, naungewe i Daud, wuṛṛu ala᷊wo'u 
asasusane. 
2Arie paabuli᷊ane pasasubbane Si'o MAWU, su riandine Si'o Apan Lembon 
matohassa, Ruatan Yakub. 
3-4Wisarane, “I ya'u tawe mangillolo᷊ su wale᷊'u ara'e matiilla su tampan 
tatiila᷊ngku, 
5tantala᷊nna i ya'u taambe napararisikku wale᷊n Ruatan Yakub, tampa 
tatanaannu MAWU Apan Lembon matohassa.” 
6Su Betlehem i ite naaringikka ola'u Wantalu Paaire, ana see niasangkala᷊nna 
su wadda'u Yaar. 
7Wette i ite inaite su tampa tatanaannu MAWU, wuṛṛu massubba si Tou su 
saruannu aianan-Ne. 
8Rantate wuṛṛu atana'e su Wale᷊n-Nu, oh MAWU, suadio'a ringannu Wantalu 
Paaire, tatialan taṛṛino-Nu. 
9Antimanna ala᷊ṛṛanang-Ngu humio lullala'a, wuṛṛu manga imam 
tatahuanan-Nu sidutu mabbiakka tuttuṛṛutta apulu-Nu. 
10Ringannu aranni Daud, allang-Ngu, ariewe mapawelengu ratu nipile-Nu. 
11 MAWU buatte nassalu si Daud; i Tou tawe massinaaddu paaire-Ne. Wisara-
Ne, “Sangkatou anangngu sarun Ta'u itenega ratu iapaparenta mallolo᷊ssa 
si'o. 
12Amungkangu manga anangngu matuṛṛutta su paaire-U, wuṛṛu 
maddaringikka manga parenta-U, ne saran mala᷊nnu-la᷊nnu papapulunni 
mangitou mallolo᷊ssa si'o maola'a ratu.” 
13Ana waugu MAWU buatte namile Sion; i Tou mappulu maola'a tampa 
atatanaan-Ne. 
14Wisara-Ne, “Ete isindi atatanaang-Ku saran mala᷊nnu-la᷊nnu, i Ya'u maapulu 
mamarenta sutampa indi. 

15Ala᷊wo'u hausanne sarun Ta'u suunganna ringannu manambo, manga 
taumata asiangnga Ta'u iapaanna ma'oman sara mala᷊idda. 
16Manga imammi mangitou namasilon asasala᷊matta wuassia-U; 
tumanangnge sarun mangngantari wuṛṛu lumala'a. 
17Isindi sangkatou papapulunni Daud sarun Ta'u itenega ratu; 
pamamarentane sarun Ta'u tohassanna. 
18Araratuanne sarun sidutu su lalu᷊manna'a, arawe manga seenne sarun 
pansilianna.” 

Daralo 133 

Darangngun pasasangkatuṛanga 

1Aantarin patatembon Daud. Apiawe eteapa wuṛṛu alu᷊assawe eteapa, 
amungkangu ala᷊ṛṛana'u Ruata mabbiakka su paddarame! 
2Udde naali᷊hidda lana mawangngi maarega apan nilali᷊nna su puan Harun, 
ana see nangelekka su karaken laungnge. 
3Ara'e naali᷊hidda angngukku Wowon Hermon, apan nangelekka watukku 
Wuiddu Sion. Ete poiaroddi MAWU nanossokku ala᷊man-Ne, ipabbiakka saran 
mala᷊nnu-la᷊nnu. 

Daralo 134 

Aahe maddalo Ruata 

1Aantarin patatembo. Wette, paddalote MAWU, ei anambon allangngu MAWU, 
sarangkanambone apan mattaṛṛamawu su Wale᷊n-Ne sutempo ṛabbi. 
2Wattea'e limanu watukku tampa na'ukkassa, wuṛṛu paddalote MAWU! 
3Antimanna wuassu Sion i yamiu ala᷊matannu MAWU, Nandiaddi langitta 
wuṛṛu runia! 

Daralo 135 

Aantari daralo 

1Paddalote MAWU! Paddalote arannu MAWU, ei i yamiu manga allang-Nge 
2apan mattaṛṛamawu su Wale᷊n MAWU tatanaannu Ruatan kite. 
3Paddalote MAWU, ana waugu i Tou mapia, paddalote aran-Ne, ana waugu i 
Tou masaṛṛionto'a. 
4I Tou namile si Yakub su watangan-Ne, wawosoannu Israel naola'a pussa'a-
Ne. 
5Ana waugu i ya'u masingkatta MAWU wahewalla atonna, i Tou mawantuga 
nangillembo wuassu ala᷊wo'u monganna. 
6I Tou mammanara apa apan ipaapulu-Ne, su langitta wuṛṛu su runia, su 
tahalo᷊angnga wuṛṛu su laudda apan mala᷊lu᷊mma. 
7Wuassu pentakku runia i Tou nandantan winabbawa, i Tou na'ola'a sawallo 
hunan kuranna. Ana see i Tou namarenta anginna tadea'u sumabbangnga 
wuassu tampa pangaddoanne. 
8Su Mesir i Tou namate anambon ana'a pahulu᷊ wuassu taumata ara'e 
winatangnga. 
9Poiaroddi i Tou na'ola'a manambo ala᷊ṛṛindu'a wuṛṛu tatiala ipakkuumannu 
ratu wuṛṛu manga mamanarane. 
10I Tou naṛṛadda'a manambo walahanna, wuṛṛu namate manga ratu 
matatohassa: 
11Sihon ratun Amori wuṛṛu i Og ratun Basan, see lai anambon ratu su 
Kanaan. 
12Ana see i Tou nanantillu wanuan mangitou maola'a pussa'an Israel 
ala᷊ṛṛanang-Nge. 
13Oh MAWU, I'o sidutu iapappasingkatta, wuṛṛu aran-Nu nannaungannu 
anambon papapulunna, 
14ana waugu I'o nangonggolu atatuli᷊dda su ala᷊ṛṛanang-Ngu, wuṛṛu 
niumakkannu manga allang-Ngu. 

15Paalu᷊anni mangitou wuassu wula᷊wanna wuṛṛu sala᷊'a, nilanginnu liman 
taumata. 
16I mangitou pia moṛṛongnga, arawe tawe maawisara, pia mata, arawe tawe 
maasilo. 
17I mangitou pia tali᷊nga, arawe tawe maaringikka, wuassu moṛṛongnge tawe 
sumabbanga singangu. 
18Antimanna etearoddi pala᷊ddu manga taumata mallala᷊nginne, wuṛṛu apan 
mangngimanna si tou. 
19Paddalote MAWU, ei umattu Israel, paddalote si Tou, ei manga imammu 
Ruata! 
20Paddalote MAWU, ei manga taumatan Lewi, paddalote si Tou, i yamiu 
sarangkanambone apan ma'imanna. 
21Paddalote MAWU su Sion, su Yerusalem tampa atatanaan-Ne. 
Paddalote MAWU! 

Daralo 136 

Aantari aadiangkamanna 

1Paadiangkamante su MAWU, ana waugu i Tou mapia; darangngu-Ne tawe 
panguddusanne. 
2Paadiangkamante su Ruata Apan Atanggaṛṛanne; darangngu-Ne tawe 
panguddusanne. 
3Paadiangkamante su MAWU Apan Ahewala᷊nne; darangngu-Ne tawe 
panguddusanne. 
4Tumba'u i Tou apan ma'ola'a manga ala᷊ṛṛindu'a apan wahewalla; 
darangngu-Ne tawe panguddusanne. 
5Ringannu apande-Ne i Tou na'ola'a langitta; darangngu-Ne tawe 
panguddusanne. 
6I Tou namilattu runia su wowon kua'e; darangngu-Ne tawe panguddusanne. 

7I Tou nallanginnu manga saranapa sasemakka su langitta; darangngu-Ne 
tawe panguddusanne; 
8matannallo uapiaṛṛa'u allo; darangngu-Ne tawe panguddusanne; 
9wula᷊nna wuṛṛu anumpitanna uapiaṛṛa'u ṛabbi; darangngu-Ne tawe 
panguddusanne. 
10I Tou namate manga pahulu᷊ su Mesir; darangngu-Ne tawe panguddusanne. 
11Israel niehen-Ne sinumabbanga wuassu Mesir; darangngu-Ne tawe 
panguddusanne; 
12ringannu ta'iakka ma'uatta wuṛṛu matohassa; darangngu-Ne tawe 
panguddusanne. 
13Tahalo᷊angngu Gelagah niwa'a-Ne; darangngu-Ne tawe panguddusanne; 
14Israel ala᷊ṛṛanang-Nge nilliu-Ne su samba'a; darangngu-Ne tawe 
panguddusanne. 
15Arawe tumana'u Mesir wuṛṛu tantarane nilammisu MAWU; darangngu-Ne 
tawe panguddusanne. 
16Nipiaṛṛang-Nge ala᷊ṛṛanang-Nge niumamatta su wadda'a; darangngu-Ne 
tawe panguddusanne. 
17Niwaddo-Ne manga ratu matatohassa; darangngu-Ne tawe 
panguddusanne; 
18nipate-Ne manga ratu apan tinumelengnga; darangngu-Ne tawe 
panguddusanne. 
19Sihon, ratun Amori; darangngu-Ne tawe panguddusanne; 
20wuṛṛu i Og, ratun Basan; darangngu-Ne tawe panguddusanne. 
21Wanuan mangitou tinantillu MAWU su ala᷊ṛṛanang-Nge; darangngu-Ne tawe 
panguddusanne; 
22maola'a pussa'an Israel allang-Nge; darangngu-Ne tawepanguddusanne. 

23I Tou tawe maabuli᷊n kite sutempo i ite niawaddo; darangngu-Ne tawe 
panguddusanne. 
24I Tou namallossi ite wuassu liman seetta; darangngu-Ne tawe 
panguddusanne. 
25Suapawe riadianna wiakka nionggolo᷊an-Ne anna; darangngu-Ne tawe 
panguddusanne. 
26Paadiangkamante su Ruata apan uataṛṛino langitta; darangngu-Ne tawe 
panguddusanne. 

Daralo 137 

Lal᷊uai su winggin manga sal᷊ukku Babel 

1Su winggin manga salu᷊kku Babel i yami ua'ianna wuṛṛu lulluai napawe 
maananungnga Sion. 
2Su manga punnu alu gandarusa su wanua udde i yami nangelen manga 
kecapin kami. 
3Manga taumata apan nanametta si yami nandolokki yami niapantari 
iapalu᷊assa si mangitou. Manga taumata apan mangallangnga si yami 
nandolokki yami niapaantari aantarin ala᷊lu᷊assa, “Pangantarite paringiṛṛa'a 
si yami manga antari wuassu Sion!” 
4Wotongngewe su wanua awagananna i yami mangantari maddalo MAWU? 
5Wala'e i ya'u tawe mapangantari napawe i ya'u naabuli᷊nute, Yerusalem! 
6Wala'e i ya'u tate mapangantari napawe i ya'u naabuli᷊nute wuṛṛu tawe 
na'ola'a si'o arangnguangku! 
7Oh MAWU, naungewe inolaannu taumatan Edom sutempo Yerusalem 
nihohakka. I mangitou nabbisara, “Ṛaa'e, ṛaa'e maddatingngu manga 
rapappakke!” 
8Ei Babel, i'o sarun ṛaddaanna! Lalu᷊manna'a su taumata apan nabbali᷊ssa si'o 
ala᷊le᷊o apan niolangngu su saruanni yami. 

9Lalu᷊manna'a su taumata apan nangambi manga anangnge wuṛṛu niema'a su 
wuiddu watu! 

Daralo 138 

Aal᷊iomanna aadiangkamanna 

1Wuassi Daud. Oh MAWU, i ya'u maadiangkamanna Si'o, ringannu ahewallu 
naungku. Su saruannu ala᷊wo'u monganna i ya'u mangantari maddalo Si'o. 
2I Ya'u umali᷊ntudda uasaruanna Wale᷊n-Nu apan susi lapiddu maddalo aran-
Nu, ana waugu I'o maakkanna wuṛṛu sidutu marangngu. I'o lembon 
manuungngu paaire-Nu wuassu addapattu taumata su ola'u watangan-Nu. 
3Sutempo i ya'u sussala᷊nde Si'o, I'o sinumimbakka, I'o nanohassa naungku 
na'oman sara i ya'u nabbali᷊ waṛṛani. 
4Anambon ratu su runia sarun maddalo Si'o, oh MAWU, ana waugu i 
mangitou naaringikke paaire-Nu. 
5I mangitou sarun mangantarin inolaan-Nu wuṛṛu su ola'u awawantu-Nu 
apan wahewalla. 
6I'o tumaniten susi, arawe lale᷊bbone niellehan-Nu lai; taumata mawunga 
tawe mappa'imbuni Si'o. 
7Sutempo i ya'u niaṛṛiaannu asasusa, I'o mangke napawia'u. I'o nando'appa 
see'u apan tantala᷊nna mammangalo wuṛṛu nanala᷊matta si Ya'u ringannu 
taṛṛino-Nu. 
8I'o sarun manipussa paaire-Nu si ya'u; ariewe mangillolo᷊ mangaṛa'a 
ala᷊ṛṛanang-Ngu. 

Daralo 139 

Ruata lembon masingkata wuṛṛu mappadul᷊i al᷊awo'a 

1Su piaṛṛa'u mangangantari. Daralon Daud. Oh MAWU, I'o maasunna si ya'u 
wuṛṛu masingka'u. 

2I'o masingkattu ala᷊wo'u inolaangku; wuassu marau I'o maasunna 
ṛingirangku. 
3I'o maasilo si ya'u, mawae ete i ya'u mammanara ara'e mangngillolo᷊, I'o 
masingkatu ala᷊wo'a apan ta'u mammanaranna. 
4Ewe'e lai tantala᷊nna i ya'u taambe nabbisara, I'o masingkatte apa apan ta'u 
iwisara. 
5I'o uapali᷊wutta si ya'u wuassu ala᷊wo'u pappi'uanne, wuṛṛu I'o nallu'adda si 
ya'u ringannu taṛṛino-Nu. 
6Alalu᷊mmawe eteapa si ya'u apapande-Nu udde, tawe a'omannu ṛingirangku. 
7Watukkuapa i ya'u inai tadea'u mali᷊u wuassu taṛṛino-Nu? Watukkuapa i ya'u 
tumala᷊ngnga mangindau wuassu saruan-Nu? 
8Napawe i ya'u umawitta su langitta, I'o poiaroddi, napawe i ya'u matiilla su 
runian papate, I'o lai isudde. 
9Napawe i ya'u tumalla'a malliu punnu ra'i ara'e mamanua su pondollu 
waṛṛatta apan arauenne, 
10poiaroddi lai I'o nangontola si ya'u; poiaroddi lai lima-Nu nangehetta si 
ya'u. 
11Napawe i ya'u maddoronga tadea'u ararandumma mami'unna si ya'u, wuṛṛu 
asasemakka uapali᷊wutta si ya'u mabbali᷊ marandumma, 
12ne ararandumma udde lai tawe maarandumma Si'o; ṛabbi masemakka 
naali᷊hidda allo, wuṛṛu ararandumma udde naali᷊hidda asasemakka. 
13I'o nallanginnu ala᷊wo'u wageangu waddangku, wuṛṛu na'ola'a si ya'u 
sulalu᷊mmu illoṛṛon inangku. 
14I ya'u maddalo Si'o ana waugu apapia-Nu si ya'u nipangillembo! Ala᷊wo'u 
inolaan-Nu maaheranga wuṛṛu maatiangnga, i ya'u atonna-tonna 
naatutukke. 



1649 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

15Sutempo manga duṛṛi'u niola'a, ringannu ma'uduppa nilanginna 
sulalu᷊mmu illoṛṛon inangku, tantala᷊nna i ya'u maggewalla poiaroddi 
ringannu awagananna, i ya'u tawe iawuni Si'o. 
16I'o maasilo si ya'u sutempo i ya'u ta'e sulalu᷊mmu illoṛṛo; sarangkanambone 
uawoṛetta sulalu᷊mmu wuke-Nu; manga allone buatte nitantunna tantala᷊nna 
allo sambau taambe nitattakka. 
17Aroddi asahadde ringiṛṛan-Nu si ya'u, oh Ruata, wuṛṛu aroddi anambone 
reenganne! 
18Napawe ta'u ireengnga, mannamboanna wuassu anne; napawe i ya'u 
mapo'u, I'o lai ta'e ta'u iraṛingidda. 
19Antimanna taumata lale᷊o sarun patean-Nu, oh MAWU, paarauaawe manga 
taṛṛa pate wuassia'u! 
20I mangitou mabbatti'u ala᷊le᷊o-Nu, wuṛṛu massalu awusu ringannu manga 
soa-Nu. 
21Oh MAWU, i'o maddantinnu taumata apan mabbinsi-Nu, naungku 
sussassilla su taumata apan lullawanga Si'o! 
22I mangitou lembon iaarantingku, wuṛṛu a'ellehangku ere seetta. 
23Parikisewe i ya'u oh Ruata, saṛṛasirewe naungku, salu᷊'atewe i ya'u wuṛṛu 
asingkatewe ṛingirangku. 
24Ellehete tanne pia ala᷊le᷊o sulalu᷊mmu riri'u, wuṛṛu i ya'u sulala᷊nna apan 
tawe panguddusanne. 

Daralo 140 

Aal᷊iomanna maddorongnga tatillumma 

1Su piaṛṛa'u mangangantari. Daralon Daud. 
2Liuaawe i ya'u wuassu taumata lale᷊o, oh MAWU, riagaiwe i ya'u su saruannu 
taumata apan ma'ola'a ala᷊le᷊o. 

3I mangitou manggola᷊gu ala᷊le᷊o sulalu᷊mmu naungnga, wuṛṛu miallo-miallo 
mandantan patatiakka. 
4Lilan mangitou naali᷊hidda atoanna mawisa, manga wisaran mangitou 
naali᷊hidda ere atampu. 
5Oh MAWU, liuaawe i ya'u wuassu taṛṛinon taumata lale᷊o, riagaiwe i ya'u su 
saruannu taumata apan mandantan pabbawawulo᷊ apan pia pandumma 
mangema'u. 
6Taumata mawunga mala᷊nna-la᷊nnaba mantaingngu sedda si ya'u, wuṛṛu 
namataddu soma ipanametta si ya'u. Su alo᷊'engngu lala᷊nna i mangitou 
mantaingngu sedda ipanongnga si ya'u. 
7Oh MAWU, i ya'u mabbisara: Ete I'o Ruata'u, daringiṛṛewe aali᷊omannu 
sasala᷊nde'u. 
8 MAWU, Ruata'u, mananala᷊ma'u apan matohassa, I'o buatte nallu'adda si ya'u 
sulalu᷊mmu pangalo. 
9Arie pa'utunge apulun taumata lale᷊o, oh MAWU, arie pabbala'a hola᷊gi 
mangitou maola'a. 
10Arie pabbala'a see'u maauntunga; wala'e manga wisara lale᷊o apan iwisaran 
mangitou maṛṛia'a su watanganni mangitou apan mallobbossa si ya'u. 
11Wala'e i mangitou aemaannu waṛṛan putungnga, wuṛṛu iramme sulalu᷊mmu 
loṛṛangngu papate, na'oman sara tate maasabbanga apia. 
12Wala'e taumata apan ma'ola'a pabbawawulo᷊ aṛiaannu asasilaka, arie 
pabbala'a taṛṛa alu᷊andaga uatana'a su runia. 
13I ya'u masingkatta I'o nangonggolu atatuli᷊dda su taumata apan niallangnga, 
wuṛṛu nanamba'a hatton taumata asiangnga. 
14Taumata matuli᷊dda sarun maddalo Si'o; i mangitou sarun matana'a suadio'a 
ringan-Nu. 

Daralo 141 

Aal᷊iomannu ṛabbi 

1Daralon Daud. I ya'u sussala᷊nde Si'o, oh MAWU, ontole᷊we paali᷊hakka i ya'u! 
Daringiṛewe i ya'u napawe i ya'u sumala᷊nde Si'o. 
2Sengkammawe aali᷊omangku maola'a ere sambau sasamba amania, wuṛṛu 
lima'u apan uawilatta maola'a sasamban ṛabbi. 
3Oh MAWU, riagaiwe moṛṛongku wuṛṛu lu'arewe wiwi'u. 
4Paarauaawe i ya'u wuassu apulu ma'ola'a ala᷊le᷊o. Arie pabbala'a i ya'u 
maammulu taumata lale᷊o wuṛṛu umanna suadio'a sulalu᷊mmu andeangngi 
mangitou. 
5Amungkangu pia sangkatou taumata mapia mamo'a si ya'u, wuṛṛu ringannu 
naungnga mawawo mangaṛa'a si ya'u, udde naali᷊hidda lana apan apianne si 
ya'u. Antimanna i ya'u tawe manola'a, ana waugu i ya'u sidutu u'ali᷊omanna 
mannala᷊re ala᷊le᷊on mangitou. 
6Napawe manga tembonanni mangitou iramme wuassu manga rampissu 
watu, i mangitou sarun manga'u manungku manga wisara'u atonna. 
7Manga duṛṛin kite sarun isali᷊awukka su winggin labbinga naali᷊hidda 
sambau watu niṛṛimunsa'a su leta'a. 
8Arawe i ya'u sidutu uaantimma Si'o, oh MAWU Ruata'u, arie pabbala'a i ya'u 
mate, ana waugu i ya'u uatillumma Si'o. 
9Lu'arewe i ya'u wuassu sedda apan nitaingnga si ya'u, wuṛṛu wuassu wala᷊ti'u 
manga taumata lale᷊o udde. 
10Wala'e i mangitou umulu᷊ssa sulalu᷊mmu seddane sassane, arawe antimanna 
i ya'u masala᷊matta. 

Daralo 142 

Aal᷊iomanna maddorongnga aontolla 

1Aantari ala᷊ṛṛa'i Daud, sutempo i tou uatana'a sulalu᷊mmu loṛṛangnga. 

2Ringannu ma'ikkatta i ya'u sussala᷊nde su MAWU; ringannu tingikka 
matottoga i ya'u sumala᷊nde sasumbala-Ne. 
3Su saruan-Ne i ya'u ma'iala᷊re; ta'u niapasingkatta asasusa'u si Tou. 
4Sutempo i ya'u asueanten antimma, I'o masigkattu apa apan ṛinone ta'u 
olaanna. Su lala᷊nna apan ta'u amatanna, seetta mala᷊nna-la᷊nnaba 
nantaingngu sedda si ya'u. 
5Sutempo i ya'u nanaile sandiṛṛanna, i ya'u naasilo tawe sasumbala si ya'u. 
Taweddu mallu'adda si ya'u, ara'e piaddu ma'ellega si ya'u. 
6I ya'u sussala᷊nde Si'o, oh MAWU, ete I'o tampa pattillummangku, tumba'u I'o 
apan pappandumangku sulalu᷊mmu pabbiaṛṛanna indi. 
7Daringiṛṛewe sasala᷊nde'u, ana waugu i ya'u tumaniten nasansara. 
Sala᷊matewe i ya'u wuassu manga see'u, ana waugu i mangitou tumaniten 
matohassa si ya'u. 
8Pallosaawe i ya'u wuassu tattupanna, ne su pattangngannu ammula᷊nnu 
ala᷊ṛṛanang-Ngu i ya'u sarun maddalo aran-Nu, ana waugu I'o buatte na'ola'a 
apapia si ya'u. 

Daralo 143 

Aal᷊iomanna maddorongnga aontolla 

1Daralon Daud. Oh MAWU, daringiṛṛewe aali᷊omanku, sengkamawe 
darorongku. Simbaṛṛewe i ya'u ana waugu apapia-Nu, tipussawe 
aali᷊omangku ana waugu atatuli᷊ddu MAWU. 
2I ya'u indi allang-Ngu, ariewe i ya'u ṛuunganna, ana waugu tawe taumata 
apan tawe sala᷊ne su saruan-Nu. 
3See'u buatte nangenggenna si ya'u wuṛṛu namaddo'u, wuṛṛu nantaṛṛo'u 
sulalu᷊mmu tattupanna apan marandumma; i ya'u nabbali᷊ ere taumata apan 
mala᷊nnute nate. 
4I ya'u niasueanten ikkatta, naungku niali᷊wunete. 

5I ya'u mannaungnga manga allo apan nali᷊u; i ya'u maṛṛingiddu ala᷊wo'u 
inolaan-Nu, nanaungangku anambon manara-Nu. 
6I ya'u u'ali᷊omanna Si'o ringannu lima uawilatta; naali᷊hidda leta'a mamara, 
niawa'u luṛṛintulu-Nu. 
7Paali᷊hakkawe sumimbakka si ya'u, oh MAWU, ana waugu i ya'u tate 
antimma. Ariewe pa'imbunie i ya'u, tadea'u i ya'u tawe ere taumata apan 
sinumossoke su runian papate. 
8Suapan marua allo i ya'u paanaungaawe darangngu-Nu, ana waugu ete Si'o 
i ya'u uaantimma. Pantingiraawe si ya'u lala᷊nna apan ta'u amatanna, ana 
waugu ete Si'o i ya'u umali᷊omanna. 
9I ya'u nirumanta maddea'a pattillummanna Si'o, oh MAWU, pallosaawe i ya'u 
wuassu manga see'u. 
10Tantiroiwe i ya'u tumuṛṛutta apulu-Nu, ana waugu ete I'o Ruata'u. I'o 
masaṛṛionto'a, wuṛṛu sarun mangehetta si ya'u su lala᷊nna apan mala᷊ukka. 
11Sala᷊matewe i ya'u ere buatte nipa'ire-Nu, oh MAWU, ana waugu apapia-Nu, 
pallosaawe i ya'u wuassu asasusa. 
12Ana waugu darangngu-Nu, patete anambon see'u, ṛadda'e anambon 
matataṛṛualanga si ya'u, ana waugu i ya'u allang-Ngu. 

Daralo 144 

Ratu maadiangkamanna su MAWU wuassu auntunganne 

1Wuassi Daud. Paddalote MAWU, patatillumangku! I Tou nanantiro si ya'u 
masaseetta, wuṛṛu nangaṛṛa'a si ya'u mapapangalo. 
2Ete i Tou matatulu᷊ngku wuṛṛu mangangambangku, mananala᷊ma'u tampa i 
ya'u uasirungnga. I Tou mallalu᷊a'u, tampa tatala᷊ngangku, manga walahanna 
niapasuṛubawa-Ne si ya'u. 
3 MAWU, apate taumata na'oman sara I'o na'ellega si tou? Isaite i tou na'oman 
sara I'o mappaduli᷊ si tou? 

4Tauamata udde naali᷊hidda anginna paassa sumingangu, naali᷊hidda lintau 
sumabbi, etearoddi ola'u wiakke. 
5Oh MAWU, wu'ate langitta wuṛṛu lintukke, pamitate manga wowone tadea'u 
tumimbulla. 
6Tuntunga'e sawallo-Nu tadea'u seetta massali᷊awukka, pallosa'e anaannu 
tadea'u i mangitou mata'utta. 
7Ulu᷊ṛa'e lima-Nu wuassu surga, wuṛṛu liuaawe i ya'u wuassu manawangnga. 
Sala᷊matewe i ya'u wuassu taṛṛinon taumata raho 
8apan apulune mammahia wuṛṛu mallinga, wuṛṛu massalu awusu. 
9I ya'u sarun mangantarin antari wakku Si'o, oh Ruata, wuṛṛu manengkella 
kecapi lapiddu mangngantari. 
10I'o nangonggolu auntunganna su manga ratu, wuṛṛu namallossi Daud 
allang-Ngu. 
11Liua'awe i ya'u wuassu hale᷊len taumata maṛṛagissa; sala᷊matewe i ya'u 
wuassu taṛṛinon taumata raho apan apulune mammahia wuṛṛu mallinga, 
wuṛṛu massalu awusu. 
12Doronganna manga ana'i ite esakka sutempo umbasanna naali᷊hidda 
sasuanna apan tuttuwo wahewalla. Doronganna manga ana'i ite wawine 
naali᷊hidda diṛṛi maṛṛamaga, apan mallogakka manga pabbuuannu wale᷊n 
araratuanna. 
13Doronganna manga pangangadoannu amme si ite mapenen lalo᷊ṛṛone 
ringannu ala᷊wo'u hatin hessin sinuananna. Doronganna manga domban kite 
su wadda'a ṛumana'a ma'oman sara mapulo᷊ su ṛiwune anambone. 
14Doronganna manga sapi kite ṛumana'a manambo wuṛṛu taweddu mawuli᷊ 
ara'e anawoanna. Doronganna tawe iaringikka sasali᷊omannu asasusa su 
manga lala᷊nnu soan kite. 

15Lalu᷊manna'a su walahanna apan ereudde, lalu᷊manna'a su taumata apan 
Ruatane MAWU! 

Daralo 145 

Aantari Daralo 

1Daralon Daud. I ya'u mamantuga Si'o, oh Ruata'u wuṛṛu Ratu'u, wuṛṛu 
maddalo Si'o sangkalo᷊'engnge. 
2Miallo-miallo i ya'u maadiangkamanna Si'o, wuṛṛu mamantuga Si'o 
sarangkalo᷊'engnge. 
3Ana waugu MAWU mawantuga wuṛṛu lembon raddaloanna, awawantu-Ge 
tawe asaṛṛasiranna. 
4Maṛṛawa mappulunna taumata sarun maddalo inolaan-Nu wuṛṛu 
mamasingkattu atatohan-Nu. 
5I mangitou sarun mabbatti'u awawantuga wuṛṛu apapia-Nu, manara-Nu 
apan maatiangnga sarun ta'u naunganna. 
6I mangitou sarun mamasingkattu manga inolaan-Nu apan wahewalla, 
ahahewallu MAWU sarun ta'u iwatti'a. 
7Taumata sarun mabbatti'u ala᷊wo'u apapia-Nu wuṛṛu mangantarin 
atatuli᷊ddu MAWU. 
8 MAWU udde marangngu wuṛṛu maakkanna, mala᷊nnu masa'u wuṛṛu sidutu 
marangngu. 
9I Tou masaṛṛionto'a su ala᷊wo'u taumata, wuṛṛu marangngu anambon 
inariaddian-Ne. 
10Anambon riaddian-Nu sarun maddalo Si'o, oh MAWU, anamabon 
ala᷊ṛṛanang-Ngu sarun maadiangkamanna Si'o. 
11I mangitou sarun mamantuga taṛṛino-Nu maola'a Ratu, wuṛṛu mabbatti'u 
atatohan-Nu, 

12tadea'u anambon taumata maasingkatta inolaan-Nu wahewalla, see lai 
araratuan-Nu mawantuga wuṛṛu maṛṛansangnga. 
13Pamamarenta-Nu sidutu su alo᷊'engngu tempo, taṛṛino-Nu mattaṛṛangnga 
maṛṛawa mappulunna. MAWU matuṛṛutta su anambon paaire-Ne, i Tou 
napenen darangngu sulalu᷊mmu ala᷊wo'u inolaan-Ne. 
14 MAWU mantulu᷊ngngu taumata sulalu᷊mmu asasusa, i Tou mapararisikku 
taumata apan uaruutta. 
15Anambon riaddianna wiakka uaantimma Si'o; I'o mangonggolu anna si 
mangitou sutempone. 
16I'o mannuungngu ala᷊wo'u hausanni mangitou, na'oman sara i mangitou 
tawe maawussa. 
17 MAWU matuli᷊dda sulalu᷊mmu ala᷊wo'u manara-Ne wuṛṛu napenen 
darangngu sulalu᷊mmu ala᷊wo'u inolaan-Ne. 
18I Tou maranin taumata apan sussala᷊nde si Tou, wuṛṛu maddorongnga si 
Tou ringannu naungnga waresi. 
19I Tou malluassa naungngu manga taumata ma'imanna; i Tou 
maddaringikka sasala᷊nden mangitou wuṛṛu nanala᷊matta si mangitou. 
20I Tou mallu'adda suapan taumata apan marangngu si Tou, arawe taumata 
lale᷊o nipate-Ne. 
21I ya'u maapulu maddalo MAWU sidutu, antimanna anambon riaddian-Ne 
maddalo MAWU saran mala᷊nnu-la᷊nnu. 

Daralo 146 

Daralo su Ruata mananal᷊amatta 

1Paddalote MAWU! Ei naungku, paddalote MAWU! 
2I ya'u maapulu maddalo MAWU su alo᷊'engngu pabbiaṛṛangku wuṛṛu 
mangantari su Ruata'u tantala᷊nna i ya'u ta'e wiakka. 
3Ariete pangantimma su tembonanne su taumata apan tawe mapanala᷊matta. 

4Amungkangu i mangitou mate, i mangitou mabbelengnga su leta'a; allo 
udde lai anambon hola᷊gi mangitou mawuli᷊. 
5Lalu᷊manna'a su taumata apan mangngasakku MAWU Ruatane, wuṛṛu 
uatahuanna Ruatan Yakub matatulu᷊ngnge. 
6Ete i Tou apan nandiaddi langitta wuṛṛu runia, tahalo᷊angnga wuṛṛu ala᷊wo'u 
lalo᷊ṛṛone; i Tou sidutu matuli᷊dda saran mala᷊nnu-la᷊nnu. 
7I Tou nangambanga manga taumata apan niallangnga, wuṛṛu nangonggolu 
anna su taumata apan malu᷊nussa. MAWU namallossu manga taumata apan 
tataṛṛanganna, 
8wuṛṛu na'ola'a taumata wuta maasilo. I Tou namatunna taumata apan 
nanawo, wuṛṛu marangngu taumata apan matuli᷊dda. 
9I Tou mannillumma manga taumata raho; i Tou nantulu᷊ngngu manga 
inawalu᷊anna wuṛṛu asisin timpalu᷊assa, arawe nanala᷊re hola᷊gu taumata 
lale᷊o. 
10 MAWU uddewe Ratu saran mala᷊nnu-la᷊nnu. Ei Sion, Ruatanu uataṛṛino 
ala᷊nnune su ala᷊wo'u tempo. Paddalote MAWU! 

Daralo 147 

Daralo su Ruata Apan Lembontaṛṛino 

1Paddalote MAWU! Ana waugu mapiawe maddalo si Tou, wuṛṛu malluassa 
mangngantarin daralo si Tou! 
2 MAWU sarun manule᷊n Yerusalem; taumata apa buatte niramme sarun 
iapiddu MAWU mapule᷊. 
3I Tou mangundamma taumata apan naungnge massusa, wuṛṛu mama'issa 
manga lessan mangitou. 
4I Tou nanantunnu anambon anumpitanna su winalanganna, wuṛṛu i Tou 
nangonggolu aranne sambau-sambau. 

5Ahewallawe eteapa wuṛṛu atohassa MAWU kite, apapande-Ne tawe 
pattaala᷊nne. 
6I Tou napararisikku taumata apan niallangnga, arawe taumata lale᷊o 
niemang-Nge su leta'a. 
7Pangantariten manga daralo su MAWU, pannalangke kecapi su Ruatan kite. 
8Ete i Tou apan namataddu winabbawa su langitta; i Tou nanaddia uranna 
iemaa'a su runia, wuṛṛu na'ola'a nannalo᷊ niapatuwo su wuidda. 
9I Tou napaannu winatangnga, wuṛṛu su ana'u manu'a gagak apan sidutu 
sussio'a. 
10Apuluannu MAWU wali᷊newe awalo᷊ apan matohassa; wali᷊ne lai tantara 
apan waṛṛani. 
11 MAWU malu᷊assa su taumata apan ma'imanna, su taumata apan sidutu 
mangngantimma darangngu-Ne. 
12Paddalote MAWU, ei Yerusalem! Paddalote Ruatanu, ei Sion! 
13Ana waugu i Tou nanohassa manga ngaranu wahewalla, wuṛṛu 
nangala᷊matta tumana'u soanu. 
14I Tou mallu'adda wageangngu letangngu tadea'u sidutu mala᷊ngnganna, 
wuṛṛu malluassa si'o ringannu gandumma apan apianne. 
15I Tou nangonggolu parenta su runia, wuṛṛu ṛengetan-Ne lapiddu 
iappaamatta. 
16I Tou nanossokku salju naali᷊hidda sangarenna, wuṛṛu nanali᷊awukku 
angngukka masunge naali᷊hidda awu. 
17I Tou nanossokku uranna eisse naali᷊hidda wakka; taweddu maataṛṛangnga 
asungene. 
18Ana see wuassu parenta-Ne eisse udde nonossa; i Tou naniuppu anginna, 
ne ua'e nangelekke. 

19I Tou namasingkattu tanata-Ne su ala᷊ṛṛanang-Nge, parenta-Ne wuṛṛu tita-
Ne su taumata apan nipile-Ne. 
20I Tou tawe na'ola'a aroddi su walahanna waine, i mangitou tawe maaillala᷊ 
manga tita-Ne. Paddalote MAWU! 

Daralo 148 

Langitta wuṛṛu runia, paddalote MAWU! 

1Paddalote MAWU! Paddalote MAWU, ei lalo᷊ṛṛon surga! Sarangkanambone 
apan uatana'a sutampa atanggaṛṛane, paddalote si Tou! 
2Paddalote si Tou, ei anambon mala'ekan-Ne, paddalote si Tou, ei anambon 
tantaran surga! 
3Paddalote si Tou, ei matannalo wuṛṛu wula᷊nna, paddalote si Tou, ei manga 
anumpitanna apan lullansianga! 
4Paddalote si Tou, ei langitta apan atanggaṛṛanne, paddalote si Tou, ei ua'e 
su wowon langitta! 
5Mappianne i mangitou sarangkamabone maddalo arannu MAWU, ana waugu 
sarangkanambone niola'a wuassu parenta-Ne. 
6I Tou nanantunna tampane sambau-sambau, parenta-Ne ipappaatta saran 
mala᷊nnu-la᷊nnu. 
7Paddalote MAWU, ei lalo᷊ṛṛon dunia, ei manga nagan tahalo᷊angnga wuṛṛu 
ahewallu laudda mala᷊langnga; 
8ei sawallo wuṛṛu uranna eisse, salju wuṛṛu winabbawa, anginna ma'ikkatta 
apan tuttuṛṛutta parentan MAWU! 
9Paddalote si Tou, ei manga wuidda wuṛṛu manga wowone, punnu aluanna 
mabbua wuṛṛu anambon mahurangnge; 
10anambon winatanga papaduli᷊ananna wuṛṛu winatanga matengnga, 
anambon winatanga tuttundon tianne wuṛṛu manga manu'u winalanganna! 

11Paddalote si Tou, ei manga ratu wuṛṛu ala᷊wo'u walahanna, manga papunna 
wuṛṛu anambon tembonanne; 
12anambon umbasanna wuṛṛu maṛṛuala, timmadde ara'e dario'a. 
13Mappianne i mangitou sarangkanambone maddalo MAWU, ana waugu 
aran-Ne mabbantuhanna wuassu ala᷊wo'u aranna; awawantu-Ge uasampali᷊u 
langitta wuṛṛu runia. 
14I Tou buatte nanohassa walahan-Ne, na'oman sara i Tou raddaloannu 
ala᷊ṛṛanang-Nge, Israel umatta arangnguan-Ne. Paddalote MAWU! 

Daralo 149 

Aantari daralo 

1Paddalote MAWU! Pangantariten aantari wakku su MAWU, paddalote si Tou 
sulalu᷊mmu ammula᷊nnu ala᷊ṛṛanang-Nge! 
2Lallala'e, ei Israel ana waugu Mandariaddinu; lalluasse, ei tumana'u Sion 
ana waugu Ratunu! 
3Paddalote aran-Ne ringannu sala᷊ingnga, paddalote si Tou ringannu kecapi 
wuṛṛu rebana! 
4 MAWU maapulun ala᷊ṛṛanang-Nge; i Tou nangonggolu auntunganna su 
taumata apan naungnge mawawo. 
5Wala'e ala᷊ṛṛana'u Ruata lumala'a ana waugu awawantu-Ge, wuṛṛu 
mangngantari lulluassa su alo᷊'engngu ṛabbi. 
6Wala'e i mangitou maddalo Ruata ringannu tingikka matelenga, lapiddu 
uaagassa hale᷊le buatte niddampassa 
7ipabbali᷊ssa manga walahanne, apan nakkuumannu manga wawosoanna; 
8ipamantungu manga ratu, wuṛṛu ipakkapussa manga tembonanni mangitou; 
9ipakkuumannu manga walahanna wuassu parentan Duata. Eteudde 
auntungannu umatta apan arangnguan-Ne. Paddalote MAWU! 

Daralo 150 

Paddalote MAWU! 

1Paddalote MAWU! Paddalote Ruata sulalu᷊mmu Wale᷊n-Ne! Paddalote 
atatohan-Ne su winalanganna! 
2Paddalote si Tou ana waugu inolaan-Ne apan matohassa. Paddalote si Tou 
awawantu-Ge apan wahewalla. 
3Paddalote si Tou ringannu tingikku trompetta, paddalote si Tou ringannu 
gambus wuṛṛu kecapi! 
4Paddalote si Tou ringannu rebana wuṛṛu salaingnga, paddalote si Tou 
ringannu kecapi wuṛṛu wansi. 
5Paddalote si Tou ringannu tatingkora apan matelengnga, paddalote si Tou 
ringannu tagonggonga apan ma'ikkata. 
6Ṛinone anambon riaddianna wiakka maddalo MAWU. Paddalote MAWU! 

Amsal 

Amsal 1 

Tuddan manga tatantiro maarega wuassi Salomo 

1Eteindi manga tatantiro wuassi Salomo parinsin Daud, ratun Israel. 
2Tuddane eteudde mantulu᷊ngngu taumata tadea'u maasingkatta ereapa 
maola'a pande, wuṛṛu masingkattu atorannu pabbiaṛṛanna see lai wotongnge 
maasunna manga wisara apan pia addapingnge mala᷊lu᷊mma. 
3Manga tatantiro indi mangngaṛṛa'a ereapa taumata wotongnge mabbiakka 
ringannu pande, tawe mallinga, matuli᷊dda wuṛṛu naṛṛino. 
4Taumata apan tawe addapanne su ola'u pabbiaṛṛanna niaṛṛaanne na'oman 
sara uatahuanna ṛingiranna apan maṛṛoro, wuṛṛu taumata saṛṛen tumuwo 
niaṛṛaanne mabbali᷊ taumata apan pande wuṛṛu wotongnge maṛṛingidda ere 
taumata matinggakke. 
5Ringannu manga tatantiro indi taumata pande lai sarun aatambanna 
asingkanne, wuṛṛu taumata apan pia si'ola᷊ne sarun maasomba aehetta. 
6Ringannu aroddi i mangitou wotongnge maaurumma asingkatta apan 
uaadappingnga sulalu᷊mmu wisara wula᷊wanna wuṛṛu maasunna manga 
wisaran taumata pande see lai manga hatto apan ipappasingkatti mangitou. 

Tatantiro su su taumata saṛṛen tumuwo 

7Tadea'u maasomba asingkatta tutune, paarorone ṛinone taumata 
uatahuanna aaddatta wuṛṛu matta'uttu MAWU. Taumata longonna tawe 
mangaregan apande wuṛṛu maddiri aṛṛaanna. 
8Panutukke apa apan iwabbisaran iamangngu wuṛṛu inangngu si'o, ana'u, 
9ana waugu manga ala᷊ṛṛa'i mangitou maatamba apapianu naali᷊hidda 
lalo᷊gakku pua wuṛṛu wule᷊le apan maaṛṛamaga pahuddu. 
10Amungkangu taumata marosa massalo᷊ngngu, ana'u, arie maddaringikka 
sasalo᷊'i mangitou. 

11unnu wisara i mangitou mabbisara, “Otte, wette i ite maddea'a taumata 
wuṛṛu makkimpulunna si tou. Hunan ipallala᷊kkanga, wette i ite mamangalo 
taumata apan tawe sala᷊ne. 
12Orassa indi i mangitou mabbiakka su ala᷊lu᷊assa wuṛṛu wadangnga mapia, 
arawe sali᷊mmurine i mangitou sarun maola'a ere taumata apan tumaniten 
susa. 
13I ite manganu manga saranapan mangitou apan maarega, tadea'u wale᷊n 
kite mapanen saranapa apan niaaṛṛo. 
14Wette pallaṛṛenggente! Ule᷊n tatta'oanna sarun tahianni ite ringannu 
uasulu᷊ngnga!” 
15Arie pallaṛṛenggenna manga taumata ereudde, ana'u! Pangindauten 
mangitou. 
16I mangitou tawe matatana'a mala᷊nnabba amungkangu taambe na'ola'a 
ala᷊le᷊o. I mangitou apulune mali᷊ha-li᷊hakka mamate. 
17Sara lai manu'u winalanganna tawe sumutta sulalu᷊mmu paperetta apan 
uataingnga uasaruanna matane, 
18ewe'e manga taumata lale᷊o udde ewe'e mantaingngu sedda su watanganne 
sassane – sedda apan manilaka si mangitou. 
19Atonna taumata apan maddea'a pabbawiakka ringannu mappaattu 
araṛṛagissa sarun mamaekku niawane sassane. 

Tingikku apande 

20Paddaringikka! Apande mammago su manga lala᷊nna wuṛṛu mangngintuli᷊ 
su manga leta'a mala᷊langnga! 
21I tou mangngintuli᷊ su manga ngaran soa wuṛṛu su manga tampa marame: 
22“Ei manga taumata longonna! Maddatingngu tingngera apulun kamiu 
sidutu aroddi? Tingngerate a'omanna tempone i yamiu umaddo 
mangngaddio'a wuṛṛu manola᷊'u ala᷊ṛṛa'a? 

23Paddaringikka si ya'u amungkangu i ya'u managgu si'o, ne ete si'o sarun 
ta'u iapali᷊atta'a lalo᷊ṛṛon naungku wuṛṛu ta'u iaṛṛa'a asingka'u. 
24I yamiu buatte niawagoangku, arawe i yamiu nanola᷊'a wuṛṛu maddiri 
maddaringikka. 
25Anambon tatagu'u tawe iareggan kamiu wuṛṛu i yamiu nanola᷊'u tatagu'u. 
26Ana waugu udde, amungkangu i yamiu masilaka, i ya'u sarun lumaggen 
kamiu. Amungkangu i yamiu mata'utta, i ya'u sarun mangeetta si yamiu. 
27Ore, i ya'u sarun mangeetta si yamiu amungkangu i yamiu sussinggawanga 
wuṛṛu uatataṛṛangnga susa ana waugu niaṛṛiaannu asasilaka apan rumanta 
ere anginna ali᷊susu. 
28Sutempo udde i yamiu sarun mamaggo si ya'u, arawe i ya'u tawe 
sumimbakka. I yamiu sarun maddea'a si ya'u suapan tampa arawe tawe 
massomba'u. 
29I yamiu naali᷊hidda taumata apan maddiri maasomba asingkatta, wuṛṛu 
maddiri tumuṛṛutta MAWU. 
30I yamiu taambe saran paassa manengkamma manga ala᷊ṛṛa'u ara'e 
maddaringikka manga tatagu'u. 
31Ana waugu udde, i yamiu sarun maapendamma pangillule᷊annu manga 
inolaannu wuṛṛu manga hola᷊gu apan dale᷊o. 
32Taumata apan tawe asingkatta su ola'u pabbiaṛṛanna sarun mate ana 
waugu tawe mangarega'u, wuṛṛu taumata longonna sarun maṛṛimunsa'a ana 
waugu tawe maddaringikka si ya'u. 
33Arawe taumata apan maddaringikka si ya'u sarun papaduli᷊ananna. I tou 
mabbiakka ringannu mala᷊ngnganna wuṛṛu tawe atata'utta.” 

Amsal 2 

Hunane uatahuanna asingkatta 

1Sengkampe manga ala᷊ṛṛa'u, wuṛṛu sidutu panaungete tatagu'u si'o. 

2Daringiṛṛete sarangkanambone apan maapande wuṛṛu pattinsahadde 
tadea'u maasunna. 
3Oh, ana'u, pattinsahadde tadea'u maatahuanna ṛingiranna maṛṛoro, wuṛṛu 
paddorongnge pasasunna. 
4Rea'ete udde naali᷊hidda maddea'a wula᷊wanna, wuṛṛu enggenete udde 
naali᷊hidda maddea'a darotongnga apan uaali᷊. 
5Ringannu aroddi i'o sarun maasingkatta apa atappasanne 
matta'uttu MAWU wuṛṛu i'o sarun maasomba asingkatta su ola'u Ruata. 
6Tumba'u MAWU apan mangonggollu asingkatta; ete wuassi Tou taumata 
maasomba apande wuṛṛu pasasunna. 
7Su taumata apan matuli᷊dda wuṛṛu tawe sangkulle, i Tou niumontolla wuṛṛu 
nanillumma. 
8MAWU ualu᷊'adda manga taumata apan ma'ola'a atatuli᷊dda wuṛṛu 
mannillumma si mangitou apan marangngu si Tou. 
9Amungkangu i'o matuṛṛutta si ya'u, ana'u, i'o sarun maasingkatta 
sarangkanambone apan matuli᷊dda, tawe awusune wuṛṛu mapia. I'o lai sarun 
maasingkatta ereapa lala᷊nne i'o mabbiakka. 
10I'o sarun maola'a pande, wuṛṛu asingkannu sarun maalu᷊assa naungngu. 
11Pasasunna wuṛṛu apandenu sarun mallu'adda si'o, 
12see lai maningaddu mallaṛṛenggenna lala᷊nnu wiakka apan suṛṛinone, 
wuṛṛu lai mangindaun batangannu wuassu manga taumata apan moṛṛongnge 
lale᷊o. 
13I mangitou maddiri mallaṛṛenggenna lala᷊nnu pabbiaṛṛanna apan suṛṛinone; 
i mangitou niumamatta su lala᷊nna apan marandumma wuṛṛu napenen dosa. 
14I mangitou naasomba ala᷊lu᷊assa wuassu inolaanni mangitou apan dale᷊o. 
15I mangitou taṛṛa li᷊nga wuṛṛu lala᷊nnu pabbiaṛṛanni mangitou wengkolla. 

16I'o, ana'u, sarun botongnge manola᷊'u sasalo᷊'u wawine masandaga apan 
maddea'a mamohe si'o ringannu manga wisara apan mapia. 
17Wawine udde mala᷊wangnga awingnge wuṛṛu naabuli᷊ten paairene su 
Ruata. 
18Amungkangu i'o inai watukku wale᷊ne udde atappasanne inai mattuddan 
papate. Inai poiaroddi nassulu᷊ngngu lai inai su runian taumata nate. 
19Taumata apan inai ringanni tou taambe piaddu nawelengnga apia su 
lala᷊nna apan matuddan sasala᷊matta. 
20Ana waugu udde, ana'u, pangaṛṛusse tula᷊ddan taumata mapia, wuṛṛu 
pabbiakke ere su apulun Duata. 
21Ana waugu, taumata apan mabbiakka tuttuṛṛutta apulun Duata, eteudde 
taumata apan naungnge matuli᷊dda, ete i mangitou apan matana'a su wanua 
apan pina'iren MAWU. 
22Arawe taumata lale᷊o wuṛṛu marosa sarun iwaretan Duata su liuddu wanua 
udde, ere nannalo᷊ niabutta wuassu leta'a. 

Amsal 3 

Tatantiro su taumata saṛṛen tumuwo 

1Ariewe paabuli᷊ane sarangkanambone apan buatte ta'u niaṛṛa'a si'o, ana'u. 
Naungewe sidutu parenta'u, 
2tadea'u malo᷊'engnga uukku wuṛṛu i'o mabbiakka su ala᷊luassa. 
3Ṛinone i'o sidutu mangngimanna wuṛṛu satia su Ruata wuṛṛu su 
sansulu᷊ngngu taumata. Naungewe udde, wuṛṛu sahipunte sulalu᷊mmu 
naungngu, 
4tadea'u i'o ilalluassa wuṛṛu a'ellehannu Ruata wuṛṛu taumata. 
5Pangimante MAWU ringannu ahewallu naungngu, wuṛṛu ariete mangasakku 
pasasunnanu sassane. 

6Pannaungke MAWU sulalu᷊mmu ala᷊wo'u manaranu, ne i Tou sarun 
mamiaṛṛangngu lala᷊nnu pabbiaṛṛanna apan mapia. 
7Arie mangngasakku watangannu mappandeanna wuassu apan suṛṛinone; 
ewe'e paatuṛṛutta MAWU wuṛṛu pangindaute wuassu ala᷊le᷊o. 
8Inolaannu udde sarun maola'a ere undamma si'o apan maapia waddangngu 
wuṛṛu mallimbakku lalu᷊mmu naungngu. 
9Pangaddate MAWU ringannu mangonggolla si Tou sambau saranapa apan 
apianne wuassu ala᷊wo'u darotongnga wuṛṛu hessin sasuannu, 
10ne manga wali᷊ngkakku sarun mapenen gandumma wuṛṛu ua'e anggore 
sarun tumomope'e na'oman sara tate tampa pangaddoanne. 
11Napawe MAWU makkuumannu, ana'u, sengkammawe udde maoala'a 
sambau pannanaunganna, wuṛṛu ariewe naungngu sumassillu ala᷊ṛṛang-Nge 
udde. 
12MAWU mammuulla taumata apan arangnguan-Ne, naali᷊hidda sangkatou 
iamangnga mammuulla anangnge apan arangnguanne. 
13Lalu᷊manna'a su taumata apan naola'a pande wuṛṛu naasomba paasasunna. 
14Auntunganne maggewala᷊nna wuassu sala᷊'a, wuṛṛu maareganna wuassu 
wula᷊wanna. 
15Asingkatta maareganna wuassu watu permata; ala᷊wo'a apan ipaapulunu 
taweddu maasulu᷊ngnga. 
16Asingkatta mangngonggollu uukka malo᷊'engnga, paa'ala wuṛṛu 
awawantuga. 
17Asingkatta ma'ola'a wiakku masunge wuṛṛu matahula᷊ndimma. 
18Taumata apan uaagassa matohassa su asingkatta sarun mabbiakka tutune 
wuṛṛu su lalu᷊manna'a. 
19Ringannu asingkatta, MAWU nandiaddi runia; ringannu darangngu-Ne i tou 
namilattu langitta su tampa-Ne. 

20Ringannu asingkan-Ne i tou nandiaddi manga ali᷊matan kua'e su alu᷊ngngu 
leta'a nawa'a pangeleṛṛannu ua'ene see lai winabbawa su langitta nanossokku 
ua'e su runia. 
21Ana waugu udde, paaṛṛamiate su asingkatta wuṛṛu su paṛṛaringidda apan 
mapia, ana'u! Arie saran paassa udde ipallossa, 
22ne pabbiaṛṛannu sarun papaduli᷊ananna – maṛṛamaga wuṛṛu maalu᷊assa. 
23I'o sarun umamatta su ala᷊la᷊ngnganna, wuṛṛu sarun tawe matara. 
24I'o sarun matiilla ringannu tawe apendamma matta'utta, wuṛṛu i'o maatilla 
mala᷊ngnga su alo᷊'engngu ṛabbi. 
25Ariete i'o mata'uttu asasilaka apan sarun rumanta ringannu 
sangkaṛṛondappa ere anginna ma'ikkatta, wuṛṛu namate manga taumata 
lale᷊o. 
26MAWU sarun mallu'adda si'o. I Tou tawe mamalanu mataṛṛo sulalu᷊mmu 
sedda. 
27Amungkangngu i'o pia lebbene ipa'ola'a apapia su taumata apan 
mappandumma apapianu, ariewe i'o manola'a ma'ola'a olangnge udde. 
28Ariewe mandolokku sansulu᷊ngngu taumata maṛṛaddo sara tiṛṛabbi, 
amungkangngu su orassa udde lai i'o wotongnge mantulu᷊ngnge. 
29Ariewe makkiinnu sambau inolaanna apan maarugi sansulu᷊ngngu taumata 
apan uatana'a maraninu wuṛṛu mangngimanna si'o. 
30Ariewe matatiakka tawe pinangiananne ringannu sangkatou apan saran 
paassa tawe na'ola'a ala᷊le᷊o si'o. 
31Ariewe naungngu mala᷊le᷊o su taumata apan maṛṛagissa, wuṛṛu arie 
pattanno pallala᷊ghun mangitou. 
32Waugu, MAWU maddantinnu taumata apan ma'ola'a ala᷊le᷊o, arawe i Tou 
uaaukku taumata apan biakke matuli᷊dda. 

33MAWU mamontoga wale᷊n taumata lale᷊o, arawe mangngala᷊matta wale᷊n 
taumata apan matuṛṛutta si Tou. 
34MAWU maddantinnu taumata matanggakka naungnge, arawe 
mangngala᷊matta taumata naungnge mawawo. 
35Taumata pande sarun aatambanna awangngin aranne, arawe taumata 
woddo mangke aatambanna pasasala᷊ne. 

Amsal 4 

Auntunganna apan asombanganna wuassu asingkatta 

1Ei manga ala᷊ṛṛana'a, paddaringikke ala᷊ṛṛa'u iamangngu! Paatutuṛṛe udde, 
ne i'o sarun mabbali᷊ masiṛṛungnga. 
2Ta'u iaaṛṛa'a si'o indi mapia, ana waugu udde ariewe i'o tawe maddaringikka 
ala᷊ṛṛa'a udde. 
3Sutempo i ya'u ta'e ala᷊ṛṛana'a, ana'a tinggassan hagurangku, 
4i ya'u aaṛṛannu iamangku. I tou mabbisara, “Paanaungete manga tatantiro'u, 
imbaṛṛangnga i'o maabuli᷊ne. Amata'e manga tatantiro'u tadea'u i'o sidutu 
mabbiakka su lalu᷊manna'a. 
5Ariaddite masiṛṛungnga wuṛṛu pande! Naungete sidutu manga tatantiro'u 
wuṛṛu arie paddammea'a.” 
6Arega'e asingkatta udde, ne asingkatta sarun mallu'adda si'o; pandangngute 
si tou ne i tou sarun mandiaga si'o tadea'u sidutu mala᷊ngnganna. 
7Apan ṛinone olaanna paarorone eteudde pattinsahadda maola'a 
masiṛṛungnga. Ala᷊wo'a apan raddeaannu, arawe paarorone eteudde 
pattinsahadde maaddea'a pasasunna. 
8Wattea'e asingkatta, ne i'o sarun itanggakki tou. Ṛa'uppa i tou, ne i Tou 
sarun mandantan awawantuga si'o. 
9I tou sarun mangonggollu wantin bunga apan maṛṛansangnga si'o tadea'u 
maola'a mahkotanu. 

10Paddaringikke si ya'u, ana'u! Panutukke paapia-pia manga tatantiro'u, ne 
uukku sarun malo᷊'engnga. 
11I ya'u buatte nangaṛṛa'u asingkatta si'o wuṛṛu buatte nangaṛṛa'u ola'u 
mabbiakka apan mapia. 
12Amungkangngu i'o mabbiakka aroddi, ne tawe sala᷊wangnge sutempo 
u'amatta, wuṛṛu sarun tawe itara sutempo tuttutala᷊ngnga. 
13Paanaungete sidutu ala᷊ṛṛa'a apan buatte nisengkammu wuassia'u. Palu᷊'are 
udde mapia-pia, ana waugu ringannu ala᷊ṛṛa'a udde pabbiaṛṛannu pia 
hessine. 
14Arie manantuṛṛutta lala᷊nnu pabbiaṛṛannu taumata lale᷊o wuṛṛu arie 
pattanno inolaanni mangitou. 
15Arie paṛṛingiddi mangitou. Linda'a i mangitou wuṛṛu sidutua'e amatannu! 
16Taumata lale᷊o tawe maatiilla tantala᷊nna taambe na'ola'a ala᷊le᷊o. I mangitou 
tawe amatiila᷊nna tantala᷊nna taambe napanilaka taumata waine. 
17Ala᷊le᷊o wuṛṛu araṛṛagissa udde naola'a ere anna wuṛṛu ua'en mangitou. 
18-19Dala᷊nnu taumata lale᷊o marandumma ere randummu ṛabbi. I mangitou 
natara wuṛṛu nanawo awagananna. Arawe lala᷊nna apan aamatannu taumata 
mapia mangke ere matannallo sussabbangnga; mallannu massemakka, sara 
panginsueanne mabbali᷊ masema-semakka. 
20Panutukke manga wisara'u, ana'u! Paddaringikke manga tatantiro'u. 
21Ariewe paddammea'a, ewe'e sahipunte sidutu sulalu᷊mmu naungngu. 
22Taumata apan maasunna sarun masala᷊matta wuṛṛu maola'a lalu᷊manna'a. 
23Paariagai mapia-pia naungngu, ana waugu ete naungngu apan 
manantunnu lala᷊nnu pabbiaṛṛannu. 
24Imbaṛṛangnga saran paassa mabbisara tawe suṛṛinone. Paaraua'e manga 
wisara wahia wuṛṛu manga wisara apan pandumanne i pangngili᷊wun 
taumata. 

25Ṛinone hatinu mammasilon atatuli᷊ddu naungngu; tawe ṛinone 
paṛṛimaunanapa ereola'u pia sampu su samba'an batu. 
26Ṛingira'e paapia-pia tantala᷊nna taambe mamanara, ne i'o sarun mahessi 
sulalu᷊mmu ala᷊wo'u inasaharannu. 
27Pangindauten ala᷊le᷊o, wuṛṛu pabbiakke ringannu matuli᷊dda. Imbaṛṛangnga 
sumewadda wuassu lala᷊nna apan atonna. 

Amsal 5 

Iappanaungnga su ola'u sasandaga 

1Ana'u, paddaringikke si ya'u! Panutukke apande'u wuṛṛu pasasunna apan 
ta'u iaṛṛa'a si'o, 
2tadea'u i'o masingkatta ereapa ṛinone mangapiddu watangannu wuṛṛu 
mabbisara ere taumata apan pia asingkatta. 
3Wawine masandaga, moṛṛongnge matemangnga ere pula᷊, wuṛṛu manga 
hattone maawole᷊ngnga naungnga, 
4arawe napawe sarangkanambone nali᷊udde, nallambe ete apapetta wuṛṛu 
asasusa. 
5I'o niwole᷊ngnga sinumossokka su runian taumata nate; lala᷊nna apan 
amatanne mattuddan papate. 
6I tou tawe matatana'a su lala᷊nna apan mattuddan pabbiaṛṛanna; ringannu 
awagananna i tou nanewadda wuassu lala᷊nna udde. 
7Ana waugu udde, ala᷊ṛṛana'u paddaringikke manga wisara'u wuṛṛu arie 
paapise. 
8Linda'a wawine ereudde! Ewe'e arie lai mangundanin bale᷊ne. 
9Amungkangngu i'o maggawen bawine udde, i'o sarun awuli᷊annu 
awawantuga wuṛṛu niawanu sarun aṛṛoannu taumata apan wagga 
umakkanna. 

10Paa'alanu sarun masue anuannu taumata wawine, wuṛṛu hessin 
inasaharannu sarun mabbali᷊ tatahuanannu taumata apan awaganannu. 
11Panginsueanne sarun sumali᷊omanna, sutempo wadangngu masue inasannu 
radda'a. 
12Wua'udde i'o sarun mabbisara, “Ah, anio ia'i maddantinnu tatantiro? Anio 
i ya'u maddiri tagguanna? 
13I ya'u maddaringikka manga huru'u wuṛṛu maddiri tumuṛṛutta si mangitou. 
14Inauranna i ya'u nanawote su aellegu awadaalla.” 
15Ana waugu udde, paatuli᷊dda su awingngu sassane wuṛṛu onggola᷊'e 
darangngunu tumba'u si tou sassane. 
16Tawe gunane i'o maddea'a atatemangnga su taumata apan bali᷊ne 
awingngu. 
17Atatemangnga udde tumba'u si'o wuṛṛu su awingngu sassane, tawe 
ringannu taumata waine. 
18Ana waugu udde, ṛinone i'o lumuassa ringannu awingngu sassane, paddea'a 
darangngu su maṛṛuala apan buatte niawingngu – 
19maṛṛuala maṛṛamaga wuṛṛu mali᷊nso'a ere kijangnga. Wala'e araṛṛamagu 
waddangnge sidutu maawewa si'o wuṛṛu darangngune maawu'anna si'o. 
20Apa hunane pia apulun naungnga su wawine waine, ana'u? Ipa'ura 
uaapulun bawine masandaga? 
21MAWU maasilo ala᷊wo'a apan a'olaannu taumata. Suapan taumata 
umamatta MAWU ualu᷊'adda. 
22Rosan taumata lale᷊o udde ere sedda apan ipannongnga taumata udde 
sassane. 
23I tou nate ana waugu tawe manengkamma tataggu. Awawoddone 
nangapiddi tou su lala᷊nnu papate. 

Amsal 6 

Manga tatantiro waine 

1Ana'u, asinungka i'o buatte naddiandi su sangkatou taumata tadea'u 
mamaekka utangnge. 
2Wuṛṛu wotongnge mariaddi i'o nulu᷊sse su manga wisaranu wuṛṛu 
niasongngannu riandinu sassane. 
3Amungkangngu atonna aroddi, ana'u, i'o sulalu᷊mpen taṛṛinon taumata 
udde. Arawe indiwe lala᷊nne tadea'u i'o mapallossa: paali᷊hakke inai ringannu 
taumata udde; sala᷊ndete tadea'u i tou mappulu mamallonnu. 
4Ariewe paatiilla dorone, wuṛṛu arie pangillolo᷊. 
5Pallosa'e watangannu wuassu sedda udde ere manu'u winalanganna ara'e 
kijangnga napallossa wuassuu matataṛṛiasu. 
6Taumata malassa ṛinone mattanno dala᷊nnu pabbiaṛṛannu haṛṛammissa 
wuṛṛu massi'ola᷊ si tou. 
7Haṛṛammissa tawe mamamiṛṛangnge, tawe tembonanne ara'e mallalu᷊'adde, 
8arawe su ala᷊nnune tempon pangitinganna i mangitou mangngalluddu 
walu᷊nnu tempon ṛutumma. 
9Maddatingngu tingngera i wolo'a udde mattiilla? Tingngerate i tou mappulu 
mabbangunna? 
10I tou ua'ianna uaro'appu lima mangillolo᷊, wuṛṛu i tou mabbisara, “Ah, i 
ya'u matiilla tala᷊ngkaddio'a, i ya'u aamatiila᷊nna.” 
11Arawe tantala᷊nna i tou mattiilla, i tou niaṛṛiaannu araṛṛutumma wuṛṛu 
paasiangnga apan nirumanta ere mallaṛṛampassa pia ahidde. 
12Taumata lale᷊o wuṛṛu tawe atoranne mammahia su anambon tampa. 
13I tou mangngangkerammu mata wuṛṛu ma'isaratta tadea'u ipangawusu. 

14Ṛingiranne apan mawukku'a napenen ṛiinna lale᷊o wuṛṛu mamonsen 
patatiakka su ala᷊wo'u tampa. 
15Sarangkanambone udde maola'a silaka maṛṛia'a su watanganne ringannu 
mali᷊hakka, wuṛṛu i tou mangke maṛṛimunsa'a. 
16-19Pia pitu hatto apan ipaddantinnu MAWU wuṛṛu tawe iwala-Ne aroddi; 
Pallala᷊gu mawunga, moṛṛongnga taṛṛa wahia, ta'iakka apan namate taumata 
tawe sala᷊ne, ṛingiranna apan makkiinnu manga inolaanna lale᷊o, ledda apan 
uasasaṛṛawutta mattudda ala᷊le᷊o, matatiala apan sidutu mammahia, wuṛṛu 
taumata apan mamonsen pabbawawulo᷊ suwallattu sandingananna. 

Iapanaungnga su ola'u sasandaga 

20Ana'u, tuṛṛutte manga parentan iamangngu, wuṛṛu arie paabbuli᷊ane manga 
tatantiron inangngu. 
21Naungete sidutu manga wisaran mangitou wuṛṛu sahipunte udde 
sulalu᷊mmu naungngu. 
22Manga ala᷊ṛṛa'i mangitou sarun mangehetta si'o sulalu᷊mmu amatanna, 
mallu'adda si'o sutempo ṛabbi, wuṛṛu mangonggollu tatantiro si'o sutempo 
i'o mabbangunna. 
23Manga tatantiron hagurangngu naali᷊hidda solo᷊ apan masemakka; tataghun 
mangitou mannantiro si'o su lala᷊nnu pabbiaṛṛanna apan mapia. 
24Ringannu aroddi i'o niaparau wuassu wawine masandaga, wuṛṛu wuassu 
manga sasalo᷊'a mawisan bawine awingngu taumata waine. 
25Ariewe i'o amono'annu araṛṛamagi mangitou, arie awole᷊ngannu matan 
mangitou apan massalo᷊'a. 
26Wawine masandaga wotongnge waeṛṛannu aregan anna sanlama'a, arawe 
sussandaga ringannu awingngu taumata waine ṛinone waeṛṛannu niawa. 
27Wotongngewe taumata maṛṛiwa putungnga wuṛṛu tawe matutungnga 
laungnge? 

28Wotongngewe taumata manaiddanna waṛṛan putungnga tawe 
matutungnga leddane? 
29Udde asasilakane nassulu᷊ngngu mattiilla ringannu awingngu taumata 
waine. Isai apan ma'ola'a inolaanna udde tawe mali᷊u wuassu ṛuumanna. 
30Amungkangngu taumata manna'o anna, salaiwe waugu i tou malu᷊nussa, i 
tou sarun alu᷊andahanna. 
31Wuṛṛu amungkangngu i tou niasametta i tou ṛinone mamaekka apia 
paapitu mallipa anambone; waugu i tou ṛinone awuli᷊annu ala᷊wo'u 
darotongnga apan tatahuananne. 
32Arawe ereapate su manga esakka apan sussandaga? I tou manggohakku 
watanganne sassane! Tumanitewen boddo i tou! 
33I tou sarun sansaranna wuṛṛu heloanna. Aranne sarun mala᷊le᷊o saran 
mala᷊nnu-la᷊nnu. 
34Ana waugu, ringannu inolaanne udde awingngu wawine udde maola'a 
mallu'adda, ma'oman sara asasa'une mangke aatambanna. Wuṛṛu napawe i 
tou mabbali᷊ssa asasa'un naungnge, i tou tate apendamma u'akkanna. 
35I tou tate iasalo᷊'u roitta; salaiwe aonggolla ereapa anambone tawe 
ma'ompo'u asasa'une. 

Amsal 7 

1Naungete manga wisara'u, ana'u, wuṛṛu ariete paabuli᷊ane manga parenta'u 
si'o. 
2Paatuṛṛute manga tatagu'u tadea'u i'o mabbiakka su lalu᷊manna'a. 
Pallaṛṛenggente manga ala᷊ṛṛa'u mapia-pia ere i'o ualu᷊'adda ana'u matanu 
sassane. 
3Naungete sidutu manga ala᷊ṛṛa'u udde wuṛṛu sahipunte sulalu᷊mmu wantan 
dalu᷊mmu naungngu. 

4Ola'e manungku hikmatta udde ere tuṛṛangngu wuṛṛu asingkatta maola'a 
ere hawenu ate. 
5Hikmatta sarun mapaaraunu wuassu wawine masandaga, wuassu wawine 
apan mamole᷊ngngu manga wisara maasarootta. 

Wawine masandaga 

6Su allo sambau i ya'u ma'ellega wuassu sungkettu wale᷊'u. 
7Ana see i ya'u naasilo manambo umbasanna apan ta'e dario'a; arawe pia 
sangkatou apan tatutuṛṛangku woddo suwallatti mangitou. 
8-9Napawe wawallote sutempo mannattake marandumma, umbasanna udde 
u'amatta maranin pappengannu lala᷊nna apan mattuddan tampa tatanaannu 
sangkatou wawine. 
10-12Wawine udde wawine apan apulune tawe matatana'a su wale᷊ne. 
Tala᷊ngkadio'a i tou su winggiten dala᷊nna, wua'udde su leta'a mala᷊langnga, 
ara'e uarisikka uaṛṛaddo su papengannu lala᷊nna. Pallala᷊gune waṛṛani wuṛṛu 
tawe masili. I ya'u naasilo i tou sinumabbangnga ringannu ula᷊ṛṛen laubbu 
wawine masandaga, wuṛṛu naisasomban umbasanna udde ringannu ṛiinna 
awusu. 
13I tou nakka'uppa umbasanna wuṛṛu nangari'a. Ringannu tawe masili i tou 
nabbisara, 
14“Allo indi ṛinone i ya'u mamaekka riadi'u, wuṛṛu ringannu udde buatte 
nangonggollu sasamba. 
15Ana waugu udde i ya'u sinumabbangnga maddea'a si'o, tadea'u i'o umanna 
su wale᷊'u. Orassa indi i ya'u naasangkalle si'o! 
16Tampan tatiila᷊ngku buatte ta'u niampaṛṛannu seprei warnane uawawalu᷊ 
wuassu Mesir, 
17wuṛṛu buatte ta'u niwokkannu lana mawangngi wuassu mur, cendana 
wuṛṛu alu manisse. 

18Orassa indi, wette i ite masasalo᷊'e wuṛṛu mattemmate nenengngu paapulu 
su alo᷊'engngu ṛabbi. 
19Awingku tawe baddi'a su wale᷊n, i tou tantala᷊nna su amatanna marau. 
20I tou uaapiddu manambo roitta, wuṛṛu tawe mapule᷊ sulalu᷊mmu daruang 
kamisa indi.” 
21Etearoddi wawine udde massalo᷊'u umbasanna udde ringannu manga 
sasalo᷊'a ipammole᷊ngnga na'oman sara i tou niawono'anna. 
22Ringannu tawe naṛṛingidda i tou nallaṛṛenggente wawine udde ere sapi 
apan niapidda sutampan pamamototanna wuṛṛu ere taumatan ṛuumanna 
apan niapidda manarimmattu ṛuumanna apan buatte nisaddian taumata 
woddo; 
23tala᷊ngkadio'a lai anaanna sarun mallappassa su atene. Ere manu'a tuttalla'a 
mattuddan sedda, aroddi lai umbasanna udde tawe maaṛṛangngo manungku 
niawane uasaruanna papate. 
24Ana waugu udde ala᷊ṛṛana'u, paddaringikke si ya'u. Panutukke manga 
tatantiro'u. 
25Arie pabbala'a wawine ereudde maanemma naungngu; arie inai maddea'a 
si tou, 
26ana waugu i tou buatte nanggohakku pabbiaṛṛannu manambo esakka. 
Tawe iareengnga anambone apan nala᷊le᷊o waugu i tou. 
27Inai watukku wale᷊ne mangale᷊ne namile lala᷊nna maautta ipattuddan 
papate. 

Amsal 8 

Wisaran asingkatta 

1Paddaringikka! Apapande mangke mammago, asingkatta nattingikke. 
2I tou uarisikka su manga wuidda su winggin dala᷊nna, wuṛṛu su manga 
pappengannu lala᷊nna. 

3Su ngara wahewalla, su lala᷊nna sumutta watukku soa, isudde niaringiṛṛanna 
tingikke. 
4“Ei, alu taumata, ete si'o i ya'u u'ui; suapan riaddianna su runia, panutukke 
wawago'u! 
5I yamiu apan taambe natimu asingkatta su pabbiaṛṛanna, pangurumpe 
tadea'u ṛingirannu maṛṛoro; i yamiu apan longonna, pangurumpe tadea'u 
maola'a maasunna. 
6Panutukke manga wisara'u, ana waugu sarangkanambone naṛṛino wuṛṛu 
maarega. 
7Apan ta'u niwisara, sarangkanambone atonna, ana waugu i ya'u 
maddantinnu wawahia. 
8Manga wisara'u matuli᷊dda abbi, tawe saran sangkapaddi apan wengkolla 
ara'e nassala᷊. 
9Su taumata pande, wisara'u atonna, su taumata masiṛṛungnga wisara'u 
naṛṛino. 
10Arega'e tatantiro'u nangillembo wuassu sala᷊'a tutune, pakkoroa'e 
asingkatta nangillembo wuassu wula᷊wanna tutune. 
11Ete i ya'u asingkatta, maareganna wuassu berlian; tawe iasulu᷊ngngu manga 
apa apan ipaapulunu. 
12Ete i ya'u asingkatta; si ya'u pia pasasunna, asasiṛṛungnga wuṛṛu apande. 
13Mangaddatta MAWU atappasanne maddantinnu ala᷊le᷊o; i ya'u maddirin 
awawunga wuṛṛu atatanggakka. I ya'u maddantinnu pallala᷊gu apan dale᷊o 
wuṛṛu manga wisara apan awusu. 
14Ete i ya'u apan nangonggollu tatantiro sulalu᷊mmu naungnga. Wuṛṛu i ya'u 
lai apan napali᷊atta'a. I ya'u pande wuṛṛu lai matohassa. 
15Manga ratu ta'u nisumbalanna mappaamattu manarane, manga 
tembonanne ta'u nitulu᷊ngnga manohassa atatuli᷊dda. 

16Ana waugu saha'u, manga tembonanne wuṛṛu manga papunna 
mammarenta wuṛṛu mappaamattu atatuli᷊dda. 
17I ya'u u'akkanni mangitou apan mappulu'u; apan maddea'a si ya'u, sarun 
maasangkalla si ya'u. 
18Si ya'u nasaddiate paa'ala see lai awawantuga wuṛṛu lalu᷊manna'a. 
19Apan niasombangannu wuassia'u nangillembo wuassu wula᷊wanna tutune; 
maareganna wuassu sala᷊'a tutune. 
20I ya'u uatantuṛṛutta lala᷊nnu atatuli᷊dda, i ya'u lullempangnga su lala᷊nnu 
apapia. 
21Taumata apan mandangngu si ya'u, ta'u olaanna ala; wale᷊ne ta'u paneannu 
darotongnga. 
22I ya'u niriaddin MAWU naola'a paarorone, ete i ya'u lanna'u manara-Ne 
apan paarorone sutempon ala᷊mona. 
23I ya'u niola'a ro'en panattaṛṛannu ala᷊mona, su paarorone, tantala᷊nna runia 
taambe niriaddi. 
24I ya'u niasungkanga tantala᷊nna tahalo᷊angnga taambe niriaddi, tantala᷊nna 
taambe sinumabbangnga manga ali᷊matan kua'e. 
25I ya'u niasungkanga tantala᷊nna manga wowone taambe nipasi'a, tantala᷊nna 
manga wuidda taambe niapararisikka, 
26tantala᷊nna MAWU taambe nandiaddi runia wuṛṛu manga wadda'a, ewe'e lai 
tantala᷊nna taambe niolang-Nge ompengngu leta'a paarorone. 
27I ya'u ua'ellega sutempo langitta niwilatta, wuṛṛu winalanganna 
niattingnga su wowon tahalo᷊angnga, 
28sutempo MAWU nangaddon binabbawa su winalanganna, wuṛṛu manga 
matan ua'e su tahalo᷊angnga, 

29sutempo i Tou namarenta ua'en tahalo᷊angnga tadea'u imbaṛṛangnga 
lumewessa manga passaranne. I ya'u lai isudde sutempo apampakku runia 
niwilan-Ne. 
30I ya'u su sandiṛṛan-Ne naola'a ana'a arangnguan-Ne, allo-allo ete i ya'u ana'a 
apan maalu᷊assa si Tou; i ya'u sidutu mannalangnga su saruan-Ne. 
31I ya'u lulluassa su wowon dunia-Ne, wuṛṛu maapendamma lalu᷊manna'a 
suwallattu taumata. 
32Ana waugu udde, paddaringikke si ya'u, ei ingana'a dario'a! Tuṛṛutte 
tatantiro'u, ne i'o sarun su lalu᷊manna'a. 
33Sengkampe tatantiro wuṛṛu ariaddite pande imbaṛṛangnga i'o tawe 
mangaregane. 
34Lalu᷊manna'a su taumata apan maddaringikka si ya'u apan mamiallo 
ua'ianna su ngaran bale᷊'u, wuṛṛu uariaga su ngara wahewalla atatanaangku. 
35Isai apan maasomba si ya'u, sarun ma'ompa'a wiakka, ete si 
tou MAWU malu᷊assa. 
36Isai tawe maasomba si ya'u, mandugi watanganne sassane; taumata apan 
maddantingku, mandangngu papate.” 

Amsal 9 

Asingkatta wuṛṛu awawoddo 

1Asingkatta buatte napararisikku wale᷊n, wuṛṛu namasi'u pitu diṛṛine. 
2I tou buatte nakkata winatangnga olaanna andeangnga, namakkan ua'en 
anggore wuṛṛu nangimbeng kanna. 
3Manga daroloṛṛanna wawine nirolokke inai uu'i wuassu manga tampa 
matanggakka su soa, 
4“Isai apan tawe apanden pabbiaṛṛanne rantate isindi!” Su taumata apan 
apande asingkatta nabbisara, 
5“Wette umante ringangku wuṛṛu pattemate anggore apan ta'u niola'a. 

6Tantanga'e awawoddo, tadea'u i'o mabbiakka su lalu᷊manna'a. 
Paddaringikke taumata pande.” 
7Amungkangu taumata maddiri aṛṛaanna ta'ea'a pasasala᷊ne, i tou sarun 
lumaggenu. Amungkangngu taumata lale᷊o wulo᷊annu, i tou sarun mallela si'o. 
8Imbaṛṛangnga mapasala᷊n taumata apan maddiri aṛṛaanna, i tou sarun 
maisaseennu. Arawe amungkangngu taumata pande ipantingidda 
pasasala᷊ne, i tou sarun mangaddatta si'o. 
9Amungkangngu i'o managu taumata pande, i tou sarun maola'a nangillembo 
apandene. Wuṛṛu amungkangngu matuṛṛutta Ruata udde aṛṛaannu, 
asingkanne sarun aatambanna. 
10Tadea'u maola'a pande, paarorone ṛinone taumata pia apendamma 
mangngaddatta wuṛṛu matta'uttu MAWU. Amungkangngu i'o maaillala᷊ Apan 
Lembonsusi, i'o sarun maasomba pasasunna. 
11Asingkatta sarun mangonggolla si'o uukka malo᷊'engnga. 
12Napawe asingkatta udde natahuanannu, i'o sassane apan naauntungnga. 
Arawe amungkangngu i'o nanola᷊'u asingkatta, i'o sassane lai apan 
nirugianne. 
13Awawoddo eteudde naali᷊hidda wawine tali᷊moṛṛonganna apan waggan 
ola'u pabbiaṛṛanna wuṛṛu tawe masili. 
14Tampane eteudde su ngaran bale᷊ne ara'e su ngara wahewallu soa. 
15Wua isudde i tou uui su taumata apan sumabbi. Taumata apan naungnge 
mapia isalo᷊'i tou. 
16“Wette otongke, ei i yamiu apan ta'e waggan ola'u pabbiaṛṛanna!” Wuṛṛu 
su taumata apan dale᷊o i tou mabbisara, 
17“Ua'e nita'o pendamanna matemangnga, wuṛṛu u'anna ma'imbuni 
mattemanganna.” 

18I mangitou apan naola'a pabbawiakke wagga manungku taumata apan 
nattembo si tou naasangkalla papatene isudde; wuṛṛu i mangitou apan buatte 
sinumutta sulalu᷊mmu wale᷊ne, orassa indi sulalu᷊mpen runian taumata nate. 

Amsal 10 

Manga tatantiron Salomo 

1Indiwe manga tatantiron Salomo: Ana'a apan pande udde ilalluassu 
iamangnge; ana'a apan woddo maasusa naungngu inangngene. 
2Paa'ala apan niasombanganna ringannu mallinga tawe mandantan 
auntunganna; arawe mawali᷊'a, atatuli᷊dda sarun manala᷊matta. 
3 MAWU sarun mamalan taumata mapia amalu᷊nusanna; arawe i Tou 
mannala᷊wa'a taumata lale᷊o tadea'u taumata udde tawe maasomba apa apan 
ipaapulune. 
4Taumata malassa sarun maola'a asiangnga; taumata maṛṛimadda sarun 
maala. 
5Taumata pande mangngammullu pangitinganne su sutempone, arawe 
taumata apan tumba'u mattiilla sutempo mangngitingnga, mandantan asasili 
su watanganne. 
6Taumata mapia sarun maasomba ala᷊matta. Araṛṛagissa uawuni sulalu᷊mmu 
manga wisaran taumata lale᷊o. 
7Pannanaunganna su taumata mapia udde maola'a ala᷊matta, arawe taumata 
lale᷊o lapiddu abbuli᷊ananna. 
8Taumata apan pande, apulune mannengkamma ala᷊ṛṛa'a; taumata apan 
wisarane woddo sarun ilamammiṛṛanna. 
9Taumata matuli᷊dda, mabbiakka mala᷊ngnganna; taumata apan mallinga 
sarun asingkatanna. 
10Isai apan mammunin atatuli᷊dda, mapasapputtu asasusa; isai apan mannagu 
ringannu uahahati, mattinsahadda atatahula᷊ndimma. 

11Pabbawisaran taumata mapia maaola'a wiakka lalu᷊manna'a, arawe wuassu 
wisaran taumata lale᷊o uawuni naungnga lale᷊o. 
12Pabbawinsin mandantan patatiakka; darangngu mangngampungnga 
anambon pasasala᷊. 
13Taumata apan ṛingiranne matakko'a mabbisaran manga wisara 
masiṛṛungnga; taumata woddo ṛinone puula᷊nna. 
14Taumata masiṛṛungnga mangngammullu asingkatta; napawe taumata 
woddo mabbisara, i tou mammole᷊ngnga asasilaka. 
15Paa'ala ualu᷊'adda siapa ala, asasusa maaola'a papate su taumata asiangnga. 
16Amungkangngu inolanna apapia, lala᷊ntakke eteudde mabbiakka su 
lalu᷊manna'a; amungkangngu ma'ola'a rosa, pangillule᷊anne mannamboanna 
lai rosa. 
17Isai apan maddaringikka tatagu sarun mabbiakka su lalu᷊manna'a, isai apan 
maddiri manga'u pasasala᷊ne i tou sulalu᷊mpen asasilaka. 
18Taumata apan mammunin asasa'u i tou udde taṛṛa awusu. Taumata apan 
mannali᷊awukku aumbilangnga i tou longonna. 
19Lembon manambo wisara, asinungka manambo lai marosa; taumata apan 
wotongnge manguli᷊nna lilane i tou udde pande. 
20Wisaran taumata apan mapia naali᷊hidda sala᷊'a tutune; lala᷊nnu ṛingiddu 
taumata lale᷊o tawe gunane. 
21Wisaran taumata apan mapia, maola'a ala᷊matta su anambon taumata; 
awawoddon taumata woddo mammate watanganne sassane. 
22Ana waugu tumba'u ala᷊mattu MAWU taumata nabbali᷊ ala; mammanara 
maṛṛimadda tawe maatamba darotongnga. 
23Taumata woddo malu᷊assa naungnge ma'ola'a pasasala᷊; taumata pande 
apulune maddea'a asingkatta. 

24Taumata masaṛṛionto'a maasomba apa apan ipaapulune; taumata lale᷊o 
maasomba apa apan lembon iaata'unne. 
25Napawe anginna wahewalla tumumbu'a mawuli᷊te taumata lale᷊o; arawe 
taumata matuli᷊dda matatana'a matohassa saran mala᷊nnu-la᷊nnu. 
26Arie mandolokku taumata malassa, i tou tumba'u mandale᷊o naungnga, ere 
cuka maaṛṛangirassa isi ara'e timbulla maaṛṛage mata. 
27Pangaddate MAWU, ne i'o sarun mabbiakka mala᷊nnu; taumata lale᷊o mate 
tatala᷊nna taambe tempone. 
28Antimmu taumata mapia ma'ola'a si tou su lalu᷊manna'a; antimmu taumata 
lale᷊o tawe loṛṛone. 
29 MAWU ualu᷊'adda taumata matuli᷊dda, arawe mammate taumata inolaanne 
lale᷊o. 
30Taumata masaṛṛionto'a sarun mabbiakka masunge matahula᷊ndimma; 
taumata lale᷊o sarun tawe maatana'a su leta'a pussa'a. 
31Taumata masaṛṛionto'a mabbisaran manga wisaran apande; taumata lale᷊o 
sarun ihanggumma moṛṛongnge. 
32Manga wisaran taumata masaṛṛionto'a maalu᷊assa naungnga; manga 
wisaran taumata lale᷊o sidutu maataddu'a naungnga. 

Amsal 11 

1 MAWU maddantinnu taumata apan mappaattu timbanganna ipallinga 
arawe i Tou malu᷊assa ringannu taumata apan mappaattu timbanganna 
naṛṛino. 
2Taumata mawunga sarun alu᷊andahanna; taumata naungnge mawawo i tou 
taumata pande. 
3Taumata mapia aehetannu atatuli᷊dde, taumata apan apulune mangngawusu 
sarun ṛimunsaannu awusune. 

4Amungkangngu uasaruante papate, darotongnga tate gunane; wiakku sarun 
masala᷊matta napawe naungngu masaṛṛionto'a. 
5Lala᷊nnu wiakku taumata mapia iratakku atatuli᷊dda, arawe taumata lale᷊o 
mangngapiddu watanganne su papate. 
6Taumata matuli᷊dda masala᷊matta ana waugu asasaṛṛionto'u naungnge; 
taumata apan tawe apangimananna, mawontolla su awawali᷊une. 
7Amungkangngu taumata lale᷊o mate, pangangantimme lai nate; uaantimma 
su atatohanne sassane tawe gunane. 
8Taumata na'ukassa marau wuassu asasusa; taumata lale᷊o maasomba hala᷊he. 
9Paggahahatton taumata lale᷊o maapate; apanden taumata mapia 
maasala᷊matta. 
10Soa maṛṛamaga amungkangngu taumata matuli᷊dda maasomba wiakke; 
tumana'u soa lullala'a napawe taumata lale᷊o nate. 
11Ala᷊mattu taumata matuli᷊dda maaṛṛansangnga soa; wisaran taumata lale᷊o 
maahohakka. 
12Mangngalu᷊andaga taumata waine, uddewe inolaanna apan longonna; 
taumata apan pia budine, sarun tawe mapasabbangnga wisara sangkapaddi. 
13Mananali᷊awukku watti'a awusu tawe maaṛṛapa addappingnge, arawe 
taumata apan apangimananna wotongnge maaddapingngu hatto. 
14Walahanna sarun massongkakka amungkangngu tawe piaṛṛangnge; 
aatambanna mananagu, asasala᷊matta mangke matatana'a. 
15Maddiandi mamaekka awallassa su taumata waine udde atappasanne 
mandantan asasilaka; mappianne tawe sumutta su hatto udde tadea'u 
mala᷊nnabba. 
16Wawine apan pallala᷊gune mapia maasomba aaddatta; taumata maṛṛagissa 
mangngammullu paa'ala. 

17Taumata naungnge matuli᷊dda mangnguntungnga watanganne; taumata 
maṛṛaggissa mandugi watanganne. 
18Auntungannu taumata lale᷊o, auntunganna tawe gunane, auntungannu 
taumata inolaanne mapia eteudde auntunganna apan tutune. 
19Isai matammudda ma'ola'a mapia, sarun mabbiakka su lalu᷊manna'a; isai 
mattinsahadda ma'ola'a ala᷊le᷊o mattuddan papate. 
20 MAWU maddantinnu taumata apan ma'ola'a ala᷊le᷊o, arawe i Tou 
mandangngu taumata apan mabbiakka tawe sangkulle. 
21Taumata lale᷊o ṛinone iṛṛuumanna; taumata mapia sarun masala᷊matta. 
22Araṛṛamagu wawine apan tawe apapia, naali᷊hidda wula᷊wanna su ngirunnu 
wawi. 
23Apulun taumata mapia sidutu hessine lai mapia, arawe apan wotongnge 
antimannu taumata lale᷊o tumba'u asasa'u. 
24Pia taumata mappulu mangonggolla, arawe aatambanna paa'alane, piaddu 
apulune mapiikka, arawe aatambanna lai paasiangnge. 
25Taumata apan apulune mangngonggolla sarun mangillembo, taumata apan 
apulune mantulu᷊ngnga sarun itulu᷊ngnga lai. 
26Isai mangngombon darotongnge sarun wontohannu taumata, arawe 
taumata apan mabbalu᷊'a sarun maasomba daralo. 
27Isai maṛṛimadda ma'ola'a apapia sarun arangnguannu taumata; isai 
maddea'a ala᷊le᷊o, sarun aṛṛiaannu asasusa. 
28Isai apan mangngasakku paa'alane sarun manawo ere rongnga naṛṛangute; 
taumata apan susi sarun mati'akka ere lalu᷊won rongnga wakku. 
29Taumata apan mappasusan amonanne, sarun awuli᷊annu 
sarangkanambone. Taumata woddo sarun mangimbe taumata pande. 
30Taumata apan susi sarun maatokka wiakke; taumata apan pande 
aatambanna mallala᷊ṛṛenggene. 

31Amungkangngu su runia indi taumata mapia lai sarun manarimmattu 
wawali᷊nne, natantunte taumata lale᷊o wuṛṛu marosa sarun maasomba 
ṛuumanna. 

Amsal 12 

1Taumata apan mappulun asingkatta i tou malu᷊assa maasomba tatagu; arawe 
taumata apan maddiri taguanna uddewe taumata longonna. 
2Taumata mapia arangnguannu MAWU, arawe taumata apan makkiinnu 
ala᷊le᷊o sarun iṛṛuumanna. 
3Tawe saran sangkatou apan sidutu tumelengnga ana waugu ala᷊le᷊o; arawe 
taumata matuli᷊dda sidutu matohassa, tawe maholle. 
4Awingnga apan mapia eteudde ala᷊lu᷊assa wuṛṛu lalu᷊manna'u awingnge 
esakka, awingnga apan mammansili awingnge esakka naali᷊hidda radda'a 
maṛṛenessa duṛṛi. 
5Taumata matuli᷊dda maṛṛingiddu apa mapia; taumata lale᷊o 
mangngumpangngu pangangawusu. 
6Manga wisaran taumata lale᷊o maapate; manga wisaran taumata matuli᷊dda 
maasala᷊matta. 
7Taumata lale᷊o sarun manawo wuṛṛu mawinasa tawe lannangnge; arawe 
taumata mapia sarun matatana'a matohassa maṛṛawa mappulunna. 
8Taumata raddaloanna ana waugu apapandene; taumata aalu᷊andahanna ana 
waugu awawoddone. 
9Mapianne maola'a tumana'u soa lale᷊bbone apan pia manarane, sulu᷊ngnge 
ere ala'uannu taumata wahewalla arawe elessu anna. 
10Taumata mapia mappaduli᷊ winatangnge; arawe taumata lale᷊o mannansara 
winatangnge. 
11Mabbawailla apan marassaga pia biakke manambo, arawe taumata apan 
mangnginsue tempone su manara tawe gunane uddewe taumata woddo. 

12Taumata lale᷊o apulune maasomba auntunganna wuassu taumata 
mala᷊wangnga; taumata mapia nali᷊hidda alu apan mabbua. 
13Taumata lale᷊o niasongngannu manga wisara lale᷊o apan niwisarane; 
taumata mapia nali᷊u wuassu asasusa. 
14Suapan taumata maasomba lala᷊ntakku manga wisara wuṛṛu inolaanne; 
sangkatou-sangkatou onggola᷊nnu wawali᷊nne ere buatte niolangnge. 
15Taumata longonna mammendamma watanganne taambe nassala᷊ saran 
paassa, arawe taumata pande apulune maddaringikka tatantiro. 
16Amungkangngu taumata woddo umalu᷊dda orassa udde lai i tou 
mamasingkattu taddu'u naungnge; arawe taumata pande tawe pandumme 
salaiwe i tou alu᷊andahanna. 
17Ringannu mabbisara ṛinone, taumata manduittu atatuli᷊dda; ringannu 
mammahia, taumata mandantan aali᷊ba'ukka. 
18Walate wisarane wotongnge maale᷊ssa naungnga ere niusu'u hale᷊le; manga 
wisaran pande naali᷊hidda undamma apan maapia. 
19Awusu sarun asingkatanna ringannu sangkaṛṛondappa, arawe manga 
wisara atonna sidutu uatatana'a su alo᷊'engngu allo. 
20Taumata apan makkiinnu ala᷊le᷊o mappulun aali᷊ba'ukka; taumata apan 
mattinsahaddu apapia sarun mala᷊ngnganna. 
21Taumata mapia sarun tawe aṛṛiaannu asasilaka; taumata lale᷊o mangke 
aaṛṛiaannu asasusa. 
22 MAWU maddantinnu taumata awusu; arawe i Tou malu᷊assa su taumata 
apan matuli᷊dda. 
23Taumata pande tawe mammungan asingkanne; taumata woddo tuttolon 
awawoddone. 
24Araṛṛimadda maaola'a taumata pia taṛṛinone; amamalassa mammata'u 
taumata maola'a allangnga. 

25Apendamma sussinggawangnga maapaddi apulun naungnga, arawe manga 
wisara masaṛṛionto'a maahewalla naungnga. 
26Taumata mapia ma'untunganna wuassu ali᷊ndonganne; taumata lale᷊o 
umali᷊wu ana waugu ala᷊le᷊one. 
27Ringannu amamalassa tawe asombanganna apa apan raddeaanna; 
ringannu mammanara masahadda taumata maasomba paa'ala. 
28Taumata apan u'amatta su lala᷊nna apan naṛṛino sarun mabbiakka su 
ala᷊lu᷊assa; taumata apan u'amatta su lala᷊nna sala᷊ udde mattuddan papate. 

Amsal 13 

1Ana'a apan pande uararingikka napawe iamangnge mangonggollu 
atatantiro; taumata mawunga maddiri tagguanna. 
2Wisaran taumata mapia mandantan auntunganna; taumata taṛṛa li᷊nga 
apulune su araṛṛagissa. 
3Taumata apan maaddunna sulalu᷊mmu wisarane sarun mala᷊ngnganna 
wiakke; taumata apan walate wisarane sarun aṛṛiaannu asasilaka. 
4Iapa malassa apulune manambo arawe saran sambau tawe naompaanne; 
taumata apan mammanara maṛṛimadda maasomba sarangkanambone apan 
ipaapulune. 
5Taumata matuli᷊dda maddantinnu awusu, pallala᷊ghun taumata lale᷊o maasili 
wuṛṛu nassala᷊. 
6Atatuli᷊dda uasirungnga taumata apan mabbiakka ṛinone; ala᷊le᷊o 
maaṛṛimunsa'a taumata marosa. 
7Piaddu mattanno ere taumata ala, arawe tawe darotongnge; piaddu 
mattanno ere taumata asiangnga, wutte'e ala marasai. 
8Taumata ala ṛinone mapasabbangngu roinne tadea'u wiakke matammudda; 
taumata asingnga nali᷊u wuassu hola᷊ga. 

9Taumata susi naali᷊hidda semakka lullansiangnga; taumata lale᷊o naali᷊hidda 
solo᷊ nappadumma. 
10Atatanggakka tumba'u mandantan pabbawawulo᷊; taumata pande mappulu 
manengkamma ala᷊ṛṛa'a. 
11Paa'ala apan niasombanganne ringannu hampa sarun mali᷊hakka lai 
mahaingnga; arawe darotongnga apan niammulla paaddio'a sarun 
aatambanna. 
12Amungkangngu antimma tawe nautunganna, naungnga massusa; 
amungkangngu apulun naungnga niautunganna, naungnga lulluassa. 
13Taumata apan mangngaddio'a ala᷊ṛṛa'u MAWU, mannilaka watanganne; 
taumata apan matuṛṛutta titan Duata sarun maasomba lala᷊ntakke. 
14Ala᷊ṛṛa'u taumata pande naali᷊hidda ali᷊wombongngu lalu᷊manna'a; napawe 
piaddu manggola᷊ga, ala᷊ṛṛa'a udde mannala᷊matta. 
15Taumata pia buddine sarun raloanna; taumata apan tawe apangimananna 
sarun mabbiakka susa. 
16Taumata pande maṛṛingidda dorone tantala᷊nna taambe na'ola'a; taumata 
woddo mappala᷊'unnu awawoddone. 
17Daroloṛṛanna apan longonna mandantan asasilaka; daroloṛṛanna apan 
apangimananna mannala᷊matta auntunganna. 
18Taumata apan maddiri aṛṛaanna maola'a asiangnga wuṛṛu masa'ina; 
taumata apan maddaringikka tatantiro sarun addatanna. 
19Apiawe eteapa amungkangngu maasomba apa apan ipaapulu! Taumata 
woddo maddiri mabbali᷊'a wuassu ala᷊le᷊o. 
20Taumata apan uahahawen taumata pande, sarun maola'a pande; taumata 
apan uahahawen taumata woddo, sarun masilaka. 
21Taumata marosa sidutu a'enggenannu asasilaka taumata mapia sidutu 
manengkamma lalu᷊manna'a. 

22Taumata mapia mannantangngu pussa'ane su ana'a pulunne; paa'alan 
taumata marosa sahipunanna maola'a tatahuannu taumata apan matuli᷊dda 
wiakke. 
23Leta'a tawe sasuanne wotongnge mangonggollu anna manambo su taumata 
asiangnga; arawe pallali᷊nga ma'ola'a leta'a udde tawe waila᷊nna. 
24Tawe manggesekka ana'a, atappasanne tawe marangngu si tou; 
amungkangngu marangngu, ṛinone waṛṛani manggesekka si tou. 
25Taumata apan mapia sidutu su asasuungnga, arawe taumata lale᷊o sidutu 
su awussa. 

Amsal 14 

1Putunganna niola'u apapanden bawine, arawe ihohakku awawoddone. 
2Taumata apan matuli᷊dda matta'utta wuṛṛu maaddatta su MAWU Ruata; 
taumata apan wiakke wengkolle manggaddio'a si Tou. 
3Ana waugu warabungane, taumata woddo apulunu mannanggakku 
watanganne; taumata pande sarun lu'arannu manga wisarane sassane. 
4Tawe sapi, tawe hessin bawaila᷊nna; ringannu atatohassu sapi, 
pangitinganna sarun lumambalanna. 
5Matatiala apan matuli᷊dda sidutu mabbatti'u ṛinone, matatiala apan tawe 
apangimananna sidutu mammahia. 
6Taumata mawunga sarun tawe maola'a pande, arawe taumata pande 
malu᷊assa massi'ola᷊. 
7Ariewe maggahawen taumata longonna; taweddu apan wotongnge iaṛṛa'a 
si'o. 
8Taumata pande masingkatta ereapa ṛinone mammanara, taumata woddo 
niawusuannu awawoddone. 
9Taumata woddo tawe pandumme tanne rosane ampunganna ara'e tawe, 
taumata mapia maapulu rosane ampunganna. 

10Ala᷊lu᷊assa ara'e asasusa sasahipunanna sulalu᷊mmu naungnga; taumata 
waine tawe mamendamma su sampunna. 
11Wale᷊n taumata mapia sidutu matohassa; wale᷊n taumata lale᷊o sarun 
maṛṛa'a. 
12Pia dala᷊nna apan aellehanna matuli᷊dda, arawe panginsueanne lala᷊nna 
udde mattuddan papate. 
13Pangillule᷊annu lala᷊ge asinungka pia lalu᷊ai; ala᷊lu᷊assa wotongnge muddussu 
asasusa. 
14Taumata lale᷊o sarun mani'o wuan aaluanna, taumata mapia sarun mani'o 
wuan apapiane. 
15Taumata woddo mangngimanna anambon bisara, taumata pande tawe 
walate manarane. 
16Taumata pia budine sidutu uatehamma wuṛṛu mangngindau wuassu ala᷊le᷊o, 
taumata woddo nasa'u, wua'udde naapendamma mala᷊ngnganna. 
17Taumata apan taṛṛa rona ma'ola'a awawoddo; taumata pande masabbare. 
18Taumata apan tawe batti'u pabbiaṛṛanne sarun maola'a woddo; taumata 
pande sarun aatambanna asingkanne. 
19Taumata lale᷊o sarun massuṛṛubbawa su taumata naungnge matuli᷊dda, 
tadea'u sumala᷊nde maiakkanna. 
20Taumata asiangnga tawe passangkapianna ewe'e lai ṛattangannu manga 
hawene; arawe taumata ala manambo hawene. 
21Isai mallobbossa taumata waine, na'ola'a rosa; isai apan u'akkannu taumata 
asiangnga, sarun mabbiakka su lalu᷊manna'a. 
22Isai mattinsahaddu apapia, sarun pangimananna wuṛṛu aaddatanna; isai 
manggola᷊gu ala᷊le᷊o i tou su lala᷊nna nassala᷊. 
23Sulalu᷊mmu anambon manara wuṛṛu auntunganna; hatto awusu ma'ola'a 
taumata manawo su paasiangnga. 

24Taumata pande raddaloanna ana waugu apapandene, taumata woddo 
tinumelengnga ana waugu awawoddone. 
25Amungkangngu sangkatou matatiala mabbisara atonna, i tou nanala᷊matta 
niawa; amungkangngu i tou mammahia, i tou nandale᷊o sansulu᷊ngnge. 
26Taumata apan mangngimanna MAWU mabbali᷊ mala᷊ngnganna, wuṛṛu 
amonanne uatahuanna mandariagane. 
27Mangngimanna su MAWU uddewe punnu ala᷊lu᷊assa; wuṛṛu lala᷊nna 
ipallinda'u papate. 
28Awawantugu ratu ua'ianna su anambon tumana'u soane; amungkangngu 
tawe tumana'u soa i tou tawe taṛṛino. 
29Taumata pande tawe mali᷊hakka masa'u; taumata woddo tawe ma'uli᷊nna 
watanganne. 
30Naungnga matammudda maapia wadangnga; mangngune uddewe 
naali᷊hidda radda'a apan maapate. 
31Isai ma'ola'a mapia su taumata asiangnga, i tou mangngaddata Ruatane; 
isai mangngallangnga taumata lome, mallobbossa Mandariaddine. 
32Taumata lale᷊o nate ana waugu ala᷊le᷊o, taumata mapia nilu'arannu 
apapiane. 
33Apande sidutu sulalu᷊mmu naungngu taumata mapia; arawe niallangnga 
sulalu᷊mmu ṛingirannu taumata woddo. 
34Atatuli᷊dda wuṛṛu apapia mandantan arannu walahanna, arawe rosa 
maa'ola'a walahanna udde aalu᷊andahanna. 
35Ratu malu᷊assa su mamanaran araratuanne apan pande; arawe i tou masa'u 
su mamanaran aratuanne apan tawe maamattu manarane. 

Amsal 15 

1Ringannu sasimbakka apan masaṛṛionto'a, asasa'u mabbali᷊ umompo'a; 
sasimbakka apan maṛṛagge mapasabbangngu asasa'u. 

2Manga wisaran taumata pande maaola'a asingkatta maawole᷊ngnga 
naungnga; manga wisaran taumata woddo lalo᷊ṛṛone tumba'u awawoddo. 
3 MAWU ua'ellega sarangkanambone apan nariaddi su ala᷊wo'u tampa; i Tou 
uainnunu ala᷊wo'a apan mapia wuṛṛu lale᷊o. 
4Manga wisara mapia maatamba atatohassa, manga wisara apan maale᷊ssa 
naungnga maaddio'a naungnga. 
5Taumata woddo tawe maddaringikka ala᷊ṛṛa'u iamangnge, taumata pande 
maddaringikka tataggu. 
6Su wale᷊n taumata mapia pia manambo darotongnga; paa'alan taumata 
woddo nawuli᷊n asasilaka. 
7Manga wisaran taumata pande napenen asingkatta, arawe ṛingirannu 
taumata woddo tawe aroddi. 
8 MAWU mannengkamma aali᷊omannu taumata mapia, arawe i Tou 
maddantinnu sasamban taumata lale᷊o. 
9 MAWU maddantinnu ola'u wiakku taumata marosa, arawe i Tou u'akkannu 
taumata apan mattinsahadda tuttuṛṛutta apulu-Ne. 
10Taumata apan ma'ola'a ala᷊le᷊o sarun sansaranna, taumata apan maddiri 
tagguanna sarun mate. 
11 MAWU masingkattu runian taumata nate wuṛṛu manga olangnge; tawe 
mariaddi ṛingirannu taumata wotongnge iawuni si Tou? 
12Taumata apan apulune mangngalu᷊andaga maddiri tagguanna; i tou 
maddiri maddorongnga tatantiron taumata pande. 
13Naungnga apan malu᷊assa ma'ola'a hati masemakka; naungnga apan 
massusa maaurangnga naungnga. 
14Taumata pande maddea'a asingkatta; taumata woddo maddea'a 
awawoddone. 

15Taumata apan uatula᷊ngnga ṛinone uata'a mattinsahadda su lala᷊nnu 
pabbiaṛṛanne; arawe taumata apan lulluassa sidutu su lalu᷊manna'a. 
16Mapianne darotongnga matulu᷊ arawe tatantalongannu atata'utta su MAWU, 
sulu᷊ngnge'e manambo darotongnga arawe tatantalongannu asasinggawanga. 
17Mappianne mannayore ringannu tatantalongannu darangngu, sulu᷊ngnge'e 
u'inassa remissa matemangnga arawe tatantalongannu ararantinna. 
18Taumata apan mali᷊hakka masa'u mandantan patatiakka, taumata apan 
masabbare mangngapiddu paddarame. 
19Arawe taumata malassa sidutu mammendamma asasusa; taumata 
matuli᷊dda tawe maasomba hala᷊he. 
20Ana'a pande, maalu᷊assa naungngu iamangnge; ana'a woddo tawe 
mangaddata inangngene. 
21Awawoddo udde ala᷊lu᷊assu taumata lale᷊o, taumata pande mabbiakka 
matuli᷊dda. 
22Hola᷊ga tawe nariaddi, amungkangngu tawe tatantalongannu 
pallaṛṛingidda; hola᷊ga mahessi, amungkangngu manambo apan 
mangonggollu tatantiro. 
23Manga wisara apan niwisara naṛṛino sutempone, mandantan ala᷊lu᷊assa. 
24Taumata pande u'amatta su lala᷊nna sussa'a apan mattudan pabbiaṛṛanna; 
wali᷊ne lala᷊nna sussossokka apan mattuddan papate. 
25 MAWU sarun manggohakku wale᷊n taumata naungnge matanggakka, arawe 
leta'a pussa'an bawine walu᷊ niriaggan-Ne. 
26 MAWU maddantinnu hola᷊ga apan dale᷊o; arawe manga wisara apan mapia 
maalu᷊assa naung-Nge. 
27Isai apan maddea'a auntunganna tawe su lala᷊nne, mappasusa, putunganne 
sassane. Isai maddantinnu roitta aonggolla asogokka, sarun mabbiakka su 
lalu᷊manna'a. 

28Taumata mapia maṛṛingiddu manga wisarane; taumata lale᷊o 
mappasabbangngu manga hatto apan maarantinna. 
29 MAWU maddaringikka napawe taumata mapia umali᷊omanna, arawe i Tou 
tawe mappandumma taumata marosa. 
30Hati lulluassa maasaṛṛindu'a naungnga, watti'a mapia maalu᷊assa niawa. 
31Taumata apan maddaringikka tatagu nareengnga taumata pande. 
32Taumata apan maddiri aṛṛaanna, tawe mangaregan batanganne sassane; 
taumata apan mannengkamma tatagu, mabbali taumata masaṛṛionto'a. 
33Matta'uttu MAWU eteudde rapappakku pangangehetta apan mapia; 
awawantuga liuṛṛoroannu asasaṛionto'u naungnga. 

Amsal 16 

1Taumata wotongnge manggola᷊ga, arawe Ruata apan makkawessa. 
2Suapan inolaannu taumata asinungka mapia su aellegu matane sassane, 
arawe tumba'u MAWU apan manantunnu pandumannu naungnge. 
3Pangimana'e su MAWU anambon hola᷊gu, ne i'o sarun wotongnge maaola'a. 
4Ala᷊wo'a apan niola'u MAWU pia pandumanne; wuṛṛu pandumannu taumata 
lale᷊o eteudde papate. 
5Anambon taumata mawunga ipaddantinnu MAWU; i Tou tawe namalan 
mangitou mali᷊u wuassu ṛuumanna. 
6Taumata apan matuṛṛutta Ruata sarun maasomba aampungnga; Taumata 
apan mangngimanna sarun mali᷊udda wuassu ala᷊wo'u ala᷊le᷊o. 
7Amungkangngu i'o maalu᷊assa naungngu MAWU, manga seennu olaanna 
hawe. 
8Mappianne asombangnga matulu᷊ngnga sulalu᷊mmu atatuli᷊dda, wuassu 
asombangnga rialu᷊ ringannu mallinga. 

9Taumata wotongnge manggola᷊ga, arawe Ruata apan manantunnu lala᷊nnu 
pabbiaṛṛanne. 
10Ratu nanengkamma taṛṛino wuassu Ruata, nariaddi, i tou tawe nassala᷊ 
sulalu᷊mmu laṛṛawenne. 
11 MAWU mappandumma taumata ala᷊uanne matuli᷊dda sulalu᷊mmu 
mabbalu᷊'a, se'e lai sulalu᷊mmu mappaattu aula᷊anna wuṛṛu timbanganna. 
12Su tembonanne, ma'ola'a ala᷊le᷊o uddewe ipabbinsi, waugu araratuanne 
matohassa ana waugu atatuli᷊dda. 
13Tala᷊ane apan naṛṛino maalu᷊assa tembonanne, i tou mandangngu taumata 
apan mabbisara tawe mangawusu. 
14Asasa'un datu udde naali᷊hidda watti'u ṛuumanna pateanna; taumata apan 
pande sarun mattinsahadda malladda! 
15Apapian naungngu ratu mandantan biakka su lalu᷊manna'a, naali᷊hidda 
winabbawa nanossokku uranna su tempon paddissa. 
16Naasomba apande mappianne marau wuassu naasomba wula᷊wanna; 
naasomba asingkatta maareganne wuassu naasomba sala᷊'a. 
17Taumata mapia mangindaun ala᷊le᷊o; taumata apan mangngapia ola'u 
pabbiaṛṛanne, mallu'adda watanganne. 
18Warabbunga pangillule᷊anne awawinasa; atatanggakka pangillule᷊anne 
ananawo. 
19Mappianne mattingkawawo wuṛṛu tawotongnga apan aaṛṛoanni mangitou. 
20Panutukke apa apan iaaṛṛa'a si'o, ne i'o sarun maasomba apan apianne. 
Pangimante MAWU, ne i'o sarun su lalu᷊manna'a. 
21Taumata apande asingkatanna wuassu ṛingiranne apan matakko'a; 
pabbawisarane apan maawole᷊ngnga, maaola'a manga wisarane lembon 
apangimananna. 

22Apapande uddewe punnu lalu᷊manna'a wiakku taumata mapia; taumata 
woddo sassansarannu awawoddone sassane. 
23Ṛingirannu taumata mapia maaola'a manga wisarane pande, wuṛṛu 
ala᷊ṛṛangnge lembon apangimananna. 
24Wisara masaṛṛionto'a naali᷊hidda pula᷊; temangnge manenengnga wuṛṛu 
maapia waddangnga. 
25Pia dala᷊nna apan aellehanna matuli᷊dda, arawe panginsueanne lala᷊nna 
udde mattuddan papate. 
26Apulu umanna mannasa tadea'u taumata mattinsahadda; ana waugu 
tianne, i tou ṛinone mammanara. 
27Taumata lale᷊o maddea'a manilaka sansulu᷊ngnge; manga wisarane lale᷊o 
naali᷊hidda waṛṛan putungnga. 
28Taumata apan mallinga mandantan pabbawawulo᷊; taṛṛa lobbossa 
mappatale᷊in sanggaweanna. 
29Taumata maṛṛagissa mallinga manga hawene, wuṛṛu mangapiddi mangitou 
sulalu᷊mmu asasilaka. 
30Paatehamma su taumata apan umamminna wuṛṛu u'angkeramma, i tou 
tantala᷊nna manggola᷊gu ala᷊le᷊o sulalu᷊mmu naungnge. 
31Taumata matuli᷊dda sarun onggola᷊nnu uukka malo᷊'engnga; owanne 
naali᷊hidda mahkota apan mawantuga. 
32Mala᷊nnu masa'u mappianne wuassu pia taṛṛino; maauli᷊nna watanganne 
mappianne wuassu uaparenta sambau soa. 
33Tadea'u maasingkatta akkittu pala᷊dda, taumata manawutta undi, arawe 
manantunnu sasimbakke tumba'u MAWU sassane. 

Amsal 17 

1Mappianne sangkawo'o nasi rarundinganannu paddarame, wuassu anna 
matemangnga manambo arawe rarundinganannu pattatiakka. 

2Allangnga apan pande sarun uataṛṛino ala᷊ṛṛana'a apan mammansili; wuṛṛu 
sarun manengkamma pussa'a suadio'a ringannu manga tuṛṛangngu ana'a 
udde. 
3Wula᷊wanna wuṛṛu sala᷊'a iannamma su auntupanna, arawe naungngu 
taumata iannammu MAWU. 
4Taumata lale᷊o tuttuṛṛutta manga tatantiro apan dale᷊o, taṛṛa awusu mappulu 
maddaringikka manga wisara aalu᷊andaga. 
5Isai mangngalu᷊andaga taumata masa'ina, mallobbossa taumata Ruata 
mandariaddine. Isai apan lulluassu asasilakan taumata waine, sarun 
maasomba ṛuumanna. 
6Ala᷊lu᷊assu taumata timmadete eteudde ana'a pulunna; ala᷊lu᷊assu ala᷊ṛṛana'a 
eteudde hagurangnge. 
7Taumata aaddatanna tawe wotongnge mangngawusu; taumata woddo tawe 
ṛinone maabbisara wisara maarega. 
8Piaddu massunna roitta aonggolla wotongnge ma'ola'a ala᷊ṛṛindu'a; ringannu 
roitta aonggolla sarangkanambone wotongnge maola'a. 
9Amungkangngu mappulu arangnguannu taumata, ampunge pasasala᷊ apan 
niola'i mangitou. Mangke manule᷊n pasasala᷊ tumba'u mammassutta 
paggahahawe. 
10Sambau tatagu lembon maarega su taumata mapia wuassu maṛṛasutta 
hahesekka su taumata woddo. 
11Taumata lale᷊o mandantan ala᷊le᷊o, arawe papate rumanta ringanni tou 
naola'a daroloṛṛanna apan maṛṛagissa. 
12Mapianne massomban inangngu beruangnga apan niawuli᷊annu anangnge, 
wuassu ringannu taumata woddo apan niumali᷊wun awawawoddone. 
13Isai mabbali᷊ssa apapia ringannu ala᷊le᷊o, ne ala᷊le᷊o tawe masabbangnga 
wuassu wale᷊ne. 

14Manattakku patatiakka udde naali᷊hidda namaassa lala᷊nnu ua'e; ana waugu 
soṛṛote tantala᷊nna patatiakka taambe nanattakka. 
15Taumata maddantinnu taumata apan mappaṛṛinon taumata lale᷊o, wuṛṛu 
mapasala᷊n taumata apan tawe sala᷊ne. 
16Tawe gunane taumata woddo mangnginsue roitta ipaddea'a apande, ana 
waugu i tou tawe ṛingiranna mapia. 
17Sangkatou hawe sidutu mapia su hawene, arawe sangkatou tuṛṛangnga 
uapasanna asasusa suaddio'a. 
18Taumata apan maddiandi tadea'u maola'a mamaekku awallassu 
sansulu᷊ngnge uddewe taumata woddo. 
19Taumata apan apulune su rosa, i tou apulune lai uatatiakka. Taumata apan 
tali᷊mmoṛṛonganna, maddea'a papate. 
20Sangkatou taṛṛa li᷊nga tawe lumuassa, taumata ringannu lilangkamale᷊'a 
sarun maasomba silaka. 
21Maasomba ana'a longonna atappasanne naasomba asasusa; maola'a 
iamangngu ana'a woddo tawe mangonggollu ala᷊lu᷊assa. 
22Naungnga apan lulluassa maapia waddangnga; naungnga apan massusa 
maale᷊o ikkatta. 
23Mallaṛṛungnga apan mangngempe, mannengkamma roitta aonggolla 
ringannu mala᷊nnabba wuṛṛu tawe mangamattu atatuli᷊dda. 
24tuddan taumata apan pia pasasunna eteudde tadea'u maasomba apande, 
arawe tuddan taumata woddo tawe tantunne. 
25Ana'a apan woddo mappasusan iamangnge, wuṛṛu mapalu᷊ain naungngu 
inangngene. 
26Tawe su ṛinone mangandangngu denda su taumata apan tawe sala᷊ne; tawe 
su ṛinone mangallangnga taumata apan mapia. 

27Taumata apan matakko'a ṛingiranne, tawe bisarane manambo. Taumata 
pande, sidutu matammudda. 
28Sangkatou woddo lai sarun sunnanna pande wuṛṛu pia asingkatta 
amungkangngu i tou mala᷊nnabba wuṛṛu uatinnannanga. 

Amsal 18 

1Taumata apan makkaen batanganne wuassu taumata waine atappasanne 
tumba'u mannutukka watanganne sassane; suapan addapattu taumata waine 
tompola᷊nni tou. 
2Taumata woddo maddiri onggola᷊nnu pasasunna; i tou tumba'u mappulu 
mapasabbangngu lalo᷊ṛṛon naungnge. 
3Rosa wuṛṛu aasiangnga u'amatta suadio'a; napawe nassala᷊te, i tou sarun 
alu᷊andahanna lai. 
4Wisaran taumata wotongnge maola'a punnu apapande mala᷊lu᷊mma ere 
laudda, mapia ere ua'e mangngelekka. 
5Dale᷊o manamba'a taumata lale᷊o wuṛṛu mangallangnga taumata tawe 
sala᷊ne. 
6Amungkangngu taumata woddo mabbisara, i tou mandantan pattatiakka 
wuṛṛu nipuulla. 
7Wisaran taumata woddo maawinasa watanganne; i tou niasongngan 
bisarane sassane. 
8Aalu᷊andaga udde matemangnga pendamanna; taumata apulune 
mangalluppa. 
9Taumata apan tawe manginsue manarane ale᷊one nassulu᷊ngngu taumata 
apan apulune manggohakka. 
10 MAWU udde naali᷊hidda menara apan matohassa; ete poiaroddi taumata 
matuli᷊dda inai wuṛṛu maasomba tampa apan mala᷊ngnganna. 

11Arawe taumata ala massunna tumba'u darotongnga apan ualu᷊'adda si tou 
naali᷊hidda tanda'a watu matanggakka wuṛṛu matohassa uapali᷊wutta soa. 
12Taumata mawunga sarun manawo, taumata masaṛṛionto'a sarun 
addatanna. 
13Sumimbakka tantala᷊nna taambe naddaringikka eteudde inolaanna apan 
longonna wuṛṛu iapaasala᷊. 
14Ringannu apulu mabbiakka, taumata wotongnge mamasanna asasusa; 
nawuli᷊te apulu udde, nawuli᷊te ala᷊wo'u antimma. 
15Taumata mapia sidutu maroun asingkatta; taumata pande sidutu mappulu 
masomba ala᷊ṛṛa'a. 
16Lala᷊ntakku maawu'a lala᷊nna wuṛṛu manguntuddu taumata ringannu 
manga tembonanne. 
17Mabbawisara paarorone sulalu᷊mmu pallaṛṛuungnga sidutu nellehanna 
naṛṛino, arawe wisarane mannattakke iannamma amungkangu ro'amme 
rumantate. 
18Ringannu iundi, patatiakka wotongnge insueanna, ewe'e lai patatiakka 
suwallattu taumata pia taṛṛino wotongnge insueanna. 
19Tuṛṛangnga apan buatte nilessa naungnge masahadde undanianna wuassu 
soa apan matohassa; patatiakka naali᷊hidda arussan ngaran soa apan pia 
tanta'a watune. 
20Su manga wisara apan buatte niwisara pia pangillule᷊anna apan 
apendamanna. 
21Lila pia taṛṛino manala᷊matta pabbiaṛṛanna ara'e manggohakku 
pabbiaṛṛanna; taumata ṛinone mamasanna pangillule᷊annu wisarane. 
22Iapa esakka apan naasomba awingnge, maasomba auntunganna; awingnga 
uddewe aongngollu MAWU. 

23Taumata asiangnga maddorongnga ringannu addatta; taumata ala 
sussimbakka ringannu mammuṛṛeangnga. 
24Pia gawe apan tawe satia, pia lai gawe apan mappianne wuassu 
tuṛṛangnga. 

Amsal 19 

1Mapianne taumata asiangnga apan mabbiakka matuli᷊dda, wuassu taumata 
woddo apan apulune mammahia. 
2Araṛṛimadda ringannu tawe asingkatta, lale᷊o; taumata apan uasasaṛṛawutta 
sarun ma'ola'a pasasala᷊. 
3Taumata mandugi watanganne sassane ana waugu awawoddone, wua'udde 
mapasala᷊n MAWU su olangnge udde. 
4Taumata ala, hawene sidutu aatambanna; taumata asiangnga ewe'e 
tinantangngu ringanne. 
5Taumata apan mammahia su pallaṛṛuunganna, tawe mali᷊u wuassu 
ṛuumanna. 
6Suapan taumata maddea'a manganu naungngu tembonanne; anambon 
taumata maapulu maggawen taumata taṛṛa onggolla. 
7Taumata asiangnga aaddio'annu tuṛṛangnge, lembonete lai hawene. Salaiwe 
i tou mattinsahadda, i tou tawe maawohe si mangitou. 
8Isai mangngenggenna asingkatta, mandangngu watanganne; wuṛṛu isai 
mannaungnga apa apan a'urumanne, sarun su lalu᷊manna'a. 
9Taumata apan mangngawusu su pallaṛṛuunganna sarun iṛṛuumanna wuṛṛu 
pateanna. 
10Tawe su ṛinone taumata woddo mabbiakka pia lembone, wuṛṛu tawe lai su 
tampane allangnga mammarenta tembonanne. 
11Taumata pande wotongnge maaṛṛaddannu asasa'une. I tou raddaloanna 
ana waugu tawe mandeengngu pasasala᷊n taumata si tou. 

12Asasa'un datu ere tingikku singa; apapian datu naali᷊hidda wala᷊ngngukka 
apan nakkolo ala᷊wo'u sinuananna. 
13Ana'a woddo maala᷊le᷊o iamangnge. Awingnga apan tali᷊moṛṛonganna 
naalihidda ua'e tutturo tawe illolo᷊ne. 
14Wale᷊n wuṛṛu darotongnga wotongnge asombanganna wuassu 
hagurangnga, arawe awingnga apa pande udde aonggollu MAWU. 
15Amamalassa maaola'a taumata mattiilla mala᷊ngnga, wuṛṛu panginsueanne 
i malassa sarun amalu᷊nusanna. 
16Taumata apan tuttuṛṛutta manga parentan Duata sarun masala᷊matta, 
taumata apan tawe mangaregane sarun nate. 
17Mantulu᷊ngngu taumata asiangnga naali᷊hidda ere nangonggollu awallassa 
su MAWU; ne ete MAWU lai apan sarun mabbali᷊ssa. 
18Atoṛṛa'a anangngu tantala᷊nna ta'e pia antimma; amungkangngu tawe, 
atappasanne i'o maapulu i tou mala᷊le᷊o. 
19Wala'e taumata mali᷊hakka masa'u maapendamma sassane pangillule᷊anne. 
Amungkangngu i'o mantulu᷊ngngi tou, i'o tumba'u mannamba asasa'une. 
20Amungkangngu i'o mappulu mangurumma wuṛṛu maddaringikka tatantiro, 
sali᷊mmurine i'o mabbali᷊ taumata apan pia apande. 
21Taumata pia manambo ṛiinna, arawe tumba'u laṛṛawessu MAWU apan 
maola'a. 
22Pallala᷊gu apan aantimanna wuassu sangkatou eteudde asasatiane. 
Mappianne asiangnga wuassu mabbali᷊ taṛṛa awusu. 
23Pangaddate MAWU, ne wiakku sarun su lalu᷊manna'a; i'o sarun mawusa 
wuṛṛu mali᷊u wuassu silaka. 
24Pia taumata malassa tassulu᷊ngnge; mamo'on anna lai su moṛṛongnge 
masahadda. 

25Amungkangngu taumata mawunga iṛṛuumanna, taumata apan tawe 
pangalamanne maasomba ala᷊ṛṛa'a. Amungkangngu taumata mapia 
tagguanna i tou sarun aatambanna apandene. 
26Ana'a apan mandale᷊o wuṛṛu mallimbuakka hagurangnge, uddewe ana apan 
maasili wuṛṛu lale᷊o. 
27Ana'u, amungkangngu i'o maddirite lai massi'ala, i'o sarun maabuli᷊n apa 
apan buatte niurumannu. 
28Mattiala awusu, atappasanne tawe mangaregan tita; mannilaka taumata, 
matemangnga pendamanne su taumata lale᷊o. 
29Taumata woddo apan naungnge matanggakka i tou sarun puula᷊nna. 

Amsal 20 

1Ua'e apan maawu'anna maaola'a taumata tawe atoranne wuṛṛu mahio. 
Nawoddote taumata apan ma'inumma ma'oman sara iwu'anne. 
2Asasa'un datu naali᷊hidda tingikku singa; taumata apan mandantan 
asasa'une udde atappasanne mannilakka watanganne sassane. 
3Tumba'u taumata woddo apan maapulu matatiakka; pallala᷊gu apan 
raddaloanna eteudde mangindaun patatiakka. 
4Mabbawailla apan malassa tawe mammanara wawaila᷊nne sutempone; 
panginsueanne sutempo mangitingnga wawaila᷊nne tawe hassine apa-apa. 
5Lalo᷊ṛṛon naungngu taumata sasummandinge ere paṛṛihi apan mala᷊lu᷊mma; 
tawe asiannu taumata apan tawe pasasunna. 
6Manambo taumata apan mangnga'u watanganne hawe, arawe apan atonna-
tonna satia, masahadda paddeaanne. 
7Ala᷊ṛṛana'a naauntungnga amungkangngu pia iamangnga apan mapia wuṛṛu 
mabbiakka matuli᷊dda. 
8Napawe ratu uma'ianna udde adderan pallaṛṛuunganna, i tou maasilo 
sarangkanambone apan dale᷊o. 

9Apa pia taumata apan wotongnge mabbisara, “Naungku waresi, i ya'u 
nali᷊ute wuassu rosa?” 
10Timbanganna wuṛṛu aula᷊anna mallinga ipaadirin MAWU. 
11Wuassu inolaannu ana'a wotongnge asingkatanna apa pallala᷊gune mapia 
wuṛṛu matuli᷊dda. 
12Tali᷊nga ipaddaringikka wuṛṛu mata ipa'ellega, itarua udde ete MAWU apan 
nandiaddi. 
13Taumata apan taṛṛa atiilla sarun maasiangnga. Taumata apan maṛṛimadda 
mammanara uatahuanna manambo anna. 
14Mamamalli sidutu sussali᷊omannu aregga masaggadda. Arawe napawe 
buatte namalli lulluassa ringannu aregga apan niasombanganne. 
15Manga wisara apan lalo᷊ṛṛoannu asingkatta, maareganna wuassu 
wula᷊wanna ara'e berlianna. 
16Isai mappulu mamaekka utangngu taumata waine, wotongngete anuanna 
darotongnge maola'a wataṛṛun riandine. 
17Darotongnga ina'ulen mallinga, paarorone matemangnga nenengnge, 
arawe wua'udde pendamanna ere temangngu wakka. 
18Hola᷊ga pia gessine ana waugu iaṛṛingidda; ana waugu udde, ariete 
mattingkasahadda tantala᷊nna hola᷊ga taambe naatokka mapia. 
19Taumata apan malu᷊assa ma'umbilangngu taumata waine, tawe 
mapangaddapingnga; imbaṛṛangnga maggawen taumata apan 
matali᷊moṛṛonganna. 
20Taumata apan mammontoga hagurangnge, wiakke sarun mawuli᷊ 
naali᷊hidda solo᷊ nappaddumma su ṛabbi wasa. 
21Darotongnga apan paarorone niasombanganna ringannu mali᷊hakka, 
panginsueanne inauranna wali᷊ne ala᷊matta. 



1707 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

22Imbaṛṛangnga mabbali᷊ssa ala᷊le᷊o ringannu ala᷊le᷊o lai; pangimante MAWU, 
ete i Tou apan sarun mantulu᷊ngnga. 
23Aula᷊anna wuṛṛu watun timbanganna apan mallinga tawe ialu᷊assa MAWU. 
24 MAWU buatte nanantunnu lala᷊nnu pabbiaṛṛannu taumata su runia indi; 
waugu udde taumata tawe maasunna lala᷊nnu pabbiaṛṛanne sassane. 
25Paṛṛingidda paapia-pia tantala᷊nna taambe maddiandin sasamba su MAWU. 
Wotongnge mariaddi i'o sarun sumassilla sali᷊mmurine. 
26Ratu apan pande masingkattu isai taumata lale᷊o; i tou sarun makkuumanni 
mangitou ringannu tawe ampungnge. 
27Lalu᷊mmu naungngu taumata udde asasemakka wuassu MAWU apan 
mannemakka ahewallu naungnga. 
28Amungkangngu ratu mamarenta ringannu darangngu, atonna wuṛṛu 
matuli᷊dda, ne i tou sarun sidutu uataṛṛino. 
29Taumata dario'a raddaloanna ana waugu atatohanne, wuṛṛu taumata 
timmade aaddatanna ana waugu owanne. 
30Taṛṛaassa ola'u pabbiaṛṛanna masahadda mammappassa ala᷊le᷊o, wuṛṛu 
mammaresi naungngu taumata. 

Amsal 21 

1Uasulu᷊ngngu ere MAWU nangatokku ua'en salu᷊kka tadea'u mangelekka 
tumuṛṛuttu apulu-Ne, aroddi lai i Tou mangngehetta ṛingirannu ratu. 
2Suapan inolaannu taumata asinungka mapia sulalu᷊mmu aellege sassane, 
arawe tumba'u MAWU apan masingkattu naungnge. 
3Inolanna apan matuli᷊dda wuṛṛu naṛṛino lembon maalu᷊assa MAWU 
sulu᷊ngnge wuassu ala᷊wo'u sasamba. 
4Taumata lale᷊o udde marosa, ana waugu tataṛṛinoannu atatanggakke wuṛṛu 
awawungane. 

5Ṛiinnu taumata marassagga mangngapiddu auntunganna; inolaanna apan 
uasasaṛṛawutta pangillule᷊anne awussa. 
6Paa'ala apan niasombanganna ringannu mallinga mali᷊hakka mawuli᷊ wuṛṛu 
mangngapiddu taumata su loṛṛangngu labbingnga. 
7Taumata lale᷊o maddiri tumuṛṛutta tita; i tou nasansaran araṛṛaginne sassa. 
8Taumata nassala᷊, pasi wengkolla lala᷊nne; taumata mapia sidutu matuli᷊dda 
wiakke. 
9Uatana'a su pabbuuannu pangketta maalu᷊assa wuassu uatana'a 
sambale᷊anna ringannu awingnga apan apulune uatatiakka. 
10Taumata lale᷊o sidutu mappulu ma'ola'a ala᷊le᷊o; su saruannu anambon 
taumata i tou tawe aakkanna. 
11Ṛuumanna su taṛṛa lobbossa maola'a ala᷊ṛṛa'a su taumata apan tawe 
pangalamanne. Amungkangngu taumata mapia taguanna, i tou sarun 
aatambanna pande. 
12Ruata Apan Lembonmatuli᷊dda masingkattu apa apan nariaddi sulalu᷊mmu 
wale᷊n taumata lale᷊o. I tou sarun mamontolli mangitou ma'oman sara nate. 
13Isai maddiri maddaringikka sasali᷊omannu taumata apan awussa tawe 
daringiṛṛanna amungkangngu i tou sassane maiontolla. 
14Su i mapa'ulen asasa'u wuṛṛu wawansaga, untureten aonggolla ringannu 
mala᷊nna-la᷊nnabba. 
15Amungkangngu atatuli᷊dda iapaamatta, ne taumata mapia sarun 
maapendamma ala᷊lu᷊assa, arawe taumata lale᷊o uapendamma silaka. 
16Taumata apan tawe tumuṛṛutta su lala᷊nnu pabbiaṛṛannu taumata mapia, i 
tou sarun ma'oma su runian taumata nate. 
17Taumata apan apulune malu᷊assa sidutu sarun su awussa; taumata apan 
apulune maddamea, i tou sarun tawe maala. 

18Amungkangngu tumana'u soa iṛṛuumannu MAWU, wali᷊ne taumata mapia, 
ewe'e taumata lale᷊o apan maasomba asasusa. 
19Mappianne uatana'a wadda'a mala᷊langnga, sulu᷊ngnge'e uatana'a ringannu 
sawa tali᷊mmoṛṛonganna wuṛṛu taṛṛa rona. 
20Taumata pande sidutu uatatana'a su ala᷊lu᷊assa wuṛṛu su paa'ala; arawe 
taumata woddo mabbasabbangngu darotongnge tawe deenganne. 
21Isai mattinsahadda tadea'u atatuli᷊dda wuṛṛu darangngu iapaamatta, sarun 
maasomba lalu᷊manna'a, aaddatta wuṛṛu uukka malo᷊'engnga. 
22Taumata pande wotongnge mapangaṛṛo soa apan rariagannu tantara apan 
matohassa; i tou naṛṛa'an manga tanda'a watu apan ipangngasakki mangitou. 
23Su ipallinda'u asasusa, ṛinone paatehamma malluan bisara. 
24Taumata mawunga wuṛṛu naungnga matanggakka apulune mappasala᷊ 
wuṛṛu tawe atoranne. 
25Imalassa apan maddiri mammanara; namate watanganne ringannu 
apulune sassane. 
26Su alo᷊'engngu allo i tou tumba'u maṛṛingidda su ola'u apa apan ipaapulune. 
Arawae mawali᷊'a, taumata apan matuli᷊dda wiakke wotongnge mangonggolla 
ringannu manambo-nambo. 
27 MAWU tawe lumuassu sasamban taumata lale᷊o, nangillembote 
amungkangngu ionggolla ringannu naungnga lale᷊o. 
28Tatiala awusu tawe pangimananna; arawe wisaran taumata apan 
masingkattu lala᷊nnu hatto, sarun daringiṛṛanna. 
29Taumata matuli᷊dda mangngimanna watanganne; taumata lale᷊o hatine 
maappalla. 
30Tawe apapande, asasiṛṛunga ara'e ṛingiranna matakko'a apan wotongnge 
mataṛṛangnga su saruannu MAWU. 

31Salaiwe pangalo riahiannu ringannu awalo᷊n pangalo, apan manantunnu 
auntunganna tumba'u MAWU. 

Amsal 22 

1Aranna mapia maareganna wuassu darotongnga manambo; 
raddangnguannu taumata mappianne wuassu onggola᷊nnu sala᷊'a wuṛṛu 
wula᷊wanna. 
2Taumata ala wuṛṛu taumata asiangnga pia sambau inolanna apan 
uasulu᷊ngnga: ete MAWU apan nandiaddi si mangitou sarangkanambone. 
3Taumata pande mallinda'a napawe maasilo asasilaka; taumata woddo 
sidutu u'amatta ana see niaṛṛiaannu asasilaka. 
4Taumata apan ma'imanna MAWU wuṛṛu sussallungngu watanganne, sarun 
su lalu᷊manna'a, malu᷊assa wuṛṛu aaddatanna. 
5Paṛṛabba wuṛṛu sedda nitaingnga su lala᷊nnu taumata taṛṛa linga; 
pangindauten sarangkanambone udde amungkangngu i'o mappulu 
masala᷊matta. 
6Aṛṛa'ete sangkatou ana'a sambau lala᷊nnu pabbiaṛṛanna apan ṛinone si tou, 
ne maddatingngu i tou matimmade i tou sarun mabbiakka aroddi. 
7Taumata asiangnga tataṛṛinoannu taumata ala; taumata apan mabballassa 
tataṛṛinoannu taumata apan napawallassa. 
8Taumata apan mangngasi'u linga sarun mangitingnga papate; 
panginsueanne taṛṛinone apan ipappaatta walate apulune sarun mawuli᷊. 
9Taumata apan naungnge mapia sarun ala᷊matannu MAWU, ana waugu i tou 
mattahia wiakka su taumata awussa. 
10Limbuaṛṛete taumata apan taṛṛa alu᷊andaga, ne naddote patatiakka, 
pasaseetta wuṛṛu uala᷊lo᷊bbossa. 
11Taumata apan mappulun atatuli᷊dda wuṛṛu mapia wisarane, sarun maola'a 
hawen datu. 

12Ringannu mammongkakku awusun taumata taṛṛa linga, MAWU mallu'adda 
tadea'u asingkatta apan atonna sarun lalu᷊'aranna. 
13I malassa apulune uatana'a su wale᷊n; i tou nabbisara, “Pia singa su liudde, 
i ya'u sarun tamboanne su tangngan dala᷊nna.” 
14Sasalo᷊'u wawine masandaga maoala'a sedda; taumata apan 
aasa'uannu MAWU umulu᷊ssa sulalu᷊mme. 
15Suṛṛinonete ala᷊ṛṛana'a ma'ola'a pallala᷊ghun longonna, arawe ua'e 
wotongnge mangaṛṛa'a si mangitou ringannu mamalu᷊ pallala᷊gu. 
16Isai mappulu mabbali᷊ ala ringannu mangallangnga taumata asiangnga 
wuṛṛu mangonggollu aonggola su taumata pia darotongnge panginsueanne 
sarun masusa. 

Tallun pul᷊o al᷊aṛṛa'u taumata pande 

17Paddaringikka, i ya'u sarun mangaṛṛa'a si yamiu ala᷊ṛṛa'u taumata pande! 
Panutukke ala᷊ṛṛa'u. 
18I'o sarun malu᷊assa amungkangngu ala᷊ṛṛa'u udde sahipunannu sulalu᷊mmu 
naungngu. Ana waugu ringannu aroddi i'o nariahite mappaattu ala᷊ṛṛa'a 
udde. 
19I ya'u nangaṛṛa'a si'o orassa indi ana waugu i ya'u mappulu i'o 
mangngimanna MAWU. 
20Tallun pulo᷊ ala᷊ṛṛa'a apan buatte ta'u niwoṛṛetta si'o ala᷊ṛṛa'a apan 
lalo᷊ṛṛoannu asingkatta wuṛṛu tatantiro apan mapia; 
21wuṛṛu sarun mangaṛṛa'a si'o apa apan atonna-tonna wuṛṛu naṛṛino. 
Mantewe i'o iwalo᷊anna, i'o wotongnge sumimbakka ringannu naṛṛino. 

–1– 

22Imbaṛṛangnga mandugi taumata asiangnga, tumba'u ana waugu i tou lome; 
wuṛṛu su pallaṛṛuunganna ariewe makkampassa hakkan taumata tawe 
ikanne. 

23Ana waugu, MAWU sarun manamba'a hatton mangitou wuṛṛu manawutta 
niawan taumata apan mangngallanga si mangitou. 

–2– 

24Ariewe maggahawen taumata apan apulune massa'u wuṛṛu mali᷊hakka 
umawitta daṛṛane. 
25Sali᷊mmurine i'o sarun mattanno si tou, wuṛṛu masahadde mamuli᷊n 
anaramma udde. 

–3– 

26Imbaṛṛangnga maddiandi mamaekka awallassu taumata waine. 
27Napawe i'o tawe mawaekka, tampan tatiila᷊nnu lai sarun anuanna. 

–4– 

28Imbaṛṛangnga manesse'u passaranna apan buatte niatookku ala᷊monanu. 
–5– 

29I'o buatte naasilo sangkatou taumata pande mammanara manarane? 
Taumata udde sarun iapamanara su wale᷊n manga ratu, wali᷊ne su wale᷊n 
taumata wiasa. 

Amsal 23 

–6– 

1Napawe i'o uma'ianna umanna ringannu sangkatou tembonanne, 
paanungete isai i tou. 
2Napawe i'o pia pulu umanna apan wahewalla, taṛṛangate apulunu udde. 
3Arie mabbali᷊u su anna matemangnga apan nisarune, asinungka i tou sarun 
maggau si'o. 

–7– 

4Imbaṛṛangnga mattinsahadda tadea'u maddea'a maala. Addoa'e apulunu 
udde. 

5Ana waugu tumba'u sulalu᷊mmu sangkaṛṛondappa darotongngu sarun 
mawuli᷊, ereola'u i tou pia papaidde wuṛṛu tumalla'a su winabbawa ere 
manu'a rajawali. 

–8– 

6Imbaṛṛangnga umanna ringannu taumata mapiikka. Imbaṛṛangnga lai 
numemma anne apan matemangnga. 
7Ana waugu, i tou sarun mabbisara, “Wette umanna; panamba'o lai,” sumbali᷊ 
pandumanne wali᷊ne aroddi. I tou tumba'u mangngarassa, arawe sulalu᷊mmu 
naungnge wali᷊ne. 
8Sali᷊mmurine biakka apan buatte niallummu, imutanu apia, wuṛṛu manga 
wisaranu apan mapia si tou tawe gunane. 

–9– 

9Ariewe manantiro taumata woddo; i tou sarun tawe mangaregan tatantironu 
udde. 

–10– 

10Imbaṛṛangnga saran paassa manesse'u passarannu leta'a pussa'a ara'e 
manganu leta'a ana'a asisintimpalu᷊ssa. 
11Ana waugu, MAWU udde mananamba'a apan matohassa ete i Tou apan 
manamba'a si mangitou lumawangnga si'o. 

–11– 

12Panutukke ala᷊ṛṛa'u hurunu wuṛṛu paaṛṛimadda umurumma ala᷊ṛṛa'a. 
–12– 

13Ariewe paasamballa mangaṛṛa'a anangngu. Amungkangngu i'o mamuulla 
si tou ringannu ue, i tou tawe mate, 
14ewe'e sarun masala᷊matta. 

–13– 

15Ana'u, i tou malu᷊assa atonna amungkangngu i'o pande. 

16I ya'u lullala'a amungkangngu maaringikka si'o maggahatton bisara 
naṛṛino. 

–14– 

17Imbaṛṛangnga mannaungnga lale᷊o su taumata marosa. Paatuṛṛutte sidutu 
su Ruata, 
18tadea'u sutempo addantane i'o maralukka wuṛṛu pangangantimmu tawe 
mawuli᷊. 

–15– 

19Paddaringikka, ana'u! Ariaddite pande. Panutukke paapia-pia lala᷊nnu 
pabbiaṛṛannu. 
20Imbaṛṛangnga maggahawen taumata taṛṛa wu'anna ara'e mawali᷊u, 
21ana waugu i mangitou sarun mabbali᷊ asiangnga. Amungkangngu i'o 
mangke mattiilla, ne tate lai mala᷊nnu i'o sarun malluṛṛen laubba nahahesa'a. 

–16– 

22Paatuṛṛutte iamangngu; ana waugu, tawe i tou, i'o tawe baddi'a su runia. 
Amungkangngu inangngu timmadete, paelleha'a manungku i'o 
mangngaddatta si tou. 
23Ala᷊ṛṛa'a apan atonna, apande, aehetta, wuṛṛu pasasunna – 
sarangkanambone udde wotongnge awallianna, arawe tumaniten maarega 
amungkangngu iwalu᷊'a. 
24Sangkatou iamangnga sarun lumuassa amungkangngu anangnge pia 
pallala᷊gu mapia; i tou sarun lumuassa amungkangngu anangnge pande. 
25Antimanna hagurangngu lumuassa su saruannu; antimmanna lulluasse 
wawine apan nanungkangngu. 

–17– 

26Panutukke paapia-pia wuṛṛu pattannote ola'u pabbiaṛṛangku, ana'u! 
27Wawine masandaga apan sussandaga udde sedda apan maasilaka. 

28I mangitou mangngampangnga ere mallaṛṛampassa wuṛṛu naaola'a 
manambo esakka sussandaga. 

–18 – 

29-30Masingkatawe i'o apa apan sarun mariaddi su taumata apan ma'inumma 
anggore tumaniten manambo, wuṛṛu masokka mattemma ua'e maawu'anna? 
Taumata udde susa wuṛṛu uatataṛṛangnga. I tou sidutu uatatiakka wuṛṛu 
sussali᷊omanna. Matane maṛṛamutta wuṛṛu awangnge nangkale᷊ssa, salaiwe 
sarangkanambone udde wotongnge iali᷊nda'i tou. 
31Arie pabbala'a anggore mamono'a si'o, salaiwe saṛṛene tumaniten 
maanemma wuṛṛu aasiloanna lullendappa sulalu᷊mmu halasi see 
mangngelekka ringannu piane sulalu᷊mmu tonggola᷊nna. 
32Tiṛṛabbine marua allo i'o sarun maapendamma ere niapattu atoanna 
mawisa. 
33Matanu maanumpitanna, ṛingirannu niumali᷊wu wuṛṛu moṛṛongngu 
mattaṛṛupassi. 
34I'o uapendamma naalh᷊idda ere su pentakku tiangngu apalla su tangngan 
tahalo᷊angnga; puanu tuttiri wuṛṛu i'o lullenggete. 
35Ana see i'o sarun mabbisara, “Ali᷊mangke i ya'u nipuulla wuṛṛu niperon 
taumata, arawe i ya'u tawe maanaungnga apa apan buatte nariaddi. Uare, i 
ya'u tumaniten aamatiila᷊nna! I ya'u ṛinone ma'inumma apia!” 

Amsal 24 

–19– 

1Arie pannaungnga lale᷊o su taumata lale᷊o, wuṛṛu arie paggahawen 
mangitou. 
2I mangitou tumba'u maṛṛingiddu araṛṛagissa wuṛṛu tumba'u maggahatton 
apa apan maasilaka. 

–20– 

3Amonanna niola'a ringannu apande wuṛṛu pasasunna. 

4Wuṛṛu amungkangngu pia asingkatta, ne manga wabbo'ane sarun 
alo᷊ṛṛoanna ringannu nasuungnga manga saranapa maarega wuṛṛu 
maṛṛansangnga. 

–21– 

5Taumata pande massaraunganna wuassu taumata matohassa; asingkatta 
mappianne wuassu auatanna. 
6Ana waugu tantala᷊nna taambe napapangalo ṛinone pia hola᷊ga apan 
naatokka paarorone, wuṛṛu lembon manambo mananantiro, pia antimma 
wahewalla manungku sarun maauntungnga. 

–22– 

7Taumata woddo tawe maasunna apande. I tou tawe maawisara 
sarangkadio'a amungkangngu taumata tantala᷊nna uahahatton manga hatto 
mahuna. 

–23– 

8Taumata apan sidutu manggola᷊gu ala᷊le᷊o, sarun isaggo mangangula᷊'ukka. 
9Suapan hola᷊gu taumata woddo uddewe rosa. Taumata apan sidutu 
mappasala᷊n taumata waine, tawe aranguannu anambon taumata. 

–24– 

10Napawe i'o niawuli᷊annu antimma sulalu᷊mmu tempo apan susa, ne i'o 
nasutta taumata lome. 

–25– 

11Arie mapapaddua mamallossu taumata apan buatte niṛṛumanna pateanna; 
ambangewe taumata apan tantala᷊nna iaapidda su tampa 
panggahantonganna. 
12I'o wotongnge mabbisara, “Udde wali᷊ne manara'u.” Arawe Ruata ualu᷊'adda 
si'o. I tou masingkatta wuṛṛu makkungnga ṛingirannu. I tou mabbali᷊ssa 
taumata tumuṛṛuttu inolaanne. 

–26– 

13Ana'u, pa'inumpe pula᷊, ana waugu udde mapia. Su ereapa pula᷊ wuassu 
sala᷊kku langone, matemangnga inumanna, 
14aroddi lai apande mapia su ṛimuuddu. Amungkangngu i'o pande, 
masemakke wiakku sutempo addantane. 

–27– 

15Imbaṛṛangnga ere taumata lale᷊o apan ma'ire makkampassa taumata 
matuli᷊dda wuṛṛu mangaṛṛo wale᷊ne. 
16Ana waugu, salaiwe taumata matuli᷊dda masokka manawo, i tou sidutu 
sarun rumarisikka apia. Arawe mawali᷊'a, taumata lale᷊o sarun maṛṛimunsa'u 
asasilaka. 

–28– 

17Ariewe lumuassa amungkangngu seennu masilaka, wuṛṛu arie lumala'a 
amungkangngu i tou manawo. 
18Ana waugu, MAWU sarun ma'ellega inolaannu udde wuṛṛu mattiala 
ala᷊le᷊one, ana see tate lai makkuumannu seennu udde. 

–29– 

19Imbaṛṛangnga masa'u ara'e mala᷊le᷊o naungnga su taumata lale᷊o. 
20Taumata lale᷊o tawe tempo addantane wuṛṛu tawe antimma. 

–30– 

21Ana'u, ata'uten MAWU, wuṛṛu pangaddate ratu. Arie pallaṛṛenggennu 
taumata lale᷊o apan lullawangnga si mangitou. 
22Taumata ereudde wotongnge mate sulalu᷊mmu sangkaṛṛondapa, ana waugu 
silaka apan niaparantan Duata ara'e ratu wali᷊ne hatto addio'a. 

Manga pira tatantiro lai 

23Manga taumata pande buatte nabbisara ereindi: Mallaṛṛuungnga tawe 
wotongnge mangempe samba'a. 
24Amungkangngu taumata nassala᷊ iwalo᷊ne tawe nassala᷊, ne mallaṛṛuungnga 
udde sarun wontohanna wuṛṛu lelannu anambon taumata. 

25Arawe mallaṛṛuungnga apan nakkuumannu taumata nassala᷊ sarun su 
lalu᷊manna'a wuṛṛu aaddatanna. 
26Sasimbakka apan naṛṛino eteudde tatialan paggahawe tutune. 
27Imbaṛṛangnga mapararisikku putunganna tantala᷊nna i'o taambe nanaddia 
wawaila᷊nnu wuṛṛu taamben mammanara. 
28Imbaṛṛangnga maola'a matatiala su taumata waine ringannu tawe 
pinangiananne apan mapia; wuṛṛu arie lai mangawusu su ola'i tou. 
29Arie mabbisara, “I ya'u sarun mabbali᷊ssa si tou sarangkanambone apan 
buatte niola'i tou si ya'u!” 
30Su paassa i ya'u buatte sinumabbi wawaila᷊nna wuṛṛu waillu anggore 
tatahuannannu sangkatou malassa apan woddo. 
31Apan ta'u niasiloanna isudde tumba'u sinuananna ṛoaanna wuṛṛu manga 
akke. Tatandangnge lai naṛṛaate. 
32Napawe i ya'u nanutukka wuṛṛu naṛṛingiddu olangnge udde, i ya'u 
naasomba ala᷊ṛṛa'a indi: 
33Ringannu mangngiolabba wuṛṛu mattiilla tala᷊ngkadio'a, ringannu ua'ianna 
uaṛṛiwa lima wuṛṛu mangngillolo᷊ tala᷊ngkadio'a, 
34awussa wuṛṛu paasiangnga nirumanta namangalo ere mallaṛṛampassa pia 
ahidde. 

Amsal 25 

Manga pira tatantiro waine wuassi Salomo 

1Manansunna indi manga pira tatantiro waine wuassi Salomo apan niali᷊nnu 
manga mamanaran wale᷊n araratuanni Hizkia, ratun Yehuda. 
2Ruata wabbantuhanna ana waugu apa apan iaadapping-Nge; ratu 
aaddatanna ana waugu apa apan tattala᷊ane. 
3Naali᷊hidda laudda apan mala᷊lu᷊mma wuṛṛu langitta apan matanggakka, 
aroddiwe ṛingirannu ratu apan tawe asunnanna. 

4Waresite suene sala᷊'a wuassu luhudde, wakkute araṛṛansangnge wotongnge 
ilanginnu tuangnga. 
5Limbuaṛṛete manga mananantiro lale᷊o wuassu wale᷊n araratuanna, wakkute 
udde araratuanna matohassu atatuli᷊dda. 
6Amungkangngu sumaruanna ratu ṛinone masaṛṛionto'a, arie mamunga ere 
taumata pia aiananne matanggakka. 
7Mappianne iapasa'e su tampa apan lembon mawantuga wuassu irolokka 
mangonggollu aianannu taumata apan pangkanne matanggakka. 
8Arie tumaniten masasaṛṛawutta mangapiddu hatto su pallaṛṛuunganna; ana 
waugu, amungkangngu inauranna i'o nassala᷊ apate apan sarun olaannu? 
9Nassala᷊ sunna su hawenu, insuete tumba'u ringanni tou, arawe addapingngu 
taumata waine arie pabbattia'a. 
10Ana waugu, sali᷊mmurine i'o isaggo taumata mataṛṛupassi wuṛṛu arannu 
mala᷊le᷊o su alo᷊'engngu pabbiaṛṛannu. 
11Addapatta apan niwisara naṛṛino sutempone naali᷊hidda wuan bula᷊wanna 
su lalu᷊mmu lama'a sala᷊'a. 
12Tatagun taumata pande su taumata apan mappulu maddaringikka 
naali᷊hidda sinsingnga wula᷊wanna ara'e lalo᷊ggakka wula᷊wanna. 
13Daroloṛṛanna apan matuṛṛutta, maalu᷊assa mandarolokke, naali᷊hidda ua'e 
masunge su mangangitingnga wailla. 
14Manga riandi apan tawe naola'a, naali᷊hidda winabbawa wuṛṛu anginna 
apan tawe manossokku uranna. 
15Asasabbare apan rarundinganannu manga wisara masaṛionto'a wotongnge 
apangimanannu taumata apan uataṛṛino, wuṛṛu makkimunsa'a anambon 
lumala᷊wangnga. 
16Arie pa'inumma pula᷊ manambo-nambo; takkude i'o mawusaingnga. 

17Arie tumaniten masokka rumanta su wale᷊n ali᷊ndongannu, takkude i ya'u 
mawusa see mabbinsinu. 
18Aansilla awusu wotongnge maapate, naali᷊hidda hale᷊le, darupa ara'e 
anaanna maṛṛoro. 
19Mangngimanna taumata lale᷊o sutempon asasusa uddewe naali᷊hidda 
sussappan isi huggolle, ara'e u'amattu ledda peṛṛo. 
20Mangantari hunan taumata massusa naali᷊hidda nanantole᷊ si tou sutempo 
masunge naali᷊hidda nallali᷊nnu cuka su lessane. 
21Amungkangngu seennu malu᷊nussa, i tou onggole᷊ten anna; amungkangngu 
i tou marou, painuma'e i tou. 
22Ringannu aroddi i'o namansili si tou wuṛṛu MAWU sarun mangala᷊matta si'o. 
23Anginna sawannakka sarun mandantan uranna; aroddi lai paggahahatto 
sarun mandantan asasa'u. 
24Uatana'a su pabbuuannu pangketta malluasanna wuassu uatana'a 
sambale᷊anna ringannu awingnga apan apulune uatatiakka. 
25Naasengkamma watti'a wuassu wanua marau naali᷊hidda na'inumma ua'e 
masunge sutempo marou. 
26Taumata mapia apan mattingkawaddo su taumata lale᷊o naali᷊hidda 
ali᷊matan kua'e apan mala᷊bbukka ara'e paṛṛihi malabbukka. 
27Lale᷊o ma'inumma pula᷊ apan nilumebbe, aroddi lai lale᷊o tumaniten 
manambo maddalo. 
28Taumata apan tawe ma'uli᷊nna watanganne naali᷊hidda soa apan naṛṛaate 
tatandangnge. 

Amsal 26 

1Naali᷊hidda uranna sutempon tandiawa, wuṛṛu eisse sutempon paddissa, 
aroddi lai daralo su taumata woddo, tawe su ṛinone. 

2Naali᷊hidda manu'u winalanganna tuttalla'a wuṛṛu mannalangnga su 
winalanganna, aroddi lai wawontoga tawe maṛṛino su taumata apan tawe 
sala᷊ne. 
3Keledai ṛinone suṛṛiannu tali᷊ngngirunne, awalo᷊ ṛinone wabbala᷊nna, aroddi 
lai taumata woddo ṛinone puula᷊nna. 
4Taumata apan sussimbakka aiwalo᷊n taumata longonna, uasulu᷊ngnga 
awawoddone ringannu taumata udde. 
5Aiwalo᷊ apan woddo ṛinone simbaṛṛanna ringannu sasimbakka apan woddo 
lai, tadea'u isai naiwalo᷊ masingkatta manungku i tou wali᷊ne pande ere apan 
ilaṛṛangngone. 
6Mandolokku sangkatou taumata woddo iapaapiddu watti'a, nassulu᷊ngngu 
ere namaddi ledda sassane wuṛṛu naddea'a asasilaka. 
7Naali᷊hidda taumata lome napaattu leddane, aroddi lai taumata woddo apan 
mabbisaran tatatinro. 
8Maddalo taumata apan tawe asingkanne, naali᷊hidda nangiittu watu 
masagga-saggada su wawaretane. 
9Naali᷊hidda taumata wu'anna mapasabbangngu tune wuassu limane, aroddi 
lai taumata woddo apan mabbisaran tatatinro. 
10Isai mapamanaran taumata woddo ara'e walate taumata sarun maarugi 
anambon taumata. 
11Naali᷊hidda asu nabelengnga nangalluppa mutane, aroddi lai taumata 
woddo apan nanule᷊n awawoddone. 
12Taumata woddo ta'e lai mappianne wuassu taumata apan massunna 
watanganne pande. 
13Iapa malassa apulune uatana'a su wale᷊n; i tou mabbisara “Pia singa su 
liudde, i ya'u wotongnge sametanne su tangngan dala᷊nna.” 

14Naali᷊hidda ngara tuttiri su hensellene, aroddi iapa malassa u'awilingnga su 
tattereanne. 
15Pia taumata apan malassa nangillembo; mamo'on kanna lai su moṛṛongnge 
lai tawe maola'a. 
16Iapa malassa massunna watangnge mannamboanne apande wuassu siri 
pitu taumata apan sinumimbakka naṛṛino. 
17Taumata apan ma'ilalo᷊'an batanganne sulalu᷊mmu patatiakka apan wali᷊ne 
hattone naali᷊hidda taumata apan mannametta asu matengnga su tali᷊ngane. 
18-19Taumata apan mallinga, see mabbisara, “I ya'u tumba'u 
uala᷊la᷊kkangnga,” nassulu᷊ngngu taumata wewa apan mannala᷊ngnga 
lutangnga apan maasilaka. 
20Napawe alu nappusse, ne putungnge mappaddumpe; napawe iapa 
tali᷊moṛṛonganna tate baddi'a, ne patatiakka lai nasuete. 
21Naali᷊hidda munsingnga wuṛṛu alu apan sidutu maarenggamma putungnga; 
aroddi lai taumata apan apulune uatatiakka malloso pabbawawulo᷊. 
22Oddatta udde matemangnga pendamanne; taumata apulune mangalluppa 
udde. 
23Naali᷊hidda urinna leta'a nioosannu sala᷊'a, aroddi lai taumata matemangnga 
su moṛṛongnge arawe naungnge lale᷊o. 
24Taumata mabbinsi matemangnga manga wisarane arawe naungnge 
napenen bawahia. 
25Salaiwe i tou masaṛṛionto'a, arawe arie pangimanna; ana waugu awawinsi 
uataṛṛino naungnge. 
26Salaiwe i tou mammunin awawinsine, anambon taumata sarun maasilo 
ala᷊le᷊one. 

27Isai apan naali᷊ loṛṛangnga ipaggau taumata waine, i tou sarun mataṛṛo 
sulalu᷊mme. Isai manali᷊nggin batu tadea'u ipangumpisanna taumata waine, i 
tou sassane apan sarun aumpisanannu watu udde. 
28Mammahia taumata nassulu᷊ngngu ere maddantinne. Wisara matemangnga 
mandantan silaka. 

Amsal 27 

1Arie tumaṛṛupassi su ola'u allo tiṛṛabbi, ana waugu i'o wagga apan sarun 
mariaddi tiṛṛabbi. 
2Imbaṛṛangnga maddalo watangannu sassane; tanasa'e taumata waine apan 
ma'ola'a olangnge udde, ewe'e lai iapa awaganannu. 
3Watu wuṛṛu anne udde ta'e maṛṛanna, amungkangngu isumandingngu 
taddu'u naungnga apan niaparantan taumata woddo. 
4Asasa'u udde maṛṛaggissa wuṛṛu maasongkakka, arawe sumaruanna lu'adda 
isai maataṛṛangnga? 
5Mapianne tataggu apan uahahati sulu᷊ngnge darangngu apan 
niapasabbangnga. 
6Hawe mammuullu darangngu, arawe seetta makka'uppu racunna. 
7Amungkangngu mala᷊idda, pula᷊ lai itola; amungkangngu malu᷊nussa, iapa 
mapetta lai pendamanna matemangnga. 
8Taumata apan mannantangngu wale᷊ne, naali᷊hidda manu'u winalanganna 
apan nanantangngu sala᷊kke. 
9Su ereapa lana mawangngi wuṛṛu manga wawangngi maalu᷊assa naungnga, 
aroddi lai apapian hawe maalu᷊assa naungnga. 
10Arie paabuli᷊ane hawenu ara'e hawen iamangngu. Sulalu᷊mmu asasusa 
imbaṛṛangnga maisumbala su tuṛṛangngu; ali᷊ndonganna marani maareganna 
wuassu tuṛṛangnga apan marau. 

11Ana'u, ṛinonewe i'o pande, tadea'u i ya'u malu᷊assa wuṛṛu maasimbakka 
amungkangngu inseṛṛoanna. 
12Taumata pande mallinda'a napawe maasilo silaka; taumata woddo sidutu 
u'amatta wua'udde niaṛṛiaannu silaka. 
13Isai apan mamasanna utangngu taumata waine, wotongnge anuanna 
darotongnge maoala'a wataṛṛun riandine. 
14Isai marua allo maṛṛanggapa mattabea su manga hawene ringannu tingikka 
ma'ikkatta, udde ere mammontoga. 
15Awingnga apan apulune uatatiakka naali᷊hidda tingikku uranna 
nangansalla allo massallo. 
16Tawe maola'a i tou iapala᷊nnabba, naali᷊hidda anginna apan tawe 
ataṛṛanganna wuṛṛu lana apan tawe iaṛṛangkumma. 
17Su ereapa atta'a mangasan atta'a, aroddi lai taumata massi'ola᷊ su 
sansulu᷊ngnge. 
18Isai mappaduli᷊ aaluanna, sarun umanna wuane. Mangangimbe sarun 
iarega amungkangngu marangngu mawune. 
19Su ereapa ua'e pallintauannu hatinu, aroddi lai hatinu mapali᷊atta'u 
watangannu. 
20Su runian taumata nate, sidutu pia tampa; aroddi lai apulun taumata tawe 
pattaala᷊nne. 
21Wula᷊wanna wuṛṛu sala᷊'a iannamma sulalu᷊mmu auntapanna; taumata 
asingkatanna wuassu ala'uanne sutempo raloanna. 
22Salaiwe taumata woddo heseṛṛanna ma'ikka-ikkatta, tawe mawuli᷊ 
awawoddone. 
23Padduli᷊anete winatangngu mapia-pia, 
24ana waugu paa'ala tawe mattaṛṛangnga mala᷊nnu, ewe'e lai taṛṛino 
ipamarenta lai sidutu saran mala᷊nnu-la᷊nnu. 

25Nannalo᷊ su wawaila᷊nna wuṛṛu wowone wabbasanna wuṛṛu iammulla 
maola'a annu winatangngu udde, arawe tantala᷊nna udde tinumuwote 
nannalo᷊ wakku. 
26Wuassu wambulu᷊n manga dombanu i'o maasomba laubba, wuṛṛu wuassu 
roitta la'unnu sambageanganna manga ambingngu i'o wotongnge mamalli 
leta'a wakku. 
27Wuassu manga ambingngu waine i'o wotongnge maasomba susu see lai 
manga amonannu see mangangimbenu. 

Amsal 28 

1Taumata lale᷊o tuttala᷊ngnga ringannu taweddu mangangenggenne, arawe 
taumata matuli᷊dda, waṛṛani ere singa. 
2Amungkangngu walahanna marosa, piaṛṛangnge uala᷊lo᷊lo᷊ssa; 
amungkangngu piaṛṛangnge pande, walahanna sarun matatana'a wuṛṛu 
sidutu su lalu᷊manna'a. 
3Tembonanne apan mangngallanga taumata asiangnga, naali᷊hidda uranna 
masaddata apan nanggohakku pangitinganna. 
4Isai apan tawe mangareggan tita, mannamba'a taumata lale᷊o; isai 
matuṛṛutta tita, lullawangnga taumata lale᷊o. 
5Atatuli᷊dda tawe asunnannu taumata lale᷊o, arawe taumata apan 
massubba MAWU, atonna-tonna maasunna. 
6Mappianne taumata asiangnga apan matuli᷊dda naungnge wuassu taumata 
ala apan taṛṛa linga. 
7Umbasanna apan matuṛṛutta tita uddewe taumata pande. Arawe taumata 
apan uahahawen taumata mawoso mammasili iamangnge. 
8Isai nabbali᷊te ala ana waugu nanganu bungane wuṛṛu maddea'a 
auntunganne manambo-nambo, paa'alane sarun manawo su taumata apan 
maakannu taumata asiangnga. 

9Amungkangngu i'o tawe tumuṛṛutta titan Duata, Ruata lai sarun 
masamballu aali᷊omannu. 
10Isai massalo᷊'u taumata matuli᷊dda tadea'u ma'ola'a ala᷊le᷊o, i tou sassane 
manawo sulalu᷊mmu sedda. Taumata apan naungnge waresi sarun 
ala᷊matanna ma'oman sara su lalu᷊manna'a. 
11Taumata ala sidutu uapendamma watanganne pande, arawe taumata 
asiangnga apan pia buddine masingkattu isai i tou ṛinone. 
12Amungkangngu taumata mapia uaparenta, anambon taumata malu᷊assa, 
amungkangngu taumata lale᷊o uaparenta, tumana'u soa ma'imbuni. 
13Isai apan mammunin dosane tawe mauntungnga. Isai manga'u wuṛṛu 
manantangngu rosa, sarun dangnguannu MAWU. 
14Pangaddate MAWU sidutu, ne i'o sarun su lalu᷊manna'a. Amungkangngu i'o 
lumawangnga si Tou, i'o sarun maasomba asasilaka. 
15Taumata lale᷊o apan uaparenta taumata su awussa, naali᷊hidda singa 
mammiṛṛonganna ara'e beruangnga apan tumambote. 
16Tembonanne apan mangngallanga taumata waine, tawe ṛingiranne mapia; 
tembonanne apan maddantinnu pallali᷊nga sarun mamarenta su tonnanne. 
17Sangkatou taṛṛa pate sarun uapendamma sidutu a'enggenanna 
maddatingngu papatene; tawe saran sangkatou apan wotongnge 
manaṛṛangnga si tou. 
18Taumata apan mabbiakka ringannu tawe sangkulle sarun masala᷊matta. 
Taumata apan u'ali᷊wu wiakke, sarun manawo. 
19Mabbawailla apan mammanara maṛṛimadda sarun masuungnga wiakke; 
taumata apan mandammen tempo sarun su awussa. 
20Taumata matuli᷊dda ala᷊matannu MAWU, arawe taumata apan mappulu 
mali᷊hakka maala, tawe mali᷊u wuassu ṛuumanna. 

21Dale᷊o udde mammile taumata; arawe piaddu lai mallaṛṛuungnga apan 
mallinga tumba'u ana see maasomba roitta addio'a. 
22Taumata apan wali᷊u apulune mali᷊hakka maala; i tou wagga manungku 
paasiangnga mali᷊hakke maṛṛia'e si tou. 
23Taumata apan mangngonggollu tatagu panginsueanne lembon aaddatanna 
wuassu taumata mangngonggollu daralo. 
24Isai manna'o darotongngu hagurangnge i tou massunna manungku udde 
wali᷊ne rosa, naali᷊hidda manga taṛṛa ta'o waine. 
25Maṛṛingiddu watanganne sassane mandantan patatiakka; i'o 
ma'untunganna amungkangngu mangngimanna MAWU. 
26Isai mangngasakka lala᷊nnu ṛingiranne sassane, tawe ṛingiranna mapia. Isai 
tuttuṛṛuta ala᷊ṛṛa'u taumata pande sarun masala᷊matta. 
27Isai apan mangngonggolla taumata asiangnga sarun tawe asueanne. Isai 
manutubbu mata su awusu taumata asiangnga sarun awontohanna. 
28Amungkangngu taumata lale᷊o uaparenta; tumana'u soa ma'imbuni; 
amungkangngu taumata lale᷊o nate; taumata matuli᷊dda sarun mamiaṛṛa'a 
ringannu tawe gala᷊hene. 

Amsal 29 

1Isai sidutu lullawangnga awungkangngu tantiroanna, su sambau tempo 
sarun mawinasa wuṛṛu tate maola'a apia. 
2Amungkangngu taumata mapia mamarenta, lalo᷊ṛṛon soa malu᷊assa. Arawe 
amungkangngu taumata lale᷊o uaparenta, tumana'u soa uatataṛṛangnga. 
3Isai mappulun apande, maalu᷊assa naungngu iamangnge. Isai maggahawen 
taumata masandaga maggolo'a roinne. 
4Amungkangngu tembonanne uaagassa atatuli᷊dda, wanuane sarun 
matohassa. Arawe amungkangngu i tou wali᷊un doitta, wanuane sarun 
manawo. 

5Isai maddalo sansulu᷊ngnge taumata, mantaingngu sedda su watanganne 
sassane. 
6Taumata lale᷊o niasongngannu sedda ana waugu rosane, taumata matuli᷊dda 
uapendamma malu᷊ssa wuṛṛu lalu᷊manna'a. 
7Taumata mapia masingkattu hakku taumata lome, arawe taumata lale᷊o 
tawe maasunna. 
8Taumata apan apulune mannangkulla maasongkakku soa, arawe taumata 
pande mapala᷊nnabbu paggahahio. 
9Amungkangngu taumata pande wuṛṛu taumata woddo maggahatto, taumata 
woddo udde tumba'u mandona wuṛṛu lullage na'oman sara mandantan 
paggahahio. 
10Taumata apan masaṛṛionto'a naungnge ipabbinsin taumata apan maroun 
daṛṛa, arawe lalu᷊'arannu taumata mapia. 
11Taumata woddo mandona uahahati, arawe taumata pande masabbare 
wuṛṛu makkaddannu asasa'u. 
12Amungkangngu tembonanne ma'imanna su watti'a awusu, mamanara 
sarangkanambone sarun maola'a lale᷊o. 
13Sangkatou asiangnga wuṛṛu mangangallange udde uasulu᷊ngnga; 
sitarua MAWU nangonggollu mata ipa'ellega asasemakku pabbiaṛṛanna. 
14Amungkangngu ratu mannamba'a taumata lome, su tonnane i tou sarun 
mamarenta. 
15Tatantiro wuṛṛu tatagu maapande taumata. Ana'a apan sidutu 
babbatu'anna apulune sarun mamansili inangngene. 
16Amungkangngu taumata lale᷊o mamarenta, lala᷊wangnga aatambanna. 
Arawe taumata matuli᷊dda sarun maasilo ananawon taumata lale᷊o. 
17Aṛṛa'ete anangngu, ne i tou mangonggollu atatammudda si'o, wuṛṛu 
maola'a ala᷊lu᷊assu naungngu. 

18Walahanna apan tawe naasomba aehettu MAWU mabbali᷊ walahanna apan 
napenen pabbawawulo᷊. Lalu᷊manna'a su taumata apan matuṛṛutta 
titan MAWU. 
19Sangkatou allangnga tawe wotongnge tumba'u aṛṛaannu wisara. I tou 
maasunna, arawe waggan pandumanne. 
20Mannamboanna antimma su taumata longonna, wuassu taumata apan 
mabbisara arawe tawe maṛṛingidda dorone. 
21Allangnga apan a'entenganna ro'en ta'e dario'a, panginsueanne mabbali᷊ 
pua maattikka. 
22Taumata apan mali᷊hakka masa'u maaola'a manambo taumata matatiakka 
wuṛṛu marosa. 
23Taumata matanggakka sarun iapawawo; taumata naungnge masaṛṛionto'a 
sarun raloanna. 
24Taumata apan mammanara suadio'a ringannu manana'o, atappasanne 
mabbinsin batanganne sassane. Amungkangngu i tou mabbati'a atonna su 
pallaṛṛuunganna, i tou sarun iṛṛuumanna. Arawe amungkangngu i tou sidutu 
mala᷊nnabba, i tou sarun aṛṛinoannu wawontogu Ruata. 
25Matta'uttu addapattu taumata, pangillule᷊anne asasusa. Pangimante MAWU, 
ne i'o sarun matammudda. 
26Manambo taumata apan maddea'a aranna su tembonanne, arawe 
mangonggollu atatuli᷊dda tumba'u MAWU sassane. 
27Taumata mapia tawe malu᷊assa ringannu taumata lale᷊o; taumata lale᷊o 
maddantinnu taumata mapia. 

Amsal 30 

Manga wisaran Agur 

1Eteindi manga wisaran apan niwisaran Agur ana'i Yake wuassu Masa: “I ya'u 
nalo᷊takke, oh Ruata, i ya'u nalo᷊takke! Nasuete ikka'u! 

2I ya'u woddo ere winatangnga; tawe uatahuanna pasasunna. 
3Taambe saran paassa i ya'u nassi'ola᷊ apande, sarangkadio'a i ya'u wagga su 
ola'u Ruata. 
4Taumata suapane apan buatte napapale᷊le su surga? Buattewe i tou 
nakkangkumma anginna sulalu᷊mmu limane, wuṛṛu nami'unna ua'e 
sulalu᷊mmu laungnge, ara'e nanantunnu manga passarannu runia? Isai i tou, 
wuṛṛu isai anangnge? I'o sarun masingkatta! 
5Ruata nanipussu suapan paaire-Ne. I tou naali᷊hidda allungnga su 
sarangkanambone apan uatillumma si Tou. 
6Amungkangngu i'o manamba wisara-Ne, ne i Tou sarun managgu si'o wuṛṛu 
mappali᷊atta manungku i'o taṛṛa wahia.” 

Manga pira tatantiro waine 

7“Oh Ruata, i ya'u sumala᷊nde tantala᷊nna i ya'u taambe nate, onggola᷊awe si 
ya'u hatto darua indi. 
8Arie ma'oman sara i ya'u mabbisaran manga wisara lali᷊nga wuṛṛu wahia, 
wuṛṛu arie pabbala'a asiangnga ara'e ala. Onggola᷊awe si ya'u tumba'u apa 
apan haggausangku. 
9Ana waugu, amungkangngu i ya'u ala, asinungka i ya'u sarun mabbisara 
manungku i ya'u tate mappandumma si'o. Wuṛṛu napawe i ya'u asiangnga, 
asinungka i ya'u sarun manna'o ma'oman sara mandale᷊ote aran-Nu.” 
10Imbaṛṛangnga mangngaddio'a allangnga su mawune, i'o sarun ipassalu 
wuṛṛu iapasala᷊. 
11Pia taumata apan massalun iamangnge wuṛṛu tawe mangareggan 
inangngene. 
12Pia taumata apan massunna watanganne na'ukkassa wutte'e i tou marosa 
atonna. 
13Pia taumata apan massunna watanganne mapia atonna – tawe hampa 
apapiane! 

14Pia taumata apan maddea'a wiakka ringannu araṛṛagissa; i mangitou 
mala᷊ṛṛaga wuṛṛu mallinga taumata asiangnga see lai taumata lome. 
15Lamati'u ammaranne pia anangnge darua; itarua aranne “Tumba'u wua'u”! 
Pia appata hatto apan tawe masue: 
16runian taumata nate, wawine apan tawe mangunsiwe, leta'a mamara apan 
maroung kuranna, wuṛṛu putungnga apan lullewa su ala᷊wo'u tampa. 
17Taumata apan mangngalu᷊andaga iamangnge ara'e inangngene apan 
timmadete, ṛinone iramme su liudde tadea'u matane tembonannu manu'a 
gagak wuṛṛu winalu᷊nanne inasannu manu'a a'a. 
18Pia appatta hatto apan tumaniten masahadda si ya'u passunnanne: 
19manu'a a'a apan tuttlla'a su winalanganna, atoanna apan tuttondo su 
wowon batun sahatta, apalla apan maseenggotta su tangngan tahalo᷊angnga, 
wuṛṛu sampare maṛṛuala umbasanna apan tantala᷊nna uararangngu. 
20Eteindi apanden sangkatou wawine apan mala᷊wangnga awingnge: Napawe 
buatte sinumandaga, i tou niumanna ana see namedda moṛṛongnge, 
wua'udde nabbisara, “I ya'u tawe na'ola'a apa-apa!” 
21Pia appata hatto apan masahadda daringiṛṛanna su ahewallu runia: 
22sangkatou allangnga apan naola'a ratu, sangkatou woddo apan naasomba 
sarangkanambone apa ipaapulune, 
23sangkatou wawine apan napaawingnga sumbali᷊ i tou ipaaddirin taumata, 
sangkatou allangnga wawine apan nangaṛṛo aianannu mawune wawine. 
24Su runia indi appatta hatin binatangnga addio'a arawe pande atonna, 
eteudde: 
25Haṛṛammissa, winatangnga apan lome, arawe mannadia wiakke sutempon 
paddissa. 
26Pelanduk, winatangnga lome, arawe ma'ola'a wale᷊ne su wuiddu watu. 

27Saṛṛappalanna, winatangnga apan tawe ratune, arawe mabbarissa 
ringannu uaatokka. 
28Mangali᷊mma, winatangnga apan wotongnge sametannu lima, arawe i tou 
poi su wale᷊n araratuanna. 
29Pia appata hatto apan maatiangnga amungkangngu tutuṛṛanna olangnge 
umamatta, eteudde: 
30Singa, winatangnga atohasanne wuassu ala᷊wo'u winatangnga wuṛṛu tawe 
mata'uttu manga apa; 
31ambingnga mandangenna, manu'a tarau apan u'amatta mali᷊hakka, wuṛṛu 
ratu su saruannu tumana'u soane. 
32Amungkangngu ana waugu awawoddonu i'o ringannu matanggakka 
manggola᷊gu manga hatto lale᷊o, paatehamma! 
33Ana waugu, amungkangngu i'o malluakku susu, i'o ma'ola'a mantega. 
Amungkangngu i'o mamuulla ngirunnu taumata, see sinumabbangke daṛṛa. 
Amungkangngu i'o nandantan asasa'u, ne i'o lai nasutta sulalu᷊mmu 
pattatiakka. 

Amsal 31 

Tatantiro su ratu 

1Eteindi manga wisara apan niwisaran inangngi Lemuel, ratun Masa su 
anangnge, 
2“Ana'u, tatunonaungku, apan ta'u niasungkanga maola'a sasimbakku 
aali᷊omangku. Apate apan ta'u olaanna si'o? 
3Ariewe mallassa auatannu ara'e manggolo'a auatannu su wawine. 
Manambote ratu nanawo ana waugu wawine. 
4Paanaungete, Lemuel! Ma'inumma anggore wuṛṛu nanamitannu 
minumanna maawu'anna, tawe ṛinone su tembonanne. 

5Ana waugu, amungkangngu ratu ma'inumma ua'e maawu'anna, i tou 
naabuli᷊ten tita wuṛṛu tate maddaringikka taumata lale᷊bbone. 
6Ua'e maawu'anna hunane ete si mangitou apan niawuli᷊annu ṛingidda wuṛṛu 
naungnge massusa. 
7I mangitou ma'inumma tadea'u maabuli᷊n paasiangnga wuṛṛu asasusan 
mangitou. 
8Sambaaite i mangitou apan tawe maasamba'a watanganne sassane. Lu'arewe 
anambon taumata apan tawe maalo᷊re. 
9Pammanarate hunan mangitou, wuṛṛu ariaddite mallaṛṛuungnga apan 
matuli᷊dda. Lu'arewe taumata asiangnga wuṛṛu taumata apan nialangnga.” 

Awingnga wawine apan pande 

10Awingnga wawine apan pande masahadda paddeaanne; i tou maareganna 
wuassu intan berlianna. 
11Awingnge esakka sarun tawe atalanna, ana waugu pia pangangimanna si 
tou. 
12I tou tawe saran paassa ma'ola'a ala᷊le᷊o siapa esakka; su alo᷊'engngu 
pabbiaṛṛanne i tou ma'ola'a apapia si tou. 
13I tou maṛṛimadda mangammullu ṛote wuṛṛu wambulu᷊n domba ana see i 
tou mammanarate mandaddu'a. 
14Wuassu marau i tou mandantan anna, naali᷊hidda ere niola'u manga apallu 
mabbawalu᷊'a. 
15Marua allo maṛṛanggappa i tou napu'ote manaddia annu lalo᷊ṛṛon bale᷊ne, 
wuṛṛu mattahia manaran manga allangnge. 
16I tou maddea'a sampattangnga leta'a, ana see niwallianne; i tou 
mammanara sambau wawaila᷊nnu anggore wuassu addapanne. 
17I tou mandiahi watanganne mammanara ringannu anambon auatanne. 

18I tou masingkatta manungku sarangkanambone apan niolangnge, 
maauntungnga; i tou mammanara ma'oman sara ṛabbi mala᷊lu᷊mma. 
19Wananna niandongnge wuṛṛu mala᷊ṛṛenessa niraddungnge. 
20I tou tawe mapiikka su taumata awussa; i tou masaṛṛionto'a su taumata 
apan ma'itulu᷊ngnga. 
21I tou tawe suminggawangnga amungkangngu tempon masunge rumantate, 
ana waugu laubba masali᷊hangnga nasaddiate su lalo᷊ṛṛon bale᷊ne. 
22I tou sassane apan na'ola'a permadanine; laungnge wuassu mala᷊ṛṛenessa 
linen ungu apan maarega. 
23Awingnge esakka udde sangkatou taumata apan tinumelengnga – 
sangkatou suwallattu piaṛṛa'u soa. 
24I tou ma'ola'a laubba wuṛṛu papeṛṛetta ana see niwalu᷊'a su mabbawalu᷊'a. 
25I tou masaṛṛaungnga wuṛṛu aaddatanna; wuṛṛu tawe suminggawangngu 
allo addantane. 
26Ringannu masaṛṛionto'a i tou mabbisara; manga wisarane maarega. 
27I tou sidutu maṛṛimadda mammanara wuṛṛu ma'ellega aurangannu lalo᷊ṛṛon 
bale᷊ne. 
28I tou addatannu manga anangnge, wuṛṛu raddaloannu awingnge esakka. 
29“Pia manambo wawine apan mapia,” wisaran awingnge esakka, “arawe i'o 
apan apianne wuassi mangitou sarangkanambone.” 
30Pahudda maṛṛamaga tawe apangimananna, wuṛṛu araṛṛamaga sarun 
mawuli᷊; arawe wawine apan mararingikka MAWU ṛinone maasomba daralo. 
31Wali᷊sete ala᷊wo'u apapiane; i tou wawine apan ṛinone addatanna su 
anambon tampa! 

Mannanase 

Mannanase 1 

1Manga wisara sulalu᷊mmu buke indi darantane wuassu Sangkatou 
Maṛṛaṛingidda, ana'i Daud, apan sarun mallolo᷊ssa si Daud maola'a ratu su 
Yerusalem. 
2Sangkatou Maṛṛaṛingidda nabbisara: Sarangkanambone tawe gunane wuṛṛu 
tawe gessine! Pabbiaṛṛanna udde tawe pangantimanna, sarangkanambone 
tawe atappasanne. 
3Su alo᷊'engngu pabbiaṛṛanna i ite mammanara, mappasabbangu liaha. 
Arawe, suapa hessine apan wotongnge ipamungan kite? 
4Papapulunna apan sambau lumapputta wuṛṛu papapulunna waine mawuli, 
arawe runia sidutu ta'e aroddi. 
5Matannallo ta'e sussabbanga wuṛṛu ta'e pia lai umattuppa. Ringannu 
nallome i tou mabbelengnga su tampane paarorone, ana see sumbbangke 
apia. 
6Anginna tumiuppa watukku timukka, ana see sumingangu watukku 
sawannakka; i tou mangke tuttiri, ana see mabbelenga apia. 
7Manga salu᷊kka mangangelekka watukku tahalo᷊angnga, arawe tahalo᷊angnga 
tawe mapene. Ua'ene mabbelengnga watukku pappuannu salu᷊kka, ana see 
mannattakke mangngelekka apia. 
8Sarangkanambone maawusa wuṛṛu awawusa udde tawe iawisara. Matan 
kite mangke tawe mala᷊idda ma'ellega; tali᷊ngan kite tawe mawusa 
maddaringikka. 
9Apa apan buatte nariaddi, sarun mariaddi apia. Apa apan buatte niola'a, 
sarun olaanna apia. Tawe saran sambau saranapa wakku su runia indi. 
10Pia taumata mabbisara, “Pa'ellege, indi wakku!” Arawe udde piate 
tantala᷊nna i ite taambe niasungkanga. 

11Taumata tawe mannaungnga arariaddinna sutempo nanangkali᷊u. Aroddi 
lai arariaddianna orassa indi wuṛṛu addantane, tawe naungannu taumata 
sutempo addantane. 

Pengalamannu Sangkatou Maṛṛaṛingidda 

12I ya'u, Sangkatou Maṛṛaṛingidda, mamarenta su Yerusalem maola'a 
sangkatou ratun Israel. 
13I ya'u mappandumma manaṛṛasidda wuṛṛu massalu᷊mma ringannu 
asingkatta ala᷊wo'a apan nariaddi su runia indi. Pala᷊ddu pabbiaṛṛanna apan 
nisaddian Duata si ite maasusa. 
14I ya'u buatte naasilo ala᷊wo'u inolaannu taumata su runia indi. Pangimante, 
sarangkanambone udde tawe gunane, ere manara mangangenggenna 
anginna. 
15Iapa wengkolla tawe iatuli᷊dda, wuṛṛu apan tawe baddi'a tawe iareengnga. 
16I ya'u naṛṛingidda, “I ya'u buatte naola'a taumata mahuna wuṛṛu pande, 
mappandeanne marau wuassu anambon taumata apan namarenta su 
Yerusalem naṛṛoro si ya'u. I ya'u nangammullu manambo asingkatta wuṛṛu 
apande.” 
17Ne mappandumma tadea'u maasingkatta paṛṛalane suwallattu asingkatta 
wuṛṛu awawoddo, suwallattu apande wuṛṛu ala᷊llongonna. Arawe inauranna 
i ya'u indi tumba'u ere mangngenggenna anginna. 
18Ana waugu lembon manambo asingkatti ite, lembon manambo lai 
asasinggawangngi ite. Lembon aatambanna apanden kite, lembon manambo 
lai asasusan kite. 

Mannanase 2 

1I ya'u nakkawessa tadea'u mapaalu᷊assu waddangnga tadea'u maasingkatta 
apa udde lalu᷊manna'a. Inauranna udde lai tawe gunane. 
2I ya'u wukkute naatutukka manungku lala᷊gge udde awawoddo wuṛṛu 
lalu᷊manna'a tawe gunane. 



1737 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

3Nisasannu apulu tadea'u maola'a pande, i ya'u mappandumma tadea'u 
mallalu᷊manna'a ringangu ma'inumma anggore wuṛṛu maddamea. I ya'u 
massunna manungku eteudde lala᷊nne apan apianne su taumata mattemma 
pabbiaṛṛanne apan maautta su runia indi. 
4-5Manga manara wahewalla buatte ta'u niola'a. I ya'u napararisikku manga 
wale᷊'u. I ya'u na'ola'a manga waillu bunga wuṛṛu manga wailla apan 
nisuanannu alu anggore wuṛṛu ala᷊wo'u hatin aaluanna apan mabbua. 
6I ya'u naali᷊ manga li'u iapa'elekka su waillu bunga wuṛṛu manga 
wawaila᷊nna udde. 
7I ya'u uatahuanna manambo allangnga, mawae apan ta'u niwallianna, 
aroddi lai apan nasungkangnga su wale᷊'u. winatangnga papadduli᷊anangku 
mannamboanna wuassu anambon winatangngu taumata apan buatte 
natana'a su Yerusalem. 
8I ya'u nangammullu sala᷊'a wuṛṛu wula᷊wanna aonggollu manga ratu su 
manga wanua apan paparentangku. Mangangantari esakka wuṛṛu 
mangangantari wawine maalu᷊assa naungku ringannu manga antarin 
mangitou. I ya'u uatahuanna manambo lai awingku su liudde anambone 
suapawe ipaapulu'u. 
9Atonna, i ya'u maggewala᷊nna wuassu anambon taumata apan uatana'a su 
Yerusalem, wuṛṛu apande'u mattanggaṛṛana. 
10Ala᷊wo'u apulun naungku, ta'u niwatu'anna. Tawe sarana paassa i ya'u 
maṛṛaddannu waddangku mattemma ala᷊wo'u ala᷊lu᷊assa. I ya'u lullala'a wuasu 
ala᷊wo'u inasaharangku, wuṛṛu eteudde lala᷊ntakke si ya'u. 
11Arawe wua'udde i ya'u nanaṛṛassidda ala᷊wo'u manara'u wuṛṛu lai ala᷊wo'u 
inasaharangku su ipanginsue manga manara'u udde, ne i ya'u natutukke 
manungku sarangkanambone udde tawe atappasanne. Inasaharangku udde 
tawe gunane tumba'u ere mangngenggenna anginna. 
12Salaiwe ereapa olangnge sangkatou ratu tumba'u wotongnge mammanara 
ere manara apan buatte niola'u ratu apan naṛṛo wuassi tou. Ana see i ya'u 

mannattakke maṛṛingidda: apa atappassanne maola'a pande ara'e longonna 
ara'e woddo? 
13Atonna, i ya'u masingkatta, “Asingkatta mappiannu wuassu awawoddo, ere 
lai semakka mappianne wuassu ararandumma. 
14Taumata pande wotongnge maasilo tampa apan tuddanne; taumata woddo 
ere u'amatta uasasaṛṛipo.” Arawe i ya'u masingkatta lai manungku paladdu 
pabbiṛṛanna apan uasulu᷊ngnga sarun maṛṛia'a si mangitou 
sarangkanambone. 
15Ne i ya'u naṛṛingidda, “Pala᷊ddu pabbiaṛṛanna apan naṛṛia'a su taumata 
woddo sarun ta'u apendamanna lai. Nariaddi, apa hunane ala᷊wo'u apande-
U?” Ana see i ya'u nangautta hatto manungku apande udde atonna tawe 
gunane saran addio'a. 
16Taumata woddo sarun mali᷊hakka timbuli᷊anna, arawe taumata apan pia 
asingkatta lai tawe sidutu nannaunganna. Mala᷊nnu-la᷊nnu sarangkanambone 
sarun mawuli᷊ wuassu naungnga. I ite sarangkanambone sarun mate, mawae 
taumata pande ara'e lai taumata longonna. 
17Ana waugu udde pabbiaṛṛanna tate lai pangartianne si ya'u, wali᷊ne wua 
isudde tawe. Sarangkanambone tawe gunane; i ya'u tumba'u ere 
mangngenggenna anginna. 
18Ala᷊wo'u hessin manara'u wuṛṛu asombangku tawe gunane si ya'u, ana 
waugu ṛinone ta'u itantangnga su hahanti'u. 
19wuṛṛu isai masingkatta tanne i tou pande ara'e woddo? Arawe salaiwe 
erepa i tou sarun manahuanna hessin inasaharangku apan buatte 
niasombangangku sutempo i ya'u mabbiakka su runia indi ala᷊mattu 
inasaharangku wuṛṛu asingka'u. Nariaddi, udde lai sia-sia. 
20Orassa indi i ya'u sinumassilla buatte nammanara aroddi aṛṛimadde. 
21Ana waugu taumata mammanara maṛṛimadda ringangu nappaattu ala᷊wo'u 
asingkatta, apande wuṛṛu apapian manarane su ipaddea'a sambau saranapa. 

Arawe panginsueanne i tou ṛinone manantangngu liaha pinaddea'a saranapa 
udde. Nariaddi, udde lai tawe gunane, wuṛṛu lai atonna udde tawe su 
atatuli᷊dda! 
22Su alo᷊'engngu pabbiaṛṛanne taumata mammanara masahadda wuṛṛu 
mattinsahadda; wua'udde suapate hessin inasaharanne apan wotongnge 
ipammungane? 
23Ala᷊wo'u apa apan niolangnge su alo᷊'engngu pinabbiaṛṛanne, 
mangngapiddu asasusa wuṛṛu taddu'u naungnga si tou. Sutempo ṛabbi lai 
naungnge massusa. Nariaddi sarangkanambone udde atonna tawe gunane. 
24Taweddu mappianne su taumata wuassu anna, ua'e wuṛṛu mappaattu 
hessin inasaharanne. I ya'u natutukka manungku udde lai aonggollu Ruata. 
25Isai apan wotongnge umanna wuṛṛu mallalu᷊manna'a ringangu tawe Duata? 
26Ruata nangonggollu apande, asingkatta wuṛṛu lalu᷊manna'a taumata apan 
maalu᷊assa naung-Nge. Arawe taumata marosa nirolokku MAWU mammanara 
maddea'a anna mangngombon hessine tadea'u itantilla su taumata apan 
maalu᷊assa naungngu Ruata. Nariaddi, sarangkanambone udde tawe gunane 
ere manara mangngenggenna anginna. 

Mannanase 3 

Al᷊awo'u saranapa pia tempone 

1Ala᷊wo'u saranapa su runia indi nariaddi sutempo apan nitantunnu Ruata. 
2Ruata nanantunnu tempo ipanungkangnga wuṛṛu tempo mate, tempo 
massuanna wuṛṛu tempo mangabbutta, 
3tempo ipamate wuṛṛu tempo ipangapia, tempo ipanggohakka wuṛṛu tempo 
ipa'ola'a. 
4Ruata nanantunnu tempo lumuai wuṛṛu tempo lullagge, tempo sussangitta 
wuṛṛu tempo massala᷊ingnga, 

5tempo matatamba ringangu wawine wuṛṛu tempo palli matatamba, tempo 
maṛṛa'uppa wuṛṛu tempo maṛṛaddanna. 
6Ruata nanantunnu tempo maasomba wuṛṛu tempo awuli᷊anna, tempo 
mangngalludda wuṛṛu tempo mangnginsue, 
7tempo manggesa'a wuṛṛu tempo manabbi'a, tempo mala᷊nnabba wuṛṛu 
tempo mabbisara. 
8Ruata nanantunnu tempo mandangngu wuṛṛu tempo maddantinna, tempo 
mapapangalo wuṛṛu tempo maddame. 
9Apate hessin ala᷊wo'u inasaharanni ite? 
10I ya'u masingkatta manungku Ruata nangonggollu winabbawa apan 
mawakkatta si ite. 
11I tou nanantunnu tempo apan naṛṛino su ala᷊wo'u saranapa. I tou 
nangonggolla si ite paapulu tadea'u maasingkatta allo addantane, arawe i ite 
tawe maasunna inolaannu Ruata wuassu panattaṛṛanne maddatingngu 
panguddusanne. 
12I ya'u masingkatta manungku si ite taweddu mappianne wuassu lullala'a 
wuṛṛu mammendamma pabbiaṛṛanna su alo᷊'engngu uukki ite. 
13Mappianne i ite sarangkanambone umanna wuṛṛu ma'inumma see 
mattemma hessin inasaharannu manaran kite. Eteudde aonggollu Ruata. 
14I ya'u masingkatta manungku ala᷊wo'u manaran Duata siditu sarun 
mala᷊nnu-la᷊nnu. Taumata tawe maatamba ara'e maahaingnga. Wuṛṛu 
mammanara aroddi tadea'u i ite mata'utti Tou. 
15Apan orassa indi nariaddi, buatte nariaddi paarorone. Apan orassa indi pia, 
piate ro'en mala᷊nnute. Ruata nanantunna tadea'u apa apan buatte nariaddi, 
sarun mariaddi apia. 

Tawe atatul᷊idda su runia 

16Piaddu lai apan ta'u niasiloanna su rinia indi: suapa apan ṛinone pia 
atatuli᷊dda wuṛṛu apapia, isudde pia alaleo. 

17I ya'u naṛṛingidda, Ruata sarun makkungngu taumata apan mapia ara'e lai 
taumata lale᷊o, ana waugu suapan inolaanna wuṛṛu suapan manara sarun 
mariaddi sutempo apan buatte nitantunna Ruata. 
18Inaappuangku eteudde: Ruata nanalu᷊'atta si ite tadea'u mapali᷊atta'a 
manungku pala᷊ddu pabbiaṛṛanni ite tawe paṛṛalane ringangu pala᷊du 
pabbiaṛṛannu winatangnga. 
19Salaiwe ereapa lai, pala᷊du pabbiaṛṛannu taumata wuṛṛu winatangnga 
uddewe uasulu᷊ngnga. Iapa sambau sarun mate, aroddi lai iapa waine. Itarua 
udde suaddio'a riaddianna. Nariaddi taumata ta'e ma'untunganna wuassu 
winatangnga, ana waugu sitarua pabbiaṛṛanna udde tawe gunane. 
20I mangitou mattudda watukku tampa apan uasula᷊ngnga. I mangitou niola'a 
wuassu awu wuṛṛu sarun mabbelengnga lai ringangu awu. 
21I ite wagga, tanne ghaṛṛahon taumata masengkengnga ire'e wuṛṛu 
ghaṛṛahon winatangnga sumossokka sulalu᷊mmu leta'a. 
22Ana waugu udde i ya'u naatutukke manungku taweddu mappianne su 
taumata wuassu mattemma hessin manarane. Wali᷊ne wua isudde taweddu 
apan wotongnge olaanne. Tawe mariaddi i tou maasingkatta apa apan sarun 
mariaddi napawe i tou natete. 

Mannanase 4 

1Wua'udde nanutukka lai ala᷊wo'u awawengkolla apan nariaddi su runia indi. 
Manga taumata apan niallangnga lulluai wuṛṛu taweddu apan apan mappulu 
mangontolla si mangitou. Tawe saran sangkatou apan mappulu massumbala, 
ana waugu manga mangangallangnga udde uatahuanna taṛṛino apan 
wahewalla. 
2Naungku lale᷊o mannaungnga manga taumata apan mala᷊nnute nate ana 
waugu i mangitou lembon malu᷊assa wuassu manga taumata apan ta'e 
wiakka. 

3Arawe taumata lembon lulluassa lai eteudde manga taumata apan taambe 
niasungkangnga, ana waugu i mangitou taambe naasilo ala᷊le᷊o apan niola'a 
su runia indi. 
4I ya'u masingkatta lai manungku taumata mammanara aroddi asahadde, 
tumba'u ana waugu naungnge lale᷊o maasilo hessin manaran ali᷊ndonganne. 
Sarangkanambone udde atonna tawe gunane ere manara mangngenggenna 
anginna. 
5Naudde, tumba'u taumata woddo apan ua'ianna uawangunna pula᷊'i wuṛṛu 
namalan batanganne mate amalu᷊nusanna. 
6Asinungka udde atonna, arawe mappianne darotongnga addio'a 
rarundinganannu atatammuddu naungnga wuassu mammanara masahadda 
mappaattu ta'iakka darua wuṛṛu mangngenggenna anginna. 
7Ta'e pia lai apan tawe gunane sulalu᷊mmu pabbiaṛṛanna indi. 
8Pia taumata apan mabbiakka sassane tawe ana'a, ara'e lai tuṛṛangnga. 
Salaiwe aroddi, i tou sidutu mammanara masahadda wuṛṛu naungnge tawe 
saran paasa malu᷊assa ringangu darotongnge. Ionggolla sisai i tou tumaniten 
mattinsahadda wuṛṛu mannola'u ala᷊wo'u lalu᷊manna'a? Udde lai tawe 
gunane, wuṛṛu sambau ola'u pabbiaṛṛanna apan susa. 
9Ruan katou lembon ma'untunganna wuassu tumba'u sangkatou. 
Amungkangngu itarua mammanara, hessine lembon mappianne. 
10Amungkangngu iapa sangkatou nanawo iapa waine wotongnge 
mantulu᷊ngnga. Arawe amungkangngu sangkatou nanawo, sumbali᷊ i tou 
sassane, nasilakate i tou, ana waugu taweddu mantulu᷊ngngi tou. 
11Su ṛabbi apan masunge, ruan katau apan uananunutta wotongnge 
maasali᷊hangnga, arawe ereapa taumata wotongnge masalihangnga 
amungkangngu sassane? 

12Ruan katon apan inai sumale᷊le suaddio'a wotongnge mali᷊nda'u 
pabbawawulo᷊, arawe taumata apan sassane malu᷊assa iawaddo. Tallun bua 
tali᷊ apan niandongnga naola'a sambau, masahadda pamassutanne. 
13-14Taumata asingnga wotongnge maola'a ratu, wuṛṛu sangkatou taumatan 
tuttupanna wotongnge uma'ianna su adderan araratuanna. Arawe napewe 
timmaddete ratu udde tumaniten woddo manarimmattu tatantiro, ne 
pala᷊ddu pabbiaṛṛanne maddale᷊oanna wuassu umbasanna asiangnga arawe 
pande. 
15I ya'u maṛṛingiddu anambon taumata su runia indi, ne i ya'u naatutukke 
manungku suwallatti mangitou sarun pia sangkatou umbasanna apan sarun 
mallolo᷊ssa ratu. 
16Tumana'a apan nipiaṛṛangnge wotongnge mariaddi tawe iareengnga 
anambone, arawe napawe i tou tate baddi'a, taweddu saran sangkatou apan 
maadiangkamana ara'e mannaungnga inasaharanne. Atonna, 
sarangkanambone sia-sia ere manara mangngenggenna anginna. 

Arie tumaniten mal᷊ihakka maddiandi 

17Paatehamma amungkangngu inai su Wale᷊n MAWU. Mappianne umanu 
isudde massalu᷊mma ala᷊ṛṛa'a wuassu inai mangonggollu sasamba. Ere 
a'olaannu manga taumata woddo. I mangitou wagga mapapaṛṛala suapa 
apan naṛṛino wuṛṛu suapa apan nassala᷊. 

Mannanase 5 

1Paṛṛingidde tantala᷊nna taambe mabbisara, wuṛṛu arie tumaniten mali᷊hakka 
maddiandi su Ruata. I Tou roso surga wuṛṛu i'o wowa su runia. 
2Lembon sussinggawanga, lembon bahewalla pendamanna maasomba 
wali᷊awa lale᷊o. Lembon manambo mabbisara, lembon wahewalla 
pendamanna mapasabbangngu manga wisara awusu. 

3Nariaddi, amungkangu i'o maddiandi su Ruata, ola'e ringannu mali᷊hakka. I 
Tou maddiri su taumata apan woddo. Ana waugu udde, suunga'e 
paddariandinu. 
4Mappianne tawe maddiandi wuassu maddiandi see mangawusu. 
5Ariewe manga wisaranu maaola'a si'o marosa, na'oman sara i'o rinone 
mabbisara su imam apan mangngimbe MAWU, manungku i'o nassala᷊te 
naddiandi. Ipa'ura ma'ola'a Ruata masa'u si'o ma'oman sara i'o niṛṛimunsang-
Nge ana waugu hessin manaranu? 
6Su ereapa manambo wali᷊awa udde tawe atappasanne, aroddi lai manambo 
wisara tawe gunane. Arawe ata'utten MAWU. 

Pabiaṛṛanna udde tawe gunane 

7Arie tumiangnga maasilo tembonanne mangngallangnga taumata 
asiangnga, mangngaṛṛo pussa'an mangitou wuṛṛu tawe mangongnggolla si 
mangitou atatuli᷊dda. Suapan mamanara lalu᷊'arannu tembonanne wuṛṛu 
itarua lalu᷊'arannu tembonanne apan mattaggaṛṛanna pangkanne. 
8Ewe'e wiakku ratu lai uaantimma hessin pangitinganna. 
9Taumata apan wali᷊un doitta, tawe saran paassa matimu roinne; taumata 
apan wali᷊un darotongnga, tawe saran paassa lumuassu auntunganna. 
Sarangkanambone tawe gunane. 
10Lembon manambo paa'alan sangkatou lembon manambo taumata waine 
ṛinone onggola᷊nni tou anna. Tawe auntunganna su tatahuanne, i tou tumba'u 
masingkatta manungku i tou ala. 
11Sangkatou mamamanara wotongnge mariaddi tumba'u addio'a anna, arawe 
i tou mangke wotongnge maatiilla mala᷊ngnga. Arawe, sangkatou apan 
manambo darotongnge, i tou tawe maatiilla ana waugu sussinggawangnga. 
12I ya'u naasilo su runia indi pia sambau apan maasusa; sangkatou apan 
mangngombon darotongnge ipangantagga ṛutumma. 

13Arawe darotongnga udde nawuli᷊ ana sambau asasilaka, na'oman sara 
taweddu itantilli tou su manga anangnge. 
14I ite niasungkangnga ringangu uatantole᷊; aroddi lai i ite manantangngu 
runia indi, tawe mangapiddu manga apa wuassu ala᷊wo'u darotongnga 
inasaharanni ite. 
15Udde mangke maasusa atonna! I ite inai ere lai sutempo orassa indi 
nirumanta. I ite mattinsahadda mangngenggenna anginna, wuṛṛu apa 
hessine? 
16Su alo᷊'engngu pabbiaṛṛanna, i ite uasasaṛṛipo sulalu᷊mmu ararandumma, i 
ite mattinsahadda, sussinggawangnga, massa'u wuṛṛu pia tuddu'u naungnga. 
17Ne i ya'u naasunnate manungku apa apan apianne si ite tumba'u anna, ua'e 
wuṛṛu mattemma hessin inasaharanni ite su alo᷊'engngu paabiaṛṛanna 
maautta apan nionggollu Ruata si ite; eteudde pala᷊ddu paabbiaṛṛanni ite. 
18Amungkangngu sangkatou manengkamma paa'ala wuṛṛu darotongnga 
wuassu Ruata, wuṛṛu iwala mappaattu paa'ala udde, i tou ṛinone 
maadiangkamanna wuṛṛu mattemma ala᷊wo'u hessin manarane. Udde lai 
aonggollu Ruata. 
19Ruata namene naungngu taumata udde ringannu ala᷊lu᷊assa, ne i tou tawe 
suminggawangnga maṛṛingiddu ola'u pabbiaṛṛanna apan maautta indi. 

Mannanase 6 

1I ya'u naasilo lai tawe atatuli᷊dda apan lembon mannansara taumata su runia 
indi. 
2Pattaṛṛa paassa Ruata mangonggollu paa'ala, aaddatta wuṛṛu darotongnga 
su sangkatou, na'oman sara tateddu lai apan ipaapulune. Arawe Ruata tawe 
namalan tou mappaattu anambon aonggolla udde. Arawe nawali᷊'a, taumata 
apan awaganan-Ne sarun mappaattu paa'ala udde. Nariaddi, 
sarangkanambone udde tawe gunane wuṛṛu maasusa. 

3Salaiwe sangkatou pia ana'a maṛṛasutta su atoune wuṛṛu nabbiakka 
mala᷊nnu na'oman sara naala᷊la᷊ppa uukka matanggakka, arawe 
amungkangngu i tou tawe naapendamma ala᷊lu᷊assa wuṛṛu tawe naasomba 
tampa pallabbinganne apan su ṛinone, ne tumuṛṛuttu addapa'u, ana'a apan 
niasungkangnga see nate pala᷊ddu pabbiaṛṛanne ta'emappianne wuassu 
taumata udde. 
4Ana waugu su ana'a addio'a udde tawe maola'a hatto i tou niasungkangnga 
ara'e tawe; i tou inai sulalu᷊mmu ararandumma, ana see niabbuli᷊anante. 
5Taambe saran paassa i tou naasilo semakku matannallo, i tou taambe lai 
maasunna apa pabbiaṛṛanna indi, na'oman sara i tou wotongnge maatiilla 
ringannu matammudda. 
6Wuṛṛu udde mappianne wuassu taumata apan nabbiakka dua ṛasutta su 
tonnane, arawe tawe naapendamma ala᷊lu᷊assa. Wali᷊newe itarua inai watukku 
tampa apan uasulu᷊ngnga lai? 
7Taumata mammanara tumba'u ana waugu anna, arawe i tou tawe 
maapendamma malu᷊assa. 
8Nariaddi, apa auntunganne taumata pande isumandingngu taumata woddo? 
Apa lai hunane amungkangngu taumata asiangnga pallala᷊gune mapia su 
pattangngannu lalo᷊ṛṛon soa? 
9Sarangkanambone udde tawe gunane manara mangngenggenna anginna. 
Mappianne i ite malu᷊assa ringannu apa apan piate si ite sulu᷊ngnge maapulu 
lembon anamboanne lai. 
10Ala᷊wo'u saranapa apan piate, piate ro'en mala᷊nnute. I ite masingkatta 
manungku taumata tawe maasimbakka taumata apan mattohasanna wuassi 
tou. 
11Mallannu i tou sussimbakka, lembon tate atappasanne manga wisarane, 
ewe'e lai i tou tawe naasomba auntunganna apa-apa. 

12Ereapa taumata maasingkatta apa apan apianne si tou sulalu᷊mmu 
pabbiaṛṛanne apan maautta wuṛṛu tawe gunane, wuṛṛu apan sinumabbi ere 
lintau? Ereapa sangkatou taumata wotongnge maasunna apa apan sarun 
mariaddi su runia indi napewe i tou natete? 

Mannanase 7 

Ṛingiranna su ola'u pabbiaṛṛanna 

1Aranna mawangngi mappianne wuassu lana maaregga; wuṛṛu allon papate 
mappianne wuassu allo niariaddianna. 
2Mapianne inai su wale᷊n taumata nate wuassu inai su tampan andeangnga. 
Ana waugu i ite ṛinone sidutu mannaungnga manungku papate uaṛṛaddo 
suapan taumata. 
3Asasusa mappianne wuassu lala᷊gge. Salaiwe hati lullalo᷊, sawali᷊ate 
naungnga maluassa. 
4Taumata woddo sidutu mangngenggenna lalu᷊manna'a; taumata pande 
sidutu maṛṛingiddu papate. 
5Mappianne tagguannu taumata apan pia budine, wuassu raloannu taumata 
apan masahadda massunna. 
6Lala᷊ggen taumata woddo tawe atappasanne, ere tingikku larangnga 
nasoṛṛobbu putungnga. 
7Amungkangngu taumata pande mallinga, tumaniten woddo manarane; 
amungkangngu taumata manengkamma roitta aonggolla, narusate 
ṛingiranne. 
8Mappianne panginsueannu sambau hatto wuassu panattaṛṛanne; mappianne 
masabare wuassu tumaniten mawunga. 
9Arie tumaniten mali᷊hakka mandona; tumba'u taumata woddo apan 
mangngune. 

10Ariewe maiwalo᷊, “Anio tempon tiwatta mappianne wuassu orassa indi?” 
Tumbu'a taumata longonna apan maiwalo᷊ aroddi. 
11Taumata wiakka ṛinone pia asingkatta; lalo᷊ṛṛon asingkatta uasulu᷊ngngu 
pussa'a; 
12ere lai roitta aonggollu atatammudda. Nangillembo apande su ola'u 
asingkatta! Isai uatahuanna sarun masela᷊matta. 
13Panutukke manaran Duata. Isai apan wotongnge manuli᷊dda apa apan 
niwengkollu Ruata? 
14Nariaddi, lalluasse amungkangngu i'o tantala᷊nna su lalu᷊manna'a. Arawe 
amungkangngu i'o niaṛṛiannu asasilaka, arie paabbuli᷊ane manungku Ruata 
nangonggollu darua udde. I ite wegga apa apan sarun mariaddi manansunna. 
15Pabbiaṛṛangku tawe gunane, arawe su alo᷊'engngu pabbiaṛṛangku udde i 
ya'u naasilo ere manansunna indi; Pataṛṛa assa taumata mapia mate salaiwe 
i tou ma'imanna. Pataṛṛa assa taumata lale᷊o uukke malo᷊'engnga, salaiwe i 
tou sidutu ma'ola'a rosa. 
16Ariete tumaniten mapia wuṛṛu ariete lai tumaniten pande. Apa hunane 
mammate watanganne? 
17Arie lai tumaniten dale᷊o ara'e tumaniten longonna. Apa hunane mate 
taambe tempone? 
18Pangindauten olangnge darua tanginna. Amungkangngu i ite matta'uttu 
Ruata, i ite sarun maasomba apapia. 
19Asingkatta maaola'a tatahuanne lembon matohassa wuassu mapulo᷊ 
tembonanne su sambau soa. 
20Su runia indi tawe sangkatou taumata apan nasuungnga; taweddu sidutu 
apan ma'ola'a apapia wuṛṛu tawe saran paassa na'ola'a rosa. 
21Arie mappulu maddaringikka watti'a awusu, isai masingkatta i'o tantala᷊nna 
wabbontohannu sangkatou mangangimbe. 



1749 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

22I'o sassane lai naatutukke manungku taumata waine lai buatte 
niwontohannu. 
23Sarangkanambone udde ta'u nissalu᷊'atannu asingka'u. Arawe lembon ta'u 
raddeaanna asingkatta udde, lembon marau i tou wuassia'u. 
24Isai wotongnge maasingkatta atappasannu pabbiaṛṛanna indi? Tumanite 
malalu᷊mma madea'a passunnanne! 
25Arawe i ya'u maṛṛimadda massalu᷊mma wuṛṛu maddea'a apande, tadea'u 
maasomba asingkatta wuṛṛu sasimbakku ala᷊wo'u aiwalo᷊, I ya'u maannamma 
massunna manungku rosa udde awawoddo, wuṛṛu ala᷊le᷊o uddewe ipaapulu. 
26I ya'u naasingkatta manungku wawine mappettana wuassu papate. 
Darangngun bawine ere soma wuṛṛu sedda apan nariahite manemetta 
pabbawiakke. Laṛṛa'umme ere tali᷊ apan uaṛṛapussa masagadda. Taumata 
apan mappaamattu apulun Duata mali᷊u wuassu seddane, arawe taumata 
marosa sarun asametanne. 
27Pa'ellege, unnu Sangkatou Maṛṛaṛingidda: Sarangkanambone udde ta'u 
niasangkala᷊nna, sutempo passangka lempangnga i ya'u madde'a sasimbakke. 
28I ya'u ta'e lai maddea'a manga sasinaukke waine, arawe tawe naasomnba. 
Suwallattu saṛṛiwu su atoune, i ya'u naasangkalla sangkatou esakka apan 
aaddatangku. Arawe suwallatti mangitou tawe sangkatou wawine apan 
wotongnge ta'u iaregga. 
29Tumba'u indi apan niasombangangku: Ruata na'ola'a si ite tawe lembone 
wuṛṛu wiasa. Arawe ete i ite sassane apan na'ola'a watanganni ite masahadda 
passunnanne wuṛṛu mangke uawengkolla. 

Mannanase 8 

1Alu᷊assawe eteapa taumata pande. I tou masingkattu sasimbakku ala᷊wo'u 
hatto. Asingkatta apan naaola'a si tou lullaggen ala᷊lu᷊assa, na'oman sara 
hatine sidutu matilangnga. 

Paatuṛṛutte ratu 

2Paddaringikke napawe ratu mamarenta, wuṛṛu arie ma'ola'a riandi apan 
uasasaṛṛawutta su Ruata. 
3Ratu wotongnge ma'ola'a walate apulun naungnge, amungkangngu i tou 
tawe mangonggolla, mappianne panginduaten tou. 
4Ratu mammanara ringannu saṛṛaungnga; taweddu waṛṛani sumimbakka si 
tou! 
5Taumata apan matuṛṛutta si tou, sarun matammudda wuṛṛu mala᷊ngnganna; 
taumata pande masingkatta tingngera wuṛṛu ereapa tumuṛṛutta ratu. 
6Su ala᷊wo'u saranapa pia tempone wuṛṛu olangnge sassane, arawe tumba'u 
addio'a atonna apan asingkatanni ite! 
7Tawe saran sangkatou masingkatta pala᷊ddu pabbiaṛṛanna ereapa apan 
uaṛṛaddo, wuṛṛu taweddu wotongnge mabbisara apa apan sarun mariaddi. 
8Tawe saran sangkatou apan wotongnge manaṛṛangnga ara'e manoṛṛottu 
papatene. Udde manara apan tawe iaali᷊nda'i tou, i tou tawe maali᷊u wuassi 
tou, salaiwe ringannu aalla wuṛṛu wawahia. 

Taumata apan naṛṛino wuṛṛu lal᷊eo 

9Sarangkanambone indi ta'u niasiloanna sutempo i ya'u mannutukka ala᷊wo'u 
arariaddianna su runia. Pataṛṛa assa taumata mappaattu taṛṛinone ipanilaka 
sansulu᷊ngnge. 
10Su paassa i ya'u naasilo taumata lale᷊o nate wuṛṛu nilabbinga. Arawe 
sutempo manga taumata napule᷊ wuassu pallala᷊bbinge, i mangitou maddalo 
si tou su soa su tampa i tou ma'ola'a ala᷊le᷊o. Nariaddi, udde lai tawe gunane. 
11Anio aroddi alu᷊anne taumata ma'ola'a ala᷊le᷊o? Ana waugu ṛuumanne tawe 
lapiddu ionggolla. 
12Salaiwe maṛṛasutta ala᷊le᷊o a'olaannu sangkatou marosa, i tou sidutu 
mabbiakka ewe'e lai uukke malo᷊'engnga. Naudde, isai apan matuṛṛutta 
Ruata, ala᷊wo'u pabbiaṛṛanne mangke malu᷊assa. 

13Arawe mawali᷊'a taumata lale᷊o maasomba manambo asasusa. Pabbiaṛṛanne 
mali᷊hakka mali᷊udda ere lintau. I tou sarun mate ta'e saṛṛen tumuwo ana 
waugu i tou tawe matuṛṛutta su Mawune. 
14Arawe sarangkanambone udde mangke awusu atonna. Pa'ellege apa apan 
tantala᷊nna nariaddi su runia: Pia taumata ma'imanna apan niṛṛuumanna ere 
taumata lale᷊o, pia taumata lale᷊o apan nionggola᷊nnu hadiah ere taumata 
ma'imanna. Nariaddi, udde lai sia-sia. 
15Inaappuangku eteudde manungku taumata ṛinone lumala'a. Ana waugu 
sulalu᷊mmu pabbiaṛṛanne su runia tawe ala᷊lu᷊assa waine si tou tumba'u 
u'anna, ma'inumma wuṛṛu lullala'a. Tumba'u udde apan nipaanne su 
pattangngannu inasaharanne, su alo᷊'engngu pabbiaṛṛanna apan nionggollu 
Ruata si tou. 
16Sutempo i ya'u mattinsahadda maddea'a asingkatta, wuṛṛu i ya'u 
mannutukka ala᷊wo'u arariaddianna su runia indi, ne i ya'u naatutukke 
manungku salaiwe i ite mattinsahadda allo ṛabbi ringangu tawe mangillolo᷊, 
17i ite mangke tawe maasunna manaran Duata. Salaiwe ereapa i ite 
mattinsahadda, i ite tawe maasunna. Taumata pande mangnga'u manungku 
i tou masingkatta, arawe atonna i tou wagga. 

Mannanase 9 

1Sarangkanambone udde ta'u niṛṛingidda ringangu maaddunna. Ruata 
mangngatokku pabbiaṛṛannu taumata apan mapia wuṛṛu pande, ewe'e lai 
amungkangngu taumata udde maddantinna ara'e mandangngu. Taweddu 
masingkatta apa apan sarun mariaddi su allon sali᷊mmurine. 
2Atonna, pala᷊ddu pabbiaṛṛannu suapan taumata: Taumata matuli᷊dda ara'e 
lai taumata lale᷊o, taumata mapia ara'e taumata lale᷊o, taumata waresi ara'e 
lai taumata kotore, taumata apan mangngonggollu sasamba ara'e lai tawe. 
Taumata mapia tawe mallalu᷊mannaana wuassu taumata apan marosa, 

taumata apan massalu uasulu᷊ngngu ringannu taumata apan maddiri 
massalu. 
3Nariaddi, pala᷊ddu pabbiaṛṛanna apan uasulu᷊ngnga lai sarun maṛṛia'a si 
mangitou sarangkanambone. Wuṛṛu udde sambau inolaanna apan maasusa 
ere lai ala᷊wo'u arariaddianna su runia. Su alo᷊'engngu pabbiaṛṛanne 
naungngu taumata napenen ala᷊le᷊o, wuṛṛu ṛingiranne lai napenen awawoddo. 
Ana see inaṛṛombanganne i tou naasomba papatene. 
4Arawe su alo᷊'engngu pabbiaṛṛanna ita'an sumbu, su ala᷊nnune udde pia 
antimma. Wali᷊newe asu lembon mabbiakka su lalu᷊manna'a wuassu singa 
apan tawe niawane? 
5Suapan wotongnge, taumata wiakka masingkatta manungku papate 
uaṛṛaddo si tou, wuṛṛu taumata nate waggan apa-apa. Si tou tawe baweakke 
ara'e lala᷊ntakke, wuṛṛu aranne tinimbuli᷊anante. 
6Apendamma mandangngu, maddantinna see apulune sarangkanambone 
mate suaddio'a ringanni tou. I tou tate lai manganu wageangnge apa-apa su 
ala᷊wo'u arariaddianna su runia. 
7Wette, ante wuṛṛu lalluasse, pa'inumpe anggore ringannu lullala'a. Ruata 
tawe mamulo, ewe'e i tou lai mandolokka. 
8Wala'e hatinu matilangnga wuṛṛu mala᷊ukka. 
9Pattemmate pabbiaṛṛannu ringannu awingngu apan arangnguannu su 
alo᷊'engngu pabbiaṛṛannu apan tawe gunane, apan nionggollu Ruata si'o su 
runia. Pattemmate suapan allo salaiwe tawe gunane. Ana waugu lala᷊ntakku 
inasaharannu tumba'u udde. 
10Pammanarate ala᷊wo'u manaranu ringannu anambon auatannu. Ana waugu 
sali᷊mmurine tate lai ṛingiranna wuṛṛu manara. Tate apende wuṛṛu asingkatta 
su runian taumata nate. Wuṛṛu ete poiaroddi i'o sarun inai. 
11Su runia indi piaddu lai apan ta'u niasiloanna: patatalumma tawe sidutu 
asombangannu tumatala᷊ngnga mali᷊hakka, pangalo tawe sidutu 

auntungannu taumata apan matohassa. Taumata pande tawe sidutu 
maasomba manarane. Taumata masiṛṛungnga tawe sidutu maasomba 
paa'ala. Wuṛṛu lai manga mapapande tawe sidutu tumelengnga. Ana waugu 
suapan taumata wotongnge aṛṛiaannu pala᷊ddu pabbiaṛṛanna lale᷊o. 
12Taumata wagga tingngera tempone rumanta. Ere manu'u winalanganna 
nasongnganna wuṛṛu inassa nasomanna, aroddi lai taumata aṛṛiaannu 
asasilaka sutempo apan niawagananna. 

Ṛingiranna su ala'u Asingkatta wuṛṛu Awawoddo 

13Manansunna indi pia sambau sonto apan mapia ereapa taumata 
mangareggan asingkatta: 
14Pia sambau soa addio'a apan matulu᷊ngnga tumanangnge. Su allo sambau 
sangkatou ratu wahewalla nirumanta namangalo soa udde. I tou 
namangalote wuṛṛu uariahite manggohakku darandungnge. 
15Su soa udde pia sangkatou asiangnga apan pande. I tou wotongnge 
napanala᷊matta soa udee. Arawe ana waugu i tou asingnga, sahadde lapiddu 
tinimbuli᷊ananna wuṛṛu tawe saran sangkatou apan mannaungnga si tou. 
16Nariaddi, atonna addapa'u manungku asingkatta nangillembo wuassu 
atatohassa. Salaiwe aroddi, asingkattu taumata asiangnga tawe 
daringiṛṛanna. Manga wisarane taweddu maddaringikka. 
17Mappianne maddaringikka manga wisara maannudda sangkatou pande 
wuassu aintuli᷊n sangkatou Tembonanne sulalu᷊mmu ammula᷊nnu manga 
taumata longonna. 
18Asingkatta lembon mahuna wuassu lutangnga, arawe sukkatta santiti'a 
maarusa susu sangkurinna. 

Mannanase 10 

1Winala᷊nannu lango naawukku'a sambotolla lana mawangngi, addio'a 
awawoddo naawuli asingkatta apan matanggakka. 

2Naṛṛinote amungkangngu taumata pande ma'ola'a apapia, wuṛṛu taumata 
woddo ma'ola'a alaleo. 
3Awawaddone niasiloanna su ala᷊wo'u manarane. wuṛṛu su anambon taumata 
nipasilone ala᷊llongonne. 
4Amungkangngu i'o asa'uannu tembonanne, arie paddorongnga mangillolo᷊ 
mammanara. Salaiwe pasasala᷊nu wahewalla, i'o ampunganna 
amungkangngu maannudda wuṛṛu masabbare. 
5Pia ala᷊le᷊o waine apan ta'u niasiloanna su runia, eteudde pananewaddu 
manga tembonanne. 
6Taumata woddo nionggola᷊nnu aiananna apan mawantuga, arawe taumata 
mapapandene tawe naasomba apa-apa. 
7Su paassa i ya'u naasilo manga allangnga uasa'e awalo᷊ arawe iangana'a 
papunna u'amattu ledda ere allangnga. 
8Isai naali᷊ loṛṛangnga, sarun mawontolla sulalu᷊mme; isai manggohakku 
darandungnga sarun iiannu atoanna mawisa. 
9Isai mammanara su paali᷊anna marandumma, sarun mattumbu'a wuṛṛu 
male᷊ssa. Isai maṛṛappo alu, asinungka sarun maasomba angngone. 
10Amungkangngu hale᷊lenu malu᷊mu wuṛṛu tawe niasanu, i'o sarun 
mammanara ringannu lembon masahadda. Paata'e ṛingirannu apan mapia, 
wuṛṛu pa'ola'e hola᷊gga paarorone. 
11Amungkangngu atoanna mangi'i tantala᷊nna taambe niapaṛṛaron daroa, ne 
mandariagga atonna tate lai gunane. 
12Wisaran taumata pande maaola'a si tou aaddatanna, arawe taumata woddo 
nate ana waugu manga wisarane sassane. 
13I tou mannattakka ringannu wawahia wiasa, arawe panginsueanne 
wisarane ere taumata wewa. 

14Atonna, taumata woddo mangke matali᷊moṛṛongana. Allo addantane 
uawuni si ite sarangkanambone. Taweddu wotongnge maramallu 
arariaddianna napawe i ite natete. 
15Tumba'u taumata woddo apan waggan lala᷊nna watukku wale᷊ne, i tou 
mammanara maṛṛimadda ringannu tawe illolo᷊ne. 
16Nasilakate wanua apan ratune saṛṛentumuwo, wuṛṛu manga tembonanne 
saṛṛabbi tuudda maddamea. 
17Lalu᷊manna'a wanua apan ratune pia saṛṛaungnge, apan tembonanne u'anna 
sutempone, tawe mabbu'anna wuṛṛu pande maṛṛaddannu watanganne. 
18Atuppu wale᷊n sarun mala᷊ssutta amungkangngu tawe apianna, wuṛṛu 
panginsueanne wale᷊n udde maṛṛenessa sombangngu amamalassa. 
19Andeangnga maaola'a lala᷊gge, wuṛṛu anggore maaola'a lala᷊la'a. Salaiwe 
tawe doitta iapamaekka. 
20Imbaṛṛangnga mamansaggu ratu, salaiwe tumba'u sulalu᷊mmu naungnga. 
Imbaṛṛangnga mallela taumata ala, salaiwe su wabbo'ane sassane. Asinungka 
sambau manu'u winalanganna maaringikka apa apan iwabbisaranu, ana see 
mamasingkatta su taumata ia'umbilangngu. 

Mannanase 11 

Manaran taumata pande 

1Addoa'e roinnu salalu᷊mmu manara su wanua waine. I'o sarun maasomba 
auntunganna su allo sali᷊mmurine. 
2Addoa'e roinnu su ala᷊wo'u hatin paddaganganna; paddea'e manara ringangu 
manambo-nambo. Ana waugu taumata ṛinone uaantagga tantala᷊nna 
asasilaka taambe naṛṛia'a. 
3Watukkuapa punu alu udde maṛṛa'a, sidutu ta'e lai uawantangnga su tampa 
i tou naṛṛa'a. Napewe winabbawa pia ua'ene sara nasaddatta, ne uranna 
mangansalla su runia ringannu masassagga. 

4Isai apan maṛṛaddo sara anginna wuṛṛu hatin banua masemakka, sarun tawe 
massuanna wuṛṛu tawe lai mani'o wuane. 
5Ruata na'ola'a manga ala᷊wo'a, wuṛṛu taumata mangke tawe maasunna 
manara-Ne; aroddi lai i tou tawe maasunna tatuwon pabbiaṛṛanna wakku 
sulalu᷊mmu illoṛṛon sangkatou inangnga. 
6Pangasi'en bualanna sutempo marua allo wuṛṛu arie pangillolo᷊ sutempo 
ṛabbi. Ana waugu i ite wagga wualanna suapa apan mapia tatuwone. 
Asinungka darua udde tinumuwo ringannu mapia. 
7Semakku matannalo naaola'a ala᷊lu᷊assa; lalu᷊manna'awe eteapa 
amungkangngu wotongnge maatemma. 
8Ṛinone i'o maadiangkamanna amungkangngu uukka niatambanna. Arawe 
naunge, salaiwe i'o mabbiakka mala᷊nnu su runia, tempone su runian papate 
ta'e lembon mallannuanna lai. Nariaddi, apa apan sarun antimanna lai? 
Sarangkanambone tawe gessine wuṛṛu tawe gunane. 

Tantantiro su taumata saṛṛentumuwo 

9Paata'e temponu dario'a, ei umbasanna! Lalluasse tantala᷊nna i'o ta'e 
saṛṛentumuwo. Loṛṛoite ala᷊wo'u hola᷊ggu ṛimuuddu, amata'e anambon 
apulun naungngu. Arawe naunge, Ruata apan su surga, sarun makkuungngu 
anambon manaranu. 
10Limbuaṛṛete asasinggawanga wuṛṛu asasusa wuassu naungngu, ana waugu 
temponu saṛṛentumuwo mali᷊hakke mali᷊udda. 

Mannanase 12 

1Pannaungke Mandariaddinu tantala᷊nna i'o ta'e saṛṛentumuwo, tantala᷊nna 
taambe nia'omanna manga tonna napenen asasansara. Sutempo udde i'o 
sarun mabbiasara, “Pabbiaṛṛangku tawe ala᷊lu᷊assa.” 
2Napewe nia'omante tempo udde matanu tate lai masemakka, na'oman sara 
mala᷊bbukke semakku matannallo, wula᷊nna wuṛṛu anumpitanna. Winabbawa 
pia rallamme uaapiddu uranna, sidutu uarundinganna si'o ere asasilaka. 

3Ta'iakku mangngiladda tate lai mapangonggollu tatilla'uppa. Leddanu apan 
matohassa sarun humolle wuṛṛu mallome. Isine tate nasuungnga ipanappa 
anna. Matanu mala᷊bbukka na'oman sara naarandumma aellegga. 
4Ramea su lala᷊nna na'oma su tali᷊nganu ringannu nunnenne'a. Tingikku 
musikka wuṛṛu hahilinganna maranin tawe aringiṛṛanna. I'o tawe maatiilla 
mala᷊ngnga. Tingikku manu'u winalanganna lai naapu'o si'o. 
5I'o matta'utta suma'a su tampa apan matanggakka wuṛṛu ṛinone umamatta 
ringannu maaddunna. Utangngu pia owanne wuṛṛu leddanu wawole᷊nganna 
sutempo umamatta. Ne nawuli᷊te ala᷊wo'u naungnga wuṛṛu apulu. I ite 
mattuddate tampa tatanaanni ite apan panginsueanne, manga taumata 
lullalo᷊ wuṛṛu sussangitta su alo᷊'engngu lala᷊nna. 
6Ṛate sala᷊'a sarun mabbassutta wuṛṛu maṛṛae; solo᷊ wula᷊wanna nanawo 
wuṛṛu napesangnga; tali᷊n sasia nabassutta wuṛṛu nahoakka; wensadda 
naṛṛimunsa'a wuṛṛu nattale᷊ṛṛongnga. 
7Waddangngi ite sarun mawelengnga apia, mabbali᷊ awu su runia. 
Sasangngon pabbiaṛṛanni ite sarun mabbelengnga ringannu Ruata. Ete i Tou 
apan nangonggolla naola'a ala᷊matta. 
8Wisara'u, atonna sarangkanambone udde tawe gunane, sarangkanambone 
tawe gessine, tawe atappasanne. 

Aunne 

9Sangkatou Maṛṛaṛingidda udde pande wuṛṛu masingkatta. Ana waugu udde 
niaṛṛangnge su umatta ala᷊wo'u asingkanne. Manambo sasanato'a 
nisalu᷊manne ana see i tou nanalu᷊'atta apapiane. 
10I tou maddea'a maasangkalla manga wisara lali᷊mbatta, wuṛṛu manga 
wisara apan niwoṛṛenne udewe atonna. 
11Wisaran taumata pande udde naali᷊hidda ta'innu sangkatou mallalu᷊'adda 
apan maṛṛoro, ta'inna apan nipaanne ipanahekku manga dombane. 
Ammula᷊nnu sasanato'a wuṛṛu tatantiro, naali᷊hidda pa'u apan uapansakka 

matohassa. Sarangkanambone udde aonggollu Ruata lai, mallalu᷊'addi ite 
apan sambau. 
12Ana'u, su ola'u sambau inolaanna ṛinone i'o paatehamma. Pamamoṛṛettu 
buke tawe panguddusanne, Wuṛṛu tumaniten manambo massalu᷊mma 
maalo᷊takka ṛimuudda wuṛṛu waddangnga. 
13Napewe sarangkanambone buatte ta'u niṛṛingidda, eteindi aunne apan ta'u 
niasombanganna. Ata'utten Duata wuṛṛu tuṛṛutte ala᷊wo'u parenta-Ne. ana 
waugu tumba'u udde taumata niriaddi-Ne. 
14Ruta sarun makkuungngu ala᷊wo'u inolaanni ite; apan mapia wuṛṛu apan 
lale᷊o, ewe'e apan uawuni lai. 

Antari Mawantuga 

Antari Mawantuga 1 

1Antari Mawantuga niarangngi Salomo. 
Antari Paarorone 

Wawine 

2Ari'e i ya'u ringannu biwikku; darangngunu mattemanga wuassu anggore! 
3I'o mawangngi-wangngi, arannu ere lana mawangngi nabboso; ana waugu 
udde manga maṛṛuala maapulunu! 
4Pandiahite i ite, ore ratu'u, apira'e i ya'u sulalu᷊mmu wabbo'anu. Ana waugu 
I'o i yami sarangkanambone lullassa, wuṛṛu maddalo darangngunu 
nilumebbe wuassu anggore; naṛṛinote manga maṛṛuala maapulunu! 
5Salaiwe ma'itumma, i ya'u maṛṛamaga, ore manga maṛṛualan Yerusalem; 
ma'itumma ere manga rasannu Kedar, arawe maṛṛansangnga ere manga 
pampele su wale᷊n araratuanni Salomo! 
6Arie pa'innunu pisi'u ma'itumma, ana waugu i ya'u nala᷊kkabbu paddissa. 
Manga iaangku esakka massa'u si ya'u, wuṛṛu nandolo'u mammanara su 
waillu anggore; i ya'u tawe tempo ipamadduli᷊ watangangku sassane. 
7Walo᷊a'e, ei arangnguangku, suapa i'o mallu'adda manga domba, suapa i'o 
napala᷊llowangi mangitou sutempo wawallo? Ṛatadde i ya'u sarun maola'a 
ere mamamali᷊ntadda suwallattu ammula᷊nnu domban manga hawenu? 
Esakka 

8Ṛatadde i'o waggan tampane, ei i'o aṛṛamahanne suwallattu wawine? 
Pallaṛṛenggente lanna'u amatannu amula᷊nnu domba wuṛṛu lu'arete manga 
ambingu maranin paddasanannu manga mallalu᷊'adda. 
9Arangnguangku, i'o naali᷊hidda awalo᷊ wawine apan mabbole᷊ngnga kereta 
ratun Mesir. 
10Wambalanu maṛṛamaga su pattangngannu lalo᷊gakka, ullekkanu 
maṛṛansanga ringannu wule᷊le permata. 

11I yami na'ola'a lalo᷊gakka wula᷊wanna si'o, ringannu manik-manik wuassu 
sala᷊'a. 
Wawine 

12Tantala᷊nna ratu'u su lala᷊llowanganna, tinumopangnga halu᷊ru mawangngi 
narwastu'u. 
13Arangnguangku erete mur awangngine, sutempo uala᷊llowanga su roo'u. 
14Arangnguangku naali᷊hidda sampunna bunga soṛṛongu manu'a su manga 
waillu anggore En-Gedi. 
Esakka 

15I'o maṛṛamaga atonna tatuno naungku, tumaniten maṛṛamaga i'o! Matanu 
naali᷊hidda merpati. 
Wawine 

16I'o na'ewokka, arangnguangku na'ewokka atonna i'o! Lallowanganni addua 
su wala᷊bbukka ma'elomma. 
17Alu aras maola'a diṛṛi wale᷊n kadua, wuṛṛu alu cemara olaanna lotengnge. 

Antari Mawantuga 2 

1I ya'u tumba'u bunga rosi wuassu Saron bunga halo᷊homma su manga 
wawala᷊nne. 
Esakka 

2Naali᷊hidda bunga halo᷊homma su tangngan ṛoa'a aroddi lai arangnguangku 
su tangngan manga sinangianna. 
Wawine 

3Naali᷊hidda punnu apel su pattangngannu aaluanna su mahurangnge, aroddi 
lai tatuno naungku suwallattu manga umbasanna. I ya'u malu᷊assa 
maasirungnga su alu᷊ngnge, manga wuanne mangkatemangnga pendamanna. 
4I ya'u niapidde su andeangnga, aellege si ya'u napenen darangngu. 
5Tohassawe i ya'u ringannu temangngu wuan anggore, tohassawe i ya'u 
ringannu wuan apel, ana waugu i ya'u maradda'u paapulu. 

6Limane aiṛṛi uatumpilla pua'u, limane aikkatanna uaṛṛa'uppa si ya'u. 
7Paddiandite, ei manga maṛṛualan Yerusalem, ringannu manga rusa wuṛṛu 
manga kijangnga su wadda'a, manungku i yamiu tawe manala᷊sa'u paapulu, 
ma'oman sara i tou iapa'ualla. 

Antari Aruane 
Wawine 

8-9Paddaringikka! Tatuno naungku nirumanta! I Tou naali᷊hidda ana'u rusa 
ara'e kijangnga. Sussassolo'a su manga wowone, sussassolo'a su manga 
wuidda. Pa'ellega, su samba'an darandungnga i tou uarisikka, ringannu 
matane i tou maddea'a; mallinge wuassu taralin jandela. 
10Paddaringikka, tatuno naungku nabbisara si ya'u. 
Esakka 

Rantate apulu'u, wette tatuno naungku! 
11Pa'ellege, tempon masunge nali᷊udde, tempon manguranna nali᷊ute. 
12Su wailla manga bunga nangkawu'ate; tempo mangitingnga nia'omante; 
tingikku bakiangnga iaaringikka su leta'i ite. 
13Punnu ara mannattakke mabbua, punnu anggore mawangngi bungane. 
Rantate tatuno naungku, wette arangnguangku. 
14O merpati'u su manga wallattu watu su pa'imbuniannu wawala᷊nne pia 
rampissa, wala'e i ya'u ma'ellega hatinu, wuṛṛu maddaringikka tingikku, ana 
waugu hatinu maṛṛamaga, tingikku matelengnga. 
15Taappe manga asun ahuranganna udde, manga asun ahuranganna 
maraddio'a apan manggohakku waillu anggore, ana waugu waillu anggori 
yami tantala᷊nna mabbunga. 
Wawine 

16Tatuno naungku pussaa'u, wuṛṛu ia'i tatahuananne, i tou mallu'adda manga 
dombane suwallattu manga bunga halo᷊homma 

17na'oman sara anginna tinumiuppa marua allo apan namuli᷊n ararandummu 
ṛabbi. Pabbelengke, tatuno naungku, naali᷊hidda kijangnga, naali᷊hidda ana'u 
rusa su panenteannu Beter. 

Antari Mawantuga 3 

1Suapan ṛabbi, su lallowangangku, sulalu᷊mmu wali᷊awa i ya'u naddea'a 
tatuno naungku; ta'u nireaanna i tou, arawe tawe gunane. 
2I ya'u mappulute mapu'o wuṛṛu mamali᷊wutta soa, mamali᷊ntaddu anambon 
dala᷊nna wuṛṛu pappisu'anne. I ya'u mappulute maddea'a tatuno naungku; 
nireaangku i tou, arawe tawe gunane. 
3I ya'u niasangkala᷊nnu mandariaga soa, wuṛṛu ta'u niiwalo᷊anna, “Apa i'o 
naasilo tatuno naungku?” 
4Wakkute ta'u nitantangnga i mangitou, i ya'u massomba tatuno naungku. 
Aagasangku i tou, wuṛṛu tawe ta'u ipallossa na'oman sara ta'u niapidda su 
wale᷊n mama'u, su wabbo'an taumata apan nanungkangku. 
5Paddiandite, ei manga maṛṛualan Yerusalem, ringannu manga rusa wuṛṛu 
kijangnga su wadda'a, manungku i yamiu tawe manala᷊sa'u paapulu, 
maddatingngu umualla. 

Antari Atallune 
Wawine 

6Apa udde apan nirumanta wuassu wadda'u anne, naali᷊hidda ammula᷊nnu 
timbulla? Awangngine ere mur wuṛṛu amania, wuṛṛu manga pupure 
mawangngi wuassu mabbawalu᷊'a. 
7Pa'ellega, udde pamamasannanna si Salomo, papali᷊wutannu annummu pulo᷊ 
taumata mangkatohassa, manga taumata matatohassu Israel, 
8apan piate asingkanne su o'alu pangalo. I mangitou sarangkanambone 
uapetan hale᷊le su lawassa nasaddiate sumaruanna pangalo sutempo ṛabbi. 
9Salomo na'ola'a sambau pamamasannanna si tou, wuassu alu apan apianne. 

10Diṛṛine niola'a wuassu sala᷊'a, wuṛṛu aunsandaṛṛane wuassu wula᷊wanna. 
Aiananne warnane ungu, nikarawangngu manga maṛṛualan Yerusalem 
ringannu naungnga malu᷊assa. 
11Sabbangke, ei manga maṛṛualan Sion, pa'ellege si Ratu Salomo ringannu 
mahkota apan niluṛṛen inangngene, su allo nipaawinganne, su allo i tou 
lulluassa. 

Antari Mawantuga 4 

Esakka 

1I'o maṛṛamaga atonna, arangnguangku, atonna, i'o tumaniten maṛṛamaga. 
Matanu sulalu᷊mmu tatindungu naali᷊hidda merpati; utangngu naali᷊hidda 
ammula᷊nnu ambinga apan lullintukka su manga wuiddu Gilead. 
2Isinu mawira naali᷊hidda ammula᷊nnu domba apan wakkute nipolo᷊ wuṛṛu 
nireno; uapapare naali᷊hidda manga ana'u domba ṛindua, saran sambau 
taweddu nawuli᷊. 
3Wiwikku naali᷊hidda sambua pita maṛṛamutta, wuṛṛu maṛṛansangnga 
moṛṛongngu. Wambalanu naali᷊hidda wuan delima niwa'a, uawuni 
sulalu᷊mmu tatindungngu. 
4Ullekanu naali᷊hidda candin Daud, apan niola'a tadea'u pangadoannu 
lutangnga. Wule᷊lenu ere saṛṛiwu allungnga papuullu manga 
atumannaṛṛanne sarangkanambone. 
5Susunu naali᷊hidda ana'u rusa darua, ana'u kijangnga ṛindua apan tantala᷊nna 
mannioma suwallattu manga bunga halo᷊homma. 
6I ya'u mappulute inai su wowon mur, watukku wuiddu amania, ma'oman 
sara tumiuppa anginnu marua allo apan mamuli᷊n ararandummu ṛabbi. 
7I'o maṛṛamaga atonna, arangnguangku, tawe sangkulle i'o. 
8Wette iaddua sumossokke wuassu Libanon, pare'u, wette iaddua 
sumossokke wuassu Libanon. Sossokke wuassu puiddu Amana, wuassu 
puiddu Senir wuṛṛu Hermon, tampa atatanaannu macan tutul wuṛṛu singa. 

9I'o maatuno naungku, tuari, pare'u, i'o maatonu naungku ringannu aellegu, 
ringannu permata maṛṛansanga su wule᷊lenu. 
10Atemangnga eteapa apulunu, tuari, pare'u, mattemanganna marau wuassu 
anggore. Lananu mawangngi mammammu'a, nanampali᷊u wuassu ala᷊wo'u 
hatin rampa. 
11Mapia manga wisaranu, pare'u, naali᷊hidda pula᷊ tutune wuṛṛu susu. 
Laungngu awangngine ere Wowon Libanon. 
12Arangnguangku udde wailla pia tatandange, wailla pia tatandange, 
ali᷊matan kua'e ua'unsi. 
13Poiaroddi tinumuwo manga punnu alu delima, ringannu manga wuane 
apan matemangnga. Wunga soṛṛongu manu'a wuṛṛu narwastu, 
14narwastu, unidda, alu manissa wuṛṛu tuwu, ringannu ala᷊wo'u punnu alu 
amania. Mur wuṛṛu gaharu, ringannu ala᷊wo'u hatin manga rampa nipile. 
15Ali᷊matan kua'e su wawaila᷊ngku mappasabbangngu ua'en pabbiaṛṛanna 
apan mangngelekka wuassu Libanon! 
Wawine 

16Pabbangunte, ei anginna sawannakka, rantate, ei anginna timukka! 
Pattiuppe wuassu wawaila᷊ngku, tadea'u halu᷊rune tumopangnga. Antimanna 
arangnguangku rumanta su wawaila᷊nne, wuṛṛu umanna manga wua apan 
mangkatemangnga. 

Antari Mawantuga 5 

Esakka 

1I ya'u nirumanta su wawaila᷊ngku, tuari, pare'u, ta'u niammulla mur wuṛṛu 
rampa-rampa'u; ta'u nianna sala᷊kku langon pula᷊ wuṛṛu pula᷊'u, ta'u niinumma 
susu wuṛṛu ua'e'u anggore 
Manga wawine 

Aante wuṛṛu pa'inumpe, manga hawe, pa'inumpe ma'oman sara iwu'annu 
paapulu. 

Antari Aiappanne 
Wawine 

2I ya'u mattiilla, arawe naungku uatehamma. Paddaringikke, arangnguangku 
mannengkella ngara. 
Esakka 

Wu'ate ngara, tuari, arangnguangku, merpati'u, tatuno naungku; pua'u 
naṛṛolo ana waugu wala᷊ngngukka, uta'u napenen ṛente'u wala᷊ngngukku 
ṛabbi. 
Wawine 

3Lau'u buatte ta'u niluatta; apa sarun ta'u iluṛṛe apia? Ledda'u buatte ta'u 
niukkassa, apan sarun ta'u iapalu᷊hudda apia? 
4Naungku sussinggawanga ana waugu arangnguangku uaagasse papale᷊ 
ngara. 
5Ne i ya'u nabbangunte mamu'ate ngara suttannu arangnguangku. Mur 
tutturo wuassu lima wuṛṛu manga tali᷊maddo'u, naṛṛolo pangagasannu 
papale᷊n ngara. 
6I ya'u namu'a ngara sutannu arangnguangku, arawe i tou nabbali᷊'a wuṛṛu 
napule᷊te. I ya'u tumaniten luṛṛintulun tingikke; ta'u nireaanna i tou arawe 
tawe gunane. Ta'u niwagoanna aranne, arawe i tou tawe nitu'a. 
7I ya'u nisasombannu manga mandariaga soa; i mangitou namuulla wuṛṛu 
nallessa si ya'u, aalu᷊mbaingku nianun mangitou ringannu niwata'a. 
8Paddiandite, ei manga maṛṛualan Yerusalem, napawe i yamiu masangkalla 
arangnguangku, walo᷊a'e si tou, manungku i ya'u maradda'u paapulu. 
Manga wawine 

9Apa arangnguannu nilumebbe wuassu manga arangnguanna wawine, ei 
maṛṛuala apan aṛṛamahanne? Apa arangnguannu nilumebbe wuassu manga 
arangnguanna wawine, na'oman sara i'o nandolokki yami maddiandi? 
Wawine 

10Arangnguangku maṛṛansanga wuṛṛu maṛṛamaga, mappianne wuassu siri 
mapulo᷊ ṛiwu su atoune. 
11Puane naali᷊hidda wula᷊wanna, wula᷊wanna tutune, utangnge longkotta 
wuṛṛu ma'itumma, ere aitummu gagak. 
12Matane naali᷊hidda merpati su ali᷊matan kua'e, merpati nirenon susu, 
ua'ianna si winggin li'une. 
13Wambalane naali᷊hidda waillu rampa apan mawangngi, wiwikke bunga 
halo᷊homma apan mapaturon mur tutune. 
14Ta'iakke maṛṛansanga, pia sinsinge wula᷊wanna ringannu permata, 
waddangnge naali᷊hidda gadinga rareetaanu batu nilam. 
15Leddane naali᷊hidda manga diṛṛi wuassu marmar mawira, ringannu 
apampakke wula᷊wanna tutune. Saṛṛen baddangnge ere aṛṛansangu manga 
wowone su Libanon, wuṛṛu aṛṛamage naali᷊hidda alu aras. 
16Tumaniten masaṛṛionto'a pabbawisarane, sarangkanambone si tou 
maanemma. Etearoddi arangnguangku wuṛṛu hawe'u, ei manga maṛṛualan 
Yerusalem! 

Antari Mawantuga 6 

Manga wawine 

1Watukkuapa arangnguannu inai, ei maṛṛuala apan aṛṛamahanne? 
Watukkuapa arangnguannu inai, tadea'u i yami wotongnge maddea'a si tou? 
Wawine 

2Arangnguangku inai aroddi su wawaila᷊nne, watukku waillu rampa-rampa 
inai lai mallu'adda manga domba su wailla, wuṛṛu manappo manga 
halo᷊homma. 
3I ya'u tatahunannu arangnguangku, wuṛṛu i tou pussaa'u, i tou mallu'adda 
manga domba su pattangngannu manga bunga bakung. 

Antari Al᷊imane 
Esakka 

4I'o maṛṛamaga arangnguangku, ere aṛṛansangngu soa Yerusalem, ere 
aṛṛamagu soa Tirzah. I'o tumaniten maatuno naungnga, naali᷊hidda 
wuntuannu tantara ringannu waneṛṛane. 
5Biṛṛua'e hatinu wuassi ya'u, ana waugu paa'ellegu maatiangnga si ya'u. 
Utangngu naali᷊hidda ammula᷊nnu ambinga apan sussossokka wuassu manga 
wuiddu Gilead. 
6Isinu mawira naali᷊hidda ammula᷊nnu domba apan wakkute nipolo᷊ wuṛṛu 
nireno; uapapare naali᷊hidda manga ana'u domba ṛindua, saran sambau 
taweddu nawuli᷊. 
7Wambalanu naali᷊hidda wuan delima niwa'a, uawuni sulalu᷊mmu 
tatindungu. 
8Salaiwe pia annummu pulo᷊ wo'i, wuṛṛu ualu᷊n pulo᷊ awingnga su liudde, see 
lai manga maṛṛuala apan manambo atonna, 
9Arawe tumba'u sangkatou merpati'u, arangnguangku, ana'a tinggassa 
iaakkannu inangngene. Manga maṛṛuala ma'ellega wuṛṛu maddalo si tou, 
manga wo'i wuṛṛu awingnge su liudde tuttiangnga si tou. 
10Isaite i tou nirumanta naali᷊hidda matannallo sussabbanga, ere 
aṛṛansangngu wula᷊nna rumaria, ere atilangngu matannallo? I tou tumaniten 
maanemma, naali᷊hidda wuntuannu tantara ringannu manga waneṛṛane. 
11I ya'u nirumanta su wawaila᷊nnu nakki, ma'ellega manga wantin bunga su 
wawala᷊nne; tanne punnu anggore piate lalu᷊wone, wuṛṛu punnu delima 
nakkuangke. 
12I ya'u tumaniten uaantimma darangngunu, ere i ya'u maapulu suma'e 
keretan pangalo suadio'a ringannu manga papunna. 
Manga wawine 

13Passala᷊ingke, ei maṛṛualan Sulam, tattirite, tadea'u i yami tumiangnga. 
Wawine 

Anio i yamiu mappulu ma'ellega si ya'u, tantala᷊nna i ya'u massala᷊ingnga su 
tangngan mabbawiala? 

Antari Mawantuga 7 

Esakka 

1O, maṛṛuala apan lullaukka, maṛṛamaga atonna leddanu ringannu silopenu 
udde. Le'onnu wantiṛṛanu naali᷊hidda lalo᷊gakka, lanna'u liman sangkatou 
pande manguitta. 
2Pusiddu naali᷊hidda mangko mali᷊mbulunna apan tawe atalannu anggore 
nilo'anna. Tiannu naali᷊hidda gandumma ua'ombo, papali᷊wutannu manga 
bunga halo᷊homma. 
3Susunu naali᷊hidda ana'u rusa darua, kijangnga ṛindua. 
4Ullekkanu naali᷊hidda candi wuassu gadinga. Matanu naali᷊hidda manga li'u 
su Hesybon, maranin ngara Batrabim. Ngirunnu naali᷊hidda candi su Wowon 
Libanon, apan uasaruannu soa Damsyik. 
5Puanu naali᷊hidda wuiddu Karmel; utangngu apan nisala᷊pidda naali᷊hidda 
lembayung, maatiangnga ewe'e lai sara sangkatou ratu. 
6Maṛṛamaga atonna i'o, apan arangnguanna suwallattu apan ilalluassa. 
7Waddangngu naali᷊hidda aṛṛansangngu punnu kurma, susunu raddagu 
wuane. 
8I ya'u mappulu mangawitta punnu kurma udde, wuṛṛu manganu manga 
wuane. Antimanna susunu naali᷊hidda raddagu wuan anggore, singangunu 
naali᷊hidda awawangngin wuan apel, 
9moṛṛongngu naali᷊hidda atemangngu anggore! 
Wawine 

Wala'e anggore udde mangelekka ringannu arangnguangku, ringannu tawe 
illolo᷊ne; wuṛṛu mapasabbangngu apulun naungnga, ewe'e lai taumata apan 
tantala᷊nna mattiilla. 

10I ya'u tatahuanannu arangnguangku, i tou maapulu'u. 
11Weette iaddua inaite watukku wadda'a, arangnguangku, wuṛṛu manaṛṛabbi 
si wailla su pattangngannu manga bunga soṛṛongu manu'a. 
12Weette iaddua maṛṛanggapa inai su wailla, wuṛṛu ma'ellega tanne punnu 
anggore nallalu᷊wote, tanne punnu delima nakkuangke. Poiaroddi i ya'u 
sarun mangonggollu naungku si'o. 
13Punnu saguere halu᷊rune mawangngi, maranin ngaran kite pia manga wua 
matemangnga, apan mala᷊nnute niti'o wuṛṛu iapa wakku; udde ta'u niaddo 
si'o, arangnguangku. 

Antari Mawantuga 8 

 

1Ei, unnuwisara i'o tuṛṛangku sidutu, apan buatte sinumusu su inangku, i'o 
sarun ta'u ari'anna napawe massomba su lala᷊nna, taweddu apan 
mangalu᷊andaga si ya'u. 
2I'o sarun ta'u iapidda su wale᷊n inangku, tadea'u i'o wotongnge mangaṛṛa'a 
si ya'u. I'o ta'u iapa'inumma anggore mawangngi, wuṛṛu ua'e wuan delima. 
3Limanu aiṛṛi uataṛṛangnga si ya'u, limanu aikkatanna uaṛṛa'uppa si ya'u. 
4Paddiandite, ei manga maṛṛualan Yerusalem, manungku i yamiu tawe 
manala᷊sa'u paapulu, ma'oman sara iapawusa. 

Antari aiannumme 
Manga wawine 

5Isaite udde apan nirumanta wuassu wadda'u anne, uasandakka su 
tunanangane? 
Wawine 

Ta'u nipu'o i'o su alu᷊ngngu punnu apel, sutampa i'o su illoṛṛo wuṛṛu 
niasungkanga. 
6Ola'ewe i ya'u lale᷊ngke doonu, ariete maṛṛa'uppa si sai-sai tumba'u i ya'u; 
ana waugu paapulu udde ere atatohassu papate, wuṛṛu apulu mamarenta ere 

papate. Ṛenggamme naali᷊hidda ṛenggammu putungnga apan sussalo᷊i 
ringannu wahewalla. 
7Ua'e manambo tawe maapadduma patatunanga, wuṛṛu manawangnga tawe 
ma'onoddi tou. Amungkangngu piaddu sangkatou mangonggllo ala᷊wo'u 
darotongnge tadea'u ipamalli patatunanga, udde tumba'u hahelo apan 
asombanganne. 
Manga tuṛṛangnge esakka wawine 

8I yami pia sangkatou tuari wawine apan ta'e addio'a susune. Apate apan 
ṛinone olaanni yami si tou amungkangngu piaddu rumanta mangonokka si 
tou? 
9Unnu wisara i tou sambau darandunga, sarun iaparisikki yami candi sala᷊'a 
ali᷊u rosone. Unnu wisara i tou sambau ngara malo᷊angnga, sarun tandaanni 
yami ringannu alu cemara. 
Wawine 

10I ya'u indi sambau darandunga, wuṛṛu susu'u candine. Arangnguangku 
masingkatta manungku si tou i ya'u su lalu᷊manna'a. 
Esakka 

11Salomo uatahuanna waillu anggore su Baal-Hamon; wailla udde nitantille 
su manga mandariaga. Sangkatou-sangkatou mammaekka saṛṛiwu roitta 
sala᷊'a wuassu wuane, 
12wuṛṛu naasomba dua ṛasutta su inasaharanne. Wala'e roitta udde si'ote, 
Salomo, wuṛṛu su manga mandariaga wawaila᷊nnu. Arawe waillu angoṛṛe'u, 
tatahuanangku sassane, udde su saruangku. 
13Ei, tumatana'a su wailla, manga mappulu maddaringikka tingikku! 
Wawine 

14Arangnguangku, rantate ere kijanga, naali᷊hidda ana'u rusa su panenteannu 
Beter. 

Yesaya 

Yesaya 1 

1Wuke indi lalo᷊ṛṛoannu manga tanata su ola'u Yehuda wuṛṛu Yerusalem apan 
niapali᷊atta'u Ruata si Yesaya ana'i Amos sutempo i Uzia, i Yotam, i Ahas 
wuṛṛu i Hizkia namarenta su Yehuda. 

Ruata nanaggu uman-Ne 

2Paddaringikka ei langitta, panutukke ei runia! MAWU nabbisara, “Manga 
ala᷊ṛṛana'a apan buatte nipadduli᷊anang-Ku namangalo si Ya'u. 
3Sapi maaillala᷊ tatahuanne, keledai maaillala᷊ tampan aannananne apan 
buatte nisaddian mawune, arawe uma-U Israel tawe; i mangitou tawe 
maatutukka.” 
4Nasilakate i yamiu walahanna apan marosa, manga taumata apan 
mapontolo᷊sanna wuṛṛu lale᷊o! I yamiu nanawote su manga rosang kamiu. I 
yamiu buatte nanola᷊'u MAWU wuṛṛu tinumali᷊udda Ruata Apan 
Lembonna'ukkassa apan ṛinone subbanni yamiu. 
5Anio i yamiu sidutu mangke mannompolla? I yamiu mappulu iṛṛuumanna 
lembon awakkatanne lai? Puanu napeneten manga pinsulla, naungnga wuṛṛu 
ṛingirannu maradda'a. 
6Wuassu pua maddatingngu pala᷊ddu ledda taweddu mapia su waddangngu. 
I yamiu napenen manga hanne, manga liwitta wuṛṛu manga lessa. Manga 
lessanu udde taambe niwaresi ara'e niwa'issa, tawe lai niundamannu lana. 
7Wanuanu buatte nihohakka; manga soanu nitutungnga na'oman sara 
nepodda. Su saruannu matanu taumata raho mangnganu letangngu wuṛṛu 
mandomba ala᷊wo'a. 
8Tumba'u Yerusalem nallambe, arawe naola'a soa apan lali᷊wunanna wuṛṛu 
tate maa'ali᷊ore, naali᷊hidda rasanna su waillu anggore ara'e sambengessa su 
waillu katimu. 

9Unnuwisara MAWU Apan Lembontaṛṛino, tawe mandalukka manga pira 
taumata hunan kite, i ite lai nasuete abbi, ere Sodom wuṛṛu Gomora. 
10Yerusalem, manga piaṛṛangnge wuṛṛu walahannu naola'a ere taumatan 
Sodom wuṛṛu Gomora. Paddaringikke apa apan niwisara MAWU si'o, 
panutukke apa apan niaṛṛa'u Ruata si ite. 
11MAWU nabbisara, “Su sunnanu i Ya'u maapulun ala᷊wo'u sasamba apan 
sidutu ia'onggolli yamiu si Ya'u? Ya'u nualle manga domba sassambanu 
tattutunganna wuṛṛu tawan ana'u sapinu. Daṛṛan sapi esakka, domba wuṛṛu 
ambingnga i Ya'u maddirite. 
12Isai nandolokki yamiu mangapiddu sasamba udde sutempo i yamiu 
rumanta mattaṛṛamawu si Ya'u? Isai nandolokki yamiu uawawale᷊lenganna 
su Wale᷊'U na'ukkassa? 
13-14Tawe gunane i yamiu mangapiddu sasambanu udde. Halu᷊rune maamuta 
si Ya'u. Ya'u maddantinna wuṛṛu tawe maataṛṛangnga ma'ellega si yamiu 
maddamean Bulanna Wakku, manga allon Sabat wuṛṛu manga allo 
wahewalla see lai manga pasasomban patataṛṛamawu. Sarangkanambone 
udde nila᷊le᷊o manga rosanu wuṛṛu naola'a winabbawa-U; i Ya'u nallomete 
uapasanna. 
15Amungkangngu i yamiu mamatten limanu waugu umali᷊omanna, i Ya'u 
maddiri maddaringikka. Tawe pandumme sangkurate anambone 
aali᷊omannu, i Ya'u maddirite maddaringikka, ana waugu ringannu limanu 
udde i yamiu manambote namate. 
16Raddassa watangannu ma'oman sara mawaresi. Illolo᷊a'e anambon ala᷊le᷊o 
apan a'olaanni yamiu udde. Ore, ariete lai ma'ola'a ala᷊le᷊o, 
17pangurumpe ma'ola'a apapia. Pararisiṛṛa'e atatuli᷊dda wuṛṛu illolo᷊a'e 
pangangallangnga; onggola᷊'e su asisin timpalu᷊ssa hakki mangitou samba'a 
ite hatton manga wawine walu᷊.” 
18 MAWU nabbisara, “Wette i ite manginsue hatto indi. Salaiwe i yamiu 
maṛṛamu ungu ana waugu manga rosanu, i yamiu sarun Ta'u raddasanna 

mabbali᷊ mawira waresi naali᷊hidda sangarenna ara'e wungkassa. Salaiwe 
manga rosanu manambo wuṛṛu mawakkatta, i yamiu sarun Ta'u 
ampunganna atonna-tonna. 
19Amungkangngu i yamiu maapulu tumuṛṛutta si Ya'u, i yamiu sarun 
mamendamma ala᷊wo'a apan mapia sussabbangnga wuassu wanuanu. 
20Arawe amungkangngu i yamiu lullawangnga si Ya'u, i yamiu sarun mate 
sulalu᷊mmu pangalo. I Ya'u, MAWU, buatte nabbisara.” 

Soa mapontol᷊osanna 

21Soa apan dorone satia, orassa indi naalihidda ere sangkatou masandaga! 
Dorone anambon tumanangnge matuli᷊dda wuṛṛu tawe awusune, arawe 
orassa indi niatana'ante manga taṛṛa pate. 
22Yerusalem, dorone i'o naali᷊hidda sala᷊'a, arawe orassa indi tate aregane lai. 
Dorone i'o naali᷊hidda ua'e anggore apan matemangnga, arawe orassa indi 
tumba'u ua'e undussa ara'e wiasa. 
23Manga piaṛṛangngu mammangalo wuṛṛu manga daroloṛṛannu manna'o; i 
mangitou apulune mannengkamma aonggolla wuṛṛu roitta sasogokka. I 
mangitou maddiri manamba'a asisin timpalu᷊ssa su saruannu 
mallaṛṛuungnga; maddiri maddaringikka aalaen manga wawine walu᷊. 
24Ana waugu udde MAWU Apan Lembontaṛṛino, Ruatan Israel nabbisara: “Ei, 
manga se'e-Ku, i Ya'u sarun mabbali᷊ssa si yamiu, ma'oman sara i yamiu tate 
mapaasusa-U apia. 
25I Ya'u sarun mabbali᷊ssa si yamiu. Naali᷊hidda taumata apan mammaresi 
logamma, i yamiu sarun Ta'u waresianna; ala᷊wo'a apan pia luhudde sarun 
Ta'u iramme wua dinganni yamiu. 
26I yamiu lau sarun Ta'u onggola᷊nnu manga mallaṛṛuungnga wuṛṛu manga 
manananantiro ere dorone. Ne Yerusalem sarun isaggo soa apan matuli᷊dda 
wuṛṛu satia.” 

27 MAWU udde matuli᷊dda, ne i Tou sarun manala᷊matta Yerusalem wuṛṛu 
manga taumatane apan sinumassilla. 
28Arawe manga taumata marosa apan lullawangnga MAWU sarun patean-Ne, 
wuṛṛu sarangkanambone apan nanantangngu MAWU sarun iapawinasa. 
29I mangitou sarun masili ana waugu massubba manga aaluanna wuṛṛu 
naṛṛaen manga wailla ionggolla su manga monganna. 
30I mangitou sarun maola'a ere aaluanna masallakka apan tinumolangnga 
rongngane, wuṛṛu ere wawaila᷊nna apan tawe ua'ene. 
31Naali᷊hidda laṛṛami natutungngu waṛṛan putungnga, aroddi lai manga 
taumata apan uataṛṛino sarun iapawinasa ana waugu inolanni mangitou 
sassane apan tumaniten dale᷊o, wuṛṛu taweddu wotongnge mapaillolo᷊n 
awawinasa udde. 

Yesaya 2 

Paddarame sarangkal᷊o'enge 
(Mi. 4:1-3) 

1Eteindi manga tanatan Duata su ola'u Yehuda wuṛṛu Yerusalem apan 
nisengkammi Yesaya ana'i Amos: 
2Wuassu manga allo addantane wuidda tampan Bale᷊n MAWU apan uapasi'a 
matanggakka wuṛṛu uarisikka matohassa roso su manga wowone wuṛṛu 
manga wuidda. Anambon walahanna mangngelekka inai poiaroddi, 
3i mangitou sarangkanambone mabbisara, “Wette i ite sumaate su 
Wuiddu MAWU, watukku wale᷊n Duatan Israel. I Tou sarun mangaṛṛa'a si ite 
manara apan ṛinone olaanni ite. I ite sarun manantuṛṛutta lala᷊n-Ne, ana 
waugu ala᷊ṛṛa'u MAWU darantane wuassu Yerusalem, i Tou mabbisara wuassu 
Sion.” 
4I Tou sarun makkuungngu manga pabbawalaga, wuṛṛu makkawessu hatton 
manga ṛuangannu walahanna. Hale᷊le sarun horapanna maola'a pajeko, 

wuṛṛu sambeangnga olaanna lari'a papolo᷊. Manga walahanna tate lai 
mamangalo, tate lai uasasaddia inai mappangalo. 
5Ei, papapulunni Yakub, wette i ite umamatte sulalu᷊mmu 
asasemakku MAWU! 

Taumata mawunga sarun pateanna 

6Oh Ruata, I'o nanantangken uman-Nu, papapulunni Yakub! Ana waugu su 
ala᷊wo'u tampa su wanua indi taumata mappaattu daroa apan darantane 
wuassu ra'i wuṛṛu wuassu Filistin. Manga taumata mattanno inanaramannu 
taumata raho. 
7Wanuane napenen sala᷊'a wuṛṛu wula᷊wanna, wuṛṛu darotongnge tawe 
iareengnga. Awalo᷊ne tumaniten manambo, wuṛṛu keretane tawe iareengnga 
anambone. 
8Suapan tampa pia passasubba monganna, wuṛṛu i mangitou massubba 
manga paalu᷊anna apan nilanginni mangitou sassane. 
9Suapan taumata sarun pansilianna wuṛṛu iapawawo. Arie pa'ampungewe i 
mangitou oh MAWU! 
10I mangitou sarun sumutta sulalu᷊mmu manga loṛṛangnga su manga wuidda 
watu, ara'e ma'ali᷊ loṛṛangnga sulalu᷊mmu leta'a tadea'u mali᷊u wuassu 
asasa'un MAWU wuṛṛu wuassu taṛṛino-Ne apan mawantuga. 
11Taumata mawunga sarun iapawawo wuṛṛu taumata matanggakka sarun 
iapasuṛṛubbawa. Tumba'u MAWU sassane wantuhanna. 
12Su allo udde MAWU Apan Lembontaṛṛino sarun mapawawon 
sarangkanambone apan mannanggakku watanganne wuṛṛu makkuumannu 
sarangkanambone apan mawunga wuṛṛu matanggakka. 
13Manga alun cemara apan mala᷊ngkassa su Libanon wuṛṛu anambon 
aaluanna masallakka su Basan sarun pateanna. 
14Manga wowone wuṛṛu manga wuidda apan maṛṛansangnga sarun iratakka. 

15Manga candi apan matanggakka wuṛṛu darandungnga tanda'a watu sarun 
iapaaṛṛa'a. 
16Manga apalla apan ahewala᷊nne wuṛṛu aṛṛansanganne sarun iapala᷊kkubba. 
17Taumata mawunga sarun iapawawo, wuṛṛu taumata matanggakka 
iapasuṛṛubbawa. Tumba'u MAWU sassane apan wantuhanna. 
18Manga paalu᷊anna sarun mawuli᷊ abbi-abbi. 
19-21Sutempo MAWU dumarisikka wuṛṛu mangio'u runia, taumata sarun 
sumutta sulalu᷊mmu manga liangnga su manga wuiddu watu ara'e ma'ali᷊ 
loṛṛangnga sulalu᷊mmu leta'a tadea'u mali᷊udda wuassu asasa'un MAWU wuṛṛu 
wuassu taṛṛino-Ne apan mawantuga. Amungkangngu allo udde nia'omante, 
manga pasasubba paalu᷊anna sala᷊'a wuṛṛu wula᷊wanna apan nilanginni 
mangitou wuṛṛu sassubbanna, udde sarun itantangnga aroddi su wala᷊wo 
wuṛṛu pani'i. 
22Nariaddi, ariete pangantimma su taumata apan mattate, ana waugu i tou 
tawe aregane. 

Yesaya 3 

Aal᷊iba'ukka su Yerusalem 

1Mangke atonna, MAWU Apan Lembontaṛṛino sarun manganu wuassu 
Yerusalem wuṛṛu Yehuda ala᷊wo'u anna wuṛṛu ua'e apan sasahipunanna. 
Aroddi lai anambon taumata apan ia'bansakki mangitou: 
2manga pahlawanna wuṛṛu tantara, mallaṛṛuungnga, nabi, manani'atta 
wuṛṛu mananantiro, 
3perwira, taumata piaṛṛangnge wuṛṛu mapapanden araratuanna, taṛṛa wali᷊'in 
mata wuṛṛu taṛṛa si'atta. 
4MAWU sarun manenegu manga ala᷊ṛṛana'a umbasanna maola'a 
mamamiaṛṛa'u tumana'u soa, ne i mangitou sarun mamarenta ringannu 
walate apulu mangitou. 

5Manga taumata sarun mapapangallangnga. Dario'a tate maddaringikka 
timmadde wuṛṛu taumata wiasa tate mandeengngu taumata pia pangkanne. 
6Sutempo udde taumata sarun manebbo'u sangkatou ana'u tuṛṛangnge wuṛṛu 
mabbisara si tou, “Tumba'u i'o apan pia laubba ṛinone; waugu udde ariaddite 
mamamiaṛṛa'i yami sutempo apan napenen asasusa indi.” 
7Arawe i tou sarun sumimbakka, “I ya'u wali᷊newe mangangundamma! I ya'u 
lai tawe anna wuṛṛu laubba. Ariete mandolo'u maola'a mamamiaṛṛa'u 
walahanna!” 
8Atonna, Yerusalem nanawote! Yehuda nahohakke! Ana waugu ala᷊wo'u 
wisara wuṛṛu inolaanni mangitou lullawangnga MAWU wuṛṛu mannala᷊re 
taṛṛino-Ne. 
9Ala'uanni mangitou apan mawunga mapali᷊atta'u ala᷊le᷊on mangitou. 
Ringannu matualaga i mangitou narosate ere taumatan Sodom paarorone. 
Nasilakate i mangitou! I mangitou mandantan asasilaka su watanganni 
mangitou sassane. 
10 MAWU nabbisara, “Pasingkata'e su taumata apan matuṛṛutta si Ya'u 
manungku i mangitou sarun su lalu᷊manna'a wuṛṛu sala᷊matta. I mangitou 
sarun maatemma wuan inasaharanni mangitou. 
11Arawe nasilakate taumata lale᷊o! I mangitou sarun olaanna ere lai i 
mangitou buatte na'ola'a taumata waine. 
12Uma-U sarun allangannu taṛṛa rea'a auntunganna wuṛṛu ipakkan taumata 
taṛṛa iṛṛuppa daṛṛa. Uma-U sarun iali᷊wun manga piaṛṛangnge na'oman sara 
waggate lai dala᷊nna apan ṛinone amatanni mangitou.” 

MAWU makkuungnga uman-Ne 

13 MAWU nasaddiate mangalae wuṛṛu makkuungngu uman-Ne. 
14MAWU naola'a mallaṛṛuungnga su manga mamamiaṛṛa'u uman-Ne. Eteindi 
papaṛṛansillu MAWU si mangitou: “Ete i yamiu apan nangaṛṛo wuan manga 

wawaila᷊nnu anggore; wale᷊nu napenen darotongnga apan niaṛṛon kamiu 
wuassu taumata asiangnga. 
15Anio i yamiu mangngallangnga uma-U wuṛṛu manganu saranapan taumata 
asiangnga? I Ya'u, MAWU Apan Atanggaṛṛanne wuṛṛu Lembontaṛṛino buatte 
nabbisara.” 

Tataggu su manga wawinen Yerusalem 

16 MAWU nabbisara, “Mawunga atonna manga wawinen Yerusalem! I 
mangitou mammanemma, apulune mangngangkeramma wuṛṛu u'amatta 
ringannu mawunga. Lempangnge a'olaanna, wuṛṛu mangke sussale᷊nsekka 
tingikku manga hala᷊ngnga su leddane. 
17Arawe i Ya'u sarun makkuumanni mangitou; puan mangitou sarun 
mapenen akke wuṛṛu lungguṛṛanna.” 
18Sarun dumanta tempone MAWU manganu wuassu wawinen Yerusalem 
ala᷊wo'u lalo᷊gakka apan ilalluassi mangitou: paporongnga, hala᷊ngngu ledda, 
wule᷊le, 
19hala᷊ngngu ta'iakka, tataappa hati, 
20tatindungngu pua, manga jimatta su pulala᷊nna wuṛṛu lawassa, 
21sinsingnga wuṛṛu ngante-ngante ngirunna, 
22laubbu andeangnga apan maṛṛansangnga, jaket ara'e mantelle, dompetta, 
23laubba manipissa, laubba linen, wawa'issa ullekka wuṛṛu tatindungnga 
malo᷊'engnga. 
24Orassa indi i mangitou mappaatten lana mawangngi, sali᷊mmurine halu᷊ru 
mangitou mawukku'a. Papeṛṛeti mangitou alu᷊ssa sarun hantianni mangitou 
tali᷊ apan masalla. Puan mangitou apan pia utangnge maṛṛamaga sarun 
lungguṛṛanna. Laubbi mangitou apan maṛṛansangnga sarun hantiannu 
laubba nahahesa'a. Orassa indi i mangitou maṛṛamaga, tawe mala᷊nna'a 
addio'a hati mangitou mala᷊le᷊o ana waugu cappanna. 

25Taumata esakka, wuṛṛu lai mangkatohassa, sarun mate sulalu᷊mmu 
pangalo. 
26Su manga pasallangannu soa taumata sarun lumalo᷊ wuṛṛu lumuai, wuṛṛu 
soa udde sassane sarun maola'a ere wawine apan nitantole᷊te wuṛṛu ua'ianna 
su leta'a. 

Yesaya 4 

1Sutempo udde siri pitu wawine sarun mangaggassa sangkatou esakka wuṛṛu 
mabbisara, “Wala'awe i yami manga'u si'o sangkatou awingnga, tadea'u i 
yami tawe mamasanna asasili ana waugu tawe na'awingnga. Anna wuṛṛu 
laubba udde singkatten kami sassane.” 

Yerusalem sarun apianna 

2Sarun dumanta tempone MAWU ma'ola'a suapan sinuananna wuṛṛu 
aaluanna tumuwo maola'a masallakka wuṛṛu maṛṛansangnga su wanua indi. 
Su allo udde taumatan Israel apan naralukka sarun mamendamma ala᷊lu᷊assa 
waugu hessin pangitinganna. 
3Suapan taumata apan natantangnga su Yerusalem, manga taumata apan 
nipilen Duata apan sala᷊matanna, sarun isaggo na'ukkassa. 
4Ringannu taṛṛino-Ne MAWU sarun makkuungnga wuṛṛu mamaresi uman-Ne. 
I Tou sarun mamaresi Yerusalem wuassu daṛṛa manga taumata apan nipate 
su soa udde. 
5Ana see Buiddu Sion wuṛṛu awadaalla apan uaammulle 
isudde MAWU nandiaddi winabbawa sutempo allo, see lai timbulla wuṛṛu 
semakka sutempo ṛabbi. Ruata sassane ringannu taṛṛino-Ne sarun 
manilumma wuṛṛu mallu'adda ahewallu soa udde. 
6I Tou sarun manillumma wuassu paddissa apan mapala᷊tta sutempo allo, 
wuṛṛu niolangnge tampa passasirunganna su uranna wuṛṛu anginna. 

Yesaya 5 

Antari su ola'u hawe'u wuṛṛu waillu anggorene 

1Paddaringikke antari'u su ola'u waillu anggoru hawe'u. Hawe'u uatahuanna 
waillu anggore su welen buidda apan masuwukka. 
2I tou mammasolla letangnge wuṛṛu mandamme manga watune. I tou 
nassuannu anggore apan nipilene i tou napararisikku wale᷊n matanggakka 
pandiagganna. I tou naali᷊ sambau loṛṛangnga tampa pamakkannu anggore, 
ana see i tou naṛṛaddo wuane mala᷊ha arawe wuane ewe'e anggore apan 
mapakkadda. 
3Nariaddi orassa indi hawe-U mabbisara, “I yamiu sarangkanambone, 
tumana'u Yerusalem wuṛṛu Yehuda, ṛuunga'e waillu anggore-U wuṛṛu i Ya'u. 
4Apate lai apan sarun Ta'u olaanna, arawe taambe Ta'u niola'a su waillu 
anggore-U udde? Anio wua mapakkadda apan niapasabbangnge, wali᷊newe 
wua mapia ere apan a'antimang-Ku? 
5Arendi Ta'u padduli᷊ananna waillu anggore-U udde: Paggalla apan 
uapali᷊wutta sarun Ta'u sawutanna, tanda'a apan uali᷊ndumma wailla udde 
sarun Ta'u iṛṛa'a, ana see Ta'u iwala winatangnga mala᷊ṛṛaga mandusa wuṛṛu 
makkinda wailla udde. 
6I Ya'u sarun mamalane tuwoannu ahuranganna waine. Punnu anggorene 
tawe Ta'u tontoanna, wuṛṛu tawe Ta'u wabbasanna. Ewe'e Ta'u iwala 
tataapannu ahuranganna ṛoaanna wuṛṛu nannalo᷊, ewe'e lai manga 
winabbawa Ta'u isingadda mangema'u uranna su wailla udde.” 
7Ana waugu waillu anggoru MAWU Apan Lembontaṛṛino uddewe umattu 
Israel, wuṛṛu manga taumatan Yehuda uddewe punnu anggore apan nisuan-
Ne. Wuassi mangitou i Tou uaantimma atatuli᷊dda, arawe tumba'u pia 
araṛṛagissa. I Tou uaantimma i mangitou mandisikku apapia, arawe tumba'u 
pia sasali᷊omanna maddorongnga atatuli᷊dda. 

Al᷊al᷊eo apan niola'u taumata 

8Nasilakate i yamiu apan namalli manga wale᷊n wuṛṛu nangaṛṛo manga wailla 
ipanimu darotongngu! Tate mala᷊nnu lai masuete tampan taumata waine 
wuṛṛu ete i yamiu apan matana'a su wanua udde. 
9I ya'u ma'aringikka MAWU Apan Lembontaṛṛino nassalu, “Manga wale᷊n 
apan bahewalla wuṛṛu mapia indi sarangkanambone sarun mahangginna 
tawe lalo᷊ṛṛone. 
10Hessin bawaila᷊nna tawe maola'a, waillu anggore apan ahewalle mapulo᷊ 
hektare tumba'u nangonggollu wuane mapulo᷊ litere anggore. Maṛṛasutta su 
literene wualanna tumba'u nangonggollu wuane mapulo᷊ litere gandumma.” 
11Nasilakate i yamiu! Wuassu rua'allo maddatingngu ṛabbi manaranu 
tumba'u ma'inumma ua'e ma'awu'anna wuṛṛu mabbu'anna. 
12Su manga andeangnga pia tingikku kecapi, gambus, rebana wuṛṛu wansi 
see lai anggore. Arawe i yamiu tawe mandeengngu manaran MAWU wuṛṛu 
apa apan a'olaan-Ne. 
13Ana waugu udde uma-U apan waggan napa sarun ehetanna inai maola'a 
taumata niatawanna. Manga mamamiaṛṛa'a wuṛṛu tumana'u soa sarun mate 
amalu᷊nusanna wuṛṛu amarouanna. 
14Loṛṛangngu papate nawu'ate malo᷊a-lo᷊angnga ipangalluppa manga taumata 
piaṛṛangnge su Yerusalem ringannu tumana'u soa apan maddea su 
andeangnga udde. 
15Suapan taumata sarun pansilianna, wuṛṛu iapa mawunga sarun iapawawo. 
16Arawe MAWU Apan Lembontaṛṛino namasilon awawantu-Ge ringannu 
ma'ola'a manara apan atonna. I Tou sarun mamasilon asasusi-Ne ringannu 
makkuungngu walahanna. 
17Su winala᷊lannu soa ana'u ambingnga wuṛṛu domba sarun umanna nannalo 
wuṛṛu tawe asueannu pabbawiakka. 
18Nasilakate i yamiu apan tawe illolo᷊ne ma'ola'a rosa! 

19Wisaranu, “Wala'e MAWU Ruata susin Israel mali᷊hakka ma'inolaanna! 
Wala'e i Tou mapaamattu ṛiin-Ne, tadea'u i ite maasilo wuṛṛu maasingkatta.” 
20Nasilakate i yamiu apan mammale᷊longngu apapia wuṛṛu ala᷊le᷊o, apan 
marandumma wuṛṛu masemakka, apan mapetta wuṛṛu matemangnga! 
21Nasilakate i yamiu apan mammendamma watangannu pande wuṛṛu 
lembon masingkatta! 
22Nasilakate i yamiu apan pande ma'inumma anggore! I yamiu apan waṛṛani 
wuṛṛu pande mallo'an ua'e ma'awu'anna! 
23Arawe tumba'u ana see maasomba roitta sasoggokka, i yamiu namallossu 
taumata nassala᷊, wuṛṛu mammala᷊atta taumata tawe sala᷊ne apan maddea'a 
atatuli᷊dda. 
24I yamiu buatte nanola᷊'u ala᷊ṛṛa'u MAWU Apan Lembontaṛṛino, wuṛṛu 
mallobbossa parentan Duata susin Israel. Ana waugu udde, naali᷊hidda 
laṛṛami wuṛṛu nannalo᷊ mamara nasue natutungnga sulalu᷊mmu putungnga, 
aroddi lai manga ṛamunnu sarun mabbali᷊ mawukku'a, manga wunganu 
maṛṛagassa wuṛṛu masue italla'u anginna. 
25MAWU nasa'u su pabbawala-Ge. I Tou nariahite makkuumanni mangitou. 
Manga wowone sarun umio'a; manga winalu᷊nanna uatale᷊ṛṛonga naali᷊hidda 
sapadda su manga lala᷊nna. Arawe MAWU ta'e massa'u wuṛṛu sidutu sarun 
makkuumanna. 
26 MAWU sarun mamaggo walahanna apan marau wuṛṛu i mangitou sarun 
dumanta ringannu mali᷊hakka! 
27I mangitou sidutu uasaddia mapapangalo wuṛṛu tawe mamendamma 
lotakka. I mangitou lumobba matane ara'e aamatiila᷊nna. 
28Anaanne maṛṛoro wuṛṛu ala᷊ti'anne nasaddiate mamiti'a. Anu'un awalo᷊ne 
aatikke ere watu putungnga, wuṛṛu bolan keretane tuttali᷊nggi ere anginna 
ali᷊susu. 

29Manga tantarane mammaṛṛo ere singa apan wakkute nanametta 
sinangngone, see tinala᷊ngnge, wuṛṛu taweddu maapallossa. 
30Su allo udde su ahewallu Israel niaringikka hahuressa ara'e hiom pangalo 
aikkanne ere lua'a mabbasse. Pa'ellege, ahewallu wanua udde marandumma 
wuṛṛu napenen asasuṛṛippitta. Asasemakka naola'e wasa tuudda. 

Yesaya 6 

Ruata namaggo si Yesaya maola'a nabi 

1Sulalu᷊mmu tonna i Ratu Uzia nate, i ya'u naasilo MAWU. I Tou ua'ianna su 
adderan araratuan-Ne apan matanggakka wuṛṛu mawantuga. Juba-Ne 
uataappa ahewallu Wale᷊n MAWU. 
2Uapali᷊wutta si Tou uarisikka manga riaddianna apan lukkenggamma ere 
putungnga, sambau-sambau pia papaidde annumma. Papaidde darua 
uali᷊ndumma hatine, darua uataappa waddangnge, wuṛṛu darua lai 
ipappaatta tuttalla'a. 
3I mangitou mangngintuli᷊ sambau ringannu waine: “Susi, susi, susi. 
Susi MAWU Apan Lembontaṛṛino. Runia napenen daranta-Ne apan 
mawantuga.” 
4Tingikki mangitou naaola'a apampakku Wale᷊n MAWU tinumaraddalla, 
wuṛṛu Wale᷊n MAWU udde sassane napenen timbulla. 
5Wua'udde i ya'u nabbisara, “Nasilakate! Tate antimma lai si ya'u, ana waugu 
moṛṛongku kotore ana waugu rosa, wuṛṛu i ya'u uatana'e su pattangngannu 
walahanna ereudde lai. Sallaiwe aroddi, ringannu mata'u sassane i ya'u 
buatte naasilo Ratu, MAWU Apan Lembontaṛṛino!” 
6Wua'udde sambau suwallattu riaddianna udde tinumalla'a ringangku 
uaapiddu waṛṛa apan nianun sasipitta wuassu mezbah. 
7I tou nangeṛṛetta wiwi'u ringannu waṛṛa udde, see nabbisara, “Waṛṛa indi 
buatte nieṛṛetta su wiwikku, orassa indi pasasala᷊nu buatte nipappassa wuṛṛu 
rosanu buatte niampungannu MAWU.” 

8Ana see i ya'u naaringikka tingikku MAWU nabbisara, “Isai apan Ta'u 
irolokka? Isai apan sarun maola'a mangangapiddu watti'i ite?” I ya'u 
sinumimbakka, “Indi i ya'u. Doloṛṛa'e i ya'u!” 
9Ana see i Tou nandolo'u inai mangapiddu tanata indi su taumata: “I yamiu 
sidutu maddaringikka, arawe tawe maasunna. I yamiu sidutu mannutukka, 
arawe wagga apate apan sarun mariaddi.” 
10Ana see i Tou nabbisarate si ya'u, “Paalu᷊mua'a ṛingirannu manga taumata 
udde, paawengela᷊'a tali᷊ngane wuṛṛu paawuta'a matane, tadea i mangitou 
tawe maasilo, maddaringikka ara'e maasunna, ana see mabbelengnga 
ringang-Ku wuṛṛu maola'e mapia.” 
11I ya'u naiwalo᷊, “Pira ala᷊nnune olangnge sarun iapaamatta, MAWU?” I Tou 
sinumimbakka, “Ma'oman sara manga soa mahohakka abbi sara tate 
tumatanangnge, manga wale᷊n tate atanaanna lai, wuṛṛu leta'a naola'a tawe 
loṛṛone wuṛṛu lolo᷊kke, 
12tumana'u manga soa udde sarun Ta'u limbuaṛṛanna watukku tampa apan 
marau, na'oman sara ahewallu leta'a mabbali᷊ mala᷊nnabba. 
13Ewe'e amungkangngu suwallattu siri mapulo᷊ng katou ta'e pia sangkatou 
apan uatana'a su wanua udde, i tou lai sarun pateanna. Arawe ere alu nunu'a 
amungkangngu tuwanganna ta'e pia tuidde, aroddi lai ta'e pia lambene 
pabbawalaga udde apan maola'a panattaṛṛannu umatta apan na'ukkassa.” 

Yesaya 7 

Sambau tanata si Ratu Ahas 

1Ratu Ahas eteudde ana'i Yotam pulunni Uzia. Sutempo i tou uaparenta 
Yehuda, napesangke pangalo. Rezin ratun Siria, wuṛṛu i Pekah ana'i Remalya 
ratun Israel, nirumanta namangalo Yerusalem. Arawe i mangitou tawe 
naawaddon soa udde. 
2Napawe ratun Yehuda naaringikka manungku tantaran Siria sinumuttate su 
wageangngu Israel narambauten Israel, i tou wuṛṛu pabbawalage mangke 



1785 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

matta'utta, na'oman sara i mangitou mangngiladda naali᷊hidda punnu alu 
apan ia'io'u anginna. 
3 MAWU nabbisara si Yesaya, “Apira'e anangngu i Syear Yasyub wuṛṛu roote 
paisasomban Ratu Ahas. I'o sarun maaratingnga si tou su pentakku hoten li'u 
ali᷊urosone, sutampan manga mabbawansalla mammanara. 
4Walo᷊a'e su ratu manungku i tou ṛinone uasaddia, arawe sidutu 
paatammudda. I tou tawe wotongnge mata'utta ara'e umali᷊wu. Aasa'un Ratu 
Pekah wuṛṛu Ratu Rezin ringannu tantarane manga taumatan Siria udde, 
tawe tumaniten maasilaka wuassu ruan bua anutungnga pia timbulle. 
5Siria buatte na'ire ringannu Israel wuṛṛu ratune. 
6I mangitou mappulu mamangalo Yehuda wuṛṛu mamata'utta tumanangnge 
tadea'u manamba'a si mangitou, ana see manenegi parinsin Tabeel maola'a 
ratu. 
7Arawe i Ya'u, MAWU, mapali᷊atta'a manungku olangnge udde sarun tawe 
mariaddi, 
8ana waugu Siria tawe mattohasanna wuassu Damsyik inangngu soane, 
wuṛṛu Damsyik tawe mattohasanna wuassi Ratu Rezin. Arawe sulalu᷊mmu 
tempo annumu pulo᷊ li᷊ma su tonnane, Israel sarun massali᷊awukka ma'oman 
sara tawe matatana'a ere sambau walahanna. 
9Israel tawe mattohasanna wuassu Samaria, inangngu soane, wuṛṛu Samaria 
tawe mattohassanna wuassi Ratu Pekah. Amungkangngu i yamiu tawe 
atonna-tonna mangngimanna si Ya'u, i yamiu sarun tawe maaro'appa.” 

Tatialan Imanuel 

10 MAWU namasingkattu tanata waine si Ahas: 
11“Paddorongke tadea'u MAWU Ruatanu mangonggollu sambau tatiala si'o, 
tanne wuassu runian taumata nate uali᷊u wowa ara'e wuassu langitta rosone.” 
12Ahas sinumimbakka, “I ya'u maddiri maddorongnga tatiala. I ya'u maddiri 
mamono'a MAWU.” 

13Ana see i Nabi Yesaya nabbisara, “Amungkangngu aroddi, paddaringikke 
ei papapulunni Ratu Daud! Tawe natimu i yamiu mannalu᷊'atta asasabbaren 
taumata, ma'oman sara i yamiu mannalu᷊'atta lai asasabbaren Duata'u? 
14Orassa indi, MAWU sassane sarun mangonggollu tatiala si yamiu: 
Sangkatou maṛṛuala apan pia illoṛṛo sarun manungkangngu sangkatou ana'a 
esakka apan aranne isaggo Imanuel. 
15Sutempo i tou wahewalle se'e wotongngete makkawessa sassane, wanua 
udde sarun maola'a manambo anna. 
16Ana waugu tantala᷊nna tempone udde taambe nia'omanna, wanua darua 
apan paparentannu manga ratu apan ia'ata'unnu udde sarun itantangnga 
tawe loṛṛone. 
17 MAWU sarun mandantan ratun Asyur, ana see i'o wuṛṛu anambon lalo᷊ṛṛon 
bale᷊nu se'e tumana'u soa sarun mamendamma manga allo napenen 
asasuṛṛipitta apan maggewala᷊nna wuassu sarangkanambone apan buatte 
niapendamanni yamiu ro'en araratuannu Israel wuṛṛu Yehuda natahia darua. 
18-19Sutempo udde MAWU sarun mamaggo taumatan Mesir wuṛṛu taumatan 
Asyur, ana see walahanna darua udde rumanta naali᷊hidda ammula᷊nnu lango 
wuṛṛu attimpua apan uaṛṛimpulunna manga rampissa wuṛṛu loṛṛangngu 
watu. I mangitou sarun manaappa suapan ahuranganna ṛoaanna wuṛṛu 
manga tampa nannalo᷊ne. 
20 MAWU sarun manewa ratun Asyur tadea'u ma'ola'a Israel naali᷊hidda 
sangkatou taṛṛa polo᷊ apan mallunggukka anambon uta'a wuṛṛu waṛṛabbissu 
awa'a. 
21Sutempo udde, napawe pia sangkatou tumba'u uapadduli᷊ sambau sapi 
anangnge wuṛṛu ambingnga darua, 
22susu apan asombanganna wuassu winatangnga udde manampali᷊u wuassu 
hausannu manga taumata apan nallambe su wanua udde. Atonna, i mangitou 
sarun ma'inumma susu wuṛṛu pula᷊. 



1787 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

23Sutempo udde manga wawaila᷊nnu anggore apan sambau-sambau 
nisuanannu saṛṛiwu su punnene wuṛṛu aregane saṛṛiwu lai roitta sala᷊'a, sarun 
tuwoannu aputta ṛoaanna. 
24Taumata apan inai poiaroddi ṛinone mangapiddu ala᷊tianna wuṛṛu 
anaanna, waugu ahewallu wanua udde napenen aputta ṛoaanna. 
25Wuṛṛu wageangngu leta'u panenteanna apan wiasane wabbaila᷊nna wuṛṛu 
sassuananna, udde lai napenen aputta ṛoanna, na'oman sara taumata tawe 
waṛṛani inai poiaroddi. Leta'a udde tumba'u pia gunane su sapi wuṛṛu domba 
umanna nannalo᷊.” 

Yesaya 8 

Ana'i Yesaya naola'a tatiala su pabbawala udde 

1 MAWU nabbisara si ya'u, “Panganute sambau watunlei wahewalla, ana see'e 
woṛṛeta'e ringannu manga huruppa apan masemakka: ‘Pallaṛṛampassa apan 
Matali᷊ngkassa, Pangangaṛṛo apan Mali᷊hakka.’ 
2Waggoite maola'a matatialane ruan katou apan wotongnge apangimananna, 
eteudde i Imam Uria wuṛṛu i Zakharia, ana'i Yeberekhya.” 
3Manga pira tempo wua'udde awingku piate illoṛṛo. Sutempo ana'i yami 
niasungkangnga, MAWU nabbisara si ya'u, “Saggoa'e i tou ‘Mallaṛṛampassa 
apan Matali᷊ngkassa, Pangangaṛṛo apan Mali᷊hakka.’ 
4Waugu tantala᷊nna ana'a udde ta'e addio'a taambe maasaggo ‘Papa’ wuṛṛu 
‘Mama’, anambon paa'alan Damsyik wuṛṛu anambon saranapa niṛṛampassu 
Samaria sarun ṛuwoanna ringannu ratun Asyur.” 

Ratun Asyur nirumanta 

5 MAWU nabbisara apia si ya'u, 
6wisara-Ne, “Walahanna indi nanola᷊'u ua'e apan matilangnga wuassu ana'u 
Salu᷊kku Syiloah, wuṛṛu malu᷊assa ringanni Ratu Rezim wuṛṛu i Ratu Pekah. 
7Ana waugu udde i Ya'u, MAWU, sarun maparantan ratun Asyur wuṛṛu 
anambon tantarane mapapangalo Yehuda. I mangitou sarun lumempangnga 

ere Salu᷊kku Efrat apan mattaṛṛatompe'a wuṛṛu mangngelekka su manga 
rampinne. 
8I mangitou sarun mangelekka su Yehuda ere manawangnga atanggakke sara 
ullekka manggala᷊mon kala᷊wo'a.” Ruata uarundinganna si ite! Papaid-De 
apan uasiappakka uatillumma wanuan kite. 
9Pa'ammule ringannu mangngindo, ei anambon ala᷊wo'u walahanna! 
Paddaringikke ei manga pentakku runia! Pasasaddiate inai mappangalo, 
arawe ringannu naungnga apan mawawo! Ore, pasasaddiate, arawe 
ringannu apendamma mangngindo! 
10Panngola᷊ge, arawe sarangkanambone tawe maola'a. Pakkawesse, arawe 
tawe gunane, ana waugu Ruata uaṛundinganna si yami. 

MAWU nangonggollu tataggu si Yesaya 

11I ya'u nitaṛṛinoannu MAWU wuṛṛu nionggola᷊nnu tatagu tadea'u tawe 
mallaṛṛenggenna lala᷊nna apan amatannu walahanna udde. Wisara-Ne, 
12“Arie massunna komplotanna apan aellehanni mangitou komplotanna, 
wuṛṛu arie mata'uttu manga inolaanna apan iaata'utti mangitou. 
13Naungete manungku i Ya'u, MAWU Apan Lembontaṛṛino uddewe susi. 
Tumba'u i Ya'u apan ṛinone iaata'unnu. 
14Ana waugu i Ya'u lembon susi, i Ya'u na'ola'a watu atarannu tumana'u 
Yehuda wuṛṛu Israel, wuṛṛu sedda apan mannametta tumana'u Yerusalem. 
15Manambo taumata apan sarun manawo matara wuṛṛu male᷊ssa. I mangitou 
sarun mawulu᷊ssa sulalu᷊mmu sedda.” 

Sasingadda maddorongnga tatantiro wuassu taṛṛa pasangkadda ara'e dukun 

16I yamiu, mallala᷊ṛṛenggengku ṛinone manahipunna wuṛṛu mappaduli᷊ 
manga tanata apan nionggollu Ruata si ya'u. 
17MAWU buatte namunin batangan-Ne wuassu pallaṛṛiten Yakub, uman-Ne, 
arawe i ya'u mangngimanna wuṛṛu uaantimma si Tou. 

18Indite i ya'u wuṛṛu ala᷊ṛṛana'u apan nionggollu MAWU si ya'u. MAWU Apan 
Lembontaṛṛino apan uaparenta su Sion, nandolokki yami maola'a tiala su 
umattu Israel. 
19Arawe manga taumata apan mandolokki yamiu madorongnga tatantiro 
wuassu manga taṛṛa pasangkadda apan uasasali᷊mburunga wuṛṛu wiwikke 
u'alore. Taumata udde sarun mabbisara, “Wali᷊newe i ite ṛinone 
maddorongnga tatantiro wuassu manga ṛimuuddu taumata nate tadea'u 
hunan taumata wiakka?” 
20Simbakke arendi, “Paddaringikke ala᷊ṛṛa'u MAWU! Taumata apan tawe 
mabbisara uasulu᷊ngngu ala᷊ṛṛa'a udde, tawe antimma.” 

Tempo napenen asasuṛṛipitta 

21Manga taumata apan naṛṛiaannu susa wuṛṛu malu᷊nussa sarun 
mamali᷊ntaddu wanua udde. Ana waugu malu᷊nussa, i mangitou mangke 
mandona na'oman sara mangnganen datu wuṛṛu Ruata mangitou. Suapan 
tampa i mangitou ma'ellega, tumatingngara, 
22ara'e mangngintanno, i mangitou tawe maasilo manga apa tumba'u 
asasuṛṛipitta wuṛṛu ararandumma se'e lai asasula᷊ubba apan mangngaitta. I 
mangitou sarun iramme sutampa apan marandumma udde. 
23Arawe tawe saran mala᷊nnu-la᷊nnu wanua udde aṛṛiaannu asasuṛṛipitta. 

Ratu apan sarun dumanta 

Wageangngu leta'a apan atatanaannu manga ṛuanganni Zebulon wuṛṛu 
Naftali tawe ellehannu MAWU mawawo. Arawe sutempo apan addantane, i 
Tou sarun mangaddatta su ahewallu leta'a wuassu Tahalo᷊angnga Tangngane 
watukku ra'i maddatingngu samba'an Salu᷊kku Yordan, ewe'e lai 
maddatingngu Galilea apan wawanuannu taumata raho. 

Yesaya 9 

1Walahanna apan mabbiakka sulalu᷊mmu ararandumma ma'asilo semakka 
apan ruddiallo. Apam uatana'a alu᷊ngu lintaun papate sasemaṛṛannu 
semakka. 
2 MAWU, I'o nangonggolla si mangitou ala᷊lu᷊assa apan bahewalla, I'o na'ola'a 
si mangitou huggio. I mangitou lullala'a ana waugu apapia-Nu, naali᷊hidda 
taumata apan lulluassa sutempo mangitingnga, ara'e mattahia ule᷊ niaaṛṛo. 
3I'o buatte nanaṛṛia'u winabbawane apan mawakkatta wuṛṛu alu papasanna 
wuassu wambangnge. I'o namaddon walahanna mangngallanga udde apan 
mammaṛṛangnga uman-Nu. Ere lai sutempo apan nanangkali᷊u sutempo I'o 
namaddon tantaran Midian. 
4Sapatun tantara apan tuttaraddalla wuṛṛu laungnge apan napenen daṛṛa, 
sarun masue iepoddu putungnga. 
5Sangkatou ana'a niasungkangnga hunang kite; i ite nionggola᷊nnu sangkatou 
ana'a esakka. I Tou sarun maola'a piaṛṛa'i ite. I Tou isaggo: “Mananantiro 
Pande”, “Ruata Matohassa”. “Iamangnga Tawe Auddusanne”, “Ratun 
Paddarame”. 
6I Tou mamarenta maola'a sangkatou ratu papulunni Daud, taṛṛinone 
tumaniten bahewalla. Wanuane sidutu su paddarame wuṛṛu su lalu᷊manna'a; 
pamamarentane nirapappakka su tita wuṛṛu atatuli᷊dda orassa indi 
maddatingngu mala᷊nnu-la᷊nnu. MAWU Apan Lembontaṛṛino sarun 
manuungngu udde. 

MAWU sarun makkuumannu Israel 

7 MAWU buatte nangema'u ṛuumanna su araratuannu Israel. 
8Anambon walahannu Israel wuṛṛu tumana'u Samaria sarun maasingkatta 
manungku ete MAWU apan na'ola'a udde. Orassa indi i mangitou namunga 
wuṛṛu matanggakka naungnge. I mangitou mabbisara, 
9“Manga gedunga ara'e wale᷊n wahewalla wuassu tela leta'a naṛṛaate, arawe 
i yami sarun ma'ola'a manga wale᷊n wakku wuassu watu. Manga alu ara 

buatte nituwangnga, arawe sarun hantianni yami ringannu alun cemaran 
Libanon apan apianne.” 
10 MAWU buatte nangalo᷊ren seetti mangitou tadea'u lumawangnga si 
mangitou. 
11Walahannu Siria su samba'an ra'i wuṛṛu walahannu Filistin su samba'an 
waṛṛatta nangaṛṛo Israel. Arawe MAWU ta'e massa'u wuṛṛu sidutu 
makkuumanna. 
12Walahannu Israel taambe lai sumassilla, salaiwe buatte 
niṛṛuumannu MAWU Apan Lembontaṛṛino; i mangitou taambe lai mawalu᷊. 
13Ana waugu udde tumba'u sulalu᷊mmu allo massallo MAWU nakkuumannu 
manga piaṛṛa'u Israel wuṛṛu tumanangnge. I Tou namonggo'a wuṛṛu 
nandammen pua wuṛṛu tole᷊ne. 
14Puane eteudde manga matatimmadde wuṛṛu taumata apan a'addatanna, 
tole᷊ne eteudde manga nabi apan mangngonggollu manga ala᷊ṛṛa'a wuṛṛu 
mangngali᷊wu. 
15Manga piaṛṛa'u walahannu udde buatte nangali᷊wu wuṛṛu nanongkakku 
tumana'u soa. 
16Walahanna udde nassina'adde wuṛṛu nala᷊le᷊ote wuṛṛu anambon wisara 
mangitou lale᷊o. Ana waugu udde suwallattu manga umbasanna tawe saran 
sangkatou apan niapaali᷊u MAWU. I tou tawe niumakkannu wawine walu᷊ 
wuṛṛu asisitimpalu᷊ssa. Arawe MAWU ta'e massa'u wuṛṛu ta'e makkuumanna. 
17Ala᷊le᷊on walahanna udde mannoṛṛobba naali᷊hidda putungnga nangepoddu 
anggaṛṛumunanna ṛoaanna. Ṛenggamme naali᷊hidda mahurangnge 
nasoṛṛobba ringannu timbulla sussalo᷊i. 
18MAWU Apan Lembontaṛṛino tumanite massa'u, wuṛṛu ṛuuman-Ne 
naali᷊hidda putungnga apan lukkanganggabba wuṛṛu walahanna udde naola'a 
alune apan nasue. Tawe saran sangkatou apan umakkannu tuṛṛangnge. 

19Su ahewallu wanua udde taumata maṛṛanggotta wuṛṛu u'anna wiakka apan 
botongnge iwo'o, arawe tawe maapendamma mala᷊idda. Ewe'e i mangitou 
u'inassa manga hawe mangitou sassane! 
20Taumatan Manasye wuṛṛu taumatan Efraim uapapangalo, see na'aukka 
nilumawangnga Yehuda. Arawe MAWU ta'e massa'u wuṛṛu sidutu 
makkuumanna. 

Yesaya 10 

1Nasilakate i yamiu apan nakkiinnu manga tita apan wengkolla 
ipangallangnga pabbawala-U. 
2Ringannu olangnge udde i yamiu mannala᷊wa'u taumata asiangnga 
maasomba hakkane wuṛṛu atatuli᷊dde, wuṛṛu nangaṛṛo darotongngu manga 
wawine walu᷊ asisitimpalu᷊ssa. 
3Apate a'olaani yamiu su allo Ruata makkuumanni yamiu? Apa apandenu 
sutempo i Tou mandantan asasilaka wuassu wanua apan marau? Sisai i 
yamiu sarun maddorongnga aontolla? Suapate i yamiu sarun mamunin 
paa'alan kamiu udde? 
4Pala᷊ddu pabbiaṛṛannu tumba'u pateanna sulalu᷊mmu pangalo ara'e ehetanna 
maola'a taumata niatawanna. Arawe MAWU ta'e sidutu massa'u wuṛṛu ta'e 
makkuumanna. 

Ratun Asyur naola'a ahiddu MAWU 

5 MAWU nabbisara, “Nasilakate Asyur! Asyur Ta'u ipaatta maola'a sambokka 
wuṛṛu palo᷊-palo᷊ ipamuulla manga taumata apan niaṛṛinoannu asasa'u-U. 
6I Ya'u nandolokku Asyur niapapangalo pabbawala-U apan massinaadda 
wuṛṛu ma'ola'a si Ya'u nasa'u. I Ya'u nanddolokku Asyur iapaaṛṛo wuṛṛu 
iapata'o se'e iapaṛṛinda pabbawala-Ku ere awu su lala᷊nna.” 
7Arawe ratun Asyur pia gola᷊ge sassane. I tou mappandumma mappaattu 
araṛṛagissa ipamate manambo walahanna. 

8I tou mammungan batanganne, wisarane, “Manga tembonannu tantara'u 
sarangkanambone manga ratu! 
9Ta'u aṛṛoanna manga soan Kalno wuṛṛu Karkemis, Hamat wuṛṛu Arpad. Ta'u 
aṛṛoanna lai manga soan Samaria wuṛṛu Damsyik. 
10Ta'u iwaddo manga araratuanna apan massubba manga paalu᷊anna apan 
lembon mataṛṛino wuassu apa apan pia su Yerusalem wuṛṛu Samaria. 
11Samaria wuṛṛu anambon walahanne buatte ta'u nipate. Sansulu᷊ngnga lai 
ta'u olaanna su Yerusalem ringannu anambon paalu᷊anna apan sassubbanna 
poiaroddi.” 
12Arawe MAWU nabbisara, “Amungkangngu apa apan Ta'u olaanna su 
Wuiddu Sion wuṛṛu Yerusalem udde nuddusse, i Ya'u sarun makkuumannu 
ratun Asyur ana waugu awawungane wuṛṛu atatanggakke.” 
13Ratun Asyur mammunga, wisarane, “Sarangkanambone udde ta'u olaanna 
ringannu taṛṛino'u sassane. I ya'u masiṛṛongnga wuṛṛu pande. I ya'u 
mamappassa passarannu manga walahanna, wuṛṛu i ya'u nangaṛṛo saddia 
mangitou. Ere bantenga i ya'u naṛṛinda manga taumata apan uaparenta. 
14Manga walahanna su runia naali᷊hidda sala᷊kku manu'u winalanganna; 
ringannu hampa darotongngi mangitou ta'u nianu, naali᷊hidda taumata 
nanganu tallukka apan nitantangnga su sala᷊kka. Tawe papaidda apan 
u'ali᷊appakka, tawedu namu'a sasumigge ara'e sussio'a.” 
15Arawe MAWU nabbisara, “Wotongngewe wali᷊ungnga maddalo watanganne 
wuassu taumata mapapaanne? Apa laṛṛahari maggunanne wuassu taumata 
apan mappaanne? Wali᷊newe palo᷊-palo᷊ mammengketta taumata, ewe'e ete 
taumata apan mammengketta palo᷊-palo᷊.” 
16Waugu taumatan Asyur buatte namungan batanganne, MAWU Apan 
Lembontaṛṛino sarun mandantan ala᷊ṛṛusa'itta ipakkuumannu manga 
tembonannu tantara apan matohassa. I mangitou sarun mamendamma 
sali᷊hangnga apan matanggakka ere putungnga apan sidutu mannutungnga. 

17Ruata apan na'ukkassa, Asasemakku Israel, sarun ma'ola'a ṛenggammu 
putungnga sulalu᷊mmu allo massallo manutungnga abbi ala᷊wo'a, sara lai 
ahuranganna ṛoaanna. 
18Manga mahurangnga maappalla wuṛṛu manga wawaila᷊nna masuwukka su 
wanua Asyur sarun mawinasa abbi-abbi, naali᷊hidda taumata maradda'a 
uatataṛṛangnga ma'oman sara mate. 
19Manga aaluanna sarun mallambe ete addio'a, sara ana'a maraddio'a lai 
wotongnge mandeengnga. 

Matul᷊u taumata apan iapasal᷊amatta 

20Tempone sarun dumanta lamben walahannu Israel apan naralukka tate lai 
mangantimmu wiakke su walahanna apan uaparenta apan maranite mamate 
si mangitou, ewe'e lai MAWU, Ruata susin Israel. 
21Lambene addio'a walahannu Israel sarun mawalu᷊ su Ruata apan 
matohassa. 
22Salaiwe taumatan Israel orassa indi anambone uasulu᷊ngngu anne su 
apanne, tumba'u manga pirang katou apan mawelengnga. 
Ṛuumannu MAWU maranite, wuṛṛu atonna se'e lai matuli᷊dda walahanna 
udde pateanna. 
23Ore, ahewallu wanua udde sarun ṛimunsaannu MAWU Apan 
Lembontaṛṛino; eteudde laṛṛawessu MAWU, wuṛṛu tate lai iawalu᷊. 

MAWU sarun makkuumannu Asyur 

24 MAWU Apan Lembontaṛṛino mabbisara uman-Ne apan uatana'a su Sion, 
“Arie pa'ata'uttu taumata Asyur, salaiwe i mangitou mangngallanga wuṛṛu 
mannansara si yamiu ere niola'u taumatan Mesir dorone. 
25Sulalu᷊mmu tempo apan mali᷊hakka asasa'u-U si yamiu sarun iillolo᷊, see i 
Ya'u sarun makkadda'a si mangitou. 

26Ya'u MAWU Apan Lembontaṛṛino, sarun manassakka si mangitou ringannu 
sambokka, ere lai i Ya'u nanassakka taumatan Midian su wowone watu Oreb. 
Asyur sarun Ta'u iṛṛuumanna ere lai i Ya'u nakkuumannu Mesir. 
27Sutempo udde i Ya'u sarun mamallossi yamiu wuassu mangangallangu 
taumatan Asyur, wuṛṛu i mangitou tate lai uataṛṛino si yamiu.” 

Seeta namangalo 

28Tantaran Asyur napangaṛṛote soa Ayat. I mangitou buatte sinumabbi 
Migron! Walu᷊nni mangitou nitantangnga su Mikhmas! 
29I mangitou buatte sinumabbi pallali᷊uanna wuṛṛu nanaṛṛabbi su Geba! 
Tumana'u soan Rama nata'utta, wuṛṛu tumana'u Gibea, soan Ratu Saul, 
tinumala᷊ngken batanganne. 
30Pangintuli᷊te, ei tumana'u Galim! Paddaringikke, tumana'u Laisya! 
Simbakke, tumana'u Anatot! 
31Tumana'u Madmena wuṛṛu Gebim tinumala᷊ngnga ma'imbuni. 
32Allo indi seetta poite su soa Nob, wuṛṛu isudde i mangitou mammansagu 
angkumma watukku Wuiddu Sion, su soa Yerusalem. 
33 MAWU Apan Lembontaṛṛino sarun mapaaṛṛaa mangitou naali᷊hidda rannu 
nitonto wuassu alune. Apan aṛṛamahanne wuṛṛu atanggaṛṛanne suwallatti 
mangitou sarun pototanna wuṛṛu iṛṛa'a. 
34MAWU sarun mapaaṛṛa'a mangitou naali᷊hidda punnu alu su tangnga 
mahurangnge tuwangannu wali᷊ungnga. Salaiwe i mangitou matohassa 
naali᷊hidda alu apan atohasanne su Libanon, i mangitou sarun maṛṛa'a lai! 

Yesaya 11 

Araratuannu Paddarame 

1Pallaṛṛiten Ratu Daud ere alu apan buatte nituwangnga. Arawe su ereapa 
wuassu tuidde tinumuwo solla wakku, aroddi lai wuassu pallaṛṛiten Daud 
sarun sumabbangnga sangkatou ratu. 

2Taṛṛino MAWU sarun mangehetta si tou, ma'ola'a si tou pia buddine wuṛṛu 
masiṛṛungnga, pande makkawessa wuṛṛu mangamatta; masingkattu apulun 
Duata wuṛṛu masallungnga si Tou. 
3Apulune eteudde tuttuṛṛutta MAWU. I tou makkuungnga tumba'u sambali᷊ate 
ara'e pangiananne wuassu wisaran taumata waine. 
4Taumata asiangnga ṛuunganne ringannu matuli᷊dda, taumata lome 
sasamba'anne ringannu atonna; taumata nassala᷊ iṛṛuumanna wuassu 
parentane, taumata lale᷊o radda'anne. 
5I tou mammanara ringannu matuli᷊dda wuṛṛu satia sulalu᷊mmu ala᷊wo'a. 
6Serigala sarun mamanua suadio'a ringannu domba, macan tutul 
uala᷊llowangnga su sandiṛṛannu ambinga. Ana'u sapi sarun mannioma 
nannalo᷊ suadio'a ringannu ana'u singa, wuṛṛu ana'a addio'a ua'ehetta si 
mangitou. 
7Sapi sarun umanna nannalo᷊ suadio'a ringannu beruangnga, manga 
anangnge matti'illa suadio'a. Singa u'anna laṛṛami ere lai sapi. 
8Ewe'e lai sangkatou ana'a addio'a sarun tawe maasomba angngone napawe 
mannalangnga suadio'a ringannu atoanna mawisa. 
9Su Sion, Wuiddu Ruata Na'ukkassa, tawe ala᷊le᷊o apan manggohakka. Wanua 
sarun mapenen asingkatta su ola'u Ruata, naali᷊hidda ua'e namene 
tahalo᷊angnga. 

Walahanna apan niramme sarun mawelengnga 

10Tempone sarun dumanta sangkatou ratu pallaṛṛiten Daud maola'a punnu 
aellegu manga walahanna. I mangitou sarun dumanta ringanni tou, wuṛṛu 
tampa atatanaanne mangke raddaloanna. 
11Su allo udde MAWU sarun paassa lai mappaattu taṛṛino-Ne mangapidda 
mapule᷊ uman-Ne lambene su Asyur wuṛṛu su Mesir, su manga wanua Patros, 
Sudan wuṛṛu Elam, su Babel, Hamat wuṛṛu manga taṛṛanusa apan marau. 

12MAWU sarun manduittu sambau waneṛṛa su walahanna udde. Udde 
tatialane i Tou nangammullu apia walahannu Israel wuṛṛu Yehuda apan 
nassali᷊awukka su ahewallu runia wuṛṛu nangapiddi mangitou mapule᷊. 
13Araratuannu Israel tate lai aurangannu naungnga su Yehuda, wuṛṛu 
Yehuda tate lai masseettu Israel. 
14I mangitou suadio'a sarun mamangalo taumatan Filistin su waṛṛatta wuṛṛu 
mangaṛṛo pabbawalage su ra'i. I mangitou sarun mamaddon walahannu 
Edom wuṛṛu Moab, wuṛṛu walahannu Amon sarun massuṛṛubbawa si 
mangitou. 
15MAWU sarun mapaamaran Eṛṛesannu Suez. I tou ma'ola'a anginna malo᷊so 
tumiuppa na'oman sara Salu᷊kku Efrat mabbali᷊ pitun bua lala᷊nnu ua'e apan 
mawawo, ne suapan taumata wotongnge tumumbe ringannu uasilope. 
16Su uman-Ne lambene sarun pia dala᷊nna malo᷊angnga tadea'u 
maasabbangnga wuassu Asyur, naali᷊hidda sutempo Israel sinumabbangnga 
wuassu Mesir. 

Yesaya 12 

Antari aadiangkamanna 

1Sarun dumanta tempone i yamiu mangantari: “MAWU, i ya'u 
ma'adiangkamanna Si'o, ana waugu I'o nalluassa si ya'u. Dorone I'o massa'u 
si ya'u, arawe orassa indi nompo'e asasa'u-Nu. 
2Atonna, Ruata udde Mananala᷊ma'u, i Ya'u mangngimanna si Tou. I Ya'u 
tawe mata'utta, ana waugu i Tou mannohassa si ya'u. Mananala᷊ma'u uddewe 
Ruata, ete si tou i ya'u mangngantari. 
3Naali᷊hidda ua'e masunge ma'alu᷊assa taumata marou, etearoddi lai i yamiu 
lullala'a ana waugu niapasala᷊mattu Ruata.” 
4Sarun a'omanna tempone i yamiu mabbisara, “Pa'adiangkamante su MAWU, 
wuṛṛu passubbate si Tou. Pasingkata'e su manga walahanna awawantuga 
wuṛṛu ala᷊wo'u inolaan-Ne. 

5Pangantarite paddalo MAWU, ana waugu i Tou na'ola'a manambo 
ala᷊ṛṛindu'a. Wala'e ahewallu runia maddaringikka ola'u inolaan-Ne. 
6Paggiote ei manga tumana'u Sion, pangantarite ringannu lulluassa. Ruata 
na'ukassu Israel mangke mawantuga, i Tou uatana'a su pattangnganni 
yamiu.” 

Yesaya 13 

Ruata sarun makkuumannu Babel 

1Eteindi tanatan Duata, apan nisengkammi Yesaya ana'i Amos su ola'u Babel: 
2Elea'e manga waneṛṛan pangalo su puiddu wuidda lunggukka! Pamaggote 
manga tantara, wuṛṛu wattea'e pulala᷊nnu tadea'u i mangitou mamangalo 
manga ngaran soa apan mawunga udde. 
3MAWU buatte namaggo manga atumannaṛṛanne apan nipile-Ne. I mangitou 
matohassa, mangngimanna watanganne wuṛṛu wotongnge pangantiman-
Ne. MAWU nandolokki mangitou makkuumannu manga taumata apan 
niaṛṛinoannu asasa'u-Ne. 
4Paddaringikke tingikku hio su panenteanna, naali᷊hidda tingikku 
ammula᷊nnu taumata apan tumanite manambo. Paddaringikke hio manga 
araratuanna wuṛṛu manga walahanna apan tantala᷊nna 
uaammulla. MAWU Apan Lembontaṛṛino mammarikissa tantaran pangalo. 
5I mangitou nirumanta wuassu manga wanua marau su pentakku runia. 
Sulalu᷊mmu asasa'u-Ne MAWU nappaatti mangitou ipamate ahewallu runia. 
6Lalluaite, ana waugu allo MAWU maranite, eteudde allon papate apan 
niaparanta MAWU Apan Lembontaṛṛino. 
7Suapan taumata sarun maapendamma lome limane wuṛṛu awuli᷊annu 
awawaṛṛanine. 
8I mangitou sarangkanambone sarun aṛṛiaannu atata'utta apan bahewalla, 
wuṛṛu tuttambuli᷊linnu atataddu'a ere wawine apan tantala᷊nna 

mangngunsiwe. I mangitou sarun masasaile ringannu asasinggawanga, 
hatine namillossa ana waugu massili. 
9Allo MAWU sarun dumanta, wuṛṛu su allo udde MAWU mapasabbangngu 
asasa'u-Ne wuṛṛu araṛṛagin-Ne apan bahewalla. Runia sarun maola'a wadda'a 
lolo᷊kka, wuṛṛu suapan taumata marosa sarun mate. 
10Suapan anumpitanna wuṛṛu ammula᷊nnu anumpitanna sarun umaddo 
manemakka; matannallo sarun maddandumma sutempo i tou 
sumabbangnga, wuṛṛu wula᷊nna sarun tate semakke lai. 
11 MAWU nabbisara, “i Ya'u sarun makkuumannu runia ana waugu ala᷊le᷊one, 
wuṛṛu manga taumata lale᷊o ana waugu rosa mangitou. Suapan taumata 
matanggakka naungnge sarun Ta'u iapawawo, taumata mawunga wuṛṛu 
maṛṛagissa sarun Ta'u iṛṛuumanna. 
12Taumata apan iapasala᷊matta matulu᷊ atonna, i mangitou maaddio'anna 
wuassu wula᷊wanna tutune. 
13Ya'u sarun ma'ola'a langitta mangngindo wuṛṛu runia umio'a wuassu 
tampane su allo i Ya'u, MAWU Apan Lembontaṛṛino, mapali᷊atta'u asasa'u-U. 
14Taumata raho apan uatana'a su Babel sarun massali᷊awukka wuṛṛu 
tumala᷊ngnga su wanuane sambau-sambau. I mangitou naali᷊hidda rusa apan 
tinumala᷊ngngu matataṛṛiasu, ara'e ammula᷊nnu domba apan tawe 
mallalu᷊'adde. 
15Isai-sai apan asametanna sarun usu'anna sara iapate. 
16I mangitou sarun mabbiala ana'i mangitou ta'e maṛṛamutta ṛimunsaanna, 
manga wale᷊ mangitou anuanna wuṛṛu manga awingnge laṛṛampasanna.” 
17 MAWU nabbisara, “i Ya'u nangalo᷊ren walahannu Madai iapapangalo Babel. 
I mangitou tawe aonggola᷊nnu sala᷊'a ara'e wula᷊wanna. 
18Ringannu ala᷊ti'anna wuṛṛu anaanne i mangitou sarun mamate manga 
taumata saṛṛen tumuwo. I mangitou tawe umakkannu ana'a maṛṛamutta 
wuṛṛu tawe tumala᷊ntuppu dario'a. 

19Wuassu anambon araratuanna, ete Babel udde aṛṛansanganne wuṛṛu 
naola'a ilalluassu tumanangnge. Arawe i Ya'u, MAWU, sarun makkimunsa'a, 
ere buatte Ta'u niola'a su Sodom wuṛṛu Gomora. 
20Tate saran sangkatou apan matana'a poiaroddi. Tate taumatan Arab 
mamamali᷊ntadda apan sarun mantaingngu rasanne su tampa udde, wuṛṛu 
tate mallalu᷊'adda winatangnga apan mangapiddu ambingnga dombane 
iapaanna nannalo᷊ isudde. 
21Tampa udde sarun atanaannu manga winatangnga mala᷊ṛṛaga. Mammeo 
sarun massala᷊kka su manga wale᷊ mangitou, wuṛṛu manu'a unta sarun 
matana'a poiaroddi. Manga ambingnga matengnga sarun sumolo'a 
suwallattu manga wale᷊n apan nangkaṛṛa'a. 
22Tatawannu asung kahuranganna wuṛṛu serigala pia sanseongnge wuassu 
manga puri wuṛṛu manga wale᷊n araratuannu Babel. Tempo ananawone 
maraniten a'omanna wuṛṛu allone tate iasoṛṛotta lai.” 

Yesaya 14 

Nabelengnga wuassu pamuanganna 

1 MAWU sarun umakkannu Israel uman-Ne, wuṛṛu mamile si mangitou apia 
maola'a pussa'a-Ne. I Tou sarun mapaatana'i mangitou apia su wanua 
mangitou sassane. Taumata raho sarun dumanta wuṛṛu ma'ammulli 
mangitou. 
2Manambo pabbawlaga apan mantulu᷊ngngu walahannu Israel mabelengnga 
su wanua apan nionggollu MAWU si mangitou, wuṛṛu poiaroddi manga 
walahanna udde mattaṛṛuallangnga su Israel. Israel sarun manawanna 
manga taumata apan buatte nanawanna si mangitou wuṛṛu mamarenta 
manga taumata apan buatte nangallangnga si mangitou. 

Ratun Babel su runian taumata nate 

3 MAWU sarun mamallossu taumatan Israel wuassu atataddu'a wuṛṛu 
asasusane, wuṛṛu wuassu manara mawakkatta apan iwabbata'a si tou. 

4Napawe MAWU ma'ola'a udde, i mangitou sarun mangalu᷊andaga ratun Babel 
arendi, “Ratu maṛṛagissa nanawote! I tou tate mapangallangnga apia. 
5MAWU buatte nanginsue pamamarenta manga tembonanne lale᷊o 
6apan ringannu massa'u mangngallanga manga walahanna wuṛṛu sidutu 
mannansara si mangitou. 
7Panginsueanne ahewallu runia sarun ma'amanna wuṛṛu mala᷊nnabba, ne 
suapan taumata mangngantarin ala᷊lu᷊assa. 
8Punnu alu eru wuṛṛu punnu alu cemaran Libanon lulluassa ana waugu ratu 
apan maṛṛagissa udde nanawote, wuṛṛu nangingkatte, taweddu nandolokka 
nanuwangnga si mangitou! 
9Runian taumata nate suadio'a lulluassa mannalo᷊ho ratun Babel udde. Ne 
nabbangunte ṛimuuddu manga taumata apan dorone uaparenta runia, wuṛṛu 
ṛimuuddu manga ratu nabbangunna wuassu addera mangitou. 
10I mangitou sarangkanambone u'ui si tou, ‘Ei! Orassa indi i'o erete i yami, 
lome wuṛṛu tawe auatanna! 
11Dorone i'o wabbantuhannu musikku kecapi, arawe orassa indi i'o su 
tampaten araratuannu runian taumata nate. Manga uli᷊dda maola'a 
lallowangannu wuṛṛu oa'a maola'a tatimbuṛṛunnu!’ 
12Ei ratun Babel, dorone i'o anumpitanna aṛṛusuallo apan mala᷊nsiangnga, 
arawe orassa indi nundu'e su leta'a! Dorone i'o mammaddon manga 
walahanna, arawe orassa indi i'o nema'e su leta'a. 
13I'o mappulu suma'a su langitta wuṛṛu mangaddon adderan araratuannu 
roso su anumpitanna apan atanggaṛṛanne! Su ṛingiddu i'o wotongnge 
uma'ianna ere ratu roso su wowone su samba'an sawannakka, tampa manga 
monganna ma'ammulla. 
14I'o mabbisara, manungku i'o sarun umawitta roso ere atanggakku 
winabbawa wuṛṛu maola'a ere Apan Lembon Atanggaṛṛanne. 

15Wutte'e i'o niwontolla su wageangnge apan alalu᷊manne wuassu runian 
taumata nate. 
16I mangitou apan uatana'a isudde sarun ma'ellega wuṛṛu manutudda si'o. I 
mangitou sarun maiwalo᷊, ‘Eteindi taumatane apan mangngio'u runia wuṛṛu 
mappahahio manga araratuanna? 
17Ete i tou apan nakkimunsa'a manga soa wuṛṛu namalu᷊ runia naola'a 
wadda'u anne? Ete i tou indi apan taambe saran paassa tawe nawallossu 
manga taumata niatawanne ara'e namala mangitou mapule᷊?’ 
18Anambon lanna'u ratun manga nilabbingnga ringannu awawantuga su 
lala᷊bbingannu sambau-sambau, 
19arawe i'o tawe lala᷊bbinganne; winalu᷊nannu niramme ere solla apan 
nitola᷊'a, niomboannu manga winalu᷊nannu pejuangnga apan nate sulalu᷊mmu 
pangalo, wuṛṛu niramme suaddio'i ṛuanganni mangitou watukku liangnga 
watu, naali᷊hidda winalu᷊nanna apan lakkindanna. 
20I'o buatte naminasa wanuanu wuṛṛu namate pabbawalagu sassane. Ana 
waugu udde i'o sarun tawe ilabbingnga ere manga ratu waine. Tawe saran 
sangkatou wuassu walahannu apan dale᷊o udde sarun iapaasala᷊matta. 
21Pallaṛṛata malihakke itattakka! Manga parinsinu sarun mate ana waugu 
rosan ala᷊monan mangitou. Tawe saran sangkatou wuassi mangitou apan 
mamarenta su runia ara'e mapararisikku manga soa.” 

Ruata sarun makkimunsa'a Babel 

22 MAWU Apan Lembontaṛṛino nabbisara, “I Ya'u sarun mamangalo Babel 
wuṛṛu mapaawuli᷊ne. Tawe saran sangkatou apan Ta'u iapaasala᷊matta, ewe'e 
lai ala᷊ṛṛana'a tawe Ta'u iwala wiakka. Ya'u, MAWU, buatte nabbisara. 
23Babel sarun Ta'u olaanna wiso apan atatanaannu manu'a mammeo. Babel 
sarun Ta'u waresianna. I Ya'u, MAWU Apan Lembontaṛṛino, buatte 
nabbisara.” 

Ruata sarun maminasan Asyur 

24 MAWU Apan Lembontaṛṛino nassalu: “Apan buatte Ta'u nihola᷊ga sarun 
matipussa. 
25Taumatan Asyur su Israel wanua-U, sarun Ta'u pateanna, wuṛṛu apan 
uatana'a su manga wowone sarun Ta'u ṛindanna. I Ya'u sarun mamallossu 
pabbawala-U wuassu patataṛṛuallanga wuṛṛu wuassu winabbawa apan 
iwabbata'i mangitou ṛatangannu taumatan Asyur. 
26Eteindi ṛiing-Ku su runia; pulala᷊ng-Ku naṛṛatadde ipakkuumannu manga 
walahanna.” 
27MAWU Apan Lembontaṛṛino buatte nakkawessa ma'ola'a ereudde, i tou 
nani'akke pulala᷊n-Ne ipakkuumanna, wuṛṛu taweddu sarang sangkatou 
wotongnge maasingaddi Tou. 

Ruata sarun maminasa taumatan Filistin 

28Eteindi tanata apan niali᷊ata su tonna i Ratu Ahas nate. 
29Ei walahannu Filistin, palo᷊-palo᷊ apan ipappaatta ipamuulla si'o napaddite. 
Arawe arie i'o lumuassa, ana waugu amungkangngu atoanna sambau nate, 
atoanna apan nangillembon ale᷊oanne lai rumanta mallolo᷊ssa si tou, wuṛṛu 
tallukku atoanna mangngissa'u naga pia papaidde. 
30I ya'u sarun aṛṛiaannu ala᷊ṛṛutumma apan masaddatta, wuṛṛu anambon 
taumata apan nallambe sarun pateanna. Mawali᷊'a, taumata apan 
aasianganne wuassu umattu MAWU sarun maasomba anna, wuṛṛu manga 
taumata lome sarun mabbiakka ringannu masunge matahula᷊ndimma. 
31Lalluaite, wuṛṛu pangintuli᷊te pa'iontolla, ei manga soan Filistin! Ṛinone i 
yamiu sarangkanambone maggion atata'utta! Winabbawa awu sussalo᷊i 
wuassu sawannakka mammasingkattu darantan seetta; tawe taumata matalo᷊ 
suwallatti mangitou. 
32Sasimbakka apa apan sarun isimbakki ite su manga daroloṛṛanna apan 
rumanta wuassu walahannu Filistin? I ite sarun sumimbakka si mangitou 

manungku MAWU buatte namangunna Sion, wuṛṛu uman-Ne apan 
uatataṛṛangnga sarun maasomba aontolla isudde. 

Yesaya 15 

Ruata sarun makkimunsa'a Moab 

1Eteindi tanata MAWU su ola'u Moab. Soa Ar wuṛṛu Kir niuno sulalu᷊mmu 
tempo saṛṛabbi, wuṛṛu wanua Moab naola'a mala᷊nna-la᷊nnabba. 
2Tumana'u Dibon sinuma'a wuidda maddea'a luaianna su tampa 
passubbanna manga monganna. Tumana'u Moab ringannu massusa 
nilumallun soa Nebo wuṛṛu Medeba. I mangitou nangiṛṛi pua wuṛṛu 
omengnga tatiala massusa. 
3Manga taumata su lala᷊nna ualu᷊ṛṛen laubba karongnga tatialan lullalo᷊; 
taumata lullallu wuṛṛu lulluai su leta'a mala᷊langnga wuṛṛu su atuppu wale᷊n. 
4Taumatan Hesybon wuṛṛu taumatan Eleale maggontola᷊nna, wuṛṛu tingikki 
mangitou aaringiṛṛanna sara Yahas. Ewe'e lai manga tantara mangngiladda; 
i mangitou niawuli᷊anten awawaṛṛani. 
5I ya'u u'akkannu Moab! Tumanangnge nattala᷊ngnga watukku soan Zoar 
wuṛṛu watukku Eglat-Selisia. Piaddu sinuma'a su lala᷊nna watukku Luhit 
lapiddu lulluai; piaddu lai apan tinumala᷊ngnga watukku Horonaim lapiddu 
ma'uare ana waugu niaṛṛiaannu asasilaka. 
6Ua'en Salu᷊kku Nimrim wuṛṛu nannalo᷊ apan tinumuwo su winggine 
naṛṛangute, tate lai manga sasuanna apan mangelomma. 
7Manga taumata apan tinumumbe ana'u Salu᷊kku Haarabim maddea'a 
manala᷊matta ala᷊wo'u darotongngi mangitou. 
8Suapan tampa su passarannu Moab niaringiṛṛanna aintuli᷊. Lalu᷊ai udde 
niaringikka su Eglaim wuṛṛu Beer-Elim. 
9Su Dibon ua'en salu᷊kka nabbali᷊ maṛṛamu ana waugu nalo᷊'annu daṛṛa. Wuṛṛu 
Ruata sarun mandantan manga inolaanna apan asaddatanne lai su manga 

taumata poiaroddi. Mamamate apan nirolokke sarun mamate anambon 
taumatan Moab apan ta'e wiakka. 

Yesaya 16 

Moab tate ikanne 

1Wuassu soa Sela su wadda'a lolo᷊kka, walahannu Moab nangonggollu ana'u 
domba apan ionggolla su tembonannu Yerusalem. 
2Manga taumatan Moab uaṛṛaddo su wiwikku Salu᷊kku Arnon lapiddu 
u'amatta niwingone naali᷊hidda manga manu'u winalanganna apan 
nilimbuaṛṛanna wuassu sala᷊kke. 
3I mangitou nabbisara su walahannu Yehuda, “Walo᷊a'e apa apan ṛinone 
olaanni yami. Ariaddite si yami pattillummanna apan masunge wuassu 
paddissu allattune, wuṛṛu wala'e i yami matana'a su alu᷊ngnge. I yami indi 
tumatala᷊ngnga; wunia'e i yami wuṛṛu arie pappate i yami. 
4Wala'e i yami mattindaho su wanuanu. Lu'arewe i yami wuassu manga 
taumata apan mappulu mamate si yami.” (Pangangallangnga wuṛṛu 
pamamate sarun masue, wuṛṛu manga taumata apan makkimunsa'a wuṛṛu 
mangngallangnga wanua Israel sarun mawuli᷊. 
5Wua'udde sangkatou suwallattu papapulunni Daud sarun maola'a ratu, 
wuṛṛu i tou sarun mamarenta pabbawalage ringannu darangngu wuṛṛu satia. 
I tou sarun mandisikku atatuli᷊dda wuṛṛu mali᷊hakka mammanara ma'ola'a 
apapia.) 
6Walahannu Yehuda, “I yami naaringikke ola'u awawungan walahannu 
Moab. I yami masingkatta manungku i mangitou mawunga wuṛṛu 
matanggakka. Wisaran mangitou tumba'u tingikka apan tawe loṛṛone.” 
7Ana waugu udde wala'ewe walahannu Moab ualalu᷊aite. Wala'e i mangitou 
lumuai amungkangngu maanaungnga anna matemangnga apan wiasane 
iwabbo'o mangitou su soa Kir-Hareset. Wala'e i mangitou maaddio'a 
naungnga wuṛṛu ma'uare. 

8Manga wawaila᷊nna maranin Hesybon wuṛṛu manga waillu anggori Sibma 
buatte niapaarusa, manga wailla apan wiasane mangngonggollu anggore 
apan apianne su manga tembonannu walahanna wuṛṛu mammu'anna si 
mangitou. Dorone manga waillu anggore udde uawannadda naddatingngu 
soan Yaezer; wuṛṛu su ra'i sara wadda'u anne, wuṛṛu su samba'an baṛṛatta 
naddatingngu samba'an Tahalo᷊angnga Nate. 
9Orassa indi i ya'u lulluaiten baillu anggori Sibma ere lai i ya'u lulluain 
Yaezer. Allo mata'u tinumuro ana waugu Hesybon wuṛṛu Eleale, ana waugu 
hessin sinuananne ni'annu seetta sara nasue. 
10Tawe saran sangkatou lulluassu manga wailla apan masuwukka udde. 
Taweddu umuin lalu᷊assa ara'e mangngantari su waillu anggore. Taweddu 
mamakkan anggore ipa'ola'a ua'en anggore. I ya'u buatte napaaddon 
paggahahion lalu᷊assi mangitou. 
11Naungku ma'uare wuṛṛu natuno ma'ellega saṛṛen Moab wuṛṛu Kir-Heres. 
12Taumatan Moab mattinsahadda suma'a wuidda pangangaddoannu 
sasamba su tampa patataṛṛamawuanni mangitou ana inai umali᷊omanna, 
arawe tawe gasillene. 
13Eteudde tanata apan dorone nionggollu MAWU su ola'u Moab. 
14Wuṛṛu orassa indi MAWU nabbisara, “Tallu tonna pase lai, anambon 
pa'a'ala apan ilalluassu Moab sarun mawuli᷊. Tumanangnge apan manambo 
sarun maola'a addio'a wuṛṛu lome.” 

Yesaya 17 

Ruata sarun makkuumannu Siria wuṛṛu Israel 

1 MAWU nabbisara, “Damsyik tate lai maola'a soa, arawe tumba'u 
aombuannu manga tuiddu wale᷊n nangkaṛṛa'a. 
2Manga soa su Siria sarun itantangnga saran mala᷊nnu-la᷊nnu wuṛṛu maola'a 
tampan ammula᷊nnu winatangnga; tawe saran sangkatou apan mallimbuakka 
si mangitou. 

3Israel sarun awuli᷊annu pattillummanna wuṛṛu Damsyik awuli᷊annu 
awawebbasi mangitou. Taumatan Siria apan lambene sarun mabbisakka 
sulalu᷊mmu asasusa ere taumatan Israel, i Ya'u, MAWU Apan Lembontaṛṛino 
nabbisara.” 
4 MAWU nabbisara, “Sarun a'omanna tempone awawantugu Israel muddussa, 
wuṛṛu pa'a'alane mawuli᷊. 
5Israel sarun maola'a ere wawaila᷊nna su Refaim apan buatte niitingnga 
gandumme, wuṛṛu tumba'u nallambe addio'a. 
6Naali᷊hidda alun zaitun apan buatte niti'o wuane, wuṛṛu natantangnga ete 
manga pira su pentakku manga rannane, aroddi lai Israel tumba'u addio'a 
taumata masala᷊matta. I Ya'u, MAWU, Ruatan Israel, buatte nabbisara.” 
7Su allo udde taumata sarun maiontolla apia su Mandariaddine, Ruata susin 
Israel. 
8I mangitou tate lai mangantimma hessin inolaanni mangitou sassane, 
eteudde manga mezbah tampa pananutunganna amania, wuṛṛu manga 
paalu᷊anni Dewi Asyera. 
9Su allo udde, manga soan Israel apan matohassa lali᷊ndumme sarun mabbali᷊ 
aomboannu wale᷊n nangkaṛṛa'a wuṛṛu mala᷊nnabba, ere manga soa apan 
tinantangngu taumatan Hewi wuṛṛu Amori sutempo i mangitou 
tinumala᷊ngnga wua dingannu taumatan Israel. 
10Israel, i'o naabuli᷊ten Duata apan nanala᷊matta wuṛṛu mallu'adda si'o, 
naali᷊hidda wowone watu apan matohassa. Mawali᷊'a, i'o buatte nassuanna 
manga wailla hunan manga monganna. 
11Arawe salaiwe sasuanna udde nasala᷊ nassolla wuṛṛu nabbantite su allo i'o 
nassuannu sasuanna udde, arawe tawe buane. Pia tumba'u asasusa wuṛṛu 
ṛadda'a apan tawe mawuli᷊. 

Manga wanuan seetta sarun iwaddo 

12Manga walahanna apan matohassa tantala᷊nna maggio; tingikke maddallu'a 
naali᷊hidda tingikku lua'a mabbasse. 
13I mangitou inaite naali᷊hidda manawangnga apan bahewalla. Arawe Ruata 
namansaggi mangitou, ana see i mangitou tinumala᷊ngngu watanganne sara 
marau. I mangitou nienggenanna naali᷊hidda wala᷊'a su welen buidda 
itattalla'u anginna, ara'e awu nitiuppu ali᷊susu. 
14Sutempo wawallo i mangitou mandantan atata'utta apan masaddatta, 
arawe napawe marua allote i mangitou nawuli᷊te. Eteudde pala᷊ddu taumata 
apan maṛṛampassa si ite. 

Yesaya 18 

Ruata sarun makkuumannu Sudan 

1Wuassu sambau wanua, su samba'a manga salu᷊kku Sudan niaringikka 
tingikku serangga. 
2Wuassu wanua udde nirumantate manga daroloṛṛanna massaalannu 
pandanna tinumumbe Salu᷊kku Nil. Ei, manga daroloṛṛanna apan matikko'a, 
paali᷊hakka apule᷊te su wanuanu apan aeleṛṛannu manga salu᷊kka udde. 
Apira'e indi sambau tanata hunan walahannu apan matohassa wuṛṛu 
waṛṛani, manga taumatanu apan matanggakka wuṛṛu pisine alu᷊ssa wuṛṛu 
iaata'utta su ahewallu runia. 
3Ei, i yamiu sarangkanambone apan uatana'a su runia! Pa'ellege 
amungkangngu manga waneṛṛa iruitte su puiddu manga wowone! 
Paddaringikke napawe trompetta tiupanna! 
4MAWU nabbisara si ya'u, “Wuassu atatanaang-Ku ali᷊urosone, i Ya'u sarun 
mangintanno inawa ringannu matammudda wuṛṛu matilangnga, ere 
atatammuddu wala᷊ngngukka apan naola'a sutempo ṛabbi apan 
masali᷊hangnga sutempon pangangitingnga, wuṛṛu ere asemakku matannallo 
sutempo allo. 

5Tantala᷊nna taambe tempon pabbawua, sutempo wungane natontongnga 
wuṛṛu wuan anggore taambe nala᷊ha su alune, Sudan sarun ṛimunsaannu 
seetta, ere alu᷊assu lari'a mammototta manga rannan alu anggore. 
6Manga winalu᷊nannu tantarane sarun itantangnga mabbali᷊ inassu manga 
manu'u winalanganna sutempo paddissa, wuṛṛu winatangnga mala᷊ṛṛaga 
sutempo masunge.” 
7Sarun a'omanna tempone manga sasamba iapasingkatta su MAWU Apan 
Lembontaṛṛino wuassu wanua udde apan sasabbiannu manga salu᷊kka, 
wuassu pabbawalage apan matohassa waṛṛani, wuassu manga taumatane 
apan mala᷊ngkassa wuṛṛu pisine alu᷊ssa wuṛṛu ia'ata'utta su ahewallu runia. I 
mangitou sarun dumanta su Wuiddu Sion, watukku tampa MAWU Apan 
Lembontaṛṛino sassubbanna. 

Yesaya 19 

Ruata sarun makkuumannu Mesir 

1Eteindi tanata su ola'u Mesir. MAWU nirumanta su Mesir uasa'e winabbawa 
apan mali᷊hakka. Manga paalu᷊annu Mesir mangngiladda su saruan-Ne wuṛṛu 
taumata Mesir naurangnga naungnge. 
2MAWU nabbisara, “i Ya'u sarun mamonsen ara'e mangangkatta pangalon 
sangka tuṛṛanganna su Mesir: Tuṛṛangnga mando'appa tuṛṛangnga, 
ali᷊ndonganna mando'appa ali᷊ndonganna, soa mando'appa soa wuṛṛu 
araratuanna mando'appa araratuanna. 
3I Ya'u sarun mamala᷊atta manga hola᷊gu taumatan Mesir wuṛṛu mamaddi 
ikkatti mangitou. I mangitou sarun maiontolla su manga paalu᷊anna, 
maddorongnga tataggu wuṛṛu tatantiro su manga tonaassa wuṛṛu manga 
ghaṛṛaho. 
4Mesir sarun Ta'u itantilla su liman sangkatou ratu apan maṛṛaggissa apan 
mamarenta si mangitou ringannu mala᷊ṛṛaga. I Ya'u, MAWU Apan 
Lembontaṛṛino, buatte nabbisara.” 

5Ua'en Salu᷊kku Nil sarun masahatta wuṛṛu mallannu mammara. 
6Manga aṛṛitanna sarun mawukku'a halu᷊rune sutempo ua'ene mattite. 
Wungkalo᷊ wuṛṛu nannalo᷊ sarun tumolangnga. 
7Ahewallu pa'olaanna wualanna apan uawedde'a su alo᷊'engngu winggin 
Salu᷊kku Nil sarun maṛṛagassa ana see italla'u anginna. 
8Manga samakka apan wiasane mannametta inassa su salu᷊kka udde sarun 
sumali᷊omanna wuṛṛu lumallu ana waugu pe'anna wuṛṛu lalo᷊mbo tate gunane 
lai. Manga mandaradu'a sarun maaddio'a naungnge; 
9-10i mangitou wuṛṛu taumatan sewa sarun masusa naungnge wuṛṛu 
arale᷊oannu ikkatta. 
11Woddo atonna manga piaṛṛa'u soa Zoan! Taumatan Mesir apan apandeanne 
mangonggollu ala᷊ṛṛa'a apan longonna! Waṛṛani atonna i mangitou 
mammasingkatta ratu manungku i mangitou pallaṛṛite manga taumata pande 
wuṛṛu mararatu sutempo ṛoro! 
12Ei, ratu Mesir, suapa manga mananantironu apan pande udde? Asinungka 
i mangitou masingkattu hola᷊gu MAWU Apan Lembontaṛṛino su Mesir. 
13Manga piaṛṛa'u Zoan wuṛṛu Memfis uddewe manga taumata longonna. I 
mangitou wali᷊newe piaṛṛangnge, ewe'e mangngali᷊wun pabbawalage. 
14Ete MAWU apan ma'ola'a si mangitou mangonggollu ala᷊ṛṛa'a apan 
mangngali᷊wu. Pangillule᷊anne, Mesir mangke su sala᷊, wuṛṛu lullallengge 
naali᷊hidda taumata wu'anna apan nattanggule᷊wakka su mutane sassane. 
15Su Mesir tawe taumata apan ta'e pia ikkanne, mawae ete tembonanne 
aroddi lai tumanangnge, mawae ete taumata pia pangkanne aroddi lai 
taumata lale᷊bbone ara'e taumata wiasa. 

Mesir sarun massubba MAWU 

16Sarun a'omanna tempone walahannu Mesir maola'a ere wawine apan 
matalo᷊ wuṛṛu matta'utta. I mangitou mangngiladdu atata'utta 

maasilo MAWU Apan Lembontaṛṛino mamatten lima-Ne makkuumanni 
mangitou. 
17Leta'u Yehuda maola'a paggahahion taumatan Mesir suapan i mangitou 
tagguannu laṛṛawessu MAWU Apan Lembontaṛṛino su ola'i mangitou. 
18Sutempo udde sasinaukku Ibrani sarun ipaatta sulalu᷊mmu lima soa su 
Mesir. Manga taumata poiaroddi massalu ringannu arannu MAWU Apan 
Lembontaṛṛino. Sambau suwallattu manga soa udde sarun isaggo “Soa 
Matannallo”. 
19Sutempo udde su ali᷊mboi banua Mesir sarun pia sambau mezbah MAWU, 
wuṛṛu su passaranne sambau diṛṛi watu apan niṛṛae hunan MAWU. 
20Mezbah wuṛṛu diṛṛi udde naola'a sambau papasingkatta MAWU Apan 
Lembontaṛṛino udde su Mesir. Amungkangngu walahanna udde allanganna, 
wuṛṛu i mangitou umui maiontolla su MAWU, i Tou sarun mandolokku 
sangkatou iapasala᷊matta si mangitou. 
21MAWU sarun mapali᷊atta'u watangan-Ne su walahannu Mesir, wuṛṛu i 
mangitou sarun maaillala᷊ wuṛṛu massubba si Tou, lapiddu mangapiddu 
aonggolla wuṛṛu sasamba si Tou. I mangitou sarun maddiandin Tou ringannu 
sasalu wuṛṛu mappaamattu riandi udde. 
22MAWU sarun manggesekka walahannu Mesir, arawe wua'udde i Tou sarun 
mangundamma si mangitou. I mangitou sarun mabbali᷊'a mabelengnga 
ringannu MAWU, wuṛṛu i Tou sarun maddaringikka aali᷊omanni mangitou 
lapiddu mangonggollu aule᷊n baddangnga. 
23Sutempo udde sarun pia dala᷊nna wahewalla suwallattu Mesir wuṛṛu Asyur. 
Tumana'u wanua darua udde sarun mapule᷊ inai umamattu lala᷊nna udde 
wuṛṛu i mangitou sarun mattaṛṛamawu suadio'a. 
24Sutempo udde Israel sarun uasulu᷊ngnga atanggakke ringannu Mesir wuṛṛu 
Asyur, ne araratuanna tatallu udde sarun maola'a ala᷊matta su ahewallu 
runia. 

25MAWU Apan Lembontaṛṛino sarun mangala᷊matta si mangitou wuṛṛu 
mabbisara, “i Ya'u mangala᷊matta si yamiu, ei Mesir uma-U, Asyur niriaddi-
U, wuṛṛu Israel umatta apan nipile-U.” 

Yesaya 20 

Nabi apan uatantol᷊e maola'a tiala 

1Wuassu parentan Sargon, ratun Asyur, tembonannu tantaran Asyur 
namangalo Asdod, sambau soa su Filistin. 
2Tatallu su tonnane wua'udde, MAWU nandolokki Yesaya ana'i Amos 
nalluatta sapatune wuṛṛu nasa karongnga apan nilluṛṛene. I tou tinumuṛṛutta 
wuṛṛu niumamatta tantole᷊ wuṛṛu tawe sapatune. 
3Napawe soa Asdod nipangaloanna, MAWU nabbisara, “Allang-Ku Yesaya 
tatallute su tonnane uatantole᷊ wuṛṛu tawe sapatune. Indiwe tatialane wuassu 
apa apan sarun mariaddi su Mesir wuṛṛu Sudan. 
4Ratun Asyur sarun manawanna manga taumatan banua darua udde wuṛṛu i 
mangitou sarun ulu᷊hanna ara'e iapidda ringannu tantole᷊. Timadde wuṛṛu 
dario'a, sarangkanambone sarun umamatta tawe laubba wuṛṛu apampakku 
ledda ringannu ottane ia'asilo, maola'a hahelo su taumatan Mesir. 
5Manga taumata apan mangngasakku ara'e mangngantimma Sudan wuṛṛu 
mangngasakku Mesir sarun sumassilla wuṛṛu awuli᷊annu antimma. 
6Sutempo udde manga taumata apan uatana'a su apanne sarun mabbisara, 
‘pa'ellege apa apan nariaddi su walahanna apan ipangngasakki ite tadea'u 
mallu'adda si ite wuassu ratun Asyur. Ereapa wotongnge i ite masala᷊matta?’ 
” 

Yesaya 21 

Aellega su ola'u ananawon Babel 

1Eteindi tanata su ola'u Babel: Naali᷊hidda anginna ali᷊susu sussali᷊nduṛṛunga 
sussabbi wadda'u anne, etearoddi darantane silaka wuassu wanua apan 
ma'ata'utta. 

2I ya'u naasomba sondappa su ola'u manga arariadianna apan ma'ata'utta; su 
ola'u pandala᷊le᷊o wuṛṛu pamamate. Inaite, tantaran Elam, pangaloite! Ei 
tantaran Madai, liwunete! Ruata sarun manguddussu anambon asasusa apan 
nirumanta waugu Babel. 
3Sondappa udde nangali᷊wu'u na'oman sara tate maasilo wuṛṛu maaringikka 
lai. I ya'u matta'utta wuṛṛu nataddu'a, naali᷊hidda sangkatou wawine apan 
tantala᷊nna mangngunsiwe. 
4Naungku u'ambuli᷊sadda; apendamma matta'utta naola'a i ya'u mangngindo. 
Rabbi apan ta'u a'antimanna tumba'u mangngapiddu atata'utta. 
5I ya'u lai naasilo andeangngu pesetta apan buatte nisaddia; tampa aianannu 
taumata niwagoanna nasaddiate. I mangitou u'anna ma'inumma. 
Inaṛṛombanganne niaringikka parenta: “Ei manga piaṛṛa'u tantara! Riahite 
allungngu!” 
6Wua'udde MAWU nabbisara si ya'u, “Roote pangaddon sangkatou 
mandariaga wuṛṛu doloṛṛa'a i tou mamasingkattu apa apan niellehanne. 
7Amungkangngu i tou maasilo tantaran awalo᷊ rumanta pattaṛṛa darua, 
tantara apan uasa'e keledai wuṛṛu unta, i tou ṛinone manutukka mapia-pia.” 
8Wua'udde mandariaga udde umui, “Tuangnga, i ya'u buatte nandiaga 
suapan allo wuṛṛu ṛabbi.” 
9Pa'ellege, uddete i mangitou! Tantara uasa'e awalo᷊ nirumanta pattaṛṛa 
darua. Wua'udde mandariaga udde nabbatti'a, “Babel nanawote! Manga 
paalu᷊anna sassubbanni mangitou naṛṛimunsa'a uatale᷊ṛṛongnga su leta'a.” 
10Pabbawala'u Israel! I'o buatte niṛṛamissa wuṛṛu niṛṛinda ere watun 
gandumma. Orassa indi ta'u iapasingkatta si'o watti'a mapia apan ta'u 
naringiṛṛanna wuassu MAWU Apan Lembontaṛṛino, Ruatan Israel. 

Ramalanna su ola'u Edom 

11Eteindi tanata su ola'u Edom. Pia taumata u'ui si ya'u wuassu Edom, “Ei, 
mandariaga, ta'e mala᷊nnu lai ṛabbi indi pirang ka'orassa lai maddatingngu 
marua'allo?” 
12I ya'u sinumimbakka, “Marua allo rumantate, arawe sarun maṛṛabbi apia. 
Amungkangngu mappulu maiwalo᷊, rantate paiwalo᷊ apia.” 

Ramalanna su ola'u Arab 

13Eteindi tanata su ola'u Arab: Ei, taumatan Dedan, manga kafilanu 
naddasanna su anggaṛṛumunannu Arab. 
14Ei tumana'u leta'u Tema, painuma'awe manga taumata marou apan 
nirumanta ringannu, wuṛṛu onggole᷊wen kanna manga tumatalangnga ara'e 
pengungsi. 
15Ana waugu i mangitou buatte tinumala᷊ngngu watanganne wuassu hale᷊le 
apan sasawutanna, wuassu ala᷊ti'anna apan annatante, wuṛṛu wuassu pangalo 
apan ammahane. 
16Wua'udde MAWU nabbisara si ya'u, “Matipussa santonna lai awawantugu 
manga ṛuangannu Kedar sarun masue. 
17Manga taṛṛa piti'u Kedar uddewe taumata apan awaṛṛanianne. Arawe 
tumba'u matulu᷊ngnga wuassi mangitou apan masala᷊matta. I 
Ya'u, MAWU Ruatan Israel buatte nabbisara.” 

Yesaya 22 

Ramalanna su ola'u Yerusalem 

1Eteindi tanata su ola'u Wawala᷊nnu Sondappa ara'e tatimmata: Ei, tumana'u 
Yerusalem, anio i yamiu niumawitta su atuppu wale᷊n? 
2Tawe ṛinone ahewallu soa maandeangnga wuṛṛu u'uin ala᷊lu᷊assa. Ana waugu 
manga taumatan pangalonu apan nate sulalu᷊mmu pangalo indi wali᷊ne nate 
ana waugu napapangalo. 
3Anambon tembonannu tantaranu tinumala᷊ngngu watanganne wuṛṛu 
niatawanna tantala᷊nna i mangitou taambe niapiti'u anaanna. Anambon 

taumatan kamiu apan matohassa niatawanna lai salaiwe i tou tunumala᷊ngke 
mara'u. 
4Imbaṛṛangnga ma'innunu si ya'u; wala'e i ya'u lumuai manga taumata 
wuassu pabbawala'u apan natete. Arie maannamma maminalatta si ya'u. 
5Atonna, MAWU Apan Lembonmatanggakka wuṛṛu Lembontaṛṛino buatte 
nanantunnu allo indi maola'a allon patatiakka, atata'utta wuṛṛu 
pabbawawulo᷊ su Wawala᷊nnu Sondappa. Manga tanda'u watun soa buatte 
niṛṛa'a. Aintuli᷊ ma'iontolla nunnalunna su manga wuidda. 
6Taumatan Siria nirumanta ringannu awalo᷊ wuṛṛu keretan pangalo, 
taumatan Elam ahidde ala᷊tianna wuṛṛu anaanna, taumatan Kir nanaddia 
allungnge. 
7Manga wawala᷊nne apan masuwukka su Yehuda napenen keretan pangalo. 
Tantaran awalo᷊ nariahite su saruannu manga ngara pasallangannu su 
Yerusalem. 
8Anambon tanda'a watu su Yehuda naṛṛa'a. Sutempo udde, i yamiu 
mammarikissa ahiddu pangalo su gudangngu lutangnga. 
9-10I yamiu naasangkalla manambo atonna ṛattangngu tanda batu soan 
Yerusalem apan ṛinone apianna. I yamiu mammarikissa ala᷊wo'u wale᷊n su 
Yerusalem, nanggohakku manga pira suwallattu wale᷊n udde wuṛṛu 
mappaattu watune ipangapia tanda batun soa. Su ipangammullu ua'e, 
11i yamiu pa'ola'a kolamma sulalu᷊mmu soa wuṛṛu nangammullu ua'e udde 
wuassu kolamma tabbe. Arawe i yamiu tawe maaillala᷊ Ruata apan 
mala᷊nnute makkiinnu sarangkanambone udde, wuṛṛu naaola'a udde 
nariaddi. 
12Sutempo udde Ruata Apan Atanggaṛṛanne wuṛṛu Lembontaṛṛino 
nandolokki yamiu lumuai wuṛṛu lumallu, mallunggukka pua wuṛṛu malluṛṛe 
nasa karongnga. 

13Arawe mappianne, i yamiu pallalu᷊manna'e wuṛṛu papesetta. I yamiu 
pakkata sapi wuṛṛu domba, uminassa ṛemessa wuṛṛu ma'inumma ua'e 
anggore lapiddu mabbisara, “Wette i ite umanna wuṛṛu ma'inumma, ana 
waugu tiṛṛabbi i ite matete!” 
14 MAWU Apan Atanggaṛṛanne wuṛṛu Lembontaṛṛino napali᷊atta'u watangan-
Ne wuṛṛu nabbisara, “Atonna, ala᷊le᷊o mangitou udde tawe Ta'u ampunganna 
maddatingngu i mangitou mate. I Ya'u, MAWU, buatte nabbisara.” 

Tataggu si Sebna 

15 MAWU Apan Atanggaṛṛanne wuṛṛu Lembontaṛṛino nandolo'u 
iapasasomban Sebna, tembonannu amonannu wale᷊n araratuanna, 
iapapasingkatta si tou tanatan MAWU indi, 
16“Su sunnanu i'o indi isai? Apate hakkanu na'oman sara i'o namaangnga 
labbingngu su wuiddu watu? 
17-18Paaṛṛaddo, i Ya'u sarun mandammenu marau-rau. I'o sarun Ta'u 
attonganna wuṛṛu Ta'u lulu᷊nanna ana see Ta'u itali᷊nggi ere bale watukku 
wanua apan bahewalla. Poiaroddi i'o sarun mate su sandiṛṛannu manga 
kereta ipammunganu. I'o buatte nandale᷊o arannu ṛuangannu hagurangngu. 
19Ana waugu udde i'o sarun Ta'u iapaillolo᷊ wuassu manaranu wuṛṛu Ta'u 
isossokka pangkannu apan matanggakka. 
20Sutempo udde i Ya'u sarun mamaggo allang-Ku Elyakim ana'i Hilkia. 
21Laubbu awawantuga wuṛṛu papeṛṛennu sarun Ta'u illuṛṛe si tou. Ala᷊wo'u 
taṛṛinonu sarun Ta'u ionggolla si tou. I tou sarun maola'a iamangngu 
tumana'u Yerusalem wuṛṛu Yehuda. 
22I tou sarun mamarenta su alu᷊ngngu ratu pallaṛṛiten Daud. I tou sarun 
mangagassa aunsin araratuanna. Amungkangngu i tou mamu'essa, taweddu 
mapakkuudda, wuṛṛu amungkangngu i tou makkuudda, taweddu 
mapamu'essa. 

23I tou sarun Ta'u onggola᷊nnu aiananna apan tawe humolle ere pasa'a apan 
uapansakka ma'uatta su darandungnga. Anambon alahanne sarun addatanna 
ana waugu i tou. 
24Arawe manga hawene wuṛṛu tanggumanne sarun mabbali᷊ winabbawane. I 
mangitou sarun tumungkelem biakke si tou, naali᷊hidda urinna pasi ele su 
pasa'a. 
25Amungkangngu udde mariaddi, ne passa'a apan nipa'u ringannu ma'uatta 
udde sarun mapallossa wuṛṛu manawo. Wuṛṛu eteudde panguddusannu 
ṛuanganna wuṛṛu anambon taumata apan uaantimma si tou. I Ya'u, MAWU, 
buatte nabbisara.” 

Yesaya 23 

Ramalanna su ola'u Tirus wuṛṛu Sidon 

1Eteindi tanata su ola'u Tirus. Ei manga masasenggotta wuassu Spanyol apan 
mammare laudda, lalluaite! Sutempo massenggotta mapule᷊ wuassu Siprus, i 
yamiu niwalo᷊anna manungku soa Tirus nahohakke. Lawuanna wuṛṛu manga 
wale᷊ne naola'e winalala᷊nna. 
2-3Sassali᷊omante, ei tumana'u winggin sahatta, manga maddaragangngu 
Sidon! Ana waugu inanaramanne i yamiu mangngirimmu manga taumata su 
samba'an tahalo᷊angnga iapawalli gandummu Mesir wuṛṛu iappawalu᷊'a su 
anambon walahanna. 
4Ei soan Sidon, awawantugu nawuli᷊te! Tahalo᷊angnga apan mala᷊lu᷊mma tate 
manga'u si'o lai, wisarane, “I ya'u taambe saran paassa niṛṛumana'a, taambe 
saran paassa namadduli᷊ ana'a esakka ara'e wawine.” 
5Ewe'e taumata Mesir lai sarun ṛumindu'a wuṛṛu maggio napawe 
maaringikka manungku Tirus buatte niṛṛimunsa'a. 
6Lalluaite, wuṛṛu tala᷊ngke watukku Spanyol, ei tumana'u winggin sahatta! 

7Pa'ellege soanu Tirus apan piate ro'en tempo dorone. Eteindi soa apan 
inanaramanna mallalu᷊manna'a? Eteindi soa apan mandolokku manga 
taumatane su samba'an tahalo᷊angnga iapaatana'a poiaroddi? 
8Wali᷊newe manga maddaraggange amonannu papunna apan lembon 
a'addatanna su runia? Isai apan makkawessa mangema'u Tirus, soa apan 
taṛṛinone ahewala᷊nne indi? 
9MAWU Apan Lembontaṛṛino, ete i Tou apan makkawessa wuṛṛu 
manguddussu awawungan tumanangnge su anambon hessi manara apan 
buatte niola'i mangitou, wuṛṛu namawo manga taumata apan aaddatanna su 
runia. 
10Inaite pammanara wawaila᷊nnu, ei tumana'u Spanyol, ana waugu ṛangkattu 
apalla tate lai. 
11MAWU buatte namataddu lima-Ne su wowon tahalo᷊angnga wuṛṛu 
namilingngu manga araratuanna. I tou namarenta tadea'u manga tanda 
batun Funisia iapahohakka. 
12Wisara MAWU, “Ei soa Sidon! I'o sarun tawe mallalu᷊manna'a apia. 
Tumanangngu allanganna. Salaiwe i mangitou mamengkangnga watukku 
Siprus, i mangitou tawe matammudda.” 

(13Wali᷊ne walahannu Asyur, ewe'e walahannu Babel apan namalan soa Tirus 
apan paparentannu winatangnga mala᷊ṛṛaga. Ete i mangitou lai apan 
napararisikku manga menara pamangaloanna, naṛṛa'an manga tanda'a 
watune wuṛṛu na'ola'a soa udde ete winalala᷊nna.) 
14Lalluaite, ei manga samakka! Soa apan ipangngasakki ara'e 
pangngantimani yamiu naṛṛimunsa'e. 
15Sarun a'omanna tempone Tirus timbuli᷊ananna ala᷊nnune pitun pulo᷊ su 
tonnane, uasulu᷊ngngu uukku sangkatou ratu. Napawe nali᷊udde tempone 
udde, Tirus sarun maola'a ere wawine masandaga sulalu᷊mmu aantari indi: 

16Anute kecapi, pamali᷊wutte soa, ei i masandaga niawontohanna apan 
niabbuli᷊ananna! Tengkelle kecapi, pangantarite apia, tadea'u i'o naunganna 
apia. 
17Napawe nasuete pitun pulo᷊ su tonnane udde, MAWU sarun mannaungnga 
Tirus wuṛṛu mamalane ma'ola'a manga manarane apan dorone. I tou sarun 
maddagangnga ringannu anambon araratuanna su wowon dunia. 
18Auntunganna wuṛṛu sewa apan aompaanne sarun tawe iaddo, arawe sarun 
ionggolli tou su MAWU. Manga taumata apan massubba MAWU sarun 
mappaattu roitta udde ipamalli anna wuṛṛu laubba apan haggausanni 
mangitou. 

Yesaya 24 

MAWU makkuumannu runia 

1 MAWU sarun mapaawinasan dunia, ma'oman sara malo᷊lo᷊kka wuṛṛu 
mala᷊nnabba. I Tou sarun mangali᷊sangu wowon dunia wuṛṛu manali᷊awukku 
tumanangnge. 
2Anambon taumata sarun maapendamma pala᷊ddu pabbiaṛṛanna apan 
uasulu᷊ngnga: manga imam wuṛṛu ana'u wanua, allangnga awalli wuṛṛu 
ṛamawuanne, mabbawalu᷊'a wuṛṛu mamamalli, mabbawallassa wuṛṛu iapa 
mappawallassa, ala wuṛṛu asiangnga. 
3Runia sarun mattale᷊ṛṛonga wuṛṛu ṛimunsaanna. MAWU buatte nabbisara, 
wuṛṛu olangnge udde sarun matipussa. 
4Runia mabbali᷊ mamara wuṛṛu tumola᷊ngnga, ahewallu runia massusa su 
sambau. 
5Runia mabbali᷊ lale᷊o ana waugu tumanangnge lullawangnga manga 
parentan Duata, mammalu᷊ manga atoranna wuṛṛu massinaaddu riandi apan 
niolangnge ringanni mangitou saran mala᷊nnu-la᷊nnu. 

6Ana waugu MAWU buatte namontoga runia wuṛṛu nakkuumannu 
tumanangnge ana waugu inolaanni mangitou. I mangitou nitutungnga, 
wuṛṛu tumba'u matulu᷊ suwallatti mangitou apan nasala᷊matta. 
7Punnu anggore maṛṛissitta wuṛṛu ua'en anggore masahadda paddeaanne. 
Taumata apan dorone lulluassa orassa indi massusate. 
8Tate lai aringiṛṛanna tengkellu kecapi apan maalu᷊assa wuṛṛu tingikku 
rebana apan ma'ala᷊la'a. Paddaramean taumata apan lulluassa naddote. 
9Tate lai taumata ma'inumma anggore ringannu mangngantari, tate lai 
taumata apan mamendamma temangngu ua'e ma'awu'anna. 
10Ahewallu soa uasongkakka, anambon ngaran bale᷊ ua'unsi ana waugu 
tatahuanne matta'utta. 
11Manga taumata mangngintuli᷊ su manga lala᷊nna ana waugu niasueannu 
anggore. Tate lai ala᷊lu᷊assa su wanua udde saran mala᷊nnu-la᷊nnu. 
12Soa na unote, wuṛṛu manga ngarane naṛṛaate pasi tale᷊ṛṛongnga. 
13Eteudde apan sarun mariaddi su ahewallu runia su anambon araratuanna. 
Nassulu᷊ngnga ere lai sutempon pangangitingnga, sutempo wuan zaitun 
ti'oanna abbi-abbi wuṛṛu wuan anggore apan panginsueanne ti'oanna wuassu 
alu᷊ne. 
14Manga taumata apan nasala᷊matta sarun mangngantarin lalu᷊assa. Taumata 
su samba'an waṛṛatta sarun mabbatti'u awawantugu MAWU, 
15wuṛṛu taumata su samba'a ra'i maddalo si Tou. Tumana'u winggin sahatta 
sarun maddalo MAWU, Ruatan Israel. 
16Wuassu pentakku runia aaringiṛṛanna tingikku daralo su Israel, walahanna 
apan matuṛṛutta. Arawe nasilakate i ya'u! I ya'u massusa! Mamamate ta'e 
sidutu mammate, ewe'e lai i mangitou aatambanna su pamamate. 
17Paddaringikke, ei anambon tumana'u runia! Pagahahio, sedda wuṛṛu 
sasongnga uaṛṛaddo si yamiu. 

18Taumata apan tumala᷊ngngu watanganne wuassu pagahahio udde sarun 
umulu᷊ssa sulalu᷊mmu sedda, wuṛṛu taumata apan mali᷊u wuassu sedda sarun 
asongnganna. Uranna masaddatta sarun mawambinna wuassu langitta, 
wuṛṛu rapappakku runia sarun umio'a. 
19Runia nawa'a, napussa'a wuṛṛu niumio'a. 
20Ali᷊matan dunia lullengge naali᷊hidda taumata wu'anna, wuṛṛu niumio'a 
naali᷊hidda sambengessa nitiuppu anginna ali᷊susu. Runia naṛṛa'a ana waugu 
mawakkatta rosane. I tou naṛṛimunsa'a wuṛṛu tate maapabbuatta apia. 
21Sutempo udde MAWU sarun makkuumannu manga tembonannu 
winalanganna wuṛṛu manga ratu su runia. 
22I mangitou sarun iammulla suadio'a naali᷊hidda taumata tataṛṛanganna 
sulalu᷊mmu liangnga, wuṛṛu nitaṛṛo sulalu᷊mmu tutupanna maddatingngu 
tempone i tou iṛṛuumanna. 
23Wula᷊nna sarun mabbali᷊ marandumma wuṛṛu matannallo tate lai semakke, 
ana waugu MAWU Apan Lembontaṛṛino sarun mamarenta maola'a sangkatou 
ratu. I Tou sarun mamarenta su Yerusalem, su Wuiddu Sion, wuṛṛu 
mapali᷊atta'u awawantu-Ge su manga piaṛṛa'u uman-Ne. 

Yesaya 25 

Antari daralo 

1 MAWU, ete I'o Ruata'u i Ya'u mamantuga Si'o wuṛṛu maddalo aran-Nu. Ana 
waugu manga manara-Nu lembon ma'atiangnga; I'o buatte nakkiinna ro'en 
dorone, wuṛṛu nammanara ringannu satia. 
2Soa udde buatte niṛṛimunsang-Ngu; soa apan pia tanda batune nabbali᷊ 
winalala᷊nna. Wale᷊n araratuanna apan niola'u taumata raho nahohakke, 
wuṛṛu tate olaanna apia saran mala᷊nnu-la᷊nnu. 
3I'o sarun daloannu manga walahanna apan matohassa, wuṛṛu ia'ata'utta su 
manga soan walahanna apan maṛṛagissa. 

4Ana waugu I'o nabbali᷊ tatala᷊ngannu taumata lome, tampa apan mala᷊nnabba 
su taumata asiangnga sulalu᷊mmu asasusa. Ete I'o pattilindumanna su 
anginna ali᷊susu, pattillummanna su paddissa masali᷊hangnga. Ana waugu 
taumata maṛṛagissa namangalo naali᷊hidda anginna ali᷊susu sutempo 
mangnguranna 
5naali᷊hidda anginna malo᷊so su leta'a apan maṛṛasa. Arawe I'o na'ola'a seetti 
yami tawe maawisara, I'o napaillolo᷊n aintuli᷊n taumata maṛṛagissa, 
naali᷊hidda sasirungannu winabbawa napaasungen paddissa masali᷊hangnga. 

Ruata nanaddia sal᷊iwangngu andeangnga 

6Su Wuiddu Sion, MAWU Apan Lembontaṛṛino sarun manaddia sali᷊wangnga 
su anambon walahanna su runia. I Tou nangimben kanna apan atemanganne 
wuṛṛu anggore apan buatte nipile. 
7Su puiddu wuidda udde i Tou sarun mamu'a winabbawan asasusa apan 
ua'ooppa manga walahanna. 
8MAWU Apan Lembontaṛṛino sarun makkimunsa'a papate saran mala᷊nnu-
la᷊nnu! I Tou sarun mamedda allo mata wuassu ala᷊wo'u hatin taumata, wuṛṛu 
mapaaraun asasusa apan papasannanannu uman-Ne su ahewallu 
runia. MAWU buatte nabbisara, wuṛṛu olangnge udde sarun mariaddi. 
9Sutempo udde taumata sarun mabbisara, “Mangke atonna, ete i Tou Ruatan 
kite; ete i Tou apan raṛṛaddoanni ite tadea'u i ite masala᷊matta. Atonna, 
eteindi MAWU; ete i Tou apan raṛṛaddoanna. Orassa indi i ite lumala'en 
lalu᷊assa, ana waugu i Tou buatte nanala᷊matta si ite.” 

Ruata sarun makkuumannu Moab 

10 MAWU sarun mallu'adda Wuiddu Sion, arawe Moab sarun ṛindanna ere 
laṛṛami su pangangadoannu sapadda. 
11Tumanangnge sarun mangulu᷊kku limane ere taumata umalanga. 
Arawe MAWU sarun mapaawawon atatanggakki mangitou ma'oman sara i 
mangitou mallome. 

12Manga tanda batu su Moab ringannu manga darandungnge apan 
matanggakka sarun iṛṛa'a-Ne wuṛṛu iramme-Ne su leta'a ma'oman sara 
mapussa'a ere awu. 

Yesaya 26 

Ruata sarun mangonggollu auntunganna su uman-Ne 

1Sutempo udde taumata sarun mangngantari antari indi su leta'u Yehuda: 
“Atohassawe etapa soan kite; Ruata sassane namangunna tanda batu-Ne, 
isindi i ite masala᷊matta. 
2Wu'ate manga ngaran soa, tadea'u sumutta walahanna apan satia, 
walahanna apan tuttuṛṛutta apulun Duatane. 
3 MAWU, I'o nangonggollu paddarame wuṛṛu lalu᷊manna'a su taumata apan 
naungnge matammudda, ana waugu i tou mangngimanna Si'o. 
4Pangngimante su MAWU sidutu, ana waugu MAWU Ruata sidutu ualu᷊'adda si 
ite. 
5 MAWU napaawawon taumata matanggakka; i Tou nakkimunsa'a soa 
mangitou apan pia tanda batune, wuṛṛu niratakka sara leta'a. 
6Manga taumata asiangnga wuṛṛu susa sarun makkinda si mangitou.” 
7Taumata mapia su lala᷊nna matuli᷊dda, ana waugu I'o, MAWU, namu'a lala᷊nni 
mangitou. 
8I yami uatantalongnga laṛṛawen-Nu, oh MAWU, wuṛṛu sidutu uala᷊ṛṛaddo 
Si'o; ete I'o raddaloanna wuṛṛu ilaṛṛintulu naungngi yami. 
9Ṛimuu'u luṛṛintulu-Nu sutempo ṛabbi, naungku mangngantimma Si'o 
sutempo marua allo. Napawe I'o makkuungngu runia indi, tumana'u runia 
sarun maasingkatta apan apan ṛinone. 
10Salaiwe taumata lale᷊o olaanna ringannu mapia, i tou tawe lai 
mangurumma apa apan ṛinone. Su araratuannu pallaṛṛuungnga lai i tou 
ma'ola'a pasasala᷊, wuṛṛu maddiri tumantalongnga taṛṛino MAWU. 

11 MAWU, I'o nasaddiate makkuumannu seen-Nu, arawe i mangitou waggate. 
Wala'ewe i mangitou masili maasilo darangngu-Nu su uman-Nu. Wala'ewe i 
mangitou masue maṛṛadda'a ringannu ṛuumanna apan buatte nisaddia-Nu si 
mangitou. 
12 MAWU, I'o sarun ma'ola'a si yami su lalu᷊manna'a; sarangkanambone apan 
mammanaranni yami, ete I'o apan mangngaṛṛa'u udde si yami. 
13I yami buatte niparentannu manga mawu waine, arawe tumba'u I'o apan 
a'uanni yami, oh MAWU Ruatan kami! 
14I mangitou natete wuṛṛu tate mabbiakka apia, ṛimuudde tate mabbangunna 
apia. Ana waugu i mangitou nasuete Nipate-Nu wuṛṛu 
nipappassu MAWU wuassu naungnga. 
15I'o buatte napaanambon kami uman-Nu, oh MAWU, wuṛṛu nanggewalla 
wageangngu leta'i yami, ana waugu udde I'o wantuhanna. 
16I'o buatte nakkuumanni yami; sulalu᷊mmu asasusa i yami nabelengnga 
ringan-Nu, wuṛṛu niumali᷊omanna Si'o, MAWU. 
17Naali᷊hidda wawine apan mangunsiwete u'ambuli᷊sadda wuṛṛu 
mangngintuli᷊n atataddu'a, etearoddi lai i yami su saruan-Nu, MAWU. 
18I yami pia illoṛṛo wuṛṛu u'ambuli᷊saddu atataddu'a, arawe tawe 
nanungkangngu manga apa; i yami tawe nangonggollu asasala᷊matta su 
runia, tawe lai nanamba tumanangnge. 
19Uman-Nu apan natete sarun mabbiakka apia, manga winalu᷊nanni 
mangitou sarun mabbangunna apia. Taumata apan buatte nilabbinga 
sulalu᷊mmu leta'a sarun mabbangunna wuṛṛu lumala'a. Naali᷊hidda 
wala᷊ngngukka apan ma'alu᷊assa runia, I'o napawiakku uman-Nu apan 
mala᷊nnute nate. 

MAWU makkuungnga wuṛṛu mangapia 

20Suttate sulalu᷊mmu wale᷊nu, ei pabbawala'u, ana see ṛuura'e ngara. 
Pa'imbunite tantala᷊ngkadio'a ma'oman sara asasa'u MAWU muddussa. 

21MAWU sarun sumossokka wuassu atatanaan-Ne su surga makkuumannu 
tumana'u runia ana waugu rosan mangitou. Pamamate apan a'olaanni 
mangitou apan iwabbuni sarun matualaga. Leta'a tate lai manaappa manga 
taumata apan nate nipate. 

Yesaya 27 

1Sutempo udde MAWU sarun mappaattu hale᷊le-Ne apan matohassa wuṛṛu 
maṛṛoro ipakkuumannu Lewiatan, atoanna apan tuttundo wuṛṛu 
mammuli᷊ssa udde, wuṛṛu ipamate nagan tahalo᷊angnga. 
2Sutempo udde MAWU sarun mabbisara, “Pangantarite su ola'u wawaila᷊nnu 
anggore-U apan maṛṛansangnga. 
3Ya'u, MAWU, mandariagane; suapan tempo i Ya'u mamamokkane, allo ṛabbi 
i Ya'u mallu'adda tadea'u tawe piaddu manala᷊wa'a. 
4Ya'u tate maapendamma massa'u apia. Unnuwisara pia nannalo᷊ ara'e aputta 
ṛoaanna, i Ya'u sarun mamabbassa, wuṛṛu sarangkanambone tutunganna. 
5Arawe napawe manga seettu uma-Ku maddea'a pattillummanna si Ya'u, 
wala'e i mangitou maddame-U, ore, maddame-U.” 
6Sutempo apan addantane, walahannu Israel naali᷊hidda punnu alu apan 
nakkamutta wuṛṛu nabbalaga, see namene runia ringannu manga wuane. 

MAWU nakkuumannu pabbawala-Ne 

7 MAWU nakkuumannu uman-Ne tawe ere awakkattu i Tou nakkuumannu 
manga walahanna apan nasseetti mangitou. I Tou tawe namate uman-Ne ere 
i Tou namate seen-Ne. 
8MAWU nakkuumannu uman-Ne ringannu nandamme mangitou watukku 
wanua awagananna. I Tou nallimbuakka si mangitou ringannu anginna lale᷊o 
wuassu ra'i. 
9Arawe manga rosan Israel tumba'u wotongnge ampunganna amungkangngu 
mezbah manga monganna ihilingnga alu᷊ssa naali᷊hidda apukka. Anambon 

tampan amania wuṛṛu hambarannu Monganna Asyera ṛinone ṛimunsaanna 
lai. 
10Soa pia tanda'a watune udde nabbali᷊te lallangoanna wuṛṛu nitantangnga 
ere wadda'a mala᷊langnga apan tawe loṛṛone. Ammula᷊nnu winatangnga 
papaduli᷊ananna u'anna wuṛṛu mangngillolo᷊ isudde lapiddu mangnginsue 
manga rongnga wuassu manga rannan kalu. 
11Napawe manga rannane maṛṛagasse wuṛṛu napaddite, manga wawine 
rumantate wuṛṛu manganute alu udde ipallaha anna. Walahanna udde 
mangke tawe maasunna apa-apa, ne Ruata Mandariaddine tate umakkanna 
ara'e tumala᷊ntuppi mangitou. 

MAWU nangapia walahan-Ne 

12Sutempo udde MAWU sarun mangammullu pabbawala-Ge passambau 
wuassu Salu᷊kku Efrat maddatingngu passarannu Mesir. I Tou sarun makkaen 
mangitou naali᷊hidda taumata makkaen watun gandumma wuassu wala᷊'ane. 
13Sutempo udde sarun iapatuntingikka trompetta wahewalla ipamaggo apia 
anambon taumatan Israel apan niramme su Asyur wuṛṛu su Mesir. I mangitou 
sarun dumanta su Yerusalem massubba MAWU su wuid-De apan na'ukkassa. 

Yesaya 28 

Tataggu su Araratuannu Sawannakka 

1Nasilakate soa apan nabbali᷊ ipammunga manga taṛṛa wu'annu Israel! 
Araṛṛamage nawuli᷊ ere saṛṛen bunga apan tinumolangnga su wowon pua 
mangitou. Nasilakate soa apan matanggakka su pattangngannu wawala᷊nne 
masuwukka, ilalluassu manga taumata apan wu'anna masaddatta. 
2MAWU sarun mandolokku sangkatou apan matohassa wuṛṛu waṛṛani. 
Darantane ere anginna ma'ikkatta daṛundinganannu uranna eisse, ere uranna 
masaddatta wuṛṛu manawangnga apan ma'aonodda. Ringannu araṛṛagissa i 
tou mangngema'i mangitou su leta'a. 
3Ilalluassu manga piaṛṛa'a apan wu'anna udde sarun ṛindanna. 

4Atatelunngngu soan mangitou apan mannatakke mabbuli᷊ udde sarun 
mahangginna. Pala᷊dde ere pala᷊ddu wuan ara apan nala᷊ha taambe tempone; 
aroddi ellehanna, lapiddu ti'oanna wuṛṛu anananna. 
5 MAWU Apan Lembontaṛṛino sarun maola'a wunga apan maṛṛamaga su 
uman-Ne apan nallambe. 
6MAWU sarun mangonggollu apendamma matuli᷊dda su manga 
mallaṛṛuungnga, wuṛṛu awawaṛṛani su manga taumata apan uamanara 
mandiaga soa wuassu pangalo. 

I Yesaya wuṛṛu manga nabin Yehuda apan wu'anna 

7See lai manga nabi wuṛṛu manga imam wu'anna ana waugu tumanite 
manambo na'inumma anggore wuṛṛu tubba. I mangitou u'amatta lullallengge 
wuṛṛu mangke mattara ana waugu ṛingiranni mangitou nassongkakka. 
Manga nabi tate lai maasunna manga sondappa apan ia'onggollu Ruata si 
mangitou. Manga imam tate lai maaṛṛawessu manga hatto apan iappaola'a si 
mangitou. 
8Medda mangitou napene muta, sara lai tate tampa apan baresi. 
9I mangitou sussali᷊omanna su ola'u riri'u, wisarane, “Su sunnane i tou 
mangngaṛṛa'a sisai? Isai lai apan mappandumma tala᷊ane? Su ṛingidde i ite 
indi ana'a addio'a apan wakkutte iapasusu? 
10Ṛatadde i tou mangngaṛṛa'a si ite huruppa ringannu huruppa, wisara 
ringannu wisara, hatto ringannu hatto.” 
11Amungkangngu i yamiu maddiri maddaringikka si ya'u, ne MAWU sarun 
mandolokku taumata raho iapaaṛṛa'a si yamiu sulalu᷊mmu wisara paṛṛalane 
wuṛṛu sasinaukka awagananna. 
12MAWU nangonggollu tampa pangillolo᷊anna si yamiu sarangkanambone, 
arawe i yamiu maddiri maddaringikka si Tou. 
13Ana waugu udde MAWU mangngaṛṛa'a si yamiu huruppa ringannu 
huruppa, wisara ringannu wisara wuṛṛu hatto ringannu hatto. Wuṛṛu 

sutempo umamatta i yamiu nanawo uataro'o na'oman sara nale᷊ssa, 
niasongnganna wuṛṛu niatawanna. 

Watun pi'une hunan Sion 

14Paddaringikka apa apan iwisara MAWU, ei manga taṛṛa alu᷊andaga apan 
uaparenta tumana'u soa su Yerusalem! 
15I yamiu mabbisara manungku i yamiu buatte na'ola'a pa'aire su papate 
wuṛṛu nakkiinnu riandi su runian taumata nate. I yamiu maapendamma 
atonna manungku asasilaka apan sarun dumanta udde tawe maṛṛia'a su 
watangannu, ana waugu i yamiu mapaattu waṛṛutiaalla ara'e wawahia 
ipallindumma watangannu. 
16Ana waugu udde, MAWU Apan Atanggaṛṛanne nabbisara arendi, “I Ya'u 
sarun mangaddon rapappakke apan matohassa wuṛṛu ma'uatta su Sion; 
sambau watun pi'une apan maarega ringannu woṛṛetta: ‘Isai apan 
mangngimanna atonna, i tou sarun tawe mawaddo.’ 
17Atatuli᷊dda Ta'u olaanna tali᷊ auukka, wuṛṛu apapia Ta'u olaanna tali᷊n 
passaranna.” Uranna watu sarun mamaresi anambon bawahia apan 
pangngartimanna ara'e ia'asakki yamiu. Manawangnga sarun mangonoddu 
tampa pa'imbuniannu. 
18Pa'airenu ringannu papate wuṛṛu riandinu ringannu runian papate sarun 
tawe iapasakkuta, ma'oman sara napawe asasilaka rumanta, i yamiu 
mapussa'a sassali᷊dananna. 
19I yamiu sarun aṛṛiaannu asasusa mala᷊nnu-la᷊nnu wuṛṛu ṛinone maola'a 
bawawanna mamiallo, maruallo, allattune wuṛṛu ṛabbi. I yamiu sarun 
mangindon atata'utta napawe i yamiu maasunna tanatan Duata. 
20I yamiu naali᷊hidda taumata apan aamatiila᷊nte sulalu᷊mmu antilla apan 
maautta pamatangannu waddangnga. Nasane tawe mala᷊lakka tamaataappa 
watangannu. 
21 MAWU sarun dumarisikka ere su Wowone Perazim. I Tou sarun mamangalo 
ere su Wawala᷊nnu Gibeon huna mapaamattu panduman-Ne, pandumanna 

apan maatiangnga taumata! I Tou sarun ma'ola'a manara-Ne apan 
maaherangnga. 
22I ya'u naaringikke laṛṛawessu Ruata Apan Atanggaṛṛanne wuṛṛu 
Lembontaṛṛino ipamate ahewallu runia. Arie mapasala᷊ manga wisara tatagu 
apan iwabbalo᷊'u indi. Sali᷊mmurine mabbali᷊ nangillembon asaharanne si 
yamiu maddea'a asasala᷊mattu waddangnga! 

Apapanden Duata 

23Paddaringikke manga wisara'u, panutukke manga tanata'u. 
24Sangkatou mabbawailla tawe sidutu mangke mammajeko, mammasolla 
wuṛṛu mannongkakku leta'a passuananna. 
25Amungkangngu letangnge udde nasaddiate, i tou manali᷊awukken 
bualanna, erenai jintan ma'itumma wuṛṛu jintan mawira. I tou massuannu 
gandumma darua hatine uaantagga, wuṛṛu su winggine sasuanna waine. 
26I tou masingkatta ola'u manarane, ana waugu buatte niaṛṛaannu Ruatane. 
27I tou tawe mappaattu wawole᷊ngnga laṛṛinda ipakkinda jintan ma'itumma 
ara'e bolan roda ipanggilingngu jintan mawira. Su manara udde i tou 
nappaattu daṛṛa'iranna apan maṛṛanna. 
28Sutempo makkinda gandumma, i tou tawe uata'a mammuulla sara 
maṛṛimunsa'a. Tawe! I tou masingkattu dala᷊nne makkinda suṛṛinone 
ringannu uasa'e roda su wowone ringannu tawe makkimunsa'a manga watun 
gandumma udde. 
29Apapande udde darantane wuassu MAWU Apan Lembontaṛṛino. Anambon 
ṛiinnu MAWU masiṛṛongnga wuṛṛu sidutu mahessi. 

Yesaya 29 

Pal᷊addu Yerusalem 

1Nasilakate soan Yerusalem apan isassago mezbah Duata! Nasilakate soan 
tampan Daud naddasanna! Wala'e manga tonna uahahanti ringannu manga 
rameane. 



1830 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

2Arawe Ruata sarun mandanta asasilaka su soa udde, na'oman sara taumata 
sussali᷊omanna wuṛṛu ma'uare. Ahewallu soa naali᷊hidda mezbah apan 
nappeta'u daṛṛa. 
3Ruata sarun mamangalo soa udde wuṛṛu pangaloanne wuassu ala᷊wo'u 
pappi'uanne. 
4Yerusalem naali᷊hidda setanna apan maddea'a mapararingikku tingikke 
wuassu lalu᷊mmu leta'a, tingikka apan masi'ome wuassu lalu᷊mmu awu. 
5Arawe anambon taumata raho apan maṛṛagissa udde sarun mawuli᷊ 
naali᷊hidda awu wuṛṛu wala᷊'a nitiuppu anginna. Ringannu sangkaṛṛondappa 
wuṛṛu tawe niaṛṛangngo. 
6MAWU Apan Lembontaṛṛino sarun mamallossu soa udde ringannu anginna 
ma'ikkatta wuṛṛu linukka apan masaddata. I Tou sarun mandatan anginna 
ali᷊susu wuṛṛu putungnga apan mangngepodda. 
7Wua'udde anambon tantara waine apan mamangalo Yerusalem, soa mezbah 
Duata, sarangkanambone apan uali᷊wunna wuṛṛu mammangalo soa udde, 
sarun mawuli᷊ ere wali᷊awa sutempo ṛabbi. 
8Manga walahanna apan uaammulla mamangalote Yerusalem sarun maola'a 
ere taumata niamalu᷊nusanna apan mabbali᷊awa i tou tantala᷊nna u'anna, ana 
see napu'o ringannu tianna tawe loṛṛone, ara'e ere taumata marou apan 
mabbali᷊awa i tou tantala᷊nna ma'inumma, wua'udde napu'o ringannu 
tonggola᷊mme mamara. 

Manga tatantiron nabi tawe niraringiṛṛanna 

9Asala'e tuttiangnga wuṛṛu manutubbu mata ere taumata wuta! 
Pattingkaola'e wu'anna, arawe wali᷊ne ana waugu na'inumma anggore. 
A'amatte lullallengge, arawe wali᷊ne ana waugu na'inumma tuba. 
10MAWU na'ola'a si yamiu a'amatiila᷊nna wuṛṛu mattiilla mala᷊ngnga. I Tou 
nanaappa mata manga nabi wuṛṛu nallindumma hati manga taṛṛa pasi'atta. 

11Atappasannu anambon aellega sarun iwuni, ere buke apan niseggele. 
Amungkangngu buke udde iapidda su sangkatou apan botongnge mabbasane 
si'o, i tou sarun mabbisara manungku i tou tawe wotongnge, ana wuke udde 
niseggele. 
12Napawe iapidda ringannu taumata apan wuta huruppa, i tou sarun 
sumimbakka manungku i tou tawe maawasa. 
13 MAWU nabbisara, “Manga taumata udde tumba'u massubba si Ya'u 
ringannu manga wisara, arawe naungngi mangitou marau wuassi Ya'u. 
Agama mangitou tumba'u atorannu taumata apan wotongnge ihapalle. 
14Ana waugu udde i mangitou sarun Ta'u paṛṛindu'anna ringannu puula᷊nna 
masokka-sokka. Taumata pande sarun mabbali᷊ woddo, wuṛṛu anambon 
apapande mangitou udde tawe gunane.” 

Antimma sutempo addantane 

15Nasilakate taumata apan mattinsahadda mammunin hola᷊ge su MAWU! I 
mangitou ma'inolaanna ringannu mala᷊nna-la᷊nnabba, wuṛṛu massunna 
manungku tawe saran sangkatou apan ua'ellega ara'e masingkattu inolaanni 
mangitou. 
16Ala᷊wo'a iwabbale᷊longa. Suapane apan ahunanne,maaola'a urinna ara'e 
leta'a maṛṛamu? Wotongnge iapa a'olaanna mabbisara siapa ma'aolangnge, 
“Wali᷊newe i'o apan na'ola'a si ya'u”? Ara'e wotongngewe saranapa udde 
mabbisara si tou, “I'o tawe ma'aola'a apa-apa”? 
17Pia sasanato'a apan tingikke arendi, “Tate mala᷊nnu lai mahurangnge sarun 
maola'a pabbaila᷊nna, wuṛṛu leta'a pabbaila᷊nna apia maola'a mahurangnga.” 
18Sutempo udde taumata wengella sarun maaringikka manga wisara wuassu 
sambau buke apan iabbasa, wuṛṛu taumata wuta apan tanginna mabbiakka 
marandumma sarun maasilo. 
19Manga taumata asiangnga wuṛṛu lale᷊bbone sarun maapendamma apia 
lalu᷊mannange apan nionggollu Ruata na'ukkassu Israel. 

20Eteudde panguddusannu manga taumata apan mangngallangnga taumata 
waine wuṛṛu mallobbossa Ruata. Ruata sarun makkadda'a anambon taumata 
marosa, 
21taumata apan apulune mangngalu᷊andaga, taumata apan tawe 
mapaṛṛuumannu taumata lale᷊o, wuṛṛu taumata apan mannali᷊awukku manga 
watti'a awusu tadea'u taumata mapia tawe maasomba atatuli᷊dda. 
22Ana waugu udde MAWU, Ruatan Israel apan namallossi Abraham, orassa 
indi nabbisara, “Pabbawala-U, i yamiu tate lobbosanna lai wuṛṛu hatinu tate 
mamillossa lai ana waugu massili. 
23Ana waugu napawe i yamiu naasilo manga anangngu apan Ta'u nionggolla 
si'o, ne i yamiu sarun manga'u manungku ete i Ya'u Ruata na'ukkassu Israel. 
I yamiu sarun mangaddatta si Ya'u wuṛṛu mata'u-U. 
24Taumata woddo sarun mangurumma tadea'u maasunna wuṛṛu taumata 
apan sidutu sussawutulla sarun malu᷊assa aṛṛaanna.” 

Yesaya 30 

Pa'aire apan tawe gunane ringannu Mesir 

1 MAWU nabbisara, “Nasilakate manga piaṛṛa'u Yehuda, ana waugu i 
mangitou lullawangnga si Ya'u. I mangitou tinumuṛṛutta manga ṛiinna apan 
bali᷊ne ṛiing-Ku. I mangitou nabartanda pa'aire apan lumawangnga apulu-U. 
Ne rosa mangitou pasi ombote. 
2I mangitou inaite watukku Mesir ringannu tawe naddorongnga laṛṛawe-U. I 
mangitou mattilindumma su Mesir wuṛṛu mangngantimma aontolla wuassu 
ratu Mesir. 
3Arawe ratu sarun mapasassilli mangitou wuṛṛu tulu᷊nganna apan 
a'antimanna wuassu Mesir tawe mariaddi. 
4Salaiwe manga daroloṛṛannu Yehuda na'omate su manga soan Zoan wuṛṛu 
Hanes su Mesir, 

5anambon taumata sarun masili ana waugu buatte nangantimma walahanna 
apan tawe gunane si mangitou. Apan niasombanganni mangitou wali᷊ne 
auntunganna ara'e tulu᷊nganna, ewe'e aalu᷊andaga.” 
6Arendi tanata MAWU su ola'u manga winatangnga apan uatana'a su leta'u 
timukka, “Manga daroloṛṛanna malluranna keledai wuṛṛu unta mangitou 
ringannu manga aonggolla, se'e sumabbi manga wageangngu leta'a apan 
napenen asasilaka, apan atatanaannu singa, atoanna mawisa, wuṛṛu naga pia 
papaidde. Manga aonggolla udde nionggolli mangitou su sambau walahanna 
apan tawe maatulu᷊ngngi mangitou. 
7Tulu᷊ngannu Mesir naola'a tawe gunane. Ana waugu udde Mesir nisaggo, 
‘Naga apan tawe maasilaka.’ ” 

Walahanna apan mal᷊awangnga 

8Ruata nandolo'u niapawoṛṛettu ala᷊le᷊on uman-Ne sulalu᷊mmu sambau wuke 
maola'a pananaunganna saran mala᷊nnu-la᷊nnu. 
9Ana waugu, i mangitou udde walahanna apan apulunne lullawangnga su 
saruannu Ruata, apulune mammahia wuṛṛu mangke maddiri maddaringikka 
ala᷊ṛṛa'u MAWU. 
10I mangitou mabbisara su manga nabi, “Paala᷊nnabba tutuwa'a moṛṛongnga! 
Arie pabbalo᷊ si yami apa apan naṛṛino, ewe'e apa apan aapuluanni yami udde 
daringiṛṛanna. Wala'e i yamiu sidutu mabbali᷊awa. 
11Passali᷊ute, wuṛṛu paddea'e lala᷊nna waine. Arie mallimbatta si yami 
ringannu Ruata na'ukkassa su Israel.” 
12Ana waugu udde Ruata na'ukkassa su Israel nabbisara arendi, “I yamiu 
nanola᷊'u wisara-U wuṛṛu mangngasakku ara'e tinumantaṛṛimanna 
pangangallanga wuṛṛu pamamahia. 
13Ana waugu udde i yamiu nassala᷊. I yamiu naali᷊hidda tanda'a matanggakka 
apan nawa'a wua doso naddatingngu wowane; ringannu sangkaṛṛondappa i 
yamiu sarun maṛṛa'a. 

14I yamiu sarun maṛṛimunsa'a ere urinna leta'a apan napesangnga 
nattale᷊ṛṛonga, na'oman sara suwallattu pesangnge tateddu wotongnge 
ipaatta ipanganu waṛṛa wuassu sunggilla ara'e ipangabba ua'e wuassu 
tampane.” 
15 MAWU Apan Atanggaṛṛanne, Ruata susin Israel, nabbisara uman-Ne, 
“Awalu᷊te wuṛṛu paatammudda, ne i yamiu sarun iapasala᷊matta. Pangimante 
si Ya'u ringannu naungnga apan matana'a, ne i yamiu sarun tohasang-Ku.” 
Arawe i yamiu maddiri! 
16Ewe'e i yamiu lai maṛṛingidda mallinda'u watanganni yamiu wuassu seetta 
ringannu uasa'e awalo᷊ apan mali᷊hakka. Mapia! Atonna i yamiu ṛinone 
tumala᷊ngnga! I yamiu maṛṛingidda awalo᷊nu udde mali᷊hakka tatala᷊ngnge, 
wutte'e manga mangangenggennu mallihaṛṛanna marau tatala᷊ngnge. 
17Saṛṛiwu su atoune sarun tumala᷊ngnga maasilo wawansagu sangkatou 
seetta, wuṛṛu wawansagu siri lima maaola'a si yamiu tumala᷊ngnga abbi-abbi. 
Wuassu tantaranu tumba'u matantangnga sambau pulo᷊n baneṛṛa su puiddu 
wuidda. 
18Salaiwe aroddi, MAWU mangke uala᷊ṛṛaddo tempone mamasilon tatala᷊ntu-
Ne si yamiu. I Tou uasaddiate umakkanni yamiu. Ana waugu MAWU eteudde 
Ruata apan ma'ola'a sarangkanambone apan suṛṛinone. Lalu᷊manna'a su 
taumata apan mangngantimma si Tou. 

Ruata sarun mangal᷊amatta uman-Ne 

19Ei i yamiu apan uatana'a su Yerusalem, i yamiu tawe sidutu mangke 
lulluai. MAWU pia aakkanna, wuṛṛu ringannu mali᷊hakka sumimbakka si 
yamiu amungkangngu sumala᷊nde maddorongnga tulu᷊nganna si Tou. 
20MAWU nangonggollu tempon bawono'a apan mawakkatta si yamiu tadea'u 
ipangaṛṛa'a si yamiu. Arawe orassa indi i Tou sassane uarundinganna si 
yamiu na'oman sara i yamiu naapendamma daranta-Ne. 

21Amungkangngu i yamiu sumewadda wuassu lala᷊nna, su liuddu sarun 
aringiṛṛanna tingik-Ke apan mabbisara, “Eteindi lala᷊nne; amatte su lala᷊nna 
indi.” 
22Manga paalu᷊anna sassubbannu apan aoosannu sala᷊'a wuṛṛu wula᷊wanna 
sarun irammen kami naali᷊hidda sapadda, lapiddu mabbisara, “Paaraute wua 
dingangku!” 
23Napawe i yamiu mangasi'u wualanna, MAWU sarun mandolokku uranna 
tadea'u wualanna udde tumuwo wuṛṛu mangonggollu pangitinganna apan 
manambo-nambo. Su winatangnga papaduli᷊anannu sarun uasaddiate 
wadda'u nannalo᷊ apan mala᷊langnga. 
24Sapi esakka wuṛṛu keledai apan mammajeko wawaila᷊nnu sarun umanna 
annu winatangnga apianne apan buatte nisaddia ala᷊ṛṛaene. 
25Su allo manga tanda batu seennu nipangaloanna wuṛṛu manga taumatane 
nipate, suapan bowone wuṛṛu wuidda sarun mapa'elekku eṛṛesannu salu᷊kka. 
26Wula᷊nna sarun masemakka ere semakku matannallo, wuṛṛu matannallo 
sarun maola'a paapitu asemakke wuassu wiasane, ere semakku pitu allo 
niammulla naola'a sambau. Sarangkanambone udde sarun mariaddi 
sutempo MAWU mami'unna wuṛṛu mapaapia manga lessa uman-Ne apan 
buatte nipuulle. 

Ruata sarun makkuumannu Asyur 

27Taṛṛino wuṛṛu awawantugu MAWU aasiloanna ro'en ta'e mara'u. Putungnga 
wuṛṛu timbulla mapali᷊atta'u assasa'u-Ne. I Tou uahahatto mangitou, wuṛṛu 
manga wisara-Ne mannoṛṛobba ere putungnga. 
28I Tou nandolokku anginna niapali᷊uṛṛoro wuassi Tou naali᷊hidda 
manawangnga atanggakke sara ullekka apan nangelekku ala᷊wo'a. I Tou 
nakkadda'a manga walahanna, wuṛṛu namala᷊atta manga ṛiinni mangitou 
apan dale᷊o. 



1836 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

29Arawe i yamiu, umattu Ruata, sarun lumuassa wuṛṛu mangngantari ere su 
ṛabbi ramean agama. I yamiu sarun lumala'a naali᷊hidda manga taumata apan 
u'amatta aopasannu wansi mattuddan Wale᷊n MAWU, mananahekku Israel. 
30 MAWU sarun mapararingikku tingik-Ke apan mawantuga, wuṛṛu suapan 
taumata sarun maapendamma taṛṛino-Ne apan bahewalla. Asasa'u-Ne sarun 
mandantan putungnga apan mannoṛṛobba, uranna masaddatta, uranna watu 
wuṛṛu tandi'a. 
31Taumatan Asyur sarun massongkakka napawe maaringikka 
tingikku MAWU wuṛṛu mamendamma ṛuuman-Ne apan mawakkatta. 
32Tantala᷊nna i mangitou mammendamma manga papuulle, 
umattu MAWU lulluassa ringannu musikku tambore wuṛṛu kecapi. Ruata 
sassane sarun mamangalo mando'appa Asyur. 
33Ro'en dorone buatte niriahi tampa panutunganna si ratun Asyur. Tampa 
udde mala᷊lu᷊mma wuṛṛu mala᷊lakka, loṛṛone alum putungnga apan 
ua'ombo. MAWU sarun makkenggamma ringannu maniuppu singangu-Ne 
apan naali᷊hidda salu᷊kku belerangnga. 

Yesaya 31 

Ruata sarun mallu'adda Yerusalem 

1Nasilakate taumata apan inai watukku Mesir see maddorongnga sasumbala! 
I mangitou mangngantima atatohassu tantaran pangalo Mesir ringannu 
tantaran awalo᷊ wuṛṛu awalo᷊ne mangkatohassa se'e lai keretane manambo. 
Arawe i mangitou tawe mangimanna MAWU, Ruata na'ukassa su Israel wuṛṛu 
tawe maisumabala su MAWU. 
2MAWU pande wuṛṛu masingkattu inolaan-Ne. I Tou mandatan asasilaka 
wuṛṛu mammansaga makkuumannu taumata lale᷊o wuṛṛu manga taumata 
apan mantulu᷊ngngi mangitou. 
3Taumata Mesir tumbau taumata, wali᷊ne Ruata. Awalo᷊n mangitou 
riaddianna wiasa, wali᷊ne mawu. Napawe MAWU mammanarate, walahanna 

apan mantulu᷊ngnga udde sarun itara wuṛṛu walahanna apan nitulu᷊ngnga 
udde sarun manawo. Ne itarua sarun mate. 
4 MAWU nabbisara si ya'u, “Naali᷊hidda singa sussaṛṛandanga mangngala᷊ddu 
pabbawiakke wuṛṛu tawe apata'utannu aintuli᷊ wuṛṛu a'uin ammula᷊nnu 
mallalu᷊'adda winatangnga apan nasaddiate mando'appa si tou, aroddi lai i 
Ya'u sarun mamangalo wuṛṛu manahekku Wuiddu Sion. 
5Ere sambau manu'u winalanganna mangngali᷊appakku papaidde su wowon 
sala᷊kke ipangooppa manga anangnge, aroddi lai i Ya'u, MAWU Apan 
Lembontaṛṛino sarun mallu'adda, manahekka wuṛṛu manala᷊matta 
Yerusalem.” 
6 MAWU nabbisara, “Walahannu Israel, i yamiu buatte nilumawangnga si 
Ya'u wuṛṛu marosa su saruang-Ku. Arawe orassa indi, pabbelengke ringang-
Ku! 
7Sarun a'omanna tempone i yamiu sarangkanambone sarun mandamme 
manga paalu᷊annu monganna wuassu sala᷊'a wuṛṛu wula᷊wanna apan 
nilanginni yamiu sassane ringannu napenen dosa. 
8Asyur sarun ṛaddaanna sulalu᷊mmu pangalo, arawe wali᷊ne ringannu 
auatannu taumata. Taumatan Asyur sarun tumala᷊ngnga wuassu 
papangaloanna, wuṛṛu manga umbasanni mangitou sarun olaanna 
allangnga. 
9Ratun mangitou sarun tumala᷊ngngu atata'utta, wuṛṛu manga mamamiaṛṛa'u 
tantarane mangke niṛṛumoro, na'oman sara i mangitou nanantangngu manga 
waneṛṛan pangalo.” MAWU buatte nabbisara, MAWU apan sassubbanna 
wuṛṛu a'addatanna ringannu sasamba tattutunganna su Yerusalem. 

Yesaya 32 

Ratu apan matul᷊idda 

1Pa'ellege, sarun a'omanna tempone sangkatou ratu mamarenta ringannu 
atatuli᷊dda wuṛṛu manga mamamiaṛṛa'u walahanna mappaamattu atatuli᷊dda. 

2I mangitou sangkatou-sangkatou naali᷊hidda tampa pattillummanna wuassu 
anginna wuṛṛu tandi'a. I mangitou ere salu᷊kku apan mangngelekka su 
wadda'u anne, ere lumman batu wahewalla su leta'a maṛṛasa. 
3Taumata apan maasilo sarun tawe manutubbu matane, wuṛṛu apan 
maaringikka sarun maddaringikka. 
4Taumata apan dorone masawu'anna sarun maola'a masabbare wuṛṛu 
napenen pasasunna. Taumata apan tuttattu'a sarun mabbisara ringannu 
matualaga. 
5Taumata woddo tate lai addatanna, mallali᷊nga tate isaggo matuli᷊dda. 
6Taumata woddo mappasabbangngu manga wisara apan woddo wuṛṛu 
manggola᷊gu ala᷊le᷊o. Sarangkanambone apan olaanna ara'e iwisarane maola'a 
aalu᷊andaga su saruannu Ruata. Tawe saran pa'assa i tou nangonggollu anna 
su taumata malu᷊nussa ara'e napa'inummu taumata marou. 
7Arawe sangkatou taṛṛa awusu maṛṛingidda wuṛṛu ma'ola'a ala᷊le᷊o. I tou 
maddea'a ṛingidda ipanilaka taumata asiangnga ringannu manga wisara 
awusu wuṛṛu mannala᷊wa'a si mangitou tadea'u tawe maasomba hakkane. 
8Arawe taumata apan mapia buddine manggola᷊gu manga inolaanna apan 
mapia wuṛṛu pallala᷊gune lai mapia. 

Pallaṛṛuungnga wuṛṛu pangangapia 

9Paddaringikka, ei manga wawine apan mabbiakka matemangnga, nali᷊udda 
wuassu asasusa! 
10Orassa indi i yamiu wotongnge maapendamma mala᷊ngnganna, arawe 
iraṛṛangngo santonna lai i yamiu sarun sumassilla, ana waugu hessin anggore 
sarun tawe mabbua, wuṛṛu hessin sinuananna lai tawe. 
11Maddatingngu orassa indi i yamiu mabbiakka matemangnga, nali᷊udda 
wuassu asasusa. Arawe orassa indi, mangngiladden atata'utta! Luatte 
laungngu wuṛṛu reṛṛota'e nasa su lawannu. 

12Luaite manga wawaila᷊nnu apan masuwukka wuṛṛu manga waillu anggori 
maiu apan mabbua nabbelle'a, 
13ana waugu leta'u pabbawala'u nituwoannu ahuranganna wuṛṛu aputta 
ṛoaanna. Ore, luaite manga wale᷊nu tampa manga taumata mallalu᷊manna'a 
wuṛṛu soa apan napenen damea! 
14Ewe'e lai wale᷊n araratuanna sarun itantangnga wuṛṛu inangngu soa apan 
rame mabbali᷊ mala᷊nnaba. Wuidda wuṛṛu manga menara panddariaganna 
buatte niratakka ringannu leta'a saran mala᷊nnu-la᷊nnu. Manga keledai 
matengnga wuṛṛu domba sarun mannala᷊ngnga wuṛṛu umanna nannalo᷊ 
isudde. 
15Arawe paassa lai Ruata sarun dumanta ringannu taṛṛino-Ne. Ne wadda'u 
anne sarun maola'a wawaila᷊nna masuwukka, wuṛṛu manga wailla sarun 
maola'a mahurangnge. 
16Su ahewallu wanua sarun pia atatuli᷊dda wuṛṛu apapia. 
17Suapan taumata sarun ma'ola'a ringannu naṛṛino, na'oman sara pia 
atatahula᷊ndimma wuṛṛu langnganna saran mala᷊nnu-la᷊nnu. 
18Umattu Ruata sarun mapallossa wuassu asasusa wuṛṛu mabbiakka su 
tampa mala᷊nnabba wuṛṛu mala᷊ngnganna. 
19-20Lalu᷊manna eteapa si yamiu sarangkanambone ana waugu ua'en 
sinuanannu nasuungnga, wuṛṛu winatangnga papaduli᷊anannu wotongnge 
umanna su ala᷊wo'u tampa ringannu amanna. Arawe seennu mahurangnge 
apan niaṛṛinoannu uranna watu wuṛṛu soa mangitou sarun ihohakka. 

Yesaya 33 

Aal᷊iomanna maddorongnga sasumbala 

1Nasilakate manga seetti ite! I mangitou makkampassa salaiwe i mangitou 
tawe nipakkampassanna, wuṛṛu mandale᷊o salaiwe tawe nilale᷊o. Arawe 
napawe buatte nakkampassa wuṛṛu nandale᷊o, i mangitou sarun mabbali᷊ 
sale᷊m pallaṛṛampassa wuṛṛu pandalale᷊o. 



1840 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

2Oh MAWU, tala᷊ntupa'awe i yami. Ete I'o apan pangantimanni yami. Lu'arewe 
i yami wuassu allo maddatingngu allo wuṛṛu sala᷊matewe i yami sutempo 
masuṛṛipitta. 
3Napawe I'o dumarisikka wuṛṛu mapasabbangngu tingin-Nu apan 
maddallu'a, manga walahanna sarun tumala᷊ngnga wuṛṛu massali᷊awukka. 
4Naali᷊hidda ammula᷊nnu taṛṛangassa taumata mammangalo wuṛṛu 
makkampassa darotongngi mangitou. 
5 MAWU tumanite mawantuga; i Tou uataṛṛino ala᷊wo'a. I Tou sarun 
manduittu tita wuṛṛu atatuli᷊dda su Yerusalem 
6wuṛṛu mangonggollu atatammudda su uman-Ne. Darotongnga apan 
naapanala᷊matta si mangitou uddewe apapande wuṛṛu asingkatta see lai 
addatta su MAWU. 
7Manga taumata apan matohassa wuṛṛu waṛṛani u'ui ma'iontolla; manga 
daroloṛṛanna apan maddea'a paddarame lulluai ringannu sasali᷊omanna. 
8Manga lala᷊nna wahewalla apan maasilaka nabbali᷊ mala᷊nnabba; tawe 
taumata apan umamatta isudde. Paaire niwahanna wuṛṛu riandi nitola᷊'a. 
Tateddu lai pandumanna. 
9Wanua tinantangnga naola'a mala᷊nnabba. Manga mahurangngu Libanon 
maṛṛissitta, wuṛṛu wawala᷊nnu Saron apan masuwukka nabbali᷊ wadda'u 
anne. Su Basan wuṛṛu su Wowon Karmel manga rongnga mattontongnga. 

MAWU nangonggollu pananaungnga su manga seen-Ne 

10 MAWU nabbisara su walahanna udde, “Orassa indi Ya'u sarun dumarisikka 
wuṛṛu mammanarate mapali᷊atta'u taṛṛino-U. 
11Hola᷊gu mangke tawe gunane, wuṛṛu anambon inolaannu tawe gunane lai. 
Asasa'unu naali᷊hidda putungnga mannoṛṛobba watangannu sassane. 
12I yamiu naali᷊hidda watun sahatta apan tattutunganna olaanna apukka; ere 
aputta ṛoaanna apan tuwanganna wuṛṛu itambunna su putungnga. 

13Wala'ewe anambon taumata apan marani wuṛṛu aroddi lai marau 
maaringikka inolaan-Ku wuṛṛu manga'u taṛṛino-U.” 
14Manga taumata marosa su Sion mangngiladdu atata'utta. Unni mangitou, 
“Laṛṛawessu Ruata naali᷊hidda putungnga apan lukkengngamma 
sarangkalo᷊'enge. Wotongngewe piaddu maataṛṛangnga sulalu᷊mmu 
putungnga apan ma'apate udde?” 
15I yamiu wotongnge maataṛṛangnga amungkangngu i yamiu mabbisara 
wuṛṛu inolaannu naṛṛino. Arie paddea'a auntunganna ringannu mannansara 
taumata asiangnga, wuṛṛu arie panengkamma roitta sasogokka. Arie 
pallaṛṛenggenna taumata apan manggola᷊gu pamamate wuṛṛu ala᷊le᷊o waine. 
16Ne i yamiu sarun lalu᷊'aranna wuṛṛu amanna, ereola'u sulalu᷊mmu tanda 
batu apan matohassa. Anna wuṛṛu ua'e uddete nasaddiate si yamiu. 

Tempo addantane apan mawantuga 

17Sarun a'omanna tempone i yamiu maasilo sangkatou ratu apan 
mammarenta ringannu mawantuga su wanua apan uawatadda su ahewallu 
pi'une. 
18Atata'unnu apan nali᷊u su mallalu᷊ṛṛu wose, tembonanne wuṛṛu mandariaga 
lo'a ete tumba'u nannaunganna. 
19I yamiu tate lai maasilo manga taumata lo'a maṛṛagissa apan mabbisara 
sulalu᷊mmu sasinaukka apan tawe asunnannu. 
20Pa'ellege soan Sion, tampan kite mallaghu manga andeangngu agama. 
Pa'ellege Yerusalem! Ala᷊ngngannawe eteapa tampa udde atanaanna, 
naali᷊hidda rasanna apan tawe saran paassa niingkatta, pati'anna tawe saran 
paassa nisawutta wuṛṛu tali᷊ne tawe saran paassa nabbassutta. 
21MAWU sarun mamasilon awawantu-Ge si ite. I ite sarun mabbiakka su 
winggin salu᷊kka apan malo᷊angnga, apan tawe apassenggotannu apallu 
seetta. 

22-23Ala᷊wo'u saranapa su apalli mangitou tawe gunane; manga senggone 
tawe iaruitta! Anambon paa'alan tantaran seetta sarun aṛṛoanni ite, wuṛṛu 
saranapane tumanite manambo, na'oman sara taumata lome lai naasomba 
wageangnge. MAWU sassane sarun maola'a ratun kite; i Tou sarun 
mamarenta, maparisikku tita wuṛṛu manala᷊matta si ite wuassu seetta. 
24Tawe saran sangkatou su wanuan kite apan sumali᷊omanna ana waugu 
maradda'a, wuṛṛu anambon dosa sarun ampunganna. 

Yesaya 34 

Ruata sarun makkuumannu manga seen-Ne 

1Wette pa'ammulle, ei manga walahanna, wuṛṛu paddaringikke. Wala'e 
ahewallu runia wuṛṛu sarangkanambone apan biakka sulalu᷊mme rumanta 
wuṛṛu maddaringikka. 
2MAWU massa'u su anambon walahanna wuṛṛu ala᷊wo'u tantaran mangitou. I 
Tou sarun makkuumanna wuṛṛu makkadda'a si mangitou. 
3Manga winalu᷊nanni mangitou sarun tawe ilabbinga, arawe iwalate aroddi 
mawukku'a wuṛṛu mahalu᷊ru. Manga wowone sarun masa'u ana waugu 
nielleṛṛannu daṛṛa mangitou. 
4Matannallo, wula᷊nna wuṛṛu manga anumpitanna sarun maṛṛimunsa'a. 
Langitta sarun lulu᷊nanna ere lulu᷊nnu suratta. Manga anumpitanna sarun 
manawo ere manga rongnga apan natontongnga wuassu alune. 
5 MAWU buatte nanaddia hale᷊le-Ne su surga, wuṛṛu orassa indi hale᷊le udde 
sarun maṛṛia'a su walahannu Edom apan buatte niemaannu ṛuumanna wuṛṛu 
ṛaddaanna. 
6Hale᷊le MAWU sarun, mappeta'u daṛṛa wuṛṛu mapenen tawa mangitou, 
naali᷊hidda ere ringannu daṛṛa wuṛṛu tawan binatangngu sasamba. Ana 
waugu MAWU nanaddia sasamba su Bozra, wuṛṛu na'ola'a pamamototta 
marasai su leta'u Edom. 

7Manga taumata sarun mate ere sapi matengnga wuṛṛu sapi saṛṛentumuwo. 
Wanua mangitou sarun maola'a maṛṛamutta wuṛṛu mapenen tawa. 
8Eteudde tempone MAWU manamba'a Sion wuṛṛu mabbali᷊ssa manga seen-
Ne. 
9Manga salu᷊kku Edom sarun mawalu᷊ mabbali᷊ teṛṛa, wuṛṛu letangnge maola'a 
beleranga. Panginsueanne ahewallu wanua ṛumenggamma ere teṛṛa. 
10Allo ṛabbi ṛenggamma udde tawe mappaddumma, wuṛṛu timbulla sussalo᷊i 
wuassi tou saran mala᷊nnu-la᷊nnu. Leta'a udde sarun itantangnga tawe loṛṛone 
wuṛṛu maṛṛasa sara maṛṛana'a mappulunna, wuṛṛu tawe saran sangkatou 
sarun umamatta isudde. 
11Manu'a tamingnga wuṛṛu landak sarun mamanua isudde, mammeo wuṛṛu 
gagak sarun matana'a poiaroddi. MAWU sarun ma'ola'a leta'a udde ali᷊ba'ukka 
wuṛṛu tawe loṛṛone ere taambe niriaddi paarorone. 
12Tawe ratu apan uaparenta wanua udde, wuṛṛu anambon piaṛṛangnge 
nawuli᷊te. 
13Manga wale᷊n pasasubbanna wuṛṛu manga soane pia tatandangnge sarun 
tuwoannu aputta ṛoaanna, wuṛṛu wawanuanten asun ahuranganna wuṛṛu 
manu'a unta. 
14Winatangnga mala᷊ṛṛaga sarun mappaniaṛṛanna sulalu᷊mme; manga manu'a 
mammeo uasasimbakka, wuṛṛu mammeon ṛabbi maddea'a tampan 
pangillolo᷊anna. 
15Su tampa udde atoanna mawisa ma'ola'a sala᷊kke, mattallukka, 
mangngissa'a wuṛṛu uataṛṛapa manga anangnge. Asiaṛṛe maammulla mangke 
su parene. 
16Paddea'e wuṛṛu pabbasate sulalu᷊mmu Buken MAWU: Tawe saran sambau 
wuassu anambon riaddianna udde mawuli᷊ ara'e tawe parene. Ana waugu 
etearoddi parentan MAWU, wuṛṛu ete i Tou sassane apan buatte nangammulli 
mangitou. 

17Ete MAWU apan nattahia wanua udde suwallatti mangitou wuṛṛu sambau-
sambau nanengkamma tahiane. I mangitou sarun matana'a isudde 
sarangkalo᷊'enge, wuṛṛu leta'a udde sarun maola'a pussa'a mangitou 
marṛana'a mappulunna. 

Yesaya 35 

Lal᷊anna mattuddan asasal᷊amatta 

1Wadda'u anne wuṛṛu leta'a mamara sarun lumuassa, manga bunga pasi 
pakkuangnga su wadda'a mala᷊langnga. 
2Wadda'u anne tattuwoanne ringannu mali᷊hakka, wuṛṛu mangngantari 
ringannu aantarine. Araṛṛamage ere wowon Libanon, saṛṛene ere wawala᷊nnu 
Karmel wuṛṛu Saron. Ne suapan taumata sarun maasilo taṛṛino MAWU, wuṛṛu 
awawantugu Ruatan kite. 
3Tohassawe ta'iakka apan lome, uattawe wu'u apan huggolle. 
4Walo᷊a'e sisai apan addio'a naungnge, “Tohasse naungngu, arie pa'ata'utta, 
Ruata rumanta makkuumannu seetta, i Tou rumanta manala᷊matta si yamiu.” 
5Sutempo udde taumata wuta sarun maasilo, wuṛṛu taumata wengella sarun 
maaringikka. 
6Taumata lome sussassolo'a ere rusa, taumata mou u'uin ala᷊lu᷊assa. Ana 
waugu matan kua'e sussopate su wadda'u anne, salu᷊kka mangngelekka su 
wadda'a mala᷊langnga. 
7Anne malo᷊so sarun mabbali᷊ rano, leta'a maṛṛasa mabbali᷊ ali᷊matan kua'e. 
Tampa apan paarorone wawanuannu asun ahuranganna, sarun tuwoannu 
pandanna. 
8Poiaroddi sarun pia lala᷊nna wahewalla, “Lala᷊nna matuddan asasala᷊matta” 
aranne. Taumata marosa sarun tawe umamatta poiaroddi, taumata woddo 
sarun tawe mangali᷊wun taumata umamatta isudde. 
9Su tampa udde tawe singa, ara'e winatangnga mala᷊ṛṛaga waine. Manga 
taumata apan nisala᷊mattu MAWU sarun umamatta poiaroddi. 

10Manga taumata apan nipallossu MAWU sarun mapule᷊; i mangitou 
sumuttate soan Yerusalem ringannu u'ui, hati mangitou matilangnga ana 
waugu lalu᷊manna'a awasa. I mangitou sarun lumuassa wuṛṛu lumala'a; 
asasusa wuṛṛu sasali᷊omanna mangke nawuli᷊te. 

Yesaya 36 

Taumatan Asyur mammansagu Yerusalem 
(2Mar. 18:13-27; 2Ta. 32:1-19) 

1Su tonna mapulo᷊ appatta su pamamarentan Hizkia ratun Yehuda, manga 
soan Yehuda apan pia tandange watu nipangaloanna wuṛṛu niwaddon 
Sanherib, ratun Asyur. 
2Wua'udde i tou nandolokku tembonannu tantara atanggaṛṛanne wuassu 
Lakhis watukku Yerusalem ringannu tantara apan manambo ipaddorongnga 
tadea'u i Ratu Hizkia manga'u mawaddo. I mangitou na'oma su soa udde 
wuṛṛu namile tampa su wawaila᷊nna apan isassago Waillu Mabbawansalla, 
maranin hote apan pangleṛṛannu ua'e wuassu rano ali᷊u rosone. 
3Wua'udde siri tallu mammanara Hizkia nirumanta naisasomban 
tembonannu tantaran Asyur udde. Siri tallu mamanara udde eteudde i 
Elyakim ana'i Hilkia tembonannu amonannu wale᷊n araratuanna, i Sebna 
mamamoṛṛettu araratuanna, wuṛṛu i Yoah ana'i Asaf, mamamoṛṛettu wale᷊n 
araratuanna. 
4Perwira ara'e tembonannu tantaran Asyur udde nabbisara si mangitou, 
“Walo᷊a'a si Hizkia wisaran datun Asyur indi, ‘Anio i'o mammendamma 
manungku watangannu matohassa? 
5Su sunnanu tumba'u wisara wotongnge maapallolo᷊ssa apande wuṛṛu 
auatannu tantara? Isaite pangunsandaṛṛannu na'oman sara i'o waṛṛani 
mando'appa Asyur? 
6Atonna i'o uaantimma sasumbala Mesir, arawe udde nassulu᷊ngngu 
mappaattu alun akke olaanna ta'inna; – sali᷊mmurine ta'inna udde mapaddi 

wuṛṛu limanu ma'usu'a. Etearoddi ratun Mesir su anambon taumata apan 
uaantimma si tou.’ ” 
7Wua'udde tembonannu tantaran Asyur udde nabbisara, “Ara'e asinungka i 
yamiu mabbisara manungku i yamiu uaantimma MAWU Ruatanu? Sutempo i 
Hizkia mammarenta tadea'u taumatan Yehuda wuṛṛu Yerusalem tumba'u 
mattaṛṛamawu su saruannu mezbah su Yerusalem, wali᷊newe apan nihohakke 
udde mezbah wuṛṛu manga tampa passubbanna MAWU sassane? 
8Orassa indi i ya'u ringannu arannu ratun Asyur waṛṛani mabbataṛṛu 
manungku amungkangngu i yamiu onggola᷊nnu dua ṛiwu awalo᷊, ne i yamiu 
tawe taumata aroddi anambone apan maola'a sumasa'ene. 
9Su ipando'appa tembonannu tantaran Asyur apan awawoanne lai i yamiu 
wali᷊ne parene. Arawe i yamiu mangngantimma lai Mesir mangirimmu 
sasumbala keretan pangalo wuṛṛu tantaran awalo᷊! 
10I yamiu massunna i yami mamangalo wuṛṛu mamaddon banuanu ringannu 
tawe sumbala MAWU? Ete MAWU sassane apan nandolokki yami mamangalo 
wuṛṛu makkadda'a si yamiu.” 
11Wua'udde wisaran Elyakim, Sebna wuṛṛu Yoah su tembonannu tantaran 
Asyur udde, “Tuangnga, mabbisara sulalu᷊mmu sasinaukku Aram ringanni 
yami, i yami ma'asunna. Arie mappaattu sasinaukku Ibrani, takka asunnannu 
tumanange roso su tanda'u soa udde.” 
12Tembonannu tantaran Asyur udde sinumimbakka, “Apa tumba'u si yamiu 
wuṛṛu ratunu i ya'u nirolokka iapapasingkattu sarangkanambone indi? Ya'u 
lai mabbisara su tumana'u soa apan ua'ianna su tanda'u, apan suadio'a 
ringanni yamiu sarun umanna taine sassane wuṛṛu ma'inumma passuli᷊une 
sassane.” 
13Wua'udde tembonnannu tantara atanggaṛṛanne ara'e perwira matangga 
udde dirumarisikka wuṛṛu nangintuli᷊ sulalu᷊mmu sasinaukku Ibrani, 
“Paddaringikka apa apan niwalo᷊n datun Asyur, 

14‘Imbaṛṛangnga awahianni Hizkia! I tou tawe maapanala᷊matta si yamiu! 
15Imbaṛṛangnga maddaringikka papalo᷊nonne ipangantimma MAWU. Arie 
massunna manungku MAWU sarun manala᷊matta si yamiu ara'e maningaddu 
tantaran Asyur mangaṛṛo soanu. 
16Arie paddaringikka si Hizkia! I ya'u, ratun Asyur mandolokka tadea'u i 
yamiu sumabbangnga wuassu soanu wuṛṛu manantillen batangannu. 
Sali᷊mmurine i yamiu wotongnge umanna wuan anggore wuassu wawaila᷊nnu 
sassane, wuṛṛu umanna wuan alu ara wuassu punnene sassane, see lai 
ma'inumma ua'e wuassu paṛṛihinu sassane, 
17ma'oman sara i yamiu iingkatta su sambau wanua apan saṛṛene marani 
massulungngu wanuanu sassane. Poiaroddi pia baillu anggore apan 
mabbuan anggore hunan kamiu, wuṛṛu wawaila᷊nnu ganduma apan 
mangngonggollu taponna maola'a anni yamiu. 
18Arie paddaringikka si Hizkia! I tou tumba'u mammahia si yamiu ringannu 
mabbisara manungku MAWU sarun manala᷊matta si yamiu. Buattewe 
mongannu walahanna waine nanala᷊matta wanuane wuassu taṛṛino'u? 
19Suapate manga mongannu wanua Hamat wuṛṛu Arpad? Suapate manga 
mongannu Sefarwaim? Apa piaddu nanala᷊matta Samaria? 
20Monganna suapa apan buatte namallossu wanuane wuassu taṛṛino'u? Tawe 
mariaddi MAWU manala᷊matta Yerusalem!’ ” 
21Naaringikka udde, tumana'u Yerusalem tawe sinumimbakka, ana waugu i 
Ratu Hizkia buatte namarenta tadea'u i mangitou ala᷊nnabba. 
22Ne i Elyakim, i Sebna wuṛṛu i Yoah nanggesa'a laungnge maola'a tatiala 
massusa, wua'udde inaite namasingkatta ratu sarangkanambone apan buatte 
niwisaran tembonannu tantaran Asyur udde. 

Yesaya 37 

Ratu naddorongnga tatantiro si Nabi Yesaya 
(2Mar. 19:1-7) 

1Sutempo udde i Ratu Hizkia naaringikka aalae wuassu siri tallu taumata 
udde, i tou nanggesa'a laungnge wuṛṛu nalluṛṛen karongnga tatiala massusa, 
wua'udde i tou inaite su Wale᷊n MAWU. 
2Wua'udde i tou nandolokki Elyakim tembonannu wale᷊n araratuanna, i 
Sebna mamamoṛṛettu araratuana wuṛṛu manga imam apan pia pangkanne 
inai maisasomba Nabi Yesaya, ana'i Amos. I mangitou lai nalluṛṛen 
karongnga. 
3Eteindi tanatan Hizkia apan niwalo᷊n mangitou si Yesaya, “Allo indi allon 
lullalo᷊; i ite niṛṛuumanna wuṛṛu nialu᷊andahanna. I ite naali᷊hidda wawine 
apan mangunsiwete, arawe niasueannu ikkatta. 
4Ratun Asyur buatte nandolokku tembonannu tantara atanggaṛṛanne 
niapaalu᷊andaga Ruata apan biakka. Isai masingkatta MAWU Ruata 
naaringikka a'alu᷊andaga udde wuṛṛu sarun makkuumanni mangitou apan 
nabbisara! Ana waugu udde aali᷊omante su Ruata hunan manga taumatan 
kite apan ta'e wiakka.” 
5Napawe naaringikka tanata wuassi Ratu Hizkia udde, 
6i Yesaya nandolokku manga daroloṛṛanna udde iapawalo᷊n sasimbakke indi, 
“MAWU nabbisara, i tuangnga ariete mata'utta maaringikka wisaran manga 
allangngu ratun Asyur udde manungku MAWU tawe maapallossi ite. 
7MAWU sarun ma'ola'a ratun Asyur sarun maddarungikka watti'u anginna 
na'oman sara i tou mapule᷊ su wanuane sassane, wuṛṛu poiaroddi i tou sarun 
pateanna.” 

Taumatan Asyur nangonggollu wawansaga waine 
(2Mar. 19:8-19) 

8Tembonannu tantara atanggaṛṛannu Asyur udde naaringikka watti'a 
manungku ratune nanantangken Lakhis wuṛṛu tantala᷊nna uapapangalo 
mando'appa soan Libna, tawe marau wua isudde. Ne i tou inaite poiaroddi 
maisasomban ratune udde. 

9Ratun Asyur naaringikke lai watti'a manungku tantaran Mesir su alungngu 
piaṛṛa'i Tirhaka wuassu Sudan tantala᷊nna inawarendi mamangalo si 
mangitou. Ana waugu udde, ratun Asyur nangirimmu suratta si Hizkia, 
10ratun Yehuda. Arendi tingikku suratta udde, “Arie awahiannu pa'airen 
Duata apan pangunsandaṛṛannu udde manungku i'o sarun tawe manawo su 
lima'u. 
11I'o buatte naaringikka manungku suapan banua apan nipangaloannu 
manga ratun Asyur mangke niṛṛadda'a. Arie massunna manungku i'o 
wotongnge maatala᷊ngnga. 
12Sutempo udde ala᷊mona'u nakkimunsa'a soan Gozan, Haran, wuṛṛu Rezef, 
see lai namate manga taumatan Eden apan uatana'a su Telasar, tawe saran 
sangkatou wuassu manga monganni mangitou nanala᷊matta si mangitou. 
13Suapate manga ratun soa Hamat, Arpad, Sefarwaim, Hena wuṛṛu Iwa?” 
14Hizkia nanengkamma suratta udde wuassu manga daroloṛṛanna wuṛṛu 
nabbasate. Wua'udde i tou inaite su Wale᷊n MAWU wuṛṛu namilattu suratta 
udde su saruannu MAWU, 
15ana see niumali᷊omanna, wisarane, 
16“MAWU Apan Lembontaṛṛino, Ruatan Israel, apan ua'ianna su aṛṛa'uannu 
Ruata, ete I'o Ruata tinggassa apan uataṛṛino ala᷊wo'u araratuanna su wowon 
dunia indi. Ete I'o apan nandiaddi langitta wuṛṛu runia. 
17MAWU, antimanna ellehewe apa apan nariaddi si yami. Daringiṛṛewe 
ala᷊wo'u aalu᷊andagi Sanherib su saruan-Nu, Ruata apan biakka. 
18I yami sarangkanambone masingkatta, MAWU, manungku manga ratun 
Asyur buatte namate manambo manga walahanna wuṛṛu nakkimunsa'a 
manga wanuan mangitou. 
19Manga monganni mangitou lai nitutungnga wuṛṛu niṛṛimunsa'a, ana waugu 
atonna manga monganna udde tawe taṛṛinone. I mangitou tumba'u 
paalu᷊anna wuassu alu wuṛṛu manga watu apan nilanginnu taumata. 

20Oh, MAWU Ruatan kami, pallosaawe i yamiu wuassu manga taumatan 
Asyur udde, tadea'u ala᷊wo'u walahanna su runia maasingkatta manungku 
tumba'u I'o MAWU.” 

Tanatan Yesaya su ratu 
(2Mar. 19:20-37) 

21Wua'udde i Yesaya nangirimmu tanata si Ratu Hizkia maola'a sambau 
sasimbakku aali᷊omannu ratu, 
22MAWU nabbisara, “Soan Yerusalem lullage wuṛṛu mallobbossa si'o, 
Sanherib! 
23Masingkattawe i'o isai apan lallelannu wuṛṛu aalu᷊andahannu udde? I Ya'u, 
Ruatan Israel, Ruata apan na'ukkassa. 
24I'o nandolokku daroloṛṛanna iapatali᷊moṛṛonganna manungku ringannu 
manambo keretan pangalonu, i'o buatte namaddon manga wowone 
matanggakka su Libanon. I'o mammunga manungku i'o buatte nanuwangnga 
manga punnu cemara apan atanggaṛṛanne wuṛṛu maṛṛamaga, lapiddu 
sinumuṛṛi su manga mahurangnge apan aappala᷊nne. 
25I'o lai mammunga manungku i'o na'ali᷊ paṛṛihi wuṛṛu ma'inumma ua'e su 
manga wanua waine, wuṛṛu manungku tantaranu mangke makkinda Salu᷊kku 
Nil na'oman sara namara. 
26Apa i'o taambe naaringikka manungku sarangkanambone udde buatte Ta'u 
niṛṛiinna ro'en dorone? Ne orassa indi Ya'u mappaamatta. Ete i Ya'u apan 
nangonggolla si'o taṛṛino ipakkimunsa'a manga soa pia tanda batune naola'a 
manga tuidda. 
27Manga taumata apan uatana'a poiaroddi naalu᷊nganne; i mangitou 
niṛṛumindu'a wuṛṛu matta'utta. I mangitou naali᷊hidda wala᷊bbukka su 
wadda'a ara'e wala᷊bbukka apan tinumuwo su atuppu wale᷊n, apan mamara 
napawe tiupannu anginna ra'i apan malo᷊so. 

28Arawe i ya'u masingkattu ala᷊wo'a su ola'u dirinu. I Ya'u masingkattu 
inolaannu wuṛṛu watukkuapa i'o umamatta. I Ya'u masingkatta manungku 
i'o tumaniten massa'u si Ya'u, 
29wuṛṛu i Ya'u naaringikke su ola'u asasa'unu wuṛṛu awawunganu udde. 
Orassa indi Ya'u mantaingngu pe'anna su ngirunnu wuṛṛu tali᷊ su 
moṛṛongngu, tadea'u i'o Ta'u wole᷊nganna mapule᷊ umamatta su lala᷊nna apan 
niamatannu sutempo nirumanta.” 
30Yesaya nangirimmu lai tanata indi si Hizkia, “Eteindi apan sarun maola'a 
tiala si'o. Tonna indi wuṛṛu tonna suhati taumata sarun umanna gandumma 
apan tinumuwo sassane. Arawe wua'udde i mangitou wotongnge massuannu 
gandumma wuṛṛu anggore lapiddu umanna wuane. 
31Taumatan Yehuda apan ta'e wiakka sarun su lalu᷊manna'a ere sasuanna 
apan ṛamunne tumaniten mala᷊lu᷊mma wuṛṛu mapasabbangu wuane. 
32Su Yerusalem wuṛṛu su puiddu wowon Sion sarun pia manga taumata apan 
nasala᷊matta, ana waugu MAWU Apan Lembontaṛṛino buatte nanantunna 
manungku olangnge udde sarun matipussa. 
33Eteindi apan niwisara MAWU su ola'u ratun Asyur: ‘i Tou sarun tawe 
maasutta su Yerusalem ara'e mamiti'u anaanne watukku soa udde. Manga 
tantara apan pia allungnge taweddu mangundanin soa udde, wuṛṛu 
uapali᷊wutta sarun tawe olaanna tampa pamangaloanna. 
34Ratun Asyur sarun mapule᷊ umamattu lala᷊nna apan niamatanne sutempo i 
tou nirumanta, ringannu tawe sumutta su soa udde. I Ya'u, MAWU, buatte 
nabbisara. 
35Soan Yerusalem sarun Ta'u itahekka wuṛṛu Ta'u lindumanna ana waugu 
awawantu-Ku sassane wuṛṛu ana waugu paaire-Ku ringannu allang-Ku i 
Daud.’ ” 

36Ṛabbi udde lai mala'ekattu MAWU nirumanta su paddasanannu taumatan 
Asyur wuṛṛu namate 185.000 su atoune tantara. Tiṛṛabbine marua allo manga 
winalu᷊nanni mangitou uatale᷊ṛṛonga. 
37Ne sinumoṛṛotte i Sanherib, ratun Asyur, wuṛṛu napule᷊te su Niniwe. 
38Su allo sambau, sutempo i tou tantala᷊nna mattaṛṛamawu sulalu᷊mmu kuil 
Monganna Nisrokh, i tou nipaten hale᷊le ṛattanganni Adramelekh wuṛṛu 
Sarezer, manga parinsine. Wua'udde i mangitou tinumala᷊ngnga watukku 
Ararat. Ne Esarhadon, sinangianne, nabbali᷊ ratu nallolo᷊ssa si tou. 

Yesaya 38 

Ratu Hizkia nirumadda'a wuṛṛu nipaapia 
(2Mar. 20:1-11; 2Ta. 32:24-26) 

1Sutempo udde i Hizkia nirumadda'a wuṛṛu ete addio'a nate. I Nabi Yesaya 
ana'i Amos, nattembo si tou wuṛṛu nabbisara, “MAWU nannanata tadea'u i 
Tuangnga manginsue anambon manara, ana waugu i Tuangnga tawe mapia 
wuassu radda'a. Tate mala᷊nnu lai i Tuangnga sarun mate.” 
2Hizkia sinumaruanna darandungnga, see inumali᷊omanna, 
3“MAWU, naungewe manungku i ya'u indi buatte nattaṛṛamawu Si'o ringannu 
satia wuṛṛu naungnga matuli᷊dda. I ya'u sidutu mattinsahadda tuttuṛṛutta 
apulu-Nu.” Wua'udde i Hizkia nilumuai ringannu massusa. 
4Napawe i Yesaya napule᷊te, MAWU nandolokki tou 
5apia niapawelengnga ringanni Hizkia wuṛṛu namasingkattu tanata indi, “I 
Ya'u, MAWU, Ruata apan sassubbanni Daud ala᷊monanu, buatte 
naddaringikka aali᷊omannu wuṛṛu na'ellega allo matanu. I Ya'u sarun 
manamba uukku mapulo᷊ li᷊ma su tonnane lai. 
6I'o wuṛṛu soa Yerusalem sarun Ta'u ipallossa wuassu taṛṛinon datun Asyur. 
Soa sidutu Ta'u lalu᷊'aranna.” Wua'udde i Yesaya nandolokku taumata 
mabbalu wuan ara wuṛṛu niapawuṛṛa su pinsulli Hizkia tadea'u mapia. Ratu 

Hizkia naiwalo᷊, “Apa indi tialane manungku MAWU sarun mangapia si ya'u 
wuṛṛu manungku i ya'u wotongngete inai apia su Wale᷊n MAWU?” 
7I Yesaya sinumimbakka, “Eteindi tialane apan nionggollu MAWU si 
Tuangnga manungku i Tou manipussa paaire-Ne. 
8Su tatebbo'u orassu matannallo apan niola'i Ratu Ahas, MAWU sarun 
ma'ola'a lintaune sussoṛṛotta mapulo᷊ harissa.” Ne lintau udde sinumoṛṛotte 
mapulo᷊ harissa. 
9Napawe i Hizkia napiate, i tou namoṛṛettu aantari daralo indi: 
10“Wisara'u, wakkute saṛṛen tumuwo i ya'u mapule᷊te, manginsue lamben 
pabbiaṛṛangku su runian taumata nate. 
11Wisara'u, i ya'u tate lai ma'ellega MAWU su runia, ara'e ma'ellega taumata 
su runia indi. 
12Niawa'u nabbassute, nia'omante papate'u, naali᷊hidda rasannu mallalu᷊'adda 
winatangnga nihohakka; naali᷊hidda mala᷊ṛṛenessa nipototta wuassu 
pandaraddu'anne; su sunna'u Ruata sarun manginsue pabbiaṛṛangku. 
13Su alo᷊'engngu ṛabbi i ya'u mangngintuli᷊n atataddu'a, ere ola'u manga 
duṛṛi'u niṛṛimunsa'u singa; su sunna'u Ruata sarun manginsue 
pabbiaṛṛangku. 
14Tingi'u mallannu ma'adio'a wuṛṛu massi'ome, naali᷊hidda ana'u manu'u 
winalanganna i ya'u sussala᷊nde. Mata'u nalo᷊takke uatingngara langitta, 
MAWU, pallosa'awe i ya'u wuassu asasusa indi. 
15Apate apan sarun ta'u iwisara? Indi inolaannu MAWU; i ya'u tawe ma'atiilla 
ana waugu massusa. 
16Oh MAWU, lu'arewe i ya'u wuassu wisara wuṛṛu inolaan-Nu, wala'e i ya'u 
mabbiakka hunane Si'o sassane. 

17Asasinggawangku sarun mawalu᷊ mabbali᷊ atatammudda, I'o nanala᷊matta si 
ya'u wuassu asasilaka; manga rosa'u sarangkanambone buatte niampungan-
Nu. 
18Su runian papate taweddu maddalo Si'o, taumata nate tawe 
mapangantimma apapia-Nu. 
19Tumba'u taumata wiakka apan maddalo Si'o, ere apan ta'u niola'a allo indi. 
Hagurangnge mabbatti'a anangnge aroddi apiane MAWU, oh MAWU. 
20 MAWU, I'o buatte napaapia'u, ne i yami mangantarin daralo su Wale᷊n-Nu 
ringannu mannengkella kecapi su alo᷊'engngu pabbiaṛṛanni yami.” 

Yesaya 39 

Manga daroloṛṛanna wuassu Babel 
(2Mar. 20:12-19) 

1Sutempo udde, ratun Babel, eteudde i Merodakh ana'i Baladan, naaringikka 
manungku i Ratu Hizkia wakkute napia wuassu radda'a. Ne i tou nandolokku 
taumata niapaapiddu suratta wuṛṛu aonggolla si Hizkia. 
2I Hizkia nanalo᷊ho manga daroloṛṛanna udde ringannu naungnga malu᷊assa 
wuṛṛu namasilo si mangitou anambon pa'a'alane, eteudde wula᷊wanna wuṛṛu 
sala᷊'a, manga rampa-rampa wuṛṛu lana mawangngi, wuṛṛu anambon ahiddu 
tantarane. Tawe saran sambau su wale᷊n araratuanna wuṛṛu su ahewallu 
araratuanne apan tawe nipasilone si mangitou. 
3Wua'udde i Nabi Yesaya sinumaruanna si Ratu Hizkia wuṛṛu naiwalo᷊, 
“Wuassuapa manga taumata udde? Apa unni mangitou?” I Hizkia 
sinumimbakka, “I mangitou wuassu Babel, wanua apan marau.” 
4“I mangitou ma'ellega apa indi su wale᷊n araratuanna?” aiwalo᷊n Yesaya apia. 
“Sarangkanambone,” sasimbakki Hizkia. “Tawe sambau saranapa 
sulalu᷊mmu paa'alan araratuanna apan tawe ta'u niapasilo si mangitou.” 
5Wua'udde i Yesaya nabbisarate ratu, “MAWU Apan Lembontaṛṛino 
nabbisara, 

6‘Sarun a'omanna tempone anambon pa'aala sulalu᷊mmu wale᷊n araratuannu, 
wuṛṛu apan buatte niammullu ala᷊monanu naddatingngu allo indi, iapidda 
watukku Babel. Taweddu matantangnga. 
7Wuassu ana'a pulunnu piaddu sarun iapidda wuṛṛu olaanna 
mammamanaran wale᷊n araratuanna mangngimbe ratun Babel.’ ” 
8I Ratu Hizkia sinumimbakka, “Mapia lai tanata MAWU apan niapasingkannu 
si ya'u.” I tou sinumimbakka aroddi ana waugu naṛṛingidda, “Sawali᷊ate 
araratuangku sidutu mala᷊ngnganna wuṛṛu su paddarame su alo᷊'engngu allo 
i ya'u mabbiakka.” 

Yesaya 40 

Manga wisara antimma 

1Etearendi wisaran Duatanu, “Liwuṛṛewe, liwuṛṛete pabbawala-U! 
2Paatammudde naungngu taumatan Yerusalem, pasingkata'e manungku 
patataṛṛualange nasuete. Pasasala᷊ mangitou buatte Ta'u niampunganna, 
manga rosa mangitou buatte Ta'u niṛṛuumanna paarua.” 
3Pia tingikka apan u'ui, “Saddiate lala᷊nnu MAWU su wadda'u anne. Tuli᷊dde 
lala᷊nna wahewalla su wadda'a mala᷊langnga hunan Duatan kite! 
4Suapan wawala᷊nne ṛinone soopanna wowone wuṛṛu wuidda iratakka. Leta'a 
pia buidde sarun maola'a ratakke, wuṛṛu apan natatala᷊ttadda sarun 
lauṛṛanna. 
5Ne awawantugu MAWU sarun iapali᷊atta'a; anambon umattu taumata sarun 
maasilo. Atonna, MAWU sassane buatte naddiandi!” 
6Pia tingikka apan mabbisara, “Wattia'e!” I ya'u naiwalo᷊, “Apa apan sarun 
ta'u iwatti'a?” “Wattia'e manungku taumata naali᷊hidda wala᷊bbukka, 
naali᷊hidda bunga apan tumba'u tala᷊ng kaddio'a aṛṛansange. 
7Wala᷊bbukka nabbali᷊ mamara wuṛṛu bunga tinumolangnga, 
napawe MAWU nattiuppu anginna malo᷊so. Atonna, walahanna udde 
naali᷊hidda wala᷊bbukka. 

8Wala᷊bbukka nabbali᷊ mamara wuṛṛu bunga tinumolangnga, arawe 
ṛengetannu Ruatan kite mattatana'a saran mala᷊nnu-la᷊nnu.” 
9Saate su wowone apan matanggakka, wuṛṛu ali᷊ata'e watti'u ala᷊lu᷊assa su 
Yerusalem! Pangintuli᷊te ringannu tingikka matelengnga, wuṛṛu ali᷊ata'e 
watti'u ala᷊lu᷊assa su Sion! Walo᷊a'e su manga soan Yehuda manungku Ruata 
mangitou sarun dumanta! 
10Pa'ellege, MAWU Ruata nirumanta ringannu taṛṛino mapaamattu manarane 
ringannu awawaṛṛani. I Tou tatantalongannu manga taumata apan buatte 
nipallossi Tou. 
11Naali᷊hidda sangkatou mallalu᷊'adda winatangnga i Tou napadduli᷊ 
ammula᷊n-Ne; i Tou sassane nangammulli mangitou. Manga ana'u domba 
nisalu᷊ru-Ne, ringannu masaṛṛionto'a i Tou mangngehetta manga inangngene. 

Ruata Israel tawe sumandingnge 

12Isai mannupa'u tahalo᷊angnga ringannu pala᷊ddu limane, ara'e nanguukka 
winalanganna ringannu rangone? Isai mannupa'u leta'a runia ringannu 
sasupa'a ara'e mannimbangu wowone wuṛṛu wuidda ringannu 
tatimbanganna? 
13Isai apan mammiaṛṛa'u MAWU, ara'e mangngaṛṛa'a si Tou maola'a 
mananantiro-Ne? 
14Sisaite MAWU maiwalo᷊ tadea'u maasomba asingkatta wuṛṛu pasasunna? 
Isaite nangonggollu tatantiro si Tou tadea'u maapammanara ringannu 
naṛṛino? 
15Su MAWU manga walahanna ere laikku ua'e sulalu᷊mmu sasia, ere sambau 
awu su tatimbanganna; manga taṛṛanusa aṛṛannane nasuulu᷊ngngu awu 
alu᷊ssa. 
16Anambon binatangnga su mahurangngu Libanon tawe natimu olaanna 
sasamba itattambunna; manga aaluanne tumaniten matulu᷊ngnga olaanna 
alu᷊n putungnga. 

17Anambon pabbaawalaga tawe gunane si Tou, ere ola'u tawe baddi'a su 
saruan-Ne. 
18Nariaddi ringanni sai i'o manulu᷊ngngu Ruata? Isai apan su pendamannu 
nassulu᷊ngngi Tou? 
19I tou tawe ere paalu᷊anna nilanginnu manga tuangnga, paalu᷊anna apan 
nipi'unnu wula᷊wanna wuṛṛu apampakke sala᷊'a. 
20Taumata apan tawe maawalli wula᷊wanna ara'e sala᷊'a, mammile alu apan 
tawe hampa mahohakka. I tou naddea'a base apan masingkatta taumata 
mallanginnu paalu᷊anna apan tawe umio'a. 
21Ṛatadde i'o wagga wuṛṛu tawe naaringikka, wuṛṛu tawe niapasingkatta si'o 
ra'en paarorone? ṛatadde i'o tawe ma'asunna wuassu paarorone ereapa 
tattakku runia indi? 
22Iapa nandiadi uaṛṛamba'a roso su ali᷊mboin dunia, tumanangnge 
a'asiloanna maraddio'a ere taṛṛangassa. I tou namilattu langitta ere 
mala᷊ṛṛenessa, wuṛṛu namasen langitta naola'a ere rasanna apan atanaanna. 
23I tou na'ola'a manga tembonanne tawe naali᷊ore, wuṛṛu manga ahewala᷊nne 
niawuli᷊annu taṛṛinone. 
24I mangitou udde naali᷊hidda sinuananna wakku apan wakkute tuttuwo 
ṛamunne. Napawe MAWU maniuppu anginna, i mangitou maṛṛangu wuṛṛu 
nitallange ere laṛṛami. 
25Isai apan su pendamannu nassulu᷊ngngu Ruata Apan Lembon Na'ukkassa? 
Ringanni sai i'o ma'apulu manulu᷊ngngi Tou? 
26Paningngarate langitta, wuṛṛu panutukke! Isaite apan nallanginnu manga 
anumpitanna? I Tou apan mangngatokki mangitou naali᷊hidda ere barisanna, 
i Tou masingkattu anambon mangitou sarangkanambone, wuṛṛu mammaggo 
sambau-sambau ringannu aranne. Tawe saran sambau apan mawuli᷊ ana 
waugu ahewallu taṛṛinon MAWU! 

27Nariaddi Israel, anio i'o sussali᷊omanna, ere ola'u MAWU Ruatanu wagga i'o 
massusa? Ere ola'u i Tou tawe pandumme su pala᷊ddu pabbiaṛṛannu wuṛṛu 
tawe ma'ellega hakkanu? 
28Ṛatadde i'o wagga wuṛṛu tawe naaringikka? Ete MAWU Ruata apan 
sarangkalo᷊'enge, apan nandiaddi ahewallu runia. Taambe saran paassa i Tou 
naapendamma nallome ara'e nalo᷊takka; ṛingiran-Ne tawe aurumanna. 
29I tou mannohassa taumata apan nalo᷊takka, mangngonggollu sasasa su 
taumata apan tawe maali᷊ore. 
30Manga umbasanna maṛṛuala nallome wuṛṛu nalo᷊takka manga dario'a 
nanawo nali᷊undu'a. 
31Arawe taumata apan mangunsandakka su MAWU, sarun maasomba 
atatohassa wakku. I mangitou naali᷊hidda manu'a rajawali apan tuttalla'a 
matanggakka ringannu atatohassu papaidde. I mangitou tuttala᷊ngnga wuṛṛu 
tawe maapendamma malo᷊takka, i mangitou u'amatta wuṛṛu tawe mabbali᷊ 
mallome. 

Yesaya 41 

Ruata nanohassa pangangimannu Israel 

1Wisaran Duata, “Paala᷊nnabe wuṛṛu paddaringikke si Ya'u, ei tumana'u 
manga wanua apan marau. Panaddiate rumanta ringannu mallaṛṛuunga, 
inaite wuṛṛu apira'e hattonu. Wette i ite makkuungnga su sambau, 
ipakkawessu tanne isai naṛṛino wuṛṛu isai nassala᷊. 
2Isai apan nangalo᷊ren tembonanne wuassu ra'i, wuṛṛu sidutu nangonggollu 
auntunganna? Isai apan na'ola'a si tou namaddon manga walahanna, wuṛṛu 
napasuṛṛubbawan manga ratu si tou? Hale᷊lene naasali᷊awukka si mangitou 
ere awu, anaanne napaaṛṛaen mangitou ere laṛṛami nitiuppu anginna. 
3I tou sidutu mangngenggena wuṛṛu u'amatta tawe gala᷊hene; leddane 
mali᷊hakka, ere tawe mangeṛṛetta leta'a. 

4Isaite apan na'ola'a sarangkanambone udde? Isaite apan nanantunnu 
amamattu runia? Ya'u, MAWU, ete i Ya'u apan paarorone, wuṛṛu sidutu pia 
maddatingngu panginsueanne. 
5Tumana'u manga wanua marau ma'asilo sarangkanambone apan buatte 
niola-U. I mangitou niṛṛumindu'a wuṛṛu mangngindon atata'utta, see 
na'ammulla su sambau wuṛṛu nirumanta. 
6Anambon taumata uatatulu᷊ngnga, wuṛṛu uatatohassa naungnga. 
7Basen kalu mannohassa naungngu wasen bula᷊wanna, taumata apan 
mannassala atta'a ringannu sasewa, maddalo taumata manggorappa su 
wowon dansilanna. Wisarane, ‘Apiawe eteapa manaranu’; ana see nitohanne 
ringannu tadea'u tawe umio'a. 
8Arawe i'o, Israel, allang-Ku, umatta nipile-U, i'o pallaṛṛiten Abraham, hawe-
U. 
9I'o buatte Ta'u niala᷊ppa wuassu manga pentakku runia, Ta'u niwaggoanna 
wuassu manga tampa apan arauanne. Wisara-Nu, ‘I'o allang-Ku; i Ya'u tawe 
manola᷊'u taumata nipile-U.’ 
10Arie mata'utta, ana waugu i Ya'u uaringanna si'o, arie passinggawanga, ana 
waugu i Ya'u Ruatanu. I'o Ta'u tohasanna wuṛṛu Ta'u itulu᷊ngnga, Ta'u 
ehetanna ringannu lima-U apan mawantuga. 
11Pa'ellege, anambon taumata apan massa'u si'o, sarun iwaddo wuṛṛu 
iapaasili. Manga taumata apan mando'appa si'o, sarun mate wuṛṛu masue 
masahangginna. 
12I'o sarun maddea'a manga taumata lullawangnga si'o, arawe i mangitou 
tawe niasangkala᷊nnu. Manga taumata apan uapapangalonu orassa indi 
natete wuṛṛu nawuli᷊. 
13Ana waugu i Ya'u MAWU, Ruatanu, uapitaddu limanu aikkatanna; wisara-
Nu, ‘Arie pa'ata'utta, i Ya'u sarun mantulu᷊ngngu.’ ” 

14Wisaran MAWU, “Arie paata'utta Israel, salaiwe i'o addio'a wuṛṛu lome. Ete 
i Ya'u MAWU apan mantulu᷊ngngu, Apan Lembon Na'ukkassa, Ruatan Israel 
uddewe Mananala᷊mannu. 
15Pa'ellege, i'o Ta'u olaanna ere pappalla pakkindanna, apan bakku, maṛṛoro 
wuṛṛu isine ruan daddaga. I'o sarun makkinda manga wowone wuṛṛu 
makkimunsa'a; manga wuidda niolangngu ere wala᷊'a. 
16I'o sarun mattappa si mangitou, wua'udde i mangitou italla'u anginna 
wuṛṛu isali᷊awukku anginna wahewalla. I'o sarun lumuassa ana waugu i 
Ya'u, MAWU, wuṛṛu lumala'a ana waugu i Ya'u, Ruatan Israel. 
17Napawe pabbawala-U apan susa udde maddea'a ua'e, wuṛṛu tonggola᷊nni 
mangitou namara ana waugu marou, ne i Ya'u, MAWU, sarun sumimbakka 
aali᷊omanni mangitou; Ruatan Israel sarun tawe manantangngu uman-Ne. 
18I Ya'u na'ola'a manga salu᷊kka mangngelekka su manga wuidda apan 
lunggukka; matan kua'e sarun umali᷊wombonga su pattangngannu 
ammaranne. Wadda'a mala᷊langnga sarun Ta'u olaanna rano; ua'e sarun 
ṛumawiassa wuassu leta'a apan mamara. 
19Wadda'u anne sarun Ta'u suanannu alu cemara, zaitun, manuru wuṛṛu 
akasia. Wadda'a mala᷊langnga Ta'u olaanna mahurangnge, mahurangngu eru, 
berangan wuṛṛu cemara. 
20Ne anambon taumata sarun maasilo wuṛṛu maasingkatta manungku i 
Ya'u, MAWU, apan na'ola'a udde. I mangitou sarun manutukka wuṛṛu 
maasunna, Ruata na'ukkassu Israel na'ola'a udde nariaddi.” 

MAWU nando'appa manga monganna 

21 MAWU, ratun Israel, nabbisara su manga monganna, “Alaea'e hattonu, 
pasabbanga'e manga wisara tatahekke! 
22Rantate, wuṛṛu si'ata'e apa apan sarun mariaddi, tadea'u i yami 
masingkattu panginsueanne sali᷊mmurine. Wattia'e manga arariadianna 
dorone, tala᷊a'e atappassane tadea'u i yami masingkatta. 

23Walo᷊a'e apa apan sarun mariaddi, tadea'u i yami masingkatta i yamiu 
atonna-tonna mawu. Pammanarate apa mahuna ara'e apan maarugi, tadea'u 
i yami tumiangnga maasilo. 
24Mangke atonna-tonna, i yamiu wuṛṛu inolaannu tawe baddi'a, wuṛṛu 
manga maddaralonu tumba'u ma'arantinna. 
25I Ya'u buatte nangalo᷊ren sangkatou wuassu ra'i: i Ya'u niwaggoanna i tou 
iapapangalo wuassu sawannakka. Manga tembonanne sarun ṛindanna ere 
labbo, ere mandarunna urinna maṛṛinda leta'a maddeetta. 
26Isai wuassi yamiu apan buatte namattan olangnge udde na'oman sara i 
yami wotongnge mangimanna si tou? Arawe suwallatti yamiu taweddu 
namasingkatta, taweddu maddaringikka si yamiu mabbisara. 
27Ya'u, MAWU, apan paarorone namasingkatta su Sion; i Ya'u napaapiddu 
mangangapiddu watti'u ala᷊lu᷊assa su Yerusalem. 
28Sutempo i Ya'u maddea'a suwallattu manga monganna, tawe saran sambau 
apan wotongnge mangonggollu tatantiro, taweddu botongnge sumimbakka. 
29Atonna-tonna, manga monganna udde tawe gunane, i mangitou tumba'u 
paalu᷊anna niwoso apan tawe maalo᷊re, wuṛṛu atwe mappa'ola'a manga apa.” 

Yesaya 42 

Allangngu MAWU 

1Wisara MAWU, “Eteindi allang-Ku apan bawawanang-Ku, taumata nipile-Ku 
apan ma'alu᷊assa naung-Ku. I Ya'u buatte nangonggollu taṛṛino-Ku si tou, 
ipangapiddu atatuli᷊dda su anambon walahanna. 
2I tou sarun tawe mangintuli᷊ wuṛṛu umui ringannu matelengnga, tingikke 
tawe aringiṛṛanna su lala᷊nna. 
3Iawanna apan uale᷊ṛṛe sarun tawe paddianne, sasolo᷊anna apan 
u'angkeramma sarun tawe paddumanne. Ringannu satia i tou sarun 
mapali᷊atta'u atatuli᷊dda, 

4ringannu tawe singgawange ara'e awuli᷊annu antimma, ma'oman sara 
atatuli᷊dda ipasi'a su runia. Manga wanua apan marau lukkintulu᷊n 
ala᷊ṛṛangne.” 
5 MAWU Ruata nandiaddi wuṛṛu namilattu langitta; i Tou na'ola'a runia 
wuṛṛu ala᷊wo'a apan tuttuwo su leata'a. I Tou nangonggollu sasangngo 
ipabbiakka wuṛṛu niawa. I Tou nangonggollu tanata indi su allang-Nge. 
6“I Ya'u, MAWU, namaggo wuṛṛu mapamanaranu mapaamattu atatuli᷊dda. I'o 
i Ya'u ehetanna wuṛṛu padduli᷊anang-Ku tadea'u maola'a pa'aire su umattu 
taumata, wuṛṛu semakka su anambon walahanna. 
7Tadea'u ipamu'a matan taumata wuta, wuṛṛu ipamallossu taumata wuassu 
ararandummu tuttupanna. 
8Ete i Ya'u MAWU, uddewe arang-Ku; awawantu-Ku tawe Ta'u ionggolla sisai-
sai; atattelengngu arang-Ku tawe Ta'u itantilla su paalu᷊anna. 
9Orassa indi apan Ta'u ilaṛṛangngo nilumiatta'e; i Ya'u mappulu 
mamasingkattu manga hatto apan bakku; tantala᷊nna udde taambe nariaddi, 
buatte Ta'u niwalo᷊ si yamiu.” 

Antari daralo 

10Pangantariten antari wakku su MAWU, paddalote si Tou, ei ahewallu runia! 
Paddallu'e, ei tahalo᷊angnga wuṛṛu anambon lalo᷊ṛṛone, manga wanua apan 
marau wuṛṛu anambon tumanangnge! 
11Ṛinone wadda'u anne wuṛṛu manga soane maddalo MAWU, mappianne 
tumana'u Kedar maddalo si Tou! Ṛinone tumana'u soa Sela umui lullala'a, 
wuṛṛu mangngintuli᷊ wuassu puiddu wowone! 
12Mappianne i mangitou mamantuga MAWU, wuṛṛu mamasingkatti Tou su 
manga wanua marau. 
13 MAWU inaite mapapangalo naali᷊hidda sangkatou waṛṛanine, naali᷊hidda 
sangkatou tantara apan apulune mapapangalo. I Tou nanggoressan aintuli᷊n 
pangalo, wuṛṛu namasilo᷊ awawaṛṛani-Ne su saruannu seetta. 

Ruata naddiandi mantul᷊ungngu uman-Ne 

14Ruata nabbisara, “Mala᷊nnute i Ya'u uatinnannanga; i Ya'u mala᷊nnabba 
wuṛṛu maṛṛaddannu watangang-Ku. Orassa indi nia'omante tempone 
mammanara, i Ya'u mappulute mangintuli᷊ ere wawine apan mangunsiwete. 
15Wowone wuṛṛu wuidda sarun Ta'u olaanna lolo᷊kka, anambon sasuanne 
Ta'u iapatolangnga. Manga wawala᷊nnu salu᷊kka Ta'u walu᷊anna mabbali᷊ 
wadda'u anne, anambon dano Ta'u olaanna mamara. 
16Pabbawala-U apan buta sarun Ta'u ehetanna umamattu lala᷊nna apan 
awagananni mangitou; I mangitou sarun Ta'u ipiaṛṛa'a su manga lala᷊nna 
apan awagananni mangitou. Ararandumma Ta'u olaanna semakka si 
mangitou, wuṛṛu lala᷊nna natatala᷊ttada Ta'u iratakka. Eteudde apan Ta'u 
olaanna si mangitou, wuṛṛu sarun Ta'u manaranna. 
17Taumata apan mangngimanna su paalu᷊anna sassubbanna wuṛṛu 
mangnga'u udde maola'a mawu mangitou, sarun lobbosanna wuṛṛu 
pansilianna.” 

Israel maddiri aṛṛaanna 

18 MAWU nabbisara, “Paddaringikka, ei manga taumata wengella! Pa'ellege, 
ei manga taumata wuta! 
19Isaite apan mabbutanna wuassu Israel allang-Ku? Isaite apan 
mabbengela᷊nna wuassu daroloṛṛang-Ku? 
20Israel, manambo apan aellehannu, arawe i'o tawe manutukka, tali᷊nganu 
wawu'anna, arawe i'o tawe maddaringikka.” 
21 MAWU mappandumma manala᷊matta; i Tou mappulu tita-Ne a'addatanna 
wuṛṛu wantuhanna. 
22Arawe walahanna udde nasuete pinangaṛṛoanna; i mangitou tinaṛṛanganna 
su manga wabbo'a sulalu᷊mmu leta'a, wuṛṛu nitaṛṛo sulalu᷊mmu manga 
tuttupanna. I mangitou naola'a sole᷊ne wuassu pangangaṛṛo udde, wuṛṛu 
taweddu nirumanta mangontolla. 

23Isai suwallatti yamiu apan mappulu maddaringikka olangnge indi, wuṛṛu 
manutukka ma'oman sara maasunna? 
24Isaite apan nanantillu Israel iapaaṛṛo? Wali᷊newe MAWU udde sassane? Ete 
su saruanni Tou i ite ma'ola'a rosa, i ite tawe mabbiakka tumuṛṛuttu parenta-
Ne, wuṛṛu tawe maddaringikka ala᷊ṛṛang-Ne. 
25Ne i Tou na'ola'a si ite maapendamma asasa'u-Ne apan bahewalla, wuṛṛu 
uatataṛṛangnga susa ana waugu pangalo apan masaddatta. Asasa'u-Ne 
mannoṛṛobba su Israel naali᷊hidda putungnga, arawe i ite tawe maatutukka, 
wuṛṛu tawe mapangurumma wuassu ola'u pabbiaṛṛanni ite. 

Yesaya 43 

Ruata naddiandi mamallossu uman-Ne 

1Israel, eteindi wisara MAWU, “Ete i Ya'u apan nandiaddi wuṛṛu na'ola'a si'o, 
arie pa'atautta, i'o sarun Ta'u iapasala᷊matta! Ya'u buatte namaggo si'o 
ringannu arannu, i'o uddewe pussa'a-U. 
2Napawe i'o mamare ua'e, i Ya'u sarun uaṛundinganna si'o, i'o tawe 
mawontolla sulalu᷊mmu manga asasusanu. Napawe umamatta su putungnga, 
i'o tawe malo᷊so, manga wawono'a mawakkatta tawe maasilaka si'o. 
3Ana waugu ete i Ya'u MAWU, Ruatanu, Ruata na'ukkassu Israel, 
Mananala᷊mannu. Mesir Ta'u nionggolla maola'a tatubbussa si'o, Sudan wuṛṛu 
Syeba maola'a hahantinu. 
4I'o maarega su mata-U, i Ya'u mangngareganu wuṛṛu marangngu si'o; ne i 
Ya'u nangonggollu taumata maola'a hahantinu, manga walahanna maola'a 
wawaekku niawanu. 
5Imbaṛṛangnga mata'utta, ana waugu i Ya'u ualu᷊'adda si'o. Wuassu waṛṛatta 
wuṛṛu wuassu ra'i Ta'u irolokka ana'a pulunnu iaparanta ma'ammulla. 
6I Ya'u namarenta sawannakka wuṛṛu timukka, tadea'u i mangitou mali᷊hakka 
ipallossa. Wala'e manga anangngu esakka mawelengnga wuassu tampa 

marau, wuṛṛu manga anangngu wawine mapule᷊ wuassu manga pentakku 
runia. 
7Ana waugu i mangitou sarangkanambone buatte niwagoannu ringannu 
arang-Ku, i mangitou Ta'u niriaddi iapawantuga si Ya'u.” 

Israel maola'a tiala MAWU 

8Ruata nabbisara, “Doloṛṛa'e ararisiṛṛa'e su saruanna pabbawala-U apan 
buta, salaiwe i mangitou pia mata; apan bengella, salaiwe i mangitou pia 
tali᷊nga. 
9Doloṛṛa'e anambon walahanna ma'ammulla wuṛṛu anambon ṛuanganna 
masemodda. Isaite suwallattu manga monganni mangitou buatte 
namasingkatta apa apan mariaddi orassa indi? Isaite suwallatti mangitou 
wotongnge maasi'attu tempo addantane? Wala'e manga tiala mangitou 
dumarisikka, wuṛṛu mapali᷊atta'a manungku i mangitou naṛṛino, tadea'u 
sarangkanambone apan naaringikka si mangitou mabbisara, manungku 
atonna aroddi! 
10Ei uma-U, ete i yamiu manga tiala-U, i yamiu Ta'u nipile maola'a manga 
allang-Ku, tadea'u masingka-U wuṛṛu mangngimanna si Ya'u, wuṛṛu 
maasunna manungku ete i Ya'u Ruata. I Ya'u Ruata Apan Tinggassa taweddu 
wali᷊ne ro'en ala᷊monane wuṛṛu piate i Ya'u. 
11I Ya'u sassane MAWU, baline i Ya'u tawedu maasala᷊matta. 
12I Ya'u buatte namasingkatta si'o, Ete i Ya'u apan nanala᷊matta si yamiu, 
wuṛṛu wali᷊ne mawu awagananna suwallatti yamiu; ete i yamiu apan maola'a 
manga tiala-U. Wuṛṛu i Ya'u, i Ya'u indi Ruata, 
13saran mala᷊nnu-la᷊nnu i Ya'u sidutu Ruata. Taweddu mali᷊u wuassu taṛṛino-
U, ara'e manala᷊re ṛiing-Ku.” 

Nipallossa wuassu Babel 

14 MAWU mananala᷊mannu, Apan Na'ukkassa su Israel, nabbisara, “Ana 
waugu i yamiu, i Ya'u nandolokku tantara watukku Babel, wuṛṛu Ta'u 

nihohakka manga papale᷊ ngaran tuttupanna; manga hion taumatan Kasdim 
Ta'u niwalu᷊ nabbali᷊ lalu᷊ai. 
15Ete i Ya'u MAWU, Ruatanu apan na'ukkassa, Ratunu, apan nandiaddi si'o, ei 
Israel!” 
16 MAWU buatte na'ola'a sambau lala᷊nna sumabbi tahalo᷊angnga, sumabbi 
ua'e apan matandi'a. 
17I tou nandolokku tantara wuṛṛu manga piaṛṛangnge mapapangalo, wuṛṛu i 
mangitou inaite ringannu keretan awalo᷊. Arawe i mangitou nanawo, tate 
maararisikka apia, i mangitou nate naali᷊hidda nanali᷊n solo᷊ apan 
nappaddumma. 
18 MAWU nabbisara, “Tawe gunane mannaungnga tempo nangkali᷊u, tawe 
gunane tempo apan nali᷊ute. 
19Panutukke, i Ya'u mallanginnu apa apan bakku; orassa indi mannantakke, 
i'o tawe maasilo? Ya'u sarun ma'ola'a lala᷊nna su wadda'u anne, wuṛṛu manga 
salu᷊kka su wadda'a mala᷊langnga. 
20Winatangnga matengnga sarun mamantuga si Ya'u; serigala wuṛṛu manu'a 
unta sarun maddalo si Ya'u ana waugu i Ya'u napa'elekku ua'e su wadda'u 
anne, wuṛṛu manga salu᷊kka su wadda'a mala᷊langnga tadea'u mapa'inummu 
umatta nipile-U. 
21Ete i mangitou walahanna apan Ta'u niola'a wuassu watangang-Ku, tadea'u 
wotongnge magion daralo si Ya'u.” 

Rosan Israel 

22 MAWU nabbisara, “Arawe i'o Israel, tawe nassubba si Ya'u, wuṛṛu tate lai 
mattaṛṛamawu si Ya'u. 
23I'o tawe nangapiddu domba maola'a sasambanu itattambunna, tate 
mangaddatta si Ya'u ringannu sasambanu. Sumbali᷊ i Ya'u tawe nangonggollu 
winabbawa si'o su ola'u sasamba, ara'e napaasusanu ringannu maddea'a 
amania. 

24I'o tawe namalli dupa mawangngi huna-Ku, tawe napaala᷊i-U ringannu tawa 
sasamba nipotonnu. Ewe'e i'o mawali᷊'a nangonggollu winabbawa si Ya'u 
ringannu manga rosanu, napaasusa-U ringannu manga pasasala᷊nu. 
25Arawe i Ya'u Ruata apan namappassa rosanu, i Ya'u nangampungnga si'o 
ana waugu etearoddi apulu-U; i Ya'u tate mannaungnga rosanu. 
26Paanaungete i Ya'u, wette i ite inaite su mallaṛṛuunga, alaea'e hattonu 
tadea'u lumiatta'a manungku i'o ṛinone. 
27Iupungngu ala᷊monanu paarorone buatte na'ola'a rosa, manga piaṛṛangngu 
buatte namangalo si Ya'u, 
28manga imammu buatte nandale᷊o Wale᷊-U. Ne Israel Ta'u itantilla 
iapalo᷊bbossa, papapulunni Yakub Ta'u iwala ṛaddaanna.” 

Yesaya 44 

MAWU, Ruata Apan Tinggassa 

1 MAWU nabbisara, “Paddaringikka, ei Yakub allang-Ku, ei Israel, umatta 
nipile-U! 
2Ete i Ya'u MAWU apan nandiaddi si'o, apan na'ola'a si'o ro'en ta'e su illoṛṛo, 
wuṛṛu apan nangontolla si'o. Arie pa'ata'utta, ete i'o allang-Ku, umatta nipile-
U apan arangnguang-Ku. 
3Ana waugu i Ya'u sarun mandali᷊nnu ua'e su leta'a apan mamara, wuṛṛu 
mapa'elekku manga salu᷊kka su leta'a apan naṛṛangngitta. I Ya'u sarun 
mangonggollu taṛṛino-U su papapulunnu, wuṛṛu mangala᷊matta pallaṛṛitenu. 
4I mangitou sarun tumuwo masuwukka ere wala᷊bbukka maranin kua'e, 
naali᷊hidda punnu alu gandarusa su wiwikku salu᷊kka. 
5Sangkatou-sangkatou sarun manga'u watanganne pussa'a-U, wuṛṛu rumanta 
maammulla ringannu papapulunni Yakub. Sangkatou-sangkatou 
mammoṛṛetta su limane: Pussa'a MAWU, wuṛṛu mannaggon batanganne 
umattu Ruata.” 

6Eteindi wisara MAWU Apan Lembontaṛṛino, Ratu mallalu᷊'adda Israel, “I Ya'u 
Ruata Apan Tinggassa, apan paarorone wuṛṛu panguddusanne. 
7Isaite ere i Ya'u? Doloṛṛa'a i tou manga'u! Wala'e i tou mamasingkatta wuṛṛu 
mapali᷊atta'a si Ya'u! Isaite buatte nani'attu tempo addantane ro'en paarorone 
maddatingngu panginsueannu tempo? 
8Pabbawala-U, arie mata'utta ara'e ṛumindu'a; wali᷊newe ro'en dorone 
naddatingngu orassa indi i Ya'u buatte nani'attu apa apan mariaddi? Ete i 
yamiu manga tiala-U. Mallalu᷊'adda waine tawe baddi'a wuṛṛu i Ya'u tawe 
maaillala᷊.” 

Massubba paal᷊uanna uddewe inolaanna lal᷊eo 

9Manga taumata apan nallanginnu paalu᷊anna sassubbanna udde tawe 
gunane, wuṛṛu manga monganna apan raddaloanni mangitou tawe 
mangale᷊ne. Manga taumata apan massubba paalu᷊anna udde wuta wuṛṛu 
waggan napa, ana waugu udde i mangitou sarun masili. 
10Tawe gunane mallanginnu paalu᷊anna iwoso wuṛṛu masubba si tou naola'a 
monganna! 
11Atonna, anambon taumata apan massubba paalu᷊anna sarun masili. 
Taumata apan nallanginnu paalu᷊anna udde taumata ere i ite. Doloṛṛa'e i 
mangitou dumarisikka suadio'a; i mangitou sarun matta'utta wuṛṛu masili. 
12Mananassalla nanganu sampoto atta'a ana see niola'a sulalu᷊mmu 
putungnga wuṛṛu nisassallu darupa. I tou ma'ola'a ringannu anambon 
ikkanne apan pia si tou. Tantala᷊nna mammanara, i tou niamalu᷊nusanna, 
wuṛṛu nalo᷊takke. 
13Basen kalu mangnguukka alu. I tou nanggambaru atokke ringannu apukka, 
nanguitta ringannu manga olangnge wuṛṛu nallanginnu paalu᷊anna taumata 
apan maṛṛamaga wua'udde niaddo su wale᷊ne. 

14Asinungka alu apan nipaatta udde alu cemara, eru ara'e terpentin apan 
nituwangnga su mahurangnge. Asinungka lai i tou nassuannu alu salam see 
niṛṛaddoanna uranna na'oman sara i tou tinumuwo. 
15-17Sambageanganna wuassu alu udde niola'a alu paningiṛṛanna wuṛṛu 
pinallolo᷊ roti wuṛṛu pinattapa ṛemessa, se'e i tou nala᷊idde. I tou manningikka 
wuṛṛu nabbisara, “Uare, atemangngawe eteapa wuṛṛu asali᷊hamma! Atonna 
mangke ma'alu᷊assa putungnga indi!” Lamben kalu udde nipa'anne 
ipallanginnu paalu᷊anna. I tou uaaruutta massubba udde wuṛṛu 
niumali᷊omanna, “Ete i'o mawu'u, paasala᷊mata'awe i ya'u!” 
18Tumaniten boddo manga taumata ereudde! I mangitou mannutubbu mata 
wuṛṛu naungngi mangitou na'oman sara tawe maasunna manga apa. 
19Ma'aola'a paalu᷊anna udde tawe na'oma maṛṛingidda, “Alu udde 
sambageanganna tutungangku, wuṛṛu waṛṛane ta'u ipaatta ipallolo᷊ roti 
wuṛṛu ipattapan ṛemessa maola'a wia'u. Ana see lamben kalu udde ta'u 
niola'a paalu᷊anna. Nariaddi orassa indi i ya'u massubba alu sangkabbuwu!” 
20Inolaanna udde nassulu᷊ngngu niumanna awu. Taumata udde niali᷊wun 
ṛingiranne apan boddo, na'oman sara i tou tate iatulu᷊ngnga lai. I tou tawe 
maapanga'u manungku paalu᷊anna apan su limane udde tumba'u wawahia. 

MAWU mandariaddi wuṛṛu Mananal᷊amatta 

21 MAWU nabbisara, “Naungete sarangkanambone indi, ei Israel, ana waugu 
ete i'o allang-Ku. I Ya'u nandiaddi si'o, wuṛṛu i'o allang-Ku, Israel, i Ya'u sarun 
tawe maabbuli᷊nu! 
22Pasasala᷊nu Ta'u limbuaṛṛanna ere winabbawa, rosanu Ta'u iapasali᷊u ere 
abbunga. Pabbelengke ringang-Ku, ana waugu i Ya'u buatte namallonnu!” 
23Paggiote ringannu ala᷊lu᷊assa, ei langitta, paggiote, ei wantan dunia! 
Paggioten lalu᷊assa, ei manga wowone! see lai mahurangnge wuṛṛu suapan 
punnu alu sulalu᷊mme! Ana waugu MAWU buatte napali᷊atta'u awawantu-Ge 
ringannu nanubbussa Israel uman-Ne. 

24Etearendi wisara MAWU Mananala᷊mannu apan nandiaddi si'o ro'en ta'e 
sulalu᷊mmu illoṛṛo, “Ete i Ya'u MAWU apan nandiaddi ala᷊wo'a, apan sassane 
namilattu langitta, wuṛṛu taweddu nassumbala nandiaddi runia. 
25Ete i Ya'u apan nanala᷊re sasi'attu taumata manani'atta, wuṛṛu 
nannala᷊ngnga manga taumata taṛṛa pasangkadda. Manga wisaran taumata 
pande tinompola᷊ng-Ku, apapande mangitou Ta'u niola'a awawoddo. 
26Ete i Ya'u apan nanohassa wisaran allang-Ku, wuṛṛu napaamattu hola᷊ga 
apan niapali᷊atta'u daroloṛṛang-Ku, i Ya'u nabbisara manungku Yerusalem 
sarun atanaanna apia, wuṛṛu manga soan Yehuda sarun Ta'u iapararisikka 
apia; manga winalala᷊nne sarun isule᷊ apia. 
27Ete i Ya'u nabbisara su wantan tahalo᷊angnga: Asahatte! Ya'u maapulu 
mapaamara manga salu᷊kki yamiu. 
28Ete i Ya'u apan nabbisara si Kores, ‘Ete i'o apan mamarenta uma-U, wuṛṛu 
mapaamattu anambon apulu-Ku. Parentaite tadea'u Yerusalem olaanna apia, 
wuṛṛu Wale᷊n MAWU isarite rapappake.’ ” 

Yesaya 45 

MAWU naneneggi Kores 

1 MAWU buatte namile si Kores maola'a ratu; i tou nitebbo'a iapawaddo 
manga walahanna wuṛṛu ipamaddi taṛṛinon manga ratu. MAWU sarun 
mamu'a manga ngaran soa si tou, tawe saran sambau apan nallambe 
uaṛṛuudda. Ete si tou MAWU nabbisara, 
2“i Ya'u sarun manaddia lala᷊nnu; wowone wuṛṛu wuidda sarun Ta'u iratakka, 
manga ngara witu'a sarun Ta'u pesanganna, wuṛṛu manga papale᷊ atta'a sarun 
Ta'u paddianna. 
3Ne i'o sarun Ta'u onggola᷊nnu darotongnga pa'aala apan uawuni, tadea'u i'o 
maasingkatta ete i Ya'u MAWU, Ruatan Israel, apan buatte namaggo si'o su 
arannu. 

4I'o Ta'u niwaggoanna wuṛṛu Ta'u nionggola᷊nnu aranna, salaiwe i'o tawe 
maaillala᷊ si Ya'u. I'o Ta'u iapamanara mantulu᷊ngngu Israel allang-Ku, ana 
waugu i mangitou walahanna nipile-U. 
5Ete i Ya'u MAWU, tawe baine, i Ya'u Ruata apan tinggassa. I'o buatte Ta'u 
nionggola᷊nnu ahidda, salaiwe i'o tawe maaillala᷊ si Ya'u. 
6Sarangkanambone udde Ta'u olaanna tadea'u wuassu ra'i maddatingngu 
waṛṛatta anambon taumata masingkatta manungku ete i Ya'u MAWU, tawe 
mawu waine tumba'u i Ya'u. 
7Ete i Ya'u apan nandiaddi asasemakka wuṛṛu ararandumma, i Ya'u 
mandatan ala᷊matta wuṛṛu asasilaka. Ete i Ya'u MAWU apan na'ola'a 
sarangkanambone udde. 
8Wuassu langitta i Ya'u nanossokku auntunganna ere uranna, runia namu'a 
watanganne ipanengkamma, ana see napatuwon asasala᷊matta wuṛṛu 
apapallossa; i Ya'u MAWU apan na'ola'a udde nariaddi.” 

MAWU uataṛṛino ul᷊ilim pati'uppa wuṛṛu nangatokku watti'a 

9Nasilakate taumata apan uatatiakku Mandariaddine; i tou naali᷊hidda urinna 
apan nilumawangnga taumata mallala᷊nginne. Apa leta'a maddeetta maiwalo᷊ 
su mandarunna urinna, “Ma'urate i'o?” Apa urinna sussali᷊omanna manungku 
ma'aolangnge tawe asingkatta? 
10Nasilakate taumata apan mabbisara hagurangnge, “Anio i ya'u 
nisungkangnga arendi?” 
11 MAWU, Ruata na'ukkassu Israel nabbisara, “Pa'iwalo᷊te si Ya'u su ola'u 
tempo addantane. Arawe arie maiwalo᷊ ola'u manga ana-U, ara'e mandolo-U 
ma'ola'a manga apa. 
12Ete i Ya'u MAWU apan nandiaddi runia, wuṛṛu nandiaddi taumata 
mamanua isudde. Ringannu taṛṛino-U i Ya'u namilattu langitta, wuṛṛu 
namarenta matannallo, wula᷊nna wuṛṛu manga anumpitanna. 

13Ete i Ya'u apan nangalo᷊ren Kores iapaamattu pandumang-Ku wuṛṛu 
mamasi'u atatuli᷊dda. I Ya'u apan sarun maparatakku anambon dala᷊nna apan 
amatanne. I tou sarun mapararisikku api soa-U Yerusalem wuṛṛu mamallossu 
uma-U apan niatawanna, ringannu tawe doitta nionggolla wuṛṛu tawe 
bawaekke.” MAWU Apan Lembontaṛṛino buatte nabbisara. 
14 MAWU nabbisara su Israel, “Tahuanete hessin leta'u Mesir wuṛṛu 
auntungannu Sudan. Manga taumatan Syeba apan waṛṛani mabbali᷊ 
pussa'anu; i mangitou u'amatta su liuddi yamiu ringannu laṛṛapusanna. I 
mangitou sarun massubba wuṛṛu manga'u, ‘Ruata atonna-tonna su 
pattangngannu; tawe mawu wali᷊ne tumba'u i Tou! 
15Ruata apan nanala᷊matta Israel uddewe Ruata apan mammunin batangan-
Ne. 
16Anambon taumata apan mallanginnu paalu᷊anna sassubbanna; sarun 
pansilianna wuṛṛu alu᷊andahanna. 
17Arawe Israel niapasala᷊mattu MAWU; asasala᷊man-Ne sarun mattaṛṛangnga. 
I ya'u sarun tawe pansilianna wuṛṛu alu᷊andahanna saran mala᷊nnu-la᷊nnu.’ ” 
18Ete MAWU apan nandiaddi langitta, Ete i Tou Ruata! Ete i Tou nandiaddi 
wuṛṛu namungkangu runia, niola'a matohassa wuṛṛu sidutu uarisikka. I tou 
tawe na'ola'a sambau tampa apan mala᷊nna-la᷊nnaba, arawe tampa apan 
atatanaanna. Ete i Tou apan nabbisara, “Ete i Ya'u MAWU, wuṛṛu taweddu 
bali᷊ne. 
19I ya'u tawe mabbisara ringannu iwabbuni, ara'e iaaddapingnga. Ya'u tawe 
nandolokku uma-U Israel maddea'a si Ya'u ringannu tawe gunane. I 
Ya'u, MAWU, mabbisara atonna, wuṛṛu mammasingkattu apa apan naṛṛino.” 

MAWU Apan Lembontaṛṛino wuṛṛu manga mongannu Babel 

20 MAWU nabbisara, “Paasemodde wuṛṛu rantate suadio'a, i yamiu 
sarangkanambone apan nali᷊u wuassu manga walahanna! Woddowe eteapa 
manga taumata apan mangngopassa paalu᷊anna alu, ara'e u'ali᷊omanna su 
manga monganna apan tawe maapanala᷊matta. 

21Alaea'e hattonu, apira'e manga tatialane, ore, wala'e i mangitou ma'ire su 
sambau. Isaite apan nabbalo᷊n olangnge udde wuṛṛu namasingkatta ro'en 
paarorone? Wali᷊newe i Ya'u, MAWU? Tawe mawu wali᷊ne tumba'u i Ya'u. Ya'u 
Ruata apan matuli᷊dda wuṛṛu Mananala᷊matta, tawe baine tumba'u i Ya'u! 
22Ei, anambon tumana'u runia, pabbelengke ringang-Ku tadea'u i yamiu 
iapaasala᷊matta, ana waugu tumba'u i Ya'u Ruata, tawe baine! 
23I Ya'u buatte naddiandi, wuṛṛu riandi-U tawe mawalu᷊; ringannu arang-Ku 
sassane i Ya'u massalu: Suapan taumata apan umali᷊ntudda su saruang-Ku, 
wuṛṛu sulalu᷊mmu wahasane sassane naddiandi sidutu satia si Ya'u. 
24Manga taumata sarun mabbisara, ‘Atatuli᷊dda wuṛṛu atatohassa tumba'u 
wuassu MAWU!’ Anambon taumata apan maddanting-Ku sarun rumanta 
ringang-Ku wuṛṛu pansilianna. 
25Arawe papapulunni Yakub sarun iapaasala᷊matta, wuṛṛu i mangitou sarun 
maddalo si Ya'u, MAWU. 

Yesaya 46 

1Eteindi panguddusannu manga mongannu Babel; dorone paalu᷊anni Bel 
wuṛṛu Nebo sassubbanna, arawe orassa indi niandangnga su liuddu 
winatangnga, maola'a winabbawan winatangnga apan nalo᷊takke. 
2Manga paalu᷊anna udde tawe matottolla mantulu᷊ngngu mamamasanne, i 
mangitou sassane niapidda naola'a niatawanna. Eteudde panguddusanni 
mangitou. 
3Paddaringikke si Ya'u, ei papapulunni Yakub, i yamiu sarangkanambone 
lambene wuassu uma-Ku. I Ya'u buatte nappadduli᷊ si yamiu ro'en i yamiu 
niasungkanga. 
4I Ya'u sidutu Ruatanu maddatingngu i yamiu matimmadde; wuṛṛu sidutu 
ualu᷊'adda si yamiu ma'oman sara i yamiu owananna. I Ya'u nandiaddi si 
yamiu wuṛṛu sidutu uapadduli᷊ si yamiu, i Ya'u sarun mantulu᷊ngnga wuṛṛu 
manala᷊matta si yamiu. 

5Ringanni sai i yamiu mappulu manumanding-Ku? Apa piaddu wotongnge 
isulu᷊ngnga si Ya'u? 
6Taumata mammu'a dompetta wuṛṛu napasabbangu wula᷊wanne, ana see 
nanimbangu sala᷊'ane su timbanganna. I tou nanewa pande ma'ola'a 
wula᷊wanna niapaola'a paalu᷊anna sassubbanna, wua'udde i tou massubba 
paalu᷊anna niolangnge. 
7Paalu᷊anna udde nipa'u wuṛṛu niaddo su tampane, i tou uarisikka isudde 
wuṛṛu tawe mapangingkatta. Amungkangngu taumata umali᷊omanna si tou, 
i tou tawe sumimbakka, wuṛṛu tawe mapaanala᷊matta si tou wuassu 
asasusane. 
8Naungete wuṛṛu ṛingira'e, ei manga taumata mapontolo᷊sanna! 
9Naungete manga apan nariaddi sutempon dorone; panga'ute manungku i 
Ya'u Ruata, wuṛṛu tawe baine, i Ya'u Ruata, wuṛṛu taweddu ere i Ya'u. 
10Wuassu panattaṛṛanne i Ya'u namasingkattu manga apa apan sarun 
mariaddi sali᷊mmurine, ro'en dorone i Ya'u mabbatti'a apa apan sarun 
mariaddi. Manga wisara-U: Putusang-Ku sarun maola'a, apulu-U sarun Ta'u 
olaanna! 
11I Ya'u namaggo sangkatou tembonanne wuassu ra'i i tou nirumanta ere 
sambau manu'u winalanganna apan mala᷊ṛṛaga su mapaamattu putusang-Ku. 
Apa apan Ta'u niwisara udde sarun Ta'u manaranna, wuṛṛu apa apan Ta'u 
ilakkiinna sarun Ta'u olaanna. 
12Paddaringikke si Ya'u, ei manga taumata mawunga, i yamiu apan 
massunna manungku auntunganna ta'e marau. 
13I Ya'u sarun maranin allon pamallosanna asasala᷊matta apan i Ya'u 
ionggolla tate lai masoṛṛotta. I Ya'u sarun manala᷊matta Yerusalem, wuṛṛu 
mangonggollu awawantuga su Israel.” 

Yesaya 47 

Babel parikisanna 

1 MAWU nabbisara, “Ei, Babel, lintukke wuassu adderan araratuannu, wuṛṛu 
a'iante su awu. I'o tate mamunga wuṛṛu maṛṛamaga ere dorone. 
2Hilinga'e taponna udde ringannu watu; wu'ate tatindungngu, alu᷊isse 
laungngu sara wantiṛṛannu ia'asilo, wuṛṛu tumbete su manga salu᷊kka. 
3Taumata sarun maasilo si'o tantole᷊, aalu᷊andahanna wuṛṛu pappansilianna. 
I Ya'u sarun mabbali᷊ssa unen naungnga si'o, tawe saran sangkatou apan Ta'u 
iaparalukka.” 
4Ruata na'ukkassa su Israel namallossi ite, aran-Ne MAWU Apan 
Lembontaṛṛino. 
5 MAWU nabbisara su Babel, “Paala᷊nnabba, wuṛṛu suttate sulalu᷊mmu 
ararandumma. I'o tate lai isaggo ‘Ratu manga araratuanna.’ 
6Dorone i Ya'u massa'u uma-U, i mangitou tate lai Ta'u ireengnga pussa'a-U. 
Wua'udde i mangitou Ta'u nitantilla si yamiu, wuṛṛu i'o tawe umakkanni 
mangitou, ewe'e lai matatatimmadde niallangngu ringannu maṛṛagissa. 
7I'o massunna manungku i'o maola'a ratu sarangkalo᷊'enge, wuṛṛu tawe 
maatutukka ara'e maṛṛingiddu panginsueanne. 
8Ana waugu udde paddaringikke si Ya'u, ei i'o apan tumba'u apulune 
maddea'a lalu᷊manna'a! I'o massunna manungku wiakku matammuda, wuṛṛu 
taweddu ere i'o. I'o maṛṛingidda tawe maola'a inawaluanna, wuṛṛu 
papapulunnu tawe mate. 
9Arawe tumba'u sangkaṛṛondapa, sulalu᷊mmu allo massallo, hatto darua udde 
sarun mariaddi maṛṛindo'a. Salaiwe i'o mappaattu wali᷊'imata wuṛṛu laṛṛopa, 
awingngu esakka wuṛṛu anangungu insueanna lai. 
10I'o uapendamma matammudda sulalu᷊mmu ala᷊le᷊onu, unnu pahinu 
inolaannu tawe ellehanna. I'o iaali᷊wun apandenu wuṛṛu asingkannu, su 
sunnanu taweddu ere i'o. 

11Arawe i'o sarun aṛṛiaannu silaka, pani'annu tawe maali᷊nda'u silaka udde. 
I'o sarun dantannu asasilaka, wuṛṛu tawe maaro'appa. Apapate sarun 
dumanta ringannu mamaṛṛoro, wuṛṛu tawe iaṛṛangngonu dorone. 
12Panidutute ala᷊wo'u daroanu wuṛṛu wali'imatanu, apan mamma katta si'o 
ro'en i'o ta'e addio'a. Isai masingkatta udde pia gunane si'o, tadea'u 
ipamata'utta manga seennu. 
13I'o masahadda ana waugu tumanite manambo tatantiro. Doloṛṛa'e manga 
manani'atta iapasala᷊matta si'o; i mangitou apan buatte nanaṛṛassidda 
ala᷊wo'u pappi'uannu langitta wuṛṛu nassi'ola᷊ manga anumpitanna, wuṛṛu 
suapan bula᷊nna wakku manni'attu apa apan sarun maola'a pala᷊ddu 
pabbiaṛṛannu. 
14Pa'ellege; i mangitou ere laṛṛami apan niepoddu putungnga; i mangitou 
tawe mapaanala᷊matta watanganni mangitou sassane! Ṛenggammu 
putungnga udde tumaniten masali᷊hangnga si mangitou, wali᷊newe 
putungnga masali᷊hangnga panningiṛṛanna. 
15Eteudde huna manga taṛṛa si'atta si'o apan ma'anambo manaranu ro'en i'o 
ta'e addio'a; sangkatou-sangkatou inaite nanantangngu; taweddu nirumanta 
mantulu᷊ngngu.” 

Yesaya 48 

Ruata uataṛṛino sutempo addantane 

1Paddaringikke, ei papapulunni Yakub, papapulunni Yehuda apan 
mappa'attu arannu Israel, naudde i'o mangnga'u Ruatan Israel, wuṛṛu 
massalu ringannu arannu MAWU. Arawe manga wisaranu udde tawe 
suṛṛinone. 
2Salaiwe aroddi, i'o mangnga'u ringannu malu᷊assa manungku i'o tumana'u 
soa na'ukkassa; wuṛṛu manungku i'o uaantimma Ruatan Israel apan 
isassaggo MAWU Apan Lembontaṛṛino. 

3 MAWU nabbisara, “Paddaringikke, ei Israel! Apa apan nariaddi dorone, 
mala᷊nnute Ta'u niwalo᷊; apa apan niwisara-U, aṛṛombanganne olaang-Ku 
wuṛṛu Ta'u iapali᷊atta'a. 
4I Ya'u masingkatta manungku naungngu maattikka, pua maattikka wuṛṛu 
puane watu. 
5Ne ro'en dorone i Ya'u buatte nani'atta; tantala᷊nna taambe nariaddi, buatte 
Ta'u niapasingkatta, tadea'u i'o arie mabbisara manungku udde inolaannu 
manga paalu᷊anna sassubbannu. 
6Anambon nubbua-U apan niaringiṛṛannu natipusse; i'o ṛinone manga'u 
manungku wisara-U udde atonna. Orassa indi Ya'u mamasingkattu manga 
inolaanna apan bakku, manga addapingnga apan ta'e awaganannu. 
7Wakkute orassa indi Ya'u nandiandi udde wuṛṛu wali᷊ne dorone; taambe 
saran paassa i'o naaringikka hatto udde, tadea'u i'o tawe maawisara, 
manungku i'o masingkattu ala᷊wo'a. 
8I Ya'u masingkatta i'o tawe apangimananna, ro'en dorone i'o tinumelengnga 
mapontolo᷊sanna. Ana waugu udde i'o waggan olangnge udde, tawe 
sampaddi wisara apan na'oma su tali᷊nganu. 
9I Ya'u naṛṛaddannu asasa'u-U tadea'u arang-Ku tumelengnga. I Ya'u 
naṛṛaddannu udde si'o, tadea'u i'o tawe ṛaddaanna. 
10I Ya'u maddalo Si'o sulalu᷊mmu putungngu asasusa, ere sala᷊'a apan niwaresi 
su auntapanna. 
11Udde Ta'u niola'a hunan batangang-Ku sassane, ana waugu i Ya'u tawe 
mamalan arang-Ku lale᷊oanna; awawantu-U tawe tahiang-Ku sisai-sai.” 

Kores, piaṛṛa'a nipile MAWU 

12 MAWU nabbisara, “Paddaringikke Israel, umatta apan niwagoang-Ku, i 
Ya'u sidutu Ruatanu. Ete i Ya'u paarorone, wuṛṛu i Ya'u lai panguddusanne. 
13Lima-U nangaddon mali᷊ta'u runia wuṛṛu namila᷊ttu winalanganna. Napawe 
i Ya'u mamaggo aranne, ringannu mali᷊hakka i mangitou rumanta. 



1878 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

14Paammulle i yamiu sarangkanambone wuṛṛu paddaringikke! Suwallattu 
manga monganna taweddu maasi'tta manungku taumata nipile-U sarun 
mamangalo Babel; i tou sarun mapaamattu apulu-U. 
15Ete i Ya'u apan nabbisara wuṛṛu namaggo si tou, apan nangehetta si tou 
na'oman sara i tou naasomba ule᷊ne. 
16Rantate marani-U wuṛṛu paddaringikke, ro'en dorone i Ya'u mabbisara 
ringannu masemakka; wuṛṛu wisara-U sidutu Ta'u a'olaanna lumiatta'a.” 

Ṛiinnu MAWU su uman-Ne 

Orassa indi MAWU Ruata nandolo'u wuṛṛu nangonggolla si ya'u taṛṛino-Ne 
sassane. 
17Wisaran Duata susi Israel, Mananala᷊mannu, “Ete i Ya'u MAWU Ruatanu, 
apan mangngaṛṛa'u apa apan mahuna si'o, wuṛṛu nangehetta si'o su lala᷊nna 
apan amatannu. 
18Unnuwisara i'o maddaringikka manga parenta-U, ne lalu᷊mannangu 
naali᷊hidda salu᷊kka apan tawe mamara, wuṛṛu auntungannu ere lua'a su 
tahalo᷊angnga apan tawe illolo᷊ne. 
19Pallaṛṛitenu sarun maola'a ere anambon anne; i Ya'u mallu'adda si 
mangitou ma'oman sara tawe pateanna.” 
20Roote wuṛṛu tala᷊ngke su Babel, ali᷊ata'e watti'a indi su ala᷊wo'u tampa. 
Pasingkata'e ringannu aintuli᷊n ala᷊lu᷊assa: “MAWU buatte nanala᷊matta Israel, 
allang-Nge! 
21Sutempo i Tou namiaṛṛa'i mangitou su wadda'a mamara, i mangitou tawe 
naaṛṛaddannu rou. MAWU nama'a wowone watu wuṛṛu napa'elekku ua'e, 
wuassu watu udde sinumabbangnga ua'e huna mangitou. 
22Tawe asasala᷊matta su taumata lale᷊o,” etearoddi wisara MAWU. 

Yesaya 49 

Israel, asasemakku manga walahanna 

1Paddaringikke si ya'u, ei manga wanua apan marau panutukke manga 
wisara'u. MAWU namaggo si ya'u tantala᷊nna i ya'u taambe niasungkanga, i 
Tou namile si ya'u ro'en ta'e sulalu᷊mmu illoṛṛo. 
2I Tou na'ola'a manga wisara'u aṛṛorone ere hale᷊le, ringannu lima-Ne sassa i 
Tou mallindumma si ya'u. I Tou na'ola'a si ya'u ere anaanna apan niasa, 
wuṛṛu sinahipunna sulalu᷊mmu lallutta tadea'u nasaddiate ipaatta. 
3Wisara-Ne si ya'u, “Ete i'o allang-Ku; i Ya'u sarun wantuhanna ana waugu 
i'o.” 
4Arawe i ya'u nabbisara, “Asasaha'u tawe gunane; ikka'u niinsue ringannu 
tawe gunane!” Arawe i ya'u mangimanna MAWU mannamba'a si ya'u, Ruata 
mabbali᷊ssa si ya'u tumuṛṛuttu inolaangku. 
5Ro'en taambe nasungkanga, i ya'u niwaggoante MAWU maola'a allang-Nge, 
tadea'u ipangammullu umattu Israel, ana see i mangitou mabbelengnga apia 
ringanni Tou. MAWU na'ola'a si ya'u aaddatanna, Ruata uddewe atatoha'u. 
6 MAWU nabbisara si ya'u, “Manara apan ahewala᷊nne uaṛṛaddo si'o, ei allang-
Ku; i'o tawe tumba'u mapaapule᷊n tantangngu papapulunni Yakub wuṛṛu 
mamelengngu awawantugu manga ṛuangannu Israel, arawe Ta'u niola'a lai 
asasemakku manga walahanna, tadea'u ahewallu runia iapaasala᷊matta.” 
7Ruata na'ukkassa Mananala᷊mattu Israel nabbisara su taumata apan 
tumaniten aalu᷊andahanna, wuṛṛu ipaddantinnu manga walahanna see lai 
naola'a allangngu manga tembonanne, “Manga ratu sarun maasilo inolaang-
Ku; i mangitou sarun dumarisikka mangaddatta si Ya'u. Manga tembonanne 
sarun maasilo lai, ana see umali᷊ntudda massubba.” Udde matipussa ana 
waugu MAWU buatte namile allang-Nge; Ruata na'ukassu Israel satia su 
paaire-Ne. 

Yerusalem niwangunna apia 

8 MAWU nabbisara uman-Ne, “Sutempo i Ya'u malu᷊assa, i Ya'u sarun 
sumimbakka; su allo i Ya'u manala᷊matta, i Ya'u mantulu᷊ngngi yamiu. I yamiu 
Ta'u lu'aranna wuṛṛu riagang-Ku, wuṛṛu Ta'u olaanna paaire su manga 

walahanna. Ta'u isule᷊ apia wanua apan mala᷊nnabba maola'a leta'a pussa'a 
apan wawanuanna. 
9Taumata apan nitaṛṛo su tattupanna Ta'u iapasabbanga; apan su tampa 
marandumma Ta'u iapidda su asasemakka. Ewe'e lai wuidda apan lolo᷊kka i 
mangitou tawe atalanne, su alo᷊'engngu lala᷊nna nasaddiate anna. 
10I mangitou tawe marou ara'e amalu᷊nusanna, wuṛṛu tawe aṛṛinoannu 
sali᷊hangngu paddissa su wadda'u anne. Ana waugu i Ya'u, u'akkanni 
mangitou, sarun mangehetta si mangitou wuṛṛu mangapiddi mangitou 
watukku ali᷊matan kua'e. 
11I Ya'u sarun ma'ola'a lala᷊nna sumabbi panenteanna, anambon dala᷊nna 
wahewalla sarun Ta'u iratakka. 
12Wuassu marau uma-U pasi rantate, wuassu sawannakka, waṛṛatta wuṛṛu 
Sinim su timukka.” 
13Pangantarite ei langitta, paggiote ei runia, ei manga wowone, paggioten 
ala᷊lu᷊assa! Ana waugu MAWU nirumanta mallimbatta uman-Ne, I Tou 
mandangngu uman-Ne apan niallangnga. 
14Arawe tumana'u Yerusalem nabbisara, “MAWU buatte nanantangngi ite, 
MAWU naabuli᷊ten kite.” 
15 MAWU sinumimbakka, wisara-Ne, “Wotongngewe sangkatou inangnga 
maabuli᷊n anangnge, wuṛṛu tawe mandangngu anangnge sidutu? Salaiwe i 
tou maabuli᷊ne i Ya'u tawe maabuli᷊nu! 
16Yerusalem, i Ya'u sidutu uanaungnga si'o; arannu Ta'u ni'uitta su pala᷊ddu 
lima-U. 
17Manga taumata apan mamu'o si'o mali᷊hakke rumanta, wuṛṛu iapa nandale᷊o 
si'o napule᷊te. 
18Pa'ellege wuṛṛu panutudde apan uaoali᷊wutta si'o, tumana'u soanu 
naammulle wuṛṛu rumantate ringannu. Ana waugu i Ya'u, Ruata apan 

biakka, i Ya'u mabbisara, atonna i'o sarun lumuassa ana waugu tumana'u 
soanu, naali᷊hidda maawingnga wawine lulluassa ana waugu alaṛṛansangnge. 
19Wanuanu apan mamara wuṛṛu mala᷊nnabba, orassa indi nabbali᷊te 
maṛṛipusi'a su manga taumata apan mappulu mamanua isudde. Wuṛṛu 
manga taumata apan maapulu mamate si'o, maraute wua dingannu. 
20Manga ala᷊ṛṛana'a apan niasungkanga su leta'a waine sarun mabbisara si'o, 
‘Wanua indi tumanite maṛṛipusi'a si ya'u, onggole᷊ten tampa tadea'u ia'i 
wotongnge mamanua isindi.’ 
21Ne i'o sarun mabbisara sulalu᷊mmu naungnga, ‘Isaite apan nanungkangngu 
manga ana'a udde si ya'u? Wali᷊newe i ya'u buatte niawuli᷊annu manga ana'u, 
wuṛṛu tate mapanungkangnga apia? I ya'u niapidda sulalu᷊mmu 
pamamuanganna wuṛṛu niṛṛae wuṛṛu nitantangnga sassane. Nariaddi 
wuassuapa manga ana'a udde, wuṛṛu isaite apan nabbuwunna si mangitou?’ 
” 
22 MAWU Apan Atanggaṛṛane nabbisara uman-Ne, “i Ya'u sarun 
mangonggollu tiala su manga walahanna wuṛṛu i mangitou sarun mapaapule᷊ 
manga anangngu; manga anangngu esakka sarun bawananna, wuṛṛu manga 
anangngu wawine sarun pasannananna su wambangnga. 
23Manga ratu ere iamangngi yamiu, wuṛṛu manga wo'i ere inangnga. I 
mangitou sarun umali᷊ntudda mangaddatta si'o wuṛṛu sumallungngu 
watanganne si'o. Ne i'o sarun maasingkatta manungku i Ya'u MAWU; taumata 
apan uaantimma si Ya'u tawe sumassilla.” 
24I yamiu ma'iwalo᷊, “Wotongngewe saranapa niaṛṛampassa aṛṛoanna wuassu 
ta'iakku taumata matohassa, wuṛṛu atawanna anuanna wuassu angkummu 
taumata maṛṛagissa?” 
25 MAWU sinumimbakka, “Eteudde apan sarun mariaddi. Atawannu manga 
taumata waṛṛani sarun anuanna apia. Saranapan taumata maṛṛagissa sarun 
aṛṛoanna apia. Ana waugu ete i Ya'u sassane mando'appa seennu; i Ya'u sarun 
manala᷊matta manga anangngu. 

26Ya'u sarun ma'ola'a seennu iwu'annu daṛṛa, na'oman sara i mangitou 
uapapatete. Ne anambon taumata sarun maasingkatta, manungku i 
Ya'u, MAWU, Mananala᷊mannu; Apan Lembonmatohassa, Ruatan Yakub, 
Mananubbussa si'o.” 

Yesaya 50 

1 MAWU nabbisara su Israel, “Ei uma-U, sunnanu i Ya'u mallimbuakka si'o 
naali᷊hidda sangkatou esakka mallimbuakka awingnge? Amungkangngu 
aroddi, suapa surattu sindo? Sunnanu i Ya'u mabbalungngu, ere sangkatou 
iamangnga nabbalu᷊'u anangnge ipamaekka awallassa? Wali᷊ne! I'o 
niatawanna wuṛṛu niwuangnga, ana waugu rosa wuṛṛu ala᷊le᷊onu sassane! 
2Anio wuassu uma-U tawe saran sangkatou sinumimbakka, sutempo i Ya'u 
mammaggo si mangitou? Apa i mangitou mala᷊nnabba ana waugu massunna 
i Ya'u tawe mapaamallossa wuṛṛu maapanala᷊matta si mangitou? Atonna-
tonna, wuassu parenta-Ku tahalo᷊angnga nabbali᷊ mamara, manga salu᷊kka 
Ta'u niola'a wadda'u anne, na'oman sara manga inassa nate wuṛṛu halu᷊rune 
mawukku'a. 
3Langitta Ta'u niola'a ma'itumma marandumma, i Ya'u nana'appa udde 
naali᷊hidda ringannu nasan lallalo᷊.” 

Tatuṛṛuttu allangngu MAWU 

4 MAWU Apan Atanggaṛṛanne mangngaṛṛa'a si ya'u mabbisara, tadea'u 
wisara'u maatohassa taumata apan su ala᷊llome. Suapan marua allo 
mannohassa naungku tadea'u maddaringikka ala᷊ṛṛang-Ne si ya'u. 
5 MAWU nangonggollu pasasunna si ya'u; i ya'u tawe lumawangnga ara'e 
tinumali᷊udda si Tou. 
6I ya'u nangonggollu liu'u su taumata apan mamuulla si ya'u; wuṛṛu 
wambala'u su taumata apan mangabutta omengku. I ya'u tawe nallinda'u 
hati'u sutempo i ya'u haggeloanna wuṛṛu a'adduanna. 

7Ana waugu MAWU Ruata nantulu᷊ngku, ne i ya'u tawe nipansilianna. I ya'u 
mannohassa naungku tadea'u masabbare; i ya'u masingkatta manungku i ya'u 
tawe pansilianna. 
8Ana waugu Ruata marani, i Tou namasingkatta i ya'u tawe sala᷊ne. Isaite 
apan maapulu matatiakka ringangku? Wette i ite rumante suadio'a. Isaite 
apan lumawangnga si ya'u? Doloṛṛa'e i tou mangundani'u. 
9Atonna, MAWU Apan Atanggaṛṛanne mannamba'a si ya'u, isai waṛṛani 
mabbisara manungku i ya'u nassala᷊? Sarangkanambone apan mangngansilla 
si ya'u sarun mawuli᷊ naali᷊hidda laṛṛeme niannu wa'u'a. 
10Ei i yamiu apan mangngaddatta MAWU, wuṛṛu maddaringikka wisaran 
allang-Nge, lala᷊nna apan amatanni yamiu asinungka marandumma, wuṛṛu 
tawe semakka apan mannemakka si yamiu; arawe pangimante MAWU; 
pangunsandakke su Ruatanu. 
11Ei i yamiu apan mappandumma manilaka taumata waine, i yamiu sarun 
pateannu ṛiinni yamiu sassane. Ete MAWU apan ma'ola'a udde matipussa, i 
yamiu sarun sansaranna ringannu mawakkatta. 

Yesaya 51 

Manga wisara ipalluassa Yerusalem 

1 MAWU nabbisara, “Paddaringikke si Ya'u, ei i yamiu apan mappulu 
iapasala᷊matta wuṛṛu rantate ringang-Ku paddorongnga aontolla. Naungete 
wowone watu wuassuapa i yamiu nipaangnga, wuṛṛu ma'ali᷊ watu wuassuapa 
i yamiu niali᷊. 
2Naungete iupungngu ala᷊monanu i Abraham wuṛṛu i Sara apan 
nanungkangngi yamiu; sutempo i Ya'u namaggo si Abraham, i tou tawe ana'a; 
wua'udde i Ya'u nangala᷊matta si tou wuṛṛu Ta'u nionggola᷊nnu pallaṛṛite apan 
manambo. 
3Yerusalem, i Ya'u sarun malluassa si'o, wuṛṛu sarangkanambone apan 
uatana'a su winalala᷊nnu. Manga wadda'a apan mamara Ta'u olaanna wailla, 

naali᷊hidda Eden, wawaila᷊ng-Ku apan masuwukka. Isudde taumata sarun 
lumuassa wuṛṛu lumala'a wuṛṛu ma'adiangkamanna ringannu manga aantari. 
4Panutukke tingi-U, ei pabbawala-U, paddaringikke manga wisara-U, ei uma-
U. I Ya'u nangongollu ala᷊ṛṛa-U su manga walahanna, manga tita-U sarun 
manualaga si mangitou. 
5Asasala᷊matta apan Ta'u ionggolla maranite; tempon auntungang-Ku 
maranite ma'oma. I Ya'u sassane sarun mamarenta manga walahanna. Manga 
wanua apan marau mangke uaraṛṛaddo si Ya'u wuṛṛu uaantimma inolaang-
Ku apan matohassa. 
6Pa'ellege langitta wuṛṛu panailete runia; langitta sarun mawuli᷊ ere timbulla 
wuṛṛu runia sarun matabbe ere laṛṛeme, anambon tumanangnge sarun mate 
ere namu'a. Arawe asasala᷊matta apan Ta'u nionggolla sidutu 
sarangkalo᷊'enge, wuṛṛu auntungang-Ku tawe panguddusanne. 
7Paddaringikke si Ya'u, ei pabbawala-Ku, i yamiu masingkattu apa apan 
naṛṛino; ala᷊ṛṛa-U sasahipunanna sulalu᷊mmu naungngu. Arie paata'utta 
amungkangngu i yamiu eetannu taumata, arie passinggawanga 
amungkangngu i yamiu alu᷊andahanni mangitou. 
8I mangitou sarun mate wuṛṛu mawuli᷊, naali᷊hidda laubba niannu wa'u'a 
wuṛṛu mala᷊ṛṛenessa wambulu᷊n domba niannu wa'u'a. Arawe asasala᷊matta 
apan Ta'u nionggolla sidutu sarangkalo᷊'enge, auntungang-Ku uata'a sara 
maṛṛana'a mappulunna.” 

Walahannu Israel naiontolla su MAWU 

9Darisikke oh MAWU, ontole᷊te i yami, papaasala᷊mata'awe i yami ringannu 
taṛṛino-Nu. Darisikke ere sutempo dorone sutempo I'o nakkimunsa'a si Rahab 
wuṛṛu nangusu'a nagan tahalo᷊angnga udde na'oman sara nate. 
10I'o lai apan napaamaran tahalo᷊angnga, ua'en laudda apan mala᷊lu᷊mma. I'o 
na'ola'a lala᷊nna malliu ua'e udde, tadea'u manga taumata apan iapasala᷊matta 
wotongnge tumumbe. 

11Ne manga taumata apan nipallossu MAWU sarun mapule᷊ i mangitou 
sumuttate su Yerusalem ringannu paggahahio hati mangitou matilangnga 
ana waugu ala᷊lu᷊assa tutune. I mangitou lulluassa wuṛṛu lullala'a, asasusa 
wuṛṛu sasali᷊omanna mangke nawuli᷊te. 
12 MAWU nabbisara, “Ete i Ya'u MAWU apan malluassa si yamiu. Anio i'o 
matta'uttu taumata apan mattate, su taumata apan niramme ere wala᷊bbuka? 
13Ṛatadde i'o naabuli᷊te MAWU Mandariadinu apan namilattu langitta wuṛṛu 
nangaddo mali᷊ta'u runia? Anio su alo᷊'engngu allo i'o matta'utta? su 
araṛṛagissu taumata lale᷊o apan nasaddiate makkadda'a? Mangke atonna, 
araṛṛagissi mangitou udde tawe ma'autinga si'o. 
14Manga atawanna sarun mali᷊hakke ipallossa; i mangitou sarun tawe 
asueannu anna, wuṛṛu sarun tawe mate wuṛṛu ilabbinga. 
15Ana waugu ete i Ya'u MAWU Ruatanu, apan napatandi'u tahalo᷊angnga 
na'oman sara luangnge ruddapa. Apan Lembontaṛṛino uddewe arang-Ku. 
16Ete i Ya'u apan namilattu langitta wuṛṛu nangaddon manga mali᷊ta'u runia. 
Ya'u nabbisara si Sion: Ete i'o uma-U; i Ya'u mangonggollu ala᷊ṛṛa-U si'o wuṛṛu 
manillumma si'o ringannu taṛṛino-U.” 

Asasusan Yerusalem nuddusse 

17Pabbangunte, ei Yerusalem, pabbangunte! Ṛuumanna apan 
niema'u MAWU ana waugu asasa'u-Ne buatte niamannu na'oman sara nasue. 
18Wuassu tumanangngu taweddu nangehetta si'o, wuassu mamamanuanu 
taweddu namiaṛṛangngu. 
19I'o niaṛṛiaannu asasilaka darua hatine; pangillule᷊annu pangalo wanuanu 
naromanna wuṛṛu tumanangngu nate niamalu᷊nusanna. Taweddu 
umakkanna wuṛṛu malluassa si'o. 
20Suapan pentakku lala᷊nna manga taumatanu nali᷊undu'a niasueannu ikkatta 
ere rusa apan nulu᷊ssa su pu'itta. I mangitou naṛṛiaannu asasa'u Mawu, wuṛṛu 
naṛṛinoannu lali᷊mbuakku Ruatanu. 

21Paddaringikke ei manga taumata apan niallangnga, apan sussassendekka 
ere taumata wu'anna! 
22Etearendi wisara MAWUnu, MAWU Ruatanu apan nanamba'a si yamiu, 
“Asasusa apan Ta'u nionggolla sulalu᷊mmu asasa'u-U, sarun Ta'u ule᷊anna apia 
wuassi'o. Asasa'u-Ku sarun mompo'a, wuṛṛu i yamiu tate lai mamasanna 
udde. 
23Asasusa udde Ta'u nionggolla su mangangallangu, apan buatte nandolokku 
niapaatiilla su leta'a, wua'udde nakkinda si yamiu, ere ola'u i yamiu lala᷊nna 
apan a'amatannu taumata.” 

Yesaya 52 

Ruata sarun mamallossu Yerusalem 

1Pabbangunte, ei Yerusalem, pabbangunte! Tohasse naungngu! Luṛṛea'e 
laubbu awawantugu! Ei Yerusalem, soa apan susi, taumata marosa tate lai 
maasutta sumabbi su ngaranu. 
2Darisikke wuassu awu, ei Yerusalem, tontonga'e awu apan uareetta si'o. 
Luatte ṛate apan uaiitta ullekkanu, ei tumana'u Sion apan niatawanna! 
3 MAWU nabbisara uman-Ne, “I yamiu niwalu᷊'a ringannu tawe bawaekke, 
nariaddi orassa indi ipallosse ringannu tawe bawaekke lai. 
4Dorone i yamiu inaite watukku Mesir wuṛṛu natana'e isudde naola'a taumata 
raho. Wua'udde Asyur nangallangnga si yamiu ringannu tawe 
pinangiananne. 
5Orassa indi apate manara-U isindi? Taumatan Babel nanawanna si yamiu 
ringannu walate apulune. I mangitou apan mangngallangnga si yamiu 
mammunga wuṛṛu sidutu mallobbossa si Ya'u. 
6Ana waugu udde i yamiu sarun manga'u manungku i Ya'u Ruata, wuṛṛu 
sutempo udde i yamiu sarun maasingkatta manungku ete i Ya'u apan 
nabbisara si yamiu.” 

7Alu᷊assawe eteapa maasilo darantan daroloṛṛanna; i tou u'amatta malliu 
panenteanna wuṛṛu uaapiddu watti'a mapia, watti'u ala᷊lu᷊assa, watti'u 
asasala᷊matta su Sion; wisarane, “Ruatanu Ratu!” 
8Paddaringikke aikkuittu ala᷊lu᷊assu mandariaga soa, i mangitou 
mangngintuli᷊ suadio'a! Ana waugu ringannu mata pua sassane i mangitou 
naasilo MAWU nabbelengnga su Sion. 
9Paggiote, ei manga winalala᷊nnu Yerusalem, ana waugu MAWU nalluassa 
uman-Ne wuṛṛu namallossu Yerusalem. 
10 MAWU napali᷊atta'u taṛṛino-Ne su saruannu matan anambon walahanna. Ne 
ahewallu runia sarun maasilo asasala᷊matta wuassu Ruatan kite. 
11Roote! Tantanga'e soan Babel, ei i yamiu apan uaapiddu aola'u wale᷊n 
Duata! Imbaṛṛangnga mangindinga saranapa tawe waresi, ukkasse 
watangannu tantala᷊nna taambe umamatta. 
12I yamiu sarun tawe masasaṛṛawutta inai, wuṛṛu tawe ere taumata 
tumala᷊ngngu watanganne. Ana waugu MAWU sarun mangehetta si yamiu; 
Ruatan Israel mallu'adda si yamiu wuassu anambon pappi'uanne. 

Allangnga apan uatataṛṛangnga 

13 MAWU nabbisara, “Mangke atonna, allang-Ku sarun maasomba ina'ule᷊; i 
tou sarun dalo᷊anna wuṛṛu itanggakka. 
14Dorone manambo taumata niṛṛumindu'a naasilo si tou, pahudde nihohakka 
na'oman sara tate ere taumata lai. 
15Arawe orassa indi manambo walahanna apan niolangnge tinumiangnga, 
manga ratu nimoune tinangngone. I mangitou sarun maasilo wuṛṛu 
maasunna, apan dorone awagananni mangitou.” 

Yesaya 53 

1Walahanna udde sinumimbakka, “Isai mangimanna apa apan buatte 
niaringiṛṛanni yami? Ete sisai buatte niapali᷊atta'a taṛṛino MAWU? 

2 MAWU mappandumma allang-Nge udde ere solla apan tinumuwo su leta'a 
mamara. Tawe aṛṛamaga si tou apan ellehanni ite; taweddu ma'anemma 
apulun kite. 
3I ite mallobbossa wuṛṛu mangindaun tou, taumata apan napenen asasusa 
wuṛṛu wotongnge mamassanna radda'a. Tawe saran sangkatou mappulu 
ma'ellega si tou, wuṛṛu i ite lai tawe manaile si tou. 
4Suṛṛinone ete radda'i ite apan papasannananne, asasusan kite apan 
aapendamanne, sumbali᷊ i ite massunna asasusa udde ṛuumannu Ruata si tou. 
5Arawe i tou nilessa ana waugu manga rosan kite, wuṛṛu nipuulla ana waugu 
ala᷊le᷊o kite. I Tou niṛṛuumanna tadea'u i ite masala᷊matta, ana waugu manga 
apapiane i ite niapa'apia. 
6I ite sarangkanambone niali᷊wune ere domba, sambau-sambau maddea'a 
lala᷊nne sassane. MAWU buatte nangema'a si tou ala᷊le᷊o kite 
sarangkanambone. 
7I tou nihesekka ringannu maṛṛagissa, arawe mangke uapasanna ringannu 
sabbare. I tou tawe namu'a moṛṛongnge naali᷊hidda ana'u domba apan 
iapidda su tampan pallaṛṛatanna ara'e naali᷊hidda inangngu domba apan 
huntinganna wambulu᷊ne. 
8I tou nitaṛṛanganna wuṛṛu niparikisanna, ana see niapidda wuṛṛu 
niṛṛuumanna pateanna. Taweddu na'ellega nasimme; i tou nate ana waugu 
rosan walahanni ite. 
9I tou nilagginga suadio'a ringannu taumata lale᷊o; labbinge su 
pattangngannu taumata ala, salaiwe i tou tawe na'ola'a ala᷊le᷊o, wuṛṛu tawe 
saran paassa namahia.” 
10 MAWU mappandumma manungku i tou matataṛṛangnga, wuṛṛu manantillu 
watanganne maola'a sasamba ipamappassa rosa. Ne uukke sarun 
malo᷊'engnga wuṛṛu maasilo papapulunne sulalu᷊mmi tou apulu MAWU sarun 
mariaddi. 

11Ana waugu udde MAWU nabbisara, “Napawe buatte natataṛṛangnga 
sansara i tou sarun su lalu᷊manna'a wuṛṛu ma'alu᷊assa. Allang-Ku udde, apan 
ma'alu᷊assa naung-Ku, buatte namasanna ṛuumannu taumata nambo; 
sulalu᷊mmi tou i Ya'u sarun mangampungnga si mangitou. 
12Ringannu naungnga malu᷊assa i tou nanantillu wiakke wuṛṛu nasutta su 
reengannu taumata lale᷊o. I tou namasanna rosa taumata nambo wuṛṛu 
niumali᷊omana tadea'u i mangitou ampunganna. Ne i tou Ta'u nionggola᷊nnu 
taumata manambo maola'a hadiane, wuṛṛu i tou naasomba wageangnge 
suadio'a ringannu manga taumata apan matuli᷊dda.” 

Yesaya 54 

Darangngu MAWU su Israel 

1Yerusalem, dorone i'o naali᷊hidda wawine tinna apan tawe wotongnge 
manungkangnga. Arawe orassa indi paggiote, wuṛṛu pangantarite ringannu 
lulluassa! Ana waugu manga anangngu marasai nilumebbe wuassu ana'a 
wawine apan tawe nitantangngu awingnge. 
2Tambaite ahewallu manga rasanna atatanaannu; lo'engke manga tali᷊ne 
wuṛṛu tohasse manga pasa'e! 
3I'o sarun aatambanna ahewalle watukku aikkatanna ara'e lai aiṛṛi, 
tumanangngu sarun mangintaṛṛe su leta'u manga walahanna wuṛṛu matana'a 
su manga soa apan orassa indi mala᷊nnabba. 
4Arie pa'ata'utta, i'o sarun tawe pansilianna; tawe aalu᷊andahanna wuṛṛu 
tappissi'anna. I'o sarun maabuli᷊ lala᷊wangngu sutempo ta'e dario'a; tate 
mannaungnga lai mabbiakka sassane ere inawalu᷊anna. 
5Mandariaddinu naola'a ere awingngu, Ruata na'ukkassu Israel uddewe 
Mananala᷊mannu. MAWU Apan Lembontaṛṛino, uddewe aran-Ne, i Tou Ruata 
uataṛṛino ahewallu runia. 

6Israel, i'o naali᷊hidda sangkatou awingnga maṛṛuala apan massusa ana 
waugu nitantangngu iamangngu ana'a. Arawe Ruata namaggo si'o apia 
wuṛṛu nabbisara, 
7“Tumba'u tala᷊ngkadio'a i Ya'u manantangngu ringannu napenen darangngu 
i'o Ta'u ala᷊panna apia. 
8Tumba'u tala᷊ngkadio'a i Ya'u manantangngu ana waugu asasa'u-U apan 
bahewalla. Arawe ringannu darangngu tutune i Ya'u mandangngu si'o.” Ete 
aroddi wisaran Duata Mananala᷊mannu. 
9“Ere sutempo i Nuh i Ya'u maddiandi manungku manawangnga wahewalla 
tate lai mangammon dunia, aroddi lai orassa indi Ya'u maddiandi manungku 
i Ya'u tate masa'u ara'e mamansaggi yamiu apia. 
10Salaiwe manga wowone manga wuidda umio'a, i Ya'u tawe illolo᷊ne 
tumala᷊ntummu. Pa'airen paddarame-U sidutu Ta'u aggasanna,” 
wisara MAWU apan mandangngu si'o. 

Yerusalem apan bakku 

11 MAWU nabbisara, “Ei Yerusalem, soa apan niala᷊le᷊oanne, i'o tawe maailo᷊re 
wuṛṛu tawe mallali᷊mbanne. Manga mali᷊tangngu indete iaddo-U apia, 
ringannu manga watu apan maarega. 
12Manga tanda batu Ta'u iapararisikka wuassu watun delima, manga ngara 
pasallangannu ahewalla wuassu watu permata, manga darandungngu 
wuassu ratna mutu manikam. 
13Anambon tumanangngu nabbali᷊ mallala᷊ṛṛenggeng-Ku, i mangitou sarun 
tawe su awussa ewe'e su lalu᷊manna'a. 
14I'o niapararisikki su wowo mali᷊ta'u atatuli᷊dda, niapaarau wuassu atata'utta 
wuṛṛu pangangallanga. 
15Napawe i'o pangaloanna, wali᷊newe i Ya'u apan nandolokka, salaiwe isai 
mamangalo si'o sarun manawo. 

16Ete i Ya'u apan na'ola'a mananassalla apan mangngalabba putungnga 
ipanassalla lutangnga. Ete i Ya'u lai apan na'ola'a tantara apan mappa'attu 
lutangnga udde ipamate. 
17Arawe suapan lutangnga apan nisassalla ipando'appa si'o, sarun tawe 
ma'apate. Wuṛṛu suapan a'ansilla sulalu᷊mmu pallaṛṛuungnganna sarun 
iapasingkannu nassala᷊. I Ya'u sarun mangonggollu auntunganna su manga 
allang-Ku,” etearoddi wisara MAWU. 

Yesaya 55 

MAWU nangonggollu aakkanna 

1 MAWU nabbisara, “Wette i yamiu sarangkanambone apan marou, 
pa'inumpe, ua'e nasaddiate. Rantate i yamiu apan tawe uatahuanna roitta, 
panengkampe gandumma apan tawe bawaekke, wuṛṛu ante! Anggore wuṛṛu 
susu nasaddiate, sengkampe ringannu tawe bawaekke. 
2Apa hunane mamalli sambau saranapa apan tawe maalu᷊assa naungnga, 
wuṛṛu mammanara hunan apa apan tawe maala᷊idda? Tuṛṛutte parenta-Ku, 
ne i yamiu sarun umanna anna apan mapia, wuṛṛu mattemma anna uaimbe 
apan matemangnga. 
3Paddaringikke, ei pabbawala-U, rantate ringang-Ku, i yamiu sarun Ta'u 
onggola᷊nnu wiakka tutune. Ringannu darangngu wuṛṛu tatuṛṛutta apan 
pina'ire-U si Daud, i Ya'u nangiittu riandi apan tawe auddusanne si yamiu. 
4Mangke atonna, i tou Ta'u itenega piaṛṛa'a wuṛṛu panglima, tialan taṛṛino-
U su manga walahanna. 
5I yamiu sarun mamaggo manga walahanna waine, wuṛṛu i mangitou sarun 
dumanta ringanni yamiu, ana waugu i Ya'u, MAWU Ruatanu, Ruata 
na'ukkassu Israel, ana waugu i Ya'u buatte namantuga si yamiu.” 
6Pabbelengke ringannu MAWU tantala᷊nna ta'e wotongnge; pailelarete si Tou 
tantala᷊nna i Tou ta'e marani. 

7Ṛinone taumata lale᷊o mangapia pabbiaṛṛanne, wuṛṛu mamalu᷊ lala᷊nnu 
ṛingidde. Wala'e i tou mabbelengnga ringannu MAWU, wuṛṛu maasomba 
darangngu-Ne. Ṛinone i tou mabbali᷊'a ringannu Ruatan kite, ana 
waugu MAWU mangampungnga ringannu naungnga awasa. 
8 MAWU nabbisara, “Ṛingirang-Ku wali᷊ne ere ṛingirannu, wuṛṛu lala᷊ng-Ku 
wali᷊ne lala᷊nnu. 
9Ere atanggakku langitta wuassu wowon dunia, ete aroddi lai atanggakke 
ṛingirang-Ku wuassu ṛibgirannu, wuṛṛu lala᷊ng-Ku su su wowon dala᷊nnu. 
10Naali᷊hidda uranna nangansalla wuassu langitta, wuṛṛu tawe 
mabbelengnga, ewe'e namokka runia, nanuwukka wuṛṛu napaatuwo manga 
sasuanna, nangonggollu wuane tadea'u isuanna wuṛṛu annananna, 
11Aroddi lai wisara apan niwisara-U tawe mabbelengnga ringang-Ku 
ringannu tawe gunane, arawe mahessi maola'a apa apan ipa'apulu-U, wuṛṛu 
manuungngu ala᷊wo'u pandumang-Ku. 
12I yamiu sarun manantangngu Babel ringannu ala᷊lu᷊assa, wuṛṛu iuntudda 
sumabbangnga ringannu sala᷊matta. Wowone wuṛṛu wuidda sarun lumuassa 
wuṛṛu maggio, manga aalu᷊anna su wawaila᷊nna mattalo᷊'appu lima. 
13Alu cemara sarun mangganti aputta ṛoaanna sasuanna bunga mangganti 
manga pala᷊mpungnga. Udde mariaddi tadea'u i Ya'u tumelengnga; maola'a 
tatiala sarangkalo᷊'enge apan tawe mawuli᷊.” 

Yesaya 56 

Anambon walahanna sarun masutta su reengannu umattu Ruata 

1 MAWU nabbisara su uman-Ne, “Pa'ola'e atatuli᷊dda wuṛṛu apan uasulu᷊ngngu 
tita-U. Ana waugu tala᷊ng kadio'a lai Ya'u rumanta manala᷊matta si yamiu 
wuṛṛu atatuli᷊-U iapali᷊atta'a. 
2I Ya'u mangala᷊matta taumata apan mallaghun allon Sabat wuṛṛu tawe 
ma'ola'a rosa su allo udde. Taumata apan tawe ma'ola'a ala᷊le᷊o sarun Ta'u 
olaanna ringannu mapia.” 

3Taumata raho apan na'ammullu umattu MAWU tawe wotongnge mabbisara, 
“MAWU tawe namala'u massubba si Tou suaddio'a ringannu uman-Ne.” 
Taumata apan niwutu tawe wotongnge maṛṛingidda “I ya'u masahadda 
maola'a reengannu umat-Tu MAWU, ana waugu i ya'u tate maasomba 
papapulunna.” 
4 MAWU nabbisara si mangitou, “Amungkangngu i yamiu mallaghun allon 
Sabatta, amungkangngu i yamiu satia su pa'aire-U wuṛṛu inolaannu 
maalu᷊assa naung-Ku, 
5ne arannu sarun naunganna sulalu᷊mmu Wale᷊-U wuṛṛu suwallattu 
pabbawala-U. Udde mappianne wuassu uatahuanna manga ana'a esakka 
wuṛṛu wawine. I yamiu Ta'u onggola᷊nnu aranna tawe auddusanne apan tawe 
abbuli᷊ananna.” 
6 MAWU nabbisara su manga taumata raho iapa nasuttate reengannu 
umattu MAWU, apan mandangngu MAWU wuṛṛu mattaṛṛamawu si Tou apan 
mangngaddatta allon Sabatta wuṛṛu matuṛṛutta su pa'aire-Ne, 
7“I Ya'u sarun Ta'u iapidda watukku Sion, su wui-U apan susi, wuṛṛu Ta'u 
onggola᷊nnu ala᷊lu᷊assa su wale᷊n patataṛṛamawuanna si Ya'u. Manga sasamba 
apan nionggolli yamiu su mezbah-U sarun Ta'u sengkamanna. Wale᷊-U sarun 
isaggo wale᷊n a'ali᷊omanannu anambon walahanna.” 
8Ete arendi wisara MAWU Apan Atanggaṛṛanne apan nanguntuddu Israel 
napule᷊ wuassu pamamuanganna, “I ya'u sarun mangapiddu manga taumata 
waine tadea marimpule᷊ suaddio'a ringanni mangitou apan naammulle.” 

Manga piaṛṛa'u Israel niṛṛuumanna 

9 MAWU nandolokku manga walahanna waine nirumanta ere winatangnga 
mala᷊ṛṛaga iapatambo uman-Ne. 
10MAWU nabbisara, “Manga piaṛṛa'u pabbawala-U uddewe manga taumata 
wuta! I mangitou waggan apa-apa. I mangitou naali᷊hidda asu mou apan tawe 
tumawanna, arawe sidutu mattiilla wuṛṛu mabbali᷊awa. Lalu᷊manna'a atonna 
i mangitou mattiilla! 

11I mangitou naali᷊hidda asu a'ombanganna apan tawe mala᷊idda. Manga 
piaṛṛa'a udde tawe maasunna. Sangkatou-sangkatou ma'ola'a walate apulu 
naungnge wuṛṛu maddea'a auntunganne sassane. 
12Manga mabbawu'anna udde mabbisara, ‘Wette i ite ma'inumma anggore 
wuṛṛu ma'inumma sara mawusa! Tiṛṛabbi sarun mappianne wuassu allo 
indi!’ ” 

Yesaya 57 

Pasasubba paal᷊uanna niwontohanna 

1-2Taumata mapia wuṛṛu maagama nate, taweddu maasunna ara'e ma'innunu 
olangnge udde. Napawe buatte nate, i mangitou nali᷊ute wuassu asasilaka 
wuṛṛu mangngillolo᷊te ringannu paddarame. 
3Arawe i yamiu, ammula᷊nnu taumata marosa, rantate parikisanna! I yamiu 
tawe mappianne wuassu taṛṛa wali᷊'immata, taumata apan apulune 
sussandagga wuṛṛu mabbalu᷊'u watanganne! 
4Isaite apan ilaggen kamiu? Isaite apan aalu᷊andahanni yamiu? Wali᷊newe i 
yamiu pallaṛṛiten taṛṛa awusu wuṛṛu mala᷊wangnga? 
5I yamiu massubba manga mongannu asasuwukka ringannu mamalan 
batangannu iaapiddu apulun dunia su alu᷊ngngu manga alu mangale᷊ng 
kamiu. I yamiu nallabbingu manga anangngu su wawala᷊nnu salu᷊kka, 
nisalle'a su manga wallattu watu. 
6Nariaddi naṛṛinote i yamiu mangammullu manga watu male᷊wakka wua 
isudde. Eteudde wageangngu! Ete su manga watu udde lai i yamiu nallali᷊nnu 
anggore wuṛṛu nangonggollu gandumma. Unnu pahinu i Ya'u malu᷊assu 
sarangkanambone udde? 
7I yamiu inaite watukku manga puiddu wowone wuṛṛu mangonggollu 
sasamba wuṛṛu mapaawusa apulu naungngu runianu. 
8I yamiu napararisikku manga paalu᷊annu apan masandaga su pua ngaran 
wale᷊n i yamiu. I Ya'u nitantangkeng kamiu. I yamiu nalluatta laubbu wuṛṛu 

nilumallowangke su antilla apan nilala᷊kku wawine apan nisewannu tadea'u 
matiilla suadio'a ringannu, see i yamiu nabbalate apulu naungngu. 
9I yamiu mappaattu lana wuṛṛu manga awawangngi wua'udde inaite 
massubba monganni Molokh. I yamiu nandolokku manga daroloṛṛanna su 
manga wanua marau, naddatingngu lai wanuan taumata nate. 
10Ringannu tawe illolo᷊ne i yamiu maddea'a manga monganna. I yamiu 
massunna manungku i mangitou wotongnge manonggollu atatohassa wakku, 
na'oman sara i yamiu tawe mallome. 
11 MAWU nabbisara, “Isaite manga monganna udde apan naaola'a si yamiu 
matta'utta, na'oman sara i yamiu mangngawusu wuṛṛu tate mannaungnga si 
Ya'u? Apa i yamiu tate massubba si Ya'u lai ana waugu i Ya'u tumanite 
mala᷊nnu uatine? 
12Arawe i Ya'u mamasingkatta si'o; pangangagamanu udde awusu, wuṛṛu 
anambon inolaannu udde tawe gunane si'o. 
13Napawe i yamiu mangintuli᷊, wala'e manga paalu᷊anna udde manala᷊matta 
si yamiu! I mangitou sarun mawuli᷊ italla'u anginna wuṛṛu mahangginna 
ringannu tiupanna paassa sumangngo! Arawe taumata uatullindumma si 
Ya'u sarun maapussa'a wanua udde wuṛṛu massubba Si ya'u su Wale᷊-U.” 

Ruata naddiandi sarun mangontolla wuṛṛu mapaapian uman-Ne 

14Piaddu mabbisara, “Pa'ola'e wuṛṛu saddiate lala᷊nnu uma-U, rammea'e 
ala᷊wo'u hala᷊hene.” 
15Ana waugu ete arendi wisaran Duata Apan Atanggaṛṛanne wuṛṛu 
na'ukkassa, apan uataṛṛino saran mala᷊nnu-la᷊nnu, “I Ya'u uatana'a su tampa 
apan matanggakka wuṛṛu susi, ewe'e lai suwallattu manga taumata apan 
masaṛṛionto'a wuṛṛu apan sussassillu manga rosane, ipanali᷊'u atatohassa 
wuṛṛu antimmi mangitou. 

16Tawe sarangkalo᷊'enge i Ya'u mapasala᷊n uma-U; tawe saran mala᷊nnu-la᷊nnu 
i Ya'u massa'u, tadea'u i mangitou tawe mapaddi apulu naungnge, sumbali᷊ 
ete i Ya'u apan mabbiakka si mangitou. 
17Rosan awawali᷊u mangitou naasa'u si Ya'u, ana waugu udde i mangitou Ta'u 
niṛṛuumanna wuṛṛu Ta'u nitantangnga. Arawe i mangitou maattikka puane 
wuṛṛu sidutu mammile lala᷊nne sassane. 
18I Ya'u naasilote pallala᷊ghun mangitou, arawe i mangitou i Ya'u iapaapia 
lai. I Ya'u sarun mangehetta wuṛṛu mantulu᷊ngngi mangitou wuṛṛu 
mapaalu᷊assu taumata apan naungnge massusa. 
19I Ya'u sarun mangonggollu atatammudda su anambon taumata, mawae ete 
marani aroddi lai marau. I Ya'u sarun mapaapian uma-U. 
20Arawe taumata lale᷊o uddewe naali᷊hidda tahalo᷊angnga apan malu᷊a'a wuṛṛu 
tawe male᷊nakka. Saggane mangngapiddu sapadda wuṛṛu labbo. 
21Tawe atatammudda su taumata marosa,” wisara MAWU. 

Yesaya 58 

Puasa apan tutune 

1 MAWU nabbisara, “Pangintuli᷊te ringannu ahewallu auatanna! Pasingkata'e 
su uma-U manga rosa mangitou. 
2I mangitou massubba si Ya'u miallo-miallo, wuṛṛu maapulu maasingkatta 
apulu-U, paṛṛimaunapa i mangitou ma'ola'a apapia, wuṛṛu satia su tita-U. I 
mangitou mabbisara manungku i mangitou malu᷊assa massubba si Ya'u wuṛṛu 
maapulun tita-Ku apan matuli᷊dda.” 
3Walahanna udde naiwalo᷊, “Apa hunane mappuasa 
amungkangngu MAWU tawe maasilo? Apa hunane i ite mattingkawawon 
batanganni ite amungkangngu i Tou tawe mappandumma?” 
MAWU nabbisara, “Atonna-tonna manungku tantala᷊nna i yamiu mappuasa, i 
yamiu maddea'a auntunganna sassane wuṛṛu mammoddo manga taumatan 
sewanu. 

4Tantala᷊nna mappuasa, i yamiu uatatiakka wuṛṛu uawawulo᷊ wuṛṛu 
ma'inolaanna ringannu maṛṛagissa. Sunnanu ola'i yamiu mappuasa udde 
mangalo᷊re-U see maddaringikka manga aali᷊omannu? 
5Napawe i yamiu mappuasa, i yamiu mannansara watangannu, i yamiu 
uaru'uttu puanu ere rongngan wala᷊bbuka. I yamiu mammilattu kaingnga 
karongnga wuṛṛu mannali᷊awukku awu, see natiilla rosone. Eteudde apan 
isassaggon kami mappuasa? Sunannu i Ya'u malu᷊assa su inolaanni yamiu 
udde? 
6Eteindi puasa apan ipa'apulu-U: Pallosa'e mantungngu pangangallanga 
wuṛṛu winabbawa mallinga, wuṛṛu pallosa'e manga taumata niallangnga. 
7Tahiate annu su manga taumata apan malu᷊nussa, tarimmata'e manga 
taumata lallele su wale᷊nu. Onggole᷊ten laubba su taumata tantole᷊, wuṛṛu arie 
mapawelengngu tuṛṛangngu apan ṛinone itulu᷊ngnga. 
8Ne asasemakka sarun sumabbangnga si yamiu ere matannallo, wuṛṛu manga 
lessanu mali᷊hakke mapia. I Ya'u sarun makkundinganna si yamiu. Daranta-
U sarun mallu'adda si yamiu wuassu ala᷊wo'u pappi'uanne. 
9Amungkangngu i yamiu umali᷊omanna, i Ya'u sarun maddaringikka. 
Amungkangngu i yamiu ma'ilala᷊re si Ya'u, i Ya'u sarun sumimbakka. Ariete 
pangallangnga sansulu᷊ngngu, addoa'e pasaseetta wuṛṛu aalu᷊andaga. 
10Onggole᷊ten kanna su taumata apan malu᷊nussa, wuṛṛu ontole᷊te manga 
taumata apan aallanganna. Amungkangngu inolaanni yamiu aroddi, ne 
ararandumma apan uapali᷊wutta si'o, sarun mabbali᷊ masemakka ere allo. 
11I Ya'u sidutu sarun ua'ehetta si yamiu wuṛṛu mallaidda si yamiu su leta'a 
apan mamara; i Ya'u sarun mandiaga si yamiu tadea'u sidutu sehatta wuṛṛu 
matohassa. I yamiu sarun maola'a ere wawaila᷊nna apan nasuungnga ua'ene, 
ere ali᷊matang kua'e apan tawe mamara. 
12Soa apan mala᷊nnute naola'a winalala᷊nna sarun iapararisikki yamiu apia su 
rapappake tabbe. I yamiu sarun isaggo ‘Walahanna apan napararisikku apia 

manga tanda'a batu wuṛṛu nanaṛṛupia manga wale᷊n apan nangkahohakka.’ 
” 

Lal᷊antakku taumata apan mangngaddatta allon Sabatta 

13 MAWU nabbisara, “Pangaddatte allon Sabatta maola'a allo huna MAWU. 
Imbaṛṛangnga mammanara hausannu sassane su allo udde. Laghua'e allo 
udde maola'a allo ala᷊lu᷊assa; Pangaddatte allon MAWU ringannu tawe 
sumale᷊le; arie lai mammanara ara'e mabbisara wisara apan tawe gunane. 
14Ne i yamiu sarun lumuassa ana waugu tuttuṛṛutta si Ya'u. Ya'u sarun 
ma'ola'a si yamiu aaddatanna su ahewallu runia. I yamiu sarun mabbiakka 
malu᷊assa ringannu hessin leta'a puassa'an Yakub, iupungngu ala᷊monanu, i 
Ya'u, MAWU buatte nabbisara.” 

Yesaya 59 

Nabi namontogga manga rosan walahanna udde 

1Imbaṛṛangnga massunna manungku tumaniten lome manala᷊matta si yamiu, 
ara'e tumaniten bengella maddaringikka sasala᷊ndenu. 
2Ana waugu ete ala᷊le᷊onu i Tou tawe maddaringikka sutempo i yamiu 
umali᷊omanna si Tou. Ete manga rosanu apan nakkaen kamiu wuassu Ruata. 
3I yamiu nassala᷊ ana waugu namahia wuṛṛu nallinga, ana waugu na'ola'a 
araṛṛagissa wuṛṛu mammate. 
4I yamiu mangngalaen hatto tawe pangiananne wuṛṛu makkuungnga 
ringannu tawe atatuli᷊dda. I yamiu mangngawusu wuṛṛu mangngasakku apa 
apan tawe gunane; i yamiu makkiinna ipandale᷊o taumata waine wuṛṛu 
ma'ola'a ala᷊le᷊o. 
5-6Manga ṛiinni yamiu apan dale᷊o mangngapiddu papate ere tallukku 
atoanna mawisa. Amungkangngu tallukka udde pesanganna, sumabbangke 
atoanne. Ṛiinna udde mangke tawe gunane si yamiu, naali᷊hidda laubba apan 
niraddu'a wuassu sala᷊kku ali᷊mbuwutta! 

7I ya'u tawe illolo᷊ne makkiinnu ala᷊le᷊o, wuṛṛu mangke mappulute mali᷊hakka 
olaanna. Ringannu tawe go'ane i yamiu mammate taumata apan tawe sala᷊ne; 
suapan tampa i yamiu inai, i yamiu mannantangngu ahaho akka wuṛṛu 
awawinasa. 
8I yamiu tawe maddea'a paddarame, wuṛṛu anambon inolaannu tawe 
atatuli᷊dde. Lala᷊nnu mangke wengkolla, wuṛṛu taumata apan umamatta su 
lala᷊nna udde sarun mabbiakka susa. 

Walahanna udde nanga'u rosa mangitou 

9Pabbawalaga udde nabbisara Ruata, “Orassa indi i yami masingkatte anio 
I'o tawe nanala᷊matta si yamiu wuassu manga taumata apan mangngallanga 
si yamiu. I yami uaṛṛaddo semakka, arawe tumba'u pia ararandumma. 
10I yami uasasaṛṛipo naali᷊hidda taumata wuta; allattune i yamiu iattara ere 
ṛabbi mattangnga; su tangngan taumata wiakka yami naali᷊hidda taumata 
nate. 
11I yami su atata'utta wuṛṛu su asasusa; i yami maddea'a atatuli᷊dda, arawe 
tawe baddi'a; i yami mangngantimma asasala᷊matta, arawe tawe gunane. 
12Tumanite manambo ala᷊le᷊ong kami su saruan-Nu; manga rosang kami 
mapaasala᷊ng kami. I yami atonna-tonna naatutukka ala᷊le᷊ong kami, wuṛṛu 
naasingkatta manga rosan kami. 
13I yami buatte nassinaadda wuṛṛu nilumawangnga MAWU, wuṛṛu maddiri 
tumantalongnga Ruatang kami. I yami buatte nangallangnga taumata waine 
wuṛṛu sinumewadde; ṛingiranni yami niumali᷊wu, wuṛṛu manga wisaran 
kami awusu. 
14Tita apan matuli᷊dda buatte niramme, wuṛṛu atatuli᷊dda niapaarau. Apapia 
naungnga tate iaregga su tangngan awadaalla, wuṛṛu asasaṛṛionto'a 
nitali᷊'uranna. 
15Tate lai taumata apan tawe mamahia, wuṛṛu isai apan mangngindaun 
ala᷊le᷊o, i tou sassane maola'a sole᷊ng kala᷊le᷊o.” 

MAWU nariahite manal᷊amatta uman-Ne 

MAWU buatte naasilo udde, wuṛṛu i Tou tawe malu᷊assa manungku tate lai 
atatuli᷊dda. 
16I tou nahrangnga manungku taweddu nirumanta wuṛṛu tate laiddu 
nanamba'a. Ne i Tou nappaattu taṛṛino-Ne sassane ipanala᷊matta wuṛṛu 
ipangonggollu auntunganna si mangitou. 
17I tou nappaattu atatuli᷊dda wuṛṛu asasala᷊matta ere laubba atta'a wuṛṛu 
araposa waja. I tou mappulu mangapia olangnge udde wuṛṛu mabbali᷊ssa 
apan tawe su atatuli᷊dda. 
18I tou nabbali᷊ssa manga seen-Ne uasulu᷊ngngu inolaanni mangitou. Ewe'e lai 
manga araratuanna su manga taṛṛanusa apan marau tawe mali᷊udda wuassu 
ṛuuman-Ne. 
19Taṛṛino wuṛṛu awawantu-Ge sarun ia'ata'uttu anambon taumata wuassu ra'i 
maddatingngu waṛṛatta. I tou sarun dumanta ere salu᷊kka apan masassagga 
apan tattiupannu anginna ma'ikkatta. 
20 MAWU nabbisara uman-Ne, “I Ya'u sarun dumanta su Yerusalem tadea'u 
manala᷊matta si yamiu sarangkanambone apan nawalu᷊ wuassu manga 
rosanu. 
21I Ya'u nakkiinnu pa'aire ringanni yamiu: I yamiu onggola᷊nnu taṛṛino-U 
wuṛṛu ala᷊ṛṛa-U saran mala᷊nnu-la᷊nnu. Ara'e lai ionggolla su manga anangngu 
tadea'u i mangitou lai wotongnge mangaṛṛa'u udde su ana'a pulunne orassa 
indi maddatingngu saran mala᷊nnu-la᷊nnu.” 

Yesaya 60 

Yerusalem sarun tumelengnga 

1Pabbuatte wuṛṛu ariaddite asasemakka ei Yerusalem, ana waugu semakku 
asasala᷊mannu nirumantate; Ruata mannemakka si'o ringannu awawantu-Ge. 
2Runia nioossu ararandumma, manga walahanna tataapannu ṛabbi wasa; 
arawe asasemakku MAWU sarun dumanta si'o, semakku daranta-Ne 
nilumiatta'a si'o. 

3Manga walahanna nirumanta mangngelekka watukku asasemakku, manga 
ratu ninumemman asasemakka apan nirumanta si'o. 
4Pa'ellege apa apan nariaddi su uapali᷊wutta si'o; tumana'u soa ma'ammulla 
ana mapule᷊ ringannu. Manga anangngu esakka nirumanta wuassu tampa 
marau, manga anangngu wawine wawawananna. 
5Naasilo udde i'o tinumiangnga wuṛṛu hatinu nasemakka; i'o naherangnga 
wuṛṛu nahewalla naungnga. Darotongngu manga walahanna niapidda 
ringannu, pa'aala wuassu samba'an tahalo᷊angnga niombo si'o. 
6Wanuanu niṛṛulunannu manambo unta, i mangitou nirumanta wuassu 
Midian wuṛṛu Efa. Wuassu Syeba taumata nangapiddu wula᷊wanna wuṛṛu 
amania, lapiddu maddalo᷊ inolaannu MAWU. 
7Ambingnga domba wuassu Kedar niapidda ringannu domba mendangenna 
wuassu Nebayot nasaddiate su ipattaṛṛamawunu. Sasamba udde ma'alu᷊assa 
naungngu MAWU i Tou nalloggakka Wale᷊n-Ne apan napenen awawantuga. 
8Apate udde apan tuttalla'a ere winabbawa naali᷊hidda merpati apan 
tantala᷊nna tuttalla'a mapule᷊? 
9Eteudde manga apalla apan rumanta mabbala᷊ngo mangngapiddu umattu 
Ruata mapule᷊ wuassu wanua marau. Sala᷊'a wuṛṛu wula᷊wanna niapidda lai 
tadea'u ipaddalo MAWU Ruatanu; su Ruatan Israel Apan Lembonsusi, apan 
na'ola'a uman-Ne a'addatanna. 
10 MAWU nabbisara su Yerusalem, “Taumata raho sarun dumanta 
mamangunna apia darandungngu, wuṛṛu manga ratu sarun mangimbe si'o. 
Dorone i Ya'u nakkuumannu sulalu᷊mmu asasa'u-U, arawe orassa indi Ya'u 
mappulute umakkannu. 
11Allo ṛabbi ngaran soanu sarun wawu'anna, tadea'u pa'aala manga 
araratuanna wotongnge iuntudda si'o, wuṛṛu manga ratun mangitou maola'a 
tawananna. 

12Walahanna wuṛṛu araratuanna apan maddiri tumuṛṛutta si'o, sarun mate 
wuṛṛu mawuli᷊ tawe baddi'a. 
13Ala᷊lu᷊assu mahurangngu Libanon sarun ṛuwoanna ringannu alu berangan, 
cemara wuṛṛu eru ipa'ola'a Wale᷊-U apan maṛṛansanga, wuṛṛu ipalloggakka 
tampa i Ya'u uarisikka. 
14Manga ana'u mangangallangngu rumanta umali᷊ntudda, iapa apan buatte 
nangalu᷊andaga si'o sarun massuṛṛubbawa, i'o sarun isaggo ‘Soa MAWU’, ‘Sion, 
Soan Duata Susin Israel’. 
15I'o sarun tawe itantangnga wuṛṛu iarantinna, wuṛṛu tawe iwala maola'a 
mala᷊nna-la᷊nnabba. I'o Ta'u olaanna ala᷊lu᷊assa sarangkalo᷊'enge, tampa 
ilallala'a saran mala᷊nnu-la᷊nnu. 
16I'o sarun padduli᷊anannu manga walahanna wuṛṛu manga ratu, ere 
sangkatou inangnga mappaduli᷊ anangnge. Ne i'o maasingkatte manungku i 
Ya'u MAWU, Mananala᷊mannu, wuṛṛu manungku Ruatan Israel apan 
matohassa Mamamallonnu. 
17I Ya'u uaapiddu wula᷊wanna ipangganti witu'a, wuṛṛu sala᷊'a ipangganti 
atta'a. Ta'u nionggola᷊nnu witu'a ipangganti alu, wuṛṛu atta'a ipangganti 
watu. Wanuanu sarun Ta'u olaanna matammudda wuṛṛu mala᷊ngnganna, 
wuṛṛu paparentanna ringannu atatuli᷊dda. 
18Tate lai batti'a su ola'u araṛṛagissa su wanuanu, su ola'u araṛṛimunsa'a 
ahahohakka su wageangngu letangngu. Naali᷊hidda darandungnga i Ya'u 
ualu᷊'adda si'o, wuṛṛu i'o sarun maddalo si Ya'u mananala᷊mannu. 
19I'o salaiwe lasa'e semaṛṛannu matannallo sutempo allo, wuṛṛu lasa'e lai 
semaṛṛannu wula᷊nna sutempo ṛabbi. Ana waugu i Ya'u MAWU naola'a 
asasemakka tutune si'o, i Ya'u mannemakka ringannu awawantu-U. 
20Ete si'o pia matannallo apan tawe umattuppa, wuṛṛu wula᷊nna apan tawe 
mansa'a. Ana waugu i Ya'u MAWU maola'a mananemakka apan tutune si'o 
tempon lala᷊lonu sarun masue. 

21Tumana'u soanu mammanara ringannu ṛinone, i mangitou sarun 
manahuanna wanua saran mala᷊nnu-la᷊nnu. I mangitou naali᷊hidda ranna 
cangkokka apan nisuang-Ku sassane, tadea'u mapali᷊atta'u awawantu-U. 
22Ewe'e lai amonanna apan addio'a wuṛṛu masa'ina sarun mabbali᷊ walahanna 
apan bahewalla wuṛṛu matohassa. I Ya'u MAWU sarun mali᷊hakke 
mammanara sutempo apan na'etta'a ara'e natantunna.” 

Yesaya 61 

Watti'u al᷊al᷊uassa su ola'u pamamallossa 

1Taṛṛino MAWU Apan Atanggaṛṛanne indi si ya'u; i Tou namile wuṛṛu 
nandolo'u iappa'apiddu watti'u ala᷊lu᷊assa su taumata asiangnga wuṛṛu 
iappa'apia taumata apan naungnge natumma'a; iappapasingkatta su 
taumatan ṛuumanna manungku i mangitou mali᷊hakke ipallossa, wuṛṛu su 
manga taumata sulalu᷊mmu tuttupanna manungku i mangitou sarun 
iapasabbangnga. 
2I tou nandolo'u iappawatti'a manungku nia'omante 
tempone MAWU manala᷊matta; hunan ipalluassa anambon taumata apan 
massusa, wuṛṛu mabbali᷊ssa manga seetti mangitou; 
3hunan ipangonggollu ala᷊lu᷊assa wuṛṛu lala᷊la'a su taumata apan massusa 
wuṛṛu lullalo᷊; hunan ipamalu᷊ asasusan mangitou maola'a aantarin daralo. I 
mangitou sarun maola'a ere alu apan nisuannu MAWU sassane. I mangitou 
sarun pia pallala᷊ghu mapia wuṛṛu naṛṛino, na'oman sara MAWU sarun 
bantuhanna. 
4I mangitou sarun mapararisikku manga soa apan mala᷊nnute nahohakka 
wuṛṛu manule᷊ manga tampa apan mala᷊nnute mala᷊nnabba. 
5Ei, pabbawala'u, taumata raho sarun mangimbe si yamiu; i mangitou sarun 
mallu'adda winatangngu wuṛṛu mammanara wailla se'e lai waillu anggorenu. 

6I yamiu sarun isaggo allangngu Ruata wuṛṛu isaggo imam 
wuassu MAWU kite. I yamiu sarun maatemma pa'aala manga walahanna 
wuṛṛu maapendamma lulluassa ana waugu darotongngi mangitou. 
7Ana waugu i yamiu naasombate asasili paarua lappuanna, wuṛṛu luhudda 
wuṛṛu aalu᷊andaga naola'e wageangnge, ne i yamiu sarun maasomba pussa'a 
paarua lappuanna lai su wanuanu wuṛṛu uatahuanna ala᷊lu᷊assa tutune. 
8 MAWU nabbisara, “I Ya'u marangngu atatuli᷊dda wuṛṛu maddantinnu 
pangangallanga se'e lai ala᷊le᷊o. I Ya'u sarun mangonggollu hadinu ringannu 
uaatokka, wuṛṛu mangiittu paddariandi sarangkalo᷊'enge ringanni yamiu. 
9Pallaṛṛitenu tumelengnga su anambon tampa, maddingikka suwallattu 
ala᷊wo'u walahanna. Ne anambon taumata apan naasilo sarun manga'u, 
manungku walahanna indi Ta'u niala᷊matanna.” 
10Yerusalem nabbisara, “I ya'u lulluassa ana waugu MAWU, naungku lullala᷊'a 
ana waugu Ruata. Naali᷊hidda ma'aawingnga esakka wuṛṛu wawine uapa'attu 
lalo᷊ggakka mangkaṛṛansanga, etearoddi MAWU nameddetta si ya'u laubbu 
asasala᷊matta wuṛṛu auntunganna. 
11Ere wualanna apan niasi'a sarun tumuwo maola'a sinuananna, 
etearoddi MAWU Ruata mapaatuwon asasala᷊matta wuṛṛu anambon 
walahanna sarun maddalo si Tou.” 

Yesaya 62 

1Ana waugu Yerusalem i Ya'u sarun mabbisara, ana waugu Sion i Ya'u tawe 
uatatana'a mala᷊nnabba, maddatingngu i tou iapaasala᷊matta wuṛṛu 
auntunganna mabbanala ere sasolo᷊anna sutempo ṛabbi. 
2Ei Yerusalem, manga walahanna naasilote auntungannu, manga ratu 
ua'ellegga awawantugu. I'o sarun isaggo ringannu aranna wakku, 
MAWU sassane apan mangonggollu aranna udde. 
3I'o naola'a ere mahkota maṛṛamaga si lima MAWU, mahkotan araratuanna 
su liman Duatanu. 

4Arannu wali᷊ne lai ‘Apan Nitantangnga’, wanuanu wali᷊ne lai ‘Apan 
Mala᷊nnabba’. I'o sarun isaggo, ‘Apan Arangnguannu Ruata’, wuṛṛu wanuanu 
sarun isaggo, ‘Apan Buatte Naawingnga,’ ana waugu MAWU mappulunu, i 
Tou ere sangkatou awingnga su wanuanu. 
5Ere sangkatou umbasanna nattunanga ana'a maṛṛuala, etearoddi 
Mandariaddinu sarun ma'awingngu. Ere sangkatou esakka malu᷊assa 
naungnge ma'asilo awingnge, etearoddi Ruata sarun mandangngu si'o. 
6Su darandungngu Yerusalem i ya'u nangaddo mandariagga; allo ṛabbi i 
mangitou tawe wotongnge mangillolo᷊, arawe ṛinone uata'a mannaungnga 
Ruata su pa'aire apan buatte niolang-Nge. 
7I mangitou tawe wotongnge mamala᷊n Tou mala᷊nnabba tantala᷊nna i Tou 
taambe namangunna apia Yerusalem, wuṛṛu olaanne tumelengnga su 
ahewallu runia. 
8 MAWU buatte na'ire ringannu sasalu wuṛṛu sarun mapaamatta ringannu 
taṛṛino-Ne: “I ya'u tate lai mangonggollu gandummi yamiu su seetta; taumata 
raho tate lai ma'inumma anggori yamiu apan nireaanni yamiu ringannu 
mattinsahadda. 
9Arawe i yamiu apan mangngammullu pangitinganna, sarun umanna wuane 
wuṛṛu maddalo MAWU; wuṛṛu i yamiu apan manni'o wuan anggore, sarun 
ma'inumma ua'ene su rallakku Wale᷊-U.” 
10Tumana'u Yerusalem, sabbangke amattu ngaran soa, saddiate lala᷊nna su 
manga taumata apan mapule᷊. Ola'e lala᷊nna malo᷊angnga, rammea'e watune, 
pasia'e manga waneṛṛa tadea'u manga araratuanna masingkatta. 
11 MAWU nangonggollu tanata indi su ala᷊wo'u pentakku wanua, “Walo᷊a'a su 
tumana'u Sion, ‘Pa'ellegge, MAWU Mananala᷊mannu nirumanta! I tou 
aopasannu manga taumata apan buatte nipallon-Ne’ ” 

12I mangitou sarun isaggo: ‘Umatta susi’; ‘Umatta apan nisala᷊mattu MAWU’. 
Yerusalem sarun isaggo ‘Soa apan nisalo᷊'u MAWU’, ‘Soa apan tate lai 
itantangngu MAWU’. 

Yesaya 63 

Auntungannu MAWU su manga araratuanna 
Mandariagga 

1“Isaite i tou apan nirumanta wuassu Bozra su Edom? laungnge maṛṛamu, 
peddenne maṛṛamaga; i tou u'amatta ringannu waṛṛani matohassa.” 

MAWU 

“Ete i Ya'u MAWU apan botongnge manala᷊matta wuṛṛu nirumanta ringannu 
uaapiddu watti'u auntunganna.” 

Mandariagga 

2“Anio laungngu aroddi aṛṛamunne, naali᷊hidda laubbu mamamakka wuan 
anggore?” 

MAWU 

3“Sassane i Ya'u sutampa pamamakkannu anggore suwallattu uma-U 
taweddu nantulu᷊ng-Ku. Manga walahanna mangke Ta'u niṛṛinda sulalu᷊mmu 
asasa'u-U, naali᷊hidda ere makkinda wuan anggore. Daṛṛa mangitou namiti'a 
naṛṛolo lau-U, naalu᷊hudda ahewallu lau-U. 
4I Ya'u buatte nanggola᷊gu allo ipabbali᷊ssa, wuṛṛu tempon pamamallossu 
uma-U. 
5I Ya'u maddea'a, arawe taweddu natulu᷊ngnga, i Ya'u naherangnga 
manungku taweddu massumbala. Wua'udde atatoha-U sassane apan 
natulu᷊ng-Ku, asasa'u-U apan nassumbala si Ya'u. 
6Sulalu᷊mmu asasa'u-U apan lukkenggamma, Ta'u niṛṛinda manga 
walahanna; Ta'u niṛṛadda'a i mangitou, wuṛṛu daṛṛa mangitou Ta'u niwoso 
su leta'a.” 

Apapian Duata su Israel 

7I Ya'u indete mabbatti'u darangngu MAWU wuṛṛu maddalo si Tou ana waugu 
ala᷊wo'u inolaan-Ne. Ringannu nilumambalanna i Tou nangala᷊matta uman-
U, ana waugu i Tou marangngu wuṛṛu darangngu-Ne tawe panguddusanne. 
8 MAWU nabbisara, “Atonna-tonna, i mangitou uddewe uma-Ku, manga 
ala᷊ṛṛana'a apan tawe nandale᷊o naungnga.” Ne i Tou nabbali᷊ Mananala᷊matti 
mangitou, 
9i Tou sassane niaṛṛiaannu asasusa mangitou, MAWU tawe nandolokku 
daroloṛṛanna ara'e maṛṛinu; Ete i Tou sassane namallossi mangitou ana 
waugu darangngu wuṛṛu tatala᷊ntum-Me. I Tou sidutu mammaduli᷊ si 
mangitou ro'en ala᷊monane. 
10Arawe i mangitou nilumawangnga wuṛṛu napaasusan naungngu MAWU. Ne 
i Tou nawale᷊longnga naola'a seetti mangitou i Tou sassane napapangalo 
nando'appa si mangitou. 
11Wua'udde i mangitou nanaungke tempon ala᷊mona, tempo Musa, 
allangngu MAWU. I mangitou naiwalo᷊, “Suapate MAWU apan nangehetta 
manga piaṛṛa'u uman-Ne niumamatta su tahalo᷊angnga? Suapate MAWU apan 
nangonggollu taṛṛino-Ne si mangitou? 
12Suapate MAWU apan uaringanna si Musa ringannu lima-Ne apan tumanite 
matohassa, wuṛṛu nama'a ua'e su saruanni mangitou tadea'u aran-Ne 
tumelengnga sarangkalo᷊'enge? 
13Suapate MAWU apan nangehetta si mangitou u'amatta su ua'e apan 
mala᷊lu᷊mma? Naali᷊hidda awalo᷊ u'amatta su wadda'u anne, i mangitou tawe 
saran paassa natara.” 
14 MAWU nangapiddi mangitou sutampa pangillolo᷊anna, naali᷊hidda 
winatangnga a'ulu᷊hanna iapasioma nannalo᷊ su wadda'a. Etearoddi i Tou 
nangehetta uman-Ne, tadea'u aran-Ne wantuhanna. 

Aal᷊iomanna maddorongnga aakkanna wuṛṛu sasumbala 

15Oh MAWU, pangintannote wuassu surga, wuassu atatanaan-Nu apan 
na'ukkassa wuṛṛu mawantuga. Suapate darangngu wuṛṛu awawaṛṛani-Nu? 
Suapate apapia wuṛṛu darangngu-Nu? Ariewe udde taṛṛanganna si yami. 
16Wali᷊newe I'o Iamangngi yami? Abraham wuṛṛu i Yakub waggan kami. 
Arawe I'o MAWU, uddewe Iamangngi yami, Mananala᷊matta si yami ro'en 
ala᷊monane. 
17Oh MAWU, anio i yami niwala-Nu niumali᷊wu? Anio I'o napaattikku 
naungngi yami na'oman sara i yami tate mata'uttu MAWU? Pabbelengke ana 
waugu manga allang-Ngu, wuṛṛu uman-Nu, pussa'a-Nu. 
18Anio niwala-Nu seetta mangke makkinda Wale᷊n-Nu, wuṛṛu manga taumata 
mandale᷊o wuid-Du apan susi? 
19I'o ma'ola'a si yami ereola'u taambe namarenta si yami, ereola'u i yami 
taambe naola'a uman-Nu. 

Yesaya 64 

1Hesa'e langitta wuṛṛu sossokke, oh MAWU, ola'e manga wowone u'io'a su 
saruan-Nu, 
2naali᷊hidda putungnga mappaṛṛenggamu alu wuṛṛu napahoggokku ua'e. 
Papali᷊attaa'e taṛṛino-Nu su manga seen-Nu, na'oman sara manga walahanna 
mangngiladda su saruan-Nu. 
3I'o buatte na'ola'a inolaanna apan bahewalla, apan tawe niaṛṛangngo kami. 
I'o sinumossokka, wuṛṛu su saruan-Nu manga wowone niumio'a. 
4Taambe saran paassa piaddu naaringikka, wuṛṛu taambe saran paassa 
piaddu naasilo manungku wali᷊ne wuas-Si'o, pia mawu apan mammanara, su 
taumata apan uaantimma si tou. 
5I'o mannalo᷊ho taumata apan matuli᷊dda, wuṛṛu ingana'a apan mabbiakka 
tuttuṛṛuta apulu-Nu. I'o massa'u si yami, arawe i yami sidutu ma'ola'a rosa 
atonna ro'en dorone i yami nassala᷊. 

6I yami sarangkanambone uddewe taumata marosa, ewe'e lai inolaanni yami 
apan mapia udde lale᷊o wuṛṛu tawe waresi. I yami sarun mawuli᷊ ana waugu 
ala᷊le᷊ong kami naali᷊hidda rongnga tinumolangnga nitalla'u anginna. 
7Taweddu niumali᷊omanna Si'o, ara'e maddorongnga a'ontolla Si'o, ana 
waugu I'o mammunin hati-Nu si yami, wuṛṛu namalang kami pappateannu 
rosang kami. 
8Arawe I'o, oh MAWU, uddewe Iamangngi yami, i yami leta'a madde'etta, 
wuṛṛu I'o na'ola'a saṛṛene; i yami sarangkanambone uddewe lanna'u lima-Nu. 
9Nariaddi ariewe tumanite masa'u, oh MAWU, ariete lai mannaungnga rosang 
kami; ellehete, i yami indi uman-Nu. 
10Manga soa-Nu apan na'ukkassa naali᷊hidda wadda'u anne, Yerusalem 
naola'a wadda'a maṛṛasa wuṛṛu mala᷊nnabba. 
11Wale᷊n Duata apan susi wuṛṛu mawantuga tampan ala᷊monan kami maddalo 
Si'o, buatte niepoddu putungnga; anambon tampa apan ipa'apulung kami 
naola'e winalala᷊nna. 
12I'o ma'ellega sarangkanambone udde, oh MAWU, ṛatadde I'o tumba'u 
mala᷊nnabba? Apa I'o sarun mamalan kami tumaniten uatataṛṛanga 
mawakkatta? 

Yesaya 65 

Ṛuumannu Ruata su manga lumal᷊awangnga 

1 MAWU nabbisara, “Ya'u nasaddiate sumimbakka uma-U, arawe i mangitou 
tawe umali᷊omanna si Ya'u. Ya'u uasaddia paisasombanni mangitou, arawe i 
mangitou tawe maddea'a si Ya'u. Walahanna udde maddiri mamaggo si Ya'u, 
salaiwe i Ya'u nasaddiate sumimbakka: i Ya'u indite! 
2I Ya'u sidutu uasaddia manalo᷊ho uma-U, arawe i mangitou apulune 
lumawangnga. Walahanna udde ma'ola'a ala᷊le᷊o wuṛṛu tuttuṛṛuta hola᷊gge 
sassane. 

3I mangitou sidutu ma'ola'a si Ya'u massa'u ana waugu mangngonggollu 
sasamba su manga wawaila᷊nna huna manga monganna wuṛṛu 
mannambunnu amania su manga mezbahne. 
4Sutempo ṛabbi i mangitou inaite watukku manga liangnga wuṛṛu 
lala᷊bbinganna maddorongnga tatantiro su manga ṛimuuddu taumata nate. I 
mangitou u'inassa wawi wuṛṛu ma'inumma sawon ṛemessa apan 
isassingadda. 
5I mangitou mabbisara ‘Roote paarau, arie pangeṛṛetta si yami ana waugu i 
yami na'ukkassa wuṛṛu uaṛṛae wuassi yamiu!’ I Ya'u tawe maaṛṛaddanna 
maasilo pallala᷊ghu mangitou! Asasa'u-U si mangitou naali᷊hidda putungnga 
apan tawe mappaddumma. 
6Ṛuumanni mangitou uawoṛṛette su saruang-Ku. Atonna, i Ya'u tawe 
matatana'a mala᷊nnabba. I Ya'u buatte nabbali᷊ssa ala᷊le᷊o mangitou 
7ana waugu rosa mangitou wuṛṛu rosa ala᷊mona mangitou. I mangitou 
mallobbossa si Ya'u ringannu mannambunnu amania huna manga monganna 
su tampa pasasubbanna su wuidda. I Ya'u buatte nabbali᷊ssa si mangitou 
uasulu᷊ngngu inolaanni mangitou su allo nanangkali᷊u.” 
8 MAWU nabbisara, “Wuang anggore apan ta'e pia ua'ene tawe iramme, arawe 
olaanna ua'en anggore. Aroddi lai pabbawala-U tawe Ta'u pateanna abbi, ana 
waugu suwallatti mangitou ta'e paiddu apan mattaṛṛamawu si Ya'u. 
9Sambageanganna taumatan Israel wuassu ṛuanganni Yehuda sarun Ta'u 
ala᷊matanna, wuṛṛu papapulunni mangitou sarun maapussa'a leta'u 
panenteang-Ku. Manga taumata nipile-U apan mattaṛṛamawu si Ya'u sarun 
matana'a poiaroddi. 
10Uma-U sarun massubba si Ya'u; domba wuṛṛu sapi mangitou sarun 
manioma su Leta'u Saron wuṛṛu su Wawala᷊nnu Akhor. 

11Arawe wali᷊ne aroddi pala᷊ddu manga taumata apan nanantang-Ku, apan 
tawe pandumme su Sion, wui-U apan susi, apan mannengokku anna si Gad 
wuṛṛu si Meni, manga mongannu auntunganna wuṛṛu pala᷊ddu taumata. 
12I yamiu sarangkanambone sarun mate maola'a sole᷊ng karaṛṛagissa. Ana 
waugu, sutempo i Ya'u mammaggo, i yamiu tawe sumimbakka, wuṛṛu 
sutempo i Ya'u mabbisara, i yamiu maddiri maddaringikka. I yamiu 
mappianne lumawangnga si Ya'u wuṛṛu ma'ola'a ala᷊le᷊o. 
13Mangke atonna, taumata apan massubba si Ya'u sarun umanna, wuṛṛu i 
yamiu amalu᷊nusanna. I mangitou sarun ma'inumma, arawe i yamiu 
amarouanna. I mangitou sarun lumuassa, arawe i yamiu pansilianna. 
14Mangke atonna, i mangitou sarun lumala'u ala᷊lu᷊assa, arawe i yamiu lumuai 
ringannu sussangitta. 
15Manga taumata nipile-U sarun mappaattu arannu maola'a wawontoga; 
‘Antimanna MAWU Apan Atanggaṛṛanne mamate si yamiu ere lai si 
mangitou!’ Arawe taumata apan matuṛṛutta si Ya'u sarun Ta'u onggola᷊nnu 
aranna wakku. 
16Suapan taumata su wanua udde apan maddorongnga ala᷊matta, sarun 
maddorongnga ala᷊matannu Ruata apan satia. Suapan taumata apan massalu, 
sarun massalu ringannu arannu Ruata apan satia. Ana waugu asasusa apan 
dorone nawuli᷊te wuṛṛu nitimbuli᷊anante.” 

Riaddianna wakku 

17 MAWU nabbisara, “I Ya'u sarun mandiaddi langitta apan bakku wuṛṛu 
runia apan bakku. Manga riaddianna tempon dorone sarun timbuli᷊ananna 
wuṛṛu tate naunganna lai. 
18Lalluasse wuṛṛu lallala'e saran mala᷊nnu-la᷊nnu ana waugu 
sarangkanambone apan niriaddi-U. I Ya'u na'ola'a Yerusalem wakku napenen 
ala᷊lu᷊assa, wuṛṛu tumanangnge pasi lagge. 

19I Ya'u sassane sarun lumuassa ana waugu Yerusalem, wuṛṛu lumala'a ana 
waugu tumanangnge. Su soa udde tate lai lalu᷊ai, wuṛṛu tate lai aintuli᷊ 
ma'iontolla. 
20Ala᷊ṛṛanangnge taweddu nate ta'e maradio'a, wuṛṛu timmadde sarun 
ma'oman uukka malo᷊'engnga. Taumata apan uukke maṛṛasutta su tonnane 
ellehanna ere saṛṛentumuwo, wuṛṛu apan nate taambe sutempo udde, 
naṛṛinoannu ṛuumang-Ku. 
21-22Taumata sarun mapararisikku wale᷊n wuṛṛu matana'a sassane; taumata 
waine sarun tawe maatana'a. I mangitou sarun massuannu waillu anggore 
wuṛṛu ma'inumma ua'ene; taumata waine sarun tawe mapa'inumma. Uma-U 
uukke sarun malo᷊'engnga ere punnu alu, wuṛṛu maatemma hessin 
inasaharanni mangitou. 
23Sarangkanambone apan a'olaanni mangitou sarun mahessi, wuṛṛu 
ala᷊ṛṛana'i mangitou tawe aṛṛombanganne mate. I mangitou wuṛṛu 
papapulunni mangitou sarun Ta'u ala᷊matanna saran mala᷊nnu-la᷊nnu. 
24Tantala᷊nna i mangitou taambe naddorongnga, i Ya'u buatte sinumimbakka; 
tantala᷊nna i mangitou taambe nuddussa inumali᷊omanna, i Ya'u buatte 
naddaringikka aali᷊omanni mangitou. 
25Serigala wuṛṛu ana'u domba su sampunna u'anna nannalo᷊; singa u'anna 
laṛṛami ere lai sapi, wuṛṛu atoanna tate lai maasilaka. Su ahewallu wui-U 
apan na'ukkassa, taweddu lai apan mallinga ara'e ma'ola'a ala᷊le᷊o.” 

Yesaya 66 

MAWU nakkuungngu manga walahanna 

1 MAWU nabbisara, “Langitta uddewe adderan araratuang-Ku, wuṛṛu runia 
pangangaddoannu ledda-U. Nariaddi wale᷊n saṛṛene ereapa sarun Ta'u 
iapararisikka maola'a atatanaang-Ku, wuṛṛu tampa ereapa sarun pamanuang-
Ku? 

2Uli᷊lin pati'uppa uddewe lanna'u lima-U, ne sarangkanambone udde niola'a. 
Arawe apulu-U eteudde taumata naungnge masaṛṛionto'a, apan mangnga'u 
manga rosane, apan matta'utta wuṛṛu matuṛṛutta si Ya'u. 
3Arawe walahanna udde ma'ola'a walate apulu mangitou; i mangitou 
malu᷊assa mattaṛṛamawu ringannu atokke apan ma'arantinna. Si mangitou 
tawe paddaṛṛalanne: mangngonggollu sapi esakka wuṛṛu mangngonggollu 
taumata, mangngonggollu ana'u domba wuṛṛu mammaddi ullekkan asu; 
mangngonggollu gandumma wuṛṛu mangngonggollu daṛṛan bawi, 
mannambunnu amania wuṛṛu massubba pa'alu᷊anna. 
4Ana waugu udde i Ya'u ma'ola'a walate apulu-U wuṛṛu mangema'a si 
mangitou manga asasilaka apan iaata'utti mangitou. Anawe sutempo i Ya'u 
mammaggo, taweddu sumimbakka; sutempo i Ya'u mabbisara, taweddu 
maddaringikka. I mangitou apulune lullawangnga si Ya'u i Ya'u sarun 
ma'ola'a ala᷊le᷊oanne.” 
5Paddaringikke apa apan iwabbisara MAWU, ei i yamiu apan matta'utta 
wuṛṛu matuṛṛutta si Tou, “Ana waugu i yamiu satia si Ya'u, pia suwallattu 
walahannu apan maddantinni yamiu, wuṛṛu maddiri massagalo᷊mang kamiu. 
I mangitou mangngalu᷊andaga si yamiu ringannu mabbisara, 
‘Wala'e MAWU mapali᷊atta'u awawantu-Ge, tadea'u i yami maasilo ala᷊lu᷊assi 
yamiu.’ Arawe ete i mangitou sassane apan maasomba asasili. 
6Paddaringikka! Pia tingikka ruddallu'a su soa; pia tingikka su Wale᷊-U; 
eteudde tingi-U apan tantala᷊nna mabbali᷊ssa seetta! 
7Soa susi-U ere sangkatou inangnga apan mangngunsiwe tantala᷊nna taambe 
naapendamma taddu'a; apan nanungkangngu ana'a esakka tantala᷊nna 
taambe namendamma taddu'a ṛumana'a. 
8Isai buatte naaringikka olangnge ereudde? Isai buatte naasilo arariaddianna 
lihidde ereudde? Arawe walahannu Israel nasungkangke sutempo Sion 
mannatakke ma'apendamma taddu'a manungkangnga. 

9Imbaṛṛangnga massunna i Ya'u nangapiddu uma-U ma'oman sutempone 
iasungkangnga wuṛṛu tawe namala mangitou iasungkangnga.” Etearoddi 
wisara MAWU. 
10Lallala'e suadio'a ringannu Yerusalem, ei anambon taumata apan 
marangngu. I yamiu apan lullalo᷊ ana waugu i tou, orassa indi wotongngete 
lumuassa. 
11I yamiu sarun maatemma pa'aalane, naali᷊hidda sangkatou ana'a sussusu 
inangnge. 
12Ana waugu MAWU nabbisara, “I yamiu sarun Ta'u onggola᷊nnu lalu᷊manna'a 
naali᷊hidda salu᷊kka apan mangngelekka; pa'aala manga walahanna sarun 
iapidda ringannu naali᷊hidda salu᷊kka apan tuttompe'a. I yamiu naali᷊hidda 
ana'a apan iappasusu wuṛṛu sasalu᷊ruannu inangngene, see lai 
sassaṛṛiolohanna su ṛiwane. 
13I Ya'u sarun malluassa si yamiu su Yerusalem, ere sangkatou inangnga 
mallimbatta anangnge. 
14Naasilo udde, i yamiu sarun lumuassa, wuṛṛu mabbali᷊ matohassa wuṛṛu 
sehatta ere nannalo᷊ wakku. Ne manga allang-Ku sarun ma'apendamma 
taṛṛino-U wuṛṛu manga see-U sarun ma'apendamma asasa'u-U.” 
15Atonna, MAWU sarun dumanta ringannu putungnga; i Tou sarun suma'e 
kereta-Ne naali᷊hidda anginna ali᷊susu, tadea'u mapasabbangngu asasa'u-Ne, 
wuṛṛu mammuṛṛeangnga ringannu ma'ikkatta. 
16Ana waugu anambon taumata apan niasangkala᷊nna nassala᷊ sarun 
iṛṛuuman-Ne ringannu putungnga wuṛṛu hale᷊le, wuṛṛu manambote apan 
niṛṛuumanna pateanna. 
17 MAWU nabbisara, “Anambon taumata apan mapaasusin batanganne 
tadea'u inai su manga wailla massubba manga monganna wuṛṛu 
mattaṛṛamawu si mangitou, sarun mawuli᷊ suadio'a ringannu manga taumata 

apan u'inassa ṛemessu wawi wuṛṛu wala᷊wo see lai anna waine apan 
ma'arantinna. 
18I Ya'u masingkattu ṛingiranna wuṛṛu inolaanni mangitou. I Ya'u nirumanta 
tadea'u mangammullu manga taumata wuassu ala᷊wo'u walahanna. Sutempo 
i mangitou uaammulle, i mangitou sarun maasilo taṛṛino-U. 
19I Ya'u sarun mangaddon sambau tatiala su pattangnganni mangitou. 
Sambageanganna addio'a suwallatti mangitou Ta'u iapaasala᷊matta. I 
mangitou sarun Ta'u irolokka ringannu manga walahanna su manga wanua 
marau apan taambe saran paassa naaringikka si Ya'u ara'e naasilo 
awawantuga wuṛṛu taṛṛino-U: watukku Spanyol, Libia, wuṛṛu Lida ringannu 
manga mamamitingnge apan masiṛṛongnga, watukku Tubal wuṛṛu Yunani. I 
mangitou sarun mamasingkattu awawantu-Ku su pattangngannu manga 
walahanna udde. 
20Wuassu manga wanua udde i mangitou sarun mangapidda apia manga 
tuṛṛangngi yamiu sambalahanna maola'a aonggolla si Ya'u. I mangitou sarun 
mangapiddu manga taumata udde su wui-U apan susi su Yerusalem ringannu 
uasa'e awalo᷊, keledai wuṛṛu unta, wuṛṛu ringannu kereta see roda, ere 
inanaramannu taumatan Israel mangngapidda su Wale᷊n MAWU sasamba 
gandumma sulalu᷊mmu tampane apan baresi. 
21Sambageanganna suwallatti mangitou sarun Ta'u itenega maola'a imam 
wuṛṛu taumatan Lewi. 
22Naali᷊hidda langitta wakku wuṛṛu runia wakku sarun matatana'a ana waugu 
taṛṛino-U, aroddi lai pallaṛṛitenu wuṛṛu arannu sarun sidutu matatana'a. 
23Suapan Bula᷊nna wakku wuṛṛu suapan allon Sabat anambon umattu 
taumata sarun dumanta massubba si Ya'u su Yerusalem. 
24Sutempo umamatte, i mangitou sarun maasilo winalu᷊nannu manga 
taumata apan buatte nilumawangnga si Ya'u. Uli᷊dda apan u'inassa 
winalu᷊nanni mangitou sarun tawe mate, wuṛṛu putungnga apan 

mannoṛṛobba si mangitou tawe mappadumma; sambau inolaanna 
aellehanna apan maata'utta su anambon taumata.” 

Yeremia 

Yeremia 1 

1Buke indi lalo᷊ṛṛoannu manga wisaran Yeremia ana'i Hilkia, sangkatou imam 
wuassu soa Anatot su wageangngu leta'i Benyamin. 
2MAWU nabbisara si Yeremia tonna mapulo᷊ tallu sutempo i Yosia ana'i Amon 
ratun Yehuda uaparenta. 
3Wua'udde MAWU nabbisara si tou apia ringannu masokka-sokka, 
manattakka wuassu i Yoyakim ana'i Yosia uaparenta naddatingngu tonna 
mapulo᷊assa i Zedekia ana'i Yosia uaparenta. Su wula᷊nna ali᷊mane tonna udde 
lai tumana'u Yerusalem niṛṛuwo watukku pamamuanganna. 

Bawaggo si Yeremia 

4 MAWU nabbisara si ya'u, 
5“Tantala᷊nna i Ya'u taambe nadiandi si'o sulalu᷊mmu piolon inangngu, wuṛṛu 
tantala᷊nna i'o taambe nasungkangnga, i Ya'u buatte namile wuṛṛu 
maneneggu maola'a nabi su manga walahanna.” 
6I ya'u sinumimbakka, “Ore MAWU Apan Atanggaṛṛanne, i ya'u ta'e wagga 
mabbisara ana waugu i ya'u ta'e dario'a.” 
7Arawe MAWU sinumimbakka, “Arie pabbisara manungku i'o ta'e dario'a. 
Amungkangngu i Ya'u mandolokku inai ringanni sai-sai, i'o ṛinone inai, 
wuṛṛu sarangkanambone apan Ta'u nirolokka udde iwalo᷊nu, ṛinone 
iapasingkannu si mangitou. 
8Arie paata'utti mangitou, ana waugu i Ya'u sarun maṛṛundinganna si'o 
tadea'u mallu'adda si'o. Ya'u, MAWU, buatte nabbisara!” 
9Wua'udde MAWU nangulu᷊kku lima-Ne, wuṛṛu namita moṛṛongku see 
nabbisara, “Paddaringikke wuṛṛu ali᷊ata'e manga wisara apan Ta'u 
niapasingkatta indi. 

10Allo indi i Ya'u mangonggolla si'o taṛṛino su manga walahanna wuṛṛu 
manga araratuanna – taṛṛino ipanuwangnga wuṛṛu ipangema'a, tadea'u 
ipamaddo wuṛṛu ipamate, iapararisikka wuṛṛu ipassuanna.” 

Darua aellega 

11 MAWU nabbisara si ya'u, “Apate niasiloannu, Yeremia?” I ya'u 
sinumimbakka, “Rannu alu badam, MAWU.” 
12“Atonna,” Unnu MAWU, “I Ya'u mattaṛṛapa tadea'u sarangkanambone apan 
niwisara-U sarun matipussa.” 
13Wua'udde MAWU naiwalo᷊ si ya'u apia, “Apate lai apan niasiloannu?” I ya'u 
sinumimbakka, “Su samba'a sawannakka i ya'u naasilo urinna apan lalo᷊ṛṛone 
tantala᷊nna huggogokka wuṛṛu ereola'u mabbosote inawarendi.” 
14 MAWU nabbisara, “Wuassu samba'an sawannakka asasilaka sarun 
lumapputta wuṛṛu maṛṛia'a su anambon tumana'u wanua indi. 
15I Ya'u sarun mandolokku anambon walahanna su samba'an sawannakka 
rumanta mangaṛṛo Yerusalem. Manga darandungnga apan uapali᷊wutta soa 
indi see lai manga ngaran pasallangannu wahewalla wuṛṛu anambon soa su 
Yehuda sarun aṛṛoanni mangitou. 
16I Ya'u sarun makkuumannu uma-U, ana waugu i mangitou na'ola'a rosa 
wuṛṛu tinumali᷊udda si Ya'u. I mangitou buatte nangonggollu manga sasamba 
su manga mawu waine, wuṛṛu nallanginnu manga paalu᷊anna lapiddu 
massubba si tou. 
17Pandiahite, Yeremia! Roote wuṛṛu pasingkata'a si mangitou, 
sarangkanambone apan Ta'u nirolokka si'o. Arie mata'utti mangitou, tadea'u 
i'o tawe Ta'u olaanna lembon matta'utta lai sumaruanna si mangitou. 
18-19Paddaringikka! I'o sarun tompola᷊nnu manga tumana'u wanua indi, 
eteudde manga ratun Yehuda, manga mangangumbele parenta, manga 
imam, wuṛṛu tumanangnge. Arawe allo indi Ya'u mangonggolla si'o 
atatohassa ipando'appa si mangitou. I'o sarun mabbali᷊ ere soa pia tanda 
batune, naali᷊hidda diṛṛi atta'a wuṛṛu darandungnga witu'a. I mangitou sarun 

tawe mapamaddonu, ana waugu i Ya'u sarun uarundinganna wuṛṛu 
ualu᷊'adda si'o. I Ya'u, MAWU, buatte nabbisara.” 

Yeremia 2 

Darangngu MAWU su Israel 

1 MAWU nandolo'u 
2mangali᷊atan batti'a indi su anambon taumata su Yerusalem, “Ei Israel, i Ya'u 
mannaungnga i'o aroddi asatiane sutempo i'o ta'e dario'a; aroddi ahewalle 
darangngunu sutempo i ite buatte naawingnga. Watukku wadda'u anne i Ya'u 
tatantalongannu u'amatta su wageangngu leta'a apan tawe nisuananna. 
3Israel, i'o pussa'a-U sassane, tatuno naung-Ku apan arangnguang-Ku. I Ya'u 
nangema'u asasilaka su ala᷊wo'a apan na'ola'a si'o uatataṛṛangnga susa, i 
Ya'u, MAWU, buatte nabbisara.” 

Rosan al᷊amonan walahannu Israel 

4Paddaringikke tanata MAWU, ei i yamiu pallaṛṛiten Yakub, manga 
walahannu Israel! 
5MAWU nabbisara, “Pasasala᷊ apate apan niasombangannu ala᷊monanu si Ya'u, 
na'oman sara i mangitou nandale᷊o si Ya'u? I mangitou sidutu massubba 
paalu᷊anna apan tawe gunane wuṛṛu panginsueanne i mangitou sassane 
nabbali᷊ nahelo. 
6I Ya'u tate pandumanna; i Ya'u, apan buatte nangehetta si mangitou su 
lala᷊nna, wuṛṛu nangapiddi mangitou sinumabbangnga wuassu Mesir 
niumamattu wadda'u anne, wageangngu leta'a maṛṛasa apan manambo 
liobbongnge, see lai mamara wuṛṛu ma'asilaka – wadda'a apan taweddu 
uatana'a wuṛṛu tawe amatanna! 
7Watukku wanua apan masuwukka i Ya'u nanguntuddi mangitou tadea'u 
maatemma manga hessine wuṛṛu ala᷊wo'a apan mapia poiaroddi. Arawe 
isudde leta-U nilale᷊o mangitou wuṛṛu pussa'a-U niola'i mangitou 
maarantinna. 

8Manga imam taweddu maiwalo᷊ suapa i Ya'u, Mawune. Manga 
mallaṛṛuungnga lai wagga isai Ya'u, manga tembonanne lai lullawangnga si 
Ya'u. Ringannu arannu Baal manga nabi mabbisara, wuṛṛu massubba 
paalu᷊anna apan tawe gunane.” 

Aansillu MAWU su pabbawala-Ne 

9 MAWU nabbisara, “Orassa indi pabbawala-U Ta'u ipaggatto apia, wuṛṛu 
papapulunne Ta'u parikisanna. 
10Sallete apannu Siprus samba'an waṛṛatta, pandolokken taumata su 
samba'an ra'i watukku wanua Kedar, pamarikisse poiaroddi ringannu 
ma'udduppa, apa buatte nariaddi sambau hatto apan uasulu᷊ngnga? 
11Taambe saran paassa nariaddi sambau walahanna nanu'addu mawune 
salaiwe udde wali᷊ne Ruata apan atonna. Arawe uma-U buatte nanali᷊u-U, 
apan ma'aluassa si mangitou ringannu sambau saranapa apan tawe maaola'a 
apa-apa. 
12Ana waugu udde, ei langitta, pangio'e! Atiangngate wuṛṛu pangngiladde! 
13Uma-U ma'ola'a rosa hatine darua: i mangitou tinumali᷊udda si Ya'u, 
ali᷊matang kua'e apan mangngonggollu wiakku taumata; i mangitou 
nallanginna hunan batanganne tampang kua'e lassutta apan tawe 
maataṛṛangnga ua'ene.” 

Pangillul᷊eannu lal᷊awangngu Israel 

14“Israel wali᷊ne allangnga, wali᷊ne lai papapulunnu manga allangnga. Arawe 
anio i tou nabbali᷊te wiakku seenne? 
15Seenne mammiṛṛonganna ere singa, letangnge niola'a mamara wuṛṛu tawe 
loṛṛone, manga soane nasue nisoṛṛobbu putungnga, niwala aroddi tawe 
tumanangnge. 
16Ei Israel, uta'u puanu nipolo᷊n taumatan Memfis wuṛṛu Tahpanhes. 

17I'o sassane apan namonse sarangkanambone apan nariaddi su watangannu, 
ana sutempo i'o Ta'u ni'ehetta su amatanna, i'o tinumali᷊udda si 
Ya'u, MAWU Ruatanu. 
18Apa untungnge i'o mabbatukku Mesir? Inai ma'inumma ua'en Salu᷊kku Nil? 
Apa untungnge i'o mabbatukku Asyur? Inai ma'inumma ua'en Salu᷊kku Efrat? 
19Ala᷊le᷊onu sassane apan makkuumannu, i'o nasusa ana waugu nanola᷊-U, 
Ruatanu. Orassa indi pamendampe aroddi apettane wuṛṛu aṛṛagene 
amungkangngu i Ya'u tali᷊'urannu wuṛṛu tawe addatannu. I 
Ya'u, MAWU Ruatanu buatte nabbisara; Ete i Ya'u MAWU Ruata Apan 
Atanggaṛṛanne wuṛṛu Lembontaṛṛino.” 

Israel maddiri massubba MAWU 

20 MAWU nabbisara, “Mala᷊nnute i'o maddiri mattaṛṛamawu si Ya'u; maddiri 
tumuṛṛutta ara'e massubba si Ya'u. Su wowon suapan buidda apan 
matanggakka wuṛṛu su alu᷊ngngu manga a'aluanna apan masindumunna i'o 
massubba manga mongannu asasuwukka. 
21I'o Ta'u nisuanna ere punnu anggore apan Ta'u nipile wuassu wualanna 
apan apianne. Arawe orassa indi i'o nawalu᷊te, naola'a sasuanna lulu᷊ wuṛṛu 
tawe gunane. 
22Salaiwe i'o mandeno ringannu mamuṛṛa manambo atonna sabonna, arawe 
manga luhuddu pasasala᷊nu ta'e lai a'asiloang-Ku. 
23Waṛṛani atonna i'o mabbisara manungku i'o tawe sala᷊ne, wuṛṛu manungku 
i'o tawe mallaṛṛenggenna si Baal! Pa'ellege pallala᷊gunu su wawala᷊nne, 
pannaungke ala᷊le᷊onu wuṛṛu panga'ute! I'o naali᷊hidda unta inangnge apan 
mappulu mabbawatianna, tuttula᷊ngnga uapapale᷊le tawe tantunne, 
24ana see sinumuṛṛite su wadda'u anne apan mala᷊nnabba. I tou tawe 
ataṛṛanganna tantala᷊nna uawawatianna. Iapa maapulune salaiwe tate 
maddea'a, ana waugu sutempo mabbatianna i tou sidutu maipasilon 
batanganne. 

25Israel, imbaṛṛangnga i'o tumala᷊ngnga mangenggenna manga monganna, 
wuṛṛu imbaṛṛangnga mangintuli᷊ mamaggo si mangitou, sali᷊mmurine 
leddanu male᷊ssa wuṛṛu tonggola᷊nnu mamara ana waugu marou. ‘Tawe, i 
ya'u tawe suṛṛinone maawelengnga,’ i'o mabbisara, ‘ana waugu i ya'u 
marangngu manga monganna, wuṛṛu mappulu tumantalongnga si mangitou.’ 
” 

Israel ṛinone iṛṛuumanna 

26 MAWU nabbisara, “Naali᷊hidda taṛṛata'o naapendamma asasili sutempo 
niata'apanna, etearoddi lai i yamiu sarangkanambone sarun maapendamma 
asasili, ei taumatan Israel, manga ratu wuṛṛu manga tembonannu, manga 
imam wuṛṛu manga nabinu! 
27I yamiu sarun pansilianna, ana waugu alu sampaddi waggoanni i yamiu 
iamangnga wuṛṛu watu sambau waggoanni yamiu inangnga. I yamiu 
wali᷊newe rumanta ringang-Ku, ewe'e nanantang-Ku. Arawe napawe 
nirumanta asasusa, ete i Ya'u apan waggoanni yamiu tadea'u rumanta 
manala᷊matta si yamiu. 
28Suapate manga warahalanu apan niola'i yamiu udde? Napawe pia asasusa, 
doloṛṛa'e i mangitou manala᷊matta si yamiu, amungkangngu i mangitou 
wotongnge! Ei Yehuda, manga mongannu anambone ere manga soanu! 
29Apate si yamiu apan tawe malu᷊assa si Ya'u na'oman sara i yamiu 
lumawangnga si Ya'u? 
30Tawe gunane I yamiu Ta'u iṛṛuumanna, ana waugu i yamiu maddiri 
maddaringikka tataggu. Ere singa apan tantala᷊nna tuttambo, etearoddi lai i 
yamiu mamate manga nabinu. 
31Ei umattu Israel, paddaringikke manga wisara-U indi. Apa i Ya'u buatte 
na'ola'a Israel ere wadda'u anne su saruanni yamiu ara'e leta'a apan wasa 
tuudda? Arawe anio i yamiu mabbisara manungku i yamiu mappulu 
mapallossa, wuṛṛu maddirite mabelengnga ringang-Ku? 

32Apa pia maṛṛuala apan maabuli᷊n lalo᷊gakke, ara'e ma'aawingnga wawine 
apan maabuli᷊n laubbu awinge? Arawe i yamiu mala᷊nnute atonna na'abuli᷊-U 
– ro'en sutempo apan tawe iareengnga ala᷊nnune. 
33I yamiu pande atonna mangatokku a'alla ipamole᷊ngnga naungngu manga 
arangnguannu. Wawine masandaga ale᷊oanne lai ta'e wotongnge mabbalajare 
wuassi'o! 
34Laungngu pia luhuddu daṛṛan taumata asiangnga wuṛṛu taumata apan 
tawe sala᷊ne, wali᷊ne ana waugu daṛṛan manana'o apan niasametta. Arawe 
ana waugu udde, 
35i yamiu mabbisara manungku i yamiu tawe sala᷊ne, manungku i Ya'u tate 
lai masa'u si yamiu. Arawe i Ya'u MAWU, sarun makkuumanni yamiu ana 
waugu i yamiu maddiri manga'u manungku i yamiu nassala᷊. 
36Mali᷊hakka atonna i yamiu inai ringannu manga mongannu walahannu 
waine tadea'u maiontolla! I yamiu sarun iapasassillu taumata Mesir, ere lai i 
yamiu niapasassillu Asyur. 
37I yamiu sarun manantangngu Mesir ringannu sasassilla wuṛṛu asasili. I 
Ya'u, MAWU, buatte nanola᷊'i mangitou apan ia'asakki yamiu; i yamiu sarun 
tawe maasomba auntunganna apa-apa wuassi mangitou.” 

Yeremia 3 

Israel tawe satia 

1 MAWU nabbisara, “Amungkangngu sangkatou inangngu ana'a sindoannu 
awingnge, ana see wawine udde nabbali᷊ awingngu taumata waine, ne 
iamangngu anangnge dorone tate wotongnge manganu si tou apia maola'a 
inangngu anangnge, ana waugu olangnge udde sarun maahohakka wanua 
indi. I'o Israel, piate tunanga tumanite manambo, ereapa orassa indi i'o 
ma'apulu mabbelengnga ringang-Ku! 
2Annama'o paningngara, su manga puiddu wuidda! Tampa suapa apan 
taambe niddantannu inai sumandaga? Ere taumatan Arab su wadda'u anne, 

etearoddi lai i'o ua'ianna si winggin dala᷊nna uaṛṛaddo taumata apan uaa 
apulunu. I'o nalluhudda wanua indi ringannu sasandaga wuṛṛu ala᷊le᷊onu. 
3Ana waugu udde ua'e wuassu langitta nataṛṛanganna, wuṛṛu uranna 
sutempon batianna tawe mangansalla. I'o naali᷊hidda sumasandagga, wuṛṛu 
tawe masili. 
4Sutempo asasuṛṛipinnu udde i'o nabbisara si Ya'u manungku i Ya'u 
iamangngu, manungku i Ya'u marangngu si'o ro'en ta'e addio'a. 
5I'o nabbisara lai manungku i Ya'u tawe sidutu massa'u si'o. Eteudde apan 
niwisaranu, ei Israel, arawe tantala᷊nna udde i'o ma'ola'a ala᷊wo'u ala᷊le᷊o apan 
botongnge olaannu.” 

Israel wuṛṛu Yehuda ṛinone mawal᷊u 

6Sutempo i Ratu Yosia uaparenta, MAWU nabbisara arendi si ya'u, “I'o 
naasilote inolaannu Israel, wawine apan mala᷊wangnga udde? I tou 
nanantang-Ku wuṛṛu mammanara sussandaga su puiddu anambon wuidda 
apan matanggakka wuṛṛu su alu᷊ngngu suapan aaluanna apan 
mapaṛṛampunga. 
7-8Ṛingi-U napawe i tou buatte na'ola'a sarangkanambone udde, i tou sarun 
mabbelengnga apia ringang-Ku. Arawe i tou tawe nabbelengnga, ewe'e inai 
sinumandaga. Ana waugu udde i Ya'u nanindo wuṛṛu nallimbuakka si tou. 
Yehuda, tuṛṛangngu Israel, apan mala᷊wangnga udde maasilo 
sarangkanambone udde, arawe i tou tawe nata'utta. Ewe'e i tou lai nabbali 
masandaga, 
9wuṛṛu mangke tawe maapendamma asasili. I tou sinumandaga ana waugu 
massubba watu wuṛṛu alu, na'oman sara wanua indi naola'a lale᷊o. 
10Napawe buatte na'ola'a sarangkanambone udde, Yehuda apan 
mala᷊wangnga udde mabbelengnga ringang-Ku arawe ringannu mammahia, 
ana waugu naungnge wengkolla. I Ya'u, MAWU, buatte nabbisara.” 

11Wua'udde MAWU namasingkatta si ya'u manungku salaiwe Israel buatte 
tinumali᷊udda si Tou, arawe inauranna Israel ta'e mappianne wuassu Yehuda 
apan mala᷊wangnga udde. 
12MAWU nandolo'u inai mamasingkattu olangnge indi su Israel: “Ei Israel 
apan mala᷊wangnga, pabbelengke ringang-Ku! I Ya'u napenen aakkanna 
wuṛṛu mangke sidutu massa'u si yamiu. 
13Panga'ute manungku i'o nassala wuṛṛu buatte nilumawangnga su 
saruannu MAWU, Ruatanu. Panga'ute manungku su alu᷊ngngu suapan punnu 
alu apan mappaṛṛampunga i'o buatte namatu'a apulunu su manga mawun 
balahanna waine, wuṛṛu tawe tumuṛṛutta manga parenta-U. I 
Ya'u, MAWU buatte nabbisara.” 
14 MAWU nabbisara, “Ei umatta apan mala᷊wangnga, pabbelengke ringang-
Ku! I yamiu uddewe pussa'a-U. I Ya'u sarun manganu si yamiu, sangkatou 
wuassu suapan soa, ruang katou wuassu suapan amonanna, wuṛṛu 
mangapiddi yamiu apia su Wuiddu Sion. 
15I Ya'u sarun mangonggolla si yamiu manga mamamiaṛṛa'a apan matuṛṛutta 
si Ya'u. I mangitou sarun mamiaṛṛa'i yamiu ringannu asingkatta wuṛṛu 
napenen pasasunna. 
16Ana see napawe i yamiu niatambante anambone su wanua indi, taumata 
tate mabbisara lai su ola'u Wantallu Paaire-U. I mangitou tate lai 
maṛṛingidda ara'e mannaungnga lai, ewe'e i mangitou lai tate 
mappandumma ara'e mallanginnu Wantallu Pa'aire waine. 
17Sutempo udde soan Yerusalem sarun isaggo, ‘Aianannu MAWU’, wuṛṛu 
anambon walahanna sarun ma'ammulla su soa udde massubba MAWU. I 
mangitou tate lai tumuṛṛutta apulu naungngi mangitou apan maattikka 
wuṛṛu lale᷊o udde. 
18Israel sarun ma'aukku Yehuda, wuṛṛu su sampunna rumanta wuassu wanua 
pinamuanganna su samba'an sawannakka. I mangitou sarun mabbelengnga 
su wanua apan buatte Ta'u nionggolla maola'a leta'a pussa'an ala᷊monanu.” 

Sasandagu umattu Ruata 

19 MAWU nabbisara, “Israel, i Ya'u mappulu manengkamma si'o maola'a ana-
U, wuṛṛu mangonggolla si'o wanua apan ma'alu᷊assa, wanua apan apianne su 
ahewallu runia. I Ya'u mappulu tadea'u i'o mamaggo si Ya'u iamangnga, 
wuṛṛu tate mangingkatta apia wua dingang-Ku. 
20Arawe naali᷊hidda inangngu ana'a apan tawe satia, i'o lai tawe satia si Ya'u. 
I Ya'u, MAWU, buatte nabbisara.” 
21Roso su manga puiddu wowone niaringikka tingikku hio; udde tingikku 
walahannu Israel apan lulluai wuṛṛu mangke sussala᷊nde, ana waugu i 
mangitou narosate, wuṛṛu naabuli᷊te MAWU Ruata mangitou. 
22Ei i yamiu sarangkanambone apan nanantangke MAWU, pabbelengke! I tou 
sarun mangapia si yamiu, wuṛṛu ma'ola'a si yamiu mabbali᷊ satia. I yamiu 
mabbisara, “Ore, orassa indi i yami rumantate ringannu MAWU, ana waugu i 
Tou Ruatan kami. 
23Mangke suadio'a i yami mangngelekka massubba paalu᷊anna su manga 
puiddu wowone! Aontolla su Israel tumba'u darantane 
wuassu MAWU Ruatang kami. 
24Pasasubba si Baal, paalu᷊anna apan ma'asili udde naaola'a i yami 
niawuli᷊annu manga ana'i yami see lai manga sapi wuṛṛu domba, eteudde 
ala᷊wo'u inasaharannu ala᷊monang kami ro'en paarorone. 
25Nariaddi, wala'e i yami mamasanna asasili, wuṛṛu wala'e i yami mabbali᷊ 
lale᷊bbone. Ana waugu, i yami wuṛṛu ala᷊monan kami narosate su lantakku 
hati MAWU Ruatang kami, wuṛṛu taambe saran paassa tumuṛṛutta manga 
parenta-Ne.” 

Yeremia 4 

Wawaggo tadea'u mawal᷊u 

1 MAWU nabbisara, “Umattu Israel, amungkangngu i yamiu mappulu 
mabbelengnga, wette pabbelengke ringang-Ku. Rammea'e dorone manga 
paalu᷊anna apan ia'aranting-Ku udde, wuṛṛu paatuṛṛutte si Ya'u. 
2Amungkangngu i yamiu massalu ringannu arang-Ku wuṛṛu i yamiu 
mabbiakka su atatuli᷊dda su apapia wuṛṛu atonna, ne anambon balahanna 
sarun sumala᷊nde si Ya'u tadea'u i Ya'u mangala᷊matta si mangitou, wuṛṛu i 
mangitou sarun maddalo si Ya'u.” 
3 MAWU nabbisara su tumana'u Yehuda wuṛṛu Yerusalem, “Pabbaille 
letangngu apan taambe niwailla; arie pangasi'u wualanna sutampa sasuanna 
ṛoaanna tuttuwo. 
4Agasse pa'airenu si Ya'u, Mawunu, wuṛṛu ṛaea'e watangannu tumba'u huna-
U, ei tumana'u Yehuda wuṛṛu Yerusalem. Amungkangngu tawe, ne asasa'u-
U sarun ṛumopa wuṛṛu manoṛṛobba ere putungnga apan tawe iapaddummu 
isai-sai. Sarangkanambone udde sarun maṛṛia'a su watangannu ana waugu 
manga inolaannu apan dale᷊o.” 

Yehuda iwabbansaga pangaloanna 

5Paniuppe trompetta su ahewallu wanua! Pangikkuitte ringannu ma'ikkatta 
wuṛṛu matelengnga. Doloṛṛa'e tumana'u Yehuda wuṛṛu Yerusalem 
tumala᷊ngnga watukku manga soa pia tanda batune. 
6Pantingira'e lala᷊nna watukku Sion, wuiddu MAWU, pa'asaṛṛawutte massali᷊u, 
arie mala᷊nnabba. MAWU tantala᷊nna mandantan asasilaka wuṛṛu ahahohakka 
apan bahewalla wuassu sawannakka. 
7Naali᷊hidda singa sinumabbangnga wuassu pa'imbunianne aroddi lai 
niumamatte mamamaddo manga araratuanna apan rumantate mamate 
Yehuda. Manga soan Yehuda sarun mallambe ete tuiddu wale᷊n tampa apan 
tawe atanaannu taumata. 

8Ana waugu udde, luaite wuṛṛu lallute, palluṛṛeten karongnga tatialan 
lullalo᷊. Ana waugu asasa'u MAWU apan nangillembo taambe lai nompo'a 
wuassu Yehuda. 
9 MAWU nabbisara, “Su allo udde manga ratu wuṛṛu manga tembonanne 
sarun mallome ikkanne; manga imam nata'utta wuṛṛu manga nabi 
niṛṛumoro.” 
10Wua'udde i ya'u nabbisara, “MAWU Apan Atanggaṛṛanne, I'o buatte 
namahia taumatan Yehuda wuṛṛu tumana'u Yerusalem! I'o nabbisara 
manungku sarun pia paddarame, wutte'e orassa indi niawan kami su 
pentakku hale᷊le.” 
11Tempone sarun dumanta taumatan Yehuda wuṛṛu tumana'u Yerusalem 
maasomba watti'a manungku anginna malo᷊so wuassu wadda'u anne sarun 
tumiuppa watukku ringanni mangitou. Anginna udde wali᷊ne anginna wiasa 
apan tumba'u ma'atalla'u wala᷊'a, 
12ewe'e anginna apan ma'ikkatta nirumanta wuassu parenta MAWU sassane 
ipakkuumannu uman-Ne. 

Yehuda tatalliwunannu seetta 

13Pa'ellege, seetta sinumabbangnga ere winabbawa. Manga keretan 
pangalone ere anginna ali᷊susu, manga awalo᷊ne mallihaṛṛanna wuassu 
manu'a rajawali. Uare, i ite nasilakate! I ite matete! 
14Yerusalem, rammea'e ala᷊le᷊onu wuassu naungngu tadea'u i'o masala᷊matta. 
Ma'oman sara tingngera manga ṛingiranna lale᷊o udde sahipunanna 
sulalu᷊mmu naungngu? 
15Wuassu soan Dan, see lai wuassu panenteannu Efraim nirumantate manga 
daroloṛṛanna apan uaapiddu watti'a lale᷊o. 
16I mangitou mapaanaungngu manga araratuanna wuṛṛu namasingkatta 
tumana'u Yerusalem manungku seetta inawarendite nirumanta wuassu 

wanua apan marau. I mangitou mangikkuittu gahoressan pangalo su manga 
soan Yehuda 
17wuṛṛu malliwunna Yerusalem ere taumata uariagga wailla. 
Sarangkanambone udde mariaddi ana waugu walahannu Yehuda buatte 
nilumawangnga MAWU. MAWU buatte nabbisara. 
18Yehuda, ete i'o sassane apan nandantan asasilaka udde su watangannu. 
Ola'u pabbiaṛṛannu wuṛṛu manga inolaannu naawawa anambon asasusa 
udde mangngusu'a naungngu. 

I Yeremia massusa maṛṛingiddu umattu Ruata 

19Susatewe eteapa naungku, i ya'u tate lai maataṛṛangnga su asasusa. I ya'u 
tawe mapaatammuddu watangangku pappuso'u ruddaddoro sulalu᷊mmu ro'o, 
ana waugu i ya'u naaringikka tingikku trompetta wuṛṛu hahoressan pangalo 
pia sanseongnge. 
20Asasilaka nirumanta ualali᷊ntuṛṛutta nanggohakku ahewallu wanua. 
Niaṛṛombanganne rasangku nihohakka, manga pampelene ringanna 
nihesa'a. 
21Sara tingngera i ya'u mabbiala taumata uapapangalo waggate mate? Sara 
tingngera i ya'u maddaringikka tingikku trompetta apan ma'awengella? 
22 MAWU nabbisara, “Woddo atonna uma-U udde, i mangitou tawe ma'aillala᷊ 
si Ya'u. I mangitou naali᷊hidda ala᷊ṛṛana'a lale᷊o ringannu tawe pasasunna 
sarangkadio'a; matikko'a sulalu᷊mmu ala᷊le᷊o, marau wuassu apapia.” 

Aellega su ola'u darantan asasilaka 

23Watukku runia mata'u pina'ellega, ellehanna ereola'u tawe loṛṛone wuṛṛu 
mamara, watukku langitta i ya'u maningngara, uare, taweddu apan 
masemakka. 
24I ya'u ma'ellega wowone wuṛṛu manga wuidda apan matanggakka tumanite 
ma'ikkatta umio'a. 
25Ellehangku tawe taumata, manu'u winalanganna tinumalla'e abbi. 

26Leta'a masuwukka nabbali᷊ wadda'a mamara, manga soa narusa nallambe 
tuidde, ana waugu MAWU mangke massa'u su uman-Ne. 

(27MAWU nabbisara manungku ahewallu runia sarun maoala'a wadda'u anne, 
arawe i Tou tawe manggohakka abbi.) 
28Runia sarun lumalo᷊, langitta ete wasa tuudda. MAWU buatte nabbisara 
wuṛṛu tate mamalu᷊ hola᷊-Ge. I tou buatte namutussa wuṛṛu tate sumoṛṛotta 
sara sangkale᷊mpanga. 
29Niaringikka hion tantara uasa'e awalo᷊ wuṛṛu mamamiti'a, naaola'a suapan 
taumata tuttala᷊ngnga ussala᷊renga. Manga mahurangnge nisuttanni 
mangitou, wuidda watu ni'awitanni mangitou. Anambon soa nabbali᷊ 
mala᷊nnabba, tateddu mappulu lai matana'a isudde. 
30Ei Yerusalem, i'o buatte nitantangnga wuṛṛu mangke tawe napa'ola'a apa-
apa! Ipa'ura malluṛṛen laubba maṛṛamu wuṛṛu mallogakka watangannu 
ringannu wula᷊wanna wuṛṛu sala᷊'a, se'e lai namuṛṛa mata ringannu wawuṛṛa? 
Tawe gunane i'o malloggakka watangannu, ana waugu manga apulunu 
maddirinute, ewe'e lai i mangitou mappulu manawutta niawanu. 
31I ya'u naaringikka tingikku sasali᷊omanna ere wawine apan mangunsiwete; 
ere wawine wakku mangunsiwen anangnge apan paarorone, etearoddi 
lalu᷊ain Yerusalem apan maappu sasangngone. Limane ia'uawa wuṛṛu i tou 
sussala᷊nde, “Nasilakate i ya'u – i ya'u pateanten seetta!” 

Yeremia 5 

Rosan Yerusalem 

1Ei tumana'u Yerusalem, pali᷊ntara'o manga lala᷊nna su soanu! Rea'ete su 
ala᷊wo'u tampa, wuṛṛu ellehete sassane. Parikisete su leta'a mala᷊langnga soa 
suapane apan pia sangkatou taumata apan matuli᷊dda apan mattinsahadda 
tadea'u satia su Ruata. Amungkangngu pia, ne MAWU sarun mangampungnga 
Yerusalem. 

2I yamiu mabbisara manungku i yamiu massubba MAWU, wutte'e 
pandumanni yamiu wali᷊ne aroddi. 
3Mangke atonna raddorongannu MAWU eteudde tatuṛṛutta. MAWU namuulla 
si yamiu, arawe i yamiu ma'ielen bagga. I tou nakkimunsa'a si yamiu, arawe 
i yamiu maddiri aṛṛaanna. I yamiu puane maattikka, wuṛṛu maddiri mawalu᷊ 
wuassu manga rosanu. 
4I ya'u naṛṛingidda, “Eh, i mangitou tumba'u tumanangnge lale᷊bbone apan 
waggan apa-apa. Inolaanni mangitou woddo, ana waugu wagga apa apan 
ipaapulu wuṛṛu raddorongannu MAWU Ruata wuassi mangitou. 
5Mappianne i ya'u inaite ringannu manga tembonanne, wuṛṛu maggahatto 
mangitou. I mangitou sarun maasingkatta apa apan ipaapulu wuṛṛu 
raddorongannu MAWU Ruata wuassi mangitou.” Arawe, i mangitou 
sarangkanambone lai maddiri parentannu MAWU; i mangitou maddiri 
tumuṛṛutta si Tou. 
6Ana waugu i mangitou sarun pateannu singa wuassu mahurangnge, wuṛṛu 
ringanna wangngasannu serigala wuassu wadda'u anne. Macan tutul sarun 
mammali᷊ntadda maddea'a inassa maranin manga soa mangitou, wuṛṛu 
suapan taumata apan sumabbangnga sarun tamboanne. Sarangkanambone 
udde mariaddi ana waugu i mangitou manambote rosane, wuṛṛu masokka-
sokka tumali᷊'udda Ruata. 
7 MAWU nabbisara, “Anio i Ya'u ṛinone mangampungnga manga rosan uma-
U? I mangitou buatte nanantang-Ku wuṛṛu massubba wali᷊ne Ruata. I Ya'u 
mangngonggollu anna si mangitou ma'oman sara i mangitou mala᷊idda, 
arawe i mangitou sinumandaga, wuṛṛu masokka mattembo wawine 
masandaga. 
8I mangitou naali᷊hidda ere awalo᷊ esakka apan matawa wuṛṛu apulune 
mabbawatianna tumaniten bahewalla; sambau-sambau maapulun awingngu 
hawene. 

9Apa tawe suṛṛinone i Ya'u makkuumannu walahanna ereudde wuṛṛu 
mabbali᷊ssa anambon inolaanni mangitou? 
10I Ya'u sarun mandolokku seetta inai iapahohakku waillu anggori mangitou, 
arawe wali᷊ne iapaamussa abbi. I Ya'u sarun mandolokku seetta udde 
mamaresi manga rannan anggori mangitou, ana waugu manga ranna udde 
wali᷊ne pussa'a-U. 
11Umattu Israel wuṛṛu Yehuda mangke atonna-tonna buatte namahia si I 
Ya'u. I Ya'u, MAWU, buatte nabbisara.” 

MAWU nano'en Israel 

12Umattu MAWU maggahatton apa apan tawe suṛṛinone su ola'u MAWU. I 
mangitou nabbisara, “Eh, i Tou tawe ma'aola'a apa-apa. I ite tawe aṛṛiaannu 
asasilaka wuṛṛu tawe lai maapendamma pangalo wuṛṛu ṛutumma. 
13Ellehete manga nabi udde tumba'u ere anginna, ana waugu 
tanata MAWU tawe baddi'a si mangitou.” 
14Ana see MAWU Apan Lembontaṛṛino nabbisara si ya'u, “Yeremia, ana 
waugu manga taumata udde nabbisara aroddi, ne i mangitou sarun aṛṛiaannu 
asasilaka apan tumuṛṛutti mangitou tawe mariaddi. I Ya'u sarun ma'ola'a 
manga wisara-U ere putungnga sulalu᷊mmu moṛṛongngu. Walahanna udde 
sarun maola'a ere anutungnga, wuṛṛu putungnga udde sarun manoṛṛobba si 
mangitou ma'oman sara masue.” 
15Ei ummattu Israel, MAWU tantala᷊nna mandantan sambau walahanna 
wuassu wanua apan marau tadea'u iapapangalo si yamiu. Walahanna udde 
piate ro'en ala᷊monane, pabbawisarane tawe asunnanni yamiu, 
16wuṛṛu manga taṛṛa piti'i mangitou waṛṛani wuṛṛu matohassa; i mangitou 
mammate tawe aakkanne. 
17I mangitou sarun manginsue hessin leta'a wuṛṛu annu see lai mamate 
manga anangngu. Sapi wuṛṛu dombanu sarun ṛatanni mangitou, wuṛṛu 

manga waillu anggore see manga alun aranu sarun paddaṛṛanni mangitou. 
Manga soa pia tanda batune apan ia'asakki yamiu sarun ihohakki mangitou. 
18 MAWU nabbisara, “Salaiwe aroddi, sutempo udde lai uma-U tawe Ta'u 
pateanna. 
19Arawe amungkangngu i mangitou maiwalo᷊ anio i Ya'u na'ola'a 
sarangkanambone udde su saruanni mangitou, walo᷊a'e ei Yeremia, 
manungku ereapa i Ya'u buatte tinantangngi mangitou su wanua mangitou 
sassane huna mattaṛṛamawu manga mongannu walahanna waine, aroddi lai 
i mangitou sarun maola'a allangngu manga taumata raho su wanua waine.” 

Ruata napaanaungngu uman-Ne 

20I ya'u nirolokku MAWU niapapasingkattu tanata-Ne indi su papapulunni 
Yakub apan uatana'a su Yehuda, 
21“Paddaringikka, ei i yamiu taumata woddo wuṛṛu longonna! I yamiu pia 
mata arawe tawe maasilo, pia tali᷊nga arawe tawe maaringikka! 
22Ete i Ya'u MAWU; anio i Ya'u tawe iata'utti yamiu? Ṛinone i yamiu 
mangngindo su saruang-Ku! Ete i Ya'u apan nallanginnu apanne apan naola'a 
sasaran tahalo᷊angnga apan tawe ali᷊uanna saran mala᷊nnu-la᷊nnu. 
Tahalo᷊angnga wotongnge mattandi'a wuṛṛu walladde mandi'uṛṛungnga, 
arawe tawe maali᷊u passaranne udde. 
23Arawe puan kamiu maattikka wuṛṛu apulune lumawangnga; i yamiu buatte 
sinumewadda i Ya'u tinantangkeng kamiu. 
24Taambe saran paassa i yamiu mannaungnga tadea'u mangaddatta si Ya'u, 
sumbali᷊ ete i Ya'u apan nandolokku uranna, mawae ete su panattaṛṛanne 
aroddi lai su panginsueannu tempon uranna. Ete i Ya'u lai apan nangonggolla 
si yamiu tempon pangitinganna suapan mattonna. 
25Arawe manga rosanu eteudde maola'a hala᷊he su ala᷊wo'u apapia, na'oman 
sara i yamiu tawe maatemma udde. 



1934 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

26Ei uma-U, suwallatti yamiu manga taumata lale᷊o. Ere taumata apan 
uataṛṛapa sedda apan nitaingnga ipanametta manu'a, aroddi lai i mangitou 
nantaingngu sedda ipanametta taumata. 
27Ere mananaputta manu'a nantaṛṛo manu'a lai su sala᷊kke, aroddi lai i 
mangitou mantaṛṛo wale᷊n mangitou ringannu manga saranapa apan 
niwahianna. Etearoddi i mangitou naola'a mattaṛṛino wuṛṛu naala 
28lapiddu natawa wuṛṛu su lalu᷊manna'a. Ala᷊le᷊on mangitou tawe 
patta'ala᷊nne. I mangitou tawe pallala᷊ghu matuli᷊dda sulalu᷊mmu hatton 
manga ana'a asisitimpalu᷊ssa, wuṛṛu tawe manamba'a taumata apan 
niallangnga. 
29Arawe, i Ya'u, MAWU, sarun makkuumanni mangitou ana waugu 
sarangkanambone udde; i Ya'u sarun mabbali᷊ssa manga inolaannu 
walahanna indi. 
30Sambau arariaddianna apan bahewalla wuṛṛu ma'ata'utta buatte nariaddi 
su wanua indi: 
31manga nabi mangngawusu, manga imam mangngimbe tumuṛṛuttu apulun 
naungnge sassane wuṛṛu i yamiu uma-U mappulun inolaanna udde. Arawe 
apa apan sarun olaanni yamiu napawe nia'omante allo panginsueanne?” 

Yeremia 6 

Yerusalem nitalliwunannu seetta 

1Roote tala᷊ngnga, ei manga taumatan Benyamin! Tantanga'e Yerusalem! 
Paniuppe trompetta su Tekoa, wuṛṛu paṛṛenggama'e putungnga isaratta su 
Bet-Kerem! Asasilaka wuṛṛu pangalo wahewalla rumanta wuassu 
sawannakka. 
2Soan Sion maṛṛansangnga atonna, arawe MAWU sarun makkimunsa'a udde; 
3manga tembonanne sarun maddasanna poiaroddi ringannu tantarane. 
Uapali᷊wutta soa udde i mangitou sarun mamasi'u manga tenda mangitou, 
sambau-sambau su tampa apan ipaapulune. 

4I mangitou sarun mabbisara, “Wette, pandiahite inai mamangalo 
Yerusalem! Wette i ite mamangalote allo indi!” Arawe wua'udde i mangitou 
nabbisara apia, “Uare, nali᷊wuete! Allo maranite marandumma, manga lintau 
mannattakke mallo'engnga. 
5Mappianne i ite mamangalote sutempo ṛabbi, wuṛṛu makkimunsa'a manga 
tanda batu su soa udde.” 
6 MAWU Apan Lembontaṛṛino buatte namarenta manga tembonanne tadea'u 
manuwangnga manga aaluanna wuṛṛu ipasi'a su manga wuidda 
pattillindumanna malliwunna Yerusalem. MAWU nabbisara, “Soa indi sarun 
Ta'u iṛṛuumanna ana waugu sulalu᷊mme buatte niola'a manambo 
pangangallangnga. 
7Su ereapa ali᷊matan kua'e mappasabbangngu ua'e mapia, aroddi lai soa udde 
sidutu mappasabbangngu ala᷊le᷊o. Tumba'u watti'u araṛṛagissa wuṛṛu 
pallaṛṛampassa apan Ta'u niaringiṛṛanna waussu soa udde; lessa wuṛṛu 
radda'a Ta'u niasiloanna su ala᷊wo'u tampa. 
8Ei tumana'u Yerusalem, ṛinone anambon hala᷊he udde maola'a 
pananaungannu! Arie ma'oman sara i Ya'u manantangngi yamiu wuṛṛu Ta'u 
walu᷊anna soanu mabbali᷊ wadda'u anne apan tawe wanuannu taumata.” 

Umattu Israel apulune lumawangnga 

9 MAWU Apan Lembontaṛṛino nabbisara si ya'u, “Israel sarun lungguṛṛanna 
ma'oman sara male᷊no ere waillu anggore apan wuane buatte niti'o abbi. Ana 
waugu tantala᷊nna ta'e pia tempo, pasala᷊mata'e lambene.” 
10I ya'u sinumimbakka, “MAWU, ete sisai i ya'u ṛinone maggahatto, wuṛṛu isai 
apan ṛinone ta'u iapanaungnga? I mangitou puane maattikka wuṛṛu maddiri 
maddaringikka. I mangitou mallage'u wuṛṛu maddantinnu tanata-Nu apan 
ta'u niwalo᷊ si mangitou. 
11Asasa'u-Nu si mangitou lai lukkenggamma sulalu᷊mmu waddangku, MAWU! 
Tawe iaṛṛaddanna.” Wua'udde MAWU nabbisara, “Sopa'e asasa'unu udde su 
ala᷊ṛṛana'a su manga lala᷊nna wahewalla wuṛṛu su manga taumata umbasanna 

maṛṛuala apan tantala᷊nna uaammulla. Esakka wuṛṛu wawine sarun 
sametanna, wuṛṛu ingana'a timmadde lai tawe mali᷊udda. 
12Wale᷊ mangitou sarun ionggolla su taumata waine, aroddi lai manga wailla 
wuṛṛu inangngu ana'i mangitou. Tumana'u wanua indi sarun iṛṛuumanna. 
13I mangitou sarangkanambone, timmadde dario'a, maddea'a auntunganna 
ringannu lala᷊nna apan tawe suṛṛinone. Ewe'e lai nabi wuṛṛu imam 
mammahia taumata. 
14Manga lessan uma-U antimanni mangitou tumba'u lessa addio'a. ‘Ah, tawe 
apane,’ unni mangitou, ‘sarangkanambone mapia wuṛṛu mala᷊ngnganna.’ 
Sumbali᷊ tawe aroddi. 
15Ṛinone i mangitou masili ana waugu buatte na'ola'a sarangkanambone 
apan dale᷊o udde. Arawe i mangitou wambala maappalla wuṛṛu wagga masili. 
Ana waugu udde i mangitou sarun manawo ere taumata waine, nuddusse 
watti'u pabbiaṛṛanni mangitou napawe i Ya'u makkuumanni mangitou. I 
Ya'u, MAWU, buatte nabbisara.” 

Israel nanol᷊a'u piaṛṛa'u MAWU 

16 MAWU nabbisara uman-Ne, “Darisikke su pappengannu lala᷊nna, wuṛṛu 
panutudde paapia-pia! Pa'iwalo᷊te manga lala᷊nnu ala᷊mona, wuṛṛu suapa apan 
apianne suwallanne. Amatte su lala᷊nna udde, tadea'u i yamiu mabbiakka 
matammudda.” Arawe i mangitou nabbisara, “Tawe, i yami maddiri 
umamatta su lala᷊nna udde!” 
17Ana see MAWU masokka-sokka mamile manga mandariagga huna 
mappanaungngi mangitou tadea'u maddaringikka tingikku tatiala trompetta. 
Arawe umatta nabbisara, “I yami maddiri maddaringikka.” 
18Ana waugu MAWU nabbisara, “Paddaringikka, ei manga walahanna! I 
yamiu ṛinone masingkattu apa apan sarun mariaddi su uma-U. 

19Panutukke, ei runia! Uma-U maddiri manengkamma ala᷊ṛṛa-U wuṛṛu 
maddiri tumuṛṛutta si Ya'u. Maola'a pangillule᷊annu hola᷊gi mangitou i Ya'u 
nandantan asasilaka si mangitou. 
20Ipa'ura amania apan iapiddi mangitou si Ya'u wuassu Syeba, ara'e manga 
rampa-rampa wuassu wanua marau? Tawe maola'a i Ya'u manengkamma 
sasamba mangitou. I Ya'u maddiri manga sasamba itattambunna wuassi 
mangitou. 
21I ya'u sarun ma'ola'a manga taumata indi itara wuṛṛu mawala᷊tta. 
Iamangnge wuṛṛu ana'a, hawe wuṛṛu ali᷊ndonganna sarangkanambone sarun 
mawinasa.” 

Pangalo wuassu sawannakka 

22 MAWU nabbisara, “Sambau araratuanna apan matohassa tantala᷊nna 
u'amatta wuassu wanua apan marau su sawannakka. I mangitou rumanta 
mapapangalo. 
23Ahiddi mangitou ana'anna wuṛṛu sambeangnga; i mangitou maṛṛagissa 
wuṛṛu wagga mangonggollu ampungnga. Ere tingikku tahalo᷊angnga apan 
mattandi'a etearoddi tingikku lale᷊mpangngu awalo᷊ mangitou apan 
tantala᷊nna iappatala᷊ngnga inai mamangalo Yerusalem.” 
24Naaringikka watti'a udde, tumana'u Yerusalem nabbali᷊ nallome. I 
mangitou naapendamma atata'utta, wuṛṛu uatataṛṛangnga ere wawine apan 
mangunsiwete. 
25I mangitou tawe waṛṛani lumintukka watukku lala᷊nna ara'e inai su wailla, 
ana waugu suapan tampa seetta apan pia ahidde sidutu mammate. 
26 MAWU nabbisara su uman-Ne, “palluṛṛete laubba karongnga wuṛṛu 
tattali᷊nggite su awu. Lallalo᷊te wuṛṛu lalluaite ringannu massusa ere taumata 
apan lulluai niapateannu anangnge man sambau, ana waugu mamamate 
sarun mamangalo si yamiu ringannu mamaṛṛoro.” 

27Ana see MAWU nabbisara si Yeremia, “Salu᷊'ate uma-U, ere lai i'o manguji 
logamma. Saṛṛasire pallala᷊gu mangitou! 
28I mangitou sarangkanambone lumala᷊wangnga apan maatikka puane, ere 
aattikku witu'a wuṛṛu atta'a. I mangitou ala'uanne mawukku'a wuṛṛu 
u'amatta suapan tampa mannali᷊awukku watti'a apan mandale᷊o taumata 
waine. 
29Auntapanna malo᷊sote, arawe tain logamma tawe lai tumuro wuṛṛu mawuli᷊. 
Tawe gunane uma-U sidutu sassalu᷊'atanna tadea'u mawaresi, ana waugu 
manga taumatane apan dale᷊o tawe niapasali᷊u. 
30I mangitou sarun isaggo sala᷊'a niramme, ana waugu i Ya'u, MAWU, buatte 
nandamme mangitou.” 

Yeremia 7 

I Yeremia nannase su Wal᷊en MAWU 

1-3I ya'u nirolokku MAWU inai watukku Wale᷊n-Ne wuṛṛu dirumarisikka su 
ngaran pasallanganna apan sassabbiannu taumatan Yehuda apan nirumanta 
mattaṛṛamawu. I tou nandolo'u iapapasingkattu tanata-Ne ini si mangitou, 
“Pamalu᷊te pallala᷊gunu wuṛṛu ola'u pabbiaṛṛannu, ne i Ya'u, MAWU Apan 
Lembontaṛṛino, Ruatan Israel sarun mamalan kamiu sidutu uatana'a isindi. 
4Arie pangimanna su mamamahia apan mabbisara, ‘I ite mala᷊ngnganna, ana 
waugu indi Wale᷊n MAWU. Atonna indi Wale᷊n MAWU!’ 
5Walu᷊te ola'u pabbiaṛṛannu wuṛṛu pallala᷊gunu. Pa'ola'e atatuli᷊dda sangkatou 
ringannu waine. 
6Ariete lai mangallangnga taumata raho, ana'a asisitimpalu᷊ssa, wuṛṛu manga 
wawine walu᷊. Arie mamate taumata apan tawe sala᷊ne su wanua indi. 
Imbaṛṛangnga massubba manga mawu waine, ana waugu olangnge sarun 
maapate si yamiu. 
7Amungkangngu i yamiu mamalu᷊ ola'u pabbiaṛṛannu wuṛṛu pallala᷊gunu see 
lai tate ma'ola'a sarangkanambone udde, i Ya'u sarun mamalan kamiu sidutu 

uatana'a su wanua indi apan buatte Ta'u nionggolla maola'a leta'a pussa'a su 
ala᷊monanu. 
8Arawe, atonna tawe gunane i yamiu mangimanna su manga wisara awusu. 
9I yamiu manna'o, mammate, sussandaga, mattiala awusu, mangngongollu 
sasamba si Baal, wuṛṛu massubba manga monganna apan awagananni 
yamiu. 
10Napawe sarangkanambone udde buatte niola'i yamiu, i yamiu rumanta 
sumaruanna si Ya'u isindi su Wale᷊-U sassane, wuṛṛu mabbisara, ‘I yami 
mala᷊ngnganna!’ Wua'udde i yamiu manassute inolaannu apan dale᷊o udde. 
11Apa i yamiu massunna Wale᷊-U indi sala᷊kku mallaṛṛampassa?Anambon 
inolaannu buatte niasiloang-Ku. 
12Roote watukku Silo, soa apan paarorone nabbali᷊ tampan 
patataṛṛamawaunna si Ya'u. Pa'ellege apa apan buatte Ta'u niola'a su tampa 
udde ana waugu rosan uma-U Israel. 
13Salaiwe ete masokka i Ya'u mabbisara si yamiu, i yamiu maddiri 
maddaringikka. I yamiu ma'ola'a ala᷊wo'u rosa udde, wuṛṛu maddiri 
sumimbakka napawe i Ya'u mamaggo. 
14Ne, Wale᷊-U apan pangngantinanni yamiu, wuṛṛu tampa apan Ta'u 
nionggolla su ala᷊monanu wuṛṛu si yamiu indi sarun Ta'u olaanna lai ere su 
Silo dorone. 
15I yamiu sarun Ta'u limbuaṛṛanna wuassu saruang-Ku ere lai Ya'u buatte 
nallimbuakka manga amonannu, umattu Israel.” 

Umattu Israel maatikka puane 

16 MAWU nabbisara, “i Yeremia, ariete pangali᷊omannu manga taumata indi. 
Ariete paddoronga tulumanna ara'e umali᷊omanni mangitou; arie i Ya'u 
iwata'a, ana waugu i Ya'u maddiri maddaringikka darorongngu udde. 
17I'o buatte naasilo sassane apa apan a'olaanni mangitou su manga soan 
Yehuda wuṛṛu su manga lala᷊nna su Yerusalem! 

18Manga ala᷊ṛṛana'a mangngammullu alung kanna, ingana'a esakka 
makkunuttu putungnga, wuṛṛu ingana'a wawine mangngompengngu 
taponna olaanna kukisse ionggolla su monganna apan isassaggo mangitou 
Ratun Surga. Wuṛṛu tadea'u ipandale᷊o naung-Ku, i mangitou lai 
nangonggollu anggore su manga mawu waine. 
19Arawe mangke atonna, wali᷊newe i Ya'u apan raddale᷊oanni mangitou, ewe'e 
watanganni mangitou sassane na'oman sara i mangitou nasili. 
20I Ya'u, MAWU Apan Atanggaṛṛanne, sarun mangema'u asasa'u-U apan 
bahewalla su wale᷊n patataṛṛamawuanna indi, su taumata wuṛṛu su 
winatangnga, see lai su manga aaluanna wuṛṛu hessin bawaila᷊nna. Asasa'u-
U sarun ṛumenggamma ere putungnga apan tawe iapaddumma.” 
21 MAWU nabbisara, “Ei uma-U, i yamiu masingkatta manungku apan 
itattambunni yamiu su wowo mezbah ṛinone itambunna ma'oman sara 
masue, wuṛṛu sasamba waine wotongnge anananni yamiu. Arawe i 
Ya'u, MAWU mabbisara, sala᷊matte umanna sarangkanambone! 
22Sutempo i Ya'u nangapiddu ala᷊monanu sinumabbangnga wuassu Mesir, i 
Ya'u tawe nangonggolla si mangitou atoranna su ola'u sasamba itattambunna 
ara'e manga sasamba waine. 
23I Ya'u tumba'u namarenta si mangitou tadea'u tuttuṛṛutta si Ya'u tadea'u i 
Ya'u maola'a Ruata mangitou, wuṛṛu i mangitou maola'a uma-U. I Ya'u 
nandolokki mangitou mabbisakka tumuṛṛuttu manga parenta-U tadea'u i 
mangitou su lalu᷊mmanna'a. 
24Arawe i mangitou maddiri maddaringikka wuṛṛu maddiri massunna. Ewe'e 
lai i mangitou tuttuṛṛutta apulu naungngi mangitou sassane apan maattikka 
wuṛṛu lale᷊o udde. I mangitou wali᷊newe nabbali᷊ mapia ewe'e nabbali᷊ lembon 
maddale᷊oanna. 
25Ro'en ala᷊monanu sinumabbangnga wuassu Mesir naddatingngu allo indi 
Ya'u sidutu mandolokku manga allang-Ku, manga nabi, ringanni yamiu. 

26Arawe taweddu maddaringikka ara'e massunna. I yamiu ewe'e lai nabbali᷊ 
lembon aattikke wuṛṛu lale᷊o wuassu iupungngu ala᷊monanu.” 
27Wua'udde MAWU nabbisara, “Ana waugu udde, ei Yeremia, salaiwe i'o 
mamasingkattu sarangkanambone udde su walahang-Ku, i mangitou maddiri 
massunna manga wisaranu. Salaiwe i'o mamaggo si mangitou, i mangitou 
tawe sumimbakka. 
28Nariaddi, walo᷊a'e si mangitou manungku i mangitou uddewe sambau 
walahanna apan maddiri tumuṛṛutta si Ya'u, MAWU, Ruata mangitou. I 
mangitou maddiri manutukka wuassu ṛuumanna apan buatte 
niapendamanne. Tatuṛṛutta si Ya'u nawuli᷊te, ewe'e tate iwatti'a lai.” 

Inolaanna lal᷊eo su Wawal᷊annu Hinom 

29 MAWU nabbisara, “Ei tumana'u Yerusalem, lallalo᷊te! Polo᷊te utangngu 
wuṛṛu rammea'e! Pangantariten aantarin asasusa roso su manga puiddu 
panenteanna ana waugu i Ya'u MAWU, tantala᷊nna massa'u wuṛṛu nano'eten 
kami nambo. 
30Taumatan Yehuda buatte na'ola'a ala᷊le᷊o. Manga paalu᷊anni mangitou apan 
ipaddanting-Ku udde buatte niaddon mangitou sulalu᷊mmu Wale᷊-U, na'oman 
sara nala᷊le᷊ote wale᷊n udde. 
31Sambau mezbah aranne Tofet buatte niaparisikki mangitou su Wawala᷊nnu 
Hinom tadea'u pangonggola᷊nnu ala᷊ṛṛana'i mangitou maola'a sasamba 
itattambunna. Sumbali᷊ Ya'u taambe saran paassa nandolokki mangitou 
ma'ola'a olangnge udde, ewe'e lai taambe saran paassa olangnge ereudde 
sinumabbangnga wuassu ṛingirang-Ku. 
32Ana waugu udde, sarun a'omanna tempane tampa udde tate lai isaggo Tofet 
ara'e Wawala᷊nnu Hinom ewe'e Wawala᷊nnu Pamamototanna. Leta'a udde 
sarun maola'a leta'a pallabbinganna ana waugu tate tampa apan baine. 
33Manga winalu᷊nanni mangitou sarun maola'a inassu manu'u winalanganna 
wuṛṛu winatangnga mala᷊ṛṛaga, ringannu taweddu mallimbuakka. 

34Wanua indi sarun maola'a wadda'a lolo᷊kka. Tingikku ala᷊luassa wuṛṛu 
tingikku andeangngu awingnga sarun Ta'u iaddo su manga soan Yehuda 
wuṛṛu su manga lala᷊nnu Yerusalem. 

Yeremia 8 

1Sutempo udde manga duṛṛin mararatu wuṛṛu manga tembonannu wanua su 
Yehuda, aroddi lai duṛṛi manga imam, nabi wuṛṛu tumana'u Yerusalem baine 
sarun iapasabbangnga wuassu labbingngi mangitou, 
2wali᷊ne tadea'u iammulla wuṛṛu ilabbingnga apia ewe'e iawala su leta'a 
maola'a sapadda. Duṛṛi manga taumata udde sarun iwati su saruannu 
matannallo, wula᷊nna wuṛṛu manga anumpitanna apan sassubbanni 
mangitou, a'imbeanna, sassubbanna, wuṛṛu paddoronganna tatantiro. 
3Ne manga taumata apan ta'e wiakka wuassu walahanna apan dale᷊o indi 
apan buatte Ta'u nisali᷊awukka su ala᷊wo'u tampa sarun mappulun mate 
wuassu mabbiakka. I Ya'u, MAWU Apan Lembontaṛṛino, buatte nabbisara.” 

Rosa wuṛṛu ṛuumanna 

4 MAWU nandolo'u niapawisara arendi su uman-Ne, “Amungkangngu 
taumata manawo, i tou sarun mabbanguna apia, wuṛṛu amungkangngu 
taumata nilamammiṛṛanne su lala᷊nna, i tou sarun mabbelengnga apia. 
5Arawe anio i yamiu, uma-U, sidutu sussempalla wuṛṛu mannantang-Ku? I 
yamiu uaagassa matohassa su manga paalu᷊annu, wuṛṛu maddiri 
mabbelengnga ringang-Ku! 
6I Ya'u buatte naddaringikka mapia-pia, arawe i yamiu buatte nabbisara su 
ereapa olangnge. Tawe saran sangkatou wuassi yamiu sumassillu inolaanna 
apan dale᷊o. Taweddu mabbisara, ‘Apate pasasala᷊'u?’ I yamiu 
sarangkanambone maddea'a lala᷊nnu sassane naali᷊hidda awalo᷊ sinumutta su 
tampan papangaloanna. 

7Waṛṛoa lai masingkatta tempone i tou mabbelengnga; tekukur, talu᷊mpiso'a 
wuṛṛu murai lai masingkattu tempone mangingkatta. Arawe i yamiu, uma-
U, tawe maaillala᷊ manga tita apan Ta'u nionggolla si yamiu. 
8Waṛṛani atonna i yamiu mabbisara manungku i yamiu pande, wuṛṛu 
masingkattu manga tita-U! Annama'o ellehe manga tita-U udde niwalu᷊ 
manga mapapanden agama apan taṛṛa linga! 
9Manga mapapande suwallatti yamiu sarun pansilianna. I mangitou sarun 
awuli᷊annu ṛingidda wuṛṛu asametanna. I mangitou maddiri manengkamma 
tatantiro-U; orassa indi, asingkatta apa apan ta'e pia si mangitou? 
10Ana waugu udde i Ya'u sarun mangonggollu wailla su manga mawun leta'a 
waine, wuṛṛu awingngi mangitou su taumata waine. I mangitou 
sarangkanambone, wahewalla addio'a, maddea'a auntungnganna ringannu 
lala᷊nne mammahia. Ewe'e lai manga nabi wuṛṛu imam mangngawusu 
taumata. 
11Manga lessan uma-U su sunna mangitou tumba'u lessa addio'a. ‘Eh, tawe 
apa-apane,’ unni mangitou, ‘Sarangkanambone mapia wuṛṛu mala᷊ngnganna.’ 
Wutte'e mangke tawe. 
12Ei uma-U, ṛinone i yamiu masili ana waugu buatte na'la'a 
sarangkanambone apan dale᷊o udde! Arawe wambalang kamiu maappalla 
wuṛṛu tawe masili. Ana waugu udde i yamiu sarun manawo ere taumata 
waine apan nanawote; nasuete hattone napawe i Ya'u makkuumanni yamiu. 
13Mappulu atonna i Ya'u mangammullu uma-U ere taumata mangammullu 
hessin letangnge. Arawe, uma-U ere punnu anggore wuṛṛu punnu alu ara 
apan tawe mabbua, ewe'e lai manga rongngane tinumolangke. Ana waugu 
udde i Ya'u buatte namalan taumata raho rumanta wuṛṛu mangagassa 
wanuan mangitou. I Ya'u, MAWU, buatte nabbisara.” 
14“Anio i ite mangke mala᷊nna-la᷊nnabba?” unnu umattu Ruata. “Wette i ite 
suaddio'a inaite massali᷊u watukku manga soa apan pia tanda batune wala'e 
i ite mate poiaroddi. MAWU Ruatang kite buatte nanantunna manungku i ite 

ṛinone mate. I tou buatte nangonggolla si ite racunna iapa'inumma ana 
waugu i ite marosa si Tou. 
15Tawe gunane i ite mangngantimma paddarame wuṛṛu tempon 
pangangapia, ana waugu pia tumba'u araṛṛagissa. 
16Seetta poite su soan Dan; tingikku awalo᷊ mangitou niaringiṛṛante wuṛṛu 
ahewallu wanua nabbali᷊ matta'utta. Seetta nirumanta tadea'u makkimunsa'a 
ahewallu wanuang kite, see lai manga soang kite wuṛṛu anambon 
tumanangne.” 
17“Pa'inunute!” wisara MAWU. “Orassa indi Ya'u mandolokku manga atoanna 
su pattangnganni yamiu iapai'i si yamiu, atoanna mawisa apan tawe 
awotongannu daroa.” 

I Yeremia massusa maṛṛingiddu walahanne 

18Naungku na'iṛṛitta wuṛṛu maṛṛagge, asasusa'u tawe aundumanna. 
19Paddaringikka! Su ahewallu wanua pia sanseongnga aintuli᷊ lalu᷊ain 
balahangku apan ma'iwalo᷊, “MAWU tate lai su Sion? Suapate ratune orassa 
indi?” Sasimbakku MAWU, ratu mangitou, “Anio i'o massubba manga 
monganna apan mangke tawe gunane? Anio i'o mannaddu'a naung-Ku? 
ringannu massubba manga paalu᷊anna?” 
20Umattu Israel ma'ialalo᷊re, “Tempo mangitingnga wuṛṛu tempon paddissa 
indi nali᷊udde, arawe i ite taambe lai nasala᷊matta.” 
21Naungku naṛṛimunsa'a ana waugu walahangngu maradda'a mawakkatta; i 
ya'u lullalo᷊ wuṛṛu u'ambuli᷊sadda. 
22Apate apan naahala᷊he na'oman sara walahangku naddatingngu orassa indi 
taambe lai napia? Apa su ahewallu Gilead tawe doktere ara'e undamma? 

Yeremia 9 

1Apiawe eteapa amungkangngu pua'u ere paṛṛihi apan napeneng kua'e, 
wuṛṛu mata'u ere salo᷊ssogga apan sidutu mangngelekka! Ne i ya'u wotongnge 

lumuai allo wuṛṛu ṛabbi, lullalu manga taumata sambalahangku apan 
nipaten ro'appa. 
2Unnu wisara su wadda'u anne wotongnge ta'u asangkala᷊nna tampa 
pattindahoannu taumata apan sulalu᷊mmu amatanna! Ne i ya'u sarun 
manantangngu walahangku, wuṛṛu tumala᷊ngke poiaroddi tadea'u 
mangindau wuassi mangitou. I mangitou sarangkanambone mandala᷊le᷊o, 
sambau ammula᷊nnu taumata apan mala᷊wangnga, 
3wuṛṛu sidutu uasaddia mangngawusu. Su ahewallu wanua, apapia tawe 
uataṛṛino, ewe'e lai pallali᷊nga pia marasaine. MAWU nabbisara, “Uma-U 
ma'ola'a ala᷊le᷊o tawe tawe illolo᷊ne, i mangitou tawe manga'u si Ya'u ere Ruata 
mangitou.” 
4Su saruannu hawe, suapan taumata ṛinone paatehamma wuṛṛu tuṛṛangnga 
sidutu lai tawe apangimananna. Ana waugu, ere i Yakub aroddi lai i 
mangitou, sambau-sambau mammahia tuṛṛangnge. Suapan taumata u'amatta 
suapa-suapa tadea'u mannali᷊awukku oddatta wuṛṛu awusu. 
5-6Sarangkanambone mangke uawawahia taweddu mabbisara matuli᷊dda. 
Moṛṛongnge ninumarampe mangngawusu, i mangitou tate lai 
maatantangngu rosane. Araṛṛagissa ringannu araṛṛagissa, wawahia ringannu 
pangangawusu sidutu a'olaanni mangitou, i mangitou mangke sidutu 
mannola᷊'u MAWU. 
7Ana waugu udde MAWU Apan Lembontaṛṛino nabbisara, “Ere logamma, 
uma-U sarun Ta'u salu᷊'atanna tadea'u i mangitou maola'a tutune. Apa apan 
wotongnge Ta'u olaanna su saruannu uma-U apan buatte na'ola'a ala᷊le᷊o? 
8Manga wisaran mangitou tumanite ma'asilaka, botongnge maapate ere 
anaanna mawisa. Manga wisara mangitou mangkete awusu. Manga wisara 
mangitou matemangnga maanemma, arawe wutte'e i mangitou mantaingngu 
sedda. 

9Tawe mariaddi su walahanna ereindi i Ya'u tawe mapaarantan ṛuumanna 
apan ṛinone? Sarun Ta'u wali᷊sanna inolaanni mangitou; i Ya'u, MAWU, buatte 
nabbisara!” 
10I ya'u, Yeremia, nabbisara, “I ya'u lumuaite wuṛṛu lumalo᷊ ana waugu 
nannalo᷊ su wadda'a wuṛṛu su manga wowone apan naṛṛangute wuṛṛu 
naṛṛaggassa see lai tate amatannu taumata. Tingikku winatangnga tate 
aringiṛṛanna lai, manu'u winalanganna wuṛṛu manga winatangnga waine 
tinumalangke wuṛṛu nawuli᷊te.” 
11 MAWU nabbisara, “Yerusalem Ta'u olaanna napapussa'a tampa 
pa'imbuniannu asun ahuranganna. Manga soan Yehuda sarun mabbali᷊ 
mala᷊nnabba, tampa apan tate lai atanaanna.” 
12I ya'u naiwalo᷊, “MAWU, anio wanua indi niwala maṛṛagassa wuṛṛu mamara 
ere wadda'u anne na'oman sara tateddu ummatta isudde? Apa piaddu lembon 
pande huna massunna sarangkanambone indi? Ete si sai I'o nangonggollu 
tala᷊ane tadea'u i tou wotongnge mamasingkatta su taumata waine?” 
13 MAWU sinumimbakka, “Udde nariaddi ana waugu uma-U tate lai 
maddaringikka manga ala᷊ṛṛa'a apan Ta'u nionggolla si mangitou. I mangitou 
tate tumuṛṛutta si Ya'u, wuṛṛu maddiri maddaringikka manga parenta-U. 
14I mangitou puane maattikka wuṛṛu massubba manga paalu᷊anni Baal ere 
buatte niaṛṛa'u ala᷊mona mangitou. 
15Ana waugu udde, paddaringikke apa apan i Ya'u, MAWU Apan 
Lembontaṛṛino, Ruatan Israel, sarun ma'ola'a: uma-U sarun Ta'u onggola᷊nnu 
sasuanna mapetta annananna wuṛṛu pasangkadda iapa'inumma. 
16I mangitou sarun Ta'u isali᷊awukka suwallattu manga walahanna apan 
awagananni mangitou ara'e ala᷊mona mangitou. I Ya'u sidutu sarun 
mandolokku tantara apan mammangalo si mangitou ma'oman sara i Ya'u 
mamate si mangitou abbi.” 

Tumana'u Yerusalem sussal᷊ande ma'iontolla 

17 MAWU Apan Lembontaṛṛino nabbisara su uman-Ne, “Pa'innunute apa apan 
tantala᷊nna nariaddi su wanua indi, wuṛṛu paali᷊hakke waggoite manga 
lumalu᷊ai. Doloṛṛa'e i mangitou rumanta wuṛṛu mangantarin aantarin lalalo᷊.” 
18Taumatan Yehuda mabbisara, “Doloṛṛa'e i mangitou mangngantarin 
aantarin lalalo᷊ hunan kite sarangkanambone, tadea'u allon mata mangke 
lakkubbasanna su wambalan kite.” 
19Su Sion niaringikka tingikku lalu᷊ai, “I ite matete wuṛṛu tumaniten 
niapaasili. Wanuan kite ṛinone itantangngi ite, manga wale᷊ng kite naṛṛusa'a 
pasitale᷊ṛṛonga.” 
20I ya'u nabbisara, “Paddaringikke manga wisara MAWU, ei wawine 
sarangkanambone! Su manga sinangiannu aṛṛa'en antarin lalalo᷊, su manga 
hawenu antarin asasusa. 
21Papate sinumuttate wuassu jandela, nasala᷊te sulalu᷊mmu wale᷊n 
araratuanna; i tou mannametta ala᷊ṛṛana'a su lala᷊nna see ana'a umbasanna 
maṛṛuala su lapanganna. 
22Winalu᷊nanna uatale᷊ṛṛonga suapan tampa ere sapadda ua'ombo su leta'a; 
ere gandumma apan buatte niitingnga ana see nitantangnga wuṛṛu tate lai 
iammulla. Eteudde tanata MAWU apan ṛinone ta'u iapasingkatta.” 
23 MAWU nabbisara, “Taumata pande imbaṛṛangnga lumuassa ana waugu 
apapandene, taumata matohassa ana waugu atatohanne, wuṛṛu taumata ala 
ana waugu pa'aalane. 
24Isai mappulu lumuassu sambau saranapa, ṛinone lumuassa manungku i tou 
ma'aillala᷊ wuṛṛu maasunna si Ya'u; manungku i tou masingkatta i Ya'u 
marangngu saran mala᷊nnu-la᷊nnu wuṛṛu i Ya'u mannohassa tita see 
atatuli᷊dda su runia. Sarangkanambone udde maalu᷊assa naung-Ku. I 
Ya'u, MAWU, apan namasingkattu udde.” 
25-26 MAWU nabbisara, “Sarun a'omanna tempone i Ya'u makkuumannu 
taumata Mesir, Yehuda, Edom, Amon, Moab wuṛṛu tumana'u wadda'u anne 

apan namolo᷊ utangnge. I mangitou sarangkanambone sunatanna ere 
taumatan Israel, arawe mawae i mangitou ara'e walahannu israel maola'a ere 
manga taumata apan tawe nisunatta, ana waugu i mangitou tawe tumuṛṛutta 
su pa'aire apan niwalo᷊n sunatta udde.” 

Yeremia 10 

Pasasubba paal᷊uanna 

1Umattu Israel, paddaringikke tanata MAWU si yamiu. 
2I tou nabbisara, “Arie mallaṛṛenggenna inanaramannu manga walahanna 
waine, wuṛṛu arie pa'ata'utta maasilo manga tiala su langitta apan ia'atauttu 
manga walahanna udde. 
3Addatta inanaramannu manga walahanna udde atonna-tonna tawe gunane. 
I mangitou mannuwangnga alu su mahurangnge, wuṛṛu mandolokku manga 
wasen kalu nirolokka niapamanara mallanginnu paalu᷊anna sassubbanna. 
4Wua'udde paalu᷊anna sassubbanna udde niloggaṛṛannu wula᷊wanna wuṛṛu 
sala᷊'a, ana see nitohassu pa'u ana see tawe manawo. 
5Manga paalu᷊anna sassubbanna udde naali᷊hidda saṛṛen taumata su waillu 
katimu. I mangitou tawe maawisara, wuṛṛu tawe maale᷊mpangnga, wuṛṛu 
ṛinone a'bengketanna. Arie mata'utti mangitou, ana waugu i mangitou tawe 
ma'ola'a ala᷊le᷊o si yamiu; ma'ola'a apapia lai i mangitou tawe maaola'a.” 

Patataṛṛamawu su MAWU 

6 MAWU apan mawantuga, I'o mangke tawe sulu᷊ngngu, aran-Nu mawantuga 
wuṛṛu napenen taṛṛino. 
7Isai apan maddiri mangimanna Si'o, ratun ala᷊wo'u walahanna? Atonna, I'o 
ṛinone a'addatanna. Wuassu anambon apan pande suwallattu manga 
walahanna wuṛṛu wuassu anambon manga ratu mangitou, tawe saran 
sangkatou apan botongne isulu᷊ngnga ringannu watangan-Nu, oh MAWU. 
8Longonna wuṛṛu woddo mangitou sarangkanambone ana waugu mongannu 
tumba'u alu sangkabuwu, tawe maapangaṛṛa'a apa apan pia gunane. 

9I tou nioossu sala᷊'a wuṛṛu wula᷊wanna apan niapidda wuassu Spanyol wuṛṛu 
soa Ufas, sarangkanambone lanna'u lima manga senimanna wuṛṛu 
mapapanden bula᷊wanna. Laungnge wuassu mala᷊ṛṛenessa ungu tua wuṛṛu 
ungu mudda, niraddu'u manga masingkatta mandaddu'a ringannu 
maaddunna. 
10Arawe I'o, MAWU, Ruata apan naṛṛino, Ruata mangangonggllu wiakka, ratu 
sarangkalo᷊'enge. Amungkangngu I'o masa'u, runia umio'a, amungkangngu I'o 
mamansagga manga walahanna tawe maataṛṛanga. 

(11I yamiu, ei umatta, ṛinone mamasingkatta si mangitou mangungku manga 
monganna apan tawe nandiaddi langitta wuṛṛu runia udde sarun 
ṛimunsaanna. I mangitou sarun mawuli᷊ wuassu wowon dunia.) 

Antari daralo su Ruata 

12 MAWU apan nandiaddi runia ringannu taṛṛino-Ne, na'ola'a runia ringannu 
asingkan-Ne, wuṛṛu namilattu langitta ringannu apapia-Ne. 
13Tumba'u ringannu mangonggollu parenta, mannuntingikke ua'e su langitta. 
Wuassu manga pentakku runia niaparanta-Ne winabbawa, wuṛṛu niolang-
Nge sawallu ma'ilatta sulalu᷊mmu uranna, see lai niapasabbang-Nge anginna 
wuassu pananahipunan-Ne. 
14Naasilo sarangkanambone udde taumata naatutukke, manungku i tou 
woddo wuṛṛu tawe pasasunna. Manga basen wula᷊wanna niawuli᷊annu hatine, 
ana waugu paalu᷊anna sassubbanna lanna'u limane udde awusu wuṛṛu tawe 
sasangngone. 
15Manga paalu᷊anna udde tawe aregane, ṛinone a'alu᷊andahanna wuṛṛu 
lobbosanna. Napawe nia'omante tempone i mangitou sarun mate. 
16Ruatan Yakub wali᷊ne ere manga paalu᷊anna udde; i Tou mandariaddi 
ala᷊wo'a. Aran-Ne eteudde MAWU Apan Lembontaṛṛino; i Tou buatte namile 
Israel maola'a uman-Ne. 

Atata'utta sinumapputta sulal᷊ummu wanua 

17Tumana'u Yerusalem, i yamiu tatalliwunante! Ana waugu udde, 
pandiahite! 
18Paassa indi MAWU sarun manuntungngu anambon walahannu Yehuda su 
pamamuanganna; i yamiu sarangkanambone sarun ṛimunsaan-Ne sara 
masue. Eteudde tanata wuassu MAWU. 
19Tumana'u Yerusalem mangngintuli᷊, “I yami nale᷊ssa wahewalla wuṛṛu tate 
mapia. Dorone i yami massunna manungku asasusa indi wotongnge i yami 
maapasanna, wutte'e tawe. 
20Rasanni yami nahohakka, manga tali᷊ne nabassutta abbi. Tateddu lai apan 
botongnge mapararisikku rasanna wuṛṛu mangele manga mala᷊ṛṛenenge, ana 
waugu ala᷊ṛṛana'a inaite aroddi.” 
21I ya'u sinumimbakka, “Woddo manga piaṛṛa'i ite udde. I mangitou tawe 
maddorongnga tatantiro wuassu MAWU, ana waugu udde i mangitou 
naauntungnga wuṛṛu i ite nassali᷊awu su anambon tampa. 
22Paddaringikke! Pia batti'a manungku sambau walahanna su sawannakka 
nanattakku paggahahio. Tantarane sarun ma'ola'a manga soan Yehuda 
mabbali᷊ mala᷊nnabba wuṛṛu tawe taumatane. Manga asun ahuranganna 
sarun ma'imbuni poiaroddi.” 
23 MAWU, i ya'u masingkatta tawe saran sangkatou apan maataṛṛino 
manantunnu nasimme ara'e manguli᷊nna lala᷊nnu pabbiaṛṛanne. 
24Puulle i yami oh MAWU, ariewe ringannu papuulla apan tumaniten 
maataddu'a. Ariewe lai makkuumanni yami napawe I'o nasa'ute, ana waugu 
i yami sarun mate abbi. 
25Sabbanga'e asasa'u-Nu su manga walahanna apan tawe manga'u Si'o wuṛṛu 
apan tawe mattaṛṛamawu Si'o. Ana waugu i mangitou buatte namate uman-
Nu sara nasue wuṛṛu nanggohakku wanuang kami. 

Yeremia 11 

I Yeremia wuṛṛu pa'aire MAWU 

1 MAWU nabbisara si ya'u, 
2“Paatutuṛṛe'o manga surattu paaire apan niola-U ringannu uma-U. Walo᷊a'e 
su taumatan Yehuda wuṛṛu tumana'u Yerusalem manungku 
3i Ya'u, MAWU Ruatan Israel, namontoga sisai-sai apan tawe tumuṛṛutta 
manga atorannu pa'aire-U udde. 
4Pa'aire udde buatte Ta'u niola'a ringannu ala᷊mona mangitou sutempo i 
mangitou Ta'u niapidda sinumabbangnga wuassu Mesir, wanua apan ere 
naraka si mangitou. I Ya'u nandolokki mangitou matuṛṛutta si Ya'u wuṛṛu 
ma'ola'a ala᷊wo'a apan Ta'u iparenta si mangitou. Orassa indi buatte Ta'u 
niwalo᷊ lai su taumatan Yehuda wuṛṛu tumana'u Yerusalem manungku 
napawe i mangitou matuṛṛutta si Ya'u, i mangitou sarun maola'a uma-U 
wuṛṛu i Ya'u Ruata mangitou. 
5Amungkangngu i mangitou ma'ola'a sarangkanambone udde, i Ya'u sarun 
manipussa pa'aire-U su ala᷊mona mangitou manungku wanua apan 
masuwukka wuṛṛu ala, apan orassa indi wawanuanni mangitou, sarun Ta'u 
ionggolla si mangitou.” I ya'u sinumimbakka, “Aroddite, MAWU.” 
6Wua'udde MAWU nabbisara si ya'u, “Roote watukku manga soa su Yehuda, 
wuṛṛu su manga lala᷊nna su Yerusalem. Walo᷊a'e tanata-U indi su manga 
taumata poiaroddi. Doloṛṛa'a i mangitou manutukka wuṛṛu tuttuṛṛutta 
manga parentan paaire-U. 
7Sutempo i Ya'u nangapiddu ala᷊mona mangitou sinumabbangnga wuassu 
Mesir, ringannu ma'ikkatta i Ya'u napanaungnga si mangitou tadea'u 
matuṛṛutta si Ya'u. Naddatingngu sara orassa indi lai Ya'u ta'e sidutu 
mappanaungngu uma-U su olangnge udde, 
8wuṛṛu mandolokki mangitou tuttuṛṛutta pa'aire-U udde, arawe i mangitou 
maddiri maddaringikka wuṛṛu maddiri tumuṛṛutta. Ewe'e lai i mangitou 
sidutu lullawangnga wuṛṛu lale᷊o ere dorone. Ana waugu udde ala᷊wo'u 

ṛuumanna apan uawoṛṛetta sulalu᷊mmu pa'aire buatte Ta'u niṛṛia'a si 
mangitou.” 
9Wua'udde MAWU nabbisara apia si ya'u, “Taumatan Yehuda wuṛṛu tumana'u 
Yerusalem buatte nabbaidda lumawangnga si Ya'u. 
10I mangitou buatte na'ola'a rosa apan niola'u ala᷊mona mangitou apan 
maddiri tumuṛṛutta si Ya'u, i mangitou massubba mawu waine wuṛṛu 
maddiri tumuṛṛutta parenta-U. Mawae Israel aroddi lai Yehuda lullawangnga 
paaire apan buatte Ta'u niola'a ringannu ala᷊monan mangitou. 
11Ana waugu udde, i Ya'u, MAWU, mapanaungnga manungku i Ya'u sarun 
mandantan asasilaka si mangitou wuṛṛu i mangitou tawe maali᷊nda'a. 
Amungkangngu i mangitou mailala᷊re maiontolla si Ya'u, i Ya'u maddiri 
maddaringikka. 
12Ana see taumatan Yehuda wuṛṛu tumana'u Yerusalem inaite naiontolla su 
manga mawu waine apan sassubbanni mangitou ringannu nangonggollu 
sasamba. Manga mawu tawe mapanala᷊matta si mangitou sutempo asasilaka 
udde rumanta. 
13Manga mawun taumatan Yehuda manambo atonna, anambone ere manga 
soa mangitou. Tumana'u Yerusalem napararisikku manga mezbah anambone 
ere manga lala᷊nna su soan Yerusalem ipangonggollu sasamba su Monganna 
Baal. 
14Ana waugu udde, Yeremia, ariete umali᷊omanni mangitou ara'e maiontolla 
si Ya'u huna mangitou! Amungkangngu i mangitou sulalu᷊mmu asasusa wuṛṛu 
maiontolla si Ya'u, i Ya'u maddiri maddaringikka si mangitou.” 
15 MAWU nabbisara, “Uma-U apan arangnguang-Ku buatte na'ola'a inolaanna 
apan dale᷊o. I mangitou tawe su ṛinone rumanta su Wale᷊-U. I mangitou 
massunna manungku ringannu ma'ola'a pa'aire, wuṛṛu mangngonggollu 
winatangnga, i mangitou tawe maasomba asasilaka. Apa ringannu udde i 
mangitou wotongnge malu᷊assa? 

16I Ya'u buatte nanaggon mangitou punnu zaitun apan uasaṛṛihalo, napene 
manga wuane apan mangkapia. Arawe, orassa indi ringannu tingikka 
ruddalu'a apan ma'ikkatta sarun Ta'u soṛṛowanna manga rongngane wuṛṛu 
Ta'u paddianna anambon rannane. 
17Ete i Ya'u apan napararisikku Israel wuṛṛu Yehuda, i Ya'u, MAWU Apan 
Lembontaṛṛino. Arawe, orassa indi i Ya'u buatte nakkiinna mandantan 
asasilaka si mangitou. Ete i mangitou sassane apan naarantaran 
sarangkanambone udde, ana waugu i mangitou buatte na'ola'a ala᷊le᷊o, 
eteudde mangngonggollu sasamba si Baal na'oman sara i Ya'u nasa'u.” 

Ire ipamate si Yeremia 

18 MAWU namasingkatta si ya'u su ola'u hola᷊gu see'u apan dale᷊o si ya'u. 
19I ya'u naali᷊hidda domba apan ringannu tawe antimma lale᷊o niapidda 
sutampa pamamototanna. I ya'u wagga manungku ete i ya'u apan maola'a 
punnu manga hola᷊gi mangitou apan dale᷊o udde. I mangitou nabbisara, 
“Wette i ite manuwangnga alu indi tantala᷊nna i tou ta'e mangngonggollu 
wuane; i ite mamate si tou tadea'u aranne abbuli᷊anannu taumata.” 
20Ana see i ya'u inumali᷊omanna, “Oh MAWU Apan Lembontaṛṛino, I'o 
mallaṛṛuungnga apan matuli᷊dda; ete I'o apan masingkattu ṛingidda wuṛṛu 
naungngu taumata. Hatto'u indi ta'u itantilla Si'o. Doronganna i ya'u 
wotongnge maasilo Si'o mabbali᷊ssa inolaannu manga taumata udde.” 
21Manga taumatan soa Anatot mappulu tadea'u i ya'u mate. I mangitou 
mabbisara, “Amungkangngu i'o mangke sidutu mammasingkattu manga 
tanata MAWU si yami, i'o sarun pateanni yami.” 
22Ana waugu udde, MAWU Apan Lembontaṛṛino nabbisara, “I Ya'u sarun 
makkuumanni mangitou! Manga taumata dario'i mangitou sarun nate 
sulalu᷊mmu pangalo, wuṛṛu ala᷊ṛṛana'i mangitou sarun nate amalu᷊nusanna. 
23I Ya'u buatte nanantunnu tempone mandantan asasilaka su manga 
taumatan Anatot, wuṛṛu napawe tempon ṛuumanni mangitou nia'omante, 
tawe saran sangkatou apan mali᷊udda.” 

Yeremia 12 

I Yeremia sinumal᷊ande su MAWU 

1“Amungkangngu i ya'u mangapiddu hatto'u su saruan-Nu, oh MAWU, isudde 
mangke asingkatanna manungku ete I'o apan atonna. Arawe i ya'u mappulu 
lai ma'iwalo᷊ Si'o su ola'u atatuli᷊dda; Anio taumata lale᷊o mabbali᷊ su 
lalu᷊manna'a? Anio ewe'e taumata taṛṛa linga mabbali᷊ ala? 
2I'o nassuanni mangitou ere sinuananna, ana see i mangitou nakkamutta, 
tinumuwo, wuṛṛu nabbua. I mangitou sidutu mabbisara wisara mangkapia 
su ola'u watangan-Nu, arawe sulalu᷊mmu naungnga, i mangitou tawe 
mappandumma Si'o. 
3Arawe I'o, oh MAWU, masingka'u. I'o ma'asilo inolaangku, wuṛṛu I'o 
masingkattu ereapa apendammu naungku Si'o. Apira'e manga taumata lale᷊o 
udde sumabbangnga, apira'e i mangitou ere domba su pamamototanna. 
Riagaite i mangitou maddatingngu tempone i mangitou ṛatanna. 
4Ta'e sangkura lai ala᷊nnune wanua indi mamara, wuṛṛu nannalo᷊ 
tumolangnga su ala᷊wo'u wawaila᷊nna? Manu'u winalanganna wuṛṛu 
winatangnga waine nate ana waugu ala᷊le᷊on balahanni yami. I mangitou 
nabbisara, manungku i ya'u sarun tawe maasilo ola'u pabbiaṛṛanni 
mangitou.” 
5 MAWU nabbisara, “Yeremia, amungkangngu i'o nallomete mattalummu 
taumata, tawe mariaddi i'o mattalummu awalo᷊? Amungkangngu su leta'a 
apan mala᷊ngnganna i'o matta'utta, apate apan olaannu amungkangngu i'o su 
mahurangnge maappalla su winggin Yordan? 
6I'o buatte nila᷊le᷊o ewe'e wuassu tuṛṛangngu sassane; i mangitou lai suadio'a 
mammangalo si'o. Arie pangimanna si mangitou salaiwe wisara mangitou 
matemangnga.” 

MAWU massusa ana waugu uman-Ne 

7 MAWU nabbisara, “Tampa atatanaang-Ku tate lai iṛṛingi-U, wanua apan 
maola'a pussa'a-U buatte nitantang-Ku, wuṛṛu uma-U apan arangnguang-Ku 
buatte Ta'u nitantilla su lima manga seenne. 
8Walahanna apan nipile-U lullawangnga si Ya'u; ere singa su mahurangnge 
etearoddi i mangitou mammaṛṛo si Ya'u. Ana waugu udde i Ya'u maddantinni 
mangitou. 
9I mangitou ere manu'u winalanganna apan a'aṛṛatannu asiaṛṛe wuassu 
ala᷊wo'u tampa. Waggoite anambon winatangngu ahuranganna iapainsue si 
mangitou. 
10Manambo tembonannu raho apan buatte nanggohakku waillu anggore 
pussa'a-U wuṛṛu ringanna naṛṛinda manga wawaila᷊ng-Ku. Wanua-U apan 
maṛṛansangnga niwalu᷊n mangitou nabbali᷊ wadda'u anne apan mala᷊nnabba. 
11Ore, i Ya'u naasilo si mangitou na'ola'a wanua-U tampa mala᷊nnabba wuṛṛu 
ma'asusa. Sarangkanambone niwala aroddi, taweddu mamaduli᷊. 
12Wuassu samba'an wadda'u anne su panenteanna, manga taumata 
nirumanta maddea'a mangaṛṛo. I Ya'u nandantan pangalo panggohakku 
ahewallu wanua ma'oman sara tate sangkatou apan botongnge mabbiakka 
su paddarame. 
13Walahang-Ku mangngasi'u ganduma, arawe ete ṛoa'a apan niitingnga. I 
mangitou mattinsahadda arawe sahadde udde tawe gessine. I Ya'u tumaniten 
nasa'u na'oman sara pangitinganni mangitou tawe loṛṛone.” 

Paairen MAWU su manga araratuanna ual᷊indongannu Israel 

14 MAWU nabbisara, “Eteindi tanata-U su manga araratuanna uali᷊ndongannu 
Israel apan buatte nanggohakka wanua apan Ta'u nionggolla su uma-U Israel. 
Ere sinuananna apan niabbutta wuassu leta'a, etearoddi lai manga taumata 
lale᷊o udde sarun Ta'u iapasabbangnga wuassu manga wanua mangitou, 
wuṛṛu Yehuda sarun ipallossa wuassu lima mangitou. 

15Arawe napawe buatte napasabbangngi mangitou, i Ya'u sarun umakkanni 
mangitou apia; suapan balahanna sarun Ta'u iapidda mabbelengnga su 
wanuane sassane. 
16Amungkangngu i mangitou ringannu ahewallu naungnga mappulu 
manengkamma agaman uma-U wuṛṛu mappulu massalu ringannu 
mabbisara, ‘Riangannu arannu MAWU apan biakka,’ – ere lai dorone i 
mangitou mangngaṛṛa'a uma-U massalu ringannu aranni Baal – ne i 
mangitou lai sarun mareengnga uma-Ku wuṛṛu maola'a ala. 
17Arawe walahanna apan maddiri tumuṛṛutta si Ya'u, sarun Ta'u abbutanna 
ere sasuanna wuṛṛu Ta'u punanna. I Ya'u, MAWU, buatte nabbisara.” 

Yeremia 13 

Nasa maautta wuassu lenan 

1 MAWU nandolo'u inai mangonggollu nasa maautta wuassu lenan wuṛṛu 
malluṛṛe, arawe i ya'u tawe wotongnge mangammone sulalu᷊mmu ua'e. 
2Ne i ya'u inaite namalli nasa maautta udde, wua'udde nalluṛṛe. 
3Wua'udde MAWU nabbisara apia si ya'u, wisara-Ne. 
4“Roote su Salu᷊kku Efrat, wuṛṛu wunia'a nasa maautta udde su manga wa'an 
batu.” 
5Ne uasulu᷊ngngu parenta MAWU, i ya'u inaite wuṛṛu namunin nasa maautta 
udde maranin Salu᷊kku Efrat. 
6Manga pira tempo wua'udde MAWU nandolo'u watukku Salu᷊kku Efrat 
manganu nasa maautta udde. 
7Ne i ya'u inaite, wuṛṛu napasabbangngu nasa maautta wuassu tampane 
pinamuniangku. Inauranna nasa udde naṛṛenesse, wuṛṛu mangke tate gunane 
lai. 
8Wua'udde MAWU nabbisara apia si ya'u, wisara-Ne, 

9“Etearoddi olangnge i Ya'u sarun ma'ola'a taumatan Yehuda wuṛṛu tumana'u 
Yerusalem. I Ya'u sarun makkimunsa'a awawunga mangitou apan 
nilumambalanna udde. 
10Walahanna apan dale᷊o indi tumaniten maattikka wuṛṛu maddiri 
tumuṛṛutta si Ya'u. I mangitou mattaṛṛamawu wuṛṛu massubba manga mawu 
waine. Ana waugu udde i mangitou sarun maola'a ere nasa maautta apan 
tate gunane udde. 
11Ere nasa maautta uawa'issa masaggadda su lawassu tatahuanne, aroddi lai 
pandumang-Ku tadea'u umattu Israel wuṛṛu Yehuda wawa'isanna masagadda 
ringang-Ku. Ringannu aroddi i mangitou mabbali᷊ uma-U apan ma'ola'a 
arang-Ku raddaloanna wuṛṛu a'addatanna. Arawe, i mangitou maddiri 
tumuṛṛutta si Ya'u.” 

Wensaddu anggore 

12 MAWU Ruata nabbisara si ya'u, “Yeremia, walo᷊a'e tanata-U su taumatan 
Israel manungku suapan wensadda tampan anggore ṛinone loṛṛoannu 
anggore ma'oman sara mapene. I mangitou sarun sumimbakka, ‘ṛatadde i 
yami wagga manungku suapan wensadda ṛinone loṛṛoannu anggore 
ma'oman sara mapene?’ 
13Ne walo᷊a'e si mangitou manungku manga taumatan wanua indi, manga 
ratune papapulunni Daud, manga imam, nabi, wuṛṛu anambon tumana'u 
Yerusalem sarun Ta'u loṛṛoannu anggore ma'oman sara mapene tadea'u 
iwu'anne. 
14Wua'udde i mangitou Ta'u ipatatenggoka sambau ringannu waine. 
Timmadde dario'a sarun Ta'u olaanne aroddi ringannu tawe ampungnge. I 
mangitou sarun Ta'u pateanna ringannu tawe apendamma u'akkanna ara'e 
tuttala᷊ntuppa. I Ya'u, MAWU, buatte nabbisara.” 

I Yeremia napanaungnga su ola'u awawunga 

15Umattu Israel, MAWU buatte nabbisara! arie pamunga, paddaringikka si 
Tou! 

16 MAWU Ruatanu ṛinone wantuhannu tantala᷊nna i Tou taambe nandantan 
ararandumma, wuṛṛu leddanu matara su panenteanna, su taambe 
asasemakka apan aantimannu waluan-Ne mabbali᷊ wasatuudda. 
17Amungkangngu i'o tawe maddaringikka, i ya'u sarun lumuai tawe tingikke. 
Ringannu apendamma massusa ta'u luaianna awawunganu udde. Allo mata'u 
mangngelekka ana waugu umattu MAWU niapidda naola'a atawanna. 
18 MAWU nabbisara si ya'u, “Doloṛṛa'a ratu wuṛṛu wo'i lumintukka wuassu 
adderan araratuanna, ana waugu makotane apan maṛṛansanga nanawite 
wuassu puane. 
19Manga soan Yehuda su wageangngu timukka tantala᷊nna tatalliwunanna 
udde, wuṛṛu taweddu maala᷊ssanga wuassu tatalliwunna. Anambon taumatan 
Yehuda buatte niapidda su pamamamuanganna.” 
20 MAWU nabbisara su tumana'u Yerusalem, “Panutukke! Manga seennu 
tantala᷊nna ruddanta wuassu sawannakka! Suapate manga taumata apan 
ṛinone lindumanni yamiu wuṛṛu apan ipammungang kamiu udde. 
21Apa apan sarun iwisarang kamiu amungkangngu manga taumata apan 
haggaweanni yamiu namaddo wuṛṛu uataṛṛino si yamiu? I yamiu sarun 
maapendamma hiadda ere wawine apan tantala᷊nna mangngunsiwe. 
22Asinungka i yamiu maiwalo᷊ anio sarangkanambone udde naṛṛia'a su 
watangannu, anio laungngu nihesa'a wuṛṛu i yamiu niṛṛampassa. Ṛinone i 
yamiu masingkatta manungku udde nariaddi ana waugu rosanu tumaniten 
bahewalla. 
23Wotongnge taumata maitumma mamalu᷊ kaluren pisine, ara'e harimau 
mamuli᷊n woṛṛentenge? Udde tawe mariaddi! Aroddi lai i yamiu apan 
ninumarampe ma'ola'a ala᷊le᷊o tawe mariaddi ma'ola'a apapia. 
24I Ya'u sarun manongkakki yamiu ere wala᷊'a apan nitiuppu anginna wuassu 
wadda'u anne. 

25Uddewe ola'u pabbiaṛṛannu apan buatte Ta'u nitantunna ana waugu i 
yamiu naabuli᷊-U, wuṛṛu nangimante su manga mawu awusu. 
26I Ya'u sassane sarun manggesa'a laubba wuassu waddangngu tadea'u i 
yamiu matantole᷊ wuṛṛu masili. 
27I Ya'u buatte naasilo si yamiu ma'ola'a manga apa apan iaaranting-Ku. I 
Ya'u naasilote si yamiu mangngenggenna manga nawu waine su wuidda 
wuṛṛu su wawaila᷊nna, ere sangkatou esakka mabbewan awingngu taumata 
waine ara'e ere awalo᷊ esakka mabbewan awalo᷊ wawine. Tumana'u 
Yerusalem, nasilakate i yamiu! Tingngera i yamiu mapallossa wuassu 
ala᷊le᷊o?” 

Yeremia 14 

Tempon tandiawa apan masaddatta 

1 MAWU nabbisara arendi si ya'u su ola'u tandiawa apan masaddatta, 
2“Yehuda naungnge massusa manga soane maranite mate. Manga taumatane 
uala᷊llowangnga su leta'a wuṛṛu sussali᷊omanna. Yerusalem mangngintuli᷊ 
ma'iontolla. 
3Manga mangangimbe taumata ala nirolokka maddea'a ua'e su ala᷊wo'u 
tampa; tate loṛṛone wensadda apan niapiddi mangitou apia. Ringannu 
u'ali᷊wu wuṛṛu tate antimma i mangitou massili wuṛṛu nallindumma hati. 
4Uranna tawe mangansalla wuṛṛu leta'a mamara-mara; mabbawailla 
mannaappa hati ana waugu tumaniten sinumassilla. 
5Nannalo᷊ nasuete abbi, ana waugu udde inangngu rusa nassali᷊ute. Anangnge 
apan wakku nariaddi nitantangne su wadda'a mala᷊langnga. 
6Su puiddu wowone keledai lulu᷊ tumba'u uarisikka, matane lullobba ana 
waugu tate nannalo᷊; i tou uasala᷊renga ere serigala. 
7Uma-U ma'iala᷊re, ‘MAWU, salaiwe rosan kami mammaṛṛansilla si yami 
arawe ontole᷊we i yami ere buatte nipa'ine-Nu. I yami buatte nanantang-Ngu 
masokka-sokka; atonna, i yami narosate su MAWU. 

8Ete I'o sassa pangantimannu Israel, apan manala᷊matta si yami wuassu 
asasilaka. Arawe anio I'o ere Taumata raho su wanuang kami, ere 
uma'amatta apan tumba'u niumotongnga saṛṛabbi see manantangnga? 
9Anio I'o ere taumata apan niula᷊wune; ere pahlawanna apan tawe 
ma'ontolla? Arawe, natantunna I'o su pattangnganni yami, MAWU! I yami 
uman-Nu, ariewe i yami itantang-Ngu!’ ” 
10Su ola'u walahanna udde MAWU nabbisara, “I Ya'u tawe malu᷊assa su manga 
taumata udde apan maapulu tumala᷊ngngu watanganne wua dingang-Ku, 
wuṛṛu tawe maaatokku watanganne. I Ya'u tawe maabuli᷊ pasasala᷊ mangitou, 
i Ya'u sarun makkuumanni mangitou ana waugu rosa mangitou.” 
11 MAWU nabbisara si ya'u, “Arie paddorongnga si Ya'u mantulu᷊ngngu manga 
taumata udde. 
12Salaiwe i mangitou mappuasa, i Ya'u maddirite maddaringikka sasala᷊nde 
mangitou ma'intolla; wuṛṛu salaiwe i mangitou mangonggolla si Ya'u 
sasamba itattambunna ara'e sasamba gandumma, i Ya'u tawe malu᷊assa si 
mangitou. Arawe mawali᷊'a, i Ya'u sarun mamate si mangitou ringannu 
pangalo, ala᷊ṛṛutumma wuṛṛu ala᷊ṛṛusa'itta.” 
13Ana see i ya'u nabbisara, “Oh MAWU Apan Atanggaṛṛanne, I'o masingkatta 
manga nabi buatte nabbisara su tumanangnge manungku tate pangalo ara'e 
ala᷊ṛṛutumma, ana waugu I'o buatte naddiandi manungku wanua indi sidutu 
sulalu᷊mmu paddarame.” 
14Arawe MAWU sinumimbakka, “Manga nabi udde mangapiddu watti'a 
awusu ringannu arang-Ku; i Ya'u tawe nandolokki mangitou, wuṛṛu tawe lai 
nangonggollu parenta ara'e naggahatto mangitou. Manga aellegga apan 
iwabbatti'i mangitou wali᷊ne wuassia-U; i mangitou maṛṛangngo manga 
inolaanna tawe gunane apan iaarangnga sassane. 
15I mangitou mabbisara sulalu᷊mmu arang-Ku manungku wanua indi sarun 
tawe aṛṛiaannu pangalo ara'e ala᷊ṛṛutumma, sumbali᷊ Ya'u tawe nandolokki 
mangitou mabbatti'u udde. I Ya'u, MAWU, namasingkatta si yamiu, Yeremia, 

apa apan sarun Ta'u olaanna ringannu manga nabi apan tawe Ta'u nirolokka 
udde. I Ya'u sarun mamate si mangitou ringannu pangalo wuṛṛu 
ala᷊ṛṛutumma. 
16Manga taumata apan buatte nanengkamma manga pani'atti mangitou udde 
lai sarun Ta'u pateanna ringannu olangnge apan uasulu᷊ngnga. Winalu᷊nanni 
mangitou sarun iwareta su manga lala᷊nna su Yerusalem ringannu taweddu 
mallabbinga. Etearoddi nasippi mangitou wuṛṛu ana'a awingngi mangitou. I 
mangitou sarun Ta'u olaanna maapendamma pangillule᷊annu ala᷊le᷊o 
mangitou.” 
17I ya'u nirolokku MAWU mamasingkattu asasusa'u su uman-Ne. I ya'u ṛinone 
mabbisara arendi, “Wala'ewe i ya'u lumuai tawe illolo᷊ne, allo ṛabbi 
mangngelekka allom mata. Ana waugu walahangku nale᷊ssa wahewalla 
wuṛṛu tumaniten uatataṛṛangnga. 
18Napawe i ya'u inai watukku wadda'a, i ya'u naasilo manga winalu᷊nanna 
solo᷊n pangalo. Sulalu᷊mmu soa i ya'u naasilo asasusa, taumata mateten 
ala᷊lu᷊nussa. Nabi wuṛṛu imam mappaamattu manarane ringannu tawe apa 
apan a'olaanni mangitou.” 

Umattu Israel maddorongnga tatal᷊antuppu MAWU 

19 MAWU, apa Yehuda buatte nito'e-Nu atonna-tonna wuṛṛu tumana'u Sion 
iaarantin-Nu? Anio aroddi aikkanne I'o namuulla si yami na'oman sara i yami 
tate lai mapia? Tate gunane i yami maddea'a paddarame, tate gunane i yami 
mangngantimma aaule᷊n baddangnga, ana waugu nallambe ete tumba'u 
araṛṛagissa. 
20 MAWU, tumba'u su saruan-Nu i yami buatte na'ola'a rosa. I yami manga'u 
rosan kami sassane wuṛṛu rosan ala᷊monang kami. 
21Naungete paaire-Nu, ariewe i yami heloan-Nu; pa'aire-Nu si yami ariewe 
tawe maola'a. Yerusalem tampa bale᷊n araratuan-Nu apan mawantuga, 
ariewe heloan-Nu. 

22Manga mongannu manga walahanna tawe mapanossokku uranna su runia. 
Langitta lai tawe wotongnge manossokku uranna ringannu taṛṛinone sassane. 
Tumba'u ete I'o aantimanni yami. I'o na'ola'a sarangkanambone udde 
nariaddi. 

Yeremia 15 

Ṛuumanna su taumatan Yehuda 

1 MAWU nabbisara si ya'u, “I Ya'u tate umakkannu walahanna indi, salaiwe i 
Musa wuṛṛu i Samuel uarisikka isindi sumala᷊nde si Ya'u maiakkanna huna 
mangitou. Doloṛṛa'e walahanna indi massali᷊u, i Ya'u maddirite ma'ellega si 
mangitou! 
2Amungkangngu i mangitou maiwalo᷊ si'o watukku apa i mangitou massali᷊u, 
simbakke arendi, ‘MAWU nabbisara, apan nitantunna mate ana waugu 
maradda'a wala'e i tou mate ana waugu sa'itta. Apan nitantunna mate 
sulalu᷊mmu pangalo wala'e i tou mate sulalu᷊mmu pangalo! Apan nitantunna 
mate ana waugu malu᷊nussa wala'e i tou maten ala᷊lu᷊nussa! Apan nitantunna 
maola'a tawananna wala'e i tou iluranna maola'a tawananna!’ 
3I Ya'u, MAWU, buatte nanantunna manungku appatta ṛuumanna apan 
ma'ata'utta sarun mariaddi si mangitou: i mangitou sarun mate sulalu᷊mmu 
pangalo, winalu᷊nanni mangitou sarun wole᷊ngannu asu, inasannu manu'u 
winalanganna, wuṛṛu insueannu winatangnga mala᷊ṛṛaga. 
4I Ya'u sarun ma'ola'a anambon balahanna su runia matta'utta maasilo si 
mangitou. Sarangkanambone udde Ta'u olaanna ana waugu inolaanni 
Manasye ana'i Hizkia su Yerusalem sutempo i tou naola'a ratun Yehuda.” 
5 MAWU nabbisara, “Ei tumana'u Yerusalem, isaite apan umakkanni yamiu? 
Isaite apan massusa suadio'a ringanni yamiu? Isaite apan umotongnga 
maiwalo᷊n ola'i yamiu? 

6I yamiu buatte nanola᷊'a wuṛṛu nanantang-Ku, ana waugu udde i Ya'u 
namatten lima-U ipakkimunsa'a si yamiu, ana waugu i Ya'u nawusate 
maṛṛaddannu asasa'u-U. 
7Suapan soa su wanua indi i yamiu sarun Ta'u iramme ere wala᷊'a. Salaiwe i 
yamiu uma-U arawe i Ya'u mamate si yamiu wuṛṛu ala᷊ṛṛanangngu ana waugu 
i yamiu maddiri mamalu᷊ ola'u pabbiaṛṛannu. 
8Wanuanu sarun mapenen inawalu᷊anna, lumebbe wuassu anne su apanne 
anambone. Manga taumata sarun Ta'u pateanna sutempo ta'e umbasanna 
na'oman sara inangngi mangitou massusa. Sutempo allo i Ya'u mandanta 
sangkatou taṛṛa pate si mangitou ma'oman sara i mangitou maapendamma 
atata'utta wuṛṛu ussinggawangnga. 
9Inangnga apan niawuli᷊anni siri pitu umbasanna napinsanna ana waugu 
sasangngone maautta. Allon pabbiaṛṛanne nabbali᷊te marandumma, i tou 
ereola'u haggeloanna wuṛṛu pappansilianna. Manga seennu Ta'u irolokka 
iapapate apan ta'e wiakka suwallatti yamiu. I Ya'u, MAWU, buatte nabbisara.” 

I Yeremia sinumal᷊ande MAWU 

10Soewe atonna i ya'u indi! Apa hunane inangku nanungkangku? Ringannu 
anambon taumata su wanua indi i ya'u mangke uatatiakka wuṛṛu 
uawawisara. Salaiwe i ya'u tawe saran paassa napawallassa wuṛṛu 
nabballassa, arawe i ya'u niwontohannu anambon taumata. 
11MAWU, amungkangngu i ya'u atonna tawe ma'ola'a manara'u ringannu 
mapia, wuṛṛu tawe manamba'a manga seetta su saruan-Nu sutempo i 
mangitou naasomba silaka wuṛṛu asasusa, wala'e wontogga wuassu manga 
taumata mariaddi atonna-tonna.  

(12Tawe saran sangkatou apan wotongnge maapaddi atta'a lembonete atta'a 
wuassu sawannakka apan buatte nilo'annu witu'a.) 
13 MAWU nabbisara si ya'u, “I Ya'u sarun mandolokku seetta iapaṛṛootta 
pa'aala wuṛṛu darotongngu uma-U maola'a ṛuumanna su manga rosan 
mangitou su ahewallu wanua. 

14Su wanua waine apan awagananni mangitou, i Ya'u sarun ma'ola'a si 
mangitou allangngu manga seetti mangitou, ana waugu asasa'u-Ku 
nilumambalante ere putungnga sussalo᷊i wuṛṛu tawe iapaddumma.” 
15Wua'udde i ya'u nabbisara, “MAWU, I'o ma'asunna. Naungewe, wuṛṛu 
ontole᷊we i ya'u. Wali᷊sete i mangitou apan mangngenggenna wuṛṛu 
mangngallangnga si ya'u. Ariewe tumaniten masabbare si mangitou ma'oman 
sara i mangitou wotongnge maapate si ya'u. Naungete manungku ana waugu 
I'o i ya'u nialu᷊andahanna. 
16I'o mabbisara si ya'u, wuṛṛu naddaringikka suapan iwisara-Nu. I ya'u 
tatahuanannu, oh MAWU Ruata Apan Lembontaṛṛino, ana waugu udde 
manga wisara-Nu ma'alu᷊assa wuṛṛu maalalu᷊manna'a si ya'u. 
17I ya'u tawe suadio'a mallalu᷊manna'a ringannu manga taumata apan 
uaammulla mallala᷊kkangnga. Ana waugu matuṛṛutta Si'o, ne i ya'u 
nanginsassa ringannu apendamma massa'u. 
18Anio i ya'u sidutu mangke uatataṛṛangnga? Anio lessa'u mangke tawe 
mapia? Apa I'o pia pandumma mangaddio'a naungku ere salu᷊kka apan 
nabbali᷊ mamara sutempon paddissa?” 
19 MAWU sinumimbakka, “Amungkangngu i'o mabbelengnga, i Ya'u sarun 
manarimmannu. I'o sarun maola'a allang-Ku apia. Amungkangngu i'o 
mabbatti'u manga inolaanna apan mahuna wuṛṛu wali᷊ne awusu, ne i'o 
wotongnge maola'a nabi-U apia. Manga taumata sarun dumanta apia 
ringannu, wuṛṛu i'o tate inai ringanni mangitou. 
20I'o sarun Ta'u olaanna ere tanda'a witu'a su saruanni mangitou. I mangitou 
sarun mamangalo si'o, arawe tawe mapamaddonu. I Ya'u sarun 
uaṛundinganna tadea'u mallu'adda wuṛṛu manala᷊matta si'o. 
21I Ya'u sarun mamallonu wuassu taṛṛino manga taumata lale᷊o apan 
maṛṛagissa. I Ya'u, MAWU, buatte nabbisara.” 

Yeremia 16 

Apulu MAWU si Yeremia 

1 MAWU nabbisara apia si ya'u, wisara-Ne, 
2“Arie pa'awingnga wuṛṛu maasomba ana'a sutampa indi. 
3Sarun Ta'u iwalo᷊ si'o apa apan sarun mariaddi ringannu manga ala᷊ṛṛana'a 
apan masungkangnga isindi wuṛṛu ringannu haggurangnge. 
4I mangitou sarun mate amatannu sa'itta apan mangipiddi mangitou su 
papate, wuṛṛu i mangitou sarun mate sulalu᷊mmu pangalo ara'e maten 
ala᷊ṛṛutumma. Tawe saran sangkatou apan lumuai ara'e mallabbingngi 
mangitou. Winalu᷊nanni mangitou sarun massali᷊awukka ere pupukka su 
leta'a, wuṛṛu inasannu manu'u winalanganna wuṛṛu winatangnga mala᷊ṛṛaga. 
5Arie inai su wale᷊n taumata apan tantala᷊nna lullalo᷊, Yeremia. Arie lumalo᷊n 
sisai-sai. I Ya'u tate lai mangala᷊matta uma-U ringannu lalu᷊manna'a, wuṛṛu 
tate lai mamasilon apendamma u'akkanna ara'e tatala᷊ntuppa si mangitou. 
6Taumata ala wuṛṛu taumata asiangnga su wanua indi sarun mate ringannu 
taweddu mallabbingngi mangitou. Taweddu saran sangkatou apan 
manansara watanganne ara'e mallunggukka puanne tatialan lullalo᷊ 
mangitou. 
7Taweddu lai apan mappulu ma'ola'a andeangnga ipallimbatta taumata apan 
tantala᷊nna lullalo᷊. Taweddu lumalo᷊ suadio'a ewe'e lai ringannu taumata 
apan niawuli᷊annu iamangnga ara'e inangnga. 
8Arie passutta su wale᷊n taumata apan tantala᷊nna ma'ola'a andeangnga. Arie 
paanna ara'e ma'inumma ringanni mangitou. 
9Paddaringikke si Ya'u, MAWU Apan Lembontaṛṛino, Ruatan Israel, indete 
mabbisara si'o. Tingikku ala᷊lu᷊assa wuṛṛu lala᷊la'a su andeangngu awingnga 
Ta'u iapaala᷊nnabba abbi. Olangnge udde sarun aellehannu manga taumata 
wiakka sutempo udde. 
10Napawe i'o mamasingkattu sarangkanambone indi si mangitou, asinungka 
i mangitou sarun maiwalo᷊ anio i Ya'u makkuumanni mangitou aroddi 

ahewalle. I mangitou sarun maiwalo᷊ apa pasasala᷊ wuṛṛu rosa mangitou si 
Ya'u, MAWU Ruata mangitou. 
11Walo᷊a'e si mangitou manungku i Ya'u nabbisara arendi, ‘Ala᷊monanu buatte 
nanantang-Ku inai massubba wuṛṛu mattaṛṛamawu manga mawu waine. I 
mangitou tuttali᷊udda si Ya'u wuṛṛu maddiri tumuṛṛutta manga atorang-Ku. 
12Arawe i yamiu ma'ola'a lembon ala᷊le᷊one lai. Puang kamiu maattikka wuṛṛu 
tumba'u tuttuṛṛutta apulunu sassane apan dale᷊o. I yamiu tawe tumuṛṛutta si 
Ya'u. 
13Ana waugu udde, i yamiu sarun Ta'u limbuaṛṛanna wuassu wanua indi 
wuṛṛu Ta'u iramme su sambau wanua apan awagananni yamiu wuṛṛu 
ala᷊monanu. Poiaroddi i yamiu sarun mattaṛṛamawu allo ṛabbi su manga 
mawu waine, wuṛṛu i Ya'u tate umakkanni yamiu. ’ ” 

Umattu MAWU sarun mabbelengnga wuassu pamamuanganna 

14 MAWU nabbisara, “Sarun a'omanna tempone taumata tate lai massalu 
ringannu arang-Ku, Ruata apan biakka, apan nangapiddu umattu Israel 
sinumabbangnga wuassu Mesir, 
15ewe'e ringannu arang-Ku, Ruata apan biakka, apan nangapiddu umattu 
Israel sinumabbangnga wuassu sambau wanua su sawannakka wuṛṛu wuassu 
anambon banua waine suapa i mangitou buatte Ta'u nisali᷊awukka. I 
mangitou sarun Ta'u iapidda apia watukku leta'i mangitou, wanua apan 
buatte Ta'u nionggolla su ala᷊mona mangitou.” 

Su ola'u ṛuumanna apan sarun ionggolla 

16 MAWU nabbisara, “I Ya'u sarun mamaggo manambo samakka iapasametta 
manga taumata indi. Wua'udde i Ya'u mamaggo manambo matataṛṛia su 
iapasametta si mangitou suapan bowone wuṛṛu wuidda, wuṛṛu su manga 
loṛṛangngu wuidda watu. 
17I Ya'u naasilo ala᷊wo'a apan a'olaanni mangitou. Taweddu uawuni si Ya'u; 
manga rosan mangitou lai buatte niasiloang-Ku. 

18Rosa wuṛṛu ala᷊le᷊o mangitou sarun Ta'u iwali᷊ssa ringannu ṛuumanna 
paarua anambone, ana waugu i mangitou buatte nandale᷊o wanua-U 
ringannu manambo paalu᷊anna. Manga paalu᷊anna udde tawe niawane ere 
asuangnga.” 

I Yeremia napal᷊iatta'u pangangimanne su MAWU 

19 MAWU, ete I'o apan ualu᷊'adda si ya'u wuṛṛu nangonggollu atatohassa si 
ya'u; I'o nantulu᷊ngku sutempon asasusa. Manga walahanna wuassu pentakku 
runia sarun dumanta ringan-Nu wuṛṛu mabbisara, “Ala᷊monan kami tumba'u 
pia mawu awusu apan mangke tawe gunane. 
20Wotongngewe taumata ma'ola'a mawune sassane? Tantu tawe! Apan 
olaanne udde tantu wali᷊ne Ruata.” 
21“Ana waugu udde,” unnu MAWU, “paassa indi Ya'u sarun ma'ola'a manga 
walahanna maapendamma taṛṛino wuṛṛu atatoha-U tadea'u saran mala᷊nnu-
la᷊nnu i mangitou sarun maasingkatta manungku ete i Ya'u MAWU.” 

Yeremia 17 

Rosa wuṛṛu ṛuumanna su Yehuda 

1 MAWU nabbisara, “Ei walahannu Yehuda, rosanu buatte ni'uitta su 
naungngu wuṛṛu su anambon pappi'uannu manga mezbahnu ringannu pena 
atta'a apan matane wuassu intanna. 
2Manga taumatanu mattaṛṛamawu su manga mezbah wuṛṛu manga diṛṛin 
paalu᷊anna apan buatte nilanginna hunan Dewi Asyera su anambon aaluanna 
apan mapaṛṛampunga, su manga puiddu wuidda, 
3wuṛṛu su manga wowone su liuddu soa. Ana waugu anambon tampa 
pasasubbanna paalu᷊anna apan buatte nilanginni yamiu su ahewallu wanua 
wuṛṛu ana waugu ala᷊wo'u rosa apan buatte niola'i yamiu, ne i Ya'u sarun 
ma'ola'a manga seennu mandootta ala᷊wo'u darotongnga wuṛṛu pa'aalanu. 
4I yamiu sarun ipabbawata'a manantillu leta'a apan buatte Ta'u nionggolla si 
yamiu, wuṛṛu i Ya'u sarun ma'ola'a si yamiu mattaṛṛamawu su seennu su 

wanua apan mangke awaganannu. I Ya'u na'ola'a sarangkanambone udde ana 
waugu asasa'u-U sinumopate ere putungnga apan lukkenggamma tawe 
iapaddumma.” 

Al᷊awo'u hatin al᷊aṛṛa'a 

5 MAWU nabbisara, “Napawe taumata manantangku, Mawune, wuṛṛu 
uaantimma su taumata wuṛṛu uaasakku ara'e uawansaggu atatohanne, ne i 
Ya'u sarun makkuumanni tou. 
6I tou naali᷊hidda sasuanna apan tinumuwo su wadda'a, su leta'a maṛṛasa, 
mala᷊nnabba wuṛṛu mapakkadda, tawe saran paassa i tou naapendamma 
apapia. 
7Ara'e taumata apan uaantimma si Ya'u sidutu Ta'u ala᷊matanna. 
8I tou naali᷊hidda aalu᷊anna su winggin salu᷊kka apan mangngelekka; ṛamunne 
tinumundo naddatingngu ua'e. I tou tawe mata'uttu tempom paddissa, 
manga rongngane sidutu mangngelomma. Salaiwe wanua niaṛṛiaannu 
tandiawa, i tou tawe suminggawangnga ana waugu i tou sidutu mabbua. 
9Naungngu taumata tawe iaṛṛangngo, mappandeanna wuassu ala᷊wo'a wuṛṛu 
tumaniten bahewalla raddangnge. 
10I Ya'u, MAWU, mannaṛṛassidda naungnga, naungngu taumata Ta'u i uji. 
Suapan taumata sarun Ta'u wali᷊sanna tumuṛṛuttu pallala᷊gune, wuṛṛu Ta'u 
olaanna uasulu᷊ngngu inolaanne.” 
11Naali᷊hidda manu'u winalanganna ruddaṛṛin tallukka wali᷊ne talluke, 
etearoddi lai taumata apan wengkolla naasomba darotongnga. Su uukka 
saṛṛen tumuwo i tou sarun awuli᷊annu anambon darotongnge. Su 
panginsueannu pabbiaṛṛanne natialanna i tou taumata apan tumaniten 
boddo. 
12Wale᷊n MAWU kite ere wale᷊n araratuanna apan mawantuga, su wowone 
apan matanggakka ro'en paarorone. 

13 MAWU, ete I'o aantimannu Israel, uman-Nu; sarangkanambone apan 
nanantang-Ngu sarun masili. I mangitou sarun mawuli᷊ wuassu runia indi 
wuṛṛu inaite watukku runian taumata nate. Ana waugu, I'o ali᷊matang kua'en 
pabbiaṛṛanna buatte nitantangngi mangitou, oh MAWU. 

I Yeremia naiontolla su MAWU 

14 MAWU, paapia'awe i ya'u, ne i ya'u sarun mabbali᷊ mapia. Sala᷊mata'awe i 
ya'u, ne i ya'u sarun masala᷊matta. Tumba'u I'o apan wabbantuhangku! 
15Taumata mabbisara si ya'u, “Suapata anambon wawansagu MAWU udde? 
Wala'e orassa indi iapaamatta!” 
16Arawe, oh MAWU, taambe saran paassa i ya'u namata'a tadea'u I'o 
mandantan asasilaka si mangitou. I ya'u lai maddiri tadea'u i mangitou 
aṛṛiaannu asasusa. I'o masingkattu udde, MAWU. I'o masingkattu wisara'u. 
17Ariewe I'o maolaa maata'utta naungku. I'o tampan tatala᷊ngangku sutempo 
rumanta asasusa. 
18Doronganna iapa mangngenggenna wuṛṛu mangngallangnga si ya'u, 
pansilian-Nu wuṛṛu penean-Nu ringannu atata'utta. Arawe ariewe ma'ola'a 
aroddi si ya'u, oh MAWU. Rantate asasilaka si mangitou ma'oman sara i 
mangitou masue mawinasa. 

Allon Sabatta ṛinone addatanna 

19 MAWU nabbisara si ya'u, “Yeremia, roote watukku Ngara Pasallangannu 
Tumana'u Soa apan a'amatannu manga ratun Yehuda napawe i mangitou 
sumabbangnga wuṛṛu sumutta su soa. Roote lai su anambon ngara 
pasallanganna waine su Yerusalem. 
20Walo᷊a'e tanata-U su manga ratu wuṛṛu su anambon taumatan Yehuda se su 
ahewallu tumana'u Yerusalem apan sumabbi su manga ngara udde. 
21Walo᷊a'e arendi: ‘Amungkangngu i yamiu maddiri mate, ariete mamasanna 
saranapa su allon Sabatta, ara'e mangapidda sumabbi manga ngara 
pasallanganna su Yerusalem. 

22Arie mammanara ara'e mangapiddu sambau saranapa sumabbangnga 
wuassu wale᷊nu su allon Sabatta. Ṛaea'e allo udde si Ya'u ere buatte Ta'u 
niparenta su ala᷊monanu. 
23Arawe ala᷊monanu maddiri maddaringikka ara'e mappandumma manga 
wisara-U. Naungngi mangitou maattikka, wuṛṛu maddiri tumuṛṛutta wuṛṛu 
tagguanna. 
24Paatuṛṛutte anambon parenta-U. Arie mangapiddu sambau saranapa 
umamattu ngara pasallangannu soa indi su allon Sabatta. Ṛaea'e, allon 
Sabatta udde si Ya'u, wuṛṛu imbaṛṛangnga mammanara su allo udde. 
25Amungkangngu i yamiu atonna-tonna mapaamattu manga parenta-U udde, 
ne manga ratu wuṛṛu manga tembonanne apan uaparenta ere i Daud sarun 
sumutta su manga ngara pasallanganna su soan Yerusalem. I mangitou 
suadio'a ringannu taumatan Yehuda wuṛṛu tumana'u Yerusalem, sarun 
suma'e keretan awalo᷊, ma'oman sara soa Yerusalem maola'a rame atonna. 
26Manga taumata sarun rumanta wuassu manga soan Yehuda, wuṛṛu wuassu 
manga ampungnga maranin Yerusalem; i mangitou sarun dumanta wuassu 
wageangngu leta'i Benyamin, wuassu leta'u wawala᷊nnu wuidda, wuassu 
wageangngu penenteanna, wuṛṛu wuassu Yehuda samba'a timukka. I 
mangitou sarun mangapidda watukku Wale᷊-U manga winatangnga sasamba, 
mawae itattambunna aroddi lai tawe, see lai sasamba gandumma wuṛṛu 
amania see sasamba aadiangkamanna. 
27Sarangkanambone udde sarun matipussa napawe i yamiu matuṛṛutta si 
Ya'u wuṛṛu maṛṛaen allon Sabatta udde si Ya'u. Arie mamasanna saran 
sambau saranapa umamattu ngara pasallangannu Yerusalem su allo udde. 
Amungkangngu i yamiu lumawangnga manga parenta-U, manga ngara 
pasallangannu Yerusalem see manga wale᷊n araratuanne sarun Ta'u 
soṛṛowannu putungnga ma'oman sara masue wuṛṛu udde tawe iapaddumma.’ 
” 

Yeremia 18 

I Yeremia su wal᷊en mandarunna urinna 

1 MAWU nabbisara si ya'u, 
2“Roote watukku wale᷊n mandarunna urinna; poiaroddi sarun Ta'u 
iapasingkatta si'o tanata-U.” 
3Ne i Ya'u inaite watukku wale᷊n mandarunna urinna wuṛṛu i Ya'u naasilo i 
tou tantala᷊nna mammanara ringannu pakakanne. 
4Napawe urinna apan mammanaranne udde ta'e lale᷊o, i tou mammanara apia 
mabbali᷊ urinna apan baine, uasulu᷊ngngu ere ipa'apulune. 
5Wua'udde MAWU nandolo'u mamasingkatta su taumatan Israel, 
6“Ei uma-U, ṛatadde i Ya'u tawe maala᷊nginna si yamiu ere apan niola'u 
mandarunna urinna udde ringannu leta'a maddeetta? Ere leta'a mareetta 
sulalu᷊mmu liman mandarunna urinna, aroddi lai i yamiu sulalu᷊mmu lima-
U. 
7Napawe su sambau tempo i Ya'u makkawessa mamate, maṛṛa'a wuṛṛu 
makkimunsa'a sambau walahanna ara'e araratuanna, 
8ana see walahanna udde mawalu᷊ wuassu rosane, ne i Ya'u sarun tawe 
mapaamattu apulu-U udde. 
9Mawali᷊'a, napawe i Ya'u makkawessa mamangunna ara'e manohassa 
sambau walahanna ara'e araratuanna, 
10arawe wua'udde walahanna udde tawe tumuṛṛutta si Ya'u wua'udde 
ma'ola'a ala᷊le᷊o, ne pandumang-Ku sarun tawe ipariaddi.” 
11 MAWU nabbisara si ya'u, “Orassa indi, walo᷊a'e su manga taumatan Yehuda 
wuṛṛu tumana'u Yerusalem manungku i Ya'u tantala᷊nna makkiinna 
mando'appa si mangitou, wuṛṛu mannaddiate ṛuumanna ionggolla si 
mangitou. Doloṛṛa'e i mangitou mangaddon ola'u pabbiaṛṛanni mangitou 
apan marosa udde see mangapia pallala᷊gu wuṛṛu inolaanni mangitou. 

12Arawe i mangitou sarun sumimbakka, ‘Apa hunane? I yami sidutu mannan 
tuṛṛutta apulung kami sassane! I yami sambau-sambau sarun ma'ola'a apulun 
naungngi yami apan dale᷊o!’ ” 

Umattu Israel nanantangngu MAWU 

13 MAWU nabbisara, “Iwalo᷊i su anambon balahanna apa buatte nariaddi 
olangnge ereudde. Umattu Israel buatte na'ola'a sambau inolaanna apan 
ma'ata'utta! 
14Tawe saran paassa salju mawuli᷊ wuassu wowone watu su Libanon. Tawe 
saran paassa ua'e masunge apan mangngelekka su panenteanna mabbali᷊ 
mamara. 
15Arawe uma-U buatte naabuli᷊-U, wuṛṛu mannambunnu amania su 
paalu᷊anna. I mangitou nitara su lala᷊nna paarorone apan ṛinone amatanni 
mangitou, wua'udde sinumewadda su lala᷊nna apan taambe nilaukka. 
16Wanua indi buatte niola'i mangitou tampa apan maata'utta, wuṛṛu 
sarangkalo᷊'enge maola'a aalu᷊andaga. Sarangkanambone apan umamatta 
sarun mapapa'ilingngu pua ana waugu matta'utta. 
17Ere awu nitiuppu anginna ra'i, etearoddi lai uma-U sarun Ta'u isali᷊awukka 
su saruannu seetta. Napawe rumanta asasilaka, i ya'u sarun tumali᷊udda si 
mangitou wuṛṛu tawe mangontolla si mangitou!” 

Ammul᷊anna lumawangnga si Yeremia 

18Taumata mabbisara, “Wette i ite ma'ammulle lumawangnga si Yeremia. 
Wali᷊ne tumba'u i tou apan botongnge maggahatton Duata. Sidutu sarun pia 
imam apan botongnge mangonggollu ala᷊ṛṛa'a, pia taumata pande apan 
botongnge mangonggollu tatantiro; wuṛṛu pia nabi apan wotongnge 
mamasingkatta si ite manga tanata wuassu Ruata. Wette i ite mangalaen tou 
su mallaṛṛuungnga wuṛṛu lai maddirite maddaringikka manga wisarane.” 
19Ne i ya'u niumali᷊omanna, “MAWU, daringiṛṛewe aali᷊omangku; 
paatutuṛṛewe manga wisaran see'u su ola'u! 

20Wotongngewe apapia wali᷊sannu ala᷊le᷊o? Arawe i mangitou buatte naali᷊ 
loṛṛangnga tadea'u i ya'u mawontolla sulalu᷊mme. Naungete manungku i ya'u 
buatte nanamba'a si mangitou su saruan-Nu, tadea'u I'o tawe masa'u si 
mangitou. 
21Arawe orassa indi, MAWU, wala'awe manga ana'i mangitou mate 
amalu᷊nusanna wuṛṛu nate sulalu᷊mmu pangalo. Wala'e manga wawinen 
mangitou awuli᷊annu iamangngu ana'a wuṛṛu ana'a; wala'ewe manga esakka 
nate ana waugu ala᷊ṛṛusa'itta wuṛṛu ingana'a umbasanna nate sulalu᷊mmu 
pangalo. 
22Doloṛṛa'e manana'o rumanta ringannu tawe bawalo᷊ne su wale᷊ mangitou, 
ma'oman sara i mangitou mangintuli᷊n atata'utta. I mangitou buatte naali᷊ 
loṛṛangnga tadea'u i ya'u manawo sulalu᷊mme, wuṛṛu i mangitou buatte 
nantaingngu sedda ipanametta si ya'u. 
23Arawe I'o, MAWU, masingkattu sarangkanambone apan ihagola᷊gi mangitou 
ipanginsue niawa'u. Ana waugu udde, arie mangampungnga si mangitou; 
arie pamappassa pasasala᷊ mangitou. Puulle i mangitou ma'oman sara 
manawo. Pandonate si mangitou sulalu᷊mmu asasa'u-Nu.” 

Yeremia 19 

Wensadda apan napesangnga 

1 MAWU nandolo'u inai niapawalli wensadda, wuṛṛu mangahe manga pira 
piaṛṛa'u walahanna see manga pira imam apan matatimmadde, 
2tadea'u inai suadio'a ringanni mangitou watukku Wawala᷊nnu Hinom 
umamattu Ngara Pasallangannu Beling. Poiaroddi i ya'u ṛinone mangali᷊ata 
tanata MAWU si ya'u. 
3I Ya'u ṛinone mabbisara arendi, “Ei manga ratun Yehuda wuṛṛu tumana'u 
Yerusalem! Paddaringikka si Ya'u, MAWU Apan Lembontaṛṛino, Ruatan 
Israel, apan mabbisara si yamiu. I Ya'u sarun mandantan asasilaka apan 

bahewalla su tampa indi ma'oman sara taumata apan maaringikka 
ṛumindu'a. 
4Olangnge udde Ta'u olaanna ana waugu walahanna indi buatte nanantang-
Ku. I mangitou nandale᷊o tampa indi ringannu mangngonggollu sasamba su 
manga monganna apan awagananni mangitou, awaganannu ala᷊mona 
mangitou wuṛṛu manga ratun Yehuda. I mangitou lai buatte nalloṛṛo tampa 
indi ringannu daṛṛa manga taumata apan tawe sala᷊ne. 
5I mangitou napararisikku mezbah si Baal tadea'u pangonggola᷊nnu manga 
ana'i mangitou maola'a sasamba itattambunna, sumbali᷊ Ya'u tawe saran 
paassa nandolokki mangitou ma'ola'a inolaanna udde, ewe'e lai tawe saran 
paassa olangnge ereudde lumapputta sulalu᷊mmu ṛingirang-Ku. 
6Ana waugu udde, sarun a'omanna tempone tampa indi tate lai isaggo Tofet 
ara'e Wawala᷊nnu Hinom, Wawala᷊nnu Pamamototanna. 
7Sutampa indi Ya'u sarun manala᷊re anambon hola᷊gu taumatan Yehuda 
wuṛṛu tumana'u Yerusalem. I mangitou sarun Ta'u iwala iwaddo manga seetti 
mangitou wuṛṛu pateanna sulalu᷊mmu pangalo. Winalu᷊nanni mangitou sarun 
Ta'u iwala inasannu manu'u winalanganna wuṛṛu winatangnga mala᷊ṛṛaga. 
8I Ya'u sarun maṛṛia'u asasilaka apan wahewalla su soa indi, ma'oman sara 
suapan taumata apan sumabbi isudde sarun ṛumindu'a wuṛṛu mata'utta. 
9Seetta sarun maaliwunna soa indi, wuṛṛu maddea'a mamate tumanangnge. 
Patatalliwunna udde aroddi ahewalle, na'oman sara manga taumata 
sulalu᷊mmu soa indi uaa'inassa hawene, ewe'e lai manga ana'i mangitou 
sassane.” 
10Wua'udde MAWU nandolo'u niapapesangnga wensadda udde su saruannu 
manga taumata apan uatantalongnga si ya'u. 
11I ya'u ṛinone mamasingkatta si mangitou manungku MAWU Apan 
Lembontaṛṛino nabbisara arendi, “Walahanna wuṛṛu soa indi sarun Ta'u 
ṛimunsaanna ma'oman sara maola'a ere wensadda apan napesangnga udde 

apan tate iasule᷊ apia. Taumata sarun mallabbingngu manga winalu᷊nanni 
mangitou su Tofet, ana waugu tate tampan pallabbinganna waine. 
12Soa indi ringannu tumanangnge sarun Ta'u olaanna ere Tofet. 
13Anambon bale᷊ su Yerusalem anambon wale᷊n manga ratun Yehuda sarun 
mabbali᷊ luhudda ere Tofet; ana waugu su wowon atuppu manga wale᷊n udde 
taumata buatte nanambunnu amania huna manga monganna su langitta, 
wuṛṛu nangonggollu anggore su manga monganna waine.” 
14Wua'udde i ya'u nanantangken Tofet, tampa i ya'u nirolokka 
iapapasingkattu tanata MAWU. I ya'u inaite watukku rallakku 
Wale᷊n MAWU wuṛṛu dirumarisikke isudde, ana namasingkatta su anambon 
taumata, 
15manungku MAWU Apan Lembontaṛṛino, Ruatan Israel, nabbisara arendi, 
“Ana waugu mala᷊wangnga wuṛṛu maddiri maddaringikka, ne i Ya'u sarun 
mandantan su soa indi wuṛṛu su anambon ampungnga maranine ala᷊wo'u 
asasilaka apan buatte Ta'u nihola᷊ga.” 

Yeremia 20 

I Yeremia nattatiakki Imam Pasyhur 

1Imam Pasyhur ana'i Imer uddewe tembonannu mandariaga Wale᷊n MAWU. 
Sutempo i tou naaringikka si ya'u mammasingkattu anambon olangnge udde, 
2i tou namarenta tadea'u i ya'u puula᷊nna wuṛṛu imantungnga su Ngaran 
Benyamin, ngara ali᷊urosne su Wale᷊n MAWU. 
3Rua'allo manansunna napawe i Pasyhur namallo'u wuasasu mantungnga, i 
ya'u nabbisara si tou, “Aranna apan ionggollu MAWU si'o wali᷊ne Pasyhur, 
arawe ‘Pangalo su ala᷊wo'u tampa’. 
4MAWU sassane nabbisara, ‘I'o sarun Ta'u olaanna pangalo su watangannu 
sassane wuṛṛu su manga hawenu. I'o sarun maasilo i mangitou pateannu 
seetti mangitou. Anambon taumatan Yehuda sarun Ta'u iwala tataṛṛinoannu 

ratun Babel; sambageanganna wuassi mangitou sarun iapidde maola'a 
tawananna watukku Babel, wuṛṛu lambene sarun pateanna. 
5Seetti mangitou sarun Ta'u iwala lai mangaṛṛo wuṛṛu mangapidda watukku 
Babel anambon paa'alan soa indi, see lai anambon pussa'ane, ewe'e lai manga 
saranapa pussa'an ratun Yehuda. 
6Wuṛṛu i'o, Pasyhur, suadio'a ringannu anambon amonannu lai sarun 
sametanna wuṛṛu iapidda watukku Babel. Poiaroddi i'o sarun mate wuṛṛu 
ilabbingnga; aroddi lai anambon hawenu apan buatte naddaringikka manga 
awusunu.’ ” 

I Yeremia sinumal᷊ande MAWU 

7 MAWU, I'o nassalo᷊'u ne i ya'u niasalo᷊'a. I'o mattohasanna wuassia'u wuṛṛu 
buatte namaddo'u. I ya'u aalu᷊andahannu manga taumata, haggeloanna 
wuassu marua'allo naddatingngu wawallo. 
8Suapan i ya'u mabbisara, i ya'u ṛinone mangintuli᷊ ma'ikka-ikkatta, 
“Araṛṛagissa! Asasilaka!” MAWU, i ya'u haggeloanna wuṛṛu lallobbosanna 
suapan tempo, ana waugu mammasingkattu tanata-Nu. 
9Arawe napawe sulalu᷊mmu naungku i ya'u mabbisara, 
“Wala'e MAWU timbuli᷊anangkute, i ya'u maddirite lai maggahatto ringannu 
aran-Ne,” ne tanata-Nu naali᷊hidda putungnga apan lukkenggamma 
sulalu᷊mmu naungnga. I ya'u buatte naannamma manaṛṛangnga, arawe 
inauranna i ya'u tawe auatanna. 
10Niaringiṛṛanna taumata sussali᷊mburunga suapan tampa, “Atata'utta suapan 
tampa! Wette alaea'e udde siapa pia taṛṛinone!” Ewe'e lai anambon hawe'u 
ate uaṛṛaddo ananawo'u. Unni mangitou, “Asinungka ringannu sasalo᷊'a, i tou 
wotongnge iawaddo, tadea'u wotongngete i ite mabbali᷊ssa atataddu'u 
naungnga si tou.” 
11Arawe I'o, oh MAWU, uasamba'a si ya'u; I'o lembon matohassa wuṛṛu 
ma'uatta. I mangitou mangngenggenna wuṛṛu mangngallangnga si ya'u sarun 
manawo wuṛṛu tawe maailore. I mangitou sarun masili sarangkalo᷊'enge, tate 

nariaddi anambon hola᷊gi mangitou. Hahelo mangitou udde sidutu sarun 
nanaunganna. 
12Arawe, oh MAWU Apan Lembontaṛṛino, ringannu atatuli᷊dda I'o nanalu᷊'atta 
taumata; I'o masingkattu naungnga wuṛṛu ṛingiranni mangitou. Ana waugu 
udde walaawe i ya'u ma'ellega Si'o mabbali᷊ssa ala᷊le᷊on seetta ana waugu 
tumba'u Si'o ta'u itantilla hatto'u. 
13Pangantarite su MAWU wuṛṛu paddalote si Tou ana waugu i Tou namallossu 
taumata niallangnga wuassu taṛṛinon taumata mapotolo᷊sanna. 
14Niawontohante allo niasungkangangku! Wala'e nahelo tempone i ya'u 
nisungkangngu inangku. 
15Niawontohante lai mangangapiddu watti'a apan naaola'a iamangku lembon 
lulluassa, sutempo niapasingkatta si tou, “I'o maasomba sangkatou ana'a 
esakka!” 
16Wala'e i mangangapiddu watti'a udde ere manga soa apan 
niṛṛimunsa'u MAWU ringannu tawe aakkanna. Wala'e i tou maaringikka 
auaren atataddu'a su tempo marua'allo, wuṛṛu hahoressan pangalo su 
allattune. 
17Ana waugu i tou tawe namate si ya'u sutempo i ya'u ta'e sulalu᷊mmu illoṛṛo, 
tadea'u i ya'u sidutu sulalu᷊mmu illoṛṛon inangku wuṛṛu illoṛṛone si ya'u 
mabbali᷊ labbingku. 
18Anio i ya'u ṛinone iasungkangnga? Tumba'u iapaasusa wuṛṛu 
iapaasahadda? Wuṛṛu tadea'u wia'u mali᷊udda sidutu mangke sulalu᷊mmu 
asasili? 

Yeremia 21 

Awawaddon Yerusalem niṛṛangngo 

1I Zedekia ratun Yehuda nandolokka ringangku i Imam Pasyhur ana'i Malkia, 
wuṛṛu Imam Zefanya ana'i Maaseya. I tou nandolokki tarua niapapasingkatta 
si ya'u darorongnga indi, 

2“Paddorongke tatantiro wuassu MAWU si ite, ana waugu i Nebukadnezar 
ratun Babel ringannu tantarane tantala᷊nna malliwunna soang kite. 
Asinungka MAWU sarun ma'ola'a ala᷊ṛṛindu'a si ite, wuṛṛu mamata'i 
Nebukadnezar mantala᷊ngngu tantarane.” 
3Wua'udde MAWU nabbisara si ya'u, ne i ya'u nandolokku manga taumata 
apan nirolokka udde 
4mamasingkatta si Zedekia manungku MAWU, Ruatan Israel, nabbisara 
arendi, “Zedekia, i Ya'u sarun mamaddon tantaranu apan tantala᷊nna 
uapapangalo mando'appa ratun Babel wuṛṛu tantarane. Manga ahiddu 
tantaranu sarun Ta'u iammulla su pattangngannu soa. 
5I Ya'u sassane sarun mamangalo si yamiu ringannu ahewallu auatanna 
ringannu asasa'u apan nangillembo. 
6Tumana'u soa indi sarun Ta'u pateanna; mawae ete taumata aroddi lai 
winatangnga sarun mate ana waugu ala᷊ṛṛusa'itta apan bahewalla. 
7I'o wuṛṛu manga mammamanaran araratuannu see manga taumata apan 
naatala᷊ngnga wuassu pangalo, ṛutumma wuṛṛu ala᷊ṛṛusa'itta, 
sarangkanambone sarun Ta'u iwala sametanni Ratu Nebukadnezar wuṛṛu 
manga seetta apan mappulu mamate si yamiu. I Nebukadnezar sarun 
mamate si yamiu sarangkanambone ringannu tawe ampungnge wuṛṛu tawe 
aakanne. I Ya'u, MAWU, buatte nabbisara.” 
8Wua'udde MAWU nandolo'u nabbisara arendi lai su uman-Ne, 
“Paddaringikke, i Ya'u, MAWU, nangonggolla si yamiu sambau iapapile: 
lala᷊nna apan mattuddan pabbiaṛṛanna, ara'e lala᷊nna apan mattudan papate. 
9Suapan taumata apan uatana'a sulalu᷊mmu soa sarun mate ana waugu 
pangalo, ṛutumma, ala᷊ṛṛusa'itta. Arawe i mangitou apan sinumabbangnga 
nanantillu watanganne su taumatan Babel apan tantala᷊nna mammangalo soa 
indi, sarun mali᷊u wuṛṛu tawe pateanna. 

10I Ya'u buatte nakkawessa makkimunsa'a soa indi, wuṛṛu tawe umakkanne. 
Soa indi sarun itantilla su ratun Babel; i tou sarun manoṛṛobba ma'oman sara 
mepodda. I Ya'u, MAWU, buatte nabbisara.” 

Ṛuumanna su amonanni ratun Yehuda 

11-12 MAWU nandolo'u mamasingkattu tanata indi su amonanni ratun Yehuda, 
papapulunni Daud: “Paddaringikke si Ya'u, MAWU, mabbalo᷊. Pattinsahadde 
tadea'u atatuli᷊dda sidutu ia'amatta miallo-miallo. Pallosa'e taumata apan 
a'allanganna wuassu taumata apan mangngallangnga. Amungkangngu tawe 
ne ala᷊le᷊o apan a'olaannu sarun mandantan asasa'u-U sussalo᷊i ere putungnga 
apan tawe iapaddumma.” 
13Wua'udde MAWU nabbisara su Yerusalem, “Ei Yerusalem! Addonu 
mattanggaṛṛanna wuassu manga wawala᷊nne maraninu. I'o naali᷊hidda 
wuidda watu apan uapasi'a matanggakka su wadda'a ratakke. I'o mabbisara 
manungku tawe saran sangkatou apan botongnge mamangalo si'o ara'e 
manggohakke manga tanda batunu, 
14arawe i Ya'u sarun makkuumannu ana waugu inolaannu. Wale᷊n 
araratuannu sarun Ta'u soṛṛowanna, wuṛṛu ala᷊wo'a maranine sarun 
masoṛṛobba lai. I Ya'u, MAWU, buatte nabbisara.” 

Yeremia 22 

Tatantiron Yeremia su amonannu ratun Yehuda 

1-2 MAWU nandolo'u inai watukku wale᷊n araratuannu ratun Yehuda, 
papapulunni Daud, iapapasingkattu tanata MAWU su ratu, wuṛṛu su manga 
mammanaran araratuanne, see tumana'u Yerusalem. Eteindi manga 
wisara MAWU si mangitou, 
3“Pammanarate ringannu atatuli᷊dda wuṛṛu arie mangawusu. Pallosa'e 
taumata apan niallangnga wuassu taṛṛinon taumata apan mangngallangnga. 
Arie pangallangnga ara'e ma'ola'a lale᷊o su taumata raho, ana'a 
asisitimpalu᷊ssa, ara'e wawine walu᷊. Arie mamate taumata apan tawe sala᷊ne 
sutampa indi. 

4Amungkangngu i yamiu atonna-tonna mappaamattu manga parenta-U, ne 
manga ratu apan mammarenta ere i Daud sarun maasutta su manga ngaran 
pasallangannu wale᷊n araratuanna indi. I mangitou suadio'a ringannu 
mamanaran araratuanne wuṛṛu tumanangnge sarun suma'e kereta wuṛṛu 
awalo᷊. 
5Arawe amungkangngu i yamiu tawe tumuṛṛutta manga parenta-U, ne i Ya'u 
massalu manungku wale᷊n araratuanna indi sarun mallambe ete tuidda. I 
Ya'u, MAWU, buatte nabbisara. 
6Si Ya'u, wale᷊n araratuannu Yehuda tumanite maṛṛansanga, ere aṛṛansangu 
leta'u Gilead wuṛṛu manga wowon Libanon; arawe tampa udde sarun Ta'u 
olaanna ere wadda'u anne apan tawe atanaannu taumata. 
7Sarun Ta'u irolokka taumata iapahohakku udde. I mangitou sarun 
mangapiddu wali᷊ungnga wuṛṛu maṛṛa'an manga diṛṛine apan maṛṛansanga 
apan niola'a wuassu alu cemaran Libanon. Wua'udde i mangitou sarun 
mallombo su putungnga. 
8Napawe wua'udde manambo taumata raho sarun umamatta isudde wuṛṛu 
uaaiwalo᷊ sambau ringannu waine anio i Ya'u, MAWU, buatte na'inolaanna 
aroddi su soa apan maṛṛansanga udde. 
9Ana see taumata sarun sumimbakka manungku sarangkanambone udde 
nariaddi ana waugu i yamiu buatte nassina'addu pa'aireng kamiu si Ya'u, 
Ruatanu, wuṛṛu buatte nassubba see nattaṛṛamawu su mawu waine.” 

Manga wisaran Yeremia su ola'i Yoahas 

10Taumatan Yehuda, ariete massusa su papaten Ratu Yosia. Luaite si Yoahas 
anangnge esakka ana waugu i tou niapidde wuṛṛu tate mabbelengnga apia. 
Leta'a niasungkanganne tate ellehanne apia. 
11Su ola'i Yoahas, ana'i Yosia, apan naola'a ratun Yehuda nallolo᷊ssa 
iamangnge, MAWU nabbisara arendi, “i Tou napule᷊te wua isindi, wuṛṛu tate 
mabbelengnga apia. 

12I tou sarun nate su pamamuanganna, wuṛṛu sarun tate maasilo wanua indi 
apia.” 

Manga wisaran Yeremia su ola'i Yoyakim 

13Nasilakate taumata apan mapararisikku wale᷊ne ringannu mallinga wuṛṛu 
manggewalla ringannu wawahia. Nasilakate i tou apan nandolokku taumata 
mammanara ringannu tawe lala᷊ntakke. 
14Nasilakate lai taumata apan mabbisara, “Sarun ta'u iapararisikka wale᷊n 
araratuanna apan bahewalla ringannu manga wabbo'a apan mala᷊langnga su 
rengkenne rosone,” ana see wale᷊n araratuanna udde niola'anne jendela 
ringannu wingkene wuassu alu cemaran Libanon, wuṛṛu niwuṛṛannu 
maṛṛamutta. 
15-16Paddaringikka, ei Ratu Yoyakim! Amungkangngu i'o mapararisikku 
wale᷊n araratuanna ringannu alu cemaran Libanon apan apianne, apa udde 
tatialane manungku i'o ratu apan apianne wuassu manga ratu waine? 
Naunge'o iamangngu: i Tou mabbiakka su lalu᷊manna'a wuṛṛu mahessi 
sulalu᷊mmu ala᷊wo'u pinitanne, ana waugu i tou sidutu matuli᷊dda wuṛṛu tawe 
awusune see makkuungngu hatton taumata asiangnga ringannu atatuli᷊dda. 
Atonna etearoddi ṛinone inolaannu taumata apan masingkattu MAWU. 
17Arawe i'o, Yoyakim, ala᷊ṛṛaene. I'o tumba'u maddea'a auntungannu sassane. 
I'o mammate taumata apan tawe sala᷊ne, wuṛṛu mangngallangnga 
tumanangngu ringannu maṛṛagissa. 
18Ana waugu udde su ola'i Yoyakim ratun Yehuda, ana'i 
Yosia, MAWU nabbisara arendi, “Papate sarun tawe luaianna; taweddu 
mabbisara, ‘Uare, hawe'u, uare.’ Taweddu lumalo᷊ ara'e niumui, ‘Naholo'a i 
tuangnga!’ 
19Yoyakim sarun wole᷊nganna wuṛṛu iramme su liuddu ngara pasallanaannu 
su Yerusalem, ere buatte niola'u taumata su winalu᷊nannu keledai.” 

Watti'a su ola'u pal᷊addu Yerusalem 

20 MAWU nabbisara, “Ei tumana'u Yerusalem, roote watukku Libanon wuṛṛu 
watukku Basan, wuṛṛu pangintuli᷊te poiaroddi. Pangikkuitte su panenteannu 
Moab, ana waugu anambon hawenu buatte niawaddo. 
21I Ya'u buatte nabbisara si'o sutempo olangngu mapia, arawe i yami maddiri 
maddaringikka. Atonna etearoddi pallala᷊gunu ro'en dorone naddatingngu 
orassa indi; taambe saran paassa iemiu tumuṛṛutta si Ya'u. 
22Ana waugu udde, manga piaṛṛangngu sarun mawuli᷊ tiupannu anginna. 
Manga hawenu sarun ṛootanna maola'a tawananna, wuṛṛu soanu heloanna 
wuṛṛu pansilianna ana waugu anambon ala᷊le᷊onu. 
23I yamiu matana'a ringannu mala᷊ngnganna papali᷊wutannu manga diṛṛi 
cemaran Libanon, arawe sali᷊mmurine napawe i yamiu aṛṛiaannu atataddu'a, 
i yamiu sarun matataṛṛangnga ere wawine apan tantala᷊nna mangngunsiwe.” 

Ṛuumannu MAWU si Yoyakhin 

24 MAWU nabbisara si ratu Yoyakhin, ana'i Yoyakim ratun Yehuda, 
“Ringannu arang-Ku, Ruata apan biakka, i Ya'u mabbisara manungku salaiwe 
i'o si Ya'u ere sinsingnga meterai su lima uanang-Ku, arawe i'o sarun Ta'u 
sawutanna 
25wuṛṛu Ta'u itantilla su manga taumata apan ia'ata'unnu wuṛṛu si sai apan 
maapulu mamate si'o. I'o sarun Ta'u itantilla si Nebukadnezar ratun Babel, 
suadio'a ringannu tantarane. 
26I'o wuṛṛu inangngu sarun Ta'u limbuaṛṛanna wuṛṛu Ta'u iramme watukku 
wanua wali᷊ne niariaddiannu, wuṛṛu poiaroddi iraddua sarun nate. 
27I yamiu sarun maanaungnga wanua indi, arawe i yamiu tawe 
maawelengnga apia.” 
28I ya'u Yeremia nabbisara, “Apa i Ratu Yoyakhin buatte naola'a ere urinna 
napesangnga apan niramme wuṛṛu ipa'adirite lai? Ana waugu udde i tou 
wuṛṛu manga anangnge nilimbuaṛṛanna wuṛṛu niramme su wanua apan 
awagananni mangitou?” 

29Ore wanua'u, paddaringikka wisara MAWU, 
30“Taumata udde buatte nitantunna tadea'u awuli᷊annu ala᷊ṛṛanangnge wuṛṛu 
sidutu tawe maaola'a wiakke. Wuassu papapulunne taweddu mahessi 
sulalu᷊mmu mammarenta su Yehuda ere sangkatou ratu papapulunni Daud. I 
Ya'u, MAWU, buatte nabbisara.” 

Yeremia 23 

Antimma sutempo addantane 

1-2 MAWU Ruatan Israel nabbisara, “Nasilakate i yamiu ei piaṛṛangnge apan 
mammate wuṛṛu mannali᷊awukku uma-U! I yamiu ṛinone mappaduli᷊ uma-U, 
arawe i yamiu tawe na'ola'a; i yamiu namalane uasala᷊renga wuṛṛu 
tinumala᷊ngnga. Orassa indi Ya'u sarun makkuumanni yamiu ana waugu 
ala᷊le᷊onu. 
3Arawe manga uma-U lambene sarun Ta'u iammulla wuassu manga wanua 
sutempan mangitou Ta'u niwuangnga. I mangitou sarun Ta'u iapidda 
mabbelengnga apia watukku leta'a niariaddianni mangitou wuṛṛu 
papapulunni mangitou sarun a'atambanna anambone. 
4I Ya'u sarun mamile piaṛṛangnge iapapadduli᷊ si mangitou. Uma-U tate 
mata'utta wuṛṛu lai suminggawangnga; tawe sarana sangkatou wuassi 
mangitou apan mawuli᷊. I Ya'u, MAWU, buatte nabbisara.” 
5 MAWU nabbisara, “Sarun a'omanna tempone, i Ya'u sarun manenegu 
sangkatou ratu apan matuli᷊dda wuassu papapulunni Daud. Ratu udde sarun 
mamarenta ringannu masiṛṛongnga, wuṛṛu mapaamattu atatuli᷊dda wuṛṛu 
atonna su ahewallu wanua. 
6Napawe i tou mamarenta, taumatan Yehuda sarun masala᷊matta, wuṛṛu 
taumatan Israel sarun mabbiakka ringannu mala᷊ngnganna. Ratu udde sarun 
isaggo ‘MAWU Asasala᷊mmatti Ite’. 

7Sarun a'omanna tempone, taumata tate lai massalu ringannu arang-Ku, 
Ruata apan biakka, apan nangapiddu umattu Israel sinumabbangnga wuassu 
Mesir, 
8ewe'e ringannu arang-Ku, Ruata apan biakka, apan nangapiddu umattu 
Israel sinumabbangnga wuassu banua su sawannakka, wuṛṛu wuassu 
anambon wanua waine suapa i mangitou buatte Ta'u nisali᷊awukka. I 
mangitou sarun matana'a su leta'a niariaddianne sassane.” 

Tanatan Yeremia su ola'u manga nabi 

9Eteindi tanata'u su ola'u manga nabi: Naungku napussa'a wuṛṛu i ya'u 
mangngiladda. MAWU wuṛṛu wisara-Ne apan na'ukkassa naaola'a si ya'u ere 
taumata wu'anna apan tumanite manambo na'inumma anggore. 
10Wanuan kite napanen taumata apan mala᷊wangnga MAWU. I mangitou 
mabbiakka lale᷊o wuṛṛu massala᷊ paattu taṛṛino mangitou. Ana waugu 
tatala᷊ MAWU, nannalo᷊ su wadda'a nabbali᷊ mamara wuṛṛu ahewallu wanua 
lullalo᷊. 
11 MAWU nabbisara, “Nabi wuṛṛu imam maddiri tumuṛṛutta si Ya'u. Ewe'e lai 
su Wale᷊-U i Ya'u buatte naasangkalla i mangitou ma'ola'a ala᷊le᷊o. 
12Ana waugu udde, lala᷊nni mangitou sarun male᷊wakka wuṛṛu marandumma, 
na'oman sara i mangitou matara wuṛṛu mali᷊undu'a. I Ya'u sarun mandantan 
asasilaka si mangitou, napawe nia'omante tempone makkuumanni mangitou. 
I Ya'u, MAWU, buatte nabbisara. 
13Rosa manga nabin Samaria suelen niasiloang-Ku. I Ya'u naasilote. I 
mangitou mabbisara ringannu aranni Baal, wuṛṛu mangngali᷊wun Israel uma-
U. 
14Arawe su Yerusalem i Ya'u naasilo manga nabi ma'ola'a lembon ala᷊le᷊oanne 
lai. I mangitou mammahia wuṛṛu sussandaga, see mannasa taumata apan 
ma'ola'a ala᷊le᷊o, na;oman sara taweddu sangkatou apan mawalu᷊. Si Ya'u i 
mangitou sarangkanambone lale᷊o ere tumana'u Sodom wuṛṛu Gomora.” 

15 MAWU Apan Lembontaṛṛino nabbisara, “Sarun Ta'u ionggolla su manga 
nabi su Yerusalem udde sasuanna mapetta iapaanna wuṛṛu pasangkadda 
iapa'inumma, ana waugu i mangitou buatte naaola'a taumata su ahewallu 
wanua tate mangaddatta si Ya'u.” 
16Su tumana'u Yerusalem, MAWU Apan Lembontaṛṛino nabbisara, 
“Imbaṛṛangnga maddaringikka wisara manga nabi apan sidutu tumba'u 
mangngonggollu antimma apan tawe loṛṛone. I mangitou tumba'u 
mammasingkattu wali᷊awa mangitou sassane wuṛṛu wali᷊ne tanata-U. 
17Su manga taumata apan maddiri maddaringikka manga wisara-U, i 
mangitou sidutu mabbisara, ‘I yamiu sarun masala᷊matta.’ Wuṛṛu suapan 
taumata apan maatikka puane i mangitou mabbisara, ‘I'o sarun tawe 
maasomba silaka.’ ” 
18I ya'u mabbisara, “Tawe saran sangkatou wuassu manga nabi udde 
maasingkattu apa apan uaraddo sulalu᷊mmu naungngu MAWU. Taweddu 
wuassu wallatti mangitou buatte naaringikka ara'e ma'asunna manga ṛiin-
Ne; taweddu lai apan maddaringikka ara'e mangaregga manga wisara-Ne. 
19Asasa'u MAWU naali᷊hidda anginna wahewalla apan mannanggiudda wuṛṛu 
mannalla'u manga taumata apan dale᷊o. 
20Asasa'u-Ne tawe umompo'a tantala᷊nna sarangkanambone apan niṛṛiinne 
taambe niola'a. Su allo addantane umattu MAWU sarun maasunna olangnge 
udde ringannu matualaga.” 
21 MAWU nabbisara, “Maṛṛimadda atonna manga nabi udde, sumbali᷊ i 
mangitou tawe Ta'u nirolokka. Ringannu arang-Ku i mangitou mabbatti'u 
watti'a, sumbali᷊ tawe tanata apan Ta'u nionggolla si mangitou. 
22Unnuwisara i mangitou masingkattu apa apan sulalu᷊mmu ṛingirang-Ku, 
natantunna i mangitou buatte nabbatti'a su uma-U sarangkanambone apan 
buatte Ta'u niwisara. Ne uma-U sarun mawalu᷊ wuassu manga rosa wuṛṛu 
pallala᷊gune apan dale᷊o. 

23I Ya'u Ruata apan uatana'a suapan tampa, wali᷊ne tumba'u su sambau 
tampa. 
24Tawe saran sangkatou apan botongnge mamunin batanganne wuassu aelle-
U, ana waugu i Ya'u isudde su anambon tampa: su surga wuṛṛu su runia. 
25Sarangkanambone apan niwisara manga nabi udde i Ya'u masingkatte. 
Ringannu arang-Ku i mangitou mangngawusu manungku tanata-U buatte 
nisengkammi mangitou wuassu wali᷊awa. 
26Maddatingngu tingngera manga nabi udde mangngali᷊wun uma-U ringannu 
watti'a a'olaanni mangitou sassane? 
27I mangitou maṛṛingidda manungku ringannu manga wali᷊awa apan 
iwabbatti'i mangitou udde, uma-U wotongnge maabuli᷊-U ere lai ala᷊mona 
mangitou naabuli᷊-U wuṛṛu nassubba si Baal. 
28Nabi apan nabbali᷊awa ṛinone mabbisara, ‘Indi tumba'u wali᷊awa.’ Arawae 
nabi apan naasomba tanata wuassia-U ṛinone mamasingkattu tanata udde 
ringannu atonna. Gandumma tawe iasulu᷊ngngu laṛṛami. 
29Wisara-U naali᷊hidda putungnga, wuṛṛu ere darupa apan maaṛṛimunsa'a 
watu! 
30I Ya'u sarun mando'appa manga nabi apan mammasingkattu tanata wuassu 
hawene, wua'udde mabbalo᷊ manungku udde tanata wuassia-U. 
31I Ya'u lai mando'appa manga nabi apan mammasingkattu manga wisarane 
sassane, ana see mabbalo᷊ manungku udde wuassia-U. 
32I Ya'u, MAWU, sarun mando'appa manga nabi apan mammasingkattu 
manga wali᷊awane apan napenen awusu. I mangitou mangngali᷊wun uma-U 
ringannu awusu wuṛṛu wawahia mangitou. I Ya'u tawe nandolokku manga 
nabi udde. I mangitou mangke tawe gunane su uma-U. I Ya'u, MAWU, buatte 
nabbisara.” 

Winabbawa MAWU 

33 MAWU nabbisara, “Yeremia, amungkangngu pia sangkatou wuassu uma-U, 
ara'e sangkatou nabi ara'e imam maiwalo᷊ si'o, ‘Apa tanatan MAWU?’ I'o 
ṛinone sumimbakka, ‘Ete i'o winabbawan MAWU; ana waugu udde i'o sarun 
iramme MAWU.’ 
34Amungkangngu pia sangkatou wuassu uma-U ara'e nabi ara'e imam ta'e lai 
mabbisara su ola'u ‘winabbawa MAWU’, ne i tou wuṛṛu amonanne sarun Ta'u 
iṛṛuumanna. 
35Mawali᷊'a, sauapan taumata ṛinone maiwalo᷊ hawene wuṛṛu amonanne, ‘Apa 
sasimbakku MAWU?’ ara'e ‘Apa apan niwisara MAWU?’ 
36I mangitou tate wotongnge lai mappaattu wisara ‘winabbawa MAWU’. 
Amungkangngu ta'e piaddu mappaattu wisara udde, ne i Ya'u na'ola'a tanata-
U atonna-tonna winabbawa si tou. Taumata apan mabbisara 
‘winabbawa MAWU’ tumba'u mammale᷊longngu wisara-U, Ruata mangitou, 
Ruata apan biakka, MAWU Apan Lembontaṛṛino. 
37I mangitou tumba'u wotongnge mabbisara su manga nabi, ‘Apa 
sasimbakku MAWU si'o? Apa apan niwisara MAWU?’ 
38Amungkangngu piaddu tawe tumuṛṛutta parenta-Ku udde, wuṛṛu ta'e 
mappaattu ‘winabbawa MAWU’, 
39ne i Ya'u sarun manggemonna si mangitou wuṛṛu ituntungnga mara-rau, 
mawae ete i mangitou aroddi lai soa apan buatte Ta'u nionggolla si mangitou 
wuṛṛu ala᷊mona mangitou. 
40I Ya'u sarun mamansili si mangitou wuṛṛu mallobbossa saran mala᷊nnu-
la᷊nnu wuṛṛu nasippi mangitou udde tawe abbuli᷊anannu taumata.” 

Yeremia 24 

Rua so'anna wuan ara 

1Su sambau tempo napawe i Yoyakhin ana'i Yoyakim ratun Yehuda suadio'a 
ringannu manga tembonannu pamarentan Yehuda, manga base wuṛṛu 
manga mammamanara apandeanne niapiddi Nebukadnezar ratun Babel, 

wuṛṛu niapidda naola'a niatawanna wuassu Yerusalem watukku 
Babel, MAWU nangonggollu sambau aellega si ya'u. I ya'u naasilo darua 
so'anna lalo᷊ṛṛoannu wuan ara uaaddo su saruannu Wale᷊n MAWU. 
2So'anna paarorone lalo᷊ṛṛuannu wuan ara apan apianne, ere wuan ara wua 
paarorone, ewe'e so'anna aruane lalo᷊ṛṛoannu wuan ara apan mawukku'e, 
na'oman sara tawe iaanna. 
3Wua'udde MAWU nabbisara si ya'u, “Yeremia, apate apan niellehannu?” I 
ya'u sinumimbakka, “Wuan ara, MAWU. Iapa mangkapia tumanite mapia, 
wuṛṛu iapa mawukku'a tumanite mawukku'a na'oman sara tawe iaanna.” 
4Ne MAWU nabbisara apia, 
5“Manga taumata apan buatte Ta'u niwala niapidda watukku Babel udde 
mawala si Ya'u ere wuan ara apan mangkapia indi; ana waugu udde i 
Ya'u, MAWU, Ruatan Israel, sarun mappaduli᷊ si mangitou ringannu mapia. 
6I Ya'u sarun mallu'adda si mangitou wuṛṛu mangapiddi mangitou apia su 
wanua indi. I Ya'u sarun mapararisikka, tawe makka'an mangitou; i Ya'u 
sarun massuanna, wali᷊ne mangabbutta si mangitou. 
7I Ya'u sarun mangonggolla si mangitou apendamma ipassunna manungku 
ete i Ya'u MAWU. Ne i mangitou sarun maola'a uma-U, wuṛṛu i Ya'u mabbali᷊ 
Ruata mangitou, ana waugu i mangitou sarun mabbelengnga ringang-Ku 
ringannu ahewallu naungnga. 
8Arawe i Zedekia ratun Yehuda, suadio'a ringannu manga tembonanne apan 
maranin tou, wuṛṛu lamben taumatan Yerusalem apan sidutu uatana'a su 
wanuane indi ara'e nangingkatta watukku Mesir, i mangitou 
sarangkanambone sarun Ta'u olaanna ere wuan ara apan mangkawukku'a 
indi, apan tawe iaanna. I Ya'u, MAWU, buatte nabbisara. 
9I Ya'u sarun manilaka si mangitou aroddi olangnge na'oman sara ala᷊wo'u 
walahanna su ahewallu runia mabbali᷊ mata'utta. Suapan tampa i mangitou 

Ta'u itantilla, i mangitou sarun alu᷊andahanna, maola'a ilallage wuṛṛu 
lallobbosanna. Aranni mangitou sarun ipaatta maola'a wawontoga. 
10I Ya'u sarun mandanta si mangitou pangalo, ṛutumma, wuṛṛu sa'itta 
ma'oman sara i mangitou sarangkanambone mate wuṛṛu taweddu 
matantangnga su wanua indi apan buatte Ta'u nionggolla si mangitou wuṛṛu 
ala᷊mona mangitou.” 

Yeremia 25 

Seetta wuassu sawannakka 

1Su tonna aiappanne napawe i Yoyakim ana'i Yosia naola'a ratun Yehuda, i 
ya'u naasomba tanata wuassu MAWU su ola'u anambon balahannu Yehuda. 
Tempo udde tonna paarorone napawe i Nebukadnezar naola'a ratun Babel. 
2I ya'u nabbisara su anambon walahannu Yehuda wuṛṛu tumana'u 
Yerusalem, 
3“Ala᷊nnune ruan pulo᷊ su tonnane, ro'en tonna mapulo᷊ tallu ro'en i Yosia ana'i 
Amon uaparenta Yehuda, naddatingngu allo indi, MAWU buatte nabbisara si 
ya'u wuṛṛu tate lai maabuli᷊ mamasingkatta si yamiu apa apan buatte 
niwisara-Ne. Arawe i yamiu maddiri maddaringikka. 
4MAWU lai sidutu mandoloka ringanni yamiu manga allang-Nge, arawe i 
yamiu tawe maddaringikka wuṛṛu tawe mappandumma si mangitou. 
5I mangitou mandolokki yamiu manatangngu ola'u pabbiaṛṛannu apan dale᷊o, 
wuṛṛu manga inolaannu apan ma'arosa, tadea'u i yamiu wotongnge sidutu 
uatana'a su wanua indi apan buatte nionggollu MAWU si yamiu wuṛṛu 
ala᷊monanu maola'a pussa'a. 
6Manga nabi udde manningaddi yamiu massubba wuṛṛu mattaṛṛamawu 
mawu waine. I mangitou manningaddi yamiu massubba manga paalu᷊anna 
lanna'u limanu sassane, ana waugu olangnge udde ma'asa'u MAWU. 
Amungkangngu i yamiu tuttuṛṛutta parenta MAWU udde, i Tou tawe 
makkuumanni yamiu. 

7Arawe MAWU sassane nabbisara manungku i yamiu tawe maddaringikka si 
Tou. I yamiu ewe'e napaarantan asasa'u-Ne ana waugu manga paalu᷊annu 
udde. Ete i yamiu sassane apan nandatan ṛuman-Ne su watangannu sassane. 
8Ana waugu i yamiu maddiri maddaringikka manga wisara-Ne, 
ne MAWU Apan Lembontaṛṛino nabbisara, 
9‘I Ya'u sarun mamaggo anambon balahanna wuassu sawannakka, wuṛṛu lai 
allang-Ku, i Nebukadnezar ratun Babel. I mangitou sarun Ta'u parentanna 
iapapangalo mando'appa Yehuda wuṛṛu tumanangnge see lai ala᷊wo'u 
walahanna maranine. Walahannu Yehuda suadio'a ringannu manga 
walahanna ali᷊ndonganne sarun Ta'u pateanna wuṛṛu Ta'u iwala 
maṛṛimunsa'a saran mala᷊nnu-la᷊nnu. Manga taumata apan naasilo udde sarun 
ṛumindu'a wuṛṛu maapendamma atata'utta. I Ya'u, MAWU, buatte nabbisara. 
10Manga tingikki mangitou apan lullala'a wuṛṛu ramean andeangngu 
awingnga sarun Ta'u iapaaddo. I mangitou sarun tawe maatahuanna lana 
ipande'omma solo᷊, wuṛṛu gandummi mangitou sarun masue. 
11Ahewallu wanua indi sarun Ta'u iwala maṛṛimunsa'a wuṛṛu mabbali᷊ 
mala᷊nnabba. Manga walahanna maranine sarun mattaṛṛamawu ratun Babel 
pitun pulo᷊ su tonnane ala᷊nnune. 
12Wua'udde i Ya'u sarun makkuumannu walahannu Babel wuṛṛu ratune ana 
waugu rosa mangitou. Wanuan Babel sarun Ta'u iṛṛa'a wuṛṛu Ta'u iwala 
naṛṛimunsa'a saran mala᷊nnu-la᷊nnu. 
13Babel sarun Ta'u iṛṛuumanna ringannu anambon asasilaka apan buatte Ta'u 
niṛṛiinna su manga walahanna wuṛṛu apan buatte Ta'u niapasingkatta wuassi 
Yeremia – eteudde anambon asasilaka apan uawoṛṛetta sulalu᷊mmu buke 
indi. 
14Manga inolaannu taumatan Babel sarun Ta'u wali᷊sanna; i mangitou sarun 
allangngannu manga ratu wahewalla wuṛṛu anambon balahanna.’ ” 

Ṛuumannu Ruata su manga walahanna 

15 MAWU, Ruatan Israel, nabbisara si ya'u, “Panganute halasin anggore indi 
apan buatte nilloṛṛoannu anggoru asasa'u-U. Apira'e su ala᷊wo'u walahanna 
watukkuapa i'o Ta'u irolokka, wuṛṛu i mangitou doloṛṛa'e painuma'a anggore 
indi. 
16Napawe i mangitou ma'inumma anggore udde, i mangitou mabbali᷊ 
sumassendekka wuṛṛu awuli᷊anten ṛingidda ana waugu pangalo apan Ta'u 
iaparanta si mangitou.” 
17Ne i ya'u nanengkamma halasin anggorre udde wuassu lima MAWU, wuṛṛu 
inaite ringannu anambon balahanna watukkuapa MAWU buatte nandolo'u, 
ana see i ya'u napa'inummi mangitou anggore udde. 
18Yerusalem wuṛṛu anambon soa su Yehuda, suadio'a ringannu manga ratu 
wuṛṛu manga tembonannu araratuanna, Ta'u onggola᷊nnu anggore udde, 
ma'oman sara i mangitou mabbali᷊ ere wadda'a apan mamara wuṛṛu 
ma'ata'utta. Naddatingngu allo indi aranni mangitou ipappaatta 
ipammontoga. 
19-26Eteindi manga arannu manga taumata waine apan ṛinone ma'inumma 
wuassu halasin anggoru MAWU udde: ratu Mesir ringannu manga 
mammamanarane wuṛṛu tembonannu araratuanna; anambon taumatan 
Mesir wuṛṛu taumata raho su Mesir; anambon ratu su wanua Us; anambon 
ratu su manga soa Filistin su Askelon, Gaza, Ekron; anambon taumata apan 
ta'e wiakka su Asdod; anambon taumatan Edom, Moab wuṛṛu Amon; 
anambon ratu su Tirus wuṛṛu Sidon; anambon ratu su wageangngu apannu 
Tahalo᷊angngu Tangngane; manga soa Dedan, Tema, wuṛṛu Bus; anambon 
taumata apan mammolo᷊ utangnge maautta; anambon ratun Arab; anambon 
ratun manga ṛuanganna nallalo᷊'a apan uatana'a su wadda'u anne; anambon 
ratu su Zimri, Elam, wuṛṛu Madai; anambon ratu su sawannakka, marau 
wuṛṛu marani, sangkatou ringannu sangkatou. Ala᷊wo'u walahanna su 
ahewallu runia ṛinone ma'inumma anggore udde. Wuṛṛu taumata 
panginsueanne apan ṛinone ma'inumma anggore udde eteudde ratun Babel. 

27Wua'udde MAWU nabbisara si ya'u, “Walo᷊a'e su manga taumata udde 
manungku i Ya'u, MAWU Apan Lembontaṛṛino, Ruatan israel, nandolokki 
mangitou ma'inumma ma'oman sara iwu'anne wuṛṛu mammuta. I mangitou 
Ta'u olanna mali᷊undu'a wuṛṛu tate maapabbangunna apia ana waugu 
pangalo apan Ta'u niaparanta si mangitou. 
28Wuṛṛu amungkangngu i mangitou maddiri manengkamma halasi udde 
wuassu limanu tadea'u pa'inummanna anggore, walo᷊a'e 
manungku MAWU Apan Lembontaṛṛino buatte namarentan olangnge udde. 
29I Ya'u sarun manattakku panganguno udde su soa-U sassane. Arie ma'oman 
sara i mangitou massunna manungku i mangitou tawe iṛṛuumanna. I 
mangitou sarun iṛṛuumanna ana waugu i Ya'u sarun mandantan pangalo su 
ala᷊wo'u walahanna su ahewallu runia. I Ya'u, MAWU Apan Lembontaṛṛino, 
buatte nabbisara. 
30Sarangkanambone apan buatte Ta'u niwalo᷊ si'o, ṛinone iapasingkannu. 
Walo᷊a'e si mangitou, ‘Tingikku MAWU ruddallu'a wuassu surga; wuassu 
araratuan-Ne apan na'ukkassa i Tou ruddallu'a mando'appa uman-Ne. 
Anambon tumana'u runia naaringikka i Tou nanggoressa naali᷊hidda 
mammamanara apan mammakkan anggore sutampa paṛṛindanna anggore. 
31Naddatingngu pentakku runia tingik-Ke nunnalunna; MAWU na'ola'a hatto 
su saruannu manga walahanna. Anambon taumata sarun parikisanna wuṛṛu 
iapa lale᷊o sarun iṛṛuumanna pateanna.’ ” 
32 MAWU Apan Lembontaṛṛino nabbisara, “Wuassu manga pentakku runia 
anginna ma'ikkatta sussali᷊nduṛṛunga; asasilaka naṛṛia'a su manga 
araratuannu sambau-sambau.” 
33Su allo udde winalu᷊nannu manga taumata apan 
nipate MAWU uatale᷊ṛṛongnga su ahewallu runia. I mangitou tawe luaianna, 
tawe lai wengketanna ilabbinga, arawe iwala aroddi su leta'a ere sapadda 
ua'ombo. 

34Ei manga piaṛṛa'a, ei manga mallalu᷊'addu umattu MAWU! Luaite pa'ikka-
ikkatta! Tattali᷊nggite su awu, ana waugu nia'omante tempone i yamiu 
pateanna, wuṛṛu iapa naala᷊ssanga sarun isali᷊awukka. I yamiu naali᷊hidda ere 
wensadda maarega apan nanawo see napesangnga. 
35I yamiu sarun tawe maala᷊ssanga. 
36-37I yamiu sussali᷊omanna wuṛṛu lulluai ringannu massusa ana 
waugu MAWU sulalu᷊mmu asasa'u-Ne buatte namate walahannu see 
nakkimunsa'a manga wanuanu apan mala᷊ngnganna udde. 
38Naali᷊hidda singa sinumabbangnga wuassu loṛṛangnge, aroddi 
lai MAWU sumabbangnga makkuumannu uman-Ne. Araṛṛagissu pangalo 
wuṛṛu asasa'u MAWU buatte namalu᷊ wanua indi naola'a wadda'u anne. 

Yeremia 26 

I Yeremia nialae su mallaṛṛuunga 

1Tawe nala᷊nnu napawe Yoyakim ana'i Yosia naola'a ratun Yehuda, 
2MAWU nabbisara si ya'u, “Roote darisikka su rallakku Wale᷊-U wuṛṛu 
pabbisarate su tumana'u Yehuda apan uddanta mattaṛṛamawu isudde. 
Walo᷊a'a si mangitou sarangkanambone apan Ta'u nirolokka si'o tadea'u 
iapasingkatta si mangitou. Arie hainganna sarang kaddio'a. 
3Asinungka walahanna udde maddulu maddaringikka, ana see maddote 
ma'ola'a ala᷊le᷊o, ma'oman sara i Ya'u tate manakkuttu apulu-U eteudde 
manilaka si mangitou uasulu᷊ngngu inolaanni mangitou apan dale᷊o.” 
4 MAWU nandolo'u mabbalo᷊ ereindi si mangitou, “I Ya'u, MAWU, buatte 
namarenta tadea'u i mangitou tumuṛṛutta si Ya'u wuṛṛu mappaamattu manga 
tita apan buatte Ta'u nionggolla si yamiu. 
5I yamiu ṛinone lai maddaringikka apan apan niwalo᷊n allang-Ku, manga nabi 
apan sidutu Ta'u niorolokka ringanni yamiu. Arawe i yamiu maddiri 
maddaringikka si mangitou. 

6Amungkangngu i yamiu sidutu uatatana'a lullawangnga, wale᷊n 
patataṛṛamawuanna indi sarun Ta'u olanna ere Silo, na'oman sara anambon 
araratuanna su runia mappaattu arannu soan Yerusalem indi maola'a 
wawontoga.” 
7Anambon apan niwisara'u su Wale᷊n MAWU udde niraringiṛṛannu manga 
imam, manga wuṛṛu tumana'u soa. 
8Tawe nala᷊nnu napawe i ya'u buatte namasingkattu anambon 
tanata MAWU ere buatte niparenta MAWU, i mangitou nanametta si ya'u 
lapiddu mangngintuli᷊, “I'o ṛinone nate! 
9Waṛṛani atonna i'o mabbisara sulalu᷊mmu arannu MAWU manungku Wale᷊n-
Ne indi sarun maola'a ere Silo, wuṛṛu amungkangngu soa indi sarun 
ṛimunsaanna wuṛṛu maola'a tampa apan tawe atanaanna lai.” Wua'udde 
niṛṛimpulanannu awadaalla. 
10Sutempo manga tembonannu araratuannu Yehuda naaringikka apa apan 
buatte nariaddi, i mangitou nasasaṛṛawutta sinumabbangnga wuassu wale᷊n 
araratuanna ana see inaite watukku Wale᷊n MAWU, wuṛṛu niuma'ianna su 
Ngara Pasallanganna Wakku. 
11Manga imam wuṛṛu manga nabi nabbisara su manga tembonanne udde 
wuṛṛu su tumanangnge, “Taumata indi ṛinone iṛṛuumanna pateanna ana 
waugu buatte napasabbangngu manga wisara apan lullawangnga soang kite 
indi. I yamiu sassane buatte naaringikka si tou.” 
12Wua'udde i ya'u nabbisara, “Ete MAWU apan nandolo'u niapapasingkattu 
tanata apan lullawangnga Wale᷊n MAWU wuṛṛu soa indi ere buatte 
niaringiṛṛanni yamiu. 
13Ana waugu udde, pamalu᷊te ola'u pabbiaṛṛannu wuṛṛu manga inolaannu; 
paatuṛṛutte MAWU Ruatanu, tadea'u i Tou marru'udden ṛiin-Ne ipanilaka si 
yamiu. 

14Su ola'u watangangku, atonna sulalu᷊mmu taṛṛinonu ipa'ola'a manga apa 
tumuṛṛuttu apulunu. 
15Arawe naunge, amungkangngu i yamiu mamate si ya'u, i yamiu wuṛṛu 
tumana'u soa indi sarun mamasanna pasasala᷊ su pamamate taumata apan 
tawe sala᷊ne. Ana waugu, ete MAWU apan nandolo'u mamasingkattu tataggu 
udde si yamiu.” 
16Ne manga tembonannu araratuanna wuṛṛu tumanangnge nabbisara su 
manga imam wuṛṛu manga nabi udde, “Taumata indi mabbisara ringannu 
arannu MAWU Ruatan kite; tawe su ṛinone i tou iṛṛuumanna pateanna.” 
17Wua'udde manga pira suwallattu piaṛṛa'u walahanna dirumarisikka su 
saruanne wuṛṛu nabbisara su manga taumata apan uaammulla isudde, 
18“Sutempo i Hizkia naola'a ratun Yehuda, i Nabi Mikha wuassu Moresyet 
namasingkatta su tumanangnge wisara indi wuassu MAWU Apan 
Lembontaṛṛino, ‘Sion sarun pajekoanna ere wailla, Yerusalem sarun maola'a 
winala᷊la᷊nna, wuṛṛu wuiddu Wale᷊ MAWU sarun mabbali᷊ mahurangnge.’ 
19Arawe i Ratu Hizkia wuṛṛu taumatan Yehuda tawe namate si Mikha. I 
Hizkia ewe'e lai nata'uttu MAWU wuṛṛu naiakkanna. Ne MAWU tate 
nanakkuttu asasa'u-Ne ipanilaka si mangitou. Wuṛṛu orassa indi, eteaddio'a 
i ite mandantan asasilaka apan wahewalla su watanganni ite.” 
20Buatte lai sangkatou waine nabbisara mannala᷊re soa wuṛṛu walahanna indi 
ringannu arannu MAWU, ere buatte ta'u niola'a. Taumata udde aranne i Uria 
ana'i Semaya wuassu Kiryat-Yearim. 
21Sutempo i Ratu Yoyakim susambau ringannu manga tembonannu 
tantarane wuṛṛu manga tembonannu araratuanna naaringikka manga 
wisaran Uria, ratu naddea'a lala᷊nne mamate si tou. Arawe i Uria naaringikka 
olangnge udde nabbali᷊ nata'utta ana see tinumala᷊ngnga watukku Mesir. 

22Arawe i Ratu Yoyakim nandolokki Elnatan ana'i Akhbor susambau 
ringannu manga pira taumata waine inai watukku Mesir wuṛṛu mangala᷊ppa 
si Uria. 
23Ana see i mangitou nangapiddi tou mabbelengna ringanni Ratu Yoyakim. 
Wua'udde ratu nandolokka niapapate si tou, wuṛṛu winalu᷊nanne niramme su 
labbingngu awadaalla. 
24Arawe orassa indi, ana waugu ala᷊mattu patatulu᷊ngngi Ahikam ana'i Safan, 
i ya'u Yeremia tawe nitantilla su tumana'u wanua niapapate. 

Yeremia 27 

I Yeremia nappaattu pasanganna 

1Tawe nala᷊nnu napawe i Zedekia ana'i Yosia naola'a ratun 
Yehuda, MAWU nandolo'u 
2niapaandongngu manga tali᷊ wuassu pisi wuṛṛu pasanganna wuassu alu, 
wuṛṛu niandangnga su palu᷊'a'u. 
3I ya'u lai nandolo'u mamasingkattu tanata-Ne su manga ratun Edom, Moab, 
Amon, Tirus wuṛṛu Sidon, ringannu nitanata su manga daroloṛṛanni 
mangitou apan buatte nirumanta su Yerusalem mattembo si Ratu Zedekia. 
4I ya'u ṛinone mamasingkatta si mangitou manungku MAWU Apan 
Lembontaṛṛino, Ruatan Israel, nabbisara, 
5“Ringannu taṛṛino-U apan bahewalla wuṛṛu ringannu atatoha-U i Ya'u 
wotongnge mangonggolla sisai-sai apan ipaapulu-U. 
6Ete i Ya'u apan buatte nanantillu ala᷊wo'u walahanna indi sulalu᷊mmu 
taṛṛinon allang-Ku, Nebukadnezar ratun Babel. Ewe'e winatangnga lai buatte 
Ta'u nitantilla si tou iapapiara. 
7Ala᷊wo'u walahanna sarun mattaṛṛamawu si tou, su parinsine, wuṛṛu su 
pulunne maddatingngu tempone araratuanne sassane manawo. Sutempo 
udde walahannu Babel sarun mattaṛṛamawu su manga walahanna apan 
matohassa wuṛṛu manga ratu apan bahewalla. 

8Walahanna wuṛṛu araratuanna apan tawe tumuṛṛutta si Nebukadnezar 
sarun Ta'u iṛṛuumanna ringannu pangalo, ṛutumma, wuṛṛu ala᷊ṛṛusa'itta, 
ma'oman sara panginsueanne tumuṛṛutta si tou. 
9Imbaṛṛangnga maddaringikka manga nabi ara'e isai-isai lai apan 
maningaddi yamiu massuṛṛubbawa su ratu Babel, salaiwe i mangitou 
manga'u buatte nanarimmattu tatantiro wuassu wali᷊awa, manga ghaṛṛaho 
alu᷊ssa, ara'e ringannu mappaattu wali᷊'in mata. 
10I mangitou namahia si yamiu na'oman sara i yamiu niapidda wuassu 
wanuanu. I ya'u sarun mallimbuakka si yamiu wuassu wanuanu wuṛṛu i 
yamiu nate. 
11Arawe walahanna apan mappulu massuṛṛubbawa wuṛṛu mappulu 
tumuṛṛutta su ratun Babel sarun Ta'u iwala matana'a su wanuane sassane, 
wuṛṛu mabbailla isudde. I Ya'u, MAWU, buatte nabbisara.” 
12Si zedekia ratun Yehuda, i ya'u, Yeremia mamasingkattu watti'a apan 
uasulu᷊ngnga. I ya'u mabbisara, “Passuṛṛubbawate su ratun Babel. Paatuṛṛutte 
si tou wuṛṛu araratuanne, tadea'u i Tuangnga masala᷊matta. 
13MAWU buatte nabbisara, manungku walahanna apan maddiri 
massuṛṛubbawa su ratun Babel sarun nate sulalu᷊mmu pangalo, ṛutumma, 
ara'e ala᷊ṛṛusa'itta. Anio i Tuangnga wuṛṛu tumanangnge mappulu nate 
olangnge aroddi? 
14Ariete paddaringikka manga nabi apan manningaddi Tuangnga 
massuṛṛubbawa su ratun Babel, ana waugu i mangitou mammahia si 
Tuangnga. 
15I mangitou nabbisara manungku i mangitou mabbisara ringannu 
arannu MAWU, arawe i mangitou mangngawusu. MAWU sassane nabbisara 
manungku i Tou tawe nandolokki mangitou. Ana waugu udde i Tou sarun 
manali᷊awukka wuṛṛu mamate si Tuangnga suadio'a ringannu manga nabi 
apan buatte nangawusu si Tuangnga.” 

16Wua'udde i ya'u namasingkatta su manga imam wuṛṛu su anambon 
tumana'u soa manungku MAWU nabbisara arendi, “Ariete paddaringikka 
manga nabi apan mabbisara manungku tate lai mala᷊nnu manga saranapa su 
Wale᷊-U sarun iwelengnga apia wuassu Babel. I mangitou awusu. 
17Arie paddaringikka si mangitou! Passuṛṛubbawate su ratun Babel, tadea'u 
i yamiu masala᷊matta. Apa hunane soa indi ṛinone maṛṛimunsa'a? 
18Amungkangngu i mangitou atonna nabi, wuṛṛu buatte nanengkamma 
tanata wuassia-U, natantunna orassa indi i mangitou maddorongnga si 
Ya'u, MAWU Apan Lembontaṛṛino, tadea'u manga saranapa apan ta'e pia su 
Wale᷊-U wuṛṛu su wale᷊n araratuanna su Yerusalem tawe ṛootanna watukku 
Babel. 
19-22Ana waugu i Ya'u, MAWU Apan Lembontaṛṛino, Ruatan Israel, buatte 
nakkawessa manungku anambon saranapa udde sarun ṛootanna watukku 
Babel, wuṛṛu mangke uatana'a poiaroddi maddatingngu i Ya'u mannaungnga 
apia. Sutempo udde i Ya'u mangapidda saranapa udde apia su tampa indi. I 
Ya'u, MAWU, buatte nabbisara.” Manga saranapa apan ta'e pia su 
Wale᷊n MAWU eteudde: manga diṛṛi, wensadda witu'a, manga kareta, wuṛṛu 
manga pira waine pussa'an Wale᷊ MAWU. Manga saranapa udde tawe 
naapidda watukku Babel, sutempo i Yoyakhin ana'i Yoyakim ratun Yehuda 
see matatimmaddu wanuan Yehuda wuṛṛu Yerusalem niapiddi Ratu 
Nebukadnezar watukku Babel. 

Yeremia 28 

I Yeremia wuṛṛu Nabi Hananya 

1Tonna udde lai su wula᷊nna ali᷊mane tonna aiappanne i Ratu Zedekia 
uaparenta, Hananya ana'i Azur, sangkatou nabi wuassu soa Gibeon, 
nabbisara si ya'u su Wale᷊n MAWU. Su saruannu manga imam wuṛṛu tumana'u 
soa i tou nabbisara si ya'u 
2manungku MAWU Apan Lembontaṛṛino, Ruatan Israel, nabbisara arendi, 
“Atatohassi ratun Babel buatte Ta'u niapaallome. 

3Sulalu᷊mmu tempo rua tonna i Ya'u sarun mamelengngu manga saranapa 
wuassu Wale᷊-U, apan buatte niṛṛootti Ratu Nebukadnezar watukku Babel. 
4I Ya'u lai sarun mangapidda apia i Yoyakhin ana'i Yoyakim ratun Yehuda 
suadio'a ringannu anambon tumana'u Yehuda apan buatte niapidda su Babel. 
Atonna, i Ya'u sarun mapaallomen atatohassu Babel. I Ya'u, MAWU, buatte 
nabbisara.” 
5Ne su saruannu manga imam wuṛṛu anambon tumana'u soa apan uarisikka 
su Wale᷊n MAWU udde, i ya'u nabbisara si Hananya, 
6“Mapia udde! Doronganna panani'annu udde sarun lumiatta'a, 
wuṛṛu MAWU atonna-tonna mangapidda apia wuassu Babel manga 
saranapan Bale᷊ MAWU suadio'a ringannu anambon taumata apan buatte 
niwuangnga poiaroddi. 
7Arawe i'o, Hananya, wuṛṛu i yamiu sarangkanambone, ei tumana'u soa, 
paddaringikke indi: 
8Manga nabi sutempo i ite taambe buatte namani'atta manungku pangalo, 
asasilaka, see ala᷊ṛṛusa'itta sarun maṛṛia'a su anambon balahanna wuṛṛu 
araratuanna apan mangkatohassa. 
9Arawe nabi apan mammani'attu ola'u paddarame, tumba'u wotongnge 
a'uanna sangkatou nabi apan atonna-tonna nirolokku MAWU, amungkangngu 
manga pani'anne udde atonna.” 
10Wua'udde i Hananya nangaṛṛo pasanganna wuassu palu᷊'a'u wuṛṛu 
nipaddine. 
11Su saruannu anambon tumana'u soa apan nirumanta isudde, i tou 
nabbisara, “MAWU nabbisara manungku ete arendi olangnge i Tou sarun 
mamaddi pasanganna apan niandangngi Ratu Nebukadnezar su palu᷊'an 
ala᷊wo'u walahanna; MAWU sarun mapaamattu udde sulalu᷊mmu rua tonna 
indi.” Wua'udde i ya'u napule᷊te. 
12Tawe nala᷊nnu wuassu arariaddianna udde, i ya'u nirolokku MAWU 

13inai ringanni Hananya mabbisara arendi, “MAWU nabbisara manungku i'o 
wotongnge lai mamaddi pasanganna alu, arawe i Tou sarun mangganti udde 
ringannu pasanganna atta'a. 
14MAWU Apan Lembontaṛṛino, Ruatan Israel, nabbisara manungku i Tou 
sarun mangandangngu pasanganna atta'a su palu᷊'an ala᷊wo'u walahanna indi, 
wuṛṛu i mangitou sarun massuṛṛubbawa si Nebukadnezar, ratun 
Babel. MAWU lai nabbisara manungku winatangnga mala᷊ṛṛaga lai sarun 
itantilla su taṛṛino Nebukadnezar.” 
15Sarangkanambone udde ta'u niapasingkatta si Hananya, ana see i ya'u 
nabbisara apia, “Paddaringikka, ei Hananya! I'o tawe nirolokku MAWU; i'o 
buatte na'ola'a manga walahanna indi mangngimanna wisara awusu. 
16Ana waugu udde MAWU sassane nabbisara manungku i'o sarun iapawuli᷊ 
wuassu runia. Tonna indi lai i'o sarun nate, ana waugu i'o buatte nandolokku 
walahanna indi lumawangnga MAWU.” 
17Ne tonna udde lai su wula᷊nna appitune, i Hananya nate. 

Yeremia 29 

Suratti Yeremia su taumatan Yehuda su Babel 

1I ya'u namoṛṛettu suratta su manga imam, manga nabi, manga piaṛṛa'u 
walahanna apan ta'e wiakka, wuṛṛu su anambon taumata waine apan buatte 
niapiddi Nebukadnezar wuassu Yerusalem watukku Babel. 
2Suratta udde ta'u niwoṛṛetta napawe i Ratu Yoyakhin, inangnge, manga 
mammamanaran araratuanna, manga tembonannu araratuannu Yehuda 
wuṛṛu Yerusalem, manga base, wuṛṛu manga mapapande manara apan 
niapidda su pamuanganna. 
3I ya'u napaapiddu suratta udde si Elasa ana'i Safan, wuṛṛu si Gemarya ana'i 
Hilkia apan nirolokki Zedekia ratun Yehuda ringanni Nebukadnezar ratun 
Babel. Suratta udde tingikke, 

4“Etearendi wisara MAWU Apan Lembontaṛṛino, Ruatan Israel su anambon 
taumata apan buatte niwuangnga wuassu Yerusalem watukke Babel: 
5‘Pamanuate isudde. Pallanginte manga wale᷊nu. Pamabbasse wailla wuṛṛu 
pabbiakken hessine. 
6Paawingke tadea'u i yamiu maasomba ana'a, wuṛṛu wala'e manga anangngu 
lai maawingnga tadea'u i mangitou maasomba ana'a. Reenganne ṛinone 
aatambanna wuṛṛu tawe wotongnge mahaingnga. 
7Pammanarate hunan lalu᷊manna'u manga soa su tampa i yamiu Ta'u 
niwuanga. Aali᷊omante si Ya'u su hausannu manga soa udde, ana waugu 
amungkangngu manga soa udde su lalu᷊mmanna'a, i yamiu lai su 
lalu᷊manna'a. 
8I Ya'u MAWU, Apan Lembontaṛṛino, Ruatan Israel, mapanaungnga si yamiu 
tadea'u arie mamala batangannu awusuannu manga nabi apan uatana'a su 
pattangnganni yamiu ara'e isai-sai lai apan mabbisara manungku i mangitou 
wotongnge mani'attu tempo addantane. Ariete maṛṛingiddu manga wali᷊awa 
mangitou. 
9I mangitou mappaattu arang-Ku ipabbatti'a si yamiu manga inolaanna 
awusu. I Ya'u tawe nandolkki mangitou. I Ya'u, MAWU, buatte nabbisara.’ 
10 MAWU nabbisara, ‘Napawe nia'omante tempone pitun pulo᷊ su tonnane su 
Babel, i Ya'u sarun ma'ellega si yamiu apia, wuṛṛu manipussa pa'aire-U 
mangapiddi yamiu mabelengnga apia su tampa indi. 
11Wali᷊newe i Ya'u sassane mamasingkattu manga ṛiing-Ku si yamiu? Manga 
ṛiinna udde wali᷊ne ma'asilaka si yamiu, arawe hunan lalu᷊manna'i yamiu 
wuṛṛu mangonggolla si yamiu tempo addantane apan piaddu a'antimanna. 
12Ne i yamiu sarun maiontolla si Ya'u. I yamiu sarun dumanta umali᷊omanna 
si Ya'u, wuṛṛu i Ya'u sarun sumimbakka aali᷊omannu. 
13I yamiu sarun maddea'a si Ya'u wuṛṛu maasomba si Ya'u, ana waugu i 
yamiu maddea'a ringannu ahewallu naungnga. 

14Atonna, i yamiu sarun maasomba si Ya'u. I yamiu sarun Ta'u ihemonna 
wuassu pattangngannu ala᷊wo'u walahanna wuṛṛu wuassu tiappu wanua su 
tampang kamiu nisali᷊awukka wuṛṛu niwuanga. I yamiu sarun Ta'u iapidda 
watukku wanua inariaddiannu indi see mamelengngu ola'u pabbiaṛṛanni 
yamiu. I Ya'u, MAWU, buatte nabbisara.’ 
15Tumuṛṛuttu yamiu, MAWU buatte nangonggolla si yamiu manga nabi su 
Babel. 
16Paddaringikke wisara MAWU su ola'u ratu apan uaparenta orassa indi, 
eteudde ratu papapulunni Daud, wuṛṛu su ola'u tumana'u soa indi, eteudde 
manga ana'u tuṛṛangngu apan tawe niapidda su pamamuanganna suadio'a 
ringanni yamiu. 
17MAWU Apan Lembontaṛṛino nabbisara, ‘I Ya'u sarun mandantan pangalo, 
ṛutumma, wuṛṛu ala᷊ṛṛusa'itta si mangitou. I mangitou sarun Ta'u olaanna ere 
manga wuan ara apan tumanite mawukku'a na'oman sara tate iaanna. 
18I mangitou sarun Ta'u enggenanna ringannu pangalo, ṛutumma, wuṛṛu 
ala᷊ṛṛusa'itta ma'oman sara ala᷊wo'u walahanna su ahewallu runia sarun 
maapendamma atata'utta maasilo ola'i mangitou. Sauapan tampa i Ya'u 
manali᷊awukki mangitou, taumata sarun maapendamma atata'utta maasilo 
apa apan buatte nariaddi si mangitou. I mangitou sarun alu᷊andahanna, 
wuṛṛu aranni mangitou ipaatta maola'a wawontoga. 
19Sarangkanambone udde sarun mariaddi si mangitou, ana waugu i 
mangitou tawe tumuṛṛutta tanata-U apan sidutu Ta'u iapappasingkatta si 
mangitou wuassu manga nabi manga allang-Ku. I mangitou maddiri 
manutukka tanata-U udde. 
20Wuṛṛu i yamiu sarangkanambone buatte Ta'u niwuanga watukku Babel, 
paddaringikka si Ya'u, MAWU, apan nabbisara.’ 
21 MAWU Apan Lembontaṛṛino, Ruatan Israel, buatte nabbisara su ola'i Ahab 
ana'i Kolaya, wuṛṛu su ola'i Zedekia ana'i Maaseya apan nappaattu 
arannu MAWU ipamasingkattu manga inolaanna awusu. MAWU nabbisara 

manungku i Tou sarun manantilli mangitou su taṛṛino Nebukadnezar ratun 
Babel, apan sarun mamate si mangitou su saruannu matanu. 
22Ne amungkangngu manga taumata apan buatte niapidda wuassu 
Yerusalem watukku Babel mappulu mamontoga sangkatou taumata, i 
mangitou sarun mabbisara, ‘Antimanna MAWU ma'ola'a si'o ere i Zedekia 
wuṛṛu i Ahab, apan buatte nitambunnu ratun Babel ta'e wiakka.’ 
23Etearoddi ola'u wiakki mangitou ana waugu buatte na'ola'a manga rosa 
wahewalla su Israel: i mangitou sussandaga, wuṛṛu nappaattu 
arannu MAWU ipabbatti'u manga inolaanna awusu. Udde napapaṛṛalan 
apulu MAWU. I tou masingkattu apa apan a'olaanni mangitou, wuṛṛu i tou 
sassane nabali᷊ tialane lumawangnga si mangitou. MAWU buatte nabbisara.” 

Suratti Semaya 

24-25 MAWU Apan Lembontaṛṛino, Ruatan Israel nangonggollu tanata si ya'u 
iapasingkatta si Semaya, taumatan Nehelam, ana waugu i Semaya buatte 
nangirimmu suratta ringannu aranne sassane su anambon tumana'u 
Yerusalem, su Imam Zefanya ana'i Maaseya, wuṛṛu su anambon imam baine. 
Sulalu᷊mmu suratta udde i Semaya namoṛṛetta arendi si Zefanya: 
26“MAWU buatte namile si'o maola'a imam mallolo᷊ssa si Yoyada, wuṛṛu 
orassa indi ete i'o uaumbele manara apan atanggaṛṛanne su Wale᷊n MAWU. 
Manaranu eteudde mammarenta tadea'u suapan taumata wewa, apan 
mangnga'u watanganne nabi, imantungnga ringannu ṛate atta'a su ullekkane. 
27Arawe anio i'o tawe mangatokki Yeremia taumatan Anatot udde apan 
naola'e ere nabi suwallattu walahanni ite? 
28Taumata udde ṛinone sappinganna moṛṛongnge, ana waugu i tou 
mabbisara su manga taumatang kite su Babel manungku i mangitou ta'e 
mala᷊nnu matana'a poiaroddi. Wuṛṛu ana waugu udde, wisarane, i mangitou 
ṛinone mapararisikku wale᷊n see mamabbassa wailla wuṛṛu umanna hessine.” 
29Suratta udde niwasan Imam Zefanya si ya'u. 



2004 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

30Ana waugu udde MAWU nandolo'u 
31nangirimmu watti'a su ola'i Semaya su anambon taumatan Israel apan 
niwuanga su Babel. Eteindi watti'a udde, “Semaya buatte nabbisara si yamiu 
ere ola'u i tou nabi; sumbali᷊ Ya'u, MAWU, tawe nandolokki tou. Ana waugu i 
tou buatte na'ola'a si yamiu mangngimanna su wisara awusu, 
32wuṛṛu ana waugu i tou buatte nandolokki yamiu lumawangnga si Ya'u, ne 
i Ya'u sarun makkuumanni tou wuṛṛu papapulunne. Tawe saran sangkatou 
wuassu wallatti mangitou apan sarun matana'a suwallatti yamiu tadea'u 
ma'ellega manga inolaanna mangkapia apan sarun Ta'u olaanna su anambon 
uma-U. I Ya'u, MAWU, buatte nabbisara.” 

Yeremia 30 

Paaire MAWU su uman-Ne 

1 MAWU, Ruatan Israel, 
2nabbisara si ya'u, “Woṛṛeta'e sulalu᷊mmu sambau buke sarangkanambone 
apan buatte Ta'u niwisara si'o. 
3Ana waugu sarun a'omanna tempone i Ya'u manule᷊n ola'u pabbiaṛṛannu 
uma-U Israel wuṛṛu Yehuda. I Ya'u sarun mangapiddi mangitou 
mabbelengnga watukku wanua apan buatte Ta'u nionggolla su ala᷊mona 
mangitou. Wanua udde sarun tahuananni mangitou apia. I Ya'u, MAWU, 
buatte nabbisara.” 
4 MAWU nabbisara su umattu Israel wuṛṛu Yehuda, 
5“I Ya'u buatte naaringikka auaren taumata apan sussinggawanga, auaren 
taumata apan matta'utta apan tawe uatahuanna paddarame. 
6Ṛingira'o wuṛṛu tutuṛṛe'o! Wotongngewe esakka mangunsiwen ana'a? 
Amungkangngu aroddi, anio i Ya'u naasilo suapan esakka hatine namillossa 
wuṛṛu maṛṛaddannu tianne ringannu lima ere wawine apan mangunsiwete? 
7Allo ma'ata'utta nia'omante allo apan tawe sulu᷊ngnge. Su uma-U udde allo 
apan maasinggawanga; arawe i Ya'u manala᷊matta si mangitou.” 

8 MAWU Apan Lembontaṛṛino nabbisara apia su uman-Ne, “Napawe 
nia'omante allo udde, pasanganna apan niandangnga su palu᷊'anu sarun Ta'u 
paddianna, wuṛṛu aiinnu sarun Ta'u wu'anna. I yamiu sarun tawe maola'a 
allangngu taumata raho apia. 
9I yamiu sarun mattaṛṛamawu si Ya'u, MAWU Ruatanu, wuṛṛu su sangkatou 
papapulunni Daud apan sarun Ta'u itenega maola'a ratu. 
10Uma-U Israel, ariete pa'ata'utta! Allang-Ku Yakub, arie suminggawanga! I 
yamiu wuṛṛu papapulunnu sarun Ta'u iapaasala᷊matta wuassu wanua marau, 
su tampa i yamiu niatawanna. I yamiu sarun mapule᷊ wuṛṛu matana'a su 
wanuanu ringannu mala᷊ngnganna. I yamiu sarun mabbiakka ringannu 
matammudda; taweddu iata'utti yamiu. 
11I Ya'u sarun dumanta wuṛṛu i yamiu Ta'u iapaasala᷊matta. Manga 
walahanna, su tampa i yamiu Ta'u nisali᷊awukka sarangkanambone sarun 
Ta'u pateanna, arawe i yamiu tawe Ta'u olaanna aroddi. Atonna i yamiu tawe 
maali᷊u wuassu ṛuumanna arawe ṛuumang-Ku si yamiu udde matuli᷊dda 
uasulu᷊ngngu atoranna. I Ya'u, MAWU, buatte nabbisara.” 
12 MAWU nabbisara su uman-Ne: “Raddangngu tumaniten mawakkatta, su 
lessanu tawe undamme. 
13Tawe saran sangkatou apan umakkanna maddea'a apapianu, tawe 
undamma su manga hannenu, tate antimma si'o apan mapia. 
14Anambon hawenu arangnguannu naabuli᷊nute; i mangitou maddirite 
maṛṛingiddu watangannu. Naali᷊hidda seetta i Ya'u buatte namangalo wuṛṛu 
nakkuumanni yamiu ringannu maṛṛagissa, ana waugu tumanite manambo 
rosanu wuṛṛu wahewalla pasasala᷊nu. 
15Imbaṛṛangnga sumali᷊omanna su ola'u manga lessanu, ana waugu i yamiu 
tawe antimma mapia. I yamiu Ta'u iṛṛuumanna aroddi ana waugu 
manambote rosanu wuṛṛu wahewalla pasasala᷊nnu. 
16Arawe orassa indi sarangakanambone apan nangaluppa si'o sarun 
allupanna, wuṛṛu anambon seennu sarun ṛootanna su pamuanganna. I Ya'u 

sarun mangallanga iangana'a apan nangallanga si yamiu, i Ya'u sarun 
mangaṛṛo si sai apan nangaṛṛo si yamiu. 
17Salaiwe seennu mabbisara, ‘Sion buatte niramme, wuṛṛu tateddu lai 
manaile,’ arawe i yamiu sarun Ta'u olaanna sehatta apia, wuṛṛu manga 
lessanu sarun ta'u undamanna.” 
18 MAWU nabbisara apia: “I yamiu, uma-U sarun Ta'u iakkanna wuṛṛu Ta'u 
isule᷊ olangnge su wanuanu sassane. Yerusalem sarun iapararisikka apia, 
wuṛṛu wale᷊n araratuanne apianna. 
19Tumanangnge sarun maddalo si Ya'u ringannu aantari, wuṛṛu u'ui ringannu 
ala᷊lu᷊assa. I Ya'u na'ola'a si mangitou a'addatanna wuṛṛu tate alu᷊andahanna, 
wuṛṛu reenganni mangitou sidutu aatambanna. 
20Walahannu sarun Ta'u olaanna tumelengnga ere dorone, wuṛṛu 
dumarisikka apia ere uma-U. Sarangkanambone apan nangallangnga sarun 
Ta'u iṛṛuumanna lai. 
21-22Ratu apan mamarenta si yamiu inasapputanne wuassu walahannu. 
Ringannu tawe go'ane i tou sarun mangundani-U napawe i tou Ta'u 
waggoanna sumaruanna si Ya'u. Ana waugu isaite apan waṛṛani sumaruanna 
si Ya'u ringannu apulune sassane? I yamiu sarun maola'a uma-U wuṛṛu i Ya'u 
mabbali᷊ Ruatanu. I Ya'u, MAWU apan namasingkattu udde.” 
23-24Asasa'u MAWU naali᷊hidda tandi'a, naali᷊hidda anginna ma'ikkatta apan 
mandi'uṛṛunga naṛṛia'a su manga taumata lale᷊o, wuṛṛu tawe umompo'a 
tantala᷊nna anambon ṛiin-Ne matipussa. Su allo murine uman-Ne sarun 
maasunna olangnge udde. 

Yeremia 31 

Israel nabbelengnga su wanuane sassane 

1 MAWU nabbisara, “Sarun a'omanna tempone i ya'u maola'a Ruata anambon 
ṛuangannu Israel, wuṛṛu i mangitou mabbali᷊ uma-U. 

2Su wadda'u anne i Ya'u mapali᷊atta'u darangngu-U si mangitou apan buatte 
napallossa wuassu papate. Sutempo umattu Israel maddea'a atatammudda, 
3wuassu marau i Ya'u naipasilon batangang-Ku si mangitou. Ei umattu Israel, 
ro'en dorone i Ya'u sidutu mandangngu si yamiu, wuṛṛu sarangkalo᷊'enge i 
Ya'u sidutu mappali᷊atta'a manungku i Ya'u sidutu marangngu si yamiu. 
4Walahannu sarun ta'u olaanna tumelengnga ere dorone. Paassa lai i yamiu 
sarun manganu rebana, wuṛṛu massala᷊ingnga ringannu lulluassa. 
5I yamiu sarun mabbaillu anggore su panenteannu Samaria, wuṛṛu iapa 
massuanna sarun mani'o wuane lai. 
6Atonna, sarun a'omanna tempone manga mandariaga soa umui su 
panenteannu Efraim, ‘Wette i ite sumaate su Sion, ringannu MAWU Ruatang 
kite.’ ” 
7 MAWU nabbisara, “Pangantarite ringannu lulluassa su Israel uma-U – 
balahanna apan apianne wuassu anambon walahanna. Pangantarite aantarin 
daralo, wuṛṛu pabbatti'e; ‘MAWU buatte nanala᷊matta si ngana'a lambene 
wuassu uman-Ne.’ 
8Wuassu sawannakka i mangitou Ta'u niapidda apia; Ta'u nihemonna i 
mangitou wuassu manga pentakku runia. Taumata wuta wuṛṛu taumata lome 
sarun tumantalongnga ringanni mangitou, see lai wawine apan wakkute 
nangunsiwe wuṛṛu apan uailloṛṛo mawakkatte. I mangitou 
sarangkanambone sarun rumanta apia sulalu᷊mmu reenganne apan manambo 
su wanua indi. 
9I mangitou u'amatta ringannu allo mata apan mappinapi, Ta'u 
niwinalatanna wuṛṛu Ta'u niehetta i mangitou. Ta'u niapidda i mangitou 
niumamattu tampa apan manambo ua'ene, niummatta su lala᷊nna ratakke su 
tampa i mangitou tawe matara. Su Israel, i Ya'u maola'a Iamangnga; Efraim 
uddewe ana-U pahulu᷊ne.” 

10 MAWU nabbisara, “Paddaringikka ei manga walahanna! Walo᷊a'e tanata-U 
su samba'an tahalo᷊angnga: Uma-U apan buatte Ta'u nisali᷊awukka sarun Ta'u 
ihemonna wuṛṛu padduli᷊ananna ere mallalu᷊'adda uataṛṛapa dombane. 
11Umattu Israel buatte Ta'u niapasala᷊matta, wuṛṛu Ta'u nipallossa wuassu 
taṛṛinon balahanna apan matohassa. 
12Watukku Wuiddu Sion i mangitou sarun dumanta ringannu hati apan 
matilangnga, lapiddu mangngantari ringannu lullala'a ana waugu anambon 
aonggo-U si mangitou, eteudde gandumma, lana, anggore, sapi wuṛṛu 
domba. I mangitou naali᷊hidda wailla apan ua'ene natimu, tawe atalannu apa-
apa. 
13Sutempo udde manga maṛṛuala sarun massala᷊ingnga ringannu naungnga 
malu᷊assa. Timmadde wuṛṛu dario'a suadio'a lullala'a, ana waugu i Ya'u sarun 
malluassa naungngi mangitou. Asasusa mangitou Ta'u walu᷊anna maola'a 
ala᷊lu᷊assa, lalu᷊ai mangitou Ta'u walu᷊anna mabbali᷊ lalu᷊manna'a. 
14Manga imam sarun Ta'u wusannu anna apan manambo; wuṛṛu anambon 
apan pappandumannu uma-U sarun Ta'u ionggolla. I Ya'u, MAWU, apan 
nabbisara.” 

Darangngu MAWU su Israel 

15 MAWU nabbisara, “Su Rama niaringiṛṛanna tingikku lala᷊llu, wuṛṛu auare 
apan tatilla'upannu asasusa. I Rahel lulluain anangne, i tou tawe ali᷊mbatanna 
ana waugu mangitou tate baddi'a. 
16Illolo᷊a'e lalu᷊ainu wuṛṛu peddate allo matanu! Sahaddu sarun pia lala᷊ntakke 
su ala᷊ṛṛanangngu. Si'o sarun pia bawali᷊nne, manga anangngu sarun mapule᷊ 
wuassu wanuan seetta. 
17Pia antimma si'o sutempo addantane; manga anangngu sarun 
mawelengnga su tampa inariaddianne. 
18I ya'u naaringikka umattu Israel mabbisara napenen asasusa, ‘Oh MAWU, i 
yami naali᷊hidda winatangnga apan taambe niaṛṛaro arawe ninaram-Mu i 
yamiu ringannu matuṛṛutta wuṛṛu orassa indi i yami nasaddiate 

mabbelengnga ringan-Nu. Nariaddi, apira'e i yami mapule᷊, oh MAWU, 
Ruatang kami. 
19I'o buatte tinali᷊'uranni yami, arawe inolaanna udde iassasilli yami. Napawe 
I'o nakkuumanni yami, puang kami niumaruutta ana waugu massusa. I yami 
massili wuṛṛu nahelo ana waugu buatte na'ola'a rosa sutempo dario'a.’ 
20Israel, i'o ana'a arangnguang-Ku, ana'a iaakkanna, tatuno naung-Ku. 
Suapawe i Ya'u mamakkamma si'o i Ya'u sidutu uanaungnga si'o ringannu 
ṛintulu. I'o sarun Ta'u olaanna ringannu ahewallu tatala᷊ntuppa. 
21Tialaite manga lala᷊nna, pasia'e manga tatialane paddea'e lala᷊nna apan 
amatannu paarorone. Ei, Israel, apule᷊te! Apule᷊te su manga soanu apan 
dorone. 
22Maddatingngu tingngera i'o tawe homago'a, ei walahanna apan 
mala᷊wangnga si Ya'u? I Ya'u buatte nandiaddi manga apa apan wakku su 
runia, sambau apan maaṛindu'a – ma'atiangnga ere wawine uariaga esakka.” 

Lal᷊umanna'u umattu Ruata sutempo addantane 

23 MAWU Apan Lembontaṛṛino, Ruatan Israel nabbisara, “Napawe uma-U 
buatte Ta'u niola'a tumelengnga ere dorone, ne su wanua Yehuda wuṛṛu su 
manga ampungnge sarun aringiṛṛanna apia taumata mabbisara, 
‘Antimanna MAWU mangala᷊matta wuidda susi su Yerusalem tampa 
atatanaanna apan niṛṛae si Tou.’ 
24Taumata sarun matana'a su Yehuda wuṛṛu su manga ampungnge. Poiaroddi 
sarun pia mabbawailla wuṛṛu mamamaduli᷊ winatangnga sapi wuṛṛu 
dombane. 
25I mangitou apan nallome sarun iapaatohassa, wuṛṛu mallappu ana waugu 
niamalu᷊nusanna sarun Ta'u iapaala᷊idda. 
26Sutempo udde taumata sarun mabbisara, ‘Napawe mattiille mala᷊ngnga, i 
ya'u naapendamma malu᷊assa.’ 

27I Ya'u, MAWU, mabbisara manungku sarun a'omanna tempone wanua Israel 
wuṛṛu Yehuda Ta'u peneannu taumata wuṛṛu winatangnga. 
28Su ereapa dorone i Ya'u buatte nallu'adda si mangitou tadea'u wua'udde i 
Ya'u mangabbutta, maṛṛa'a wuṛṛu makkimunsa'a si mangitou, aroddi lai i 
Ya'u sarun mallu'adda si mangitou tadea'u i Ya'u manohassa wuṛṛu i 
mangitou mabbangunna apia. 
29Sutempo udde taumata tate lai mabbisara, ‘Timmadde u'anna wua apan 
mapakkadda, isin anangnge ma'apendamma mangirassa,’ 
30ewe'e isai umanna wua apan mapakkadda, ete i tou sassane apan 
maapendamma mangirassa su isine. Suapan taumata sarun nate ana waugu 
rosane sassane.” 
31 MAWU nabbisara, “Sarun a'omanna tempone i Ya'u ma'ola'a pa'aire apan 
bakku ringannu umattu Israel wuṛṛu Yehuda. 
32Arawe pa'aire udde wali᷊ne ere pa'aire apan Ta'u niola'a ringannu ala᷊mona 
mangitou sutempo Ta'u ni'ehetta i mangitou sinumabbangnga wuassu Mesir. 
Salaiwe i Ya'u ere sangkatou awingngi mangitou, arawe i mangitou 
nassinaaddu pa'aire-U si mangitou. 
33Eteindi pa'aire wakku apan Ta'u niola'a ringannu umattu Israel: Manga tita-
U sarun Ta'u iaddo sulalu᷊mmu naungngi mangitou, wuṛṛu Ta'u iwoṛṛetta 
sulalu᷊mmu ate mangitou. I Ya'u sarun maola'a Ruatan mangitou, wuṛṛu i 
mangitou sarun maola'a uma-U. 
34Tate gunane lai wuassi mangitou mangaṛṛa'a sansulu᷊ngnge 
ipa'illala᷊ MAWU. Ana waugu i mangitou sarangkanambone, wahewalla 
addio'a, sarun maaillala᷊ si Ya'u. Manga pasasala᷊ mangitou sarun 
timbuli᷊anang-Ku, manga rosa mangitou Ta'u ampunganna. I Ya'u, MAWU, 
buatte nabbisara.” 

35Matannallo nisaddia MAWU ipanemakka allo; wula᷊nna wuṛṛu manga 
anumpitanna ipannemakka ṛabbi. Tahalo᷊angnga niongkene na'oman sara 
nallua'a, MAWU Apan Lembontaṛṛino, uddewe aranne. 
36 MAWU naddiandi, “Tantala᷊nna titan dunia tawe mawalu᷊ Israel lai sidutu 
maola'a sambau walahanna. 
37Unnuwisara su sambau tempo langitta wotongnge uuṛṛanna, wuṛṛu wantan 
dunia wotongnge asaṛṛasiranna, sutempo uddewe Israel sarun Ta'u itola᷊'a 
ana waugu ala᷊wo'u inolaanni mangitou apan dale᷊o. I Ya'u, MAWU, buatte 
nabbisara.” 
38 MAWU nabbisara, “Sarun a'omanna tempone ahewallu Yerusalem 
iapararisikka apia maola'a soa-U, wuassu Menara Hananeel maddatingngu 
Ngara Pasallanganna Pi'une. 
39Wua isudde akkittu passaranne mabbatukku Wuiddu Gareb, ana see 
mabbeṛṛo watukku Goa. 
40Ahewallu wawala᷊nne udde, apan nipaatta naola'a pallabbinganna wuṛṛu 
tampa pandammeannu sapadda, wuṛṛu anambon wawaila᷊nna su wiwikku 
Salu᷊kku Kidron maddatingngu Ngara Pasallanganna Awalo᷊ watukku ra'i, 
sarun iṛṛa'e si Ya'u. Soan Yerusalem tate ihohakka apia ara'e ṛimunsaanna.” 

Yeremia 32 

I Yeremia namalli leta'a 

1Su tonna appulo᷊ne i Zedekia ratun Yehuda uaparenta, eteudde tonna 
mapulo᷊ ualu᷊ i Nebukadnezar ratun Babel uaparenta, MAWU nabbisara si ya'u. 
2Sutempo udde tantaran ratun Babel tantala᷊nna mammangalo Yerusalem. I 
ya'u nitaṛṛanganna su rallakku wale᷊n araratuanna 
3ṛattangannu Ratu Zedekia ana waugu niansila᷊nna buatte nangali᷊ata 
manungku MAWU nabbisara arendi, “Ratun Babel sarun Ta'u iwala 
iapaawaddo wuṛṛu mangintaṛṛo su soa indi, 

4wuṛṛu i Ratu Zedekia tawe maatala᷊ngnga. I tou sarun itantilla su ratun 
Babel, wuṛṛu sumaruanna ratu udde see maggahatton tou sassane. 
5Wua'udde i Zedekia sarun iapidda watukku Babel wuṛṛu matana'a poiaroddi 
ma'oman sara i Ya'u makkuumanni tou. Salaiwe i tou mamangalo taumatan 
Babel, i tou sarun tawe maauntungnga. Ya'u, MAWU, buatte nabbisara.” 
6 MAWU nabbisara si ya'u 
7manungku i Hanameel, ana'a esakki tuṛṛangngu iamangku Salum, sarun 
dumanta maddorongnga tadea'u i ya'u mamalli letangnge su Anatot su 
wageangngu leta'i Benyamin. Ana waugu, ete i ya'u tuṛṛangnge apan 
aranianne wotongnge mamalli leta'a udde. 
8See naṛṛino ereapa buatte niwisara MAWU, nirumantate i Hanameel 
ringangku su rallakku wale᷊n araratuanna, wuṛṛu maddorongnga tadea'u i 
ya'u mamalli letangnge. Ana waugu udde i ya'u nangimanna MAWU atonna-
tonna buatte nabbisara si ya'u. 
9-10Ne i ya'u namallite leta'a udde wuassi Hanameel ringannu arega mapulo᷊ 
pitu roitta sala᷊'a. I ya'u namaggo manga mattatiala wuṛṛu su saruanni 
mangitou i ya'u naneengnga surattu pamamalli leta'a udde, see i ya'u 
nandeette segelle wuṛṛu roinne nikilo. 
11Wua'udde i ya'u nanganu surattu pamamalli udde apan piate segelle wuṛṛu 
wawoṛṛetannu manga atoranna see manga atantuanne. I ya'u lai nanganu 
suratta niali᷊nna apan tawe segellene, 
12wuṛṛu suratta darua udde ta'u nionggolla si Barukh ana'i Neria pulunni 
Mahseya. I ya'u nanantilla su saruanni Hanameel see manga mattatialane 
apan buatte naneengnga manga suratta udde, wuṛṛu su saruannu manga 
taumata apan tantala᷊nna ua'ianna su rallakka udde. 
13Su saruanni mangitou sarangkanambone i ya'u nabbisara si Barukh, 
14“MAWU Apan Lembontaṛṛino, Ruatan Israel, namarenta tadea'u i'o 
manengkamma suratta darua indi, mawae ete asline aroddi suratta niali᷊nna, 

wuṛṛu taṛṛoa'a sulalu᷊mmu sambau urinna perselenna tadea'u mataṛṛangnga 
mala᷊nnu. 
15MAWU Apan Lembontaṛṛino, Ruatan Israel, nabbisara manungku wale᷊n, 
leta'a, wuṛṛu waillu anggore sali᷊mmurine sarun ipabbawalli apia su wanua 
indi.” 

Aal᷊iomanni Yeremia 

16Napawe manga surattu pamamalli udde ta'u nionggolla si Barukh, i ya'u 
niumali᷊omanna, 
17“MAWU Apan Atanggaṛṛanne, ete I'o nandiaddi langitta wuṛṛu runia 
ringannu taṛṛino wuṛṛu auatan-Nu apan bahewalla. Tawe saran sambau apan 
masahadda Si'o. 
18I'o napali᷊atta'u darangngu-Nu apan tutune su ṛiwune taumata, arawe I'o lai 
makkuumannu taumata ana waugu rosan hagurangnge. I'o Ruata apan 
mawantuga wuṛṛu matohassa; aran-Nu MAWU Apan Lembontaṛṛino. 
19Manga ṛiin-Nu tawe sulu᷊ngnge, wuṛṛu manga inolaannu maatiangnga; I'o 
maasilo ala᷊wo'a apan a'olaanu taumata, wuṛṛu mabbali᷊ssa si mangitou 
uasulu᷊ngngu inolaanni mangitou. 
20Sutempo dorone I'o ma'ola'a ala᷊ṛṛindu'a wuṛṛu manga inolaanna apan 
bahewalla su Mesir, wuṛṛu na'oman sara orassa indi lai I'o ta'e uata'a ma'ola'a 
udde, mawae suwallattu taumatan Israel aroddi lai suwallattu ala᷊wo'u 
walahanna waine. Ana waugu udde I'o tinumelengke su anambon tampa. 
21Ringannu taṛṛino wuṛṛu atatohan-Nu apan wahewalla I'o nangapiddu 
umattu Israel sinumabbangnga wuassu Mesir. I'o ma'ola'a manga ala᷊ṛṛindu'a 
wuṛṛu manga tiala apan ma'atiangnga see manga riaddianna apan ma'ata'utta 
seetta. 
22Wanua apan mapia wuṛṛu masuwukka indi Ta'u ionggolla si yamiu ere 
buatte pina'ire-Ku su ala᷊mona mangitou. 

23Arawe napawe i mangitou nirumanta watukku wanua indi wuṛṛu 
napaangaṛṛo, i mangitou tate tate lai tumuṛṛutta manga parenta-Nu, wuṛṛu 
tawe mabbiakka tumuṛṛuttu manga ala᷊ṛṛang-Ngu. Sarangkanambone apan 
niparenta-Nu si mangitou tawe saran sambau apan niola'i mangitou. Ana 
waugu udde I'o nandantan ala᷊wo'u asasilaka indi si mangitou. 
24Manga taumatan Babel buatte napararisikku manga tanda'a batu 
palliwunanna mipamali᷊wutta soa huna ipangaṛṛo, wuṛṛu orassa indi i 
mangitou mammangalote. Pangalo, ṛutumma, wuṛṛu ala᷊ṛṛusa'itta maola'a 
pangillule᷊nnu soa indi manawo su lima mangitou. I'o maasilo manungku 
sarangkanambone apan niwisara-Nu nilumiatta'e. 
25Salaiwe aroddi, oh MAWU Apan Atanggaṛṛanne, ete I'o apan nandolo'u 
mamalli leta'a indi su saruannu manga matatialane, salaiwe tate mala᷊nna lai 
soa sarun aṛṛoannu taumatan Babel.” 
26Wua'udde MAWU nabbisara si ya'u, 
27“Tumba'u i Ya'u MAWU, Ruatan anambon taumata. Taweddu masahadda si 
Ya'u. 
28Soa indi sarun Ta'u iwala su lima Nebukadnezar ratun Babel suadio'a 
ringannu tantarane. I mangitou sarun mangaṛṛo soa indi, 
29wuṛṛu manoṛṛobba na'oman sara masue suadio'a ringannu manga wale᷊n 
manga taumata ma'asabbangngu asasa'u-U, ana waugu su wowon atuppu 
manga wale᷊n udde i mangitou mannambunnu amania si Baal wuṛṛu 
mallali᷊nnu ua'e anggore ipassubba manga monganna. 
30Ro'en pinanattaṛṛannu watti'i mangitou, taumatan Israel wuṛṛu taumatan 
Yehuda buatte na'ola'a si Ya'u tawe malu᷊assa. I mangitou mapasabbangngu 
asasa'u-U ringannu manga inolaanni mangitou apan dale᷊o. 
31Ro'en soa indi niapararisikka, tumanangnge buatte na'ola'a si Ya'u mangke 
nasa'u atonna. I Ya'u buatte nakkawessa mamate si mangitou, 

32ana waugu ala᷊wo'u ala᷊le᷊o apan niola'u taumatan Yehuda wuṛṛu Yerusalem 
suadio'u manga ratu, tembonannu pamarenta, imam, wuṛṛu manga nabi 
mangitou. 
33I mangitou buatte nanantang-Ku salaiwe I Ya'u sidutu mangngenggenna si 
mangitou, i mangitou maddiri maddaringikka wuṛṛu mangimanna. 
34Ewe'e lai wale᷊n apan niola'a hunan tampan patataṛṛamawuanna si Ya'u 
buatte niluhuranni mangitou ringannu pinangaddoannu manga paalu᷊anni 
mangitou apan maarantinna su tampa udde. 
35I mangitou napararisikku manga mezbah hunam Baal su Wawala᷊nnu 
Hinom, wuṛṛu nangonggollu manga ana'i mangitou si Dewa Molokh. 
Sumbali᷊, i Ya'u taambe saran paassa nandolokki mangitou ma'ola'a inolaanna 
udde, ewe'e lai tawe nilumapputa sulalu᷊mmu ṛingirang-Ku manungku i 
mangitou ma'ola'a inolaanna ala᷊le᷊one udde wuṛṛu naarosa taumatan 
Yehuda.” 

Pa'aire apan mangngonggollu antimma 

36 MAWU, Ruatan Israel, nabbisara si ya'u, “Yeremia, walahannu Israel 
mabbisara manungku pangalo, ṛutumma, wuṛṛu ala᷊ṛṛusa'itta sarun maaola'a 
soa indi manawo su liman datun Babel. Orassa indi paddaringikke apa apan 
Ta'u iwisara. 
37I Ya'u sarun manggemonnu walahanna indi wuassu anambon banua 
sutampa i mangitou Ta'u nisali᷊awukka ana waugu asasa'u-U wuṛṛu araṛṛagi-
U si mangitou. I mangitou sarun Ta'u iapidda mapule᷊ watukku tampa indi 
wuṛṛu Ta'u iwala matana'a isindi ringannu matammudda. 
38I mangitou sarun maola'a uma-U, wuṛṛu i Ya'u sarun maola'a Ruata 
mangitou. 
39I Ya'u sarun mangonggolla si mangitou tumba'u sambau tuddan 
pabbiaṛṛanna: eteudde, mangaddatta si Ya'u sara mala᷊nnu-la᷊nnu; olangnge 
sarun mangapiddu apapia si mangitou sassane, wuṛṛu su papapulunni 
mangitou. 

40I Ya'u sarun ma'ola'a paaire apan tawe pattaala᷊nne ringanni mangitou. I 
Ya'u tawe mangillolo᷊ ma'ola'a apapia si mangitou. I Ya'u sarun ma'ola'a si 
mangitou matta'utta wuṛṛu maaddatta si Ya'u ringannu ahewallu naungnga 
tadea'u i mangitou tawe mangindau-U. 
41I Ya'u sarun malu᷊assa ma'ola'a apapia si mangitou, wuṛṛu ma'ola'a si 
mangitou matatana'a su wanua indi saran mala᷊nnu-la᷊nnu. 
42Su ereapa i Ya'u buatte nandantan asasilaka su walahanna indi, aroddi lai 
Ya'u sarun mangonggollu sarangkanambone apan mapia apan buatte Ta'u 
pina'ire si mangitou. 
43Taumata mabbisara manungku wanua indi naola'e ere wadda'u anne apan 
tawe atanaannu taumata wuṛṛu winatangnga, wuṛṛu manungku wanua indi 
nanawote su liman taumatan Babel. Arawe i Ya'u mabbisara manungku allo 
addantane manga wawaila᷊nnu sarun ipabbawalli apia su wanua indi; 
44surattu pamamalline sarun teengannu, pia segelle, wuṛṛu tohasannu manga 
matatialane. Udde sarun mariaddi su wageangngu leta'i Benyamin, su manga 
ampungnga maranin Yerusalem, wuṛṛu su manga soan Yehuda, su manga soa 
su panenteanna, wuṛṛu su Yehuda samba'a timukka. Walahanna indi sarun 
Ta'u isule᷊ apia olangnge su wanua indi. I Ya'u, MAWU, buatte nabbisara.” 

Yeremia 33 

Pa'aire waine apan mangnggollu antimma 

1Sutempo i ya'u ta'e tataṛṛanganna si rallakka, i ya'u naasomba tanata 
wuassu MAWU 
2apan nandiaddi runia wuṛṛu nallanginnu saṛṛene see nangaddo su tampane. 
I tou nabbisara, 
3“Sala᷊ndete si Ya'u, ne i Ya'u sarun sumimbakka; sarun Ta'u iapasingkatta si 
yamiu manga inolaanna apan maṛṛamaga wuṛṛu maatiangnga apan ta'e 
awaganannu. 

4Wale᷊n araratuannu Yehuda wuṛṛu manga wale᷊n su soan Yerusalem buatte 
nihohakka ipanohassa tanda'a wuassu tatalliwunna wuṛṛu lala᷊'on seetta. 
Arawe i Ya'u, MAWU, Ruatan Israel, mabbisara manungku, 
5tawe gunane lumawangnga taumatan Babel, ana waugu olangnge udde 
tumba'u ma'ola'a soa indi mapenen binalu᷊nannu manga taumata apan nipate-
U sulalu᷊mmu asasa'u wuṛṛu araṛṛagi-U si mangitou. I Ya'u maddirite lai 
ma'ellega soa indi ana waugu taumatane buatte na'ola'a ala᷊le᷊o. 
6Arawe sutempo addantane i Ya'u sarun mapawelengngu ola'u soa indi wuṛṛu 
tumanangnge; i mangitou sarun matohassa apia. I Ya'u sarun mangonggolla 
si mangitou lalu᷊manna'a wuṛṛu atatahula᷊ndimma apan nangillembo. 
7Yehuda wuṛṛu Israel sarun Ta'u olaanna tumelengnga ere dorone wuṛṛu i 
mangitou sarun dumarisikka apia maola'a uma-U. 
8I Ya'u sarun mamaresi si mangitou wuassu manga rosa apan buatte niola'i 
mangitou su saruang-Ku; manga rosa wuṛṛu lala᷊wangngi mangitou sarun 
Ta'u ampunganna. 
9Yerusalem sarun maola'a ala᷊lu᷊assa wuṛṛu ilallala-U. Ala᷊wo'u walahanna su 
runia sarun mata'utta wuṛṛu matalo᷊ see mangaddatta si Ya'u, napawe 
maaringikka ola'u apapia apan Ta'u niola'a su tumana'u Yerusalem, wuṛṛu su 
ola'u lalu᷊manna'a apan Ta'u nionggolla su soa udde.” 
10 MAWU nabbisara, “Taumata mabbisara manungku tampa indi ere wadda'u 
anne, tawe taumata ara'e winatangnga apan matana'a isudde. Wisaram 
mangitou udde atonna, ana waugu manga soan Yehuda wuṛṛu manga lala᷊nna 
su Yerusalem tate loṛṛone abbi; tawe taumata ara'e winatangnga apan 
matana'a isudde. 
11Arawe su manga tampa udde sarun aringiṛṛanna apia tingikku ala᷊lu᷊assa 
wuṛṛu lala᷊la'a see aantari manga taumata apan uaapiddu sasamba 
aadiangkamanna watukku wale᷊-U. I mangitou sarun mabbisara, 
‘Pa'adiangkamante su MAWU Apan Lembontaṛṛino, ana waugu i Tou mapia 

wuṛṛu darangngu-Ne tawe patta'ala᷊nne.’ Wanua indi sarun Ta'u olaanna 
manambo wiakke ere dorone. I Ya'u, MAWU, buatte nabbisara.” 
12 MAWU Apan Lembontaṛṛino nabbisara, “Wanua wuṛṛu manga soane apan 
ere wadda'u anne indi tawe atanaannu taumata ara'e winatangnga. Salaiwe 
aroddi, su allo addantane sarun pia lai manga wadda'u nannalo᷊ tampan 
taumata mammaduli᷊ manga dombane. 
13Su manga soa su wageangngu leta'u penenteanna, wawala᷊nnu 
panenteanna, wageangngu Yehuda samba'a timukka, wuṛṛu wageangngu 
leta'i Benyamin see manga ampungnga maranin Yerusalem, wuṛṛu manga 
soan Yehuda, manga mallalu᷊'adda sarun manddeengnga apia manga domba 
mangitou. I Ya'u, MAWU, buatte nabbisara.” 
14 MAWU nabbisara, “Sarun a'omanna tempone i Ya'u manipussu paaire apan 
buatte Ta'u niola'a ringannu Israel wuṛṛu Yehuda. 
15Sutempo udde sangkatou apan matuli᷊dda wuassu papapulunni Daud sarun 
Ta'u pileanna maola'a ratu. Ratu udde sarun mammanara ringannu 
atatuli᷊dda wuṛṛu naṛṛino su ahewallu wanua. 
16Taumatan Yehuda wuṛṛu tumana'u Yerusalem sarun iapaasala᷊matta wuṛṛu 
mabbiakka ringannu mala᷊ngnganna. Soan Yerusalem sarun isaggo 
‘MAWU Mananala᷊matti Ite’. 
17I Ya'u, MAWU, na'ire manungku sidutu sarun pia sangkatou wuassu 
papapulunni Daud apan maola'a ratun Israel; 
18sidutu sarun pia manga imam wuassu ṛuanganni Lewi apan mangngimbe 
si Ya'u wuṛṛu mangngonggollu sasamba winatangnga, gandumma wuṛṛu 
sasamba itattambunna.” 
19-20 MAWU nabbisara si ya'u, “I Ya'u buatte namattan pa'aire ringannu allo 
wuṛṛu ṛabbi, tadea'u allo wuṛṛu ṛabbi sidutu ruddanta sutempone; paaire 
udde tawe wotongnge pappasanna. 

21Aroddi lai Ya'u buatte namattan paaire ringannu allang-Ku Daud, 
manungku wuassu papapulunne sidutu sarun pia sangkatou apan maola'a 
ratu; wuṛṛu i Ya'u buatte namattan paaire ringannu manga imam 
papapulunni Lewi manungku i mangitou sidutu sarun mangimbe si Ya'u. 
Manga paaire udde tawe iapappassa. 
22I Ya'u sarun manimu papapulunni allang-Ku Daud wuṛṛu manga imam su 
ṛuanganni Lewi, ma'oman sara anambone maola'a ere anambon anne su 
winggin sahatta wuṛṛu anumpitanna su langitta apan tawe iareengnga.” 
23 MAWU nabbisara si ya'u, 
24“Buattewe i'o nanutukka wisaran taumata ipabbisara Israel wuṛṛu Yehuda? 
I mangitou mabbisara manungku i Ya'u buatte nandammen walahanna darua 
indi apan buatte Ta'u nipile udde. Ana waugu udde i mangitou 
mangngaddio'a uma-U, wuṛṛu tate lai ma'ellega si mangitou udde sambau 
walahanna. 
25Arawe su ereapa i Ya'u, MAWU, buatte namattan sambau pa'aire ringannu 
allo wuṛṛu ṛabbi, wuṛṛu na'ola'a tita apan mangngatokku langitta wuṛṛu 
runia, 
26aroddi lai Ya'u sarun sidutu uaaggassa pa'aire-U ringannu papulunni Yakub 
wuṛṛu ringannu allang-Ku Daud. Sangkatou wuassu papapulunni Daud sarun 
Ta'u pileanna mamarenta papapulunni Abraham, Ishak, wuṛṛu Yakub. I Ya'u 
sarun umakkannu uma-U, wuṛṛu ma'ola'a si mangitou su lalu᷊manna'a apia.” 

Yeremia 34 

Tanata si Zedekia 

1Sutempo i Nebukadnezar ratun Babel ringannu tantarane apan nitohassu 
manga tantara wuassu ala᷊wo'u walahanna wuṛṛu araratuanna apan 
nassuṛṛubbawa si tou nirumanta mamangalo Yerusalem wuṛṛu manga soa 
maranine, MAWU nabbisara si ya'u. 

2I tou nandolo'u inai ringanni Zedekia ratun Yehuda, wuṛṛu iapawisara 
arendi, “I Ya'u, MAWU Ruatan Israel, sarun manantillu soa indi su ratun Babel 
wuṛṛu sarun soṛṛowanni tou. 
3I'o tawe maatala᷊ngnga, ewe'e sametanna wuṛṛu itantilla si tou. I'o sarun 
massomba wuṛṛu maggahatton tou sassane, wua'udde i'o inaite watukku 
Babel. 
4Arawe paddaringikke wisara-U indi su olangngu, Zedekia! I'o tawe nate 
sulalu᷊mmu pangalo, 
5ewe'e mate ringannu matammudda. Wuṛṛu ereapa tumanangnge 
mannambunnu amania sutempo mallabbingu ala᷊monanu apan namarenta 
tantala᷊nna i'o taambe, aroddi lai tumanangngu sarun manambunnu amania 
hunanu. I mangitou sarun lumalo᷊ wuṛṛu mabbisara, ‘Uare! Ratung kami 
natete!’ I Ya'u, MAWU, buatte nabbisara.” 
6Ne tanata MAWU udde ta'u niapasingkatta si Ratu Zedekia su Yerusalem, 
7sutempo tantaran ratun Babel tantala᷊nna mammangalo soa udde. I 
mangitou lai namangalo soa Lakhis wuṛṛu Aseka, darua soa pia tanda batune 
apan ta'e pia su Yehuda. 

Pallal᷊agu apan mallinga manga allangnga 

8I Ratu Zedekia wuṛṛu tumana'u Yerusalem na'ola'a paaire ipamallossu 
9manga allangngu Ibrani, mawae ete esakka aroddi lai wawine tadea'u tawe 
saran sangkatou wuassu walahannu Israel apan mangngallangnga taumata 
sambalahanne. 
10Anambon tumana'u araratuanna wuṛṛu manga tembonannu araratuanna 
apan buatte na'ola'a paaire ipamallossu manga allangnga i mangitou wuṛṛu 
tate mangallangnga apia, atonna-tonna mamallossu manga allangngi 
mangitou udde. 
11Arawe wua'udde ṛingiranni mangitou nawalu᷊, ana see nanganu apia manga 
allangnga udde, wuṛṛu niwata'a maola'a allangnga apia. 

12-13Ne MAWU, Ruatan Israel, nandolo'u nabbisara arendi su manga taumata 
udde, “Sutempo i Ya'u nangapiddu ala᷊monanu sinumabbangnga wuassu 
Mesir wuṛṛu namallossi mangitou wuassu pattaṛṛua allanganna, i Ya'u buatte 
na'ola'a paaire si mangitou. 
14I Ya'u nabbisara manungku anambon allangngu Ibrani apan buatte 
nangimbe annummu tonna ala᷊nnune, ṛinone ipallossa su panginsueannu 
tonna appitune. Arawe ala᷊monanu maddiri mappandumma ara'e 
maddaringikka wisara-U udde. 
15Manga pira allo nali᷊u i yamiu namalu᷊ pallala᷊gunu wuṛṛu inolaannu 
maalu᷊assa naung-Ku. I yamiu sarangkanambone nabbaidda mamallossu 
manga allangnga walahanni yamiu, wuṛṛu nangiittu paaire ringang-Ku 
sulalu᷊mmu Wale᷊-U. 
16-19Manga tembonannu pamarentan Yehuda wuṛṛu Yerusalem su sambau 
ringannu mamanaran bale᷊n araratuanna, manga imam wuṛṛu anambon 
mandariagga letangngu buatte namattan pa'aire udde ringannu nakkata sapi, 
niwa'a nitahia darua, wuṛṛu niumamatta suwallattu darua wa'an sapi udde. 
Arawe, wua'udde ṛingiranni yamiu nawalu᷊ wuṛṛu nallobbossa si Ya'u. Manga 
allangnga apan buatte nipallossi yamiu ere su apulu mangitou, niule᷊anni 
yamiu apia wuṛṛu niwata'a maola'a allangnga apia. Ana waugu udde, i 
Ya'u, MAWU, nabbisara manung-Ku i yamiu buatte nilumawangnga parenta-
U, wuṛṛu tumuṛṛutta manga atorannae, ana waugu i yamiu tawe namallossu 
sansulu᷊ngngu walahannu Israel. Ore, orassa indi mappianne i Ya'u 
mangonggollu apapallossa si yamiu; apapallossa tadea'u mate sulalu᷊mmu 
pangalo ara'e ala᷊ṛṛusa'itta ara'e ṛutumma. I Ya'u sarun ma'ola'a si yamiu ere 
lai i yamiu na'ola'a sapi apan niṛṛatang kamiu udde.I Ya'u sarun ma'ola'a 
ala᷊wo'u walahanna su runia pia atata'utta maasilo inolaang-Ku si yamiu. 
20I Ya'u sarun manantilli yamiu su seetta apan mappulu mamate si yamiu. 
Winalu᷊nannu sarun inasannu manu'u winalanganna wuṛṛu winatangnga 
mala᷊ṛṛaga. 

21I Zedekia ratun Yehuda wuṛṛu manga tembonannu pamarentane sarun Ta'u 
itantilla su manga taumata apan mappulu mamate si mangitou. I Ya'u sarun 
manantilli mangitou su tantaran Babel, apan orassa indi nanantangken 
kamiu. 
22I Ya'u sarun mangongollu darolokka tadea'u i mangitou mabbelengnga su 
soa indi, ana see malliwunna, mangaṛṛo, wuṛṛu manoṛṛobba soa udde. 
Manga soan Yehuda sarun Ta'u olaanna ere wadda'u anne apan tawe 
tanaannu taumata. I Ya'u, MAWU, buatte nabbisara.” 

Yeremia 35 

I Yeremia wuṛṛu ṛuanganni Rekhab 

1Sutempo Yoyakim ana'i Yosia naola'a ratun Yehuda, MAWU nabbisara si 
ya'u, 
2“Roote paggahatto manga taumata ṛuanganni Rekhab. Apira'e i mangitou 
su sambau wabbo'a sulalu᷊mmu Wale᷊-U, wuṛṛu i mangitou sarueten anggore.” 
3Ne i ya'u inaite nanalo᷊ho anambon ṛuanganni Rekhab, eteudde Yaazanya 
(ana'u sangkatou aranne i Yeremia ana'i Habazinya) suadio'a ringannu 
anambon tuṛṛangnge wuṛṛu ala᷊ṛṛanangnge esakka. 
4I ya'u nangapiddi mangitou watukku Wale᷊ MAWU sulalu᷊mmu wabbo'a 
manga mala᷊ṛṛenggeni Nabi Hanan ana'i Yigdalya. Wabbo'a udde addone 
ali᷊urosone wuassu wabbo'a Imam Maaseya ana'i Salum, maranin wabbo'a 
manga mammamanara waine. Maaseya uddewe pegawe apan atanggaṛṛanne 
apan uariaga manga ngara su Wale᷊n MAWU. 
5Wua'udde i ya'u nangaddo su saruannu manga taumatan Rekhab udde 
manga cawanna apan napenen anggore, wuṛṛu manga halasi. See i ya'u 
nabbisata si mangitou, “Sala᷊matte ma'inumma.” 
6Arawe i mangitou sinumimbakka, “I yami tawe ma'inumma anggore. 
Ala᷊monang kami Yonadab ana'i Rekhab manningaddi yami wuṛṛu 

papapulunni yami ma'inumma anggore. Sasingadda udde iappaamatta saran 
mala᷊nnu-la᷊nnu. 
7I yami tawe wotongnge mabbailla, wuṛṛu lai wotongnge mamaṛṛe ara'e 
manahuanna waillu anggore. Su alo᷊'engngu pabbiaṛṛanna, i yami lai tawe 
wotongnge mapararisikku wale᷊n. I yami ṛinone matana'a su rasanna, tadea'u 
wotongnge mamanua su leta'a indi ere taumata raho. 
8Sarangkanambone apan niparentan Yonadab si yamiu buatte nituṛṛutanni 
yami. Su alo᷊'engngu pabbiaṛṛanna, i yami wuṛṛu ana'a awingngi yami tawe 
wotongnge ma'inumma anggore. 
9-10I yami tawe napararisikku wale᷊n maola'a tampa atanaanni yami, arawe 
uatana'a sulalu᷊mmu wale᷊n rasanna. I yami lai tawe uatahuanna waillu 
anggore, wailla ara'e lai sambatu wualannu gandumma iasi'a. Aunne, ala᷊wo'a 
apan niparentan ala᷊monan kami Yonadab udde, mangke tattuṛṛutanni yami 
abbi. 
11Arawe sutempo i Ratu Nebukadnezar namangalo wanua indi, i yami 
nakkawessa mappianne tumala᷊ngnga wuassu tantaran Babel wuṛṛu tantaran 
Siria, wuṛṛu inaite mangingkatta su Yerusalem. Ana waugu udde i yami 
orassa indi uatana'a isindi.” 
12-13Wua'udde MAWU Apan Lembontaṛṛino, Ruatan Israel, nandolo'u inai 
ringannu taumatan Yehuda wuṛṛu Yerusalem, wuṛṛu namasingkattu 
tanata MAWU indi si mangitou, “I Ya'u, MAWU, maiwalo᷊ anio i yamiu maddiri 
maddaringikka si Ya'u, wuṛṛu maddiri tumuṛṛutta manga parenta-U. 
14Yonadab naningaddu papapulunne ma'inumma anggore, wuṛṛu i mangitou 
tinumuṛṛutta su sasingadda udde. Naddatingngu allo indi tawe saran 
sangkatou wuassi mangitou apan ma'inumma anggore. Arawe i Ya'u sidutu 
mabbisara si yamiu, arawe i yamiu maddiri maddaringikka. 
15I Ya'u sidutu mandolokka ringanni yamiu anambon allang-Ku manga nabi, 
wuṛṛu i mangitou buatte nanantiro si yamiu tadea'u mamalu᷊ pallala᷊gunu 
wuṛṛu tate ma'ola'a ala᷊le᷊o. I mangitou mapanaungnga si yamiu tadea'u ariete 



2024 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

massubba manga mawu waine wuṛṛu tate mattaṛṛamawu si mangitou, 
tadea'u i yamiu wotongnge sidutu uatana'a su wanua indi apan buatte Ta'u 
nionggolla si yamiu wuṛṛu su ala᷊monanu. Arawe i yamiu maddiri 
mappandumma wuṛṛu maddiri maddaringikka si Ya'u. 
16Papapulunni Yonadab matuṛṛutta su parentan iupungngu ala᷊mona 
mangitou, arawe i yamiu maddiri tumuṛṛutta si Ya'u. 
17Ana waugu udde, i Ya'u, MAWU Apan Lembontaṛṛino, Ruatan Israel, sarun 
mandanta si yamiu – manga taumatan Yehuda wuṛṛu Yerusalem – ala᷊wo'u 
asasilaka apan buatte Ta'u tinantunna maṛṛia'a si yamiu, ere buatte Ta'u 
niwisara. Olangnge udde Ta'u olaanna ana waugu i yamiu maddari 
maddaringikka napawe i Ya'u mabbisara si yamiu, wuṛṛu i yamiu maddiri 
sumimbakka sutempo i Ya'u mamaggo si yamiu.” 
18Wua'udde i ya'u nabbisara su manga taumata ṛuanganni Rekhab 
manungku MAWU Apan Lembontaṛṛino, Ruatan Israel, nabbisara arendi, “I 
yamiu buatte tinumuṛṛutta ala᷊monanu i Yonadab; anambon parentane 
niraringiṛṛanna wuṛṛu iaamatta. 
19Ana waugu udde, i Ya'u, MAWU Apan Lembontaṛṛino, Ruatan Israel, 
maddiandi manungku wuassu papapulunni Yonadab ana'i Rekhab sidutu 
sarun pia sangkatou esakka apan mangngimbe si Ya'u.” 

Yeremia 36 

I Barukh nabbasan buke lalul᷊unanna su Wal᷊e MAWU 

1Su tonna aiappanne napawe Yoyakim ana'i Yosia naola'a ratun 
Yehuda, MAWU nabbisara si ya'u, 
2“Anute sambau buke lalulu᷊nanna, wuṛṛu woṛṛeta'a isudde 
sarangkanambone apan buatte Ta'u niwisara si'o su ola'u Israel wuṛṛu 
Yehuda, wuṛṛu su ola'u ala᷊wo'u walahanna. Woṛṛeta'e anambon wisara-U 
ro'en i Ya'u paarorone nabbisara si'o sutempo i Ratu Yosia uaparenta 
naddatingngu allo indi. 

3Asinungka taumatan Yehuda tate ma'ola'a ala᷊le᷊o napawe i mangitou 
maaringikka su ola'u anambon asasilaka apan Ta'u niṛṛia'a si mangitou. Ne i 
Ya'u sarun mangampungnga rosa wuṛṛu ala᷊le᷊o mangitou.” 
4Ana waugu udde i Ya'u namaggo si Barukh ana'i Neria wuṛṛu nangampona 
si tou anambon bisara MAWU si ya'u. Ne i Barukh namoṛṛettu 
sarangkanambone sulalu᷊mmu buke lalulu᷊nanna udde. 
5Wua'udde i ya'u nangonggollu parenta indi si tou, “I ya'u tawe niwala apia 
sumutta su Wale᷊ MAWU. 
6Ana waugu udde, amungkangngu nia'omante tempone taumata mappuasa, 
i'o ṛinone inai poiaroddi, wuṛṛu mabbasa ringannu tingikka ma'ikkatta 
sarangkanambone apan ta'u niampona si'o, tadea'u i mangitou 
maddaringikka anambon bisara MAWU si ya'u. Manarate udde su tampa apan 
botongnge i'o daringiṛṛannu suapan taumata apan sulalu᷊mmu Wale᷊n MAWU, 
nasutta taumatan Yehuda apan nirumanta wuassu manga soa mangitou. 
7Asinungka ana waugu udde i mangitou sarun umali᷊omanna su MAWU, 
wuṛṛu mawalu᷊ wuassu manga inolaanni mangitou apan 
dale᷊o. MAWU mangke nasa'u atonna si mangitou wuṛṛu mammansaggi 
mangitou.” 
8Ne i Barukh nabbasaten bisara MAWU su Wale᷊ MAWU, ere buatte niparenta 
si tou. 
9Su wulanna assione tonna ali᷊mane sutempo Yoyakim ratun Yehuda, 
tumanangnge nappuasa tadea'u maasomba aakkanna wuassu MAWU. 
Tumana'u Yerusalem wuṛṛu manga taumata apan nirumanta wuassu 
mangasoan Yehuda, sarangkanambone nappuasa. 
10Ana see i Barukh nabbasa wuassu buke lallulu᷊nanna udde ala᷊wo'a apan 
buatte ta'u niwalo᷊, wuṛṛu sarangkanambone uararingikka. Pabbawasa udde 
niola'a su Wale᷊ MAWU su antorin Gemarya, ana'i Safan ruddu tuli᷊ssu 
araratuanna. Antori udde addone su rallakka ali᷊u rosone, maranin dala᷊nna 
sumutta watukku Ngara pasallanganna Wakku su Wale᷊n MAWU. 

Buke lalul᷊unanna niwasa su manga tembonannu araratuanna 

11I Mikhaya ana'i Gemarya wuṛṛu pulunni Safan uararingikka si Barukh 
mabbasan bisara MAWU wuassu buke lalulu᷊nanna udde. 
12Ana see i tou inaite watukku wale᷊n araratuanna, su antorin ruddutuli᷊ssu 
araratuanna. Isudde anambon tembonanne tantala᷊nna maammulla. I Delaya 
ana'i Semaya, i Elnatan ana'i Akhbor, i Gemarya ana'i Safan, i Zedekia ana'i 
Hananya, i Elisama ana'u sangkatou ruddutuli᷊ssa, wuṛṛu manga tembonanne 
waine isudde. 
13I Mikhaya namasingkatta si mangitou, sarangkanambone apan niwasan 
Barukh su Wale᷊ MAWU. 
14Wua'udde manga tembonanne udde nandolokki Yehudi (eteudde ana'i 
Netanya, pulunni Selemya, tuwonnuta'i Kusyi) ringanni Barukh ringannu 
parenta tadea'u iaparanta wuṛṛu mangapidda ringanni mangitou buke 
lalulu᷊nanna apan buatte niwasane udde. Ne i Barukh nangapidden buke 
udde. 
15“Ringannu addata aiana'e,” unnu mangitou, “wasa'e buke lalulu᷊nanna udde 
si yami.” Ne i Barukh tinumuṛṛutta. 
16Napawe i tou buatte nabbasa, i mangitou nasasailete ringannu apendamma 
sussinggawanga ana see nabbisara si Barukh, “I yami ṛinone mamasingkattu 
olangnge indi su ratu.” 
17Wua'udde i mangitou naiwalo᷊, “Annama'o walo᷊a'a si yami ereapa i'o 
namoṛṛettu sarangkanambone indi. Apa i Yeremia apan nangampona si'o?” 
18“Atonna, suapan bisara apan uawoṛṛetta isindi buatte niamponan Yeremia 
si ya'u, wuṛṛu ia'i namoṛṛetta ringannu tinta su buke lalulu᷊nanna indi,” 
sasimbakki Barukh. 
19“I'o wuṛṛu i Yeremia ṛinone pa'imbuni. Arie ma'oman sara pia taumata 
maasingkatta pa'imbuniannu udde,” unni mangitou. 

Ratu nanutungnga buke lalul᷊unanna udde 

20Manga tembonanne udde nangaddon buke lalulu᷊nanna udde su wabbo'an 
Elisama, ruddutuli᷊ssa udde, wua'udde inaite ringannu ratu namasingkattu 
sarangkanambone. 
21Wua'udde ratu nandolokki Yehudi inai niapaala᷊ppa buke lalulu᷊nanna 
udde. Napawe buatte nianu wuassu wabbo'an Elisama, i Yehudi nabbasate 
su saruannu ratu wuṛṛu su anambon tembonanne apan tantala᷊nna uarisikka 
uapali᷊wutta si tou. 
22Sutempo udde wula᷊nna assione, wuṛṛu ratu tantala᷊nna ua'ianna su 
saruannu pandu'u wale᷊n araratuanna sutempo masunge. 
23Aroddi lai i Yehudi napawe buatte nabbasan tatallu ara'e appattu 
addoanne, ratu namototta wageangnge udde ringannu lari'a addio'a wuṛṛu 
tinuntungnga sulalu᷊mmu putungnga. Etearoddi sidutu niolangnge na'oman 
sara buke lalulu᷊nanna udde nasuen tutungnge. 
24-25Salaiwe i Elnatan, i Delaya, wuṛṛu i Gemarya mangke sussala᷊nde tadea'u 
ratu tawe manutungnga buke lalulu᷊nanna udde, arawe i tou maddiri 
maddaringikka si mangitou. Mawae ete ratu aroddi lai manga tembonanne 
apan naaringikka lalo᷊ṛṛon buke udde tawe mata'utta ara'e pia apendamma 
sussassilla. 
26Ratu ewe'e lai namarenta parinsine, eteudde Yerahmeel, suadio'a ringanni 
Seraya ana'i Azriel wuṛṛu Selemya ana'i Abdeel, tadea'u manametta si ya'u 
wuṛṛu si Barukh ruddutuli᷊'u. Arawe iambua niwuni MAWU. 
27Napawe Ratu Yoyakim buatte nanutungnga buke lalulu᷊nna apan ta'u 
niampona si Barukh udde, MAWU nandolo'u 
28niapaala᷊ppa buke lalulu᷊nna apan baine, wuṛṛu nangali᷊nna anambon 
woṛṛetta apan uawoṛṛetta su buke lalulu᷊nna apan paarorone udde. 
29MAWU nandolo'u niapawalo᷊ arendi su ratu, “I'o buatte nanutungnga buke 
lalulu᷊nna udde, wuṛṛu i'o naiwalo᷊ si Yeremia anio i tou namoṛṛetta 

manungku ratun Babel sarun dumanta wuṛṛu makkimunsa'a wanua indi see 
mamate tumanangnge suadio'a ringannu manga winatangnga. 
30Ana waugu udde, i Ya'u, MAWU, mabbisara si'o ei Ratu Yoyakim, manungku 
tawe saran sangkatou wuassu papapulunnu sarun mamarenta maola'a ratu 
wuassu papapulunni Daud. Winalu᷊nannu sarun ituntungnga su liudde, iwati 
su paddissa sutempo allo, wuṛṛu wala᷊ngngukka sutempo ṛabbi. 
31I'o, papapulunnu, wuṛṛu manga tembonannu sarun Ta'u iṛṛuumanna ana 
waugu manga rosa apan niola'i yamiu. I Ya'u sarun mandanta si yamiu 
asasilaka apan Ta'u maria'a yamiu, ana waugu mawae i'o aroddi lai tumana'u 
Yerusalem tawe manutukka manga wawansa-U.” 
32Ne i ya'u nanganu buke lalulu᷊nna apan bakku, wuṛṛu nionggolla si Barukh 
ruddutuli᷊'u. Ana see i tou namoṛṛettu sarangkanambone apan ta'u niampona 
si tou, eteudde lalo᷊ṛṛon buke lalulu᷊nanna apan paarorone nitambannu lai 
manga pira tanata waine ereudde. 

Yeremia 37 

Darorongngi Zedekia si Yeremia 

1Sutempo i Nebukadnezar ratun Babel namarentin Yoyakhin, i tou namile si 
Zedekia ana'i Yosia naola'a ratun Yehuda. 
2Arawe mawae i Zedekia aroddi lai manga tembonanne wuṛṛu tumanangnge 
maddiri tumuṛṛutta tanata MAWU apan nionggollu MAWU niapawalo᷊ si ya'u. 
3Ratu Zedekia nandolokki Yukhal ana'i Selemya, wuṛṛu Imam Zefanya ana'i 
Maaseya tadea'u maddorongnga si ya'u umali᷊omanna su MAWU Ruata hunan 
hausannu walahanna. 
4Sutempo udde i ya'u taambe nitaṛṛo sulalu᷊mmu tuttupanna wuṛṛu ta'e 
walate apulu umamatta suwallattu tumanangnge. 
5Tantaran Babel tantala᷊nna malliwunna Yerusalem, arawe napawe i 
mangitou naaringikka manungku tantaran Mesir nanantangke Mesir inai 
mapapangalo, i mangitou sinumoṛṛotta. 

6 MAWU, Ruatan Israel, nandolo'u 
7mabbisara arendi su daroloṛṛanni Zedekia: “Walo᷊a'e si Zedekia, ‘Tantara 
Mesir apan tantala᷊nna mattudda inawarendi massumbala si'o, sarun 
mabbelengnga mapule᷊. 
8Ana see taumatan Babel sarun mabbelengnga wuṛṛu mamangalo soa indi, 
see mamaddo wuṛṛu manoṛṛobba. 
9I Ya'u, MAWU, mapanaungnga si yamiu, tadea'u arie pamahia watangannu 
ringannu maṛṛingidda manungku taumatan Babel napule᷊te wuṛṛu tate 
mabbelengnga apia. 
10Unnuwisara i yamiu maawaddo anambon tantaran Babel ma'oman sara 
mallambe ete ingana'a nangkale᷊ssa wahewalla sulalu᷊mmu manga rasanni 
mangitou, arawe i mangitou sarun mabbuatta wuṛṛu manoṛṛobba sara masue 
soa indi.’ ” 

I Yeremia nisametta wuṛṛu niṛṛuumanna 

11Tantaran Babel sinumoṛṛotta wuassu Yerusalem ana waugu tantara Mesir 
inaite mattudda soan udde. 
12Ne i ya'u nanantangngu Yerusalem wuṛṛu inaite su wageangngi Benyamin 
tadea'u manarimmattu tahian bua'u buassu leta'a pussa'an ṛuanganna. 
13Arawe sutempo i ya'u na'omate su Ngara Pasallanganna su leta'u Benyamin, 
tembonannu tantara apan mammanara isudde nanaṛṛangnga si ya'u wuṛṛu 
nabbisara, “I'o tumala᷊ngnga su samba'an taumatan Babel!” (Tembonannu 
tantara udde aranne i Yeria; i tou ana'i Selemya wuṛṛu pulunni Hananya.) 
14I ya'u nabbali᷊ssa, “Tawe aroddi! I ya'u tawe pandumma tumala᷊ngnga su 
samba'an seetta.” Arawe i Yeria maddiri maddaringikka. I tou nanametta 
wuṛṛu nangapi'u sinumaruanna manga tembonannu araratuanna. 
15I mangitou mandona atonna si ya'u, wuṛṛu namarenta tadea'u i ya'u 
puula᷊nna wuṛṛu itaṛṛo su wale᷊n Yonatan, ruddutuli᷊ssu araratuanna. Wale᷊n 
udde buatte niola'a tattupanna. 

16I ya'u niwontolla su sambau kolamma sulalu᷊mmu leta'a, wuṛṛu mala᷊nnu 
tataṛṛanganna isudde. 
17Wua'udde i Ratu Zedekia nandolokku taumata niapaapi'u sumaruanna si 
tou su wale᷊n araratuanna. Isudde ringannu iaaddapinga i tou naiwalo᷊ si ya'u 
apa pia tanata wuassu MAWU. “Pia,” sasimba'u. See tinamba'u, “Tuangnga 
sarun itantilla su ratun Babel.” 
18Wua'udde i ya'u naiwalo᷊, “Apa ala᷊le᷊o'u su saruanni Tuangnga ara'e su 
saruannu manga tembonannu araratuanni Tuangnga ara'e tumanangnge, 
na'oman sara i Tuangnga nantaṛṛo'u sulalu᷊mmu tuttupanna? 
19Suapate manga nabin Tuangnga udde apan mabbisara manungku ratun 
Babel tawe mamangalo si Tuangnga wuṛṛu wanua indi? 
20Orassa indi, i Tuangnga apan mawantuga, doronganna maddaringikka 
darorongku indi. Ariewe i Tuangnga mandolo'u apia watukku tattupanna su 
wale᷊n Yonatan udde, antahanna i ya'u mate poiaroddi.” 
21Ne i Ratu Zedekia namarenta tadea'u i ya'u iṛṛuumanna su rallakku wale᷊n 
araratuanna. Nariaddi i ya'u uatana'a isudde, wuṛṛu allo-allo a'onggola᷊nnu 
roti wuassu tampa pa'olaanna roti na'oman sara saddian roti su soa udde 
nasue abbi. 

Yeremia 38 

I Yeremia sulal᷊ummu paṛṛihi apan natti 

1-3 MAWU nandolo'u mamasingkattu tanata indi su tumana'u soa, “Soa indi 
sarun Ta'u ionggolla su tantaran Babel, wuṛṛu i mangitou sarun mamaddon 
kamiu. Isai-sai apan uatana'a su soa sarun mate sulalu᷊mmu pangalo, ara'e 
ana waugu ṛutumma ara'e ala᷊ṛṛusa'itta. Arawe isai-sai apan sinumabbangnga 
wuṛṛu nanantillu watanganne su taumatan Babel, sarun tawe pateanna; 
niawane sarun masala᷊matta.” I Sefaca ana'i Matan, i Gedalya ana'i Pasyhur, 
i Yukhal ana'i Selemya, wuṛṛu i Pasyhur ana'i Malkia uararingikka anambon 
apan Ta'u iwabbisara udde. 

4Ne inaite manga tembonanne udde ringannu ratu wuṛṛu nabbisara, 
“Taumata indi ṛinone iṛṛuumanna pateanna. Ana waugu, ringannu nabbisara 
aroddi i tou mangngaddio'a ikkattu anambon tantara wuṛṛu taumata waine 
apan ta'e uatana'a su soa indi. I tou tawe mantulu᷊ngnga tumanangnge, ewe'e 
lai manilaka si mangitou.” 
5Ratu Zedekia sinumimbakka, “Mapia! Ola'e i tou ere su apulun kamiu, i ya'u 
tawe maawo'a si yamiu.” 
6Wua'udde i mangitou nanganute si ya'u wuṛṛu i ya'u nisossokka ringannu 
tali᷊ sulalu᷊mmu paṛṛihi Malkia parinsin datu, apan aaddone su rallakku wale᷊n 
araratuanna. Tawe ua'e sulalu᷊mmu paṛṛihi udde, tumba'u labbo, ne i ya'u 
sinumuttate sulalu᷊mmu labbo udde. 
7Sutempo udde pia sangkatou Sudan apan mammanara su wale᷊n 
araratuanna. Aranne i Ebed-Melekh. I tou naaringikka manungku i ya'u 
buatte nitaṛṛo sulalu᷊mmu paṛṛihi udde. Sutempo ratu tantala᷊nna 
mammiaṛṛa'u ammula᷊nna su Ngara Pasallangannu Benyamin, 
8i Ebed-Melekh inaite poiaroddi wuṛṛu nabbisara ratu, 
9“Tuangnga Apan Mawantuga, inolaannu manga taumata udde dale᷊o. I 
mangitou buatte nantaṛṛon Nabi Yeremia sulalu᷊mmu paṛṛihi; i tou sarun 
mate amalu᷊nusanna isudde, ana waugu anna nasuete su soa indi.” 
10Ana see ratu namarentate si Ebed-Melekh, “Apira'e siri tallu wuṛṛu 
pasabbanga'e i Yeremia wuassu paṛṛihi udde tantala᷊nna i tou taambe nate.” 
11Ne i Ebed-Melekh inaite ringannu siri tallu udde su gudangngu wale᷊n 
araratuanna, wuṛṛu nanganu manga mala᷊ṛṛenessa tabbe wua isudde, ana see 
nisossokke ringannu tali᷊ si ya'u sulalu᷊mmu paṛṛihi. 
12I Ebed-Melekh nandolo'u mangaddo manga mala᷊ṛṛenessa udde su 
anggale᷊a'u maola'a aampakka, tadea'u tali᷊ udde tawe malliwitta si ya'u. Ne i 
ya'u tinumuṛṛutta parentan Ebed-Melekh. 

13Wua'udde i mangitou nabbatunna si ya'u, sinumabbangnga wuassu paṛṛihi 
udde. Wua'udde i ya'u tinaṛṛanganna su rallakku wale᷊n araratuanna udde. 

I Zedekia naddorongnga tatantiro si Yeremia 

14Su sambau tempo apan baine, Ratu Zedekia nandolokku taumata 
mangapi'u sumaruanna si tou su ngara pasallanganna apan atallune su 
Wale᷊ MAWU. I tou nabbisara si ya'u, “I ya'u mappulu maiwalo᷊ si'o, wuṛṛu i'o 
ṛinone sumimbakka ringannu masema-semakka. Imbaṛṛangnga piaddu 
iwuni.” 
15I ya'u sinumimbakka, “Amungkangngu i ya'u mabbisara atonna, i Tuangnga 
sarun mangema'u ṛuumanna pateanna si ya'u; wuṛṛu amungkangngu i ya'u 
mangonggollu tatantiro, i Tuangnga maddiri tumuṛṛutta tatantiro udde.” 
16Ratu Zedekia ringannu mala᷊nna-la᷊nnabba naddiandi si ya'u, wisaran, 
“Ringannu arannu Ruata apan biakka, Ruata apan mangngonggollu wiakka 
si ite, i ya'u massalu manungku i ya'u tawe mamate si'o ara'e manantillu su 
manga taumata apan mappulu mamate si'o.” 
17Ana see i ya'u nabbisarate si Zedekia manungku MAWU Apan 
Lembontaṛṛino, Ruata apan sassubbannu taumatan Israel, nabbisara arendi, 
“Amungkangngu i'o massuṛṛubbawa su manga tembonannu ratun Babel, i'o 
tawe pateanna, wuṛṛu soa indi lai tawe soṛṛowanna. I'o wuṛṛu amonannu 
sarun masala᷊matta. 
18Arawe amungkangngu i'o maddiri massuṛṛubbawa, soa indi sarun manawo 
su liman taumatan Babel. I mangitou sarun manoṛṛobba sara masue, wuṛṛu 
i'o tawe maatala᷊ngnga.” 
19Ratu sinumimbakka, “I ya'u matta'uttu manga taumatan balahanni ite apan 
buatte tinumala᷊ngnga ringannu taumatan Babel. Aṛṛengenne i ya'u itantilla 
si mangitou wuṛṛu sansaranna.” 
20“Tawe,” sasimba'u, “I Tuangnga tawe itantilla si mangitou. I ya'u mangke 
sumala᷊nde tadea'u i Tuangnga tumuṛṛutta tanata MAWU; sali᷊mmurine 

sarangkanambone maola'a ringannu mapia, wuṛṛu i Tuangnga tawe 
pateanna. 
21Arawe amungkangngu i Tuangnga maddiri manatillu 
watangannu, MAWU buatte namasilo si ya'u apa apan sarun mariaddi. 
22Sulalu᷊mmu aellega udde i ya'u naasilo anambon bawine apan ta'e su wale᷊n 
araratuannu Yehuda niapasabbangnga su liudde ṛattangannu manga 
tembonannu Babel. Lapiddu u'amatta i mangitou mabbisara, ‘Ratu 
niaawusuante manga hawene ate, wuṛṛu paparentanni mangitou. Orassa 
indi, napawe leddane nali᷊oṛṛo'a sulalu᷊mmu labbo, i mangitou 
sarangkanambone sinumoṛṛotta.’ ” 
23I ya'u nabbisara apia, “Anambon ana'a, awingngi Tuangnga sarun iapidda 
ringannu taumatan Babel. I Tuangnga sassane lai tawe maatala᷊ngnga si 
mangitou. Tuangnga sarun sametannu ratun Babel, wuṛṛu soa indi 
soṛṛowanna sara masue.” 
24Wua'udde i Zedekia nabbisara, “Arie pasingkata'a sisai-sai hattong kadua 
indi, tadea'u niawanu tawe masilaka. 
25Amungkangngu manga tembonanne maaringikka manungku i ya'u buatte 
naggahattonu, i mangitou sarun dumanta wuṛṛu maiwalo᷊ si'o hatton kadua 
udde. I mangitou sarun maddiandi tadea'u mamate si'o, amungkangngu i'o 
mabbatti'u sarangkanambone udde si mangitou. 
26Walo᷊a'e manungku i'o massalo᷊'u tadea'u i ya'u tawe mandolokku apia 
watukku tattupanna wuṛṛu mate poiaroddi.” 
27Tawe nala᷊nnu wua'udde anambon tembonanne nirumanta wuṛṛu mangke 
ma'iwalo᷊ si ya'u. I ya'u namasingkatta si mangitou uasulu᷊ngngu ere 
niparentan datu si ya'u. Ringannu aroddi i mangitou tawe napa'ola'a apa-apa 
ana waugu tawe saran sangkatou apan naasingkatta hatto'u wuṛṛu ratu. 
28I ya'u sidutu tataṛṛanganna su rallakku wale᷊n araratuanna na'oman sara 
allo Yerusalem niaṛṛon seetta. 

Yeremia 39 

Yerusalem nanawo 
(2Mar. 25:1-7; Yer. 52:3b-11) 

1Su wula᷊nna appulo᷊ne tonna assione i ratu Zedekia uaparenta Yehuda, i 
Nebukadnezar ratun Babel ringannu anambon tantaran pangalone 
nirumanta wuṛṛu namangalo Yerusalem. 
2Su allo assione wula᷊nna aiappanne tonna mapulo᷊ assa sutempo i Ratu 
Zedekia uaparenta, darandungngu soa nihohakku seetta, 
3wuṛṛu Yerusalem niaṛṛo. Ne anambon tembonannu araratuannu Babel 
nirumanta wuṛṛu inaite niuma'ianna su Ngara Pasallangannu Tangngane. 
Suwallatti mangitou isudde lai Nergal Sarezer, i Samgar Nebo, i Sarsekim 
tembonannu amonannu araratuanna, i Nergal Sarezer Rabmag wuṛṛu manga 
perwira waine. 
4Sutempo i Ratu Zedekia wuṛṛu anambon tantarane naasilo ala᷊wo'u 
arariaddianna udde, i mangitou maddea'a lassanganne tumala᷊ngngu 
watanganne inai watukku Wawala᷊nnu Yordan ṛabbi udde lai. I mangitou 
niumamattu lala᷊nna sumabbi waillu wungan araratuanna, see 
sinumabbangnga nalliu ngara pasallanganna apan passombannu 
darandungnga darua su tampa udde. 
5Arawe tantaran Babel nangenggenna si mangitou wuṛṛu nanametta si 
Zedekia su wawala᷊nnu Yerikho. Wua'udde i tou niapidda ringanni Ratu 
Nebukadnezar su soan Ribla su wageangngu Hamat, ana see niandangannu 
ṛuumanna pateanna. 
6Su soa udde lai manga anangnge nipate aellehanne sassane, wuṛṛu anambon 
tembonannu Yehuda lai nipate. 
7Wua'udde i Zedekia nilasso'a matane, see niṛṛapussa wuṛṛu niapidda su 
Babel. 

8Tantala᷊nna udde manga taumatan Babel nanoṛṛobba wale᷊n araratuanna 
wuṛṛu manga wale᷊n tumana'u soa, see lai naṛṛa'a manga darandungngu 
Yerusalem. 
9Panginsueanne tumanangnge apan nallambe su soa, suadio'a ringannu 
manga taumata apan tinumala᷊ngnga su samba'an taumatan Babel, niapiddi 
Nebuzaradan watukku Babel, tembonannu tantaran Babel. 
10Sambageanganna wuassu tumanangnge apan aasianganne wuṛṛu tawe 
darotongnge, nitantangnge su Yehuda see nionggola᷊nnu waillu anggore 
wuṛṛu wawaila᷊nna waine. 

I Yeremia nipallossa 

11Ratu Nebukadnezar buatte nandolokki Nebuzaradan, darua perwira 
tantarane, mapasabbangngu parenta ereindi. 
12“Roote paddea'a si Yeremia, wuṛṛu paariagai mapia-pia. Arie pa'ola'a apa-
apa si tou; tuṛṛutete apa apan raddoronganne.” 
13Ne i Nebuzaradan suadio'a ringannu tembonanne atanggaṛṛane, i 
Nebusyazban wuṛṛu Nergal-Sarezer see anambon perwira tantaran Babel 
waine, 
14nangala᷊ppa si ya'u wuassu rallakku wale᷊n araratuanna. Wua'udde i ya'u 
nitantilla si Gedalya ana'i Ahikam wuṛṛu pulunni Safan, apan ṛinone 
manguntu'u mapule᷊ ringannu sala᷊matta. Ne i ya'u uatana'e suwallattu 
tumana'u soa. 

Pa'aire si Ebed-Melekh 

15Sutempo i ya'u ta'e uaṛṛuumanna su rallakku wale᷊n 
araratuanna, MAWU nandolo'u 
16niapapasingkatta si Ebed-Melekh taumatan Sudan udde 
manungku MAWU Apan Lembontaṛṛino, Ruatan Israel, nabbisara arendi, “Ere 
buatte i Ya'u niwisara dorone, i Ya'u sarun mandanta su soa indi asasilaka, 
wuṛṛu wali᷊ne lalu᷊manna'a. I'o sarun maasilo olangnge udde mariaddi. 

17Arawe i Ya'u, MAWU, sarun mallu'adda si'o. I'o tawe itantilla su manga 
taumata apan iaata'unnu. 
18I'o tawe pateanna, ana waugu i Ya'u sarun manala᷊matta si'o. Niawanu sarun 
masala᷊matta ana waugu I'o uaantimma si Ya'u. I Ya'u, MAWU, buatte 
nabbisara.” 

Yeremia 40 

I Yeremia natana'a ringanni Gedalya 

1 MAWU nabbisara si ya'u napawe i Nebuzaradan, komandannu tantara udde, 
namallo'u su Rama. I ya'u buatte niapidda poiaroddi ringannu ṛaṛṛapusanna 
suadio'a ringannu anambon taumata waine wuassu Yerusalem wuṛṛu Yehuda 
apan tantala᷊nna iapidda maola'a tawanna su Babel. 
2Komandannu tantara udde namaggo si ya'u sassane wuṛṛu nabbisara, 
“MAWU Ruatanu buatte namansagga makkimunsa'a wanua indi. 
3Orassa indi olangnge udde buatte niolang-Nge, ana waugu walahannu 
buatte na'ola'a rosa wuṛṛu tawe tumuṛṛutta si Tou. 
4Orassa indi ta'u ipallossa laṛṛapussa indi wuassu limanu wuṛṛu i'o ta'u 
ipallossa. Amungkangngu i'o mappulu, i'o wotongnge tumantalongnga 
watukku Babel, wuṛṛu i ya'u sarun mappaduli᷊ si'o. Arawe amungkangngu i'o 
maddiri, tawe apane. Su ahewallu wanua indi i'o walate apulunu umamatta 
su ala᷊wo'u tampa suapa ipaapulunu.” 
5Tantala᷊nna taambe inai, i Nebuzaradan nabbisara, “Amungkangngu 
mappulu, i'o wotongnge mabbelengnga ringanni Gedalya ana'i Ahikam 
wuṛṛu pulunni Safan, apan buatte nipilen datun Babel maola'a gubernure su 
manga soan Yehuda. I'o wotongnge matana'a ringanni tou suwallattu 
tumana'u soa, ara'e inai su ala᷊wo'u tampa tumuṛṛuttu apulunu.” Ana see i 
tou nangonggollu walu᷊nna anna wuṛṛu aonggolla si ya'u, wuṛṛu i ya'u 
niwalate mapule᷊. 

6I ya'u nanute ringanni Gedalya su Mizpa, wuṛṛu natana'e ringanni tou 
suwallattu tumana'u wanua apan nitantangnga su wanua Yehuda. 

I Gedalya, gubernuren Yehuda 
(2Mar. 25:22-24) 

7Ratun Babel buatte nanenegi Gedalya maola'a gubernure su Yehuda 
mamarenta anambon taumata apan ta'e uatana'a su Yehuda, eteudde manga 
taumata apan aasianganne. Sangkawageanganna wuassu manga perwira 
wuṛṛu tantaran Yehuda tawe nassuṛṛubawa su Babel, naaringikka su ola'u 
pamamile si Gedalya udde. 
8Ne i Ismael ana'i Netanya, i Yohanan ana'i Kareah, i Seraya ana'i Tanhumet, 
wuṛṛu ala᷊ṛṛana'i Efai wuassu Netofa, see i Yezanya wuassu Maakha inaite 
ringannu manga taumata mangitou ringanni Gedalya su Mizpa. 
9I Gedalya nabbisara si mangitou, “I yamiu arie paata'utta massuṛṛubawa su 
taumatan Babel. Atana'e su wanuan kite indi, wuṛṛu maola'e allangngu ratun 
Babel. Ia'ute mallu'adda asasala᷊matti yamiu. 
10Atana'e su manga soa apan ipaapulun kamiu, wuṛṛu pangammule see 
pamanahipunna anggore, manga wuan aaluanna wuṛṛu lanan zaitun. I ya'u 
sassane sarun marana'a si Mizpa wuṛṛu mananggalu᷊anna tumanangnge 
amungkangngu manga taumatan Babel rumanta inawarendi.” 
11Tantala᷊nna udde anambon taumatan Israel apan uatana'a su wanua Moab, 
Amon, Edom, wuṛṛu manga wanua waine, naaringikka manungku ratun 
Babel buatte namalan sambageanganna taumatan Israel matana'a su Yehuda, 
wuṛṛu manungku i tou buatte nanenegi Gedalya maola'a gubernure. 
12Ana waugu udde i mangitou nanantangke manga tampa suapa i mangitou 
nisali᷊awukka, ana see nabbelengke su Yehuda. I mangitou nirumanta 
ringanni Gedalya su Mizpa, wuṛṛu nangammulu manambo atonna anggore 
wuṛṛu manga wuang kaaluanna. 

I Gedalya nipate 
(2Mar. 25:25-26) 

13Wua'udde, Yohanan wuṛṛu manga tembonannu tantara apan tawe 
nassuṛṛubawa su seetta, nirumanta ringanni Gedalya su Mizpa 
14wuṛṛu nabbisara, “Masingkattawe i'o manungku i Baalis ratun Amon buatte 
nandolokki Ismael iapapate si'o?” Arawe i Gedalya tawe mangimanna wisara 
mangitou. 
15Ana see ringannu mala᷊nna-la᷊nnaba i Yohanan nabbisarate si Gedalya, 
“Mappianne i ya'u inaite mamate si Ismael; tawe saran sangkatou apan 
maasingkatta isai namate. Anio i tou ṛinone iwala mamate si'o? Udde 
pangillule᷊anne anambon taumatan Yehuda apan uaammulle isindi ringannu, 
massali᷊awukke apia, wuṛṛu olangnge udde sarun maaṛṛimunsa'a anambon 
tumana'u wanua apan ta'e nallambe su Yehuda.” 
16Arawe i Gedalya sinumimbakka, “Arie! Apan iwabbatingngu udde su ola'i 
Ismael udde awusu!” 

Yeremia 41 

1Su wula᷊nna appitune tonna udde i Ismael ana'i Netanya wuṛṛu pulunni 
Elisama inaite suadio'a ringannu siri mapulo᷊ taumata watukku Mizpa inai 
maisasomban Gedalya. (Ismael udde sangkatou papapulunnu ratu, 
sangkatou suwallattu perwira matanggakku araratuanna.) Tantala᷊nna i 
mangitou sarangkanambone u'anna suadio'a, 
2i Ismael wuṛṛu siri mapulo᷊ taumata udde nanawutta hale᷊le mangitou wuṛṛu 
namate si Gedalya, gubernure apan nipilen taumatan Babel udde. 
3I Ismael namate lai anambon taumatan Yehuda apan isudde lai ringanni 
Gedalya su Mizpa, wuṛṛu anambon tantaran Babel nabbahanne lai isudde. 
4Allo manansunna, tantala᷊nna pamamate si Gedalya taambe niasingkatannu 
taumata, 
5nirumantate siri ualu᷊n pulo᷊ taumata wuassu Sikhem, Silo, wuṛṛu Samaria. I 
mangitou buatte nangiṛṛi omengnga, nanggesa'a laubba, wuṛṛu ringannu 

mannatta'a awa'i mangitou. I mangitou uaapiddu gandumma wuṛṛu 
kemenyan ionggolla su Wale᷊n MAWU. 
6Ne i Ismael sinumabbangke wuassu Mizpa wuṛṛu inaite naisasomba 
mangitou. Lapiddu lulluai, i tou nabbisara, “Wette inaite ma'ellega si 
Gedalya.” 
7-8Tawe nala᷊nnu napawe i mangitou na'omate su tangngan soa, i Ismael 
wuṛṛu manga taumatane mammatete si mangitou. Arawe siri mapulo᷊ 
suwallatti mangitou nabbisara si Ismael, “Arie pappate i yami! I yami ta'e 
uatahuanna darua hatin gandumma, see lai lanan zaitun, wuṛṛu pula᷊. 
Sarangkanambone nuwuning kami su liddu soa.” Ana waugu udde i Ismael 
tawe namate si mangitou, arawe ingana'a waine nipatene wuṛṛu winalu᷊nanni 
mangitou nilombo su paṛṛihi. 
9Parṛṛihi udde paṛṛihi malo᷊angnga apan niola'i Ratu Asa sutempo i tou 
nipangaloanni Baesa ratun Israel. 
10Wua'udde i Ismael nanametta manga sinangiannu ratu wuṛṛu anambon 
taumata apan ta'e uatana'a su Mizpa apan buatte nitantilli Nebuzaradan su 
lu'addi Gedalya. I Ismael nanawanna si mangitou ana see inaite suadio'a 
ringannu mangitou watukku wageangngu Amon. 
11I Yohanan ana'i Kareah wuṛṛu anambon tembonannu tantara apan suadio'a 
ringanni tou naaringikka ola'u ala᷊le᷊on Ismael. 
12Ne i mangitou suadio'a ringannu tantarane inaite nangenggenna si Ismael, 
wuṛṛu naasangkalla si tou su li'u wahewallu Gibeon. 
13Naasilo si Yohanan suadio'a ringannu manga perwira udde nirumanta, 
manga tawananni Ismael lulluassa, 
14ana see nabbali᷊'a wuṛṛu tinumala᷊ngnga naisasomban ammula᷊nni Yohanan. 
15Arawe i Ismael wuṛṛu siri ualu᷊ ringanne naatala᷊ngnga, wuṛṛu 
tinumala᷊ngngu watanganne watukku wanua Amon. 

16Wua'udde i Yohanan wuṛṛu manga perwirane nanggemonnu manga 
tantara, wawine, ala᷊ṛṛana'a, wuṛṛu manga mammamanaran araratuanna 
apan niatawanni Ismael napawe i tou wua namate si Gedalya. 
17-18I mangitou sarangkanambone nabbali᷊ nata'uttu taumatan Babel, ana 
waugu i Ismael buatte namate si Gedalya apan nipilen ratun Babel naola'a 
gubernure su wanua udde. Nariaddi, i mangitou tinumala᷊ngngu watanganne 
watukku Mesir. Su tangngan amatanna, i mangitou nangillolo᷊ su Kimham 
maranin Betlehem. 

Yeremia 42 

Tumanangnge maddorongnga si Yeremia umal᷊iomanni mangitou 

1Wua'udde anambon taumata, wahewalla addio'a, suadio'a ringannu manga 
tembonannu tantara, nasutta lai i Yohanan ana'i Kareah wuṛṛu i Azarya ana'i 
Hosaya nirumanta 
2ringangku wuṛṛu nabbisara, “Papa, ere lai aellehenni Papa sassane, i yami 
indi dorone manambo, orassa indi ete addio'a. I yami sumala᷊nde si Papa 
umali᷊omanni yami su MAWU Ruata apan sassubbanni Papa. Ali᷊omana'e i 
yami apan lambene indi, 
3tadea'u MAWU Ruata mapali᷊atta'a si yami watukku apa ṛinone i yami inai 
wuṛṛu apa apan ṛinone manaranni yami.” 
4I ya'u sinumimbakka, “Mapia amungkangngu aroddi. I ya'u manarimmattu 
darorongngu udde. I ya'u sarun umali᷊omanna su MAWU Ruatang kite, wuṛṛu 
salaiwe apa sasimbak-Ke, i ya'u sarun mamasingkatta sarangkanambone 
udde si yamiu; saran sambau tawe ta'u iwuni si yamiu.” 
5-6I mangitou nabbisara si ya'u, “I yami sumala᷊nde si Papa umali᷊omanna 
su MAWU Ruatang kite, ana waugu i yami tumuṛṛutte si Tou, tadea'u wiakki 
yami maola'a mapia. Nariaddi, mapia ara'e lale᷊o tanata MAWU udde, i yami 
sarun tumuṛṛutta. Wala'e MAWU maola'a matatialane apan matuli᷊dda wuṛṛu 

satia si yami, amungkangngu i yami tawe tumuṛṛutta anambon parenta 
nionggollu MAWU si yami wuassi Papa.” 

Sasimbakku MAWU su aal᷊iomanni Yeremia 

7Mapulo᷊ allo wua'udde MAWU nabbisara si ya'u. 
8Ne i ya'u namaggo si Yohanan see manga tembonannu tantara wuṛṛu 
anambon taumata waine apan nirumanta suadio'a ringanni tou. 
9I ya'u nabbisara si mangitou, “I yamiu nandolo'u mamasingkattu 
darorongngu su MAWU, Ruatan Israel. Ne, MAWU nabbisara, 
10‘Amungkangngu i yamiu mappulu sidutu uatana'a su wanua indi, i Ya'u 
sarun mabbatunna si yamiu, wali᷊ne mamontolla; i Ya'u sarun mapararisikki 
yamiu, wali᷊ne manggohakka. 
11I ya'u tumaniten massusa ana waugu buatte nandantan asasilaka si yamiu. 
Ariete mata'uttu ratun Babel udde. I Ya'u supattangngannu tadea'u 
mantulu᷊ngnga wuṛṛu mamallossi yamiu wuassu kuasane. 
12Ana waugu i Ya'u tuttala᷊ntuppi yamiu, i Ya'u sarun ma'ola'a ratun Babel 
umakkanni yamiu wuṛṛu mamalan kamiu mapule᷊. I Ya'u, MAWU, buatte 
nabbisara.’ ” 
13-15Arawe i yamiu apan ta'e uatana'a su Yehuda ariete 
lumawangnga MAWU Ruatanu wuṛṛu ariete mabbisara, “I yami maddiri 
matana'a su wanua indi. I yami inaite watukku Mesir wuṛṛu matana'e su 
wanua udde. Poiaroddi i yami tate maapendamma pangalo, tate maaringikka 
tingikku trompetta apan mammaggo mapapangalo, wuṛṛu tate 
matataṛṛangnga ṛutumma.” Amungkangngu naungngi yamiu nautulle inai 
watukku Mesir wuṛṛu matana'a poiaroddi, indite tanatan MAWU Apan 
Lembontaṛṛino, Ruatan Israel, si yamiu: 
16“Pangalo wuṛṛu ala᷊ṛṛutumma apan iaata'utti yamiu sarun uatantalongnga 
si yamiu maddatingngu Mesir, wuṛṛu i yamiu sarun nate su wanua udde. 

17Anambon taumata apan naungnge nautulle apan inai su Mesir wuṛṛu 
matana'a poiaroddi sarun mate sulalu᷊mmu pangalo, ara'e nate amalu᷊nusanna 
ara'e ala᷊ṛṛusa'itta. Tawe saran sangkatou apan mali᷊u wuassu asasilaka apan 
Ta'u iaparanta si yamiu; sarangkanambone sarun mate. 
18Su ereapa i Ya'u, MAWU Ruatan Israel napasabbangngu asasa'u wuṛṛu 
araṛṛagi-U su tumana'u Yerusalem, aroddi lai Ya'u mapasabbangngu araṛṛagi-
Ku si yamiu apan inai watukku Mesir. Taumata sarun marantinna maasilo si 
yamiu; i yamiu sarun heloanna, wuṛṛu arannu tate ipaatta maola'a 
wawontoga. I yamiu tate maasilo apia leta'a niariaddiannu indi.” 
19Wua'udde i ya'u nabbisara apia, “MAWU buatte namarenta tadea'u i yamiu 
apan ta'e lambene su Yehuda tawe inai su Mesir. Ana waugu udde i ya'u 
mapanaungnga si yamiu orassa indi 
20manungku i yamiu buatte na'ola'a sambau pasasala᷊ apan wahewalla. I 
yamiu sussala᷊nde tadea'u i ya'u umali᷊omanna su MAWU Ruatang kite hunang 
kamiu, wuṛṛu i yamiu naddiandi mapaamattu sarangkanambone apan 
niwisara MAWU. 
21Orassa indi i ya'u buatte namasingkattu tanata MAWU Ruatang kite si 
yamiu, arawe i yamiu maddiri tumuṛṛutta tanata udde. 
22Ana waugu udde, naungete: su wanua apan rantanni yamiu wuṛṛu matana'a 
isudde, i yamiu sarun mate sulalu᷊mmu pangalo, ara'e waugu ṛutumma ara'e 
ala᷊ṛṛusa'itta.” 

Yeremia 43 

I Yeremia niapidda watukku Mesir 

1Tanata MAWU, Ruatan Israel, apan ṛinone ta'u iapasingkatta su tumana'u 
wanua buatte ta'u niapasingkatta sarangkanambone. 
2Ana see i Azarya ana'i Hosaya wuṛṛu Yohanan ana'i Kareah see anambon 
taumata waine apan mawunga udde nabbisara si ya'u, “I'o 

mangngawusu. MAWU Ruatang kami tawe nandolokku maningaddi yami inai 
matana'a su Mesir. 
3I Barukh ana'i Neria uddewe apan nandolokku lumawangnga si yami, 
tadea'u taumatan Babel mamarenta si yami wuṛṛu wotongnge mamarenta si 
yami wuṛṛu wotongnge mamate ara'e mangapiddi yami watukku Babel.” 
4Mawae ete i Yohanan ara'e anambon perwira wuṛṛu tumana'u wanua 
maddiri tumuṛṛutta parentan MAWU tadea'u matana'a su Yehuda. 
5I Yohanan wuṛṛu anambon perwira niapidda watukku Mesir suapan 
taumata apan ta'e uatana'a su Yehuda, see lai anambon taumata apan 
nabbelengke wuassu wanua waine sutampa i mangitou uasali᷊awukka. 
6Esakka, wawine, ala᷊ṛṛana'a, manga sinangianna apan nitantilli 
Nebuzaradan su lu'addi Gedalya, nasutta i ya'u wuṛṛu i Barukh, 
sarangkanambone niapidda su Mesir. 
7I mangitou nilumawangnga parenta MAWU, wuṛṛu nanute su Mesir na'oman 
sara araune su soa Tahpanhes. 
8Poiaroddi MAWU nabbisara si ya'u, 
9“Panganute manga watu wahewalla, wuṛṛu ali᷊a'e sulalu᷊mmu leta'a su 
saruannu ngara sasuttanna su wale᷊n pamamarentanna su soa udde. Paddea'e 
lala᷊nne tadea'u manga taumatan Yehuda maasilo inolaannu udde. 
10Ana see walo᷊a'a si mangitou manungku i Ya'u, MAWU Apan Lembontaṛṛino, 
Ruatan Israel sarun maparantan allang-Ku Nebukadnezar ratun Babel, 
watukku tampa udde. Wuṛṛu su wowo manga watu apan niali᷊nu sulalu᷊mmu 
leta'a udde, i tou sarun mapararisikku wale᷊n araratuanne see mani'akka 
rasannu araratuanne. 
11I Nebukadnezar sarun dumanta wuṛṛu mamaddo Mesir. Wuṛṛu manga 
taumata apan buatte nitantunna mate ana waugu ala᷊ṛṛusa'itta sarun maten 
ala᷊ṛṛusa'itta. I mangitou apan nitantunna iapidda maola'a tawananna sarun 

iapidda maola'a tawananna, wuṛṛu nitantunna mate sulalu᷊mmu pangalo 
sarun mate sulalu᷊mmu pangalo. 
12I Ya'u sarun mande'omma putungnga su manga kuillu manga mongannu 
Mesir, wuṛṛu ratun Babel sarun manoṛṛobba manga paalu᷊anna sassubbanna 
su manga kuil ara'e iapidda watukku wanuane. Naali᷊hidda sangkatou 
mallalu᷊'adda mammaresi laungnge wuassu utu, aroddi lai ratun Babel sarun 
manapu mamaresi Mesir wua'udde inaite apia ringannu taweddu 
maataṛṛangnga si tou. 
13Manga diṛṛin paalu᷊anna su Heliopolis su Mesir, sarun ṛimunsaanna, wuṛṛu 
manga kuillu manga mongannu Mesir sarun soṛṛowanna insueanna.” 

Yeremia 44 

Tanata MAWU su taumata Israel apan uatana'a su Mesir 

1 MAWU nabbisara si ya'u su ola'u anambon taumatan Israel apan uatana'a su 
Mesir, eteudde su soa Migdol, Tahpanhes, Memfis, wuṛṛu su wageangngu 
timukka. 
2Eteindi tanata MAWU Apan Lembontaṛṛino, Ruatan Israel, si mangitou, “I 
yamiu sassane buatte naasilo asasilaka apan Ta'u niṛṛia'a su Yerusalem wuṛṛu 
su anambon soa waine su Yehuda. Na'oman sara orassa indi lai manga soa 
udde ta'e naṛṛimunsa'a tawe tumatanangnge. 
3Olangnge udde nariaddi ana waugu tumanangnge marosa, na'oman sara i 
Ya'u nasa'u. I mangitou mangngonggollu sasamba wuṛṛu mattaṛṛamawu su 
manga monganna apan taambe saran paassa sassubbanni mangitou sassane, 
i yamiu ara'e ala᷊monanu. 
4I Ya'u ṛinone sidutu mandolokka ringanni yamiu manga allang-Ku manga 
nabi, apan manningaddi mangitou ma'ola'a ala᷊le᷊o apan iaaranting-Ku udde. 
5Arawe i yamiu maddiri maddaringikka wuṛṛu maddiri massunna. I yamiu 
maddiri mangillolo᷊ ma'ola'a ala᷊le᷊o, eteudde mangngonggollu sasamba su 
manga monganna. 

6Ana waugu udde i Ya'u napasabbangngu asasa'u-U wuṛṛu ala᷊le᷊o naung-Ku 
su manga soan Yehuda wuṛṛu manga lala᷊nna su Yerusalem. 
Sarangkanambone Ta'u nisoṛṛobba na'oman sara nabbali᷊ ete manga tuidda 
wuṛṛu nalo᷊lo᷊kka ere lai aellehanna orassa indi. 
7Wuṛṛu orassa indi Ya'u, MAWU Apan Lembontaṛṛino, Ruatan Israel, maiwalo᷊ 
anio i yamiu ma'ola'a inolaanna apan maarantan asasilaka apan bahewalla 
su watangannu. Apa i yamiu mappulu mamate anambon taumata – esakka, 
wawine, ala᷊ṛṛana'a, wuṛṛu ana'a ta'e addio'a – ma'oman tawe saran sangkatou 
wuassu walahannu apan mallambe? 
8Anio i yamiu ma'ola'a manga inolaanna apan maasa'u si Ya'u? I yamiu 
nirumanta wuṛṛu natana'a su Mesir, wanua apan awaganannu udde, 
wua'udde i yamiu nassubbate pa'alu᷊anna wuṛṛu nangonggollu sasamba su 
manga mongannu wanua udde! Apa i yamiu mappulu makkimunsa'a 
watangannu sassane tadea'u i yamiu heloannu anambon balahanna su runia 
wuṛṛu arannu ipaatta ipammontoga? 
9I yamiu naabuli᷊ten anambon ala᷊le᷊o su leta'u Yehuda wuṛṛu su manga 
lala᷊nnu soan Yerusalem apan buatte niola'u ala᷊monanu, manga ratun Yehuda 
wuṛṛu manga awingnge, see i yamiu wuṛṛu manga awingngi yamiu? 
10Arawe naddatingngu allo indi i yamiu tawe sumallungngu watangannu. I 
yamiu tawe mangaddatta si Ya'u wuṛṛu tawe mabbiakka tumuṛṛuttu tita apan 
Ta'u nionggolla si yamiu wuṛṛu su ala᷊monanu. 
11Ana waugu udde, i Ya'u, MAWU Apan Lembontaṛṛino, Ruatan Israel, sarun 
mando'appa si yamiu wuṛṛu makkimunsa'a ahewallu Yehuda. 
12Wuṛṛu amungkangngu wuassu taumatan Yehuda apan nallambe piaddu 
mappulu inai watukku Mesir wuṛṛu matana'a poiaroddi, i mangitou sarun 
mate abbi. I mangitou sarangkanambone, wahewalla addio'a, sarun nate su 
Mesir sulalu᷊mmu pangalo ara'e ana waugu ṛutumma. Taumata sarun 
maapendamma atata'utta maasilo si mangitou wuṛṛu sarun mallobbossa si 
mangitou. Aranni mangitou sarun ipaatta maola'a wawontoga. 

13Ere lai Ya'u nakkuumannu Yerusalem, aroddi lai sarun Ta'u iṛṛuumanna i 
mangitou apan uatana'a su Mesir. I mangitou sarun nate sulalu᷊mmu pangalo, 
ana waugu ṛutumma ara'e ala᷊ṛṛusa'itta. 
14Wuassu taumatan Yehuda apan nallambe, apan inaite su Mesir matana'a 
poiaroddi, tawe saran sangkatou apan mali᷊u ara'e mabbiakka. Tawe saran 
sangkatou wuassi mangitou sarun maawelengnga watukku Yehuda, salaiwe 
olangnge udde tumaniten ipaapulu mangitou. Atonna, taweddu 
maawelengnga tabbene'e manga pirang katou tumatala᷊ngnga.” 
15Wua'udde nirumantate manambo atonna taumata ringangku, eteudde 
anambon esakka apan masingkatta manungku awingnge mangngonggollu 
sasamba su monganna, wuṛṛu anambon bawine apan tantala᷊nna uarisikka 
isudde, nasutta taumatan Israel apan uatana'a su Patros, samba'an timukku 
Mesir. I mangitou nabbisara si ya'u, 
16“I yami maddiri maddaringikka apa apan iwabbisaranu si yami ringannu 
arannu MAWU. 
17Ala᷊wo'a apan buatte pina'ireng kami, sarun olaanni yami lai. I yami sidutu 
sarun mangngonggollu sasamba su Ratun Surga, wuṛṛu mallali᷊nnu anggore 
maola'a sasamba si tou ere inanaramanne apan ilallagu su manga soan 
Yehuda wuṛṛu su manga lala᷊nnu Yerusalem apan a'olaannu ala᷊monan kami, 
manga ratu wuṛṛu manga tembonannu araratuanni yami see lai i yami 
sassane. Sutempo udde i yami uatahuanna manambo anna, i yami su 
lalu᷊manna'a, wuṛṛu tawe asasusa apa-apa. 
18Arawe ro'en i yami naddote mangonggollu sasamba su Ratun Surga, wuṛṛu 
tate lai mallali᷊nnu anggore maola'a sasamba si tou, i yami niapauasannu 
ala᷊wo'a; manga taumatang kami nate sulalu᷊mmu pangalo ara'e ana waugu 
ṛutumma.” 
19Wua'udde manga wawine udde nabbisara, “Awingngi yami mappulu 
manungku i yami ma'ola'a roti saṛṛene ere Ratun Surga wuṛṛu manutungnga 
sasamba see mangonggollu anggore su monganni yami udde.” 

20Su anambon esakka wuṛṛu wawine apan sinumimbakka aroddi, i ya'u 
mabbisara, 
21“Apa i yamiu massunna MAWU wagga ara'e naabuli᷊te manga sasamba apan 
nionggolla su manga soan Yehuda wuṛṛu su manga lala᷊nnu Yerusalem 
ṛatangannu ala᷊monanu, ṛatangannu manga ratu wuṛṛu manga tembonannu, 
see tumana'u wanua indi wuṛṛu i yamiu sassane? 
22-23MAWU tate maataṛṛangnga lai ma'ellega si yamiu mangngonggollu 
sasamba su manga mawu waine. Pallala᷊gunu udde lale᷊o maarantinna. I 
yamiu narosa su lantakku hati MAWU wuṛṛu tawe tumuṛṛutta manga parenta-
Ne. Ana waugu udde orassa indi lai wanuanu naṛṛimunsa'e na'oman sara tate 
atanaanna apia, wuṛṛu aranne iapaatta maola'a wawontoga. Taumata apan 
naasilo naapendamma atata'utta.” 
24-25Wua'udde i ya'u namasingkata su anambon taumata udde, nangillembo 
singana'a wawine, manungku MAWU Apan Lembontaṛṛino nabbisara arendi 
su manga taumatan Yehuda apan uatana'a su Mesir, “I yamiu wuṛṛu manga 
awingngu buatte nassalu su Ratun Surga manungku i yamiu sarun 
manambunnu sasamba wuṛṛu mangonggollu ua'e anggore si tou. Paairenu 
udde buatte nisuungngi yamiu. Nariaddi, aroddite! Ola'e apa apan pina'irenu 
udde! 
26Arawe orassa indi paddaringikke apa apan Ta'u iwisara si yamiu, ei 
taumatan Israel su Mesir: i Ya'u, MAWU, massalu ringannu arang-Ku apan 
mawantuga manungku i yamiu tate lai Ta'u iwala mappaattu arang-Ku 
ipakiinnu sambau paaire. I yamiu tawe wotongnge mabbisara, ‘I Ya'u 
massalu ringannu arannu Ruata apan biakka!’ 
27I Ya'u sarun maddea'a lala᷊nne tadea'u i yamiu masilaka wuṛṛu tawe su 
lalu᷊manna'a, ma'oman sara i yamiu mate abbi, mawae sulalu᷊mmu pangalo 
aroddi lai ana waugu ala᷊ṛṛusa'itta. 
28Tumaba'u manga pira taumata apan sarun masala᷊matta wuṛṛu 
mabbelengnga su Yehuda wuassu Mesir. Ne anambon taumatan Yehuda apan 

su Mesir sarun maasilo tanne wisara mangitou ara'e wisara-U apan 
matualaga. 
29I Ya'u sarun mandantan asasilaka si yamiu su tampa indi tadea'u ipaniala 
si yamiu manungku ṛuumanna apan Ta'u nihola᷊ga atonna-tonna mariaddi. 
30Hofra ratun Mesir sarun Ta'u itanttilla su manga seetta apan mappulu 
mamate si tou, ere lai Ya'u nanantilli Zedekia ratun Yehuda si Nebukadnezar 
ratun Babel, seenne apan mappandumma mamate si tou.” 

Yeremia 45 

Paairen Duata si Barukh 

1Su tonna aiappanne i Yoyakim ana'i Yosia uaparenta Yehuda, i Barukh 
namoṛṛettu apa apan ta'u niampona si tou. Wua'udde i ya'u namasingkatta si 
tou 
2wisara MAWU, Ruatan Israel. MAWU nabbisara, “Barukh, 
3i'o sussali᷊omanna arendi, ‘Ah, soewe eteapa i ya'u indi! Asasusa'u tumanite 
manambo, wuṛṛu MAWU nanamba apia ringannu asasansara. I ya'u nalo᷊takke 
sussali᷊omanna, tawe atatamudda sarang kadio'a!’ 
4Ei Barukh! I Ya'u, MAWU, tantala᷊nna mapaṛṛa'an saranapa apan i Ya'u 
niaparisikka, wuṛṛu tantala᷊nna mangngabutta sasuanna apan Ta'u nisuanna. 
Ahewallu runia Ta'u olaanna aroddi abbi. 
5Anio i'o mappulu olaanna apianne? Arie aroddi, Barukh! Anambon taumata 
Ta'u niṛṛuumanna ringannu asasilaka, arawe su olangngu mattingkaddio'a i'o 
sarun masala᷊matta. Su anambon tampa i'o inai, i'o sidutu wiakka. I 
Ya'u, MAWU buatte nabbisara.” 

Yeremia 46 

Awawaddo Mesir su Karkemis 

1 MAWU nabbisara si ya'u su ola'u manga walahanna, 

2manatakku Mesir. I tou namasingkatta si ya'u su ola'u tantara Nekho ratu 
Mesir, apan niawaddo su Karkemis maranin Salu᷊kku Efrat ṛatanganni 
Nebukadnezar ratun Babel su tonna aiappanne sutempo i Yoyakim, ratun 
Yehuda uaparenta. Eteindi wisara apan niapasingkattu MAWU su ola'u udde, 
3-4“Manga tembonannu tantara Mesir manggoressa hahoressan paatehamma 
su tantarane, ‘Takko'e tambakka! Palluṛṛete laubba atta'a wuṛṛu araposa 
waja! Riahite allungnga wuṛṛu suttate sulalu᷊mmu warisanna! I yamiu, 
tantaran awalo᷊, ampaṛṛa'e aianannu! Sa'ete awalo᷊nu, inaite mappangalo!’ 
5Arawe i Ya'u, MAWU, ma'asilo si mangitou sinumoṛṛotta matta'utta. Manga 
tantara mangitou niwaddo, wuṛṛu tinumala᷊ngngu atata'utta ringannu tawe 
nanaille liudde. 
6Iapa matikko'a tawe naatala᷊ngngu watanganne, wuṛṛu iapa matohassa tawe 
naali᷊u wuassu seetta. I mangitou natara wuṛṛu nanawo su sawannakka, su 
wiwikku Salu᷊kku Efrat udde. 
7-8Isai i tou apan nawitta ere ua'en Salu᷊kku Nil, ere salu᷊kka naṛṛammo manga 
winggine? Uddewe wanua Mesir. Wisarane, ‘I ya'u sarun rumarisikka wuṛṛu 
mangaggassa runia. Sarun ta'u ramunsaanna manga soa see tumanangne. 
9Pattalumpe, ei awalo᷊! Aalo᷊rete, ei kereta! Inaite, ei tumannaṛṛanne 
pangapiddu allungnga wuassu Sudan wuṛṛu Libia. I yamiu lai, ei manga 
mamamiti'a apianne wuassu wanua Lidia.’ ” 
10Arawe i ya'u, Yeremia mabbiisara manungku eteindi allo MAWU Ruata 
Apan Atanggaṛṛane wuṛṛu Lembontaṛṛino; su allo udde i Tou ma'ola'a 
pabbawali᷊ssa su anambon seen-Ne. Hale᷊le-Ne sarun uminassa si mangitou 
ma'oman sara mala᷊idda, wuṛṛu ma'inumma daṛṛa mangitou ma'oman sara 
mawusa. Allo indi MAWU Apan Lembontaṛṛino, naṛṛata manga sasamba-Ne 
su sawannakka, su winggin Salu᷊kku Efrat udde. 
11Ei tumana'u Mesir, roote watukku Gilead paddea'a undamma! Arawe, 
salaiwe aroddi tawe undamma apan botongnge maapia si yamiu. 



2050 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

12Olangngu apan ma'asili niasingkatante manga walahanna. Tingikku 
aintuli᷊nu niaringiṛṛante su ahewallu runia. Tantara sangkatou natara 
singana'a waine; i mangitou nali᷊undu'a su sambau su leta'a. 

Daranta Nebukadnezar 

13Sutempo i Nebukadnezar ratun Babel nirumanta mamangalo 
Mesir, MAWU nabbisara si ya'u, wisara-Ne, 
14“Yeremia, ali᷊ata'e watti'a indi su manga soa Mesir, eteudde su Memfis, 
Migdol wuṛṛu Tahpanhes, ‘Paasaddiate mangesakku watangannu ana waugu 
anambo apan tatahuanannu sarun masue sulalu᷊mmu papangaloanna! 
15Anio i Apis, mongannu apan matohassa udde tinumala᷊ngkem batanganne? 
Ana waugu MAWU buatte namaddon tou!’ 
16Manambo tantaranu natara wuṛṛu nadduma'a. I mangitou uahahatto, 
‘Wette i ite mapule᷊te ringannu walahanni ite tadea'u i ite mali᷊u wuassu 
asasilakan hale᷊len seetta.’ 
17Onggole᷊ten aranna wakku su ratu Mesir; ‘Itaṛṛa hahio apan namalan tempo 
mapia.’ 
18I Ya'u Ruata apan biakka, i Ya'u ratu, MAWU Apan Lembontaṛṛino. Ere 
Wowon Tabor nanampali᷊u manga wowone waine, wuṛṛu Wowon Karmel 
uali᷊atta'a su wowon tahalo᷊angnga, etearoddi atohanne i tou rumanta 
mamangalo si'o. 
19Pandiahite, tumana'u Mesir, maola'a tawananna wuṛṛu iapidda inai! 
Memfis sarun maola'a tuidda – tampa apan mala᷊nnabba ana waugu tawe 
atanaanna. 
20Mesir ere ana'u sapi matawa, arawe nisala᷊saannu lango wahewalla wuassu 
sawannakka. 
21Ewe'e lai manga tantara apan nisewanne tawe naailo᷊re ere ana'u sapi apan 
tumanite matawa. I mangitou tawe naataṛṛangnga. Sarangkanambone 

nabbali᷊'a wuṛṛu tinumala᷊ngnga tadea'u masala᷊matta. Allo ṛuumanni 
mangitou nia'omante; temponete i mangitou aṛṛiaannu asasilaka. 
22Mesir tinumala᷊ngngu watanganne lapiddu sussiitta ere atoanna ana waugu 
tantaran seetta maranite. I mangitou namangalo si tou ringannu wali᷊ungnga 
ere taumata mannuwangnga alu 
23wuṛṛu nallolo᷊kka mahurangnge maappalla apan tawe aamatanna. 
Tantaran seetta tawe iareengnga, mannamboanna wuassu saṛṛapalanna. I 
Ya'u, MAWU nabbisara. 
24Tumana'u Mesir sarun pansilianna, ana waugu niwaddon balahanna 
wuassu sawannakka. I Ya'u, MAWU, buatte nabbisara.” 
25 MAWU Apan Lembontaṛṛino, Ruatan Israel, nabbisara, “I Ya'u sarun 
makkuumannu Amon, monganna wuassu Tebe, ahewallu Mesir ringannu 
manga monganne wuṛṛu manga ratune. Ratu Mesir wuṛṛu anambon taumata 
apan uatantaṛṛimanna tou 
26sarun Ta'u itantilla si Nebukadnezar ratun Babel ringannu tantara apan 
mappandumma mamate si mangitou. Arawe wua'udde, Mesir sarun 
atanaanna ere paarorone. I Ya'u, MAWU, buatte nabbisara.” 

MAWU sarun manal᷊amatta uman-Ne 

27“Uma-U, Israel, ariete mata'utta! Allang-Ku Yakub, arie suminggawangnga! 
I yamiu wuṛṛu papapulunnu sarun Ta'u iapaasala᷊matta wuassu wanua 
marau, su tampa i yamiu nitawanna. I yamiu sarun mapule᷊ wuṛṛu matana'a 
su wanuanu ringannu mala᷊ngnganna. I yamiu sarun mabbiakka ringannu 
matammudda; taweddu pia iaata'utti yamiu. 
28Nariaddi ariete mata'utta, ei uma-U, i Ya'u sarun dumanta manala᷊matta si 
yamiu. Manga walahanna, su tampa i yamiu Ta'u nisali᷊awukka, 
sarangkanambone Ta'u pateanna, arawe i yamiu tawe Ta'u olaanna aroddi. 
Atonna i yamiu tawe mali᷊u wuassu ṛuumanna arawe ṛuumang-Ku si yamiu 
udde matuli᷊dda uasulu᷊ngngu atoranna. I Ya'u, MAWU, buatte nabbisara.” 

Yeremia 47 

Tanata MAWU su ola'u wanua Filistin 

1Tantala᷊nna ratu Mesir taambe namangalo Gaza, MAWU nabbisara si ya'u su 
ola'u wanua Filistin. 
2MAWU nabbisara, “Pa'ellege, ua'e mangngelekka wuassu sawannakka wuṛṛu 
tinumompe'a ere salu᷊kka apan mammanawangnga nangammon banua wuṛṛu 
lalo᷊ṛṛone, manga soa suadio'a ringannu tumanangnge. Taumata sarun 
mangintuli᷊ ma'iontolla wuṛṛu anambon tumana'u wanua sarun lumallu. 
3I mangitou sarun maaringikka lempangngu awalo᷊, tingikku haṛṛagittu 
kereta, wuṛṛu taddungkallu bolane. Ingana'a timmadde mabbali᷊ lome wuṛṛu 
tate maaṛṛingiddu anangnge. 
4Nia'omante tempone walahannu Filistin pateanna abbi, na'oman sara Tirus 
wuṛṛu Sidon tate lai maasomba sasumbala. I Ya'u, MAWU, sarun mamate 
anambon taumatan Filistin apan lambene wuassu Kreta. 
5Taumatan Gaza niaṛṛiaannu asasusa wahewalla; tumna'u Askelon nimoune. 
Sara tingngera taumatan Filistin lambene udde sidutu lullalo᷊? 
6I yamiu uui, ‘Sara tingngera i'o mamangalo, ore hale᷊len MAWU? 
Pabbelengke su papaṛṛangannu wuṛṛu atana'e poiaroddi ringannu 
matammudda!’ 
7Arawe wotongnge i tou maola'a matammudda, napawe i Ya'u buatte 
namarenta si tou iapapangalo Askelon wuṛṛu tumana'a su apanne?” 

Yeremia 48 

Su ola'u wanua Moab 

1Eteindi apan niapasingkattu MAWU Apan Lembontaṛṛino, Ruatan Israel su 
ola'u Moab, “Nasilakate tumana'u Nebo, soane naṛṛaate! Kiryataim niaṛṛo, 
wuṛṛu tanda batune apan matohassa niṛṛimunsa'a, na'oman sara 
tumanangnge nasili; 

2nawuli᷊te awawunga Moab. Seetta napangaṛṛote Hesybon wuṛṛu poiaroddi i 
mangitou manggola᷊ga manginsue anambon balahannu Moab. Manga 
tingikka su soa Madmen sarun iapataalla, ana waugu soa udde sarun 
pangaloannu tantara. 
3Paddaringikka! Tumana'u Horonaim mangngintuli᷊, ‘Papate! Ahahohakka!’ 
4Moab naṛṛimunsa'e! Aintuli᷊n ala᷊ṛṛanangnge maraddio'a niaringiṛṛanna sara 
Zoar. 
5Paddaringikke tingikku lalu᷊ai su lala᷊nna saanna watukku Luhit, wuṛṛu 
tingikku lala᷊llu su lala᷊nna sossoṛṛanna watukku Horonaim. 
6Unni mangitou, ‘Paali᷊hakka! Panala᷊matte niawanu! Tala᷊ngke ere keledai 
matengnga su wadda'a!’ 
7Moab! I'o mangngasakku atatohannu wuṛṛu paa'alanu. Arawe orassa indi i'o 
sarun iwaddo. Kamos, mongannu, suadio'a ringannu manga imam wuṛṛu 
tembonanne sarun iapidda supamuanganna. 
8Anambon soa sarun maṛṛimunsa'a, tawe saran sambau apan mallambe. 
Wawala᷊nne wuṛṛu wadda'a sarangkanambone sarun maṛṛusa'a. I 
Ya'u, MAWU, buatte nabbisara. 
9Re'eta'e watun labbingngu Moab, ana waugu tate mala᷊nnu lai wanua udde 
sarun ṛimunsaanna. Manga soane sarun mahohakka wuṛṛu tate saran 
sangkatou apan uatana'a poiaroddi.” 
10Niawontohante taumata apan tawe mapaamattu manara 
wuassu MAWU ringannu atonna-tonna. Niawontohante i tou apan tawe 
nanawutta hale᷊le wuṛṛu mamate. 

Manga soa Moab niṛṛimunsa'a 

11 MAWU nabbisara, “Ro'en dorone Moab mabbiakka matammudda. Taambe 
saran paassa i tou niapidda su pamuanganna. I tou ere ua'e anggore apan 
niwala niapaatiilla wuṛṛu tawe ilali᷊nna su tampan anggore waine. Anggorene 
ta'e mawangngi wuṛṛu matemangnga. 

12Arawe, sarun a'omanna tempone i Ya'u mandolokka tadea'u Moab ilali᷊nna 
ere anggore, wuṛṛu manga tampane iwoso wuṛṛu pesanganna. 
13Moab sarun sumassilla si Kamos, monganni mangitou, ere lai taumatan 
Israel sinumassilla su Betel apan iaasakki mangitou udde. 
14Ereapa wotongnge esakku Moab waṛṛani mabbisara, ‘I yami waṛṛani, 
manga tantara apan matohassa buatte nisalu᷊'atanna sulalu᷊mmu pangalo?’ 
15Moab wuṛṛu manga soane buatte niṛṛimunsa'a, wuṛṛu manga umbasanna 
apan apianne buatte nipate. I Ya'u buatte nabbisara. I Ya'u ratu, MAWU Apan 
Lembontaṛṛino. 
16Asasilaka Moab su saruante ngara, tate mala᷊nnu i tou maṛṛimunsa'a. 
17Ei i yamiu manga araratuanna uaali᷊ndongannu Moab apan masingkattu 
atatelengnge, lallalo᷊ten tou! Walo᷊a'a, ‘Moab tate lai uataṛṛino, awawantuga 
wuṛṛu atatohanne nawuli᷊te!’ 
18Ei tumana'u Dibon, sossokke wuassu manga tampanu apan mawantuga; 
a'iante su leta'a wuṛṛu su wowon awu. Ana waugu apan manggohohakku 
Moab wanuanu na'omate, wuṛṛu sarun makkimunsa'a anambon tanda 
batunu. 
19I yamiu apan uatana'a su Aroër, darisikke su winggin dala᷊nna wuṛṛu 
panutukke! Pa'iwalo᷊te si mangitou apan tinumala᷊ngngu watanganne, wuṛṛu 
naala᷊sso'a, ‘Apate apan nariaddi?’ 
20I mangitou sarun sumimbakka, ‘Moab nanawote wuṛṛu nahelote, ana 
waugu udde lalluaite si tou. Ali᷊ata'e su alo᷊'engngu Salu᷊kku Arnon manungku 
Moab naṛṛimunsa'e.’ ” 
21“Ṛuumanna buatte niema'a su manga soa su panenteanna; su Holon, Yahas, 
Mefaat, 
22Dibon, Nebo, Bet-Diblataim, 
23Kiryataim, Bet-Gamul, Bet-Meon, 

24Keriot, wuṛṛu Bozra. Anambon soa Moab, marau wuṛṛu marani, buatte 
niṛṛuumanna. 
25Atatohassu Moab buatte nipaddi, wuṛṛu taṛṛinone niṛṛimunsa'a. I 
Ya'u, MAWU, buatte nabbisara.” 

Moab sarun iapaawawo 

26 MAWU nabbisara, “Moab pawu'ana'e, ana waugu i tou mammungan 
batanganne su saruang-Ku. I tou sarun tumali᷊nggi sulalu᷊mmu mutane, wuṛṛu 
ilaggen taumata. 
27Wali᷊newe dorone taumatan Israel buatte nilaggen taumata Moab wuṛṛu 
ipaggahatto ereola'u i mangitou niasametta suadio'a ringannu manga taṛṛa 
ta'o? 
28I yamiu tumana'u Moab, tantanga'e manga soanu wuṛṛu atana'e su wuiddu 
watu ere manu'a merpati ma'ola'a sala᷊kke su rampissa ilingnga. 
29I yamiu matanggakka atonna! I Ya'u buatte naaringikka aroddi awungane, 
atanggakke naungnge, mapontolo᷊sanna, wuṛṛu tawe atoranne i yamiu! 
30I Ya'u, MAWU, masingkattu awawunganu. Wisaranu awusu, wuṛṛu 
inolaannu tawe gunane. 
31Ana waugu udde i Ya'u sarun lumuai ma'ikka-ikkatta si yamiu 
sarangkanambone wuṛṛu su manga taumatan Kir-Heres, inangngu soanu. 
32I Ya'u lai lembon lumuain tumana'u Sibma wuassu tumana'u Yaezer. Soa 
Sibma ere sasuanna anggore apan rannane tuttundo su samba'an 
Tahalo᷊angnga Nate araune sara Yaezer. Arawe orassa indi manga wua 
tempon paddissa wuṛṛu wuan anggore buatte nituwangnga. 
33Aikkuittu ala᷊lu᷊assa nawuli᷊te su wanua Moab apan masuwukka. I Ya'u 
na'ola'a ua'en anggore naddo mangngelekka wuassu pamamakkannu 
anggore; tate lai taumata ma'ola'a anggore wuṛṛu maggion ala᷊lu᷊assa. 
34Taumata su Hesybon wuṛṛu Eleale lulluai wuṛṛu lalu᷊aine iaaringikka sara 
Yahas, wuṛṛu niaringiṛṛannu lai manga taumata wuassu Zoar naddatingngu 

Horonaim wuṛṛu Eglat-Selisia. I mangitou lulluai ana waugu ua'e su ana'u 
Salu᷊kku Nimrim namarate lai. 
35I Ya'u sarun ma'ola'a taumata Moab umaddo manambunnu sasamba su 
manga tampa pasasubbanni mangitou wuṛṛu umaddo mangonggollu 
sasamba su manga monganni mangitou. I Ya'u, MAWU, buatte nabbisara. 
36Anambon pa'aala Kir-Heres wuṛṛu ahewallu Moab nawuli᷊te. I Ya'u massusa 
maasilo ola'i mangitou; i Ya'u naali᷊hidda taumata apan manniuppa wansi 
ringannu aantarin lala᷊lo. 
37I mangitou sarangkanambone buatte nangiṛṛi uta'u pua wuṛṛu omengnga, 
nallessa ta'iakka, wuṛṛu nalluṛṛe nasa tatiala massusa. 
38Roso su anambon sala᷊won bale᷊ wuṛṛu su manga tana lapangnga tumba'u 
aaringiṛṛanna lalu᷊ai. Ana waugu Moab buatte Ta'u nipesangnga ere 
wensadda apan ipaaddiri. 
39Moab naṛṛimunsa'e! Asasiliwe eteapa su Moab! I tou lulluai ana waugu 
buatte nihelo wuṛṛu naola'a papala᷊gge manga walahanna maranine. I 
Ya'u, MAWU, buatte nabbisara.” 

Moab tawe dal᷊anna sabbanganna 

40 MAWU nabbisara, “Naali᷊hidda manu'a asiaṛṛe mangngametta papaidda 
uasiappakka, aroddi lai sambau araratuanna sarun dumanta wuṛṛu 
mangametta Moab. 
41Manga soa wuṛṛu manga tanda batune sarun aṛṛoanna wuṛṛu tantarane 
sarun mata'utta ere wawine apan mangunsiwete. 
42Moab sarun maṛṛimunsa'a wuṛṛu tate lai maola'a sambau walahanna, ana 
waugu i mangitou mammungan batanganne su saruang-Ku. 
43I mangitou uasaruanna pangalo, loṛṛangnga wuṛṛu sedda. 
44Taumata apan tinumala᷊ngngu watanganne wuassu pangalo sarun 
mawontolla sulalu᷊mmu loṛṛangnga, wuṛṛu iapa naasabbangnga wuassu 

loṛṛangnga udde sarun umulu᷊ssa su sedda. Sarangkanambone udde sarun 
mariaddi sutempo apan buatte Ta'u nitantunna ipanggohakku Moab. 
45Manga tumatala᷊ngnga apan lomete inaite naddea'a patillundumanna su 
Hesybon, arawe soa udde tantala᷊nna massoṛṛobba wuṛṛu wale᷊n araratuanni 
Ratu Sihon lai tantala᷊nna ia'epoddu putungnga. Putungnga buatte nanginsue 
wageangngu passaranna wuṛṛu panenteannu Moab, wanuan taumata apan 
apulune mapapangalo. 
46Nasilakate Moab! Tumanangne apan massubba si Monganna Kamos buatte 
nipate, wuṛṛu ala᷊ṛṛana'i mangitou niṛṛootta maola'a tawananna. 
47Arawe su allo sali᷊mmurine i Ya'u sarun manule᷊ ola'u wanua Moab. I 
Ya'u, MAWU, buatte nabbisara!” Eteudde apan olaannu MAWU su Moab. 

Yeremia 49 

Ṛuumanna su Amon 

1Eteindi wisara MAWU su ola'u Amon, “Anio leta'u ṛuangannu Gad niaṛṛo 
wuṛṛu niatanaannu manga taumata apan massubba si Monganna Milkom? 
Apa piate lai taumatan Israel apan botongnge manahekku leta'a udde? 
2Arawe sarun a'omanna tempone i Ya'u ma'ola'a tumana'u Raba, inangngu 
soa Amon udde, maaringikka hahuressan pangalo. Soa udde maola'a 
winala᷊lanna wuṛṛu manga soa maranine masoṛṛobba abbi. Wua'udde Israel 
sarun mangule᷊ apia letangnge wuassu manga taumata apan dorone 
nangaṛṛo. 
3Ei taumatan Hesybon, lalluaite ana waugu soan Ai naṛṛimunsa'e! Ei manga 
wawinen soa Raba, lallute! Palluṛṛete nasa karongnga tatiala massusa. 
Tala᷊ngke pa'auwelenganna napenen awawingo. Milkom mongannu sarun 
iapidda su pamamuanganna suadio'a ringannu manga imam wuṛṛu manga 
tembonannu pamarentane! 
4Ei i yamiu apan mala᷊wangnga! Anio i yamiu mangngunsandakku manga 
wawala᷊nnu apan masuwukka? Anio i yamiu mangngasakku paa'alanu? 

Ereapa wotongnge i yamiu mabbisara manungku tawe saran sangkatou apan 
waṛṛani mamangalo si'o? 
5I yamiu sarun aṛṛiaannu araṛṛagissa apan Ta'u iaparanta wuassu anambon 
tampa. I yamiu sarun tumala᷊ngnga, sambau-sambau maddea'a manala᷊matta 
watanganne sassane, wuṛṛu tateddu lai manggemonna yamiu apia. 
6Arawe su allon sali᷊mmurine, ola'u walahannu Amon sarun Ta'u 
iapawelengnga. I Ya'u, MAWU, buatte nabbisara.” 

Ṛuumanna su Edom 

7Eteindi apan niwisara MAWU Apan Lembontaṛṛino su ola'u Edom, “Apa 
taumatan Edom tawe maaṛṛingidda ringannu asingkatta? Apa manga 
mananantirone tate mangonggollu tatantiro apia? Apa nawuli᷊te asingkatti 
mangitou! 
8Ei tumana'u Dedan, pabbelengke wuṛṛu tala᷊ngke! Roote pa'imbuni. I Ya'u 
sarun makkimunsa'a papapulunni Esau, ana waugu temponete i Ya'u 
makkuumanni mangitou. 
9Amungkangngu taumata mani'o wuan anggore, sidutu piaddu ilambene, 
wuṛṛu amungkangngu taṛṛata'o rumanta sutempo ṛabbi, i tou tumba'u 
manganu saranapa apan ipaapulune. 
10Arawe, i Ya'u manapu ma'oman sara mawaresi pussa'an papapulunni Esau 
wuṛṛu mani'attu addapingngu pa'imbunianni mangitou; i mangitou tate 
maapamunin batanganne apia. Taumatan Edom suadio'a ringannu manga 
tuṛṛangnge wuṛṛu manga ali᷊ndonganni mangitou, sarangkanambone sarun 
pateanna, tawe saran sangkatou apan maatala᷊ngnga. 
11Ei Edom! Tantanga'e manga asisinu si Ya'u, i Ya'u sarun mappaduli᷊ si 
mangitou. Wala'e manga inawalu᷊anna pia pangangimanna si Ya'u. 
12Taumata apan ṛinone tawe iṛṛuumanna, aṛṛiaannu ṛuumanna lai, ṛatadde i 
yamiu tawe? I yamiu natantunte sarun iṛṛuumanna! 

13I Ya'u massalu ringannu arang-Ku sassane manungku soa Bozra sarun 
maola'a tampa apan ma'ata'utta apan nitantangngu taumata. Taumata sarun 
lumagene wuṛṛu mappaattu aranne maola'a wawontoga. Anambon 
ampungnga maranine sarun mabbali᷊ winala᷊lanna saran mala᷊nnu-la᷊nnu. I 
Ya'u, MAWU, buatte nabbisara.” 
14I ya'u, Yeremia, mabbisara, “Ei Edom, i ya'u buatte nanengkamma sambau 
watti'a wuassu MAWU. I tou buatte nandolokku daroloṛṛanna ringannu 
manga walahanna tadea'u mandolokki mangitou mangammullu tantara 
wuṛṛu mandiahite inai mamangalo si'o. 
15MAWU sarun ma'ola'a si'o mabbali᷊ lome wuṛṛu haggealoannu taumata. 
16I'o niawusuannu awawunganu. Taweddu mata'unnu ere su sunnanu. I'o 
uatana'a su manga wallattu watu, marau su puiddu wowone. Arawe, salaiwe 
i'o ma'ola'a wale᷊nu sutampa apan atanggaṛṛanne, ere atanggakku salakku 
manu'a asiaṛṛe, MAWU sarun mapali᷊ntukku wua isudde. 
Tumba'u MAWU apan namasingkattu sarangkanambone udde.” 
17 MAWU nabbisara, “Asasilaka apan naṛṛia'a su Edom sarun aroddi ahewalle 
na'oman sara suapan taumata apan umamatta isudde sarun ṛumindu'a wuṛṛu 
mata'utta. 
18Su ereapa Sodom wuṛṛu Gomora niṛṛimunsa'a suadio'a ringannu manga 
ampungnga maranine, aroddi lai Edom. Tawe saran sangkatou apan 
matana'a apia poiaroddi. I Ya'u, MAWU, buatte nabbisara. 
19Naali᷊hidda singa sinumabbangnga wuassu mahurangnge maranin Salu᷊kku 
Yordan wuṛṛu nirumanta su wadda'a tampa domba u'anna nannalo᷊, aroddi 
lai Ya'u sarun dumanta wuṛṛu mapatala᷊ngngu taumatan Edom wuassu 
wanua mangitou ringannu mamaroro. Wua'udde i Ya'u sarun mamile 
sangkatou piaṛṛa'a iapaparenta walahanna udde. Isai wotongnge isulu᷊nga si 
Ya'u? Isai waṛṛani ma'ola'a hatto ringang-Ku? Apa pia piaṛṛa'a apan 
botongnge lumawangnga si Ya'u? 

20Ana waugu udde, paddaringikke apa apan buatte Ta'u nihola᷊ga su 
saruannu taumatan Edom, wuṛṛu apa apan Ta'u olaanna su saruannu 
tumana'u soan Teman. Ala᷊ṛṛana'i mangitou sarun iapidda inai, wuṛṛu 
anambon taumata mangngiladdu atata'utta. 
21Napawe Edom nanawo, sarun aringiṛṛanna hio apan aroddi ahewalle 
na'oman sara ahewallu runia niumio'a; manga aintuli᷊n tumanangnge sarun 
aringiṛṛanna sara Tahalo᷊angngu Wungkalo᷊. 
22Naali᷊hidda manu'a asiaṛṛe mangngametta ringannu papaidda uasiappakka, 
aroddi lai seetta sarun dumanta wuṛṛu mangametta Bozra. Su allo udde 
tantaran Edom sarun mata'utta ere wawine apan mangunsiwete.” 

Ṛuumanna su Damsyik 

23Eteindi apan niwisara MAWU su ola'u Damsyik, “Tumana'u soan Hamat 
wuṛṛu Arpad sussinggawanga wuṛṛu u'ambuli᷊sadda ana waugu naaringikka 
watti'a lale᷊o. Naungngi mangitou massusa wuṛṛu maali᷊sangnga ere lua'a su 
tahalo᷊angnga. 
24Tumana'u Damsyik nallome, wuṛṛu tuttala᷊ngngu atata'utta. I mangitou 
sussali᷊omanna wuṛṛu uatataṛṛangnga ere wawine apan mangunsiwete. 
25Soa tinumelengnga wuṛṛu napenen lulu᷊assa udde orassa indi mala᷊nnabbe 
tate taumatane. 
26Su ollo udde manga umbasanne sarun mate su manga lala᷊nnu soane, wuṛṛu 
anambon tantarane mate abbi. 
27Manga darandungngu Damsyik sarun Ta'u soṛṛowanna, wuṛṛu manga 
wale᷊n araratuanni Ratu Benhadad Ta'u iapa'epodda. I Ya'u, MAWU Apan 
Lembontaṛṛino, buatte nabbisara.” 

Ṛuumanna su ṛuanganni Kedar wuṛṛu soan Hazor 

28Eteindi apan niwisara MAWU su ola'u ṛuanganni Kedar wuṛṛu manga 
wageangngu leta'a paparentanni Hazor, apan buatte niaṛṛo Nebukadnezar 
ratun Babel, “Ei Nebukadnezar, pangaloite ṛuangannu Kedar wuṛṛu patete 
manga taumata su samba'an ra'i! 

29Aṛṛote manga domba, unta, see lai manga rasanni mangitou ringannu 
ala᷊wo'u lalo᷊ṛṛone, wuṛṛu panginutuli᷊te si mangitou, ‘Pangalo uapali᷊wutte si 
yamiu!’ 
30Ei yamiu taumatan Hazor! I Ya'u, MAWU, mabbisara: Paali᷊hakke inai 
mangingkatta, wuṛṛu ma'imbuni. I Nebukadnezar ratun Babel buatte 
nanggola᷊ga mamangalo si yamiu. I tou nabbisara, 
31‘Otte inaite! Wette mamangalo manga taumata apan uapendamma 
mala᷊ngnganna wuṛṛu matammudda udde. Soa mangitou tawe lali᷊ndumme 
ana waugu tate ngaran pasallanganne wuṛṛu tate papale᷊ne.’ ” 
32 MAWU nabbisara apia si Nebukadnezar, “Aṛṛote manga unta wuṛṛu 
anambon winatangnga papaduli᷊ananni mangitou! Manga taumata apan 
utangnge nipolo᷊ maautta udde sarun i Ya'u isali᷊awukka su anambon tampa. 
I Ya'u sarun mandantan asasilaka si mangitou wuassu ala᷊wo'u pappi'uanne. 
33Hazor sarun iwala aroddi saran mala᷊nnu-la᷊nnu wuṛṛu maola'a tampa 
pa'imbuniannu asun ahuranganna. Taweddu saran sangkatou apan matana'a 
poiaroddi lai. Ia'iu, MAWU, buatte nabbisara.” 

Ṛuumanna su Elam 

34Tawe nala᷊nnu napawe i Zedekia naola'a ratun Yehuda, MAWU Apan 
Lembontaṛṛino nabbisara si ya'u su ola'u wanua Elam. 
35MAWU nabbisara, “I Ya'u sarun mamate anambon mapapande mammiti'a 
apan naaola'a Elam lembon matohassa. 
36I Ya'u sarun mapatiuppu anginna su Elam wuassu ala᷊wo'u tampa, wuṛṛu 
manali᷊awukku tumanangnge su anambon tampa na'oman sara tawe saran 
sambau wanua apan tawe niarantannu tumatala᷊ngnga wuassu Elam udde. 
37i ya'u sarun ma'ola'a taumatan Elam matta'uttu seetta apan mamate si 
mangitou. I Ya'u tumaniten nasa'u si mangitou wuṛṛu sarun makkimunsa'a si 
mangitou. Sarun Ta'u irolokka tantara iapapangalo si mangitou ma'oman 
sara i mangitou maṛṛadda'a abbi. 



2062 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

38Manga ratu wuṛṛu manga tembonanni mangitou sarun Ta'u ṛimunsaanna, 
wuṛṛu su wanua mangitou sarun Ta'u iaparisikka adderan araratuang-Ku. 
39Arawe su allo sali᷊mmurine, ola'u Elam sarun Ta'u isule᷊ apia. I Ya'u, MAWU, 
buatte nabbisara.” 

Yeremia 50 

Ananawon Babel 

1Eteindi tanatan MAWU si ya'u su ola'u soan Babel wuṛṛu tumanangnge, 
2“Pasea'e tatiala wuṛṛu ali᷊ata'e su manga walahanna manungku Babel 
nanawote! Arie pa'adappinga'a olangnge udde! I Merodakh monganne 
naṛṛimunsa'e, wuṛṛu manga paalu᷊anne apan masandaga napesangke 
nattale᷊ṛṛonga, see manga mawune lembon haggeloanna. 
3Sambau walahanna wuassu sawannakka sarun dumanta mamangalo Babel 
wuṛṛu ma'ola'a wanua udde mabbali᷊ wadda'a apan maṛṛasa. Taumata wuṛṛu 
winatangnga sarun tumala᷊ngnga, wuṛṛu tate lai apan maapulu matana'a 
poiaroddi.” 

Israel nabbelengnga 

4 MAWU nabbisara, “Sutempo udde taumatan Israel sarun dumanta suadio'a 
ringannu lulluai, maddea'a si Ya'u, Ruata mangitou. 
5I mangitou sarun maiwalo᷊n lala᷊nna watukku Sion, ana see niumamatte su 
lala᷊nna udde. I mangitou sarun ma'ola'a pa'aire sarangkalo᷊'enge si Ya'u, 
wuṛṛu sidutu uaagassa pa'aire udde. 
6Uma-U naali᷊hidda domba apan niwalate manga mallalu᷊'adde 
nilamammiṛṛanne su panenteanna. I mangitou mammali᷊ntadda wuassu 
wowone sambau watukku wowone waine wuṛṛu waggate tanne suapate wale᷊ 
mangitou. 
7I mangitou nitalliwunanna wuṛṛu nisansaran anambon taumata apan 
nassomba mangitou. Manga seettu uma-U mabbisara, ‘Apa apan niola'i ite, 
tawe sala᷊ne, ana waugu manga taumata udde narosate su lantakku 

hati MAWU. Ala᷊monan mangitou mangngimanna MAWU, nariaddi ṛinone lai 
i mangitou sidutu satia si Tou.’ 
8Ei uma-U Israel, tala᷊ngke watukku Babel! Ete i yamiu apan ṛinone 
paarorone inai, tadea'u ingana'a waine manantuṛṛutta. 
9I Ya'u sarun mangalo᷊ren anambon balahanna apan mangkatohassa wuassu 
sawannakka tadea'u i mangitou mamangalo Babel. I mangitou sarun 
mangatokku barisanna mapapangalo mando'appa Babel wuṛṛu mamaddone. 
I mangitou udde manga taṛṛa piti'a pande apan anaanne tawe massala᷊. 
10Babel sarun pangaṛṛoanna, wuṛṛu mangangaṛṛone sarun manganu ala᷊wo'a 
ringannu apulun naungnga. I Ya'u, MAWU, buatte nabbisara.” 

Ananawon Babel 

11 MAWU nabbisara, “Ei taumatan Babel, i yamiu mangngaṛṛo uma-U. I yamiu 
sussolo'u ala᷊lu᷊assa ere awalo᷊ manuntingi, wuṛṛu ere sapi apan tantala᷊nna 
u'anna. 
12Arawe i yamiu sarun maola'a walahanna apan lembon tawe gunane 
suwallattu ala᷊wo'u walahanna. Soanu sassane apan bahewalla udde sarun 
heloanna wuṛṛu pansilianna. Wanuanu sarun maola'a wadda'u anne apan 
maṛṛasa wuṛṛu mamara. 
13Ana waugu i Ya'u nasa'u, ne Babel sarun mallambe ete tuidda wuṛṛu 
taweddu matana'a. Sarangkanambone apan sumabbi isudde sarun ṛumoro 
wuṛṛu mata'utta. 
14Ei i yamiu manga taṛṛa piti'a! Atoṛṛa'e barisannu palliwunna wuṛṛu 
pamangalo Babel. Pitia'e anambon anaannu watukku Babel, ana waugu i tou 
buatte na'ola'a rosa si Ya'u. 
15Intuli᷊a'e hahoressan pangalo pamali᷊wuta'a soa udde! Orassa indi Babel 
nawaddote. Manga darandungnge buatte nihohakka wuṛṛu naṛṛaate. I Ya'u 
tantala᷊nna mabbali᷊ssa Babel. Ana waugu udde sansaraite i mangitou ere lai 
i mangitou mannansara taumata waine. 

16Arie pabbala'a taumata mabbailla ara'e mangitingnga su wanua udde. 
Anambon taumata raho apan uatana'a isudde sarun mapule᷊ su wanuane, ana 
waugu i mangitou matta'uttu tantara apan mammangalo.” 

Israel nabbelengnga 

17 MAWU nabbisara, “Taumatan Israel ere ammula᷊nnu domba apan 
a'enggenanna wuṛṛu nisali᷊awukku singa. Paarorone i mangitou 
nipangaloannu ratun Asyur, wua'udde i Nebukadnezar ratun Babel nallaso'a 
manga duṛṛi mangitou. 
18Ana waugu udde, i Ya'u, MAWU Apan Lembontaṛṛino, Ruatan Israel, sarun 
makkuumanni Ratu Nebukadnezar wuṛṛu wanuane ere lai Ya'u 
nakkuumannu ratun Asyur. 
19I Ya'u sarun mamelengngu taumatan Israel su wanuan mangitou. I 
mangitou sarun umanna wuassu hessin leta'u Wowon Karmel wuṛṛu leta'u 
Basan. I mangitou sarun mala᷊iddu hessin leta'u Efraim wuṛṛu Gilead. 
20Sutempo udde Israel wuṛṛu Yehuda sarun mawaresi wuassu rosa, ana 
waugu i Ya'u sarun mangampungnga manga taumata apan buatte i Ya'u 
niapaasala᷊matta. I Ya'u, MAWU, buatte nabbisara.” 

Ṛuumanna su Babel 

21 MAWU nabbisara su sambau walahanna wuassu sawannakka, “Pangaloite 
tumana'u Merataim wuṛṛu Pekod. Pate wuṛṛu insuete i mangitou. Amata'e 
parenta-U. I Ya'u, MAWU, buatte nabbisara.” 
22Tingikku pangalo ruddallu'a su wanua, ne nariaddite ahahohakka apan 
bahewalla. 
23Ahewallu runia nirupan Babel na'oman sara naṛṛimunsa'a, arawe orassa 
indi darupa udde napaddite! Ala᷊wo'u walahanna niṛṛumoro naaringikka apa 
apan buatte nariaddi su wanua udde. 
24 MAWU nabbisara, “Babel, i'o nilumawangnga si Ya'u, ana waugu udde 
nulu᷊ssa sulalu᷊mmu sedda apan Ta'u nitaingnga si'o, arawe i'o tawe 
maatutukka. 

25Gudangu ahi-U buatte Ta'u niwu'a, wuṛṛu ringannu nasa'u Ta'u 
nisabbangnga manga ahidda udde, ana waugu i Ya'u MAWU Apan 
Lembontaṛṛino ṛinone ma'ola'a sambau manara su Babel. 
26Pangaloite Babel wuassu ala᷊wo'u pappi'uanne, wuṛṛu hohaṛṛa'e manga 
gudangu gandumme! Ammula᷊'e manga saranapa apan niaaṛṛo ere lai yamiu 
mangngammullu gandumma! Ṛimunsa'e wanua udde! Arie piaddu pia 
lambene! 
27Patete anambon tantarane! Ṛawate i mangitou! Nasilakate walahannu 
Babel! Nia'omante tempone i mangitou iṛṛuumanna!” 

(28Manga taumata apan tinumala᷊ngnga watukku Yerusalem wuassu Babel 
mabbatti'a ereapa MAWU Ruatang kite mabbali᷊ssa inolaannu taumatan Babel 
su Wale᷊n Babel.) 
29 MAWU nabbisara, “Doloṛṛa'e manga taṛṛa piti'a mamangalo Babel. 
Ammula᷊'e suapan taumata apan pande mamiti'a. Talliwunete soa udde wuṛṛu 
arie pabbala'a saran sangkatou apan matala᷊ngnga. Wali᷊sete anambon 
inolaanne wuṛṛu ola'e i tou uasulu᷊ngngu inolaanne, ana waugu i tou buatte 
na'ola'a tawe addanne su saruang-Ku, Apan Lembonsusi, Ruatan Israel. 
30Su allo udde manga saṛṛentumuwone sarun mate su manga lala᷊nnu soane, 
wuṛṛu anambon tantarane ṛimunsaanna. I Ya'u, MAWU, buatte nabbisara. 
31Babel, naungngu tumaniten matanggakka! Ana waugu udde i 
Ya'u, MAWU Apan Atanggaṛṛanne, Ruata Apan Lembontaṛṛino, mando'appa 
si'o. Nia'omante tempone i'o Ta'u iṛṛuumanna. 
32Walahannu apan mawunga udde sarun matara wuṛṛu mawala᷊tta. Tawe 
saran sangkatou apan mantulu᷊ngngu dumarisikka. Manga soanu sarun Ta'u 
soṛṛowanna, wuṛṛu ala᷊wo'a maranine sarun ṛimunsaanna.” 
33 MAWU Apan Lembontaṛṛino nabbisara, “Taumatan Israel wuṛṛu taumatan 
Yehuda ua'olo᷊bba. Sarangkanambone apan nanawanna si mangitou uariagga 
si mangitou matoha-tohassa wuṛṛu mangke tawe mamallossi mangitou. 

34Arawe i Ya'u mananala᷊matti mangitou udde matohassa, arang-
Ku MAWU Apan Lembontaṛṛino. Ete i Ya'u sassane apam nangesakku hatto 
mangitou wuṛṛu nangapiddu paddarame su wowon dunia. Arawe su 
taumatan Babel i Ya'u sarun mandantan pabbawawulo᷊ wuṛṛu atata'utta.” 
35 MAWU nabbisara, “Matete Babel suadio'a ringannu tumanangnge wuṛṛu 
tembonannu araratuanna see lai manga mapapande mangitou! 
36Matete manga nabi su Babel! I mangitou taṛṛa awusu wuṛṛu longonna. 
Natete tantaran Babel apan matohassa! Aroddi ata'unne i mangitou! 
37Naṛṛussa'e awalo᷊ wuṛṛu keretan pangalone! Natete manga tantara 
nassewanne! Aroddi alo᷊mene i mangitou! Nasuete pa'aalan Babel! Aṛṛote 
manga darotongnge! 
38Paamara'e ala᷊wo'u salu᷊kka wuṛṛu wawaila᷊nne! Ana waugu, Babel napenen 
pasasubba paalu᷊anna apan maarantinna, apan naaolala ingana'a 
maddaralone nabbewa. 
39Ana waugu udde Babel sarun maola'a tampa manga ringnga wuṛṛu manga 
ghaṛṛaho lale᷊o see manga manu'a unta. Saran mala᷊nnu-la᷊nnu tawe taumata 
apan mappulu matana'a apia poiaroddi. 
40Su ereapa i Ya'u nanggohakku Sodom wuṛṛu Gomora suadio'a ringannu 
ampungnga maranine, aroddi lai Ya'u sarun makkimunsa'a Babel. Tawe saran 
sangkatou apan matana'a lai poiaroddi. I Ya'u, MAWU, buatte nabbisara. 
41Sambau walahanna apan matohassa tantala᷊nna u'amatta wuassu wanua 
apan marau su sawannakka. I mangitou nirumanta suadio'a ringannu 
mararatu inai mapapangalo. 
42Ahiddi mangitou anaanna wuṛṛu tambakka; i mangitou maṛṛagissa wuṛṛu 
wagga mangampungnga. Ere tingikku tahalo᷊angnga mattandi'a aroddi lai 
tingikku lempangngu awalo᷊ i mangitou apan tantala᷊nna sassasanna inai 
mamangalo Babel. 

43Naaringikka watti'a udde, ratun Babel nabbali᷊ nallome. I tou 
papali᷊wutannu atata'utta, wuṛṛu uatataṛṛangnga ere wawine apan 
mangunsiwete. 
44Ere singa apan sinumabbangnga wuassu mahurangnge maappalla maranin 
Salu᷊kku Yordan wuṛṛu nirumanta su wadda'a tampa manga domba 
mannioma, aroddi lai Ya'u, MAWU, sarun dumanta wuṛṛu ma'ola'a taumatan 
Babel tumala᷊ngnga wuassu manga soa mangitou ringannu namaṛṛoro. 
Wua'udde i Ya'u sarun mamile sangkatou piaṛṛa'a iapaparenta walahanna 
udde. Isai apan botongnge isulu᷊ng-Ku? Isai waṛṛani ma'ola'a parakara 
ringang-Ku? Apa pia piaṛṛa'a apan botongnge mando'appa si Ya'u? 
45Ana waugu udde, paddaringikke apa apan Ta'u ihola᷊ga su saruannu soan 
Babel, wuṛṛu apa apan Ta'u olaanna su saruannu tumanange. Ala᷊ṛṛana'i 
mangitou lai sarun wole᷊nganna inai, wuṛṛu anambon taumata sarun 
mata'utta. 
46Napawe Babel nanawote, sarun aṛṛingiṛṛanna paggahahio apan aroddi 
asaddanne na'oman sara ahewallu runia umio'a; manga aintuli᷊n tumanangne 
sarun aringiṛṛannu manga walahanna waine.” 

Yeremia 51 

Ṛuumanna waine su Babel 

1 MAWU nabbisara, “I Ya'u sarun mandolokku anginna daromba apan 
tumiuppa watukku Babel wuṛṛu ringannu tumanange. 
2Sarun Ta'u irolokka manga taumata raho apan sarun manggohakku Babel 
ere anginna mannalla'u wala᷊'an gandumma. Su allo asasilaka udde i 
mangitou sarun mamangalo wanua udde wuassu ala᷊wo'u tampa wuṛṛu 
manahangginna wanua ma'oman sara mawaresi. 
3Ariete mangonggollu tempo su tantarane mamiti'u anaanne ara'e 
mamungan laubbu pangalone. Ala᷊ṛṛanangnge saṛṛen tumuwo arie pabbala'a 
wiakka. Ṛimunsa'e anambon tantarane! 

4I mangitou sarun male᷊ssa wahewalla wuṛṛu nate su manga lala᷊nnu soan 
mangitou. 
5I Ya'u, MAWU, Ruata Apan Lembontaṛṛino, Ruata Israel susi, sarun tawe 
manantangu Israel wuṛṛu Yehuda, salaiwe i mangitou buatte na'ola'a rosa su 
saruang-Ku. 
6Panala᷊matte watangannu! Tala᷊ngke wuassu Babel, arie i yamiu lai iapate 
ana waugu paddarosane! Ana waugu indete tempone i Ya'u mabbali᷊ssa 
ala᷊le᷊on Babel, wuṛṛu makkuumanni tou uasulu᷊ngngu inolaanne. 
7Babel dorone ere halasi wula᷊wanna apan Ta'u aagassanna wuṛṛu na'ola'a 
ahewallu runia wu'anna. Manga walahanna ma'inumma anggore wuassu 
halasi udde, na'oman sara i mangitou nabbewa. 
8Arawe inaṛṛombanganne Babel nanawo wuṛṛu napesangnga. Luaie'o i tou, 
wuṛṛu rea'ete undamma pangundama'a manga lessane, asinungka i tou 
wotongnge mapia. 
9Manga taumata raho apan uatana'a poiaroddi uahahatto sangkatou 
ringannu waine, ‘I ite buatte nattinsahadda mantulu᷊ngngu Babel, arawe 
nali᷊wue! Mappianne i ite manantangken banua indi wuṛṛu mapule᷊te su 
wanuang kite sambau-sambau. MAWU nakkuumanten Babel ringannu 
maṛṛagissa, wuṛṛu mangke nakkimunsa'a.’ ” 
10Umattu MAWU nabbisara, “MAWU buatte napali᷊atta'a manungku i ite su 
samba'a apan naṛṛino. Wette inaite watukku Yerusalem wuṛṛu mabbatti'a 
poiaroddi apa apan buatte niola'u MAWU Ruatang kite.” 
11 MAWU buatte nanondo manga ratu Media, ana waugu i Tou mappulu 
makkimunsa'a Babel. Eteudde lala᷊n-Ne i Tou mabbali᷊ssa inolaannu manga 
taumata apan nakkimunsa'a wale᷊-Ne. Manga tembonannu wuntuannu 
tantaran pangalo namarenta, “Takko'e anaanna! Riahite allungnga! 

12Onggole᷊ten tialane napawe mamangalo manga darandungngu Babel. 
Tohasse pandariagga. Atoṛṛa'e mallaṛṛapa. Saddiate pananametta!” 
MAWU buatte napaamattu ṛiin-Ne su saruannu taumatan Babel. 
13wanua tumaniten ala wuṛṛu manambo salu᷊kke, arawe tempom 
pabbiaṛṛanne nasuete; panginsueannu pabbiaṛṛanne na'omate. 
14MAWU Apan Lembontaṛṛino nassalu ringannu watangan-Ne sassane 
manungku i Tou sarun mandolokku taumata anambone ere saṛṛapalanna inai 
mamangalo Babel, wuṛṛu i mangitou sarun mangintuli᷊n hahuressan 
auntunganna. 

Antari daralo su Ruata 

15 MAWU nandiaddi runia ringannu taṛṛino-Ne, nallanginnu saṛṛen dunia 
ringannu asingkan-Ne, wuṛṛu namilattu langitta ringannu asasirrong-Nge. 
16Tumba'u ringannu mangonggollu parenta, mangngelekke ua'e su 
winalanganna. Wuassu manga pentakku runia niaparanta-Ne winabbawa, 
wuṛṛu niolang-Nge sawallo malleessa sulalu᷊mmu uranna, see niaparanta-Ne 
anginna wuassu tampa araddoanne. 
17Naasilo sarangkanambone udde naatutukke taumata, manungku i tou 
woddo wuṛṛu tawe passasunna. Manga mapapanden bula᷊wanna niawuli᷊annu 
aranne, ana waugu paalu᷊anna sassubbanna niolangnge palassu wuṛṛu tawe 
sasangngone. 
18Manga paalu᷊anna udde tawe aregane, ṛinone aalu᷊andahanna wuṛṛu 
heloanna. Napawe nia'omante tempone, i mangitou sarun nate. 
19Ruatan Yakub tawe ere manga paalu᷊anna udde; i Tou nandiaddi ala᷊wo'u 
saranapa. Aran-Ne eteudde MAWU Apan Lembontaṛṛino; i Tou buatte namile 
Israel maola'a uman-Ne. 

Babel naal᷊ihidda darupa 

20 MAWU nabbisara, “Babel, i'o naali᷊hidda darupa, ahi-U ipaatta 
mapapangalo. I'o Ta'u nipaatta ipandupa manga walahanna wuṛṛu manga 
araratuanna. 

21I'o Ta'u ipaatta ipakkimunsa'a awalo᷊ wuṛṛu sumasa'ene, see kereta wuṛṛu 
mangangapidde. 
22I'o Ta'u ipaatta ipamate esakka wuṛṛu wawine, timmadde aroddi lai dario'a, 
maṛṛuala wuṛṛu umbasanna. 
23I'o Ta'u ipaatta ipamate mallalu᷊'adda wuṛṛu winatangnga papaduli᷊ananne, 
mabbawailla wuṛṛu sapin pajekone, tembonanne wuṛṛu manga perwira 
atanggaṛṛane.” 

Ruumanna su Babel 

24 MAWU nabbisara, “Pa'ellete ringannu matanu sassane erepa i Ya'u orassa 
indi mabbali᷊ssa Babel wuṛṛu tumanangnge ala᷊wo'u ala᷊le᷊o apan niola'i 
mangitou su Yerusalem. 
25Ei Babel, i'o naali᷊hidda wowone apan nanggohakku ahewallu runia. Arawe 
i Ya'u, MAWU, sarun mando'appa si'o. I'o sarun Ta'u wole᷊nganna wuṛṛu Ta'u 
itali᷊nggi see Ta'u iwala matambunna maola'a awu. 
26Tawe saran sambau watu lai wuassu winala᷊lannu apan ipaatta apia 
ipa'ola'a wale᷊n. I'o sarun maola'a ere wadda'u anne sarangkalo᷊'enge. I 
Ya'u, MAWU, buatte nabbisara.” 
27“Ei ratu wuassu sawannakka! Onggole᷊ten tatialan pangalo! Tiuppe 
trompetta tadea'u manga walahanna maaringikka! Diarraa'e manga 
walahanna inai mapapangalo lumawangnga Babel! Doloṛṛa'e araratuannu 
Ararat, Mini wuṛṛu Askenas mamangalo. Pamilete sangkatou panglima 
iapapiaṛṛa'u pangalo udde. Piaṛṛa'e awalo᷊ ringannu anambone ere 
ammula᷊nnu saṛṛapalanna. 
28Riahite manga walahanna inai mapapangalo lumawangnga Babel. Waggoi 
manga ratu Media suadio'a ringannu manga tembonanne wuṛṛu manga 
piaṛṛangnge see tantara wuassu ala᷊wo'u wanua apan paparentanni mangitou. 

29Runia tinumaraddalla wuṛṛu niumio'a ana waugu i Ya'u tantala᷊nna 
mappaamattu ṛiing-Ku ipa'ola'a Babel malu᷊nggukka wuṛṛu tate atanaanu 
taumata. 
30Taumatan Babel naddote mapapangalo wuṛṛu uatana'e su manga tanda 
batu. I mangitou niawuli᷊annu awawaṛṛani wuṛṛu tate maa'ali᷊ore. Manga 
ngara pasallangannu soa buatte nihohakka, wuṛṛu manga wale᷊n nisoṛṛobba. 
31Manga daroloṛṛanna tinumala᷊ngnga uala᷊li᷊ntuṛṛutta inai mamasingkatta su 
ratun Babel manungku soane tataliwunante wuassu ala᷊wo'u pappi'uanne. 
32Tampa palliuanna aintaṛṛoanten seetta, wuṛṛu manga tanda batu 
pattilindumanna nisoṛṛobba. Tantaran Babel nassongkakka. 
33Tate mala᷊nnu lai i mangitou iawaddo wuṛṛu mangke ṛindannu seetta ere 
gandumma su tampa pallaṛṛindanna. I Ya'u, MAWU Apan Lembontaṛṛino, 
Ruatan Israel, buatte nabbisara.” 
34Yerusalem niuno wuṛṛu nianna na'oman sara nasue ṛatangannu ratun 
Babel; i tou nanahangginna lalo᷊ṛṛon soa udde ere taumata namoson botolla. 
Naali᷊hidda sambau winatangnga wahewalla, i tou nangalluppa Yerusalem 
wuṛṛu nalloṛṛo tianne ringannu ala᷊wo'a apan mapia wuassu soa udde, see 
lambene niramme. 
35Tumana'u Sion, walo᷊a'e, “Antimanna Babel aṛṛiaannu araṛṛagissa apan 
niolangnge si ite!” Tumana'u Yerusalem, walo᷊a'e, “Antimanna Babel 
aṛṛiaannu asasusa apan niolangnge si ite!” 

MAWU sarun mantul᷊ungngu Israel 

36Ana waugu udde MAWU nabbisara su tumana'u Yerusalem, “I Ya'u sarun 
manahekku hattonu wuṛṛu mabbali᷊ssa inolaannu manga seennu si'o. Manga 
ali᷊matang kua'e wuṛṛu manga salu᷊kku Babel sarun Ta'u iapaamara. 
37Wanua udde sarun maola'a wila᷊lanna, tampa pa'imbuniannu asun 
ahuranganna. Taumata matta'utta maasilo udde, wuṛṛu tawe saran 
sangkatou apan mappulu matana'a poiaroddi. 

38Taumatan Babel mammansinga ere singa, wuṛṛu mammansaga ere ana'u 
singa. 
39Tantala᷊nna apulu mangitou umanna niatambanna, i Ya'u sarun manaddia 
wiakki mangitou, wuṛṛu mapawu'anni mangitou wuṛṛu lumiṛṛibba ma'oman 
sara amatiila᷊nna wuṛṛu tate maatimpu'o apia. 
40I mangitou sarun Ta'u iapidda ṛatanna ere ana'u domba, ambinga, wuṛṛu 
domba esakka. I Ya'u, MAWU, buatte nabbisara.” 

Nasippu Babel 

41 MAWU nabbisara, “Babel apan raddaloannu ahewallu runia niaaṛṛote 
wuṛṛu niatanaante! Tumanite maata'utta wanua udde su manga walahanna. 
42Ua'en tahalo᷊angnga tinumompe'a su Babel; manga luangnge nirumapa 
naṛṛammon banua udde. 
43Manga soane nabbali᷊ tampa apan maata'utta, ere wadda'u anne apan 
maṛṛasa. Tawe taumata apan mappulu matana'a ara'e sumabbi isudde. 
44Bel, mongannu wanua Babel, sarun Ta'u iṛṛuumanna. I tou sarun Ta'u 
olaanna mapawelengngu apa apan buatte niaṛṛone. Manga walahanna tate 
massubba si tou apia. Manga darandungngu Babel naṛṛaate. 
45Ana waugu udde pangingkatte wua isudde, ei umattu Israel! Panala᷊matte 
watangannu wuassu asasa'u-U apan bahewalla. 
46Ariete mata'utta ara'e suminggawanga ana waugu watti'a apan 
aaringiṛṛanni yamiu. Suapan tonna massali᷊awukka watti'a apan uapapaṛṛala 
– watti'a su ola'u araṛṛagissa sulalu᷊mmu wanua wuṛṛu su ola'u manga ratu 
apan uapapangalo sangkatou ringannu waine. 
47Pangimante, tempone sarun a'omanna i Ya'u makkuumannu manga 
paalu᷊annu Babel. Ahewallu wanua udde sarun heloanna, wuṛṛu anambon 
tumanangnge sarun pateanna. 

48Ala᷊wo'u saranapa su langitta wuṛṛu su runia sarun lumuassa napawe Babel 
manawo su liman balahanna wuassu sawannakka apan nirumanta 
mapa'unone. 
49Manambo taumata su ahewallu runia nate niapate ana waugu Babel, arawe 
orassa indi Babel sarun manawo ana waugu taumatan Israel nipate. I 
Ya'u, MAWU, buatte nabbisara.” 

Tanata MAWU su taumatan Israel apan uatana'a su Babel 

50 MAWU nabbisara su taumatan Israel apan uatana'a su Babel, “I yamiu 
nali᷊ute wuassu pamamate! Nariaddi, roote orassa indi lai! Arie paṛṛaddo! 
Salaiwe i yamiu marau wuassu wale᷊n, pannaungke si Ya'u, Mawunu, wuṛṛu 
su Yerusalem. 
51I yamiu mabbisara, ‘I yami haggeloanna wuṛṛu pappansilianna; i yamiu 
nasili ana waugu manga taumata raho ua'ianna su manga wabbo'a susi 
sulalu᷊mmu Wale᷊n MAWU.’ 
52Ne, paddaringikke wisara-U indi. Sarun dumanta tempone i Ya'u 
makkuumannu manga paalu᷊annu Babel. Su ahewallu wanua udde sarun 
aringiṛṛanna tingikku sasali᷊omanna ana waugu nale᷊ssa wahewalla. 
53Salaiwe Babel ma'asaa langitta wuṛṛu ma'ola'a tanda'a apan tawe a'omanna, 
i Ya'u sidutu sarun mandolokku taumata inai manggohakka. I Ya'u, MAWU, 
buatte nabbisara.” 

Sansunnu panggahohakku Babel 

54 MAWU nabbisara, “Paddaringikka! Su Babel pia taumata sussali᷊omanna 
wuṛṛu lulluai massusa ana waugu ahahohakka apan nariaddi su wanua udde. 
55I Ya'u tantala᷊nna manggohakku Babel wuṛṛu mapaaddo manga tingikku 
hion damene. Seetta nirumanta naali᷊hidda lua'a ruddapa, wuṛṛu tantarane 
mammangalo ringannu hahuressan pangalo. 
56I mangitou nirumanta manggohakku Babel, mannametta manga tantarane 
wuṛṛu namaddi manga ahiddi mangitou. Ete i Ya'u MAWU apan 

makkuumannu ala᷊le᷊o, wuṛṛu Babel sarun Ta'u wali᷊sanna uasulu᷊ngngu 
inolaanne. 
57I Ya'u sarun mapawu'annu manga mangangumbele parenta su Babel – 
manga mapapande, mamamiaṛṛa'a wuṛṛu tantara. I mangitou sarun tate 
mapabbangunna apia, matiille saran mala᷊nnu-la᷊nnu. I Ya'u buatte nabbisara; 
ete i Ya'u ratu, i Ya'u MAWU Apan Lembontaṛṛino. 
58Darandungngu Babel apan mangkatohassa sarun Ta'u hohaṛṛanna ma'oman 
sara maddatakku leta'a. Ngarane apan mangkatanggakka sarun Ta'u 
soṛṛowanna sara masue. Tawe gunane inasaharannu manga walahanna, ana 
waugu anambon hessin manaran mangitou sarun ametannu ara'e masorobbu 
putungnga. I Ya'u, MAWU Apan Lembontaṛṛino, buatte nabbisara.” 

Tanatan Yeremia niapasingkatta su Babel 

59Mandariaga si Ratu Zedekia eteudde i Seraya ana'i Neria pulunni Mahseya. 
Su tonna aiappanne i Zedekia naola'a ratun Yehuda, i Seraya 
tinumantalongnga si Zedekia watukku Babel. Ne i ya'u nangonggolla si tou 
sambau manara. 
60Anambon asasilaka apan sarun maṛṛia'a su Babel wuṛṛu manga inolaanna 
waine su ola'u wanua udde buatte ta'u niwoṛṛetta sulalu᷊mmu sambau buke 
lalu᷊lu᷊nanna. 
61Wua'udde i ya'u nabbisara si Seraya, “Napawe i'o na'omate su Babel, 
paddea'e lala᷊nne tadea'u anambon woṛṛetta sulalu᷊mmu buke indi wotongnge 
iwasanu su manga taumata poiaroddi. 
62Wua'udde aali᷊omante arendi, ‘MAWU, I'o buatte nabbisara manungku soa 
indi sarun ṛimunsaan-Nu na'oman sara mawae taumata aroddi lai 
winatangnga mahangginna, wuṛṛu tampa indi mabbali᷊ ere wadda'u anne 
sarangkalo᷊'enge.’ 
63Ne, napawe i'o buatte nabbasa lalo᷊ṛṛon buke su manga taumata udde, i ita'a 
watu su buke indi, wua'udde tuntunga'e su pattangngannu Salu᷊kku Efrat, 

64lapiddu mabbisara, ‘Etearendi sarun mariaddi ringannu Babel. Wanua indi 
sarun lumakkubba wuṛṛu tate lumapputta apia ana waugu asasusa apan 
niṛṛia'u MAWU si tou.’ ” Manga wisaran Yeremia naddusse isindi. 

Yeremia 52 

Yerusalem nanawo 
(2Mar. 24:18–25:7) 

1I Zedekia uukke ruan pulo᷊assa su tonnane sutempo i tou naola'a ratun 
Yehuda. I tou uaparenta Yerusalem mapulo᷊assa su tonnane ala᷊nnune. 
Inangnge aranne i Hamutal, ana'i Yeremia wuassu soan Libna. 
2Ere lai i Ratu Yoyakim, i Ratu Zedekia lai narosa su MAWU. 
3MAWU mangke nasa'u su tumana'u Yerusalem wuṛṛu taumatan Yehuda 
na'oman sara i Tou nallimbuakka si mangitou wuṛṛu tate mandiaga si 
mangitou lai. I Zedekia nilumawangnga si Nebukadnezar ratun Babel, 
4ana waugu udde i Nebukadnezar ringannu anambon buntuannu pangalone 
nirumanta wuṛṛu namangalo Yerusalem su allo appulo᷊ne wula᷊nna appulo᷊ne 
sulalu᷊mmu tonna assione sutempo i Zedekia uaparenta. I mangitou 
napararisikku atanaanni mangitou su liuddu soa, na'ola'a darandungngu 
pamangaloanna 
5wuṛṛu sidutu malliwunna soa udde na'oman sara tonna mapulo᷊assa sutempo 
i Zedekia uaparenta. 
6Su allo assione wula᷊nna aiappanne tonna udde lai, sutempo ala᷊ṛṛutumma 
tumaniten masaddatta na'oman sara tumanangnge tate lai anna saran 
addio'a, 
7darandungngu soa nihohakku seetta. Ṛabbi udde, salaiwe taumatan Babel 
tantala᷊nna malliwunna soa udde, anambon tantaran Yehuha tinumala᷊ngngu 
watanganne mattuddan Bawala᷊nnu Yordan. I mangitou niumamattu lala᷊nna 
sumabbi waillu araratuanna, wua'udde sinumabbangnga wuassu ngara 
pasallanganna apan uasampa'u darandungnga darua su tampa udde. 

8Arawe tantaran Babel nangenggenna si Ratu Zedekia, wuṛṛu nanametta su 
ratakku Yerikho. Anambon tantarane nanantangngi tou. 
9Wua'udde i Ratu Zedekia niapidda ringanni Ratu Nebukadnezar su soan 
Ribla su wageangngu Hamat, wua'udde niponessu ṛuumanna pateanna. 
10Su soa udde lai ala᷊ṛṛanange nipate su saruannu matane, wuṛṛu anambon 
mangangumbelen pamamarenta su Yehuda lai nipate. 
11Wua'udde i Zedekia matane nilasso'a, ana see niṛṛapussa wuṛṛu niapidda 
watukku Babel. Poiaroddi i tou nitaṛṛo sulalu᷊mmu tuttupanna, wuṛṛu tate 
naasabbangnga wua isudde na'oman sara i tou nate. 

Wal᷊en MAWU nihohakka 
(2Mar. 25:8-17) 

12Su allo appulo᷊ne wula᷊nna ali᷊mane sulalu᷊mmu tonna mapulo᷊ si'o i 
Nebukadnezar ratun Babel uaparenta, nirumantate su Yerusalem sangkatou 
aranne i Nebuzaradan. I tou udde mananantiro wuṛṛu tembonannu 
mandariaga Nebukadnezar. 
13I Nebuzaradan nanoṛṛobba Wale᷊ MAWU, wale᷊n araratuannu ratu, wuṛṛu 
anambon bale᷊n taumata mapiane su soan Yerusalem. 
14Ana see anambon mallala᷊ṛṛenggenne naṛṛa'a manga darandungngu soa 
udde. 
15Wua'udde tumanangnge apan ta'e sulalu᷊mmu soa, eteudde manga 
mammamanara apandeanne apan nallambe, manga taumata asiangnga, 
wuṛṛu manga taumata apan buatte tinumala᷊ngnga ringannu taumatan Babel, 
sarangkanambone niṛṛootti Nebukadnezar watukku Babel. 
16Arawe sangkawageanganna wuassu tumana'u soa apan aasianganne wuṛṛu 
tawe darotongnge, nitantangnga su Yehuda, wuṛṛu nirolokke niapamanara 
waillu anggore wuṛṛu wawaila᷊nna waine. 
17Manga diṛṛi witu'a wuṛṛu manga kereta su Wale᷊n MAWU sara wensadda 
witu'a nipesangngu taumata Babel, see ala᷊wo'u witu'a niṛṛootta su wanua 
mangitou. 

18I mangitou lai naṛṛootta manga saranapa indi: manga sasondo, tampan awu 
mezbah, manga saranapan solo᷊, mangko ipannalu᷊ga daṛṛan binatangnga 
apan lakkatanna olaanna sasamba, manga mangko pannutunganna amania, 
wuṛṛu ala᷊wo'u saranapa witu'a waine apan ipappaatta su lala᷊ghun 
patataṛṛamawu. 
19Manga saranapa wula᷊wanna wuṛṛu sala᷊'a, nasutta manga mangko 
maraddio'a wuṛṛu tampan baṛṛa, manga tampan daṛṛan binatangnga apan 
lakkatanna olaanna sasamba, tampan awu, leddan solo᷊, manga mangko 
tampan amania, wuṛṛu manga mangko pallali᷊nannu sasamba ua'en anggore, 
sarangkanambone nianu Nebuzaradan sassane. 
20Manga saranapa witu'a apan niola'i Ratu Salomo hunan Bale᷊ MAWU, 
eteudde diṛṛi darua, manga kereta, wensadda wuṛṛu mapulo᷊ dua sapi apan 
uatumpilla wensadda udde, sarangkanambone aroddi awakkanne, na'oman 
sara tate iatimbanga. 
21-22Darua diṛṛi witu'a udde uasulu᷊ngnga: sambau-sambau atanggakke 8 
metere, limbulunne 5,3 metere, wuṛṛu lalu᷊mme hahabba. Aappallu witunge 
75 milimetere. Su puiddu suapan diṛṛi udde pia puan diṛṛi atanggakke 2,2 
metere. Uapali᷊wutta manga puan diṛṛi udde pia lalo᷊gakku wuan delima apan 
nianamma, sarangkanambone wuassu witu'a lai. 
23Wuan delima apan nianamma suapan puan diṛṛi udde maṛṛasutta, arawe 
tumba'u sion pulo᷊ annumma apan aasiloanna wua bowa. 

Taumatan Yehuda niṛṛootta watukku Babel 
(2Mar. 25:18-21, 27-30) 

24Waine wua'udde, Nebuzaradan nanametta si Imam Bahewa Seraya, i 
Zefanya tepellene, siri tallu mandariaga ngara Wale᷊ MAWU, 
25siri pitu mananantiron datu apan ta'e uatana'a su soa, panglima, tepellu 
panglima apan mammanara administrasin tantara, wuṛṛu siri annummu pulo᷊ 
tembonanne waine. 

26Anambon taumata udde niapidde ringanni Ratu Nebukadnezar su soa 
Ribla, 
27su wageangngu Hamat. Poiaroddi i mangitou sassansaranna wua'udde 
nipate. Etearoddi manga taumatan Yehuda niṛṛootta wuassu wanua 
mangitou wuṛṛu niapidda su pamuanganna; 
28-30sarangkanambone 4.600 wu atoune. I Nebukadnezar naṛṛootta si 
mangitou uala᷊lo᷊lo᷊ssa ereindi: 3.023 su atoune su tonna appitune i tou 
uaparenta, 832 su atoune wuassu Yerusalem su tonna mapulo᷊ ualo᷊ i tou 
uaparenta, wuṛṛu 745 su atoune niṛṛootti Nebuzaradan su tonna ruan pulo᷊ 
tallu pamamarentan Nebukadnezar. 
31Su allo aruan pulo᷊ limane wula᷊nna mapulo᷊ dua tonna atallum pulo᷊ pitu 
napawe i Yoyakhin buatte niapidda su pamuanganna, i Ewil-Merodakh 
naola'a ratun Babel. Su tonna udde lai i tou napali᷊atta'u darangngune si 
Yoyakhin, wuṛṛu napasabbangngi tou wuassu tuttupanna, 
32see niolangnge ringannu mapia. I Yoyakhin nionggola᷊nnu manara apan 
mattanggaṛṛanne wuassu manga ratu waine apan niwuanga lai su Babel. 
33-34I tou niwala mangganti laubbu tuttupanne wuṛṛu su alo᷊'engngu 
pabbiaṛṛanne i tou wotongnge u'anna su wale᷊n araratuanna, wuṛṛu allo-allo 
a'onggola᷊nnu roitta ipaddea'a hausannu wiakke. 

Lal᷊allu 

Lal᷊allu 1 

Asasusan Yerusalem 

1Aroddi ala᷊nnabbe Yerusalem orassa indi, soa apan ala᷊monane rame atonna. 
Dorone tinumelengnga wuassu ala᷊wo'u manga walahanna, orassa indi 
naola'e ere wawine walu᷊. Dorone soa apan mangke raddaloanna, orassa indi 
niola'e allangnga. 
2Su alo᷊'engngu ṛabbi i tou lulluai massusa, allon matane mangngelekka su 
wambala. Tawe saran sangkatou wuassu arangnguanne apan mappulu 
maminalatta si tou. I tou nila᷊le᷊on manga hawene apan nabbali᷊'e nabbali᷊ 
ro'appa. 
3Tumana'u Yehuda nanantangngu wanuane, ana waugu niallangnga wuṛṛu 
tumaniten nasansara. Orassa indi i mangitou uatna'a suwallattu manga 
walahanna tawe tampa apan mangonggollu paddarame see ala᷊lu᷊assa. Seetta 
nalliwunna si mangitou sutempo i mangitou su asasusa. 
4Su manga allo wahewalla tawe saran sangkatou apan nirumanta su Wale᷊n 
Duata. Manga maṛṛuala mangangantari poiaroddi uatataṛṛanga susa, wuṛṛu 
manga imam sussala᷊nde. Tawe taumata su manga ngara wahewalla, Soa Sion 
papali᷊wutannu asasusa. 
5Manga seenne lullala'a ana waugu napamarenta si mangitou. MAWU na'ola'a 
i tou uatataṛṛangnga, ana waugu tumaniten manambo rosane. Tumanangnge 
buatte nitawanna, wuṛṛu niapidda su pamuanganna. 
6Paa'alan soa Yerusalem tumba'u watti'u tempon dorone. Manga piaṛṛangnge 
naola'e lome ere rusa tumaniten malu᷊nussa. I mangitou tawe naalo᷊re su 
saruannu seetta apan mangngenggena. 
7Napawe nanawote wuṛṛu nasansarate, Yerusalem nanaungnga tempo 
nanangkali᷊u, sutempo i tou ta'e manambo darotongnga; ereapa tumanangnge 
nanawo su liman seetta, wuṛṛu tawe saran sangkatou nirumanta 
massumbala. Manga ro'amme tumba'u lullage maasilo ananawone. 

8Yerusalem malluhudda watanganne sassane ringannu ma'ola'a manambo 
rosa apan maarantinna. Sarangkanambone apan dorone mangngaddatta si 
tou, orassa indi mangngalu᷊andaga ana waugu naasilo uatantole᷊ne. I tou 
sussali᷊omanna, ana waugu inawuli᷊anten hatine. 
9Ala᷊le᷊one aasiloanna ringannu matualaga arawe i tou tawe pandumma su 
apa apan sarun mariaddi su watanganne. Tumaniten bahewalla ahahohakke, 
arawe tawe saran sangkatou malluassa si tou. Ne i tou naddorongnga 
tatala᷊ntuppa wuassu MAWU, ana waugu manga seenne naauntungke. 
10Ala᷊wo'u darotongnge buatte niaṛṛon manga seenne. I tou ewe'e lai ṛinone 
ma'ellega si mangitou sumutta Wale᷊n Duata, sambau inolaanna apan 
isassingaddu MAWU su taumata apan wali᷊ne uman-Ne. 
11Ringannu sussali᷊omanna tumanangne maddea'a anna; saranapa maarega 
ipannali᷊un mangitou roti, tumba'u tadea'u i mangitou sidutu wiakka wuṛṛu 
tawe mate. Yerusalem sinumala᷊nde, “Oh MAWU, ellehete i ya'u, intannoi'o 
ala᷊wo'u asasusa'u.” 

Yerusalem sinumal᷊ande 

12“Ei manga taumata apan niumamatta su lala᷊nna, pa'ellege wuṛṛu 
panutukke! Piawe asasusa apan ahewalle ere papasannanangku orassa indi, 
asasusa apan niṛṛia'u MAWU si ya'u, ana waugu asasa'u-Ne apan tumatine 
nilumambalanna udde? 
13Wuassu langitta i Tou nanossokku putungnga apan manoṛṛoba sara 
lalu᷊mmu naungku. I Tou nantaingngu sedda su saruangku na'oman sara i 
ya'u nulu᷊ssa. Ana see niwala-Ne i ya'u sassane uatataṛṛangnga su alo᷊'engngu 
allo. 
14I Tou nanganu anambon rosa'u, wua'udde niwa'issa nabbali᷊ sambau, ana 
see nipuli᷊ssa su ullekka'u, na'oman sara awakkanne naalo᷊me si ya'u. 
MAWU nananti'u su seetta; i ya'u tawe ikkatta lumawangnga si mangitou 
udde. 

15 MAWU ma'ellega mawawo anambon tumannaṛṛangku apan waṛṛani. I Tou 
nangeṛṛon tantara tadea'u taumata'u saṛṛen tumuwo nate. I Tou mangke 
maṛṛinda walahangku na'oman sara naṛṛimunsa'a, naali᷊hidda taumata 
mammakkan wuan anggore. 
16Ana waugu udde allon mata'u mappinapi, taweddu mangonggollu sasasa 
ara'e ala᷊lu᷊assa. Walahangku niawuli᷊anten ala᷊wo'a, ana waugu seetta lembon 
uataṛṛino. 
17I ya'u namatten lima maddorongnga sasumbala, arawe taweddu 
nangonggollu ala᷊lu᷊assa. Wuassu ala᷊wo'u pappi'uanne, MAWU nangirimmu 
seetta; i mangitou nirumanta namangalo si ya'u. I ya'u niola'a ere sapadda, 
saranapa apan maarantinna su pattangnganni mangitou. 
18Arawe ete MAWU apan naṛṛino, ana waugu parenta-Ne ta'ute 
nila᷊wanganna. Daringiṛṛewe i ya'u, ei manga walahanna, ellehete i ya'u apan 
uatataṛṛangnga. Manga umbasanna wuṛṛu maṛṛuala'u niatawanna, wuṛṛu 
niapidda watukku pamuanganna. 
19I ya'u namaggo manga hawe'u ate arawe i mangitou namontolo᷊sanna si 
ya'u. Manga imam wuṛṛu piaṛṛa'u walahanna sarangkanambone natete su 
manga lala᷊nnu soa. Sutempo maddea'a wiakka ipandalukka niawa. 
20O, MAWU! Ellehewe i ya'u, naungku sussinggawanga wuṛṛu uasongkakka, 
naṛṛimunsa'a ana waugu ala᷊le᷊o'u dorone. Su manga lala᷊nna pia pamamate, 
sulalu᷊mmu wale᷊n pia papate. 
21O, MAWU! Daringiṛṛewe sasali᷊omangku, taweddu malluassa si ya'u. Manga 
see'u lulluassa, ana waugu I'o na'ola'a si ya'u nasilaka. Rantate allo apan 
pina'ire-Nu udde; ola'ewe i mangitou matataṛṛangnga ere lai i ya'u. 
22Ellehete anambon ala᷊le᷊on mangitou udde, wuṛṛu ola'e i mangitou ere lai 
I'o na'ola'a si ya'u, ana waugu anambon rosa apan ta'u niola'a su saruan-Nu. 
I ya'u sussali᷊omanna sulalu᷊mmu radda'a, naungku massusa wuṛṛu 
maddunde.” 

Lal᷊allu 2 

MAWU nakkuumannu Yerusalem 

1 MAWU nammanara sulalu᷊mmu asasa'u, Sion nioossu MAWU ringannu 
ararandumma. Awawantugu Israel atanggakke ere langitta, buatte niemang-
Nge su runia. Sutempo MAWU nasa'u, Wale᷊n-Ne su Sion tate lai nipanduman-
Ne. 
2Suapan wadda'u nannalo᷊ su wanua Yehuda, nihohakku MAWU ringannu 
tawe napau. Sulalu᷊mmu asasa'u-Ne i Tou namela'a sara naṛṛa'a manga 
tanda'a watu apan uali᷊ndumma wanua udde. Araratuanna udde suadio'a 
ringannu manga piaṛṛangnge niemang-Nge na'oman sara nabbali᷊ addio'a. 
3Sulalu᷊mmu asasa'u-Ne apan lukkenggamma, atatohassu Israel nipaddi-Ne. 
Sutempo i ite nipangaloannu seetta, i Tou mappau mangonggollu aontolla. 
Naali᷊hidda putungnga sussalo᷊i mannoṛṛobba ala᷊wo'a, 
etearoddi MAWU nasa'u si ite sarangkanambone. 
4Naali᷊hidda seetta, i Tou nangannatta darangean-Ne wuṛṛu nantarangngu 
anaan-Ne si ite. Anambon taumata apan maalu᷊assa naungngi ite, nasue 
nipate-Ne. I Tou nanossokku asasa'u-Ne ere putungnga sulalu᷊mmu soa 
Yerusalem indi. 
5 MAWU nabbali᷊ ere seetta; i Tou namuulla Israel sara naṛṛa'a. I tou 
nakkimunsa'a manga tanda'a watu wuṛṛu wale᷊n araratuanna, wuṛṛu 
nanamba asasusa su tumana'u Yehuda. 
6I Tou nakkimunsa'a wale᷊-Ne tampan uman-Ne maammulla massubba si Tou. 
I Tou na'ola'a taumata maabuli᷊ Sabat wuṛṛu manga allo wahewalla. Ana 
waugu MAWU lembon nasa'u, imam wuṛṛu ratu buatte nitola᷊ng-Ne. 
7 MAWU nanola᷊'u mezbah-Ne apan susi, wuṛṛu nanantangngu Wale᷊n-Ne 
sassane; niwala-Ne seetta naṛṛa'an manga darandungne. Sutampan kite 
dorone mattaṛṛamawu wuṛṛu mappesetta, seetta u'ui ana waugu lulluassa. 

8 MAWU buatte nakkawessa manungku manga darandungngu Sion ṛinone 
iṛṛa'a. Manga darandungnga udde buatte niuuṛṛan-Ne, tadea'u 
sarangkanambone wotongnge iṛṛa'a-Ne. Manga darandungnga wuṛṛu manga 
candi, orassa indi nabbali᷊te tuidda abbi. 
9Manga ngarane niaomboannu leta'a, anambon papale᷊ne napaddi; ratu 
wuṛṛu tembonannu pamarenta poite su pamuanganna. Titan MAWU tate lai 
iaṛṛa'a; nabi tate lai manengkamma sondappa wuassu MAWU. 
10Manga matatimmadu soa ua'ianna nimmoune su leta'a; i mangitou 
mannali᷊awukku awu su pua wuṛṛu nalluṛṛen nasa karongnga tatialan 
massusa. Manga maṛṛuala lai niumaruutu puane sara leta'a. 
11Mata'u hinumanne ana waugu lulluai tawe illolo᷊ne, ṛimuu'u massusa tawe 
sumandingnge. Naungku natuno naasilo ahahohakku walahanna; naasilo 
ala᷊ṛṛana'a see bayi ana'a maradio'a napinsanna su manga lala᷊nnu soa. 
12Ringannu nallome i mangitou lulluai maddorongnga anna wuṛṛu ua'e su 
inangngene. Naali᷊hidda taumata nale᷊ssa, i mangitou nawantingnga su 
manga lala᷊nna ana see nate su ṛiwan inangngene. 
13O Yerusalem, Soa Sion apan arangnguanna, winala᷊lanne ahewalle ere 
laudda. Apa apan wotongnge ta'u iwisara ipangonggollu bawinalatta? Ana 
waugu, taambe piaddu natataṛṛangnga asasusa ere i'o. Atonna taweddu 
wotongnge mamelengngu lalu᷊mannangngu. 
14Apan niapasingkattu manga nabi si'o, tumba'u aawusu wuṛṛu wawahia 
sassane. I mangitou taambe naasi'attu rosanu, na'oman sara ana waugu udde 
i'o maddiri mawalu᷊. Nawali᷊'a i mangitou tumba'u mammasingkatta si'o 
manga wisara awusu apan maasarootta. 
15Anambon taumata apan sinumabbi, mangngalu᷊andaga si'o, ana waugu i'o 
naṛṛimunsa'e abbi. I mangitou uapapa'ilingnga wuṛṛu nabbisara, “Eteudde 
apan aṛṛansanganne, soa apan raddaloannu runia?” 
16Anambon see'u ma'ellega hatinu ringannu maddantinna, i mangitou 
lullagenu wuṛṛu mammansaga. I mangitou mabbisara, “Soa udde buatte 

nihohakki yami! Panginsueanne nia'omante lai tempone apan mala᷊nnute 
laṛṛaddoanni yami!” 
17 MAWU buatte napaamattu wawansa-Nge apan dorone niṛṛiinna wuṛṛu 
niapanaung-Nge si ite. I ite niṛṛimunsa-Ne ringannu tawe aakkanna, seetta 
nionggola᷊n-Ne auntunganna. I Tou na'ola'a si mangitou lulluassa naasilo 
ananawon kite. 
18Ei manga darandungngu Yerusalem, sala᷊ndete su MAWU! Paturoa'e allon 
mata ere salu᷊kka apan mangngelekka allo ṛabbi. Lalluaite sidutu, arie 
pangillolo᷊ ma'oman sara watangannu mallome! 
19Pasokkate matimpo'u su alo᷊'engngu ṛabbi tadea'u mangintuli᷊ 
mapasabbangngu lalo᷊ṛṛon naungngu su MAWU. Paddorongke tadea'u i Tou 
umakkanna su manga anangngu apan niamalu᷊nusanna wuṛṛu napinsanna 
suapan pabbeṛoannu lala᷊nna. 
20 MAWU, ellehete wuṛṛu panutukke i mangitou apan sassansaran-Nu udde! 
Apa piaddu suete apan niolang-Ngu aroddi? Inangnga niuminassa anangne 
sidutu apan arangnguanna, imam wuṛṛu nabi nipate sulalu᷊mmu Wale᷊n-Nu 
apan susi. 
21Timmadde dario'a nate uatala᷊llada su lala᷊nna, manga saṛṛen tumuwo naten 
hale᷊le. Su allo I'o masa'u, I'o naṛṛata si mangitou ringannu tawe apendamma 
umakkanna. 
22I'o namaggo manga seetta apan iaata'utti yami niapaola'a andeangngu 
araṛṛagissa su tampan kami. I mangitou namate sarangkanambone apan 
papaduli᷊ananna wuṛṛu arangnguanni yami. Su allo asasa'u-Nu, tawe saran 
sangkatou apan wotongne tumala᷊ngngu watanganne. 

Lal᷊allu 3 

Ṛuumanna, awawal᷊u, pangangantimma 

1Ete i ya'u taumata apan buatte namendamma asasusa, ana waugu 
niaṛṛiaannu asasa'un Duata. 

2Maddau i ya'u wabbole᷊ngan-Ne watukku tampa marandumma wasa tuudda. 
3I ya'u nipuulla masokka-sokka, ringannu tawe aakkanna su alo᷊'engngu allo. 
4I Tou na'ola'a waddangku nale᷊ssa wahewalla, wuṛṛu manga duṛṛi'u 
napapaddi. 
5I Tou namali᷊wutta si ya'u ringannu asasusa wuṛṛu asasansara. 
6I ya'u niwata'a uatana'a sulalu᷊mmu ararandumma ere taumata apan nate su 
tempo nanangkali᷊u. 
7Ringannu ṛate apan matohassa i ya'u niṛṛapun-Ne, na'oman sara tate 
dala᷊nna sabbanganna si ya'u. 
8I ya'u mangngintuli᷊ ma'iontolla, arawe Ruata maddiri maddaringikka. 
9I Tou mangke mannala᷊re lala᷊ngku ringannu manga darandungnga watu. 
10Ere beruang i tou uaṛṛaddo, naali᷊hidda singa i Tou nangampangnga si ya'u. 
11Nienggenan-Ne i ya'u sara sinumewadda wuassu lala᷊nna, ana see i ya'u 
niwaṛṛangassa wuṛṛu nitantangnga. 
12I Tou nangannatta darangean-Ne, wuṛṛu i ya'u naola'a tatarangannu anaan-
Ne. 
13Anaan-Ne nallapassa su waddangku na'oman sara nangusu'a pappuso'u. 
14Su alo᷊'engngu allo i ya'u ilallagen awadaalla, wuṛṛu naola'a punnu 
pasendekka. 
15Tumba'u apapetta apan nionggollu MAWU si ya'u maola'a anna wuṛṛu uae'u. 
16Hati'u niesoggu MAWU su leta'a, isi'u nitenggokku MAWU su watu sara 
napaddi. 
17Mala᷊nnute i ya'u tawe maapendamma ala᷊lu᷊assa; naabuli᷊te i ya'u ereapa 
apendammu lalu᷊manna'a. 
18I ya'u tate lai aranna mapia, antimma su MAWU nawuli᷊te. 

19Maṛṛingiddu ala᷊lallele wuṛṛu asasusa'u ere na'inumma racunna apan 
mapetta. 
20Olangnge udde sidutu ta'u iraṛṛingidda, na'oman sara naungku naaddio'a. 
21Salaiwe aroddi antimma nilumapputta apia, sutempo i ya'u naanaungnga 
olangnge indi: 
22Tatala᷊ntuppu MAWU uatatana'a sarangkalo᷊'enge, darangngu-Ne tawe 
masue, 
23sidutu wakku suapan marua allo atonna, MAWU tumaniten satia! 
24 MAWU uddewe darotongku tutune. Ana waugu udde, i ya'u uaantimma si 
Tou. 

Antimmu Israel 

25 MAWU mapia su taumata uaantimma si Tou, wuṛṛu su taumata apan 
maddea'a si Tou. 
26Nariaddi, mappianne i ite mallaṛṛado ringannu matammudda ma'oman 
sara MAWU rumanta mangonggollu aontolla; 
27mappianne i ite massalu᷊mma maola'a maaddunna sutempo ta'e saṛṛen 
tumuwo. 
28Sutempo MAWU mangonggollu asasusa, ṛinone i ite uma'ianna sassane 
ringannu mala᷊nnabba. 
29Wala'e i ite sumallungngu waddangnga wuṛṛu mawala, ana waugu 
asinungka antimma ta'e pia. 
30Salaiwe peroanna wuṛṛu alu᷊andahanna, ṛinone sarangkanambone udde 
sengkamanni ite. 
31Ana waugu, MAWU sarun tawe manola᷊'i ite saran mala᷊nnu-la᷊nnu. 
32Napawe i Tou nangonggollu asasusa i Tou lai mandangngu, ana waugu i 
Tou sidutu tuttala᷊ntuppi ite ringannu darangngu apan tawe pattaala᷊nne. 

33i Tou tawe ringannu naungnga malu᷊assa mamalan kite uatataṛṛangnga 
wuṛṛu massusa. 
34Amungkangngu ṛimuuddi ite sassansaranna sulalu᷊mmu tattupanna, 
35amungkangngu i ite niawuli᷊annu hakka apan nionggollu MAWU, 
36ana waugu atatuli᷊dda niwale᷊longnga, MAWU sarun maasingkatta wuṛṛu 
uatantannudda. 
37Amungkangngu MAWU maddiri maapulun manga apa, taumata sarun tawe 
mapa'ola'a apa-apa su pandumma udde. 
38Apapia wuṛṛu ala᷊le᷊o niapaamatta tumba'u su parentan MAWU. 
39Anio taumata sidutu sussali᷊omanna napawe i tou iṛṛuumanna ana waugu 
manga rosane? 
40-41Mappianne i ite manaṛṛassidda wiakki ite, wuṛṛu mabbelengnga 
ringannu MAWU Ruata su surga. Wette i ite mamu'a naungnga wuṛṛu 
umali᷊omanna, 
42“I yami na'ola'a rosa wuṛṛu nilumawangnga Si'o, oh MAWU, wuṛṛu I'o tawe 
mangonggollu ampungnga. 
43I yami nienggenan-Nu wuṛṛu nipate-Nu, darangngu-Nu uawuni sulalu᷊mmu 
asasa'u-Nu. 
44Asasa'u-Nu ere winabbawa apan maappalla atonna na'oman sara tawe 
ala᷊ppasannu aali᷊omanni yami. 
45I yami buatte niolang-Ngu ere sapadda su mata su ahewallu runia. 
46I yami aalu᷊andahannu anambon seetti yami wuṛṛu ilallagge; 
47i yami niaṛṛiaannu asasilaka wuṛṛu ahahohakka, see mabbiakka sulalu᷊mmu 
asasilaka wuṛṛu atata'utta. 
48Allon mata'u mangngelekka ere salu᷊kka ana waugu walahangku 
naṛṛimunsa'e. 

49I ya'u sarun lumuai ringannu tawe illolo᷊ne, 
50maddatingngu I'o, oh MAWU su surga, ualu᷊'adda si yami. 
51Naungku massusa maasilo pala᷊ddu manga wawine su soan kami. 
52Naali᷊hidda manu'u winalanganna, i ya'u a'enggenannu seetta ringannu 
tawe pangiananne maddantingku. 
53Watukku lalu᷊mmu paṛṛihi apan mamara i mangitou nandamme'u ta'e 
wiakka wua'udde i ya'u nisoopannu watu. 
54Ua'e niumawitta naddatingngu pua'u, wuṛṛu i ya'u naṛṛingidda, – 
‘Nia'omante papate'u!’ 
55Oh MAWU, i ya'u sumala᷊nde Si'o, wuassu wantan paṛṛihi apan mala᷊lu᷊mma 
udde. 
56-57I ya'u maddorongnga ringannu atonna ariewe manappingnga tali᷊nga-Nu 
su saruannu darorongku tadea'u I'o mantulu᷊ngku. Ne aali᷊omangku 
niraringiṛṛan-Nu, wuṛṛu I'o nirumanta nangundani'u; I'o nabbisara, ‘Arie 
passinggawanga.’ 
58I'o nirumanta manahekku hatto'u, oh MAWU, niawa'u I'o buatte 
nanala᷊matta. 
59-60I'o ma'ellega ala᷊le᷊o apan niola'a su saruangku, hola᷊ga lale᷊o wuassu seetta 
apan maddantingku. Ana waugu udde, oh MAWU, sambaaite hatto'u. 
61I'o, MAWU, naaringikka si ya'u haggeloanna; I'o masingkattu anambon 
hola᷊gi mangitou. 
62I mangitou uahahatton wia'u su alo᷊'engngu allo. Tadea'u manilaka si ya'u, 
i mangitou makkiinnu hola᷊ga lale᷊o. 
63Wuassu marua allo maddatingngu ṛabbi, i ya'u niola'a punnu aalu᷊andaga. 
64Ṛuumana'e i mangitou uasulu᷊ngngu inolaanni mangitou, oh MAWU. 
65Wontohete i mangitou, wuṛṛu wala'e i mangitou uatana'a sulalu᷊mmu 
asasusa. 

66Enggenete wuṛṛu patete i mangitou sarangkanambone ma'oman sara i 
mangitou mahangginna abbi wuassu runia.” 

Lal᷊allu 4 

Asasusan Yerusalem napawe nanawote 

1Wula᷊wanna apan lullendappa naola'e mawola᷊ manga watun Wale᷊n Duata 
uasali᷊awukka su lala᷊nna. 
2Dorone manga saṛṛen tumuwo su Soa Sion ere wula᷊wanna apan maarega, 
arawe orassa indi naola'e ere wensadda wuassu leta'a. 
3Sumbali᷊ inangngu serigala mammasusu anangne, arawe umaku tumaniten 
maṛṛagissa ere manu'a unta su wadda'a. 
4Manga ana'a maraddio'a tawe iapasusu, na'oman sara nate namarouanna. 
Ala᷊ṛṛana'a maddorongnga anna, arawe taweddu mangonggolla. 
5I mangitou apan ninumaramma mabbiakku anna mangkatemangnga, wuṛṛu 
mabbiakka sulalu᷊mmu asasuungnga, orassa indi u'omangnga maddea'a anna 
su ombon sapadda, wuṛṛu nateten lunussa su manga lala᷊nna. 
6Uma'u buatte niṛṛuumanna mabbakkatanna wuassu tumana'u Sodom apan 
tumba'u sulalu᷊mmu sangkaṛṛondapa naṛṛimunsa'u liman Duata ringannu 
tawe inolaannu taumata. 
7Dorone manga piaṛṛa'i yami waresi ere sangeranna apan mawira waresi. I 
mangitou uatagekka wuṛṛu matohassa, waddangnga mapia tawe maradda'a. 
8Arawe orassa indi hatin mangitou ma'itumanna wuassu parumma 
uatala᷊llada su manga lala᷊nna taweddu maaillala᷊ si mangitou. Pisin mangitou 
naalu᷊mpissa su manga duṛṛi, ere alu apan naaigga. 
9I mangitou nasansara wuṛṛu nate u'onggamma, ana waugu atonna-tonna 
tawe anna; iapa nate su papangaloanna, ma'untunganna wuassu nate 
namalu᷊nusanna. 

10Tumaniten bahewalla asasilaka udde apan naṛṛia'a su uma'u na'oman sara 
manga inangnga apan masaṛṛionto'a nantunnu anangnge su urinna ipalloṛṛo 
tianna. 
11 MAWU napasabbangngu asasa'u-Ne wuṛṛu nanoṛṛobba Soa Sion na'oman 
sara naddatakku leta'a. 
12Su wallattu manga ratu wuṛṛu tumana'u runia tawe saran sangkatou apan 
mangngimanna manungku manga ngaran soa Yerusalem wotongnge 
asuttannu seetta. 
13Arawe olangnge udde nariaddite, ana waugu rosan manga imam wuṛṛu 
nabi. I mangitou buatte napatuṛṛon daṛṛa, wuassu taumata apan tawe sala᷊ne. 
14Naali᷊hidda taumata wuta mammali᷊ntaddu manga lala᷊nna etearoddi lai 
manga piaṛṛa'u soa Yerusalem. Laubbi mangitou nallalu᷊hurannu daṛṛa 
na'oman sara taweddu mapulu mangeṛṛetta si mangitou. 
15Taumata mabbisara, “Pangingkatte wua isindi! I yamiu nallalu᷊huranna, 
arie pangaggassa si yami!” Ne i mangitou inaite wuṛṛu mammali᷊ntaddu 
manga walahanna, arawe tawe niwala matana'a wuassi sai-sai lai. 
16 MAWU tate lai mannaungnga uman-Ne; i Tou sassane apan nanali᷊awukki 
mangitou wuṛṛu na'ola'a manga imam tate lai iaregga; manga piaṛṛangnge 
tateddu umakkanna. 
17Matan kami naasilote, uala᷊ṛṛaddo sumbala apan tawe rumanta. I yami 
uaantimma aontollu sambau walahanna, apan ṛinone tawe mapangonggollu 
manga apa. 
18I yami tawe maasabbangnga watukku lala᷊nna, sumabbangnga sidutu 
tataṛṛasooannu seetta. Panginsueannu wiakki yami maranite, ana waugu 
manga allon kami natipusse. 
19Mangangenggenni yami tumaniten mali᷊hakka mallihaṛṛanna wuassu 
manu'a rajawali. I mangitou mangngenggenna si yami su wowone, wuṛṛu 
nangampangnga si yami su wadda'u anne. 

20I mangitou nanametta ratu nipilen MAWU, taumata apan iaasakki yami 
apan mangngonggollu wiakka wuṛṛu mallali᷊ndumma wuassu seetta. 
21Ei walahannu Edom wuṛṛu Us, ore lallagete, lalluasse, suapawe ta'e 
wotongne! Asasilaka sarun rumanta lai ringannu wuṛṛu ana waugu wu'anna 
i'o nanantole᷊ watangannu. 
22Sion buatte nangamattu ṛuumanne su manga rosa apan niolangne; orassa 
indi i yami tate iwalan MAWU wuṛṛu tate iapidda apia sulalu᷊mmu 
pamuanganna. Arawe i'o, ei Edom, sarun iṛṛuumannu MAWU. Manga rosanu 
sarun iapali᷊atta'a. 

Lal᷊allu 5 

Aal᷊iomanna maddorongnga aakkanna 

1Naungete, oh MAWU, apan apan nariaddi si yami. Tannoite i yami, wuṛṛu 
ellehete ala᷊le᷊on kami. 
2Pussa'an kami nanawote su liman taumata waine, manga wale᷊n kami 
niatanaannu taumata lo'a. 
3Iamangngi yami buatte nipaten seetta; orassa indi inangngi yami 
inawalu᷊abba wuṛṛu i yami asisi. 
4Ua'e a'inumanna wuṛṛu alu papputunganna ṛinone wallianni yami. 
5Naali᷊hidda winatangnga, i yami niwata'a mammanara mawakkatta, i yami 
nalo᷊takke, arawe tawe nionggola᷊nnu tempo mangillolo᷊. 
6I yami inaite massaṛṛi su Mesir, i yami maddorongnga anna su Asyur. 
7Ala᷊monan kami na'ola'a rosa, orassa indi i mangitou tate su runia; arawe i 
yami ṛinone matataṛṛangnga, ana waugu manga rosan mangitou. 
8I yami paparentannu manga taumata apan tawe nilumebbe wuassu 
allangnga; taweddu mataṛṛino mamallossi yami wuassi mangitou. 
9Su liuddu soa, mamamate pasi amatta; niawan kami paatehamma sutempo 
maddea'a anna. 

10I yami uatataṛṛangu ala᷊lu᷊nussa, na'oman sara pisi ere waṛṛa su sunggilla. 
11Manga wawine su Sion niṛṛampassa, manga maṛṛuala nila᷊le᷊o su manga 
ampungngu Yehuda. 
12Manga piaṛṛa'i yami nisametta wuṛṛu nihantonga, manga matatimmadi 
yami tate lai addatanna. 
13Manga umbasanni yami niwata'a mammanara su panggahilinganna, 
ala᷊ṛṛana'a esakka niumpisanannu alu papasannanna na'oman sara 
napinsanna. 
14Matatimmadde tate lai mammulla su ngaran soa musikka tate lai 
aringiṛṛanna suwallattu taumata saṛṛen tumuwo. 
15I yami niawuli᷊anten lalu᷊manna'a; manga sala᷊ingnga nawalu᷊te lala᷊lo᷊. 
16Ala᷊lu᷊assi yami nasuete, i yami nasilaka ana waugu marosa. 
17-18Wowon Sion nallannabba wuṛṛu nitantangnga; poiaroddi asun 
ahuranganna pasi lallele. Ana waugu udde naungngi yami nasusa, i yami 
lulluai na'oman sara aellegi yami mala᷊bbukke. 
19Arawe I'o, oh MAWU, sidutu uataṛṛino, I'o mammarenta saran mala᷊nnu-
la᷊nnu. 
20Anio I'o nanantangngi yami aroddi ala᷊nnune? I'o naabuli᷊ten kami su 
alo᷊'engngu tempo? 
21Oh MAWU, apira'e i yami mabbelengnga ringan-Nu; i yami sarun 
mabbelengnga ringan-Nu! Sule᷊a'e lalu᷊manna'i yami ere dorone. 
22Arawe i yami buatte niramme-Nu atonna-tonna? Tawe pattaala᷊nne asasa'u-
Nu si yami? 

Yehezkiel 

Yehezkiel 1 

YEHEZKIEL NAASOMBA SONDAPPA PAARORONE SU OLA'U RUATA 
1:1–7:27 

Adderan Araratuannu Ruata 

1-3Su allo ali᷊mane wula᷊nna aiappanne su tonna tallun pulo᷊, sulalu᷊mmu tonna 
ali᷊mane ro'en i Ratu Yoyakhin niapidda su pamamuanganna, i ya'u, Imam 
Yehezkiel ana'i Busi, isudde su winggin Salu᷊kku Kebar su Babel suadio'a 
ringannu manga taumatan Yahudi apan niwuangnga waine. 
Inaṛṛombanganne langitta nawu'a wuṛṛu i ya'u naasomba sondappa su ola'u 
Ruata. I ya'u naaringikka MAWU nabbisara si ya'u wuṛṛu i ya'u naapendamma 
atatohassu taṛṛino-Ne. 
4I ya'u naningngara wuṛṛu ma'ellega anginna tuttiuppa wuassu sawannakka. 
Sawallo ma'ilatta wuassu sambau winabbawa apan tumaniten bahewalla, 
wuṛṛu langitta isudde mangke masema-semakka. Sulalu᷊mmu sawallo apan 
ma'ilatta udde niasiloanna pia sambau apan lullendappa ere witu'a. 
5Su pattangngannu winabbawa udde, i ya'u naasilo siri appatta mala'ekatta 
eteudde riadianna wiakka apan naali᷊hidda taumata, 
6wuṛṛu sambau-sambau pia gatine wuṛṛu ruan pare papaidda. 
7Leddane matuli᷊dda wuṛṛu lullendappa ere witu'a apan niasa. Aṛṛumain 
leddane pia anuune ere anu'un bantenga. 
8Su liuddu appatta hati wuṛṛu ruan pare papaidda udde, i mangitou lai pia 
ta'iakku taumata su alu᷊ngngu suapan papaidda. 
9Sampare papaidda wuassu suapan riadianna udde mati'akka wuṛṛu manga 
pentakke uaindingnga ringannu papaiddu riadianna waine, na'oman sara 
appatta riadianna udde naola'a uataṛṛa wu'u appatta. Amungkangngu 
umalo᷊re, i mangitou sambau-sambau u'alo᷊re matuli᷊dda watukku saruanne 
ringannu tawe maawale᷊longu wadangnge. 

10Suapan riadianna udde pia appatta hatine apan uapapaṛṛala; hatin taumata 
su saruanne, hatin singa su aikkatanna, hatin bantenga su aiṛṛine, wuṛṛu 
hatin rajawali su liudde. 
11Sampare papaidda wuassu riadianna udde niapati'akka ire'e na'oman sara 
nangindinga pentakku manga papaiddu riaddianna su sandiṛṛanne, wuṛṛu 
papaidde sampare lai lala᷊ppuanna uataappa wadangnge. 
12Sambau-sambau riadianna udde uasaruanna appatta lala᷊nna, na'oman sara 
i mangitou wotongnge inai suapan tampa ipaapulu mangitou ringannu tawe 
mamale᷊longngu wadangnge. 
13Su pattangngannu manga riadianna udde pia sambau apan aasiloanna ere 
waṛṛan putungnga ara'e obore lukkenggamma apan u'alo᷊re tawe illolo᷊ne. 
Putungnga udde lukkawiassa wuṛṛu maṛṛente'u ṛenggamme ere sawallo. 
14Manga riadianna udde sassane u'alo᷊re inawarendi ere ali᷊hakku sawallo. 
15Tantala᷊nna i ya'u mannutukka sarangkanambone udde, i ya'u naasilo 
appatta roda su wowon leta'a, sambau roda su sandiṛṛannu manga riadianna 
udde. 
16Appatta roda udde uasulu᷊ngnga wuṛṛu lullendapa ere watu permata, wuṛṛu 
sambau-sambau uatahuanna sambau roda waine apan uaware su 
pattangnganne. 
17Ringannu aroddi manga roda udde wotongnge umamatta su lala᷊nna 
appatta. 
18Manga wolan roda udde napene mata. 
19-21Manga riadianna udde walate apulu inai suapan tampa ipaapulu 
mangitou, wuṛṛu manga roda udde sidutu uatantalongnga, ana waugu 
tataṛṛinoannu manga riadianna udde. Suapan manga riadianna udde 
umalo᷊re ire'e su winalanganna ara'e mangillolo᷊, manga roda udde sidutu 
uatantalongnga si mangitou. 

22Su wowon pua manga riadianna udde uaatingnga sambau apan naali᷊hidda 
atuppa wuassu kristal apan lullendapa. 
23Su alu᷊ngngu atuppa udde suapan riadianna udde mani'akka papaidde 
watukku riadianna su sambaane, wuṛṛu papaidde sampare lai uataappa 
wadangne. 
24Amungkangngu i mangitou tumalla'a, i ya'u maaringikka tingikku 
papaidde; tingikke ere ua'e mappampassa, ere lempangngu tantara apan 
manambo, ere tingikku Ruata Apan Lembontaṛṛino. Amungkangngu i 
mangitou tawe tumalla'a, i mangitou mallappu manga papaidde, 
25arawe wua doso wuassu atuppa su pua mangitou, ta'e aaringiṛṛanna 
tingikka. 
26Ali᷊u rosone su atuppa udde pia sambau saranapa lihidde ere adderan 
araratuanna wuassu watu nilam, wuṛṛu rosone ua'ianna sangkatou ere 
taumata. 
27Wageangnge rosone aellehanna lukkenggamma ere witu'a su 
pattangngannu putungnga. Wageangnge wowane masema-semakka, 
28wuṛṛu manambo kalurene ere randipakka. Eteudde semakka 
lullansiangnga apan mapali᷊atta'u daranta MAWU. 

Ruata namaggo si Yehezkiel maola'a nabi 

Naasilo udde, i ya'u nanawo uarammangnga su leta'a. See i ya'u naaringikka 
tingikka apan 

Yehezkiel 2 

1nabbisara, “Ei taumata apan mattate, darisikke. I ya'u mappulu 
maggahattonu.” 
2Sutempo i ya'u naaringikka tingikka udde, sinumuttate Ghaṛṛahon Duata 
sulalu᷊mmu wadangku, wuṛṛu nituli᷊dde i ya'u. Wua'udde i ya'u naaringikka 
apia tingikka udde nabbisara, 

3“Ei taumata apan mattate, i'o Ta'u irolokka inai ringannu manga taumatan 
Israel apan lullawangnga si Ya'u. I mangitou udde lullawangnga ere 
iupungngi mangitou lai. 
4I mangitou puane maatikka wuṛṛu tawe mangadatta si Ya'u. I'o Ta'u irolokka 
inai ringanni mangitou iapapasingkatta apa apan i Ya'u, MAWU Apan 
Atanggaṛṛane mabbisara si mangitou, 
5tanne i mangitou mappulu maddaringikka ara'e maddiri; apan apianne, i 
mangitou ṛinone maasingkatta manungku pia nabi su pattangnganni 
mangitou. 
6Arawe i'o, ei taumata apan mattate, arie mata'uttu manga lumala᷊wangnga 
udde, ara'e manga apa apan iwisara mangitou. I mangitou sarun 
lumawangnga wuṛṛu mangadio'a si'o, na'oman sara ereola'u i'o mabbiakka su 
pattangngannu kalajengkinga. Salaiwe aroddi, arie paata'utta. 
7Pasingkata'e anambon tanata-U si mangitou, tanne i mangitou mappulu 
maddaringikka ara'e maddiri. Naungete manungku i mangitou udde manga 
lumala᷊wangnga. 
8Ei taumata apan mattate, paddaringi'o apa apan iwisara-U si'o. Arie 
mallaṛṛenggenna lumawangnga lai. Wu'ate moṛṛongngu wuṛṛu ante apa apan 
Ta'u ionggolla si'o.” 
9Wua'udde i ya'u naasilo ta'iakka apan ualu᷊lu᷊kka si ya'u. Sulalu᷊mmu ta'iakka 
udde pia buke lalulu᷊nanna, 
10apan wawoṛṛetanna su ruam ba'ane. See niwu'ate wuke lalulu᷊nanna udde 
wuṛṛu isudde uawoṛṛetta lalu᷊ai, sasali᷊omanna wuṛṛu sasala᷊nde. 

Yehezkiel 3 

1Ruata nabbisara, “Ei taumata mattate, ante wuke lalulu᷊nanna indi, 
wua'udde roote wuṛṛu pabbatti'e su manga taumatan Israel.” 

2Ana see ta'u niwu'a moṛṛongku wuṛṛu Ruata nangonggollu wuke 
lalulu᷊nnanna udde si ya'u tadea'u ta'u annananna. 
3Wisara-Ne, “Ei taumata mattate, ante! Loṛṛoite tiannu ringannu wuke 
lalulu᷊nanna indi.” Ana see wuke udde ta'u nianna wuṛṛu pendamanna 
matemangnga naali᷊hidda pula᷊. 
4Ruata nabbisara apia, “Ei taumata apan mattate, roote ringannu manga 
taumatan Israel wuṛṛu walo᷊a'e anambon tanata-U si mangitou. 
5-6Ete ringanni mangitou i'o Ta'u irolokka, wuṛṛu wali᷊ne su walahanna apan 
sasinaukke masahadda, paṛṛalane wuṛṛu tawe asunnannu. Unnu wisara i'o 
Ta'u irolokka ringannu walahanna ereudde, ne i mangitou sarun 
maddaringikka manga wisaranu. 
7Arawe walahannu Israel maddiri maddaringikka si'o, ewe'e i Ya'u lai tawe 
pandumanni mangitou. I mangitou sarangkanambone puane maatikka wuṛṛu 
apulune lullawangnga. 
8Orassa indi i'o Ta'u olaanna pua maatikka wuṛṛu pande ere i mangitou lai. 
9I'o Ta'u olaanna atohanne ere rapappakka wuṛṛu aatikke ere intan. Arie 
mata'uttu manga lumala᷊wangnga udde.” 
10Wua'udde Ruata nabbisara, “Ei taumata apan mattate, panutukke paapia-
pia wuṛṛu naungete sarangkanambone apan Ta'u iwisara si yamiu. 
11Roote ringannu walahannu poi su pamuanganna udde, wuṛṛu walo᷊a'e apa 
apan i Ya'u, MAWU Apan Atanggaṛṛane mamasingkatta si mangitou, tanne i 
mangitou mappulu maddaringikka ara'e maddiri.” 
12Wua'udde Ghaṛṛahon Duata namengketta si ya'u wuṛṛu su liu'u 
a'aringiṛṛanna tingikka mabbisara, “Paddalote awawantugu MAWU su 
surga!” 
13I ya'u naaringikka tingikku papaiddu manga riadianna udde apan 
uararadissa, wuṛṛu tingikku manga haṛṛagittu manga roda udde apan 
atelengnge massulu᷊ngngu linukka. 

14Taṛṛino MAWU nirumanta si ya'u ringannu masaddata, wuṛṛu sutempo i 
ya'u niwengketta wuṛṛu niapiddu Ghaṛṛaho-Ne, naungku pendamanna 
mapetta wuṛṛu masali᷊hamma. 
15Ne i ya'u na'omate su atatanaannu manga taumata apan niwuanga su Tel-
Abib su winggin Salu᷊kku Kebar. Ala᷊nnune pitu allo i ya'u uatana'a isudde; i 
ya'u mangke niagukke ana waugu sarangkanambone apan wakkute 
niaringiṛṛangku wuṛṛu niasiloangku udde. 

MAWU nanebbo'i Yehezkiel naola'a mallal᷊u'adda Israel 
(Yeh. 33:1-9) 

16Napawe pitu allo nali᷊udde, MAWU nabbisara si ya'u, 
17“Ei taumata apan mattate, i'o Ta'u nitenega maola'a mallalu᷊'addu 
walahannu Israel. Walo᷊a'a si mangitou pananaungnga apan Ta'u nionggolla 
indi. 
18Napawe i Ya'u mamasingkatta manungku sangkatou mandala᷊le᷊o sarun 
mate, arawe i'o tawe mapanaungnga si tou tadea'u i'o mamalu᷊ pallala᷊gune 
ma'oman sara i tou masala᷊matta, ne i tou sarun mate ta'e lai sangkatou apan 
marosa, wuṛṛu su ola'u papatene, sarun pangansila᷊nne wuassi'o. 
19Amungkangngu i'o mapanaungngu taumata lale᷊o udde wuṛṛu i tou maddiri 
umaddo ma'ola'a ala᷊le᷊o, i tou sarun mate ere sangkatou taumata marosa, 
arawe i'o sassane sarun masala᷊matta. 
20Amungkangngu sangkatou apan mapia manatakke ma'ola'a rosa, wuṛṛu i 
tou Ta'u iapasaruanna asasilaka, ne i tou sarun mate napawe i'o tawe 
mapanaungngi tou. I tou sarun nate ana waugu manga rosane, wuṛṛu manga 
inolaanne apan mapia tate Ta'u naunganna. Arawe su ola'u papatene udde 
sarun Ta'u ipa'iwalo᷊ si'o. 
21Amungkangngu taumata mapia udde i'o mapanaungnga tadea'u arie 
ma'ola'a rosa, wuṛṛu i tou naddaringikka ala᷊ṛṛangngu, ne i tou tawe Ta'u 
iṛṛuumanna, wuṛṛu i'o sarun masala᷊matta.” 

I Yehezkiel sarun mabbal᷊i mou 

22Ta'u niapendamanna atoha'u daranta MAWU wuṛṛu niaringiṛṛangku i Tou 
mabbisara si ya'u, “Apu'ote wuṛṛu roote watukku wawala᷊nne. Poiaroddi i 
Ya'u sarun maggahattonu.” 
23Ne i ya'u inaite watukku wawala᷊nne, wuṛṛu isudde i ya'u naasilo semakka 
sussalo᷊lo᷊ta apan mammasingkattu daranta MAWU ere lai apan buatte ta'u 
niasiloanna su winggin Salu᷊kku Kebar. Wua'udde i ya'u nawala᷊tta 
uarammangnga su leta'a. 
24Arawe Ghaṛṛahon Duata sinumutta wuṛṛu nanohassa si 
ya'u. MAWU nabbisara si ya'u, “Apule᷊te wuṛṛu pangintammude sulalu᷊mmu 
wale᷊n. 
25Ei taumata apan mattate, i'o sarun ṛapusannu tali᷊ ma'oman sara tawe 
maasabbangnga wuṛṛu tawe mapasomban taumata. 
26I ya'u sarun ma'ola'a lilanu tawe umalo᷊le᷊ ma'oman sara i'o tawe 
mapaanaungngu walahanna apan mala᷊wangnga indi. 
27Paṛṛadote, amungkangngu i Ya'u mabbisara si'o apia wuṛṛu mamelengngu 
atatohannu maggahatto, i'o ṛinone mamasingkattu apa apan i 
Ya'u, MAWU Apan Atanggaṛṛanne mamasingkatta si mangitou. 
Sambageanganna wuassi mangitou sarun maddaringikka, arawe 
sambagenganna lai tawe, ana waugu i mangitou atonna walahanna 
mala᷊wangnga.” 

Yehezkiel 4 

I Yehezkiel napa'ellegu olangnge malliwunna Yerusalem 

1Ruata nabbisara, “Ei taumata apan mattate, panganute sambau tela, addoa'e 
su saruannu wuṛṛu akkitte rosone hambarannu soan Yerusalem. 
2Wua'udde hambara'a sambau palliwunanna su saruannu soa udde, ringannu 
manga hote, manga ombon leta'a, manga paddasananna wuṛṛu manga 
ahidda ipanggohakka tanda batu apan uapali᷊wutta. 

3Panganute awali atta'a, wuṛṛu paṛṛimaun napa udde sambau darandungnga 
atta'a; addoa'e awali udde su wallanu wuṛṛu soan Yerusalem. Wua'udde 
saruante watukku soa udde ereola'u ete i'o apan mamangalo. Udde sarun 
maola'a lambanga su walahannu Israel. 
4-5Ana see lallowangke uale᷊ngge watukku aiṛṛi, wuṛṛu i Ya'u sarun 
mangandangu pasasala᷊n balahannu Israel si'o. Ala᷊nnune 390 su allone i'o 
sarun lumallowangnga aroddi wuṛṛu uatataṛṛangngu asasusa ana waugu 
pasasala᷊n mangitou. Massalo i'o uala᷊llowangnga aroddi maola'a lambanga 
santonna ṛuumanna su Israel. 
6Wua'udde, lallowangke su samba'a aikkatanna wuṛṛu pattemmate 
ṛuumanna ana waugu pasasala᷊n Yehuda appatu pulo᷊ su allone ala᷊nnune, allo 
massallo udde atappasanne santonna ṛuumanni mangitou. 
7Pa'ellege palliwunanna Yerusalem. Wattea'e angkummu watukku soa udde 
wuṛṛu walo᷊a'e tanata-U su ola'u ṛuumanna si mangitou. 
8I'o sarun Ta'u ṛapusanna ma'oman sara tawe maawale᷊ngngu wadangngu 
wuassu aiṛṛi watukku aikkatanna ara'e iawali᷊'a maddatingngu pamamangalo 
udde masue. 
9Orassa indi, panganute gandumma, jelai, kacangnga maṛṛamutta, tambue 
appe, sekoi wuṛṛu gandumma alu᷊ssa. Luaṛṛa'e sarangkanambone udde wuṛṛu 
ola'e roti. Eteudde annu ala᷊nnune 390 su allone i'o uala᷊llowangnga watukku 
aiṛṛi udde. 
10Roti udde ṛinone tahiannu aroddi olangnge na'oman sara miallo-miallo i'o 
tumba'u umanna 230 garamma. Lumebbe wua isudde tate wotongnge. 
11Ua'e inumannu lai itattumba'a, eteudde rua mangko allo massallo. 
12Pakkunutten putungnga wuassu tain taumata maola'a hahatin alu. Lolo᷊te 
rotinu su putungnga udde, wuṛṛu ante roti udde su saruannu awadaalla.” 

13 MAWU nabbisara, “Etearoddi olangnge taumatan Israel sali᷊mmurine 
umanna anna apan isassingaddu tita Musa, sutempo i mangitou Ta'u 
niwuangnga watukku wanua awagananna.” 
14Arawe i ya'u sinumimbakka, “Uare MAWU Apan Atanggaṛṛanne! Ro'en ta'e 
addio'a naddatingngu orassa indi, taambe saran paassa nalluhudda 
wadangku ringannu anna wuassu binatangnga nate ara'e anna lamben 
winatangnga mala᷊ṛṛaga. Taambe saran paassa niumanna anna apan 
ipappalli.” 
15Ne Ruata nabbisara, “Aroddite, maola'a hahantin tain taumata, i'o 
wotongnge mappaattu tain sapi ipallaha rotinu.” 
16Wua'udde i Tou nabbisara apia, “Ei taumata apan mattate, i Ya'u sarun 
makkimunsa'a wali᷊ngkakku anna su Yerusalem. Ringannu sussinggawanga 
wuṛṛu ruddoro manga taumata sarun manumba'u anna apan aannananni 
mangitou wuṛṛu ua'e apan a'inumanni mangitou. 
17I mangitou sarun masusa ana waugu asueannu roti wuṛṛu ua'e, wuṛṛu 
panginsueanne i mangitou mate ana waugu manga rosa mangitou.” 

Yehezkiel 5 

I Yehezkiel namol᷊o utangnge 

1 MAWU nabbisara, “Ei taumata apan mattate, panganute hale᷊le apan 
maṛṛoro wuṛṛu paata'e udde pamolo᷊a'a omengngu wuṛṛu utangngu. 
Wua'udde timbanga'e uta'a udde su tatimbanganna wua'udde tahia maola'a 
tatallung kawageanganna. 
2Sepertatallu ṛinone tutungannu su pattangngannu soa udde napawe 
pallali᷊wunna udde nasuete. Sepertatallu lai ṛinone pototannu hale᷊lenu 
lapiddu mamali᷊wutta soa udde. Wuṛṛu sepertatallu panginsueanne ṛinone i'o 
manali᷊awukka su winalanganna, ana see i Ya'u mangenggenna ringannu 
hale᷊le-U. 

3Tantanga'e addio'a wuassu utangngu udde wuṛṛu pi'unte sulalu᷊mmu 
pallapuannu jubanu. 
4Wua'udde panganu addio'a lai wuassu uta'a udde, tuntunga'a sulalu᷊mmu 
putungnga wuṛṛu wala'e i tou matutungnga. Wua isudde putungnga sarun 
lumewa watukku ahewallu walahannu Israel.” 
5 MAWU Apan Atanggaṛṛanne nabbisara, “Pa'ellega, eteindi Yerusalem. Soa 
indi Ta'u niaddo su pusiddu runia, ringannu manga araratuanna waine 
uapali᷊wutta si tou. 
6Arawe Yerusalem buatte nanola᷊'u parenta-U wuṛṛu inauranna 
maddale᷊oanna wuassu manga araratuanna apan uapali᷊wutta si tou. 
Yerusalem nilumawangnga manga parenta-U wuṛṛu maddiri tumuṛṛutta 
manga tita-U.” 
7 MAWU Apan Atanggaṛṛanne nabbisara, “Ei Yerusalem, paddaringikka! I'o 
tawe tinumuṛṛutta manga parenta-U wuṛṛu manga tita-U; i'o lembon 
mala᷊wangnga wuassu manga walahanna apan uapali᷊wutta si'o, wuṛṛu 
nangaṛṛusse addattu manga walahanna udde. 
8Ne i Ya'u, MAWU Apan Atanggaṛṛanne, mamasingkatta manungku i Ya'u 
uddewe seennu. I'o sarun Ta'u iṛṛuumanna su saruannu manga walahanna 
waine. 
9Ana waugu anambon pallala᷊gu apan Ta'u iaarantinna, tumanangngu sarun 
Ta'u iṛṛuumanna masaddatta ere taambe Ta'u niola'a wuṛṛu tate Ta'u olaanna 
apia. 
10Timmadde sarun uminassa anangnge sassane wuṛṛu ana'a sarun uminassa 
hagurangnge. Etearoddi i mangitou sarun Ta'u iṛṛuumanna, wuṛṛu iapa ta'e 
wiakka Ta'u isali᷊awukka su ala᷊wo'u tampa. 
11I Ya'u uddewe Ruata apan biakka, MAWU Apan Atanggaṛṛanne, wuṛṛu 
indiwe wisara-U: Ana waugu i'o buatte nandale᷊o Wale᷊-U ringannu ala᷊wo'u 

inolaannu apan dale᷊o wuṛṛu maarantinna, i Ya'u sarun makkimunsa'a si'o 
ringannu tawe ampunge. 
12Sepertatallu wuassu lalo᷊ṛṛon soanu sarun mate ana waugu ṛiwutta see 
ala᷊ṛṛutumma apan maṛṛia'a su soa. Sepertatallu sarun pototannu hale᷊le su 
liuddu soa, wuṛṛu sepertatallu lai sarun Ta'u itale᷊ṛṛonga su ala᷊wo'u tampa 
wuṛṛu sarun Ta'u enggenannu hale᷊le. 
13I'o sarun maapendamma asadattu asasa'u wuṛṛu ala᷊le᷊o naung-Ku ma'oman 
sara i Ya'u mule᷊te. Napawe sarangkanambone udde nariaddite, i'o sarun 
mangimanna atonna manungku i Ya'u, MAWU, buatte nabbisara si'o, ana 
waugu i Ya'u massa'u su ola'u lala᷊wangngu. 
14I'o sarun maola'a manga tuidda wuṛṛu manga walahanna maraninu sarun 
mangalu᷊andaga si'o; suapan taumata apan sumabbi sarun mangindaunu. 
15Amungkangngu i Ya'u masa'u wuṛṛu mannaungnga lale᷊o si'o see 
makkuumannu, anambon araratuanna uapali᷊wutta si'o sarun maapendamma 
atata'utta. I mangitou sarun mangalu᷊andaga si'o wuṛṛu mammuta maasilo 
si'o. 
16I Ya'u sarun makkimunsa'a wali᷊ngkakku annu wuṛṛu mamalan 
tumanangngu amalu᷊nusanna. I mangitou sarun mamendamma aroddi 
asasusane malu᷊nussa, ere anaanna apan maṛṛoro nallappassa wuṛṛu namate 
si'o. 
17Wali᷊ne wuassu silaka ala᷊ṛṛutumma sarun Ta'u iaparanta lai ala᷊ṛṛusa'itta, 
araṛṛagissa wuṛṛu pangalo ipamate tumanangngu, wuṛṛu manga 
winatangnga mala᷊ṛṛaga iapapate manga ana'i mangitou. I Ya'u, MAWU, 
buatte nabbisara.” 

Yehezkiel 6 

MAWU namontoga pasasubba paal᷊uanna 

1 MAWU nabbisara si ya'u, 

2“Ei taumata apan mattate, pa'ellete manga wowone su Israel, wuṛṛu walo᷊a'e 
tanata'u su ola'u ṛuumanna si mangitou. 
3Doloṛṛa'e i mangitou maddaringikka wuṛṛu manutukka apa apan i 
Ya'u, MAWU Apan Atanggaṛṛanne mabbisara su manga wowone udde, see su 
manga wuidda, manga rampissa wuṛṛu manga wawala᷊nne. Atonna, i Ya'u 
sarun mangirimmu hale᷊le ipanggohakku manga tampa passubbanna 
paalu᷊anna. 
4Manga mezbahne sarun iṛṛa'a wuṛṛu manga pananambunannu amaniane 
sarun waanna. Anambon taumata isudde sarun pateanna su saruannu 
paalu᷊anne. 
5I Ya'u sarun ma'ola'a manga winalu᷊nannu taumatan Israel uasali᷊awukka; 
wuṛṛu manga duṛṛi mangitou sarun Ta'u isali᷊awukka ipamali᷊wutta mezbah 
udde. 
6Anambon soa su Israel sarun ihohakka, ala᷊wo'u mezbahne wuṛṛu paalu᷊anne 
ṛimunsaanna iapasali᷊awukka, manga panambunannu amaniane pasi 
tale᷊ṛṛonga, wuṛṛu ala᷊wo'a apan a'olaanni mangitou sarun mawuli᷊. 
7Suapa-suapa pia taumata apan iapate, wuṛṛu i mangitou apan nasala᷊matta 
sarun maasingkatta manungku ete i Ya'u MAWU. 
8Sangkawageanganna addio'a wuassi mangitou sarun Ta'u iapaali᷊u wuassu 
pamamate udde, arawe i mangitou sarun isali᷊awukka su wallattu manga 
araratuanna; 
9poiaroddi i mangitou mabbiakka sulalu᷊mmu pamamuanganna. See i 
mangitou sarun maanaungnga si Ya'u wuṛṛu maasunna manungku i Ya'u 
makkuumanna wuṛṛu mallobossa si mangitou ana waugu naungngi mangitou 
tawe satia si Ya'u. I mangitou buatte nanantang-Ku wuṛṛu namile paalu᷊anna 
maola'a hahanti-U. Wua'udde i mangitou sarun umuallu watanganni 
mangitou sassane ana waugu ala᷊wo'u ala᷊le᷊o wuṛṛu ararantinna apan buatte 
niola'i mangitou. 

10Ne i mangitou sarun maasingkatta manungku ete i Ya'u MAWU wuṛṛu 
manungku anambon tataggu apan Ta'u nionggola wali᷊ne wawansaga 
awusu.” 
11 MAWU Apan Atanggaṛṛanne nabbisara, “Asusate! Lallalo᷊te! Lalluaite 
ringannu asasusa ana waugu ala᷊wo'u ala᷊le᷊o wuṛṛu ararantinna apan buatte 
niola'u walahannu Israel. I mangitou sarun mate su pangalo, ala᷊ṛṛutumma 
wuṛṛu ṛiwutta. 
12I mangitou sarangkanambone sarun maapendamma asasa'u-U somopa. 
Manga taumata apan marau su pamuanganna sarun rumada'a lapiddu nate; 
iapa marani sarun nate sulalu᷊mmu pangalo, wuṛṛu lambene sarun nate 
amalu᷊nusanna. 
13Manga winalu᷊nanna sarun uaseṛṛopa suwallatu manga paalu᷊anna wuṛṛu 
uapali᷊wutta manga mezbah, uatale᷊ṛṛonga su manga wuidda apan 
matanggaka, wuṛṛu su pappusungannu manga wowone, su alu᷊ngngu manga 
aaluanna apan masaṛṛihalo wuṛṛu su manga aaluanna apan masallakka; 
aunne, suapan tampa i mangitou mannambunnu sasamba su paalu᷊anni 
mangitou. Ne suapan taumata sarun maasingkatta manungku ete i 
Ya'u MAWU. 
14Ore, i Ya'u sarun mamaten lima-U wuṛṛu makkimunsa'a wanua mangitou, 
ma'oman sara maola'a mala᷊nnaba, manattakka wuassu Wadda'u Timukka 
maddatingngu soa Ribla su sawannakka. Wuassu manga tampa apan 
wawanuannu taumatan Israel, taweddu saran sambau apan iapaasala᷊matta. 
Ne anambon taumata masingkatte manungku ete i Ya'u MAWU.” 

Yehezkiel 7 

Ahahohakku Israel maranite 

1 MAWU nabbisara si ya'u, 

2“Ei taumata apan mattate, i Ya'u, MAWU Apan Atanggaṛṛanne, ṛinone 
mamasingkattu wisara indi su Israel: Ete indi pangudusannu watti'u 
ahewallu wanua indi!” 
3 MAWU nabbisara, “Ei Israel, orassa indi nia'omante pangudusannu. I'o sarun 
maapendamma asasa'u-U. I'o Ta'u iṛṛuumanna uasulu᷊ngngu inolaannu apan 
dale᷊o. 
4I Ya'u tawe umakkannu ara'e mangonggollu ampungnga si'o. I Ya'u sarun 
makkuumannu uasulu᷊ngngu ala᷊wo'u inolaanna maasili apan buatte 
niolangngu. Ne i'o masingkatte manungku ete i I Ya'u MAWU.” 
5Ete indi apan niwalo᷊n MAWU Apan Atanggaṛṛanne su walahannu Israel, 
“Asasisalaka sansunannu asasilaka sarun maṛṛia'a si yamiu. 
6Orassa indi sarangkanambone nuddusse. Ete indi panginsueannu. Tate 
antimma lai si yamiu. 
7Sarangkanambone nuddusse si yamiu, ei walahanna apan uatana'a su leta'a 
indi. Orassa indi tate lai manga andeangnga su manga mezbah su 
panenteanna, nallambe tumba'u pabbawawulo᷊. 
8Tate mala᷊nnu lai i yamiu sarun mamendamma asasa'u-U apan bahewalla. I 
yamiu Ta'u iṛṛuumanna uasulu᷊ngngu inolaannu. Sarun Ta'u wali᷊sanna si'o 
ala᷊wo'u inolaannu apan maarantinna. 
9I Ya'u tawe umakkanna ara'e mangonggollu ampungnga si'o. I Ya'u sarun 
makkuumanni yamiu uasulu᷊ngngu ala᷊wo'u ala᷊le᷊o apan buatte niola'i yamiu. 
Ne i yamiu masingkatte manungku ete i Ya'u MAWU wuṛṛu ete i Ya'u apan 
makkuumanni yamiu.” 
10Allon asasilaka su walahannu Israel nia'omante. Lala᷊ṛṛaga aatambanna. 
Awawunga ete nipangillembo. 
11Araṛṛagissa pangillule᷊anne mannamba ala᷊le᷊o. Anambon paa'ala, 
awawantuga wuṛṛu atatelengngi mangitou sarun masue tawe lannangnge. 

12Tempone mali᷊hakke rumanta, allone maranite! Mamamalli wuṛṛu 
mabbawalu᷊'a tawe naasomba auntunganne apa-apa, ana waugu ṛuumannu 
Ruata maṛṛia su anambon taumata. 
13Tawe mabbawalu᷊'a apan sarun maasomba apia saranapa apan buatte 
niwalu᷊ngnge ana waugu asasa'un Duata sarun maṛṛia'a suapan taumata. 
Taumata apan dale᷊o tawe masala᷊matta. 
14Trompetta nanuntingikka wuṛṛu anambon taumata uariahite. Arawe tawe 
saran sangkatou inai su tampan papangaloanna, ana waugu asasa'un Duata 
naṛṛia su anambon taumata. 

Ṛuumanna ana waugu manga rosan Israel 

15Su manga lala᷊nnu soa pia pangalo, su manga wale᷊n pia ṛiwutta wuṛṛu 
ala᷊lu᷊nussa. Suapan taumata apan su liuddu soa sarun mate sulalu᷊mmu 
pangalo, wuṛṛu isai uatana'a su soa sarun naten radda'a wuṛṛu lunussa. 
16Sambageanganna sarum maralukka wuṛṛu tumala᷊ngngu watanganne su 
panenteanna. Isudde i mangitou sarun maola'a ere manu'a merpati apan 
lallimbuaṛṛanna wuassu manga wawala᷊nne; sarangkanambone sarun 
sumali᷊omanna ana waugu manga rosa mangitou. 
17Suapan taumata sarun mallome limane wuṛṛu lumongkokka wuune. 
18I mangitou sarun malluṛṛen nasa karongnga wuṛṛu ahewallu wadangnge 
sarun mangiladda. Pua mangitou sarun lungguṛṛanna wuṛṛu i mangitou 
sarun pansilianna. 
19Wula᷊wanna wuṛṛu sala᷊'a sarun iramme i mangitou su manga lala᷊nna 
naali᷊hidda sapadda, ana waugu su allo MAWU mapasabbangu asasa'u-Ne, 
wula᷊wanna wuṛṛu sala᷊'a udde tawe mapanala᷊matta si mangitou, ewe'e lai 
mamontolli mangitou sulalu᷊mmu rosa. I mangitou tawe mapappaatta 
ipalluassa ara'e ipalloṛṛo tianni mangitou. 
20Dorone i mangitou lulluassu permata apan maṛṛamaga, arawe ana waugu 
i mangitou mapaatta ipa'ola'a manga paalu᷊anna apan 

maarantinna, MAWU na'ola'a darotongngi mangitou udde nabbali᷊ sambau 
apan maata'utta. 
21 MAWU nabbisara su walahannu Israel, “I ya'u sarun mamala manga 
taumata raho manga darotongngi yamiu. Manga taumata lale᷊o sarun 
mangaṛṛo pa'aalanu wuṛṛu lale᷊oanna. 
22I Ya'u tawe mangambangnga napawe Wale᷊-U nihohakka wuṛṛu 
niluhurannu manga mangangaṛṛo udde. 
23Ahewallu wanua nabbali᷊ nassongkakka; suapan tampa pia pamamate 
wuṛṛu araṛṛagissa. 
24Manga walahanna apan aṛṛagisanne sarun Ta'u iaparanta iapaatana'a su 
manga wale᷊nu. Manga taumata awaṛṛanianne apan atohasanne sarun 
mangindo napawe manga walahanna udde Ta'u iwala manggohakka manga 
tampa patataṛṛamawuannu. 
25I mangitou naṛṛiaannu asasusa wuṛṛu niawuli᷊annu antimma, ana see 
maddea'a paddarame, arawe i mangitou tawe naasangkalla. 
26Asasilaka wuṛṛu watti'a lale᷊o sidutu sarun rumanta. I yamiu sarun 
sumala᷊nde tadea'u manga nabi mappulu mamani'atta, arawe i mangitou 
tawe maaola'a. See lai manga imam tawe dapa iaṛṛa'a su umatta, manga 
piaṛṛa'a niasueannu tatantiro. 
27Ratu sarun lumuai, parisin datu massusate wuṛṛu tumana'u soa 
mangngindon atata'utta. I Ya'u sarun makkuumanni yamiu uasulu᷊ngngu 
ala᷊wo'u inolaannu wuṛṛu makkuungngi yamiu ere lai i yamiu makkuungnga 
taumata waine. Ne i yamiu masingkatte manungku ete i Ya'u MAWU.” 

Yehezkiel 8 

YEHEZKIEL NAASOMBA SONDAPPA ARUANE SU OLA'U RUATA 
8:1–10:22 

Pasasubba paal᷊uanna su Yerusalem 

1Su allo ali᷊mane wula᷊nna aiannume sulalu᷊mmu tonna aiannume sutempo 
pamamuanganni yami, manga piaṛṛa'u taumatan Yehuda niwuangnga 



2109 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

nirumanta su wale᷊'u wuṛṛu niuma'ianna suadio'a ringangku. 
Inaṛṛombanganne taṛṛino MAWU Apan Atanggaṛṛanne sinumutta si ya'u. 
2I ya'u naningngara wuṛṛu naasilo ere saṛṛen taumata. Wuassu lawanne 
inawa i tou ellehanna ere putungnga, wuṛṛu wuassu lawanne ire'e 
lullendappa ere witu'a apan wabbaresianna. 
3I tou nangulu᷊kku sambau saranapa ere ta'iakka, see nangametta uta'u. 
Wua'udde sulalu᷊mmu sondappa udde, i ya'u niwengkettu Ghaṛṛahon Duata 
watukku winalanganna wuṛṛu niapidda su Wale᷊n MAWU su Yerusalem, su 
ngara sasuttanna su rallakku lalu᷊mme apan su samba'an sawannakka. Isudde 
pia paalu᷊anna sassubbanna apan buatte naaranta asasa'un Duata. 
4Wua'udde i ya'u nabbiala semakka apan lullendapa apan mammasingkattu 
darantan Duatan Israel, ere lai buatte niasiloangku sutempo i ya'u su winggin 
Salu᷊kku Kebar. 
5Ruata nabbisara si ya'u, “Ei taumata apan mattate, pa'ellege watukku 
sawannakka.” I ya'u tinumuṛṛutta, wuṛṛu su samba'an mezbah maranin 
dala᷊nna suttanna, i ya'u naasilo paalu᷊anna apan nandantan asasa'un Duata 
udde. 
6Ruata nabbisara si ya'u, “Ei taumata apan mattate, i'o maasilo apa apan 
tantala᷊nna nariaddi? Panutukke manga inolaanna apan maarantinna apan 
niola'u taumatan Israel, apan mapaarau-U wuassu Wale᷊-U! Wette, sarun Ta'u 
ita'e si'o manga inolaanna apan lembon maarantinna lai.” 
7Ana see i Ya'u niapiddu MAWU watukku ngara sumutta surallakka wuṛṛu 
nipasilo-Ne sambau loṛṛangnga su darandunga. 
8Wisara-Ne si ya'u, “Ei taumata apan mattate, hewalle loṛṛangnga indi.” 
Napawe buatte ta'u niola'a, i ya'u naasilo sambau ngara. 
9Wisara-Ne si ya'u, “Suttate wuṛṛu pa'ellege manga inolaanna apan lale᷊o 
wuṛṛu maarantinna apan niola'i mangitou isudde.” 



2110 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

10I ya'u lai sinumuttate wuṛṛu na'ellega. Manga darandungngu wabbo'a udde 
nihambarannu ala᷊wo'u hatin atoanna wuṛṛu manga winatangnga apan 
ipappalli waine, see lai ala᷊wo'u hambarannu paalu᷊anna apan sassubbannu 
manga taumatan Israel. 
11Pitun pulo᷊ su atoune piaṛṛa'u walahannu Israel isudde, nasutta lai i 
Yaazanya ana'i Safan. Sangkatou-sangkatou uaagassa sambau 
pananambunannu amania apan tuttimbulla. 
12MAWU nabbisara si ya'u, “Ei taumata apan mattate, i'o naasilote apa apan 
niola'u piaṛṛa'u Israel ringannu mala᷊nna-la᷊nnabba? I mangitou 
mattaṛṛamawu sulalu᷊mmu wabbo'a apan napenen paalu᷊anna ringannu 
pangiananna manungku i Ya'u buatte nanantangngu wanua indi wuṛṛu tawe 
ma'ellega inolaanni mangitou.” 
13See MAWU nabbisara si ya'u, “I'o sarun maasilo si mangitou ma'ola'a 
inolaanna apan lembon maarantinna lai.” 
14Ne i ya'u niapiddu MAWU watukku ngaran sawannakku 
Wale᷊n MAWU wuṛṛu niapasilo-Ne si ya'u manga wawine apan lulluai papaten 
Dewa Tamus. 
15 MAWU naiwalo᷊ si ya'u, “Ei taumata apan mattate, i'o naasilo olangnge 
udde? Ta'e manambo lai apan lembon maarantinna.” 
16I ya'u niapid-De watukku rallakka sulalu᷊mmu Wale᷊n MAWU. Marani ngara 
sasuttanna watukku wabbo'a susi, suwallattu mezbah wuṛṛu lala᷊nna, pia 
duan pulo᷊ li᷊ma su atoune taumata. I mangitou uatali᷊udda wabbo'a 
na'ukkassa, wuṛṛu uali᷊ntudda watukku ra'i massubba matannallo 
sumabbangnga. 
17 MAWU nabbisara si ya'u, “Ei taumata apan mattate, i'o maasilo udde? 
Manga taumatan Yehuda indi tawe mawusa amungkangngu tumba'u ma'ola'a 
manga inolaanna apan maarantinna udde wuṛṛu ma'ola'a pallala᷊gu apan 
tawe umakkannu sansulu᷊ngnga taumata su ahewallu wanua. I mangitou 
ewe'e lai ma'ola'a sarangkanambone udde isindi, sulalu᷊mmu Wale᷊-U wuṛṛu 

naaola'a i Ya'u lembon nasa'u lai. Pa'ellege ereapa i mangitou mallobbossa si 
Ya'u ringannu olangnge apan ala᷊le᷊one indi! 
18I mangitou sarun mattemma asasa'u-U apan bahewalla! I Ya'u tawe 
mangonggollu ampunge si mangitou. Salaiwe i mangitou mangintuli᷊n 
aali᷊omanna si Ya'u ringannu ma'ikka-ikkatta, i Ya'u maddiri maddaringikka!” 

Yehezkiel 9 

Yerusalem niṛṛuumanna 

1Wua'udde i ya'u naaringikka Ruata niumui, “Rantate isindi ei manga 
taumata apan sarun mapaamattu ṛuumang-Ku su soa indi. Apira'e manga 
ahiddu!” 
2Sangkaṛṛindo'a sinummabbanga siri annumma wuassu samba'an liuddu 
ngaran Sawannakku Wale᷊n MAWU, sangkatou-sangkatou uaapiddu 
lutangnga. Suadio'a ringanni mangitou pia taumata uapedettu linen apan 
uaapiddu wawoṛṛetta. I mangitou sinumutta wuṛṛu dirumarisikka maranin 
mezbah witu'a. 
3See semakka lullansianga apan mamasingkattu darantan Duatan Israel, 
natuakka wuassu manga mala'ekatta, ana see na'ingkatta wuassu tampane 
paarorone udde watukku ngara suttanna su Wale᷊n MAWU. Ne MAWU namago 
taumata apan uapeddettu linen udde, wisara-Ne, 
4“Roote watukku ala᷊wo'u pappi'uannu soa wuṛṛu tialaite pakkannu manga 
taumata apan uapendamma asiangnga wuṛṛu massusa ana waugu anambon 
inolaanna maarantinna apan niola'a su soa udde.” 
5I ya'u naaringikka Ruata nabbisara su manga taumata waine, “Tantalonge i 
tou su ala᷊wo'u pappi'uannu soa wuṛṛu patete suapan taumata ringannu tawe 
ampungne. 
6Patete anambon taumata esakka wuṛṛu wawine, timmade wuṛṛu dario'a, 
hagurangnge wuṛṛu ala᷊ṛṛanangnge. Arawe arie waṛṛani mangeṛṛetta 
sangkatou apan pia tatiala su pakkanne. Panattakke wua isindi, wuassu 

Wale᷊-U indi.” Ne i mangitou nanatakke manara mangitou ringannu 
mammate manga piaṛṛa'u Israel apan tantala᷊nna uarisikka su Wale᷊n MAWU. 
7Ruata nabbisara si mangitou, “Luhurete Wale᷊-U indi! Penete manga rallake 
ringannu manga winalu᷊nanna. Panattakke!” Ne i mangitou mannattakke 
mammate manga taumata sulalu᷊mmu soa. 
8Su ala᷊nnun pamamate udde, i ya'u isudde lai sassane. I ya'u niumali᷊ntudda 
wuṛṛu sinumala᷊nde, “MAWU Apan Atanggaṛṛanne, aroddi nasa'u I'o su 
Yerusalem na'oman sara I'o mamatete anambon taumata apan ta'e uatana'a 
su Israel indi?” 
9Ruata sinumimbakka, “Manga taumatan Israel wuṛṛu Yehuda buatte na'ola'a 
rosa apan bahewalla. I mangitou na'ola'a pamamate su ala᷊wo'u tampa, wuṛṛu 
Yerusalem nikotorannu ala᷊le᷊o. I mangitou mabbisara manungku i 
Ya'u, MAWU, buatte nanantangngu wanua indi na'oman sara tate maasilo 
inolaanni mangitou. 
10I ya'u tate umakkanni mangitou. Sarun Ta'u olaanna si mangitou apa apan 
niola'i mangitou su taumata waine.” 
11Wua'udde taumata apan uapeddettu linen udde nabelengke wuṛṛu nabbalo᷊ 
su MAWU, wisarane, “Anambon parenta MAWU buatte niamatta.” 

Yehezkiel 10 

MAWU nanantangngu Wal᷊en-Ne 

1Ana see i ya'u na'ellega watukku atuppa apan roso su pua manga mala'ekatta 
udde, wuṛṛu i ya'u naasilo sambau apan ere adderan araratuanna wuassu 
watu nilam. 
2Wua'udde Ruata nabbisara su taumata apan uapeddettu linen udde, “Suttate 
suwallattu manga bola su alu᷊ngngu manga mala'ekatta udde, wuṛṛu 
panganute sangkangkumma waṛṛan putungnga. Wua'udde sali᷊awuṛṛa'e 
waṛṛa udde su soa.” I tou tinumuṛṛutta, wuṛṛu i ya'u mangke mannutukka si 
tou. 

3Sutempo i tou sinumutta, manga mala'ekatta udde tantala᷊nna uarisikka su 
samba'an timukku Wale᷊n MAWU. Ammula᷊nnu winabbawa namene rallakka 
sulalu᷊mme wuṛṛu su ahewallu Wale᷊n MAWU. 
4Semakka ma'ala᷊ngitta apan mammasingkattu daranta MAWU natuakka 
wuassu manga mala'ekatta udde wuṛṛu na'ingkatta watukku ngara 
sasuttanna su Wale᷊n MAWU, na'oman sara rallakke nabbali᷊ masema-
semakka. 
5Tingikku sali᷊appakku papaiddu manga mala'ekatta udde aaringiṛṛanna sara 
rallakka su liudde, naali᷊hidda tingikku Ruata Apan Atanggaṛṛanne. 
6Napawe MAWU nandolokku taumata apan uapedettu linen udde nanganu 
sangkangkumma waṛṛan putungnga wuassu wallattu manga bola su 
alu᷊ngngu manga mala'ekatta udde, taumata udde sinumutta wuṛṛu 
dirumarisikka suwallattu sambau manga bola udde. 
7Ana see sambau suwallattu mala'ekatta napasuttan limane sulalu᷊mmu 
putungnga apan su pattangnganni mangitou, namurutta manga piran paddi 
waṛṛa wuṛṛu nionggolla su taumata apan uapedettu linen udde. Taumata 
udde nanengkamma see inaite. 
8I ya'u naasilo manungku su alu᷊ngngu papaidda suapan mala'ekatta udde pia 
sambau apan lihidde ere ta'iakku taumata. 
9-10I ya'u naasilo lai manga mala'ekatta udde sambau-sambau pia sambau 
bola su sandiṛṛanne. Appatta bola udde uasulu᷊ngnga, wuṛṛu lullendappa ere 
permata maṛṛamaga. Sambau-sambau pia bola waine apan uaware su 
pattangnganne. 
11Ringannu aroddi manga mala'ekatta udde wotongnge umamatta su appatta 
lala᷊nna. I mangitou wotongnge inai suapan tampa ipaapulu mangitou, 
ringannu tawe mamale᷊longngu wadangne. 
12Ahewallu wadangngi mangitou, liudde, limane, papaidde wuṛṛu manga 
bolane lai napene mata. 

13I ya'u naaringikka manungku manga bola udde isassaggo “utinnu 
limpulu᷊ssa”. 
14Suapan mala'ekatta udde uatahuanna appata hati apan uapapaṛṛala. Hati 
paarorone eteudde hatin bantenga, aruane hatin taumata, atallune hatin 
singa, wuṛṛu aippanne hatin rajawali. 
15-17Ete manga mala'ekatta udde apan dorone ta'u nasiloanna su winggin 
Salu᷊kku Kebar. Suapan manga mala'ekatta udde umalo᷊re ara'e mani'akka 
papaidde, ire'e watukku winalanganna wuṛṛu tumalla'a watukku saruanne 
ara'e matta'alla, manga bola udde sidutu uatantalongnga, ana waugu 
tataṛṛinoannu manga mala'ekatta udde. 
18Wua'udde semakka lullansiangnga apan mammasingkattu 
darantam MAWU nanantangngu ngara sasuttanna su Wale᷊n MAWU wuṛṛu 
nangingkkatta ringannu manga mala'ekatta udde. 
19I ya'u naasilo manga mala'ekatta udde nani'akka papaidde wuṛṛu 
tinumalla'a nanantangngu leta'a see inaite, wuṛṛu manga bolane lai 
uatantalongnga. Wua'udde i mangitou nattaalla maranin ngara sasuttanna su 
Wale᷊n MAWU su samba'an ra'i, arawe semakka lullansiangnga sidutu su 
wowo mangitou. 
20I ya'u naanaungnga manungku eteudde manga mala'ekatta apan dorone 
ta'u niasiloanna bowa su alu᷊ngngu Ruatan Israel, su winggin Salu᷊kku Kebar. 
21Manga mala'ekatta udde sambau-sambau uatahuanna appata hati, ruan 
pare papaidda, wuṛṛu lai sambau apan naali᷊hidda ta'iakku taumata su 
alu᷊ngngu manga papaidda udde. 
22Hatin mangitou uasulu᷊ngngu lai hatin manga mala'ekatta apan ta'u 
niasiloanna su winggin Salu᷊kku Kebar. Sambau-sambau sidutu u'amatta 
matuli᷊dda watukku saruanne. 

Yehezkiel 11 

Yerusalem niṛṛuumanna 

1Ana see i ya'u niwengkettu Ghaṛṛahon Duata wuṛṛu niapidda su ngara 
samba'an Ra'i su Wale᷊n MAWU. Isudde i ya'u naasilo 25 su atoune, suwallatti 
mangitou pia ruan katou piaṛṛa'u walahanna, eteudde Yaazanya ana'i Azur 
wuṛṛu Pelaca ana'i Benaya. 
2Ruata nabbisara si ya'u, “Ei taumata apan mattate, eteindi manga taumata 
apan manggola᷊gu ala᷊le᷊o su soa indi wuṛṛu mangngonggolu ala᷊ṛṛa'a apan 
mangngali᷊wu. 
3-4Ana waugu udde walo᷊a'a tanata-U su ola'u ṛuumanna si mangitou, ei 
taumata apan mattate. Ana waugu i mangitou mabbisara, ‘Tate mala᷊nnu lai 
manga wale᷊n indi sarun iapararisikki ite apia. Soa indi uddewe urinna wuṛṛu 
i ite ṛemessa sulalu᷊mme. I ite sarun mala᷊ngnganna wuassu putungnga ana 
waugu lali᷊ndumannu urinna indi.’ ” 
5Wua'udde Ghaṛṛahon MAWU nangooppa si ya'u, wuṛṛu i ya'u 
nirolokku MAWU iapawisara su taumatan Israel, “Ei walahannu Israel, i Ya'u 
masingkatta apa apan iwabbisaran kamiu wuṛṛu ihaagolagi yamiu. 
6Aroddi anambone taumata apan buatte nipaten kamiu, na'oman sara manga 
lala᷊nnu soa napenen winalu᷊nanna. 
7Ana waugu udde, i Ya'u, MAWU Apan Atanggaṛṛanne, mabbisara si yamiu: 
Atonna, soa indi uddewe urinna, arawe ṛemessa sulalu᷊mme wali᷊newe i 
yamiu, ewe'e winalu᷊nannu manga taumata apan buatte nipaten kamiu! 
Wuṛṛu i yamiu Ta'u limbuaṛṛanna iapasabbangnga wuassu soa indi! 
8Apa i yamiu matta'uttu hale᷊le? Sarun Ta'u iaparanta taumata uaapiddu 
hale᷊le iapapangalo si yamiu. 
9I yamiu sarun Ta'u iapidda sumabbangnga wuassu soa wuṛṛu Ta'u itantilla 
su taumata raho. I Ya'u buatte nangema'u ṛuumanna mate si yamiu. 
10I yamiu sarun nate sulalu᷊mmu pangalo su wanuanu sassane, ne i yamiu 
masingkatte manungku ete i Ya'u MAWU. 

11Nariaddi, i yamiu tawe matammudda su soa indi, tawe ere ṛemessa 
sulalu᷊mmu urinna. I Ya'u sarun mengenggenna wuṛṛu makkuumanni yamiu 
suapan tampa i yamiu isudde su wanuan Israel. 
12Ne i yamiu masingkatte manungku ete i Ya'u MAWU wuṛṛu i yamiu Ta'u 
iṛṛuumanna ana waugu buatte nilumawangnga manga parenta-Ku ringannu 
tuttuṛṛutta manga titan balahanna maraninu.” 
13Tantala᷊nna i ya'u mammasingkattu wisara udde, inaṛṛombanganne i Pelaca 
nema'a see mate. Ne niumali᷊ntuddate wuṛṛu sinumala᷊nde, 
“Uare MAWU Apan Atanggaṛṛanne! Apa Israel lambene indi sarun patean-U?” 

Pa'aire MAWU su manga taumata niwuangnga 

14 MAWU nabbisara si ya'u apia, 
15“Ei taumata apan mattate, i'o wuṛṛu manga hawenu sulalu᷊mmu 
pamamuanganna tantala᷊nna ipagahatton tumana'u Yerusalem. Unni 
mangitou, ‘Manga taumata niwuangnga udde tumanite marau wuassu 
Yerusalem inai mattaṛṛamawu su MAWU. Leta'u Israel buatte 
nionggollu MAWU si ite.’ 
16Ana waugu udde, walo᷊a'e tanata-U indi su manga hawenu sulalu᷊mmu 
pamamuanganna, manungku ete i Ya'u apan mangapiddi mangitou marau-
rau wuassu wallattu manga walahanna wuṛṛu manali᷊awukki mangitou su 
manga wanua udde. Arawe tantala᷊nna i mangitou poiaroddi, i ya'u sarun 
uarundinganna si mangitou. 
17I Ya'u, MAWU Apan Atanggaṛṛanne, mapali᷊atta'a manungku i Ya'u sarun 
mangammuli mangitou wuassu manga wanua su tampa i mangitou 
nisali᷊awukka, ana see mamelengngu leta'u Israel si mangitou. 
18Napawe i mangitou mapule᷊te, i mangitou sarun mandammen anambon 
paalu᷊anna apan dale᷊o wuṛṛu ma'arantinna apan niasombanganni mangitou. 

19I mangitou sarun Ta'u onggola᷊nnu naungnga apan bakku wuṛṛu pallala᷊gu 
apan bakku. Naungngi mangitou apan aatikke ere watu sarun Ta'u anuanna 
wuṛṛu Ta'u hantiannu naungnga apan matuṛṛutta si Ya'u. 
20Ne i mangitou sarun matuṛṛutta su manga atorang-Ku wuṛṛu mararingikka 
anambon parenta-U. I mangitou sarun maola'a uma-U wuṛṛu i Ya'u sarun 
maola'a Ruata mangitou. 
21Arawe manga taumata apan apulune massubba manga paalu᷊anna apan 
lale᷊o wuṛṛu maarantinna sarun Ta'u iṛṛuumanna ana waugu pallala᷊gu 
mangitou lale᷊o udde.” Etearoddi wisara MAWU Apan Atanggaṛṛanne. 

Ruata nanantangngu Yerusalem 

22Manga mala'ekatta udde mannattakke tuttalla'a wuṛṛu manga bolane lai 
uatantalongnga. Semakka ma'ala᷊ngitta mattiala daranta MAWU Israel udde 
ringanni mangitou. 
23Wua'udde semakka apan maala᷊ngitta udde nanantangngu Yerusalem 
wuṛṛu nangingkatta watukku wowone su samba'an ra'in soa udde. 
24Sulalu᷊mmu aellega udde, Ghaṛṛahon Duata namengketta si ya'u wuṛṛu 
namelengku ringannu manga taumata niwuangnga su Babel. Wua'udde 
nawuli᷊te sondappa udde. 
25Wua'udde i ya'u nabbatti'a su manga taumata apan niwuangnga ala᷊wo'a 
apan nipasilo MAWU si ya'u. 

Yehezkiel 12 

Nabi Yehezkiel naola'a tumatal᷊angnga 

1 MAWU nabbisara apia si ya'u, wisara-Ne, 
2“Ei taumata apan mattate, i'o uatana'a suwallattu manga taumata 
mala᷊wangnga. I mangitou pia mata, arawe tawe maasilo; pia tali᷊nga, arawe 
tawe maaringikka, ana waugu i mangitou apulune lullawangnga. 
3-6Ana waugu udde, ei taumata apan mattate, tantala᷊nna allo ta'e allatune, 
pandiahite manga saranapanu su lalu᷊mmu sambau wungkusanna ere 

inanaramanna a'olaannu taumatan buanganna. Tantala᷊nna ṛabbi taambe, 
tantanga'e wale᷊nu su saruanni mangitou ere taumata apan iapidda su 
pamamuanganna. Ola'e loṛṛangnga su darandungngu wale᷊nu ringannu 
aellehannu taumata mala᷊wangnga udde, wuṛṛu apira'e pinampiunanna apan 
lalo᷊ṛṛoannu manga saranapanu udde see sabbangnga wuassu loṛṛangnga 
udde. Pasante pinampiunanna udde su wambangngu. Amatte sulalu᷊mmu 
wasa tuudda; taapete matanu ma'oman sara i'o tawe maasilo lala᷊nna apan 
a'amatannu. Wala'e ahewallu walahannu Israel maasilo sarangkanambone 
apan niolangngu udde, tadea'u maola'a pananaunganna si mangitou. 
Asinungka i mangitou sarun maatinnau manungku i mangitou udde 
lumala᷊wangnga.” 
7Ana see i ya'u tinumuṛṛutte parenta MAWU si ya'u. Su allo udde lai, 
tantala᷊nna ta'e allattune, i ya'u nandiahite saranapa'u sulalu᷊mmu sambau 
pinampiunanna, ere lai inanaramanne a'olaannu tumatala᷊ngnga. Sutempo 
allo maṛṛabbite, i ya'u nallassutta loṛṛangnga ringannu lima'u su 
darandungngu wale᷊'u. Ringannu wawialannu awadaalla, pinampiunanna 
udde ta'u nipasanna su wambangku, wua'udde i ya'u inaite. 
8Tiṛṛabbine MAWU nabbisara si ya'u, wisara-Ne, 
9“Ei taumata apan mattate, walahannu Israel, walahanna mala᷊wangnga udde 
buatte naiwalo᷊ si'o apa apan tantala᷊nna mammanarannu. 
10Ana waugu udde walo᷊a'e si mangitou apa apan i Ya'u, MAWU Apan 
Atanggaṛṛanne nabbisara si mangitou. Tanata'U niwuna'a su ratun 
Yerusalem, wuṛṛu su anambon tumana'u soa udde. 
11Tala᷊a'e manungku apa apan niolangngu udde lambangu apa apan sarun 
mariaddi si mangitou, eteudde: i mangitou sarun maola'a taumatan 
buanganna wuṛṛu tawananna. 
12Su alu᷊mmu ṛabbi wasa ratu mangitou sarun mamasanna pinampiunanna 
su wambangnga see inaite umamatta. Manga taumata sarun mallassutta 
loṛṛangnga su manga darandunga tadea'u i tou wotongnge maasabbangnga. 

I tou sarun manutubba matane ma'oman sara tawe maasilo lala᷊nna apan 
amatanne. 
13Arawe i Ya'u sarun mantaingngu soma-U ipanametta si tou. See Ta'u 
iapidda i tou su soan Babel, wuṛṛu poiaroddi i tou sarun nate ringannu tawe 
maasilo soa udde. 
14Anambon lalo᷊ṛṛon bale᷊n araratuanna, nasutta manga mananantiro wuṛṛu 
mandariaga ratu sarun Ta'u isali᷊awukka su ala᷊wo'u tampa. I mangitou sarun 
Ta'u enggenanna wuṛṛu Ta'u pateanna. 
15Sutempo i mangitou Ta'u isali᷊awukka su pattangngannu manga walahanna 
waine su manga wanua awagananna, i mangitou sarun maasingkatta 
manungku ete i Ya'u MAWU. 
16Sambageanganna addio'a wuassi mangitou sarun Ta'u iapasala᷊matta 
wuassu papangalo, wuassu ṛutumma, wuṛṛu ṛiwutta, tadea'u su 
pattangngannu manga walahanna raho udde i mangitou sarun maatutukka 
manungku i mangitou buatte na'ola'a ala᷊le᷊o wahewa. Ne i mangitou sarun 
manga'u manungku ete i Ya'u MAWU.” 

Nabi apan mangngiladda 

17 MAWU nabbisara si ya'u, 
18“Ei taumata apan mattate, pangiladde sutempo i'o umanna, wuṛṛu 
pangindoten atata'utta sutempo i'o ma'inumma. 
19Pasingkata'e su anambon balahanna apa apan i Ya'u, MAWU Apan 
Atanggaṛṛanne nabbisara su tumana'u Yerusalem apan ta'e uatana'a su leta'i 
mangitou. I mangitou sarun mangiladda sutempo umanna wuṛṛu 
mangngindon atata'utta sutempo ma'inumma. Leta'i mangitou sarun mabbali᷊ 
maṛṛasa, ana waugu anambon taumata apan uatana'a isudde sidutu 
lullawangnga tita. 

20Manga soa apan orassa indi napenen tumanangnge sarun ṛimunsaanna 
wuṛṛu manga wawaila᷊nna sarun mabbali᷊ wadda. Ne i mangitou 
maasingkatte manungku ete i Ya'u MAWU.” 

Sasanato'a apan ipaapulu wuṛṛu tanata apan ipaddiri 

21 MAWU nabbisara si ya'u, 
22“Ei taumata apan mattate, anio taumatan Israel apulune mannule᷊n 
sasanato'a indi: ‘Tempo uahahanti, arawe manga nubuatta taweddu 
mariaddi’? 
23Ne, walo᷊a'e si mangitou manungku i Ya'u, MAWU Apan Atanggaṛṛanne 
sarun mangonggollu sasimbakke indi: Sasanato'a udde sarun Ta'u 
pappasanna, ma'oman sara tate lai iwisara su Israel. Maola'a hahantine 
walo᷊a'a si mangitou manungku tempone nia'omante, wuṛṛu suapan nubuatta 
sarun matipussa. 
24Su Israel tate lai sondappa ara'e aellega palassu, 
25i Ya'u, MAWU Apan Atanggaṛṛanne sarun mabbisara ringannu walahannu 
Israel, wuṛṛu anambon wisara-U sarun mariaddi, ringannu tawe iasoṛṛotta 
lai. Paddaringikka, ei ṛuanganna mala᷊wangnga! Sutempon pabbiaṛṛannu 
sarun Ta'u olaanna ala᷊wo'a apan Ta'u niapanaungnga si yamiu. I 
Ya'u, MAWU Apan Atanggaṛṛanne buatte nabbisara.” 
26Unnu MAWU si ya'u, 
27“Ei taumata apan mattate, manga taumatan Israel mabbisara manungku 
sondappa wuṛṛu nubuannu udde wakkute mariaddi marau su allo addantane. 
28Ana waugu udde, walo᷊a'e si mangitou manungku i Ya'u, MAWU Apan 
Atanggaṛṛanne, nabbisara: Sarangkanambone apan Ta'u niwisara sarun 
mariaddi, tate iasoṛṛotta lai, i Ya'u, MAWU Apan Atanggaṛṛanne buatte 
nabbisara!” 

Yehezkiel 13 

Nubuatta su ola'u manga nabi awusu 

1 MAWU nabbisara si ya'u, 
2“Ei taumata apan mattate, tagguete manga nabin Israel apan 
mammasingkattu nubuatta apan niarangnge sassane. Doloṛṛa'e i mangitou 
maddaringikka wisara-U.” 
3 MAWU Apan Atanggaṛṛanne nabbisara, “Nasilakate manga nabi apan 
woddo udde! Ṛingiranne nia'ompante wuassu tinnaune sassane pa'ellege 
tumaniten awusu atonna. 
4Ei Israel, manga nabinu udde tawe gunane, nassulu᷊ngngu manga serigala 
apan mabbiakka su pattangngannu tuiddu manga soa. 
5I mangitou tawe nandiaga manga tampa suapa manga darandungnge 
naṛṛa'a, wuṛṛu lai tawe nangapia manga tatanda'a udde. Nariaddi, Israel tawe 
iatahekka amungkangngu papangalo mariaddite su allo i 
Ya'u, MAWU rumanta makkuumanna. 
6Manga aellegi mangitou awusu, wuṛṛu manga pani'atti mangitou tumba'u 
wawahia. I mangitou mangnga'u uaapiddu tanata wuassia-U, sumbali᷊ Ya'u 
tawe nandolokki mangitou. Ereapa wotongnge i mangitou mangngantimma 
pani'atti mangitou udde sarun mariaddi? 
7-8I Ya'u, MAWU Apan Atanggaṛṛanne nabbisara si mangitou, ‘Manga 
sondappi yamiu udde awusu wuṛṛu manga pani'atti yamiu udde wawahia. I 
yamiu mabbisara manungku sarangkanambone udde tanata-U, sumbali᷊ Ya'u 
taambe saran paassa naggahattong kamiu! Ana waugu udde i Ya'u sarun 
maola'a ro'ammu. 
9I Ya'u sarun makkuumanni yamiu, ei manga nabi apan mammasingkattu 
pani'atta awusu wuṛṛu ma'ira-ira manga sondappa! I yamiu tate lai 
wotongnge mangonggollu laṛṛawessa sulalu᷊mmu manga ammula᷊nnu uma-U. 
Manga rannu sarun pappasanna wuassu reengannu walahannu Israel, wuṛṛu 
i yamiu tate maapule su leta'a inariaddiannu. Ne i yamiu masingkatte 
manungku ete i Ya'u MAWU Apan Atanggaṛṛanne. 

10Ei manga nabi awusu! I yamiu buatte nangali᷊wun uma-U ringannu 
mabbisara manungku sarangkanambone mala᷊ngnganna wuṛṛu naatokke. 
Sumbali᷊ wutte'e mangke tawe! Uma-U buatte napararisikku tanda batu tela 
apan malo᷊angnga addone, wua'udde i yamiu rumanta wuṛṛu mamuṛṛa. 
11Ei, manga nabi awusu, tanda'a sarun maṛṛa'a. I Ya'u manosokku uranna 
masassaga. Tanda'a udde sarun tiupannu anginna wuṛṛu aṛṛiaannu uranna 
eisse 
12na'oman sara maṛṛa'a, wuṛṛu suapan taumata sarun maiwalo᷊ apa hunane 
darandungnga niwuṛṛanna udde.’ ” 
13 MAWU Apan Atanggaṛṛanne nabbisara, “Sulalu᷊mmu asasa'u-U, i Ya'u sarun 
mandatan anginna wahewalla, uranna masaddatta wuṛṛu uranna eisse 
ipakkimunsa'a darandungnga udde. 
14I Ya'u pia pandumma mapaṛṛa'an darandungnga apan niwuṛṛanni yamiu 
udde, ringannu ihohakka ma'oman sara mallambe ete mali᷊tangnge sassane. 
Darandungnga udde sarun maṛṛa'a wuṛṛu mamate i yamiu 
sarangkanambone. Ne i yamiu masingkatte manungku ete i Ya'u MAWU. 
15Darandungnga udde wuṛṛu i yamiu apan buatte namuṛṛa sarun 
maapendamma aroddi ahewalle asasa'u-U. Wua'udde Ta'u iwalo᷊ si yamiu 
manungku darandungnga udde nawuli᷊te, ere lai i yamiu apan namuṛṛa, 
16ei manga nabi awusu! I yamiu manni'atta manungku Yerusalem 
mala᷊ngnganna wuṛṛu naatokke, sumbali᷊ atonna-tonna tawe!” Etearoddi 
wisara MAWU Apan Atanggaṛṛanne. 

Nubuatta su manga nabi wawine awusu 

17 MAWU nabbisara, “Orassa indi, ei taumata apan mattate, innunue'o manga 
wawine apan mammunga ere nabi wawine su pattangngannu walahannu. 
Paṛṛammai'o i mangitou, 
18wuṛṛu walo᷊a'e apa apan i Ya'u, MAWU Apan Atanggaṛṛanne nabbalo᷊ si 
mangitou: ‘Nasilakate i yamiu! I yamiu na'ola'a aonggolla su anambon 
taumata manga hala᷊ngnga ali᷊magaru wuṛṛu manga paporongnga pia 

taṛṛinone tadea'u taumata apan maappaane wotongnge maakuasa wiakku 
taumata waine. I yamiu mappulu maatantunnu wiakka wuṛṛu papaten uma-
U, wuṛṛu taṛṛino udde nipaatti yamiu maola'a auntungannu sassane. 
19I yamiu buatte nangaddio'a si Ya'u su saruannu uma-U tumba'u ana waugu 
see maasomba pirang kangkumma jelai wuṛṛu piran paddi roti. Manga 
taumata apan tawe sala᷊ne, nipateng kamiu arawe manga taumata apan 
ṛinone mate niwalang kamiu wiakka. Ana see i yamiu namahia uma-U wuṛṛu 
i mangitou nangimanna si yamiu.’ ” 
20 MAWU Apan Atanggaṛṛanne nabbisara su manga wawine apan mammunga 
ere nabi wawine udde, “I Ya'u maddantinna ma'ellega manga hali᷊magaru 
apan nipaatti yamiu ipanantunnu wiakka ara'e papaten uma-U. Manga 
hali᷊magaru udde Ta'u aṛṛoanna wuassu pulala᷊nnu, wuṛṛu manga taumata 
apan tataṛṛinoannu sarun Ta'u ipallossa. 
21Manga paporongnga apan pia taṛṛinone sarun Ta'u hesaanna, wuṛṛu uma-
U sarun Ta'u ilinda'a wuassu wawono'a lale᷊o wuassi yamiu saran mala᷊nnu-
la᷊nnu. Ne i yamiu masingkatte manungku ete i Ya'u MAWU. 
22Manga taumata mapia apan maddiri Ta'u olaanna lale᷊o, niadio'i yamiu 
naungnge ringannu wawahianu. Manga taumata lale᷊o niola'i yamiu 
wahewalla naungnge tadea'u sidutu marosa wuṛṛu tawe iapaasala᷊matta. 
23Orassa indi nuddusee manga sondappa awusu wuṛṛu manga pani'atta 
wawahianu. Ta'u iapasala᷊matta uma-U wuassu wawonongu lale᷊o. Ne i yamiu 
masingkatte manungku ete i Ya'u MAWU.” 

Yehezkiel 14 

Ruata nakkuumannu manga masasubba paal᷊uanna 

1Manga pira wuassu piaṛṛa'u walahannu Israel nirumanta ringangku 
ma'iwalo᷊ apulu MAWU. 
2Ana see nabbisarate MAWU si ya'u, 

3“Ei taumata apan mattate, manga taumata indi buatte nanantillu 
watanganne su paalu᷊anna na'oman sara i mangitou nanawote sulalu᷊mmu 
rosa. Manui mangitou maiwalo᷊ si ya'u? 
4Ana waugu udde, walo᷊a'e si mangitou manungku i Ya'u, MAWU Apan 
Atanggaṛṛanne nannanata arendi, ‘Suapan taumatan Israel apan buatte 
nanantillu watanganne su paalu᷊anna wuṛṛu namala batanganne manawo 
sulalu᷊mmu rosa, ana see rumanta maddorongnga tatantiro su sangkatou 
nabi, sarun Ta'u simbaṛṛanna sassane ringannu sasimbakke apan suṛṛinone 
su manga paalu᷊anne apan manambo udde! 
5Anambon paalu᷊anna udde buatte napaaraun uma-Ku wua dingang-Ku, 
arawe antimanna ringannu sasimba-Ku udde uma-U sarun mabbelengnga 
ringang-Ku.’ 
6Pasingkata'a lai su taumatan Israel manungku i Ya'u, MAWU Apan 
Atanggaṛṛanne nabbisara si mangitou, ‘Awalu᷊te wuassu manga rosanu, 
wuṛṛu tantanga'e manga paalu᷊annu apan ma'amuta udde.’ 
7Suapan taumatan Israel ara'e taumata raho apan uatana'a suwallattu 
walahannu Israel, apan nangindau-U wuṛṛu nanantillu watanganne su 
paalu᷊anna, ana see naddorongnga tatantiro su sangkatou nabi, sarun Ta'u 
simbaṛṛanna sassane. 
8I Ya'u sarun mando'appa si tou wuṛṛu ma'ola'a si tou tula᷊dda su taumata 
waine. I Ya'u sarun mallimbuakka si tou wuassu ammula᷊nnu uma-U, ne uma-
U masingkatte manungku ete i Ya'u MAWU. 
9Amungkangngu sangkatou nabi buatte niwahianna na'oman sara 
mangonggollu sasimbakka nassala᷊, ete i Ya'u apan namahia si tou. I 
Ya'u MAWU Apan Atanggaṛṛanne sarun mallimbuakka si tou wuassu manga 
taumatan Israel. 
10Mawae nabi udde ara'e i mangitou apan maddorongnga tatantirone, sarun 
maasomba ṛuumanna apan uasulu᷊ngnga. 

11Sarangkanambone udde Ta'u olaanna tadea'u taumatan Israel tate 
mangindau-U wuṛṛu lai tate malluhudda watanganne ringannu rosa. 
Ringannu aroddi i mangitou sarun maola'a uma-U, wuṛṛu i Ya'u maola'a 
Ruata mangitou.” I Ya'u, MAWU Apan Atanggaṛṛanne buatte nabbisara. 

I Nuh, i Danel wuṛṛu i Ayub 

12 MAWU nabbisara si ya'u, “Ei taumata apan mattate, 
13amungkangngu sambau wanua pia dosane wuṛṛu tawe satia si Ya'u, i Ya'u 
sarun makkuumannu wanua udde. I Ya'u sarun makkimunsa'a wali᷊ngkakku 
pangadoannu anna, mandantan ala᷊ṛṛutumma wuṛṛu mamate mawae 
taumata aroddi lai winatangnga. 
14Salaiwe i Nuh, i Danel wuṛṛu i Ayub uatana'a su tampa udde, ne apapia 
mangitou tallu tumba'u wotongnge mapanala᷊matta niawa mangitou sassane. 
I Ya'u, MAWU Apan Atanggaṛṛanne buatte nabbisara. 
15Wotongnge mariaddi i Ya'u maparanta manga winatangnga mala᷊ṛṛaga 
iapatambon tumana'u wanua udde, na'oman sara leta'a udde na'ola'a 
tehamanna wuṛṛu tawe saran sangkatou waṛṛani umamatta isudde. 
16Salaiwe i Nuh, i Danel wuṛṛu i Ayub uatana'a isudde, ana waugu i Ya'u, 
Ruata apan biakka, MAWU Apan Atanggaṛṛanne, i mangitou tawe 
maapanala᷊matta sisai-sai, ewe'e lai ana'i mangitou sassane tawe. Tumba'u i 
mangitou sassane apan masala᷊matta, ewe'e wanua udde sarun maola'a 
wadda'u anne. 
17Wotongnge mariaddi i Ya'u mandantan pangalo su wanua udde, wuṛṛu i 
Ya'u mangirimmu manga ahidda lutangnga apan apianne ipamate mawae 
taumata aroddi lai winatangnga. 
18Wuṛṛu salaiwe ingana'a siri tallu tanginna uatana'a isudde, ne ana waugu i 
Ya'u, Ruata apan biakka, MAWU Apan Atanggaṛṛanne, i mangitou tawe 
maapanala᷊matta sisai-sai, ewe'e lai ana'i mangitou sassane lai tawe. Tumba'u 
i mangitou sassane apan masala᷊matta. 

19Wotongnge mariaddi i Ya'u mandantan ṛiwutta su wanua udde, wuṛṛu Ta'u 
iapasabbangnga asasa'u-U su saruanne ma'oman sara mawae taumata aroddi 
lai winatangnga sarun mate. 
20Wuṛṛu salaiwe i Nuh, i Danel wuṛṛu i Ayub uatana'a isudde, ne ana waugu 
i Ya'u, Ruata apan biakka, MAWU Apan Atanggaṛṛanne, i mangitou tawe 
maapanala᷊matta sisai-sai, ewe'e lai ana'i mangitou sassane tawe. Tumba'u i 
mangitou sassane apan masala᷊matta ana waugu apapia mangitou.” 
21 MAWU Apan Atanggaṛṛanne nabbisara, “I Ya'u mangema'u appatta 
ṛuumang-Ku apan asaddatanne su Yerusalem ipamate mawae taumata aroddi 
lai winatangnga. Ṛuumanna udde eteudde: pangalo, ala᷊ṛṛutumma, 
winatangnga mala᷊ṛṛaga wuṛṛu ṛiwutta. 
22Unnuwisara piaddu naatala᷊ngnga wuṛṛu nanala᷊matta manga anangne, 
ellehewe i mangitou napawe i mangitou rumanta ringannu. Pa'ellege ereapa 
ala᷊le᷊one i mangitou, ne i yamiu sarun maatutukka manungku naṛṛinote 
inolaang-Ku nakkuumannu Yerusalem. 
23See lai i yamiu sarun maasunna manungku ala᷊wo'u inolaang-Ku udde pia 
pangiananne. I Ya'u MAWU Apan Atanggaṛṛanne buatte nabbisara.” 

Yehezkiel 15 

Sasumandingnga su ola'u alu anggore 

1 MAWU nabbisara si ya'u, 
2“Ei taumata apan mattate, apate lebbene alun anggore wuassu alu waine su 
mahurangnge? Apa apianne alu anggore wuassu manga aaluanna su 
mahurangne? 
3Wotongngewe alune ipa'ola'a sambau saranapa? Wotongngewe olaanna 
aeleanna tadea'u pangeleannu saranapa? 
4Tawe gunane ewe'e tumba'u olaanna alu papputunganna, wuṛṛu 
amungkangngu ruan poto natutungke, ne tangngane maola'e munsingnga, 
apa ta'e pia gunane? 

5Tate! Ewe'e lai tantala᷊nna taambe nironsolla, tawe iapaatta. Lembonete 
buatte nironsolla wuṛṛu natutungke su putungnga!” 
6Ana waugu udde MAWU Apan Atanggaṛṛanne nabbisara, “Naali᷊hidda punnu 
alu anggore apan niala᷊ppa wuassu mahurangnge wuṛṛu nitutungnga, aroddi 
lai sarun Ta'u olaanna su tumana'u Yerusalem! 
7I Ya'u sarun makkuumanni mangitou. Salaiwe i mangitou buatte 
naala᷊ssanga wuassu putungnga, arawe putungnga lai apan mamate si 
mangitou. Ne i yamiu masingkatte manungku ete i Ya'u MAWU. 
8I mangitou tawe satia si Ya'u, ana waugu udde, leta'a udde sarun Ta'u 
olaanna wadda'a. I Ya'u MAWU Apan Atanggaṛṛanne buatte nabbisara.” 

Yehezkiel 16 

Yerusalem apan mal᷊awangnga 

1 MAWU nabbisara apia si ya'u, 
2“Ei taumata apan mattate, pasiloa'e su Yerusalem manga inolaanna lale᷊o 
apan buatte niola'i mangitou.” 
3MAWU Apan Atanggaṛṛanne nandolo'u niapapasingkattu tanata indi su 
Yerusalem, “Ei Yerusalem, i'o nasungkangnga su leta'u Kanaan. Iamangngu 
taumatan Amori wuṛṛu inangngu taumatan Het. 
4Sutempo niasungkangnga taweddu namototta pusiddu, ara'e nandeno si'o, 
ara'e namuṛṛan asimma, ara'e nangoossu nasa. 
5Tawe saran sangkatou apan niumakkannu na'oman sara ma'ola'a olangnge 
udde si'o. Sutempo i'o niasungkangnga, taweddu umakkannu si'o, ewe'e i'o 
lai niramme su wailla. 
6Wua'udde sinumabbite i Ya'u wuṛṛu naasilo si'o tuttambuli᷊linga sulalu᷊mmu 
laikku daṛṛanu, arawe i Ya'u tawe namala i'o mate. 
7-9I Ya'u nanganu ua'e ana see Ta'u niukkassa daṛṛa wuassu waddangngu. 
Ta'u niraddassa awangngu ringannu lanan zaitun. Ta'u niwuwunna i'o ere 
sasuanna apan masuwukka. I'o tinumuwo mali᷊hakka, sehatta wuṛṛu 

mala᷊ngkassa, see naola'a sangkatou maṛṛuala. Susunu mannattakke tuttuwo 
wuṛṛu utangngu malo᷊'engnga, arawe i'o tantole᷊. Sutempo i Ya'u sinumabbi 
apia, i Ya'u naasilo manungku nia'omante tempone matatunanga. Ta'u 
niluṛṛe juba-U su waddangngu apan uatantole᷊, wuṛṛu Ta'u pina'ire 
pattatunga-U si'o. Ore, i Ya'u na'ire paa'awingnga ringannu, wuṛṛu i'o 
mabbali᷊ tatahuanang-Ku. I Ya'u, MAWU Apan Atanggaṛṛanne buatte 
nabbisara. 
10Wua'udde Ta'u niluṛṛe si'o laubba apan nikarawanga, sapatu wuassu pisi 
apan aalu᷊sanne, wawa'issu pua wuassu linen wuṛṛu juba sutra. 
11Ta'u nilogakka i'o ringannu permata, wule᷊le wuṛṛu manga hala᷊ngnga. 
12Ta'u nionggolla si'o sinsingngu ngirunna, ngante-ngante wuṛṛu araposan 
araratuanna apan maṛṛansanga. 
13Etearoddi i'o lalo᷊gaṛṛannu wula᷊wanna wuṛṛu sala᷊'a; laungngu niola'a 
wuassu linen wuṛṛu sutra pia karawange. I'o wotongnge umanna roti wuassu 
taponna apan apianne, ringannu pula᷊, wuṛṛu lanan zaitun. Araṛṛamagu ete 
nangillembo wuṛṛu i'o naola'e wo'i. 
14Anambon balahanna maddalo araṛṛamagu nasuungnga udde, wuṛṛu ete i 
Ya'u apan na'ola'a si'o maṛṛamaga. I Ya'u MAWU Apan Atanggaṛṛanne buatte 
nabbisara. 
15Arawe i'o nassala᷊ paattu araṛṛamagu see awawangngin arannu. I'o mattiilla 
ringannu suapan esakka apan sumabbi isudde. 
16Sambageanganna wuassu laungngu nipa'annu ipallogakka tampa 
passubbanna paalu᷊annu. I'o nabbali᷊ masandaga wuṛṛu nangonggollu 
watangannu su anambon esakka. 
17Wuassu lalo᷊gakka wula᷊wanna wuṛṛu sala᷊'a apan Ta'u nionggolla si'o, 
niolangngu manga paalu᷊anna taumata esakka, ana see i'o sinumandaga 
ringannu manga paalu᷊anna udde. 

18Niluṛṛenu su manga paalu᷊anna laubba karawanga apan buatte Ta'u 
nionggolla si'o. Niolangngu sasamba si mangitou lanan zaitun wuṛṛu amania 
apan buatte nisengkammu wuassia-U. 
19Ta'u nionggolla si'o anna wuassu taponna apan apianne, pula᷊ wuṛṛu lanan 
zaitun apan tutune. Arawe sarangkanambone udde niolangngu sasamba su 
manga paalu᷊anna udde ipalluassa naungngi mangitou. I Ya'u MAWU Apan 
Atanggaṛṛanne buatte nabbisara. 
20Wua'udde i'o nangonggollu ala᷊ṛṛana'i ite, esakka wuṛṛu wawine, maola'a 
sasamba su manga paalu᷊anna. Taambe lai natimu manungku i'o tawe satia 
si Ya'u? 
21Ṛinone lai anuannu manga ala᷊ṛṛana-U wuṛṛu mangonggolli mangitou su 
manga paalu᷊anna? 
22Sulalu᷊mmu pabbiaṛṛannu apan maarantinna ere sumasandaga udde, sara 
addio'a lai tate mannaungnga i'o ta'e addio'a dorone, sutempo i'o tantole᷊ 
wuṛṛu tuttondo sulalu᷊mmu laikku daṛṛanu sassane.” 

Pabbiaṛṛannu Yerusalem ere sumasandaga 

23 MAWU Apan Atanggaṛṛanne nabbisara, “Nasilakate i'o! Atonna nasilakate! 
I'o buatte na'ola'a ala᷊wo'u ala᷊le᷊o udde. 
24See lai, su leta'u mala᷊langngu soa wuṛṛu su winggi manga lala᷊nna i'o 
mappararisikku manga tampa pasasubbanna paalu᷊anna wuṛṛu sumasandaga. 
25I'o nandale᷊o araṛṛamagu. Waddangngu ia'imbenu su manga esakka apan 
sumabbi, wuṛṛu tawe illolo᷊ne i'o sussandaga. 
26Mesir, ali᷊ndongannu apan bahewalla apulune udde, buatte niringanannu 
mattiilla. I'o mattatudda sussandaga tadea'u i Ya'u masa'u. 
27Orassa indi i Ya'u makkuumannu wuṛṛu mangule᷊ ala᷊matta apan buatte Ta'u 
nionggolla si'o. I'o Ta'u itantilla su manga taumatan Filistin apan 
maddantinnu wuṛṛu apan u'amatta maasilo atorannu apan lale᷊o udde. 

28Arawe i'o taambe lai nawusa; ana waugu udde mangke mangngenggenna 
taumatan Asyur. I'o naola'a sumasandagi mangitou, arawe tawe lai 
maasomba awawusa wuassi mangitou. 
29See i'o lai naola'a sumasandagu taumatan Babel, walahanna mabbawalu᷊'a 
udde. Arawe i mangitou lai nangonggollu awawusa si'o.” 
30 MAWU Apan Atanggaṛṛanne nabbisara, “Sarangkanambone udde buatte 
niolangngu ere sangkatou sumasandaga apan tawe masili. 
31Su leta'u mala᷊langngu soa wuṛṛu suapan dala᷊nna i'o napararisikku manga 
tampa pasasubbanna paalu᷊anna wuṛṛu sassandahanna. Arawe i'o wali᷊ne ere 
sumasandaga waine apan mappandumma roitta. 
32I'o ere wawine apan mandale᷊o awingu wuṛṛu na'apulun esakka waine. 
33Sangkatou sumasandaga sidutu maasomba wawaekke, arawe nawali᷊'a ete 
i'o apan mangngonggollu aonggolla su manga arangnguannu, ewe'e lai 
nisalo᷊ngngu i mangitou ringannu roitta tadea'u rumanta suapan tampa see 
matiilla suadio'a. 
34I'o sumasandaga apan ala᷊ṛṛaene wuassu sumasandaga waine. Taweddu 
mamatangngu maola'a sumasandaga. I'o tawe waeṛṛanna, ewe'e i'o lai 
sassane apan mamaekka. Atonna i'o ala᷊ṛṛaene wuassu sumsandaga waine.” 

Ṛuumannu Ruata su Yerusalem 

35-36Ei Yerusalem, sumasandaga, paddaringikke apa apan 
niwisara MAWU Apan Atanggaṛṛanne, “I'o buatte nalluatta laungngu, wuṛṛu 
ere sumasandaga i'o nantillu watangannu su manga apulunu wuṛṛu su manga 
paalu᷊anna apan maarantinna udde. Manga anangngu nipatenu wuṛṛu 
niolangngu sasamba su manga paalu᷊anna udde. 
37Ana waugu udde, anambon arangnguannu dorone sarun Ta'u iammulla, 
mawae ipa'apulunu aroddi lai apan ia'arantinnu. I mangitou sarun 
dumarisikka mamali᷊wutta si'o wuṛṛu sarun malluatta ala᷊wo'u laungngu, 
ma'oman sara i mangitou maasilate waddangngu apan tantole᷊. 

38I'o sarun Ta'u iṛṛuumanna ana waugu pasasandaga wuṛṛu pamamate apan 
buatte niolangngu udde. Sulalu᷊mmu naungdale᷊o wuṛṛu asasa'u-U i'o sarun 
Ta'u iṛṛuumanna pateanna. 
39I'o sarun Ta'u itantilla su manga arangnguannu udde, wuṛṛu i mangitou 
sarun mapaṛṛa'a manga tampa i'o sussandaga wuṛṛu massubba paalu᷊anna. 
Ala᷊wo'u laungngu wuṛṛu lalo᷊gakku sarun aṛṛoanni mangitou, ma'oman sara 
i'o matantole᷊. 
40I mangitou sarun mandolokku awadaalla manuntungnga si'o ringannu 
watu, wuṛṛu manattadda waddangngu ringannu hale᷊le. 
41I mangitou saru manoṛṛobba manga wale᷊nu wuṛṛu mandolokku manga 
wawine mabbiala i'o iṛṛuumanna. Etearoddi Ta'u iapaaddo pasasandagu. I'o 
tate lai mattahia aonggolla su manga arangnguannu. 
42Wakkute udde asasa'u-U umompo'a, wuṛṛu sarun maola'a matammuda 
apia. I Ya'u tate masa'u apia ara'e mallu'adda. 
43I Ya'u nakkuumannu ana waugu i'o tawe mannaungnga ereapa i Ya'u 
namadduli᷊ si'o sutempo i'o ta'e addio'a. I'o na'ola'a si Ya'u nasa'u ringannu 
ala᷊wo'u inolaanna apan dale᷊o udde. Anio ala᷊wo'u inolaannu apan 
maarantinna udde ta'e lai tattambannu ringannu sussandaga? I 
Ya'u MAWU Apan Atanggaṛṛanne buatte nabbisara.” 

Ere inangnge, aroddi lai sinangiane 

44 MAWU nabbisara, “Ei Yerusalem, manga taumata sarun mappaattu 
sasanato'a indi si'o, ‘Ere inangnge, aroddi lai sinangiane.’ 
45Atonna, i'o uddewe ana'a wawinen inangngu. I tou maddantinnu awinge 
wuṛṛu su manga anangne sassane. I'o uala᷊li᷊hiddu manga tuṛṛangngu wawine 
apan maddantinnu awinge wuṛṛu manga anangne. I'o wuṛṛu manga 
tuṛṛangngu, eteudde manga soa maraninu uatahuannu inangnga taumatan 
Het wuṛṛu iamangnga taumatan Amori. 

46Iaangngu uddewe Samaria su sawannakka ringannu anambon ampungnge. 
Wuṛṛu tuarinu uddewe Sodom su timukka ringannu anambon ampunge. 
47Nawusatewe i'o uatantuṛṛutta uala᷊ṛṛeggenna lempangngi mangitou wuṛṛu 
mangaṛṛussa pallala᷊gu mangitou apan ma'arantinna udde? Taambe! Tate 
mala᷊nnu lai i'o ewe'e a'atambannu ala᷊le᷊one wuassi mangitou. 
48Sulalu᷊mmu arang-Ku, Ruata apan biakka, unnu MAWU Apan 
Atanggaṛṛanne, tuṛṛangngu Sodom ringannu manga ampunge taambe saran 
paassa ala᷊le᷊one ere i'o ringannu manga ampungu. 
49Sodom wuṛṛu manga ampunge mawunga ana waugu uatahuanna 
manambo walingakku anna see wotongnga mabbiakka ringannu 
matammudda wuṛṛu paddarame. Arawe i mangitou tawe ma'ellega taumata 
asiangnga wuṛṛu taumata lale᷊bone. 
50I mangitou mawunga wuṛṛu tawe maddaringikka, see ma'ola'a pallala᷊gu 
apan Ta'u iaarantinna. Ana waugu udde i mangitou Ta'u ṛimunsaanna ere lai 
apan aellehannu. 
51-52Atonna Samaria lale᷊o, arawe rosane tawe maasatenga wuassu manga 
rosanu. Pallala᷊gunu marau maddale᷊oanna lai. Manga tuṛṛangngu wawine 
ereola'u tawe sala᷊ne isumandingnga si'o. I'o ṛinone masili wuṛṛu umolo᷊bba!” 

Sodom wuṛṛu Samaria sarun iapararisikka apia 

53 MAWU nabbisara su Yerusalem, “Sodom wuṛṛu Samaria see manga 
ampungi mangitou sarun Ta'u olaanna manambo wiakke apia. Wua'udde, 
wakkute udde i'o olaanna manambo wiakke lai. 
54Ringannu aroddi i'o sarun masili su watangannu sassane, wuṛṛu ala᷊le᷊onu 
sarun mapali᷊atta'a su manga tuṛṛangngu aroddi apiane pala᷊ddi mangitou. 
55I mangitou wuṛṛu manga ampungi mangitou sarun mabbali᷊ manambo 
wiakke apia, see i'o lai wuṛṛu manga ampungu. 
56Wali᷊newe i'o buatte nilumagen Sodom sutempo i'o ta'e mawunga 

57wuṛṛu ala᷊le᷊onu taambe niasingkatanna? Orassa indi i'o nassulu᷊ngken tou; 
i'o naola'a ipallala᷊gen taumatan Edom, taumatan Filistin wuṛṛu manga 
ali᷊ndongannu waine apan maddantinnu. 
58I'o ṛinone matataṛṛangnga susa maola'a pangillule᷊annu inolaannu apan 
dale᷊o wuṛṛu maarantinna udde. I Ya'u MAWU buatte nabbisara.” 

Paaire apan ilaggu saran mal᷊annu-l᷊annu 

59 MAWU Apan Atanggaṛṛanne nabbisara, “I'o sarun Ta'u iṛṛuumanna 
uasulu᷊ngngu inolaannu, ana waugu i'o buatte nassinaadu sasalunu see 
nilumawangnga pa'aire-U si'o. 
60Arawe i Ya'u sarun mannaungnga pa'aire apan buatte Ta'u niola'a ringannu 
sutempo i'o ta'e dario'a wuṛṛu ma'ola'a paaire ringannu apan ola'anna saran 
mala᷊nnu-la᷊nnu. 
61I'o sarun maanaungnga wuṛṛu maapendamma asasili sutempo manga 
tuṛṛangngu Ta'u iwelengnga ringannu. I mangitou sarun Ta'u oala'ana ere 
manga anangngu, salaiwe olangnge udde tawe nasutta sulalu᷊mmu pa'aire-U 
si'o. 
62I Ya'u sarun ma'ola'a pa'aire apan bakku ringannu. Ne i'o maasingkatte 
manungku ete i Ya'u MAWU. 
63I Ya'u sarun mangampunga ala᷊wo'u pasasala᷊nu, arawe i'o tawe maabuli᷊ne 
wuṛṛu i'o sarun maapendamma asasili amungkangu mabbisara manga apa. I 
Ya'u MAWU Apan Atanggaṛṛanne buatte nabbisara.” 

Yehezkiel 17 

Sasumandingnga su ola'u punnu anggore wuṛṛu manga manu'a asiaṛṛe 

1 MAWU nabbisara si ya'u, “Ei taumata apan mattate, wattia'e su manga 
taumatan Israel sasumandingnga, 
2-3apan i Ya'u, MAWU Apan Atanggaṛṛanne mamasingkatta si mangitou: Pia 
sambau manu'a asiaṛṛe apan wambulu᷊ne maṛṛansanga wuṛṛu papaidde 

mala᷊lakka see matohassa. I tou tinumalla'a su wowon Libanon, nanappo 
lalu᷊wo punnu alu cemara, 
4see niapidde wuṛṛu niaddo su soan pabbalu᷊'anna apan marame. 
5Wua'udde i tou nanganu lai sambau sasuanna apan ta'e wakku wuassu leta'u 
Israel, wuṛṛu nisuanne su wawaila᷊nna apan masuwukka, apan tawe atalannu 
ua'e. 
6Sasuanna udde nabbali᷊ punnu anggore apan tinumuwo mawawo arawe 
tinumondo marau. Manga rannane watukku asiaṛṛe udde, wuṛṛu manga 
ṛamunne uapansakka mala᷊lu᷊mma su leta'a. Punnu anggore udde 
mapaṛṛampunga atonna. 
7Tantala᷊nna udde pia manu'a asiaṛṛe wawalla apan baine; papaidde 
mala᷊lakka wuṛṛu wambulu᷊ne maappalla. Wua'udde punnu anggore udde 
nattarangngu manga ṛamunne wuṛṛu manga rannane watukku manua'a 
asiaṛṛe apan wakku udde ringannu antimma manu'a udde sarun 
mangonggollu mannamboannu lai ua'e wuassu apan pia su wawaila᷊nna 
udde. 
8Sumbali᷊ punnu anggore udde nasuante su leta'a apan masuwukka ringannu 
ua'e apan manambo, na'oman sara i tou wotonge maddongnga manambo, 
mabbua marasai, wuṛṛu maola'a punnu anggore apan mapia. 
9Ne, i Ya'u, MAWU Apan Atanggaṛṛanne, naiwalo᷊: Wotonge punnu anggore 
udde mabbiakka wuṛṛu a'atambanna? Wali᷊newe manu'a asiaṛṛe apan 
paarorone sarun mangabutta si tou ringannu manga ṛamunne, mani'o wuane, 
mamaddi manga rannane wuṛṛu mamalan tou tumolangnga? Tawe 
mappanduma ikkatta manambo ara'e walahanna apan matohassa 
ipangabutta aalu᷊anna udde sara manga ṛamunne. 
10Atonna i tou i tou nasuante matohassa, arawe wotongnge i tou tumuwo 
sarangkalo᷊'enge see aatambanna? Wali᷊newe i tou sarun tumolangnga 
napawe tiupannu anginna Ra'i? Wali᷊newe i tou sarun maṛṛangu su tampa i 
tou nisuanna?” 

Tatal᷊a'an sasumandinga udde 

11 MAWU nabbisara si ya'u, 
12“Iwalo᷊ite su manga lumala᷊wanga udde, apa i mangitou maasunna 
atappasannu sasumandinga udde. Walo᷊a'a si mangitou manungku ratun 
Babel buatte nirumanta su Yerusalem, wuṛṛu naṛṛootta ratun Yehuda see 
manga mamanaran soa udde watukku Babel. 
13See i tou namile sangkatou wuassu amonannu ratun Yehuda udde, na'ola'a 
pa'aire ringanni tou, wuṛṛu i tou nirolokka massalu tadea'u sidutu satia si 
tou. Ratun Babel udde nanametta manga taumata wahahewalla, 
14tadea'u araratuannu Yehuda tate mapabbangunna apia, wuṛṛu maola'a 
wataṛṛu manungku paaire udde atonna-tonna matipussa. 
15Arawe ratun Yehuda namangalo see nandolokku darolo᷊ṛṛanna inai su Mesir 
tadea'u maasomba awalo᷊ wuṛṛu tantara apan manambo. Apa i tou sarun 
maauntungnga? Apa i tou sarun iwala maala᷊ssanga? Tawe mariaddi i tou 
massinaaddu paaire ringannu tawe iṛṛuumanna. 
16Ana waugu i Ya'u, Ruata apan biakka, MAWU Apan Atanggaṛṛanne, ratun 
Yehuda sarun mate su Babel, ana waugu i tou buatte nassinaaddu sasalune 
wuṛṛu nilumawangnga paairene ringannu ratun Babel apan buatte 
niapa'aianni tou su adderan araratuanna. 
17Ewe'e lai manga tantaran Mesir apan matohassa udde, tawe 
maapatulu᷊ngngi tou wuassu saruannu manga taumatan Babel apan 
nangundu'u leta'a wuṛṛu naali᷊ manga hote pamateanna anambon taumata. 
18Ana waugu i tou buatte nilumawangnga sasalu wuṛṛu paairene, i tou tawe 
maatala᷊ngngu watanganne. 
19Sulalu᷊mmu arang-Ku, Ruata apan biakka, MAWU Apan Atanggaṛṛanne, 
ratun Yehuda sarun Ta'u iṛṛuumanna ana waugu buatte nilumawangnga 
pa'airene ringannu ratun Babel, sumbali᷊ i tou buatte nassalu sulalu᷊mmu 
arang-Ku ipanipussa pa'airene udde. 

20I Ya'u sarun mamataddu soma ipanametta si mangitou. I tou sarun Ta'u 
iapidda su Babel wuṛṛu Ta'u iṛṛuumanna poiaroddi, ana waugu i tou tawe 
satia si Ya'u. 
21Tantarane apan apianne sarun mate sulalu᷊mmu pangalo wuṛṛu ingana'a 
naatala᷊ngnga sarun massali᷊awukka su anambon tampa. Ne uma-U 
maasingkatte manungku i Ya'u, MAWU buatte nabbisara.” 

Ruata na'iren pangangantimma 

22Eteindi apan niwisara MAWU Apan Atanggaṛṛanne, “Wuassu punnu alu 
cemara apan ala᷊ngkasanne, sarun ta'u sappoanna lalu᷊wone see Ta'u 
paddianna sambau rannane apan ta'e wakku; Ta'u isuanna ranna udde su 
wowone apan manunggakka watukku winabbawa. 
23Su wowone apan atanggaṛṛanne su Israel, i tou Ta'u ipasi'a. Poiaroddi i tou 
sarun mallalu᷊wo, wuṛṛu mangonggollu wuane, see maola'a alun cemara apan 
mawantuga. Ala᷊wo'u hati manu'u winalanganna sarun massala᷊kka 
sulalu᷊mme wuṛṛu massirungnga su alu᷊ngne. 
24Ala᷊wo'u alu su wanua sarun maasunna manungku ete i Ya'u MAWU. Alu 
apan ala᷊ngkasanne Ta'u tuwanganna; alu apan mawawo Ta'u iapatuwo 
matanggakka. Alu apan mapia ta'u iapaaṛṛagassa; wuṛṛu alu apan naṛṛangu 
Ta'u onggola᷊nnu lalu᷊wo wuṛṛu bungane. I Ya'u, MAWU, buatte nabbisara, 
ala᷊wo'u wisara-U sarun matipussa.” 

Yehezkiel 18 

1 MAWU nabbisara si ya'u, 
2“Anio sasanato'a indi sidutu isassago su wanuan Israel? ‘Taumata timmade 
u'anna wuan anggore apan mapakkadda temange, arawe ala᷊ṛṛana'a 
maṛṛangirassa isine.’ 
3Sulalu᷊mmu arang-Ku, Ruata apan biakka, sasanato'a udde tate lai isaggo su 
Israel. 

4Niawa suapan taumata uddewe tatahuanang-Ku, mawae ete niawan 
taumata timmadde aroddi lai niawan anange. Taumata apan marosa, ete i 
tou apan sarun nate. 
5Unnuwisara pia taumata apan mapia, matuli᷊dda wuṛṛu tawe awusune. 
6I tou sarun tawe massubba paalu᷊annu taumatan Israel ara'e umanna 
sasamba su manga tampa passubbanna manga monganna. I tou tawe saran 
paassa mamono'a awingngu taumata waine ara'e matiilla suadio'a ringannu 
wawine apan tantala᷊nna a'amatannu radda'u wawine. 
7I tou tawe saran paassa mallinga ara'e mangaṛṛo. Manga saranapa ere 
wataṛṛun taumata apan pia awallassa si tou sidutu iappawelenge. Taumata 
apan niamalu᷊nusanna nionggolanni tou anna wuṛṛu taumata apan tawe 
laubba, i tou nianggilanne laubba. 
8I tou taambe saran paassa napawallassa ringannu pia bungane. I tou maddiri 
ma'ola'a ala᷊le᷊o wuṛṛu sulalu᷊mmu suapan pattatiakka i tou makkawessa 
ringannu matuli᷊dda. 
9I tou matuṛṛutta su parenta-U wuṛṛu uaagassa manga tita-U. Ete taumata 
ereudde apan tawe mamahia wuṛṛu sidutu uata'a wiakka. I Ya'u, MAWU Apan 
Atanggaṛṛanne buatte nabbisara. 
10Arawe unnuwisara taumata udde uatahuanna ana'a apan apulune 
mangngaṛṛo, mammate, wuṛṛu ma'ola'a anambon ala᷊le᷊o waine apan 
11taambe saran paassa niola'u iamange. I tou sarun umanna manga sasamba 
su manga tampa passubbanna manga monganna. I tou mammono'a wuṛṛu 
mattiilla ringannu awingngu taumata waine. 
12I tou apulune mallinga taumata asiangnga, mangngaṛṛo, mangnganu 
saranapa wataṛṛun taumata apan nabballassa si tou. I tou inaite su manga 
kuillu taumata apan tawe maaillala᷊ MAWU wuṛṛu massubba paalu᷊anna apan 
ma'arantinna. 

13I tou napawallassa ringannu bungane. Apa taumata aroddi wotonge 
mabbiakka? Tawe! I tou buatte na'ola'a anambon inolaanna apan 
ma'arantinna udde, wuṛṛu i tou sarun mate! Papatene eteudde 
pangillule᷊annu inolaanne sassane. 
14Unnuwisara taumata apan ma'ola'a anambon ala᷊le᷊o udde pia ana'a, wuṛṛu 
ana'a udde maasilo anambon inolaannu iamangne, arawe tawe nangaṛṛussa 
udde. 
15Ana'a udde maddiri massubba paalu᷊annu taumatan Israel, ara'e umanna 
sasamba apan nionggolla su manga tampa pasasubbanna manga monganna. 
I tou taambe namono'a awingngu taumata waine, 
16ara'e mammaṛṛanga wuṛṛu mangngaṛṛo sisai-sai. Manga saranapa wataṛṛun 
taumata apan pia awallassa si tou sidutu iapawelenge. Taumata apan 
niamalu᷊nusanna anggilanne anna wuṛṛu taumata apan tawe laubba 
anggilanne laubba. 
17I tou taambe na'ola'a ala᷊le᷊o ara'e napawallassa ringannu pia bungane. I tou 
matuṛṛutta su manga tita-U wuṛṛu mararingikka parenta-Ku. Ana'a udde 
sarun tawe mate ana waugu rosan iamange, ewe'e sidutu wiakka. 
18Ewe'e mawali᷊'a, iamange apan apulune mammahia, mangngaṛṛo wuṛṛu 
ma'ola'a ala᷊le᷊o waine, sarun nate ana waugu manga rosa apan niolangnge 
sassane. 
19Arawe asinungka pia taumata apan maiwalo᷊ anio ana'a udde tawe lai 
suadio'a mamasanna pangillule᷊annu manga rosan iamange. Sasimbakke 
eteudde, ana waugu ana'a udde mapia wuṛṛu tawe awusune. I tou matuṛṛutta 
su manga tita-U wuṛṛu mappaamatta ringannu satia, ne i tou sidutu wiakka. 
20Taumata apan ma'ola'a rosa, ete i tou apan sarun mate. Ana'a sarun tawe 
mamasanna pangillule᷊annu pasasala᷊n iamange; ewe'e, iamange lai sarun 
tawe mamasanna pangillule᷊annu manga rosan anange. Taumata apan mapia 
sarun maasomba bawali᷊nne apan mapia ana waugu inolaanne apan mapia. 

Wuṛṛu taumata apan dale᷊o sarun matataṛṛanga ana waugu pangillule᷊annu 
ala᷊le᷊one. 
21Amungkangngu sangkatou apan dale᷊o tate ma'ola'a rosa apia, wuṛṛu 
mannatakke tuttuṛṛutta manga tita-U, see ma'ola'a inolaanna apan mapia 
wuṛṛu naṛṛino, i tou sarun tawe mate. 
22Anambon rosane sarun ampunganna; i tou sarun mabbiakka, ana waugu 
inolaanne suṛṛinone. 
23Apa i'o maṛṛingidda manungku i Ya'u MAWU Apan Atanggaṛṛanne malu᷊assa 
amungkangngu taumata lale᷊o mate? Mangke tawe! I Ya'u mappulu i tou 
manantangngu manga rosane tadea'u i tou sidutu wiakka. 
24Arawe amungkangngu sangkatou apan mapia tate ma'ola'a apapia lai, 
ewe'e mannatakke ma'ola'a ala᷊le᷊o wuṛṛu ala᷊wo'u inolaanna ma'arantinna 
apan inanaramanne a'olaannu taumata lale᷊o, apa i tou sidutu wiakka? Tawe! 
Wuassu manga inolaanne apan mapia udde, tawe saran sambau apan 
naunganna apia. I tou sarun mate ana waugu na'ola'a rosa wuṛṛu tawe satia 
si Ya'u. 
25Asinungka piaddu mabbisara arendi, “Inolaannu MAWU na'ali᷊wu.” 
Paddaringikke, ei taumatan Israel! Apa manara-U niumali᷊wu? Ete i yamiu 
apan naali᷊wu. 
26Amungkangngu taumata apan mapia tate ma'ola'a apapia lai, ewe'e 
mannatakke ma'ola'a ala᷊le᷊o, i tou sarun mate, ana waugu ala᷊le᷊o apan buatte 
niolange. 
27Arawe amungkangngu taumata apan dale᷊o tate ma'ola'a rosa apia ewe'e 
mannatakke ma'ola'a inolaanna apan naṛṛino wuṛṛu mapia, niawane sarun 
masala᷊matta. 
28I tou buatte naatutukka ala᷊wo'u inolaanne ana see nangillolo᷊te ma'ola'a 
rosa. Ringannu aroddi i tou sarun tawe mate, ewe'e sidutu wiakka. 

29Wuṛṛu i yamiu, ei manga taumatan Israel, i yamiu mabbisara manungku 
inolaannu MAWU udde naali᷊wu. Apa inolaang-Ku naali᷊wu, ei Israel? Tawe! 
Ete i yamiu apan naali᷊wu!” 
30 MAWU Apan Atanggaṛṛanne nabbisara, “Ei manga taumatan Israel, i Ya'u 
sarun makkuungngu suapan taumata uasulu᷊ngngu inolaanne. Awalu᷊te 
wuassu manga rosanu. Arie pabbala'a rosanu makkimunsa'a watangannu. 
31Addoa'e ala᷊wo'u ala᷊le᷊o apan niola'i yamiu wuṛṛu wala'e naungnga wuṛṛu 
ṛingirannu mabbali᷊ wakku. Anio i yamiu ṛinone mate? 
32I Ya'u tawe malu᷊assa amungkangngu pia sangkatou mate. Tantanga'e 
manga rosanu tadea'u i yamiu sidutu wiakka. I Ya'u MAWU Apan 
Atanggaṛṛanne buatte nabbisara.” 

Yehezkiel 19 

Aantarin sasangitta 

1Ruata nandolo'u niapaantarin sasangitta indi hunan duang katou parinsin 
Israel: 
2Inangngu naali᷊hidda singa wawine apan matohassa wuṛṛu tawe sulu᷊ngnge. 
I tou namaduli᷊ manga anange suwallattu manga singa matohassa. 
3Sambau suwallattu manga anangne nitantiroanne wuṛṛu niaṛṛaanne 
maddea'a wiakka. Ne i tou naola'e singa timmade mananametta wuṛṛu 
uma'inassa taumata. 
4Manga walahanna apan naaringikka su ola'i tou naammulla tadea'u 
manametta si tou. I tou niasametta sulalu᷊mmu paṛṛaba wuṛṛu nitawanna, 
ana see niapidda watukku Mesir ringannu aaitta. 
5Tawe gunane inangnge maṛṛaddo anangne; ana see i tou naasingkatta 
manungku antimme nawuli᷊te. Ne manga anange waine niaṛṛaanne lai 
nabbali᷊ singa mala᷊ṛṛaga wuṛṛu matohassa. 

6Ana'u singa udde nabbali᷊ timmade wuṛṛu naggaweten manga singa waine. 
I tou massalu᷊mma manametta wiakka, wuṛṛu nabbali᷊ taṛṛa inassa taumata 
lai. 
7Manga tanda batu nirombane, manga soa nihohakke. Anambon tumana'u 
soa mangngiladda maaringikka tingikke apan maddallu'a. 
8Arawe manga raratuannu walahanna uatatawine nanametta si tou wuassu 
anambon tampa. I mangitou mantaingngu soma ipanametta si tou, wuṛṛu i 
tou lai niasametta sulalu᷊mmu sedda mangitou. 
9I tou niapasuttate sulalu᷊mmu uṛṛungu singa wua'udde niapidda watukku 
wanua Babel, niapasaruanna ratu. I tou tataṛṛapanna mapia tadea'u tingikke 
tate iaringikka apia doso su manga wuiddu Israel apan matanggakka. 
10Inangngu naali᷊hidda punnu anggore maṛṛansanga apan tuttuwo su wailla 
maranin sungene. I tou naola'a mapaṛṛampunga wuṛṛu nabbua ana waugu 
isudde ua'e marasai. 
11Pengane matohassa, tawe hampa paddianna ṛinone olaanna ta'innu 
araratuanna. Puidde matanggakka uatantingnga mangamete manga 
winabbawa. I tou iaatiangngan awadaalla ana waugu i tou matanggakka 
wuṛṛu rongngane maappala. 
12Arawe i tou niabuttu manga lima apan massa'u, wua'udde niema'a su leta'a. 
Anginna Ra'i tinumiuppa, naṛṛangute wuane apan mapia. Rannane napaddi, 
naṛṛangu see nitutungnga. 
13I tou nisuanna su wadda'u anne, su leta'a annalanne wuṛṛu tawe ua'ene. 
14Punnu anggore udde nilewan putungnga; ranna wuṛṛu wuane nasue 
nepodda. Rannane indi tate auatanne; tawe mariaddi olaanna ta'innu 
araratuanna. Eteudde sasangitta apan masokka-sokka ia'antarin umatta. 

Yehezkiel 20 

Apulun Duata wuṛṛu al᷊al᷊eon taumata 

1Su allo appulo᷊ne wula᷊nna ali᷊mane, sulalu᷊mmu tonna appitune sutempo i 
yami niwuangnga, manga pira piaṛṛa'u Israel nirumanta ringangku 
maddorongnga tatantiro MAWU. Napawe i mangitou ua'iante su saruangku, 
2i ya'u naaringikka MAWU nabbisara si ya'u, 
3“Ei taumata apan mattate, pabbisarate si manga piaṛṛa'a udde wuṛṛu walo᷊a'a 
manungku i Ya'u, MAWU Apan Atanggaṛṛanne nabbisara arendi, ‘Waṛṛani 
atonna i yamiu maddorongnga tatantiro si Ya'u! Ringannu arang-Ku, Ruata 
apan biakka, i Ya'u maddiri paddorongannu tatantiro! I Ya'u, MAWU Apan 
Atanggaṛṛanne buatte nabbisara.’ 
4Ei taumata apan mattate, nasaddiate i'o mkkuungngi mangitou? Ne, 
amata'e! Panaunga'a si mangitou ala᷊wo'u ala᷊le᷊o apan buatte niola'u ala᷊mona 
mangitou. 
5Pasingkata'e wisara-U indi. I Ya'u buatte namile Israel wuṛṛu nassalu si 
mangitou. Su Mesir i Ya'u napali᷊atta'u watangang-Ku si mangitou lapiddu 
nabbisara, ‘Ete i Ya'u MAWU Ruatanu.’ 
6Sutempo udde i Ya'u nassalu sarun mangapiddi mangitou sumabbanga 
wuassu Mesir mattuddan banua apan Ta'u nipile ionggolla si mangitou. 
Wanua udde ala wuṛṛu masuwukka, leta'a apan apianne su ahewallu runia. 
7Ta'u nirolokka i mangitou nandamme manga paalu᷊anna apan ma'arantinna 
apan ipaapulu mangitou udde, wuṛṛu Ta'u nisingadda i mangitou malluhuda 
watanganne ringannu massubba manga paalu᷊anna wuassu Mesir, ana waugu 
ete i Ya'u MAWU Ruata mangitou. 
8Arawe i mangitou lullawangnga si Ya'u wuṛṛu maddiri maddaringikka si 
Ya'u. I mangitou maddiri manddamme manga paalu᷊anna apan maarantinna 
udde wuṛṛu lai maddiri mangillolo᷊ massubba manga paalu᷊anna wuassu 
Mesir. Sutempo i mangitou ta'e poiaroddi, i Ya'u nasaddiate 
mapasabbangngu asasa'u-U si mangitou. 

9Arawe i Ya'u tawe na'ola'a udde, tadea'u arang-Ku tawe alu᷊andahannu 
manga walahanna su tampa i mangitou uatana'a. Ana waugu su saruannu 
manga walahanna udde, i Ya'u buatte namasingkatta manungku walahannu 
Israel sarun Ta'u iapidda sumabbangnga wuassu Mesir. 
10See i mangitou Ta'u niapidda sumabbangnga wuassu Mesir nabatukku 
wadda'u anne. 
11Poiaroddi Ta'u nionggolla si mangitou manga parenta-U wuṛṛu Ta'u 
niaṛṛaannu manga tita-U apan ṛinone tuṛṛutanni mangitou, ana waugu 
taumata apan tuttuṛṛuta sidutu sarun wiakka. 
12I mangitou Ta'u nirolokka mamantuga allon Sabat maola'a sambau tialan 
paaire-Ku si mangitou, tadea'u mapanaungnga si mangitou manungku i 
Ya'u MAWU, buatte naṛṛae mangitou si Ya'u. 
13Arawe su wadda'u anne udde, i mangitou nilumawangnga manga parenta-
U, wuṛṛu nanola᷊'u manga tita-U apan maola'a wataṛṛu manungku taumata 
apan matuṛṛuta sidutu wiakka. I mangitou tumanite nanggalu᷊sa'a allon 
Sabat. Ana waugu udde, su wadda'u anne udde i Ya'u nasaddiate mamallossu 
asasa'u-U su saruanni mangitou wuṛṛu mamate si mangitou. 
14Arawe i Ya'u maddiri ma'ola'a udde waugu awawantugu arang-Ku, tadea'u 
arang-Ku tawe alu᷊andahannu manga walahanna apan naasilo si Ya'u 
nangapiddu Israel sumabbangnga wuassu Mesir. 
15Su wadda'u anne udde lai i Ya'u namansagu walahannu Israel tawe Ta'u 
iapidda sumutta su leta'a apan ala wuṛṛu apianne su ahewallu runia. 
16Wawansaga udde Ta'u niwisara ana waugu i mangitou tawe maddaringikka 
manga parenta-U, nilumawangnga manga tita-U wuṛṛu nanggalu᷊sa'a allon 
Sabat. I mangitou mappianne massubba manga paalu᷊anni mangitou. 
17Arawe wua'udde i Ya'u niumakkanni mangitou, na'oman sara i mangitou 
tawe nariaddi nipate-U su wadda'u anne udde. 

18Arawe nawali᷊'a ingana'a dario'a suwallatti mangitou Ta'u nitantiroanna 
arendi, ‘Imbaṛṛangnga tumuṛṛutta manga atoranna apan niola'u iupungngu 
ala᷊monanu. Arie mattanno anarammi mangitou wuṛṛu arie pa'ola'a rosa su 
watangannu ringannu massubba manga paalu᷊anni mangitou. 
19Ete i Ya'u MAWU Ruatanu. Paatuṛṛutte manga tita wuṛṛu manga parenta-U. 
20Pangaddate allon Sabat tadea'u maola'a tatialan paaire-U si yamiu, tadea'u 
mapanaungngi yamiu manungku ete i Ya'u MAWU Ruatanu.’ 
21Arawe ingana'a saṛṛen tumuwo udde mala᷊wangnga si Ya'u. I mangitou 
lullawangnga manga tita-U wuṛṛu tawe maddaringikka manga parenta-U, 
apan maola'a wataṛṛu manungku taumata apan tuttuṛṛuta udde sidutu 
wiakka. I mangitou manggalu᷊sa'a allon Sabat. Ana waugu udde i Ya'u 
nasaddiate mamallossu asasa'u-U su saruanni mangitou su wadda'u anne 
udde wuṛṛu mamate si mangitou sarangkanambone. 
22Arawe i Ya'u tawe na'ola'a tadea'u arang-Ku tawe lobbosannu manga 
walahanna apan naasilo si Ya'u nangapiddu Israel sinumabbangnga wuassu 
Mesir. 
23Su wadda'u anne udde i Ya'u nassalu manungku i Ya'u sarun manali᷊awukki 
mangitou su ahewallu runia, 
24ana waugu i mangitou buatte nangapissa manga parenta-U, lullawangnga 
manga tita-U, wuṛṛu nanggalu᷊sa'a allon Sabat, wuṛṛu massubba manga 
monganna apan raddaloannu iupungngi mangitou. 
25Wua'udde i Ya'u nangongolla si mangitou manga tita apan dale᷊o wuṛṛu 
manga parenta apan tawe mangonggollu wiakka. 
26Ta'u niwala i mangitou nanggalu᷊saa'a watanganne ringannu manga 
sasamba mangitou sassane, ewe'e lai manga ana'a esakka pahulu᷊ niola'i 
mangitou sasamba. Ringannu olangnge udde i Ya'u makkuumanni mangitou 
tadea'u i mangitou maasingkatta manungku ete i Ya'u MAWU. 

27Ne, taumata apan mattate, walo᷊a'a su taumatan Israel, apa apan i 
Ya'u MAWU Apan Atanggaṛṛanne mabbalo᷊ si mangitou: Indi sonto waine 
apan mapali᷊atta'a ereapa iupungngu ala᷊monanu nangalu᷊andaga si Ya'u 
wuṛṛu tawe satia si Ya'u. 
28I Ya'u nangapiddi mangitou su leta'a apan buatte niriandi-U si mangitou. 
Sutempo i mangitou maasilo manga wuidda apan matanggakka wuṛṛu 
manga aalu᷊anna apan mapaṛṛampunga, i mangitou mangonggollu sasamba 
su manga tampa udde. I mangitou napasa'u-U ana waugu manga sasamba 
itattambunna wuṛṛu anggore sasamba mangitou. 
29I Ya'u naiwalo᷊ si mangitou, ‘Manga tampa apan matanggakka ereapa apan 
tattemboanni yamiu udde?’ Ne nanattakka orassa udde manga tampa udde 
nisaggo ‘Manga tampa matanggakka’. 
30Nariaddi pasingkata'a su taumatan Israel apa apan i Ya'u, MAWU Apan 
Atanggaṛṛanne nabbalo᷊ si mangitou. ‘Anio i yamiu na'ola'a manga rosa ere 
buatte niola'u iupungngu ala᷊monanu? Ere lai i mangitou, i yamiu lai 
mengngaṛṛussa manga paalu᷊anna apan maarantinna udde. 
31Ewe'e naddatingngu orassa indi lai i yamiu mandantinnu watangannu 
ringannu nangapiddu sasamba wuṛṛu nanambunnu manga anangngu maola'a 
sasamba su manga paalu᷊anna. Ana see ta'e lai waṛṛani i yamiu 
maddorongnga tatantiro wuassia-U? Sulalu᷊mmu arang-Ku, Ruata apan 
biakka, MAWU Apan Atanggaṛṛanne, i yamiu tawe Ta'u iwala madorongnga 
tatantiro wuassia-Ku. 
32I yamiu maapulu massulungngu manga walahanna waine wuṛṛu tumana'u 
manga wanua waine apan maasubba aaluanna wuṛṛu watu. Arawe apulunu 
udde tawe maola'a.’ ” 

Ruata makkuumanna wuṛṛu mangampunga 

33-34“Sulalu᷊mmu arang-Ku, Ruata apan biakka, MAWU Apan Atanggaṛṛanne, 
i yamiu Ta'u iapanaungnga manungku ana waugu asasa'u-U, i yamiu sarun 

parentang-Ku ringannu maṛṛagissa wuṛṛu matotogga ma'oman sara i yamiu 
maasingkatta taṛṛino-U. I yamiu apan buatte Ta'u nisali᷊awukka. 
35See i yamiu sarun Ta'u iapidda watukku ‘Wadda'u Manga walahanna’. 
Poiaroddi i yamiu sarun Ta'u parikisanna ringannu uahahati, 
36ere lai buatte Ta'u niola'a su saruannu ala᷊monanu su Wadda'u Sinai. I 
Ya'u MAWU Apan Atanggaṛṛanne buatte nabbisara. 
37I yamiu sarun Ta'u olaanna ringannu maṛṛagissa tadea'u i yamiu tumuṛṛutta 
pa'aire-U. 
38Manga lumala᷊wangnga wuṛṛu mandala᷊le᷊o sarun Ta'u iramme wuassu 
wallatti yamiu. I mangitou sarun Ta'u iapidda sumabbangnga wuassu manga 
wanua tampa atatanaanni mangitou orassa indi wuṛṛu tawe Ta'u iwala 
mabbelengnga su leta'u Israel. Ne i yamiu naasingkatte manungku i 
Ya'u MAWU.” 
39 MAWU Apan Atanggaṛṛanne nabbisara, “Ei manga taumatan Israel, orassa 
indi walate i'o. Asala᷊'e ma'ola'a rosa ringannu massubba manga paalu᷊annu! 
Arawe paanaungete manungku wua'udde i yamiu ṛinone tumuṛṛutta si Ya'u 
wuṛṛu tate lai mallobbossa arang-Ku apan na'ukkassa ringannu 
mangngapiddu sasamba su manga paalu᷊annu udde. 
40Ana waugu udde su leta'u Israel, su puiddu wowone-U apan na'ukkassa, i 
yamiu sarangkanambone walahannu Israel sarun massubba si Ya'u. 
Poiaroddi i Ya'u saru malu᷊assa wuṛṛu mappulute manengkamma sasambanu, 
manga aonggolla apan apianne wuṛṛu manga darangngunu apan uaṛṛaete. 
41Napawe i yamiu Ta'u niapidda sinumabbangnga wuassu manga wanua 
sutampa i yamiu nisali᷊awukka, i Ya'u sarun mangammulli i yamiu wuṛṛu 
manengkamma ala᷊wo'u sasambanu itattambunna. Ne anambon balahanna 
maasingkatte manungku i Ya'u indi Ruata Apan na'ukkassa. 

42Sutempo i yamiu Ta'u iapidda mabbelengnga su leta'u Israel, leta'a apan 
Ta'u pina'ire su iupungngu ala᷊monanu ne i yamiu naasingkatte manungku 
ete i Ya'u MAWU. 
43Poiaroddi i yamiu sarun maanaungnga anambon inolaanna apan 
maarantinna apan buatte naarosa watangannu. Ne i yamiu sarun 
maddantinna maanaungnga anambon arariadianna udde. 
44Sutempo i yamiu buatte Ta'u niola'a aroddi hunan awawantugu arang-Ku, 
wuṛṛu wali᷊ne nassulu᷊ngngu ala'uannu apan dale᷊o see inolaannu apan tawe 
matataṛṛino, i yamiu taumatan Israel maasingkatte manungku ete i 
Ya'u MAWU. I Ya'u MAWU Apan Atanggaṛṛanne buatte nabbisara.” 

Putungnga su samba'an timukka 

45 MAWU nabbisara arendi si ya'u, 
46“Ei taumata apan mattate, pa'ellege su samba'a timukka. Tagguitte leta'u 
timukka wuṛṛu paṛṛammaite mahurangnge poiaroddi. 
47Doloṛṛa'e mahurangnge udde maddaringikka si Ya'u MAWU Apan 
Atanggaṛṛanne mabbisara si tou, ‘Paddaringikka! I Ya'u sarun 
mapaṛṛenggammu putungnga apan manoṛṛobba sara masue suapan aalu᷊anna 
tatahuanannu, mawae ete naṛṛangute aroddi lai apan tuttuwo apia. 
Putungnga apan lukkenggamma udde tawe iapadumma. I tou sarun lumewa 
wuassu timukka maddatingngu sawannakka, wuṛṛu anambon taumata sarun 
maapendamma sali᷊hangne. 
48I mangitou sarun maatutukka manungku i Ya'u, MAWU buatte 
nakkenggamma putungnga udde, wuṛṛu tawe saran sangkatou apan 
botongne maapadumma putungnga udde.’ ” 
49Arawe i ya'u Yehezkiel namasingkattu abaratangku wuṛṛu nabbisara, 
“MAWU Apan Atanggaṛṛanne, i ya'u arie paddoloṛṛa'a mabbalo᷊n udde! 
Awada'alla sussali᷊omanna ana waugu i ya'u mappulu mabbisara ringannu 
sasumandingnga na'oman sara masahadda passunnanne.” 

Yehezkiel 21 

Hal᷊ele MAWU 

1 MAWU nabbisara si ya'u, wisara-Ne, 
2“Ei taumata apan mattate, wontohete Yerusalem. Wontohete manga tampa 
patataṛṛamawuanna poiaroddi. Panaunga'a su taumatan Israel, 
3manungku i Ya'u, MAWU, nabbisara arendi, ‘I Ya'u indi seennu. I Ya'u sarun 
manawutta hale᷊le-U wuṛṛu mamate si yamiu sarangkanambone, apan dale᷊o 
ara'e lai mapia. 
4Ringannu hale᷊le-U sarun Ta'u ro'apanna anambon taumata wuassu 
sawannakka maddatingngu timukka. 
5Ne anambon taumata sarun maasingkatta manungku i Ya'u, MAWU, 
manawutta hale᷊le-U wuṛṛu tate iaddo apia suṛṛomane.’ 
6Ei taumata apan mattate, sassali᷊omante wuṛṛu pa'uarete su saruannu manga 
taumatan Israel, ereola'u i'o massusa wuṛṛu tawe antimma. 
7Amungkangngu i mangitou maiwalo᷊ anio i'o ma'u are, walo᷊a'e manungku 
i'o massusa ana waugu watti'a apan sarun dumanta. Watti'a udde sarun 
maaola'a naungngi mangitou mata'utta, lima mangitou mallome, wuṛṛu wu'u 
mangitou mangngiladda, i mangitou sarun apadiannu ikkatta. Atonna 
tempone nia'omante, wuṛṛu sarangkanambone udde sarun mariaddi. I 
Ya'u MAWU Apan Atanggaṛṛanne buatte nabbisara.” 
8 MAWU nabbisara si ya'u, 
9“Ei taumata apan mattate, pamani'atte! Pasingkata'e su manga taumata 
manungku i Ya'u, MAWU nabbisara arendi, ‘Pia sambau hele᷊le, hale᷊le niasa 
wuṛṛu niapaaṛṛoro. 
10I tou niapaṛṛoro tadea'u wotongnge maapate, nilaukka tadea'u lullendappa. 
Su uma-U tate lai ala᷊lu᷊assa ana waugu anambon sasingadda wuṛṛu 
ṛuumanna a'appisanni mangitou. 

11Hale᷊le udde niasa tadea'u sidutu nasaddiate ipaatta ana see itantilla su 
sangkatou taṛṛa pototta. 
12Ei taumata apan mattate, lalluaite wuṛṛu sala᷊ndete! Ana waugu hale᷊le udde 
nasaddiate lumawangnga uma-U. Manga piaṛṛa'u Israel suadio'a ringannu 
ahewallu walahanna sarun usu'annu hale᷊le udde ma'oman sara mate. Ne 
pameppelle roonu ringannu massusa, 
13ana waugu i Ya'u tantala᷊nna mannalu᷊'atta uma-U, amungkangngu i 
mangitou maddiri mangapia pallala᷊gune, sarangkanambone udde sarun 
mariaddi si mangitou.’ 
14Ne, taumata apan mattate, lalluaite. Pattalo᷊'appe, maola'a tatiala su hale᷊le 
udde tadea'u manattakke maṛṛata. Hale᷊le udde lembon maata'utta. 
15I tou na'ola'a walahang-Ku matalo᷊ wuṛṛu maddamangnga iattara. I Ya'u 
namansaggu soa mangitou ringannu hale᷊le udde apan lullendappa ere 
sawallo, wuṛṛu nasaddiate mamate. 
16Ei hale᷊le apan maṛṛoro, paṛṛawate watukku aikkatanna wuṛṛu aiṛṛi, wuṛṛu 
watuakku tampa walate apulunu. 
17I Ya'u sarun mattalo᷊'appa lai, ana see asasa'u-U sarun umompo'a. I 
Ya'u, MAWU buatte nabbisara.” 

Hal᷊elen ratun Babel 

18 MAWU nabbisara si ya'u, wisara-Ne, 
19-20“Ei taumata apan mattate, hambara'e darua lala᷊nna apan botongne 
amatannu ratun Babel apan mangapiddu hele᷊lene. Lala᷊nna darua udde 
ṛinone manattakka wuassu wanua apan sambau; lala᷊nna sambau mabatukku 
Raba, soan Amon; wuṛṛu sambau lai watukku Yerusalem, soa apan pia 
tanda'a batune su Yehuda. Elea'e papappalla ipamiaṛṛa'u umaamatta su 
lala᷊nna apan mappengate. 
21Ratun Babel uarisikka maranin pappalla ipamantingiddu lala᷊nna udde. 
Tadea'u maasingkatta lala᷊nna udde i tou naddorongnga tatantiro wuassu 

manga paalu᷊anne, nanampukku anaanna wuṛṛu namarikissa aten 
binatangnga apan wakku nionggolla sasamba. 
22Inauranna manungku anaanna apan nianun lima aikkatanne pia tatialan 
Yerusalem! Udde atappasanne manungku ratu ṛinone mamangalo soan 
Yerusalem, manggoressan pangalo wuṛṛu mandolokku tantarane 
mangatokku ahidda ipanggohakka, itaingnga su manga ngaran Yerusalem, 
mangombon leta'a maola'a darandungnga pamangaloanna wuṛṛu maali᷊ 
manga hote. 
23Tumana'u Yerusalem tawe mangimanna manungku i mangitou 
pappangaloanna, ana waugu i mangitou buatte na'ola'a paaire ringannu 
Babel. Arawe pani'atta indi sarun mapanaungngi mangitou manungku i 
mangitou sarun sametanna ana waugu manga rosa mangitou. 
24I Ya'u, MAWU Apan Atanggaṛṛanne nabbisara si mangitou, ‘Manga rosanu 
niasingkatante wuṛṛu anambon taumata masingkatta manungku i yamiu 
nassala᷊. Ala᷊le᷊one niasiloanna sulalu᷊mmu anambon ala'uannu. Orassa indi 
nia'omante tempone i yamiu iṛṛuumanna wuṛṛu i yamiu sarun Ta'u itantilla 
su seennu.’ 
25Wuṛṛu su ratun Israel i Ya'u mabbisara, ‘Ei ratu apan dale᷊o wuṛṛu 
mala᷊wangnga! Tempo ipakkuumanna panginsueanne maranite. 
26I Ya'u, MAWU Apan Atanggaṛṛanne buatte nabbisara. Luatte mahkotanu 
wuṛṛu wu'ate paporongngu. Orassa indi, tempo nawalu᷊te saṛṛene. Ola'e 
paapia taumata asiangnga wuṛṛu i mangitou onggole᷊ten taṛṛino! Lintuṛṛa'e 
manga tembonanne wuassu aiananne! 
27Soa indi sarun Ta'u ṛamunsaanna sara masue, na'oman sara suapan tampa 
pia manga winalala᷊nna. Arawe olangnge udde wakkute mariaddi napawe 
taumata apan Ta'u nipile ipakkuumannu soa indi nirumantate. Ete si tou Ta'u 
itantilla soa indi.’ ” 

Hal᷊ele wuṛṛu taumatan Amon 

28“Ei taumata apan mattate, pani'atte! Pasingkata'e su taumatan Amon apan 
buatte nallobbossa Israel, manungku i Ya'u, MAWU Apan Atanggaṛṛanne 
nabbisara, ‘Halele sammata nariahite ipamate; hale᷊le udde buatte niasa 
lullendappa ere sawallo, tadea'u nasaddiate ipamate. 
29Aellega apan niasiloanni yamiu udde palassu, wuṛṛu pani'atta apan 
iwabbalong kamiu udde lai wawahia wuṛṛu awusu. I yamiu lale᷊o wuṛṛu 
mala᷊wangnga, wuṛṛu tempo ipakkuumannu apan panginsueanne maranite. 
Hale᷊le udde sarun maṛṛata ullekkanu. 
30Ei taumatan Amon, suṛṛia'e apia hale᷊lenu su ṛomane! I yamiu sarun Ta'u 
iṛṛuumanna su tampang kami nariaddi wuṛṛu niasungkanga. 
31I Ya'u sarun mapassabbangu asasa'u-U apan lukkenggamma si yamiu. 
Wuṛṛu i yamiu sarun Ta'u itantilla su manga taumata apan maṛṛagissa wuṛṛu 
nala᷊tite mammate. 
32I yamiu sarun masue iepoddu putungnga. Daṛṛanu sarun mangelekka su 
wanuanu sassane, wuṛṛu tawe saran sangkatou lai apan ta'e maanaungnga 
si'o. I Ya'u MAWU buatte nabbisara.’ ” 

Yehezkiel 22 

Al᷊al᷊eon Yerusalem 

1 MAWU nabbisara si ya'u, wisara-Ne, 
2“Ei taumata apan mattate, i'o nariahite makkuungngu soa apan napene 
ringannu pamamate udde. Ta'ea'e si tou ala᷊wo'u inolaanne apan 
ma'arantinna.” 
3-4 MAWU Apan Atanggaṛṛanne nandolo'u niapapasingkattu tanata indi su 
Yerusalem, “I'o nassala᷊ ana waugu buatte namate wuassu tumanangngu 
sassane, wuṛṛu buatte nandale᷊o watangannu ringannu massubba manga 
paalu᷊anna niolangngu sassane. Ana waugu udde tempo pakkuungannu 
maranite wuṛṛu su ola'u watangannu maranite masue. I'o Ta'u iwala maola'a 

punnu aalu᷊andaga wuṛṛu papala᷊ge su manga walahanna wuṛṛu su anambon 
banua. 
5I'o a'alu᷊andahannu manga wanua apan marau wuṛṛu marani ana waugu i'o 
sidutu lullawangnga tita wuṛṛu atoranna. 
6Anambon piaṛṛa'u Israel mangngasakku atatohanne sassane wuṛṛu ma'ola'a 
pamamate. 
7Tawe saran sangkatou wuassu tumanangngu mangaddata hagurangnge. I'o 
mammahia taumata raho wuṛṛu manganu untungnge wuassu asasusan 
bawine walu᷊ wuṛṛu asisi timpalu᷊ssa. 
8Manga tampa patataṛṛamawuanna si Ya'u nilale᷊onu wuṛṛu allon Sabat tawe 
iareganu. 
9Suwallattu tumanangngu pia manga taumata taṛṛa sondo apan apulune 
mallobbossa taumata waine tadea'u iṛṛuumanna pateanna. Piaddu lai 
apulune u'inassa ṛemessa apan buatte nionggolla su manga monganna. 
Piaddu lai apulune ma'ola'a pasasandaga. 
10Piaddu mammono'a wuṛṛu mattiilla ringannu inangnga uatangne, wawine 
apan a'amatannu radda'u wawine, 
11awingngu taumata waine ara'e mananambone ara'e tuari uapapaṛṛala 
inangnga. 
12Piaddu lai apan naola'a mamamate wabbaeṛṛanna, taṛṛali᷊nga wuṛṛu taṛṛa 
woddo manga taumata sambalahanne. I mangitou sarangkanambone 
na'abuli᷊-U te. I Ya'u MAWU Apan Atanggaṛṛanne buatte nabbisara. 
13Arawe orassa indi i Ya'u sarun mandissa manga mangangaṛṛo wuṛṛu 
mamamate si yamiu. 
14Ta'e waṛṛaniwe ara'e ta'e matohassawe i'o mamatten limanu napawe i Ya'u 
nuddusse makkuumannu? I Ya'u, MAWU Apan Atanggaṛṛanne buatte 
nabbisara wuṛṛu i Ya'u sarun mapaamattu apa apan buatte Ta'u niwisara. 

15I Ya'u sarun manali᷊awukku tumanangngu su ahewallu wanua wuṛṛu 
walahanna, wuṛṛu i Ya'u sarun mapaaddon inolaannu apan dale᷊o udde. 
16I'o sarun alu᷊andahannu manga walahanna waine, ne i'o naasingkatte 
manungku ete i Ya'u MAWU.” 

Putungnga apan mapaasusi 

17 MAWU nabbisara si ya'u, 
18“Ei taumata apan mattate, manga taumatan Israel udde tawe gunane si 
Ya'u. I mangitou naali᷊hidda sapaddu atta'a lalo᷊'anna, naali᷊hidda witu'a, 
timah, atta'a wuṛṛu timah ma'itumma apan nallambe napawe sala᷊'a 
niwaresite sulalu᷊mmu sunggilla. 
19-20Ne orassa indi, i Ya'u, MAWU Apan Atanggaṛṛanne mabbisara si yamiu 
manungku i mangitou naali᷊hidda logamma apan tawe gunane udde. Su 
ereapa sambatu sala᷊'a, witu'a, atta'a, timah ma'itumma wuṛṛu tima mawira 
nitambunna sulalu᷊mmu sunggilla waresianna, aroddi lai i mangitou sarun 
Ta'u iammulla wuṛṛu Ta'u iapidda su Yerusalem. Asasa'u-U apan bahewalla 
sarun mangonossi mangitou naali᷊hidda putungnga nangonosu manga 
logamma. 
21Ore, i Ya'u sarun mangammulli mangitou su Yerusalem, makkunuttu 
putungngu asasa'u-U su alungngi mangitou, na'oman sara i mangitou mangke 
umonossa. 
22Naali᷊hidda sala᷊'a nionossa su sunggilla, aroddi lai i mangitou sarun ionossa 
su Yerusalem. Ne i mangitou maasingkatte manungku i Ya'u, MAWU, buatte 
namallossu asasa'u-U si mangitou.” 

Rosa manga piaṛṛa'u Israel 

23 MAWU nabbisara apia si ya'u, wisara-Ne, 
24“Ei taumata apan mattate, walo᷊a'a su taumatan Israel manungku leta'i 
mangitou narosate, wuṛṛu ana waugu udde i Ya'u nasa'u wuṛṛu 
makkuumanne. 

25Manga piaṛṛangnge naali᷊hidda singa apan mammassinga napawe tumambo 
wiakke. I mangitou mammate tumanangnge, mangngaṛṛo anambon 
darotongnga wuṛṛu pa'aala apan niasangkala᷊nni mangitou wuṛṛu naaola'a 
manambo wawine walu᷊. 
26Manga imam Israel nilumawangnga manga tita-U wuṛṛu nalluhudda manga 
saranapa apan niṛṛa'e si Ya'u. I mangitou waggate ma'ellega suapa apan 
botongnge wuṛṛu apa apan isassingadda. Wuṛṛu lai i mangitou tawe 
mangaṛṛa'a tumanangnge tadea'u masingkatta ma'ellega suapa apan baresi 
wuṛṛu suapa apan dale᷊o tumuṛṛuttu atorannu agama. I mangitou tate 
mangareggan allon Sabat. Ringannu aroddi i Ya'u nilobbosannu walahannu 
Israel. 
27Manga tembonanne su pamarenta ere serigala apan mammaṛṛu wiakke. I 
mangitou ma'ola'a pamamate tumba'u ana maddea'a auntunganna. 
28Manga nabi mammuni manga rosa udde; i mangitou naali᷊hidda taumata 
apan mammuṛṛa darandungnga apan kotoṛṛe. Manga aellegi mangitou 
awusu, aroddi lai manga pani'atti mangitou. I mangitou mangnga'u 
manungku tanata apan niapasingkatti mangitou uddewe apan nisengkammi 
mangitou wuassu MAWU Apan Atanggaṛṛanne, sumbali᷊ i Ya'u mangke tawe 
nabbisara si mangitou. 
29Manga taumata ala mammahia wuṛṛu mangngaṛṛo. I mangitou ma'ola'a 
taumata asiangnga ringannu walate apulu wuṛṛu mangnganu auntunganna 
wuassu taumata raho. 
30Suwallattu taumatan Israel udde, i Ya'u maddea'a taumata apan botongne 
mapararisikku darandungnga, ara'e dumarisikka su manga tampa apan 
manga darandung naṛṛa'a ipanahekku wanua udde napawe i Ya'u 
makkimunsa'e sulalu᷊mmu sasopan asasa'u-U; arawe tawe saran sangkatou 
apan Ta'u niasangkala᷊nna. 
31Ana waugu udde orassa indi Ta'u iapassabangnga asasa'u-Ku su saruanni 
mangitou, wuṛṛu naali᷊hidda putungnga i Ya'u sarun mamate si mangitou ana 

waugu ala᷊wo'u inolaanni mangitou. I Ya'u MAWU Apan Atanggaṛṛanne 
buatte nabbisara.” 

Yehezkiel 23 

Ruang katou taṛṛa tuari apan marosa 

1 MAWU nabbisara si ya'u, wisara-Ne, 
2“Ei taumata apan mattate, pia duang katou wawine, taṛṛa tuari. 
3Sutempo saṛṛen tumuwo, itarua uatana'a su Mesir. Poiaroddi itarua 
niawuli᷊annu perawanne, see itarua nabbali᷊ masandaga. 
4Mappahulu᷊anna aranne i Ohola; i tou naola'a lambangu Samaria. Tuarine 
aranne Oholiba; i tou naola'a lambangu Yerusalem. I ya'u na'awingngi 
mangitou wuṛṛu naasomba ana'a wuassi tarua. 
5Salaiwe i Ohola naola'e awing-Ku, i tou sidutu sussandaga, wuṛṛu tumaniten 
maapulu mangngimbe manga arangnguanne wuassu Asyur. 
6I mangitou uddewe tantara apan seragamme maṛṛamu ungu, manga 
papunna wuṛṛu manga tembonanne; sarangkanambone manga perwiran 
tantara uasa'e awalo᷊ apan matali᷊ngkassa. 
7Ringannu manga tembonanne udde i Ohola sussandaga. Aroddi lai ana 
waugu tumaniten bahewalla apulune, i tou nandale᷊o watanganne ringannu 
massubba manga monganni mangitou. 
8I tou uatatana'a sussandaga ere dorone a'olaanne su Mesir, isudde i tou 
niawuli᷊annu perawanne. Ro'en ta'e addio'a, i tou buatte niatiilanna ere 
sangkatou masandaga. 
9Ana waugu udde Ta'u nitantilla i tou su manga arangnguanne, manga 
taumatan Asyur apan tumaniten ipaapulune udde. 
10I tou nitatole᷊ mangitou ringannu tawe addanne, see nipaten hale᷊le, wuṛṛu 
ala᷊ṛṛanange niṛṛampassa. Suapan tampa nasimme udde naola'a ipagahatto 
manga wawine. 

11I Oholiba, tuarine naasilo arariadianna udde, arawe i tou lembon ma'apulu 
sumandaga wuassi Ohola. 
12I Oholiba lembon maapulu manga taumatan Asyur udde, eteudde manga 
umbasanna maṛṛamaga wuassu tantaran awalo᷊, manga papunna wuṛṛu 
menga tembonanne, see tantara apan laungnge maṛṛamu ungu udde. 
13I ya'u naasilo manungku i Oholiba udde marosa atonna, ere lai iaange. 
14-15Mallannu lembon marosate i Oholiba. I tou tumaniten niawono'annu 
manga hambaranna apan ni'uitta su darandungnga, wuṛṛu niwuṛṛannu 
ringannu wawuṛṛa maṛṛamu ere daṛṛa. Manga hambaranna udde maola'a 
hambarannu manga piaṛṛa'u tantaran Babel ringannu papeṛṛenne apan 
maṛṛansanga uawa'issa pua apan pia aelene. 
16Sutempo i Oholiba naasilo manga hambaranna udde, apulune niatambanna 
wuṛṛu i tou napaapiddu tanata su manga piaṛṛa'u tantara udde su Babel. 
17Ne i mangitou nirumantate wuṛṛu natiille ringanni tou. I mangitou 
nandale᷊o si tou aroddi olangnge na'oman sara panginsueanne i tou nabbali᷊ 
maddantinni mangitou. 
18Napawe wua'udde ringannu uahahati i tou sinumandaga wuṛṛu napa'ellegu 
watanganne su awada'alla. I ya'u maddantinna su saruannu iaangnge. 
19Masokka-sokkate i tou sumandaga, tawe paddaṛṛalanne wuassu sutempo i 
tou ta'e dario'a sutempo i tou sussandaga su Mesir. 
20I tou tumaniten malutu su esakka apan apulune sussopate, wuṛṛu sasopan 
apulune ere ahewallu apulun awalo᷊ esakka.  

(21Ei Oholiba i'o mappulu manule᷊ ala᷊le᷊o apan niolangngu sutempo i'o ta'e 
dario'a sutempo taumatan Mesir maapulunu.)” 

Ruata nakkuungngi Oholiba 

22 MAWU Apan Atanggaṛṛanne nabbisara, “Ei Oholiba, i'o nawusate ringannu 
manga arangnguannu, arawe i Ya'u sarun mamono'a tadea'u i mangitou 
masa'u si'o wuṛṛu mamangalo si'o. 

23I ya'u sarun mangammulla wuṛṛu mangapidda ringannu anambon 
arangnguannu wuassu Babel, Pekod, Soa, Koa, Asyur, see lai manga 
taumatan Kaldea. Ta'u iapidda ringannu manga umbasanna maṛṛamaga apan 
pia pangkanne matanggakka, papunna, tembonanne wuṛṛu manga perwiran 
tantara uasa'e awalo᷊. 
24I mangitou sarun mamangalo si'o wuassu sawannakka ringannu tantara 
apan bahewalla, ringannu manga keretan pangalo wuṛṛu manga kereta 
uaapiddu walu᷊nna. Ringannu lali᷊ndumannu allungnga wuṛṛu manga araposa 
waja, i mangitou sarun mamangalo si'o. Sarun Ta'u iwala i mangitou 
makkuungngu tumuṛṛuttu manga tita mangitou sassane. 
25Ana waugu i Ya'u nasa'u si'o, Ta'u niwala i mangitou ma'ola'a si'o ringannu 
maṛṛagissa. Ngirunna wuṛṛu tali᷊nganu sarun ponggo'anni mangitou wuṛṛu 
manga anangngu sarun anuanna wuṛṛu itambunna ta'e wiakka. 
26I'o sarun tantole᷊anna wuṛṛu manga lalo᷊gakku sarun aṛṛoanna. 
27Etearoddi i Ya'u sarun mapataallu apulun baddangngu wuṛṛu ala᷊wo'u 
pasasandaga apan niolangnge ro'en i'o ta'e su Mesir. I'o tate lai 
maapangantimma su mongannu ara'e manaungnga Mesir.” 
28 MAWU Apan Atanggaṛṛanne nabbisara, “I Ya'u sarun manantillu su manga 
taumata ma'amuta apan ia'arantinnu. 
29Ana waugu i mangitou maddantinnu, ala᷊wo'u inasaharannu sarun aṛṛoanni 
mangitou. I'o sarun itantangnga tantole᷊ wala᷊tta ere sangkatou sumasandaga 
wuṛṛu maola'a wabbialannu awada'alla. Apulum baddangngu wuṛṛu 
sasandagu 
30apan mandantan ala᷊le᷊o indi si'o. I'o nabbali᷊ sumasandaga su manga 
walahanna, wuṛṛu nandale᷊o watangannu ringannu manga monganni 
mangitou. 
31I'o nangaṛṛussa iaangngu, ana waugu udde i'o sarun Ta'u iṛṛuumanna 
ringannu ṛuumanna apan uasulu᷊ngnga.” 



2158 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

32 MAWU Apan Atanggaṛṛanne nabbisara, “Lalo᷊ṛṛo mangkon iaangngu ṛinone 
allupannu. Mangko wahewalla wuṛṛu mala᷊lu᷊mma. Lalo᷊ṛṛone napenen 
aalu᷊andaga wuṛṛu hahelo, apan ṛinone pasannannu wuassu anambon 
taumata. 
33-34Mangkon iaangngu Samaria, lalo᷊ṛṛoannu atata'utta wuṛṛu ahahohakka. 
Napawe i'o ma'inumma anambon lalo᷊ṛṛone i'o sarun iwu'anne wuṛṛu 
matataṛṛangnga. Wuṛṛu ringannu manga pesangngu mangko udde i'o sarun 
manggesa'a sabbangngu. I Ya'u, MAWU Apan Atanggaṛṛanne buatte 
nabbisara.” 
35 MAWU Apan Atanggaṛṛanne nabbisara, “Ana waugu i'o na'abbuli᷊te si Ya'u 
wuṛṛu tinumali᷊udda si Ya'u, i'o sarun matataṛṛangnga pangillule᷊annu apulun 
badangngu wuṛṛu sasandagu.” 

Ṛuumannu Ruata su rua taṛṛa tuari 

36 MAWU nabbisara si ya'u, “Ei taumata apan mattate, nasaddiatewe i'o 
makkuungngi Ohola wuṛṛu i Oholiba? Tagguete itarua su ola'u ala᷊le᷊o apan 
buatte niola'i tarua. 
37Itarua buatte sinumandaga wuṛṛu namate; itarua buatte sinumandaga 
ringannu manga monganna wuṛṛu namate manga ana-U apan nisungkangngi 
tarua. Manga ana'a udde buatte nionggolli tarua su manga monganni 
mangitou. 
38Wuṛṛu wali᷊ne tumba'u udde. Itarua lai nalluhudda Wale᷊-U wuṛṛu allon 
Sabat apan buatte Ta'u nitantunna udde. 
39Sutempo itarua namate manga ana-U wuṛṛu nangonggolla su manga 
monganna, itarua taṛṛa tuari udde nirumanta su Wale᷊-U wuṛṛu nalluhudda! 
40Ewe'e lai itarua nangirimmu wawago su manga esakka su manga wanua 
apan marau, wuṛṛu i mangitou niumitu'a wawago udde. Su ipanalo᷊ho manga 
raho udde, itarua taṛṛa tuari nandeno, napaattu wawuṛṛa mata wuṛṛu manga 
lalo᷊gakka. 



2159 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

41Wua'udde itarua niuma'ianna su wowon tampa atatiila᷊nna apan 
maṛṛansanga. Su saruanne pia medda apan napenen anna ua'imbe, nasutta 
amania wuṛṛu lanan zaitun apan buatte Ta'u nionggolla si tarua. 
42Wuassu liudde aaringiṛṛanna taumata manambo apan lulluassa. Manga 
taumata udde buatte niwagoanna nirumanta wuassu wadda'u anne. I 
mangitou nalluṛṛen hala᷊ngnga si tarua taṛṛa tuari udde, wuṛṛu nalluṛṛe 
manga mahkota apan maṛṛansanga su puane. 
43Wua'udde su ṛingi-U, ‘Ta'e mappuluwe manga taumata udde ma'apulu 
ringannu taumata masandaga apan tinumolangke ana waugu sasandage?’ 
44Ringannu ualalo᷊lo᷊ssa manga taumata ruddanta ringanni Ohola wuṛṛu i 
Oholiba, ruang katou masandaga apan dale᷊o udde. 
45Arawe manga taumata na'ukkassa sarun makkuungngu ruang katou taṛṛa 
tuari udde ana waugu sasandaga wuṛṛu pamamate, ana waugu atonna itarua 
nassala᷊.” 
46 MAWU Apan Atanggaṛṛanne nabbisara, “Waggoite sangwiliṛṛana taumata 
iapasansara wuṛṛu iapaaṛṛo ruang katou sumasandaga udde. 
47Wala'e itarua tuntungannu watu wuṛṛu pangaloannu hale᷊le. Wala'e manga 
ana'i tarua ṛatanna wuṛṛu manga wale᷊n tarua soṛṛowanna. 
48Su ahewallu wanua sarun Ta'u insueanna ala᷊le᷊o ereudde. Inolaang-Ku udde 
sarun maola'a tataggu suapan bawine tadea'u tawe sumandaga ere dua taṛṛa 
tuari udde. 
49Ei Ohola wuṛṛu Oholiba, i Ya'u sarun makkuumanni raddua ana waugu 
iraddua sinumandaga wuṛṛu massubba paalu᷊anna. Ne iraddua naasingkatte 
manungku i Ya'u MAWU Apan Atanggaṛṛanne.” 

Yehezkiel 24 

Urinna apan nitaianna 

1Su allo appulo᷊ne, wula᷊nna mapulo᷊, sulalu᷊mmu tonna assione sutempo i 
yami niwuangnga, MAWU nabbisara si ya'u, 

2“Ei taumata apan mattate, woṛṛeta'e tanggalu allo indi, ana waugu allo indi 
ratun Babel manattakke mamangalo Yerusalem. 
3I Ya'u, MAWU, pia sambau sasumandingnga iapasingkatta su uma-U apan 
apulune lumawangnga: Lali᷊na'a ua'e sulalu᷊mmu awali ana see wuntala᷊'e su 
putungnga. 
4Taṛṛoa'e ṛemessa sulalu᷊mne ṛemessa apan apianne temange; ṛemessu 
wambangnga wuṛṛu ṛemessu palange see manga duṛṛi apan manambo 
taggala᷊lukke. 
5Paata'e ṛemessu domba apan matawa wuṛṛu muda tambai lai alune su 
sunggilla. Wala'a pahogoṛṛa'a wuṛṛu sumopa ua'ene lantute ṛemessa udde 
ringannu manga duṛṛine.” 
6 MAWU Apan Atanggaṛṛanne nabbisara, “Nasilakate soa apan nepenen taṛṛa 
pate udde! Soa udde naali᷊hidda urinna nitaianna apan tawe niraddassa. 
Ṛemessa apan uataṛṛo sulalu᷊mme nisabbangnga passampoto, na'oman sara 
taweddu nallambe. 
7Su soa udde nariaddite pamamate, arawe daṛṛane tawe nabboso su leta'a, 
ewe'e su watu apan maatikka, na'oman sara tawe iasooppa. 
8Daṛṛa udde Ta'u niwala isudde na'oman sara wotongnge aellehanna wuṛṛu 
maddorongnga wawali᷊nne.” 
9 MAWU Apan Atanggaṛṛanne nabbisara, “Nasilakate soa apan napenen taṛṛa 
pate udde! I Ya'u sassane sarun mangatokku alu ipanambunna. 
10Tambaite alune! Alawete putunge! Lantute ṛemenne! Rammea'e sawone! 
Tambona'e manga duṛṛine! 
11Orassa indi addoa'e urinna witu'a apan tawe loṛṛone udde su putungnga 
wuṛṛu wala'e ma'oman sara maṛṛamutta. Napawe taine natutungke, urinna 
udde sarun mawaresi apia tumuṛṛuttu atorannu agama. 
12Arawe tawe anambon taine mawuli᷊ matutungngu putungnga. 

13Ei Yerusalem, manga inolaannu apan dale᷊o buatte nalluhuda watangannu. 
Ia'o buatte na'annamma mamaresi si'o, arawe tawe gunane, waugu i'o sidutu 
lale᷊o. I'o tate mawaresi apia ma'oman sara i Ya'u mapasabbangngu asasa'u-
U si'o. 
14I Ya'u, MAWU Apan Atanggaṛṛanne buatte nabbisara. Nia'omante tempone 
si Ya'u mammanara. I Ya'u sarun tawe maabuli᷊n paddarosanu wuṛṛu tawe lai 
mangampungnga ara'e umakkannu. I'o sarun iṛṛuumanna uasulu᷊ngngu 
ala᷊wo'u inolaannu. I Ya'u MAWU Apan Atanggaṛṛanne buatte nabbisara.” 

Apapaten awingngu nabi 

15 MAWU nabbisara si ya'u, 
16“Ei taumata apan mattate, ringannu mamaṛṛoro i Ya'u sarun mangala᷊ppa 
taumata apan arangnguang-Ku. Arawe i'o tawe wotongnge lumallu wuṛṛu 
lumuai, ara'e lai mamalan allom matanu uala᷊ikka. 
17Arie ma'oman sara lalu᷊ainu aringiṛṛanna. Arie umamatta tawe tatindungu 
pua, arie tawe apampakku ledda, ere taumata apan lullalo᷊. Arie lai hatinu 
taapanna, wuṛṛu arie umanna rotin lala᷊lo᷊.” 
18Marua allo maṛṛanggapa i ya'u nabbisarate su walahanna udde wuṛṛu 
ṛabbine awingku nate. Tiṛṛabbine i ya'u na'ola'a apa niparenta si ya'u. 
19Lalo᷊ṛṛon soa naiwalo᷊, “Anio Iamangnga na'ola'a arendi? Apa atappasanne 
udde si yami?” 
20Ana see ta'u niwisara si mangitou, “MAWU nandolo'u 
21iapapasingkattu tanata indi si yamiu: I yamiu mammungan atatohassu 
Wale᷊ MAWU. I yamiu apulune ma'ellega wuṛṛu inai isudde, 
arawe MAWU sarun mandale᷊o Wale᷊n-Ne. Wuṛṛu lalo᷊ṛṛon amonannu apan ta'e 
dario'a, apan uatana'a su Yerusalem, sarun pateanna sulalu᷊mmu pangalo. 
22Ana see i yami ma'ola'a ere apa apan ta'u niola'a orassa indi. I yamiu sarun 
tawe manaappa hatinu ara'e umanna rotin lala᷊lo᷊. 



2162 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

23I yamiu sarun tawe umamatta ringannu tawe tatindungu pua ara'e 
apampakku ledda, tawe lumallu ara'e lumuai. I yamiu sarun lembon maṛṛasa 
ana waugu manga rosanu; i yamiu sarun sumali᷊omanna sangkatou ringannu 
waine. 
24Ne i ya'u, Yehezkiel sarun maola'a tula᷊dda si yamiu; i yamiu sarun ma'ola'a 
ere lai ta'u niola'a orassa indi. MAWU nabbisara manungku amungkangngu 
olangnge udde mariaddi, i yamiu sarun maasingkatta manungku ete i 
Tou MAWU Apan Atanggaṛṛanne.” 
25 MAWU nabbisara si ya'u, “Ne, taumata apan mattate, sarun Ta'u anuanna 
wuassi mangitou Wale᷊-U apan matohassa udde, apan buatte naola'a 
ilalluassa wuṛṛu ilallala'i mangitou, wuṛṛu apan a'ellehanna wuṛṛu 
tattemboanni mangitou ringannu ala᷊lu᷊assu naungnga. See i Ya'u sarun 
manganu ala᷊ṛṛana'i mangitou. 
26Su allo i Ya'u ma'ola'a olangnge udde, sangkatou apan naatala᷊ngnga 
wuassu papate udde sarun dumanta, wuṛṛu mangapiddu watti'a udde si'o. 
27Su allo udde lai i'o sarun maawisara apia wuṛṛu tate imoune apia. See i'o 
sarun maggahatton taumata udde. Etearoddi i'o sarun maola'a tula᷊dda si 
mangitou; ne i mangitou maasingkatte manungku ete i Ya'u MAWU.” 

Yehezkiel 25 

Nubuatta su ola'u ṛuumanna su Amon 

1 MAWU nabbisara si ya'u, 
2“Ei taumata apan mattate, wontohete wanua Amon. 
3Doloṛṛa'e walahanna udde maddaringikka apa apan i Ya'u, MAWU Apan 
Atanggaṛṛanne mabbisara si mangitou, ‘I yamiu malu᷊assa ma'ellega Wale᷊-U 
nilale᷊o wuṛṛu leta'u Israel nohohakka see walahannu Yahudi niṛṛootta 
watukku pamamuanganna. 
4Ana waugu udde i yamiu Ta'u iwala iwaddo manga ṛuanganna walahanna 
wuassu wadda'u Ra'i. I mangitou sarun mapararisikku manga rasanna su 

wanuanu ana see mamanuate isudde. I mangitou sarun umanna manga 
wuang kalunu wuṛṛu ma'inumma susun binatangngu. 
5Soan Raba sarun Ta'u walu᷊anna maola'a tampa pamaduli᷊ananna unta, 
wuṛṛu ahewallu wanua Amon mabbali᷊ tampa pamaduli᷊ananna domba. Ne i 
yamiu masingkatte manungku ete i Ya'u MAWU.’ ” 
6 MAWU Apan Atanggaṛṛanne nabbisara, “i yamiu mattalo᷊'appa lapiddu 
massala᷊ingnga lulluassa. I yamiu mangngadio'a leta'u Israel. 
7Ana waugu udde i yamiu sarun Ta'u itantilla su manambo walahanna apan 
sarun mangaṛṛo wuṛṛu maṛṛampassa anambon darotongngu. I yamiu sarun 
Ta'u pateanna aroddi olangnge, ma'oman sara tate maola'a sambau 
walahanna wuṛṛu tate lai uatahuanna wanua sassane. Ne i yamiu 
masingkatte manunku ete i Ya'u MAWU.” 

Nubuatta su ola'u ṛuumanna su Moab 

8 MAWU Apan Atanggaṛṛanne nabbisara, “Moab mabbisara manungku 
Yehuda udde nassulu᷊ngngu manga walahanna waine. 
9Ana waugu udde manga soa apan mannahekku manga passarannu wanua 
Moab sarun Ta'u iwala pangaloannu seetta nasutta manga soa apan 
aṛṛansanganne, eteudde: Bet-Yesimot, Baal-Meon wuṛṛu Kiryataim. 
10I Ya'u sarun mamala manga ṛuangannu walahanna wuassu wadda'u ra'i 
mamaddo Moab suadio'a ringannu wanua Amon, na'oman sara Moab tate 
maola'a sambau walahanna. 
11I Ya'u sarun makkuumannu Moab, ne i mangitou masingkatte manungku 
ete i Ya'u MAWU.” 

Nubuatta su ola'u ṛuumanna su Edom 

12 MAWU Apan Atanggaṛṛanne nabbisara, “Walahannu Edom buatte na'ola'a 
pasasala᷊ wahewalla ana waugu tumanite maṛṛagissa su Yehuda, ere 
inolaanna ipabbali᷊ssa. 
13Ana waugu udde i Ya'u mangali᷊ata manungku i Ya'u sarun makkuumannu 
Edom wuṛṛu mamate suapan taumata wuṛṛu suapan binatangnga poiaroddi. 

Ahewallu wanua udde, wuassu soa Teman maddatingngu soan Dedan, Ta'u 
olaanna mala᷊nnabba; tumanangnge sarun mate sulalu᷊mmu pangalo. 
14Walahang-Ku Israel sarun Ta'u ipaatta ipabbali᷊ssa naungnga lale᷊o su Edom, 
wuṛṛu Edom sarun olaanna ringannu asaddatu asasa'u-U. Edom sarun 
maasingkatta ereapa temangnge maola'a tuddan asasa'u-U. I 
Ya'u MAWU Apan Atanggaṛṛanne buatte nabbisara.” 

Nubuatta su ola'u ṛuumanna su Filistin 

15 MAWU Apan Atanggaṛṛanne nabbisara, “Manga taumatan Filistin buatte 
nabbali᷊ssa ala᷊le᷊o naungnga ringannu maṛṛagissa su saruannu seetti 
mangitou apan mala᷊nnute wuṛṛu namate si mangitou ringannu napenen 
araratinna. 
16Ana waugu udde i Ya'u sarun mamangalo manga taumatan Filistin wuṛṛu 
mamate si mangitou. Suapan taumata lambene su wageangngu leta'u 
salleannu Filistin sarun Ta'u pateanna. 
17I Ya'u sarun makkuumanni mangitou ringannu lembon mawakkatta wuṛṛu 
mapasopan ala᷊le᷊o naung-Ku ma'oman sara mawusa. Napawe i mangitou 
naapendampe asasa'u-U, i mangitou naasingkatte manungku ete i 
Ya'u MAWU.” 

Yehezkiel 26 

Nubuatta su ola'u ṛuumanna su Tirus 

1Su allo paarorone wula᷊nna sulalu᷊mmu tonna mapulo᷊assa sutempo i yami 
niwuangnga, MAWU nabbisara si ya'u, 
2“Ei taumata apan mattate, tumana'u Tirus buatte naggio lapiddu mabbisara, 
‘Yerusalem naṛṛimunsa'e! Auatanne sulalu᷊mmu madagangnga nawuli᷊te! I tou 
tate maola'a ro'appi ite lai!’ ” 
3 MAWU Apan Atanggaṛṛanne nabbisara, “I Ya'u indi seennu, ei Tirus! I Ya'u 
sarun mangapiddu manambo walahanna iapapangalo si'o, wuṛṛu i mangitou 
sarun dumanta naali᷊hidda lua'a su tahalo᷊angnga. 

4I mangitou sarun makkimunsa'a manga darandungngu soanu wuṛṛu 
mapaṛṛa'a manga menaranu. Ala᷊wo'u leta'a apan poiaroddi sarun Ta'u 
insueanna ma'oman sara mallambe tumba'u sambau watu lolo᷊kka su 
tangngan tahalo᷊angnga. 
5Manga samakka sarun mamatin soma mangitou su wowon batu udde. I 
Ya'u MAWU Apan Atanggaṛṛanne buatte nabbisara. Tirus sarun maola'a 
inassu anambon balahanna. 
6I mangitou sarun mangaṛṛo see mamate tumana'u manga soa su leta'u 
ammarannu Tirus. Ne tumana'u Tirus naasingkatte manungku ete i 
Ya'u MAWU.” 
7 MAWU Apan Atanggaṛṛanne nabbisara, “I Ya'u sarun mangapiddi Ratu 
Nebukadnezar wuassu Babel iapapangalo si'o, ei Tirus. Ratu apan atohasanne 
udde sarun dumanta wuassu sawannakka ringannu tantara apan bahewalla, 
ringannu manambo awalo᷊ wuṛṛu manga keretan pangalo see lai tantara 
uasa'e awalo᷊. 
8Manga tumana'a su ala᷊wo'u soa su leta'a ratakke sarun pateanna sulalu᷊mmu 
pangalo udde. Seetta sarun maali᷊ manga hote pattillindumanna, wuṛṛu 
mangombo manga darandungnga pamangaloanna wuṛṛu mangatokku 
manga allungnga wahewalla apan ipaatti mangitou maola'a tanda'a batu 
ipamangalo si'o. 
9I mangitou sarun manggohakku manga darandungngu ringannu manga 
ahidda wuṛṛu mapaṛṛa'a manga menaranu ringannu manga aali᷊atta'a. 
10Manga awalo᷊ mangitou aroddi anambone, na'oman sara lempangne 
naaola'a awu pasi talla'a apan uaoossa si'o. Tingikka maddallu'a wuassu 
tantara uasa'e awalo᷊ apan uawole᷊ngnga keretan balu᷊nna wuṛṛu keretan 
pangalo sarun mapangio'u manga darandungngu sutempo i mangitou 
umamattu manga ngara pasallangannu soa apan naola'e manga tuidda udde. 

11Tantara uasa'e awalo᷊ udde sarun mangampangnga su manga lala᷊nnu wuṛṛu 
mamate tumanangngu ringannu hale᷊le mangitou. Manga tugunu apan 
maṛṛansanga wuṛṛu matohassa sarun iapaaṛṛa'a. 
12Manga seennu udde sarun mangaṛṛo ala᷊wo'u pa'aala wuṛṛu walu᷊'annu. I 
mangitou sarun makkimunsa'a manga darandungngu wuṛṛu mapaṛṛa'a 
manga wale᷊nu apan mapia. I mangitou sarun manganu manga watune, 
manga pappalla wuṛṛu letangnge, wua'udde niramme su tahalo᷊angnga. 
13I Ya'u sarun mapaaddo ala᷊wo'u antarinu wuṛṛu musikku kecapinu. 
14Apan Ta'u itantangnga tumba'u sambau watu apan lolo᷊kka, tampa manga 
samakka mammatin soma mangitou. Soa udde ta'e iapararisikka apia. I 
Ya'u, MAWU Apan Atanggaṛṛanne buatte nabbisara.” 
15 MAWU Apan Atanggaṛṛanne nabbisara su soa Tirus, “Tumana'u leta'u 
salleanna sarun mangindon atata'utta napawe maaringikka hahuressan 
awawadonu wuṛṛu aintuli᷊ manga taumata apan tantala᷊nna laṛṛatanna. 
16Naasilo pala᷊ddu pabbiaṛṛannu, manga ratu waussu manga walahanna su 
winggin sahatta sarun dumarisikka wuassu adderan araratuanna, malluatta 
juban araratuanna wuṛṛu laubbi mangitou apan pia sujine, see inuma'ianna 
mangngindo su leta'a. I mangitou lembon matta'utta na'oman sara tawe 
matammudda. 
17Wua'udde i mangitou mangantarin aantari pallala᷊binga indi si'o: 
Naṛṛimunsa'e soa apan raddalo᷊anna! Ala᷊wo'u apalla nisahangginna wuassu 
laudda. Tumanangnge dorone uataṛṛino su tahalo᷊angnga na'oman sara 
taumatan sahatta matta'utta. 
18Orassa indi, sutempo i'o niawaddo, tumana'u manga taṛṛanusa 
mangngindo. Niṛṛumindu'e i mangitou sarangkanambone naasilo 
araṛṛimunsa'a apan tawe iaṛṛangngo.” 

19 MAWU Apan Atanggaṛṛanne nabbisara, “I'o ta'u olaanna mala᷊nnaba ere soa 
apan tawe tumanangne. I Ya'u sarun manaappa si'o ringannu ua'e wuassu 
wantan laudda. 
20Ana see i'o Ta'u iiringnga watukku runian taumata nate tadea'u 
iapaammulu manga taumata wuassu tempon ala᷊mona. Ta'u iwala i'o 
mamanua su runian taumata nate udde, su pattangngannu lanna'u 
winalalanna sarangkalo'engnge, suadio'a ringannu taumata nate. Ne 
letangngu tate atanaanna apia, wuṛṛu i'o tate ireengnga suwallattu taumata 
wiakka. 
21I'o Ta'u olaanna tula᷊dda apan ma'ata'utta, wuṛṛu eteudde panginsueannu 
pabbiaṛṛannu. Manga taumata sarun maddea'a si'o, arawe i'o tate 
asombanganna. I Ya'u MAWU Apan Atanggaṛṛanne buatte nabbisara.” 

Yehezkiel 27 

Antari ipallabingu Tirus 

1-3 MAWU Apan Atanggaṛṛanne nabbisara si ya'u, “Ei taumata apan mattate, 
pangantariten antari pallala᷊binga indi su Tirus, soa su winggin raduhanna 
apan mabbalu᷊'a ringannu tumana'u ala᷊wo'u radduhanna: Tirus, ringannu 
mawunga i'o mabbisara, ‘Araṛṛama'u mangke nasuungnga!’ 
4Si'o laudda naali᷊hidda wale᷊n. I'o niapararisikka ere apalla apan 
maṛṛansangnga. 
5Darandungngu alu aras Wowon Hermon pali᷊aṛṛannu senggonu alu cemara 
wuassu Libanon. 
6Manga daralungu niola'a wuassu manga alu wahewalla su Basan. 
Apampakku apallu niola'a wuassu alu cemara, wuassu taṛṛanusan Siprus 
niranta, lalo᷊gakke gadingnga apan maarega niatokka. 
7Senggotta wuṛṛu waneṛṛanu wuassu linen niola'u Mesir, ringannu anambon 
sujine. Tumaniten alu᷊ssa aola'u manga rasannu, mala᷊ṛṛenessa wuassu Siprus 
kalurene ungu. 

8Mandaralungngu wuassu Sidon wuṛṛu Arwad. Masanaenu sassane 
matatahoalo᷊angnga apan mali᷊nso'a. 
9Manga waseng kalu apan mammanara su apalla uddewe manga base wuassu 
Gebal. Wuassu ala᷊wo'u wanua manga apalla nirumanta ma'ola'a aukku 
paddaraganga. 
10Manga tantara wuassu Persia, Lidia wuṛṛu Libia sinumutta tantaranu. I 
mangitou mangngelen allungnga wuṛṛu araposa waja mangitou su manga 
darandungngu soanu. I mangitou buatte nassumbala mamaddo manga seetta 
wuṛṛu nanamba atatelengngu. 
11Manga tantara wuassu Arwad uariaga su manga darandungngu; manga 
menaranu rariagannu manga taumata wuassu Gamad. Alungngi mangitou 
ua'ele uatantaga su manga darandungngu. Ete i mangitou apan nanuungngu 
araṛṛamagu. 
12I'o mabbalu᷊'u manga saranapa walu᷊'annu apan manambo-nambo watukku 
Spanyol, wuṛṛu maola'a wawaekke i'o nanengkamma sala᷊'a, atta'a, timah 
mawira wuṛṛu timah ma'itumma. 
13I'o mabbalu᷊'a watukku Yunani, su Tubal, wuṛṛu su Mesekh, wuṛṛu naola'a 
wawaekke i'o nanengkamma wuassi mangitou manga allangnga wuṛṛu 
manga saranapa wuassu witu'a. 
14I'o nanu'addu manga saranapanu ringannu awalo᷊n kereta, awalo᷊ 
sassa'eanna wuṛṛu keledai wuassu Bet-Togarma. 
15Tumana'u Rodus nabbalu᷊'a lai ringannu wuṛṛu tumana'u leta'u apanne 
namalli manga saranapa walu᷊'annu ringannu gadingnga wuṛṛu watuli᷊ne. 
16Manga mabbawalu᷊'a wuassu wanuan Siria namalli manga saranapa 
walu᷊'annu wuṛṛu auntungannu manambo atonna. I mangitou mammaekka 
ringannu permata wuassu watu zamrud, mala᷊ṛṛenessa maṛṛamu ungu, 
mala᷊ṛṛenessa pia sujine, linen alu᷊ssa, permata wuassu watu koral wuṛṛu watu 
maṛṛamu delima. 

17Yehuda wuṛṛu Israel nanu'addu saranapanu ringannu gandumma, pula᷊, 
lanan zaitun wuṛṛu rampa-rampa. 
18-19Tumana'u Damsyik namalli saranapa walu᷊'annu wuṛṛu manga 
auntungannu wuṛṛu namaekka ringannu anggore wuassu Helbon, wambulu᷊n 
domba wuassu Sahar, atta'a nisassalla wuṛṛu rampa-rampa. 
20Tumana'u Dedan namaekka manga saranapanu ringannu manga 
mala᷊ṛṛenessa apampakku manga aiananna su awalo᷊. 
21-22Taumatan Arab wuṛṛu tembonannu leta'u Kedar namalli manga 
saranapanu ringannu ana'u domba, domba esakka wuṛṛu ambingnga. Su 
ipamalli manga saranapanu manga mabbawalu᷊'a wuassu Syeba wuṛṛu 
Raema nangapiddu manga permata, wula᷊wanna wuṛṛu rampa-rampa apan 
apianne. 
23Manga soan Haran, Kane, Eden, manga mabbawalu᷊'a wuassu Syeba, manga 
soan Asyur wuṛṛu Kilmad, sarangkanambone mabbalu᷊'a ringannu. 
24I mangitou mabbalu᷊'a si'o laubba mangkapia, mala᷊ṛṛenessa maṛṛamu ungu, 
mala᷊ṛṛenessa pia sujine, manga permadani apan rialu᷊ hatine, wuṛṛu manga 
tali᷊ apan matohassa. 
25Saranapa walu᷊'annu niapiddu wuntuannu apallu ragangnga apan 
wahahewalla. I'o naali᷊hidda apalla apan mawakkatta luranne, apalla apan 
mammare laudda. 
26Manga mandaralungnga nangapiddu watukku tahalo᷊angnga mala᷊langnga. 
I'o nitiupannu anginna ra'i apan masaddatta. 
27Ala᷊wo'u saranapan ragangnga lurannu, anambon matatahalo᷊angnga see 
masanaenu, anambon waseng kalu wuṛṛu mabbawalu᷊ngu, suapan tantara su 
apalla udde, i mangitou sarangkanambone nawuli᷊ nawontolla sutempo i'o 
naṛṛodo'a. 
28Manga matatahalo᷊angngu mangngintuli᷊ mata'utta aintuli᷊ne ia'aringikka su 
manga apannu tahalo᷊angnga. 

29Orassa indi apalla udde nitantangke, anambon matatahalo᷊angngu nawitte 
su ammaranne. 
30I mangitou lulluain ola'u pabbiaṛṛannu, sassali᷊omanna wuṛṛu lulluai 
ringannu massusa. I mangitou nanali᷊awukku awu su pua wuṛṛu tinumali᷊nggi 
sulalu᷊mmu awu tatiala massusa. 
31Ana waugu i'o i mangitou nallunggukka pua, nalluṛṛen laubba karongnga 
napenen asasusa. I mangitou lulluai lullalo᷊ wuṛṛu lullallun ola'u wiakku. 
32Wua'udde i mangitou nangantarin sambau antarin pallala᷊binga, ‘Tirus, isai 
ro'ammu? Tirus, su tahalo᷊angnga i'o orassa indi nimoune. 
33Sutempo i'o namare laudda ringannu luranna apan nasadda-saddatta, i'o 
nanuungngu hausannu manga walahanna; manga ratu lai niolangngu ala. 
34Orassa indi i'o naṛṛodo'e, naṛṛimunsa'a su wantan tahalo᷊angnga. Anambon 
masanaenu wuṛṛu anambon luranna nawuli᷊ suadio'a ringannu su tangngan 
tahalo᷊angnga.’ 
35Anambon taumata apan uatana'a su apanne nata'utta naaringikka ola'u 
wiakku. Manga ratu mangitou lai lembon matta'utta; atata'utta aasiloanna su 
manga hati mangitou. 
36I'o nawuli᷊ tawe baddi'a saran mala᷊nnu-la᷊nnu. Manga mabbawalu᷊'a su 
ahewallu runia nabbali᷊ niṛṛumindu'a ana waugu matta'utta sarun aṛṛiannu 
pala᷊ddu wiakka ereudde.” 

Yehezkiel 28 

Ratun Tirus niṛṛuumanna 

1 MAWU nabbisara si ya'u, 
2“Ei taumata apan mattate, walo᷊a'e si ratun Tirus, apa apan i 
Ya'u MAWU Apan Atanggaṛṛanne mabbalo᷊ si tou, ‘Ringannu mawunga i'o 
mangngantimma i'o monganna apan ua'ianna su pattangngannu 
tahalo᷊angnga. Wotongnge lai i'o mamunga ere monganna, arawe paanaunge, 
i'o tumba'u taumata wiasa. 

3Sunnanu i'o mappandeanna wuassi Danel, na'oman sara tawe addapingnga 
apan uawuni si'o. 
4I'o napa'attu asingkatta wuṛṛu pasasunnanu ipangammulu darotongnga, 
wula᷊wanna wuṛṛu sala᷊'a. 
5Atonna, i'o pande maddagangnga wuṛṛu orassa indi naalate, wuṛṛu 
pa'aalanu udde naaola'a si'o mawunga!’ ” 
6-7 MAWU Apan Atanggaṛṛanne nabbisara, “Ei Tirus, ana waugu i'o massunna 
watangannu ere lai Ruata, i Ya'u sarun mandolokku tantara waine apan 
lembon maṛṛagissa iapapangalo si'o. I mangitou sarun makkimunsa'a ala᷊wo'u 
araṛṛansangu apan buatte niolangngu ana waugu ala᷊mattu asingkannu wuṛṛu 
pasasunnunanu. 
8I'o sarun pateanna wuṛṛu ilabbinga sulalu᷊mmu tahalo᷊angnga. 
9Ne, napawe nia'omante tempone udde, ta'e wotongngewe i'o mabbisara 
manungku i'o Ruata? Su saruannu manga mamamatenu, nasemakke 
manungku i'o tumba'u taumata wiasa. 
10I'o sarun mate ere lai taumata dale᷊bone ana waugu nipaten taumata raho 
apan tawe maaillala᷊ Ruata. I Ya'u, MAWU Apan Atanggaṛṛanne buatte 
nabbisara.” 

Ananawo ratun Tirus 

11 MAWU nabbisara apia si ya'u, wisara-Ne, 
12“Ei taumata apan mattate, lalluaite si ratun Tirus. Pasingkata'e apa apan i 
Ya'u, MAWU Apan Atanggaṛṛanne mabbisara si tou, ‘I'o buatte naola'a 
waneṛṛan asasuungnga; dorone i'o mangke pande wuṛṛu maṛṛamaga! 
13Tampa atatanaannu su Eden, wawaila᷊nnu Ruata. Laungngu lalo᷊gaṛṛannu 
ala᷊wo'u permata: watun delima wuṛṛu intan, topas, watu pirus, watu yakut, 
ratna, cempaka, watu nilam, zamrud wuṛṛu watu alkali maṛṛamu. Lalo᷊gakka 
wula᷊wannu lai manambo. Manga saranapa udde niola'a hausannu su allo i'o 
niriaddi. 

14Mala'ekatta apan maata'utta Ta'u iaddo isudde iapariagga si'o. I'o uatana'a 
su wowone-U apan na'ukkassa wuṛṛu u'amatta su pattangngannu watu 
permata apan lullendappa. 
15Pallala᷊gunu nasuungnga ro'en i'o niriaddi na'oman sara i'o mannattakke 
ma'ola'a ala᷊le᷊o. 
16I'o tawe atanaanne mabbalu᷊'a, wuṛṛu eteudde apan nangapiddu watukku 
araṛṛagissa wuṛṛu rosa. Ne i'o Ta'u nilimbuaṛṛanna wuassu wowone-U apan 
na'ukkassa, wuṛṛu mala'ekatta uariaga si'o nallimbuakka si'o wuassu 
pattangngannu permata apan lullendappa udde. 
17Hatinu apan maṛṛamaga naa'ola'a si'o mawunga wuṛṛu atatelengnga 
naaola'a si'o mammanara woddo. Ana waugu udde i'o Ta'u iwantinga su leta'a 
wuṛṛu Ta'u olaanna pananaunganna su manga ratu waine.’ ” 
18 MAWU nabbisara, “Ei Tirus, i'o nandale᷊o manga tampa 
patataṛṛamawuannu ana waugu manga pasasala᷊ wuṛṛu pallali᷊nga sutempo 
uawawalli. Ana waugu udde i'o Ta'u tutunganna ma'oman sara mappatakku 
leta'a. Anambon taumata apan ma'ellega si'o tumba'u ma'asilo awu. 
19I'o nawuli᷊te saran mala᷊nnu-la᷊nnu. Anambon walahanna apan masingkannu 
nabbali᷊ mangngindo ana waugu matta'utta maola'a lai ere i'o.” 

Nubuatta su ola'u ṛuumanna su Sidon 

20 MAWU nabbisara si ya'u, 
21“Ei taumata apan mattate, wontehete soa Sidon. 
22Pasingkata'e su tumanangnge manungku i Ya'u MAWU Apan Atanggaṛṛanne 
mabbisara si mangitou, ‘I Ya'u indi seennu, ei Sidon. Manga taumata sarun 
maddalo si Ya'u ana waugu inolaang-Ku su saruannu. Sutempo i Ya'u 
nakkuumannu tumanangngu, i mangitou sarun maasingkatta manungku ete 
i Ya'u MAWU apan na'ukkassa. 
23I Ya'u sarun mandantan ala᷊ṛṛusa'itta, wuṛṛu mamalan daṛṛa mangngelekka 
su manga lala᷊nnu. I'o sarun pangaloannu seetta wuassu ala᷊wo'u pappi'uanne, 

wuṛṛu tumanangngu sarun pateanna. Ne i'o masingkatte manungku ete i 
Ya'u MAWU.’ ” 

Israel sarun al᷊amatanna 

24 MAWU nabbisara, “Manga wanua ali᷊ndonganne apan buatte nallobbossa 
Israel, tate maola'a sambau roa'a wuṛṛu larangnga apan maataddu'a Israel. I 
mangitou sarun maatutukka manungku ete i Ya'u MAWU Apan 
Atanggaṛṛanne.” 
25 MAWU Apan Atanggaṛṛanne nabbisara, “I Ya'u sarun mangammullu manga 
taumatan Israel wuassu manga wanua marau sutampa i mangitou apan 
buatte Ta'u nisali᷊awukka, wuṛṛu anambon balahanna sarun maasingkatta i 
Ya'u na'ukkassa. Walahannu Israel sarun matana'a apia su leta'i mangitou 
sassane, leta'a apan buatte Ta'u nionggolla si allang-Ku Yakub. 
26I mangitou sarun mabbiakka ringannu matammudda isudde wuṛṛu 
mapararisikku manga wale᷊n see ma'ola'a manga waillu anggore. I Ya'u sarun 
makkuumannu anambon ali᷊ndonganni mangitou apan buatte 
nangalu᷊andaga si mangitou, ma'oman sara Israel maola'a mala᷊ngnganna. Ne 
i mangitou masingkatte manungku ete i Ya'u, MAWU Ruata mangitou.” 

Yehezkiel 29 

Ṛuumanna su Mesir 

1Su allo appulo᷊duane wula᷊nna appulo᷊ne, sulalu᷊mmu tonna appulo᷊ne 
sutempo i yami niwuangnga, MAWU nabbisara si ya'u, 
2“Ei taumata apan mattate, pakkammai'o ratu Mesir. Walo᷊a'a si tou 
manungku i tou wuṛṛu anambon tumana'u Mesir sarun iṛṛuumanna.” 
3 MAWU Apan Atanggaṛṛanne nandolo'u iapapasingkatta su ratu Mesir tanata 
indi, “I ya'u indi seennu, ei wuala masallakka apan uala᷊llowanga su salu᷊kka. 
I'o mammahia manungku Salu᷊kku Nil uddewe pussa'anu wuṛṛu manungku 
ete i'o apan na'ola'a. 

4I Ya'u sarun mantaingngu aaitta su ola᷊nu wuṛṛu mandeettu manga inassa su 
onammu. Wua'udde i'o Ta'u wollenganna sumabbangnga wuassu Salu᷊kku Nil 
ringannu ala᷊wo'u inassa apan uareetta su onammu udde. 
5Wua'udde i'o wuṛṛu ala᷊wo'u inassa udde Ta'u ituntungnga su wadda'u anne. 
Wadangngu sarun mawantingnga su leta'a wuṛṛu tumala᷊llada isudde. Tawe 
sarang sangkatou apan mallabingu. Wadangngu sarun Ta'u ionggolla su 
manga manu'u winalanganna wuṛṛu manga winatangnga waine iapa'inassa. 
6Ne anambon tumana'u Mesir maasingkatte manungku ete i Ya'u MAWU.” 
MAWU nabbisara, “Ei walahannu Mesir! Taumatan Israel mangngantimma 
sasumbalanu, arawe inauranna i'o tumba'u naali᷊hidda sambau ta'inna apan 
lome. 
7Sutempo i mangitou uaunsandakka si'o, i'o napaddi wuṛṛu nangusu'a 
anggale᷊a'i mangitou, na'oman sara liuddi mangitou naggali᷊sa. 
8Ana waugu udde i Ya'u, MAWU Apan Atanggaṛṛanne, mamasingkatta si'o, 
manungku i Ya'u sarun mandolokku tantara apan sarun mamangalo si'o 
ringannu hale᷊le, wuṛṛu mamate tumanangnge see manga winatangngu. 
9Mesir sarun mabbali᷊ leta'a apan mala᷊nnabba. Ne i yamiu masingkatte 
manungku ete i Ya'u MAWU.” MAWU nabbisara, “Ei ratu Mesir! Ana waugu 
i'o nabbisara manungku Salu᷊kku Nil udde pussa'anu wuṛṛu manungku ete i'o 
apan na'ola'a, 
10ne i Ya'u naola'e seennu, wuṛṛu seettu Salu᷊kku Nil pussa'anu. Ahewallu 
Mesir sarun Ta'u olaanna leta'a apan mala᷊nnabba manattakka wuassu soa 
Migdol su sawannakka maddatingngu soa Aswan su timukka, ma'oman sara 
passarannu Sudan. 
11Tawe taumata ara'e winatangnga apan umamatta isudde. Ala᷊nnune appatu 
pulo᷊ su tonnane tawe taumata apan matana'a isudde. 
12I Ya'u sarun ma'ola'a Mesir mala᷊nnabba ma'oman sara suwallattu manga 
wanua mala᷊nnabba waine, ete Mesir apan ala᷊nnawanne. Ala᷊nnune appatu 
polo᷊ su tonnane manga soa su Mesir sarun maola'a manga tuidda apan 

maddale᷊oanna wuassu manga tuiddu soa waine. Walahannu Mesir sarun Ta'u 
olaanna manga taumata massali᷊u. I mangitou sarun massali᷊awukka su 
ala᷊wo'u wanua wuṛṛu matana'a su pattangngannu walahanna waine.” 
13 MAWU Apan Atanggaṛṛanne nabbisara, “Ei walahannu Mesir, napawe 
nasuete appatu pulo᷊ su tonanne udde, i yamiu Ta'u iapidda apia 
mabbelengnga sutampa i yamiu nisali᷊awukka. 
14I yamiu sarun Ta'u iapaapia wuṛṛu Ta'u irolokka matana'a su Mesir samba'a 
timukka, leta'a niariadiannu. Poiaroddi i yamiu sarun ma'ola'a araratuanna 
apan lome, 
15apan alo᷊meanne su ahewallu runia. I Ya'u sarun ma'ola'a si yamiu 
tumaniten lome na'oman sara i yamiu tawe mapamarenta manga walahanna 
waine ara'e mamunga batangannu si mangitou. 
16Israel tate lai maddorongnga sasumbala si'o. Pala᷊ddu pabbiaṛṛannu ei 
walahannu Mesir sarun mapanaungngu Israel aroddi niali᷊wune 
mangngasakku Mesir, ere buatte niolangne. Ne Israel naasingkatte 
manungku ete i Ya'u MAWU Apan Atanggaṛṛanne.” 

I Ratu Nebukadnezar sarun mamaddo Mesir 

17Su allo paarorone wula᷊nna paarorone sulalu᷊mmu tonna ruan pulo᷊ pitu 
sutempo i yami niwuangnga, MAWU nabbisara si ya'u, 
18“Ei taumata apan mattate, i Ratu Nebukadnezar wuassu Babel tantala᷊nna 
mammangalo Tirus. I tou nandolokku manga tantarane mamasanna manga 
winabbawa aroddi awakkanne, na'oman sara pua mangitou nabbali᷊ 
lunggukka wuṛṛu wambangngi mangitou nangkalisi, arawe mawae ratu 
aroddi lai tantarane tawe naasomba hessine wuassu inasaharanne udde. 
19Ana waugu udde, i Ya'u MAWU Apan Atanggaṛṛanne nabbisara: Leta'u 
Mesir sarun Ta'u ionggolla si Ratu Nebukadnezar. I tou sarun mangaṛṛo 
wuṛṛu maṛṛampassa see maṛṛootta anambon pa'aala Mesir maola'a 
lala᷊ntakku tantarane. 

20Leta'u Mesir Ta'u ionggolla si tou maola'a lala᷊ntakku manga inasaharanne, 
ana waugu tantarane buatte nammanara huna-U. I Ya'u, MAWU Apan 
Atanggaṛṛanne buatte nabbisara. 
21Napawe olangnge udde nariaddite, i Ya'u sarun ma'ola'a Israel walahanna 
apan matohassa, wuṛṛu nangonggollu tempo si'o Yehezkiel, mabbisara 
ringannu apulunu sassane ma'oman sara awadaalla wotongnge 
maddaringikka si'o. Ne i mangitou masingkatte manungku ete i Ya'u MAWU.” 

Yehezkiel 30 

MAWU sarun makkuumannu Mesir 

1 MAWU nabbisara apia, wisara-Ne, 
2-3“Ei taumata apan mattate, pani'atte wuṛṛu walo᷊a'e su walahannu Mesir apa 
apan i Ya'u MAWU Apan Atanggaṛṛanne nabbisara si mangitou. Sala᷊ndete 
wuṛṛu lalluaite arendi: Uare! Allo MAWU maranite! I tou ringannu mali᷊hakka 
sarun mammanara. Allo marandumma wuṛṛu pia binabbawa, tempone 
manga walahanna sarun manengkamma ṛuumanna. 
4Asasilaka apan wahewalla sarun maṛṛia'a su Sudan. Su Mesir sarun pia 
pangalo. Manga sasamba sarun matontongnga; ahewallu wanua 
nipangaṛṛoanna wuṛṛu niola'a winalala᷊nna. 
5Sulalu᷊mmu pangalo udde sarun iapate lai manga tantara nissewanna 
wuassu Sudan, Lidia, Libia, Arab, Kub wuṛṛu lai wuassu walahang-Ku 
sassane.” 
6 MAWU Apan Atanggaṛṛanne nabbisara, “Wuassu Migdol su sawannakka 
maddatingngu Aswan su timukka, anambon hawe Mesir sarun mapuli᷊dda 
sulalu᷊mmu pangalo. Wuṛṛu tantara Mesir apan mawunga udde sarun 
maṛṛimunsa'a uatale᷊ṛṛonga. I Ya'u MAWU Apan Atanggaṛṛanne buatte 
nabbisara. 

7Wanua udde sarun mariaddi wanua apan tawe damene suwallattu manga 
wanua mala᷊nnabba waine lai, wuṛṛu manga soane sarun mabbali᷊ manga 
tuidda. 
8Sutempo i Ya'u nanoṛṛobba Mesir wuṛṛu namate anambon hawene, i 
mangitou masingkatte manungku ete i Ya'u MAWU. 
9Napawe allo udde nia'omante, wuṛṛu Mesir naṛṛimunsa'e, i Ya'u sarun 
mandolokku manga daroloṛṛanna ringannu manga apalla ipamaṛṛindu'a 
manga taumatan Sudan apan tawe antage udde, ne i mangitou sarun 
mata'utta. Atonna, allo udde sarun dumanta!” 
10 MAWU Apan Atanggaṛṛanne nabbisara, “I Ya'u sarun mapaatti Ratu 
Nebukadnezar wuassu Babel ipakkimunsa'a anambon pa'aalan Mesir. 
11I Nebukadnezar suadio'a ringannu tantarane apan tawe ampungne sarun 
dumanta wuṛṛu makkimunsa'a leta'a udde. I mangitou sarun mamangalo 
Mesir ringannu hale᷊le, wuṛṛu manga winalu᷊nanna sarun uatale᷊ṛṛonga su 
wanua udde. 
12I Ya'u sarun mapaamaran Salu᷊kku Nil wuṛṛu manantillu ahewallu Mesir su 
manga taumata lale᷊o. Manga taumata raho sarun Ta'u irolokka 
iapaṛṛimunsa'a wanua udde. I Ya'u, MAWU, buatte nabbisara.” 
13 MAWU Apan Atanggaṛṛanne nabbisara, “I Ya'u sarun makkimunsa'a manga 
paalu᷊anna wuṛṛu manga monganna su Memfis. Tate lai ratu su Mesir. 
Anambon tumanangne sarun Ta'u olaanna matta'utta. 
14Ahewallu Mesir timukka sarun Ta'u olaanna mala᷊nnaba wuṛṛu soan Soan 
su sawannakka sarun Ta'u soṛṛowanna. Tebe inangngu soa udde sarun Ta'u 
iṛṛuumanna, 
15wuṛṛu paa'alane sarun Ta'u ṛimunsaanna. I Ya'u sarun mamallossu asasa'u-
U si Pelusium, soa apan nabbali᷊ tanda batu Mesir, 

16wuṛṛu soa udde sarun lembon matataṛṛangnga. Atonna, i Ya'u sarun 
manoṛṛobba Mesir. Manga darandungngu soa Tebe sarun maṛṛa'a wuṛṛu soa 
udde sarun sanggiurannu manawangnga. 
17Manga umbasannu soa Heliopolis wuṛṛu Bubastis sarun mate sulalu᷊mmu 
pangalo, wuṛṛu manga wawine sarun sametanna. 
18Sutempo i Ya'u manginsue awawantugu Mesir wuṛṛu manganu taṛṛinone 
apan ipammungane, Tahpanhes sarun oopannu ararandumma wuṛṛu manga 
wawinene sarun sametanna. 
19Etearoddi i Ya'u sarun makkuumannu Mesir, ne i mangitou masingkatte 
manungku ete i Ya'u MAWU.” 

Awawantugu Mesir nasue 

20Su allo appitune wula᷊nna paarorone sulalu᷊mmu tonna mapulo᷊assa 
sutempo i yami niwuangnga, MAWU nabbisara si ya'u, 
21“Ei taumata apan mattate, i Ya'u buatte namaddi ta'iakku ratu Mesir, wuṛṛu 
taweddu apan mama'issa ta'iakke udde ara'e maṛṛamissa tadea'u umule᷊ 
wuṛṛu mabbali᷊ matohassa ipangagassa hale᷊le apia. 
22I Ya'u MAWU Apan Atanggaṛṛanne nabbisara: i Ya'u indi seettu ratun Mesir, 
wuṛṛu ta'iakke ruan ba'a sarun Ta'u paddianna, mawae iapa ta'e matohassa 
ara'e lai iapa napaddite. Ne hale᷊le udde sarun manawo wuassu limane. 
23I Ya'u sarun manali᷊awukku taumatan Mesir su ahewallu runia. 
24Ana see Ta'u tohassanna ta'iakku ratun Babel, wuṛṛu Ta'u iaddo hele᷊le-U su 
limane. Arawe ta'iakku ratu Mesir sarun Ta'u paddianna ma'oman sara i tou 
sumali᷊omanna wuṛṛu mate su saruannu ratun Babel, seenne. 
25Atonna, ratu Mesir sarun Ta'u iapaalo᷊me, arawe ratun Babel sarun Ta'u 
tohasanna. Napawe i Ya'u mangonggollu hale᷊le-U si tou, wuṛṛu i tou 
mamatte watukku Mesir, i mangitou sarun maasingkatta manungku ete i 
Ya'u MAWU. 



2179 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

26I Ya'u sarun manali᷊awukku manga taumatan Mesir su ahewallu runia. Ne i 
mangitou masingkatte manungku ete i Ya'u MAWU.” 

Yehezkiel 31 

Mesir nisumandingnga ere cemaran Libanon 

1Su allo paarorone wula᷊nna atallune sulalu᷊mmu tonna mapulo᷊assa sutempo 
i yami niwuangnga, MAWU nabbisara si ya'u, 
2“Ei taumata apan mattate, walo᷊a'e tanata-U indi su ratu Mesir wuṛṛu su 
anambon balahanne: Tumaniten bahewalla awawantugu! Taweddu 
wotongnge maola'a ro'ammu! 
3I'o naali᷊hidda cemaran Libanon apan maṛṛansangnga napenen rannane apan 
uasaṛṛihalo maṛṛamaga. Alune matuli᷊dda wuṛṛu matolengnga otongnge 
naddatingngu winabbawa. 
4I tou tinumuwo ana waugu ua'ene natimu. Salu᷊kka sulalu᷊mmu leta'a 
nangonggollu anna, namokka ala᷊wo'u ṛamunne, wuṛṛu naṛṛolo manga 
aaluanna waine. 
5Ana waugu ua'ene tawe mahaingnga, tatuwone masuwukka, rannane 
masallakka wuṛṛu malo᷊'engnga. Wuassu ala᷊wo'u aalu᷊anna su manga 
mahurangnge, ete i tou apan ala᷊ngkasanne uasampali᷊u. 
6Ala᷊wo'u manu'u winalanganna massala᷊kka su angkanaene. Winatangnga 
matengnga naṛṛana'a su alu᷊ngne. Anambon balahanna wahewa su ahewallu 
runia inuma'ianna su alu᷊nge. 
7Aaluanna udde maṛṛansangnga ellehanna; alune matuli᷊dda, rannane 
malo᷊'engnga. Ṛamunne nusippa malalu᷊mma naddatingngu ali᷊matang kua'e 
sulalu᷊mmu leta'a. 
8Manga punnu cemara su Eden, wawaila᷊nnu Ruata tawe iasulu᷊ngngi tou. 
Tawe cemara apan botongne maala᷊wangnga si tou, tawe aalu᷊anna apan 
aroddi alo᷊'engnge rannane. Atonna, su wawaila᷊nnu Ruata tawe aalu᷊anna 
aṛṛansangnge ere i tou. 

9Ete i Ya'u apan na'ola'a si tou maṛṛansangnga ringannu manga rannane apan 
malo᷊'engnga wuṛṛu masaṛṛihalo. Ala᷊wo'u aalu᷊anna su wawaila᷊nnu Ruata 
mannaungnga lale᷊o si tou. 
10Ana waugu udde, i Ya'u, MAWU Apan Atanggaṛṛanne, namasingkatta si'o 
apa apan sarun mariaddi su aalu᷊anna apan otongnge naddatingngu 
winabbawa udde. Ana waugu lembon matanggakka, i tou aatambanna 
wungane. 
11Ne i Ya'u manola᷊'i tou wuṛṛu sarun manantilla su tembonannu araratuanna 
waine, apan sarun ma'ola'a si tou uasulu᷊ngngu ala᷊le᷊one. 
12Tantaran araratuanna waine apan tawe ampungnge sarun manuwangnga 
si tou ana see iwalane. Angkanaene apan napaddite mannawote su anambon 
bowone wuṛṛu wawala᷊nnu wanua udde. Anambon balahanna apan uatanaa'a 
su alu᷊ngnge sarun massali᷊u manantangngi tou. 
13Manga manu'u winalanganna sarun dumanta wuṛṛu umarunna su manga 
aalu᷊anna apan naṛṛaate udde, wuṛṛu manga winatangnga matengnga sarun 
maṛṛinda manga rannane. 
14Sarangkanambone udde mariaddi tadea'u manattakka orassa indi, tate lai 
aaluanna apan tumuwo atanggakke ereudde; tate lai puiddu aalu᷊anna apan 
maddatingngu winabbawa salaiwe maasomba ua'e manambo-nambo. 
Sarangkanambone sarun mate ere taumata apan mattate, wuṛṛu maammullu 
manga taumata apan buatte sinumossokka su runian taumata nate.” 
15Etearendi wisara MAWU Apan Atanggaṛṛanne, “Amungkangngu aaluanna 
udde sinumossokka su runian taumata nate, i Ya'u mandolokku ua'e 
sulalu᷊mmu leta'a maṛṛamone tatialan lullalo᷊. I Ya'u sarun manaṛṛangnga 
ua'en salu᷊kka wuṛṛu maṛṛapinga manga sungene. Ana waugu aaluanna udde 
natete, i Ya'u sarun mandantan ararandumma su manga wowonen Libanon 
wuṛṛu mapatolangngu anambon aaluanna su mahurangne. 
16Sutempo aaluanna udde Ta'u niapasossokka su runian taumata nate, 
tingikku aemangnge sarun mangio'u manga walahanna. Anambon aaluanna 

su Eden wuṛṛu manga aaluanna apan nipile su Libanon apan naasomba ua'e 
manambo-nambo, wuṛṛu apan sinumossokke su runia ali᷊uwowane sarun 
lumuassa ringannu aema'u aaluanna udde. 
17I mangitou sarun manantuṛṛutta watukku runian taumata nate wuṛṛu 
maammulli mangitou apan nanawote dorone. Wuṛṛu sarangkanambone apan 
dorone ua'ianna su alu᷊ngngu aalu᷊anna udde sarun isali᷊awukka suwallattu 
manga walahanna. 
18Aaluanna udde sasummandingngu ratu Mesir wuṛṛu walahanne. Tawe 
aaluanna su Eden apan aroddi atanggakke wuṛṛu mawantuga. Arawe orassa 
indi, ere manga aaluanna lai su Eden, aaluanna udde lai sarun sumossokka 
watukku runian taumata nate wuṛṛu maammulli mangitou apan tawe 
maaillala᷊ Ruata wuṛṛu ringanni mangitou apan nate sulalu᷊mmu pangalo. I 
Ya'u, MAWU Apan Atanggaṛṛanne buatte nabbisara.” 

Yehezkiel 32 

Ratu Mesir nisumandingnga su wuala 

1Su allo paarorone wula᷊nna mapulo᷊ dua tonna mapulo᷊ dua sutempo i yami 
niwuangnga, MAWU nabbisara si ya'u, 
2“Ei taumata apan mattate, onggole᷊'on tatagu apan maṛṛagissa su ratu Mesir. 
Walo᷊a'e tanata-U indi si tou, ‘I'o nattanno ere singa parangganga suwallattu 
manga walahanna, arawe i'o naali᷊hidda wuala apan mannalangnga 
sulalu᷊mmu ua'e. Leddanu mallabukka wuṛṛu mannapadda ala᷊wo'u salu᷊kka. 
3Sutempo manga walahanna uaammulla, i Ya'u sarun manametta si'o 
ringannu soma-U, wuṛṛu mamalan manga walahanna udde wole᷊ngannu 
watukku ammaranne. 
4I'o sarun Ta'u iwantingnga su leta'a wuṛṛu anambon manu'u winalanganna 
see winatangnga wuassu ahewallu runia sarun Ta'u irolokka iapa'inassa si'o. 
5Ana see manga wowone wuṛṛu manga wawala᷊nne sarun Ta'u peneannu 
manga winalu᷊nannu apan mawukku'a udde. 

6Daṛṛanu sarun Ta'u iwoso ma'oman sara maṛṛolo manga wowone wuṛṛu 
mamene manga salu᷊kka. 
7Sutempo i Ya'u mamate si'o, langitta sarun Ta'u oosanna wuṛṛu manga 
anumpitanna Ta'u paddumanna. Matannallo sarun Ta'u iwuni sulalu᷊mmu 
winabbawa wuṛṛu wula᷊nna tate semakke. 
8Atonna, ala᷊wo'u semakka su langitta sarun Ta'u paddumanna, wuṛṛu runia 
Ta'u olaanna wasa tuudda. I Ya'u, MAWU Apan Atanggaṛṛanne buatte 
nabbisara. 
9Sutempo i Ya'u namasingkattu watti'a su ola'u araṛṛimunsangu su manga 
wanua apan awaganannu, manambo walahanna nabbali᷊ sussinggawanga. 
10Atonna, i Ya'u sarun mallimben hale᷊le-U wuṛṛu mamaddonu. Sutempo 
udde i mangitou sarun mangngindon atata'utta wuṛṛu mangngiladda ana 
waugu matta'utta mate.’ ” 
11 MAWU Apan Atanggaṛṛanne nabbisara su ratun Mesir, “Hale᷊len ratun 
Babel sarun iwatte si'o. 
12Manga tantara wuassu manga walahanna apan maṛṛagissa sarun Ta'u 
irolokka manawutta hale᷊le mangitou sarun maṛṛata anambon tumanangngu. 
Tumanangngu wuṛṛu ala᷊wo'u apa apan ipammunganu sarun mawuli᷊ 
maṛṛimunsa'a. 
13Winatangngu sarun Ta'u ṛatanna su winggi manga salu᷊kka sutempa i 
mangitou ma'inumma. Mawae ete taumata aroddi lai winatangnga tate 
mapallabukka ua'en salu᷊kka udde apia. 
14Ne manga salu᷊kka su wanuanu sarun Ta'u iapaatilangnga wuṛṛu Ta'u 
iapa'elekka ringannu matino. I Ya'u, MAWU Apan Atanggaṛṛanne buatte 
nabbisara. 
15Napawe Mesir Ta'u olaanna wadda'u anne apan mala᷊nnabba, see Ta'u 
pateanna sarangkanambone apan utana'a isudde, i mangitou sarun 
maasingkatta manungku ete i Ya'u MAWU. 

16Tatagu apan maṛṛagissa indi sarun maola'a aantarin lalla᷊lo᷊. Manga wawine 
wuassu manga walahanna waine sarun mangantari maola'a tatiala lullalo᷊ su 
Mesir wuṛṛu anambon tumanangnge. I Ya'u, MAWU Apan Atanggaṛṛanne 
buatte nabbisara.” 

Runian taumata nate 

17Su allo mapulo᷊ li᷊ma wula᷊nna paarorone sulalu᷊mmu tonna mapulo᷊ dua 
sutempo i yami niwuangnga, MAWU nabbisara apia si ya'u, 
18“Ei taumata apan mattate, lallalo᷊te su lalo᷊ṛṛon soa su Mesir. Doloṛṛa'e i 
mangitou watukku runian taumata nate suadio'a ringannu manga wanua 
apan matohassa waine. 
19Walo᷊a'e si mangitou, ‘Su sunnanu ete i yamiu apan aṛṛamahanne? I yamiu 
sarun lumintikka su runian taumata nate, wuṛṛu iapala᷊llowanga suwallattu 
manga taumata apan tawe maaillala᷊ Ruata.’ 
20Walahannu Mesir sarun nate suadio'a ringanni mangitou apan nate 
sulalu᷊mmu pangalo. Halele sammata nariahite ipamate si mangitou 
sarangkanambone. 
21Manga pahlawanna apan waṛṛani wuṛṛu manga taumata apan napapangalo 
nanamba'a Mesir mannalo᷊ho ringannu lulluassa darantan taumata Mesir su 
runian taumata nate. I mangitou u'ui arendi, ‘Manga taumata apan waggan 
Duata udde natete sulalu᷊mmu pangalo. Orassa indi i mangitou nirumantate 
isindi wuṛṛu tinumatterete isindi!’ 
22-23Asyur tinumatterete poiaroddi, tatalliwunannu holangngu manga 
tantarane. I mangitou sarangkanambone natete sulalu᷊mmu pangalo. 
Labbingi mangitou udde su wageangnge apan ala᷊lu᷊manne su runian taumata 
nate. Sutempo ta'e wiakka, i mangitou mammata'utta su runia. 
24-25Elam poiaroddi lai ringannu holangngu tantarane uapali᷊wutta si tou. 
Tawe nisunatta, i mangitou sarangkanambone nate sulalu᷊mmu pangalo, ana 
see nilumintukke su runian taumata nate. Sutempo wiakka, i mangitou 
mammata'utta, arawe orassa indi i mangitou natete wuṛṛu ṛinone 

mamasanna asasili suadio'a ringannu manga taumata apan natete sulalu᷊mmu 
pangalo. 
26Mesekh wuṛṛu Tubal isudde lai, papali᷊wutannu holangu manga tantara 
mangitou. Ringannu tawe nisunatta, i mangitou sarangkanambone nate 
sulalu᷊mmu pangalo. Sutempo wiakka, i mangitou mammata'utta su runia. 
27I mangitou tawe nilabbingnga ringannu mawantuga ere pahlawanna 
sutempo dorone apan sinumossokka su runian taumata nate ringannu ahidda 
nasuungnga. Manga pahlawanna udde nilabbinga ringannu hale᷊le 
aillulu᷊nanna wuṛṛu allungnga uarandanga su ro'o Sutempo ta'e wiakka, 
manga pahlawanna udde matohassa na'oman sara mammata'utta ala᷊wo'u 
taumata. 
28Etearoddi taumata Mesir sarun ilabbinga wuṛṛu iapatattere su tangnga 
manga taumata apan wagga Duata wuṛṛu nate sulalu᷊mmu pangalo. 
29Edom poiaroddi ringannu anambon ratu wuṛṛu tembonanne. Dorone i 
mangitou udde manga tantara apan matohassa, arawe orassa indi i mangitou 
uala᷊llowangke su runian taumata nate su sampunna ringannu manga 
taumata nate waine apan waggan Duata. 
30Anambon parinsi wuassu sawannakka udde poiaroddi, aroddi lai manga 
taumatan Sidon. Dorone taṛṛino mangitou nandatan atata'utta, arawe orassa 
indi i mangitou niapaasili wuṛṛu ringannu tawe nisunatta sinumossokka su 
runian taumata nate suadio'a ringannu manga taumata nate sulalu᷊mmu 
pangalo. Poiaroddi i mangitou uala᷊llowangnga wuṛṛu uapasanna pasasala᷊ su 
sampunna ringannu manga taumata apan sinumossokka su runian taumata 
nate. 
31Amungkangngu ratu Mesir wuṛṛu tantarane na'oma su runian taumata nate 
wuṛṛu ma'ellega anambon taumata udde apan nate sulalu᷊mmu pangalo, i 
mangitou sarun maapendamma malu᷊assa. I Ya'u MAWU Apan Atanggaṛṛanne 
buatte nabbisara. 

32Ete i Ya'u apan na'ola'a ratu Mesir napasabbangu atata'utta su manga 
taumata apan wiakka, arawe i tou wuṛṛu tantarane sarun mawiṛṛua wuṛṛu 
iapala᷊llowanga suadio'a ringannu anambon taumata apan waggan Duata 
wuṛṛu nate sullu᷊mmu pangalo. I Ya'u MAWU Apan Atanggaṛṛanne buatte 
nabbisara.” 

Yehezkiel 33 

Ruata nanenegi Yehezkiel naola'a mandariaga 
(Yeh. 3:16-21) 

1 MAWU nabbisara apia si ya'u, wisara-Ne, 
2“Ei taumata apan mattate, walo᷊a'e su walahannu manungku napawe i Ya'u 
mandantan pangalo su sambau wanua, eteindi apan sarun mariaddi. 
Tumana'u wanua udde sarun mamile suwallatti mangitou sangkatou 
mandariaga. 
3Amungkangngu mandariaga udde maasilo seetta rumanta, i tou 
mapatuntingikku tatialan asasilaka tadea'u anambon taumata mandiahite. 
4-5Isai-sai apan maaringikka tatialan silaka udde arawe tawe maddaringikka, 
wuṛṛu seetta nirumantate wuṛṛu mamate si tou, ne i tou nate ana waugu 
sala᷊ne sassane. Unnu wisara i tou nangareggan tatialan silaka udde, i tou 
sarun masala᷊matta. 
6Arawe amungkangngu mandariaga udde naasilo seetta nirumanta wuṛṛu i 
tou tawe napantuntingikku tatialan silaka, see seetta namate manga taumata 
marosa udde, winabbawa su ola'u papate mangitou Ta'u ipandansilanna si 
tou. 
7Ei taumata apan mattate, i'o Ta'u pileanna maola'a mandariaga walahannu 
Israel. Walo᷊a'a si mangitou tatagu indi: 
8Amungkangngu i Ya'u mamasingkatta manungku sangkatou taumata lale᷊o 
sarun mate, arawe i'o tawe napanaungngi tou tadea'u i tou mamalu᷊ 
pallala᷊gune ma'oman sara i tou masala᷊matta, ne i tou sarun mate ta'e 

sangkatou apan marosa. Arawe pandansilanannu papatene sarun Ta'u 
doronganna si'o. 
9Amungkangngu i'o mapanaungngu taumata lale᷊o udde wuṛṛu i tou maddiri 
mangillolo᷊ ma'ola'a ala᷊le᷊o, i tou sarun nate ere sangkatou apan marosa, 
arawe i'o sassane sarun masala᷊matta.” 

Winabbawan sangkatou-sangkatou 

10 MAWU nabbisara si ya'u, “Ei taumata apan mattate, sule᷊a'a su taumatan 
Israel wisaram mangitou indi, ‘I yami maṛṛasa ana waugu uapasanna rosa 
wuṛṛu ala᷊le᷊ong kami. Ereapa i yami wotongne mabbiakka?’ 
11Walo᷊a'a si mangitou manungku sulalu᷊mmu arang-Ku, Ruata apan 
biakka, MAWU Apan Atanggaṛṛanne, i Ya'u tawe malu᷊assa amungkangngu 
taumata lale᷊o mate; arawe i Ya'u mappulu manantangngu manga rosane 
tadea'u i tou sidutu wiakka. Ei walahannu Israel, uddita'e ma'ola'a rosa! Anio 
i yamiu mappulu nate? 
12Ne, taumata mattate, walo᷊a'e su taumatan Israel manungku amungkangngu 
taumata mapia ma'ola'a rosa, ne apapiane dorone udde tawe maatulungnga 
si tou. Amungkangngu taumata lale᷊o naddote ma'ola'a rosa, i tou tawe 
iṛṛuumanna wuṛṛu amungkangngu taumata mapia ma'ola'a rosa, tawe 
masala᷊matta. 
13Wotongnge mariaddi i Ya'u buatte naddiandi sarun manala᷊matta taumata 
mapia, arawe amungkangngu i tou mannattakke ma'ola'a rosa wuṛṛu 
uaantimma manungku i tou sarun masala᷊matta ana waugu apapiane dorone 
udde, i tou niali᷊wune. I Ya'u tate lai mannaungnga apapiane apan dorone 
niolangnge wuṛṛu i tou sarun mate ana waugu manga rosane. 
14-15Wotongnge mariaddi i Ya'u buatte napanaungngu taumata lale᷊o 
manungku i tou sarun mate. Arawe napawe i tou maddote ma'ola'a rosa 
wuṛṛu mannattakke ma'ola'a apapia wuṛṛu naṛṛino, tula᷊ddane ere i tou 
napawelengngu saranapa wua nihadden taumata, ara'e saranapa apan buatte 

nita'one see tinumuṛṛutte su manga tita apan mangngapiddu pabbiaṛṛanna, 
ne i tou tawe nate. 
16I Ya'u tate lai mannaungnga manga rosane apan buatte niolangne, wuṛṛu i 
tou sarun mabbiakka ana waugu pallala᷊gune naṛṛino wuṛṛu mapia. 
17Arawe walahanna udde mabbisara manungku inolaang-Ku udde tawe 
matuli᷊dda! Sumbali᷊ ete inolaanni mangitou apan tawe matuli᷊dda. 
18Passa lai Ta'u isule᷊, maungku amungkangngu taumata mapia mannattakke 
ma'ola'a ala᷊le᷊o, i tou sarun nate ana waugu udde. 
19Amungkangngu taumata lale᷊o maddote ma'ola'a rosa, wuṛṛu mannattakke 
ma'ola'a apapia wuṛṛu naṛṛino, i tou sarun mabbiakka ana waugu udde. 
20Salaiwe aroddi walahannu Israel mabbisara manungku inolaang-Ku tawe 
matuli᷊dda. Atonna, i Ya'u sarun makkuungngi mangitou sambau-sambau 
tumuṛṛuttu inolaanne.” 

Watti'a su ola'u ananawon Yerusalem 

21Su allo ali᷊mane wula᷊nna mapulo᷊, sulalu᷊mmu tonna mapulo᷊ dua sutempo i 
yami niwuanga, sangkatou apan naala᷊ssanga wuassu Yerusalem nirumanta 
wuṛṛu namasingkatta si ya'u manungku soa udde nanawote. 
22Su ṛabbi sutempo i tou taambe nirumanta, i ya'u naapendampe 
taṛṛino MAWU. Nariaddi sutempo taumata udde nirumanta ringangku, i ya'u 
napagahattote wuṛṛu tate nimoune. 

Manga rosan balahanna udde 

23 MAWU nabbisara si ya'u, 
24“Ei taumata apan mattate, manga taumata apan uatana'a su winalala᷊nnu 
manga soa su leta'u Israel mabbisara, ‘i Abraham naasomba ahewallu leta'a 
indi, sumbali᷊ i tou tumba'u sangkatou. I ite indi manambo reenganne, 
nariaddi leta'a indi mabbali᷊ pussa'ang kite.’ ” 
25Ana waugu MAWU Apan Atanggaṛṛanne nandolo'u napapasingkattu tanata-
Ne indi si mangitou, “I yamiu u'inassa ṛemessa apan ta'e pia daṛṛane; i yamiu 

massubba paalu᷊anna wuṛṛu ma'ola'a pamamate. Waṛṛani atonna i yamiu 
mangnga'u leta'a indi pussaanu. 
26I yamiu mangngasakku hale᷊lenu. Inolaannu udde maarantinna. I yamiu 
sarangkanambone ma'ola'a pasasandaga. Ta'e waṛṛani lai i yamiu manga'u 
leta'a indi pussa'anu? 
27Waugu i Ya'u, Ruata apan biakka MAWU Apan Atanggaṛṛanne, manga 
taumata apan uatana'a su manga tuiddu soa udde sarun maten hale᷊le. I 
mangitou apan uatana'a su manga wadda'a sarun inasannu winatangnga 
mala᷊ṛṛaga. I mangitou apan uaimbuni su manga wowone wuṛṛu manga 
loṛṛangnga sarun mate ana waugu ala᷊ṛṛusa'itta. 
28Wanua udde sarun Ta'u olaanna wadda'u anne apan mala᷊nnabba, wuṛṛu 
taṛṛino apan ipammunga mangitou sarun masue. Manga wowone su Israel 
sarun mabbali᷊ mala᷊nnabba ma'oman sara tawe saran sangkatou waṛṛani 
umamatta isudde. 
29Sutempo i Ya'u makkuumannu walahanna udde ana waugu manga rosa 
mangitou wuṛṛu ma'ola'a wanua udde mala᷊nna-la᷊nnabba, i mangitou 
masingkatte manungku ete i Ya'u MAWU.” 

Pangillul᷊eannu sasinaukku nabi 

30 MAWU nabbisara, “Ei taumata apan mattate, i'o nabbali᷊te ipaggahatton 
taumata sambalahannu sutempo i mangitou pasi passomba marani manga 
tanda batun soa ara'e su saruannu manga ngaran bale᷊. I mangitou nabbisara 
sangkatou ringannu waine, ‘Wette i ite maddaringikka tanata MAWU allo 
indi.’ 
31I mangitou nirumanta manambo-nambo wuṛṛu ana waugu uma-U i 
mangitou niuma'ianna maddaringikka manga wisaranu, arawe apa apan 
niparentanu tawe tuṛṛutanni mangitou. Wiwikki mangitou tumba'u 
mapasabbangu wisaran pa'aapulu, arawe naungngi mangitou tumba'u 
maṛṛingiddu auntunganna. 

32I'o sassunnanna sangkatou mangangantari aantarin pa'aapulu apan 
tingikke matelengnga wuṛṛu pande mannala᷊ngnga kecapi. Atonna i 
mangitou maddaringikka manga wisaranu arawe tawe tumuṛṛutta. 
33Sarangkanambone apan ta'u niwisara udde sarun mariaddi, wuṛṛu napawe 
tempone nia'omante, i mangitou sarun maasingkatta pia sangkatou nabi 
suwallatti mangitou.” 

Yehezkiel 34 

Manga mallal᷊u'addu Israel 

1 MAWU nabbisara si ya'u, 
2“Ei taumata apan mattate, tagguete manga ratun Israel, wuṛṛu walo᷊a'e apa 
apan i Ya'u, MAWU Apan Atanggaṛṛanne mabbisara si mangitou, ‘Nasilakate 
i yamiu, ei manga mallalu᷊'addu Israel. I yamiu tumba'u maṛṛingiddu 
hausannu watangannu sassane, wali᷊ne hausannu manga dombanu. 
3Susune niinummi yamiu, wambulu᷊ne niola'i yamiu laubba, wuṛṛu domba 
apan atawanne nipototti yamiu wuṛṛu niinassa. I yamiu tawe saran paassa 
namaduli᷊ manga dombanu. 
4Manga domba apan lome tawe padduli᷊ananni yamiu, iapa maradda'a tawe 
undamanni yamiu, iapa nale᷊ssa tawe wa'isanni yamiu, wuṛṛu iapa 
nilamammiṛṛane tawe reaanna wuṛṛu iapidda apia. Ewe'e lai anambon 
manga domba udde niola'i yamiu ringannu maṛṛagissa. 
5Ana waugu tawe mallalu᷊'adda, manga domba udde nassali᷊awukka wuṛṛu 
naola'a inassu winatangnga mala᷊ṛṛaga. 
6Ne manga domba-U nabbali᷊ lullallele su manga wuidda apan matanggakka 
wuṛṛu su manga wowone. I mangitou nassali᷊awukka su ahewallu runia, tawe 
saran sangkatou apan ma'ellega si mangitou ara'e maddea'a si mangitou. 
7Ne, manga mallalu᷊'adda, paddaringikke apa apan i Ya'u MAWU Apan 
Atanggaṛṛanne mabbisara si yamiu: 

8Sulalu᷊mmu arang-Ku, Ruata apan biakka, panutukke! Manga domba-U 
buatte tinamboanna wuṛṛu niinassu winatangnga mala᷊ṛṛaga, ana taweddu 
mallu'adda si mangitou. I yamiu manga mallalu᷊'a-U tawe mandiaga manga 
domba udde. I yamiu tumba'u maṛṛingiddu watangannu sassane, wali᷊ne 
hausannu manga dombanu. 
9Nariaddi, paddaringikka ei manga mallalu᷊'adda. 
10I Ya'u, MAWU Apan Atanggaṛṛanne mabbisara si yamiu, manungku i Ya'u 
indi seennu. Manga domba-U udde sarun Ta'u anuanna apia wuassi yamiu 
wuṛṛu tate lai Ta'u iapariaga si yamiu; i yamiu tate lai Ta'u iwala maṛṛingiddu 
hausannu sassane. Manga domba-U sarun Ta'u iapaasala᷊matta wuassi'o 
ma'oman sara i mangitou tate lai mabbali᷊ a'inasannu.’ ” 

Mallal᷊u'adda apan mapia 

11 MAWU Apan Atanggaṛṛanne nabbisara, “I Ya'u sassane sarun maddea'a 
manga domba-U wuṛṛu mappaduli᷊ si mangitou, 
12maola'a sangkatou mallalu᷊'adda ṛinone maddea'a wuṛṛu mangammullu 
manga dombane apan nassali᷊awukka ana see mamaduli᷊ si mangitou. I 
mangitou sarun Ta'u iapidda mapule᷊ wuassu ala᷊wo'u tampa i mangitou 
nassali᷊awukka su allo apan marandumma wuṛṛu lale᷊o udde. 
13I mangitou sarun Ta'u isabbangnga wuassu pattangngannu manga 
walahanna wuṛṛu manga wanua waine, ana see Ta'u iammulla wuṛṛu Ta'u 
iapidda watakku wanuane sassane. I mangitou sarun Ta'u lu'aranna su manga 
wowone wuṛṛu su manga wawala᷊nnu Israel wuṛṛu Ta'u ehetanna i mangitou 
su manga wadda'u nannalo᷊ apan mala᷊ngnganna. 
14Atonna, i Ya'u sarun manaddia si mangitou manga wadda'u nannalo᷊ apan 
masuwukka su panenteanna wuṛṛu su manga wawala᷊nnu leta'u Israel. 
Poiaroddi i mangitou sarun mangillolo᷊ wuṛṛu umanna nannalo᷊ ringannu 
amanna. 

15I Ya'u sassane sarun maola'a mallalu᷊'addu manga domba-domba-U wuṛṛu 
manaddia tampa pangillolo᷊anna si mangitou; i Ya'u, MAWU Apan 
Atanggaṛṛanne buatte nabbisara. 
16Iapa nawuli᷊ Ta'u reaanna, iapa nilamammiṛṛane sarun Ta'u iapidda 
mapule᷊, iapa nale᷊ssa Ta'u wa'isanna, wuṛṛu iapa maradda'a ta'u undamanna; 
arawe iapa matawa wuṛṛu matohassa sarun Ta'u pateanna, ana waugu i Ya'u 
mallalu᷊'adda apan ma'ola'a apapia. 
17Paddaringikka, ei manga domba-Ku! I Ya'u, MAWU Apan Atanggaṛṛanne 
nabbisara si yamiu manungku i Ya'u sarun makkuungngi yamiu sambau-
sambau wuṛṛu maṛṛaen iapa mapia wuassi iapa lale᷊o, manga domba wuassu 
manga ambinga. 
18Suwallatti yamiu piaddu tawe mawusa tumba'u mangnginsue nannalo᷊ apan 
apianne, arawe mangke maṛṛinda nannalo᷊ apan tawe annananni mangitou! 
I mangitou ma'inumma ua'e apan matilangnga ana see nallabukka ua'e apan 
tawe inumanni mangitou! 
19Manga domba-U apan baine ṛinone umanna nannalo᷊ apan buatte niṛṛinda 
wuṛṛu ma'inumma ua'e apan buatte nilabbukka. 
20Ana waugu udde, i Ya'u, MAWU Apan Atanggaṛṛanne mabbisara si yamiu, 
ei manga domba apan matawa, manungku i Ya'u sarun dumanta maola'a 
mallaṛṛuunga suwallattu domba apan matohassa wuṛṛu domba apan lome. 
21I yamiu mangke mannenggeka see mannandu'a domba apan marada'a 
na'oman sara i mangitou naṛṛa'e wuassu ammula᷊nnu domba. 
22Arawe i Ya'u sassane sarun manala᷊matta manga domba-U, tadea'u i 
mangitou tate lai olaanna ringannu maṛṛagissa. I Ya'u sarun makkuungngu 
manga domba-U sambau-sambau wuṛṛu maṛṛaen iapa apianne wuassu iapa 
lale᷊o. 
23I Ya'u sarun manenegu sangkatou ratu apan ere allang-Ku Daud, tadea'u 
maola'a mallalu᷊'addi mangitou, wuṛṛu i tou sarun mappaduli᷊ si mangitou. 

24I Ya'u, MAWU, sarun maola'a Ruatan mangitou, wuṛṛu ratu apan ere allang-
Ku Daud sarun maola'a tembonanni mangitou. I Ya'u MAWU buatte 
nabbisara. 
25I Ya'u sarun makkiinnu pa'aire ringanni mangitou, apan uariaga 
atatammudi mangitou. I Ya'u sarun mallimbuakka anambon binatangnga 
mala᷊ṛṛaga wuassu ahewallu wanua, ma'oman sara manga domba-Ku 
wotongnge matana'a ringannu matammuda su manga wadda'a wuṛṛu 
matiilla su manga mahurangnge. 
26I Ya'u sarun mangala᷊matta si mangitou wuṛṛu mamala mangitou matana'a 
su maranin wui-U apan na'ukkassa. I mangitou sarun Ta'u onggola᷊nnu 
uranna napawe i mangitou mappandumma. 
27Manga aaluanna sarun mabbua, manga wawaila᷊nna sarun mangongollu 
hessine, wuṛṛu anambon taumata sarun matana'a ringannu matammuda su 
letangnge sassane. Amulangngu ṛate laṛṛapussa uma-U buatte Ta'u 
niwassutta wuṛṛu i mangitou buatte Ta'u nipallossa wuassu manga taumata 
apan mangngallanga si mangitou, ne i mangitou masingkatte manungku ete 
i Ya'u MAWU. 
28I mangitou tate lai pangaṛṛoannu manga walahanna apan tawe maailala᷊ si 
Ya'u, ara'e tamboannu manga winatangnga mala᷊ṛṛaga. I mangitou sarun 
mabbiakka ringannu mala᷊ngnganna, wuṛṛu tawe saran sangkatou apan 
mamata'utta si mangitou apia. 
29I Ya'u sarun mapaasuwukku manga wawaila᷊nni mangitou ma'oman sara 
tate tempon ṛutumma lai su wanua udde. I mangitou tate alu᷊andahannu 
manga walahanna waine. 
30Ne anambon taumata masingkatte manungku Israel udde uma-U wuṛṛu 
manungku i Ya'u ualu᷊'adda si mangitou. I Ya'u, MAWU Apan Atanggaṛṛanne 
buatte nabbisara. 

31Atonna, ete i yamiu ammula᷊nnu domba-U apan Ta'u nionggola᷊nnu anna. I 
yamiu uddewe uma-U, wuṛṛu i Ya'u Ruatanu. I Ya'u, MAWU Apan 
Atanggaṛṛanne buatte nabbisara.” 

Yehezkiel 35 

Ṛuumannu Ruata su Edom 

1 MAWU nabbisara si ya'u, 
2“Ei taumata apan mattate, wontohete wanua Edom. 
3-4Walo᷊a'e su tumanangne apa apan i Ya'u MAWU Apan Atanggaṛṛanne 
nabbisara si mangitou, ‘I Ya'u indi seennu, e tumana'u penenteannu Edom! 
Letangngu sarun Ta'u olanna mala᷊nnabba tawe lalo᷊ṛṛone, wuṛṛu manga 
soanu sarun mabbali᷊ winalala᷊nna. Ne i yamiu masingkatte manungku ete i 
Ya'u MAWU. 
5Ro'en dorone i yamiu masseettu Israel wuṛṛu namala mangitou laṛṛatanna 
sutempo i mangitou niarantannu asasilaka maola'a ṛuumanna panginsueanne 
wuassu rosa mangitou. 
6Ana waugu udde, waugu i Ya'u, Ruata apan biakka, MAWU Apan 
Atanggaṛṛanne, papate uddewe pala᷊ddu pabbiaṛṛannu, wuṛṛu i yamiu tawe 
maala᷊ssangnga wuassi tou. I yamiu nassala᷊te ana waugu ma'ola'a pamamate, 
ne pamamate udde lai mangngenggenna si'o. 
7Manga soanu su panenteannu Edom sarun Ta'u olaanna mala᷊nnaba wuṛṛu 
suapan taumata apan umamatta isudde sarun Ta'u pateanna. 
8Manga wowone sarun Ta'u omboannu manga winalu᷊nannu, wuidda wuṛṛu 
wawala᷊nne sarun Ta'u peneannu sole᷊n pangalo. 
9Wanuanu sarun ta'u olaanna wadda'a mala᷊langnga saran mala᷊nnu-la᷊nnu, 
wuṛṛu manga soanu tate atanaannu taumata apia. Ne i yamiu masingkatte 
manungku ete i Ya'u MAWU. 

10I yamiu mabbisara manungku mawae Yehuda ara'e Israel ringannu 
letangnge sambau-sambau uddewe pussa'anu, wuṛṛu manungku i yamiu 
sarun manahuanna salaiwe i Ya'u, MAWU, uddewe Ruata mangitou. 
11Ana waugu udde, waugu i Ya'u, Ruata apan biakka, MAWU Apan 
Atanggaṛṛanne, i Ya'u sarun mabbali᷊ssa unen naungnga si yamiu, ana waugu 
i yamiu massa'u, mallobbossa wuṛṛu maddantinnu uma-U. I mangitou sarun 
maasingkatta manungku i yamiu sarun Ta'u iṛṛuumanna ana waugu 
inolaannu su saruanni mangitou. 
12Ne i yamiu masingkatte manungku i Ya'u, MAWU, naaringikke aalu᷊andagu 
sutempo i yamiu mabbisara: Manga wowon Israel nabbali᷊te mala᷊nnabba 
wuṛṛu nitantilla maola'a pabbawiakki ite. 
13Ei walahannu Edom, moṛṛongngi yamiu malo᷊angnga wuṛṛu mabbisara 
ringannu mawunga si Ya'u. I Ya'u naaringikke sarangkanambone udde. 
14I Ya'u MAWU Apan Atanggaṛṛanne nabbisara: Ahewallu runia sarun 
malu᷊assa sutempo ahewallu wanuanu Ta'u olaanna wadda'a apan 
mala᷊nnabba, 
15ere lai i yamiu malu᷊assa sutempo maasilo Israel passa'a-U, nabbali᷊ 
mala᷊nnabba. Manga wowon Seir, ewe'e lai ahewallu leta'u Edom sarun 
mabbali᷊ mala᷊nnabba. Ne anambon taumata sarun maasingkatta manungku 
ete i Ya'u MAWU.’ ” 

Yehezkiel 36 

Al᷊amattu Ruata su Israel 

1 MAWU nabbisara, “Ei taumata apan mattate, pabbisarate su manga wowon 
Israel wuṛṛu doloṛṛa'e i mangitou maddaringikka sasinaukku MAWU Apan 
Atanggaṛṛanne, 
2-6‘Sutempo manga walahanna su ali᷊ndongannu namangalo wuṛṛu nangaṛṛo 
si yamiu, i mangitou buatte nallobbossa ahewallu Israel. Ringannu lulluassa 
i mangitou mabbisara manungku orassa indi manga wuiddu ala᷊mona udde 

nabbali᷊te pussa'a mangitou. Ana waugu udde ei manga wowone wuṛṛu 
manga wuidda, manga sungene wuṛṛu wawala᷊nne, ei manga soa apan naola'e 
winalala᷊nna wuṛṛu apan buatte nitantangngu manga mamanuane see 
nipangaṛṛoanna wuṛṛu nialu᷊andahannu manga walahanna ali᷊ndonganne, 
paddaringikke wisara MAWU Apan Atanggaṛṛanne si yamiu: Sulalu᷊mmu 
sasopan asasa'u-U i Ya'u mammasagu manga walahanna su ali᷊ndongannu 
wuṛṛu lembonete Edom, ana waugu i mangitou ringannu malu᷊assa wuṛṛu 
mallobbossa, buatte nanganu leta-U wuṛṛu nangaṛṛo manga wadda'u 
nannalo᷊ne. Orassa indi i Ya'u massa'u wuṛṛu mandona ana waugu walahanna 
udde tumaniten manggelo see nangaddio'a si yamiu. 
7I Ya'u, MAWU Apan Atanggaṛṛanne massalu manungku manga walahanna su 
ali᷊ndongannu udde nihelo lai. 
8Arawe si yamiu Ta'u iwalo᷊ ei manga wowon Israel, manga aaluannu sarun 
massolla wuṛṛu mabbua apia hunan uma-U Israel apan mali᷊hakke mapule᷊. 
9I Ya'u uasamba'a si yamiu ei Israel, wuṛṛu i Ya'u manantunna ringannu 
atonna manungku letangngu sarun pasola᷊nna apia wuṛṛu asi'annu wualanna. 
10I Ya'u sarun manamba reengannu uma-U Israel. I mangitou sarun matana'a 
su manga soa wuṛṛu mapararisikku apia ala᷊wo'u winalala᷊nne. 
11Tumanangnge wuṛṛu winatangngu sarun Ta'u tambanna, ma'oman sara 
mabbali᷊ manambo, mannamboanna wuassu paarorone, wuṛṛu i mangitou 
sarun ṛumana'a mappulunna manambo. I mangitou sarun mabbiakka 
poiaroddi ere paarorone wuṛṛu Ta'u olaanna ala, ere lai taambe saran paassa 
niapendamanni yamiu. Ne i yamiu masingkatte manungku ete i Ya'u MAWU. 
12Uma-U Israel, sarun Ta'u iapidda mapule᷊ wuṛṛu matana'a su wanuane apia. 
Leta'a udde sarun maola'a pussa'a mangitou sassane wuṛṛu sidutu 
mangngonggollu hessine ma'oman sara manga ana'i mangitou tate lai mate 
amalu᷊nusanna.’ 

13I Ya'u, MAWU Apan Atanggaṛṛanne mabbisara, ‘Mangke atonna leta'a indi 
nisaggo taṛṛa inassa taumata wuṛṛu taṛṛa aṛṛo ala᷊ṛṛana'a – walahanna apan 
uatana'a. 
14Arawe manattakka orassa indi tate uminassa taumata apia ara'e 
maṛṛampassa ala᷊ṛṛana'i mangitou. I Ya'u MAWU Apan Atanggaṛṛanne buatte 
nabbisara. 
15Tate gunane lai leta'a indi maddaringikka aalu᷊andagu manga walahanna 
ara'e mamasanna hahelon taumata. Leta'a indi tate lai maaradda'a 
walahanna apan uatana'a isudde. I Ya'u MAWU Apan Atanggaṛṛanne buatte 
nabbisara.’ ” 

Pallal᷊imbakku su Israel 

16 MAWU nabbisara si ya'u, 
17“Ei taumata apan mattate, sutempo manga taumatan Israel uatana'a su 
wanua mangitou sassane, i mangitou buatte nandale᷊o ringannu inolaanna 
wuṛṛu ala'uanni mangitou. I Ya'u ma'ellega ala'uanni mangitou udde palli, 
ere wawine apan tantala᷊nna aamatannu radda'u wawine. 
18Ta'u niapasabbanga asasa'u-U si mangitou ana waugu i mangitou buatte 
na'ola'a manambo pamamate su leta'a udde wuṛṛu nandale᷊o ringannu 
massubba manga paalu᷊anni mangitou. 
19I mangitou Ta'u niṛṛuumanna uasulu᷊ngngu ringannu ola'u pabbiaṛṛanna 
wuṛṛu ala'uanni mangitou, ana see i mangitou Ta'u nisali᷊awukka watukku 
manga wanua waine. 
20Watukkuapa i mangitou inai, i mangitou sidutu mandale᷊o arang-Ku apan 
na'ukkassa. Ana waugu manga taumata mabbisara arendi, ‘Walahanna indi 
uddewe umattu Ruata, arawe i mangitou ṛinone manantangngu leta'a apan 
nionggollu Ruata si mangitou.’ 
21I Ya'u mangke uatula᷊ngnga ana waugu arang-Ku apan na'ukkassa buatte 
nilale᷊o manga taumatan Israel suapan tampa i mangitou inai. 

22Ana waugu udde, walo᷊a'e apa apan i Ya'u MAWU Apan Atanggaṛṛanne 
nabbisara su walahannu Israel, ‘Apa apan sarun Ta'u olaanna sali᷊mmurine 
wali᷊newe ana waugu i yamiu, ei manga taumatan Israel, ewe'e ana waugu 
arang-Ku apan na'ukkassa, apan buatte nilale᷊ong kamiu watuakkuapa i 
yamiu inai. 
23I Ya'u sarun mapali᷊atta'u awawantugu arang-Ku apan bahewalla udde, 
aranna apan buatte nilale᷊ong kamiu suwallattu manga walahanna, ne i 
yamiu masingkatte manungku i Ya'u MAWU. I Ya'u MAWU Apan 
Atanggaṛṛanne buatte nabbisara. I Ya'u sarun mappaatti yamiu tadea'u 
iapa'ellega su manga walahanna manungku i Ya'u indi 
na'ukkassa, MAWU Apan Lembonna'ukkassa. 
24Wuassu anambon balahanna wuṛṛu wanua, i ya'u sarun Ta'u iammulla 
wuṛṛu Ta'u iapapule᷊ watukku letangngu sassane. 
25Wua'udde i yamiu sarun Ta'u ṛente'annu ua'e matilangnga, tadea'u i yamiu 
mawaresi wuassu ala᷊wo'u paalu᷊annu wuṛṛu wuassu ala᷊wo'u manga apa apan 
buatte nandale᷊o si yamiu. 
26Ne i yamiu Ta'u onggola᷊nnu naungnga apan bakku wuṛṛu ṛingiṛṛanna apan 
bakku. Naungngu apan maatikka ere watu udde sarun Ta'u hantiannu 
naungnga apan matuṛṛutta. 
27Ghaṛṛaho-U sarun Ta'u ilali᷊nna sulalu᷊mmu naungngu wuṛṛu i yamiu sarun 
Ta'u riaganna tadea'u mabbiakka tumuṛṛuttu manga tita-U see tuttuṛṛutta 
ala᷊wo'u parenta-U. 
28Ne i yamiu sarun matana'a su leta'a apan buatte Ta'u nionggolla su 
iupungngu ala᷊monanu. I yamiu sarun maola'a uma-U wuṛṛu i Ya'u lai sarun 
maola'a Ruatanu. 
29I yamiu sarun Ta'u iliu wuassu ala᷊wo'u ala᷊le᷊onu. I Ya'u sarun mangonggollu 
parenta su gandumma tadea'u tumuwo ringannu masuwukka ma'oman sara 
i yamiu tate lai aṛṛiaannu ṛutumma. 

30I Ya'u sarun manamba asasuwukku aaluannu wuanu wuṛṛu hessi manga 
wawaila᷊nnu, ma'oman sara i yamiu tate lai maapendamma ṛutumma apan 
mandale᷊o arannu suwallattu manga walahanna. 
31I yamiu sarun maanaungnga pallala᷊gunu apan dale᷊o wuṛṛu inolaannu apan 
tawe suṛṛinone udde, ana see i yamiu mabbali᷊ mammuta batangannu sassane 
ana waugu manga rosa wuṛṛu ala᷊le᷊onu udde. 
32Naungete ei Israel, manungku sarangkanambone udde sarun Ta'u olaanna 
wali᷊newe ana waugu i yamiu. I yamiu ṛinone maapendamma asasili wuṛṛu 
addio'a ana waugu pallala᷊gunu. I Ya'u MAWU Apan Atanggaṛṛanne buatte 
nabbisara.’ ” 
33 MAWU Apan Atanggaṛṛanne nabbisara, “Napawe i yamiu Ta'u niwaresi 
wuassu ala᷊wo'u rosanu, i yamiu sarun Ta'u iwala matana'a su manga soanu 
apia, wuṛṛu mapararisikku apia manga winalala᷊nne. 
34Dorone manga taumata apan u'amatta su manga wadda'i yamiu naasilo 
aroddi aṛṛasane leta'a udde, arawe i Ya'u sarun mamalang kamiu mamanara 
leta'a udde. 
35Ne anambon taumata sarun tumiangnga, ana waugu leta'a apan tanginna 
maṛṛasa udde orassa indi nawalu᷊te nabbali᷊ wawaila᷊nnu Eden, wuṛṛu manga 
soa apan tanginna mala᷊nnabba, naṛṛimunsa'a wuṛṛu naola'e manga 
winalala᷊nna, orassa indi naola'e manga soa apan matohassa taṛṛapane wuṛṛu 
manambo tumanangne. 
36Ne manga walahanna ali᷊ndonganne apan ta'e isudde sarun maasingkatta 
manungku i Ya'u, MAWU, buatte napararisikku apia manga soa apan 
naṛṛimunsa'e, wuṛṛu nammanara apia manga wawaila᷊nna apan nalo᷊lo᷊kke. I 
Ya'u, MAWU, buatte nabbisara wuṛṛu atonna sarun ma'ola'a udde.” 
37 MAWU Apan Atanggaṛṛanne nabbisara, “Ei walahannu Israel, i yamiu Ta'u 
iwala apia maiontolla si Ya'u; i Ya'u sarun manimu reengannu ere 
ammula᷊nnu domba. 

38Manga soa apan orassa indi naṛṛimunsa'e, sali᷊mmurine sarun mapenen 
tumanangnge ere Yerusalem su manga allo wahewa sutempo nali᷊u, napene 
manga domba apan niola'a sasamba. Ne i yamiu masingkatte manungku ete 
i Ya'u MAWU.” 

Yehezkiel 37 

Wawal᷊annu manga duṛṛi naaiga 

1I ya'u naapendamma taṛṛino MAWU, wuṛṛu Ghaṛṛaho-Ne nangapi'u 
sinumossokka su wawala᷊nne apan napene manga duṛṛi. 
2I ya'u niehettu MAWU mammali᷊wutta wawala᷊nne udde, wuṛṛu i ya'u naasilo 
manungku su ahewallu wawala᷊nne udde uatale᷊ṛṛonga manga duṛṛi apan 
tumaniten manambo wuṛṛu naaige atonna. 
3MAWU naiwalo᷊ si ya'u, “Ei taumata apan mattate, wotongngewe manga 
duṛṛi indi mabbiakka apia?” I ya'u sinumimbakka, “MAWU Apan 
Atanggaṛṛanne, tumba'u I'o apan masingkatta.” 
4Wua'udde MAWU nandolo'u mamasingkattu tanata-Ne su manga duṛṛi apan 
naaige udde, 
5“I Ya'u MAWU Apan Atanggaṛṛanne maniuppu singangu sulalu᷊mmu 
waddangnge tadea'u i mangitou mabbiakka apia. 
6Ta'u iaddo lantikka wuṛṛu ṛemessa si'o wuṛṛu i yamiu Ta'u wa'isannu pisi. I 
yamiu Ta'u onggola᷊nnu singangu ma'oman sara mabbiakka. Ne i yamiu 
masingkatte manungku ete i Ya'u MAWU.” 
7Wua'udde i ya'u Yehezkiel nabbisara su manga duṛṛi udde uasulu᷊ngngu 
parenta MAWU. Wuṛṛu tantala᷊nna i ya'u mabbisara udde, i ya'u naaringikka 
tingikka uaṛṛateanna, ana waugu duṛṛi udde mannatakke massampa'a 
sambau ringannu waine. 
8Tantalanna i ya'u mannutukka, manga duṛṛi udde mannattakke pia lantikke 
wuṛṛu ṛemessa, ana see pia pisine lai arawe manga waddangnge udde taambe 
sasangngone. 

9Ruata nabbisara si ya'u, “Ei taumata apan mattate, pabbisarate su anginna. 
Walo᷊a'e manungku i Ya'u, MAWU Apan Atanggaṛṛanne namarenta si tou 
tadea'u rumanta wuassu ala᷊wo'u pappi'uanne, tadea'u maniuppu sasangngo 
sulalu᷊mmu manga waddangnga apan nate udde tadea'u i mangitou 
mabbiakka apia.” 
10Ne i ya'u nabbisara uasulu᷊ngngu parenta MAWU ne anginna lai nattiuppen 
sasangngo sulalu᷊mmu manga waddangnga udde ana see i mangitou 
nabbiakka wuṛṛu dirumarisikka. Reenganni mangitou tumaniten manambo, 
wotongnge ipallanginnu sambau ammula᷊nnu tantara apan bahewalla. 
11Ruata nabbisara si ya'u, “Ei taumata apan mattate, manga duṛṛi indi 
atappasanne walahannu Israel. I mangitou sussali᷊omanna manungku i 
mangitou naaiga, tawe antimma wuṛṛu tate allo addantane. 
12Ana waugu udde pani'atte su uma-U Israel udde manungku i 
Ya'u, MAWU Apan Atanggaṛṛanne sarun mamu'a labbingi mangitou. I Ya'u 
sarun mapasabbangngi mangitou wua isudde wuṛṛu memelengngi mangitou 
su leta'u Israel. 
13Napawe i Ya'u buatte na'ola'a sarangkanambone udde, uma-U sarun 
maasingkatta manungku ete i Ya'u MAWU. 
14I Ya'u sarun maniuppu sasangngo sulalu᷊mmu waddangngi mangitou 
tadea'u ipamiakka si mangitou, ana see i mangitou Ta'u iwala matanata'a su 
wanuane sassane. Ne i mangitou masingkatte manungku ete i Ya'u MAWU. I 
Ya'u MAWU buatte nabbisara wuṛṛu atonna sarun ma'ola'a.” 

Yehuda wuṛṛu Israel naola'a sambau araratuanna apia 

15 MAWU nabbisara apia si ya'u, 
16“Ei taumata apan mattate, anute sambau ta'inna wuṛṛu woṛṛeta'e manga 
wisara indi ali᷊urosone, ‘Araratuannu Yehuda’. Ana see panganu sambau 
ta'inna lai waine, wuṛṛu woṛṛeta'e ali᷊urosone: ‘Araratuannu Israel’. 

17Wua'udde aggasse ta'inna darua udde aroddi olangnge ma'oman sara 
manga pentakke massampa'a wuṛṛu maola'a ta'inna sambau. 
18Napawe walahannu maiwalo᷊n atappasanne, 
19walo᷊a'a si mangitou, manungku i Ya'u, MAWU Apan Atanggaṛṛanne sarun 
manganu ta'inna apan naola'a sumandingngu Israel wuṛṛu isampa'a ringannu 
ta'inna apan mannumandingngu Yehuda. Ta'inna darua udde Ta'u olaanna 
sambau wuṛṛu Ta'u iṛṛamissa sulalu᷊mmu lima-U. 
20Agasse ta'inna darua udde wuṛṛu pasiloa'a su walahanna udde. 
21Ana see walo᷊a'e si mangitou manungku i Ya'u, MAWU Apan Atanggaṛṛanne 
sarun mangule᷊ apia anambon walahang-Ku wuassu manga wanua suapa i 
mangitou buatte nanu. I mangitou sarun Ta'u iammulla wuṛṛu Ta'u iapidda 
apia watukku wanua mangitou sassane. 
22I mangitou sarun Ta'u olaanna sambau walahanna su leta'a udde, su 
panenteannu Israel. I mangitou sarun parentannu sangkatou ratu, wuṛṛu tate 
matahia maola'a darua walahanna ara'e araratuanna. 
23I mangitou tate mandale᷊o watanganni mangitou ringannu ma'ola'a rosa 
wuṛṛu massubba manga paalu᷊anna apan maarantinna. I Ya'u sarun 
mamallossi mangitou wuassu ala᷊wo'u tale᷊ngko apan naaola'a si mangitou 
nangalu᷊andaga si Ya'u. I Ya'u sarun mapaasusi mangitou; i mangitou sarun 
maola'a uma-U, wuṛṛu i Ya'u Ruatan mangitou. 
24-25I mangitou sarun i'aukka su alu᷊ngngu sangkatou ratu ere i Ratu Daud 
apan sarun mamarenta saran mala᷊nnu-la᷊nnu. Ringannu satia i mangitou 
sarun tumuṛṛutta manga tita-U. Wuṛṛu saran mala᷊nnu-la᷊nnu i mangitou see 
papapulunni mangitou sarun mamanua su leta'a udde, leta'a apan Ta'u 
nionggolla si Yakub wuṛṛu niwanuannu iupungngu ala᷊mona mangitou. 
26I Ya'u sarun makkiinnu sambau pa'aire ringanni mangitou apan manohassa 
atatammudi mangitou saran mala᷊nnu-la᷊nnu. I Ya'u sarun mangala᷊matta 

wuṛṛu manamba reenganni mangitou. Su leta'i mangitou sarun Ta'u 
iapararisikka Wale᷊-U apan sidutu poiaroddi saran mala᷊nnu-la᷊nnu. 
27I Ya'u sarun manata'a suadio'a ringanni mangitou, i Ya'u sarun maola'a 
Ruata mangitou wuṛṛu i mangitou uma-U. 
28Napawe Wale᷊-U uddete su pattangnganni mangitou saran mala᷊nnu-la᷊nnu, 
ne manga walahanna waine masingkatte manungku i Ya'u, MAWU apan 
buatte namile Israel maola'a uma-U sassane.” 

Yehezkiel 38 

Gog naola'a ahiddu ṛuumanna wuassu MAWU 

1 MAWU nabbisara si ya'u, 
2“Ei taumata apan mattate, wontohete i Gog ratu mawantuga wuassu manga 
wanua Mesekh wuṛṛu Tubal su leta'u Magog. 
3Walo᷊a'e si tou manungku i Ya'u, MAWU Apan Atanggaṛṛanne, uddewe 
seenne. 
4I ya'u sarun mamale᷊longi tou, mangaittu pe'anna su ola᷊ne, wuṛṛu 
mamangkassa si tou sumabbangnga suadio'a ringannu tantarane. Manambo 
atonna tantarane uasa'e awalo᷊ apan ualu᷊ṛṛen laubba seragamma udde. 
Suapan tantara uaapiddu allungnga wuṛṛu hale᷊le. 
5Ratu tatantalongannu manga tantara wuassu Persia, Sudan wuṛṛu Libia, 
sambau-sambau uaapiddu hale᷊le wuṛṛu araposa waja. 
6Anambon tummanaṛṛanne wuassu manga wanua Gomer wuṛṛu Bet-
Togarma su sawannakka, inaite suaddio'a ringanni tou wuṛṛu manambo 
walahanna waine tinumantalonga lai. 
7Doloṛṛa'e i tou pasaddia'e wuṛṛu doloṛṛa'e anambon tantara apan naammulli 
tou tadea'u uatehamma tumuṛṛutta parentane. 
8Manga pira tonna lai i tou sarun Ta'u parentanna iapapangalo sambau 
wanua ringannu tumanangnge apan buatte niammulla apia wuassu wallattu 
manambo walahanna wuṛṛu apan wua'udde natana'a su wanua udde 

ringannu matammudda. Gog sarun mangaṛṛo manga wowonen Israel apan 
mala᷊nnute mala᷊nnabba wuṛṛu napenen bilala᷊nna, arawe orassa indi 
tatanaannu tumanangnge apan mabbiakka ringannu paddarame. 
9I tou wuṛṛu tantarane see manambo walahanna apan uatantalongnga si tou 
rumanta mamangalo ere tandi'a wuṛṛu nanaappa wanua udde ere 
winabbawa.” 
10 MAWU Apan Atanggaṛṛanne nabbisara si Gog, “Sutempo udde i'o sarun 
mangatokku ṛiinnu apan dale᷊o. 
11I'o nakkawessa inai mamangalo wanua apan tawe tanda batune udde, 
suapa tumanangnge mabbiakka ringannu matammuda wuṛṛu mala᷊ngnganna 
su manga soa apan tawe darandungnge wuṛṛu tawe ahiddu pangalo. 
12I'o sarun mangaṛṛo wuṛṛu maṛṛampassa manga saranapan tumana'u soa 
udde apan dorone ete winalala᷊nna udde. Tumanangnge apan niammulla 
wuassu ala᷊wo'u walahanna, orassa indi piate darotongnga manambo wuṛṛu 
winatangnga wuṛṛu i mangitou natana'a su pusiddu runia. 
13Tumana'u Syeba wuṛṛu Dedan see manga mabbawalu᷊'a su manga wanuan 
Spanyol sarun maiwalo᷊ si yamiu arendi, ‘Apa i'o sarun mandolokku 
tantaranu tumba'u ipangaṛṛo wuṛṛu maṛṛampassa wula᷊wanna sala᷊'a, 
winatangnga wuṛṛu darotongnga, see maṛṛoota sarangkanambone udde?’ ” 
14Ana waugu udde MAWU Apan Atanggaṛṛanne nandolo'u iapapasingkattu 
tanata indi si Gog, “Ana waugu sutempo uma-U Israel mabbiakka ringannu 
matammuda, i'o nirumanta namangalo. 
15I'o nabbuatta wuassu tampa atatanaannu, marau su sawannakka, 
tatantalongannu tantara apan bahewalla wuṛṛu matohassa 
sarangkanambone tantara uasa'e awalo᷊ wuassu ala᷊wo'u hatin balahanna. 
16Wua i'o namangalo uma-U Israel naali᷊hidda anginna lakkuti nanggohakka 
runia. Napawe tempone nia'omante, i'o sarun Ta'u irolokka mamanua su leta-

U. Ringannu inolaang-Ku nirolokka si'o ei Gog, manga walahanna sarun 
maasingkatta isai i Ya'u, eteudde Ruata apan na'ukkassa. 
17Wali᷊newe su olangngu i Ya'u dorone nabbisara sulalu᷊mmu manga allang-
Ku manga nabin Israel? I mangitou buatte nani'atta manungku sutempo apan 
addantane i Ya'u sarun mandolokku sangkatou iapapangalo Israel. I 
Ya'u MAWU Apan Atanggaṛṛanne buatte nabbisara.” 

Ṛuumannu Ruata si Gog 

18 MAWU Apan Atanggaṛṛanne nabbisara, “Arawe tawe nala᷊nnu napawe i 
Gog buatte namangalo Israel, i Ya'u sarun manndona. 
19Wuṛṛu ringannu tumaniten nasa'u i Ya'u sarun mamansaga, manungku su 
allo udde pia linukka apan bahewalla su wanua Israel. 
20Anambon inassa wuṛṛu manu'u winalanganna, anambon binatangnga 
wahewalla wuṛṛu maradio'a, wuṛṛu anambon taumata su runia sarun 
mangngindon atata'utta sumaruanna si Ya'u. Manga wowone sarun 
matannekka, manga rampissa sarun moṛṛotta wuṛṛu anambon darandungnga 
sarun maṛṛa'a. 
21Ana see i Gog Ta'u enggenanna rinangnu ala᷊wo'u asasilaka. I 
Ya'u, MAWU Apan Atanggaṛṛanne buatte nabbisara. Tantarane sarun 
mapapangalo ringannu hale᷊le mangitou. 
22I tou sarun Ta'u iṛṛuumanna ringannu ala᷊ṛṛusa'itta wuṛṛu uapapate. Uranna 
masassaga wuṛṛu uranna eisse, putungnga wuṛṛu beleranga sarun Ta'u iwoso 
si tou wuṛṛu tantarane wuṛṛu su anambon balahanna apan buatte naammulli 
tou. 
23Ringannu olangnge udde sarun Ta'u iapali᷊atta'a si mangitou ala᷊wo'u 
walahanna manungku i Ya'u indi mawantuga wuṛṛu na'ukkassa. Ne i 
mangitou masingkatte manungku ete i Ya'u MAWU.” 

Yehezkiel 39 

Awawaddon Gog 

1 MAWU Apan Atanggaṛṛanne nabbisara, “Ei taumata apan mattate, 
wansaha'e i Gog, ratu mawantuga wuassu manga wanua Mesekh wuṛṛu 
Tubal, wuṛṛu walo᷊a'e si tou manungku i Ya'u indi seenne. 
2I Ya'u sarun mamale᷊longi tou, wuṛṛu mangapiddi tou sumabbanga wuassu 
leta'a marau su sawannakka, watukku manga wowonen Israel. 
3Isudde sarun Ta'u puula᷊nna darangeanne ma'oman sara mapallossa wuassu 
limane aiṛṛi, wuṛṛu Ta'u iapaema'a manga anaanna wuassu limane 
aikkatanne. 
4Su puiddu manga wowonen Israel, i Gog suadio'a ringannu anambon 
tantarane wuṛṛu walahanna hawene sarun mate, wuṛṛu manga winalu᷊nanni 
mangitou sarun Ta'u ionggolla su ala᷊wo'u manu'u winalanganna wuṛṛu 
winatangnga mala᷊ṛṛaga iapa'inassa si mangitou. 
5Manga tantara udde sarun mawantingnga wuṛṛu nate su manga 
wawaila᷊nna. I Ya'u, MAWU Apan Atanggaṛṛanne buatte nabbisara. 
6I Ya'u sarun mandatan soṛṛobba su leta'u Magog wuṛṛu su manga apanne, 
suapa tumanangnge mabbiakka ringannu matammuda. Ne i mangitou 
sarangkanambone masingkatte manungku ete i Ya'u MAWU. 
7Arawe supattangngannu taumatan Israel, sarun Ta'u iapasingkatta arang-Ku 
apan na'ukkassa, wuṛṛu arang-Ku udde tate lai lale᷊oanna. Ne manga 
walahanna masingkatte manungku ete i Ya'u MAWU, Ruata apan na'ukkassa 
wuassu Israel.” 
8 MAWU Apan Atanggaṛṛanne nabbisara, “Atonna, allo apan Ta'u nisaggo 
udde sarun dumanta. 
9Tumana'u manga soan Israel sarun sumabbanga abbi mangammullu manga 
ahidda apan natantangnga, eteudde allungnga wuṛṛu hale᷊le, darangeanna 
wuṛṛu anaanna see ta'inna papuulla. Sarangkanambone udde niola'i 
mangitou alu papputunganna, wuṛṛu udde wotongnge ipaatta pitu tonna. 

10Nariaddi i mangitou salaiwe lasa'e mangammulu alu papputunganna su 
wawaila᷊nna ara'e manuwangnga alu su mahurangnge, ana waugu manga 
lutangnga apan nitantanga udde tumaniten manambo maola'a alu 
papputunganna. I mangitou sarun mangaṛṛo wuṛṛu maṛṛampassa 
darotongngu manga taumata apan buatte nangaṛṛo wuṛṛu naṛṛampassa 
darotongngi mangitou. I Ya'u, MAWU Apan Atanggaṛṛanne buatte nabbisara.” 

Pallal᷊abingi Gog 

11 MAWU nabbisara, “Napawe sarangkanambone udde nariaddite, i Ya'u 
sarun mangonggolla si Gog leta'a pallabinganna su Israel, su Wawala᷊nnu 
Pamareanna apan addone su samba'an ra'i wuassu Tahalo᷊angnga Nate. Ete 
isudde i Gog wuṛṛu anambon tantarane ilabbinga, wuṛṛu wawala᷊nne udde 
sarun isaggo ‘Wawala᷊nnu Tantaran Gog’. 
12Pitu wula᷊nna ala᷊nnune manga taumatan Israel sarun malo᷊takka 
mallabingu anambon winalu᷊nanna tadea'u leta'a udde tate malale᷊o. 
13Anambon tumana'u wanua sarun massumbala manara pallala᷊binga udde; 
wuṛṛu ringannu udde i mangitou sarun manengkamma lala᷊ntakke su allo 
sutempo i Ya'u naauntunga. I Ya'u, MAWU Apan Atanggaṛṛanne buatte 
nabbisara. 
14Napawe pitu wula᷊nna udde nali᷊udde, manga pirang katou sarun 
mammali᷊ntaddu wanua udde iaparea'a manga winalu᷊nanna apan ta'e 
uaseṛṛopa su leta'a, wuṛṛu amungkangngu ta'e pia, ilabbinga tadea'u 
pamaresianna wanua udde wuassu ala᷊le᷊o. 
15Sulalu᷊mmu amatanna udde, suapan i mangitou maasangkalla duṛṛin 
taumata, sarun tialanni mangitou su sandiṛṛanne, tadea'u manga 
mallala᷊binga maasilo udde wuṛṛu mallabingu duṛṛi udde su Wawala᷊nnu 
Tantaran Gog. 
16Ringannu olangnge udde leta'a udde niwaresi wuassu ala᷊le᷊o. (Su allo 
sali᷊mmurine, su wawala᷊nne udde sarun pia soa aranne nassulu᷊ngngu 
tantaran Gog.)” 

17 MAWU Apan Atanggaṛṛanne nabbisara si ya'u, “Ei taumata apan mattate, 
waggoite anambon manu'u winalanganna wuṛṛu winatangnga waine tadea'u 
rumanta wuassu ala᷊wo'u tampa umanna sasamba apan Ta'u nissadia 
ionggolla si mangitou. I Ya'u sarun ma'ola'a andeangnga wahewalla su manga 
wowon Israel, poiaroddi i mangitou sarun uminassa ṛemessa wuṛṛu 
ma'inumma daṛṛa. 
18I mangitou sarun uminassa manga winalu᷊nannu atumannaṛṛane, wuṛṛu 
ma'inumma daṛṛa manga tembonannu runia. Manga tumannaṛṛane wuṛṛu 
tembonanne udde sarun pateanna ere manga ambinga esakka, ara'e manga 
bantenga matawa. 
19Napawe i Ya'u buatte namate manga taumata udde maola'a sasamba, 
manga manu'u winalanganna wuṛṛu manga winatangnga waine sarun 
uminassa anambon tawane ma'oman sara mammuta, wuṛṛu ma'inumma 
daṛṛa ma'oman sara iwu'anne. 
20Su medda-U i mangitou wotongnge mallaidda tianna ringannu anambon 
awalo᷊ wuṛṛu sumasa'ene wuṛṛu ringannu manga pejuanga. I 
Ya'u, MAWU Apan Atanggaṛṛanne buatte nabbisara.” 

Israel nisul᷊e apia 

21 MAWU nabbisara, “I Ya'u sarun mapaellegu awawantu-U su manga 
walahanna. I mangitou sarangkanambone sarun maasilo ereapa i Ya'u 
mappaattu taṛṛino-U mapaamattu manga manara-U apan matuli᷊dda. 
22Manattakka orassa udde taumatan Israel sarun maasingkatta manungku ete 
i Ya'u MAWU Ruata mangitou. 
23Wuṛṛu anambon balahanna sarun maatutukka manungku taumatan Israel 
nirolokka su pamuanganna ana waugu rosa mangitou su saruang-Ku. I 
mangitou Ta'u nitantangnga wuṛṛu Ta'u niwala niawaddo manga seetta 
wuṛṛu nipate sulalu᷊mmu pangalo. 
24Ta'u iṛṛuumanna i mangitou uasulu᷊ngngu ararantinna wuṛṛu ala᷊le᷊o 
mangitou, ana see Ta'u nitantangnga i mangitou.” 

25 MAWU Apan Atanggaṛṛanne nabbisara, “Arawe orassa indi i Ya'u sarun 
umakkannu umattu Israel papapulunni Yakub, wuṛṛu ma'ola'a si mangitou 
su lalu᷊manna'a apia. Ringannu aroddi i Ya'u uariaga tadea'u arang-Ku sidutu 
aadatanna. 
26Napawe i mangitou matana'e apia ringannu matammudda su wanua 
mangitou sassane, tate saran sangkatou apan mamansaggi mangitou, i 
mangitou sarun maabuli᷊ ereapa i mangitou buatte nipansilianna ana waugu 
nallobbossa si Ya'u. 
27I Ya'u sarun mangapiddi mangitou mabbelengnga wuassu manga wanuan 
seetti mangitou, wuṛṛu asasusi-U sarun asiloannu anambon balahanna ana 
waugu inolaang-Ku udde. 
28Ne uma-U masingkatte manungku ete i Ya'u MAWU Ruata mangitou. Ana 
waugu ete i Ya'u apan nandolokki mangitou watukku pamamuanganna 
wuṛṛu i Ya'u lai apan nangapiddi mangitou napule᷊ watukku wanua mangitou 
sassane, ringannu tawe nanantangngu saran sangkatou wuassi mangitou 
poiaroddi. 
29I Ya'u mallali᷊nnu Ghaṛṛaho-U su walahannu Israel, wuṛṛu tawe 
manantangngi mangitou apia. I Ya'u, MAWU Apan Atanggaṛṛanne buatte 
nabbisara.” 

Yehezkiel 40 

AELLEGA SUOLA'U WAL᷊E MAWU SU ALLO ADDANTANE 
40:1–48:35 

I Yehezkiel niapidda watukku Yerusalem 

1Sutempo allo appulo᷊ne wula᷊nna paarorone, sulalu᷊mmu tonna ruam pulo᷊ 
li᷊ma sutempo i yami niwuangnga, mapulo᷊ appatta su tonnane napawe 
Yerusalem niawaddo, i ya'u naapendamma taṛṛino MAWU, see i ya'u 
niapiddu MAWU inai. 

2Sulalu᷊mmu sambau aellega, Ruata nangapi'u watukku leta'u Israel wuṛṛu i 
ya'u niaddo su wowone apan atanggaṛṛanne. Su saruangku aellehangku 
ammula᷊nnu bangunanna naali᷊hidda sambau soa. 
3I ya'u niapiddu MAWU isudde wuṛṛu niasiloangku sangkatou esakka apan 
lullendappa ere witu'a uarisikka marani ngara wahewalla. I tou uaagassa tali᷊ 
auukka wuassu linen see lai alu auukka. 
4Esakka udde nabbisara si ya'u, “Ei taumata apan mattate, paddaringikke 
paapia-pia wuṛṛu panutukke ala᷊wo'u inolaanna apan ta'u iapasilo si'o, ana 
waugu eteudde i'o niapidda inawarendi. Pasingkata'e su walahannu Israel 
sarangkanambone apan ellehannu.” 

Sasutanna samba'a ra'i 

5Ana see i ya'u naasilo Wale᷊ MAWU apan papali᷊wutannu darandungnga. 
Esakka udde mannatakke mangnguukka darandunga udde ringannu alu 
auukka apan alo᷊'engnge tallu metere. Inauranna darandunga udde 
atanggakke tallu metere wuṛṛu a'appale lai tallu metere. 
6Wua'udde i tou inaite watukku ngara apan uasaruanna samba'an ra'i. I tou 
nirumanganna su tuadde wuṛṛu napawe rosote, i tou nanguukka pua ngara 
udde, ala᷊lakke tallu metere. 
7-10Su liuddu ngara udde pia sambau lala᷊nna wuṛṛu suapan sandiṛṛanne pia 
tatallu wabbo'a pandariaganna. Suapan wabbo'a udde uasulu᷊ngnga 
ahewalle; saṛṛene uataṛṛa wu'u appatta, wuṛṛu alo᷊'engngu manga 
sandiṛṛanne udde tallu metere. Darandunga sasarannu manga wabbo'a 
uasulu᷊ngnga aappale, darua setenga metere. Lala᷊nna udde nalo᷊'engnga tallu 
metere lai wuṛṛu mattudda watukku wabbo'a wahewalla udde wuṛṛu 
inauranna alo᷊angnge appattu metere; tampane su pentakku ngara 
pasallanganna, samba'an dalu᷊mme, eteudde apan aranianne ringannu 
Wale᷊ MAWU. Manga darandunga su wageangnge apan uasaruanna 
Wale᷊ MAWU, aappale satu metere. 

11Wua'udde esakka udde nanguukka ala᷊la᷊kku lala᷊nna su ngara 
pasallanganna; annuma setenga metere, wuṛṛu lai ala᷊lakku ngara udde lima 
metere. 
12Su saruannu manga wabbo'a pandiaganna apan uuṛṛane tallu ikalin tatallu 
metere udde, pia darandunga mawawo apan atanggakke setenga metere, 
wuṛṛu aappale setenga metere lai. 
13Ana see esakka udde nanguukka wallattu darandungu liudde sambau 
wabbo'an pandariaganna naddatingngu darandungu wabbo'a pandiaganna 
su sambaane, eteudde 12,5 metere. 
14I tou lai nanguukka wabbo'a wahewalla udde: alo᷊'engne mapulo᷊ metere. 
Ngaran wabbo'a udde mabbatukku rallakku liuddu Wale᷊ MAWU. 
15Araune wuassu ngara pasallanganna samba'a liudde maddatingngu 
darandungu wabbo'a wahewalla su wageange apan uasaruanna 
Wale᷊ MAWU udde 25 metere. 
16Su darandunga samba'a udde wuṛṛu darandunga uasara manga wabbo'a 
udde pia manga jandela maradio'a. Manga darandunga su wageangu 
lalu᷊mme apan uasaruanna lala᷊nna, nilogaṛṛannu manga ukirannu alun 
palem. 

Rallakka su liuddu Wal᷊e MAWU 

17Wua'udde esakka udde nangapi'u sinumutta su ngara pasallangannu 
rallakku liuddu su Wale᷊ MAWU. Su sandiṛṛannu darandungu liudde 
uapali᷊wutta Wale᷊ MAWU udde niola'a 30 wabbo'a. Su saruannu manga 
wabbo'a udde apampakke watu, 
18apan uapali᷊wutta ahewallu rallakka udde. Rallakku liudde udde 
mabbawoanna wuassu rallakku lalu᷊mme. 
19Isudde pia ngara wahewalla waine apan addone mattanggaṛṛanna wuṛṛu 
mattudda watukku rallakku lalu᷊mme. Esakka udde nanguukka wallattu 
ngara wahewalla darua udde; 50 metere. 

Sasutanna samba'a sawannakka 

20Wua'udde esakka udde nanguukka ngara pasallangannu sawannakka apan 
mattudda watukku rallakku lalu᷊mme. 
21Su ngara pasallanganna udde, tatallu wabbo'a pandiaganna su tiappu 
sandiṛṛannu lala᷊nne, manga darandungnga sasarane see wabbo'a 
ahewala᷊nne, sarangkanambone nassulu᷊ngnga uuṛṛanne ringannu apan pia su 
ngara pasallanganna samba'a ra'i. Anambon dala᷊nna malo᷊angnga udde 
alo᷊'engne 25 metere wuṛṛu ala᷊lakke 12,5 metere. 
22See lai wabbo'ane wahewalla, manga jandelane, wuṛṛu manga ukirannu 
allun palem uasulu᷊ngngu apan pia su ngara pasallanganna samba'an ra'i. Pitu 
tala᷊ttadu tuaddu mattudda watukku ngara pasallanganna udde, wuṛṛu 
pentakke poi su wabbo'a wahewalla apan uasaruanna rallakku liuddu 
Wale᷊ MAWU. 
23Uasasaruannu ngara pasallangannu sawannakka, pia ngara pasallanganna 
waine apan mattudda watukku rallakku lalu᷊mme, ere lai su samba'a ngara 
pasallanganna samba'a ra'i. Taumata udde nanguukka wallattu ngara 
pasallanganna darua udde: 50 metere. 

Sasutanna samba'an timukka 

24Wua'udde, esakka udde nangapi'u watukku ngara pasallanganna samba'an 
timukka wuṛṛu niuuṛṛanne. Inauranna ngara pasallanganna udde 
uasulu᷊ngngu manga ngara wahewalla apan baine. 
25Manga jandela su manga wabbo'ane uasulu᷊ngngu lai apan su manga ngara 
wahewalla waine. Alo᷊'engngu lala᷊nnu ngara wahewalla udde 25 metere, 
wuṛṛu ala᷊lakke 12,5 metere. 
26Pitu tala᷊taddu tuadda mattudda ngara wahewalla udde wuṛṛu wabbo'ane 
wahewalla udde lai su pentakke, uasaruanna rallakku liudde su Wale᷊ MAWU. 
Manga darandunge wageangngu lalu᷊mme apan uasaruanna lala᷊nna, 
nilogaṛṛannu ukiranna punnu palem. 

27Isudde pia lai ngara wahewalla apan mattudda watukku rallakku lalu᷊mme. 
Esakka udde nanguukka wallattu darua ngara wahewalla udde: 50 metere. 

Sasutanna samba'an timukka apan mattudda watukku rallakku lal᷊umme 

28Wua'udde esakka udde nangapi'u niumamattu ngara wahewalla sinumutta 
su rallakku lalu᷊mme. I tou nanguukka suttanna samba'a timukka udde, wuṛṛu 
uuṛṛanne uasulu᷊ngngu manga suttanna su samba'a liudde. 
29-30Manga wabbo'a pandiaganne, wabbo'ane wahewalla, wuṛṛu manga 
darandungu lalu᷊mme uasulu᷊ngngu manga sasuttanna waine. Manga wabbo'a 
su sasuttanna indi lai pia manga jandelane. Lala᷊nna suttanna udde 
alo᷊'engnge 25 metere wuṛṛu ala᷊lakke 12,5 metere. 
31Arawe wabbo'ane wahewalla uasaruanna rallakku liudde. Manga 
darandunge su wageangngu lalu᷊mme apan uasaruanna lala᷊nna, udde 
nilogaṛṛannu lai ukirannu punnu palem. Ualu᷊ tala᷊taddu tuadda udde 
mattudda watukku sasuttanna udde. 

Sasutanna samba'an ra'i apan mattudda rallakku lal᷊umme 

32Wua'udde esakka udde nangapi'u sinumutta su sasuttanna samba'an ra'i 
sinumutta su rallakku lalu᷊mme. I tou nanguukka sasuttanna udde wuṛṛu 
uuṛṛanne uasulu᷊ngngu manga sasuttanna waine. 
33Manga wabbo'a pandiaganne, manga darandunge sulalu᷊mme wuṛṛu 
wabbo'ane wahewalla uuṛṛanne uasulu᷊ngnga ere lai su manga sasuttanna 
waine. Su manga wabbo'a udde wuṛṛu su wabbo'ane wahewalla pia manga 
jandela. Alo᷊'engngu lala᷊nna udde 25 metere wuṛṛu ala᷊lakke 12,5 metere. 
34Wabbo'ane wahewalla uasaruanna watukku rallakku liudde. Manga 
darandunge su wageangngu lalu᷊mme apan uasaruanna lala᷊nna, nilogaṛṛannu 
manga ukiranna punnu palem. Ualu᷊ tala᷊ttadu tuada apan mattudda watukku 
sasuttanna udde. 

Sasuttanna samba'an sawannakka mattuddan rallakku lal᷊umme 

35Panginsueanne esakka udde nangapi'u watukku sasuttanna samba'a 
sawannakka. I tou nanguukka sasuttanna udde wuṛṛu uuṛṛanne uasulu᷊ngngu 
manga sasuttanna waine. 
36See lai manga wabbo'a pandiaganne, manga darandungngu lalu᷊mme wuṛṛu 
wabbo'ane wahewalla uasulu᷊ngngu lai su manga sasuttanna waine. Su 
manga wabbo'ane wuṛṛu su wabbo'ane wahewalla pia manga jandela. 
Alo᷊'engngu lala᷊nna udde 25 metere wuṛṛu ala᷊lakke 12,5 metere. 
37Wabbo'a su saruanne lai uasaruanna raallakku liudde. Manga darandunga 
wageangu lalu᷊mme apan uasaruanna lala᷊nna, nilogaṛṛannu manga ukirannu 
punnu palem. Ualu᷊ tala᷊ttadu tuadda mattudda watukku sasuttanna udde. 

Manga wal᷊en maranin sasuttannu sawannakka 

38Su rallakku liudde pia sambau wabbo'a nitamba su sasuttannu lalu᷊mmu 
samba'a sawannakka. Wuassu wabbo'a pinanamba pia sambau ngara apan 
mattudda watukku panumbale᷊ wahewalla. Ete isudde niukkassa manga 
winatangnga olaanna sasamba itattambunna. 
39Su panumbale᷊ wahewalla udde, pia appatu wau medda, darua suapan 
sandiṛṛanne. Ete su wowom manga medda udde nipototta winatangnga 
maola'a sasamba itattambunna, ara'e sasamba ipamappassa rosa ara'e 
sasamba wawaekka arugianna. 
40Su liuddu panumbale᷊ wahewalla lai pia appatta medda, pattaṛṛa darua 
suapan sandiṛṛannu sasuttanna su samba'an sawannakka udde. 
41Nariaddi, sarangkanambone pia ualu᷊n bau medda tampa pamototanna 
sasamba: appatta sulalu᷊mme, wuṛṛu appatta siluddu rallakka. 
42Appatta medda su wabbo'a tatambane apan nipaatta panaddianna sasamba 
itattambunna wuassu watu nipaangnga. Medda udde atanggakke setenga 
metere, wuṛṛu ali᷊urosone uataṛṛa wu'u appatta, alo᷊'engnge wuṛṛu ala᷊lakke 
sambau-sambau tatallu sepere appatta metere. Su wowom manga medda 
udde niaddo saranapa ipamototta winatangnga sasamba. 

43Winggin manga medda udde pia wiwikke ala᷊lakke 75 milimetere. Anambon 
ṛemessa apan olaanna sasamba ia'addo su wowom manga medda udde. 
44Wua'udde esakka udde nangapi'u watukku rallakku lalu᷊mme. Isudde pia 
darua sabbua, sambau su sandiṛṛannu sasuttanna su sawannakka, wuṛṛu 
sambau lai su sansidaṛṛannu sasuttanna samba'a timukka wuṛṛu uasaruanna 
watukku sawannakka. 
45Esakka udde nabbisara si ya'u manungku sabbua'a apan uasaruanna 
watukku timukka udde nisaddia su manga imam apan mammanara su 
Wale᷊ MAWU, 
46wuṛṛu lai sabbua apan uasaruanna watukku sawannakka nisaddia su 
manga imam apan mammanara su mezbah. Anambon imam udde ṛinone 
wuassu papapulunni Zadok. Ana waugu wuassu ṛuanganni Lewi tumba'u 
papapulunni Zadok apan botongne sumaruanna MAWU wuṛṛu mangimbe si 
Tou sulalu᷊mmu patataṛṛamawu. 

Rallakku lal᷊umme wuṛṛu Wal᷊e MAWU 

47Esakka udde nanguukka rallakku lalu᷊mme. Saṛṛene uataṛṛa wu'u appatta: 
alo᷊'engne wuṛṛu ala᷊lakke sambau-sambau 50 metere. Wale᷊ MAWU udde 
addone su samba'an waṛṛatta, wuṛṛu su saruanne pia sambau mezbah. 
48-49Wua'udde i tou nangapi'u watukku wabbo'a su saruannu 
Wale᷊ MAWU ringannu suma'a manga pira tala᷊ttaddu tuadda. I tou nanguukka 
wabbo'a suttanna; ahewalle pitu kali darua setenga metere, ringannu manga 
darandunge su winggine ruam ba'a aappale sambau setenga metere. Su aiṛṛi 
aikkatanne pia sambau pale. Wabboa saruanne udde sassane alo᷊'engnge 
mapulo᷊ metere wuṛṛu ala᷊lakke annumma metere. 

Yehezkiel 41 

1Esakka udde nangapi'u sulalu᷊mmu wabbo'an tangngane, apan isassagi 
Tampa Apan Susi. I tou nanguukka lala᷊nna apan matudda isudde: alo᷊'engnge 
tallu metere, 

2wuṛṛu ala᷊lakke lima metere. Darandunge su sandiṛṛanne ruam ba'a aappale 
darua setenga metere. Ana see i tou nanguukka Tampa Apan Susi udde; 
alo᷊'engnge 20 metere wuṛṛu ala᷊lakke 10 metere. 
3Wua'udde i tou sinumutta su wabbo'an dalu᷊mme. I tou nanguukka lala᷊nna 
apan mattudda isudde: alo᷊'engnge satu metere, ala᷊lakke tallu metere, wuṛṛu 
darandunga su sandiṛṛanne ruam ba'a tatallu setenga metere. 
4Wua'udde i tou nanguukka wabbo'a udde lai: saṛṛene uataṛṛa wu'u appata, 
alo᷊'engnge wuṛṛu ala᷊lakke sambau-sambau mapulo᷊ metere. Wua'udde i tou 
nabbisara si ya'u, “Eteindi Tampa Apan Lembonsusi.” 

Manga wabbo'a apan niola'a su darandungu Wal᷊e MAWU 

5Wua'udde esakka udde nanguukka darandungu lalu᷊mmu Wale᷊ MAWU: 
aappale tallu metere. Su darandunga apan uapali᷊wutta Wale᷊ MAWU udde pia 
manga wabbo'a apan ala᷊lakke dua metere. 
6Manga wabbo'a udde ṛengkenne tatallu wuṛṛu suapan ṛengkenne pia 30 
wabbo'a. Darandungu liudde suapan ṛengkenne manipissa wuassu ṛengkenne 
ali᷊uwowane, na'oman sara manga wabbo'a wotongne iatokka ringannu tawe 
malloṛṛanga daṛṛandungu Wale᷊ MAWU udde. 
7Wuassu liudde, darandungu Wale᷊ MAWU udde aellehanna uasulu᷊nga 
aappale maddatingngu rosone. Su darandungu liudde wuassu Wale᷊ MAWU, 
su samba'a liuddu manga wabbo'a udde, pia tuadda wahewalla na'oman sara 
taumata wotongnge suma'e wuassu ṛengke bowane watukku ṛengkenne 
aruane wuṛṛu atallune. 
8-11Darandungngu liuddu manga wabbo'a udde aappale darua setenga 
metere. Wale᷊n udde pia ngarane apan mattudda watukku manga wabbo'a su 
samba'a sawannakku Wale᷊ MAWU, wuṛṛu ngara waine apan mattuda manga 
wabbo'a su samba'an sawannakka. Uapali᷊wutta Wale᷊ MAWU pia ṛondappa 
apan ala᷊lakke darua setenga metere, addone tallu metere wuassu leta'a, 
wuṛṛu niola'a uasulu᷊ngnga atanggakke ringannu rapappakku manga wabbo'a 
su darandungu Wale᷊ MAWU. Suwallattu ṛondappa wuṛṛu manga wale᷊n apan 

nipaattu manga imam, pia ṛondappa ala᷊lakke mapulo᷊ metere su aiṛṛi 
aikkatannu Wale᷊ MAWU. 

Wal᷊e su samba'an baṛṛatta 

12Su samba'an rallakka samba'a waṛṛatta, pia bale᷊ wahewalla apan 
alo᷊'engnge 45 metere wuṛṛu ala᷊lakke 35 metere, wuṛṛu aappalu manga 
darandunge darua setenga metere. 

Uuṛṛannu Wal᷊e MAWU Apan ṛinone 

13Esakka udde nanguukka alo᷊'engnge Wale᷊ MAWU; 50 metere. Wuassu 
samba'a liuddu Wale᷊ MAWU maddatingngu darandungu liuddu wale᷊n 
wahewalla su samba'a baṛṛatta udde araune lai 50 metere. 
14Wageangu saruannu Wale᷊ MAWU apan uasaruanna watukku ra'i ringannu 
rallakka samba'a aiṛṛi aikkatanne, ala᷊la᷊kke lai 50 metere. 
15Esakka udde lai nanguukka wale᷊n wahewalla apan uasaruanna rallakka 
samba'an baṛṛatta: ala᷊lakke 50 metere, nasutta manga darandunge su aiṛṛi 
aikkatanne. 

Manga wageangngu Wal᷊e MAWU 

Manga panumbale᷊ su Wale᷊ MAWU panumbale᷊n saruanne. Tampa Apan Susi, 
wuṛṛu Tampa Apan Lembonsusi, 
16nilogaṛṛannu wingke alu, wuassu apampakke naddatingngu manga 
jandelane. Manga jandela udde wotong ṛappingannu pampelene. 
17Ahewallu darandunga wageangngu lalu᷊mme nilogaṛṛannu manga ukirannu 
18punnu palem wuṛṛu mala'ekatta, sangkalu punnu palem suwallattu 
mala'ekatta darua. Mala'aekatta udde uatahuanna hati darua, 
19hatin sangkatou taumata apan uasaruanna watukku alun palem samba'a 
aiṛṛi, wuṛṛu hatin singa apan uasaruanna su punnu palem samba'a 
aikkatanna. Manga ukiranna udde ni'uitta su ahewallu Wale᷊ MAWU, 
20manattakka wuassu apampakke maddatingngu wageangu ngara ali᷊u 
rosone. 

21Manga diṛṛin ngara wuassu Tampa Apan Susi saṛṛene uataṛṛa wu'u appatta. 
Mezbah wuassu alu 

Su saruannu Tampa Apan Lembonsusi pia sambau apan aellehanna ere 
mezbah wuassu alu. 
22Atanggakke sambau setenga metere wuṛṛu ala᷊lakke sambau su meterene. 
Manga pabbuuanne, apampakke wuṛṛu darandunge niola'a wuassu alu. 
Esakka udde nabbisara si ya'u, “Eteindi medda apan uaraddo su saruannu 
daranta MAWU.” 

Manga ngara 

23Su pentakku lala᷊nna mabbatukku Tampa Apan Susi pia sambau ngara, 
aroddi lai su pentakku lala᷊nna apan mattudda watukku Tampa Apan Lembon 
susi. 
24Manga ngara udde ruang kala᷊ppa rongngane apan mabbu'a su tangngane. 
25Manga ngaran Tampa Apan Susi nilogaṛṛannu ukiranna punnu palem 
wuṛṛu manga mala'ekatta, ere lai su manga darandunge. Su saruannu 
panumbale᷊ eteudde samba'a liudde, pia ṛondappa wuassu alu. 
26Su sandiṛṛanne ruam ba'an darandunga pia manga jandela, wuṛṛu 
darandunge nilogaṛṛannu ukiranna punnu palem. 

Yehezkiel 42 

Darua wal᷊en maranin Bal᷊e MAWU 

1Wua'udde esakka udde nangapi'u watukku rallakku liudde wuṛṛu 
nangehetta si ya'u watukku wale᷊n waine su samba'a sawannakku 
Wale᷊ MAWU, tawe marau wuassu wale᷊n wahewalla su samba'a waṛṛattu 
Wale᷊ MAWU udde. 
2Wale᷊n udde alo᷊'engnge liman pulo᷊ su meterene, wuṛṛu ala᷊lakke duan pulo᷊ 
li᷊ma su meterene. 
3Sandiṛṛanne sambau wuassu wale᷊n udde uasaruanna ṛondappa apan 
ala᷊lakke 10 metere udde, arawe sandiṛṛanne waine uasaruanna watukku 

apampakka watu su rallakku liudde. Wale᷊n udde ṛengkenne tatallu; suapan 
ṛengkenne maddioanna wuassu ṛengkenne ali᷊u wowane. 
4Su saruannu manga wabbo'a udde, su samba'a lalu᷊mme pia lala᷊nna apan 
ala᷊lakke 5 metere wuṛṛu alo᷊'engne 50 metere. Manga ngarane uasaruanna 
watukku sawannakka. 
5Manga wabbo'a su ṛengkenne ali᷊u rosone maṛṛiputanna wuassu manga 
wabbo'a su ṛengkenne ali᷊u wowane, ana waugu manga lala᷊nna su saruannu 
manga wabbo'a ali᷊u rosone udde mallala᷊ṛṛanna wuassu ali᷊u wowane. 
6Manga wabbo'a udde tallu kaṛṛengketanna wuṛṛu tawe tatungkala᷊nnu 
manga diṛṛi ere su manga wale᷊n su rallakka. 
7-8Sambageanganna wuassu ṛengkenne ali᷊u wowane, su alo᷊'engnge ruan pulo᷊ 
li᷊ma su meterene naola'a tumba'u darandunga, arawe su wageangnge 
lambene, alo᷊'engnge ruan pulo᷊ li᷊ma su meterene lai, niola'a manga wabbo'a. 
Su ṛengkenne ali᷊u rosone pia manga wabbo'a su alo᷊'engngu wale᷊n udde. 
9-10Su alu᷊ngngu manga wabbo'a su pentakke samba'an ra'in bale᷊ indi, wuṛṛu 
su panattaṛṛannu darandunga, pia sambau ngara apan mabbatukku rallakka 
su liudde. Su sandiṛṛanne samba'an timukka wuassu Wale᷊ MAWU, pia bale᷊ 
apan nassulu᷊ngnga addone tawe marau wuassu wale᷊n su samba'a waṛṛatta. 
11Su saruannu manga wabbo'ane pia sambau lala᷊nna apan uasulu᷊ngnga ere 
lala᷊nna su samba'an sawannakka. Uuṛṛanne uasulu᷊ngnga, wuṛṛu manga 
ngarane lai nassulu᷊ngnga. 
12Su alu᷊ngngu manga wabbo'a su sandiṛṛanne samba'an timukka, eteudde su 
pentakke watukku ra'i su panattaṛṛannu darandunga, pia lai sambau ngara. 
13Esakka udde nabbisara si ya'u, “Wale᷊n darua udde na'ukkassa. Isudde, 
manga imam apan botongnge sumaruanna daranta MAWU, umanna manga 
sasamba apan lembon na'ukkassa. Isudde lai ṛinone iaddo mangitou manga 
sasamba apan lembon na'ukkassa, eteudde; sasamba gandumma wuṛṛu 
sasamba papappasa rosa ara'e sasamba pamaekka arugianna. 

14Amungkangngu manga imam buatte nammanara su Wale᷊ MAWU, wuṛṛu 
mappulu inai su rallakka su liudde, ne laubba tumba'u ipammanara sutempo 
na'ola'a patataṛṛamawu, ṛinone itantangngi mangitou su manga wabbo'a 
udde. I mangitou ṛinone malluṛṛen laubba waine, napawe wua'udde i 
mangitou wotongngete inai su tampa tumana'u soa uaammulla.” 

Uuṛṛannu leta'a uapal᷊iwutta Wal᷊e MAWU 

15Wua'udde eassaka udde nuddusse mangnguukka Wale᷊ MAWU samba'a 
lalu᷊mme, i tou nangapi'u sinumabbangnga niumamattu sasuttanna samba'a 
ra'i, ana see nanguukka wageangnge apan uapali᷊wutta Wale᷊ MAWU. 
16Ringannu ta'inna auukke i tou nanguukka sandiṛṛannu samba'a ra'i: 250 
metere. 
17-19Wua'udde i tou nanguukka sandiṛṛanne samba'an sawannakka, 
sandiṛṛanne samba'a timukka, wuṛṛu sandiṛṛanne samba'a waṛṛatta; suapan 
sandiṛṛanne alo᷊'engnge nassulu᷊ngnga, eteudde 250 metere. 
20Nariaddi, wageangngu leta'u Wale᷊ MAWU saṛṛene uataṛṛa wu'u appata, 
uuṛṛanne 250 metere suapan sandiṛṛanne. Wageangngu leta'a udde 
papali᷊wutannu sambau darandunga nipamallatta wageangngu leta'a apan 
niṛṛa'e huna MAWU wuassu wageangngu leta'a apan ipattu awadaalla. 

Yehezkiel 43 

MAWU nabbelengnga su Wal᷊en-Ne 

1Wua'udde esakka udde nangapi'u watukku sasuttanna apan uasaruanna 
watukku ra'i, 
2wuṛṛu ete isudde i ya'u naasilo nirumanta wuassu samba'a ra'i semakka 
lullendapa apan manniala darantan Duatan Israel. Tingikku Ruata 
niaringikka ere lua'a ruddapa su laudda, wuṛṛu runia sussale᷊ndapa ana 
waugu semakku darantan Duata. 

3Aellega uasulu᷊ngnga ere lai ta'u niasiloanna sutempo Ruata nirumanta 
makkimunsa'a Yerusalem, wuṛṛu ere lai ta'u niasiloanna su Salu᷊kku Kebar. 
Ana see i ya'u naṛṛa'a wuṛṛu niumali᷊ntudda. 
4Semakka lullendappa udde inaite watukku sasutanna samba'a ra'i ana see 
sinumutta sulalu᷊mmu Wale᷊ MAWU. 
5Ghaṛṛaho MAWU namengketta si ya'u wuṛṛu nangapi'u watukku rallakku 
lalu᷊mme; iasudde i ya'u naasilo Wale᷊ MAWU aoosanna semakku 
daranta MAWU. 
6Sutempo esakka udde ta'e uarisikka su sandiṛṛangku, i ya'u 
naaringikka MAWU nabbisara si ya'u wuassu lalu᷊mmu Wale᷊ MAWU, wisara-
Ne, 
7“Ei taumata apan mattate, eteindi adderan araratuang-Ku. Ete isindi i Ya'u 
sarun matana'a su pattangngu umattu Israel wuṛṛu mamarenta si mangitou 
saran mala᷊nnu-la᷊nnu. Mawae ete i mangitou aroddi lai manga ratu 
mangitou, tate lai mandale᷊o arang-Ku apan na'ukkassa ringannu massubba 
paalu᷊anna ara'e ringannu mallabingu winalu᷊nannu manga ratu mangitou su 
tampa indi. 
8Dorone manga ratu mangitou ma'ola'a manga pua ngara wuṛṛu manga diṛṛi 
ngaran bale᷊n araratuanni mangitou su liuddu manga pua ngara wuṛṛu manga 
diṛṛin Bale᷊-U, na'oman sara tumba'u pia samba'u darandunga su wallanne. I 
mangitou buatte nandale᷊o arang-Ku apan na'ukkassa ringannu manga 
inolaanni mangitou apan maarantinna. Ana waugu udde i mangitou Ta'u 
nipate sulalu᷊mmu asasa'u-U. 
9Arawe manattakka orassa insi mangitou ṛinone mangillolo᷊ massubba 
paalu᷊anna wuṛṛu mangingkattu manga winalu᷊nannu manga ratu mangitou. 
Wua'udde, i Ya'u sarun matana'a su pattangnganni mangitou saran mala᷊nnu-
la᷊nnu.” 

10Wua'udde MAWU nabbisara apia, “Ei taumata apan mattate, pasingkata'e su 
umattu Israel su ola'u Wale᷊-U indi wuṛṛu doloṛṛa'e i mangitou mamarikissa 
ṛiinne. Ola'e i mangitou masili ana waugu ala᷊wo'u rosa mangitou. 
11Wuṛṛu napawe i mangitou nasilite ana waugu manga inolaanni mangitou, 
tala᷊a'e ṛiinnu Wale᷊-U indi si mangitou: saṛṛene, manga ngara sasuttanna 
wuṛṛu sabbanganne, atokku wale᷊ne, wuṛṛu ala᷊wo'u atoranna wuṛṛu manga 
titane. Woṛṛeta'e sarangkanambone udde si mangitou tadea'u i mangitou 
wotongnge maasilo wuṛṛu maatutukka ola'u mangatokku ala᷊wo'a, see 
tumuṛṛutta anambon atoranne. 
12Eteindi ola'u atokku Wale᷊ MAWU: Ehewallu wageangngu leta'a maranine su 
puiddu wowone uddewe lembon na'ukkassa.” 

Mezbah 

13Eteindi uuṛṛannu mezbah tumuṛṛuttu uuṛṛanna apan ipappaatta 
nipanguukka Wale᷊ MAWU. Uapali᷊wutta su leddan mezbah pia sambau hote 
apan ala᷊lu᷊mme setenga metere wuṛṛu ala᷊lakke setenga metere lai, ringannu 
winggine su wiwikku liudde atanggakke sepere appatta metere. 
14Wuassu hote naddatingngu passarannu mezbah ali᷊u wowane, atanggakke 
sambau sumeterene. Wageangngu tangngane dua metere, wuṛṛu setenga 
metere maṛṛiputanna wuassu uapali᷊wutta ledda mezbah. Wageangnge 
atallune, eteudde puiddu mezbah, setenga metere lai maṛṛiputanna wuassu 
uapali᷊wutta wageangngu tangngane. 
15Wageangnge atallune indi eteudde tampa pannambunannu sasamba; 
atanggakke dua metere. Su appatta pabbuuanne piaddu wageangnge apan 
ualo᷊ndo'a ere tatandu'a. 
16Puiddu mezbah udde uataṛṛa wu'u appatta; suapan sandiṛṛanne uuṛṛanne 
annumma metere. 
17Wageangngu tangngane lai uataṛṛa wu'u appatta, suapan sandiṛṛanne 
uuṛṛanne pitu metere, ringannu sambau wiwikke su winggine su liudde apan 



2222 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

atanggakke sepere appatta metere. (Ala᷊lakku hotene setenga metere.) Su 
sandiṛṛanne samba'a ra'i pia tuadda apan mattudda watukku puiddu mezbah. 

Massa'e mezbah 

18 MAWU Apan Atanggaṛṛanne nabbisara si ya'u, “Ei taumata apan mattate, 
paddaringikke apa apan iwisara-U si'o. Napawe mezbah udde nasuete 
niapararisikka, i'o ṛinone massa'e mezbah ringannu manambunnu sasamba 
su wowone wuṛṛu maṛṛente'u daṛṛan sasamba. 
19Tumba'u imam papapulunni Zadok wuassu ṛuangannu Lewi apan 
botongnge rumanta su saruannu adderan araratuang-Ku mapaamattu 
patataṛṛamawu. I Ya'u, MAWU Apan Atanggaṛṛanne apan namarentan 
olangnge udde. Onggola᷊'e si mangitou sambau sapi esakka saṛṛen tumuwo 
su sasamba ipangampungnga rosa. 
20Panganute addio'a daṛṛa wuṛṛu apua'e su manga tatandu'a su wuune 
appatta su puiddu mezbah udde, aroddi lai su manga wuune wageangngu 
tangngane see su uapali᷊wutta winggi mezbah udde. Ringannu olangnge udde 
i'o napa'ukkassu mezbah udde wuṛṛu naṛṛae mezbah udde tumba'u si Ya'u. 
21Wua'udde panganute sapi esakka aampunga rosa udde, wuṛṛu tambuna'e 
su tampa apan buatte nitantunna, eteudde su liuddu tampa na'ukkassu 
Wale᷊ MAWU. 
22Tiṛṛabbine i'o ṛinone mangonggollu sasamba sambau ambinga 
mendangenna apan tawe sangkulle tadea'u maola'a sasamba aampunga rosa. 
Ukkasse mezbah udde ringannu daṛṛan ambinga udde, nassulu᷊ngngu apa 
apan niolangngu ringannu sapi esakka apan ta'e saṛṛen tumuwo udde. 
23Napawe i'o buatte na'ola'a sarangkanambone udde, panganute sambau sapi 
esakka saṛṛen tumuwo wuṛṛu sambau ambinga mendangenna, darua udde 
tawe sangkulle, 
24see apira'a ringang-Ku. Manga imam ṛinone manali᷊awukku haramma su 
wowon binatangnga darua udde wuṛṛu manambunnu udde maola'a sasamba 
si Ya'u. 

25Suapan allo, ala᷊nnune pitu allo, i'o ṛinone mangonggollu sasamba ambinga 
sambau, sapi esakka saṛṛen tumuwo, wuṛṛu ambinga mendangenna maola'a 
sasamba aampunga rosa. Manga winatangnga udde imbaṛṛanga pia 
sangkulle. 
26Pitu allo ala᷊nnune manga imam ṛinone maola'a ammula᷊nnu massa'e 
mezbah udde wuṛṛu mandiahi mezbah udde tadea'u wotongnge ipaatta. 
27Napawe pitu allo udde nali᷊udde, manga imam ṛinone mannattakke 
mangonggollu sasamba itattambunna wuṛṛu sasamban paddarame maola'a 
hausannu umatta. Ne i Ya'u malu᷊assa ringanni yamiu sarangkanambone. I 
Ya'u, MAWU Apan Atanggaṛṛanne buatte nabbisara.” 

Yehezkiel 44 

Mappaattu ngara su ra'i 

1Wua'udde esakka udde nangapi'u apia watukku sasuttannu liudde samba'an 
ra'i wageangngu Wale᷊ MAWU. Sasuttanna udde uaṛṛu'udda. 
2MAWU nabbisara si ya'u, “Sasutanna indi ṛinone sidutu uaṛṛappinga wuṛṛu 
imbaṛṛangnga wu'anna. Tawe saran sangkatou apan botongnge sumutta, ana 
waugu i Ya'u, MAWU Ruatan Israel, sinumuttate su Wale᷊-U niumamattu 
sasuttanna indi. Nariaddi sasuttanna indi sidutu uaṛṛuudda. 
3Arawe tembonanne apan uaparenta wotongnge inai su sasuttanna udde 
tadea'u umanna anna na'ukkassa su saruang-Ku. I tou ṛinone sumutta 
umamattu panumbale᷊ wahewalla wuṛṛu mabbelengnga umamattu lala᷊nna 
udde lai.” 

Darorongnga sumutta su Wal᷊e MAWU 

4Wua'udde esakka udde nangapi'u watukku sasuttannu waṛṛatta apan 
uasasaruannu Wale᷊ MAWU. I ya'u mannutukka, wuṛṛu i ya'u naasilo 
Wale᷊ MAWU udde aoopannu semakka lullendapa apan matiala 
daranta MAWU. Wua'udde niumaruutta wuṛṛu nassubba, 

5wuṛṛu MAWU nabbisara si ya'u, “Ei taumata apan mattate, panutukke 
paapia-pia apan aellehannu wuṛṛu apan niaringiṛṛannu. I Ya'u sarun 
mamasingkatta si'o ala᷊wo'u atoranna wuṛṛu tita su ola'u Wale᷊-U indi. 
Woṛṛeta'e paapia-pia isai-sai apan wotongnge iwala sumutta su Wale᷊-U 
wuṛṛu isai-sai apan tawe wotongnge. 
6Walo᷊a'e su umattu Israel apan apulune lumawangnga udde manungku i 
Ya'u, MAWU Apan Atanggaṛṛanne, maddirite mamalang kami ma'ola'a ala᷊le᷊o. 
7I mangitou buatte nalluhudda Wale᷊-U, ana waugu tantala᷊nna tawa wuṛṛu 
daṛṛan sasamba ia'onggolla si Ya'u, i mangitou namalan sinumutta 
sulalu᷊mme manga taumata raho apan tawe nisunatta, wuṛṛu tawe 
tumuṛṛutta si Ya'u. Ringannu manga inolaanni mangitou apan maarantinna 
udde, i mangitou buatte nilumawangnga paaire-U si mangitou. 
8Wali᷊newe i mangitou sassane apan na'ola'a manga lala᷊ghu na'ukkassa 
sulalu᷊mmu Wale᷊-U, ewe'e manga taumata raho apan nirolokki mangitou 
iapamanara. 
9I Ya'u, MAWU Apan Atanggaṛṛanne, mamasingkatta manungku manga 
taumata raho apan tawe nisunatta wuṛṛu taumata apan tawe tumuṛṛutta si 
Ya'u, tawe iwala sumutta su Wale᷊-U. Udde iapaamatta lai su taumata raho 
apan uatana'a su pattangngannu walahannu Israel.” 

Manga taumatan Lewi niapasabbangnga wuassu manara imam 

10 MAWU nabbisara si ya'u, “I Ya'u sarun makkuumannu manga taumatan 
Lewi apan suadio'a ringannu manga taumatan Israel waine, apan buatte 
nanantang-Ku wuṛṛu massubba paalu᷊anna. 
11Sulalu᷊mmu Wale᷊-U, i mangitou tumba'u wotongnge mangimbe si Ya'u ere 
sangkatou mammamanara wuṛṛu mandariaga sasuttanna. I mangitou 
wotongnge mamototta manga winatangnga maola'a sasamba itattambunna 
wuṛṛu aonggolla, wuṛṛu i mangitou ṛinone sidutu mangngimbe si Ya'u. 
12Arawe ana waugu i mangitou buatte na'ola'a lala᷊ghu pasasubba paalu᷊anna 
hunan walahannu Israel, wuṛṛu ringannu olangnge udde mangngapiddu 

walahanna udde sulalu᷊mmu rosa, ne i Ya'u, MAWU Apan Atanggaṛṛanne, 
massalu manungku i mangitou ṛinone iṛṛuumanna. 
13I mangitou imbaṛṛanga lai mangimbe si Ya'u maola'a sangkatou imam ara'e 
mangeṛṛetta apa apan na'ukkassa si Ya'u, ara'e sumutta su tampa Apan 
Lembonsusi. Eteudde ṛuumanna ana waugu manga inolaanna apan 
maarantinna apan buatte niola'i mangitou. 
14Orassa indi i mangitou Ta'u iapamanara manara masahadda apan sarun 
olaanna su Wale᷊-U.” 

Manga imam 

15 MAWU Apan Atanggaṛṛanne nabbisara, “Sutempo walahannu Israel 
nanantang-Ku, manga imam Lewi wuassu papapulunni Zadok sidutu satia 
mangngimbe si Ya'u su Wale᷊-U. Ana waugu udde ete i mangitou apan orassa 
indi ṛinone mangimbe si Ya'u wuṛṛu rumanta su saruang-Ku mangapiddu 
tawa wuṛṛu daṛṛan sapi wuassu manga sasamba. 
16Tumba'u i mangitou sassane apan botongnge sumutta su Wale᷊-U, 
mangimbe si Ya'u su manga mezbah-Ku, wuṛṛu mamiaṛṛa'u patataṛṛamawu 
su Wale᷊-U. 
17Sutempo i mangitou sumutta su ngara pasallanganna mattuddan rallakku 
lalu᷊mme, i mangitou ṛinone malluṛṛen laubba linen. Imbaṛṛangnga i 
mangitou malluṛṛen laubba wol amungkangngu tantala᷊nna mammanara su 
rallakku lalu᷊mme, ara'e sulalu᷊mmu Wale᷊-U. 
18Tadea'u tawe masali᷊hangnga wuṛṛu liahanna, i mangitou ṛinone malluṛṛen 
sala᷊na linen ringannu tawe papeṛṛetta, wuṛṛu paporongnga wuassu linen. 
19Amungkangngu i mangitou inaite su rallakku liudde, suapa umatta 
uaammulla, manga imam udde ṛinone malluatta laubbu manaran mangitou 
sulalu᷊mmu manga wabbo'a na'ukkassa su Wale᷊-U, ana see malluṛṛen laubba 
waine, tadea'u laubbu manara udde tawe manilaka umatta. 

20Manga imam imbaṛṛangnga mallunggukka pua mangitou, ara'e mamalan 
utangnge gondronna. Uta'a udde ṛinone polo᷊anna maautta tumuṛṛuttu 
atorana apan buatte nitantunna. 
21I mangitou imbaṛṛangnga ma'inumma anggore amungkangngu sumutta su 
rallakku lalu᷊mme. 
22Manga imam tumba'u wotongnge maawingngu maṛṛualan Israel apan ta'e 
perawanna ara'e sangkatou inawalu᷊annu imam. I mangitou tawe wotongnge 
maawingngu wawine apan nisindoanna. 
23Manga imam ṛinone mangaṛṛa'a uma-U tadea'u masingkatta mapaparala 
suapa apan niṛṛae si Ya'u wuṛṛu suapa tawe, suapa apan waresi tumuṛṛutu 
agama wuṛṛu suapa apan dale᷊o. 
24Amungkangngu nariaddi pattatiakka su hatton pallaṛṛuungnga, i mangitou 
ṛinone manginsue udde ringannu manga tita-U. I mangitou ṛinone 
maddamea manga andeangngu agama, tumuṛṛuttu atorannu manga tita-U, 
see lai mangaddatta Sabatta sambau allo apan niṛṛae si Ya'u. 
25Sangkatou imam imbaṛṛangnga mandale᷊o watanganne ringannu 
mangeṛṛetta winalu᷊nanna, tabbene'e winalu᷊nannu hagurangnge, anangnge, 
tuṛṛangnge esakka ara'e tuṛṛangnge wawine apan taambe naawingnga. 
26Napawe i tou nawaresite apia, i tou ṛinone maṛṛaddo pitu allo lai, 
27ana see inaite su rallakka sulalu᷊mmu Wale᷊-U, wuṛṛu mangonggollu 
sasamba ipamaresi watanganne tadea'u i tou wotongnge mammanara apia 
su Wale᷊-U. I Ya'u, MAWU Apan Atanggaṛṛanne buatte nabbisara. 
28Manga imam nanengkamma manara imam udde maola'a wageangnga si 
mangitou wuassuapa apan Ta'u nionggolla su Israel maṛṛana'a mappulunna. 
I mangitou imbaṛṛangnga manahuanna manga apa su Israel: Ete i Ya'u 
darotongngi mangitou. 

29I mangitou ṛinone mabbiakka wuassu aonggolla gandumma, sasamba 
papappassa rosa, wuṛṛu manga sasamba wawaekka arugianna; wuṛṛu manga 
ala᷊wo'a apan buatte niṛṛae si Ya'u, ṛinone ionggolla si mangitou. 
30Manga imam ṛinone onggola᷊nnu wageangnge apan apianne wuassu 
ala᷊wo'u hessi pangitinganna apan paarorone, wuṛṛu wuassu ala᷊wo'u apa 
apan nionggolla si Ya'u. Suapan balahannu Israel ma'ola'a roti, ne roti 
paarorone udde wuattu manga imam. Ne i Ya'u sarun mangala᷊matta manga 
wale᷊n balahannu Israel. 
31Manu'u winalanganna wuṛṛu manga winatangnga waine apan nate sassane, 
ara'e apan nitamboannu winatangnga mala᷊ṛṛaga, tawe wotongnge inasannu 
manga imam.” 

Yehezkiel 45 

Manga wageangngu wanua apan niṛṛae huna MAWU 

1Tantala᷊nna manga leta'a udde taambe nitahia maola'a leta'a pussa'a suapan 
ṛuanganna, ṛinone sambau iṛṛae huna MAWU. Leta'a udde alo᷊'engnge ṛinone 
12,5 kilometere, wuṛṛu ala᷊lakke 10 kilometere. Ahewallu leta'a udde 
niapasingkatta na'ukkassa. 
2Su Wale᷊ MAWU nissadia wuassu leta'a udde sambageanganna apan uataṛṛa 
wu'u appatta, uuṛṛanne 250 metere suapan sandiṛṛanne, wuṛṛu 
papali᷊wutannu lapanganna ala᷊lakke 25 metere wuṛṛu ete isudde apan ṛinone 
iapararisikka Wale᷊ MAWU. 
3Sambageanganna wuassu leta'a udde, apan alo᷊'engnge 12,5 kilometere, 
wuṛṛu ala᷊lakke 5 kilometere ṛinone saddianna pa'olaanna Wale᷊ MAWU, 
eteudde wageangngu leta'a apan lembon na'ukkassa. 
4Leta'a udde na'ukkassa, wuṛṛu nisaddia huna manga imam apan 
mammanara mammiaṛṛa'u patataṛṛamawu su Wale᷊ MAWU. Sambageanganna 
wuassu leta'a udde sarun maola'a tampa pa'olaanna wale᷊n mangitou, wuṛṛu 
sambageanganna lai hunan Bale᷊ MAWU. 

5Samba'a lai wuassu leta'a udde apan ahewalle 12,5 kilometere kali 5 
kilometere ṛinone saddianna huna manga taumatan Lewi apan mammanara 
sulalu᷊mmu Wale᷊ MAWU. Isudde sarun iapararisikka manga soa suapa i 
mangitou wotongnge matana'a. 
6Su sandiṛṛannu leta'a apan na'ukkassa udde, ṛinone iṛṛae santampa leta'a 
apan alo᷊'engnge mapulo᷊ dua setenga kilometere wuṛṛu ala᷊lakke darua 
setenga kilometere, pa'olaanna sambau soa apan botongnge atanaannu 
anambon taumata wuassu walahannu Israel. 

Leta wuattu tembonanne apan uaparenta 

7Su tembonanne apan uaparenta ṛinone lai saddianna leta'a. Leta'a udde 
uawannadda wuassu passaranna samba'an waṛṛattu wageangngu leta'a apan 
niṛṛa'e huna MAWU udde, naddatingngu Tahalo᷊angngu Tangngane, wuṛṛu 
wuassu passarannu ra'i wageangngu leta'a apan niṛṛa'e udde, maddatingngu 
passarannu ra'i wanua udde. Nariaddi alo᷊'engnge nassulu᷊ngngu alo᷊'engngu 
wuassu suwallatu sambau wageangngu leta'a apan nionggolla su manga 
ṛuangannu Israel. 
8Leta'a udde naola'a pussa'an tembonanne apan mammarenta su leta'u Israel, 
tadea'u tawe mangallangnga uma-U apia, ewe'e mangonggollu wageangngu 
leta'a apan lebbene udde maola'a pussa'a manga ṛuangannu Israel. 

Manga manaran tembonanne apan uaparenta 

9 MAWU Apan Atanggaṛṛanne nabbisara, “Natimute manga rosanu, ei manga 
tembonannu Israel! Iloloa'e inolaanu apan walate apulunu mannansara 
tumana'u soa udde. Pammanarate ringannu mapia wuṛṛu matuli᷊dda. Saran 
paassa ariete i yamiu mallimbuakka uma-U apia wuassu leta'i mangitou. 
Ia'i, MAWU Apan Atanggaṛṛanne mammarenta udde si'o. 
10Paata'e timbanganna wuṛṛu aula᷊anna apan naṛṛino: 
11Sambau efa ipanguukka saranapa mamara ṛinone loṛṛone nassulu᷊ngngu 
sambau bat ipangukka ua'e. Aula᷊anne eteudde sambau homer. Nariaddi, 
manga aula᷊anna udde ṛinone arendi: 1 homer = 10 efa = 10 bat. 

12Timbangannu ṛinone arendi: 1 syikal = 20 gera 1 mina = 60 syikal 
13-15Eteindi pangianannu aula᷊anna ipanguukka manga sasamba: gandumma: 
1/60 wageangnga wuassu hessin bawaila᷊nnu jawawut: 1/60 wageangnga 
wuassu hessin bawaila᷊nnu lanan zaitun; 1/100 wageangnga wuassu manga 
hessin aaluanna. (Uuṛṛete tumuṛṛuttu bat: 10 bat = 1 homer = 1 kor) domba: 
1 domba wuassu suapan 200 domba. I yamiu ṛinone mangonggolla sasamba 
gandumma, sasamba itattambunna, wuṛṛu sasamban paddarame, tadea'u 
manga rosanu ampunganna. I Ya'u, MAWU Apan Atanggaṛṛanne apan buatte 
nangonggollu parenta udde. 
16Ahewallu tumana'u wanua ṛinone mangapiddu manga sasamba udde su 
tembonanne apan uaparenta su Israel. 
17Ete i tou apan ṛinone mamalli winatangnga maola'a sasamba itattambunna 
wuṛṛu manga saranapa olaanna sasamba gandumma wuṛṛu sasamba anggore 
su anambon balahannu Israel su allo-allo wahewalla, Ramean Bula᷊nna 
Wakku, manga allon Sabat wuṛṛu manga allo wahewalla waine. I tou ṛinone 
manaddia sasamba aampungnga rosa, sasamba gandumma, sasamba 
itattambunna, wuṛṛu sasamban paddarame ipaddorongnga aampungnga su 
walahannu Israel.” 

Manga allo wahewalla 
(Sab. 12:1-20; Ima. 23:33-43) 

18 MAWU Apan Atanggaṛṛanne nabbisara su uman-Ne, “Su allo paarorone 
wula᷊nna paarorone, i yamiu ṛinone mapaasusin Bale᷊-U ringannu 
mangonggollu sambau sapi esakka saṛṛen tumuwo apan tawe sangkulle. 
19Imam ṛinone manganu daṛṛa wuassu sasamba papappassa rosa udde, ana 
see iapu su manga diṛṛi ngaran Bale᷊-U, wuṛṛu lai su manga ngara 
pasallanganna apan mattudda watukku rallakku lalu᷊mme. 
20Pa'ola'e aroddi lai su allo appitune wula᷊nna udde, suapan taumata apan 
buatte na'ola'a rosa ringannu tawe nipatattudda ara'e ana waugu wagga. 
Ringannu olangnge udde i yamiu sarun maariaga asasusin Bale᷊-U. 

21Su allo mapulo᷊ appatta wula᷊nna paarorone, i yamiu ṛinone mallaghun 
Andeangngu Paskah. Pitu allo ala᷊nnune anambon taumata ṛinone umanna 
roti apan tawe ragine. 
22Su allo paarorone, tembonanne apan uaparenta ṛinone mangonggollu 
sambau sapi esakka maola'a sasamba papappassa rosa su watanganne wuṛṛu 
su anambon tumanangnge. 
23Su ala᷊nnune ramea apan ilallaghu pitu allo udde, miallo-miallo i tou ṛinone 
mangonggolla su MAWU pitu sapi esakka wuṛṛu pitu domba esakka apan 
tawe sangkulle, ana see itambunna tali᷊mpu'u. Miallo-miallo lai i tou ṛinone 
mangonggollu ambau ambinga esakka maola'a sasamba aampungnga rosa. 
24Wali᷊ne wua'udde, ṛinone ionggolla gandumma anambone 17,5 litere suapan 
sambau sapi esakka see tatallu litere lanan zaitun suapan sambau domba 
esakka. 
25Su Andeangngu Rasannu Rongnga, apan itattakka su allo mapulo᷊ li᷊ma 
wula᷊nna appitune, miallo-miallo ala᷊nnune pitu allo tembonanne ṛinone 
mangonggollu manga sasamba apan uasulu᷊ngnga, eteudde sasamba 
aampungnga rosa, sasamba itattambunna, wuṛṛu sasamba gandumma see 
lanan zaitun.” 

Yehezkiel 46 

Tembonanne wuṛṛu manga atorannu ramea 

1 MAWU Apan Atanggaṛṛanne nabbisara, “Ngara pasallangannu ra'i apan 
mabbatukku rallakku lalu᷊mme ṛinone sidutu uaṛṛuuda ala᷊nnune annummu 
allo mammanara. Sasuttanna udde tumba'u wotongnge wu'anna su allon 
Sabat wuṛṛu Ramean Bulanna Wakku. 
2Su manga allo udde tembonanne ṛinone sumutta wuassu rallakku liudde 
umamattu panumbale᷊ wahewalla ana see dumarisikka su sandiṛṛannu diṛṛin 
sasutanna, tantala᷊nna manga imam mangngonggollu sasamba itattambunna 
wuṛṛu sasamban paddarame wuassu tembonanne. Su ngara pasallanganna 

udde i tou ṛinone umali᷊ntudda wuṛṛu massubba MAWU, see inaite. Wua'udde 
maddatingngu ṛabbi, sasuttanna udde tawe wotongnge iṛṛuudda. 
3Su saruannu sasuttanna udde lai, anambon tumanangnge ṛinone 
umali᷊ntudda massubba MAWU suapan allon sabat wuṛṛu Ramean Bula᷊nna 
Wakku. 
4Su allon Sabat tembonanne ṛinone mangonggolla su MAWU sasamba 
itattambunna eteudde annumma ana'u domba wuṛṛu sambau domba esakka, 
sarangkanambone tawe sangkulle. 
5Suadio'a ringannu domba esakka udde ṛinone ionggolla lai sasamba 
gandumma anambone 17,5 litere, wuṛṛu suadio'a ringannu suapan ana'u 
domba, ṛinone ionggolla sasamba gandumma anambone apan ipaapulune. 
Suapan sasamba gandumma ṛinone raringanannu aonggolla tatallu litere 
lanan zaitun. 
6Su Ramean Bula᷊nna Wakku aonggolla udde ṛinone eteudde sambau sapi 
esakka, annumma ana'u domba, sarangkanambone tawe sangkulle. 
7Suadio'a ringannu suapan sapi esakka wuṛṛu ambinga esakka, i tou ṛinone 
mangonggollu gandumma anambone 17,5 litere, wuṛṛu suadio'a ringannu 
suapan ana'u domba, manga pira walate ipaapulune. Suapan sasamba 
gandumma ṛinone daringanannu sasamba tallu litere lanan zaitun. 
8Amungkangngu tembonanne inai mattaṛṛamawu su Wale᷊-U, i tou ṛinone 
sumutta umamattu panumbale᷊ wahewalla, wuṛṛu napawe mapule᷊ umamattu 
lala᷊nna udde lai. 
9Nawali᷊'a, amungkangngu su manga allo wahewalla tumanangnge rumanta 
mattaṛṛamawu su MAWU, ne i mangitou apan sinumutta niumamattu 
sasuttanna su sawannakka, mapule᷊ ṛinone umamattu sasuttannu timukka 
napawe i mangitou nuddusse mattaṛṛamawu. Wuṛṛu i mangitou apan 
sinumutta su sasuttannu timukka, mapule᷊ ṛinone sumabbangngu sasuttanu 
sawannakka. Manga taumata imbaṛṛangnga mapule᷊ umamattu lala᷊nna apan 

niamatanna sutempo sinumutta; i mangitou ṛinone mapule᷊ umamattu 
sasuttanna su sambaane. 
10Tembonanne ṛinone sumutta su Wale᷊ MAWU suadio'a ringannu 
tumanangnge wuṛṛu mapule᷊ lai ṛinone suadio'a lai. 
11Su manga allon andeangnga wuṛṛu ramea, suadio'a ringannu suapan sapi 
esakka wuṛṛu suapan domba esakka ṛinone ionggolla gandumma anambone 
17,5 litere, wuṛṛu suadio'a ringannu suapan ana'u domba, walate apulu 
mangonggolla tumuṛṛuttu ipaapulun taumata apan mattaṛṛamawu. Suapan 
aonggolla gandumma ṛinone daringanannu aonggolla tallun litere lanan 
zaitun. 
12Amungkangngu tembonanne mappulu mangonggollu aonggolla apulun 
naungnga su MAWU, mawae ete sasamba itattambunna aroddi lai sasamban 
paddarame, ne sasuttanna ra'i apan mabbatukku rallakku lalu᷊mme ṛinone 
wu'anna si tou. I tou ṛinone mangonggollu sasamba udde ringannu olangnge 
apan uasulu᷊ngnga ere apan niolangnge su allon Sabat, arawe napawe i tou 
mapule᷊te, sasuttanna udde iṛṛuuda apia.” 

Sasamba miallo-miallo 

13 MAWU nabbisara, “Miallo-miallo sutempo marua allo, sambau ana'u 
domba apan uukke santonna wuṛṛu tawe sangkulle ṛinone ionggolla maola'a 
sasamba itattambunna su MAWU. 
14Waine wua'udde lai, suapan marua allo ṛinone ionggolla lai darua 
kilograma gandumma wuṛṛu sanlitere lanan zaitun ilo'a su gandumma udde. 
Eteudde sasamba gandumma apan miallo-miallo ṛinone ionggolla su MAWU; 
atoranna indi iapappaamatta saran mala᷊nnu-la᷊nnu. 
15Suapan marua allo, ṛinone sidutu ia'onggolla su MAWU: sambau ana'u 
domba, sasamba gandumma wuṛṛu lanan zaitun.” 

Leta'a darotongngu ratu 

16 MAWU Apan Atanggaṛṛanne nangonggollu parenta, wisara-Ne, 
“Amungkangngu tembonanne apan uaparenta nangonggollu 

sambageanganna wuassu leta'a pussa'ane su sangkatou anangnge esakka, 
leta'a udde mabbali᷊ pussa'an anangnge wuṛṛu maola'a darotongngu 
amonanne. 
17Arawe amungkangngu tembonanne udde nangonggollu sambageanganna 
leta'a pussa'ane su sangkatou allangnge, leta'a udde sarun mawelengnga apia 
maola'a pussa'an tembonanne udde su Tonna Pamamelenganna. Leta'a udde 
pussa'ane wuṛṛu tumba'u i tou ringannu manga anangnge esakka apan 
wotongnge manahuanna leta'a udde sarangkalo᷊'engnge. 
18Tembonanne udde tawe botongnge manganu sarang addio'a wuassu 
darotongngu tumanangnge. Tumba'u letangnge sassane apan botongnge 
ionggolla su manga anangnge esakka ma'oman sara tawe saran sangkatou 
wuassu uma-U wotongnge iapatale᷊i wuassu darotongnge.” 

Manga dapuṛṛanna su Wal᷊e MAWU 

19Wua'udde esakka udde nangapi'u sinumutta su ngara su sandiṛṛannu 
sasuttanna, watukku manga wabbo'a na'ukkassa apan uasaruanna watukku 
sawannakka. Manga wabbo'a udde nissadia hunan manga imam. Esakka 
udde nanta'e su panumbale᷊ su pentakke samba'a waṛṛatta, 
20wuṛṛu nabbisara, “Su tampa indi manga imam ṛinone mallaha sasamba 
ipamappassa rosa wuṛṛu sasamba wawaekka arugianna see mallaha sasamba 
gandumma, tadea'u saran addio'a wuassu sasamba apan susi udde tawe 
iapidda su rallakku liudde ma'oman sara maasilaka tumanangnge.” 
21-22Wua'udde i ya'u niapidde watukku rallakku liudde wuṛṛu nipasilone si 
ya'u manungku su appatta wuune, sambau-sambau pia rallakka apan 
maadio'anna, alo᷊'engnge 20 metere wuṛṛu ala᷊lakke 15 metere. 
23Suapan rallakka udde papali᷊wutannu darandunga watu, wuṛṛu manga 
darandunga udde pia manga sunggilla. 
24Esakka udde nabbisara si ya'u, “Eteindi manga dapuṛṛanna tampa manga 
mangangimbe Wale᷊ MAWU mallaha manga sasamba aonggollu 
tumanangnge.” 

Yehezkiel 47 

Al᷊imatang kua'e su Wal᷊e MAWU 

1Esakka udde nangapi'u apia watukku ngara suttanna su Wale᷊ MAWU. I ya'u 
naasilo ua'e mangngelekka wuassu alu᷊ngngu ngara udde watukku ra'i, ere lai 
Wale᷊ MAWU uasaruanna watukku ra'i. Ua'e udde mangngelekka wuassu 
alu᷊ngngu puan ngaran Bale᷊ MAWU samba'a timukka sinumabbi sandiṛṛannu 
timukka wuassu mezbah. 
2Wua'udde esakka udde nangapi'u sinumabbangnga niummatatu sasuttannu 
sawannakka wuṛṛu nangehetta si ya'u watukku sasuttannu ra'i. Salu᷊kka 
addio'a udde mangngelekka wuassu sandiṛṛannu timukku sasuttanna udde. 
3Lapiddu mangnguukka ringannu ta'innu auukke, esakka udde nangapi'u 
nanantuṛṛutta pangangeleṛṛannu salu᷊kka udde watukku ra'i araune 500 
metere, see nandolo'u tinumumbe. Sutampa udde ala᷊lu᷊mmu ua'ene tumba'u 
sara ambula᷊lu᷊. 
4Wua'udde i tou nanguukka 500 metere apia, wuṛṛu isudde ua'ene sara wu'u. 
I tou nanguukka 500 metere lai, wuṛṛu ua'ene sarate lawassa. 
5Paassa lai i tou nanguukka araune 500 metere, wuṛṛu isudde ua'ene 
tumanite mala᷊lu᷊mma tumbeanna amatannu ledda. Amungkangngu taumata 
mappulu lumewessa i tou ṛinone umalangnga. 
6Ana see taumata udde nabbisara si ya'u, “Ei taumata apan mattate, 
panutukke sarangkanambone indi paapia-pia.” Wua'udde i tou nangapi'u 
apia sinumalu᷊kka, 
7wuṛṛu i ya'u naasilo manungku su winggin salu᷊kka udde pia manambo 
aaluanna. 
8I tou nabbisara si ya'u, “Salu᷊kka indi mangngelekka wuassu ra'i sinumabbi 
wanua indi wuṛṛu sinumabbi Wawala᷊nnu Salu᷊kku Yordan mabbatukku 
Tahalo᷊angnga Nate. Napawe ua'ene na'omate su Tahalo᷊angnga Nate, ne 
ua'en tahalo᷊angnga mapakkada mabbali᷊ ua'e maammi. 

9Suapan tampa salu᷊kka indi mangngelekka, isudde lai sarun asangkala᷊nna 
ala᷊wo'u hatin inassa wuṛṛu winatangnga waine. Ua'en Tahalo᷊angnga Nate 
sarun olaanne mabbali᷊ maammi, wuṛṛu suapan tampa ua'e udde 
mangngelekka, isudde sarun pia pabbawiakka. 
10Wuassu manga ali᷊matang kua'e su En-Gedi maddatingngu ali᷊matang kua'e 
su En-Eglaim, manga winggine sarun marame ringannu manga samakka 
apan mammatin soma mangitou isudde. Ala᷊wo'u hatin inassa sarun pia 
sulalu᷊mmu ua'e udde, ere apan pia sulalu᷊mmu Tahalo᷊angnga Tangngane. 
11Arawe ua'e su manga rano wuṛṛu wiso su alo᷊'engngu apanne udde tawe 
maola'a maammi, ewe'e sidutu aasabbangannu haramma. 
12Su alo᷊'engngu winggin salu᷊kka ruan ba'a sinumapputta anambon hatin 
aaluanna mabbua. Rongngu alu udde tawe tumolangnga, wuṛṛu manga 
wuane tawe masue. Manga aaluanna udde sarun mapasabbangu manga 
wuane wakku suapan bula᷊nna, ana waugu ua'e apan mangngelekka isudde 
ua'e wuassu Wale᷊ MAWU. Manga wuane nabbali᷊ anna wuṛṛu manga 
rongngane mahuna olaanna undamma.” 

Manga passarannu leta'a 

13 MAWU Apan Atanggaṛṛanne nabbisara, “Eteindi manga passarannu leta'a 
apan sarun tahianna su mapulo᷊ dua ṛuangannu Israel. Ṛuanganni Yusuf 
manarimattu darua wageangnga. 
14I Ya'u buatte nassalu manungku leta'a udde sarun Ta'u ionggolla su 
iupungngu ala᷊monanu. Ana waugu udde, anute leta'a udde wuṛṛu tahiate 
ringannu matuli᷊dda suwallatti yamiu. 
15Passaranna su samba'a sawannakka manattakka wuassu Tahalo᷊angnga 
Tangngane mabbatukku ra'i maddatingngu soa Hetlon, watukku Hamat, inai 
aroddi watukku soa Zedad, 
16watukku Berota wuṛṛu Sibraim (manga soa udde addone suwallattu soa 
Damsyik wuṛṛu soan Hamat), wua'udde watukku soan Hazar-Enan, su 
passarannu soan Hauran. 

17Nariaddi, passaranna samba'an sawannakka nitattakka wuassu 
Tahalo᷊angnga Tangngane maddatingngu ra'i, watukku soa Hazar-Enan; 
wageangngu leta'u Damsyik wuṛṛu Hamat poi su sawannakku passaranna 
udde. 
18Passaranna su samba'a ra'i mabbatukku timukka, wuassu sambau tampa 
suwallattu wageangngu leta'u Damsyik wuṛṛu wageangngu leta'u Hauran. 
Nariaddi salu᷊kku Yordan naola'a passarannu wallattu leta'u Israel su samba'a 
waṛṛatta wuṛṛu Gilead su samba'a ra'i, maddatingngu Tamar su salleannu 
Tahalo᷊angnga Nate. 
19Passaranna su samba'a timukka mabbatukku taṛṛanganna, wuassu Tamar 
watukku ali᷊matang kua'e Kades-Meriba, ana see i tou watukku palo᷊nna su 
alo᷊'engngu passarannu Mesir maddatingngu Tahalo᷊angnga Tangngane. 
20Passaranna su samba'an baṛṛatta niola'u Tahalo᷊angngu Tangngane, ana see 
mabbatukku sawannakka su sambau tampa su samba'a waṛṛattu lala᷊nna 
sumutta watukku Hamat. 
21Tahiate leta'a udde suwallatti yamiu, tumuṛṛuttu manga ṛuangannu Israel; 
22wuṛṛu leta'a uddewe pussa'anu saran mala᷊nnu-la᷊nnu. Manga taumata raho 
apan matana'a suwallatti yamiu, wuṛṛu uatahuanna manga ana'a apan 
niasungkanga isudde, ṛinone lai maasomba tahia wuassu leta'a udde. I 
mangitou ṛinone ireengnga lai maola'a walahannu Israel, wuṛṛu i mangitou 
lai iundi tadea'u maasomba leta'a sutempo ma'ola'a patatahia leta'a 
suwallattu manga ṛuangannu Israel. 
23Suapan tumana'u raho ṛinone onggola᷊nnu leta'a suadio'a ringannu 
walahannu Israel suapa i tou uatana'a. I Ya'u, MAWU Apan Atanggaṛṛanne 
buatte nabbisara.” 

Yehezkiel 48 

Patatahia leta'a suwallattu manga ṛuanganna 

1-7Passarannu leta'a su samba'an sawannakka makkatadda watukku ra'i 
manattakka wuassu Tahalo᷊angngu Tangngane mabatukku soan Hetlon, 
lala᷊nna suttanna watukku Hamat, soa Hazar-Enan, maddatingngu 
passaranna suwallattu soa Damsyik wuṛṛu soan Hamat. Manga ṛuanganna 
manansunna indi sambau-sambau ṛinone maasomba santampa leta'a apan 
mala᷊la᷊ngnga wuassu passarannu ra'i mabbatukku waṛṛatta maddatingngu 
Tahalo᷊angngu Tangngane, sulalu᷊mmu atokke manansunna indi wuassu 
sawannakka watukku timukka: Dan Asyer Naftali Manasye Efraim Ruben 
Yehuda 

Wageangngu leta'a apan uaṛṛae su al᷊imboin banua udde 

8Wageangnge manansunna wuassu leta'a udde ṛinone iṛṛae ipaatta su 
hausanna waine. Alo᷊'engnge ṛinone 12,5 kilometere wuassu passarannu 
sawannakka maddatingngu timukka. Manga passaranna su ra'i wuṛṛu 
waṛṛatta ṛinone alo᷊'engnge uasulu᷊ngnga ringannu manga wageangnge apan 
nionggolla su manga ṛuangannu Israel. Wale᷊ MAWU sarun iapararisikka su 
wageangnge udde. 
9Sambageanganna wuassu wageangngu leta'a udde niṛṛae wuattu MAWU, 
eteudde santampa leta'a su pattangnganne, alo᷊'engnge 12,5 kilometere wuṛṛu 
ala᷊lakke 10 kilometere. 
10Su wageangngu tangngane leta'a udde sarun iapararisikka Wale᷊ MAWU. 
Manga imam ṛinone maasomba wageangnga wuassu leta'a apan susi udde. 
Wageangngi mangitou eteudde 12,5 kilometere wuassu sandiṛṛannu ra'i 
watukku waṛṛatta, wuṛṛu lima kilometere wuassu sandiṛṛannu sawannakka 
watukku timukka. 
11Wageangngu leta'a apan niṛṛae udde sarun maola'a pussa'a manga imam 
papapulunni Zadok. I mangitou buatte nangimbe MAWU ringannu satia 
wuṛṛu tawe ere taumatan Lewi apan sanṛuanganni mangitou, apan na'ola'a 
rosa lai suadio'a ringannu manga taumatan Israel waine. 

12Ana waugu udde su papapulunni Zadok ṛinone ionggolla leta'a ala᷊ṛṛaene 
su sandiṛṛannu leta'a apan sarun ionggolla su taumatan Lewi. Wuṛṛu leta'a 
apan niṛṛae udde lembon na'ukkassa. 
13Leta'u manga taumatan Lewi udde alo᷊'engnge 12,5 kilometere wuassu ra'i 
maddatingngu waṛṛatta, wuṛṛu ala᷊lakke 5 kilometere wuassu sawannakka 
maddatingngu timukka wuṛṛu addone uaraddagu leta'u manga imam. 
14Salaiwe sandango leta'a udde tawe iawalu᷊'i mangitou ara'e ipanali᷊u; 
wageangnge apan apianne wuassu leta'u Israel tawe wotongnge ma'ingkatta 
su taumata waine, ana waugu leta'a udde buatte niṛṛae huna MAWU wuṛṛu 
maola'a pussa'a-Ne. 
15Su samba'a timukka wuassu leta'a niṛṛae udde, ta'e pia lambene apan 
alo᷊'engnge 12,5 kilometere, wuṛṛu ala᷊lakke darua setenga kilometere. 
Wageangnge udde tawe na'ukkassa wuṛṛu wotongnge ipaattu tumanangnge 
maola'a tampa atatanaanna wuṛṛu wadda'u nannalo᷊, su wageangngu 
tangngane ṛinone olaanna sambau soa. 
16Soa udde ṛinone saṛṛene uataṛṛa wu'u appata, suapan sandiṛṛanne uuṛṛanne 
darua sepere appatta kilometere. 
17Uapali᷊wutta ahewallu soa udde ṛinone pia leta'a mala᷊langnga apan 
ala᷊lakke 125 metere. 
18Su samba'an ra'i wuṛṛu waṛṛatta su soa udde pia leta'a mala᷊langnga apan 
sambau-sambau uuṛṛanne li᷊ma ikalin darua setenga kilometere. Leta'a 
mala᷊langnga darua udde ṛinone ipaatta pabbaila᷊nnu tumana'u soa. 
19Manga taumata wuassu anambon ṛuangannu Israel wotongnge mabbailla 
su leta'a udde. 
20Nariaddi, ahewallu leta'a udde, nasutta leta'a apan niṛṛae wuṛṛu leta'a 
pa'olaanna soa, saṛṛene uataṛṛa wu'u appata uuṛṛanne 12,5 kilometere suapan 
sandiṛṛanne. 

21-22Leta'a su samba'an waṛṛatta wuṛṛu ra'i wuassu leta'a apan niṛṛae apan 
nissaddia pa'olaanna Wale᷊ MAWU, manga imam, taumatan Lewi wuṛṛu soa 
udde, eteudde pussa'an tembonanne apan uaparenta. Su samba'an ra'in leta'a 
udde natambanna watukku passarannu ra'i, wuṛṛu samba'an waṛṛatta 
naddatingngu Tahalo᷊angngu Tangngane, wuṛṛu addone suwallattu leta'u 
Yehuda wuṛṛu leta'u Benyamin. 

Leta'a apan ionggolla su manga ṛuanganna waine 

23-27Leta'a su samba'a timukka wuassu leta'a niṛṛae udde, eteudde ionggolla 
su manga ṛuanganna waine. Ahewallu leta'a udde manattakka wuassu 
passarannu ra'i maddatingngu samba'a waṛṛatta masala᷊ watukku 
Tahalo᷊angnga Tangngane, wuṛṛu nitahia tumuṛṛuttu atokke indi wuassu 
sawannakka maddatingngu timukka: i Benyamin i Simeon i Isakhar i Zebulon 
i Gad 
28Su samba'a timukku leta'u Gad pia passaranna apan nanattakka wuassi 
taṛṛanganna Tamar sumabbi ali᷊matan kua'e Kades-Meriba, ana see watukku 
palo᷊nna alo᷊'engngu passarannu Mesir maddatingngu Tahalo᷊angngu 
Tangngane. 
29 MAWU Apan Atanggaṛṛanne nabbisara, “Etearoddi leta'a udde ṛinone 
tahianna su manga ṛuangannu Israel.” 

Manga sasuttanna su Yerusalem 

30-34Ngara pasallanganna watukku soan Yerusalem sarangkanambone 
mapulo᷊ dua. Appatta darandunge sambau-sambau uuṛṛanne darua sepere 
appatta kilometere, wuṛṛu pasallanganne tatallu. Suapan pasallanganna 
nisaggo tumuṛṛuttu arannu sambau ṛuangannu Israel. Manga pasallanganna 
su sawannakka nisago Ruben, Yehuda wuṛṛu Lewi; manga sasuttanna su 
darandungu ra'i nisago Yusuf, Benyamin, wuṛṛu Dan; apan poi su 
darandungu timukka pia manga aranna Simeon, Isakhar wuṛṛu Zebulon; 
wuṛṛu lai apan su darandungngu waṛṛatta nisago Gad, Asyer, wuṛṛu Naftali. 

35Ahewallu darandunga udde alo᷊'engnge si'o kilometere. Wuṛṛu manatakka 
orassa indi taumata nanagon soa udde: “PIA MAWU ISUDDE!” 

  



2241 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

Daniel 

Daniel 1 

WATTI'U PABBIAṚṚANNI DANIEL WUṚṚU MANGA HAWENE 
1:1–6:29 

Manga umbasannu Yahudi su wal᷊en araratuanni Nebukadnezar 

1Tallu tonna napawe Ratu Yoyakim buatte namarenta Yehuda, 
Nebukadnezar ratun Babel, namangalo watukku soa Yerusalem wuṛṛu 
nalliwunna soa udde. 
2MAWU namalan tou namaddon Ratu Yoyakim wuṛṛu nagaṛṛo 
sambageanganna wuassu manga saranapa apan marega su Wale᷊n MAWU. 
Manga taumata apan niatawanne, niapiddi tou watukku kuillu monganne su 
Babel, wuṛṛu manga saranapa maarega apan niaaṛṛone, nisahipunna 
sulalu᷊mmu manga gudangngu kuilla udde. 
3Wua'udde ratu namarenta si Aspenas, tembonannu amonannu wale᷊n 
araratuanna, iapapile wuassu wallattu manga tawanannu Israel manga pira 
umbsanna papapulunnu ratu ara'e pangangawannu papunna. 
4I mangitou ṛinone manga umbasanna apan tawe sangkulle. I mangitou 
ṛinone maṛṛamaga, matanggakka si'ola᷊ne, pande wuṛṛu assingkanne 
manambo see lai wotongnge mammanara sulalu᷊mmu wale᷊n araratuanna. 
Aspenas ṛinone manantiro si mangitou mabbasa wuṛṛu mamoṛṛettu sinaukku 
Babel. 
5Ratu nanatunna lai manungku anna wuṛṛu ua'en mangitou ṛinone 
uasulu᷊ngngu pabbawiakka apan nissaddia su amonannu ratu. Napawe buatte 
niaaṛṛaanna sulalu᷊mmu tallu tonna, i mangitou ṛinone sumaruanna ratu 
tadea'u mammanara su wale᷊n araratuanna. 
6Suwallattu manga umbasanna isudde lai Daniel, Hananya, Misael wuṛṛu 
Azarya, sarangkanambone wuassu ṛuanganni Yehuda. 
7Tembonannu amonannu wale᷊n araratuana namalu᷊ manga aranni mangitou 
nabbali᷊: Beltsazar, Sadrakh, Mesakh wuṛṛu Abednego. 

8-9Ringannu tulu᷊ngannu Ruata, Daniel iaakkanna wuṛṛu arangnguanni 
Aspenas. Daniel nassalu tadea'u tawe mandale᷊o watanganne ringannu anna 
wuṛṛu ua'e anggore wuassu wale᷊n araratuannu ratu, ana waugu udde i tou 
naddorongnga si Aspenas tadea'u wotongnge masomba anna waine. 
10Ana waugu matta'uttu ratu, Aspenas nabbisara, “Ratu sassane buatte 
nanantunnu anna wuṛṛu ua'enu, nariaddi amungkangngu tumuṛṛuttu 
addapanne i'o aellehanna ere ola'u maradda'a wuassu manga umbasanna 
waine, natantunna i ya'u sarun pateanne.” 
11Wua'udde i Daniel na'ireten olangnge su udde ringannu mandariaga apan 
niapamanaran Aspenas mangimbe si Daniel wuṛṛu siri tallu hawene Unni 
Daniel, 
12“Annama'e i yami ala᷊nnune mapulo᷊ allo; onggole᷊te i yami tumba'u sayore 
wuṛṛu ua'e maola'a ana wuṛṛu inumanna. 
13Napawe mapu'ote allo, sulu᷊nga'e wa'ikki yami ringannu wa'ikku manga 
umbasanna apan u'anna pabbawiakka apan nitantunnu ratu, ana see 
panganute inaappuanne su ola'u apa aellehannu udde.” 
14Mandariaga udde niumire wuṛṛu naannampe mapulo᷊ allo ala᷊nnune. 
15Napawe tempone udde nasuete, i mangitou aellehanna lembon su 
lalu᷊manna'a wuṛṛu mattohasanna wuassu anambon umbasanna apan buatte 
naasomba anna wuassu meddan ratu. 
16Nanattakka orassa udde mandariagga tate lai manaru si mangitou anna 
wuṛṛu ua'e apan nitantunnu ratu, arawe tumba'u sayore wuṛṛu ua'e. 
17Ruata nangonggolla su umbasanna siri appatta udde asingkatta wuṛṛu 
apande sulalu᷊mmu aimpalu᷊kka wuṛṛu apanden passi'ola᷊nna. Wali᷊ne 
wua'udde lai si Daniel nionggola᷊n-Ne lai apande ipanala᷊'an sondappa wuṛṛu 
wali᷊awa. 

18Su panginsueannu tallu tonna tempo passi'ola᷊nna apan nitantunnu ratu 
udde, Aspenas nangapiddu anambon umbasanna udde sinumaruanna si Ratu 
Nebukadnezar. 
19Napawe uahahattote ringanni mangitou sarangkanambone, ratu 
naasingkatta manungku i Daniel, Hananya, Misael wuṛṛu Azarya 
nangillembo wuassi ngana'a waine sulalu᷊mmu alu᷊mmu ala᷊wo'u manara. Ne 
i mangitou nanattakke mamanara sulalu᷊mmu wale᷊n araratuanna. 
20Suapan ratu mangapiddu hatto apan ipappandumma tala᷊ane wuṛṛu 
ṛingiranna, i tou naasilo manungku tatantiro wuṛṛu sasimbakka wuassu 
anambon taṛṛa si'atta see lai mapapanden pasangkadda su ahewallu 
araratuanne. 
21Daniel sidutu mammanara su wale᷊n arartuanna na'omam sara Ratu Koresh 
wuassu Persia namaddon Babel. 

Daniel 2 

Wal᷊iawan Nebukadnezar 

1Su sambau ṛabbi darua su tonnane napawe Ratu Nebukadnezar 
mammarenta, i tou nabbali᷊awa. Wali᷊awane udde aroddi naasusa naungnge, 
na'oman sara i tou tate lai maatiilla. 
2Ana waugu udde aroddi i tou namaggo taṛṛa si'atta, taṛṛa ropa, taṛṛa 
pasangkadda wuṛṛu manga taumata pia asingkanne, tadea'u iapatala᷊'an 
wali᷊awane udde. 
3Sutempo i mangitou uarisikka su saruanne, ratu nabbisara, “I ya'u 
nabbali᷊awa, wuṛṛu naungku u'ambuli᷊sadda ana waugu i ya'u maapulu 
maasingkatta atappasanne!” 
4I mangitou sinumimbakka sulalu᷊mmu sasinaukku Aram, “Mabbiakke 
Tuangku saran mala᷊nnu-la᷊nnu! Wattia'e wali᷊awa udde si yami, ne i yami 
sarun manala᷊'an atappasanne.” 

5Ratu sinumimbakka, “I ya'u buatte nanganu innappuanne indi: I yamiu 
ṛinone mamasingkattu wali᷊awa udde si ya'u, aroddi lai atappasanne. 
Amungkangngu tawe, i yamiu sarun tattaranna wuṛṛu wale᷊nu sarun 
iapaṛṛa'a. 
6Arawe amungkangngu i yamiu wotongnge, i yamiu sarun ta'u onggola᷊nnu 
aonggolla apan mangkapia see lai aadata apan wahewalla. Ne, orassa indi 
pasingkata'e wali᷊awa'u udde ringannu atappasanne!” 
7I mangitou sinumimbikka apia, “Ṛinone Tuangku mamasingkatta paarorone 
wali᷊awa udde si yami, wua'udde i yami mamasingkattu atapasanne.” 
8Naaringikka udde ratu sinumbakka, “Naṛṛino ere su ṛingirangku. I yamiu 
tumba'u mannamba orassa, ana waugu i yamiu masingkatta manungku i ya'u 
pia pandumma 
9makkuumanni yamiu sarangkanambone ringannu olangnge apan 
uasulu᷊ngnga amungkangngu i yamiu tawe maapasingkattu wali᷊awa udde si 
ya'u. I yamiu na'ire tadea'u sidutu mammahia wuṛṛu mannalangnga si ya'u 
ringannu antimma manungku i ya'u sarun mamlu᷊ innappuangku. Ne, 
pasingkata'e wali᷊awa udde, ne i ya'u sarun maasingkatta manungku i yamiu 
wotongnge manala᷊'an atappasanne.” 
10Manga mapapande udde sinumimbakka, “ Su ahewallu runia tawe saran 
sangkatou apan wotongnge mamasingkattu apa apan ipaapulun tuangnga 
udde. Wuṛṛu taambe saran paassa sangkatou ratu, salaiwe ereapa ahewalle 
wuṛṛu awantuge, maddorongnga olangnge ere udde wuassu manga taṛṛa 
si'atta, taṛṛa ṛopa, wuṛṛu manga taumata apan pia asingkanne su wale᷊n 
araratuanne. 
11Tuangku maapulun sambau apan tumaniten masahadda. Tawe saran 
sangkatou apan wotongnge maautungnga tabbene'e manga monganna, 
arawe i mangitou tawe uatana'a suwallattu taumata.” 
12Naaringikka udde ratu nabali᷊ nasa'u atonna wuṛṛu nangonggollu parenta 
tadea'u iapapate anambon mapapande apan uatana'a su Babel. 

13Ana see parenta udde niali᷊ata, wuṛṛu anambon mapapande, nasutta lai 
Daniel wuṛṛu manga hawene nireaanna ana pateanna. 

Ruata napal᷊iatta'u wal᷊iawa udde see lai atappasanne si Daniel 

14Ne Daniel naisasomban Ariokh, piaṛṛa'u mandariaga ratu, apan nariahite 
mapaamattu ṛuumannu pamamate udde. Ringannu maadunna 
15Daniel naiwalo᷊ si tou, anio ratu buatte napasabbangngu parenta apan 
maṛṛagissa udde. Ariokh namasingkatta si Daniel apa apan buatte nariaddi. 
16Ringannu nasasaṛṛawatta Daniel sinumaruanna ratu wuṛṛu sinumala᷊nde 
tadea'u onggola᷊nnu tempo manala᷊'an atappasannu wali᷊awa udde. 
17Darorongnge niraringiṛṛanna, wua'udde i Daniel napule᷊te watukku wale᷊n 
wuṛṛu namasingkattu anambon arariadianna udde si Hananya, Misael wuṛṛu 
Azarya. 
18I tou nandolokki mangitou umali᷊omanna su Ruata su surga tadea'u i Tou 
umakkanni mangitou wuṛṛu mamasingkattu addapingngu wali᷊awa udde. 
Ringannu aroddi i mangitou tawe iṛṛumanna pateanna suadio'a ringannu 
mapapande waine. 
19Su rabbi udde lai Ruata namasingkattu addapingnga udde si Daniel 
sulalu᷊mmu sambau sondappa. Ne Daniel naddalotte Ruata su surga, 
20wisarane, “Ruata udde pande wuṛṛu matohassa, dalo si Tou saran mala᷊nnu-
la᷊nnu! 
21Ete i Tou apan mannantunnu watianna wuṛṛu tempo, i Tou mannali᷊nggi 
wuṛṛu mannenegu tembonanne. Ete i Tou lai apan mangngonggollu 
asingkatta, see mangngonggollu pasasunna. 
22Ete i Tou apan manni'attu addapingnga apan tumaniten mala᷊lu᷊nna I Tou 
masingkattu ala᷊wo'a apan mariaddi sulalu᷊mmu ararandumma. 
23Oh, Ruata raddaloannu ala᷊mona'u, I'o ta'u raloanna wuṛṛu ta'u 
wantuhanna. Ana waugu I'o nangonggolla si ya'u asingkatta wuṛṛu 

atatohassa. Darorongngi yami buatte niraringiṛṛan-Nu, wuṛṛu sasimbakka su 
ratu buatte niwalo᷊-Nu.” 

Wal᷊iawa udde niapasingkatta wuṛṛu nital᷊a'an Daniel 

24Napawe wua'udde Daniel inaite ringanni Ariokh apan buatte niparentanna 
iapapate mapapande su Babel. Daniel nabbisara si tou, “Ariete pappate 
manga mapande udde. Apira'e i ya'u sumaruanna ratu, ana waugu i ya'u 
mappulu mamasingkatta si tuangnga atappasannu wali᷊awane udde.” 
25Ringannu nasasaṛṛawutta Ariokh nangapiddi Daniel sinumaruanna si Ratu 
Nebukadnezar ana see nabbisara, “Allangngu buatte naasomba suwallatu 
manga taumatan Yahudi apan niuwangnga sangkatou apan wotongnge 
mamasingkattu atappasannu wali᷊awan Tuangku.” 
26Ne nabbisarate ratu si Daniel apan isassaggo lai atappasanne, 
“Wotongngewe i'o mamasingkatta si ya'u wali᷊awa'u wuṛṛu lai Beltsazar?” 
27Daniel sinumimbakka, “ Tuangku, tawe taumata pia asingkanne, taṛṛa roa, 
manani'atta ara'e masasingkattu anampitanna apan wotongnge 
mamasingkattu olangnge udde si Tuangku. 
28Arawe su surga pia Duata apan manni'attu ala᷊wo'u addapingnga, wuṛṛu i 
Tou buatte namasingkatta si Tuangku apa apan sarun mariaddi su allo 
addantane. Orassa indi, wotongngewe allangngu manala᷊'an bali᷊awa wuṛṛu 
sondappa apan niasiloanni Tuangku sutempo matiilla. 
29Sutempo Tuangku tantala᷊nna mattiilla, Tuangku nabbali᷊awa su ola'u apan 
addantane. Ruata apan nani'attu ala᷊wo'u addappingnga niapasilo si Tuangku 
apa apan sarun mariaddi. 
30Addapingnga indi buatte niapali᷊atta'a su allangnga wali᷊ne ana waugu 
allangnga mappandeanne wuassi sai-sai, ewe'e tadea'u Tuangku wotongnge 
maasingkatta atappasannu wali᷊awan Tuangku udde wuṛṛu maasunna lai 
ola'u lalo᷊ṛṛon naungngi Tuangku. 

31Eteindi sondapa apan niasiloanni Tuangku: Su saruanni Tuangku pia 
sambau paalu᷊anna! Udde tumaniten bahewalla, wuṛṛu lullendappa arawe 
hatine maata'utta. 
32Puane niola'a wuassu wula᷊wanna tutune, sabba'a wuṛṛu ta'iakke wuassu 
sala᷊'a, lawassa wuṛṛu tapanangnge wuassu witu'a, 
33palangnge wuassu atta'a wuṛṛu laddane sambageanganna wuassu atta'a 
wuṛṛu sambageangenna lai wuassu leta'a maṛṛamutta. 
34Sutempo Tuangku tantala᷊nna mannutukka, sambau watu wahewalla 
napallossa wuassu rampissa, ringannu tawe nieṛṛetannu taumata, ana see 
nangema'a paalu᷊anna udde su leddane apan niola'a wuassu aatta'a wuṛṛu 
leta'a maṛṛamutta udde, na'oman sara napussa'a. 
35Sutempo udde lai ahewallu paalu᷊anna udde naṛṛa'a wuṛṛu naola'a ombon 
atta'a, leta'a maṛṛamutta, witu'a, sala᷊'a, wuṛṛu wula᷊wanna apan naṛṛimunsa'e 
ere awu su tampa paṛṛindanna gandumma sutempon paddissa. Ombone udde 
nassali᷊awukke nitiuppu anginna, na'oman sara tawe nanantangngu 
lannangnge saran addio'a. Arawe watu apan napaṛṛa'an paalu᷊anna udde 
nabbali᷊ lembon wahewalla ere wowone wuṛṛu namene ahewallu runia. 
36Eteudde wali᷊awan Tuangku, wuṛṛu orassa indi allangnga manala᷊aten 
atappasanne. 
37Apan mawantuga Tuangku uddewe ratu wuassu ala᷊wo'u ratu; Ete Tuangku 
apan lembon uataṛṛino. Ruata su surga buatte nangonggollu si Tuangku 
araratuanna indi, taṛṛino, atatohassa wuṛṛu awawantuga. 
38Tuangku noilang-Nge uataṛṛino su wageangngu runia apan pia 
tumanangnge wuṛṛu su ala᷊wo'u manu'u winalanganna wuṛṛu winatangnga 
waine. Tuangku sassane uddewe pua wula᷊wanna wuassu paalu᷊anna udde. 
39Arawe napawe araratuanni Tuangku nuddusse, sarun lumaputta 
araratuanna waine apan ahewalle tawe ere araratunni Tuangku. Wua'udde 

nilumapputte araratuanna atallune apan nisumandingngu wageangnge 
wuassu witu'a su paalu᷊anna udde, apan mamarenta ahewallu runia. 
40Manansunna sarun lumapputta araratuanna aiappanne, apan atohanne ere 
atta'a. Wuṛṛu naali᷊hidda atta'a apan makkimunsa'a wuṛṛu mammussa'a 
ala᷊wo'a, aroddi lai araratuanna aippanne indi sarun makkimunsa'a wuṛṛu 
mamussa'a manga araratuanna waine udde. 
41Ledda wuṛṛu manga tali᷊maddon paalu᷊anna apan sambageanganna niola'a 
wuassu leta'a maṛṛamutta wuṛṛu sambageanganna atta'a udde, mapali᷊atta'a 
manungku su allo addantane araratuanna udde sarun matahia. Araratuanna 
udde pia atatohanne see lai ana waugu leta'a maṛṛamutta udde pia lalo᷊'ane 
atta'a. 
42Manga tali᷊maddon ledda apan sambageanganna wuassu atta'a wuṛṛu 
sambageanganna lai wuassu leta'a maṛṛamutta atapasanne manungku pia 
bageangngu araratuanna apan matohassa wuṛṛu piaddu lai lome. 
43Atta'a wuṛṛu leta'a maṛṛamutta apan niluakka udde mattiala lai manungku 
araratuanna udde sarun maddea'a manohassa watanganne ringannu 
maawingngu taumatan araratuanna waine, arawe sahadda udde tawe 
gunane, ere atta'a lai tawe mallalo᷊'an leta'a maṛṛamutta. 
44Sutempo pamamarentan manga ratu udde, Ruata su surga sarun 
mapararisikku sambau araratuanna apan mattaṛṛangnga saran mala᷊nnu-
la᷊nnu wuṛṛu sarun tawe iawaddon ala᷊wo'u walahanna su ala᷊wo'u tampa. 
Araratuanna udde sarun makkimunsa'a ala᷊wo'u walahanna su ala᷊wo'u 
araratuanna waine udde. 
45Wali᷊newe Tuangku buatte naasilo manungku ringannu tawe nieṛṛetannu 
taumata, sambau watu napallossa wuassu rampissa ana see naṛṛia'a wuṛṛu 
nakkimunsa'a paalu᷊anna wuassu atta'a, witu'a, leta'a maṛṛamutta, sala᷊'a 
wuṛṛu wula᷊wanna udde? Ruata apan wahewalla napali᷊atta'a si Tuangku apa 
apan sarun mariaddi su allo addantane. Wali᷊awa udde wotongnge 
pangimananna wuṛṛu tatala᷊'an allangnga naṛṛino.” 

I Daniel nanengkamma lal᷊antakke wuassu ratu 

46Ana see niumalintuddate Ratu Nebukadnezar su saruanni Daniel wuṛṛu 
namarenta tadea'u Daniel addatanna wuṛṛu si tou ionggolla sasamba 
itattambunna see lai manga sasamba waine. 
47Ratu nabbisara, “Attonna, Daniel, Ruatanu udde ahewala᷊nne suwallattu 
ala᷊wo'u Ruata. I tou uddewe utaṛṛino ala᷊wo'u ratu, wuṛṛu manani'attu 
ala᷊wo'u addapingnga. I ya'u masingkattu olangnge udde ana waugu i'o buatte 
nanala'an atappasannu addapingnga indi.” 
48Wua'udde Daniel nionggola᷊nnu aiananne apan matanggaka, wuṛṛu 
nilantaṛṛanne ringannu manambo aonggola apan mangkapia, wuṛṛu 
nitenega naola'a gubernure su Babel, see niolangnge piaṛṛa'a atanggaṛṛanne 
su anambon mananantiro su wale᷊n araratuanna. 
49Arawe wuassu darorongngi Daniel, ratu nanantillu pamamarenta su 
propinsi Babel udde si Sadrakh, Mesakh wuṛṛu Abednego, tantala᷊nna Daniel 
sassane uatana'a su wale᷊n araratuannu ratu. 

Daniel 3 

I Nebukadnezar napasabbangngu parenta tadea'u tumana'u soa massubba 
paal᷊uanna wul᷊awanna 

1Su sambau tempo Ratu Nebukadnezar nallanginnu sambau paalu᷊anna 
wula᷊wanna apan atanggakke 27 metere wuṛṛu ala᷊lakke maranin 3 metere. I 
tou napararisikku paalu᷊anna udde su wawala᷊nnu Dura su propinsi Babel. 
2Wua'udde ratu nannote anambon ratun bageangnga, manga gubernure, 
bupati mananantiron araratuanna, bendahara, mallaṛṛuungnga, 
mapapanden mallaṛṛuungnga, wuṛṛu anambon tembonannu wageangngu 
leta'a tadea'u rumanta mallaghun paddarohan paalu᷊anna apan buatte 
niapararisikke udde, 
3-4niumali᷊atate mandariaga ratu ringannu tingikka apan ma'ikkatta, “Manga 
tuṛṛangnga wuassu ala᷊wo'u walahanna, ṛuangannu walahanna wuṛṛu 
wahasa! Paddaringikke parentan datu indi: 

5Napawe trompetta manungtingikka, tatantalongannu tingikku, wansi, 
kecapi, rebab, gambus, serdam, wuṛṛu manga tingikku musikka waine, 
manga tuṛṛangnga ṛinone umali᷊ntudda massubba paalu᷊anna wula᷊wanna 
apan buatte niaparisikki Ratu Nebukadnezar. 
6Isai-sai apan tawe tinumuṛṛutta parenta indi, lapiddu ituntungnga su 
pandu'u patungnga apan tantala᷊nna lukkenggamma.” 
7Ne napawe naaringikka manga alattu musikka udde niapatuntingikka, 
manga taumata wuassu ala᷊wo'u walahanna, ṛuangannu walahanna wuṛṛu 
wahasa, niumali᷊ntudda wuṛṛu nassubba paalu᷊anna wula᷊wanna udde. 

Siri tallu ringanni Daniel niansil᷊anna nilumawangnga parentan datu 

8Manga pira taumatan Babel nappaattu tempone udde ipanilaka taumatan 
Yahudi. 
9I mangitou nabbisara si Ratu Nebukadnezar, “Mabbiakke Tuangku saran 
mala᷊nnu-la᷊nnu! 
10Tuangku sassane buatte napasabbangngu parenta manungku paali᷊hakka 
napawe manga musikka iapatuntingikka, anambon taumata ṛinone 
umali᷊ntudda wuṛṛu massubba paalu᷊anna wula᷊wanna udde, 
11wuṛṛu isai-sai apan tawe tinumuṛṛutta parenta udde sarun ituntungnga su 
pandu'u putungnga apan tantala᷊nna lukkenggamma. 
12Arawe manga pira taumatan Yahudi apan buatte nitantila᷊nni Tuangku 
parenta su propinsi Babel tawe naddaringikka parentan Tuangku udde. I 
mangitou eteudde Sadrakh, Mesakh wuṛṛu Abednego. Manga taumata udde 
maddiri massuba manga monganni Tuangku wuṛṛu maddiri lai massubba 
paalu᷊anna wula᷊wanna apan niapararisikki Tuangku.” 
13Naaringikka udde ratu nasa'ua tonna, see namarenta tadea'u siri tallu udde 
iapidda iapasaruanna si tou. 

14Ratu naiwalo᷊ si mangitou, “Sadrakh, Mesakh wuṛṛu Abednego! Atonna i 
yamiu maddiri mssubba manga mongangku wuṛṛu maddiri lai umali᷊ntudda 
su paa'luanna wula᷊wanna apan buatte ta'u niapararisikka udde? 
15Ne, orassa indi, i yamiu mappulu umali᷊ntudda wuṛṛu massubba paalu᷊anna 
udde sutempo musikka manuntingikka? Amungkangngu i yamiu maddiri, i 
yamiu sarun ituntungnga sulalu᷊mmu pandu'u putungnga pan tantala᷊nna 
lukkenggamma. Wuṛṛu monganna suapa apan wotongnge manala᷊tta si 
yamiu wuassu taṛṛino'u?” 
16Sadrakh, Mesakh wuṛṛu Abednego sinumimbakka, “Tuangnga apan 
mawantuga, i yami tawe maannamma manahekku watanganni yami. 
17Amungkangngu Ruata apan sassubbanni yami wotongnge manala᷊matta si 
yami wuassu pandu'a apan tantala᷊nna lukkenggamma udde wuṛṛu wuassu 
taṛṛinon Tuangku – ne i Tou sarun ma'ola'a udde. 
18Arawe unnu wisara i Tou tawe ma'ola lai, rinone Tuangku maasingkatta 
manungku i yami maddiri lai maddalo monganni Tuangku wuṛṛu maddiri lai 
massubba paalu᷊anna wula᷊wanna apan niapararisikki Tuangku udde.” 

I Sadrakh, i Mesakh dan i Abednego niṛṛuumanna pateanna 

19Ne sinumabbangke asasa'un Ratu Nebukadnezar su saruanni Sadrakh, 
Mesakh wuṛṛu Abednego, na'oman sara hatine maṛṛamutta. I tou namarenta 
tadea'u pandu'a olaanna paapitu alo᷊sone wuassu wiasane. 
20Wua'udde i tou nandolokku manga pira taumata apan atohasanne wuassu 
tantarane iapaṛṛapussa si Sadrakh, Mesakh wuṛṛu Abednego, see 
iapatuntungngi mangitou sulalu᷊mmu pandu'a apan lukkenggamma udde. 
21Tawe nala᷊nnu siri tallu niṛṛapusse ringannu uapedetta nasuungnga, 
eteudde ringannu kameja, juba, araposa wuṛṛu laubba waine, ana see 
nituntungnga sulalu᷊mmu pandu'a apan lukkenggamma udde. 
22Ana waugu parentan datu aroddi aṛṛagginne, ne pandu'a udde buatte 
niapalo᷊so ringannu malo᷊so-lo᷊so na'aman sara ṛenggammu putungnga 

maapate lai taumata apan mannalu᷊ru si Sadrakh, Mesakh wuṛṛu Abednego 
watukku pandu'a. 
23Etearoddi, siri tallu apan raṛṛapusanna udde nawontolla sulalu᷊mmu 
pandu'a apan lukenggamma udde. 
24Inaṛṛombanganne Ratu Nebukadnezar mengke niṛṛumoro. I tou nabbuatte 
ringannu mali᷊hakka wuṛṛu niumui su manga mamanarane, “Wali᷊newe i ite 
tanginna naṛṛapussa siri tallu taumata wuṛṛu nanuntungngi mangitou 
sulalu᷊mmu putungnga udde?” I mangitou sinumimbakka, “Mangke atonna, 
Tuangku.” 
25Sasimbakku ratu, “Arawe anio i ya'u naasilo siri appatta apan u'aamatta su 
pattangngannu putungnga udde? I mangitou tawe raṛṛapusanna wuṛṛu 
mangke tawe apa-apa. Wuṛṛu iapa aiappanne udde lihidde naali᷊hidda 
monganna.” 

Siri tallu udde nipallossa wuṛṛu niapasa'e pangkanne 

26Wua'udde i Nebukadnezar nangudanin ngaran pandu'a udde wuṛṛu 
nabbisara, “Sadrakh, Mesakh wuṛṛu Abednego, manga allangngu Ruata Apan 
Atanggaṛṛanne! Sabbangke wuassu pandu'a udde!” Ne i mangitou 
sinumabbangke. 
27Anambon tepellu ratu, manga gubernure, bupati, wuṛṛu manga 
mamanarane waine namali᷊wutta siri tallu taumata udde wuṛṛu naasilo 
manungku i mangitou mangke tawe niaṛṛetannu putungnga. Uta'i mangitou 
tawe natutungnga, wuṛṛu laubbi mangitou tawe nasoṛṛobba, ewe'e lai 
halu᷊run timbulla tawe niasimbuananna si mangitou. 
28Ana see ratu nabbisarate, “Paddalote Ruata apan sassubbanni Sadrakh, 
Mesakh wuṛṛu Abednego. I Tou buatte nandolokku mala'ekan-Ne 
iapasala᷊matta siri tallu allang-Nge apan mangngimanna si Tou. I mangitou 
buatte nilumawangnga parenta'u wuṛṛu mappianne nate wuassu massubba 
ara'e maddalo ala᷊wo'u monganna tabbene'e Ruatan mangitou sassane. 

29Anna waugu udde i ya'u mamarenta manungku suapan taumata wuassu 
walahanna, ṛuangannu walahanna ara'e ala᷊wo'u wahasa, apan nabbisaran 
asalu᷊andaga su surannu Ruata apan sassubbanni Sadrakh, Mesakh wuṛṛu 
Abednego, sarun tattaranna wuṛṛu wale᷊ne sarun iapaṛṛa'a wuṛṛu olaanna 
ombon sapadda. Ana waugu tawe monganna apan wotongnge maaola'a apan 
buatte niola'u Ruata udde.” 
30Wua'udde ratu napasa'en pangkatti Sadrakh, Mesakh wuṛṛu Abednego, 
na'oman sara i mangitou naola'a manga mamanara apan atanggaṛṛanne su 
propinsin Babel. 

Daniel 4 

I Nebukadnezar nabbal᷊iawa su aruane 

1Eteindi papasingkati Ratu Nebukadnezar apan niiringnge su manga taumata 
wuassu ala᷊wo'u walahanna, ṛuangannu walahanna wuṛṛu wahasa su 
ahewallu runia: “Tabbean paddarame! 
2I ya'u mappulu mabbatti'u ola'u ala᷊ṛṛindu'a wuṛṛu tiala maatiangnga apan 
buatte niola'u Ruata Apan atanggaṛṛanne si ya'u. 
3Tumaniten bahewalla atatiangnga apan niolang-Nge! Tumaniten bahewalla 
ala᷊ṛṛindu'a apan niolang-Nge! Ruata sarun maola'a ratu sarangkalo᷊'engnge. I 
Tou uataṛṛino su alo᷊'engngu tempo.” 
4I ya'u uatana'a ringannu paddarame sulalu᷊mmu wale᷊n araratuangku wuṛṛu 
mabbiakka ringannu nasuungnga. 
5Arawe su sambau rabbi sutempo i ya'u tantala᷊nna mattiilla, i ya'u 
nabbali᷊awa wuṛṛu naasomba sambau sondappa apan lembon 
maasinggawangnga naungku. 
6Ana see niwagoangku manga mapapande apan uatana'a su Babel iapatala᷊'a 
si ya'u atappasannu wali᷊awa udde. 
7Arawe sutempo manga taṛṛa si'atta, taṛṛa ropa, manga taumata pia 
asingkanne wuṛṛu mapapanden anumpitanna udde nirumanta wuṛṛu ta'u 

niwatti'a wali᷊awa'u udde si mangitou, tawe saran sangkatou apan 
wontongnge manala᷊'an atappasanne. 
8Panginsueanne nirumantate i Daniel apan isassaggo lai Beltsazar ere lai 
arannu mongangku. Daniel niintaṛṛoannu ghaṛṛahon manga mongangku 
apan susi. Ta'u niwatti'a wali᷊awa'u lai si tou, wisara'u, 
9“Ei, Beltsazar, piaṛṛa'u manga taumata pia asingkanne, i ya'u masingkatta 
manungku i'o niintaṛṛoannu ghaṛṛahon manga monganna apan susi, na'oman 
sara tawe addappingnga apan uawuni si'o. Paddaringikke wali᷊awa'u indi, 
wuṛṛu tala᷊a'e atappasanne. 
10Sutempo i ya'u tantalanna mattiilla, i ya'u naasilo sambau aaluanna apan 
tinumuwo su pattangngannu runia. 
11Aaluanna udde lembon matanggakka; alune masallakka wuṛṛu matohassa. 
Puidde naddatingngu langitta, naoman sara wotongnge ellehannu anambon 
taumata su runia. 
12Manga rongngane nangelomma wuṛṛu wuane mangke nabbelle'a, 
mattiudda annanannu anambon tumana'a su ahewallu runia. Manga 
winatangnga matengnga uall᷊owangnga su alu᷊ngnge wuṛṛu manga manu'u 
winalanganna massala᷊kka su manga rananne. Wuṛṛu ala᷊wo'u riaddianna 
mabbiakka wotongnge umanna wuane. 
13Sutempo i ya'u tantalanna maṛṛingiddu sondappa udde, i ya'u naasilo 
sangkatou mala'ekatta wuassu surga; i tou aellehanna uasaddia wuṛṛu 
uatehamma. 
14Ringannu tingikka ma'ikkatta i tou nabbisara, ‘Tuwangke alu udde wuṛṛu 
tontote manga rannane, tontonga'e manga rongngane wuṛṛu sali᷊awuṛṛa'e 
manga wuane. Limbuaṛṛete manga winatangnga apan uala᷊llowangnga su 
alu᷊ngnge wuṛṛu manga manu'u winalanganna apan massala᷊kka su manga 
rannane. 
15Arawe wala'e tuidde matantangnga sulalu᷊mmu leta'a. Wa'isse ringannu ṛate 
atta'a wuṛṛu witu'a wua'udde tantanga'e su wadda'u nanalo᷊. Wala'e i tou 

maṛṛolon anggukka, wuṛṛu mabbiakka suadio'a ringannu manga 
winatangnga see lai manga sasuanna. 
16Wala'e ṛingiddu taumatane mawalu᷊ mabbali᷊ ringiddu winatangnga 
ala᷊nnune pitu tonna. 
17Eteudde inaappuanni yami manga mala'ekatta apan uasaddia wuṛṛu 
uatehamma. Pandumannu Ruata Apan Atanggaṛṛanne uataṛṛino araratuannu 
taumata wuṛṛu i Tou apan nangonggollu araratuanna udde su anambon 
taumata apan nipile-Ne, ewe'e lai su taumata apan tawe gunane saran 
addio'a.’ 
18Ei Beltsazar, eteudde wali᷊awa'u. Orassa indi pasingkata'e si ya'u 
atappasanne. Tawe saran sangkatou wuassu manga mapapande apan 
uatana'a su araratuangku wotongnge mamasingkatta si ya'u, arawe i'o 
wotongnge, ana waugu i'o niintaṛṛoannu ghaṛṛahon manga monganna apan 
susi.” 

I Daniel nanala'an atappasannu wal᷊iawa udde 

19Naaringikka udde, Daniel apan isassaggo lai Beltsazar, niṛṛumindu'a wuṛṛu 
tinumiangnga manga piran katempo. Ne i ya'u Ratu Nebukadnezar nabbisara 
si tou, “Beltsazar, ariete i'o suminggawangnga ana waugu wali᷊awa wuṛṛu 
atappasanne udde.” Beltsazar sinumimbikka, “ Tuangku, apiawe eteapa 
unnuwisara manga arariadiana apan iraṛṛangngon wali᷊wa udde naṛṛi'a su 
manga seetti Tuangku wuṛṛu wali᷊ne Tuangku. 
20Punnu alu apan aellehanni Tuangku aroddi atanggakke, ao'oman sara 
puidde naddatingngu langitta, wuṛṛu wotongnge ellehannu anambon 
taumata su runia. 
21Manga rongnganne nangelomma wuṛṛu wuane nabbele'a na'oman sara 
wotongnge mattiuda iapaanna su anambon tumana'u runia. Manga 
winatangnga matengnga lullallowangnga su alu᷊ngnge, wuṛṛu manga manu'u 
winalanganna massala᷊kka su manga rannane. 

22Oh Tuangku, ete i Tuangku punnu alu apan matanggakka wuṛṛu matohassa 
udde. Awawantugi Tuangku aatambanna maddatingngu langitta wuṛṛu 
taṛṛinon Tuangku aatambanna sara pentakku runia. 
23Tuangku naasilo lai sangkatou mala'ekatta nonto'a wuassu surga lapiddu 
nabbisara, ‘Tuwangke alu indi wuṛṛu rimunsa'e, arawe wala'e tuide 
matantangnga sulalu᷊mmu leta'a. Wa'isse ringannu ṛate atta'a wuṛṛu witu'a 
wua'udde tantangnga'e su wadda'u nannalo᷊. Wale'e i tou maṛṛolon anggukka 
wuṛṛu mabbiakka suadio'a ringanna manga winatangnga ala᷊nnune pitu 
tonna.’ 
24Tuangku, eteindi atappasannu sondapa udde, wuṛṛu eteindi apan 
niṛṛawessu Ruata Apan Atanggaṛṛanne su ola'i Tuangku sassane. 
25Tuangku sarun limbuaṛṛanna wuassu ammula᷊nnu tumana'u soa wuṛṛu 
mabbiakka sutangngan manga winatangnga su wadda'a. Ala᷊nnune pitu 
tonna Tuangku sarun umanna nanalo᷊ ere sapi wuṛṛu mattiilla su lete'a 
mala᷊la᷊ngnga, ma'oman sara maṛṛolon anggukka. Wua'udde Tuangku darun 
manga'u manungku Ruata Apan Atanggaṛṛanne uataṛṛino su aṛṛatuannu 
taumata, wuṛṛu araratuanna udde nionggollu Ruata su anambon taumata 
apan nipile-Ne. 
26Manga mala'ekatta namarenta tadea'u tuiddu alu udde iwala matantangnga 
sulalu᷊mmu leta'a. Udde atappasanne manungku sarun maola'a ratu apia 
napawe Tuangku buatte nanga'u manungku Ruata uataṛṛino ahewallu runia. 
27Ana waugu udde rinone Tuangku maddaringikka tatantiron allangnga. 
Ariete Tuangku ma'ola'a rosa apia, arawe pa'ola'a inolaanna apan mapia 
wuṛṛu matuli᷊dda, wuṛṛu aakkanten taumata asiangnga. Ringannu aroddi 
Tuangku sidutu sarun su lalu᷊mmanna'a.” 
28Sarangkanambone udde sarun mariaddi su watangangku, Ratu 
Nebukadnezar. 
29Mapulo᷊ dua su wula᷊nna wua'udde, sutempo i ya'u u'amatta su wawaila᷊nna 
ali᷊u rosone su wale᷊n araratuangku su Babel, 



2257 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

30i ya'u nabbisara, “Pa'ellege, apiawe eteapa soa Babel! Eta i ya'u apan 
na'ola'a nabbali᷊ inangngu araratuanna ipammasingkattu taṛṛino wuṛṛu 
atatoha'u, awawantuga wuṛṛu atatelengku!” 
31I ya'u taambe nuddussa mabbisara sutempo niaringiṛṛanna tingikka wuassu 
langitta, “Ratu Nebukadnezar, paddaringikke indi! Taṛṛinonu ere sangkatou 
langitta buatte nianu wuassi'o. 
32I'o sarun limbuaṛṛanna wuassu ammula᷊nnu tumana'u soa, wuṛṛu 
mabbiakka manga winatangnga su wadda'a. Ala᷊nnune pitu tona i'o sarun 
umanna nannalo᷊ ere sapi. Wua'udde i'o sarun manga'u manungku Ruata 
Apan Atanggaṛṛanne uataṛṛino su araratuannu taumata wuṛṛu araratuanna 
udde nionggollu Ruata su anambon taumata apan nipile-Ne.” 
33Sutempo udde lai, manga wisara udde nabbali᷊ atonna. I ya'u, 
Nebukadnezar nilimbuaṛṛanna wuassu ammula᷊nnu tumana'u soa wuṛṛu 
u'anna nannalo᷊ ere sapi. Waddangku maṛṛolon angngukka, utangnge nabbali᷊ 
malo᷊'engnga ere wambulu᷊n asiaṛṛe, wuṛṛu anu'une ere aṛṛumain manu'u 
winalanganna. 

I Nebukadnezar naddalo Ruata 

34Napawe pitu tonna udde nali᷊udde, i ya'u tinumingngara langitta, wua'udde 
nawelengke apia ringirangku. Ne i ya'u naddalote Ruata Apan 
Atanggaṛṛanne. Ta'u niraloanna wuṛṛu ta'u niwantuhanna i Tou apan 
mabbiakka saran mala᷊nnu-la᷊nnu udde. “Ruata sarun maola'a ratu saran 
mala᷊nnu-la᷊nnu. I Tou ataṛṛino su alo᷊'engngu tempo. 
35Manga walahanna su runia tawe gunane. Ruata uataṛṛino mala'ekatta su 
surga wuṛṛu tumana'u runia. Tawe saran sangkatou apan maala᷊wangnga 
apulu-Ne, taweddu waṛṛani mamasingkattu apa apan niolang-Nge.” 
36Sutempo ringirangku nawelengnga apia si ya'u, ne ahahewalla, 
awawantuga wuṛṛu atatelengngu araratuangku niapawelengnga apia si ya'u. 
I ya'u nisalo᷊hoannu mamanara'u wuṛṛu manga tembonannu araratuangku, 

wuṛṛu i ya'u niwelengnga apia su araratuangku, ewe'e lai awawantu'u 
nabbali᷊ maggewala᷊nna wuasu paarorone. 
37Nariaddi orassa indi i ya'u, Nebukadnezar maddalo, mannanggakka wuṛṛu 
mammantuga Ratun Surga. Ala᷊wo'u inolaan-Ne atonna wuṛṛu matuli᷊dda 
wuṛṛu i Tou wotongnge mapaawawon taumata apan pallala᷊nune mawunga. 

Daniel 5 

Ratu Belsyazar ana'i Nebukadnezar na'ola'a andeangnga 

1Su allo sambau Ratu Belsyazar nannote saṛṛiwu su atoune manga 
tembaonanne rumanta su andeangnge apan apianne, wuṛṛu ma'inumma 
anggore. 
2Tantala᷊nna i mangitou ma'inumma, Belsyazar namarenta iapaanu manga 
mangko wula᷊wanna wuṛṛu sala᷊'a apan buatte niaṛṛon Nebukadnezar, 
iamangnge, wuasu lalu᷊mmu Wale᷊n MAWU su Yerusalem. Pandumanni Ratu 
Belsyazar eteudde tadea'u manga tembonanne, manga awingnge, wuṛṛu 
manga nia'ine wuṛṛu i tou sassane, ma'inumma su manga mangko udde. 
3Ne niapidde manga mangko udde si tou, see i mangitou sarangkanambone 
na'inumma anggore wuasu manga saranapa udde. 
4Lapiddu ma'inumma i mangitou mangke maddalo manga monganna apan 
niola'a wuasu wula᷊wanna, sala᷊'a, witu'a alu wuṛṛu watu. 
5Inaṛṛombanganne niasiloanna ta'iakku taumata apan mammoṛṛettu sambau 
wisara su darandungngu wale᷊n araratuanna su tampa apan asenaṛṛanne 
aatarangannu semaku solo᷊ na'oman sara ratu wotongnge maasilo ringannu 
matualaga. 
6I tou nabali᷊ namillossa wuṛṛu arodi ata'unne na'oman sara wuune 
mangngiladda. 
7Ringannu mangngintuli᷊ i tou maddorongnga tadea'u manga taṛṛa si'atta, 
taṛṛa ṛopa wuṛṛu mapapaden anumpitanna waggoanna. Sutempo i mangitou 
nirumanta, ratu nabbisara, “Isai-sai wotongnge maawasan woṛṛetta udde 

wuṛṛu mamasingkattu atappasanne si ya'u, sarun ta'u onggola᷊nnu laubba 
araratuangku juba ungu wuṛṛu wuala᷊wanna tatialan aadatta. Wali᷊ne 
wua'udde lai i tou sarun ta'u itenega maola'a tembonannu atallune sulu᷊mmu 
araratuangku.” 
8Manga mapapande inaite, arawe tawe saran sangkatou wussai mangitou 
wotongnge maawasan woṛṛetta udde ara'e mamasingkatta atappasanne su 
ratu. 
9Ratu Belsyazar lembon sussinggawangnga wuṛṛu namillossa lai; see lai 
manga tembonanne lembon nabbingote. 
10Naaringikka manga aintuli᷊n datu wuṛṛu manga tembonanne, inangngu ratu 
sinumutta salalu᷊mmu tampan aneangnga. Ana see i tou nabbisara, 
“Nabbiakke Tuangku saran mala᷊nnu-la᷊nnu! Paatammudde naungngi 
Tuangku wuṛṛu ariette mamikkassa. 
11Ana waugu sulalu᷊mmu araratuanni Tuangku pia sangkatou esakka apan 
aintaṛṛoannu ghaṛṛahon manga monganna apan susi. Sutempo 
pamamarentan iamangngi Tuangku, taumata udde niatialanna uatahuanna 
asingkata, pasasunna wuṛṛu apande, apan ere apandean manga monganna. 
Iamangngi Tuangku Ratu Nebukadnezar buatte nanenegi tou naola'a piaṛṛa'u 
manga mapapanden taṛṛa si'atta, taṛṛa ṛopa, wuṛṛu manga taumata pia 
asingkanne wuṛṛu mapapanden anumpitanna. 
12I tou tumaniten pande wuṛṛu masingkatta see pande sulalu᷊mmu 
mannala᷊'an wali᷊awa, mamasingkattu addappingnga wuṛṛu mani'attu aiwalo᷊ 
apan masahadda. Arenne i Daniel, arawe ratu nanagone Beltsazar. Waggoite 
i tou. I tou sarun mamasingkatta si Tuangku apa atappasannu woṛṛetta indi.” 

I Daniel nanal᷊a'a atappasannu woṛṛetta udde 

13Ringanni mali᷊hakka Daniel niapadda sinumaruanna ratu. Ana see ratu 
naiwalo᷊te si tou, “Ete i'o Daniel, taumatan Yahudi niwuangnga, apan buatte 
niapiddu iamangku wuassu leta'u Yehuda? 

14I ya'u naaringikka, manungku i'o niintaṛṛoannu ghaṛṛahom mongana apan 
susi, wuṛṛu manungku i'o pia asingkatta, pasasunna, wuṛṛu apande apan 
lembon wahewalla. 
15Manga mapapande wuṛṛu manga taṛṛa si'atta buatte naannamma mabbasan 
woṛṛetta indi wuṛṛu mamasingkattu atappasanne si ya'u. Arawe i mangitou 
tawe maawalo᷊. 
16Wakkute ta'u niaringiṛṛanna manungku i'o wotongnge maasi'attu ala᷊wo'u 
andeangnga wuṛṛu mamasuingkattu manga hatto apan masahadda. 
Amungkangngu i'o wotongnge maawasan woṛṛetta indi wuṛṛu 
mamasingkattu atappasanne si ya'u sarun ta'u onggola᷊nnu laubbu 
araratuanna juba ungu wuṛṛu wula᷊wanna tialan aaddatta. Wali᷊ne wua'udde 
lai i'o sarun ta'u itenega maola'a tembonanne atallune sulalu᷊mmu 
araratuangku.” 
17Daniel sinumimbakka, “Tuangku salaiwe tawe mangonggollu aonggolla 
udde si ya'u, onggola᷊'e su taumata waine. I ya'u sarun mabbasan woṛṛetta 
udde si Tuangku wuṛṛu mamasingkattu atappasanne. 
18Ruata Apan Atanggaṛṛanne na'ola'a si Nebukadnezar, Iamangngi Tuangku 
nabbali᷊ ratu mawantuga wuṛṛu nangonggolla si tou ahahewalla wuṛṛu 
atatelengnga. 
19I tou aroddi ahewalle, na'oman sara manga taumata wuassu ala᷊wo'u 
walahanna, ṛuanganu walahanna, wuṛṛu wahasa, mangngiladda wuṛṛu 
matta'utti tou. Amungkangngu i tou mappulu manala᷊matta sangkatou 
taumata, i tou mangke manala᷊matta taumata udde. I tou mapatanggakka 
wuṛṛu mapaawawon sai-sai tumuṛṛuttu apulune. 
20Arawe sutempo i tou nabbali᷊ mawunga, tawe maddaringikka wuṛṛu 
maṛṛagissa, i tou niema'a wuassu adderan araratuanne na'oman sara i tou 
niawuli᷊annu awawantuge. 
21I tou nilimbuaṛṛanna wuassu ammula᷊nnu tumana'u soa wuṛṛu ṛingiranne 
naola'a ere ṛingirannu winatangnga. I tou mabbiakka ringannu keledain 

ahuranganna, u'anna nannalo᷊ ere sapi wuṛṛu mattiilla su wadda'a na'oman 
sara maṛṛolo angngukka. Panginsueanne i tou nanga'u manungku Ruata 
Apan Atanggaṛṛanne uataṛṛino araratuannu taumata wuṛṛu araratuanna 
udde nionggollu MAWU sisai-sai apan nipile-Ne. 
22Arawe anangnge esakka, eteudde Tuangku sassane, maddiri mapaawawon 
watanganne, salaiwe Tuangku masingkattu sarangkanambone udde. 
23Tuangku mammungan batanganne su saruannu MAWU su surga wuṛṛu 
waṛṛani mandolokka mangapiddu manga mangko apan buatte niaṛṛo wuassu 
Wale᷊n MAWU. Ana see Tuangku wuṛṛu manga tembonanne, manga awingnga 
wuṛṛu manga nia'in Tuangku na'inumma wuassu manga mangko wula᷊wanna, 
sala᷊'a, witu'a atta'a, alu wuṛṛu watu, manga monganna apan tawe maasilo 
ara'e maaringikka ara'e tawe maasunna. Tuangku tawe mangaddatta Ruata 
apan mannantunnu pabbiarṛṛanna wuṛṛu papaten tuangku manantunnu 
amatannu pabiaṛṛanni Tuangku. 
24Ana wauga udde Ruata nandolokku ta'iakka niapawoṛṛettu tanata-Ne. 
25Eteindi woṛṛette udde, ‘Ireengnga, ireengnga, itimbangnga, tahianna.’ 
26Wuṛṛu eteindi atappasanne: Ireengnga tempon pamamarentan Tuangku 
buatte nireengngu Ruata wuṛṛu niinsuene; 
27nitimbangnga, Tuangku buatte nitimbangnga wuṛṛu niasangkala᷊nna tawe 
maasiddore; 
28nitahia, araratuanni Tuangku tahianna wuṛṛu ionggolla su taumatan Media 
wuṛṛu Persia.” 
29Ringannu mali᷊hakka Belsyazar namarenta manga mamanarane tadea'u 
malluṛṛe si Daniel juba ungu wuṛṛu mangelen wule᷊le wula᷊wanna su 
ullakkane. Wua'udde i tou nanenegi Daniel naola'a tembonanne atallune 
salulu᷊mmu araratanne. 
30Su rabbi udde lai nippatete Belsyazar ratun Babel udde. 

Daniel 6 

I Daniel nitaṛṛo sulal᷊ummu liangngu singa 

1Napawe Belsyazar natete niapate, Darius taumatan Media nangaṛṛo adderan 
araratuanna. Sutempo udde uukki tou annumu pulo᷊ dua su tonnane. 
2Darius nattahia araratuanne naola'a maṛṛasutta daruan pulo᷊ propinsi apan 
sambau-sambau paparentannu sangkatou gubernure. 
3Daniel wuṛṛu ruan katou waine nitenegu manga gubernure udde tadea'u 
ratu tawe arugianna. 
4Tawe nala᷊nnu inauranna manaran Daniel lembon mappianne wuassu 
manaran manga gubernure wuṛṛu manga mandariaga waine. Ana waugu 
udde, ratu mappalu manenegi Daniel moala'a tembonanne su ahewallu 
araratuanna. 
5Arawe manga gubernure wuṛṛu manga mandariaga udde mattinsahadda 
maddea'a manga pasasala᷊n Daniel sulalu᷊mmu manaran papamarenta, arawe 
i mangitou tawe naasomba, ana waugu Daniel satia wuṛṛu matuli᷊dda see 
tawe ma'ola'a pasasala᷊ ara'e sala᷊ manga waine. 
6Ana see i mangitou nabbisara, “I ite tumba'u wotongnge maasomba 
pasasala᷊n Daniel sulalu᷊mmu olangnge ringannu agamane.” 
7Wua'udde i mangitou inaite suadio'a sinumaruanna ratu wuṛṛu nabbisara, 
“Oh Tuangku Ratu Darius, wiakke Tuangku saran mala᷊nnu-la᷊nnu! 
8I yami sarangkanambone apan mallu'adda araratuanni Tuangku, mawae 
manga mandariaga, manga gubernure wuṛṛu manga tembonanne waine, 
buatte nabbaidda maddorongnga tadea'u Tuangku mapasabbangngu suratta 
parenta apan ṛinone tattuṛṛutanna ringannu atonna-tonna. Ṛinone Tuangku 
mamarenta tadea'u su ala᷊nnunne tallun pulo᷊ su allone tawe saran sangkatou 
iwala mangapiddu darorongnga suwallattu sambau monganna ara'e taumata, 
tabbene'e si Tuangku sassane. Isai-sai apan nilumawangnga parenta udde 
sarun itaṛṛo sulalu᷊mmu loṛṛangngu singa. 

9I yami sumala᷊nde tadea'u Tuangku mabartanda suratta parenta udde tadea'u 
maola'a atoranna su Media wuṛṛu Persia apan tate iaule᷊ apia.” 
10Ne Ratu Darius nabartandate suratta parenta udde. 
11Napawe i Daniel naaringikka olangnge udde, i tou mapule᷊te su wale᷊ne. 
Wabbo'ane apan rengkenne ali᷊u rosone pia manga jandela apan uasaruanna 
watukku Yerusalem. Wuṛṛu ere su inanaramanne, i tou u'ali᷊omanna su 
Ruatane wuṛṛu maddalo MAWU paatallu allo massallo ringannu u'ali᷊ntudda 
su saruannu manga jandela apan wawu'anna udde. 
12Sutempo manga seetti Daniel naasilo si Daniel tantala᷊nna u'aliomanna su 
Ruatane, 
13i mangitou sarangkanambone inaite sinumaruanna ratu mangalaen Daniel. 
I mangitou nabbisara, “Wali᷊newe Tuangku buatte nabbartanda suratta 
parenta apan manningaddu anambon taumata ala᷊nannune tallun pulo᷊ su 
allone indi mamasingkattu darorongnge suwallatu sambau monganna ara'e 
taumata tabbene'e si Tuangnga sassane? Wuṛṛu lai, mangungku isai-sai 
nilumawangnga parenta udde sarun itaṛṛo sulalu᷊mmu liangngu singa?” Ratu 
sinumbimbakka, “Atonna, wuṛṛu parenta udde naola'a atoranna su Media 
wuṛṛu Persia apan tawe wotongnge ia'ule apia.” 
14Ana see unni mangitou su ratu, “Daniel, sangkatou apan niwuangnga 
wuassu Yehuda, tawe naddaringikka si Tuangku wuṛṛu mangngaddio'a 
parentan Tuangku. I tou u'ali᷊omanna ringannu uaatokka paatallu allo 
massallo.” 
15Naaringikka udde ratu nabbali᷊ massusa wuṛṛu sussinggawangnga, na'oman 
sara i tou naddea'a ringidda tadea'u manala᷊matta si Daniel. Naddatingngu 
wawallone lai ratu ta'e maṛṛingidda. 
16Wua'udde manga taumata udde nabbelengnga apa sinumaṛṛuanna ratu 
wuṛṛu nabbisara, “Tuangku, rinone Tuangku mannaungnga manungku 
tumuṛṛuttu atoranna su Media wuṛṛu Persia, parenta apan niapasabbangngu 
ratu tate wotongnge iawalu᷊.” 

17Ne panginsueanne ratu namarenta tadea'u Daniel sametanna wuṛṛu itaṛṛo 
sula᷊lu᷊m muliangngu singa. Ratu nabbisara si Daniel, “Antimanna Ruatanu 
apan sassubbannu ringannu satia udde manala᷊matta si'o.” 
18Wua'udde sambau watu wahewalla nipanappinga moṛṛongngu liangnga 
udde, wuṛṛu ratu nangarussa watu udde ringannu arussan araratuanna wuṛṛu 
arussan manga tembonanne, na'oman tawe saran sangkatou lai apan 
wotongnge mamallossi Daniel wuassu manga singa udde. 
19Wua'udde napule᷊te ratu watukku wale᷊n araratuanna. I tou maddiri umanna 
ara'e lai limbatanna. Wuṛṛu suapan ṛabi udde i tou tawe maatiilla. 
20Sutempo wawallo ratu napu'ote wuṛṛu inaite ringannu nasasaṛṛawutta 
watukku liangngu singa. 
21Napawe na'omate poiaroddi, i tou nangintuli᷊te ringannu tingikka 
sussinggawangnga, “Daniel, allangngu Ruata apan wiakka! Apa Ruatanu 
apan sassubbannu ringannu satia udde wotongnge manala᷊matta si'o wuassu 
manga singa udde?” 
22Ana see niaringiṛṛante tingikki Daniel apan sinumimbakka, “Wiakke 
Tuangku saran mala᷊nnu-la᷊nnu! 
23Ruatan allangnga buatte nandolokku mala'ekan-Ne niapasappingnga 
moṛṛongngu manga singa udde na'oman sara i mangitou tawe na'ola'a apa-
apa su allangnga. Ruata nanala᷊matta allangnga ana waugu i Tou masingkatta 
manungku allangnga tawe na'ola'a pasasala᷊ su saruan-Ne wuṛṛu su saruanni 
Tuangku.” 
24Tawe hampa ala᷊lu᷊assu naungngu ratu wuṛṛu i tou namarenta tadea'u 
Daniel iapasabbangnga wuassu liangnga udde. Napawe parenta udde 
niapaamatta, inauanna manungku tawe niasombanganna lessa saran addio'a 
si Daniel, ana waugu i tou mangngimanna Ruatane. 
25Wua'udde ratu namarenta taumata tadea'u iapasametta manga taumata 
apan buatte mangalaen Daniel. Wua'udde i mangitou suadio'a ringannu 
manga anangnge wuṛṛu manga awingngi mangitou nitaṛṛo sulalu᷊mmu 

liangngu singa udde. Taambe lai i mangitou na'oma su lalu᷊mmu liangnga 
udde, manga singa udde buatte tinumambo si mangitou wuṛṛu naṛṛimunsa'a 
manga duṛṛin mangitou. 
26Wua'udde Ratu Darius nangirimmu suratta su manga taumata suassu 
ala᷊wo'u walahanna, ṛuangannu walahanna wuṛṛu wahasa su ahewallu runia, 
“Tabbean paddarame! 
27I ya'u mamarenta su anambon taumata apan uatana'a su wageangngu 
araratuangku tadea'u mata'utta wuṛṛu mangaddatta Ruata apan sassubbanni 
Daniel! I Tou uddewe Ruata apan wiakka saran mala᷊nnu-la᷊nnu, 
maddatingngu pangudusannu runia i Tou uaparenta. Araratuan-Ne tawe 
mariaddi mate. Taṛṛino-Ne mangke tawe masue. 
28I tou manala᷊matta wuṛṛu mammallossa ma'ola'a tanda maaherangnga 
wuṛṛu maatiangnga su langitta aroddi lai su runia. Daniel buatte 
niapasala᷊man-Ne, wuassu moṛṛongngu manga singa.” 
29Etearoddi i Daniel sidutu uaagassa manara apan atanggaṛṛanne su 
alo᷊'engngu pammarentan Darius wuṛṛu pamamarenta Koresh, taumatan 
Persia udde. 

Daniel 7 

I DANIEL NABATTI'U MANGA SONDAMME 
7:1–12:13 

Sondappi Daniel su ola'u appatta winatangnga 

1-2Surabbi sambau, su tonna paarorone Belsyazar naola'a ratu su Babel, i ya'u, 
Daniel nabbali᷊awa wuṛṛu naasomba sondappa. Wali᷊awa udde ta'u niwoṛṛetta 
wuṛṛu wawalo᷊ su ola'u sonda'u ere manansunna indi: Anginna ma'ikkatta 
nattiuppa wuassu ala᷊wo'u pappi'uanne wuṛṛu pangillule᷊anne tandi'a 
wahewalla su tahalo᷊angnga. 
3Udde nilumapputa wuassu lalu᷊mmu ua'e iapa sambau uapapaṛṛala ringannu 
waine. 

4Iapa paarorone lihidde ere singa, erawe i tou uatahuanna papaiddu manu'a 
garuda. Sutempo i ya'u ma'ellega si tou, inaṛṛombanganne papaidde 
nasawutta wuṛṛu napallossa; i tou nawengketta wuassu leta'a wuṛṛu 
niaparisikka su leddane ruan ba'a ere taumata wua'udde nionggola᷊nnu 
ringiddu taumata. 
5Winatangnga aruane lihidde ere beruangnga. I tou uarisikka su ledda ne su 
liudde, wuṛṛu uaapiddu tallun paddi duṛṛin rusu'a suwallattu manga isine. I 
ya'u naaringikka tingikka nabbisara si tou, “Otte, inasse ṛemessa anambone 
suapawe ipaapulunu!” 
6Sutempo i ya'u tantala᷊nna manuntukka, nilumapputte winatangnga apan 
waine. Lihidde ere macan tutul, arawe su liudde pia appata papaiddu manu'u 
winalanganna, wuṛṛu puane appatta. I tou aellehanne masaṛṛaungnga. 
7Sutempo tantala᷊nna i ya'u ma'ellega si tou, winatangnga aiappanne 
nilumapputa. I tou tumaniten matohassa wuṛṛu wahewalla see maata'utta. 
Ringannu manga isine apan masallakka wuṛṛu wahewalla see maata'utta. 
Ringannu manga isine apan masallakka wuṛṛu ere aattiku atta'a, i tou 
nakkimunsa'a wuṛṛu niuminassa wiakke, ana see mangke naṛṛinda manga 
lambene. Uapapaṛṛalan ringannu manga winatangnga dorone i tou 
uatahuana tandu'a mapulo᷊. 
8Tantala᷊nna i ya'u mannutukka manga tandungnge, inaṛṛombanganne 
sambau tandu'a waine tinumuwo suwallanne. Tandu'a udde addio'a, arawe 
wotongnge manesse'a wuṛṛu manawutta tallun bua suwallattu manga tandu'a 
paarorone udde. Tandu'a addio'a udde pia matane ere taumata wuṛṛu 
moṛṛongnga apan mattali᷊moṛṛonganna ringannu mawunga. 

Sondappa su ola'i Tou apan mabbiakka saran mal᷊annu-l᷊annu 

9Tantala᷊nna i ya'u sidutu mannutukka, manga pira adderan araratuanna 
tantala᷊nna iaaddo. Ana see i Tou apan wiakka saran mala᷊nnu-la᷊nnu ua'ianna 
su wowon wallattu sambau wuassu manga adderan araratuanna udde. 

Laung-Nge wuṛṛu utang-Nge mawira ere sangarenna. Adderan araratuan-Ne 
ringannu manga bolane lukkenggamma ana waugu renggammu putungnga, 
10wuṛṛu putungnga manggelekka wuassu adderan araratuanna. Su riwune 
taumata mangngimbe si Tou, wuṛṛu su jutane taumata uarisikka su saruan-
Ne. Wua'udde nitattakke ammula᷊nnu pallaṛṛuungnga, wuṛṛu buke niwu'ate. 
11Sutempo i ya'u tantala᷊nna ma'ellega, i ya'u lai ta'e maaringikka tandu'a 
addio'a udde mattali᷊moṛṛonganna ringannu warabungane. Wua'udde 
winatangnga aiappanne udde nipate, wuṛṛu winalu᷊nanne nilombo 
sulalu᷊mmu putungnga na'oman sara nonossa. 
12Manga winatangnga apan waine buatte nisawutta taṛṛinone, arawe i 
mangitou niwala mabbiakka maddatingngu tempo apan buatte nitantunna. 
13Sulalu᷊mmu sonda'u rabbi udde, i ya'u naasilo sambau lihidde ere taumata. 
I Tou nirumanta ringanni papali᷊wutannu winabbawa ana see inaite ringannu 
Tou apan wiakka saran mala᷊nnu-la᷊nnu wuṛṛu niapasingkatta si tou. 
14I tou nionggola᷊nnu aaddata wuṛṛu taṛṛino ere sangkatou ratu, na'oman sara 
manga taumata wuassu ala᷊wo'u walahanna, ṛuangannu walahanna wuṛṛu 
wahasa mattaṛṛamawu si tou. Taṛṛinone sarun mattaṛṛangnga saran 
mala᷊nnu-la᷊nnu, pamamarentane tawe iawaddo. 

Manga sondappa udde nital᷊a'a 

15Manga sondappa apan ta'u niasiloanna udde maawingo wuṛṛu 
maasinggawangnga naungku. 
16Wua'udde nangundanin suwallattu sangkatou apan uarisikka poiaroddi 
wuṛṛu i ya'u naddorongnga tala᷊ane su ola'u sarangkanambone udde. Ne i tou 
lai namasingkattu udde. 
17I tou nabbisara, “Appata winatangnga apan wahewalla udde eteudde 
appata araratuanna apan sarun lumapputa su runia. 

18Arawe umattu Ruata Apan Atanggaṛṛanne sarun manengkamma manara 
ipamarenta wuṛṛu pamamarentane sarun mattaṛṛangnga saran mala᷊nnu-
la᷊nnu.” 
19Wua'udde i ya'u maapulu maasingkatta atappasannu winatangnga apan 
aiappanne udde, apan uapapaṛṛala ringanni ngana'a waine; apan aroddi 
maata'utta wuṛṛu apan makkimunsa'a wuṛṛu niuminassa sinangngone 
ringannu anu'une witu'a wuṛṛu isine atta'a, see mangke naṛṛinda manga 
lambene. 
20I ya'u maapulu lai maasingkatta su ola'u mapulo᷊ tanndu'a su puane wuṛṛu 
su ola'u tandu'a addio'a apan tinumuwo sali᷊mmurine ana see nanawutta 
tallun bua wuassu manga tandu'a apan paarorone udde. Tandu'a addio'a 
udde pia matane wuṛṛu moṛṛongnga apan mattali᷊moṛṛonggannu ringanu 
mawunga. I tou lembon maata'utta wuassu manga tanda'u apan waine udde. 
21Sutempo i ya'u mannutukka tandu'a udde, tandu'a udde uapapangalo 
mando'appa umattu Ruata wuṛṛu namaddon mangitou. 
22Wua'udde i Tou apan mabbiakka saran mala᷊nnu-la᷊nnu udde nirumanta see 
nangongollu inappuanne apan napaaṛṛinon umattu Ruata Apan 
Atanggaṛṛanne. Tempone nia'omante i mangitou manengkamma taṛṛino 
ipamarenta. 
23Ete indi tala᷊ane apan ta'u niasombanganna, “Winatangnga aiappanne udde 
eteudde araratuanna aiappanne apan sarun dumarisikka su ruania wuṛṛu 
sarun mapapaṛṛala ringannu manga araratuanna waine. Araratuanna udde 
sarun makkimunsa'a wuṛṛu mangalluppa ahewallu runia wuṛṛu maṛṛinda 
manga lambene. 
24Su mapulo᷊ tandu'a udde eteudde siri mapulo᷊ ratu apan sarun mamarenta 
araratuanna udde. Wua'udde sangkatou ratu apan waine sarun dumanta; i 
tou sarun uapapaṛṛala atonna ringannu manga ratu apan paarororne, wuṛṛu 
i tou sarun mamaddon siri tallu ratu. 

25I tou sarun mabbisara lumawangnga Ruata Apan Atanggaṛṛanne wuṛṛu 
mangallangnga umattu Ruata, wuṛṛu i mangitou sarunaggasanne ala᷊nnune 
tatallu setenga su tonnane. 
26Ana see mallaṛṛuungngu surga sarun maammulla wuṛṛu manawutta 
taṛṛinone see makkimunsa'a su si tou ma'oman sara masue. 
27Taṛṛino wuṛṛu awawantugu ala᷊wo'u araratuanna su runia sarun ionggolla 
su umattu Ruatu Apan Atanggaṛṛanne. Taṛṛinon mangitou ipamarenta tawe 
panguddusanne wuṛṛu anambon tembonanne su runia sarun mattaṛṛamawu 
si mangitou ringannu matuṛṛutta.” 
28Nattaalle isindi watti'a indi. I ya'u lembon sussinggawangnga na'oman sara 
nabbali᷊ namikkassa, arawe tawe saran sangkatou apan tau niwalo᷊anna su 
ola'u sarangkanambone udde. 

Daniel 8 

Sondappi Daniel su ola'u domba esakka wuṛṛu ambingnga mendangenna 

1Su tonna atallune pamamarentan Ratu Belsyazar, i ya'u naasomba sondappa 
aruane. 
2Sulalu᷊mmu sondappa udde inauranna i ya'u poite su propinsi Elam, su 
Susan, inangu soa Persia. I ya'u uarisikka maranin Salu᷊kku Ulai, 
3wuṛṛu su winggin salu᷊kka udde niasiloanna sambau domba esakka apan pia 
tandungnge malo᷊'engnga, sambau mallo'enganna wuṛṛu mabbakkuanna 
wuassu waine. 
4I ya'u naasilo domba esakka udde mannandu'a watukku waṛṛatta, 
sawanakka wuṛṛu timukka. Tawe saran sambau winatangnga lai apan 
wotongnge maaro'appa ara'e maatala᷊ngnga wuassu taṛṛionne. I tou ma'ola'a 
walate apulun naungnge wuṛṛu nabbali᷊ mawunga. 
5Tantala᷊nna i ya'u ma'ellenga si tou, niasiloanna ambingnga mendangenna 
tuttattala᷊ngnga wuassu samba'a waṛṛatta mammali᷊ntaddu runia. Aroddi 

ali᷊hakke tatala᷊ngnge na'oman sara leddane tawe mangeṛṛetta late'a. Su 
wallattu matane ruan ba'a sambau tandu'a apan maaherangnga. 
6Ambingnga mendangngenna udde nangudanin domba esakka apan ta'u 
niasiloanna su winggin salu᷊kka udde ana see namangalo ringannu 
maṛṛagissa watukku ringanni tou. 
7I ya'u nanutukka i tou namangalo domba esakka udde. I tou aroddi 
aṛṛaginne na'oman sara nanumbu'a domba esakka udde, wuṛṛu namaddi 
tandungnge ruan bua. Domba esakka udde tawe naalo᷊re mando'appa. I tou 
natuntungnga su leta'a wuṛṛu manke lakkindanna, tawe saran sangkatou 
apan mantulu᷊ngnge. 
8Ambingnga mendangenna udde aatambanna ahewalle. Arawe napawe i tou 
na'omate su pattaala᷊nnu taṛṛinone, nappaddite tandungnge apan masallakka 
udde, ana see su tampa udde tinumuwote appattu wau tandu'a apan 
mallo'enganna, sambau-sambau watukku tampa apan uapapaṛṛala. 
9Wuassu wallattu sambau tandu'a udde tinuwuwote tandu'a addio'a apan 
nabbali᷊ lembon masallakka wuṛṛu taṛṛinone naddatingngu timukka, 
watukku ra'i wuṛṛu watukku leta'a apan maṛṛansangnga. 
10Tandu'a udde aatambanna lembon asallakke na'oman sara lembon 
matohassa ipamangalo tantaran surga eteudde manga winatangnga, ewe'e 
lai manga pira suwallanne niwaretane su leta'a wuṛṛu mangke niṛṛindane. 
11Ewe'e lai i tou mannalu᷊'atta panglima tantaran surga, napaaddon sasamba 
ia'onggolla miallo-miallo apan ia'onggolla su panglima udde, wuṛṛu 
napaaṛṛan wale᷊n patataṛṛamawuanna si tou. 
12Ana see manga taumata poiaroddi mannattakke ma'ola'a rosa wuṛṛu tawe 
mangonggollu manga sasamba apan buatte niema'a su leta'a. Tandu'a udde 
mahessi sulalu᷊mmu ala᷊wo'u inolaanne. 
13Wua'udde i ya'u naaringikka sangkatou mala'ekatta nabbisara iapa waine, 
“Maddatingngu tiangngera sarangkanambone apan aasiloanna sulalu᷊mmu 

sondapa udde aasiloanna? Maddatingngu tingngera tantaran surga wuṛṛu 
wale᷊n patataṛṛamawuanna udde mangke laṛṛindanna?” 
14I ya'u naaringikka mala'ekatta sangkatou lai sinumimbakka, 
“Maddatingngu 1.150 su alonne lai. Su ala᷊nnunne udde sasamban bawallo 
wuṛṛu sasamban marua allo tate iongolla. Wua'udde wakutte wale᷊n 
patataṛṛamawuanna sarun isule᷊ apia.” 

Mala'ekatta Gabriel nanal᷊a'a natappasannu sondappa udde 

15Sutempo i ya'u tantala᷊nna mattinsahadda maddea'a massunna atappasannu 
sondappa udde, inaṛṛombanganne uarisikka su saruangku sangkatou apan 
naalh᷊idda taumata. 
16I ya'u naaringikka tingikka apan nabbisara su samba'an Salu᷊kku Ulai, 
wisarane, “Gabriel, tala᷊a'e si tou sondamme udde.” 
17Wua'udde Gabriel apan uarisikka su saruangku udde nangundani'u. I ya'u 
nabbali᷊ aroddi ata'unne, na'oman sara i ya'u naṛṛa'a. Unni Gabriel si ya'u, “Ei 
taumata apan mattate, i'o rinone masingkatta manungku sondapa udde 
mammasingkatta su ola'u pangudusannu runia.” 
18Tantala᷊nna i tou mabbisara, ia'unawantingnga. Arawe i tou nangagassa si 
ya'u wuṛṛu nantulungku dirumarisikka apia. Wua'udde i tou nabbisara, 
19“I ya'u sarun mamasingkatta si'o apa apan sarun mariaddi sali᷊mmurine 
maola'a pangillule᷊annu asasa'un Duata. Ana waugu sondapa udde 
mapali᷊atta'u panguddusannu runia. 
20Domba esakka apan aellehannu udde, apan pia tandungnge darua, mabalo᷊ 
araratuannu Media wuṛṛu Persia. 
21Ambingnga mendanggenna udde mabbalo᷊n araratuannu Yunani, wuṛṛu 
tandu'a apan alo᷊'enganne suwallattu darua matane uddewe ratune apan 
paarorone. 
22Su appatta tatandungnge apan sinumabbangnga napawe tandu'a paarorone 
udde napaddi, atappasanne manungku araratuannu Yunani sarun matahia 

mabbali᷊ appatta araratuanna, arawe saran sambau tawe ere atohassu 
araratuanna apan paarorone udde. 
23Su panguddusannu manga araratuanna udde, napawe ala᷊le᷊o niatambante, 
ne sarun dumanta sangkatou ratu apan puane maattikka wuṛṛu pande 
mamahia. 
24I tou sarun maola'a matohassa atonna, arawe wali᷊ne ana waugu atatohanne 
sassane. I tou sarun mandantan papate apan maata'utta wuṛṛu ala᷊wo'u apa 
apan niolangnge sarun mahessi. I tou sarun mamate manga taumata 
matohassa wuṛṛu umattu Ruata. 
25Ana waugu i tou maa'alla, manga wawahiane sarun mahessi. I tou sarun 
mamungan batanganne, wuṛṛu ringannu tawe mapanaungnga dorone i tou 
sarun mamate manambo taumata. Ewe'e lai i tou waṛṛani mando'appa Ratu 
Apan Ahewala᷊nne. Arawe i tou sarun rimunsaanna ringannu tawe atatohassu 
taumata. 
26Sondappa su ola'u sasamban bawallo wuṛṛu marua allo apan buatte nitala᷊'a 
si'o udde, atonna-tonna sarun mariaddi. Arawe sarangkanambone udde sarun 
mariaddi sutempo addantane apan ta'e marau; nariaddi arie pabbattia'a su 
saran sangkatou taumata.” 
27Wua'udde i ya'u naapendamma nallome ana see nirumadda'a manga pira 
allo ala᷊nnune. Wue udde nabbangunte i ya'u wuṛṛu nammanarate manga 
manara'u apia su ratu. Arawe i ya'u sussinggawangnga maṛṛingiddu manga 
sondappa udde wuṛṛu mangke tawe maasunna manga sondappa udde. 

Daniel 9 

I Daniel niumal᷊iomannu walahanne 

1-2Su tonna paarorone pamamarentan Darius taumatan Media, ana'i 
Ahasyweros su araratuannu Babel, i ya'u Daniel, mangke mabbasan manga 
buken agama. I ya'u maṛṛingidda manungku tumuṛṛutu wisaran MAWU si 

Nabi Yeremia, soan Yerusalem sidutu sarun mahohakka ala᷊nnune pitun pulo᷊ 
su tonnane. 
3Wua'udde i ya'u inumali᷊omante ringannu atonna-tonna su MAWU Ruata, 
wuṛṛu sinumala᷊nde aakkan-Ne. I ya'u lai nappuasa wuṛṛu nalluṛṛen laubba 
karongnga see niuma'ianna su awu. 
4Ala᷊wo'u rosan balahangku ta'u nia'uanna su MAWU Ruata'u. Wisara'u, 
“MAWU Ruata, I'o wahewalla, wuṛṛu i yami mangngaddata Si'o. I'o sidutu 
mannuungngu paaire-Nu wuṛṛu mapali᷊atta'u darangngu-Nu apan tawe 
panguddusanne si mangitou apan mandangngu Si'o wuṛṛu tuttuṛṛutta apa 
apan niparenta-Nu. 
5I yami narosate, i yami buatte na'ola'a alaleo, wuṛṛu na'ola'a pasasala᷊. I yami 
buatte namangalo wuṛṛu nilumawangnga parenta-Nu see sinumewadda 
wuassu manga atoran-Nu. 
6I yami tawe maddaringikka manga nabi, manga allang-Ngu udde, apan 
buatte nabbisara ringanu aran-Nu su manga ratun kami, su manga piaṛṛa'a 
manga ala᷊mona wuṛṛu su anambon walahanni yami. 
7Oh MAWU, manara-Nu sidutu naṛṛino wuṛṛu matuli᷊dda, arawe i yami sidutu 
mandantan asasili su watangani yami, eteudde i yami sarangkanambone 
apan uatana'a su Yudea wuṛṛu su Yerusalem wuṛṛu anambon taumata 
sambalahanni yami apan buatte nisali᷊awukku MAWU watukku manga wanua 
apan marau wuṛṛu marani ana waugu i mangitou tate matuṛṛutta su MAWU. 
8Manga ratun kami, manga piaṛṛa'a wuṛṛu iupungngu ala᷊monan kami buatte 
na'ola'a inolaanna apan maasili wuṛṛu narosate su saruan-Nu, oh MAWU. 
9I'o napenen pangangampunga wuṛṛu darangngu, salaiwe i yami buatte 
nilumawangnga Si'o. 
10I yami tawe maddaringikka tingik-Ku, oh MAWU Ruatan kami, sutempo I'o 
nandolokki yami mabbiakka tuttuṛṛutta manga tita apan buatte 
nionggollu MAWU si yami wuassu manga nabi, manga allang-Ngu udde. 

11Ahewallu Israel buatte nilumawangnga manga tita-Nu wuṛṛu maddiri 
maddaringikka tingik-Ku. I yami narosate su saruan-Nu, wuṛṛu ana waugu 
udde I'o nandantan wawotoga si yami apan uawoṛṛetta sulalu᷊mmu Buken 
Musa, allang-Ngu. 
12I'o mammanara ringannu naṛṛino ere buatte nipa'ire-Nu si yami wuṛṛu su 
manga tembonanni yami. Yerusalem buatte niṛṛuman-Nu lembon wahewalla 
wuassu ala᷊wo'u soa su runia indi. 
13Ala᷊wo'u asasilaka apan uaweoṛṛetta sulalu᷊mmu Titan Musa buatte 
niapaṛṛia'u MAWU si yami. Arawe salaiwe aroddi, oh MAWU Ruatan kami, i 
yami ta'e lai mannola᷊'a malluassa naung-Nu. I yami sidutu maddiri 
manantangngu manga rosan kami wuṛṛu maddiri lai maddaringikka manga 
ala᷊ṛṛang-Ngu. 
14I'o, oh MAWU Ruatan kami, buatte nakkuumanni yami ringannu asasilaka 
apan buatte nisaddia-Nu; manara-Nu sidutu naṛṛino wuṛṛu matuli᷊dda, arawe 
i yami tawe maddaringikka tingikku MAWU. 
15Oh MAWU, Ruatan kami, I'o buatte napali᷊atta'u taṛṛino-Nu ringannu 
nangapiddu uman-Nu sinumabbangnga wuassu Mesir, wuṛṛu ma'ola'a 
pasasala᷊. 
16I'o buatte nanahekki yami sutempon dorone, ana waugu udde ariete masa'u 
apia su Yerusalem, soa-Nu sassane, wuiddu MAWU apan susi. Ana waugu 
rosan kami wuṛṛu ala᷊le᷊o na iupungngu ala᷊monan kami, ne anambon taumata 
maranin kami mangngaddio'a Yerusalem wuṛṛu uman-Nu. 
17Oh Ruatan kami, daringiṛṛewe aali᷊omanna wuṛṛu sasalande'u. Welengaawe 
wale᷊-Nu apan buatte niniṛṛimunsa'a udde, apiate tadea'u anambon taumata 
masingkatta manungku ete I'o Ruata. 
18Daringiṛṛewe i yami, oh Ruata, elehetewe i yami wuṛṛu intannoiwe 
asasusan kami see ahahohakku soa apan isassago ringannu aran-Nu. I yami 
umali᷊omanna Si'o wali᷊newe ana waugu manga inasaharanni yami, ewe'e ana 
waugu I'o napenen darangngu. 

19MAWU, daringiṛṛewe i yami, ampungewe i yami, lu'arewe i yami wuṛṛu 
pammanarate ringannu mali᷊hakka! Ariewe mala᷊nnu-la᷊nnu, tadea'u anambon 
taumata masingkatta manungku ete I'o Ruata, Ana waugu Yerusalem wuṛṛu 
uman-Nu udde pussaa-Nu apan apianne.” 

Gabriel nanal᷊a'an ramalanna udde 

20I ya'u sidutu u'ali᷊omanna wuṛṛu mangnga'u rosa'u wuṛṛu rosan balahangku 
Israel, see sinumala᷊nde su MAWU Rutta'u tadea'u mamelengngu wale᷊-Ne 
apan susi. 
21Tantala᷊nna i ya'u u'ali᷊omanna, Gabriel apan buatte ta'u niassiloanna 
sulalu᷊mmu sonda'u apan paarorone udde, tuttalla'a mattudda ringangku. 
Orassa udde temponete taumata mangonggollu sasamban bawallo. 
22Wua'udde Gabriel nanala᷊'a arendi, “Daniel, i ya'u nirumanta tadea'u 
massumbala si'o massunna ramalanna udde. 
23Sutempo i'o mannattakke sussala᷊nde Ruata, i Tou nangonggollu 
sasimbakke. I ya'u nirumanta mamasingkatta ana waugu i Tou marangngu 
si'o. Ne, paddaringikke paapia-pia tantala᷊nna i ya'u manala᷊'an atappasannu 
sondappa udde. 
24Pitu ikali pitun pulo᷊ su tonnane eteudde tempo apan nitantunnu Ruata 
ipamallossu walahannu wuṛṛu soanu apan susi udde wuassu rosa wuṛṛu 
ale᷊le᷊o. Ala᷊wo'u rosa sarun ampunganna wuṛṛu atatuli᷊dda apan saran 
mala᷊nnu-la᷊nnu sarun iaparisikka, na'oman sara sondappa wuṛṛu ramalanna 
udde sarun asingkatanna, wuṛṛu Wale᷊n MAWU apan susi udde sarun 
pattaṛṛamawuanna apia su MAWU. 
25Woṛṛeta'e wuṛṛu sunnaite indi: Pitu ikalin pitun pulo su tonnane sarun 
masue, manattakka wuassu tempone niapasabbangnga parenta 
ipabbangunna apia Yerusalem, maddatingngu darantan sangkatou piaṛṛa'a 
nipilen Duata. Su ala᷊nnunne pitu ikali annummu pulo dua su tonnanne 
manga lala᷊nna wuṛṛu manga tanda'a watun Yerusalem sarun iaparisikka 
apia, arawe tempo udde napenen asasusa. 

26Su panginsueannu tempo udde piaṛṛa'a nipilen Duata udde sarun pateanna, 
sumbali᷊ i tou tawe sala᷊ne. Ne nirumantate tantaran sangkatou ratu apan 
matohassa, ana see nakkimunsa'e soa Yerusalem see lai Wale᷊n MAWU. 
Panguddusannu tempo udde sarun rumanta manawangnga apan 
mangapiddu pangalo wuṛṛu araṛṛimunsa'a, ere buatte nitantunnu Ruata. 
27Ratu udde sarun makkiinnu pa'aire apan matohassa ringannu manambo 
taumata ala᷊nnune pitu tonna. Su pattangngannu tempo udde, i tou sarun 
mangingaddu mpangangapiddu sasamba wuṛṛu aonggolla. Wua'udde 
sambau apan maata'utta apan isassaggo Ala᷊le᷊o apan makkimunsa'a sarun 
iaddo su Wale᷊n MAWU wuṛṛu sidutu poiaroddi ma'oman sara i tou apan 
nangaddo isudde aṛṛiaannu papate apan buatte nitantunnu Ruata si tou.” 

Daniel 10 

Sondappi Daniel su Sal᷊ukku Tigris 

1Su tonna atallune pammarentan Ratu Koresh su Persia, sambau tanata 
niapasingkatta si Daniel ara'e Beltsazar. Tanata udde atonna, arawe 
tumaniten masahadda passuṛṛanne. Sutempo mattinsahadda madde'a 
massunna Daniel nanengkamma tala᷊ane su ola'u atappasannu tanata udde 
sulalu᷊mmu sambau sondappa. 
2Sutempo udde i ya'u tantala᷊nna mabartapa tallun kamisa naṛṛattubba. 
3Ala᷊nnune sutempo udde i ya'u tawe umanna anna apan matemangnga ara'e 
lai ṛemessa; i ya'u tawe ma'inumma anggore, wuṛṛu tawe lai maaṛṛo uta'a. 
4Su allo dauan pulo᷊ appatta wula᷊nna paarerone su tonna udde, i ya'u 
tantala᷊nna uarisikka su winggin Salu᷊kku Tigris apan wahewalla udde. 
5I ya'u naningngara, ana see i ya'u naasilo sangkatou apan ualu᷊ṛṛen peddeta 
wuassu linen wuṛṛu wawa'issu lawassa wuassu wula᷊wanna tutune. 
6Waddangnge lukkena ere permata, hatine ere semakku sawallo, wuṛṛu 
matane lukkenggamma naali᷊hidda putungnga. 

7Tumba'u i ya'u sassane apan naasilo sondappa udde. Manga taumata apan 
suadio'a ringangku tawe naasilo, arawe i mangitou matta'utta na'oman sara 
nampattala᷊ngnga wuṛṛu na'imbuni. 
8I ya'u nitantanga isudde sassane, lapidu mannutukka aellega apan 
maatiangnga udde. I ya'u nallomete wuṛṛu hati'u namikkassa. 
9Sutempo i ya'u naaringikka tingikke, nawantingke i ya'u na'oman sara 
nirumaram manga su leta'a. 
10Wua'udde pia ta'iakka nangeṛṛetta si ya'u wuṛṛu i ya'u napabbangunna 
iapiddu sasengannu ta'iakka wuṛṛu wantiṛṛangku. 
11Mala'ekatta udde nabbisara si ya'u, “Daniel, i'o arangnguannu Ruata. 
Pabbuatte wuṛṛu darisikke wua'udde paddaringikke manga wisara'u indi 
mapia-mapia. I ya'u indi buatte nirolokka ringannu.” Sutempo i tou 
mabbisaran olangnge udde, i ya'u dirumarisikke ringannu mangngiladda. 
12Wua'udde wisarane si ya'u, “Daniel, arie paata'utta. Ruata buatte 
naddaringikka aali᷊omannu ro'en allo paarorone i'o nakkawessa tadea'u 
mapaawawon batangannu tadea'u maola'a pande. I ya'u nirumantate maola'a 
sasimbakku aali᷊omannu. 
13Mala'ekatta mallalu᷊'adda araratuannu Persia nando'appa si ya'u ala᷊nnune 
daruan pulo᷊ assa su allone. Wua'udde Mikhael, sangkatou suwallattu manga 
piaṛṛa'u mala'ekatta, nirumanta nangontolla si ya'u. I tou ta'u nitantangnga 
poiaroddi, su Persia. 
14I ya'u nirumanta tadea'u ma'ola'a si'o maasunna apa apan sali᷊mmurine 
mariaddi su walahannu. Sondappa indi su ola'u allo addantane.” 
15Sutempo i tou nabbisaran olangnge udde, i ya'u niumaruutta wuṛṛu tawe 
naawisara. 
16Wua'udde mala'ekatta apan ere lihiddu taumata udde nangulu᷊kku limane 
wuṛṛu nangeṛeṛetta wiwi'u. I ya'u nabbisara si tou, “Tuangku, sondappa indi 

naaola'a si ya'u aroddi asahadde na'oman sara i ya'u tate maalo᷊re saran 
kadio'a. 
17I ya'u naali᷊hidda sangkatou allangnga apan uarisikka su saruannu 
tuangnge. Ereapa wotongnge i ya'u maggahatton Tuangnga? Ikka'u nasuete 
wuṛṛu sasangngo'u marenga.” 
18Ne paassa lai i tou nangeṛetta si ya'u, ana see i ya'u naapendamma ikka'u 
niatambanna. 
19I tou nabbisara, “Ruata mandangngu si'o, ana waugu udde ariete 
suminggawangnga ara'e mata'utta, wette, ariaddite matohassa!” Tantala᷊nna 
i tou mabbisaran olangnge udde, i ya'u naapendamma lembon matohassa lai 
wuṛṛu nabbisara, “Otte pabbisarate, Tuangnga. Tuangnga buatte nanamba 
atatoha'u.” 
20-21Wua'udde i tou sinumimbakka, “Masingkattawe i'o anio i ya'u nirumata 
ringannu? Pandumanne eteudde tadea'u mamasingkatta si'o apa apan 
uaweṛṛetta sulalu᷊mmu Buken Atatuli᷊dda. Orassa indi i ya'u ṛinone 
mabbelengnga inai mapapangalo mala'ekatta mallalu᷊'adda Persia. Wua'udde 
mala'ekatta mallalu᷊'adda Persia. Wua'udde mala'ekatta mallalu᷊'adda Yunani 
sarun dumanta. Taweddu mangontolla si ya'u tumba'u Mikhael, mala'ekatta 
mallalu᷊'adda Israel, araratuannu. 

Daniel 11 

1Ete i tou apan nirolokka massumbala wuṛṛu manahe'u su tonna 
pamamarentan Darius taumatan Media udde. 
2Wuṛṛu apa apan ta'u iwisara si'o udde atonna.” 

Araratuannu Mesir wuṛṛu Araratuannu Siria 

Mala'ekatta udde mabbisara, “Siri tallu ratu waine sarun mamarenta Persia, 
tatantalongannu ratu aiappanne apan sarun lembon aalanne wuasi ngana'a 
waine. Su panginsueannu taṛṛinone wuṛṛu awawantuge, i tou sarun 
masasaruannu atatohanne ringannu araratuannu Yunani. 

3Wua'udde sarun dumanta sangkatou ratu apan matohassa. I tou sarun 
mamarenta araratuanna apan lembon wahewalla wuṛṛu walate i tou ma'ola'a 
apulun naungnge. 
4Arawe su panginsueannu awawantuge, araratuanna udde sarun 
mapesangnga mabbali᷊ appattu wageangnga. Manga ratu apan wali᷊ne 
papapulunne sarun mamarenta maola'a hahantine, wuṛṛu i mangitou tawe 
atatohassa ere i tou. 
5Ratun banua timukka sarun mabbali᷊ matohassa. Arawe sangkatou wuassu 
wallattu manga panglimane sarun mabbali᷊ lembon mattohasanna wuassi 
tou, wuṛṛu i tou sarun mamarenta araratuanna apan lembon ahewala᷊nne lai. 
6Manga pira tonna wua'udde ratun banua timukka sarun makkiinnu 
paa'aukka ringannu ratun banuan sawannakka wuṛṛu mangawingngu 
anangnge maṛṛuala ringannu ratun banuan sawannakka udde. Arawe 
paa'aukka udde tawe nattaṛṛangnga, wuṛṛu maṛṛuala udde sarun pateanna, 
aroddi lai awingnge wuṛṛu anangnge wuṛṛu manga allangnge apan buatte 
nanguntuddi mangitou. 
7Tawe nala᷊nnu wua'udde, sangkatou apan sangkamonanna ringannu 
maṛṛuala udde sarun maola'a ratu. I tou sarun mamangalo tantaran banuan 
sawannakka, mamangalo tanda'a watune wuṛṛu mamaddone. 
8Sutempo udde i tou nabbelengnga watukku Mesir, i tou sarun mangapiddu 
paalu᷊annu mongannu seenne wuṛṛu saranapa wula᷊wanna wuṛṛu sala᷊'a apan 
buatte nionggolla su monganna udde. Manga pira tonna ala᷊nnune i tou tate 
mamangalo ratun banua sawannakka. 
9Wua'udde ratun banua sawannakka sarun mamangalo wanua timukka, 
arawe i tou sarun iawado wuṛṛu mapule᷊ watukku wanuane sassane. 
10Ana see manga umasannu ratun banua sawannakka sarun mandiahite inai 
mapapangalo wuṛṛu mangammullu tantara apan wahewalla. Sangkatou 
suwallatti mangitou sarun inai mamangalo ere manawangnga. 

11Ne ratun banua timukka nasa'ute, wuṛṛu i tou inaite su tampan 
papangaloanna mando'appa ratun banua sawannakka. I tou sarun mahessi 
mamaddon tantara apan manambo niapiddu ratun banua sawannakka. 
12Wua'udde i tou sarun lumassa ana waugu auntunganne wuṛṛu ana waugu 
buatte namate manambo seetta, arawe i tou tawe sidutu uataṛṛino. 
13Su aruane lai ratun banua sawannakka sarun ma'ola'a tantara apan 
bahewalla wuassu paarorone. Napawe tempone nia'omante, i tou sarun inai 
ringannu tantara apan wahewalla wuṛṛu ahidde apan nasuungnga atonna. 
14Ne manambo taumata apan sarun mamangalo ratun banua timukka. Wuṛṛu 
manga pira taumata maṛṛagissa wuassu walahannu, Daniel, sarun 
mamangalo lai ana waugu i mangitou buatte naasilo sambau sondappa. 
Arawe i mangitou tawe naasomba. 
15Wua'udde ratun banua sawannakka sarun mamangalo sambau soa pia 
tanda'a watune wuṛṛu manga tantara apan nipilene lai tawe maaro'appa 
saran kaddio'a. 
16Ratun banua sawannakka udde sarun ma'ola'a walate apulun naungnge 
ringannu tawe naasomba tatompolla sarang kaddio'a. I tou lai sarun matana'a 
su leta'a apan maṛṛansangnga wuṛṛu anuanna abbi. 
17Wua'udde ratun banua sawannakka sarun mandiahi tantarane ipamangalo 
wanua timukka. Ana see ringannu pandumanna manganu ahewallu 
araratuannu seene, i tou sarun makkiinnu paaire ringanni i tou wuṛṛu 
mangawingu anangnge maṛṛualane ringannu ratun Mesir udde; arawe ṛiinne 
udde tawe gessine. 
18Napawe wua'udde i tou sarun mamangalo manga walahanna su apannu 
tahalo᷊angnga, wuṛṛu manambo apan niawaddone. Arawe sangkatou piaṛṛa'u 
wanua waine sarun mapaaddon lalo᷊bbossa apan niolangnge udde, ewe'e lai 
sarun mabbali᷊ssa lalo᷊bbossa udde si tou. 

19Ratun banua sawannakka udde sarun mabbelengnga watukku manga 
tanda'a watune su wanuane sassane, arawe i tou sarun iawaddo wuṛṛu tate 
batti'a lai su ola'i tou. 
20I tou sarun hantiannu sangkatou ratu apan mandolokku mamanarane apan 
maṛṛagissa iapaammullu wose ringannu iwata'a ipanamba paa'alan 
araratuanne. Sulalu᷊mmu tempo apan mali᷊hakka ratu udde sarun pateanna, 
tawe ringannu uahahati wuṛṛu tawe lai ringannu papangalo.” 

Ratun banua sawannakka apan dal᷊eo 

21Mala'ekatta udde nabbisara apia, “Ratu manansunna apan mamarenta 
banuan sawannakka ateudde sangkatou lale᷊bbone apan tawe suṛṛinone 
maola'a ratu. Arawe i tou sarun dumanta ringannu tawe niantimanna wuṛṛu 
mangaṛṛo aianannu raturingannu wawahia. 
22Ala᷊wo'u tantara apan mando'appa si tou, ore wewe lai Imam Wahewalla, 
sarun insueanna wuṛṛu ṛimunsaanna. 
23I tou nabbasangkallu manga paaire apan wakkute niolangnge ringannu 
manga walahanna waine. Wuṛṛu i tou sarun mabbali᷊ lembon matohassa, 
salaiwe i tou tumba'u uaparenta araratuanna addio'a. 
24Ringannu mangnggalla i tou sarun mamangalo manga wageangngu leta'a 
apan masuwukka sutempo tumanangnge naapendamma mala᷊ngnganna 
isudde. I tou sarun ma'ola'a walate apulun naungnge apan taambe saran 
paassa niola'u iupungngu ala᷊monane. Wua'udde i tou sarun mattahia su 
manga mananamba'ane ala᷊wo'u saranapa apan niaaṛṛo wuṛṛu paa'ala apan 
nisombanganne sulalu᷊mmu pangalo. I tou sarun mangatokku aalla tadea'u 
ipamangalo manga tampa apan pia tanda'a watune, arawe tempone 
mali᷊hakke sarun masue. 
25Wua'udde ringannu waṛṛani i tou sarun mallanginnu tantara apan 
wahewalla ipamangalo ratun banua timukka apan nasaddiate lai inai 
mando'appa si tou ringnanu tantara apan matonassa wuṛṛu manambo 

atonna. Arawe ratun banua timukka tawe maataṛṛangnga ana waugu i tou 
niawusuanna. 
26Manga mananantirone apan aranianne ringannu tou sarun mapaanawon 
tou. Manambo suwallattu manga tantarane sarun niapate, wuṛṛu tantarane 
sarun insueanna. 
27Wua'udde darua ratu udde sarun uma'ianna su sambau medda wuṛṛu 
umanna suadio'a, arawe itarua pia pandumma lale᷊o, wuṛṛu itarua mangke 
uawawahia. Arawe ṛiinni tarua tawe maola'a ana waugu tempone taambe 
nia'omanna. 
28Wua'udde ratu na banua sawannakka sarun mapule᷊ watukku wanuane 
ringanu ala᷊wo'u saranapa apan niaaṛṛo apan niasombanganne. I tou nassalu 
tadea'u makkimunsa'a agama apan pangngimanannu umattu Ruata. I tou 
sarun ma'ola'a sarangkanambone wua'udde mabbelengnga watukku 
wanuane sassane. 
29Manga pira tempo wua'udde i tou sarun mamangalo wanua timukka apia, 
arawe pangillule᷊anne wali᷊ne waussu niola'a paarorone. 
30Ana waugu manga taumatan Roma ringannu manga apalle sarun dumanta 
wuassu Siprus wuṛṛu mamangalo si tou, na'oman sara i tou mangngiladdu 
atata'utta. Wua'udde i tou sarun mapule᷊ ringannu mandona atonna wuṛṛu 
mattinsahadda madde'a makkimunsa'a umattu Ruata. I tou sarun 
maddaringikka tatantiron mangitou apan buatte nabbasangkallu agama 
udde. 
31Wua'udde i tou nangirimmu tantarane iapala᷊le᷊o Wale᷊n MAWU. I mangitou 
sarun mamappassa sasamba miallo-miallo wuṛṛu mapararisikku sambau 
apan maata'utta apan isassaggo Alaleo apan makkimunsa'a. 
32Ne ringannu aallu ratu udde sarun massalo᷊'u manga taumata apan buatte 
nanantangngu agaman mangitou tadea'u mappulu massumbala si tou. Arawe 
manga taumata apan matuṛṛutta Ruata sarun waṛṛani lumawangnga si tou. 

33Manga taumata apan pande mamiaṛṛia'u tumanangnge sarun ma'ola'a 
manambo taumata maasunna. Arawe su manga pira tempo ala᷊nnune, manga 
pira suwallatti mangitou sarun iapate ana waugu pangalo wuṛṛu putungnga, 
wuṛṛu manga pirang katou lai sarun pangaṛṛoanna wuṛṛu niatawanna. 
34Tantala᷊nna pamamate udde iappaamatta, umattu Ruata sarun maasomba 
addio'a sasumbala, arawe manambo taumata sarun maammulla ringanni 
mangitou tumba'u ana waugu hausanni mangitou sassane. 
35Sambageanganna wuassu manga piaṛṛa'a apan pande udde sarun iapate, 
arawe udde tumba'u sambau sasalu᷊a'tta su taumata ma'oman sara i mangitou 
mabbali waresi. Olangnge udde sarun mariaddi maddatingngu 
pangudussannu tempo, eteudde tempo apan buatte nitantunnu Ruata. 
36Ratun banua sawannakka sarun ma'ola'a walate apulun naungnge. 
Ringannu mawunga i tou sarun mabbisara manungku i tou manggewala᷊nne 
wuassu ala᷊wo'u monganna, ewe'e lai manggewala᷊nna wuassu Ruata Apan 
Atanggaṛṛanne. I tou sarun wotongnge ma'ola'a ma'oman sara asasa'un Duata 
masue. Ana waugu apa apan buatte nitantunnu Ruata udde ṛinone maola'a 
paarorone. 
37Ratu udde tawe ma'ellega ala᷊wo'u monganna apan sassubbannu iupungngu 
ala᷊monane, nasutta lai monganna raddaloannu manga wawinne. I tou tawe 
ma'ellega manga monganna udde ana waugu i tou massunna watanganne 
maggewala᷊nne wuassi mangitou. 
38Arawe mawali᷊'a, i tou sarun mangaddata monganna apan taambe saran 
paassa sassubbannu iupungngu ala᷊monane, eteudde monganna mandariaga 
manga tanda'a watu. I tou sarun mangonggollu wula᷊wanna, sala᷊'a, permata 
wuṛṛu manga sasamba mapia waine su monganna apan taambe saran paassa 
nisubbannu iupungngu ala᷊monane. 
39I tou sarun mamile manga taumata apan massubba monganna 
awagananna, tadea'u ipamangalo manga tanda'a watu apan matohassa. Isai 

apan manga'u monganna udde sarun onggola᷊nni tou aaddata wahewalla 
wuṛṛu manara apan matanggakka see leta'a maola'a lala᷊ntakke. 
40Napawe panguddusannu taṛṛinon ratun banua sawannakka maraniten 
a'omanna, ratun banua timukka sarun mabbali᷊ssa pangalo udde ringannu 
masaddatta. I tou sarun mapasabbangngu manambo keretan pangalo, awalo᷊ 
wuṛṛu apalla. I tou sarun mamangalo ere manawangnga, wuṛṛu manggaṛṛo 
manambo wanua. 
41Ewe'e lai leta'a apan maṛṛansangnga sarun pangaloanne lai, wuṛṛu pulo᷊ne 
su ṛiwune taumata sarun pateanne. Arawe manga araratuannu Edom, Moab 
wuṛṛu wageangnge apan ahunanne wuassu araratuannu Amon sarun 
masala᷊matta. 
42Sutempo i tou napangaṛṛo manga araratuanna udde, araratuannu Mesir lai 
tawe mali᷊udda. 
43I tou sarun mangaṛṛo darotongngu Mesir ere inai wula᷊wanna wuṛṛu sala᷊'a 
see darotongnga waine apan lembon maarega. I tou sarun sumbalaannu 
taumatan Libia wuṛṛu Sudan. 
44Ana see watti'a wuassu ra'i wuṛṛu sawannakka sarun mamaṛṛindu'a si tou, 
ma'oman sara i tou sarun mapapangalo ringannu masaddatta wuṛṛu mamate 
manambo taumata. 
45Ewe'e lai i tou sarun mapararisikku rasannu araratuanne suwallatu 
tahalo᷊angnga wuṛṛu wowone tampan Wale᷊n MAWU. Arawe wua'udde i tou 
sarun mate wuṛṛu tawe saran sangkatou lai apan wotongnge mangontolla si 
tou.” 

Daniel 12 

Panguddusannu tempo 

1Mala'ekatta apan ualu᷊ṛṛen laubba linen udde nabbisara apia, “Sutempo 
udde sarun lumapputta mala'ekatta wahewalla Mikhael mallalu'adda 
walahannu. Wua'udde sarun pia tempon asasusa apan taweddu 

panumandinganne ro'en pia manga walahanna. Arawe anambon taumata 
wuassu walahannu apan aranne uawoṛṛetta sulalu᷊mmu buken Duata, sarun 
iapasala᷊matta. 
2Manambo suwallatti mangitou apan natete sarun tate mabbiakka apia; 
sambageanganna lai sarun aṛṛiaannu asasusa wuṛṛu atata'utta saran 
mala᷊nnu-la᷊nnu lai. 
3Manga piaṛṛa'a apan pande sarun lumansiangnga ere semakku langitta. 
Wuṛṛu i mangitou apan buatte nanantiro manambo taumata tadea'u ma'ola'a 
apapia wuṛṛu atatuli᷊dda, sarun lumansiangnga ere manga anumpitanna 
saran mala᷊nnu-la᷊nnu.” 
4Ana see mala'ekatta udde nabbisara apia si ya'u, “Daniel, tutuwa'e buke 
udde orassa indi, wuṛṛu reeten segele tadea'u sidutu uatutuba maddatingngu 
panguddusannu tempo. Manambo taumata sarun maannamma manaṛṛasidda 
apa apan tantala᷊nna nariaddi. Arawe sahaddi mangitou udde mangke tawe 
gunane.” 
5Wua'udde i ya'u naasilo ruang katou esakka. Iapa sangkatou uarisikka su 
winggin salu᷊kka samba'a indi, wuṛṛu sangkatou lai su winggin salu᷊kka 
samba'a poi. 
6Iapa sangkatou naiwalo᷊ siapa apan uarisikka maddananiannu wunnu 
salu᷊kka, “Tingngerate manga arariadianna apan maatingnga indi masue?” 
7Taumata waine udde namatte na ta'iakke ruan ba'a watukku langitta. I ya'u 
naaringikka i tou nassalu ringannu arannu Ruata apan awasa wuṛṛu 
nabbisara, “Manga arariadianna udde umamatta ala᷊nnune tatallu setenga su 
tonnane. Napawe pandala᷊le᷊o su saruannu umattu Ruata nasuete, ne masuete 
lai manga arariadianna apan maatiangnga udde.” 
8Sarangkanambone apan niwisarane udde atonna ta'u niaringiṛṛanna, arawe 
i ya'u tawe maasuna. Wua'udde i ya'u naiwalo᷊, “Tuangnga, ereapa 
sarangkanambone indi sarun masue?” 

9I tou sinumimbakka, “Roote orassa indi, Daniel, ana waugu manga wisara 
indi ṛinone iwuni wuṛṛu iaddapingnga maddatingngu panguddusannu 
tempo. 
10Manambo taumata sarun iannamma wuṛṛu waresianna. I mangitou apan 
dale᷊o sarun tawe maassunna wuṛṛu sidutu ma'ola'a ala᷊le᷊o; tumba'u i 
mangitou apan pande sarun maasunna. 
11Wuassu tempo sasamba mamiallo udde niapaaddo wuṛṛu sambau apan 
maata'utta apan isassaggo Alaleo apan makkimunsa'a udde iapararisikka, 
sarun mali᷊u 1.290 su allone. 
12Lalu᷊manna'a si mangitou apan sidutu satia maddatingngu allo 1.335. 
13I'o Daniel, paatuṛṛutte maddatingngu panguddusanne. I'o sarun mate, 
arawe sarun mabbangunna tadea'u manengkamma lala᷊ntakku su 
panguddusannu tempo.” 

Hosea 

Hosea 1 

1Eteindi tanata apan nionggollu MAWU si Hosea ana'i Beeri sutempo 
araratuannu Yehuda nallali᷊sansunna paparentanni Ratu Uzia, Yotam, Ahas, 
see Hizkia, wuṛṛu araratuannu Israel paparentanni Yerobeam ana'i Yoas. 

Awingnga wuṛṛu manga ana'i Hosea 

2Sutempo MAWU paarorone nabbisara su walahannu Israel ringannu 
nabbisara wuassia'u, MAWU nabbisara, “Hosea, paawingken sangkatou apan 
apulune sussandaga, wuṛṛu manga anangngu lai sarun mangaṛṛussa si tou. 
Uma-U ere lai awingngu udde; i mangitou tawe satia si Ya'u, wuṛṛu 
nanantang-Ku.” 
3Ne i ya'u naawingken sangkatou wawine aranne Gomer ana'i Diblaim. 
Napawe i tou nanungkangke ana'i yami paarorone, sangkatou ana'a esakka, 
4MAWU nabbisara si ya'u, “Saggoa'e arannu anangngu udde Yizreel ana 
waugu tate mala᷊nnulai i Ya'u sarun makkuumannu ratun Israel ana waugu 
pamamate apan niola'i Yehu, ala᷊monane, su Yizreel i Ya'u sarun 
manguddussu pamamarentan papapulunni Yehu. 
5Tempo udde su Wawala᷊nnu Yizreel i Ya'u sarun makkimunsa'a atatohassu 
tantaran Israel.” 
6Wua'udde awingku nanungkangken ana'i yami aruanne, sangkatou ana'a 
wawine. MAWU nabbisara si ya'u, “Hosea, anangngu udde aranne saggoa'e 
‘Apan Tawe Nirangnguanna’, ana waugu i Ya'u tate lai mandangngu 
walahannu Israel, wuṛṛu mangke tate mangampungnga si mangitou. 
7Arawe walahannu Yehuda sarun Ta'u rangnguanna. I Ya'u MAWU, Ruatan 
mangitou, sarun manala᷊matta si mangitou, arawe wali᷊ne ringannu pangalo, 
wuṛṛu lai wali᷊ne ringannu hale᷊le ara'e anaanna ara'e awalo᷊ wuṛṛu 
sumasa'ene.” 

8Napawe ana'i yami aruane nilaassa, awingku piate illoṛṛo apia ana see 
nangunsiweten sangkatou ana'a esakka. 
9MAWU nabbisara si ya'u, “Arannu anangngu saggoa'e udde ‘Wali᷊ne Uma-U’, 
ana waugu taumatan Israel wali᷊ne uma-U, wuṛṛu i Ya'u wali᷊ne Ruatan 
mangitou.” 

Ola'u pabbiaṛṛannu Israel sarun iapawelengnga apia 

10Walahannu Israel sarun maola'a anambone ere anne su tahalo᷊angnga, 
na'oman sara i tou tawe iauukka ara'e iareengnga. Orassa indi Ruata 
nabbisara si mangitou, “I yamiu wali᷊ne uma-U,” arawe sarun a'omanna 
tempone i Tou sarun mabbisara si mangitou, “Ete i Ya'u Ruata apan wiakka 
wuṛṛu i yamiu ala᷊ṛṛana-U!” 
11Walahannu Yehuda i wuṛṛu walahannu Israel sarun iapaaukka apia. I 
mangitou sarun manenegu sangkatou piaṛṛa'a, wuṛṛu i mangitou sarun 
maṛṛite wuṛṛu su lalu᷊manna'a su wanuan mangitou. Atonna, allon Yizreel 
sarun maola'a allo apan wahewalla! 

Hosea 2 

1Ana waugu udde waggoite sansulu᷊ngngu ringannu aranna “Umattu Ruata” 
wuṛṛu “Niakkannu MAWU.” 

Gomer apan tawe satia naola'a lal᷊addin Israel 

2 MAWU nabbisara, “Ei manga ana-U, inangngu wali᷊ne awing-Ku, wuṛṛu i 
Ya'u wali᷊ne awingnge. Ana waugu udde, hattoa'e i tou tadea'u i tou tate 
ma'ionolaanna lale᷊o wuṛṛu sumandaga apia. 
3Amungkangngu i tou sidutu sussandaga, i Ya'u sarun malluatta laungnge 
tadea'u i tou matantole᷊ ere lai sutempo i tou siasungkangnga. Sarun Ta'u 
olaanna i tou ere leta'a mamara wuṛṛu maṛṛasa, ne i tou sarun mate 
amarouanna. 
4I yamiu, ala᷊ṛṛanangnge, sarun tawe Ta'u iakkanna, i yamiu niasungkangnga 
wuassu passasandaga. 

5Inangngu sumasandaga apan tawe masili. I tou mabbisara, ‘I Ya'u sarun inai 
ringannu manga arangnguangku apan mangngonggolla si ya'u anna wuṛṛu 
ua'e, wol wuṛṛu linen, lanan zaitun wuṛṛu anggore.’ 
6Ana waugu udde, i Ya'u sarun maṛṛimputta si tou ringannu aputta ṛoaanna, 
wuṛṛu maṛṛapingnga lala᷊nne ringannu tanda'a meselle. 
7I tou sarun mangenggenna arangnguanne, arawe sarun tawe ma'oma 
ringanni mangitou. I tou sarun maddea'a si mangitou, arawe tawe 
maasangkalla si mangitou. Wua'udde i tou sarun mabbisara, ‘I ya'u sarun 
mabbelengnga ringannu awingku paarorone; dorone lalu᷊manna'u 
mappianne wuassu orassa indi.’ 
8Inangngu taambe saran paassa manga'u manungku ete i Ya'u apan 
manggolla si tou gandumma, anggore, lanan zaitun, wuṛṛu ala᷊wo'u 
wula᷊wanna sala᷊'a apan ipappaanne ipassubba Baal udde. 
9Ana waugu udde, sutempon mangitingnga i Ya'u sarun mangule᷊ apia 
aonggo-U, eteudde gandumma wuṛṛu anggore, see wol wuṛṛu linen apan Ta'u 
nionggolla si tou maola'a laungnge. 
10Sarun Ta'u tantole᷊anna i tou su saruannu anambon apulune. Tawe saran 
sangkatou wuassi mangitou wotongnge maapallossi tou wuassu taṛṛino-U. 
11Ala᷊wo'u andeangnge sarun Ta'u iapaaddo, mawae andeangngu tonna 
aroddi lai andeangngu wula᷊nna wuṛṛu manga allon Sabat; aune, ala᷊wo'u 
andeangngu pangangagamane. 
12I Ya'u sarun mapaate manga punnu anggore wuṛṛu manga alu ara apan 
tumuṛṛutti tou uddewe lala᷊ntakku pangangimbene su manga arangnguanne. 
Sarun Ta'u walu᷊anna manga waillu anggore wuṛṛu manga waillu ara mabbali᷊ 
mahurangnge; manga winatangnga mala᷊ṛṛaga sarun manggohakka. 
13I Ya'u sarun makkuumanni tou ana waugu manga allo apan nipaanne 
ipannambunnu amania si Baal, see nandiahi ringannu lalo᷊gakke tadea'u 

ipangenggenna manga arangnguanne, ana see i Ya'u mangke niabuali᷊ananna 
atonna. I Ya'u, MAWU, buatte nabbisara.” 

MAWU niumakkannu uman-Ne 

14 MAWU nabbisara, “Ana waugu udde i Ya'u sarun mangapiddi tou watukku 
wadda'a; poiaroddi i tou sarun Ta'u isalo'a ringannu manga wisaran paapulu. 
15Manga waillu anggorene sarun Ta'u iule᷊ apia si tou, wuṛṛu Wawala᷊nnu 
Asasusa sarun Ta'u olaanna ngaran pangangantimma. Poiaroddi i tou sarum 
manalo᷊ho si Ya'u ere sutempo i tou ta'e saṛṛen tumuwo, sutempo i tou 
wakkute sinumabbangnga wuassu Mesir. 
16Ana see i tou managgo-U awingnge, wuṛṛu wali᷊ne Baal apan sassubbanni 
tou. 
17I Ya'u sarun tate mamalan tou managgon aranni Baal apia, ma'oman sara 
aranna udde sarun timbuli᷊anannu taumata. 
18Sutempo udde i Ya'u sarunma'ola'a paaire ringannu ala᷊wo'u hatin 
binatangnga tadea'u i mangitou tate manala᷊sa'u uma-U. I Ya'u sarun 
mapaaddon ala᷊wo'u pangalo wuṛṛu manahangginna manga ahiddu pangalo 
wuassu wanuan uma-U udde, wuṛṛu ma'ola'a si mangitou mabbiakka 
ringannu mala᷊ngnganna wuṛṛu matammudda. 
19Israel, i'o sarun Ta'u olaanna awing-Ku, awingnga apan ṛinone saran 
mala᷊nnu-la᷊nnu. I'o sarun Ta'u iaakkanna wuṛṛu arangnguanna sidutu; i Ya'u 
sarun ma'ola'a pallala᷊gu matuli᷊dda wuṛṛu satia. 
20Ere buatte pina'ire-U, i'o sarun Ta'u iawingnga. I'o sarun manga'u 
mangungku i Ya'u maola'a Mawunu sassane. 
21-22Sutempo udde napawe uma-U Israel umaliomanna, i Ya'u sarun 
maddaringikka si mangitou. Wuassu langitta i Ya'u sarun mapangansallu 
uranna ma'oman sara runia mapahessin gandumma, anggore wuṛṛu lanan 
zaitun. Wuassu laingitta i Ya'u sarun mapaansallu uranna ma'oman sara 
runia mapaahessin gandumma, anggore wuṛṛu lanan zaitun. 

23Sarun Ta'u olaanna uma-U mabbiakka su lalu᷊manna'a wuṛṛu mamanua su 
wanuan mangitou. Si mangitou apan isassago ‘Apan Tawe Niakkanna’ sarun 
Ta'u iapaali᷊atta'a manungku i mangitou Ta'u arangnguanna, wuṛṛu si 
mangitou apan isassago ‘Wali᷊ne Uma-U’ sarun Ta'u iwalo᷊, ‘I yamiu Uma-U’. 
I mangitou sarun sumimbakka arendi, ‘Ete I'o Ruatan kami.’ ” 

Hosea 3 

I Hosea wuṛṛu awingnge apan mal᷊awangnga 

1 MAWU nabbisara si ya'u, “Roote apia wuṛṛu pandangngute sangkatou 
wawine apan apulune sussandaga. Pandangngute si tou ere lai i Ya'u 
mandangngu sangkatou Israel salaiwe i mangitou nanantang-Ku wuṛṛu 
massubba manga paaluanna waine see lai apulune mangonggollu kukisse 
kismis su monganna.” 
2Ne i Ya'u mamaekka mapulo᷊ li᷊ma roitta sala᷊'a wuṛṛu 150 su kilone 
gandumma tadea'u maasomba wawine udde. 
3I ya'u nabbisara si tou manungku i tou ṛinone maṛṛaddo si ya'u sutempone 
apan mala᷊nnu. Su ala᷊nnune udde i tou imbaṛṛangnga i tou sumandaga ara'e 
ma'ola'a ala᷊le᷊o, wuṛṛu i ya'u lai tawe mangundanin tou. 
4Etearoddi olangnge ringannu walahannu Israel; mala᷊nnu atonna i mangitou 
mbbiakka ringannu tawe ratu ara'e piaṛṛa'a, tawe sasamba ara'e manga pale 
sassubbanna, tawe manga monganna ara'e manga laṛṛopa apan 
mamasingkattu addapingngu allo addantane. 
5Arawe sarun dumanta tempone walahannu Israel mabbelengnga 
ringannu MAWU Ruatan mangitou, wuṛṛu ringannu ratun mangitou wuassu 
papapulunni Daud. Ana see i mangitou sarun mata'utta wuṛṛu 
mangadatta MAWU, see manengkamma manga ala᷊man-Ne. 

Hosea 4 

MAWU nangansilla Israel 

1 MAWU pia gatto ringannu tumana'u wanua indi. Ei, Israel, paddaringikka 
apa apan niwisara-Ne, “Su wanua indi tawe tatuṛṛutta ara'e darangngu, 
wuṛṛu tumanangnge tawe manga'u i Ya'u udde Ruata. 
2I mangitou nassalu arawe i mangitou tawe nanipussa; i mangitou 
nangawusu, mammate, manna'o wuṛṛu sussandaga. Ala᷊le᷊o aatambanna, 
wuṛṛu pamamate uala᷊li᷊sansunna. 
3Ana waugu udde wanua indi sarun maola'a maṛṛasa, wuṛṛu ala᷊wo'a apan 
mabbiakka isudde sarun mate. Ala᷊wo'u hatin binatangnga su winalanganna, 
su ammaranne wuṛṛu su tahalo᷊angnga sarun mate.” 

MAWU nangansilla manga imam 

4 MAWU nabbisara, “Ei manga imam, arie piaddu mappaasala᷊ ara'e mamulo᷊ 
uma-U, ana waugu ete i yamiu Ta'u iapasala᷊! 
5Allo ṛabbi i yamiu ma'ola'a pasasala᷊, aroddi lai manga nabi. Ana waugu 
udde i Ya'u sarun manginsue Israel, inangngu. 
6I yamiu, manga imam, tate maddaringikka si Ya'u, ne uma-U lai tate 
maddaringikka si Ya'u na'oman sara i mangitou nasilaka. I yamiu mannola'u 
manga ala᷊ṛṛa-U. Nariaddi, i Ya'u sarunmanola᷊'i yamiu, wuṛṛu manga anangu 
tawe Ta'u a'uanna maola'a manga imammu MAWU. 
7Mallannu i yamiu aatambanna anambone, lembon marosa lai i yamiu si 
Ya'u, ei manga imam! Ana waugu udde olangnge sarun Tau walu᷊anna: I 
yamiu sarun tate lai addatanna, ewe'e lallobbosanna. 
8I yamiu nabbali᷊ ala ana waugu rosan uma-U, ana waugu udde i yamiu 
mappulu tadea'u i mangitou sidutu ma'ola'a rosa. 
9Ne i yamiu sarun matataṛṛangnga ere lai tumanangnge! I ya'u sarun 
makkuumanni amiuuasulu᷊ngngu manga inolaannu. 
10I yamiu sarun umanna wuassu manga sasamba apan nionggolla, arawe i 
yamiu sidutu malu᷊nussa. I yamiu sarun massubba manga mongannu 

asasuwukka, arawe tumanangnge mangke tawe aatambanna, ana waugu i 
yamiu buatte nanantang-Ku wuṛṛu massubate manga mawu waine.” 

MAWU nakkuumannu pasusubba paal᷊uanna 

11 MAWU nabbisara, “Ei uma-U, mawae anggore tabbe ara'e anggore apan 
wakku buatte napaawuli᷊n atatohannu ipaṛṛingidda ringannu mapia. 
12I yamiu maddorongnga tatantiro wuassu alu sampaddi! Ta'inna sambua 
mammasingkatta si yamiu apa apan apulu singkatanni yamiu! I yamiu 
naali᷊hidda sangkatou awingnga apan sussandaga; i yamiu nanantang-Ku 
wuṛṛu nanantillu watangannu su manga mawu waine. 
13Sumanga tampa pasasubbanna paalu᷊ana su manga puiddu wuidda wuṛṛu 
wowone, i yamiu mangngonggollu sasamba, wuṛṛu mannambunnu manania 
su alu᷊ngngu manga aaluanna wahahewalla wuṛṛu masindumunna ana 
waugu tampa udde mala᷊nnabba. Arawe apa pangillule᷊anne? Manga 
anangngu maṛṛuala nabbali᷊te sumasandaga wuṛṛu manga mananambonu 
wawine maddea'a sawa waine! 
14Arawe i Ya'u sarun tawe makkuumannu inolaani mangitou udde, ana 
waugu i yamiu sassane lai inai ringannu manga sumasandaga apan 
mammanara su manga kuil wuṛṛu suaddio'a ringanni mangitou i yamiu 
mangngonggolu sasamba su monganna. Mangke atonna wisara indi: 
‘Pabbawalaga apan tawe uatahuanna pasasunna su ola'u Ruata sarun maṛṛ'a.’ 
15Ei i yamiu taumatan Israel, i yamiu tawe satia si Ya'u! Arawe, i Ya'u 
mangantimma Yehuda tawe ma'ola'a pasasala᷊ apan uasulu᷊ngnga! 
Imbaṛṛangnga mattaṛṛamawu su Gilgal ara'e su Betel. Imbaṛṛangnga massalu 
poiaroddi ringannu arannu MAWU apan biakka. 
16I yamiu, ei taumatan Israel, tumaniten tawe maddaringikka! Ereapa 
wotongnge i Ya'u mallu'adda si yamiu ere domba su wadda'u nannalo᷊?” 
17Umattu Israel niawono'ante paalu᷊anna. Ana waugu udde wala'e i mangitou. 

18Napawe niwu'anne ana waugu na'inumma anggore tumaniten manambo, i 
mangitou sussandaga ringannu maluassa. I mangitou mappianne 
lallobbosanna sulu᷊ngnge aaddatanna. 
19Ana waugu udde i mangitou sarun mawuli᷊ ere nitiuppu anginna. I 
mangitou sarun maasomba asasili ana waugu manga sasamba apan nionggoli 
mangitou su manga monganna. 

Hosea 5 

1 MAWU nabbisara, “Paddaringikke, ei manga imam! Panutukke, ei taumatan 
Israel! Paddaringikke, ei manga taumata papapulunnu ratu! Ṛuumanna 
buatte niema'a si yamiu. Ana waugu, ṛinone i yamiu makkuungnga ringannu 
atatuli᷊dda, arawe nawali᷊'a i yamiu naola'a ere sedda su Mizpa, naali᷊hidda 
wala᷊ti'a su Wowon Tabor, 
2wuṛṛu naali᷊hidda paṛṛabba apan mala᷊lu᷊mma su Sitim. Ana waugu udde i 
Ya'u sarun makkuumanni i yamiu sarangkanambone! 
3I Ya'u masingkattu ala᷊wo'a su ola'u watangannu, ei Israel! I'o tawe 
mapangaddapinggnga saran sambau wuassia-U. I'o massubba paalu᷊anna 
wuṛṛu tate lai satia si Ya'u. Ana waugu udde, manga taumatanu tate su ṛinone 
lai massubba si Ya'u.” 

Iapaannaungnga su ola'u pasasubba paal᷊uanna 

4Ala᷊le᷊o apan niola'u taumatan Israel pangillule᷊anne i mangitou tate 
mapabbelengnga ringannu Ruatan mangitou. I mangitou tataṛṛinoante 
pasasubba paalu᷊anna, na'oman sara i mangitou tate maddaringikka MAWU. 
5Awawungan balahannu Israel aasiloanna ringannu massemakka, wuṛṛu 
maola'a tialan pasasala᷊n mangitou. Rosan mangitou naaola'a si mangitou 
natara wuṛṛu nawala᷊tta, wuṛṛu walahannu Yehuda nanawo suadio'a lai 
ringanni mangitou. 
6I mangitou inaite maddea'a MAWU ringannu uaapiddu domba wuṛṛu sapi 
olaanna sasamba, arawe sarangkanambone udde tawe gunane. Ana 

waugu MAWU nanantangken mangitou, wuṛṛu i mangitou tate maasomba si 
Tou. 
7I mangitou tate satia su MAWU; ala᷊ṛṛana'i mangitou wali᷊ne ala᷊ṛṛanangnge. 
Ana waugu udde, tate mala᷊nnu lai i mangitou sarun pateanna suadio'a 
ringannu manga wawaila᷊nni mangitou. 

Pangalo suwallattu Yehuda wuṛṛu Israel 

8Tiuppe trompetta su Gibea! Patuntungia'e tialan bawaggo mapapangalo su 
Rama! Pangikkuitte hahuressan pangalo su Betel! Wette taumatan Benyamin, 
inaite mapapangalo! 
9Israel sarun mate, ana waugu nia'omante allone ipakkuumanni tou. 
Paddaringikke, ei tumanana'u Israel, olangnge udde sarun mariaddi. 
10 MAWU nabbisara, “I Ya'u massa'u ana waugu manga piaṛṛa'u Yehuda 
buatte namangalo Israel wuṛṛu nangaṛṛo letangnge. Ana waugu udde i Ya'u 
sarun mapaṛṛia'u ṛuumanna si mangitou ere manawangnga. 
11Israel niallangnga; i tou niawuli᷊annu tahuanne su letangnge sassane, ana 
waugu i tou mangke mammata'a ma'iontolla si sai apan ṛinone wotongnge 
mangontolla si tou. 
12Ana waugu udde i Ya'u sarun makkimunsa'a walahannu Israel, wuṛṛu 
mamate taumatan Yehuda. 
13Walahannu Israel wuṛṛu walahannu Yehuda naatutkka inolaanne apan 
dale᷊o, ne Israel inaite watukku Asyur tadea'u maddorongnga sumbala su ratu 
wahewalla. Arawe i tou udde tawe ma'ontolla wuṛṛu mangapia ola'u 
pabbiaṛṛanni mangitou. 
14Naali᷊hidda singa apan tumambo, aroddi lai i Ya'u sarun mamangalo 
taumatan Israel wuṛṛu Yehuda. I Ya'u sassane sarun manggesa'a si mangitou, 
ana see Ta'u itantangnga. Napawe i Ya'u mamole᷊ngnga si mangitou inai, 
tawe saran sangkatou apan wotongnge mamallossi mangitou. 

15Uma-U sarun Ta'u itantangnga ma'oman sara i mangitou natimute 
uatataṛṛangnga ana waugu manga rosane, wua'udde rumanta maddea'a si 
Ya'u. Asinungka sulalu᷊mmu asasusane, i mangitou sarun mattinsahadda 
maddea'a si Ya'u.” 

Hosea 6 

Taumatan Israel atonna-tonna tawe mawal᷊u 

1Manga taumatan Israel nabbisara, “Wette i ite mabbelengke 
ringannu MAWU. Ete i Tou apan mannansara si ite, arawe ete i Tou apan 
sarun mangapia. I Tou apan nallassa, arawe i Tou lai apan sarun mami'unna 
manga lessang kite. 
2Sulalu᷊mmu darua ara'e tatallu su allone indi i tou sarun mapaapian kite, 
wuṛṛu i ite sarun mabbiakka sulalu᷊mmu tilla'uppu MAWU. 
3Ana waugu udde wette i ite mattinsahadde atonna-tonna ma'illala᷊ MAWU. I 
Tou sarun dumanta ringanni ite ere darantan matannallo, wuṛṛu ere uranna 
apan maṛṛolo runia su panguddusannu tempon urana.” 
4Arawe MAWU nabbisara, “Ei Israel wuṛṛu Yehuda! Apa rinone apan Ta'u 
olaanna si yamiu? Darangngunu si Ya'u mali᷊hakka nawuli᷊ ere ṛawu'a wuṛṛu 
angngukka su marua allo. 
5Ana waugu udde i Ya'u nandolokku manga nabi-U iapapasingkatta si yamiu 
laṛṛawe-U manungku i yamiu ṛinone iṛṛuumanna wuṛṛu pateanna. Apan 
ipaapulu-U wuassi yamiu nasemakke wuṛṛu natualage: 
6i Ya'u lembon maapulu i yamiu maaillala᷊ si Ya'u wuassi yamiu manambunna 
wuṛṛu mangonggollu sasamba si Ya'u. 
7Arawe ere su Adam i yamiu tawe nanuungngu paairenu si Ya'u. 
8Gilead uddewe soa apan napenen taumata lale᷊o wuṛṛu taṛṛa pate. 
9Manga imam su soa udde ere ammula᷊nnu taumata taṛṛa ṛampassa apan 
mangngamo manga taumata sumabbi. Su lala᷊nna apan mattudda tampa susi 

su Sikhem i mangitou lai ma'ola'a pamamate! Anambon ala᷊le᷊o udde niola'i 
mangitou ringannu pattatudda. 
10Su Israel i Ya'u naasilo sambau apan maata'utta: uma-U mandale᷊o 
watanganne ringannu massubba paalu᷊anna. 
11Su ola'i yamiu, ei taumatan Yehuda, i Ya'u buatte nanantunnu tempone 
makkuumanni yamiu lai ana waugu inolaannu.” 

Hosea 7 

1 MAWU nabbisara, “Suapan i Ya'u mappulu mangundamma uma-U Israel 
wuṛṛu mamelengngu ola'u pabbiaṛṛanni mangitou, ne apan Ta'u aellehanna 
tumba'u ala᷊le᷊o wuṛṛu rosan mangitou. I mangitou uala᷊li᷊nga, i mangitou 
sussutta su wale᷊n taumata maddea'a manna'o, wuṛṛu i mangitou mangngaṛṛo 
su manga lala᷊nna. 
2Tawe saran paasa sinumambbi sulalu᷊mmu ṛingiranni mangitou manungku 
i Ya'u sarun mannaungnga ala᷊wo'u ala᷊le᷊o udde. Arawe manga rosan 
mangitou uapali᷊wutta si mangitou na'oman sara i Ya'u naasilo ringannu 
matualaga.” 

Ammulannu taumata lal᷊eo su wal᷊en araratuanna 

3 MAWU nabbisara, “Ringanu wawahia wuṛṛu inolaana apan dale᷊o 
tumanangnge mattinsahadda malluassa naungngu ratu wuṛṛu manga 
temboanannu araratuanna. 
4I mangitou sarangkanambone taṛṛa awusu wuṛṛu taumata apan tawe satia. 
Ararantinni mangitou naali᷊hidda putungnga sulalu᷊mmu sungilla apan tawe 
niṛṛunuttu. Maaola'a roti tantala᷊nna tamponna taambe nasaddia lolo᷊anna. 
5Su allon andeangngu ratu, na'ola'a ratu wuṛṛu manga tembonanne 
na'inumma anggore na'oman sara niwu'anne wuṛṛu na'ola'a inolaanna apan 
longonna. Panginsuenne ratu mallalu᷊manna'a ringannu manga taumata apan 
nampabbaha udde. 

6Naali᷊hidda putungnga sulalu᷊mmu sungilla aroddi lai ṛiinna lale᷊o wuṛṛu 
asasa'un mangitou niṛṛumenggama sulalu᷊mmu naungnga su alo᷊'engngu 
ṛabbi, wuṛṛu napawe marua allo sinumalo᷊i nabbali᷊ ṛenggammu putungnga 
apan mannoṛṛobba. 
7Sulalu᷊mmu naungngu asasa'une, i mangitou namate manga piaṛṛa'i 
mangitou. Anambon ratun mangitou buatte nipate nallali᷊sansunna. Arawe 
salaiwe ola'i mangitou nabbali᷊te aroddi ale᷊one, taweddu saran sangkatou 
apan niumaliomanna si Ya'u maiontolla.” 

Israel wuṛṛu manga walahanna 

8 MAWU nabbisara, “Walahannu Israel nassanggalo᷊ma ringanu manga 
walahannu uali᷊ndonganni mangitou, na'oman sara i mangitou nabbali᷊ ere 
roti apan nala᷊ha tumba'u samba'a. 
9I mangitou tawe maatutukka manungku ete ana waugu pasasanggaalo᷊ma 
ringannu manga walahanna udde, ne nawuli᷊te atatohassi mangitou. 
Panginsuenannu pabbiaṛṛanni mangitou maranite, arawe i mangitou wagga. 
10Awawungan taumatan Israel aasiloanna ringanu matualaga wuṛṛu maola'a 
tialan pasasala᷊n mangitou. Salaiwe sarangkanambone udde buatte natipussa, 
i mangitou tawe lai maddea'a si Ya'u, ara'e mabbelengnga ringang-
Ku, MAWU Ruatan mangitou. 
11Israel uapapale᷊le tawe atanaanne naali᷊hidda merpati apan woddo. 
Paarororne manga taumatane naddorongnga sumbala su Mesir, wua'udde i 
mangitou tinumala᷊ngnga ringannu Asyur! 
12Arawe suapan i mangitou sumabbi, i Ya'u sarun mantaingngu sedda wuṛṛu 
manamentta si mangitou ere taumata manametta manu'u winalanganna. I 
Ya'u sarun makkuumanni mangitou ana manga ala᷊le᷊on mangitou apan 
buatte Tau niasingkatanna. 
13Nasilakate i mangitou, ana waugu i mangitou buatte nanantang-Ku. I 
mangitou sarun maṛṛimunsa'a ana waugu buatte nilumawangnga si Ya'u. I 

Ya'u mappulu manala᷊matta si mangitou, arawe patataṛṛamawun mangitou 
mangke awusu atonna. 
14I mangitou tawe atonna-tonna umali᷊omanna si Ya'u. Amungkangngu i 
mangitou umali᷊omanna, i mangitou mattingka wala᷊tta su tampan 
tattiila᷊nna, wuṛṛu lulluai ere a'olaannu manga taumata apan tawe 
mangimanna si Ya'u. Amungkangngu i mangitou umali᷊omanna 
maddorongnga gandumma wuṛṛu anggore, i mangitou mallesa watanganne 
ere a'olaannu manga taumata apan massubba monganna. I mangitou atonna-
tonna lullawangnga si Ya'u! 
15Salaiwe ete i Ya'u apan nabbuwunna wuṛṛu nanohassa si mangitou, arawe 
i mangitou naamulla lumawangnga si Ya'u. 
16I mangitou mangke sidutu uatantalongnga manga monganna apan atonna-
tonna tawe uatahuanna taṛṛino saran kaddio'a. I mangitou tate ipangasakka 
naali᷊hidda darangeanna apan nilumonto'a. Manga piaṛṛa'i mangitou 
mabbisara ringannu mawunga, ana waugu udde i mangitou sarun pateannu 
hale᷊le, wuṛṛu ilallange manga taumatan Mesir.” 

Hosea 8 

MAWU nakkuumannu Israel ana waugu i mangitou massubba paal᷊uanna 

1 MAWU nabbisara, “Patuntingia'e tatialan pangalo! Seetta namangalo 
wanua-Ku naali᷊hidda asiaṛṛe nangametta inanne! Uma-U nilumawangnga 
paaire-U ringanni mangitou, wuṛṛu nilumawangnga manga tatantiro-U. 
2Salaiwe i mangitou mannaggo-U Ruatan mangitou, wuṛṛu nabbisara 
manungku i mangitou uddewe uma-Ku apan masingka-U, 
3arawe i mangitou maddiri manengkamma apa apan mapia. Ana waugu udde 
i mangitou sarun enggenannu seetti mangitou. 
4Uma-U namile ratu ringannu tawe naddorongnga ṛingidda si Ya'u. I 
mangitou nanenegu piaṛṛa'a tawe niwalo᷊ si Ya'u. I mangitou nanganu 

wula᷊wanna wuṛṛu sala᷊'an mangitou wua'udde nallanginnu paalu᷊anna 
sassubbanna apan pangillule᷊anne naola'a araṛṛimunsa'i mangitou sassane. 
5I Ya'u maddantinu sapi wula᷊wanna apan sassubbannu tumana'u soan 
Samaria. I Ya'u mangke nasa'u atonna si mangitou. Maddatingngu tingngera 
i mangitou sidutu mandale᷊o watanganni mangitou ringannu massubba 
paaluanna? 
6Sapi wula᷊wanna apan sassubbanna su Samaria udde lanna'u lima taumatan 
Israel! Udde wali᷊ne Ruata, wuṛṛu rinone rimunsaanna! 
7Uma-U mangngasi'u anginna ne i mangitou sarun mangitingnga tandi'a! 
Wawaila᷊nnu gandummi mangitou tawe mandirikka, ne tawe maola'a 
taponna tadea'u annananna. Arawe amungkangngu wawaila᷊nna udde 
mandirikka lai, ne gandumme sarun insueannu manga walahanna waine. 
8Naali᷊hidda urinna apan napesangnga, aroddi lai Israel apan tate gunane, 
wuṛṛu naola'a walahanna wiasa ere manga walahanna waine. 
9Naali᷊hidda keledai matengnga apan mabbu'attikka, aroddi lai manga 
taumatan Israel tuttuṛṛutta apulune sassane. I mangitou madde'a sasumbala 
wuassu Asyur, wuṛṛu namalli paggahahawe su manga walahanna waine. 
10Salaiwe aroddi i Ya'u sarun mangammulla wuṛṛu makkuumanni mangitou. 
Tate mala᷊nnu lai i mangitou sarun sumaliomannu atataddu'a, napawe i 
mangitou allangannu ratun Asyur. 
11Lembon manambo mezbah iapararisikku taumatan Israel ipamappasa rosa, 
lembon manambo lai tampa pa'olaanna rosa! 
12I Ya'u namoṛṛettu manambo atonna ala᷊ṛṛa'a si mangitou, arawe 
sarangkanambone udde nitola᷊'i mangitou ana waugu massunna tawe gunane 
si mangitou. 
13I mangitou apulune mangngonggollu sasamba si Ya'u, wuṛṛu u'inassa 
ṛemessu sasamba udde, arawe i Ya'u MAWU, tawe malu᷊assa ringannu manga 
sasamba udde. Orassa indi i Ya'u mannaungke rosan mangitou wuṛṛu 

makkuumanni mangitou ana waugu manga rosa udde; i Ya'u sarun 
mangirimmi mangitou mabelengnga apia su Mesir! 
14Taumatan Israel mapararisikku manga wale᷊n araratuanna, arawe i 
mangitou naabuli᷊n Mandariaddi si mangitou. Taumatan Yehuda nanamba 
manga soa pia tanda batune, arawe i Ya'u sarun manossokku putungnga 
ipanoṛṛobba manga wale᷊n araratuanna wuṛṛu manga soan mangitou sara 
masue.” 

Hosea 9 

Ṛuumanna su Israel nial᷊iata 

1Ei walahannu Israel, ariete mallaghu apia mangan rameanu ere manga 
walahanna waine. I yamiu buatte nanantangngu Ruatanu wuṛṛu tawe satia 
si Tou. Suapan paṛṛindanna gandumma, i yamiu mabbalu'u watangannu 
maola'a sumasandaga su Mongannu Baal, wuṛṛu malu᷊assa manengkamma 
gandumma apan sassunnanni mangitou lala᷊ntakke apan nionggollu 
monganna udde si yamiu! 
2Arawe tate mala᷊nnu lai i yamiu sarun atalannu gandumma see lanan zaitun, 
wuṛṛu anggore lai sarun masue. 
3I yamiu, ei walahannu Israel, tawe sidutu uatana'a su leta'a apan 
niongonggollu MAWU si yamiu. I yamiu ṛinone mabbelengnga su Mesir, 
wuṛṛu ṛinone umanna anna ipapapalli su Asyur. 
4Su manga wanua udde i yamiu tawe mapangonggollu sasamba anggore ara'e 
winatangnga ipalluassa naungngu MAWU. Pabbawiakku sarun maaola'a 
suapan taumata apan umanna mabbali᷊ marosa, ere anna apan aannananna 
su lala᷊ghun pallala᷊bbingnga. Anna udde tumba'u pia gunane ipallaidda 
tiannu; saran addio'a tawe iapidda su Wale᷊n MAWU maola'a sasamba 
poiaroddi. 
5Su manga allo wahewallu agama ipangaddatta MAWU, i yamiu sarun tawe 
ma'ola'a apa-apa ipallaghun allo udde. 

6Amungkangngu asasilaka na'omate, wuṛṛu i yamiu niapidda su wanua 
waine, ne apan matantangnga suwallatti yamiu sarun iammullu manga 
taumatan Mesir tadea'u pateanna wuṛṛu ilabbingnga su Memfis! Nannalo᷊ 
wuṛṛu rongnga sarun tumuwo manaappa manga tampa lanna'u wale᷊nu 
wuṛṛu manga saranapanu wuassu sala᷊'a apan maarega. 
7Nia'omante pallaṛṛuumanna, tempo ipanengkamma wawali᷊ssa wuassu 
ala᷊wo'u inolaanna. Israel sarun mamendamma udde! I yamiu mabbisara, 
“Nabi apan tataṛṛinoannu ghaṛṛaho indi longonna! Nabbewate ito!” I yamiu 
mabbisara aroddi ana waugu i yamiu mabbinsi atonna si ya'u wuṛṛu rosanu 
tumaniten wahewalla. 
8Ruata nandolo'u maola'a nabi tadea'u mapaanaungnga si yamiu uman-Ne, 
arawe watukku apa i ya'u inai, i yamiu maddea'a manongnga si ya'u ere 
manu'u winalanganna. Su wanua pussa'an Duata sassane, i yamiu manga 
nabi ipasseettu tumanangnge. 
9Tumaniten dale᷊o inolaannu ere buatte niola'u tamata su Gibea Ruata sarun 
mannaungnga pasasala᷊nu, wuṛṛu makkuumanni yamiu ana waugu rosanu. 

Rosan Israel wuṛṛu pangillul᷊eanne 

10Mawu mabbisara, “Sutempo i Ya'u paarorone naasangkalla Israel, i Ya'u 
lalluassa ere taumata naasangkalla wuan anggore su wadda'a mamara. 
Sutempo i Ya'u paarorone naasilo ala᷊monanu, i Ya'u lulluassa naali᷊hidda 
taumata naalio hessi wuan ara paarororne. Arawe, napawe i mangitou inaite 
watukku Wowon Peor, i mangitou mannattakke massubba si Baal, na'oman 
sara i mangitou nabbali᷊ nala᷊le᷊o ere monganna apan raddangnguanni 
mangitou udde. 
11Awawantugu Israel sarun tumalla'a mawuli ere manu'u winalanganna; 
tatedau lai apan sarun pia illoṛṛo, wuṛṛu taweddu manga ana'a apan 
iasungkangnga. 
12Arawe salaiwe pia ala᷊ṛṛana'a apan niasungkangnga wuṛṛu niwuwunna, i 
mangitou sarun Ta'u ala᷊panna, tawe saran sangkatou apan Ta'u iwala 

wiakka. Nasilakate i yamiu, ei walahannu Israel, napawe i Ya'u 
manantangken kamiu!” 
13 MAWU, i ya'u naasilo ala᷊ṛṛana'i mangitou a'enggenanna wuṛṛu nipate. 
14Apate apan ṛinone ta'u doronganna Si'o hunan manga taumata udde? 
Ola'ewe manga wawinen mangitou tinna! Ola'e tadea'u i mangitou tawe 
mappasusun ana'a maraddio'a! 

MAWU nakkuumannu Israel 

15 MAWU nabbisara, “Anambon ala᷊le᷊on mangitou nanattakka su Gilgal. Ete 
isudde i Ya'u nanattakke maddantinni mangitou. Ana waugu inolaanni 
mangitou apan dale᷊o, i Ya'u sarun mallimbuakka si mangitou wuassu wanua-
U indi. I Ya'u tate umakkanni mangitou apia, anambon piaṛṛa'i mangitou 
buatte nilumawangnga si Ya'u. 
16Taumatan Israel sarun Ta'u iṛṛuummanna. I mangitou sarun mabbali᷊ ere 
sasuanna apan tawe mabbua, wuṛṛu manga ṛamunne naṛṛangute. I mangitou 
sarun tawe maasomba ana'a; arawe salaiwe i mangitou uatahuanna ana'a, 
sarun Ta'u pateanna ala᷊ṛṛana'a apan arangnguanni mangitou udde.” 

Nabi nabbisara su ola'u Israel 

17Ruata apan ta'u a'imbeanna udde sarun manola᷊'u uman-Ne, ana waugu i 
mangitou maddiri maddaringikka si Tou. I mangitou sarun lumallele 
suwallattu manga walahanna. 

Hosea 10 

1Israel naali᷊hidda punnu anggore apan wuane nabbelle'a. Lembon 
aatambanna awawantuge, lembon aatambanna mezbah apan niolangnge. 
Lembon manambo anna, lembon mapia lai manga palen paalu᷊anna apan 
sassubbanne. 
2Manga taumata apan naungnge taṛṛa li᷊nga udde, orassa indi ṛinone 
mamasanna pangillule᷊annu rosane. Ruata sarun makkimunsa'a mezbah i 
mangitou, wuṛṛu mapaṛṛa'a manga palen paalu᷊anni mangitou. 

3Tate mala᷊nnu lai i mangitou sarun mabbisara, “I ite tawe datu ana waugu i 
ite tawe mata'uttu MAWU. Apa hunane sangkatou ratu si ite?” 
4I mangitou mattaṛṛupassi wuṛṛu makkiinnu paaire awusu see mangngaukku 
paaire apan tawe gunane. Tita niwale᷊long na'oman sara wawahia tinumuwo 
ere sasuanna pia sukkanne su wawaila᷊nna apan buatte nipasolla. 
5Tumana'u soa Samaria sarun mata'utta; i mangitou wuṛṛu manga imam apan 
mangimbe sapi wula᷊wanna su Babel udde sarun masusa wuṛṛu lumuai ana 
waugu ala᷊wo'u araṛṛansangngu paalu᷊anni mangitou udde nawuli᷊te. 
6Paalu᷊anna udde sarun iapidda watukku Asyur tadea'u ionggolla su ratu 
mawantuga. Israel tinumantalongnga hola᷊ga apan naaola'a si mangitou 
naasomba asasili wuṛṛu lallobbosanna. 
7Samaria sarun maṛṛimunsa'a wuṛṛu ratune sarun iapidda ere alu sampadi 
apan ia'elekku ua'e. 
8Manga kuil su manga wuidda su Betel tampan taumatan Israel massubba 
paalu᷊anna, sarun ṛimunsaanna. Larangnga wuṛṛu nannalo᷊ sarun tumuwo su 
mezbah i mangitou. Ana see i mangitou sarun mangintuli᷊ sarun manga 
wowone, “Taapete i yami!” wuṛṛu su manga wuidda, “Soopete i yami!” 

Israel niemannu ṛuumanna 

9 MAWU nabbisara, “Ro'en arariaddianna su Gibea, taumatan Israel taambe 
lai nangillolo᷊ ma'ola'a rosa lullawangnga si Ya'u. Ana waugu udde su Gibea 
lai i mangitou saru aṛṛiaannu pangalo. 
10I Ya'u sarun mamangalo manga taumata apan marosa udde, wuṛṛu 
makkuumanni mangitou. Manga walahanna sarun maammulla tadea'u 
mado'appa si mangitou, wuṛṛu i mangitou sarun iṛṛuumanna ana waugu 
rosan mangitou apan manambo udde. 
11Dorone Israel ere sapi saṛṛen tumuwo apan nala᷊tite mapia, wuṛṛu apulane 
maṛṛinda gandumma. I Ya'u salaiwe tate mangandangngu pasanganna su 
wongkone apan mapia udde. Arawe orassa indi i Ya'u buatte nakkawessa 

tadea'u mamata'i mangitou mammanara mawakkatta. Yehuda Ta'u irolokka 
mamajeko, wuṛṛu Israel Ta'u irolokka manisiṛṛe. 
12Ia'unabbisara, ‘Ei Israel! Wannara'e wailla wakku hunan batangannu, 
pangasi'en wualannu atatuli᷊dda, wuṛṛu pangitingke ala᷊matta apan mahessin 
araṛṛimaddu darangngunu si Ya'u. Ana waugu, temponate i'o maddea'a si 
Ya'u, Mawunu. I Ya'u sarun dumanta wuṛṛu manossokku manga ala᷊ma-U 
si'o.’ 
13Arawe i'o na'ola'a ala᷊ṛṛaene; i'o maddea'a ma'ola'a ala᷊le᷊o, wuṛṛu maddea'a 
pallali᷊nga. I'o buatte niumanna manga pabbawuan awusunu.” 
MAWU nabbisara apia, “Ei walahannu Israel, ana waugu i yamiu 
mangngasakku manga keretan pangalonu wuṛṛu anambon manga tantaranu, 
14ne tumanangngu sarun aṛṛiaannu pangalo, wuṛṛu anambon tanda'a watunu 
sarun ṛimunsaanna. Olangnge ere su allo i Ratu Salman nanggohakku soa 
Bet-Arbel sulalu᷊mmu pangalo, wuṛṛu nangiladda manga wawine suadio'a 
ringannu ala᷊ṛṛanangnge. 
15Eteudde apan sarun mariaddi si yamiu, ei tumana'u Betel, ana waugu i 
yamiu buatte na'ola'a ala᷊le᷊o apan wahewalla. Sutempo matannallo 
sumabbangnga, tawe mala᷊nnu napawe pangalo manattakke, ratunu sarun 
mate.” 

Hosea 11 

MAWU niumakkannu uman-Ne apan dal᷊eo 

1 MAWU nabbisara, “I Ya'u u'akkannu Israel ro'en i tou ta'e addio'a, Ta'u 
niwaggoanna ana-U udde sinumabbangnga wuassu Mesir. 
2Arawe lembon Ta'u wabbagoang ana-Ku udde i tou lembon mangnginda-U 
lai. I tou nangapiddu sasamba wuṛṛu mannambunnu amania hunan Baal 
wuṛṛu manga mongana waine. 



2306 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

3Sumbali᷊ ete i Ya'u apan nangaṛṛa'a Israel niumamatta, wuṛṛu apan 
nangooppa ringannu napenen darangngu. Ete i Ya'u apan namadduli᷊ si tou 
arawe i tou maddiri manga'u udde. 
4Ringannu ala᷊wo'u darangngu-U, i Tou Ta'u niundani ringang-Ku. Ala᷊wo'u 
asasusane Ta'u niapaṛṛanna, wuṛṛu ringannu awawawon naungngi tou Ta'u 
nionggola᷊nnu anna. 
5Manga taumatan Israel udde maddiri mabbelengnga apia ringang-Ku, ana 
waugu ude i mangitou ṛonone mabbelenga watukku Mesir, wuṛṛu walahannu 
Asyur sarun mamarenta si mangitou. 
6Pangalo sarun maddisikka maddatingngu sara lalu᷊mmu manga soan 
mangitou, manga ngara malo᷊angnga sarun ihohakka, wuṛṛu uma-U 
pateanna. Udde nariaddi ana waugu i mangitou tuttuṛṛuta apulune sassane, 
7wuṛṛu mangke mappulu manantang-Ku. Ne i mangitou sarun allanganna, 
arawe taweddu mamallossi manitou salaiwe i mangitou mangngintuli᷊ 
ma'iontolla.” 
8 MAWU nabbisara, “Ei Israel, tawe mariaddi i'o Ta'u iwala ara'e Ta'u 
itantangnga. Wotongngewe i'o Ta'u ṛimunsaanna ere Adma? Ara'e Ta'u 
olaanna ere Zeboim? Tawe maola'a naung-Ku mapaammattu olangnge udde, 
ana waugu darangngu-U tumaniten bahewalla si yamiu! 
9I'o sarun tawe Ta'u iṛṛuumanna sulalu᷊mmu asasa-U; i'o tate Ta'u 
ṛimunsaanna apia. Ana waugu ete i Ya'u Ruata, wali᷊ne taumata. I Ya'u, Apan 
Susi, uarundinganna si'o, wuṛṛu maddirite lai masa'u si'o.” 
10 MAWU nabbisara, “Uma-U sarun tumantalongnga si Ya'u napawe i Ya'u 
mamiṛṛinganna ere singa wuṛṛu mammata'utta seetti mangitou. Uma-U sarun 
masasaṛṛawutta rumanta wuassu samba'a waṛṛatta tadea'u massubba si Ya'u. 
11Wuassu Mesir i mangitou sarun dumanta ere ali᷊hakku manu'u 
winalanganna, wuṛṛu wuassu Asyur Tau iapidda mabbelengnga watukku 
wale᷊n mangitou. I Ya'u, MAWU, apan nabbisara.” 

Hosea 12 

Israel wuṛṛu Yehuda niṛṛuumanna 

1 MAWU nabbisara, “Walahannu Israel uapali᷊wutta si Ya'u ringannu awusu 
wuṛṛu wawahia; walahannu Yehuda sidutu lullawangnge si Ya'u, Ruata Apan 
Susi wuṛṛu satia. 
2Ala᷊wo'u saranapa apan niola'u taumatan Israel wuassu marua allo 
maddatingngu ṛabbi tawe gunane wuṛṛu olangnge maahohakka ere anginna 
ra'i. Pallali᷊nga wuṛṛu araṛṛagissa aatambanna suwallatti mangitou. I 
mangitou ma'ola'a manga paaire ringannu Asyur wuṛṛu nangapiddu lana 
watukku Mesir maola'a tatialan paggahahawe.” 
3 MAWU uatahuanna hatto ringannu walahannu Yehuda; i Tou lai sarun 
makkuumannu Israel ana waugu pallala᷊ghun mangitou. I Tou sarun 
mabbali᷊ssa inolaanni mangitou. 
4Ro'en ta'e sulalu᷊mmu illoṛṛo, Yakub ala᷊monan mangitou buatte nallinga si 
Esau tuṛṛangnge ṛindua; wuṛṛu napawe timmadete, Yakub nallaṛṛawa'u 
Ruata. 
5I tou nallaṛṛawa'u ringannu sangkatou mala'ekatta, wuṛṛu i tou 
naauntungnga. Wua'udde i tou nilumuai wuṛṛu naddorongnga ala᷊matanna. 
Wua'udde su Betel, Ruata nirumanta ringanni Yakub ala᷊monan kite udde, 
wuṛṛu naggahatton tou. 
6Ruata udde eteudde MAWU Apan Lembon Taṛṛino. Aran-Ne eteudde MAWU. 
Ete ringannu aranna udde i Tou mappandumma taumata mattaṛṛamawu si 
Tou. 
7Ana waugu udde, ei i yamiu papapulunni Yakub, pangimante Ruatanu 
wuṛṛu pabbelengke ringanni Tou. Pabbiakke ringannu napenen darangngu 
wuṛṛu atatuli᷊dda, wuṛṛu paṛṛaddote ringannu sabare ma'oman sara Ruatanu 
mammanara. 

Inaappuanne manansunna su ola'u ṛuumannu Israel 

8 MAWU nabbisara su walahannu Israel, “I yamiu mallinga ere taumatan 
Kanaan; manga maddaragangnga apulune mammahia mamamalline 
ringannu timbanganna apan tawe su ṛinone. 
9‘I ite orassa indi ala,’ unni mangitou. ‘I ite naantungnga! Tawe saran 
sangkatou apan wotongnge mangansilla manungku i ite naasomba paa'ala 
udde ringannu olangnge mallinga.’ 
10Arawe i Ya'u, MAWU Ruatanu, apan nangapiddi yamiu sinumabbangnga 
wuassu Mesir, sarun ma'ola'a si yamiu matana'a apia su manga rasanna ere 
dorone sutempo i Ya'u nirumanta ringanni yamiu su wadda'a mamara. 
11I Ya'u buatte, nabbisara su manga nabi, wuṛṛu nangongollu manambo 
sondappa si mangitou. Wuassi mangitou i Ya'u namasingkattu manga ṛiing-
Ku hunan kamiu, uma-U, 
12salaiwe aroddi ta'e piaddu massubba paalu᷊anna su Gilead, wuṛṛu 
mangongollu sasamba sapi su wowon mezbah su Gilgal. Arawe i mangitou 
apan massubba paalu᷊anna udde sarun mate, wuṛṛu manga mezbah su Gilgal 
udde sarun maola'a ombon batu su manga wawaila᷊nna.” 
13Yakub ala᷊monan kite tinumala᷊ngnga watukku Mesopotamia, ana see 
tadea'u maasomba awingnga, i tou nattaṛṛuallanga su taumata poiaroddi 
wuṛṛu mallu'adda manga domban taumata udde. 
14MAWU nandolokku sangkatou nabi iapaapiddu taumatan Israel su 
mabbangnga wuassu patataṛṛuallanga su Mesir, wuṛṛu tadea'u mallu'adda si 
mangitou. 
15Taumatan Israel buatte naaola'a MAWU mangke nasa'u atonna; i mangitou 
ṛinone iṛṛuummanna ana waugu ala᷊le᷊on mangitou. MAWU sarun 
makkuumanni mangitou ana waugu i mangitou buatte naaola'a taumata 
nallobbossa si Tou. 

Hosea 13 

Inaappuanna panginsueanne su ola'u ṛuumanna su Israel 

1Dorone ṛuanganni Efraim aaddatanna na'oman sara napawe pia parenta 
wuassu ṛuanganna udde, manga ṛuanganna waine su Israel matta'utta. Arawe 
ṛuanganni Efraim na'ola'a rosa ana waugu massubba si Baal, ana waugu udde 
i tou sarun namuli. 
2Naddatingngu orassa indi manga taumatan Efraim udde ta'e sidutu ma'ola'a 
rosa; i mangitou mallanginnu manga paalu᷊anna sala᷊'a tadea'u subbanna – 
paalu᷊anna apan niṛṛiinnu ṛingirannu taumata wuṛṛu nilanginnu liman 
taumata. I mangitou nabbisaram, “Pangongollen sasamba su manga 
paalu᷊anna indi!” Maaherangnga, taumata mangngari'a paalu᷊anna ana'u sapi! 
3Ana waugu udde manga taumata udde sarun mawuali᷊ ere ṛawu'a ara'e 
angngukka su marua allo. I mangitou sarun maola'a ere awu raen amme apan 
nitiuppu anginna su paṛṛindanna gandumma, wuṛṛu ere timbulla apan 
sinumabbangnga wuassu sasabbangannu timbulla. 
4 MAWU nabbisara, “Ete i Ya'u MAWU Ruatanu, apan nagapiddi yamiu 
sinumabbangnga wuassu Mesir. I yamiu tawe uatahuanna Ruata waine 
tumba'u i Ya'u. Ete i Ya'u sassane apan nanala᷊matta si yamiu. 
5Su leta'a maṛṛasa su wadda'a mamara, ete i Ya'u apan nallu'adda si yamiu. 
6Arawe napawe i yamiu uatane'e su wanua apan mapia, wuṛṛu i yamiu 
nala᷊idda see naapendamma malu᷊assa, i yamiu nabbali᷊ mawunga see naabuli-
U. 
7Ana waugu udde i Ya'u sarun manametta si yamiu ere singa. Naali᷊hidda 
macan tutul i Ya'u sarun mangampangnga si yamiu su lala᷊nna. 
8I Ya'u sarun mamangalo si yamiu ere beruang apan niawuli᷊annau manga 
anangnge. I Ya'u sarun manggaissa si yamiu. Naali᷊hidda singa i Ya'u sarun 
tumambo si yamiu su tampanu, wuṛṛu naali᷊hidda winatangnga malaṛṛaga i 
Ya'u mangke manggesa'a si yamiu. 
9I Ya'u sarun makkimunsa'a si yamiu, ei walahannu Israel! Wuṛṛu isaite apan 
wotongnge mangontolla si yamiu? 

10I yamiu maddorongnga ratu wuṛṛu piaṛṛa'a, arawe suapate i mangitou 
sarangkanambone orassa indi? Wotongngewe i mangitou manala᷊matta 
tumanangngu? 
11Ringannu nasa'u i Ya'u nangonggollu ratu si yamiu, wuṛṛu ringannu 
maṛṛagissa i Ya'u nangule᷊ si mangitou apia.” 
12 MAWU nabbisara, “Rosa wuṛṛu pasasala᷊n Israel buatte niwoṛṛetta wuṛṛu 
buke wawoṛṛetannu aranne buatte nisahipunna. 
13Israel uatahuanna tempo ipabbiakka, arawe i tou aroddi awoddone 
na'oman sara tawe nappaattu tempone udde. I tou naali᷊hidda ana'a addio'a 
apan tate mala᷊nnu lai masungkangnga arawe maddiri sumabbangnga 
wuassu illoṛṛon inangngene. 
14Walahanna indi sarun tawe Ta'u iapasala᷊matta wuassu taṛṛinon runian 
taumata nate. Ei papate, paasabbarea'e raddangngu! Amata'e manaranu apan 
maaṛṛimunsa'a udde! I Ya'u sarun umakkannu walahanna indi apia. 
15Salaiwe Israel mabbiakka sulalu᷊manna'a ere nannalo᷊ apan masuwukka, 
arawe i Ya'u sarun mandolokku anginna ra'i apan malo᷊so wuassu wadda'a 
mamara. Anginna udde sarun mapamanaran anambon ali᷊matan kua'e wuṛṛu 
manga paṛṛihi, ma'oman sara mawuli᷊te sarangkanambone apan maarega. 

Hosea 14 

1Samaria ṛinone iṛṛumanna ana waugu mandona nilumawangnga si Ya'u. 
Tumanangnge sarun mate sulalu᷊mmu pangalo; ala᷊ṛṛanangnge maradio'a 
sarun ilaranna, wuṛṛu manga wawine pia illoṛṛo waana tianne.” 

I Hosea sinumal᷊ande tadea'u Israel mawal᷊u 

2Pabbelengke ringannu MAWU Ruatanu, ei walahannu Israel! Rosanu buatte 
naaola'a si yamiu mattambali᷊oso wuṛṛu nanawo. 
3Pabbelengke ringannu MAWU wuṛṛu apira'e aali᷊omanna indi maola'a 
sasambanu si Tou, “MAWU, ampungewe ala᷊wo'u rosan kami, wuṛṛu 

sengkampe aali᷊omanni yami indi, ne i yami sarun maddalo Si'o ere buatte 
pina'ireng kami. 
4Asyur tawe mapanala᷊matta si yami, wuṛṛu awalo᷊n pangalo tawe maaontolla 
si yami. I yami tate lai maggahatton manga paalu᷊anna apan niola'i yami 
sassane manungku i mangitou Ruatan kami. Oh MAWU, I'o niumakkannu 
manga taumata apan tawe uatahuanna sisai-sai apan wotongnge ipangasakki 
mangitou.” 

MAWU na'iren pabbiaṛṛanna wakku huban Israel 

5 MAWU nabbisara, “Uma-U apan sinumewadda, Ta'u ala᷊panna apia wuṛṛu 
Ta'u iakkanna ringannu ahewallu naungnga; i mangitou tate Ta'u wulo᷊anna 
apia. 
6Su taumatan Israel i Ya'u naali᷊hidda uranna apan maṛṛolo leta'a mamara. I 
mangitou sarun matti'akka ere bunga wuṛṛu ere punnu alu cemara apan 
mala᷊lu᷊mma ramunne. 
7I mangitou sarun mabbiakka wuṛṛu aatambanna naali᷊hidda sasuanna apan 
maddanna su ala᷊wo'u rannane, naali᷊hidda punnu alu zaitun aṛṛamage 
halu᷊rune mawangngi ere punnu alu cemara! 
8I mangitou sarum mabbelengnga ringang-Ku wuṛṛu matana'a sulalu᷊mmu 
lalu᷊'arang-Ku. Ringannu mali᷊hakka i mangitou sarun aatambanna 
lalu᷊manangnge, naali᷊hidda gandumma apan tinumuwo su wawaila᷊nna apan 
masuwukka wuṛṛu naali᷊hidda wawaila᷊nnu anggore. Naali᷊hidda ua'en 
anggore Libanon aranni mangitou tinumelengnga. 
9Taumatan Israel sarun mandammen manga paalu᷊anna apan sassubbanne; i 
mangitou Ta'u padduli᷊ananna wuṛṛu Ta'u daringiṛṛanna aali᷊omanne. 
Naali᷊hidda aaluanna apan uasaṛṛihalo rongngane, i Ya'u sarun manirungnga 
si mangitou. Ete i Ya'u punnu ala᷊wo'u ala᷊matti mangitou. I Ya'u, MAWU, 
buatte nabbisara.” 

Panguddusanne 

10Antimanna anambon taumata apan pande maasunna apa apan uawoṛṛetta 
isindi, wuṛṛu maatutukka. Manga tatantiro wuassu MAWU uddewe naaṛṛino, 
wuṛṛu taumata apan susi mabbiakka tuttuṛṛuta manga tatantiro udde. Arawe 
taumata marosa tawe maddaringikka na'oman sara i mangitou 
nattanggule᷊wakka wuṛṛu nawala᷊tta. 

Yoel 

Yoel 1 

1Eteindi tanatan MAWU si Yoel ana'i Petuel. 
Umattu Israel massusa ana waugu wuan bawail᷊anna nasue niannu 

saṛṛappalanna 

2Paddaringikke, ei manga timma-timmadde; panutukke, anambon taumata 
su Yehuda. Buattewe olangnge indi nariaddi su temponu, ara'e sutempon 
manga iupungngu ala᷊monanu? 
3Wattia'e arariaddiannu udde su manga anangngu; tadea'u i mangitou 
mabbatti'a lai su manga ana'i mangitou watti'a udde. Papapulunnu 
mananasunna ṛinone maaringikka lai watti'a udde, wuṛṛu manassu lai 
mabbatti'a su papapulunna manansunna. 
4Ammula᷊nnu saṛṛappalanna apan tawe iareengnga anambone, na'oman sara 
su manga wawaila᷊nna sarun nanaṛṛangassa wuane. Apate apan nilamben 
ammula᷊nnu saṛṛappalanna indi, niinsuen ammula᷊nnu saṛṛappalanna waine 
lai. 
5Ei manga taṛṛa wu'anna, apu'ote! Ei manga taṛṛa inumma, lalluaite! Ana 
waugu anggore apan wakku buatte niaṛṛo wuassu moṛṛongngu. 
6Ammula᷊nnu saṛṛappalanna namangalo wanuan kite; i mangitou matohassa 
wuṛṛu tawe iareengnga anambone, isine maṛṛoro ere isin singa wawine. 
7I mangitou nanginsue pannu anggore ite, wuṛṛu punnu alu aran kite, ete 
nallame tuidde. Manga alune niluussi mangitou, na'oman sara manga 
rannane nabbali᷊ mawira. 
8Lalluaitte, ei umatta, naali᷊hidda maṛṛuala apan massusa apan lulluain 
papaten tunangane apan arangnguanne. 
9Gandumma wuṛṛu anggore nawuli᷊te wuassu Wale᷊n MAWU. Ne nilumalo᷊te 
manga imam, apan satia mangngimbe MAWU. 

10Manga wawaila᷊nna orassa indi nassongkakke. Leta'a lullalo᷊, ana waugu 
naṛṛangute ala᷊wo'u gandumma namarate wuan anggore, wuṛṛu nasuete 
lanan zaitun. 
11Ei manga mabbawailla, lalluaite! Ei mabbawaillu anggore, sasangitte! Ana 
waugu gandumma, jelai wuṛṛu anambon pangitinganna nala᷊le᷊o. 
12Manga aaluannu wua su wadda'a naṛṛangute sarangkanambone: punnu 
anggore, apel, ara, kurma wuṛṛu delima. Ne tumana'u soa tate lai lumuassa. 
13Ei manga imam apan mangngimbe su mezbah, palluṛṛeten nasa karongnga, 
wuṛṛu lalluaite. Suttate su Wale᷊n MAWU tadea'u sumangitta saṛṛabbi tuudda, 
ana waugu tate sasamba anggore wuṛṛu gandumma su Ruatanu. 
14Doloṛṛa'e umannu mappuasa, ali᷊ata'e paammula᷊nna wahewalla! Pannotete 
manga piaṛṛa'a wuṛṛu matatimmade see lai anambon tumana'u Yehuda, 
tadea'u rumanta su Wale᷊n Duata, tadea'u sumala᷊nde maiontolla si Tou. 
15Allon MAWU maranite, allo apan maata'utta; sutempo Apan Lembon 
Taṛṛino mandantan araṛṛimunsa'a. 
16Anna manga nasue-sue su saruannu matan kite su Wale᷊n Duatan kite tate 
lai hion alu᷊assa. 
17Wualanna nate su leta'a apan mamara. Tate gandumma sahipunanna, ne 
manga wali᷊ngkakka tate loṛṛone wuṛṛu nabbali᷊ ombon sapadda. 
18Winatangnga papaduli᷊ananna mammiṛṛonganna wuṛṛu u'ambuli᷊sadda; 
tate lai wadda'u nannalo᷊ si tou. Ammula᷊nnu domba lai ringanna naṛṛasa. 
19I ya'u ma'iontolla Si'o, oh MAWU ana waugu manga wadda'u nannalo᷊ 
mangke naṛṛangu mamara manga aluanna lai naṛṛangu wuṛṛu nate 
naali᷊hidda ere nisoṛṛobbu putungnga. 
20Ewe'e lai manga winatangnga mala᷊ṛṛaga su mahurangnge sussala᷊nde Si'o 
maddorongnga sasumbala. I mangitou tawe mapangulen ararou, ana waugu 
manga salu᷊kka mangke natti abbi ua'ene. 

Yoel 2 

Iapaanaungnga su ola'u Allon MAWU apan sarun dumanta 

1Paniuppe trompetta, patuntingia'e tatialan asasilaka su wuiddu Sion apan 
susi, aṛṛa'uanu Ruata. Pangngiladde, ei tumana'u Yehuda! Ana waugu 
Allon MAWU maranite wuṛṛu mali᷊hakke rumanta. 
2Allo udde marandumma wuṛṛu wasa, napenen ṛawu'a apan mala᷊bbukka. 
Tantaran saṛṛappalanna mangke pasi ranta naali᷊hidda winabbawa apan 
namare su puiddu panenteanna. Araradiana ereudde taambe saran paassa 
pia, wuṛṛu tawe masule᷊ apia saran mala᷊nnu-la᷊nnu. 
3Naali᷊hidda putungnga apan mannoṛṛobba wuṛṛu maatutungnga i mangitou 
nangepoddu ala᷊wo'u sasuanna. Dorone, wanua udde naali᷊hidda Eden, 
waillu MAWU, wua'udde, naali᷊hidda wadda'u anne apan maṛṛasa. Tawe saran 
sambau apan nallambe, taweddu naatala᷊ngnga wuassu aenggenni mangitou. 
4Hatin mangitou naali᷊hida awalo᷊; tatala᷊ngnga naali᷊hidda awalo᷊ su tampan 
pattalumanna. 
5I mangitou sussassolo'a su puiddu panenteanna, tingikke ere haṛṛagittu 
keretan pangalo wuṛṛu ere rente'u putungnga apan mannoṛṛobba raen amme. 
I mangitou uawarissa naali᷊hidda ammula᷊nnu tantara waṛṛani, apan nariahite 
inai mapapangalo. 
6Sutempo i mangitou namangalo, anambon taumata mangngiladda, 
anambon hati nampamikkassa wuṛṛu mawira-wira. 
7Naali᷊hidda atumannaṛṛane, i mangitou namangalo, wuṛṛu nimawitta su 
darandungnga ere taumata waṛṛani. I mangitou uawarissa matuli᷊dda 
watukku saruanne, tawe nabbeṛṛo ara'e namalu᷊ monane. 
8I mangitou tawe nasaseppe'a, su lala᷊nne sasane i mangitou u'amatta. 
Mangke suadio'a i mangitou nanggohakku ala᷊wo'u tanda batu, barisanni 
mangitou taweddu mapaataalla. 

9I mangitou namangalo sulalu᷊mmu soa, wuṛṛu tuttala᷊ngnga su wowon 
darandungnge. I mangitou niumawitta sulalu᷊mmu manga wale᷊n; naali᷊hidda 
taṛṛa ta'o, i mangitou sinumolo'a su jandela. 
10Tantala᷊nna i mangitou inai, runia nangindo, wuṛṛu langitta lai 
mangngiladda. Ana see naddandumpe matannallo wuṛṛu wula᷊nna, wuṛṛu 
semakku manga anumpitanna nawuli᷊te. 
11Tingikku MAWU nirumallu'a, nangonggollu parenta, su tantaran pangalone. 
Tumaniten manambo reengannu tantarane! Tumaniten matohassa tantara 
apan mappaamattu parenta-Ne! Mangke maata'utta wuṛṛu wahewalla 
Allon MAWU! Tawe saran sangkatou apan maataṛṛangnga. 

Wawaggo tadea'u mangapia pabbiaṛṛanna 

12 MAWU nabbisara, “Arawe orassa indi, pabbelengke ringang-Ku ringannu 
ala᷊lu᷊assu naungnga, lapiddu mappuasa, sumangitta wuṛṛu lumuai. 
13Hesa'e naungngu wuṛṛu wali᷊ne sahenggellu.” Panailete MAWU Ruatanu. I 
Tou masabbare wuṛṛu maakkanna masaṛṛionto'a wuṛṛu napenen darangngu. 
Malu᷊assa mangampungnga wuṛṛu maddiri makkuumanna. 
14Asinungka MAWU Ruatanu mawalu᷊ ṛingiranna, wuṛṛu mangala᷊matta si 
yamiu ringannu nilumambalanna. Na'oman sara i yamiu wotongnge 
mangonggollu sasamba sasamba anggore wuṛṛu gandumma su MAWU, 
Ruatanu. 
15Tiuppe trompetta su Sion, wowonen Duata, ali᷊ata'e allon puasa, pa'ola'e 
ammula᷊nna wahewalla. 
16Ammula'e anambon tumanangnge, apira'e ammula᷊nnu umatta. Doloṛṛa'e 
paaranta'a matatimmade, ala᷊ṛṛana'a wuṛṛu ana'a maraddio'a lai. Ewe'e 
manga maawingnga wakku ṛinone rumanta lai. Doloṛṛa'e i mangitou 
manantangngu wabbo'ane. 
17Doloṛṛa'e manga imam apan mangimbe MAWU, lummuai suwallattu 
mezbah wuṛṛu panumbale᷊ su saruanne, lapiddu mabbisara, “Akkanaawe 
uman-Nu, oh MAWU; arie pabbala'a pussa'a-Nu mabbali᷊ pia angngone,” 

ma'oman sara manga walahanna waine mammasendekka wuṛṛu mabbisara, 
“Suapa Ruatan mangitou?” 

Ruata na'ola'a leta'a masuwukka apia 

18Wua'udde MAWU nanutukka letang-Nge, wuṛṛu niumakkannu uman-Ne. 
19I tou sinumimbakka si mangitou arendi, “Orassa indi i yamiu 
sarangkanambone Ta'u onggola᷊nnu: gandumma, anggore wuṛṛu lanan zaitun 
maola'a wiakki yamiu, tadea'u i yamiu sarangkanambone iapaala᷊idda. I Ya'u 
tawe mamalan kamiu lallobbosanna ara'e ilallaggen manga walahanna. 
20Ammula᷊nnu saṛṛappalanna wuassu sawannakka sarun Ta'u limbuaṛṛanna, 
sambageanganna Ta'u ulu᷊hanna watukku wadda'u anne. Watukku 
Tahalo᷊angnga Nate Ta'u itola᷊'a warisanna su monane, watukku 
Tahalo᷊angnga Tangngane Ta'u limbuaṛṛanna warisana su liudde. Manga 
winalu᷊nanne sarun mahalu᷊ru. I mangitou Ta'u pateanna ana waugu buatte 
nanansara si yamiu. 
21Arie paata'utta, ei wawaila᷊inna, paalu᷊asse naungngu; naungete inolaanna 
wahewalla apan manarannu MAWU si'o! 
22Ei manga winatangnga, ariete masusa. Manga wadda'u nannalo᷊ orassa indi 
nangelompe. Ringannu nabelle'a manga aaluanna nabbua, wuan anggore 
wuṛṛu ara mangke pia serege. 
23Ei tumana'u Sion, lalluasse! Lallala'e wuṛṛu paggiote! ana waugu alo᷊wo'u 
apapia wuassu MAWU Ruatanu. Sutempon manontongnga i Tou 
nangonggollu uranna manambo si'o. Sutempon masunge urana niwambin-
Ne, wuṛṛu lai sutempo mallalu᷊wo ere su inanaramanne. 
24Ne gandumma sarun malloṛṛo apia tampa paṛṛindanne; anggore wuṛṛu 
lanan zaitun sarun lumawebbessa wuassu tampa pamakkanna. 
25I Ya'u sarun mallana'a ala᷊wo'u ararugiannu su manga tonna sutempo 
saṛṛappalanna niumanna hessin pangitingannu. Ana waugu ete i Ya'u apan 
nandolokku ammula᷊nnu saṛṛappalanna udde si'o. 

26I yamiu sarun masuungnga anna wuṛṛu maapendamma mala᷊idda. 
MAWU Ruatanu sarun bantuhanni yamiu, ana si yamiu niolang-Nge 
manambo ala᷊ṛṛindu'a. Uma-U tate lai maola'a hatto aalu᷊andaga! 
27Ne i yamiu masingkatte, Israel, manungku i Ya'u udde su pattangngannu, 
wuṛṛu manungku i Ya'u, MAWU, uddewe Ruatanu. Tawe Duata waine, 
tumba'u i Ya'u sassane. Uma-U tate pansilianna apia!” 

Allon MAWU 

28“Wua'udde sali᷊mmurine anambon taumata sarun Ta'u onggola᷊nnu 
ghaṛṛaho-U. Ne manga anangngu umbasanna maṛṛuala sarun mamasingkattu 
manga tanata-U; manga matatimmade suwallannu sarun maasomba wali᷊awa 
sodappa sarun ionggolla su manga umbasanna maṛṛuala. 
29Sutempo udde ghaṛṛaho-U sarun Ta'u iwambinna lai su manga 
mangangimbe esakka wuṛṛu wawine.” 
30Su langitta wuṛṛu su runia sarun Ta'u olaanna manambo ala᷊ṛṛindu'a. Sarun 
pia papaturon daṛṛa, renggammu putungnga wuṛṛu salo᷊in timbulla. 
31Matannallo sarun mabbali᷊ marandumma wuṛṛu wula᷊nna mabbali᷊ maṛṛamu 
ere daṛṛa. Sarangkanambone udde sarun mariaddi tantala᷊nna 
Allon MAWU taambe nia'omanna, allo apan wahewalla wuṛṛu maata'utta! 
32Arawe isai-sai apan maddorongnga aontollu MAWU, sarun 
iapasala᷊matta. MAWU nabbisara, “Su Yerusalem manga taumata apan Ta'u 
nipile sarun masala᷊matta.” 

Yoel 3 

Ruata sarun makkuungngu manga walahanna 

1 MAWU nabbisara, “Sutempo udde Yerusalem wuṛṛu Yehuda sarun Ta'u 
iapawelengnga apia lalu᷊manangnge. 
2Anambon walahanna sarun Ta'u iammulla wuṛṛu Ta'u iapidda watukku 
Wawala᷊nnu Pakkuunganna. Ana see i mangitou Ta'u parikisana isudde 

wuassu ala᷊le᷊one su saruannu uma-U ana waugu i mangitou buatte nattahia 
leta'u Israel wuṛṛu uma-U niwuangngi mangitou watukku ala᷊wo'u wanua. 
3I mangitou mangngundi tadea'u manantunna isai apan maasomba manga 
taumata nitawanna. I mangitou mabbalu᷊'u maṛṛuala wuṛṛu umbasanna 
tadea'u olaanna allangnga. Wuṛṛu roinne ipaatti mangitou ionggolla su 
wawine masandaga wuṛṛu ipa'inumma anggore. 
4Uranni yamiu i Ya'u indi, ei Tirus, Sidon wuṛṛu ala᷊wo'u wageangngu leta'u 
Filistin? Mappuluwe i'o mabbali᷊ssa naungngu lale᷊o si Ya'u? Ne, 
panengkampe wawali᷊-U apan rumanta ringannu mali᷊hakka. 
5Wula᷊wanna wuṛṛu sala᷊'a-U buatte niaṛṛon kamiu, wuṛṛu darotong-Ku apan 
maarega buatte niṛṛuwon kamiu watukku kuilli yamiu. 
6Tumana'u Yehuda wuṛṛu Yerusalem niapiddi yamiu marau wuassu 
wanuane; wua'udde niwalu᷊'i yamiu su walahannu Yunani. 
7Orassa indi i Ya'u mangapiddi mangitou sumabbangnga wuassu manga 
tampa i yamiu nabbalu᷊ngnge, wuṛṛu i Ya'u sarun mabbali᷊ssa 
ala᷊le᷊onusimangitou. 
8Manga umbasanna maṛṛualanu sarun Ta'u iwalu᷊'a su tumana'u Yehuda, 
apan sarun mabbalu᷊ngnge apia su Syeba, wanua apan marau. I Ya'u MAWU, 
buatte nabbisara. 
9Ali᷊ata'e parenta indi su manga walahanna: Pandiahite inai mapangalo 
wuṛṛu maannammu atatohassa! Pasabbanga'e manga taumata waṛṛani wuṛṛu 
atumannaṛṛanne, ammula᷊'e anambon tantara, wuṛṛu inaite! 
10Sassalle matan pajekonu maola'a hale᷊le, wuṛṛu lari'a bawabbassa 
sambeangnga. Wuṛṛu lai taumata lome ṛinone mabbisara, ‘I ya'u lai 
wotongnge mapapangalo ere tantara!’ 
11Wette, rantate paasaṛṛawutta, ei manga walahanna wuassu ala᷊wo'u 
pappi'uanne! Paammulle su wawala᷊nne poi.” Oh, MAWU, doloṛṛa'e tantara-
Nu mamangalo si mangitou! 



2320 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

12MAWU nabbisara, “Manga walahanna ṛinone uariahite wuṛṛu inaite 
watukku Wawala᷊nnu Pakkuunganna. Isudde i Ya'u MAWU sarun mamarikissa 
manga walahana uaali᷊ndongannu uma-Ku. 
13I mangitou tumaniten dale᷊o; ṛassi'e i mangitou naali᷊hidda gandumma 
nala᷊hate su wawaila᷊nna. Mangke ṛindate i mangitou ere anggore sulalu᷊mmu 
pamamakkan nu anggore apan napene na'oman sara tinumompe'a. 
14Suṛṛiwune taumata poi su Wawala᷊nnu Pakkuunganna. Ana waugu 
poiaroddi allon MAWU mali᷊hakke rumanta. 
15Matannallo wuṛṛu wula᷊nna mabbali᷊ marandumma, wuṛṛu manga 
anumpitanna tate lai semakke.” 

Ruata sarun mangal᷊amatta uman-Ne 

16 MAWU u'ui wuassu Sion, wowonen Tou; wuasu Yerusalem nirumallu'a 
tingik-Ke. Langitta wuṛṛu runia niumio'a ana waugu i Tou. 
Arawe MAWU sidutu sarun mannamba'a wuṛṛu manirungnga Israel, uman-
Ne. 
17“Ei Israel, orassa indi i yamiu massingatte, manungku ete i 
Ya'u MAWU Ruatanu. I Ya'u uatana'a su Sion, wowone-U apan susi. Ne 
Yerusalem lai sarun maola'a soa apan susi, taumata raho tate maasutta 
isudde apia. 
18Sutempo udde manga wowone sarun mapenen wawaila᷊nnu anggore. 
Winatangnga papaduli᷊ananna sarun umanna nannalo᷊ su manga wuidda apan 
masuwukka. Manga salu᷊kka su Yehuda tawe saran passa matti ua'ene. 
Sambau salu᷊kka sarun mengelekka wuassu Wale᷊n MAWU, wuṛṛu lumiwanno 
su Wawala᷊nnu Akasia ringannu ua'e apan maalu᷊assa. 
19Mesir sarun maola'a wadda'a apan mamara, wuṛṛu Edom mabbali᷊ lolo᷊kka, 
tawe atanaannu taumata. Ana waugu i mangitou buatte namangalo 
taumatan Yehuda, wuṛṛu namate tumana'u wanua apan tawe pasasala᷊ne. 

20-21Su daṛṛan mangitou i Ya'u sarun mabbali᷊ssa, iapa apan namate sarun 
mate lai Ta'u rasi'anna. Arawe Yehuda wuṛṛu Yerusalem sidutu sarun pia 
mamanuane, wuṛṛu Wowon Sion sidutu sarun atanaang-Ku.” 

Amos 

Amos 1 

1Amos uddewe sangkatou mallalu᷊'adda domba wuassu soa Tekoa. I tou 
naola'a nabi sutempo wanua Yehuda paprentanni Ratu Uzia, wuṛṛu Israel 
paparentanni Ratu Yerobeam, ana'i Yoas. Darua su tonnane tantala᷊nna 
taambe nariaddi linukka, Ruata namasingkatta si Amos manga inolaanna su 
ola'u Israel. 
2Eteindi apan niapasingkatti Amos, “MAWU mangngintuli᷊ wuassu Wuiddu 
Sion, tingik-Ke maddallu'a wuassu Yerusalem. Manga wadda'u nannalo᷊ 
nabbali᷊ lolo᷊kka, nannalo᷊ su Wowon Karmel naṛṛangu naṛṛagassa.” 

Ṛuumannu Ruata su manga araratuanna al᷊indongannu Israel 
Siria 

3 MAWU nabbisara, “Tumana'u Damsyik masokkate ma'ola'a rosa, na waugu 
udde i Ya'u sarun makkuumanni mangitou. I mangitou mammarenta 
taumatan Gilead ringannu maṛṛagissa, 
4ana waugu udde i Ya'u sarun mangirimmu putungnga watukku wale᷊n 
araratuanni Ratu Hazael, wuṛṛu manoṛṛobba ma'oman sara masue manga 
tanda batun Ratu Benhadad. 
5Manga ngara wahewalla su Damsyik sarun Ta'u hoaṛṛanna, wuṛṛu tumana'u 
Wawala᷊nnu Awen sarun Ta'u sahangginanna wuassu tampa atatanaanni 
mangitou. Tembonannu Bet-Eden sarun Ta'u iapasossokka wuassu aiananne, 
wuṛṛu tumana'u Siria sarun iatawanna wua'udde ṛuwoanna watukku wanua 
Kir.” 

Filistin 

6 MAWU nabbisara, “Tumana'u Gaza masokkate ma'ola'a rosa, ana waugu 
udde i Ya'u sarunmakkuumanni mangitou. I mangitou buatte naṛṛuwo 
sambau walahanna sarangkanambone, ana see niwalu᷊'a maola'a allangnga 
su taumatan Edom. 

7Ana waugu udde i Ya'u sarun mangirimmu putungnga watukku manga 
darandangngu Gaza, wuṛṛu manoṛṛobba paasueanna manga tanda'a watune. 
8Tumanangnge wuṛṛu tembonannu soa Asdod see Askelon sarun Ta'u 
wambanganna. Soa Ekron sarun Ta'u ittuumanna, wuṛṛu anambon lamben 
taumatan Filistin sarun Ta'u pateanna.” 

Tirus 

9 MAWU nabbisara, “Tumana'u Tirus masokkate ma'ola'a rosa, ana waugu 
udde i Ya'u sarun makkuumanni mangitou. I mangitou buatte naṛṛuwo 
sambau walahanna sarangkanambone watukku pamamuanganna, wuṛṛu 
nanantilli mangitou su Edom; i mangitou buatte nilumawangnga paaire 
paggahahawe. 
10Ana waugu udde i Ya'u sarun mangirimmu putungnga watukku manga 
darandungngu Tirus wuṛṛu manoṛṛobba ma'oman sara masue manga tanda 
batune.” 

Edom 

11 MAWU nabbisara, “Tumana'u Edom masokkate ma'ola'a rosa, ana waugu 
udde i Ya'u sarun makkuumannai mangitou. Ringannu tawe umakkanna, i 
mangitou buatte namangalo taumatan Israel, manga tuṛṛangngi mangitou. I 
mangitou sidutu mandona wuṛṛu mangke mangngunne. 
12Ana waugu udde, i Ya'u sarun mangirimmu putungnga watukku soa 
Teman, wuṛṛu manoṛṛobba ma'oman sara masue manga tanda'a watun 
Bozra.” 

Amon 

13 MAWU nabbisara, “Walahannu Amon masokkate ma'ola'a rosa, ana waugu 
udde i Ya'u sarun makkuumanni mangitou. Sutempo napapangalo tadea'u 
manggewalla wageangngu araratuanne, i mangitou nangua tiannu manga 
wawine pia illoṛṛone su Gilead. 
14Ana waugu udde, i Ya'u mangirimmu putungnga watukku manga 
darandungngu soa Raba, wuṛṛu manoṛṛobba ma'oman sara masue manga 

tanda'a watune. Sutempo udde sarun aringiṛṛanna paggahahion pangalo, 
wuṛṛu papangalo maddantanna ere tandi'a. 
15Ratun mangitou wuṛṛu manga tembonannu araratuane sarun ṛuwoanna 
watukku pamuanganna. I Ya'u, MAWU, buatte nabbisara.” 

Amos 2 

Moab 

1 MAWU nabbisara, “Tumana'u Moab masokkate ma'ola'a rosa, ana waugu 
udde i Ya'u sarun makkuumanni mangitou. I mangitou mallobbossa si Ratun 
Edom apan natete ude; ringannu namongkakku labbingnge see nanganu 
manga duṛṛine wuṛṛu nitambunna nabbali᷊ awu. 
2Ana waugu udde, i Ya'u sarun mangirimmu putungnga watukku wanua 
Moab, wuṛṛu manoṛṛobba ma'oman sara masue tanda'a watu su Keriot. 
Taumatan Moab sarun mate su pattangngannu paggahahion pangalo, 
tantala᷊na trompetta iapatuntingikka, wuṛṛu hahuressan pangalo 
ipangikkuitta. 
3Tembonannu Moab wuṛṛu anambon tembonannu araratuanne sarun Ta'u 
pateanna.” 

Yehuda 

4 MAWU nabbisara, “Taumatan Yehuda masokkate ma'ola rosa, ana waugu 
udde i Ya'u sarun makkuumanni mangitou. I mangitou nilumawangnga 
manga parenta-U wuṛṛu tawe maddaringika manga ala᷊ṛṛa-U. I mangitou 
nilamamiṛṛannu manga mawu waine apan sassubbannu ala᷊monan mangitou. 
5Ana waugu udde, i Ya'u sarun mangirimmu putungnga watukku Yehuda 
wuṛṛu manoṛṛobba ma'oman sara masue manga tanda'a watu su Yerusalem.” 

Ṛuumannu Ruata su Israel 

6 MAWU nabbisara, “Taumatan Israel masokkate ma'ola'a rosa, ana waugu 
udde i Ya'u sarun makkuumanni mangitou. Taumata matulidda apan tawe 
maawelengngu awallanne, buatte niwalu᷊'i mangitou maola'a allangnga Arodi 

lai inolaanni mangitou su taumata asiangnga apan tawe maawaekka 
awallanne, salaiwe awallassa udde tumba'u ere areggan sampare silope. 
7I mangitou mangngallangnga taumata lome wuṛṛu tawe maalo᷊re, wuṛṛu 
nallinbuakka taumata asiangnga. Iamangnga wuṛṛu ana'a natatamban 
allangnga wawine apan uasulu᷊ngnga, na'oman sara nandale᷊o arang-Ku, apan 
susi. 
8Suapan tampa patataṛṛamawuanna, manga taumata mattiilla ringannu 
laubba apan nianun mangitou maola'a wataṛṛun awalassu taumata 
asiangnga. Su Wale᷊n Ruatan mangitou, i mangitou ma'inumma anggore apan 
nianun mangitou wuassu taumata apan pia awallassa si mangitou. 
9Salaiwe aroddi, ei uma-U, ete ana waugu i yamiu i Ya'u namate taumatan 
Amori apan mala᷊ngkassa ere punnu cemara wuṛṛu matohassa ere punnu 
terpentin. 
10I yamiu buatte Ta'u niapidda sinumbangnga wuassu Mesir, wuṛṛu Ta'u 
niehetta niumamattu wadda'u anne appattu pulo᷊ su tonane ala᷊nnune. Leta'u 
taumatan Amori buatte Ta'u nionggolla si yamiu maola'a wanuanu sassane. 
11I Ya'u buatte namile manga pira wuassu ala᷊ṛṛanangngu tadea'u maola'a 
nabi, wuṛṛu manga pira taumata saṛṛentumuwo tadea'u maola'a taumata 
Mandariaga. Wali᷊newe udde atonna, ei taumatan Israel? I Ya'u, MAWU buatte 
nabbisara. 
12Arawe i yamiu nangonggollu ua'e anggore su taumata Nazir, na'oman 
naaola'a si mangitou nilumawangnga paaire. Wuṛṛu i yamiu manningaddu 
manga nabi mamasingkattu tanata-U. 
13Orassa indi i yamiu sarun Ta'u itaddilla sara leta'a, na'oman sara i yamiu 
sumali᷊omanna ere kereta apan nabbowon luranna gandumma. 
14Tumatala᷊ngnga apan mali᷊hakka lai sarun tawe maala᷊ssangnga, taumata 
matohassa sarun awuli᷊annu ikkanne, wuṛṛu taumata waṛṛani tawe 
mapanala᷊matta watanganne sassane. 

15Taṛṛa piti'a sarun tawe maataṛṛangnga, taṛṛa taṛṛa tala᷊ngnga apan 
mali᷊hakka sarun tawe maali᷊un batanganne, wuṛṛu sumasa'e awalo᷊ sarun 
tawe maala᷊ssangnga. 
16Su allo udde tantara apan awaṛṛanianne lai sarun manantangngu 
lutangnge, wua'udde tumala᷊ngnga. I Ya'u, MAWU buatte nabbisara.” 

Amos 3 

1Paddaringikke tanatan MAWU indi, ei walahannu Israel apan buatte 
niapiddu MAWU sinumabbangnga wuassu Mesir! MAWU nabbisara, 
2“Wuassu anambon walahanna su runia, ete i yamiu sassane walahanna apan 
asingkatang-Ku wuṛṛu lalu᷊'arang-Ku. ana waugu udde rosanu wahewalla, 
wuṛṛu i Ya'u sarun makkuumanni yamiu.” 

Manaran nabi 

3Wotongngewe ruang katou apan inai umamatta marau ringannu tawe ma'ire 
paarorone? 
4Apa singa su mahurangnge mammassingnga, amungkangngu i tou taambe 
naasomba inassa? Apa ana'u singa mammasingnga sulalu᷊mmu loṛṛangnge 
amungkangngu i tou taambe naasametta manga apa? 
5Apa manu'u winalanganna nasongnga sulalu᷊mu sedda, amungkangngu 
sedda udde tawe itaingnga? Apa sedda mawa'issa amungkangngu taweddu 
niasametta? 
6Apa taumata su soa tawe mangiladda amungkangngu maaringikka tingikku 
trompetta tatialan pangalo? Wotongngewe sambau soa aṛṛiaannu asasilaka, 
amungkangngu MAWU tawe mandantan asasilaka udde? 
7 MAWU Apan Atanggaṛṛanne taambe saran paassa mapaamattu sambau 
manara ringannu tawe mamasingkattu ṛiin-Ne su manga nabi, manga allang-
Nge. 

8Amungkangngu singa mammassingnga, isaite apan tawe mata'utta? 
Napawe MAWU Apan Atanggaṛṛanne mabbisara, isai apan wotongnge 
mala᷊nnabba wuṛṛu tawe masingkattu tanata-Ne? 

Ananawon Samaria 

9Ali᷊ata'e su anga taumata apan uatana'a su wale᷊n araratuannu Mesir wuṛṛu 
Asdod, “Paammulle su manga wowone maranin Samaria, wuṛṛu panutukke 
aali᷊ba'ukka apan wahewalla see pangangallangnga apan niola'a poiaroddi.” 
10 MAWU nabbisara, “Manga taumata udde nalloṛṛo manga wale᷊n 
araratuanni mangitou ringannu manga saranapa apan nisombanganni 
mangitou wuassu pangangalangnga wuṛṛu araṛṛagissa. Ewe'e lai manga 
inolaanni mangitou tawe matuli᷊dda. 
11Ana waugu wanuan mangitou sarun pangaloannu seetta, tanda'a watun 
mangitou rimunsaanna, wuṛṛu manga wale᷊n araratuanni mangitou aṛṛoanna. 
12Naali᷊hidda sangkatou mallalu᷊'adda winatangnga apan naasangkalla 
tumba'u sampare ledda ara'e sampoto tali᷊ngan dombane apan buatte 
niaṛṛattu singa, aroddi lai tumba'u addio'a apan sarun matantangnga wuassu 
tumana'u Samaria apan orassa indi matema-temangnga mattiilla su 
lallowanganne apan mapia.” 
13 MAWU Apan Lembontaṛṛino wuṛṛu Atanggaṛṛanne nabbisara, “Panutukke 
orassa indi, wuṛṛu tagguete papapulunni Yakub. 
14Su allo i Ya'u makkuumannu taumatan Israel ana waugu rosane, i Ya'u 
sarun maṛṛimunsa'a manga mezbah su Betel. Suapan mezbah sarun 
paddianna manga diṛṛine ma'oman sara maṛṛa'a su leta'a. 
15Manga wale᷊n hunan tempon masunge wuṛṛu manga wale᷊n pangillolo᷊anna 
sutempon paddissa sarun Ta'u hoaṛṛanna. Manga wale᷊n apan nilogaṛṛannu 
gadinga sarun maṛṛa'a; anambon wale᷊n apan wahahewalla sarun 
maṛṛimunsa'a. 

Amos 4 

1Paddaringikke, ei manga wawinen Samaria apan aatambanna atawane ere 
manga sapi matawa su Basan! I yamiu mangngallangnga taumata lome, 
mammoddo taumata asiangnga, wuṛṛu maddorongnga tadea'u awingngu 
sidutu mannaddia ua'e maawu'anna si'o! 
2I Ya'u, MAWU Apan Atangngaṛṛanne uddewe MAWU apan susi, wuṛṛu i Ya'u 
sarun maddiandi manungku sali᷊mmurine i yamiu wole᷊ngannu aaitta; i yamiu 
sarangkanambone naali᷊hidda inassa su pe'anna. 
3I yamiu sarun wolenganna watukku Hermon wuṛṛu ituntungnga su liudde, 
sangkatou-sangkatou wuassu loṛṛangngu darandungnga apan aranianne. I 
Ya'u MAWU buatte nabbisara.” 

Israel maddiri maddaringikka 

4 MAWU Apan Atanggaṛṛanne nabbisara, “Ei umattu Israel! Roote watukku 
tampa patataṛṛamawuanna su Betel, wuṛṛu pa'ola'e rosa isudde! Roote 
watuku Gilgal, wuṛṛu pa'ola'e rosa walate apulun naungngu! Pangonggollen 
sasamba suapan marua allo, wuṛṛu pangapiddu sepere mapulo᷊ wuassu 
ala᷊wo'u hessin inasaharannu suapan tallu allo! 
5Pangonggollen roti maola'a aadiangkamannu si Ya'u, wuṛṛu 
pattali᷊moṛṛongante manungku i yamiu buatte nangapiddu tatimun sasamba! 
Eteudde apan malu᷊assa a'olaanni yamiu! 
6Ete i Ya'u apan mandantan ala᷊ṛṛutumma su anambon soanu, arawe i yamiu 
maddiri mabbelengnga ringang-Ku. 
7I Ya'u namo'a uranna mangansalla sutempo sinuanannu tumaniten 
mappandumma ua'e. I Ya'u nanossokku uranna su soa apan sambau wuṛṛu 
wali᷊ne su soa apan waine. Wawaila᷊nna sambau na asomba aansallu urana, 
ewe'e wawaila᷊nna waine mamara-mara. 
8Su manga pira soa, tumanangnge nallometen ararou, maddea'a ua'e su soa 
waine, arawe ua'e isudde tawe mattiudda. Salaiwe aroddi, i yamiu ta'e lai 
maddiri mabbelengnga ringang-Ku. 



2329 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

9I Ya'u napaatiuppu anginna malo᷊so wuṛṛu nangirimmu radda'u sasuanna 
apan mamate manga sasuanna see manga wawaila᷊nnu anggori yamiu. 
Manga alu ara, wuṛṛu manga allun zaitun nasuete nitaṛṛangassu 
saṛṛappalanna. Salaiwe aroddi i yamiu ta'e lai maddiri mabbelengnga 
ringang-Ku. 
10I Ya'u nangirimmu ala᷊ṛṛusa'itta si yamiu ere lai Ta'u niiringnga su Mesir. 
Manga taumata saṛṛen tumuwo Ta'u nipate sulalu᷊mmu pangalo, wuṛṛu 
manga awalo᷊nu niaṛṛo. I Ya'u nalloṛṛo paddasanannu ringannu manga 
winalu᷊ananna apan halu᷊rune maataddu'a ngirunna. Salaiwe aṛṛoddi, i yamiu 
ta'e lai maddiri mabbelengnga ringang-Ku. 
11Sambageanganna wuassi yamiu Ta'u pateanna ere lai i Ya'u namate Sodom 
wuṛṛu Gomora. Apan ta'e wiakka suwallatti amia uddewe naali᷊hidda 
anutungnga sampaddi apan nianu wuassu putungnga. Salaiwe aroddi i yamiu 
ta'e lai maddiri mabbelengnga ringang-Ku. 
12Ana waugu udde, ei umattu Israel, i Ya'u sarun makkuumanni yamiu. 
Nariaddi, pandiahite sumaruanna ṛuumanna apan Ta'u iema'a si yamiu!” 
13Wowone wuṛṛu anginna, ete MAWU apan mandariaddine; ṛiin-Ne 
niapasingkan-Ne su taumata. I Tou na'ola'a aallo wuṛṛu ṛabbi su wowon 
manga puiddu runia i Tou u'amatta. MAWU Ruata Apan Lembontaṛṛino, 
uddewe aran-Ne. 

Amos 5 

Bawaggo tadea'u mawal᷊u 

1Paddaringikke ei umattu Israel! I Ya'u mangantararite si yamiu sambau 
aantarin lullalo᷊: 
2Nanawote Israel apan ta'e parawanna, i tou sarun tate maarisikka apia! Su 
wowon letangnge sassane i tou niwala taweddu massumbala si tou 
dumarisikka. 

3 MAWU Apan Atanggaṛṛanne nabbisara, “Sambau soa su Israel 
napaasabbangngu saṛṛiwu su atoune tantara, arawe apan nawelengnga 
tumba'u maṛṛasutta; soa apan apan waine napaasabbangngu maṛṛasutta su 
atoune, apan nawelengnga tumba'u mapulo᷊.” 
4 MAWU nabbisara su umattu Israel, “Pabbelengke ringang-Ku, ne i yamiu 
sarun mabbiakka. 
5Imbaṛṛangnga inai watukku Bersyeba mattaṛṛamawu. Arie maddea'a si Ya'u 
su Betel, ana waugu Betel sarun mawuli. Arie lai inai watukku Gilgal, ana 
waugu taumana'u soa udde sarun ṛuwoanna watukku pamamuanganna.” 
6Pabbelengke ringannu MAWU, ne i yamiu sarun mabbiakka. Amungkangngu 
i yamiu tawe mabbelengnga ringanni Tou, i Tou sarun dumanta ere 
putungnga apan lullewa wuṛṛu manoṛṛobba taumatan Israel ma'oman sara 
masue. Su Betel tawe saran sangkatou apan wotongnge mamaddumma 
putungnga udde. 
7Nasilakate i yamiu, i yamiu apan mammale᷊longngu atatuli᷊dda wuṛṛu 
mandale᷊o pabbiaṛṛannu taumata! 
8Ete MAWU apan na'ola'a manga anumpitanna su winalanganna – 
anumpitanna Belantik wuṛṛu anumpitanna Kartika. I Tou namalu᷊ 
ararandumma nabbali᷊ asasemakka wuṛṛu allo nabbali᷊ ṛabbi; ua'e wuassu 
tahalo᷊angnga nilali᷊n-Ne su ammaranne. Apan na'ola'a sarangkanambone 
udde aran-Ne eteudde MAWU. 
9I Tou namate taumata uataṛṛino suadio'a ringannu tanda'a watun mangitou. 
10I yamiu maddantinnu taumata apan mannala᷊re atatuli᷊dda wuṛṛu apan 
mabbisara ringannu atonna su pallaṛṛuunganna. 
11I yamiu mangngallanga taumata asiangnga wuṛṛu gandumme niaṛṛon 
kamiu. Ana waugu udde i yamiu sarun tawe maatana'a sulalu᷊mmu manga 
wale᷊nu apan mapia, apan buatte niapararisikki yamiu udde. I yamiu sarun 

tawe ma'inumma anggore wuassu manga wawaila᷊nnu anggore apan nisuanni 
yamiu. 
12I ya'u masingkatta aroddi ahewalle ala᷊la᷊eonu wuṛṛu aroddi anambone 
rosanu. I yamiu mangngallangnga taumata mapia; i yamiu mannengkamma 
roittu aonggolla wuṛṛu namalan taumata asiangnga a'olaanna ringannu tawe 
atatuli᷊dda su pallaṛṛuunganna. 
13Ana waugu pallala᷊gunu udde, ne manga taumata apan pande 
mammendamma mappianne uatatana'a mala᷊nnabba sutempo apan dale᷊o 
ereudde. 
14Pattinsahadde ma'ola'a apapia wuṛṛu imbaṛṛangnga ma'ola'a ala᷊le᷊o, tadea'u 
i yamiu wiakka. Ne MAWU Apan Lembontaṛṛino sarun atonna-tonna 
matana'a suwallatti yamiu ere buatte niwasaran kamiu. 
15Arantinten ala᷊le᷊o, pandangute apapia, wuṛṛu amata'e su atatuli᷊dda. 
Asinungka MAWU sarun umakkannu manga taumata lambene wuassu 
walahannu Israel. 
16 MAWU Apan Lembontaṛṛino nabbisara, “Su manga lala᷊nnu soa, taumata 
sarun sumangitta wuṛṛu sumali᷊omanna ana waugu masusa. Ewe'e lai manga 
mabbawailla lai sarun waggoanna iapalu᷊ai suadio'a ringannu manga taumata 
apan niwaeṛṛanna lumuain taumata nate. 
17Su anambon waillu anggore, taumata sarun lumuai ana waugu i Ya'u 
nirumanta wuṛṛu makkuumanni yamiu. I Ya'u, MAWU, buatte nabbisara.” 
18Mangke atonna nasilakate i yamiu apan uaṛṛaddo allon MAWU! Apa hunane 
allo udde si yamiu? Allo udde tumba'u allo apan marandumma, wali᷊ne allo 
apan masemakka si yamiu. 
19Olangnge naali᷊hidda taumata apan tinumala᷊ngngu watanganne wuassu 
singa, arawe nassomban beruangnga. Arawe ere taumata apan napule᷊ 
watukku wale᷊n wuṛṛu nangunsandakku limane su darandunga, ana see 
nipuli᷊ssu atonna! 

20Allon MAWU atonna mandantan ararandumma, wali᷊ne asasemakka – allo 
mala᷊bbukka apan pia dallamme. 
21 MAWU nabbisara, “I Ya'u maddantinna wuṛṛu mattaṛṛa muta ma'ellega 
manga ramean agamanu! 
22Amungkangngu i yamiu mangapiddu sasamba itattambunna wuṛṛu 
gandumma, i Ya'u maddiri manengkamma. I Ya'u maddiri manengkamma 
manga winatangngu apan mangkatawa udde apan ionggolli yamiu si Ya'u 
maola'a sasamban paddareme. 
23Taala'e manga antarinu apan maawengella udde; i Ya'u maddiri 
maddaringikka i yamiu mannalangnga kecapi. 
24Mappianne, pattinsahadde tadea'u atatuli᷊dda mangelekka ere ua'e, wuṛṛu 
apapia ere salu᷊kka apan tawe umatti. 
25Ei umattu Israel, sutempo i Ya'u nanghetta si yamiu niumamatta su 
wadda'u anne appatu pulo᷊ su tonnane ala᷊nnune, i Ya'u tawe naddorongnga 
sasamba wuassi yamiu. 
26Arawe orassa indi i yamiu massubba si Sakut apan sassubbanni yamiu 
ratunu udde, wuṛṛu Kewan, winatangnga apan sassubbanni yamiu udde. Ana 
waugu udde manga arca apan buatte nilanginni yamiu udde ṛuwoanni yamiu 
sassane. 
27Amungkangngu i Ya'u mandammen kamiu su sambau wanua apan marau 
su Damsyik. I Ya'u MAWU aranne Ruata Apan Lembontaṛṛino buatte 
nabbisara.” 

Amos 6 

Israel naṛṛimunsa'a 

1Nasilakate i yamiu apan mabbiakka matemangnga su Sion, wuṛṛu i yamiu 
apan uapendamma mala᷊ngnganna su Samaria – i yamiu ei manga 
matatimmaddu walahannu Israel apan apianne indi, i yamiu apan 
inanaramanne raddantannu tumanangnge paddoronganna tulu᷊nganna! 

2Roote pa'ellega su Kalne, wua'udde asala᷊te amatta watukku Soa Hamat apan 
wahewalla udde, wua'udde wuatukku soa Gat su Filistin. Sunnanu manga soa 
udde mappianne wuassu araratuannu Yehuda wuṛṛu Israel? Apa 
wageangngu leta'i mangitou maggewala᷊nna wuassu wageangngu letangngu? 
3I yamiu mangke mangngimanna manungku allon asasilaka ta'e marau, 
arawe manga inolaannu tumba'u mapaali᷊hakku darantane allon araṛṛagissa 
udde. 
4Nasilakate i yamiu apan mattiilla su lallowanganna apan mangkapia wuṛṛu 
maandeangngu ṛemessu sapi wuṛṛu domba apan ta'e saṛṛen tumuwo! 
5I yamiu lulluassa mangngarangu antari, ere buatte niola'i Daud, wuṛṛu i 
yamiu mannalangngu antari udde ringannu kecapi. 
6I yamiu ma'inumma anggore wuassu halasi apan nilali᷊nanna napene, wuṛṛu 
i yamiu mappaattu lana mawangngi apan apianne, arawe i yamiu mappaattu 
lana mawangngi apan apianne, arawe i yamiu tawe masusa naungnge su 
ola'u ola'u araṛimunsa'u Israel. 
7Ana waugu udde ete i yamiu apan paarorone sarun ṛuwoanna watukku 
pamamuanganna. Manga andeangnga wuṛṛu manga sali᷊wangngu sarun 
masue. 
8Ringannu maṛṛagissa MAWU Apan Lembontaṛṛino wuṛṛu Atanggaṛṛanne 
buatte nangonggollu pananaungnga indi, “I Ya'u maddantinnu atatanggakku 
umattu Israel; i Ya'u tawe malu᷊assa ringannu manga wale᷊n araratuanni 
mangitou apan mangkapia. Inangngu soan mangitou ringannu 
sarangkanambone apan sulalu᷊mme sarun Ta'u itantilla su seetta.” 
9Amungkangngu ta'e pia siri mapulo᷊ su atoune apan uaimbuni sulalu᷊mmu 
sambau wale᷊n, i mangitou sarun mate lai. 
10Sangkatou reengannu amonanna apan mammanara pallala᷊bbinge, sarun 
dumanta wuṛṛu mangapidda su liuddu winalu᷊anannu tuṛṛangnge. I tou sarun 
mangintuli᷊ su taumata apan poi su liuddu wale᷊n udde, “Apa ta'e piaddu 
wiakka wali᷊ne wuassi'o?” Ne sarun aringiṛṛanna sasimbakke, “Tate!” 

Reengannu amonanna mammanara mallabbingu winalu᷊nanna udde sarun 
mabbisara, “Imbaṛṛangnga mabbisara apia! I ite tawe wotongnge managgon 
arannu MAWU.” 
11Napawe MAWU mangonggollu parenta, manga wale᷊n wahewalla wuṛṛu 
maraddio'a sarun hoaṛṛanna. 
12Wotongngewe awalo᷊ tumala᷊ngnga su wuiddu watu? Apa buatte taumata 
mammajeko tahalo᷊angnga ringannu sapi? Arawe i yamiu buatte 
namale᷊longngu atatuli᷊dda naola'a sukkatta apan naapate, wuṛṛu iapa naṛṛino 
maola'a nassala᷊. 
13I yamiu mattali᷊moṛṛonganna manungku i yamiu buatte namaddon 
Lodebar. I yamiu lai mabbisara, “I yami ta'e matohassa inai mangaṛṛo 
Karnaim.” 
14 MAWU Apan Atanggaṛṛanne wuṛṛu Lembontaṛṛino sassane nabbisara, 
“Umattu Israel, i Ya'u sarun mangirimmu tantara wuassu sambau walahannu 
raho iapapangalo wanuannu. I mangitou sarun manansara si yamiu wuassu 
lala᷊nna watukku Hamat su sawannakka maddatingngu Wawala᷊annu Araba 
su timukka.” 

Amos 7 

SONDAPPA SU OLA'U ṚUUMANNA WUASSU MAWU 
Saṛṛappalanna 

1I ya'u naasomba sondappa wuassu MAWU Apan Atanggaṛṛanne. I ya'u 
naasilo i Tou nandiaddi sambau ammula᷊nnu saṛṛappalanna apan manambo 
sutempo taumata nuddusse namabbassa nannalo᷊ ionggolla su ratu, wuṛṛu 
nannalo᷊ wakku mannattakke tuttuwo apia. 
2Manga saṛṛappalanna udde mangke maranin manginsue anambon 
sinuananna su leta'a. Wua'udde i ya'u nabbisara, “MAWU Apan 
Atanggaṛṛanne, ampungewe uman-Nu! I mangitou tumaniten addio'a wuṛṛu 
lome, ereapa wotongnge i mangitou maataṛṛangnga?” 

3 MAWU namalu᷊ ṛiin-Ne wuṛṛu nabbisara, “Apan niasiloannu udde tawe 
mariaddi.” 

Putungnga 

4I ya'u naasomba sambau sondapa wuassu MAWU Apan Atanggaṛṛanne. I ya'u 
naasilo i Tou tantala᷊nna uasasaddia makkuumannu uman-Ne ringannu 
putungnga. Putungnga udde nangpodda na'oman sara nasue laudda su 
alu᷊ngngu runia wuṛṛu mannattakke mangngepoddu wawaila᷊nna. 
5I ya'u nabbisara, “Oh MAWU Apan Atanggaṛṛanne, sala᷊ndeanna illolo᷊a'e 
putungnga udde! Uman-Nu aroddi addio'a wuṛṛu lome, ereapa wotongnge i 
mangitou maataṛṛangnga?” 
6 MAWU namalu ṛiin-Ne apia wuṛṛu nabbisara, “Indi lai sarun tawe 
mariaddi.” 

Tal᷊i auukka uarisikka matul᷊idda 

7I ya'u naasomba sambau sondapa wuassu MAWU. I ya'u naasilo i Tou 
uarisikka su sandiṛṛannu sambau sarandungnga apan niola'a ringannu 
nappaattu tali᷊ auukka uarisikka matuli᷊dda. Su lima-Ne i Tou uaagassa tali᷊ 
auukka udde tadea'u ipa'ellega tanne darandungnga udde matuli᷊dda ara'e 
tawe. 
8I Tou naiwalo᷊ si ya'u, “I'o ma'ellega apa, Amos?” I ya'u sinumimbakka, “Tali᷊ 
auukka uarisikka matuli᷊dda, MAWU.” Wua'udde MAWU nabbisara, “I Ya'u 
mappaattu tali᷊ auukka indi tadea'u ipamasingkatta manungku uma-U ere 
darandungnga apan wengkolla. I Ya'u tate mamalu᷊ ṛiing-Ku apia. I Ya'u sarun 
makkuumanni mangitou. 
9Manga tampa apan nipaattu papapulunni Ishak pattaṛṛa mawuanna sarun 
hoaṛṛanna. Manga tampa susin taumatan Israel sarun iapaaṛṛa'a. I ya'u sarun 
makkimunsa'a papapulunni Ratu Yerobeam.” 

Amos wuṛṛu Amazia 

10Amazia, imam su Betel, nangirimmu aalae si Yerobeam ratun Israel, “Amos 
tantala᷊nna ma'iren tumanangnge tadea'u lumawangnga si Tuangnga. Manga 

hattone apan mammono'a tumana'u soa pangillule᷊anne wanua indi 
maṛṛimunsa'a. 
11I tou mabbisara manungku Tuangnga sarun mate sulalu᷊mmu pangalo, 
wuṛṛu taumatan Israel sarun ṛumoanna watukku pamamuanganna, marau 
wuassu wanuane sassane.” 
12Ana see Amazia nabbisara si Amos, “Ei nabi, apule᷊te su Yehuda! Pannasete 
poiaroddi. Wala᷊'e i mangitou mangonggollu anna si'o! 
13Imbaṛṛangnga mannase apia su Betel. Soa indi tumba'u hunan datu, wuṛṛu 
tampa patataṛṛamawuannu araratuanna.” 
14Amos sinumimbakka, “I ya'u wali᷊ne nabi ana waugu manara'u. I ya'u indi 
mamamaduli winatangnga wuṛṛu manani'o wuan ara. 
15Arawe MAWU nangala᷊ppa si ya'u wuassu manara'u, wuṛṛu nandolo'u 
iapapasingkattu tanata-Ne su taumatan Israel. 
16Ne ana waugu udde paddaringgkke apa apan iwabbalo᷊n MAWU si'o. Ana 
waugu i'o manninga'u mannase manala᷊re walahannu Israel. 
17MAWU nabbisara manungku awingngu sarun mabbali᷊ wawine masandaga 
su manga lala᷊nnu soa, wuṛṛu manga anangngu pateanna sulalu᷊mmu pangalo. 
Letangngu sarun tahianna apan tawe maaillala᷊ MAWU. Tumana'u Israel sarun 
ṛuwoanna watukku pamamuanganna, marau wuassu wanuane sassane.” 

Amos 8 

Sondappa su ola'a sal᷊angka manga wuan kaaluanna 

1I ya'u naasomba sambau sondapa apia wuassu MAWU Apan Atanggaṛṛanne. 
I ya'u nassilo sambau sala᷊ngka lalo᷊ṛṛoannu manga wuan kaaluanna apan 
nala᷊hate. 
2MAWU naiwalo᷊, “I'o naasilo apa, Amos?” I ya'u sinumimbakka, “Sambau 
sala᷊ngka lalo᷊ṛṛoannu manga wuan kaaluanna apan nala᷊hate.” 
MAWU nabbisara, “Tempone nala᷊hate su uma-U Israel. I Ya'u tate lai mamalu᷊ 
ṛiing-Ku wuṛṛu sarun makkuumanni mangitou. 

3Su allo udde manga aantari su wale᷊n araratuanna sarun mabbali᷊ lalu᷊ai. Su 
ala᷊wo'u tampa uaseṛṛoppa manga winalu᷊nanna buatte niramme ringannu 
mala᷊nna-la᷊nnabba.” 

Israel niṛṛuumanna 

4Paddaringikke, ei i yamiu apan mangngallangnga taumata asiangnga su 
wanua indi na'oman sara i mangitou nate! 
5I yamiu mabbusara su watangannu sassane, “Wali᷊ne hampa ala᷊nnunne 
manga allon damea. I ite mappulu mali᷊ha-li᷊hakka mabbulu᷊ gandummi ite 
apia, arawe ramea udde pendamanna tawe panguddusanne. Tingngerate 
allon Sabat umuddussa, tadea'u i ite wotongngete mabbalu᷊'a apia? I ya'u 
maapulu atonna mabbalante'a mallinga ringannu sasupa'a, wuṛṛu manna'o 
timbanganna. 
6Gandumma apan nale᷊ote wotongnge iwalu᷊'i ite apia ringannu aregga apan 
matanggakka. I ite maddea'a taumata asiangnga apan tate maawaekka 
awallanne, salaiwe awallassa udde tumba'u areggan sampare silope, wuṛṛu i 
ite mamalli si tou maola'a allangngi ite.” 
7 MAWU, Ruatan balahannu Israel, buatte nassalu, “I Ya'u mangke tawe 
maabuli᷊ inolaanni mangitou apan dale᷊o. 
8Runia sarun umio'a, wuṛṛu anambon taumata naungnge massusa. Ahawellu 
wanua sarun mangindo wuṛṛu iwabbaretane naali᷊hidda Salu᷊kku Nil. 
9Sarun a'omanna tempone i Ya'u sarun mapaatuppu matannallo sutempo 
allattune wuṛṛu runia mabbali᷊ marandumma sutempo allo. I 
Ya'u, MAWU Apan Atanggaṛṛanne, buatte nabbisara. 
10Manga rameanu sarun Ta'u walu᷊anna mabbali᷊ lullalo᷊, wuṛṛu manga 
aantarinu mabbali᷊ lalu᷊ai. I Ya'u sarun ma'ola'a si yamiu mangiṛṛi utangngu 
wuṛṛu malluṛṛen laubba karongnga tattialan massusa. I yamiu sarun maola'a 
ere iamangnga inangnga apan lulluain papaten anangnge tinggassa. Allo 
udde sarun umuddussa ringannu lembon maasusa.” 

11 MAWU Apan Atanggaṛṛanne nabbisara, “Sarun a'omanna tempone i Ya'u 
sarun mandantan ala᷊ṛutumma su wanua indi. Taumata sarun malu᷊nussa, 
arawe wali᷊ne malu᷊nussa anna. Taumata sarun marau, arawe wali᷊ne maraun 
ua'e. I mangitou malu᷊nussa wuṛṛu maraun tanata-U. 
12Taumata sarun lumallele wuassu sawannakka watukku timukka wuṛṛu 
wuassu ra'i watukku warṛṛatta tadea'u maasomba tanata-U, arawe i 
mangitou tawe maasomba. 
13Su allo udde ewe'e lai manga taumata saṛṛen tumuwo apan 
lalu᷊mannangnge lai mapia sarun mawantingnga ana waugu narou. 
14Manga tumata apan nassalu ringannu paalu᷊annu Samaria mabbisara, 
‘Sulalu᷊mmu mongannu walahannu Dan’, ara'e ‘Sulalu᷊mmu Mongannu 
Bersyeba’ – sarun manawo wuṛṛu tate maawuatta apia.” 

Amos 9 

Sondappa su ola'u ṛuumanna wuassu MAWU 

1I ya'u naasilo MAWU uarisikka maranin mezbah. I Tou nangonggollu parenta 
indi, “Puulle pa'ikka-ikkatta manga puan diṛṛi su Wale᷊-U tadea'u ahewallu 
panumbale᷊ne umio'a. Paṛṛaa'e manga diṛṛi udde su puan manga taumata. I 
mangitou apan tawe mate sarun Ta'u pateanna sulalu᷊mmu pangalo. Tawe 
saran sangkatou apan tawe maatala᷊ngngu watanganne, tawe saran 
sangkatou apan maala᷊assangnga. 
2Salaiwe i mangitou sumuṛṛi inai watukku runian taumata nate, i Ya'u sarun 
mamole᷊ngnga si mangitou. Salaiwe i mangitou ire'e umawitta su langitta, i 
Ya'u sarun manossokki mangitou wua poiaroddi. 
3Amungkangngu i mangitou ma'imbuni su puiddu Wowon Karmel, i Ya'u 
sarun maddea'a wuṛṛu manametta si mangitou. Amungkangngu i mangitou 
ma'imbuni su ṛanassu tahalo᷊angnga, i Ya'u sarun mamarenta nagan 
tahalo᷊angnga iapapuli᷊asa si mangitou. 

4Amungkangngu i mangitou niatawannu seetta, i Ya'u sarun mamarenta 
tadea'u i mangitou pateanna. I Ya'u naddiandi tadea'u manginsue si 
mangitou, wuṛṛu sarun tawe massumbala si mangitou.” 
5Runia niumio'a wuṛṛu tumanangnge massusa, ana waugu 
nieṛṛetannu MAWU Apan Atanggaṛṛanne wuṛṛu Lembontaṛṛino. Naali᷊hidda 
Salu᷊kku Nil mattingkulla see umeṛṛotta aroddi lai mangitou wua suma'e see 
manawo. 
6 MAWU namangunna wale᷊-Ne marau su winalanganna, su wowon dunia i 
Tou nantaingngu langitta maola'a sasirungnge, wuṛṛu ua'e wuassu 
tahalo᷊angnga nilali᷊n-Ne su ammaranne, apan na'ola'a sarangkanambone 
udde aran-Ne eteudde MAWU! 
7 MAWU nabbisara, “Ei umattu Israel, i Ya'u mannutukka taumatan Sudan 
uasulu᷊ngnga ere lai i Ya'u mannutukka si yamiu. I Ya'u buatte nangapiddu 
taumatan Filistin wuassu Kreta wuṛṛu taumatan Siria wuassu Kir 
uasulu᷊ngnga ere lai i Ya'u nangapiddi yamiu wuassu Mesir. 
8I Ya'u, MAWU Apan Atanggaṛṛanne, tantala᷊nna ma'uwasi araratuannu Israel 
apan marosa indi, wuṛṛu i Ya'u sarun mamappassa wuassu wowon dunia. 
Arawe papapulunni Yakub tawe sarangkanambone Ta'u pateanna. I 
Ya'u, MAWU, buatte nabbisara. 
9I Ya'u sarun mangonggollu parenta wuṛṛu mattappa walahannu Israel ere 
taumata mattappa gandumma sulalu᷊mmu niṛṛu. Su ipanahangginna 
sarangkanambone apan tawe gunane suwallatti yamiu, i Ya'u sarun 
malluakki mangitou suwallattu manga walahanna. 
10Manga taumata marosa suwallattu uma-U nabbisara, ‘Ruata tawe mamalan 
kite aṛṛiaannu asasilaka.’ Arawe, wutte'e i mangitou sarun pateanna 
sulalu᷊mmu pangalo.” 

Israel sarun isul᷊e apia olangnge 

11 MAWU nabbisara, “Sarun a'omanna tempone i Ya'u manule᷊n araratuanni 
Daud. Orassa indi araratuanna udde nabbali᷊te ere wale᷊n apan naṛṛa'a. Arawe 

manga darandungnge sarun Ta'u apianna wuṛṛu iapararisikka apia ma'oman 
sara mabbali᷊ ere paarorone. 
12Taumatan Israel sarun mangagassa wanua Edom apan ta'e nallambe see 
anambon walahanna apan dorone tatahuanang-Ku. I Ya'u, MAWU, buatte 
nabbisara wuṛṛu i Ya'u sarun mapaamattu olangnge udde.” 
13 MAWU nabbisara, “Sarun a'omanna tempone gandumma sarun tumuwo 
aroddi ali᷊hakke na'oman sara tempon pangangitingnga tawe bassunne. 
Punnu anggore sarun tumuwo aroddi ali᷊hakke na'oman sara taumata sidutu 
ma'ola'a ua'en anggore. Ua'en anggore sarun tumuro wuassu manga wowone 
wuṛṛu mangelekka wuassu manga wuidda. 
14I Ya'u sarun ma'ola'a uma-U Israel mala᷊ngnganna apia. I mangitou sarun 
mapararisikka apia manga soan mangitou apan nassongkakka, ana see i 
mangitou matana'a poiaroddi. I mangitou sarun massuanna manga 
wawaila᷊nnu anggore, wuṛṛu ma'inumma anggorene. I mangitou sarun 
mabbailla, wuṛṛu umanna pabbawuan inasaharanne. 
15I Ya'u sarun mapatana'u uma-U su wanua apan buatte Ta'u nionggolla si 
mangitou. I mangitou tate lai wambanganna wua poiaroddi. I 
Ya'u MAWU Ruatan mangitou buatte nabbisara.” 

Obaja 

Obaja 1 

MAWU nakkuumannu Edom 

1Eteindi laṛṛangngon Obaja; i tou namasingkattu tanatan MAWU Apan 
Atanggaṛṛanne su ola'u walahannu Edom: MAWU buatte nangirimmu 
daroloṛṛan-Ne ringannu manga walahanna, wuṛṛu i ite buatte naringikka 
tanata apan buatte niapidde ere indi, “Pandiahite inai mapapangalo! Wette i 
ite inaite mamangalo Edom.” 
2Wuṛṛu su Edom, MAWU nabbisara, “I'o Ta'u olaanna lome, ma'oman sara 
lallobbosannu anambon balahanna. 
3I'o niaawusuannu naungngu apan mawunga. Inangngu soanu uddewe 
wowon batu apan matohassa; tampa tatanaannu su puiddu wowone apan 
matanggakka. Ana waugu udde i yamiu maṛṛingidda, ‘Isai apan wotongnge 
mangema'u?’ 
4Salaiwe i'o ma'ola'a wale᷊nu ere atanggakku sala᷊ku manu'a rajawali, wuṛṛu 
ere atanggakku manga anumpitanna su langitta, i'o sarun Ta'u iema'a. 
5Taṛṛa ta'o ara'e mangangaṛṛo apan nirumanta sutempo ṛabbi, tumba'u 
manganu saranapa apan ipaapulune. Taumata apan manni'o anggore su 
wailla, sidutu mangngaddo manga piran bau. Arawe i'o sarun insueannu 
manga seennu. 
6Ei papapulunni Esau, i'o nipanna'oanna wuṛṛu manga darotongngu apan 
uawuni lai nianu. 
7I'o niawusuannu manga hawenu, wuṛṛu nilimbuaṛṛanna wuassu wanuanu. 
I'o niwaddon manga hawenu, nihauannu taumata apan niumanna suadio'a 
ringannu. I mangitou ma'iwalo᷊ su ola'u watangannu, ‘Suapate orassa indi 
ala᷊wo'u apapandene?’ 

8Su allo i Ya'u makkuumannu Edom, manga taumata apan pande sarun Ta'u 
pateanna. Wuṛṛu ala᷊wo'u asingkatti mangitou sarun mawuli᷊, tawe 
lannangnge. 
9Manga atumannaṛṛanne wuassu Teman sarun mangiladdu atata'utta, wuṛṛu 
anambon tantara Edom sarun mate.” 

Anio Edom niṛṛuumanna 

10“Inolaannu tumaniten maṛṛagissa su saruannu manga tuṛṛangngu 
papupulunni Yakub. Ana waugu udde i'o sarun pateanna, wuṛṛu 
aalu᷊andahannu taumata su alo᷊'engngu tempo. 
11I'o uarisikka wuassu marau, su allo seetta naṛṛapi ngaran Yerusalem wuṛṛu 
namaddon soa udde. I'o mangke mala᷊nabba sutempo i mangitou naṛṛuwo 
paa'alan Yerusalem wuṛṛu ringanna nitahia suwallatti mangitou. I'o 
nassulu᷊ngnga ale᷊one ringannu seetta udde. 
12Tawe su lala᷊nne i'o lumuassu asasusan Yehuda wuṛṛu lumala'a su allo 
tuṛṛangngu udde nate. Tawe su ṛinone i'o mattali᷊moṛṛonganna sutempo i tou 
massussa. 
13Tawe su lala᷊nne i'o sumutta su soan uma-U, wuṛṛu mangngintuli᷊n manga 
taumata apan tantala᷊nna uatataṛṛanga, nangillembote lai mangaṛṛo 
darotongnge su allon asasusane! 
14Tawe su lala᷊nne i'o dumarisikka su pappengannu lala᷊nna, tadea'u 
mangampangnga manga taumata apan tuttala᷊ngngu watanganne wuassu 
seetta, ara'e manantilli mangitou su ro'appa su allo i mangitou niaṛṛiaannu 
asasusa.” 

Ruata sarun makkungngu manga walahanna 

15“Atonna, maranite allone, i Ya'u, MAWU, makkuungngu manga walahanna. 
Apa apan niola'i Edom sarun ipabbali᷊ssa si tou. I tou sarun maapendamma 
lai apa apan buatte niolangnge. 
16Su puiddu wowone-U apan susi uma-U buatte na'inumma ua'e apan 
nammasingkattu ṛuumanne. Arawe ua'en manga walahanna su runia indi 

mappetanna lai. Ṛuumanna udde tawe iala᷊sso'i mangitou. I mangitou sarun 
ma'inumma ma'iman sara masue, wua'udde i mangitou sarun mawuli᷊ tawe 
lannangnge.” 

Auntungngannu Israel 

17“Arawe su Wowon Sion, sarun piaddu masala᷊matta, wuṛṛu wowone udde 
mabbali᷊ tampa apan niaṛṛae huna-U. Ne papapulunni Yakub sarun 
maatahuanna apia leta'a pussa'an mangitou. 
18Uma-U Israel naali᷊hidda putungnga apan nanoṛṛobba na'oman sara nasue 
papapulunni Esau, naali᷊hidda putungnga nanoṛṛobba na'oman sara nasue 
laṛṛami su wawaila᷊nna. Tawe saran sangkatou wuassu papapulunni Esau 
apan naatala᷊ngnga. I Ya'u, MAWU buatte nabbisara! 
19Manga taumatan Yehuda Timukka sarun mamanua su Edom. Manga 
taumata wuassu panenteanna samba'a waṛṛatta sarun mamaddon 
wageangngu leta'u Filistin. Ṛuanganni Benyamin sarun mangaṛṛo Gilead, 
wuṛṛu Israel uma-Ku sarun mamarenta ahewallu Efraim wuṛṛu Samaria. 
20Taumatan Israel Sawannakka sarun mabbelengnga apia wuassu 
pamamuanganna wuṛṛu mamanua su Fenisia maddatingngu Sarfat. Manga 
taumatan Yerusalem apan niwuangnga su Sardis, sarun mabbelengnga wuṛṛu 
manahuanna manga soa su wageangngu timukku Yehuda. 
21Tumana'u Yerusalem apan matohassa sarun mamangalo Edom wuṛṛu 
mamaddone. Ne i Ya'u MAWU sarun mamarenta maola'a ratu.” 

Yunus 

Yunus 1 

Yunus tawe tinumuṛṛutta parentan MAWU 

1Su allo sambau, MAWU nabbisara si Yunus, ana'i Amitai. 
2Wisara-Ne, “Roote watukku Niniwe, soa wahewalla udde, tadea'u 
mapaanaungnga, ana waugu i Ya'u masingkatta manungku tumanangnge 
tumaniten dale᷊o.” 
3Arawe Yunus ewe'e lai inaite watukku tampa waine tadea'u 
mangindaun MAWU. I tou nanute watukku Yopa, wuṛṛu inauranna nattapare 
naasangkalla apalla apan inai watukku Spanyol. Napawe buatte namaekka 
parakene, i tou sinuma'ete su apalla, ana see massenggote suadio'a ringannu 
lalo᷊ṛṛon apalla watukku Spanyol, tadea'u mangindaun MAWU. 
4-5Yunus nilumintukka su tampa apan ali᷊uwowane wuṛṛu nilumallowangnga 
isudde, ana see niamatiila᷊nna mala᷊ngnga. Wua'udde MAWU nandantan 
anginna ma'ikkatta su tahalo᷊angnga, ana see nariaddite tandi'a apan 
wahewalla, apan namuulla apalla udde na'oman sara maranite 
mapesangnga. Manga mamanaran apalla tumaniten matta'utta wuṛṛu 
mangngintulite maiontolla, sangkatou-sangkatou su monganne sassane. Su 
ipanggaingnga asasilaka lumakkubba, i mangitou namarentan lurannu apalla 
udde su tahalo᷊angnga. 
6Sutempo apitennu apalla udde nilumintukka wowane, i tou naasangkalla si 
Yunus isudde tantala᷊nna mattiilla. Ana see i tou nabbisara, “Ṛatadde i'o 
wotongnge maatiilla su lalu᷊mmu olangnge arendi! Otte pabbangunte! 
Aali᷊omante su mongannu pa'iontolla. Isai masingkatta i tou sarun umakkanni 
ite ma'oman sara i ite tawe mate.” 
7Napawe i Yunus wuṛṛu apitenna udde niumawitte rosone, manga 
mamanaran apalla udde nabbisara ṛundussa i mangitou, “Wette, i ite 
mandamen undi tadea'u i ite masingkatta isai apan massala᷊ na'oman sara i 

ite niaṛṛiaannu asasilaka indi!” I mangitou nandammeten undi, wuṛṛu aranni 
Yunus apan niaṛṛinoanne. 
8Ana see unni mangitou si Yunus, “Atonnawe ete i'o apan pinangillule᷊annu 
asasilaka indi? I'o wuassuapa? Walahannu apa? Anio i'o isindi?” 
9Sasimbakki Yunus, “I ya'u taumatan Ibrani. I ya'u massubba MAWU Ruata su 
surga, apan nadiaddi tahalo᷊angnga wuṛṛu ammaranne.” 
10Wua'udde i tou nabbatti'a ereapa i tou maddea'a tumala᷊ngngu watangane 
wuasu MAWU. Naaringikka udde manga mamanaran apalla nabbali᷊ lembon 
matta'utta lai, wuṛṛu nabbisara si tou, “Mawunga atonna inolaannu udde!” 
11Tantala᷊nna udde tandi'a mangke mandi'uṛṛu, ana see anga mamanaran 
apalla naiwalo᷊ si tou, “Apa apan ṛinone olaanni yami si'o tadea'u tandi'a indi 
umolo᷊?” 
12Yunus sinumimbakka, “Rammea'e i ya'u sulalu᷊mmu tahalo᷊angnga, ne 
tandi'a sarun umolo᷊. Ana waugu orassa indi i ya'u masingkatte, manungku 
ete i ya'u apan naaola'a tandi'a wahewalla indi naṛṛia'a si yamiu.” 
13Arawe manga mamanaran apalla udde ta'e lai mattinsahadda ringannu 
ahewallu ikkanne mammundallu apalla udde watukku ammarenne. Arawe 
tandi'a lembon mandi'uṛṛu lai, na'oman sara sahaddi mangitou tawe gunane. 
14Ana waugu udde i mangitou sinumala᷊nde su MAWU, “Oh MAWU, i yami 
sumala᷊nde, ariewe i yami mate ana waugu nanganu niawan taumata apan 
tawe na'ola'a pasasala᷊ su saruanni yami. Oh MAWU, I'o buatte na'ola'a apa 
apan ipaapulu-Nu.” 
15Wua'udde i mangitou nallombotten Yunus sulalu᷊mmu tahalo᷊angnga. Ne 
tandi'a udde nolo᷊te mandi'uṛṛu. 
16Manga mamanaran apalla udde nabbali᷊ lembon matta'uttu MAWU, wuṛṛu 
napawe su ammarannete, i mangitou nangonggollu sasamba wuṛṛu 
nangimben ala᷊wo'u hatin sasamba su MAWU. 

17Tantala᷊nna udde MAWU napaarantan sambau inassa apan masallakka apan 
mangalluppa si Yunus. Ne Yunus natana'e sulalu᷊mmu tiannu inassa udde 
tallu allo tallu ṛabbi ala᷊nnune. 

Yunus 2 

Aal᷊iomanni Yunus 

1Wuassu lalu᷊mmu tiannu inassa udde, Yunus niumali᷊omanna 
su MAWU Ruatane. Wisarane, 
2“Oh MAWU, sulalu᷊mmu asasusa'u i ya'u sumalande Si'o wuṛṛu I'o 
sinumimbakka si ya'u. Wuassu runian taumata nate i ya'u naddorongnga 
aontolla, sasala᷊nde'u niraringiṛṛan-Nu wuṛṛu niellehan-Nu. 
3Watukku tampa apan mala᷊lu᷊mma i ya'u niwareta-Nu, naddatingngu ṛanassu 
tahalo᷊angnga. Poiaroddi saggan tahalo᷊angnga uapaliwutta si ya'u, lua'a 
wuṛṛu tandi'a mangke mallombo'u. 
4Sulalu᷊mmu naungku i ya'u nabbisara; MAWU buatte nallimbuakka si ya'u 
wuassu saruan-Ne. I ya'u tate maasilo apia wale᷊n atatanaan-Ne apan susi. 
5Ua'e tahalo᷊angnga nawitta sara wiwi'u laudda mala᷊langnga uapali᷊wutta 
ahewallu waddangku, ahurangannu tahalo᷊angnga namuli᷊ssa pua'u. 
6-7I ya'u tinumumpa naddatingngu wantan panenteanna, watukku runia apan 
ngarane uaṛṛuudda sara panguddusannu tempo. Niawa'u mangke nallome 
sulalu᷊mmu waddangku, ana see i ya'u naanaungnga wuṛṛu sinumala᷊nde Si'o. 
Ne aali᷊omangku na'omate ringan-Nu sulalu᷊mmu Wale᷊n-Ne apan 
na'uakkassa. Ana see I'o nabbatunna si ya'u wuassu lalu᷊mmu tahalo᷊angnga, 
oh MAWU Ruata'u! 
8Manga masasubba paalu᷊anna apan tawe gunane, 
nanantangngu MAWU wuṛṛu tate tumuṛṛutta. 
9Arawe i ya'u sarun mangantarin manga daralo Si'o wuṛṛu i ya'u 
mangonggollu sasamba Si'o. Anambon paaire'u sarun ta'u olanna. Ete 
I'o MAWU apan mannala᷊matta.” 

10Wua'udde, wuassu parentan MAWU, inassa udde nalluan Yunus su 
ammaranne. 

Yunus 3 

I Yunus tinumuṛṛutta MAWU 

1Su aruane MAWU nabbisara si Yunus. 
2Wisara-Ne, “Roote watukku Niniwe, soa wahewalla udde, wuṛṛu walo᷊a'e su 
tumanangnge, tanata apan Ta'u nionggolla si'o.” 
3Ne Yunus tinumuṛṛutta MAWU wuṛṛu inaite watukku Niniwe, sambau soa 
apan tumaniten bahewalla, na'oman sara pandumanna tallu allo 
ipamali᷊wutta soa udde. 
4Yunus sinumutta su soa udde wuṛṛu napawe buatte niumamatta su 
alo᷊'engngu allo, i tou mannattakke mannase, wisarane, “Appatu pulo᷊ su 
allone lai, Niniwe sarun maṛṛimunsa'a!” 
5Tumana'u Niniwe mangngimanna tanatan Duata udde. Anambon 
tumanangnge nakkawessa tadea'u mappuasa, wuṛṛu anambon taumata, 
mawae timmadde ara'e lai dario'a, malluṛṛen nasa karongnga ipamasingkatta 
manungku i mangitou sinumassillu manga rosan mangitou. 
6Sutempo ratun Niniwe naaringikka watti'a udde, i tou nasasaṛṛawutta 
sinumossokka wuassu adderan araratuanne. I tou nalluatta juban 
araratuanne wuṛṛu nalluṛṛe nasa karongnga, see niuma'ianna su wowon awu. 
7I tou lai niumali᷊atan tanata indi, “Parenta indi niapasabbangnga su Niniwe 
wuassu inaapuannu ratu wuṛṛu manga tembonanne; Anambon taumata, sapi, 
domba wuṛṛu winatangnga papaduli᷊ananna waine imbaṛṛangnga umanna 
wuṛṛu ma'inumma. 
8Taumata wuṛṛu winatangnga ṛinone mappaattu nasa karongnga. Maola'a 
tatialan sasassillu anambon taumata ṛinone umali᷊omanna ringannu atonna-
tonna su Ruata. I mangitou ṛinone mangapia pallala᷊gune apan dale᷊o wuṛṛu 
inolaanne apan nepenen dosa. 

9Asinungka Ruata sarun mamalu᷊ ṛingiran-Ne wuṛṛu tate masa'u apia na'oman 
sara i ite tawe mate!” 
10Ruata na'ellega inolaanni mangitou; i Tou naasilo manungku i mangitou 
buatte nanantangngu inolaanni mangitou apan dale᷊o. Ne i Tou namalu᷊ ṛiin-
Ne, wuṛṛu tate nariaddi hakkuumanni mangitou. 

Yunus 4 

Asasa'un Yunus wuṛṛu pangangampungngu Ruata 

1Yunus mangke tawe malu᷊assa ringannu olangnge udde; i tou ewe'e lembon 
mandona. 
2Wua'udde i tou inumali᷊omanna, “Oh MAWU, wali᷊newe buatte ta'u niwalo᷊ 
tantala᷊nna taambe nanantangngu wale᷊'u dorone, manungku I'o sarun 
ma'ola'a arendi? Ana waugu udde i ya'u lapiddu tinumala᷊ngngu 
watangangku watukku Spanyol! I ya'u masingkatta manungku I'o Ruata apan 
maakkanna wuṛṛu marangngu, ombon sabbare, masaṛṛionto'a, wuṛṛu sidutu 
uasaddia mamalu᷊ ṛiinnu pallaṛṛuumanna. 
3Orassa indi, oh MAWU, wala'ewe i ya'u mate, ana waugu mappianne i ya'u 
mate wuassu wiakka.” 
4Sasimbakku MAWU, “I'o tawe pinangiananne mabbali᷊ masa'u aroddi.” 
5Wua'udde Yunus inaite watukku samba'a ra'in soa, ana see niuma'ianna 
isudde. I tou nallanginnu sambau sambengessa wuṛṛu nassirungnga 
sulalu᷊mme, lapidu uaraṛṛaddo apa apan sarun mariaddi su soan Niniwe. 
6Ne MAWU Ruata napaatuwon sambau sasuanna tuttundo apan nassirungnga 
si Yunus na'oman sara i tou naapendamma malu᷊assa. Atonna, Yunus 
malu᷊assa ringannu sinuananna udde. 
7Arawe tiṛṛabbine marua allo maṛṛanggappa, Ruata na'ola'a sambau uli᷊dda 
niapaanna ṛamuttu sinuananna udde, na'oman sara tinumolangnga. 
8Napawe matannallo sinumabbangke, Ruata nandantan anginna malo᷊so 
apan nattiuppa wuassu ra'i. Yunus maraniten napinsanna ana waugu 

niaṛṛinoannu samakku matannallo apan ereola'u mannutungnga puane. I tou 
tate ṛingidda wuṛṛu mappulute mate. Wisarane, “Mappianne i ya'u mate 
sulu᷊ngnge wiakka!” 
9Arawe Ruata nabbisara si tou, “I'o tawe wotongnge mabbali᷊ aroddi asusane 
ana waugu sinuananna udde!” Yunus sinumimbakka, “Anio tawe? Suṛṛinone 
i ya'u masa'u atonna ma'oman sara mate.” 
10Wua'udde MAWU nabbisara si tou, “Sasuanna indi tinumuwo sulalu᷊mmu 
saṛṛabbi, wuṛṛu i tou tumolangnga su allo manansunna, i'o mangke tawe 
mapaatuwo ara'e mamadduli᷊ sasuanna udde. Salaiwe aroddi i'o 
naapendamma massusa ana waugu i tou tinumolangnga. 
11Tawe mariaddi i Ya'u tawe masusa maṛṛingiddu Niniwe, soa apan 
wahewalla udde. Ana waugu wali᷊ne wuassu manga winatangnge apan tawe 
iareengnga udde, isudde pia lai 120.000 su atoune ala᷊ṛṛana'a apan ta'e wagga 
suapa mapia wuṛṛu suapa ala᷊le᷊o.” 

Mikha 

Mikha 1 

1Mikha darantane wuassu sambau soa addio'a arane Moresyet. Sutempo 
wanua Yehuda paparentannu uala᷊li᷊sansunna eteudde Ratu Yotam, Ahas 
wuṛṛu Hizkia. Mikha nenengkamma tanatan MAWU su ola'u Samaria wuṛṛu 
Yerusalem. 

Sasangitta su Samaria wuṛṛu Yerusalem 

2Paddaringikke, ei manga walahanna! Panutukke, ei tumanangnge su 
ahewallu runia! MAWU Apan Atanggaṛṛanne rumanta maola'a tialane 
lumawangnga si yamiu sarangkanambone! Paddaringikke i Tou mabbisara 
Wuassu Wale᷊n-Ne apan susi su surga. 
3I Tou sinumossokka wuassu atatanaan-Ne apan susi wuṛṛu u'amatta su 
puiddu manga wowone su runia. 
4Manga wowone nonossa su alu᷊ngngu pala᷊ddu ledda-Ne naali᷊hidda lilinna 
sulalu᷊mmu putungnga apan lukkenggamma; letangnge nala᷊lladda sinumutta 
watukku wawala᷊nne, naali᷊hidda ua'e su wuidda apan mangngelekka 
watukku wowane. 
5Sarangkanambone udde sarun mariaddi ana waugu taumatan Israel marosa 
wuṛṛu mammangalo su saruannu Ruata. Isaite apan naaola'a Israel marosa? 
Wali᷊newe Samaria inangngu soane sassane? Isaite apan naaola'a Yehuda 
massubba paalu᷊anna? Wali᷊newe Yerusalem sassane? 
6Ana waugu udde MAWU nabbisara, “I Ya'u sarun ma'ola'a Samaria ombon 
winala᷊lanna su wadda'a, wuṛṛu tampan taumata massuannu punnu anggore. 
Winala᷊lannu soa udde sarun Ta'u iramme watukku wawala᷊nne, wuṛṛu manga 
rapappakke sarun isongkakka. 
7Manga paalu᷊anne apan maarega sarun ṛimunsaanna, wuṛṛu suapan 
saranapa apan nionggolla su manga wawine apan mammanara su kuil sarun 
tutunganna, see ala᷊wo'u paalu᷊anne sarun ṛimunsaanna. Manga saranapa 
uddewe ina'ule᷊n patataṛṛamawune su mongannu asasuwukka. Orassa indi 

sarangkanambone udde sarun ṛuwoannu manga seetta olanna sasamba 
aadiangkamanna su manga monganni mangitou.” 
8Ana waugu udde i ya'u, Mikha, massusa naungnga wuṛṛu sussali᷊omanna. I 
ya'u sarun umamatta ringannu tawe laubba wuṛṛu tawe sapatu tadea'u 
iapali᷊atta'a aroddi asusane naungku. I ya'u sarun tumawanna ere asun 
ahuranganna wuṛṛu maggontola᷊nna, ere manu'a unta. 
9Ana waugu manga lessan Samaria tawe aundamanna, wuṛṛu Yehuda sarun 
aṛṛiannu asasilaka apan uasulu᷊ngnga. Asasilaka na'omate su Yerusalem, 
ngara sasuttanna leta'a inariadiannu walahangku. 

Seetta maraniten ma'oma su Yerusalem 

10Imbaṛṛangnga mamasingkatta su manga seetti ite su Gad su ola'u asasilakan 
kite; arie mamalan mangitou ma'ellega si yamiu lulluai. Ei tumana'u Bet-Le-
Afra, tattali᷊nggite su awu maol'a tatiala sinumassilla! 
11I yamiu tumana'u Safir, roote watukku pamamuanganna ringannu tawe 
laubba wuṛṛu ringannu apendamma massili! Manga taumatan Zaanan tawe 
waṛṛini sumabbangnga wuassu soan mangitou. Aintuli᷊n tumana'u Bet-Haezel 
mapali᷊atta'a si'o manungku poiaroddi taweddu pattallindumanna lai. 
12Asasilaka wuassu MAWU na'omate su saruannu ngara sasuttanna su 
Yerusalem! Ana waugu udde, tawe mariaddi taumatan Marot mangantimma 
aontolla. 
13I yamiu tumana'a Lakhis, pasea'e awalo᷊ su Keretan pangalo! I yamiu 
nattanno manga rosa apan niola'a Israel na'oman sara Yerusalem narosa lai. 
14Orassa indi, tumana'u Yehuda i yamiu sarun awuli᷊annu soa Moresyet-Gad. 
Manga ratun Israel sarun tawe maasomba sasumbala apia wuassu soa 
Akhzib. 
15Ei taumatan Maresya, MAWU sarun manantilli yamiu su seetta apan sarun 
mamaddo soanu. Manga piaṛṛa'u Israel apan uaparenta sarun ma'imbuni su 
manga loṛṛangnga su Adulam. 

16Ei taumatan Yehuda, polo᷊te utangngu maola'a tatiala lullalo᷊ su manga 
anangngu apan arangnguani yamiu. Iṛṛite puanu ma'oman sara malu᷊nggukka 
ere manu'u winalanganna apan u'inassa winalu᷊nanna, ana waugu manga 
anangngu sarun ṛuwoanna watukku pamamuanganna. 

Mikha 2 

Pal᷊addu manga taumata apan mangngallangnga taumata asiangnga 

1Nasilakate manga taumata apan manggolagu ala᷊le᷊o tantala᷊nna 
uala᷊llowangnga su tampan tatiila᷊nna sutempo ṛabbi, ana see niola'a sutempo 
marua allo ana waugu i mangitou pia atatohassa ipa'ola'a udde. 
2Amungkangngu i mangitou maapulun sambau wawaila᷊nna, i mangitou 
sarun mangaṛṛo. Amungkangngu i mangitou maapulu sambau wale᷊n, i 
mangitou manganu wale᷊n udde. Mawae darotongnga ara'e lai amonanna, 
taweddu matamudda. 
3Ana waugu udde MAWU nabbisara, “I Ya'u manggola᷊gu asasilaka si yamiu, 
ma'oman sara i yamiu taweddu maatala᷊ngnga. Sutempo apan dale᷊o udde i 
yamiu sarun tawe maamatta lai ringannu mawunga. 
4Pala᷊ddu pabbiaṛṛannu sarun ipaattu taumata maola'a papasendekka, wuṛṛu 
i mangitou sarun mangarangngu aantarin lala᷊lo᷊ indi, ‘MAWU buatte 
mangaṛṛo wanuan kami indi wuṛṛu nionggolla su taumata apan nanawanna 
si yami. I yami mangke naṛṛimunsa'e atonna-tonna.’ ” 
5Ana waugu udde, napawe nia'omante tempone wanua udde iapawelengnga 
su umattu MAWU, tawe saran sangkatou wuassi yamiu apan sarun 
manengkamma wageangnge. 
6Manga taumata mannase si ya'u, wisarane, “Imbaṛṛangnga mannase si yami. 
Imbaṛṛangnga mannase su ola'u sarangkanambone udde. I yami sarun tawe 
maasomba asasili. 
7Imbaṛṛangnga massunna umattu Israel buatte 
niwontohannu MAWU! MAWU sarun tawe ma'ola'a olangnge aroddi. I Tou 

saran paassa tawe mawuli᷊ asasabbare-Ne. Wali᷊newe i Tou uahahatto 
ringannu masaṛṛionto'a su manga taumata apan ma'ola'a apapia?” 
8 MAWU sinumimbakka, “Ete i yamiu apan namangalo uma-U ere seetta. 
Taumata nawelengnga wuassu pangalo ringannu antimma sarun 
mapendamma atatamudda su wale᷊ne, wutte'e poiaroddi i yamiu erete 
uala᷊ṛṛaddo mangaṛṛo wale᷊ne. 
9Manga wawine suwallattu uma-U nilimbuaṛṛanni yamiu wuassu wale᷊n apan 
arangnguanne, wuṛṛu niaṛṛon kamiu saran mala᷊nnu-la᷊nnu ala᷊matta apan 
Ta'u nionggolla su manga ana'i mangitou. 
10Darisikke wuṛṛu roote; isindi tate lai matammudda. Manga rosanu buatte 
napaarantan asasilaka apan maata'utta su tampa indi. 
11I yamiu mappandumma nabi apan apulune mammahia wuṛṛu mallinga see 
mammasingkatta manungku i yamiu sarun maatahuanna anggore wuṛṛu ua'e 
apan maawu'anna nilumambalanna.” 

Pasire su ola'u asasal᷊amatta 

12 MAWU nabbisara apia, “Ei umattu Israel apan ta'e nallambe! I yamiu sarun 
Ta'u iammulla wuṛṛu Ta'u iaukka ere domba apan nabbelangnga su 
tandangnge. Naali᷊hidda wadda'u nannalo᷊ apan napenen domba, aroddi lai 
wanuanu sarun mapene apia ringannu taumata marasai. 
13I Ya'u sarun mamu'a lala᷊nna wuṛṛu mangapiddi yamiu sumabbangnga 
wuassu pamamuanganna. I yamiu sarun manggohakku manga ngara 
wahewalla wuṛṛu umamatta ringannu tawe singkalo᷊ne. I 
Ya'u, MAWU sassane, uddewe Ratunu, wuṛṛu i Ya'u sarun mamiaṛṛa'i yamiu 
sumabbangnga.” 

Mikha 3 

I Mikha nanompolla manga piaṛṛa'u Israel 

1Paddaringikke, ei i yamiu manga tembonannu Israel! Ṛinone i yamiu 
masingkattu apa apan matuli᷊dda, arawe i yamiu ewe'e maddantinnu apapia, 

wuṛṛu malu᷊assu ala᷊le᷊o. Walahangku niluussi yamiu ta'e wiakka, wuṛṛu 
niluatti yamiu ṛemene wuassu manga duṛṛine. 
2Arawe i yamiu lembon maddantinnu apapia, wuṛṛu apapia, wuṛṛu malu᷊assa 
ringannu ala᷊le᷊o. Walahangku niluussi yamiu ta'e wiakka, wuṛṛu i yamiu 
naṛṛaen ṛemessi mangitou manga duṛṛine. 
3I yamiu niuminassa walahangku. Pisine mangke nihesa'i yamiu wuṛṛu 
manga duṛṛine niṛṛimunsa'i yamiu. I yamiu mangke nanattadda si mangitou 
nali᷊hidda manattadda ṛemessa itaṛṛo sulalu᷊mmu urinna. 
4Sarun a'omanna tempone i yamiu mangintuli᷊ maiontolla su MAWU, arawe i 
Tou maddiri sumimbaka. i Tou tawe maddaringikka manga aali᷊omannu, ana 
waugu i yamiu buatte na'ola'a ala᷊le᷊o. 
5Walahangku niwahiannu manga nabi apan manni'attu apapia su taumata 
apan tawe mongonggolla. Su manga nabi aroddi, MAWU nabbisara, 
6“Ei nabi, temponi maraniten masue; matannallonu maraniten umattuppa. I 
yamiu tate lai maasomba sondappa apan mammasingkattu ṛiing-Ku. I yamiu 
tate lai maasi'attu manga apa.” 
7Manga taumata apan manni'attu allo addantane sarun masili ana waugu 
pani'anne nassala᷊. I mangitou sarangkanambone sarun masili ana waugu 
Ruata tawe sinumimbakka si mangitou. 
8Arawe su ola'u watangangku indi, MAWU buatte nalloṛṛo ringannu 
ghaṛṛaho-Ne wuṛṛu taṛṛino-Ne. I ya'u nionggola᷊n-Ne pasasunna su ola'u 
atatuli᷊dda, wuṛṛu lai awawaṛṛani tadea'u mapali᷊atta'a su taumatan Israel 
manga rosa apan buatte niolangnge. 
9Paddaringikke manga wisara'u indi, ei i yamiu tembonannu Israel apan 
maddantinnu atatuli᷊dda wuṛṛu mammale᷊longngu apapia. 
10I yamiu namangunna Yerusalem, soan Duata, rapappakke pamamate wuṛṛu 
wawahia. 

11Manga tembonannu soa mammarenta ringannu maasomba roitta 
aonggolla, manga imam mangngaṛṛa'u titan MAWU tadea'u maasomba 
lala᷊ntakke, wuṛṛu manga nabi maddorongnga tatantiro wuassu Ruata tadea'u 
maasomba roitta – ana see i mangitou sarangkanambone massunna 
manungku MAWU uasamba'a si mangitou. I mangitou nabbisara, 
“MAWU udde su pattangnganni ite; i ite sarun tawe aṛṛiannu asasilaka.” 
12Ana waugu ala᷊leonu udde, Sion sarun pajekoanna ere wawaila᷊nna, 
Yerusalem sarun maola'a ombon winalala᷊nna, wuṛṛu wuiddu 
Wale᷊n MAWU mabbali᷊ mahurangnge. 

Mikha 4 

MAWU namarenta runia ringannu paddarame 
(Yes. 2:2-4) 

1Su manga allo addantane wuidda, tampan Wale᷊n Duata sarun dumarisikka 
matuli᷊dda wuṛṛu u'innuitta matanggakka nangampali᷊u manga wowone 
wuṛṛu manga wuidda Anambon walahanna uawawambio inai poiaroddi. 
2I mangitou sarangkanambone sarun mabbisara, “Wette i ite umawitte 
watukku wuiddu MAWU watukku Wale᷊n Duatan Israel! I Tou sarun 
manantiro si ite apa apan ṛinone olaani ite. I ite sarun tumantalongnga lala᷊n-
Ne ana waugu ala᷊ṛṛa'u MAWU nirumanta wuassu Yerusalem; wuassu Sion i 
Tou nabbisara su uman-Ne.” 
3 MAWU sarun makkawessu hatton pasaseetta suwallattu manga walahanna, 
suwallattu manga araratuanna matohassa, apan marau ara'e lai marani. I 
mangitou sarun manassalla manga hale᷊len mangitou mabbali᷊ pajeko wuṛṛu 
manga sambeangngi mangitou mabbali᷊ lari'a bawabbassa. Manga walahanna 
tate lai mapapangalo, tate lai masasaddia inai mapapangalo. 
4Suapan taumata sarun mabbiakka matammudda wuṛṛu mala᷊ngnganna su 
tangngan wawaila᷊nnu anggore wuṛṛu wawaila᷊nnu alu ara; tateddu lai apan 
mamata'utta si tou, eteudde paairen MAWU Apan Lembontaṛṛino. 

5Suapan walahanna su wowon dunia massubba wuṛṛu tuttuṛṛutta su 
monganne sassane. Arawe i ite sarun tumuṛṛutta su MAWU Ruatan kite wuṛṛu 
massubba si Tou saran mala᷊nnu-la᷊nnu. 

Israel sarun mebbelengnga wuassu pamamuangnganna 

6 MAWU nabbisara, “Sarun a'omanna tempone i Ya'u sarun mangammullu 
manga taumata apan Ta'u iṛṛuumanna, eteudde i mangitou apan 
uatataṛṛaangnga su pamamuanganna. 
7I mangitou buatte niapalo᷊me wuṛṛu marau wuassu ampungnga 
inasungkanganne. Arawe, wuassu manga taumata apan nalambe udde i Ya'u 
sarun manattakku sambau pallaṛṛite apan wakku. I mangitou sarun maola'a 
walahanna apan wahewalla wuṛṛu matohassa. I Ya'u sarun mamarenta si 
mangitou su Wuiddu Sion saran mala᷊nnu-la᷊nnu.” 
8Wuṛṛu i'o Yerusalem, tampan Duata uariagga uman-Ne ere mallalu᷊'adda 
uataṛṛapa ammula᷊nnu dombane, i'o sarun masule᷊ apia maola'a inangngu 
soan araratuannu ere paarorone. 
9Anio i'o nilumuai ete maggontola᷊nna? Anio i'o tawe uatahuanna ratu, wuṛṛu 
manga mananantironu natete? 
10Ei tumanana'u Yerusalem, paggaṛṛuannate wuṛṛu sasali᷊omante ere wawine 
apan tantala᷊nna mangngunsiwe! Ana waugu, orassa indi i yamiu ṛinone 
manantangngu soa wuṛṛu matana'a su wadda'a. I yamiu ṛinone inai watukku 
Babel, arawe poiaroddi MAWU sarun mamallossi yamiu wuasu manga seenu. 
11Manambo walahanna apan naammulle mamangalo si'o, ei Yerusalem! I 
mangitou nabbisara, “Yerusalem ṛinone ṛimunsaanna! I yami sarun ma'ellega 
soa udde mabbali winala᷊lanna!” 
12Arawe manga walahanna udde wagga apa apan tantala᷊nna 
ihagola᷊gu MAWU. I mangitou tawe maatutukka manungku i mangitou buatte 
niammullu MAWU tadea'u iṛṛuumanna, naali᷊hidda gandumma niammulla 
tadea'u wabbala᷊nna. 

13 MAWU nabbisara, “Ei tumana'u Yerusalem, roote wuṛṛu ṛindate manga 
seenu! I Ya'u sarun ma'ola'a si yamiu matohassa ere sapi apan tatandungnge 
naali᷊hidda atta'a wuṛṛu anuune witu'a. I yamiu sarun makkimunsa'a 
manambo walahanna, wuṛṛu paa'ala niasombanganni mangitou wuassu 
pangangaṛṛo sarun ionggolli yamiu si Ya'u, MAWU uli᷊lin pati'uppa.” 
14Ei tumana'u Yerusalem, paddorongke ringannu atonna 
tadea'u MAWU matulu᷊ngngu! I ite tantala᷊na pappangaloanna! Seetta 
tantala᷊nna mammangalo piaṛṛa'u Israel. 

Mikha 5 

Ruata naddiandin sangkatou piaṛṛa wuassu Betlehem 

1 MAWU nabbisara, “Ei Belehem Efrata, i'o sambau soa apan aaddio'anne su 
Yehuda! Arawe wuassi'o sarun Ta'u iapaaranta sangkatou apan maola'a 
tambonannu Israel apan darantane wuassu ala᷊monane.” 
2Nariaddi, MAWU sarun mamalan uman-Ne tataṛṛinoannu manga seetti 
mangitou ma'oman sara wawine apan tinantunna mabbali᷊ inangngu piaṛṛa'a 
apan manungkangngi Tou. Wua'udde manga taumata sambalahanne apan 
poi su pamamuanganna sarun iammulla apia ringannu walahanni mangitou. 
3Napawe piaṛṛa'a udde rumanta, i Tou sarun mamarenta uman-Ne ringannu 
atatohassa wuṛṛu taṛṛino wuassu MAWU Ruata-Ne sassane. Umman-Ne sarun 
mabbiakka ringannu matammudda, ana waugu anambon taumata su 
ahewallu runia sarun manga'u awawantu-Ge, 
4-5wuṛṛu i Tou sarun mangonggollu paddarame. 

Pamamallossa wuṛṛu ṛuumanna 

Napawe tantaran Asyur mamangalo wanuan kite manggohakku tanda'a 
watun kite, i ite sarun mandolokku manga piaṛṛa'i ite apan atohasanne 
iapapangalo si mangitou. Manga piaṛṛa'i ite sarun mamaddon Asyur 
ringannu lutangnga, wuṛṛu manala᷊matta si ite wuassu liman mangitou. 



2358 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

6Taumatan Israel apan lambene sarun maola'a ere wala᷊ngngukka apan 
masuge wuassu MAWU hunan anambon balahanna, wuṛṛu ere uranna 
nangansalla su sinuananna. I mangitou sarun mangunsandakka su Ruata 
wuṛṛu wali᷊ne su taumata. 
7Taumatan Israel apan ta'e uatana'a suwallattu manga walahanna sarun ere 
singa su pattangngannu manga winatangnga su mahurangnge ara'e su 
pattangngannu ammulannu domba su wadda'u nannalo᷊. Singa udde 
sinumutta su pattangngannu ammula᷊nnu domba udde lapiddu maṛṛinda 
wuṛṛu mangke nanggaissa; tadewu apan naapallossu manga domba udde. 
8Israel sarun mamaddon manga seenne see makkimunsa'a si mangitou 
sarangkanambone. 
9 MAWU nabbisara, “Sutempo udde i Ya'u sarun manginsue anambon 
awalo᷊nu, wuṛṛu makkimunsa'a manga keretan pangalonu. 
10Manga soa pia tanda'a watune su wanuanu sarun Ta'u ṛimunsaanna, wuṛṛu 
anambon ahiddu sarun Ta'u iapaṛṛa'a. 
11Manga pasangkaddu sarun Ta'u iapawuli᷊ wuṛṛu anambon taṛṛa si'annu 
sarun Ta'u limbuaṛṛanna. 
12I Ya'u sarun makkimunsa'a manga paalu᷊annu wuṛṛu manga sassubbannu; i 
yamiu tate lai massubba manga saranapa inolannu limanu sassane. 
13Manga diṛṛin Mongannu Asyera su wunuanu sarun Ta'u iapaṛṛa'a, wuṛṛu 
manga soannu apan pia tanda'a watune sarun Ta'u ṛimunsaanna. 
14Sulalu᷊mmu asasa'u-U apan wahewallu i Ya'u sarun mabbalissa ala᷊le᷊on 
anambon walahanna apan maddiri tumuṛṛutta si Ya'u.” 

Mikha 6 

Aansillu MAWU su Israel 

1Paddaringikke apa apan niansillu MAWU su Israel. Pabbuatte, oh MAWU, 
wuṛṛu apira'e aalae-Nu! Wala'e wowone wuṛṛu wuidda maddaringikka apa 
apan sarun iwisara-Nu. 

2Ei manga wowone, ei manga wantan dunia, paddaringikke aansillu MAWU! 
I Tou pia gatto ringannu Israel uman-Ne wuṛṛu manassu si mangitou. 
3 MAWU nabbisara, “Ei uma-U, apa apan buatte Ta'u niola'a su saruanni 
yamiu? Sulalu᷊mmu olangnge apa i Ya'u napasusan kamiu? Simbakke aiwalo᷊-
U! 
4I yamiu buatte Ta'u niapidda sinumabbangnga wuassu Mesir, wuṛṛu Ta'u 
nipallossa wuassu patataṛṛuallanga; i Ya'u buatte nandolokki Musa, Harun 
wuṛṛu i Miryam iapapiaṛṛa'a si yamiu. 
5Uma-U, naungete apa apan nihola᷊gi Balak ratun Moab si yamiu, wuṛṛu apa 
apan nisimbakki Bileam ana'i Beor si tou. Naungete apa apan nariaddi su 
amatanna suwallattu paddasananna su Sitim wuṛṛu su Gilgal. 
Amungkangngu i yamiu maanaungnga sarangkanambone udde, i yamiu 
sarun maatutukka apa apan buatte Ta'u niola'a tadea'u ipanala᷊matta siy 
amiu.” 

Sasamba apan apaapulun MAWU 

6Apate apan sarun ionggolli ite su MAWU, Ruata su surga, napawe i ite 
rumanta mattaṛṛamawu si Tou? Ṛinone i ite mangapiddu sapi saṛṛentumuwo 
apan apianne maola'a sasamba itattambunna ionggolla si Tou? 
7Apa MAWU sarun malu᷊assa amungkangngu i ite mangapidda ringanni Tou 
domba su ṛiwune ara'e lanan zaitun ete manambo-nambo? Apa ṛinone i ite 
mangongnggolla si Tou ana'i pahulu᷊ne maola'a wawaekku manga rosan kite? 
8Tawe! MAWU buatte napali᷊atta'a si ite apa apan apianne. Apan 
raddorongan-Ne wuassi ite eteudde tadea'u i ite mabbiakka matuli᷊dda, 
sidutu uararangngu, wuṛṛu ringannu masaṛṛionto'a mabbiakka uaaukka 
ringannu Ruatan kite. 
9Apan lembon apianne eteudde matta'uttu MAWU. I Tou nabbisara su 
tumana'u soa, “Paddaringikke, ei i yamiu apan uasemodda su soa! 
10Su wale᷊n manga taumata lale᷊o pia darotongnga apan niasombanganna 
ringannu wawahia. I mangitou mappaattu aula᷊anna ipallinga, sambau 

inolaanna apan i Ya'u iaarantinna. Taumata apan na'ola'a udde sarun i Ya'u 
iṛṛuumanna. 
11Tawe mariaddi Ya'u mangapungnga taumata apan mappaattu aula᷊anna 
apan palassu? 
12Manga taumata ala su soanu mangngallangnga taumata asiangnga, wuṛṛu 
sarangkanambone taṛṛa awusu. 
13Orassa indi Ya'u manattakke manggesekka wuṛṛu makkimunsa'a si yamiu 
ana waugu manga rosanu. 
14I yamiu sarun umanna, arawe tawe mabbali᷊ mala᷊idda – ewe'e sidutu 
malu᷊nussa. I yamiu sarun maṛṛuwo manga saranapa, arawe tawe maariaga. 
Ala᷊wo'u apa apan rariaganni amia sarun Ta'u ṛimunsaanna sulalu᷊mmu 
pangalo. 
15I yamiu sarun mangasi'u gandumma, arawe tawe mangitingnga wuane. I 
yamiu sarun manaṛṛitta lana wuassuwuan zaitun, arawe tawe mapapaattu 
lanane. I yamiu sarun mamakkan anggore, arawe tawe mappa'inumma. 
16Sarangkanambone udde mariaddi ana waugu i yamiu tuttantalongnga 
manga inolaanni Ratu Omri wuṛṛu anangnge apan dale᷊o, eteudde Ratu Ahab. 
I yamiu mattanno manga pallala᷊ghun mangitou. Ana waugu udde i Ya'u 
sarun makkimunsa'a si yamiu, wuṛṛu i yamiu sarun alu᷊andahanna wuṛṛu 
lobbosannu ala᷊wo'u walahanna.” 

Mikha 7 

Pangangimannu Israel naurangnga 

1Nasilakate i ya'u! I ya'u naali᷊hidda ere taumata niamalu᷊nusanna apan inaite 
nani'o wuan aaluanna napawe nali᷊udde tempone. Nasuete manga wuane su 
aaluanna. Wuan anggore wuṛṛu wuan ara apan mangkapia 
sarangkanambone nasuete niti'o. 

2Taumata matuli᷊dda nawuli᷊te wuassu wanua, taumata apan satia su Ruata 
tate asangkala᷊nna lai. Suapan taumata uaṛṛaddo tempone mamate. 
Sangkatou-sangkatou nantaingngu sedda su taumata sansulu᷊ngnge. 
3Sarangkanambone pande sulalu᷊mmu ma'ola'a ala᷊le᷊o. Tembonanne wuṛṛu 
mallaṛṛuungnga maddorongnga roitta aonggolla, wuṛṛu matatimmaddu 
wanua mammata'u apulune, etearoddi i mangitou nabbaidda suadio'a. 
4Apan apianne wuṛṛu atuli᷊ranne wuassi mangitou lai naali᷊hidda aputta 
ṛoaanna apan tawe gunane. Nia'omante tempone Ruata makkuumannu 
uman-Ne ere buatte niapasingkan-Ne si mangitou wuassu manga nabi-Ne. 
Orassa indi nilumapputte aali᷊ba'ukka suwallatti mangitou. 
5Imbaṛṛangnga mangimanna su manga ali᷊ndongannu, ariete mangantimma 
hawenu. Paatehamma ringannu manga wisaranu salaiwe apan 
maddaringikka udde awingngu sassane. 
6Ana waugu, sutempo ereindi lalo᷊ṛṛon bale᷊ lai uasaseetta; ana'a esakka 
mallobbossa iamangnge, ana wawine lullawangnga inangngene, wuṛṛu 
manambo wawine uatatiakku la'iananne. 
7Arawe i ite mangngantimma MAWU; ringannu napenen pangangimanna i ite 
tuttuṛṛutta Ruatan kite. I Tou sarun maddaringikka aali᷊omanni ite wuṛṛu 
manala᷊matta si ite. 

MAWU nanal᷊amatta 

8Tawe pinangiananne su manga seetti ite lumuassu asasuasan kite. Ana 
waugu salaiwe i ite nanawo, i ite sarun mabbangunna apia. Orassa indi 
uatana'a sulalu᷊mmu ararandumma, arawe MAWU sarun manualaga si ite. 
9I ite narosate su MAWU, ana waugu udde orassa indi i ite ṛinone 
mamendamma asasa'u-Ne. Arawe tate mala᷊nnu lai i Tou sarun manamba'a si 
ite wuṛṛu mangonggollu atatuli᷊dda si ite. i Tou sarun mangapiddi ite 
sumabbangnga watukku asasemakka; i ite sarun maapendamma sassane 
manungku i Tou nanala᷊matta si ite. 

10Dorone seetta mallobbossa si ite ringannu mabbisara, “Suapate MAWU, 
Ruatanu udde?” Arawe orassa indi i mangitou sarun maasilo apa apan 
niola'u MAWU si ite, wuṛṛu i mangitou sarun masili. I ite sarun mabbiala 
manga seetti ite niwaddo wuṛṛu mangke laṛṛindanna ere labbo su lala᷊nna. 
11Ei Yerusalem! Nia'omante tempone i yamiu mabbangunna apia manga 
darandungngu soanu. Su allo udde wageangngu letangngu sarun atambanna 
ahewalle. 
12Manga taumata sarun mabbelengnga ringannu wuassu ala᷊wo'u tampa – 
wuassu Asyur su samba'a ra'i, wuassu Mesir su samba'a timukka, wuṛṛu 
wuassu wageangngu Salu᷊kku Efrat, wuassu samba'an tahalo᷊angnga wuṛṛu 
wuassu manga wowone apan marau. 
13Arawe runia sarun mabbali᷊ lolo᷊kka ana waugu ala᷊le᷊on tumanangnge. 

Aal᷊iomanna sumal᷊ande aakannu MAWU su Israel 

14Oh MAWU, lu'arawe uman-Nu, umatta nipile-Nu. I mangitou uatana'a 
marau su mahurangnge, su pattangngannu leta'a apan masuwukka. Wala'ewe 
i mangitou maasomba anna su wadda'u nannalo᷊n Basan wuṛṛu su Gilead ere 
sutempo dorone. 
15Pa'ola'a ala᷊ṛṛindu'a si yami, oh MAWU, ere buatte niolang-Ngu dorone 
sutempo I'o nangapiddi yami sinumabbangnga wuassu Mesir. 
16Manga walahanna sarun maasilo olangnge udde wuṛṛu mabbali᷊ masili ana 
waugu naatutukke manungku ala᷊wo'u atatohassi mangitou mangke tawe 
apa-apa. I mangitou sarun awuli᷊annu ṛingidda ma'oman sara tawe 
maawisara ara'e maaringikka. 
17I mangitou sarun umomangnga su leta'a ere atoanna. Ringannu matta'utta 
wuṛṛu mangngindo i mangitou sarun sumabbangnga wuassu tanda'a watu 
mangitou, wua'udde rumanta ringa-Nu, oh MAWU Ruatan kami. 
18Tawe Duata waine ere I'o, oh MAWU, apan nangampungnga rosan umatta 
apan nipile-Nu apan lambene. Tawe saran mala᷊nnu-la᷊nnu I'o masa'u; arawe 

mawali᷊a, I'o malu᷊assa mapali᷊atta'u darangngu-Nu apan tawe pattaala᷊nne 
udde. 
19I'o sarun umakkanni yami apia wuṛṛu mangampungnga si yami. Manga 
rosan kami sarun ṛussaan-Nu wuṛṛu iwareta-Nu su wantan tahalo᷊angnga! 
20Su uman-Nu, papapulunni Abraham wuṛṛu Yakub, I'o sarun mapali᷊atta'u 
darangngu-Nu wuṛṛu aakkan-Nu apan tawe pattaala᷊nne udde ere buatte 
nipa're-Nu su ala᷊monan kami tiwatta. 

Nahum 

Nahum 1 

1Eteindi tanatan Duata su ola'u Niniwe. Tanata udde niapasingkatta ringannu 
sondapa apan noinggolla si Nahum, sangkatou nabi apan darantane wuassu 
Elkos. 

Asasa'un MAWU su Niniwe 

2 MAWU Ruata maddiri uatahuanna ro'appa, taumata apan lumawangnga si 
Tou, sarun maasomba ṛuumanna. Ringannu tumaniten nasa'u, i Tou 
nabbali᷊ssa ala᷊le᷊on naungnga si mangitou. 
3Atonna MAWU, mala᷊nnu masa'u; arawe i Tou lembon uataṛṛino na'oman sara 
isai-isai ma'ola'a pasasala᷊ sarun tawe iapaali᷊u-Ne wuassu ṛuumanna. 
Suapa MAWU umattu, isudde lai rumanta tadia; su tanpa ledda-Ne uaṛṛinda, 
isudde awu mabbali᷊ winabbawa. 
4I Tou namansagu tahalo᷊angnga wuṛṛu naapamarane, ala᷊wo'u salu᷊kka 
niapaatti ua'ene. Wowon Karmel wuṛṛu manga wadda'a su Basan nabbali᷊ 
lolo᷊kka wuṛṛu su Libanon tinumolangke ala᷊wo'u wantin bunga. 
5Manga wowone mangngiladda su saruan-Ne; wuṛṛu wuidda lai nabbali᷊ 
niumolokka abbi. Napawe MAWU rumanta, runia mangngiladda, runia wuṛṛu 
anambon tumanangnge mangngindo. 
6Isai wotongnge maataṛṛangnga amungkangngu MAWU masa'u? Taweddu 
maatala᷊ngnga wuassu asasa'u-Ne? I Tou napaasabbangngu asasa'u-Ne apan 
lukkenggamma watu naṛṛimunsa'a wuṛṛu nabbali᷊ awu su saruan-Ne. 
7 MAWU udde mapia, i Tou uasirungnga uman-Ne sutempo i mangitou susa, 
i Tou uariaga taumata apan uasirungnga si Tou. 
8Naali᷊hidda manawangnga wahewalla apan nangelekka, niṛṛimunsang-Nge 
manga seen-Ne. I mangitou apan waṛṛani lumawangnga si Tou 
nipuullu MAWU ringannu papate na'oman sara nate. 

9Ala᷊wo'u hola᷊ga apan a'olaannu ipallawangnga MAWU, udde sarun tawe 
mariaddi. I Tou sarun tawe mabbali᷊ssa ala᷊le᷊on naung-Nge ma'oman sara 
paarua su manga seen-Ne. 
10I'o sarun soṛṛowanna ere laṛṛami apan namarate ere aputta ṛoaanna apan 
uaandongnga. 
11Wuassi'o, ei Niniwe, nirumantate sangkatou apan napenen hola᷊ga lale᷊o. I 
tou manggola᷊ga tadea'u lumawangnga MAWU. 
12Ne unnu MAWU su Israel, uman-Ne, “Salaiwe manga taumatan Asyur udde 
matohassa see manambo reenganne, arawe i mangitou sarun ṛimunsaanna 
see mawuli᷊. Ei walahang-Ku, i Ya'u buatte na'ola'a si yamiu uatataṛṛangnga, 
arawe i Ya'u tate ma'ola'a apia. 
13Orassa indi Ta'u insueanna taṛṛinon Asyur si yamiu, wuṛṛu Ta'u wassutanna 
ṛate apan uaṛṛapussa si yamiu.” 
14Eteindi inappuannu MAWU su ola'u walahannu Asyur, “I mangitou tate 
maasomba pallaṛṛite ipanassu walahanne. Manga paalu᷊anna sassubbanna 
apan sulalu᷊mmu manga kuillu monganne, sarun Ta'u ṛimunsaanna. 
Pallabbingannu walahannu Asyur tantala᷊nna Ta'u sassaddianna, ana waugu 
i mangitou tawe ṛinone wiakka!” 
15Pa'ellege, sangkatou daroloṛṛanna nirumanta niumamattu manga wowone, 
uaapiddu watti'u ala᷊lu᷊assa, watti'u auntunganna. Ei walahannu Yehuda, 
laghua'e allo wahewanu wuṛṛu waeṛṛete paairenu su Ruata. Wanuanu tate 
lai allangannu taumata lale᷊o. I mangitou mangke niṛṛimunsa'a na'oman sara 
nasue. 

Nahum 2 

Ananawon Niniwe 

1Ei Niniwe, paddaringikka! Apan sarun manggohakka si'o nirumantate! 
Riagaite manga tanda'a watu pattillummanna! Lu'arete lalanna! Pandiahite 
mapapangalo. 

(2Atonna, MAWU sarun mapaawelengngu awawantugu Israel, tadea'u 
maola'a ere paarorone, tantalanna taambe nipangaṛṛoannu manga seenne.) 
3Allungngu seetta kalurene maṛṛamutta, wuṛṛu laungnge uasulu᷊ngnga ere 
daṛṛa. Seetta nasaddiate mamangalo. Naali᷊hidda putungnga, atta'u keretane 
lullendappa. Anambon awalo᷊ne sussassolo'a. 
4Su lala᷊nna, manga kereta u'amatta ringannu mali᷊hakka. Su leta'a 
mala᷊la᷊ngnga, i mangitou uaa'enggenna. Aellehanna naali᷊hidda sasolo᷊anna 
apan sussalo᷊i, mattalumma mali᷊hakka naali᷊hidda rallu'a. 
5Manga tembonannu tantara niwagoanna inai; i mangitou mangke masokka 
matara sutempo mammangalo. Nasasaṛṛawutta i mangitou mattuddan 
darandungngu soa, ahidda ipanggohakka ringannu mali᷊hakka. 
6Ngaran ua'e anambon salu᷊kka buatte niwaassa, ne niṛṛumindu'e ahewallu 
wale᷊n araratuanna! 
7Ratu buatte niasametta, manga mangangimbene sussali᷊omanna wuṛṛu 
sussangitta, i mangitou ma'uare ere manua'a addio'a, wuṛṛu mammeppella 
sabba'a ana waugu massusa. 
8Tumana'u Niniwe tinumala᷊ngnga nassali᷊awukka, naali᷊hidda ua'e 
sinumabbangnga wuassu tatandange apan naṛṛa'a. Pia aintuli᷊, “Pattaalla, 
pattaalla!” arawe tadewu pia apan mappulu mabbelengnga. 
9Pangaṛṛote ala᷊wo'u wula᷊wanna wuṛṛu sala᷊'ane! Darotongngu soa indi 
mangke ete nilumbalanna! 
10Niniwe naṛṛimunsa'e, mala᷊nnabba wuṛṛu nalo᷊lo᷊kka. Naungnga nabbali᷊ 
maammi ana waugu matta'utta. Wantiṛṛanna nabbali᷊ lome wuṛṛu 
mangngindo. Ne anambon taumata nabbali᷊ namikkassa mawira-wira. 
11Suapate soa udde orassa indi? Soa apan naali᷊hidda liangnga tampan singa 
massala᷊kka? Tampan manga ana'u singa a'onggola᷊nnu anna, tampa 
pattuddannu singa esakka wuṛṛu singa wawine, tampa apan mala᷊ngnganna 
su manga anangnge? 

12Dorone poiaroddi singa mangngaṛṛatta wiakke, wuṛṛu mammangngassa 
ionggolla su singa wawine wuṛṛu anangnge. I tou namene sala᷊kke ringannu 
hesa'u ṛemessa nireaanne. 
13“I Ya'u indi seennu,” unnu MAWU Apan Lembontaṛṛino. “Manga keretanu 
sarun Ta'u soṛṛowanna abbi. Tantaranu sarun mate sulalu᷊mmu pangallo, 
wuṛṛu i Ya'u sarun manganu ala᷊wo'u saranapa apan buatte nianunu wuassu 
taumata waine. Manga darongngu daroloṛṛannu sarun aringiṛṛanna apia.” 

Nahum 3 

1Nasilakatte soa indi apan napanen awusu wuṛṛu pamamate; napenen 
saranapa niaaṛṛo ara'e niaanu. 
2Paddaringikke sasittan sambokka wuṛṛu hale᷊gekku bola, tingikku 
tatala᷊ngngu awalo᷊ wuṛṛu auntallu kereta. 
3Tantara uasa'e awalo᷊ mammangalo ringannu ikkatta mapia, hale᷊le 
lukkenggamma wuṛṛu sambeangnga sussawallo. Taumata apan nate tawe 
iareengnga, winalu᷊nanni mangitou sangkomboanna, na'oman sara taumata 
mangke mattara. 
4Niniwe sumasandaga apan tantala᷊nna a'onggola᷊nnu ṛuumanna. Araṛṛamage 
mangke maanemma. Manambo walahanna buatte niawono'anne, wuṛṛu 
nisalo᷊'a ringannu wisarane. 
5 MAWU apan Lembontaṛṛino nabbisara, “Ei Niniwe, i'o sarun Ta'u 
sansaranna! Nasanu Ta'u luatanna su saruannu manga walahanna, ma'oman 
sara sangkullu aellehanni mangitou. 
6Ta'u olaanni i'o ere sambau saranapa apan maarantinna, i'o Ta'u waretannu 
sapadda; i'o Ta'u olaanna wabbiallannu taumata. 
7Iapa naasilo si'o sarun mangindaun batanganne wuṛṛu mabbisara, ‘Niniwe 
ete nallambe winalala᷊nne! Isai mappulu massusa ringanni tou? Taweddu 
mappulu mangonggollu ala᷊lu᷊assa si tou.’ ” 

8Ei Niniwe, tawe mariaddi i'o mappianne wuassu Tebe, inangngu soa Mesir? 
Tebe lai addone su winggin salu᷊kka apan naola'a darandungnge. Ore, 
Salu᷊kku Nil udde naola'a tanda'a watune. 
9Tebe uaparenta Sudan wuṛṛu Mesir, wuṛṛu taṛṛinone tawe pattaala᷊nne; Libia 
wuṛṛu Put uddewe hawene. 
10Salaiwe aroddi, tumana'u Tebe niatawanna wuṛṛu niṛṛuwo watukku 
pamamuanganna. Su anambon pappenganne, manga anangnge nipuulla 
na'oman sara nate. Manga tembonanne niṛṛapussu ṛate wuṛṛu nitahia sisai 
apan naasametta. 
11Ei Niniwe, i'o lai sarun mapinsanna ana waugu wu'anna. I'o lai sarun 
mattinsahadda tadea'u maatala᷊ngnga wuassu manga seennu. 
12Ala᷊wo'u tanda'a watunu sarun maola'a ere alu ara apan nabbelle'a wuṛṛu 
nala᷊hate. Napewe alu udde iio'a, manga wuane sarun manawo sulalu᷊mmu 
moṛṛongngu taumata apan mappulu umanna. 
13Manga tantaranu lome ere wawine wuṛṛu wanuanu mangke tawe maalo᷊re 
sumaruanna seetta. Putungnga sarun manoṛṛobba manga sala᷊ba'un ngaranu. 
14Pangabbate ua'e maola'a saddia tantala᷊nna i'o pappangaloanna, wuṛṛu 
panohasse manga tanda'a watunu! Paṛṛindate labbo olaanna tela, wuṛṛu 
riahite mallane! 
15Ala᷊wo'u apa apan a'olaannu, mangke tawe gunane, ana waugu i'o sarun 
masue masoṛṛobba ara'e mate sulalu᷊mmu pangallo. I'o sarun mawuli᷊ ere 
hessin sinuananna apan nitaṛṛangassu saṛṛappalanna. Pallaṛṛitenu 
niatambante anambon ere saṛṛappalanna! 
16Manga mabbawalu᷊ngngu anambone nangillembo wuassu manga 
anumpitanna su langitta! Arawe orassa indi i mangitou nawuli᷊ ere 
saṛṛappalanna apan nani'akka papaidde see tinumalla'a tate asiloanna. 
17Manga tembonanne wuṛṛu mamanaran araratuannu naali᷊hidda 
ammula᷊nnu saṛṛappalanna apan uasirungnga su manga tanda'a watu 

sutempo masunge. Arawe napawe matannallo sinumabbangke, i mangitou 
tinumalla'e nawuli᷊; tawe saran sangkatou apan masingkatta watukku apa i 
mangitou tinumalla'a. 
18Ei ratun wanua Asyur! Manga gubernurenu natete, wuṛṛu manga bupatinu 
niamatiila᷊nte saran mala᷊nnu-la᷊nnu. Tumanangngu nassali᷊awukke su 
panenteanna, wuṛṛu tawe saran sangkatou apan mapangapiddi mangitou 
mapule᷊ apia. 
19Hali᷊sanu sarun tawe aundamanna, wuṛṛu manga lessanu tawe mapia. 
Anambon taumata apan naaringikka watti'u araṛṛimunsangu sarun 
mattalo᷊'appa lulluassa. Ana waugu anambon taumata buatte natataṛṛangnga 
susa ana waugu ala᷊le᷊onu apan tawe panguddusanne udde. 

Habakuk 

Habakuk 1 

1Eteindi tanata apan niapali᷊atta'u MAWU si Nabi Habakuk. 
Habakuk sinumal᷊iomanna su ola'u tawe atatul᷊idda 

2Oh MAWU, maddatingngu tingngera i ya'u ṛinone sumala᷊nde maddorongnga 
aontolla? Tingngera I'o sarun maddaringikka wuṛṛu manala᷊matta si yami 
wuassu pangangallangnga? 
3Anio niwala-Nu i ya'u ma'ellega aroddi anambone ala᷊le᷊o? Ṛatadde I'o 
maataṛṛangnga maasilo aroddi anambone pallala᷊wangnga? Su ala᷊wo'u 
tampa pia araṛṛimunsa'a wuṛṛu araṛṛagissa, pabbawawulo᷊ wuṛṛu pattatiakka. 
4Tita tate daringiṛṛanna wuṛṛu atatuli᷊dda tate iapaamatta. Taumata lale᷊o 
nabbali᷊ naauntunnga wuassu taumata mapia, ne atatuli᷊dda niwale᷊longnga. 

Sasimbakku MAWU 

5Wua'udde MAWU nabbisara su uman-Ne, “Panutukke manga walahanna su 
ali᷊ndongannu, ne i yamiu sarun tumiangnga wuṛṛu iagukke. Ana waugu 
sutempon kamiu i Ya'u sarun ma'ola'a sambau saranapa apan tawe 
pangimananni yamiu amungkangngu tumba'u iwatti'a si yamiu. 
6Walahanna Babel apan dale᷊o wuṛṛu maṛṛagissa udde sarun Ta'u olaanna 
walahanna apan uataṛṛino. I mangitou mabbarissa sumabbangnga wuassu 
wanuane wuṛṛu mamali᷊ntaddu ahewallu runia tadea'u mamaddon manga 
walahanna waine. 
7Su ala᷊wo'u tampa i mangitou mandantan atata'utta; ringannu mawunga i 
mangitou mannola᷊'u anambon tita tabbene'e nasulu᷊ngngu apulun mangitou. 
8Awalo᷊ mallihaṛṛanna wuassu macan tutul, wuṛṛu maṛṛagisanna wuassu 
serigala apan malu᷊nussa. Tantaran awalo᷊nne nirumanta wuassu manga 
wanua marau; i mangitou nirumanta naahili᷊dda asiaṛṛe apan nangapatta 
inanne. 

9Tantarane mammangalo mappaamattu araṛṛagissa, anambon taumata 
matta'utta naasilo darantan mangitou. Tawananni mangitou tawe iareengnga 
anambone. 
10I mangitou mangngalu᷊andaga manga ratu wuṛṛu lullagen manga 
mamanaran araratuanna atanggaṛṛanne. I mangitou mangngadio'a suapan 
tanda'a watu, ana see niombannu leta'a wua'udde niaṛṛo tanda'a watu udde. 
11Ana see ere ali᷊hakku anginna inaite manga tumata apan mangngasakku 
atatohanne sassane udde.” 

Habakuk sinumal᷊ande apia su MAWU 

12 MAWU, ro'en alo᷊monane I'o uddewe Ruata. I'o Ruata'u apan susi wuṛṛu 
saran mala᷊nnu-la᷊nnu. MAWU, Ruata'u wuṛṛu mallalu᷊'adda si ya'u, walahannu 
Babel udde nipile-Ne wuṛṛu niolang-Ngu matohassa ipakkuumanni yami. 
13Arawe ereapa I'o maataṛṛangnga ma'ellega manga taumata lale᷊o apan 
maṛṛagissa udde? Wali᷊newe I'o tumaniten susi ipa'ellega ala᷊le᷊o? Wali᷊newe 
I'o tattaṛṛa muta ma'ellega tawe atatuli᷊dda? Nariaddi, anio I'o sidutu 
mala᷊nnaaba sutempo taumata na'ukkassa niṛṛimunsa'u taumata lale᷊o? 
14Anio taumata sassunnan-Nu ere inassa su tahalo᷊angnga, wuṛṛu ere 
haṛṛammissa apan tawe piaṛṛangnge? 
15Walahannu Babel mannametta manga taumata ringannu pe'ana, ere ola'u i 
mangitou udde inassa. Manga taumata udde niwole᷊ngnga sulalu᷊mmu manga 
soma wuṛṛu walahannu Babel lulluassa ringannu inasaharanni mangitou. 
16Ana see soma udde nionggolli mangitou wuṛṛu niola'a sasamba, ana waugu 
ringannu soma udde i mangitou buatte naasomba wiakka manambo-nambo 
wuṛṛu mabbiakka su lalu᷊manna'a. 
17Tawe mariaddi i mangitou sidutu uasawutta hele᷊lene wuṛṛu mamate 
manga walahanna, ringannu tawe ampungnge? 

Habakuk 2 

Sasimbakku MAWU si Habakuk 

1I ya'u mappulu umawitta su candi pandiagangku, wuṛṛu maṛṛaddo apa apan 
sarun iwalo᷊n MAWU si ya'u, wuṛṛu ereapa sasimbakku MAWU su sala᷊nde'u. 
2 MAWU sinumimbakka si ya'u arendi, “Uitte ringannu matualaga pesangngu 
lete'a maṛṛamu, apa apan Ta'u niapasingkatta si'o tadea'u wotongnge iawasa 
ringannu malu᷊assa. 
3Woṛṛeta'e udde ana waugu orassa indi taambe tempone. Arawe tempone 
udde sarun dumanta, wuṛṛu apa apan Ta'u niapasingkatta si'o mariaddi. 
Salaiwe pemdamanna ta'e mala᷊nnu, arawe paṛṛaddote! Tempo udde sarun 
dumanta wuṛṛu tawe iasoṛṛota. 
4Wuṛṛu paanaungete: Taumata apan dale᷊o tawe masala᷊matta, arawe taumata 
apan tuttuṛṛutta apulun Duata sarun mabbiakka ana waugu tatuṛṛunne su 
Ruata.” 

Wawontoga su taumata apan dal᷊eo 

5Paa'ala udde sidutu mammahia taumata. Taumata wali᷊u udde mawunga 
wuṛṛu sussinggawangnga. Naali᷊hidda papate, i tou lai tawe mawusa; 
walahanna passambau mangke aaṛṛoanne. 
6Arawe sarangkanambone apan niawaddone udde sarun mamasendekka 
wuṛṛu mallobbossa si tou. I mangitou sarun mabbisara, “Niawontohante i'o 
ana waugu mangngombon darotongnga apan wali᷊ne tatahuanannu! Pira 
tempo lai i'o mapaalan batangannu ringannu mammata'u manga taumata pia 
awallassa si'o tadea'u mamaekka awallassi mangitou?” 
7Arawe ringannu tawe niapendamannu, i'o apan buatte namaddon taumata 
waine, sarun mabbalassalai wuṛṛu iwata'a mamaekka wangane. Manga seenu 
sarun dumanta wuṛṛu ma'ola'a si'o matta'utta. I mangitou sarunmangaṛṛo 
darotongngu! 
8I'o buatte nangaṛṛo manambo walahanna, arawe manga walahanna apan 
naala᷊ssangnga sarun mangaṛṛo si'o, ana waugu pamamate apan buatte 

niolangngu, wuṛṛu ana waugu araṛṛagissa apan buatte niolangngu su manga 
wanua, manga soa wuṛṛu tumanangnge. 
9Niawontohante i'o! I'o napaalan amonannu ringannu auntunganna apan 
niasombangannu ringannu araṛṛagissa, tadea'u wale᷊nu sassane 
mala᷊ngnganna wuṛṛu maliu wuassu asasusa wuṛṛu asasilaka. 
10Arawe hola᷊gu udde tumba'u mangapiddu asasili su amonannu. Ringannu 
mangngaṛṛo su manambo walahanna, i'o mandugi watangannu sassane. 
11Ewe'e lai manga watu su darandungnga mangngintuli᷊ mammontoga si'o, 
wuṛṛu manga diṛṛin bale᷊ uuin bisara udde. 
12Niawontohante i'o! I'o napararisikku soa ringannu pinangiananne ala᷊le᷊o 
wuṛṛu namangunna ringannu pamamate. 
13Manga walahanna apan niawaddonu mattinsahadda tawe gunane, ala᷊wo'u 
saranapa apan niapararisikki mangitou nasue niepoddu putungnga. 
Sarangkanambone uddewe apulun MAWU Apan Lembontaṛṛino. 
14Arawe naali᷊hidda tahalo᷊angnga napenen ua'e, aroddi runia lai sarun 
peneannu asingkatta su ola'u MAWU wuṛṛu taṛṛino-Ne. 
15Niawontohante i'o! I'o mallobbossa wuṛṛu mammansili ali᷊ndongannu; i'o 
na'ola'a si mangitou sussansendekka ere taumata wu'anna. 
16Orassa indi nia'omante i'o pansilianna, wuṛṛu wali᷊ne tadea'u aadatanna. 
Aadannu sarun mawalu᷊ mabbali᷊ aalu᷊andaga. MAWU sarun mamatangngu 
ma'inumma wuassu cawanna apan lalo᷊ṛṛoannu ṛuumanna si'o. I'o sarun 
ma'inumma wuṛṛu sumassedekka. 
17I'o mannuwangnga manga aaluanna su mahurangngu Libanon, wuṛṛu 
orassa indi i'o sassane apan sarun tuwanganna. I'o mammate manga 
winatangnge, wuṛṛu orassa indi manga winatangnga mamma'utta si'o. 
Sarangkanambone udde mariaddi ana waugu pamamate wuṛṛu araṛṛagissa 
apan buatte niolangngu su saruannu manga wanua, manga soa wuṛṛu manga 
tumanangnge. 

18-19Niawontohante i'o! I'o mabbisara su alu sampaddi, “Darisikke!” ara'e su 
sambau watu wahewalla, “Pabbangunte!” wotongngewe sambau paalu᷊anna 
mamasingkattu sambau saranapa si'o? Wotongnge mariaddi paalu᷊anna udde 
aoosannu wula᷊wanna wuṛṛu sala᷊'a, arawe i tou tawe niawa. Apa hunane 
paalu᷊anna sassubbanna? Udde tumba'u inolaannu taumata. Apan 
niasombangannu wuassi tou tumba'u awusu. Tawe gunane pangangimannu 
mallala᷊nginnu paalu᷊anna su lanna'u limane, apan tawe maawisara udde. 
20 MAWU udde sulalu᷊mmu Wale᷊n-Ne apan susi; ṛinone anambon taumata su 
runia uma'ukku'u watanganne su saruan-Ne. 

Habakuk 3 

Aal᷊iomanni Habakuk 

1Eteindi aali᷊omanni Nabi Habakuk: 
2I ya'u naaringikka su ola'u inolaan-Nu, ne apendamma mala᷊ngnganna 
namene naungku. Antimanna inolaanna wahewalla udde isule-Nu apia 
wuṛṛu iapali᷊attang-Ngu sutempon kami indi. Ṛinone I'o umakkanni yami 
salaiwe naung-Ngu malo᷊so. 
3I'o Ruata Apan Lembonsusi nirumanta wuassu Teman, I'o nirumanta wuassu 
panenteannu Paran. Langitta aoosannu awawantu-Gu; runia napenen daralo 
Si'o. 
4I'o nirumanta ringannu semakka lullansiangnga, wuassu lima-Nu 
sinumabbangnga semakka lullansiangnga, ete isudde taṛṛino-Nu niwuni-Nu. 
5I'o nandolokku radda'a u'amatta su saruan-Nu wuṛṛu papate uatantalongnga 
su liddu MAWU. 
6Napawe I'o mattaalla, runia umio'a; napawe I'o ma'ellega, manga walahanna 
mangindo. Manga wowone apan mala᷊nnute mangke napapesangnga; manga 
wuidda apan ala᷊nnuanne lai nattingkawawo, ete su manga wuidda udde I'o 
u'amatta ro'en tempo dorone. 



2375 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

7I ya'u naasilo tumana'u Kusyan niarṛṛiaannu atata'utta, wuṛṛu taumatan 
Midian mangngiladda. 
8Oh MAWU, ana wauge ete tahalo᷊angnga I'o nasa'u? Ete manga salu᷊kka apan 
naaola'a Si'o mandona? I'o sinuma'e winabbawa naola'a awalo᷊ wuṛṛu keretan 
pangalo, sutempo uman-Nu nionggola᷊-Nu auntunganna. 
9Darangean-Nu buatte niriahi-Nu, anaan-Nu nasaddiate ipallossa. Ana see 
runia niwaa-Nu naola'a manga salu᷊kka. 
10Naasilo Si'o, manga wowone niumio'a wuassu langitta sinumossokka 
uranna ere nilali᷊nna. Ua'e sulalu᷊mmu lete'a maddallu'a tingikke, luangnge 
wahahewalla wuṛṛu mabbasse. 
11Semakku manga anaan-Nu tuttalla'a mali᷊hakka, sambeang-Ngu 
lullendappa massawallo, ne matannallo wuṛṛu wula᷊nna nattaalle su 
tampane. 
12Ringannu mammasaga I'o mammali᷊ntadu runia; manga walahanna 
ringannu niṛṛinda-Nu ana waugu ala᷊lo᷊son naungnga. 
13I'o inaite niumamatta tadea'u mamallossu uman-Nu wuṛṛu tadea'u 
manala᷊matta ratu apan nipile-Nu. I'o namuulla na'oman sara nanawo 
piaṛṛa'u taumata lale᷊o I'o nanginsue anambon mallala᷊ṛṛenggene. 
14Manga anaan-Nu nallapasa su piaṛṛa'u tantaran seetta sutempo tantarane 
nirumanta ere atohassu anginna ali᷊susu, tadea'u i yami isali᷊awukka. I 
mangitou lullage ringannu lulluassa naali᷊hidda taumata ringannu mala᷊nna-
la᷊nnabba mangngallanga taumata apan asiangnga. 
15Ringannu awalo᷊-Nu I'o maṛṛinda laudda wuṛṛu tahalo᷊angnga apan mawira 
lullupa. 
16Naaringikka udde, naungku mangngiladda wuṛṛu wiwi'u mangngindo. I 
ya'u nabbali᷊ lome tate ikkata, ledda'u mattara, suapa i ya'u umamatta. I ya'u 
sarun maṛṛaddo ringannu matammudda ṛuumannu Ruata su taumata 
mammangalo. 

17Salaiwe alu ara tawe buane, wuṛṛu punnu anggore tawe anggorene, salaiwe 
pangangitingngu zaitun naasomba angngone wuṛṛu hessin gandumma su 
wawaila᷊nna maadio'a naungnga, salaiwe manga domba nate abbi wuṛṛu 
tanda'u winatangnga papaduli᷊ananna tawe loṛṛone, 
18i ya'u sidutu lulluassa, ana waugu I'o MAWU Ruata mananala᷊ma'u. 
19I'o nangonggollu atatohassa si ya'u ere leddan rusa, ledda'u nitohan-Nu. I'o 
mangngehetta si ya'u tadea'u matammudda sutempo umamatta su 
panenteanna. 

  



2377 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

Zefanya 

Zefanya 1 

1Zefanya uddewe ana'i Kusyi. Tala᷊ttaddu pallaṛṛitene wua bowa ire'e eteudde 
Kusyi, Gedalya, Amazia wuṛṛu Ratu Hizkia. Eteindi tanatan MAWU si Zefanya 
sutempo Ratu Yosia ana'i Amon uaparenta su Yehuda. 

Allon pallaṛṛuungngu MAWU 

2 MAWU nabbisara, “I Ya'u sarun manggohakku ala᷊wo'u saranapa su runia: 
3anambon taumata wuṛṛu winatangnga, nasutta manu'u winalanganna wuṛṛu 
inassa. Taumata lale᷊o sarun Ta'u pateanna. Anambon umattu taumata sarun 
insuenanna, tawe saran sangkatou apan Ta'u iwala wiakka. I Ya'u, MAWU, 
buatte nabbisara. 
4I Ya'u sarun makkuumannu tumana'u Yerusalem wuṛṛu ahewallu Yehuda. 
Manga lamben pasasubbanna si Baal sarun Ta'u iapawuli᷊ wuassu manga 
tampa udde. Manga iman apan mangngimbe si Baal sarun timbuli᷊ananna 
atonna-tonna. 
5I Ya'u sarun manahangginna ma'oman sara mawaresi isai-isai apan 
niumawitta su atuppa tadea'u massubba matannallo, wula᷊nna wuṛṛu manga 
anumpitanna. Sarun Ta'u iapaawuli᷊ i mangitou lai apan massubba si Ya'u 
wuṛṛu massalu matuṛṛutta si Ya'u, arawe lai massalu ringannu arannu 
Monganna Milkom. 
6I Ya'u sarun mamate si mangitou apan tawe nirumanta ringang-Ku ara'e 
maddorongnga aehe-U wuṛṛu apan buatte nanantang-Ku wuṛṛu maddirite lai 
tumantalongnga si Ya'u.” 
7Allon MAWU maranite, su allo udde Ruata sarun mamanara; ana waugu 
udde, paatammudde watangannu su sarua-Ne. MAWU uariahite mamate 
uman-Ne ere sasamba aonggolla wuṛṛu i Tou buatte namanggo manga seettu 
Yehuda. 

8“Su allon pamamate udde,” wisaran MAWU, “I Ya'u sarun makkuumannu 
manga tembonanne, manga umbasanna ana'u ratu, wuṛṛu anambon taumata 
apan mappaamattu lala᷊ghun taumata raho. 
9I Ya'u sarun makkuumannu anambon taumata apan mattaṛṛamawu ere 
taumata apan tawe maailala᷊ si Ya'u, wuṛṛu apan nanna'o see mammate 
tadea'u malloṛṛo wale᷊n mawune ringannu manga saranapa apan niaṛṛo.” 
10“Su allo udde,” aroddi wisaran MAWU, “sarun aringiṛṛanna lala᷊llu su 
Ngaran Inassa. Tingikku lalu᷊ai sarun aringiṛṛanna wuassu ampungnga 
wakku, wuṛṛu tingikku ahahohakka wahewalla sarun rumallu'a wuassu 
manga wuidda. 
11Lalluaite wuṛṛu sassangitte sutempo i yamiu maaringikka udde ei tumana'u 
soa su wageangnge wowa, ana waugu anambon mabbawalu᷊'a wuṛṛu manga 
taumata apan mappaawallassu roitta buatte nate nipate! 
12Sutempo udde i Ya'u sarun manganu sasolo᷊anna, wuṛṛu mamarikissa 
Yerusalem. Sarun Ta'u iṛṛuumanna tumanangnge apan uapapadua udde see 
apan mammungan batanganne sassane, wuṛṛu apan maṛṛingidda manungku 
i Ya'u, MAWU tawe mammanara arendi ara'e aroddi. 
13Darotongngi mangitou sarun aṛṛoanna wuṛṛu manga wale᷊n mangitou sarun 
ṛimunsaanna. I mangitou sarun mapararisikku wale᷊n, arawe tawe matana'a. 
I mangitou sarun mabbaillu anggore arawe tawe ma'inumma ua'en anggore.” 
14Allon pallaṛṛuungngu MAWU maranite, ore, marani-ranite, manungku 
sarun dumanta ringannu mali᷊hakka. Allo udde napenen atataddu'a, na'oman 
sara manga tantara apan atohasanne lai sarun sumali᷊omanna ana waugu 
niasueannu ṛingidda! 
15Allo udde allon asasa'u, asasahadda wuṛṛu asasusa, allon ahahokka wuṛṛu 
araṛṛimunsa'a, allon ararandumma wuṛṛu mala᷊bbukka, allo apan 
marandumma wuṛṛu pia ṛawu'a. 

16Su alo᷊'engngu allo udde aringiṛṛanne tingikku trompetta wuṛṛu hahoressan 
pangalo wuassu manga atumannaṛṛanne apan mammangalo manga soa pia 
tanda'a watune wuṛṛu manga candi matanggakka. 
17 MAWU nabbisara, “I Ya'u sarun mandantan manambo asasilaka su umattu 
taumata, na'oman sara i mangitou sarun uasasaṛṛipo ere taumata wuta. I 
mangitou sarun ma'ola'a rosa si Ya'u, wuṛṛu orassa indi daṛṛan mangitou. 
Sarun mabboso ere ua'e, wuṛṛu manga winalu᷊nanni mangitou sarun 
mawukku'a su leta'a.” 
18Su allo apan maata'utta udde MAWU sarun mapali᷊atta'u asasa'u-Ne, ne 
anambon wula᷊wanna wuṛṛu sala᷊'an mangitou tawe maasala᷊matta si 
mangitou. Ahewallu runia sarun maṛṛimunsa'a abbi soṛṛowannu putungngu 
asasa'u-Ne. Ringannu tawe niaṛṛangngo i Tou sarun manawutta anambon 
niawa su runia indi. 

Zefanya 2 

Aahe tadea'u manantangngu rosa 

1Ei walahanna apan tawe masili, panutukke 
2tatala᷊nna i yamiu taambe tinumolangnga wuṛṛu maṛṛangu ere bunga! 
Awalu᷊te tantala᷊nna taambe nirumanta allo asasa'un MAWU, wuṛṛu i yamiu 
aṛṛiaannu asasa'un MAWU apan lukkenggamma udde. 
3Pabbelengke ringannu MAWU, ei anambon taumata apan naungnge manawo 
su wanua indi, wuṛṛu anambon taumata apan tuttuṛṛutta manga parenta-Ne. 
Pammanarete tumuṛṛuttu apulun MAWU, wuṛṛu paawawoa'e watangannu su 
saruan-Ne. Isai masingkatta i yamiu sarun mali᷊u wuassu pallaṛṛuumanna su 
allo MAWU mapali᷊atta'u asasa'u-Ne. 

Wawontoga su manga walahanna uaal᷊indongannu Israel 

4Su soa Gaza tawe saran sangkatou apan sarun iapaasala᷊matta. Askelon 
sarun mala᷊nnabba tawe mamanuane. Tumana'u Asdod sarun limbuaṛṛanna 

sulalu᷊mmu sambau pangalo ipamaṛṛindu'a su allattune see tumana'u Ekron 
irolokka iapasali᷊u wuassu soan mangitou. 
5Niawontohante i yamiu, ei taumatan Filistin, walahanna apan uatana'a su 
alo᷊'engngu apanne. MAWU buatte nanantunnu ṛuumanna si'o. I tou sarun 
mamate si yamiu, tawe saran sangkatou wuassi yamiu apan maatala᷊ngnga. 
6Wageangngu letangngu maranin tahalo᷊angnga mabbali᷊ wadda'u nannalo᷊; 
manga rasannu mallalu᷊'adda winatangnga wuṛṛu manga tanda'u domba 
sarun olaanna isudde. 
7Tumana'u Yehuda tawe maala᷊ssangnga, sarun mamanua su wageangngu 
letangngu udde. I mangitou sarun mamaduli᷊ winatangnga su leta'a udde, 
wuṛṛu napane ṛabbite i mangitou sarun matiilla su manga wale᷊n taumatan 
Askelon. Ana waugu MAWU, Ruatan mangitou sarun mandiaga si mangitou 
apia wuṛṛu ma'ola'a si mangitou sulalu᷊manna'a apia. 
8 MAWU Apan Lembontaṛṛino nabbisara, “I Ya'u buatte naaringikka manga 
wlahannu Moab wuṛṛu Amon mallobbossa wuṛṛu mangngalu᷊andaga uma-U. 
I mangitou mattali᷊moṛṛongana naudde manganu leta'u uma-U. 
9Ringannu arang-Ku apan wiakka, Ruatan balahannu Israel, i Ya'u sarun 
manahangginna ma'oman sara mawaresi Moab wuṛṛu Amon ere lai Sodom 
wuṛṛu Gomora. Manga wanua udde sarun mapenen manga paṛṛihin asimma 
wuṛṛu manga tuidda tate maṛṛa'a apan tinumuwo su ṛapusi'a ṛoaanna. 
Lamben uma-U apan naala᷊ssangnga sarun mangaṛṛo tumanangnge, wuṛṛu 
manganu leta'i mangitou.” 
10Etearoddi tumana'u Moab wuṛṛu Amon sarun iṛṛuumanna ana waugu 
awawunga wuṛṛu atatanggakki mangitou, wuṛṛu lai i mangitou buatte 
nallobbossa umattu MAWU Apan Lembontaṛṛino. 
11MAWU sarun ma'ola'a si mangitou matta'utta. I tou sarun makkimunsa'a 
manga monganna su runia. Wua'udde anambon walahanna mattaṛṛamawu 
su MAWU, sambau-sambau su wanuane sassane. 

12See lai tumana'u Sudan sarun aṛṛiannu ṛuumanna pateanna 
ṛattangannu MAWU. 
13Wua'udde MAWU sarun mappaattu taṛṛino-Ne ipakkimunsa'a Asyur. Soa 
Niniwe sarun olaanna mala᷊nnabba wuṛṛu wadda'a apan lolo᷊kka. 
14Isudde ammula᷊nnu winatangnga wuṛṛu ala᷊wo'u hatin binatangnga 
papaduli᷊ananna sarun massala᷊kka su manga tuidda udde wuṛṛu mangintuli᷊ 
wuassu manga jandela. Manu'a gagak sarun umu'u wuassu saruannu manga 
ngara. Alu cemara su manga wale᷊n soa udde sarun masue sassawutanna. 
15Ete udde apan sarun mariaddi su soa apan lullala'a udde wuṛṛu massunna 
watanganne mala᷊ngnganne su runia. Ala᷊nnabbawe eteapa wageangngu 
leta'a udde, taweddu uatana'a tumba'u manga winatangngu ahuranganna 
apan massala᷊kka isudde! Suapan taumata apan sumabbi su soa udde sarun 
ṛuminddu'a wuṛṛu maapendamma atata'utta. 

Zefanya 3 

Yerusalem niṛṛuumanna wuṛṛu niapasal᷊amatta 

1Niawontohante Yerusalem, soa mala᷊wangnga apan apulune 
mammangalo MAWU wuṛṛu mangngallanga tumanangnge sassane! 
2Nasilakate soa apan maddiri manengkamma pananaungnga wuassu MAWU, 
wuṛṛu tawe lai maddaringikka manga tataggu-Ne, apan tawe manantillu 
ola'u pabbiaṛṛanne su MAWU, wuṛṛu tawe maiontolla si Tou! 
3Manga tembonannu soa udde naali᷊hidda singa apan mammasingnga. Manga 
mallaṛṛuungnge naali᷊hidda manga serigala malu᷊nussa; i mangitou tumaniten 
bali᷊u na'oman sara duṛṛi sampaddi lai tadewu itantangnga tiṛṛabbine. 
4Manga nabine tawe apendamma mandiaga wuṛṛu tawe apangimananna; 
manga iman mandale᷊o apa apan niṛṛae su MAWU wuṛṛu mammale᷊longngu 
manga titan Duata ipaddea'a auntunganni mangitou sassane. 
5Arawe MAWU ta'e su soa udde; i Tou sidutu ma'ola'a apapia wuṛṛu taweddu 
massala᷊. Suapan marua allo i Tou sarun mangonggollu atatuli᷊dda su uman-

Ne. Arawe, taumata apan tawe maaillala᷊ atatuli᷊dda su soa udde sidutu 
ma'ola'a ala᷊le᷊o ringannu tawe masili. 
6 MAWU nabbisara, “I Ya'u buatte napaawuli᷊n anambon balahanna; manga 
soan mangitou Ta'u niṛṛimunsa'a, wuṛṛu manga darandungnga see manga 
candin mangitou Ta'u niola'a manga tuidda. Manga soan mangitou mala᷊nna-
la᷊nnabba taweddu uatana'a wuṛṛu manga lala᷊nne mala᷊nnabba. 
7I Ya'u maṛṛingidda, ‘Orassa indi uma-U sarun mangaddatta si Ya'u wuṛṛu 
maddaringikka ala᷊wo'u tatagu-U. I mangitou sarun mannaungnga ala᷊ṛṛa'a 
apan Ta'u nionggolla si mangitou.’ Arawe wutte'e, i mangitou lembon 
maṛṛimadda lai ma'ola'a ala᷊le᷊o wuassu paarorone. 
8Arawe paatehamma! Paṛṛaddote allone i Ya'u dumarisikka maola'a 
mangangalaene. Ana waugu buatte Ta'u niṛṛawessa tadea'u mangammullu 
manga walahanna wuṛṛu manga araratuanna ipangema'u asasa'u-U si 
mangitou. Ahewallu runia sarun masue soṛṛowannu putungngu asasa'u-U. 
9Arawe wua'udde i Ya'u sarun mamalu᷊ naungngu manga walahanna udde, 
na'oman sara i mangitou tumba'u u'ali᷊omanna si Ya'u, wuṛṛu tawe su manga 
monganna waine. Manga walahanna udde sarangkanambone sarun 
tumuṛṛutta si Ya'u. 
10Ewe'e lai wuassu Sudan apan marau, uma-U apan nassali᷊awukka udde 
sarun dumanta wuṛṛu mangongollu sasamba si Ya'u. 
11Sutempo udde, ei uma-U, i yamiu ariete paasili lai ana waugu buatte 
nilumawangnga si Ya'u. I Ya'u sarun mallimbuakka suapan taumata 
mawunga wuṛṛu matanggakka, wuṛṛu i yamiu tate lumawangnga apia si Ya'u 
su wui-U apan susi. 
12Poiaroddi sarun Ta'u iwala mamanua sambau walahanna apan naungnge 
mawawo, apan mangngasakku tulu᷊ngang-Ku. I mangitou wotongnge 
matana'a poiaroddi. 
13Taumatan Israel apan ta'e nallambe, tate ma'ola'a ala᷊le᷊o apia su taumata 
waine; i mangitou tate mangawusu apia wuṛṛu tate lai mallinga. I mangitou 

sarun mabbiakka su lalu᷊manna'a wuṛṛu mala᷊ngnganna, wuṛṛu tate 
maapendamma atata'utta su anambon taumata waine.” 

Aantarin lal᷊uassa 

14Ei Israel, paggiote wuṛṛu pangantarite! Ei Yerusalem, lalluasse ringannu 
ahewallu naungnga! 
15Ana waugu MAWU nangillolo᷊te makkuumanni yamiu; i Tou buatte 
nallimbuakka ala᷊wo'u seennu. I yamiu lalu᷊'arannu ratun Israel, Mawunu 
sassane. Orassa indi i yamiu ariete mata'utta apia. 
16Sarun a'omanna tempone manga taumata sarun mabbisara sali᷊mmurine, 
“Ei Yerusalem, ariete paata'utta wuṛṛu maaddio'a naungngu. 
17I yamiu lalu᷊'arannu MAWU Ruatannu apan matohassa. I yamiu 
naauntungnga ana waugu taṛṛino-Ne. MAWU lullassa wuṛṛu lullala'a ana 
waugu i yamiu, sulalu᷊mmu darangngu-Ne i yamiu mabbiakka wakku. Ana 
waugu i yamiu, i Tou mangngantari lulluassa. 
18Naali᷊hidda taumata apan tantala᷊nna maandeangnga.” Unnu MAWU, 
“Asasilaka apan maṛṛia'a si yamiu Ta'u iapaarau. Paasiangngu buatte Ta'u 
nipapassa. 
19Tempone sarun dumanta manga allangngu Ta'u ṛimunsaanna, wuṛṛu 
taumata peṛṛo Ta'u iapasala᷊matta; anambon taumata niwuangnga Ta'u 
ehetanna mapule᷊. Aalu᷊andagi mangitou Ta'u walu᷊anna mabbali aaddata; 
suapan tampa, ewe'e lai su ahewallu runia, i mangitou sarun wantuhanna 
wuṛṛu raloanna. 
20Tempone sarun dumanta, tumanangngu apan uasali᷊awukka Ta'u ehetanna 
mapule᷊. I yamiu Ta'u olaanna tumelengnga su ahewallu runia, wuṛṛu 
lalu᷊manna'a sarun Ta'u iapaawelengnga apia.” MAWU buatte nabbisara. 

Hagai 

Hagai 1 

Parentan MAWU tadea'u mamangunna apia Wal᷊e MAWU 

1Su tonna aruane i Ratu Darius uaparenta su Persia, su allo paarorone wula᷊na 
iaannumme, MAWU nabbisara ringannu nappaatti Nabi Hagai. 
Tanatan MAWU udde iwuna'a si Zerubabel ana'i Sealtiel, gubernuren Yehuda, 
wuṛṛu su Imam Bahewa Yosua ana'i Yozadak. 
2 MAWU Apan Lembontaṛṛino nabbisara si Hagai, “Walahanna indi 
mabbisara manungku taambe tempone ipamangunna apia Wale᷊-U.” 
3Wua'udde ringannu nappaatti Nabi Hagai, MAWU nabbisara su uman-Ne, 
4“Ei uma-Ku, apa temponate i yamiu matana'a sulalu᷊mmu wale᷊n apan 
matohassa wuṛṛu ma'uatta, ewe'e Wale᷊-U ta'e ere manga tuidda? 
5Annama'e, panutukka olangngu! 
6I yamiu buatte nangasi'u manambo wualanna, arawe pangitingannu addio'a. 
I yamiu pia anna, arawe tawe mattiudda ipallaidda tiannu. I yamiu 
uatahuanna anggore, arawe tawe maawusaingnga naungngu. I yamiu 
uatahuanna laubba, arawe tawe mapanali᷊hangnga waddangngu. Wuṛṛu 
lala᷊ntakka apan nitarimmatu manga lale᷊bbone tawe mattiudda ipanampa'a 
pabbiaṛṛanni mangitou. 
7Taambe maatutukka lai i yamiu, anio olangnge udde mariaddi? 
8Orassa indi, saate watukku manga wuidda pangala᷊ppa alu, wua'udde ola'e 
Wale᷊-U; ne i Ya'u sarun maapendamma ala᷊lu᷊assa wuṛṛu i Ya'u sarun 
subbanna apia ringannu olangnge apan suṛṛinone. Annama'e, panutukka 
olangngu! 
9I yamiu mangngantimma wuan pangitinganna apan nangillembo, wutte'e 
apan niasombanganni yamiu tumba'u addio'a atonna; i yamiu nangapidda 
mapule᷊, arawe wuan pangitingannu udde Ta'u nitiuppa, na'oman sara nasue 
niapiddu anginna. Anio Ta'u niola'a udde? Sasimbakke eteudde; Ana waugu 

Wale᷊-U ta'e ere manga tuidda, arawe i yamiu sarangkanambone maṛṛimadda 
mabbangunna wale᷊nu sambau-sambau. 
10Ana waugu udde uranna mangke tawe mangansalla na'oman sara tawe 
sasuanna apan wotongnge maatuwo. 
11I Ya'u buatte nandantan paddissa su leta'a wuṛṛu manga wuidda, su manga 
wawaila᷊nnu gandumma wuṛṛu manga wawaila᷊nnu anggore see su manga 
wawaila᷊nnu zaitun, wuṛṛu su manga sasuanna su leta'a indi, ewe'e lai su 
taumata wuṛṛu winatangnga see ala᷊wo'u pinitanna apan a'olaanni yamiu.” 

Umattu Israel tinumuṛṛutta parentan MAWU 

12Wua'udde Zerubabel wuṛṛu Yosua see anambon umattu Israel buatte 
nabbelengnga wuassu pamamuanganna su Babel, tinumuṛṛutta manga 
wisaran Hagai, daroloṛṛannu MAWU udde. I mangitou tinumuṛṛuttaapa apan 
buatte niparentan MAWU si mangitou, ana waugu matta'uttu MAWU. 
13Wua'udde Hagai namasingkatta su tumanangnge 
tanatan MAWU manungku MAWU buatte naddiandi sarun mallu'adda si 
mangitou. 
14Etearoddi MAWU nangalo᷊ren naungngu Gubernure Zerubabel, Imam 
Bahewa Yosua see anambon taumata apan buatte nabbelengnga wuassu 
pamamuanganna, tadea'u i mangitou sarangkanambone mammanara 
mabbangunna Wale᷊n MAWU Apan Lembontaṛṛino, Ruatan mangitou. 
15I mangitou nanattakke mammanara su allo ruan pulo᷊ appatta, wula᷊nna 
aiannumme sulalu᷊mmu tonna aruane sutempo i Ratu Darius uaparenta. 

Hagai 2 

Awawantugu Wal᷊e MAWU apan wakku 

1Su allo ruan pulo᷊ assa, wula᷊nna appitune sulalu᷊mmu tonna udde 
lai, MAWU nabbisara apia ringannu nappaatti Hagai. 
2MAWU nandolokki Hagai mabbisara si Gubernure Zerubabel, Imam Bahewa 
Yosua, see tumanangnge iapapasingkattu tanata indi, 



2386 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

3“Apa pia suwallatti yamiu apan ta'e maanaungnga aroddi awantuge Wale᷊-
U indi dorone? Orassa indi ereapa olangnge, tumuṛṛuttu addapannu? 
Wali᷊newe mangke tawe maalu᷊assa naungnga? 
4Arawe, arie maadio'a naungngu, ei i yamiu sarangkanambone! Sassute 
manara udde, ana waugu i Ya'u sidutu massumbala si yamiu. 
5Sutempo i yamiu sinumabbangnga wuassu Mesir, i Ya'u buatte naddiandi 
manungku sidutu sarun mallu'adda si yamiu. Wuṛṛu orassa indi lai i Ya'u ta'e 
ualu᷊'adda si yamiu. Nariaddi i yamiu ariete suminggawangnga. 
6Sulalu᷊mmu tempo apan mali᷊hakka i Ya'u sarun mangio'u langitta wuṛṛu 
runia, ammaranne wuṛṛu tahalo᷊angnga. 
7Anambon walahanna sarun Ta'u pata'utanna wuṛṛu darotongngi mangitou 
sarun iapidda inawarendi, na'oman sara Wale᷊-U mapenen paa'alan mangitou. 
8Ala᷊wo'u wula᷊wanna wuṛṛu sala᷊'a su runia indi udde pussa'a-Ku. 
9Wale᷊-U apan wakku sarun mappianna wuassu paarorone, wuṛṛu isindi i Ya'u 
sarun mangonggollu paddarame wuṛṛu lalu᷊manna'a su walahang-
Ku.” MAWU Apan Lembontaṛṛino buatte nabbisara. 

Nabi Hagai nabbaidda ringannu manga imam 

10Su allo ruan pulo᷊ appatta wula᷊nna assione sulalu᷊mmu tonna aruane 
sutempo i Ratu Darius uaparenta, MAWU Apan Lembontaṛṛino nabbisara apia 
si Nabi Hagai. 
11Wisara-Ne, “Paddorongke inaapuannu manga imam su ola'u hatto indi: 
12Unnu wisara pia taumata nanganu ṛemessa sanduru wuassu sasamba apan 
nionggolla su MAWU, ana see niapidde napule᷊ sulalu᷊mmu lappin jubane, 
wuṛṛu wua'udde ringannu jubane i tou nangeṛṛetta roti ara'e pabbawiakka 
waine, ara'e anggore, ara'e lanan zaitun, ara'e ala᷊wo'u anna, apa 
sarangkanambone udde mabbali᷊ susi lai?” Sutempo i Hagai nangapiddu 
aiwalo᷊ udde, manga imam sinumimbakka, “Tawe.” 

13Wua'udde Hagai naiwalo᷊ apia, “Unnu wisara pia taumata apan nabbali᷊ 
narosa ana waugu i tou nangeṛṛetta winalu᷊nanna, wua'udde i tou nangeṛṛetta 
lai suwallattu sambau anna udde, apa anna udde mabbali᷊ marosa lai?” 
Manga imam sinumimbakka, “Ore, udde atonna!” 
14Wua'udde Hagai nabbisara apia, “MAWU nabbisara manungku atoranna 
udde iapaamatta lai su taumatan Israel su wanua indi su ala᷊wo'u saranapa 
apan a'olaanni mangitou. Nariaddi, apa apan nionggolli mangitou sassamba 
su mezbah indi addewe rosa.” 

MAWU naddiandin al᷊aman-Ne 

15 MAWU nabbisara, “Annama'o, panutukka apa apan nariaddi tantala᷊nna 
taambe allo indi, eteudde tantala᷊nna Wale᷊-U indi taambe niola'a apia! 
Ereapa olangnge sutempo udde? 
16I yamiu inaite na'ellega ombon gandumma wuṛṛu massunna sarun 
maasomba 200 su kilone gandumma, arawe wutte'e tumba'u pia 100 su 
kilone. I yamiu inai mangabba 100 su literene anggore wuassu wowongngu 
anggore, arawe pia tumba'u 40 su literene. 
17I Ya'u buatte nanossokku anginna wuṛṛu urana watu ipakkimunsa'a ala᷊wo'u 
wuan wawaila᷊nnu, arawe i yamiu maddiri lai mabbelengnga ringang-Ku. 
18Su allo indi, allo aruan palo᷊ appatta wulanna assione, rapappaku Wale᷊-U 
masue itaingnga! Panutukke apa apan sarun mariaddi manattakka orassa 
indi. 
19Salaiwe tate ganduma apan natantangnga, wuṛṛu punnu anggore, punnu 
ara, punnu delima wuṛṛu punnu zaitun taambe nabbua, arawe manattakka 
orassa indi i Ya'u sarun mangala᷊matta si yamiu!” 

Paairen MAWU si Zerubabel 

20Su allo udde lai, eteudde allo ruan pulo᷊ appatta wula᷊nna 
assione, MAWU nangonggollu tanata apan aruane si Hagai, 
21tadea'u iapasingkatta si Gubernure Zerubabel. Unnu MAWU, “Tate mala᷊nnu 
lai langitta wuṛṛu runia sarun Ta'u iio'a, 

22manga araratuanna Ta'u iapaṛṛa'a wuṛṛu taṛṛinon mangitou Ta'u 
ṛinumsaanna. Manga karetan pangalo ringannu mangangapidde sarun Ta'u 
iwali᷊nsuangnga; anambon awalo᷊ sarun nate wuṛṛu manga sumasa'ene sarun 
mapapate. 
23Su allo udde i'o Zerubabel, allang-Ku, sarun Ta'u itenega mamarenta 
ringannu arang-Ku. Ana waugu ete i'o apan buatte Ta'u nipile.” MAWU Apan 
Lembontaṛṛino buatte nabbisara. 

Zakaria 

Zakaria 1 

MAWU namaggo uman-Ne mabbelengnga apia ringanni Tou 

1Su wula᷊nna aualu᷊ne sulalu᷊mmu tonna aruane sutempo i Ratu Darius 
uaparenta Persia, MAWU namasingkattu tanata indi si ya'u, Nabi Zakaria 
ana'i Berekhya wuṛṛu pulunni Ido. 
2MAWU namarenta si ya'u tadea'u mabbisara arendi su uman-Ne, “Sutempo 
nanangkali᷊u i Ya'u, MAWU Apan Lembontaṛṛino, tumaniten nasa'u su 
iupungngu ala᷊monanu. 
3Arawe orassa indi i Ya'u mabbisara si'o: Pabbelengke ringang-Ku, ne i Ya'u 
lai sarun mabbelengnga ringannu. 
4Ariewe ere iupungngu ala᷊monanu. Sutempon dorone manga nabi 
mammasingkattu tanata-U si mangitou tadea'u i mangitou tate lai ma'ola'a 
ala᷊le᷊o wuṛṛu ma'ola'a rosa. Arawe i mangitou tawe maddaringikka wuṛṛu 
maddiri tumuṛṛutta si Ya'u. 
5Suapate iupungngu ala᷊monanu wuṛṛu manga nabi udde orassa indi? I 
mangitou tate baddi'a. 
6Ringannu nappaattu manga nabi manga allang-Ku udde, i Ya'u 
namasingkattu manga parenta wuṛṛu manga tataggu su iupungngu 
ala᷊monanu. Arawe i mangitou tawe maddaringikka na'oman sara i mangitou 
ṛinone mamasanna pangillule᷊anne. Wua'udde i mangitou sinumassilla wuṛṛu 
nanga'u manungku i Ya'u, MAWU Apan Lembontaṛṛino, buatte nakkuumanni 
mangitou uasulu᷊ngngu pasasala᷊ mangitou, wuṛṛu uasulu᷊ngngu apa apan 
buatte nitantung-Ku.” 

Sondappu nabi su ola'u manga piran bau awal᷊o 

7Su allo duan pulo᷊ appatta wula᷊nna Syebat, eteudde wula᷊nna mapulo᷊ dua, 
sulalu᷊mmu tonna aruane sutempo i Ratu Darius 
uaparenta, MAWU namasingkattu tanata-Ne si ya'u. Sulalu᷊mmu sambau 
sondappa sutempo ṛabbi, 

8i ya'u naasilo mala'ekattu MAWU uasa'e sambau awalo᷊ maṛṛamu. I Tou 
nattaalla su sambau wawalanne suwallattu manga punnu alu murad. Su 
liudde uarisikka lai manga pira awalo᷊ waine, piaddu maṛṛamu, maramu 
jambu wuṛṛu mawira. 
9I ya'u naiwalo᷊ si tou, “Tuangnga, apa atappasanne anambon awalo᷊ indi?” I 
Tou sinumimbakka, “Sarun ta'u iapali᷊atta'a atappasanne si'o. 
10I mangitou nirolokku MAWU iapaparikissa runia.” 
11Anambon awalo᷊ udde nangalae su mala'ekatta, “I yami buatte 
namali᷊ntaddu ahewallu runia, inauranna runia indi mala᷊nnabba wuṛṛu 
matammudda.” 
12Wua'udde mala'ekatta udde nabbisara, “MAWU Apan Lembontaṛṛino, pitun 
pulo᷊ su tonnane ala᷊nnune I'o nasa'u su Yerusalem wuṛṛu su manga soa su 
Yehuda. Maddatingngu tingngera I'o sidutu massa'u wuṛṛu tawe 
mangampungnga si mangitou?” 
13 MAWU sinumimbakka mala'ekatta udde ringannu manga wisara ipalluassa, 
14wuṛṛu mala'ekatta udde nandolo'u mamasingkattu apa apan 
niwisaran MAWU Apan Lembontaṛṛino, “I Ya'u lembon mandangngu wuṛṛu 
ma'ellega soa Yerusalem, soa apan susi. 
15Arawe i Ya'u tuminiten massa'u su manga walahanna apan uapendamma 
mala᷊nnabba wuṛṛu matammudda. Ana waugu sutempo i Ya'u naṛṛaddannu 
asasa'u-U su uma-U, manga walahanna udde mannamba asasusan uma-U. 
16Orassa indi i Ya'u mabbelengke su Yerusalem tadea'u mangonggollu 
pangangampunga su soa udde. Wale᷊-U sarun iapararisikka apia wuṛṛu soan 
Yerusalem sarun isule᷊ apia.” 
17Mala'ekatta udde nandolo'u mamasingkattu tanata indi lai, “MAWU Apan 
Lembontaṛṛino naddiandi manungku manga soa-Ne sarun mabbali᷊ su 
lalu᷊manna'a apia wuṛṛu manungku paasa lai i Tou sarun mantulu᷊ngngu 
Yerusalem wuṛṛu manga'u maola'a pussa'a-Ne sassane.” 

Sondappa su ola'u manga tatandu'a 

18Sulalu᷊mmu sondappa apan baine, i ya'u naasilo appata tatandu'u sapi. 
19I ya'u naiwalo᷊ su mala'ekatta apan buatte nabbisara si ya'u, “Apa 
atappasannu manga tatandu'a udde?” I Tou sinumimbakka, “Manga 
tatandu'a uddewe waneṛṛan manga araratuanna matohassa apan 
nanali᷊awukku tumana'u Yehuda, Israel wuṛṛu Yerusalem.” 
20Wua'udde MAWU namasilo si ya'u siri appata taumata taṛṛa sassalla ara'e 
ipu apan uaapiddu darupa. 
21I ya'u naiwalo᷊, “Apa pandumanne darantan mangitou?” I Tou 
sinumimbakka, “Tadea'u ipamata'utta wuṛṛu ipamali᷊nsuangngu manga 
walahanna apan buatte nakkimunsa'a Yehuda see nanali᷊awukku 
tumanangnge.” 

Zakaria 2 

Sondappa su ola'u tal᷊i auukka 

1Sulalu᷊mmu sondappa manansunna i ya'u naasilo sangkatou esakka apan 
uaagassa tali᷊ auukka. 
2I ya'u niawalo᷊, “Inai watukkuapa?” “Inai manguukka Yerusalem,” 
sasimbakke, “i ya'u mappulu maasingkatta pira alo᷊'engnge wuṛṛu ala᷊lakku 
soa udde.” 
3Wua'udde i ya'u naasilo mala'ekkatta apan buatte nabbisara si ya'u udde, 
inumamatta, wuṛṛu sangkatou mala'ekatta waine naisasombane. 
4Mala'ekatta paarorone nabbisara su mala'ekatta aruane, “Roote paali᷊hakka 
ringannu umbasanna udde, wuṛṛu walo᷊a'a si tou manungku Yerusalem sarun 
masaddattu taumata wuṛṛu winatangnga papaduli᷊ananna na'oman sara tawe 
mariaddi olaanna darandungnga ipamaliwutta. 
5MAWU buatte naddiandi manungku i Tou sassane sarun maola'a 
darandungnga putungnga apan uapali᷊wutta soa udde tadea'u mallu'adda 

wuṛṛu i Tou sarun matana'a poiaroddi sulalu᷊mmu ala᷊wo'u taṛṛino wuṛṛu 
awawantu-Ne.” 

Manga taumata niwuangnga niwagoanna mapul᷊e 

6-7 MAWU nabbisara su uman-Ne, “I Ya'u buatte nanali᷊awukki yamiu su 
ala᷊wo'u pappi'uanne. Arawe orassa indi ei manga taumata niwuangnga, 
tala᷊ngke wuassu Babel wuṛṛu pabbelengke su Yerusalem. 
8Isai apan mamangalo si yamiu, namangalo tatuno naungku.” 
Ne MAWU Apan Lembontaṛṛino nandalo'u mamasingkattu tanata indi su 
manga walahanna apan buatte nangaṛṛo uman-Ne, 
9“MAWU sassane sarun mando'appa si yamiu! Wuṛṛu i yamiu sarun 
pangaṛṛoannu manga allangngu dorone. Amungkangngu olangnge udde 
mariaddi, i yamiu sarun maasingkatta manungku MAWU Apan 
Lembontaṛṛino buatte nandolo'u.” 
10 MAWU nabbisara, “Pangantarite ringannu lullala'a ei tumana'u Yerusalem! 
I ya'u sarun matana'a su pattangngannu!” 
11Sutempo udde manambo walahanna sarun dumanta 
ringannu MAWU tadea'u maola'a uman-Ne. I Tou sarun matana'a suwallatti 
yamiu, wuṛṛu i yamiu sarun maasingkatta manungku MAWU buatte 
nandolo'u ringanni yamiu. 
12Paassa lai Yehuda sarun maola'a pussa'a MAWU apan apianne su letang-Ne 
apan susi, wuṛṛu Yerusalem sarun maola'a soa apan lembon arangnguan-Ne. 
13Paala᷊nnabbe i yamiu sarangkanambone su saruannu MAWU! Ana waugu i 
Tou buatte nanantangngu tampa wawanuan-Ne su surga. 

Zakaria 3 

Sodappa su ola'u Imam Bahewa 

1Sulalu᷊mmu sondappa apan baine lai, MAWU namasilo si ya'u Imam Bahewa 
Yosua tantala᷊nna uarisikka su saruannu mala'ekattu MAWU. Su sandiṛṛanni 
Yosua, uarisikka Setanna apan nariahite mangansilla si tou. 

2Mala'ekattu MAWU nabbisara su Setanna, 
“Antimanna MAWU makkuumannu ei Setanna! Antimanna MAWU apan 
marangngu Yerusalem makkuumannu. Taumata indi naali᷊hidda anutungnga 
apan niabutta wuassu ṛenggammu putungnga.” 
3Yosua uarisikka isudde ualu᷊ṛṛen laubba nallalu᷊huranna atonna. 
4Ne mala'ekatta udde nabbisarate su manga mangangimbe su surga, 
“Rammea'e laubba nallalu᷊huranna apan ualu᷊ṛṛe su taumata indi.” Wuṛṛu si 
Yosua i tou nabbisara, “Rosanu buatte ta'u niramme, i'o ta'u onggola᷊nnu 
laubba wakku.” 
5Ne i tou lai namarentate mangangimbene mama'issu paparongnga apan 
baresi su puan Yosua. I mangitou tinumuṛṛutta wuṛṛu wua'udde i mangitou 
nalluṛṛen laubba waku udde si tou ringannu rariagannu maa'ekattu MAWU. 
6Wua'udde mala'ekatta udde namasingkattu wisara MAWU si Yosua, 
7“Amungkangngu i'o tumuṛṛutta manga tita-U wuṛṛu mappaamattu manga 
manara apan Ta'u nionggolla si'o, ne sarangkalo᷊'engnge i'o wotongnge 
mabbali piaṛṛa'a sulalu᷊mmu Wale᷊-U wuṛṛu mammaresi rallakke. I Ya'u sarun 
maddaringikka manga aali᷊omannu, ere lai i Ya'u maddaringikka aali᷊omannu 
mala'ekatta apan uatana'u marani-Ku. 
8Paddaringikke ei Imam Bahewa Yosua, wuṛṛu lai i yamiu manga imam apan 
naola'a ringanne, i yamiu sarangkanambone uddewe waneṛṛa tempo 
addantane apan mapia. Sutempo udde i Ya'u sarun mandolokku allang-Ku 
apan isassago ‘Sambau Solla’. 
9Ta'u niaddo su saruanni Yosua sambau watu uataṛṛawu'u pitu apan sarun 
Ta'u uitanna ringannu manga woṛṛeta. Sulalu᷊mmu allo massallo sarun Ta'u 
iramme rosa wuassu wanua indi. 
10Napawe allo udde nia'omante, suapan taumata sarun mannote 
ali᷊ndonganne tadea'u rumanta wuṛṛu mamendamma paddarame wuṛṛu 

atatammudda su pattangngannu manga wawaila᷊nnu anggore wuṛṛu manga 
punnu alu ara.” 

Zakaria 4 

Sondappa su ola'a leddan sol᷊o 

1Mala'ekatta apan nabbisara si ya'u udde nirumanta apia wuṛṛu namu'o si 
ya'u ere namu'o taumata mattiilla. 
2“Apa apan niasiloannu?” aiwalo᷊ne. “Sambau leddan solo᷊ wuassu 
wula᷊wanna,” sasimba'u. “Su pentakke ali᷊u rosone pia tampan lanane, wuṛṛu 
uapali᷊wutta pia pitu solo᷊, apan sambau-sambau uatahuanna pitu tampan 
nanali᷊ ara'e sumbune. 
3Su samba'a aiṛṛi wuṛṛu aikkatannu leddan solo᷊ udde pia duang kalu punnu 
zaitun.” 
4Wua'udde i ya'u niawalo᷊ su mala'ekatta udde, “Apa apan ipappandummu 
waneṛṛa manga saranapa udde, Tuangnga?” 
5“I'o wagga?” aiwalo᷊ne si ya'u. “Wagga Tuangnga,” sasimba'u. 
10bMala'ekatta udde nabbisara si ya'u, “Solo᷊ pitu eteudde pitu 
mata MAWU apan apan uataṛṛapa ahewallu runia.” 
11Wua'udde i ya'u naiwalo᷊ apia si tou, “Apa atappasanne darua punnu alu 
zaitun su aikkatanna wuṛṛu su aiṛṛin leddan solo᷊ udde? 
12Apa lai atappasannu darua rannan zaitun su sandiṛṛanu darua salo᷊ssoge 
ara'e pipa wula᷊wannu apan mapa'elekku lanan zaitun udde?” 
13Sasimbakke si ya'u, “I'o wagga?” “Wagga Tuangnga,” sasimba'u. 
14Ne i tou sinumimbakka, “Udde eteudde darua taumata apan buatte 
nipilen MAWU uli᷊lin pati'uppa wuṛṛu nipile tadea'u mangimbe si Tou.” 

Paairen MAWU si Zerubabel 

6Mala'ekatta udde nandalo'u mamasingkatta si Zerubabel tanata MAWU indi, 
“Wali᷊ne ringannu atatohassu tantara wuṛṛu wali᷊ne lai ringannu atatohannu 
sassane i'o sarun maauntunga, ewe'e ringannu Ghaṛṛaho-U. 
7Alanganna ere ahewallu wowone lai sarun mairu wuassu saruannu. I'o sarun 
mabbangunna apia Wale᷊-U, wuṛṛu sutempo i'o mangaddon batu paarorone 
su tempane, manga taumata sarun mabbisara ‘Aṛṛamagawe eteapa! ’ ” 
8Ana see nirumantate lai tanata apan baine wuassu MAWU. 
9Wisara-Ne, “I Zerubabel buatte nangaddon rapappakku Wale᷊-U, wuṛṛu i tou 
sarun manginsue ahewallu wale᷊n udde. Napawe udde mariaddi, uma-U 
sarun maasingkatta manungku ete i Ya'u apan nandolokku Zakaria ringanni 
mangitou. 
10aPiaddu mangngalu᷊andaga ariaddianna indi. Arawe i mangitou sarun 
maasilo si Zerubabel manassukku manara pandararisikku Wale᷊-U, wuṛṛu i 
mangitou sarun lumuassa.” 

Zakaria 5 

Sondappa su ola'u wuke lal᷊ul᷊unanna apan tinumalla'a 

1I ya'u nanutukka apia, wuṛṛu paassa indi i ya'u naasilo sambau wuke 
lalu᷊lu᷊nanna tinumalla'a watukku winalanganna. 
2Mala'ekatta naiwalo᷊ apa apan niasiloangku. Sasimba'u, “Sambau wuke 
lalu᷊lu᷊nanna tinumalla'a watukku winalanganna. Alo᷊'engnge si'o metere 
wuṛṛu ala᷊lakke appatta setenga metere.” 
3Wua'udde i tou nabbisara si ya'u, “Su wuke lalu᷊lu᷊nanna udde uawoṛṛetta 
wawontoga su ahewallu wanua indi. Su ula᷊ppane paarorone uawoṛṛetta 
manungku suapan taṛṛa ta'o sarun iapasabbangnga wuassu wanua indi. 
Wuṛṛu su sangkulappa waine uawoṛṛetta manungku suapan taumata apan 
massalu awusu lai sarun iapasabbangnga. 
4MAWU Apan Lembontaṛṛino nabbisara manungku wawontoga udde sarun 
iamang-Nge suwale᷊n taumata taṛṛa ta'o wuṛṛu wale᷊n taumata massalu 

awusu. Manga wale᷊ udde sidutu sarun aṛṛinoannu wawontoga udde 
maddatingngu mabbali᷊ manga winala᷊lanna.” 

Sondappa su ola'u wawine sulal᷊ummu sal᷊angka 

5Mala'ekatta sinumabbangnga apia wuṛṛu nabbisara, “Pa'ellege! Piaddu lai 
apan nirumanta!” 
6“Apa udde?” aiwalo᷊'u. Sasimbakke, “Sambau salangka. Uddewe waneṛṛan 
paddarosa wuassu ahewallu wanua indi.” 
7Sala᷊ngka udde pia laluubbe wuassu tima. Tantala᷊nna ta'u tattutuṛṛanna, 
laluubbe udde nawengketta wuṛṛu inauranna sulalu᷊mmu sala᷊ngka udde 
ua'ianna sangkatou wawine. 
8Mala'ekatta udde nabbisara, “Wawine indi eteudde waneṛṛan ala᷊le᷊o.” Ana 
see wawine udde nitaddilla apia sulalu᷊mmu sala᷊ngka wuṛṛu niluuwannu 
sala᷊ngka udde. 
9I ya'u naningngara wuṛṛu naasilo darua wawine tuttalla'a watukku 
ringangku. Itarua pia papaidde apan matohassa ere papaiddu waṛṛoa. 
Sala᷊ngka tanginna nianun tarua see niapiddi tarua timulla'a. 
10I ya'u naiwalo᷊ su mala'ekatta udde, “Watukkuapa itarua nangapiddu 
sala᷊ngka udde?” 
11Sasimbakke, “Watukku Babel, poiaroddi itarua sarun mapararisikku kuilli 
tarua. Napawe kuilla udde nasuete, sala᷊ngka udde sarun iaddo isudde tadea'u 
sassubbanna.” 

Zakaria 6 

Sondappa su ola'u appatta keretan pangalo 

1I ya'u naasomba sondappa apan baine. Paassa indi i ya'u naasilo appattu 
wua keretan pangalo sinumabbangnga wuassu wallattu darua wowone 
witu'a. 
2Manga kereta udde wawole᷊ngannu passampare awalo᷊, apan paarorone 
awalo᷊ maṛṛamu, wuṛṛu aruane awalo᷊ ma'itumma, 

3iapa atallune awalo᷊ mawira wuṛṛu iapa aippanne woṛṛenganna. 
4I ya'u naiwalo᷊ su mala'ekatta udde, “Tuangnga, apa atappasanne manga 
keretan pangalo indi?” 
5I tou sinumimbakka, “I mangitou inai umamatta watukku appatta lala᷊nna 
napawe buatte sinumaruanna MAWU uli᷊lim pati'uppa. 
6Keretan pangalo apan wawole᷊ngannu awalo᷊ ma'itumma inai watukku Babel 
su sawannakka. Awalo᷊ mawira watukku waṛṛatta wuṛṛu awalo᷊ boṛṛenganna 
mattudda watukku araratuanna su timukka.” 
7Napawe awalo᷊ boṛṛenganna udde sinumabbangnga, i mangitou aellehanna 
tate masabbare inai mamarikissa runia. Mala'ekatta udde nabbisara, “Roote 
pamarikissa runia!” Wua'udde i mangitou inaite. 
8Wua'udde mala'ekatta udde nabbisara si ya'u, “Awalo᷊ apan inai watukku 
Babel udde buatte napa'ompo'u asasa'u MAWU.” 

Parenta tadea'u Yosua luṛṛeannu Mahkota 

9 MAWU nangonggollu tanata indi si ya'u. 
10Wisara-Ne, “Anute sasamba apan nionggolli Heldai, i Tobia wuṛṛu i 
Yedaya, eteudde manga taumata apan wakkute nawelengnga wuassu 
pamamuanganna su Babel. Apire'e inawarendi sasamba mangitou udde su 
wale᷊n Yosia ana'i Zefanya. 
11Wuassu wula᷊wanna wuṛṛu sala᷊'a aonggolli mangitou udde, pa'ola'e sambau 
mahkota wuṛṛu luṛṛea'e su pua Imam Bahewa Yosua ana'i Yozadak. 
12Walo᷊a'a si tou manungku i Ya'u MAWU Apan Lembontaṛṛino nabbisara, 
‘Taumata apan isassaggo Sambau Solla, sarun maauntungnga su tampa i tou 
i tou uatana'a wuṛṛu i tou sarun mapararisikku apia Wale᷊n MAWU. 
13Ete i tou apan mapararisikku Wale᷊-U wuṛṛu manengkamma aaddatta ere 
sangkatou ratu, wuṛṛu i tou sarun mamarenta tumanangnge. sangkatou 
imam sarun mallali᷊ma si tou wuṛṛu i mangitou sarun mammanara suadio'a 
ringannu uaaukka.’ 

14Mahkota udde sahipunanna su Wale᷊-U tadea'u ipannaungnga si Heldai, si 
Tobia, wuṛṛu si Yosia. 
15Manga taumata sarun dumanta wuassu tampa apan marau wuṛṛu 
mantulu᷊ngnga mapararisikku Wale᷊-U. Napawe wale᷊n udde nasuete, i 
mangitou sarun maasingkatta manungku i Ya'u MAWU Apan Lembontaṛṛino 
nandolokku ringanni mangitou. Sarangkanambone udde sarun mariaddi 
amungkangngu i mangitou atonna-tonna tuttuṛṛutta manga parenta-
U, MAWU Ruata Mangitou.” 

Zakaria 7 

MAWU mapaasal᷊an puasa tawe tutune 

1Su allo aiappanne wula᷊nna Kislew, eteudde wula᷊nna assione, sulalu᷊mmu 
tonna aiappanne i Ratu Darius uaparenta, MAWU nangonggollu tanata apia 
si ya'u. 
2Tumana'u Betel buatte nandolokki Serezer wuṛṛu i Regem-Melekh see 
manga mallala᷊ṛṛenggene inai watukku Wale᷊n Apan Leembontaṛṛino tadea'u 
maddorongnga ala᷊man-Ne. 
3I mangitou lai nirolokka niapaiwalo᷊ su manga imam wuṛṛu manga nabi, 
arendi, “Ta'e lai ṛinone i yamiu lumuain ahahohakku Wale᷊n MAWU ringannu 
mappuasa suapan bula᷊nna ali᷊mane ere buatte niola'i yami manga pira tonna 
ala᷊annune?” 
4Eteindi tanatan MAWU apan nirumanta ringangku. 
5Wisara-Ne, “Walo᷊a'e su anambon tumana'u wanua indi wuṛṛu su manga 
imam, manungku puassa wuṛṛu lalu᷊ai apan niola'i mangitou su wula᷊nna 
ali᷊mane wuṛṛu appitune ala᷊nnune pitun polo᷊ su tonnane indi wali᷊newe 
aaddatta si Ya'u. 
6Wuṛṛu lai sutempo i mangitou u'anna ma'inumma, i mangitou maddea'a 
haussannu watanganni mangitou sassane.” 

7Eteudde apan niwalo᷊n MAWU wuassu manga nabi sutempo nali᷊u sutempo 
Yerusalem ta'e atatanaanna wuṛṛu tumanangnge su lalu᷊manna'a. Sutempo 
udde taumata wali᷊ne tumba'u uatana'a su manga ampungnga maranin soa 
arawe lai su wageangngu timukka wuṛṛu su wawala᷊nnu manga wuidda su 
samba'an baṛṛetta. 

Pananalare pangillul᷊eanne niwuangnga 

8 MAWU Apan Lembontaṛṛino nangonggollu tanata indi si ya'u, 
9“Manga pira tonna nali᷊u i Ya'u nangonggollu manga parenta indi su uma-
Ku, ‘I yamiu ṛinone mabbiakka su atatuli᷊dda, paa'akkanna wuṛṛu 
masaṛṛionto'a su sansulu᷊ngngu. 
10Imbaṛṛangnga mangallangnga manga wawine walu᷊, ala᷊ṛṛana'a asisin 
timpalu᷊ssa, manga taumata raho apan namanua su pattangnganni yamiu, 
ara'e isai-sai apan sulalu᷊mmu awussa. Wuṛṛu imbaṛṛangnga lai manggolagu 
ala᷊le᷊o su saruannu sansulu᷊ngu.’ 
11Arawe uma-U puane maattikka wuṛṛu mangke maddiri maddaringikka; i 
mangitou mannapingnga tali᷊nga mangitou ana see tawe maaringikka. 
12I mangitou mangngattikku naungngi mangitou na'oman sara ere aattikku 
watu. I Ya'u tumaniten nasa'u ana waugu i mangitou tawe tumuṛṛutta manga 
ala᷊ṛṛa'a apan buatte Ta'u nionggolla si mangitou wuassu manga nabi apan 
paarorone. 
13I Ya'u tawe sumimbakka aali᷊omanni mangitou, ana waugu i mangitou lai 
tawe maddaringikka sutempo i Ya'u mabbisara. 
14Naali᷊hidda tandi'a, i Ya'u nanahangginna si mangitou na'oman sara i 
mangitou niwata'a mamanua su manga wanua waine. Leta'a apan 
masuwukka indi nabbali᷊te mala᷊nnabba tawe tumatanangnge wuṛṛu 
lolo᷊kka.” 

Zakaria 8 

MAWU naddiandi sarun mabbangunna apia Yerusalem 

1 MAWU Apan Lembontaṛṛino nangonggollu tanata indi si ya'u, 
2“I Ya'u mangke mappulu atonna mantulu᷊ngngu Yerusalem ana waugu i Ya'u 
lembon u'akkannu tumanangnge, wuṛṛu ana waugu darangngu-Ku udde, 
naung-Ku malo᷊so su manga seettu soa udde. 
3I Ya'u sarun mabbelengnga su Yerusalem, soa-Ku apan susi udde. Yerusalem 
sarun tumelengnga sambau soa apan satia, wuṛṛu wuiddu MAWU Apan 
Lembontaṛṛino sarun isaggo Wuidda susi. 
4Su lete'a mala᷊langngu soan Yerusalem, sarun uma'ianna lai manga tete 
wuṛṛu manga nene apan tumaniten timmade na'oman sara ṛinone umamatta 
ringannu ta'inna. 
5Manga lala᷊na su soa sarun mapene apia ringannu ala᷊ṛṛana'a apan 
mannalangnga. 
6Olangnge udde aellehanna ere ola'u tawe masutta su ṛingirannu manga 
taumata apan ta'e mabbiakka wuassu walahanna indi, arawe udde atonna si 
Ya'u. 
7I Ya'u sarun manala᷊matta uma-Ku wuassu manga wanua sutampa i 
mangitou niṛṛootta, 
8wuṛṛu mangapiddi mangitou mabbelengnga wuassu ra'i wuṛṛu wuassu 
waṛṛatta, ma'oman sara i mangitou matana'a su Yerusalem apia. I mangitou 
sarun mabbali᷊ uma-U wuṛṛu i Ya'u Ruatan mangitou. I Ya'u sarun mamarenta 
si mangitou ringannu satia wuṛṛu atatuli᷊dda.” 
9 MAWU nabbisara su uman-Ne, “Paatohasse naungngu! Orassa indi i yamiu 
ma'aringikka manga wisara apan buatte niwisara lai manga nabi sutempo 
rapappakke niaddo, ipabbangunna apia Wale᷊-U. 
10Tantala᷊nna taambe tempo udde taweddu wotongnge maasewa ikkattu 
taumata ara'e winatangnga, wuṛṛu taweddu apan maapendamma 
matammudda wuassu seetta. I ya'u buatte napawawulo᷊n sangkatou ringannu 
waine. 

11Arawe orassa indi manga taumata apan ta'e wiakka wuassu walahanna indi 
Ta'u olaanna uapapaṛṛala ere dorone. 
12I mangitou sarun mangasi'u wualanna ringannu paddarame. Manga punnu 
anggori mangitou sarun mabbua, leta'a sarun mangonggollu hessine, wuṛṛu 
uranna sarun mangansalla ringannu manambo-nambo. Ala᷊wo'u ala᷊matta 
Ta'u iionggolla su manga taumata apan ta'e wiakka wuassu walahanna indi. 
13Ei tumana'u Yehuda wuṛṛu Israel! Sutempo nanangkali᷊u, amungkangngu 
manga taumata raho uawawontoga, i mangitou mabbisara, ‘Antimanna 
asasilaka apan naṛṛia'a su Yehuda wuṛṛu Israel maṛṛia'a si'o lai!’ Arawe i Ya'u 
sarun manala᷊matta si yamiu, ma'oman sara manga taumata raho udde sarun 
mabbisara rundussa i mangitou, ‘Antimanna ala᷊matta apan nonto'a su 
Yehuda wuṛṛu Israel, umonto'a lai su watangannu!’ Ana waugu udde 
paatohasse naungu wuṛṛu arie paata'utta!” 
14 MAWU Apan Lembontaṛṛino nabbisara, “Sutempo iupungngu ala᷊monanu 
naaola'a a si Ya'u nasa'u, i Ya'u nakkawessa tadea'u makkuumanni mangitou 
ringannu maṛṛagissa. I Ya'u sarun tawe mamalu᷊ putusang-Ku udde, ewe'e 
mangke mapaamatta. 
15Arawe orassa indi i Ya'u mangala᷊matte tumana'u Yerusalem wuṛṛu 
tumana'u Yehuda. Nariaddi, ariete pa'ata'utta. 
16Eteindi manga parenta apan rinone olaanni yamiu: Amungkangngu 
mabbisara, pabbisarate ringannu atonna su sansulu᷊ngngu. Pangonggollennu 
pallaṛṛuungnga apan matuli᷊dda wuṛṛu mangngapiddu paddarame. 
17Imbaṛṛangnga manggola᷊gu ala᷊le᷊o su saruannu sansulu᷊ngngu. 
Imbaṛṛangnga massalu awusu. I ya'u maddantinnu wawahia wuṛṛu pallali᷊nga 
see lai araṛṛagissa.” 
18 MAWU apan Lembontaṛṛino nangonggollu tanata indi si ya'u hunan uman-
Ne, 
19“Puasa apan a'olaanna su wula᷊nna aippanne, ali᷊mane, appitune, wuṛṛu 
appulo᷊ne sarun maola'a manga ramea apan napenen ala᷊lu᷊assa wuṛṛu 

lalu᷊manna'a su tumana'u Yehuda. Pandangngute atatuli᷊dda wuṛṛu 
paddarame!” 
20 MAWU Apan Lembontaṛṛino nabbisara, “Tempone sarun a'omanna 
tumana'a wuassu anambon soa sarun dumanta su Yerusalem. 
21Tumana'a wuassu soa apan sambau mabbisara singana'a waine, “Wette i 
ite inaite massubba MAWU Apan Lembontaṛṛino wuṛṛu sumalande ala᷊man-
Ne. Tantalongke si yami!” 
22Ana see manambo taumata wuṛṛu manambo walahanna apan 
mangkatohassa sarun dumanta su Yerusalem massubba si Ya'u MAWU Apan 
Lembontaṛṛino wuṛṛu sumala᷊nde ala᷊ma-U. 
23Su manga allo udde siri mapulo᷊ taumata raho sarun dumanta ringannu 
sangkatou taumatan Yahudi wuṛṛu mabbisara, ‘I yami mappulu 
maauntunnga ere i yamiu; ana waugu i yami naaringikka manungku Ruata 
nangala᷊matta si yamiu.’ ” MAWU Apan Lembontaṛṛino buatte nabbisara. 

Zakaria 9 

Pallaṛṛuungnga su manga araratuanna uaal᷊indongannu Israel 

1Eteindi tanatan MAWU. I Tou buatte nakkawessa makkuumannu wanua 
Hadrakh wuṛṛu soan Damsyik. Wali᷊ne tumba'u manga ṛuangannu Israel, 
arawe lai inangngu soa Siria uddewe pussa'an MAWU. 
2Hamat apan uasasara ringannu Hadrakh udde tatahuanan-Ne, aroddi lai 
manga soan Tirus wuṛṛu Sidon ringannu ala᷊wo'u asingkattu tumanangnge. 
3Tirus buatte napararisikku manga tanda batun mangitou wuṛṛu nangombon 
manambo atonna wula᷊wanna wuṛṛu sala᷊'a na'oman sara naola'a ere saranapa 
wiasa ere anne wuṛṛu labbo su lallanna. 
4Arawe MAWU sarun ma'ola'a si mangitou asiangnga. Anambon pa'a'alan soa 
udde sarun irammen MAWU su tahalo᷊angnga wuṛṛu soa udde sassane sarun 
masue soṛṛowannu putungnga. 

5Soa Askelon wuṛṛu Gaza sarun maasilo si Tou wuṛṛu mabbali᷊ mata'utta. 
Ekron sarun maasilo si Tou lai wuṛṛu sarun awuli᷊annu ala᷊wo'u 
pangangantimme. Gaza sarun awuli᷊annu ratunne, wuṛṛu Askelon sarun 
mabbali᷊ mala᷊nnabba tawe tumatanangnge. 
6Asdod sarun atanaannu manga taumata wuassu walahanna 
uala᷊lo᷊'a. MAWU nabbisara, “Taumatan Filistin apan mawunga udde sarun 
Ta'u ṛaddaanna. 
7I mangitou tate lai uminassa ṛemessa apan ta'e pia daṛṛane ara'e anna waine 
apan ipappalli. Anambon taumata apan natantangnga sarun maola'a uma-U 
wuṛṛu olaanna sambau wageangngu ṛuangannu Yehuda. Ekron sarun 
maola'a reengannu uma-U, ere taumatan Yebus sutempon dorone. 
8I Ya'u sarun mandiaga leta-U wuṛṛu mannala᷊re ammula᷊nnu tantara raho 
apan sumabbi umamatta isudde. I Ya'u tate lai mamala mangangallangnga 
mandale᷊o uma-U. Ana waugu asasusan mangitou buatte Ta'u niasiloanna.” 

Ratu apan sarun dumanta 

9Ei tumana'u Sion, lalluasse! Ei tumana'u Yerusalem, paggiote! Pa'ellege! 
Rutunu nirumanta ringannu auntunganna! I tou ratu matuli᷊dda apan 
uaapiddu asasala᷊matta. Arawe ringannu napenen asasaṛṛionto'u naungnga i 
tou nirumanta uasa'e keledai, sambau keledai saṛṛen tumuwo. 
10 MAWU nabbisara, “Manga keretan pangalo wuassu Efraim sarun Ta'u 
iramme, anambon awalo᷊ su Yerusalem sarun Ta'u iapaawuli᷊ wuṛṛu ala᷊wo'u 
anaanna sarun Ta'u ṛimunsaanna. Ratunu sarun umali᷊atan paddarame su 
manga walahanna. Wuassu tahalo᷊angnga watukku tahalo᷊angnga i Tou 
uataṛṛino, wuassu Salu᷊kku Efrat maddatingngu pentakku runia.” 

Pangangapia ola'u umattu Ruata 

11 MAWU nabbisara su uman-Ne, “Ringannu paaire apan Ta'u niola'a si 
yamiu, paaire apan nitialanu daṛṛan sasamba, sarun Ta'u ipallossa 
tumanangngu apan uatataṛṛangnga sulalu᷊mmu pamamuanganna naali᷊hidda 
taumata apan uataṛṛo sulalu᷊mmu paṛṛihi mamara. 

12Pabbelengke ei manga taumata apan niwuangnga, orassa indi i yamiu 
uatahuanna antimma. Pabbelengke watukku tampa passirungannu, i Ya'u 
sidutu mangala᷊matta si yamiu. Paddaringikke: Paarua lipanne i Ya'u 
mangala᷊matta si yamiu ana waugu ala᷊wo'u asasusa apan buatte 
niapendamanni yamiu. 
13Yehuda sarun Ta'u ipaatta maola'a anaannu atumannaṛṛanne, wuṛṛu Israel 
maola'a anaanna apan nasaddiate ipiti'a. Tumana'u Sion Ta'u ipaatta maola'a 
halele; ringannu hale᷊le udde manga taumatan Yunani sarun Ta'u 
pangaloanna.” 
14 MAWU sarun maipasilon batangan-Ne su uman-Ne, naali᷊hidda sawallo 
manga anaan-Ne nipiti'a. MAWU Apan Atanggaṛṛanne sarun maniuppa 
trompetta tatiala mamangalote see inaite umamatta sulalu᷊mmu tandi'a 
wuassu timukka. 
15Uman-Ne sarun onggolan-Ne passirunganna, ma'oman sara ala᷊wo'u seetta 
wotongnge iawaddo. Naali᷊hidda hahuressan taumata wu'anna, etearoddi 
hahuressan mangitou sulalu᷊mmu pangalo. Naali᷊hidda daṛṛan sasamba apan 
nilali᷊nna su wowon mezbah, aroddi lai daṛṛan seetti mangitou nabboso. 
16Napawe allo nia'omante, MAWU sarun manala᷊matta uman-Ne, naali᷊hidda 
mallalu᷊'adda manala᷊matta dombane wuassu asasilaka. I mangitou sarun 
lumansiangnga su leta'u MAWU, naali᷊hidda permata mahkota apan 
sussale᷊ndappa. 
17Apiawe eteapa leta'u MAWU sali᷊mmurine, tumaniten mapia wuṛṛu 
aṛṛamage! Isudde anggore wuṛṛu gandumma tinumuwo masuwukka, 
naaola'a umbasanna maṛṛuala a'atambanna atohanne. 

Zakaria 10 

MAWU naddiandi sarun manal᷊amatta uman-Ne 

1Napawe tempon manontongnga rumantate, paddorongke uranna su MAWU. 
Ne MAWU sarun mangammullu winabbawa ma'itumma, wuṛṛu manosokku 

urana masassaga ma'oman sara manga wawaila᷊nna mabbali᷊ mangelomma 
mapia su anambon taumata. 
2Manga taumata apan maddorongnga tantatiro su manga paalu᷊anna wuṛṛu 
manga manani'atta, arawe manga sasimbakka apan niasombanganni 
mangitou uddewe awusu wuṛṛu mangke tawe loṛṛone. Piaddu mannala᷊'an 
bali᷊awa,arawe tatala᷊'an mangitou tumba'u mangali᷊wun kamiu, wuṛṛu 
lalu᷊assa apan nionggolle tawe pangaratianne. Ana waugu udde tumanangnge 
nassali᷊awukka ere domba. I mangitou massusa ana waugu tawe piaṛṛangnge. 
3 MAWU nabbisara, “I Ya'u nasa'u atonna su tembonanne uaparenta uma-U, 
wuṛṛu i mangitou Ta'u iṛṛuumanna. Arawe tumana'u Yehuda uddewe pussa'a-
U, wuṛṛu i Ya'u, MAWU Apan Lembontaṛṛio sarun mamaduli᷊ si mangitou. I 
mangitou sarun Ta'u olaanna awalo᷊n pangalo apan matohassa si Ya'u. 
4Wuassu wallatti mangitou sarun Ta'u pileanna tembonanne, piaṛṛa'a, wuṛṛu 
panglima tantara apan sarun mamarenta uma-U.” 
5Tumana'u Yehuda sarun maauntungnga ere manga atumannaṛṛane apan 
maṛṛinda seetta ere labbo su lala᷊nna. I mangitou mattinsahadda ana waugu 
i Ya'u, MAWU massumbala si mangitou, wuṛṛu tantaran seetta apan uasa'e 
awalo᷊ sarangkanambone sarun iawaddon mangitou. 
6“Tumana'u Yehuda sarun Ta'u tohasanna, umattu Israel sarun Ta'u 
iapaasala᷊matta. Ta'u iapidda i mangitou mabbelengnga watukku wanuane 
ana waugu i Ya'u marangngu si mangitou. I mangitou sarun Ta'u olaanna ere 
walahanna apan tawe Ta'u niawusuanna. Ete i Ya'u MAWU Ruata mangitou, 
ala᷊wo'u rosane sarun Ta'u ellehanna apia. 
7Umattu Israel naali᷊hidda atumannaṛṛane apan matohassa, naali᷊hidda 
taumata apan na'inumma anggore, i mangitou lulluassa. Papapulunni 
mangitou wuassu tempo maddatingngu tempo sarun tawe maabuli᷊n 
auntunganna indi apan Ta'u nionggolla. I mangitou sarun lumala'a ana 
waugu inolaang-Ku si mangitou. 

8Uma-U sarun Ta'u waggoanna wuṛṛu iammulla mabbali᷊ sambau. I mangitou 
Ta'u ipallossa wuṛṛu anambon Ta'u olaanna dorone. 
9Salaiwe i mangitou Ta'u isali᷊awukka su pattangngannu manga walahanna, 
i mangitou sidutu uanaungnga si Ya'u poiaroddi. I mangitou sarun 
masala᷊matta, aroddi lai ala᷊ṛṛaanangnge wuṛṛu sarun mapule᷊ suadio'a 
watukku wanuane. 
10Wuassu Mesir wuṛṛu Asyur, i mangitou sarun Ta'u iapaapule᷊. Su wanuane 
sassane i mangitou sarun Ta'u iapaatana'a. Ta'u niapidda i mangitou watukku 
Gilead wuṛṛu lai Libanon, Ma'oman sara ahewallu wanua mapenen 
mangitou. 
11Napawe i mangitou tumumbe tahalo᷊angngu asasusa, i Ya'u, MAWU sarun 
mamuulla manga lua'a; ne ṛanassu Salu᷊kku Nil mabbali mamara-mara. 
Walahannu Asyur apan mawunga sarun iapawawo, wuṛṛu Mesir apan 
matohassa sarun iapawuli᷊ taṛṛinone. 
12I Ya'u sarun manohassa uma-U, i mangitou sarun matuṛṛutta wuṛṛu 
mattaṛṛamawu si Ya'u. I Ya'u, MAWU, buatte nabbisara.” 

Zakaria 11 

Ananowo manga tembonnanne apan maṛṛagissa 

1Ei Libanon, wu'ate manga ngaranu, tadea'u putungnga manoṛṛobba manga 
alu arasi yamiu! 
2Ei punnu daru, lalluaite, ana waugu naṛṛaate manga punnu alu cemara, 
manga aaluanna apan matohassa nawansalle. Ei manga aaluanna masallakka 
su Basan, lalluaite. Ana waugu manga mahurangnge mala᷊langnga buatte 
niwabbassa mala᷊ukka. 
3Paddaringikke lalu᷊ai manga tembonanne nawuli᷊te awawantugi mangitou! 
Paddaringikke wawassingngu manga singa su mahurangnge; ana waugu 
nahohakke atatanaanni mangitou su alo᷊'engngu Salu᷊kku Yordan. 

Ruang katou mallal᷊u'udda 

4 MAWU Ruata nabbiara si ya'u, “I'o pattingkaola'e ere mallalu᷊'adda apan 
uataṛṛapa domba apan sarun ṛatanna. 
5Manga mamamalline mammate manga domba udde ringannu tawe 
naasomba ṛuumanna. I mangitou apan mabbalu'u ṛemessu manga domba 
udde mabbisara, ‘Dalo su MAWU! Orassa indi niatambante paa'alan kite!’ 
Manga mallalu᷊'udda udde tawe maapendamma umakkanna su manga domba 
papaduli᷊ananni mangitou. 
6I Ya'u maddirite lai umakkanni sai-sai su wanua indi. I Ya'u sassane sarun 
manantillu anambon tumanangnge su manga tembonanne. I mangitou sarun 
makkimunsa'a wanua indi, wuṛṛu i Ya'u tate manganu apia wuassu lima 
mangitou.” 
7I ya'u, Zakaria, ana see nisewannu manga mabbawalu᷊'u domba tadea'u 
mallu'adda manga domba apan sarun ratanna. I ya'u pia darua ta'inna; iapa 
sambua ta'u nisaggo “Aakkanna” wuṛṛu iapa sambau lai “Nii'itta”. Wua'udde 
i ya'u mannattakke mandiaga wuṛṛu mammaduli᷊ manga domba udde. 
8Siri tallu malllu᷊'adda apan maddantingku nanginsue asasabbare'u. I 
mangitou ta'u nilimbuaṛṛanna sulalu᷊mmu tempo sambula᷊nna. 
9Wua'udde i ya'u nabbisara su ammula᷊nnu domba udde, “I ya'u maddirite 
mallu'adda si yamiu apia. Iapa matete wala᷊'e i tou nate, wuṛṛu iapa masilaka, 
wala'e i tou masilaka. Ana see lambene walate i mangitou mapapate.” 
10Ana see ta'inna apan ta'u nisaggo “Aakkanna” udde ta'u nianu wuṛṛu ta'u 
nipaddi tadea'u ipanala᷊re paaire apan niola'u MAWU ringannu anambon 
balahanna. 
11Su allo udde lai paaire tawe nariaddi. Manga mabbawalu᷊'u domba 
uataṛṛapa si ya'u, wuṛṛu i mangitou naatutukke manungku MAWU tantala᷊nna 
mabbisara sulalu᷊mmu inolaangku. 
12-13I ya'u nabbisara si mangitou, “Amungkangngu manga Tuangnga 
mappulu, onggola᷊'e sewa'u; amungkangngu tawe, lasa'e lai.” Wua'udde i 

mangitou nangonggolla si ya'u tallun pulo᷊ roitta sala᷊'a maola'a sewa'u. 
MAWU nabbisara si ya'u, “Taṛṛoa'e roitta udde sulalu᷊mmu kasen Wale᷊-U.” 
nariaddi ta'u nitaṛṛo tallun pulo᷊ roitta sala᷊'a udde sulalu᷊mmu kasen 
Wale᷊n MAWU. Tumba'u aroddi pangangareggan mangitou si ya'u! 
14Wua ude ta'u nipaddi ta'ingku aruane, eteudde apan ta'u nisaggo “Nii'itta”, 
ne napesangke paa'aukku Yehuda wuassu Israel. 
15Ana see MAWU nabbisarate si ya'u, “Pa'ola'e paassa apia ere ola'u i'o 
mallalu᷊'adda, arawe paassa indi ere sangkatou mallalu᷊'adda apan dale᷊o. 
16Ana waugu i Ya'u sarun mapamanaran sangkatou mallalu᷊'adda iapariaga 
ammula᷊nnu domba-U, arawe i tou tawe maddea'a domba nawuli᷊; i tou tawe 
maddea'a domba apan nilamammiṛṛane, tawe lai mangundamma domba 
apan nale᷊ssa, wuṛṛu tawe mapa'annu domba apan ta'e wiakka. Ewe'e i tou 
lai sassane u'inassa ṛemessu domba apan atawanne wuṛṛu nanawutta manga 
anu'un binatangnga udde. 
17Niawontohante mallalu᷊'adda apan tawe gunane udde! It ou buatte 
nanantangngu ammula᷊nnu dombane. Ta'iakke sarun mabbali᷊ lome wuṛṛu 
mata aikkatanne mabbali᷊ wuta.” 

Zakaria 12 

Yerusalem sarun iapaasal᷊amatta 

1Eteindi tanatan MAWU su ola'u Israel. MAWU apan namataddu langitta, 
nandiaddi runia nangonggollu wiakka su taumata nabbisara, 
2“Yerusalem naali᷊hidda piala apan lalo᷊ṛṛoannu anggore; manga wanua 
ali᷊ndonganne sarun ma'inumma wuṛṛu sumassendekka ere taumata wu'anna. 
Wuṛṛu napawe Yerusalem pangaloanna, manga soa wanua Yehuda apan 
lambene, sarun pangaloanna lai. 
3Arawe amungkangngu allo udde nia'omante, i Ya'u sarun ma'ola'a 
Yerusalem ere watu apan mawakkatta; ala᷊wo'u walahanna apan 

maannamma mamengketta sarun maasomba silaka. Anambon balahanna su 
runia sarun maamulla mamangalo Yerusalem. 
4Su allo udde anambon awalo᷊ Ta'u olaanna niali᷊wune wuṛṛu manga 
sumasa'ene Ta'u olaanna wewa, tumana'u Yehuda Ta'u lu'aranna, arawe 
anambon awalo᷊n seenne Ta'u iapaawuta. 
5Wua'udde manga amonannu Yehuda sarun mabbisara sulalu᷊mmu 
naungnga, “Ete MAWU Apan Lembontaṛṛino apan nangonggollu atatohassa 
su uman-Ne apan uatana'a su Yerusalem.” 
6Su allo udde manga amonannu Yehuda sarun Ta'u olaanna ere putungnga 
sulalu᷊mmu anambon anutungnga ara'e sasolo᷊anna lukkenggamma su 
alu᷊ngngu wala᷊'an ganduma; i mangitou sarun mamate manga walahanna su 
ali᷊ndonganne. Arawe tumana'u Yerusalem sarun sidutu uatana'a sulalu᷊mmu 
soa ringannu matammudda. 
7I Ya'u, MAWU, apan paarorone mangonggollu auntunganna su tantaran 
Yehuda, tadea'u aaddata apan nisengkammu papapulunni Daud see tumana'u 
Yerusalem tawe manampaliu aaddatta apan nisengkammu tumana'u Yehuda 
waine. 
8Su allo udde i Ya'u sarun mallu'adda tumana'u Yerusalem; wuṛṛu iapa 
alo᷊meanne lai suwallatti mangitou sarun maola'a ere atohassi Daud. I 
mangitou sarun ehetannu papapulunni Daud ere lai mala'eka-U, ewe'e lai ere 
i Ya'u sassane. 
9Su allo udde i Ya'u sarun mamate suapan balahana apan maannamma 
mamangalo Yerusalem. 
10Wua'udde papapulunni Daud see tumana'u Yerusalem sarun Ta'u 
onggola᷊nnu naungnga masingkatta umakkanna wuṛṛu mappulu 
umali᷊omanna. I mangitou sarun ma'ellega si tou apan buatte niusu'i 
mangitou wuṛṛu lumallu ere taumata lulluain anangnge man sambau. I 
mangitou sarun lumallu ringannu sussangitta, naali᷊hidda ere taumata apan 
niawuli᷊annu ana'a pahulu᷊. 

11Su allo udde sarun pia lalu᷊ai apan wahewallu su Yerusalem, naali᷊hidda 
nilumuain Hadad-Rimon su Walahannu Megido. 
12-14Wua'udde suapan amonanna su wanua udde sarun lumuai passangkatou; 
amonanna papapulunni Daud, amonanna papapulunni Natan, amonanna 
papapulunni Lewi, amonanna papapulunni Simei, wuṛṛu anambon 
amonanna waine. Suapan amonanna sarun lumuai sassane-sassane, wuṛṛu 
ingana'a esakka wuassu apan amonanna sarun lumuai uala᷊ṛṛae ringanni 
ngana'a wawine.” 

Zakaria 13 

1 MAWU Apan Lembontaṛṛino nabbisara, “Su allo udde sarun sumabbangnga 
sambau ali᷊matan kua'e ipangukkassa papapulunni Daud wuṛṛu tumana'u 
Yerusalem wuassu rosa wuṛṛu pasasubba paalu᷊anna apan buatte niola'i 
mangitou. 
2Su allo udde sarun Ta'u pappasanna arannu manga paalu᷊anna wuassu leta'a 
indi, na'oman sara tate saran sangkatou apan mannaungnga. Anambon 
taumata apan mangnga'u watanganne nabi sarun Ta'u limbuaṛṛanna suadio'a 
ringanni mangitou apan niasuttanu ghṛṛaho mallinga. 
3Wuṛṛu amungkangngu ta'e pia taumata apan mabbisara manungku i tou 
mammasingkattu tanata, iamangnge inangnge sassane sarun mabbalo᷊ si tou 
manungku i tou ṛinone iṛṛuumanna pateanna, ana waugu apan niwisarane 
uddewe awusu. Amungkangngu i tou sidutu mangnga'u watanganne 
sangkatou nabi lai, i tou sarun usu'annu iamangnge inangngene sassane 
ma'oman sara nate. 
4Su allo udde, manga nabi sarun maapendamma asasili ma'ola'a manaran 
sangkatou nabi. I mangitou tate malluṛṛen laubbu nabi ipamahia wuṛṛu 
ipamarabungan manga sondamme. 

5Arawe mawali᷊'a, i mangitou sarun mabbisara, ‘I ya'u wali᷊ne nabi. I ya'u 
tumba'u sangkatou mabbawailla apan mammanara su alo᷊'engngu 
pabbiaṛṛangku.’ 
6Wuṛṛu amungkangu pia taumata maiwalo᷊ si tou, ‘Lessan napa apan su 
sabbangngu udde?’, i tou sarun sumimbakka, ‘lau nalessa su wale᷊n hawe'u.’ 
” 

Parenta iapapate mallal᷊u'adda apan nirolokku Ruata 

7 MAWU Apan Lembontaṛṛino nabbisara, “Darisikke, ei hale᷊le, wuṛṛu 
pangaloite mallalu᷊'adda apan mammanara ringang-Ku! Patete i tou, ne 
manga domba sarun massali᷊awukka. I Ya'u sarun mamangalo uma-U, 
8wuṛṛu su ahewallu wanua darua per tatallu wuassu tumanangnge sarun 
mate. 
9Tumba'u sepeṛṛe tatallu apan masala᷊matta. Wuṛṛu i mangitou sarun Ta'u 
iapaasusi ere taumata mannalu᷊'attu wula᷊wanna. Wua'udde i mangitou sarun 
umali᷊omanna si Ya'u, wuṛṛu i Ya'u sarun sumimbakka si mangitou. I Ya'u 
sarun mabbisara si mangitou manungku i mangitou uddewe uma-Ku, wuṛṛu 
i mangitou lai sarun manga'u manungku ete i Ya'u MAWU Ruata mangitou.” 

Zakaria 14 

Yerusalem wuṛṛu manga walahanna 

1Allon pallaṛṛungngu MAWU maranite. Ne Yerusalem sarun pangaṛṛoanna, 
wuṛṛu ina'ule᷊ne sarun tahianna su saruannu matanu. 
2MAWU sarun mangammullu anambon balahanna iapapangalo Yerusalem. 
Soa udde sarun iaanu, manga wale᷊ne nipangngaṛṛoanna, wuṛṛu manga 
wawine nilale᷊o. Sambageanganna wuassu tumanangnge sarun ṛuwoana 
watukku pamamuanganna, arawe lambene sarun matana,a su soa udde. 
3Wua'udde MAWU sarun inai mapapangalo mando'appa manga walahanna 
udde, ere buatte niolang-Nge sutempon dorone. 

4Su allo udde i tou sarun dumarisikka su Wuiddu Zaitun, su samba'an ra'in 
Yerusalem. Ne Wuiddu Zaitun sarun pesangannu wawala᷊nne apan 
mala᷊langnga, matanattakka wuassu ra'i maddatingngu waṛṛatta. 
Sambageanganna wuassu wuidda udde sarun umalo᷊re watukku sawannakka, 
wuṛṛu sambageanganna lai watukku timukka. 
5I yamiu sarun tumala᷊ngnga umamattu wawala᷊nna apan nattahia wuidda 
udde nabbali᷊ darua. I yamiu sarun tumala᷊ngnga ere iupungngu ala᷊monanu 
sutempo nariaddi linukka sutempo i Uzia, ratun Yehuda uaparenta. 
Wua'udde nirumantate MAWU Ruata'u, tatantalongannu anambon 
mala'ekatta. 
6Napawe allo udde nirumantate, tate lai tempon masunge ara'e lai eisse. 
7Su allo udde tate lai ararandumma. Allo udde sidutu masemmakka, wuṛṛu 
lai sutempo ṛabbi. Arawe tumba'u MAWU apan masingkattu allo udde 
rumanta. 
8Su allo udde, ua'e wakku sarun mangelekka wuassu Yerusalem; 
sambageanganna wuassu ua'e udde mangelekka watukku Tahalo᷊angnga Nate 
wuṛṛu sambageanganna lai watukku Tahalo᷊angnga Tangngane. Ua'e udde 
sarun mangelekka su alo᷊'engngu tonna, mawae sutempon uranna aroddi lai 
sutempon paddissa. 
9Ne MAWU sarun mamarenta maola'a ratu su ahewallu runia; suapan taumata 
sarun massubba si Tou ere Ruata wuṛṛu maaillala᷊ si Tou ringannu aranna 
apan uasulu᷊ngnga. 
10Ahewallu wanua wuassu Geba su sawannakka maddatingngu Rimon su 
timukka, sarun maola'a lete'a ratakke. Arawe Yerusalem sarun manginnuitta 
matanggakka, mattaggaṛṛanna wuassu leta'a maranine, soa udde sarun 
aatambanna ahewalle wuassu Ngara Pasallanganni Benyamin maddatingngu 
Ngara Pasallangannu Pappi'uanne, eteudde tampa ngara pasallanganna 
paarorone wuṛṛu wuassu Menara Hananel maddatingngu tampa 
pamamakkannu anggore pussa'an datu. 

11Manga taumata sarun matana'a ringannu matammudda su soa udde, 
ringannu tawe wawansagu papate. 
12 MAWU sarun mandantan ala᷊ṛṛusa'itta apan maata'utta su anambon 
balahanna apan buatte napapangalo nando'appa Yerusalem. Mata wuṛṛu lila 
mangitou, ewe'e lai ahewallu watanganni mangitou sarun mawukku'a 
tantala᷊nna i mangitou ta'e wiakka. 
13Su allo udde MAWU sarun ma'ola'a manga walahanna udde iali᷊wune wuṛṛu 
matta'utta ma'oman sara suapan taumata sarun manametta ringanne apan su 
sandiṛṛanne wuṛṛu mango'a si tou. 
14Manga esakka su Yehuda sarun mapapangalo manahekku Yerusalem. 
Maola'a ere saranapa niaaṛṛo i mangitou sarun manganu anambon 
darotongngu manga walahanna su ali᷊ndonganne ere inai wula᷊wanna, sala᷊'a 
wuṛṛu laubba mangke ua'ombo. 
15Sambau radda'a apan wahewalla udde lai sarun maṛṛia'a su awalo᷊, bagal, 
unta wuṛṛu keledai, see anambon binatangnga su paddasanannu seetta. 
16Wua'udde anambon taumata apan ta'e wiakka suwallattu manga 
walahanna apan namangalo Yerusalem, sarun inai watukku soa udde 
massubba Ratu, MAWU Apan Lembontarṛṛino, wuṛṛu tadea'u maddamean 
Andeangngu Rasannu Rongnga. 
17Amungkangngu pia balahanna apan maddiri inai watukku Yerusalem 
massubba Ratu, MAWU Apan Lembontaṛṛino, ne su wanuanne sarun tawe 
sumossokka uranna. 
18Wuṛṛu amungkangngu taumatan Mesir maddiri mallaghu ramean 
Andeangngu Rasannu Rongnga, ne i mangitou lai sarun aṛṛiaannu radda'a 
apan niaprentan MAWU su anambon balahanna apan maddiri inai 
mattaṛṛamawu. 
19Eteude ruumanna su Mesir wuṛṛu su anambon balahanna apan maddiri 
mallaghu ramean Andeangngu Rasannu Rongnga. 

20Su allo udde manga henta su awalo᷊ sarun uitannu manga wisara “Niṛṛae 
hunan MAWU”. Manga awali Wale᷊n MAWU sarun iaregga lai ere manga 
mangku su saruannu mezbah. 
21Anambon awali su Yerusalem wuṛṛu su ahewallu Yehuda sarun iṛṛae 
maola'a pussa'an MAWU Apan Lembontaṛṛino. Tumanangnge apan 
mangonggollu sasamba sarun mappaattu awali udde pallahanna ṛemessu 
sasamba. Napawe tempo udde nio'omante, tate lai mabbawalu᷊'a su 
Wale᷊n MAWU Apan Lembontaṛṛino. 

Maleakhi 

Maleakhi 1 

1Eteindi tanatan MAWU si Maleakhi tadea'u iapapasingkatta su umattu Israel. 
Darangngun MAWU su Israel 

2 MAWU nabbisara su uman-Ne, “I Ya'u marangngu si yamiu.” Arawe i 
mangitou sinumimbakka, “Ereapa MAWU mandangngu si yami?” 
MAWU sinumimbakka, “Wali᷊newe Esau iaangngi Yakub? Arawe i Yakub Ta'u 
arangnguanna, 
3ewe'e Esau Ta'u mirantinna. Wageangngu lete'a pia bulu᷊dde tatahuananni 
Esau buatte Ta'u nihohakka, wuṛṛu letangnge Ta'u nitantilla su manga 
winatangnga mala᷊ṛṛaga su wadda'a lolo᷊kka.” 
4Unnuwisara papapuluunni Esau, maga taumatan Edom udde mabbisara, 
“Manga soan kami buatte niṛṛimunsa'a, arawe i yami sarun ma'ola'a apia,” 
ne MAWU sarun sumimbakka, “I mangitou wotongnge ma'ola'a apia, arawe i 
Ya'u sarun mapaaṛṛa'a apia. I mangitou sarun isaggo ‘Wanuan ala᷊le᷊o’ wuṛṛu 
‘Walaganna apan niaṛṛiaannu asasa'un MAWU saran mala᷊nnu-la᷊nnu.’ ” 
5Walahannu Israel sarun ma'ellega udde sassane wuṛṛu mabbisara, “Atonna 
wahewalla taṛṛinon MAWU; taṛṛino-Ne naddatingngu leta'a su liuddu leta'u 
Israel!” 

MAWU namasingkattu tataggu maṛṛagissa su manga imam 

6 MAWU Apan Lembontaṛṛino nabbisara su manga imam, “Sangkatou ana'a 
mangngaddatta iamangnge, wuṛṛu sangkatou mangangimbe mangngaddatta 
mawune. I Ya'u indi Iamangngu; anio i yamiu tawe mangaddatta si Ya'u? I 
Ya'u indi Tuangngu; anio i yamiu tawe mata'u-U? I yamiu mallobbossa si 
Ya'u, arawe i yamiu ma'iwalo᷊, ‘Ringannu olangnge ereapa i yami 
mallobbossa Si'o?’ 
7Ringannu mangonggollu anna sasamba apan tawe suṛṛinone maola'a 
sasamba su wowon mezba-Ku. Wua'udde i yamiu maiwalo᷊, ‘Ringannu 
olangnge ereapa i yami mangngaddio'a Si'o?’ Ringannu nandale᷊o mezbah-U. 

8Amungkangngu i yamiu mangonggollu sasamba si Ya'u winatangnga apan 
wuta, apan maradda'a ara'e lome, wali᷊newe udde inolaanna apan nassala᷊? 
Annama'o pangonggollu winatangnga ereudde su gubernure! Apa i tou sarun 
malu᷊assa wuṛṛu ma'ola'a si yamiu ringannu mapia?” 
9Orassa indi, ei manga imam, annama'o paddorongnga su Ruata tadea'u i Tou 
umakkanni ite. I Tou sarun sumimbakka aali᷊omannu, wuṛṛu pasasala᷊nu 
sassane. 
10MAWU Apan Lembontaṛṛino nabbisara, “Mappianne ngaran Wale᷊-U 
irṛṛudda, ana waugu tawe gunane i yamiu mande'omma putungnga su 
wowon mezbah-U. I Ya'u tawe malu᷊assa si'o, wuṛṛu maddiri manengkamma 
sasambanu. 
11I Ya'u aaddatannu manga walahanna su ahewallu runia. Suapan tampa 
itattambunna amania iapangaddatta arang-Ku wuṛṛu nionggolla manga 
sasamba apan suṛṛinone, ana waugu anambon balahanna mangngaddatta si 
Ya'u! 
12Arawe i yamiu mallobbossa si Ya'u ana waugu massunna mezbah-U tawe 
ereggane, wuṛṛu mangngongngollu sasamba isudde anna apan nitola᷊'i 
yamiu! 
13Wisarannu, ‘I ite nawusate ringannu sarangkanambone udde’, wuṛṛu i 
yamiu mangngaddio'a si Ya'u. I yamiu mangngapiddu winatangnga apan 
nita'o, winatangnga apan lome ara'e maradda'a tadea'u ionggolla si Ya'u. Su 
ṛingiddi yamiu i Ya'u manengkamma sasamba udde? 
14Niawontohante iapa taṛṛa wahia apan mangngonggollu sasamba si Ya'u 
winatangnga apan tawe aregane, amungkangngu suwallattu winatangnga 
papaduli᷊ananna pia binatangnga apan mapia apan buatte nipa'irene si Ya'u! 
Ana waugu ete i Ya'u Ratu Mawantuga, wuṛṛu aaddatannu anambon 
balahanna.” 

Maleakhi 2 

1 MAWU Apan Lembontaṛṛino nabbisara su manga imam, “Eteindi parenta-U 
si yamiu: 
2Pangaddatte si Ya'u ringannu pallala᷊gunu. Amungkangngu i yamiu maddiri 
maddaringikka wisara-U, i yamiu sarun Ta'u wontohanna. Sarangkanambone 
apan sengkamanni yamiu ma'ola'a ala᷊matta sarun mawalu᷊ mabbali᷊ 
wawontoga. Mangke atonna, sarangkanambone apan mapia udde buatte Ta'u 
niwontohanna, ana waugu i yamiu tawe maddaringikka parenta-U. 
3Manga anangngu sarun Ta'u iṛṛuumanna, wuṛṛu hatinu Ta'u wuṛṛannu tain 
binatangnga apan niola'i yamiu sasamba, wuṛṛu i yamiu sarun wole᷊nganna 
su ombon sapadda. 
4Ne i yamiu masingkatte manungku parenta indi buatte Ta'u nionggolla, 
tadea'u paaire-U ringannu manga imam, papapulunni Lewi, sidutu iappaatta. 
5Sulalu᷊mmu paaire udde i Ya'u naddiandi si mangitou pabbiaṛṛanna apan 
matammudda wuṛṛu mala᷊ngnganna, wuṛṛu i mangitou Ta'u nirolokka 
mangaddatta si Ya'u wuṛṛu matta'u-U. 
6I mangitou mangnggaṛṛa'a ringannu naṛṛino wuṛṛu wali᷊ne apan nassala᷊. I 
mangitou marani-U, wuṛṛu ringannu atatuli᷊dda tuttaṛṛutta apulu-U. I 
mangitou lai mantulu᷊ngngu manambo taumata tadea'u tate lai ma'ola'a 
ala᷊le᷊o. 
7Atonna manaran manga imam mangngaṛṛa'u apan naṛṛino su ola'i 
Ya'u, MAWU Apan Atanggaṛṛanne. Ete si mangitou tumanangnge ṛinone 
maiwalo᷊ apa apan ipaapullu-U, ana waugu i mangitou udde daroloṛṛang-Ku. 
8Arawe orassa indi, i yamiu, manga imam, buatte nanewadda wuassu lala᷊nna 
apan naṛṛino. Manga ala᷊ṛṛangngu buatte namole᷊ngnga manambo taumata 
ma'ola'a pasasala᷊. I yamiu buatte nanggohakka paaire apan Ta'u niola'a 
ringanni yamiu. 

9Ne i Ya'u sarun ma'ola'a si yamiu aaddio'annu umattu Israel ana waugu i 
yamiu tawe tumuṛṛutta apulu-U, wuṛṛu ana waugu i yamiu naṛṛaen taumata 
sutempo mannantiro uma-U.” 

Tumanangnge tawe satia su Ruata 

10Wali᷊newe i ite sarangkanambone uatahuanna Iamangnga apan 
uasulu᷊ngnga? Wali᷊newe i ite sarangkanambone niola'u Ruata apan 
uasulu᷊ngnga? Amungkangngu aroddi, anio i ite uawawahia paaire wuṛṛu 
ringannu aroddi namahia paaire apan niola'u Ruata ringannu ala᷊monang 
kite? 
11Umattu Yehuda buatte nilumawangnga paairen Duata si mangitou wuṛṛu 
ma'ola'a manga inolaanna apan maarantinna su Yerusalem wuṛṛu su 
ahewallu wanua. I mangitou buatte nandale᷊o Wale᷊n MAWU apan 
arangnguanne wuṛṛu naawingngu manga wawine apan massubba manga 
mongannu walahanna waine. 
12Doronganna manga taumata apan inolaanne aroddi 
limbuaṛṛannu MAWU wuassu umattu Israel. Antimanna i mangitou tate lai 
tumantalongnga ringannu walahanni ite mangonggollu manga sasamba 
su MAWU Apan Lembontaṛṛino. 
13Wuṛṛu indi inolaannu apan waine. Mezbah MAWU niammoanni yamiu 
ringannu allom mata; i yamiu lulluai wuṛṛu sussangitta ana waugu tate lai 
manengkamma manga sasambanu. 
14I yamiu ma'iwalo᷊ i Tou maddirite manengkamma sasamba udde. Ana 
waugu MAWU masingkatta i yamiu tate satia su wawine apan buatte 
niawingngi yamiu sutempo i'o ta'e umbasanna. Wawine udde hawe 
sulalu᷊mmu pabbiaṛṛannu, arawe i yamiu buatte nallobbossa si tou, salaiwe 
su saruannu Ruata i yamiu buatte naddiandi tadea'u sidutu satia si tou. 
15Wali᷊newe Ruata Apan Tinggassa nandiaddi siraddua waddangnga sambau 
wuṛṛu niawa sambau ringannu wawine udde? Apa pandumannu MAWU su 
olangnge udde? Tawe baine tadea'u i yamiu maasomba ala᷊ṛṛana'a apan 

maola'a umattu Ruata apan tutune. Nariaddi paariagai watangannu, 
imbaṛṛangnga suwallatti yamiu piaddu tawe satia su awingnge. 
16“I Ya'u maddantinnu pia patatale᷊i,” unnu MAWU Ruatan Israel. “I Ya'u 
maddantinna amungkangngu pia sangkatou suwallatti yamiu pia inolaanne 
aṛṛagissa udde su saruannu awingnge. Ne paariagaite watangannu wuṛṛu arie 
saran paassa mallobbossa awingngu.” 

Allo pallaṛṛuunganna maranite 

17I yamiu na'ola'a Ruata nawusa ringannu talu᷊mamanu. Arawe i yamiu 
ma'iwalo᷊, “Ereapa i yamiu maawusa MAWU?” Ringannu mabbisara, 
“Anambon taumata apan ma'ola'a ala᷊le᷊o sassunnannu MAWU mapia, wuṛṛu i 
Tou mappulun mangitou.” Ara'e ringannu ma'iwalo᷊, “Suapa Ruata apan 
naudde matuli᷊dda udde?” 

Maleakhi 3 

1 MAWU Apan Lembontaṛṛino sinumimbakka, “Ya'u sarun mandolokku 
daroloṛṛang-Ku iapasaddia lala᷊ng-Ku. Ne ringannu inaṛṛombanganne i 
Ya'u, MAWU apan raddeaanni yamiu, sarun dumanta su Wale᷊-U. 
Daroloṛṛang-Ku apan aantimanni yamiu udde sarun dumanta wuṛṛu 
umali᷊atan paaire-U.” 
2Arawe isai wotongnge maataṛṛangnga sutempo allon MAWU rumanta wuṛṛu 
maipasilon batangan-Ne? Ana waugu i Tou naali᷊hidda mamamaresi 
wula᷊wanna, wuṛṛu naali᷊hidda sabonna mabbawansalla. 
3I Tou rumanta tadea'u makkuungnga, naali᷊hidda taumata apan mammaresi 
wula᷊wanna wuṛṛu sala᷊'a. Ere sangkatou mapapanden logamma mammaresi 
wula᷊wanna wuṛṛu sala᷊'a, aroddi lai daroloṛṛannu MAWU sarun mamaresi 
manga imam tadea'u i mangitou mangngonggollu manga sasamba ringannu 
olangnge apan ipaapulun MAWU. 
4Ne ere sutempon dorone, MAWU sarun manengkamma manga sasamba apan 
niongollu umattu Yehuda wuṛṛu Yerusalem si Tou. 

5Unnu MAWU Apan Lembontaṛṛino, “I Ya'u sarun dumanta ringannu tadea'u 
makkuungnga. I Ya'u sarun masasaṛṛawutta maola'a matatiala su manga 
taṛṛa wali᷊'in mata, manga taumata apan masandaga, apan mattiala awusu, 
wuṛṛu inolaanne mallinga sulalu᷊mmu mangonggollu bawaekke su taumata 
mammanara, apan mangngallangnga manga wawine walu᷊, asisi timpalu᷊assa, 
wuṛṛu manga taumata raho, su saruannu anambon taumata apan tawe 
mangaddatta si Ya'u.” 

Sasamba sepeṛṛe mapul᷊o 

6“Ete i Ya'u MAWU, wuṛṛu i Ya'u tawe mawalu. Ana waugu udde i yamiu, 
papapulunni Yakub, tawe pateanna. 
7Ere iupungngu ala᷊monanu dorone, i yamiu sarangkanambone buatte 
simewedda wuassu manga tita wuṛṛu tawe mattuṛṛutta mappaamanne. 
Pabbelengke ringang-Ku, ne i Ya'u lai sarun mabbelengnga ringannu. Arawe 
i yamiu ma'iwalo᷊, ‘Apa apan ṛinone olaanni yami tadea'u mabbelengnga 
ringan-Nu?’ 
8Orasa indi i Ya'u maiwalo᷊ si yamiu: Wotongngewe taumata mamahia Ruata? 
Asingka udde tawe. Arawe i yamiu namahia si Ya'u lai. I yamiu ma'iwalo᷊, 
‘Ereapa?’ Sasimba-U: Sulalu᷊mmu olangnge mammaekka sepeṛṛe mapulo᷊ 
wuṛṛu mangngonggollu sasamba. 
9Anambon walahanna mangngawusu si Ya'u, ne i yamiu sarangkanambone 
aṛṛinoannu wontoga. 
10Apira'e sepeṛṛe mapulo᷊nu sarangkanambone watukku Wale᷊-U tadea'u pia 
anna manambo poiaroddi. Panalu᷊'ate si Ya'u, ne i yamiu sarun maasilo 
manungku i Ya'u namu'a manga ngaran surga wuṛṛu nangonggolla si yamiu 
ala᷊wo'a apan mapia. 
11I Ya'u sarun tawe mamala saṛṛappalanna manggohakka hessin sinuanannu; 
manga punnu anggorenu sarun mabbelle'u wuane. 
12Ne i yamiu sarun isaggo su lalu᷊manna'a ṛattangannu anambon walahanna, 
ana waugu wanuanu nabbali᷊ tampa apan mapia pamanuanna.” 

Ruata naddiandin aakkanna 

13 MAWU nabbisara, “Manga wisaranu atonna mallobbossa si Ya'u.” “Arawe i 
yamiu ma'iwalo᷊, ‘Apa apan niwisaran kami su olang-Ngu?’ 
14I yamiu mabbisara, ‘Tawe gunane i ya'u mattaṛṛamawu Ruata. Apa hunane 
mappaamattu manaran kite su MAWU Apan Lembontaṛṛino, ara'e mamasilo 
si tou manungku i ite sinumassillu pasasala᷊n kite? 
15I ite maasilo sassane manungku manga taumata mawunga su lalu᷊manna'a. 
Taumata lale᷊o tawe tumba'u mabbiakka su ala᷊lu᷊assa, arawe amungkangngu 
i mangitou manalu᷊'atta asasabaren Duata ringannu ma'ola'a ala᷊le᷊o, i 
mangitou nali᷊u lai.’ ” 
16Ana see manga taumata apan matta'uttu MAWU uahahatto sangkatou 
ringannu sangkatou. MAWU maddaringikka wuṛṛu mannutukka apa apan 
iwabbisaran mangitou. Manga taumata apan mangngaddatta si Tou wuṛṛu 
matta'utti Tou, aranne iwoṛṛetta sulalu᷊mmu buken pamoṛṛetanna su saruan-
Ne. 
17 MAWU Apan Lembontaṛṛino nabbisara, “I mangitou sarun mabbali᷊ uma-U. 
Su allo udde i Ya'u mammanara, i mangitou sarun maola'a pussa'a 
arangnguang-Ku. I Ya'u sarun umakkanni mangitou, ere sangkatou 
iamangnga u'akkannu anangnge apan matuṛṛutta si tou. 
18Uma-U sarun maasilo apia ereapa paṛṛalane pala᷊ddu taumata mapia wuṛṛu 
taumata lale᷊o, suwallattu taumata apan mattaṛṛamawu si Ya'u wuṛṛu tawe.” 

Maleakhi 4 

Allon MAWU sarun dumanta 

1Unnu MAWU Apan Lembontaṛṛino, “Sarun a'omanna anambon taumata 
mawunga wuṛṛu lale᷊o soṛṛowanna ere laṛṛami. Su allo udde i mangitou sarun 
soṛṛowanna ma'oman sara masue, wuṛṛu taweddu mallambe wuassi 
mangitou. 

2Arawe si yamiu apan matuṛṛutta si Ya'u, taṛṛino-U apan mannala᷊matta sarun 
sumabbangnga ere matannallo, wuṛṛu semakke mangngapiddu apapia. I 
yamiu sarun mapallossa wuṛṛu lumuassa ere ana'u sapi apan wakku 
niapasabbangnga wuassu tatandange. 
3Su allo udde i Ya'u sarun mammanara, wuṛṛu i yamiu sarun mamaddon 
manga taumata lale᷊o, ma'oman sara i mangitou ere awu apan lakkindanni 
yamiu. 
4Naungete manga ala᷊ṛṛa'u allang-Ku Musa, naungete manga tita wuṛṛu 
manga parenta apan Ta'u nionggolla si tou su Wowon Sinai tadea'u 
tattuṛṛutannu anambon umattu Israel. 
5Arawe tantala᷊nna taambe allo apan wahewalla wuṛṛu masaddata apan Ta'u 
tinantunna udde a'omanna, sarun irolokka ringanni yamiu Nabi Elia. 
6I tou sarun ma'ola'a manga iamangnga wuṛṛu manga ala᷊ṛṛana'a naungnga 
sambua, tadea'u i Ya'u tate rumanta mamate wanuanu.” 

Talaud - All Bible 
 
 
 
 

 
Matius 

Matius 1 

Manga arannu iupungngu al᷊amona Mawu Yesus Kristus 
(Luk. 3:23-38) 

1Ete indi arannu iupungngu ala᷊mona Mawu Yesus Kristus, papapulunni 
Daud, papapulunni Abraham. Wuassi Abraham na'oman sara i Daud, arannu 
manga iupungngu ala᷊mona Mawu Yesus Kristus ereindi: 
2-6ai Abraham, i Ishak, i Yakub, i Yehuda wuṛṛu manga tuṛṛangnge, i Peres 
wuṛṛu i Zerah (inangngi mangitou aranne i Tamar), i Hezron, i Ram, i 
Aminadab, i Nahason, i Salmon, i Boas (inangnge i Rahab), i Obed 
(inangnge eteudde i Rut), i Isai, wuṛṛu i Ratu Daud. 
6b-11Wuassi Daud na'oman sara tempom balahannu Israel niṛṛuumanna su 
Babel nawoṛṛetta manga aranna ereindi: i Salomo (inangnge eteudde 
inawalu᷊anni i Uria), i Rehabeam, i Abia, i Asa, i Yosafat, i Yoram, i Uzia, i 
Yotam, i Ahas, i Hizkia, i Manasye, i Amon, i Yosia, i Yekhonya wuṛṛu 
manga tuṛṛangnge. 
12-16Wuassu tempom balahannu Israel niṛṛuumanna su Babel na'oman sara 
asasungkangngu Mawu Yesus, nawoṛṛetta manga aranna ereindi: i 
Yekhonya, i Sealtiel, i Zerubabel, i Abihud, i Elyakim, i Azur, i Zadok, i 
Akhim, i Eliud, i Eleazar, i Matan, i Yakub, i Yusuf awingngi Maria. Wuṛṛu 
wuassi Maria uddewe nasungkangke Mawu Yesus apan isassaggo lai Kristus. 
17Nariaddi wuassi Abraham na'oman sara i Daud, sarangkanambone mapulo᷊ 
appatta su rawanne, wuassi Daud na'oman sara walahannu Israel 
niṛṛuumanna su Babel, udde lai mapulo᷊ appatta su rawanne. Wuassu 

tempon Israel niṛṛuumanna su Babel na'oman sara asasungkangngu Mawu 
Yesus Kristus udde lai mapulo᷊ appatta su wageangnge. 

Asasungkangngu Mawu Yesus Kristus 
(Luk. 2:1-7) 

18Ereindi watti'a su ola'u asasungkangngu Mawu Yesus Kristus. Inangnge 
eteudde i Maria, uatatunangan Yusuf. Arawe su tempo i mangitou taambe 
naawingnga, niasingkatanna Maria piate illoṛṛo. (I Yusuf ta'e waga 
manungku Maria piate illoṛṛo ana waugu taṛṛinon Ghaṛṛaho Ruata.) 
19I Yusuf, tunangane udde, eteudde sangkatou apan sidutu tuttuṛṛutta titan 
agama. Nariaddi i tou mappulute mamassutta patatunangan tarua, arawe 
ringannu mala᷊nna-la᷊nnaba, tadea'u i Maria tawe masili su saruannu 
awadaalla. 
20Tantala᷊nna i Yusuf maṛṛingiddu olangnge udde, i tou nabali᷊awa. 
Sulalu᷊mmu bali᷊awane udde, i tou naasilo sangkatou mala'ekattu Mawu 
nabbisara si tou, “i Yusuf, papapulunni Daud, arie pa'ata'utta ma'awingngi i 
Maria; ana waugu ana'a apan sulalu᷊mmu illoṛṛone udde nariaddi wuassu 
taṛṛinon Ghaṛṛaho Duata. 
21I Maria sarun mangunsiwen sangkatou ana'a esakka. I'o sarun managgon 
arannu ana'a udde Yesus, ana waugu I tou sarun manala᷊matta ala᷊ṛṛanang-
Nge wuassu rosa mangitou.” 
22Sarangkanambone udde mariaddi aroddi, tadea'u matipusse apa apan 
suete niwisara Mawu sulalu᷊mmu nabi-Ne, eteudde, 
23“Sangkatou maṛṛuala sarun mangilloṛṛo wuṛṛu mangunsiwen sangkatou 
ana'a esakka. Ana'a udde sarun isaggo aranne Imanuel.” (Imanuel eteudde 
wisaran Ibrani atappasanne, “Ruata su sampunna ringanni ite”.) 
24Napawe i Yusuf napu'ote, i tou tinumuṛṛutte su ereapa apan suete niwatti'u 
mala'ekattu Mawu si tou. I tou naawingke Maria. 

25Arawe tantala᷊nna Maria taambe nangunsiwen ana'a udde, Yusuf taambe 
naammulli Maria. Wuṛṛu napawe ana'a udde nasungkangke, i Yusuf 
nanaggoten ana'a udde Yesus. 

Matius 2 

Manga raho wuassu Ra'i 

1Mawu Yesus inasungkangnga su soam Betlehem su wanua Yudea, su tempo 
pamamarentan Ratu Herodes. Su tempo udde manga pira mapapanden 
anumpitanna wuassu ra'i nirumanta su Yerusalem. 
2I mangitou ma'iwalo᷊ su ala᷊wo'u tampa, “Suapanete Ana'a udde, apan 
nasungkangnga maola'a ratun taumatan Yahudi? I yami naasilo 
anumpitanna nasabangnga wuassu samba'an ra'i, wuṛṛu i yami nirumanta 
massubba si Tou.” 
3Napawe i Ratu Herodes naaringikka olangnge udde, i tou niṛṛumoro 
atonna, aroddi lai anambon taumata su Yerusalem. 
4Ne i tou nandolokken anambon imam tembonanne wuṛṛu manga hurun 
agama taumatan Yahudi rumanta maammulla. See i tou naiwalo᷊te si 
mangitou, “Suapa sarun masungkangnga Ratu apan suete nipa'iren Ruata?” 
5I mangitou sinumimbakka, “Su soa Betlehem su wanua Yudea. Ana waugu 
ereindi niwoṛṛettu sangkatou nabi, 
6‘I'o Betlehem, su wanua Yehuda, i'o atonna-tonna wali᷊newe addio'anne su 
wallattu ala᷊wo'u soa ahunanne su Yehuda. Ana waugu inasabanganne 
wuassi'o sarun dumanta sangkatou piaṛṛangnge, apan sarun mangehetta 
ala᷊ṛṛana-U Israel.’ ” 
7Napawe suete naasomba tala᷊ane aroddi, i Herodes namaggote manga 
mapapanden anumpitanna wuassu samba'an ra'i udde, ringannu 
mala᷊nnaba. Wua'udde i tou naiwalo᷊te si mangitou, ro'en angngera i yamiu 
nanattakka naasilo anumpitanna udde. 

8Wua'udde i tou nandolokke mangitou watukku Betlehem ringannu 
tanatane indi, “Roote, rea'ete Ana'a udde ringannu ma'uduppa. Wuṛṛu 
amungkangngu i yamiu maasomba si Tou, walo᷊a'a si ya'u, tadea'u i ya'u lai 
inai massubba si Tou.” 
9-10Wua'udde i mangitou inaite. I mangitou naasilo lai anumpitanna apan 
suete niasiloanni mangitou rorone su samba'an ra'i. Lembon lulluassa i 
mangitou naasilo anumpitanna udde! Anumpitanna udde nalliu ṛoro wuassi 
mangitou, wua'udde natta'alla su lantakku tampan Ana'a udde. 
11I mangitou sinumutta sulalu᷊mmu wale᷊ udde wuṛṛu naasilote Ana'a udde 
ringanni Maria, inangngene. I mangitou inumali᷊ntuda wuṛṛu nassubbate 
ana'a udde see namu'ate tampan darotongngi mangitou wuṛṛu 
nangonggollen sasamba si Tou wula᷊wanna, amania wuṛṛu mur. 
12Ruata napanaungnga si mangitou sulalu᷊mmu wali᷊awa tadea'u 
imbaṛṛangnga i mangitou mabelengnga ringanni Herodes. Nariaddi i 
mangitou napule᷊te niumamatta su lala᷊nna waine. 

Tinumal᷊angnga watukku Mesir 

13Napawe manga mapapanden anumpitanna udde napule᷊te, mala'ekattu 
Mawu naipasilon batangane si Yusuf sulalu᷊mmu wali᷊awa. Mala'ekatta udde 
nabbisara, “I Herodes pia pandumma madea'a ana'a udde pateanni tou. Ana 
waugu udde apu'ote, apira'e ana'a udde ringannu inangnge tala᷊nga'e 
watukku Mesir. Atana'e poiaroddi ma'oman sara i ya'u mabbalo᷊ si'o apia.” 
14I Yusuf nabangunte, wuṛṛu ṛabbi udde lai tou nangapiddu Ana'a udde 
ringannu inangngene tinumala᷊ngke watukku Mesir. 
15I mangitou natana'a poiaroddi, na'oman sara i Herodes nate. Aroddi 
nariaddite apa apan suete niwisara Mawu sulalu᷊mmu nabi-Ne ereindi, “I 
ya'u mamaggo Ana'-U wuassu Mesir.” 

Pamamate manga al᷊aṛṛana'a 

16Napawe i Herodes naasingkatta manungku manga mapapanden 
anumpitanna wuassu ra'i udde namahia si Tou, i tou nasa'u atonna. 

Wua'udde i tou nandolokke mapapaten ala᷊wo'u ana'a esakka uukke rua 
tonna inawa su Betlehem wuṛṛu lai su wanua maranine. Udde nassulu᷊ngngu 
tala᷊ane apan niaringiṛṛanna wuassu manga mapapanden anumpitanna udde 
su tempo anumpitanna udde niasiloanna. 
17Aroddi nariaddite apa apan suete niwisara Nabi Yeremia, eteudde, 
18“Su Rama niaringikka tingikku lala᷊llu, sasali᷊omanna wuṛṛu lalu᷊ai. I Rahel 
lulluain ala᷊ṛṛanangnge; i tou madiri limbatanna ana waugu ala᷊ṛṛanangnge 
natete.” 

Nabelengnga wuassu Mesir 

19Napawe i Herodes natete, tantala᷊nna i Yusuf ta'e su Mesir sangkatou 
mala'ekattu Mawu naipasilom batanganne si Yusuf sulalu᷊mmu wali᷊awa. 
20Mala'ekatta udde nabbisara, “Manga taumata apan mamate Ana'a udde 
natete. Ana waugu udde pabbangunte, apira'e Ana'a udde ringannu 
inangnge wuṛṛu pabbelengke su Israel.” 
21Ne i Yusuf nabangunte, see nangapidden Ana'a udde wuṛṛu i Maria 
nabelengke su Israel. 
22Arawe wua'udde i Yusuf naaringikka manungku i Arkelaus, ana'i Herodes 
nallolo᷊ssa iamangnge maola'a ratu su wanua Yudea. Nariaddi i Yusuf 
matta'utta inai poiaroddi. Napawe i tou suete naasomba tula᷊dda Mawu 
panginsueanne sulalu᷊mmu wali᷊awa, i tou inaite su wageangngu leta'u 
Galilea. 
23Isudde i tou natana'a su soa aranne Nazaret. Ringannu aroddi nariaddite 
apa apan niwatti'u manga nabi su ola'u Ana'a udde: “I tou sarun isaggo 
taumata Nazaret.” 

Matius 3 

Nasen Yohanes Mananaṛṛani 
(Mrk. 1:1-8; Luk. 3:1-18; Yoh. 1:19-28) 

1Su tempo udde nirumantate i Yohanes Mananaṛṛani su wadda'u Yudea 
wuṛṛu nanattakke mannase. 
2“Awalu᷊te wuassu manga rosanu,” wisarane, “ana waugu Ruata tate 
mala᷊nnu lai mamarenta ere sangkatou Ratu!” 
3Ete i Yohanes udde taumata apan pappandumannu Nabi Yesaya sulalu᷊mmu 
manga wisarane indi, “Pia taumata u'ali᷊ata su wadda'a, ‘Saddiaite lala᷊nnu 
Mawu; rataṛṛa'e lala᷊nni Tou.’ ” 
4I Yohanes ualu᷊ṛṛen laubba wuassu wambulu᷊n unta. Papeṛṛenne wuassu 
pisim binatangnga wuṛṛu anni tou saṛṛapalanna wuṛṛu pula᷊n ahuranganna. 
5Manambo taumata wuassu Yerusalem, wuassu ala᷊wo'u wanua Yudea wuṛṛu 
wuassu wageangngu leta'u Salu᷊kku Yordan, nirumanta ringanni Yohanes. 
6I mangitou nanga'u manga rosa mangitou, see i Yohanes nanaṛṛanite si 
mangitou su Salu᷊kku Yordan. 
7Manambo lai taumatan Farisi wuṛṛu Saduki nirumanta ringanni Yohanes 
maisaṛṛani. Arawe su tempo i tou naasilo si mangitou nirumanta, i tou 
nabbisara si mangitou, “I yamiu taumata lale᷊o! Isai suete nabbalo᷊ 
manungku i yamiu mali᷊udda wuassu ṛuumannu Ruata apan sarun rumanta? 
8Pasiloa'e ringannu pallala᷊gunu, manungku i yamiu nawalu᷊te wuassu 
manga rosanu. 
9Arie massunna manungku i yamiu mali᷊u wuassu ṛuumanna ringannu 
mabbisara manungku i Abraham uddewe iupungngu ala᷊monang kamiu. 
Naunge, wuassu manga watu indi lai, Ruata wotongnge ma'ola'a 
papapulunni Abraham! 
10Bali᷊ungnga nasaddiate ipanuwangnga alu, ma'oman sara manga ṛamunne. 
Ala᷊wo'u alu apan tawe mabbua apan mapia sarun tuwanganna wuṛṛu 
iramme sulalu᷊mmu putungnga. 
11I ya'u mannaṛṛani si yamiu ringannu ua'e, udde mappaali᷊atta'a manungku 
i yamiu nawalu᷊te wuassu paddarosang kamiu, arawe apan sarun dumanta 

sali᷊mmurine wuassia'u, sarun manaṛṛani si yamiu ringannu Ghaṛṛahon 
Duata wuṛṛu putungnga. I Tou maggewala᷊nna wuassia'u saran mangapiddu 
sapatune lai Ya'u tawe su ṛinone. 
12Su limane pia niṛṛu ipattappa ala᷊wo'u ammene ma'oman sara mawaresi. 
Amme sarun iammulla sulalu᷊mmu wali᷊ngkakke, arawe anambon wala᷊ane 
sarun tutunganna su putungnga apan tawe mappadumma.” 

Mawu Yesus nissaṛṛani 
(Mrk. 1:9-11; Luk. 3:21-22) 

13Su tempo udde Mawu Yesus inaite wuassu Galilea watukku Salu᷊kku 
Yordan. Poiaroddi i Tou nirumanta ringanni i Yohanes wuṛṛu naddorongnga 
maisaṛṛani. 
14Arawe Yohanes ma'annamma mannola᷊'u darorongngi Tou udde. I Yohanes 
nabbisara, “I ya'u indi ṛinone saṛṛanianni Iamangnga. Orassa indi'e 
Iamangnga nirumanta ringangku maisaṛṛani si ya'u.” 
15Arawe Mawu Yesus nisumimbakka, “Wala'e aroddi su orassa indi. Ana 
waugu ringannu aroddi i ite ma'ola'a ala᷊wo'u apa apan ipaapulun Ruata.” 
Nariaddi Yohanes nanaṛṛanite Mawu Yesus. 
16Napawe suete nissaṛṛani, Mawu Yesus mali᷊ha-li᷊hakka sinumapputta 
wuassu ua'en salu᷊kka udde. Inaṛṛombanganne langitta nawu'a wuṛṛu Mawu 
Yesus naasilo Ghaṛṛahon Ruata niumonto'a ere manu'a merpati niumarunna 
si Tou. 
17Wua'udde niaringikka tingikku Ruata nabbisara, “Ete indi Ana'u apan 
arangnguanna, i Tou ma'alu᷊assa naung-Ku.” 

Matius 4 

Mawu Yesus niwono'anna 
(Mrk. 1:12-13; Luk. 4:1-13) 

1Wua'udde Mawu Yesus niehettu Ghaṛṛahon Ruata watukku wadda'a, ana 
see iapawono'a su Setanna. 

2Appattu pulo᷊ su allone appattu pulo᷊ su ṛabbine Mawu Yesus tawe umanna. 
Wua'udde i Tou naapendampe lunussa. 
3Setanna nirumanta wuṛṛu nabbisara, “I'o Ana'u Ruata? Ana waugu udde 
doloṛṛa'e manga watu indi maola'a roti.” 
4Mawu Yesus sinumimbakka, “Sulalu᷊mmu Wuke Susi uawoṛṛetta: Taumata 
tawe tumba'u mabiakku roti sassane, arawe lai ringannu ala᷊wo'u wisara 
apan niapasingkattu Ruata.” 
5Wua'udde Setanna nangapiddu Mawu Yesus watukku Yerusalem, soa 
na'ukkassa, wuṛṛu nangadoten Tou su wowon sala᷊won Wale᷊ Mawu. 
6See Setanna nabbisara si Tou, “I'o Ana'u Ruata? Amungkangngu aroddi, 
tumpate; ana sulalu᷊mmu Wuke Susi uawoṛṛetta arendi, ‘Ruata sarun 
mandolokku manga mala'ekanne mandiaga Si'o, i mangitou sarun manalo᷊ho 
Si'o ringannu lima mangitou, tadea'u leddanu tawe mattu'a su watu.’ ” 
7Mawu Yesus sinumimbakka, “Arawe sulalu᷊mmu Wuke Susi uawoṛṛetta lai, 
‘Imbaṛṛangnga i'o mamono'a Mawu Ruatanu.’ ” 
8Wua'udde Setanna nangapidde Mawu Yesus su wuidda apan matanggakka 
atonna wuṛṛu tina'ete si Tou ala᷊wo'u araratuanna su runia ringannu ala᷊wo'u 
pa'aalane. 
9See Setanna nabbisara Mawu Yesus, “Sarangkanambone indi sarun 
ionggolla Si'o, amungkangngu I'o umali᷊ntudda massubba si ya'u.” 
10Mawu Yesus sinumimbakka, “Passali᷊u i'o mamamono'a! Sulalu᷊mmu Wuke 
Susi, uawoṛṛetta: Passubbate Mawu Ruatanu, wuṛṛu pangimbete si Tou 
sassane!” 
11Panginsueanne Setanna nanantangke Mawu Yesus, wuṛṛu manga 
mala'ekan-Ne lai nappadantate nangimbe si Tou. 

Mawu Yesus nanattakku manara-Ne su Galilea 
(Mrk. 1:14-15; Luk. 4:14-15) 

12Su tempo naaringikka manungku i Yohanes nitaṛṛo sulalu᷊mmu 
tuttupanna, Mawu Yesus tinumala᷊ngke watukku Galilea. 
13I Tou nanantangke Nazaret, see natana'e su Kapernaum su winggin Ranon 
Galilea su wageangngu leta'u Zebulon wuṛṛu Naftali. 
14Ana waugu Mawu Yesus na'ola'a olangnge aroddi, nariaddite apa apan 
suete niwisara Nabi Yesaya: 
15“Leta'i Zebulon wuṛṛu leta'i Naftali, su lala᷊nna watukku rano, su samba'an 
Salu᷊kku Yordan, Galilea, leta'u taumata wali᷊ne Yahudi! 
16Walahanna apan mabbiakka sulalu᷊mmu ararandumma, suete naasilo 
asasemakka! Su manga taumata apan uatana'a su wanuan ararandummu 
papate nisabanganten asasemakka!” 
17Nanattakke su tempo udde Mawu Yesus namasingkatta, “Awalu᷊te wuassu 
manga paddarosanu, ana waugu Ruata mali᷊hakke rumanta mamarenta ere 
sangkatou Ratu!” 

Mawu Yesus namaggo sire appatta samakka 
(Mrk. 1:16-20; Luk. 5:1-11) 

18Su tempo Mawu Yesus u'amatta su apannu Ranon Galilea, i Tou naasilo 
ruang katou samakka, eteudde i Simon (apan isassaggo lai i Petrus) 
ringannu tuarine i Andreas. I mangitou tantala᷊nna mannoma inassa su rano 
udde. 
19Mawu Yesus nabbisara si mangitou, “Wette tantalongke si Ya'u. I Ya'u 
sarun mangaṛṛa'a si yamiu manoma taumata.” 
20I mangitou lapiddu nanantangngu soma, see tinumantalongke Mawu 
Yesus. 
21Mawu Yesus lapiddu inumamata, wua'udde naasilote lai ruang katou 
sangkatuṛṛangnga apan baine, eteudde i Yakobus wuṛṛu i Yohanes, 
ala᷊ṛṛana'i Zebedeus. I mangitou su sampunna ringanni iamangngi mangitou 
mannapia soma sulalu᷊mmu saalanna. Mawu Yesus namaggo si mangitou lai, 

22wuṛṛu i mangitou lapiddu nanantangngu saalanna wuṛṛu iamangngi 
mangitou, see tinumantalongke Mawu Yesus. 

Mawu Yesus mangngaṛṛa'a, mannase, wuṛṛu mapaapian taumata 
(Luk. 6:17-19) 

23Su Galilea, Mawu Yesus namali᷊wutte ahewallu wanua wuṛṛu 
mangngaṛṛa'a su anambon bale᷊m pattataṛṛamawuanna. I Tou mabbatti'u 
Watti'u Ala᷊lu᷊assa manungku Ruata sarun mamarenta. Wuṛṛu i Tou lai 
mapaapian manga taumata apan maradda'a wuṛṛu pia sangkulle. 
24Watti'a su ola'u Mawu Yesus udde naddingikke su ala᷊wo'u wanua su Siria, 
na'oman sara taumatanambo rudanta ringanni Tou. I mangitou uaapiddu 
manga taumata apan uatataṛṛangnga ala᷊wo'u hatin radda'a wuṛṛu asasusa. 
Manga taumata apan niasuttannu ghaṛṛaho lale᷊o, apan raddangnge pua, 
wuṛṛu lome, sarangkanambone udde niapaapia Mawu Yesus. 
25Manambo atonna taumata apan tinumantalongnga Mawu Yesus su tempo 
udde. Piaddu nirumanta wuassu Galilea, pia lai wuassu Mapulo᷊ Soa, wuassu 
Yerusalem, wuassu Yudea, wuṛṛu pia lai wuassu wanua su samba'an Yordan. 

Matius 5 

Nase su wuidda 

1Su tempo Mawu Yesus naasilo taumata nambo udde, i Tou sinumaate su 
wuidda. Napawe i Tou ua'iante, manga mallala᷊ṛṛenggen-Ne nirumanta 
ringanni Tou, 
2see i Tou nanattakke mangngaṛṛa'a si mangitou: 

Lal᷊umanna'a apan tutune 
(Luk. 6:20-23) 

3“Lalu᷊manna'a su taumata apan uapendamma tawe atatohassa wuṛṛu 
tumba'u uaantimma Mawu sassane; ete i mangitou udde lalo᷊ṛṛon 
araratuannu Ruata! 
4Lalu᷊manna'a su taumata apan massusa naungnge; Ruata sarun malluassa 
naungngi mangitou! 

5Lalu᷊manna'a su taumata apan naungnge mawawo; Ruata sarun manipussa 
paaire-Ne si mangitou! 
6Lalu᷊manna'a su taumata apan sidutu ma'ola'a apulun Ruata; Ruata sarun 
manuungngu apulu mangitou! 
7Lalu᷊manna'a su taumata apan mandangngu taumata waine; Ruata sarun 
mandangngu si mangitou lai! 
8Lalu᷊manna'a su taumata apan naungnge waresi; i mangitou sarun maaillala᷊ 
Ruata. 
9Lalu᷊manna'a su taumata apan mangapiddu paddarame su wallattu 
taumata; Ruata sarun manga'u si mangitou maola'a manga ala᷊ṛṛanang-Nge! 
10Lalu᷊manna'a su taumata apan uatataṛṛangnga sassansaranna ana waugu 
ma'ola'a apulun Ruata; ete i mangitou udde lalo᷊ṛṛon araratuannu Ruata! 
11Lalu᷊manna'a si yamin amungkangngu iapaasala᷊, sassansaranna, wuṛṛu 
aaddio'anna ana waugu i Ya'u. 
12Manga nabi apan nabbiakka su tempo i yamiu taambe su runia, nisansara 
lai ereudde. Luasse wuṛṛu lala'e, ana waugu lala᷊ntakke manambonisaddia 
Mawu si yamiu.” 

Asimma wuṛṛu semakka 
(Mrk. 9:50; Luk. 14:34-35) 

13“Ete i yamiu uddewe asimmu runia. Amungkangngu asimma udde nawalu᷊ 
maammi, apa wotongnge iapaapakkada apia? Tate gunane lai, ewe'e 
iramme wuṛṛu ṛindannu taumata. 
14Ete i yamiu uddewe asasemakku runia. Soa apan uaaddo su wuidda tawe 
iawuni. 
15Tawe taumata mande'omma solo᷊, see solo᷊ udde luuwannu wensada. I tou 
sarun mangaddon solo᷊ udde su tampane, tadea'u mangagillu asasemakka su 
ala᷊wo'u taumata sulalu᷊mmu wale᷊. 

16Aroddi lai asasemakku ṛinone lai lumansiangnga su saruannu taumata, 
tadea'u i mangitou maasilo ala᷊wo'u pallala᷊gunu apan mapia, wua'udde 
padalote Ruata su surga.” 

Al᷊aṛṛa'a su ola'u titan agama Yahudi 

17“Ariewe massunna manungku i Ya'u nirumanta mamappassa tita Musa 
wuṛṛu ala᷊ṛṛa'u manga nabi. I ya'u nirumanta wali᷊ne mamappassa tita udde, 
arawe sarun mangaṛṛa'u atappasanne apan su ṛinone. 
18Naunge! Tantala᷊nna langitta wuṛṛu runia ta'e indi, sambau woṛṛetta ara'e 
titi'a apan addio'anne lai sulalu᷊mmu ala᷊ṛṛa'a udde, tawe pappasanna 
amungkangngu sarangkanambone udde taambe natipussa! 
19Ana waugu udde, isai-sai tawe tumuṛṛutta manga parenta udde, manimbe 
parenta addio'anne, wuṛṛu mangngaṛṛa'a taumata waine ma'ola'a aroddi lai, 
sarun maola'a addio'anne su wallattu ala᷊ṛṛana'u Ruata. Arawe isai-sai apan 
tuttuṛṛutta manga parenta udde, wuṛṛu mangngaṛṛa'a taumata waine 
ma'ola'a aroddi lai, sarun maola'a wahewa su wallattu ala᷊ṛṛana'u Ruata. 
20Nariaddi, naunge: I yamiu tawe maola'a ala᷊ṛṛana'u Mawu, amungkangngu 
i yamiu tawe manampali᷊u manga hurun agama wuṛṛu manga taumatan 
Farisi sulalu᷊mmu ma'ola'a inolaanna ara'e apulun Duata.” 

Al᷊aṛṛa'a su ola'u asasa'u 
(Luk. 12:57-59) 

21“I yamiu masingkatta manungku su iupungngu ala᷊monang kite pia ala᷊ṛṛa'a 
ereindi: Arie pamate; isai-sai mamate, sarun parikisanna. 
22Arawe orassa indi Ya'u mabbisara si yamiu, isai-sai masa'u su taumata 
waine, sarun parikisanna; wuṛṛu isai-sai mallela taumata waine sarun 
parikisanna su saruannu Mallaṛṛuungngu Agama. Wuṛṛu isai-sai mabbisara 
taumata waine, ‘Tingngangnga,’ sarun iramme sulalu᷊mmu putungngu 
naraka. 

23Ana waugu udde, amungkangngu piaddu sangkatou wuassu wallatti 
yamiu mangapiddu sasamba su Ruata, see naanaungnga manungku pia 
taumata massa'u si tou, 
24ṛinone i tou manantangnga asuene sasambane su saruannu meddan 
sasamba see inai maddamen taumata udde. Wua'udde, wotongngete i tou 
mabelengnga wuṛṛu manantillu aonggolle su Ruata. 
25Amungkangngu pia taumata mangalaeng kamiu su mallaṛṛuungnga, 
paddameten tou tala᷊be ta'e pia tempone, tantala᷊nna taambe na'oma su 
mallaṛṛuungnga. Amungkangngu tawe, taumata udde sarun manantilli 
yamiu su mallaṛṛuungnga apan manantilli yamiu su polisi. See polisi sarun 
mapaasuttang kamiu sulalu᷊mmu tuttupanna. 
26Wuṛṛu paanaunge: Natantuna i yamiu tawe masabangnga wuassu 
tuttupanna udde, amungkangngu bawaekku pasasala᷊ng kamiu taambe 
nasuem baekke.” 

Su ola'u sasandaga 

27“I yamiu masingkatta manungku pia ala᷊ṛṛa'a ereindi: Arie sumandaga. 
28Arawe tempo indi Ya'u mabbalo᷊ si yamiu: Isai-sai ma'ellega sangkatou 
wawine see ninumemman tou, taumata udde sueten sinumandaga ringannu 
wawine udde sulalu᷊mmu naungnge. 
29Amungkangngu mata aikkatannu napaola'u rosa si'o, lasso'a wuṛṛu 
rammea'a mata udde! Mappianna awuli᷊annu sambau su wallattu aola'u 
wadangngu wuassu ahewallu wadangngu iramme su naraka. 
30Amungkangngu limanu aikkatanna maarosa si'o, pototta wuṛṛu rammea'a 
limanu udde! Mappianne awuli᷊annu lima samba'a wuassu ahewallu 
wadangngu mataṛṛo su naraka.” 

Su ola'u patatal᷊ei 
(Mat. 19:9; Mrk. 10:11-12; Luk. 16:18) 

31“Pia lai ala᷊ṛṛa'a ereindi: su manga taumata esakka apan nanantangngu 
awingnge, sarun mangagillu surattu patatale᷊i si tou. 

32Arawe tempo indi Ya'u mabbisara si yamiu; isai-sai manantangngu 
awingnge manimbe wawine udde tawe sinumandaga, i tou napaola'u 
awingnge udde sinumandaga, amungkangngu awingngi tou udde 
ma'awingnga apia. Wuṛṛu isai-sai ma'awingnga ringannu wawine apan suete 
nitantangnga udde, sinumandaga lai.” 

Su ola'u pasasalu 

33“I yamiu masingkatta manungku iupungngu ala᷊monang kite pia ala᷊ṛṛa'a 
ereindi: Arie pangawusu. Apa apan suete nipa'irenu ringannu pasasalu su 
saruannu Ruata, ṛinone udde olaannu. 
34Arawe orassa indi Ya'u mabbisara si yamiu: arie massalu saran addio'a, 
mapia ete ringannu langitta, ana waugu langitta udde ramba'u Ruata, 
35aroddi lai ringannu runia, ana waugu runia udde apampakku ledda-Ne; 
ara'e ringannu Yerusalem, ana waugu eteudde soan Ratu wahewa. 
36Arie lai massalu ringannu puanu ana waugu i'o sassane tawe maawalu᷊ 
utangngu maola'a mawira ara'e ma'itumma manimbe man sambua. 
37Tumba'u pabbisara: ‘Ore’ ara'e ‘Tawe’ – manampali᷊u wua isudde 
darantane wuassu Setanna.” 

Al᷊aṛṛa'a su ola'u pabawal᷊issa 
(Luk. 6:29-30) 

38“I yamiu masingkatta manungku pia lai ala᷊ṛṛa'a ereindi: mata hantiannu 
mata, isi hantiannu isi. 
39Arawe orassa indi Ya'u mabbisara si yamiu: arie pabbali᷊ssa sangkatou 
taumata apan ma'ola'a ala᷊le᷊o si yamiu. Apianne amungkangngu taumata 
mamero wambalanu aikkatanna, wala'a lai i tou mamero wambalanu aiṛṛi. 
40Wuṛṛu amungkangngu taumata mangalaeng kamiu su mallaṛṛuungnga 
wuṛṛu maddorongnga laungngu, onggola᷊'a lai si tou jubahnu. 
41Amungkangngu sangkatou tembonanne mamata'i yamiu mamasanna 
luranni tou araune sangkilo, pasanna lai luranna udde araune rua kilo. 

42Amungkangngu manga taumata maddorongnga manga apa si yamiu, 
anggila᷊'e si tou. Wuṛṛu arie lai mapaawelengngu taumata apan maapulu 
mabballassa sarannapa si'o.” 

Umakkannu seetta 
(Luk. 6:27-28, 32-36) 

43“I yamiu masingkatta manungku pia lai ala᷊ṛṛa'a ereindi: pandangngute 
manga hawenu wuṛṛu passeette manga seennu. 
44Arawe orassa indi Ya'u mabbisara si yamiu: pandangngute manga seennu, 
wuṛṛu ali᷊omana'a manga taumata apan mammate si yamiu, 
45tadea'u i yamiu maola'a ala᷊ṛṛana'u Iamangngi yamiu su surga. Ana waugu 
Ruata mapasabangngu matannallo su taumata apan mapia, wuṛṛu su 
taumata apan dale᷊o lai. I tou napa'uranna su taumata apan ma'ola'a apapia 
wuṛṛu su taumata apan ma'ola'a ala᷊le᷊o lai. 
46Ana waugu amungkangngu i yamiu tumba'u mandangngu taumata apan 
mandangngu si yamiu, apa hunane su Ruata mabbali᷊ssa inolaanni yamiu 
udde? Wali᷊newe manga maddarorongnga wose lai ma'ola'a aroddi? 
47Wuṛṛu amungkangngu i yamiu tumba'u mangngagillu tabea su manga 
hawenu sassane, apa lebbene? Manga taumata apan wagga ma'illala᷊ Ruata 
lai ma'ola'a aroddi! 
48Iamangngu su surga mandangngu ala᷊wo'u taumata ringannu nasuungnge. 
I yamiu sarun pa'ola'a lai aroddi.” 

Matius 6 

Al᷊aṛṛa'a su ola'u aonggolla 

1“Naungete, arie i yamiu ma'ola'a tatuṛṛuttu agama su saruannu awadaalla 
tadea'u ellehannu taumata. Amungkangngu i yamiu ma'ola'a aroddi, i yamiu 
tawe onggola᷊nnu lala᷊ntakke wuassu Iamangngu su surga. 
2Nariaddi, amungkangngu i yamiu mangagillu aonggolla su taumata 
asiangnga, arie mangke itattunggalla darangngu udde, ere a'olaannu 
taumata lilangkamale᷊'a. I mangitou maapulu ma'ola'a udde sulalu᷊mmu 

wale᷊m pattataṛṛamawuanna, su lala᷊nna, tadea'u raloannu taumata. 
Naungete, i mangitou suete nanengkamma lala᷊ntakke. 
3Arawe i yamiu, amungkangngu mangagillu aonggolla, anggila᷊'e ringannu 
mala᷊nna-la᷊nnaba, tadea'u tawedu maasingkatta. 
4Wala'e pallala᷊gunu udde tawe asingkatannu taumata, tumba'u Iamangngu 
su surga. I tou ma'asilo pallala᷊gunu apan uawuni udde wuṛṛu sarun 
mangonggolu lala᷊ntakke si yamiu.” 

Al᷊aṛṛa'a su ola'u umal᷊iomanna 
(Luk. 11:2-4) 

5“Amungkangngu i yamiu umali᷊omanna, imbaṛṛangnga ere manga taumata 
ma'ola'a awusu. I mangitou u'ali᷊omanna lapiddu uarisikka su wale᷊m 
pattataṛṛamawuanna wuṛṛu su pengan dala᷊nna, tadea'u iasilon taumata. 
Paanaunge, eteudde lala᷊ntakke apan suete nisengkammi mangitou. 
6Arawe amungkangngu i yamiu umali᷊omanna, suttate su wabbo'a wuṛṛu 
ṛuura'a ngara, see ali᷊omante su Ruata Iamangnga apan tawe iasilo udde. Ne 
Iamangngu apan ma'asilo pallala᷊gunu apan uawuni udde, sarun 
mangonggolu lala᷊ntakke si yamiu. 
7Amungkangngu i yamiu umali᷊omanna, arie malo᷊'e-lo᷊'e ere su manga 
taumata apan tawe ma'aillala᷊ Mawu. I mangitou massunna manungku 
darorongngi mangitou sarun daringiṛṛanna ana waugu aali᷊omanni 
mangitou malo᷊'e aroddi. 
8Imbaṛṛangnga ere i mangitou udde. Iamangngu masingkatte apa apan 
ipaapulung kamiu, salaiwe i yamiu taambe naddorongnga. 
9Nariaddi aali᷊omante ereindi, ‘Iamangngi yami su surga; Ete I'o Ruata 
tumba'u Sambau. Antimanna I'o subbanna wuṛṛu wantuhanna. 
10Ete I'o Ratung kami. Antimanna I'o mamarenta su runia wuṛṛu apulu-Nu 
tatuṛṛutanna ere lai su surga. 
11Onggola᷊'awe si yami su allo indi pabbawiakka apan ipaapulung kami. 



2439 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

12Ampungewe i yami wuassu passasala᷊ng kami, ere lai yami suete 
nangampungnga taumata apan nassala᷊ si yami. 
13Ariewe mamalang kami awuli᷊annu pangangimanna su tempo i yami 
wabali᷊ntongnganna ewe'e liua'a i yami wuassu taṛṛinon Ala᷊le᷊o. [Ete I'o Ratu 
apan uataṛṛino wuṛṛu mawantuga ma'oman sara mala᷊nnu-la᷊nnu. Amin.]’ 
14Amungkangngu i yamiu mangampunga taumata apan nassala᷊ si yamiu, 
Iamangngu su surga lai sarun mangampunga pasasala᷊ng kamiu. 
15Arawe amungkangngu i yamiu tawe mangampunga pasasala᷊n taumata 
waine, Iamangngu su surga tawe lai mangampunga pasasala᷊ng kamiu.” 

Al᷊aṛṛa'a su ola'u mappuasa 

16“Amungkangngu i yamiu mappuasa, imbaṛṛangnga massusa ere taumata 
apan apulune mammahia. I mangitou mammalu᷊ hatine tadea'u anambon 
taumata maasingkatta manungku i mangitou mappuasa. Paanaunge, 
eteudde lala᷊ntakke apan suete nisengkammi mangitou. 
17Arawe amungkangngu i yamiu mappuasa, rammusa hatinu wuṛṛu paaṛṛo 
paale᷊no-le᷊no utangngu, 
18tadea'u tawedu maasingkatta manungku i yamiu mappuasa, ewe'e tumba'u 
Iamangngi yamiu apan tawe asiloanna udde, masingkatta. I Tou ma'asilo 
pallala᷊gunu apan uawuni udde, wuṛṛu sarun mangonggolu lala᷊ntakke si'o.” 

Darotongnga su surga 
(Luk. 12:33-34) 

19“Ariewe mangammullu darotongnga hunam badangngu su runia, isudde 
wiangnga wuṛṛu tain atta'a mandale᷊o wuṛṛu manana'o rumanta manna'o. 
20Apianne mangammullu darotongnga su surga, isudde wiangnga wuṛṛu 
tain atta'a tawe maahohakka wuṛṛu manana'o tawe rumanta manna'o. 
21Ana waugu suapa pia darotongngu uaaddo, isudde lai naungngu 
uaṛṛundinganna!” 

Semakka hunam badangnga 
(Luk. 11:34-36) 

22“Mata eteudde solo᷊m badangnga. Amungkangngu matanu matilangnga 
ahewallu wadangngu lai masema-semakka. 
23Arawe amungkangngu matanu mala᷊bukka, ahewallu wadangngu 
marandumma lai. Nariaddi amungkangngu solo᷊ sulalu᷊mmu wadangnga 
udde marandumma, lembo nabbasa lai ararandumma udde!” 

Ruata wuṛṛu darotongnga 
(Luk. 16:13, 12:22-31) 

24“Tawe saran sangkatou taumata maamanara su ruang katou mawu. Ana 
waugu i tou sarun lembo marangngu sangkatou wuassu sangkatou apan 
baine. Ara'e i tou lembo matuṛṛutta su mawune apan sambau wuassu 
mawune apan baine. Aroddi lai matataṛṛino si yamiu. I yamiu tawe 
maappammanara manara su Ruata wuṛṛu su darotongnga lai. 
25Ana waugu udde naunge; arie passinggawangnga su ola'u wiakki yamiu, 
eteudde apa apan sarun annananna wuṛṛu inumanni yamiu, ara'e apa sarun 
iluṛṛeng kamiu. Wali᷊newe wiakka nangillembo wuassu anna, wuṛṛu 
wadangnga nangillembo wuassu peddetta? 
26Pa'ellege manu'u winalanganna. I mangitou tawe massuanna, tawe 
mangitingnga wuṛṛu tawe lai mangammullu wuan sinuananne sulalu᷊mmu 
wali᷊ngkakka. Manimbe aroddi Iamangngu su surga mappaduli᷊ lai si 
mangitou! Wali᷊newe i yamiu maareganne marau wuassu manu'u 
winalanganna? 
27Isai wuassu wallatti yamiu apan ringannu asasinggawangnge 
mappalo᷊'engngu uukke saran addio'a? 
28Anio i yamiu sussinggawangnga su ola'u peddennu? Panutukka manga 
wunga bakung apan tuttuwo su wadda'a. Anambon wungane udde tawe 
mammanara wuṛṛu tawe mandadu'a; 
29arawe Ratu Salomo apan pa'a'alane aroddi anambone, tawe uapedetta ere 
ala᷊ṛṛamagu manga wunga udde! 

30Wala᷊bukka su wadda'a allo indi tumuwo wuṛṛu tiṛṛabbine tutunganna 
ma'oman sara masue. Arawe Ruata mamedetta wala᷊bukka udde aroddi 
aṛṛamage. Lembonete i yamiu! Arawe pangangimanni yamiu mattulu᷊ngnga! 
31Arie passinggawangnga wuṛṛu mabbisara ‘Apa apan sarun annananni ite’, 
ara'e ‘apa apan sarun inumanni ite’, ara'e ‘apa apan sarun iluṛṛeng kite’? 
32Sarangkanambone udde sidutu raddeaannu taumata apan tawe maaillala᷊ 
Ruata. Arawe Iamangngu su surga, masingkatta manungku i yamiu 
maapulun sarangkanambone udde. 
33Nariaddi paddea'e dorone tadea'u Ruata mamarenta sulalu᷊mmu wiakku 
wuṛṛu tuṛṛutte apulu-Ne. Ne ala᷊wo'u darotongnga waine lai sarun ionggolu 
Ruata si yamiu. 
34Ana waugu udde arie suminggawangnga su ola'u allo tiṛṛabbi. Ana waugu 
tiṛṛabbi lai pia asasinggawangnge sassane. Allo indi natipusse asasusane, 
walasa'e tambanna apia.” 

Matius 7 

Su ola'u maṛṛuungngu taumata waine 
(Luk. 6:37-38, 41-42) 

1“Imbaṛṛangnga maṛṛuungngu taumata waine, tadea'u i yamiu sassane lai 
tawe iṛṛuungngu Ruata. 
2Ana waugu su ereapa i yamiu maṛṛuungngu taumata waine, aroddi lai 
Ruata sarun maṛṛuungngi yamiu. Wuṛṛu uuṛṛanna apan ipanguukki yamiu 
su taumata waine sarun ipanguukku Ruata lai si yamiu. 
3Anio i yamiu ma'asilo sampaddi alu sulalu᷊mmu matan tuṛṛangngu, arawe 
sala᷊ba'u sulalu᷊mmu matanu sassane tawe iatutukki yamiu? 
4Ereapa i yamiu wotongnge mabbisara tuṛṛangngu, ‘Wette i ya'u 
manabangngu alu sampaddi wuassu matanu,’ arawe sulalu᷊mmu matanu 
sassane pia sala᷊ba'u? 

5Ei lilangkamale᷊'a! Sabbanga'e rorone sala᷊ba'u wuassu matanu sassane, 
wakkute udde i'o maasilo ringannu masemakka, wuṛṛu wotongngete 
mapaasabangngu alu sampaddi wuassu matan tuṛṛangngu. 
6Arie mangonggolu sarannapa na'ukkassa su asu, tadea'u asu udde tawe 
mangawali᷊'a mamangalo si'o. Wuṛṛu arie mangonggolu mutiara su wawi, 
tadea'u wawi udde tawe maṛṛinda mutiara udde.” 

Paddorongnga, paddea'a wuṛṛu panengkella 
(Luk. 11:9-13) 

7“Paddorongke, ne i yamiu sarun manengkamma. Paddea'e, ne i yamiu 
sarun maasomba. Panengkelle, ne i yamiu sarun pamu'anna ngara. 
8Ana waugu taumata maddorongnga sarun manengkamma; taumata 
madea'a sarun maasomba; wuṛṛu taumata mannengkella sarun wu'anna 
ngara. 
9Su wallatti yamiu, apa pia iamangnga mangngagillu watu su anangnge, 
amungkangngu i tou maddorongnga roti? 
10Ara'e mangagillu atoanna, amungkangngu i tou maddorongnga inassa? 
11Salaiwe i yamiu lale᷊o, i yamiu masingkatta lai mangagillu apa apan mapia 
su manga ala᷊ṛṛanangngu. Nangillembo Iamangngu su surga! I Tou lembone 
lai sarun mangagillu apa apan mapia su taumata apan maddorongnga si 
Tou. 
12Ola'awe taumata waine ere i yamiu lai maapulu olaanni mangitou. 
Eteudde lalo᷊ṛṛon ala᷊ṛṛa'i Musa wuṛṛu manga nabi.” 

Ngara apan maṛṛiputta 
(Luk. 13:24) 

13“Suttate su ngara maṛṛiputta, ana waugu ngara wuṛṛu lala᷊nna apan 
mattudda naraka wahewa wuṛṛu malo᷊angnga, wuṛṛu manambo taumata 
apan umamatta isudde. 

14Arawe ngara wuṛṛu lala᷊nna maṛṛiputta wuṛṛu masahada amatanne, 
mangapiddu taumata su pabbiaṛṛanna. Wuṛṛu tumba'u mattulu᷊ngnga 
taumata maasomba udde.” 

Alu wuṛṛu wuane 
(Luk. 6:43-44) 

15“Paatehamma su manga nabi awusu. I mangitou nirumanta ringanni 
yamiu, lihide ere domba, arawe i mangitou ṛinone ere serigala apan 
mala᷊ṛṛaga. 
16I yamiu sarun maaillala᷊ si mangitou wuassu wuan inolaanne. 
Anggaṛṛumunanne tawe mabbuan anggore, wuṛṛu rapusi'a roaanna tawe 
mabbuan ara. 
17Wuassu alu apan masuwukka, asombanganna wua apan mapia, wuṛṛu 
wuassu alu maṛṛisitta wua apan dale᷊o. 
18Alu apan masuwukka tawe mabbua wua lale᷊o wuṛṛu alu maṛṛisitta tawe 
mabbua wua apan mapia. 
19Su manga alu apan tawe mabbua wua apan mapia, tuwanganna wuṛṛu 
tutunganna. 
20Aroddi lai manga nabi awusu. I yamiu sarun maaillala᷊ wuassu pabbawuan 
inolaanni mangitou.” 

Pallal᷊agu, wal᷊ine tumba'u wisara 
(Luk. 13:25-27) 

21“Tawe anambon taumata apan mammaggo si Ya'u, ‘Mawu, Mawu,’ sarun 
maola'a lalo᷊ṛṛon araratuannu Ruata, arawe tumba'u manga taumata apan 
tuttuṛṛutta apulun Iamangku su surga. 
22Su Allong Kiamatta manambo taumata sarun mabbisara si Ya'u, ‘Mawu, 
Mawu, wali᷊newe ringannu arannu i yami suete nabbalo᷊n tanata Ruata? 
Wuṛṛu wali᷊newe ringannu arannu Mawu lai yami suete nallimbuakka 
manga ghaṛṛaho lale᷊o see na'ola'a anambon ala᷊ṛṛindu'a?’ 

23Arawe i Ya'u sarun sumimbakka, ‘I Ya'u taambe saran paassa naaillala᷊ si 
yamiu! Roote paarau wua isindi, yamiu apan ma'ola'a ala᷊le᷊o!’ ” 

Maaola'a wal᷊e apan pande wuṛṛu, maaola'a wal᷊e apan boddo 
(Luk. 6:47-49) 

24“Ei, taumata apan maaringikka wisara-U indi, wuṛṛu tuttuṛṛutta, i tou ere 
taumata pande apan napararisikku wale᷊ne su wowon batu. 
25Su tempo nanguranna, wuṛṛu nammanawangnga lapiddu anginna 
ma'ikkatta tinumiuppa maṛṛa'an wale᷊ udde, bale᷊ udde tawe naṛṛa'a ana 
waugu niaparisikka su wowom batu. 
26Wuṛṛu taumata apan maddaringikka wisara-U indi, arawe tawe 
tumuṛṛutta, i tou nassulu᷊ngngu taumata woddo apan napararisikku wale᷊ne 
su wowon anne. 
27Su tempo nanguranna wuṛṛu nammanawangnga lapiddu anginna 
ma'ikkatta tinumiuppa su wale᷊ udde, wale᷊ udde naṛṛa'a. Wuṛṛu ahahohakke 
wahewalla atonna!” 

Taṛṛino Mawu Yesus 

28Panginsueanne Mawu Yesus nangillolo᷊ mangngaṛṛa'a, wuṛṛu manga 
taumata apan isudde lembo naherangnga naaringikka ala᷊ṛṛang-Nge. 
29Ana waugu i Tou mangngaṛṛa'a ringannu saṛṛaungnge tawe ere manga 
hurun agama mangitou. 

Matius 8 

Mawu Yesus napaapian sangkatou raddangnge paro apan ma'arantinna 
(Mrk. 1:40-45; Luk. 5:12-16) 

1Mawu Yesus sinumossokke wuassu wuidda, wuṛṛu manambo taumata 
uatantalongnga si Tou. 
2Su tempo udde nirumantate sangkatou apan pia raddangnge paro 
ma'ata'utta. I tou inumali᷊ntuda su saruannu Mawu Yesus, see nabbisara, 
“Iamangnga, amungkangngu Iamangnga maapulu, Iamangnga wotongnge 
mapaapia'u.” 

3Mawu Yesus namita taumata udde lapiddu nabbisara, “I Ya'u ma'apulu. 
Apiate!” Orassa udde lai raddangnge nawuli᷊. 
4See Mawu Yesus nabbisara si tou, “Naunge! Arie pabbatti'a sisai-sai. Arawe 
roote ringannu imam, wuṛṛu paddorongnga si tou manantunna manungku 
i'o napiate. Wua'udde anggila᷊'e sasamba apan suete nitita Musa, maola'a 
manga tatiala su taumata manungku i'o napiate atonna!” 

Mawu Yesus napaapia mangangimben tembonannu tantaran Roma 
(Luk. 7:1-10) 

5Su tempo Mawu Yesus sinumutta su Kapernaum sangkatou tembonannu 
tantaran Roma nirumanta naisasomban Tou, wuṛṛu naddorongnga 
tulu᷊nganna si Tou. 
6“Iamangnga,” unnu tembonanne udde, “mangangimbe'u maradda'a su 
wale᷊. I tou uala᷊llowangnga lome su antila wuṛṛu mangke uatataṛṛangnga.” 
7Mawu Yesus nabbisara, “I Ya'u sarun inai mapaapian tou.” 
8“Lasa'e Iamangnga,” sasimbakku tembonanne udde, “I ya'u tawe su ṛinone 
mapaarantan Iamangnga su wale᷊'u. Iamangnga pamarentate. Ana see 
mangangimbe'u mapiate. 
9Ana waugu i ya'u lai ṛinone massuṛṛubawa su tembonangku. Wuṛṛu 
mabbawoanna wuassia'u pia lai manga tantara apan sarun massuṛṛubawa 
su parenta'u. Amungkangngu i ya'u mandolokku sangkatou tantara, ‘Inaite!’ 
i tou sarun inai. I ya'u mabbisara su tantara waine lai, ‘Wette isindi!’ i tou 
sarun dumanta; wuṛṛu amungkangngu i ya'u mamarenta allangku, ‘Ola'e 
indi!’ i tou sarun tumuṛṛutta.” 
10Su tempo Mawu Yesus naaringikka apa apan niwalo᷊n tembonannu tantara 
udde, i Tou mangke naherangnga. Wua'udde i Tou nabbisara su manga 
taumata uatantalongnga si Tou, “Wali᷊ne hampa taumata indi. Su wallattu 
taumatan Israel i Ya'u taambe naasomba taumata pangangimanne aroddi 
ahewalle! 

11Atonna! Manambo taumata sarun dumanta wuassu samba'an ra'i wuṛṛu 
waṛṛatta lulluassa su sampunna ringanni Abraham, i Ishak wuṛṛu i Yakub 
sulalu᷊mmu Runia Wakkun Ruata. 
12Arawe manga taumata apan ṛinone maola'a ala᷊ṛṛana'u Ruata sarun 
iramme su ararandumma su liudde. Isudde i mangitou sarun lumuai wuṛṛu 
matataṛṛangngu asasusa.” 
13See Mawu Yesus nabbisara su tembonannu tantara udde, “Apule᷊te, apa 
apan sulalu᷊mmu pangangimannu udde sarun mariaddi.” Wuṛṛu su orassa 
udde lai mangangimbe udde napiate. 

Mawu Yesus napaapia manambo taumata 
(Mrk. 1:29-34; Luk. 4:38-41) 

14Mawu Yesus inaite watukku wale᷊m Petrus. Isudde i Tou naasilo la'iananni 
Petrus maradda'a sali᷊ubba su lallowanganna. 
15Mawu Yesus namita limane lapiddu napia sali᷊ubba udde. I Tou 
nabangunna wuṛṛu nangimbete Mawu Yesus. 
16Su tempo wawallote, taumata nangapidde mararadda'a apan niasuttannu 
ghaṛṛaho lale᷊o. Wuṛṛu ringannu tumba'u wisara sampaddi, Mawu Yesus 
nallimbuakka manga ghaṛṛaho lale᷊o udde wuṛṛu napaapia lai anambon 
taumata apan maradda'a. 
17Mawu Yesus na'ola'a sarangkanambone udde, wuṛṛu ringannu aroddi 
natipusse apa apan niwisara Nabi Yesaya, eteudde, “I Tou mamasanna 
asasusang kite wuṛṛu mapaapian radda'i ite.” 

Manga taumata apan maapulu maola'a mallal᷊aṛṛenggennu Mawu Yesus 
(Luk. 9:57-62) 

18Manambo atonna taumata uapali᷊wutta Mawu Yesus. Su tempo Mawu 
Yesus naasilo si mangitou nambo udde, i Tou nandolokku mallala᷊ṛṛenggen-
Ne malliu lumewessa rano. 

19See sangkatou hurun agama nirumanta ringanni Tou wuṛṛu nabbisara, 
“Iamangnga Huru, i ya'u ma'apulu tumantalongnga Iamangnga suapan 
tampa Iamangnga umamatta!” 
20Mawu Yesus sinumimbakka, “Serigala pia loṛṛangnge wuṛṛu manu'u 
winalanganna pia sala᷊kke, arawe Ana'u Taumata tawe tampa 
lallalowanganne.” 
21See sangkatou mallala᷊ṛṛenggen-Ne waine nabbisara, “Iamangnga, wala'a i 
ya'u mapule᷊ dorone mallabingngu iamangku.” 
22Arawe Mawu Yesus sinumimbakka, “Tantalongke si ya'u, wuṛṛu wala'e 
taumata nate mallabingngu taumatane nate udde sassane.” 

Mawu Yesus napaal᷊enakku tandi'a 
(Mrk. 4:35-41; Luk. 8:22-25) 

23Mawu Yesus sinuma'ete saalanna wuṛṛu mallala᷊ṛṛenggen-Ne 
tinumantalongke su sampunna ringanni Tou. 
24Inaṛṛombanganne tandi'a apan ma'ikkatta tinumiuppa su rano na'oman 
sara saalanna ilalenggeten lua'a. Su tempo udde Mawu Yesus tantala᷊nna 
mattiilla. 
25Ne manga mallala᷊ṛṛenggen-Ne inaite ringanni Tou wuṛṛu namu'o si Tou. 
“Iamangnga! Ontole᷊! I ite masilakate!” unni mangitou. 
26“Anio i yamiu matta'utta?” unnu Mawu Yesus. “Pangangimanni yamiu si 
Ya'u mattulu᷊ngnga!” Wua' udde Mawu Yesus dirumarisikka wuṛṛu nandona 
anginna wuṛṛu rano udde. See rano udde nabbali᷊te nale᷊nakka atonna. 
27Manga mallala᷊ṛṛenggennu Mawu Yesus naherangnga. I mangitou 
nabbisara, “Taumata ereapa i Tou indi, na'oman sara anginna wuṛṛu lua'a 
tinumuṛṛutta apulu-Ne!” 

Mawu Yesus napaapian ruang katou apan niasuttannu ghaṛṛaho lal᷊eo 
(Mrk. 5:1-20; Luk. 8:26-39) 

28Mawu Yesus na'omate su samba'an rano su wageangngu leta'u Gadara. 
Poiaroddi ruang katou apan niasuttannu ghaṛṛaho lale᷊o nirumanta ringanni 

Tou. Ruang katou udde tumanite maṛṛagissa, ana waugu udde tawe saran 
sangkatou waṛṛani sumabbi isudde. 
29I mangitou sinumabangnga wuassu manga liangngu lala᷊binganna wuṛṛu 
mangngintuli᷊, “Ana'u Ruata sarun olaannu ereapa i yami? Apa I'o 
mappulute mannansara si yami salaiwe taambe tempone?” 
30Tawe marau wua'isudde, pia bawi manambo atonna tantala᷊nna madea'a 
anna. 
31Manga ghaṛṛaho lale᷊o udde sinumala᷊ndete Mawu Yesus, “Amungkangngu 
I'o mandolokki yami sumabangnga, roloṛṛa'a i yami sumutta sulalu᷊mmu 
manga wawi udde.” 
32“Roote!” unnu Mawu Yesus. Manga ghaṛṛaho lale᷊o udde sinumabangke 
wuassu taumata darua udde, see sinumuttate sulalu᷊mmu manga wawi. 
Wuṛṛu manga wawi udde lapiddu tinumala᷊ngnga wuṛṛu tinumumpa wuassu 
winggin rampissa nabatukku rano, see nilumakkuba. 
33Mandariaga wawi udde tinumala᷊ngnga watukku soa, wuṛṛu nabbatti'u 
anambon arariadianna udde, wuṛṛu lai su ola'u taumata darua apan 
niasuttannu ghaṛṛaho lale᷊o udde. 
34Ne anambon taumata su soa udde inaite naisasomba Mawu Yesus. Su 
tempo i mangitou naasilo Mawu Yesus, i mangitou sinumala᷊nde tadea'u i 
Tou manantangngu wageangngu leta'i mangitou. 

Matius 9 

Mawu Yesus napaapian sangkatou lome 
(Mrk. 2:1-12; Luk. 5:17-26) 

1Mawu Yesus sinuma'ete su saalanna, nalliu rano, nabelengnga watukku soa 
inariadianne. 
2Isudde taumata nangapiddu sangkatou lome ringanni Tou apan 
uala᷊llowangnga su wilatta. Su tempo Mawu Yesus naasilo manungku 

wahewa atonna pangangimanni mangitou udde, i Tou nabbisara su taumata 
lome udde, “Paasabare ana'u! Manga rosanu suete niampunganna.” 
3Manga pira hurun agama apan isudde lai nabbisara sulalu᷊mmu naungnga, 
“Taumata indi mangngalu᷊andaga Ruata!” 
4Mawu Yesus masingkattu ṛingiṛṛanni mangitou, ne i Tou nabbisarate, 
“Anio ṛingiṛṛannu arale᷊one aroddi? 
5Suapa malluasanna: mabbisara, ‘Rosanu suete niampunganna’, ara'e 
mabbisara, ‘Darisikke wuṛṛu amatte’? 
6Arawe orassa indi Ya'u mappaali᷊atta'a si yamiu, manungku su wowon 
dunia indi Ana'u Taumata uataṛṛino mangampunga rosa.” See Mawu Yesus 
nabbisarate su taumata lome udde, “Darisikke, lappute wilannu wuṛṛu 
apule᷊te!” 
7Taumata lome udde dirumarisikke wuṛṛu napule᷊te su wale᷊ne. 
8Su tempo manga taumata naasilo olangnge udde, i mangitou nata'utta 
wuṛṛu naddalote Ruata, ana waugu Ruata suete napali᷊atta'u taṛṛino-Ne apan 
aroddi ahewalle su taumata. 

Mawu Yesus namaggo si Matius 
(Mrk. 2:13-17; Luk. 5:27-32) 

9Wua'udde Mawu Yesus nanantangken tampa udde. Tantala᷊nna u'amatta i 
Tou naasilo sangkatou maddarorongnga wose, aranne i Matius, tantala᷊nna 
ua'ianna su tampa mallalu᷊ṛṛu wose. Mawu Yesus nabbisara si tou, “Wette 
tantalongke si Ya'u!” Ne i Matius nirumarisikke wuṛṛu tinumantalongke 
Mawu Yesus. 
10Su tempo Mawu Yesus tantala᷊nna u'anna su wale᷊ Matius, nirumantate 
manambo maddarorongnga wose wuṛṛu manga taumata apan sassunannu 
tumanangnge taumata lale᷊o, u'anna su sampunna ringannu Mawu Yesus 
wuṛṛu mallala᷊ṛṛenggen-Ne. 

11Pia manga taumatan Farisi apan naasilo olangnge udde. See i mangitou 
naiwalo᷊te mallala᷊ṛṛenggennu Mawu Yesus, “Anio hurunu u'anna su 
sampunna ringannu mallalu᷊ṛṛu wose wuṛṛu manga taumata lale᷊o?” 
12Mawu Yesus naaringikka aiwalo᷊ mangitou see sinumimbakka, “Taumata 
apan tawe maradda'a, tawe mappandumma doktere, tumba'u taumata apan 
maradda'a. 
13Ṛingiṛṛa'o apa atappasannu wageangngu Wuke Susi indi: ‘I Ya'u 
mappandumma darangngu, wali᷊ne sasamba wuassu winatangnga’. Ana 
waugu i Ya'u nirumanta wali᷊ne mamaggo taumata apan massunna ririne 
mapiate, ewe'e taumata apan sassunanna maṛṛusala᷊.” 

Pattatatiakka su ola'u puasa 
(Mrk. 2:18-22; Luk. 5:33-39) 

14Wua'udde mallala᷊ṛṛenggenni Yohanes Mananaṛṛani nirumanta ringannu 
Mawu Yesus. See i mangitou naiwalo᷊, “Anio i yami wuṛṛu manga taumatan 
Farisi mappuasa arawe mallala᷊ṛṛenggenni Iamangnga tawe?” 
15Mawu Yesus sinumimbakka, “Ereapa su ṛingiṛṛanni yamiu? Wotongngewe 
manga raho su andeangngu awingnga massusa naungnge amungkangngu 
ma'a'awingnga esakka ta'e udde su sampunna ringanni mangitou? 
Asinungka tawe! Arawe sarun a'omanna tempone maa'awingnga esakka 
udde ala᷊panna wua dinganni mangitou. Su tempo udde nanattakke i 
mangitou mappuasa. 
16Tawe taumata mandappela laubba tabbe ringannu piṛṛissu mala᷊ṛṛenessa 
wakku. Ana waugu mala᷊ṛṛenessa ipandappela udde sarun ma'uṛṛutta see 
manggesa'a laubba udde, see hesangnge maola'a lembon bahewalla. 
17Aroddi lai tawe taumata apan mandali᷊nnu anggore wakku sulalu᷊mmu 
pato'am pisi tabbe. Ana waugu pato'a udde sarun mapesangnga wuṛṛu 
mahohakka, see anggorene mabboso. Anggore bakku sarun ilali᷊nna su 
pato'a apan bakku lai, tadea'u itarua sidutu mapia.” 

Ana'u piaṛṛa'u wal᷊em pattataṛṛamawuanna 
Wawine apan nangindingnga Mawu Yesus 

(Mrk. 5:21-43; Luk. 8:40-56) 

18Tantala᷊nna Mawu Yesus uahahatto ringannu manga mallala᷊ṛṛenggenni 
Yohanes Mananaṛṛani, nirumantate sangkatou piaṛṛa'u wale᷊m 
pattataṛṛamawuanna. I tou inumali᷊ntuda su saruannu Mawu Yesus wuṛṛu 
nabbisara, “Ana'u wawine wakkute nate. Arawe amungkangngu wotongnge, 
ranta'o wuṛṛu pamita si tou tadea'u i tou mabiakka apia.” 
19Mawu Yesus dirumarisikke wuṛṛu inaite su sampunna ringannu 
mallala᷊ṛṛenggen-Ne mattuddan taumata udde. 
20-21Su pattangngannu lala᷊nna sangkatou wawine apan maradda'a radda'u 
wawine mapulo᷊te dua su tonnane ala᷊nnune, nirumanta nangundani Mawu 
Yesus wuassu liudde. I tou maṛṛingidda, “Sambali᷊ate i ya'u naa'indingnga 
jubahne, i ya'u sarun mapia.” See i tou nangindingke pentakku jubah Mawu 
Yesus. 
22Orassa udde Mawu Yesus nanaile wuṛṛu naasilo wawine udde see 
nabbisara si tou, “Paatammuda, ana'u! Ana waugu i'o mangngimanna si 
Ya'u, i'o mapiate!” Orassa udde lai wawine udde napia. 
23Wua'udde Mawu Yesus na'omate su wale᷊m piaṛṛa'u wale᷊m 
pattataṛṛamawuanna udde. Napawe i tou naasilo mananalangngu musikku 
lumala᷊lo᷊ wuṛṛu taumata nambo mangke maggio, 
24i Tou nabbisara si mangitou, “Sabangke i yamiu sarangkanambone! Ana'a 
indi tawe nate; i tou tumba'u mattiilla.” I mangitou sarangkanambone 
nilumage Mawu Yesus. 
25Napawe manga taumata udde sinumabangke, Mawu Yesus sinumutta 
sulalu᷊mmu wabbo'an ana'a udde wuṛṛu namita limane. See dirumarisikke 
ana'a wawine udde. 
26Watti'a udde tinumelengke su ahewallu wageangngu leta'a udde. 

Mawu Yesus napaapian duang katou wuta 

27Mawu Yesus nanantangken tampa udde wuṛṛu su tangngan dala᷊nna pia 
ruang katou wuta uatantalongnga si Tou. Itarua mangngintuli᷊, “Ana'i Daud, 
akkanaawe i yami!” 
28Napawe Mawu Yesus sinumutta sulalu᷊mmu wale᷊, taumata wuta darua 
udde nirumanta ringanni tou. Mawu Yesus naiwalo᷊ si mangitou, “Apa i 
yamiu mangngimanna manungku i Ya'u wotongnge mangapia siraddua?” 
“Mangngimanna Iamangnga!” Sasimbakki tarua. 
29See Mawu Yesus namita matan tarua ringannu wisara-Ne, “Ana waugu 
iraddua mangngimanna, ariadite su ereapa a'antimanni yamiu.” 
30Ne itarua naasilote. Mawu Yesus napanaungnga sitarua, tadea'u tawe 
mabbatti'u olangnge udde sisai-sai. 
31Arawe i mangitou inaite nabbatti'u inolaannu Mawu Yesus su ala᷊wo'u 
wageangngu leta'a isudde. 

Mawu Yesus napaapian taumata mou 

32Su tempo ruang katou udde napule᷊te, sangkatou mou apan niasuttannu 
ghaṛṛaho lale᷊o niapidda ringannu Mawu Yesus. 
33Mawu Yesus nallimbuakke ghaṛṛaho lale᷊o udde wuṛṛu su orassa udde lai 
taumata udde naawisarate apia. Taumata nambo isudde niṛṛumindu'a see 
nabbisara, “I yami taambe naasilo olangnge ereindi su Israel!” 
34Arawe manga taumatan Farisi nabbisara, “Ete manga tembonannu 
ghaṛṛaho lale᷊o nangagillu taṛṛino si Tou mallimbuakka manga ghaṛṛaho 
lale᷊o udde.” 

Mawu Yesus inumakkanna naasilo taumata nambo 

35Aroddiwe Mawu Yesus inaite namali᷊wutta wuassu soa sambau watukku 
soa waine wuṛṛu wuassu wanua sambau watukku wanua waine. I Tou 
mangngaṛṛa'a su manga wale᷊m pattataṛṛamawuanna, wuṛṛu 
mammasingkattu Watti'u Ala᷊lu᷊assa su ola'u ereapa Ruata mamarenta ere 

sangkatou Ratu. I Tou mapaapian manga taumata apan uapendamma 
ala᷊wo'u radda'a wuṛṛu sangkullu wadangnga. 
36Su tempo Mawu Yesus naasilo taumata nambo udde, i Tou inumakkanni 
mangitou, ana waugu i mangitou tinumiangnga wuṛṛu lome, ere domba 
apan tawe mallalu᷊'adde. 
37See Mawu Yesus nabbisara su manga mallala᷊ṛṛenggen-Ne, “Pangitinganna 
manambo arawe mangangitingnge mattulu᷊ngnga. 
38Ana waugu udde paddorongke su tatahuannu wailla udde tadea'u 
mandolokku mangangitingnga iapa'itingnga.” 

Matius 10 

Sire mapul᷊o dua rasulle 
(Mrk. 3:13-19; Luk. 6:12-16) 

1Su allo sambau Mawu Yesus namaggote mapulo᷊ dua mallala᷊ṛṛenggen-Ne 
ma'ammulla. See i Tou nangonggollen taṛṛino si mangitou mallimbuakka 
manga ghaṛṛaho lale᷊o wuṛṛu mangapia ala᷊wo'u hatin radda'a wuṛṛu ala᷊wo'u 
sangkullu wadangnga. 
2Arannu sire mapulo᷊ dua rasulle eteudde: paarorone i Simon (apan 
isassaggo lai i Petrus) ringannu tuṛṛangnge Andreas, see i Yakobus ringannu 
tuṛṛangnge i Yohanes, eteudde ala᷊ṛṛana'i Zebedeus. 
3Wua'udde i Filipus wuṛṛu i Bartolomeus, see i Tomas, see i Matius, 
mallalu᷊ṛṛu wose, see i Yakobus ana'i Alfeus, wuṛṛu i Tadeus; 
4see panginsueanne i Simon, si Patriot wuṛṛu i Yudas Iskariot apan nandale᷊o 
Mawu Yesus. 

Manara manga rasulle 
(Mrk. 6:7-13; Luk. 9:1-6) 

5Sire mapulo᷊ dua rasulle udde nirolokke Mawu Yesus ringannu tatantiro 
ereindi, “Imbaṛṛangnga inai su wageangngu leta'u manga taumata apan 
bali᷊ne Yahudi. Arie lai inai su manga soa taumatan Samaria. 

6Arawe roote su wallattu taumatan Israel, nangillembo si mangitou apan 
niali᷊wune. 
7Walo᷊a'e si mangitou manungku Ruata mali᷊hakke lai mamarenta ere 
sangkatou Ratu. 
8Paapia'e manga taumata apan maradda'a; pawanguna'e manga taumata 
apan nate; paapia'e manga taumata pia raddangnge paro apan ma'arantinna, 
wuṛṛu limbuaṛṛete manga ghaṛṛaho lale᷊o. I yamiu suete nanengkamma 
sarangkanambone udde ringannu tawe bawaekke. Nariaddi pangonggolla 
lai ringannu tawe maddorongnga bawaekke. 
9Arie mangapiddu roitta wula᷊wanna, roitta sala᷊'a, ara'e roitta witu'a. 
10Arie lai mangapiddu pato'am padaroronganna, ara'e laubba ruam parassa 
su amatannu, ara'e sapatu, ara'e ta'inna. Ana taumata apan mammanara 
sarun isuungnga hausanne. 
11Amungkangngu i yamiu na'omate su soa ara'e su ampungnga, paddea'e 
sangkatou apan maapulu manarimmatta si yamiu. Atana'e ringanni tou 
ma'oman sara i yamiu umamatta apia. 
12Su tempo i yamiu sumutta su wale᷊, pabbisarate, ‘Antimanna Mawu 
mangala᷊matta si yamiu.’ 
13Amungkangngu manga taumata su wale᷊ udde manarimmatta si yamiu, 
wala'e tabeanu udde matatana'a ringanni mangitou. Arawe amungkangngu 
i mangitou tawe manarimmatta si yamiu, welenga'a apia tabeanu udde. 
14Amungkangngu pia bale᷊ ara'e soa apan madiri manarimmatti yamiu ara'e 
madiri maddaringikka si yamiu, tantanga'a tampa udde wuṛṛu tontonga'a 
awu su pala᷊du leddanu. 
15Paanaunge! Su Allong Kiamatta, manga taumatan soa Sodom wuṛṛu 
Gomora malluasanna ampungannu Ruata wuassu manga taumata su soa 
udde!” 

Pananansara apan sarun dumanta 
(Mrk. 13:9-13; Luk. 21:12-17) 

16“Daringiṛṛe paapia indi: i Ya'u nandolokki yamiu naali᷊hidda domba apan 
tawe auatanne su wallattu serigala mala᷊ṛṛaga. I yamiu ṛinone paatehamma 
ere atoanna wuṛṛu matuli᷊dda naungnge ere merpati. 
17Paariaga, ana waugu i yamiu sarun sametanna wuṛṛu iapaasaruanna su 
Mallaṛṛuungngu Agama. I yamiu sarun sansaranna su manga wale᷊m 
pattataṛṛamawuanna. 
18I yamiu sarun iapidda su saruannu manga tembonanne wuṛṛu mararatu 
ana waugu i yamiu mallala᷊ṛṛenggeng-Ku. Wuṛṛu eteudde tempong kamiu 
mangagillu tatiala su ola'u riri'U si mangitou wuṛṛu su manga taumata apan 
tawe maaillala᷊ Ruata. 
19Arawe amungkangngu i yamiu iapidda parikisanna, arie 
suminggawangnga su ola'u apa apan isimbakki yamiu, ara'e ereapa i yamiu 
sarun mabbatti'a. Ana waugu apa apan sarun iwisarang kamiu udde, sarun 
iwalo᷊ si yamiu su temponete. 
20Ana waugu mabbisara su tempo udde wali᷊newe yamiu, arawe Ghaṛṛahon 
Iamangnga su surga, uaṛṛundinganna si yamiu. 
21Sarun mariaddi manungku taumata sarun manantillu tuṛṛangnge sassane 
iapapate. Wuṛṛu udde lai sarun mariaddi su wallattu iamangnga wuṛṛu 
anangnge. Ala᷊ṛṛana'a sarun lumawangnga hagurangnge, wuṛṛu manantilli 
mangitou iapapate. 
22I yamiu sarun ia'arantinnu anambon taumata ana waugu i yamiu 
mallala᷊ṛṛenggeng-Ku. Arawe taumata apan matataṛṛangnga ma'oman sara 
panginsueanne sarun iapaaralukka. 
23Amungkangngu i yamiu pappateanna su soa sambau, tala᷊ngnga su soa 
waine. I Ya'u mabbalo᷊ si yamiu: Tantala᷊nna i yamiu taambe namali᷊ntaddu 
ala᷊wo'u soa su Israel, Ana'u Taumata nirumantate. 
24Ala᷊ṛṛana'a si'ola᷊ tawe maasampali᷊u hurune, wuṛṛu mangangimbe tawe 
maasampali᷊u mawune. 

25Naṛṛinote amungkangngu sangkatou ana'a si'ola᷊ maola'a ere hurune, 
wuṛṛu sangkatou mangangimbe maola'a ere mawune. Amungkangngu 
pa'ihaguranganna su wale᷊ aranne ete nisaggo Beelzebul, lembonete lalo᷊ṛṛon 
bale᷊ne. I mangitou sarun onggola᷊nnu aranna arale᷊oane lai!” 

Ata'utten Duata 
(Luk. 12:2-7) 

26“Ariewe pa'atauttu taumata. Tawe apa apan uawuni, apan tawe asiloanna, 
wuṛṛu tawedu apa apan ia'adappingnga apan tawe asingkatanna. 
27Apa apan Ta'u iwalo᷊ si yamiu su marandumma, ṛinone isule᷊ng kamiu apia 
su semakku allo. Wuṛṛu apa apan isasali᷊mburungnga su tali᷊nganu, walo᷊a'a 
udde su awada'alla. 
28Arie mata'utti mangitou apan mammate wadangnga, arawe tawe taṛṛino 
mamate niawa. Ata'utten Duata apan uataṛṛino mamate, mapia ete 
wadangnga aroddi lai ṛimuudda sulalu᷊mmu naraka. 
29Sanggelokka darua a'awalliannu sambau roitta apan addio'anne. Salaiwe 
aroddi tawe saran sambau manawo su leta'a amungkangngu tawe ipaapulun 
Iamangngu. 
30Reengannu uta'a su puanu suete nireengnga anambone. 
31Ana waugu udde, arie mata'utta! I yamiu lembo maareganne wuassu 
sanggelokka!” 

Mangnga'u Mawu Yesus su saruannu awadaalla 
(Luk. 12:8-9) 

32“Isai-sai manga'u su saruannu awadaalla manungku i tou 
mallala᷊ṛṛenggeng-Ku, i Ya'u lai sarun manga'u si tou su saruannu Iamangku 
su surga. 
33Arawe isai-sai massinaada su saruannu awada'alla manungku i tou 
mallala᷊ṛṛenggeng-Ku, i Ya'u lai sarun massinaadi tou su saruannu Iamangku 
su surga.” 

Wal᷊ine paddarame, ewe'e pasaseetta 
(Luk. 12:51-53, 14:26-27) 

34“Arie i yamiu massunna manungku i Ya'u mangapiddu paddarame su 
runia indi. I Ya'u tawe mangapiddu paddarame, arawe pasaseetta. 
35I Ya'u nirumanta na'ola'a ana'a esakka lumawangnga iamangnge, ana'a 
wawine lumawangnga inangnge, wuṛṛu mananambo lai wawine 
lumawangnga la'iananne wawine. 
36Ore, apa apan sarun maola'a seetta ahewala᷊nne, eteudde lalo᷊ṛṛon bale᷊ 
udde sassane. 
37Taumata apan marangngu iamangnge ara'e inangnge manampali᷊u 
wuassia-U tawe maola'a mallala᷊ṛṛenggeng-Ku. Aroddi lai taumata apan 
marangngu anangnge esakka ara'e wawine manampali᷊u wuassia-U. 
38Wuṛṛu taumata apan madiri mamasanna alu arussane wuṛṛu 
tumantalongnga si Ya'u, tawe maola'a mallala᷊ṛṛenggeng-Ku. 
39Taumata apan tumba'u mattinau wiakke, sarun awuli᷊annu wiakke, arawe 
taumata apan awuli᷊annu wiakke ana waugu tuttuṛṛutta si Ya'u, sarun 
maasomba wiakke.” 

Lal᷊antakku pallal᷊agu apan mapia 
(Mrk. 9:41) 

40“Taumata apan manarimmatti yamiu, manarimmatta si Ya'u lai. Wuṛṛu 
taumata manarimmatta si Ya'u, manarimmatta si Tou lai apan suete 
nandolo-U. 
41Taumata apan nanarimmattu nabi ana waugu i tou nabi, sarun 
manarimmattu lala᷊ntakke ere sangkatou nabi. Wuṛṛu isai apan 
manarimmattu sangkatou apan mapia ana waugu i tou mapia, sarun 
manengkamma lala᷊ntakku sangkatou taumata apan mapia. 
42Isai-sai mappa'inumma, salaiwe tumba'u ua'e tallangnga, su sangkatou su 
wallattu manga taumata asiangnga indi, ana waugu i tou mallala᷊ṛṛenggeng-
Ku, pangimanna i tou sarun manengkamma lala᷊ntakke!” 

Matius 11 

Daroloṛṛanni Yohanes Mananaṛṛani 
(Luk. 7:18-35) 

1Napawe Mawu Yesus suete nanantiro sire mapulo᷊ dua mallala᷊ṛṛenggen-Ne, 
i Tou nanantangken tampa udde. I Tou inaite nangaṛṛa'a wuṛṛu nabbatti'u 
tanatan Ruata su ala᷊wo'u manga soa apan marani isudde. 
2I Yohanes Mananaṛṛani apan tantala᷊nna uaṛṛuumanna naaringikka su ola'u 
pamamanara Mawu Yesus Kristus. See i tou nandolokke manga pira 
mallala᷊ṛṛenggenne ringannu Mawu Yesus niapaiwalo᷊, 
3“Ete Iamangnga taumata apan sarun dumanta ere suete pina'iren Ruata, 
ara'e i yami sarun maṛṛado lai taumata waine?” 
4Mawu Yesus sinumimbakka, “Pabbelengke ringanni Yohanes wuṛṛu 
walo᷊a'e apa apan suete niaringiṛṛanna wuṛṛu niasiloanni yamiu. 
5Taumata wuta naasilo, taumata lome naa'amatta, taumata raddangnge 
paro napia, taumata wengella naaringikka, taumata nate nabbiakka apia, 
wuṛṛu Watti'u Ala᷊lu᷊assa wuassu Ruata niapasingkatta su manga taumata 
asiangnga. 
6Lalu᷊manna'a su taumata tawe pinangiananne su ipanola᷊'u!” 
7Napawe ralolo᷊ṛṛanni Yohanes nabelengke, Mawu Yesus nanattakke 
nabbisara su taumata nambo su ola'i Yohanes, wisara-Ne, “I yamiu inai su 
wadda'a ma'ellega apa? Sangkula᷊ppa wala᷊bukka itattalla'u anginna? 
8I yamiu inai ma'ellega apa? Sangkatou apan uapedetta mapia? Manga 
taumata apan uapedetta aroddi uatana'a su tampan araratuanna! 
9Nariaddi anio i yamiu inai su wadda'a? Inai ma'ellega sangkatou nabi? 
Atonna i tou nangillembo wuassu sangkatou nabi. 
10Ana waugu ete Yohanes udde apan isassaggo su wageangngu Wuke Susi 
ereindi, ‘Ete indi ralolo᷊ṛṛang-Ku, unnu Ruata, I Ya'u nandolokki tou dorone 
wuassi'o tadea'u i tou mamu'a lala᷊n-Nu.’ 

11Naunge! Su runia indi taambe sangkatou taumata nangillembo wuassi 
Yohanes Mananaṛṛani. Salaiwe aroddi taumata apan addio'anne wuassu 
wallattu ala᷊ṛṛana'u Ruata, nanampali᷊u wuassi Yohanes. 
12Ro'en Yohanes namasingkattu wattingnge udde na'oman sara orassa indi, 
ala᷊ṛṛana'u Ruata ipaseettu manga taumata apan maapulu mamarenta 
ringannu araṛṛagissa. 
13Na'oman sara rarantan Yohanes Mananaṛṛani, anambon tita Musa wuṛṛu 
manga ala᷊ṛṛa'u manga nabi namasingkatta su ola'u apa apan ṛinone 
mariaddi. 
14Wuṛṛu amungkangngu i yamiu mangngimanna, i Yohanes uddewe i Elia, 
apan darantane suete niapasingkatta. 
15Amungkangngu pia tali᷊nga, paddaringikka! 
16Ringannu apa sarun Ta'u isumandingnga manga taumata su tempo indi? I 
mangitou ere manga ala᷊ṛṛana'a apan ua'ianna su pasakka. Sambageanganna 
u'ui su ammula᷊nna waine, 
17‘I yami mangngantari aantarin lalu᷊assa si yamiu, arawe i yamiu madiri 
massala᷊ingnga. I yami mangngantari aantarin patatampungnga, wuṛṛu i 
yamiu madiri lumuai!’ 
18I Yohanes nirumanta – i tou mappuasa wuṛṛu tawe ma'inumma anggore; 
wuṛṛu manga taumata mabbisara, ‘I Tou niasuttannu setanna!’ 
19Orassa indi Ana'u Taumata, nirumanta – i Tou u'anna wuṛṛu ma'inumma; 
see manga taumata mabbisara, ‘Pa'ellega taumata udde! Wali᷊u, taṛṛa 
wu'anna, hawene maddarorongnga wose, wuṛṛu hawene taumata marosa.’ 
Salaiwe aroddi, apapande Ruata niatialanna wuassu manga wuane.” 

Manga soa apan madiri mangngimanna 
(Luk. 10:13-15) 

20See Mawu Yesus nanattakke mapaasala᷊ manga soa, suapa isudde i Tou 
asokkanne ma'ola'a ala᷊ṛṛindu'a. Ana waugu manga taumata su soa udde 
madiri mawalu᷊ wuassu paddarosa mangitou. 

21“Nasilakate yamiu Korazim! Wuṛṛu nasilakate lai yamiu, Betsaida! Unnu 
wisara manga ala᷊ṛṛindu'a apan niola'a su pattangnganni yamiu suete niola'a 
su Tirus wuṛṛu Sidon, asinungka manga taumata poiaroddi mala᷊nnute 
nawalu᷊ wuassu paddarosa mangitou wuṛṛu suete nalluṛṛen laubbu massusa, 
see nandenoten awu su pua mangitou. 
22Paanaunge, su Allong Kiamatta, manga taumatan Tirus wuṛṛu Sidon 
malluasanna ampungannu Ruata wuassi yamiu. 
23Wuṛṛu i yamiu, Kapernaum! Apa i yamiu sarun iapaatanggakka ma'oman 
sara surga? Tawe! Ewe'e i yamiu sarun iwontolla su naraka! Ana waugu 
unnu wisara manga ala᷊ṛṛindu'a apan niola'a su pattangnganni yamiu udde 
suete niola'a su Sodom, saran orassa indi ta'e pia Sodom! 
24Paanaunge, su Allong Kiamatta, taumatan Sodom malluasanna 
ampungannu Ruata wuassi yamiu!” 

Rantate ringang-Ku 
(Luk. 10:21-22) 

25Su tempo udde Mawu Yesus u'ali᷊omanna, “Iamangnga Mawu apan 
uataṛṛino langitta wuṛṛu runia! I Ya'u ma'adiangkamanna Si'o ana waugu 
sarangkanambone udde niadapping-Ngu wuassu manga taumata apan 
pande wuṛṛu pia asingkanne, arawe I'o mannualaga su manga taumata apan 
tawe si'ola᷊ne. 
26Eteudde ma'alu᷊assa naungngu Iamangnga.” 
27See Mawu Yesus nabbisara, “Sarangkanambone suete tinantillu Mawu 
Iamangnga si Ya'u. Tawe sangkatou masingkattu Ana'a, tumba'u Mawu 
Iamangnga. Tawedu lai apan masingkattu Mawu Iamangnga, tumba'u Ana'a, 
wuṛṛu manga taumata, ete sisai Ana'a udde mamasingkattu Mawu 
Iamangnga. 
28Rantate ringang-Ku i yamiu sarangkanambone apan nalo᷊takke, wuṛṛu 
uapendamma winabbawa mawakkatta; i Ya'u sarun mappaaule᷊ng kamiu. 

29Tuṛṛutte parenta-U wuṛṛu pattannote pallala᷊gu-U. Ana waugu i Ya'u indi 
masaṛṛionto'a wuṛṛu mawawo naungnge, ne i yamiu sarun maapendamma 
asasunge atatahula᷊ndimma. 
30Ana waugu manga parenta-U ma'alu᷊assa, wuṛṛu winabbawa apan Ta'u 
iapapasanna si'o, maṛṛanna.” 

Matius 12 

Aiwal᷊o su ola'u allon Sabatta 
(Mrk. 2:23-28; Luk. 6:1-5) 

1Su sambau allon Sabatta, su tempo Mawu Yesus sinumabbi sambau waillu 
gandumma, mallala᷊ṛṛenggen-Ne nanatakke mangngitingnga gandumma, 
see niante ana waugu malu᷊nussa. 
2Su tempo manga taumatan Farisi naasilo udde, i mangitou nabbisara Mawu 
Yesus, “Pa'ellega! Manga mallala᷊ṛṛenggen-Nu lullawangnga titan agamang 
kite ringannu ma'ola'a inolaanna apan isassingada su allon Sabatta.” 
3Mawu Yesus sinumimbakka, “I yamiu taambe naawasa saran paassa su 
ola'u apa apan niola'i Daud su tempo i tou wuṛṛu manga taumatane 
malu᷊nussa? 
4I tou sinumutta sulalu᷊mmu Wale᷊n Duata; see inumanna roti apan suete 
niola'a sasamba su Ruata. Sumbali᷊ tumuṛṛuttu titan agamang kite, i tou 
wuṛṛu manga taumatane tawe wotongnge umanna roti udde – tumba'u 
manga imam udde wotongnge. 
5Ara'e i yamiu taambe naawasa sulalu᷊mmu tita Musa manungku suapan 
allon Sabatta manga imam apan mammanara su Wale᷊ Mawu, lullawangnga 
atorannu allon Sabatta, arawe tawe iapaasala᷊? 
6Naunge apa apan iwabbisara-U indi: isindi pia nangillembo ahewala᷊nne 
wuassu Wale᷊ Mawu. 
7Sulalu᷊mmu Wuke Susi uawoṛṛetta: Ete pa'a'akanna apan ipaapulu-U, 
wali᷊ne sasamba wuassu winatangnga. Amungkangngu i yamiu atonna-



2462 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

tonna maasunna wisara indi, natantuna i yamiu tawe mapaasala᷊ manga 
taumata apan tawe sala᷊ne. 
8Ana waugu Ana'u Taumata uaagassa allon Sabatta.” 

Taumata limane lome samba'a 
(Mrk. 3:1-6; Luk. 6:6-11) 

9Mawu Yesus nanantangken tampa udde see inaite su sambau wale᷊m 
pattataṛṛamawuanna. 
10Isudde pia sangkatou taumata limane lome samba'a. Manga pira taumata 
apan madea'a pasasala᷊ Mawu Yesus, naiwalo᷊ si Tou, “Apa wotongnge 
mapaapian taumata su allon Sabatta?” 
11Mawu Yesus sinumimbakka, “Unnu wisara pia sangkatou wuassu wallatti 
yamiu uatahuanna domba sambau, wuṛṛu su allon Sabatta domba udde 
nanawo su loṛṛangnga apan mala᷊lu᷊mma; apa tatahuannu domba udde tawe 
madea'a mamatunna domba udde wuassu loṛṛangnga? 
12Ne, taumata maareganne wuassu domba! Nariaddi amungkangngu aroddi 
wotongnge mantulu᷊ngngu taumata su allon Sabatta.” 
13Wua'udde Mawu Yesus nabbisarate taumata apan limane lome samba'a 
udde, “Ulu᷊ṛṛa'e limanu.” Taumata udde nangulu᷊kken limane, see lima udde 
napiate ere lai limane samba'a. 
14Arawe manga taumatan Farisi nanantangngu wale᷊m pattataṛṛamawuanna 
udde, see na'irete mamate Mawu Yesus. 

Ralol᷊oṛṛanna apan nipilen Duata 

15Mawu Yesus masingkatte manungku manga taumatan Farisi udde pia 
ṛingiṛṛanna lale᷊o su ririn i Tou. Nariaddi Tou inaite wuassu tampa udde 
wuṛṛu manambo taumata uatantalongnga si Tou. See i Tou napaapia manga 
taumata apan maradda'a. 
16Arawe i Tou naningaddi mangitou mamasingkati Tou su taumata waine. 

17Ringannu aroddi nariaddite apa apan suete niwisaran Duata si Nabi 
Yesaya, 
18“Ete indi ralolo᷊ṛṛang-Ku apan Ta'u pinile taumata apan arangnguang-Ku 
wuṛṛu natataṛṛino su naung-Ku. Ghaṛṛaho-U sarun ionggolla si Tou, atatuli᷊-
U sarun iapasingkattati si Tou su manga walahanna. 
19I Tou sarun tawe matatiakka ara'e mangngintuli᷊, ara'e mabbisara su 
manga lala᷊nna. 
20Iawanna apan uala᷊'ukka tawe paddianni Tou, solo᷊ apan u'odo'a tawe 
padduman-Ne. I Tou sarun mammanara ma'oman sara atatuli᷊dda a'omanna; 
21ala᷊wo'u walahanna sarun pia antimma si Tou.” 

Mawu Yesus wuṛṛu i Beelzebul 
(Mrk. 3:20-30; Luk. 11:14-23) 

22Wua'udde niapidda ringannu Mawu Yesus sangkatou wuta wuṛṛu mou ana 
waugu niintaṛṛoannu ghaṛṛaho lale᷊o. Mawu Yesus napaapian taumata udde 
na'oman sara i tou naawisarate wuṛṛu naasilote. 
23Anambon taumata naherangnga wuṛṛu nabbisara, “Asinungka i Tou indi 
Ana'i Daud apan suete pina'ire udde?” 
24Su tempo manga taumatan Farisi naaringikka aroddi, i mangitou 
sinumimbakka, “Taumata indi tumba'u wotongnge mallimbuakka ghaṛṛaho 
lale᷊o, ana waugu i Beelzebul, tembonannu manga ghaṛṛaho lale᷊o, suete 
nangagillu taṛṛino udde si Tou.” 
25Mawu Yesus naasingkatta ṛingiṛṛannu manga taumatan Farisi udde. Ne i 
Tou nabbisarate si mangitou, “Amungkangngu sambau araratuanna nattale᷊i 
naola'a pirang kawageanganna apan sarun pasi passeetta, araratuanna udde 
tawe mala᷊nnu. Wuṛṛu sambau wanua ara'e lalo᷊ṛṛon bale᷊ sambau apan 
uataae wuṛṛu uasaseetta sangkatou ringannu sangkatou, sarun mawinasa. 
26Aroddi lai sulalu᷊mmu araratuannu Setanna; amungkangngu wageangnge 
sambau mallimbuakka wageangnge waine, ne araratuannu Setanna udde 
natahiate wuṛṛu nahohakke. 

27I yamiu mabbisara manungku i Ya'u mallimbuakka ghaṛṛaho lale᷊o ana 
waugu taṛṛinon Beelzebul. Amungkangngu aroddi ringannu taṛṛinon sai 
mallala᷊ṛṛenggennu mallimbuakka ghaṛṛaho lale᷊o. Mallala᷊ṛṛenggennu udde 
sassane napali᷊atta'a manungku i yamiu nassala᷊! 
28Arawe i Ya'u mallimbuakka ghaṛṛaho lale᷊o ringannu taṛṛinon Ruata. 
Wuṛṛu udde atappasanne manungku Ruata mannattakke mamarenta su 
pattangnganni yamiu. 
29Ereapa taumata wotongnge maasutta sulalu᷊mmu wale᷊n sangkatou apan 
matohassa wuṛṛu mangaṛṛo darotongnge, amungkangngu i tou tawe 
maṛṛapussa dorone taumata matohassa udde? Wua'udde i tou wotongngete 
mangaṛṛo darotongnge. 
30Taumata apan tawe manamba'a si Ya'u atonna-tonna i tou lullawangnga 
si Ya'u. Wuṛṛu taumata apan tawe mallali᷊ma si Ya'u atonna-tonna i tou 
manggohakku manara-U! 
31Ana waugu udde, ana see i'o masingkatta, amungkangngu taumata 
ma'ola'a rosa wuṛṛu mabbatti'u alu᷊andaga, i tou wotongnge aampunganna! 
Arawe amungkangngu i tou mangngaddio'a Ghaṛṛahon Ruata, i tou tawe 
aampunganna! 
32Amungkangngu taumata mabbisara wisara tatompola su Ana'u Taumata, 
i tou wotongnge ampunganna, arawe amungkangngu i tou mangngaddio'a 
Ghaṛṛahon Ruata, i tou tawe aampunganna, mapia orassa indi ara'e lai su 
panginsueanne!” 

Alu ringannu manga wuane 
(Luk. 6:43-45) 

33“Tadea'u maasomba wua apan mapia, alune ṛinone masuwukka. 
Amungkangngu alune maṛṛisitta, wuane lai lale᷊o. Masuwukka ara'e 
maṛṛisitta alu udde asingkatanna wuassu wuane. 

34I yamiu taumata lale᷊o, ereapa wotongnge i yamiu maasaggon ala᷊wo'u 
inolaanna apan mapia amungkangngu i yamiu lale᷊o? Apa apan niwisara 
moṛṛongnga udde sinumabangnga wuassu lalu᷊mmu naungnga! 
35Taumata apan mapia mannaggon inolaanna apan mapia, ana waugu i tou 
napenen apapia. 
36Nariaddi, paanaunge: su Allong Kiamatta, sangkatou-sangkatou ṛinone 
sumimbakka manga wisara apan tawe gunane apan suete niwisaran tou. 
37Ana waugu wisarang kamiu sassane apan sarun ipaatta ipaṛṛawessa apa 
i'o nassala᷊ ara'e tawe.” 

Manga taumatan Farisi maddorongnga Mawu Yesus ma'ola'a al᷊aṛṛindu'a 
(Mrk. 8:11-12; Luk. 11:29-32) 

38Wua'udde manga pira hurun agama wuṛṛu manga taumatan Farisi 
nabbisara, “Iamangnga Huru, i yami ma'apulu ma'ellega Iamangnga Huru 
ma'ola'a ala᷊ṛṛindu'a.” 
39“Arale᷊o wuṛṛu ala᷊wangnga eteapa, manga taumata su tempo indi!” 
sasimbakku Mawu Yesus. “I yamiu maddorongnga i Ya'u ma'ola'a 
ala᷊ṛṛindu'a? I yamiu tawe onggola᷊nnu sambau ala᷊ṛṛindu'a udde, tumba'u 
ala᷊ṛṛindu'a wuassi Nabi Yunus. 
40I Yunus uatana'a tallu allo tallu ṛabbi sulalu᷊mmu tiannu inassa masallaka. 
Aroddi lai Ana'u Taumata sarun matana'a tallu allo tallu ṛabbi sulalu᷊mmu 
tiannu runia. 
41Su Allong Kiamatta, lalo᷊ṛṛo Niniwe sarun mabangunna su sambau 
ringannu manga taumatan tempo indi wuṛṛu mapaasala᷊ mangitou. Ana 
waugu manga taumata Niniwe udde nawalu᷊ wuassu rosa mangitou, su 
tempo Yunus nannase si mangitou. Arawe orassa indi pia maggewala᷊nne 
wuassi Yunus! 
42Su tempo Allong Kiamatta, ratu wuassu wanuan Timukka sarun 
mabangunna su sampunna ringannu manga taumatan tempo indi wuṛṛu 
mapaasala᷊ mangitou. Ana waugu tadea'u maddaringikka ala᷊ṛṛa'i Salomo 

apan pande, ratu udde na'ola'a amatanna apan marau atonna wuassu 
pentakku runia. Arawe isindi orassa indi piaddu maggewala᷊nne wuassi 
Salomo!” 

Pabbawelengngu ghaṛṛaho lal᷊eo 
(Luk. 11:24-26) 

43“Napawe ghaṛṛaho lale᷊o nanantangken sangkatou, ghaṛṛaho udde 
namali᷊wutte manga tampa apan mamara, madea'a tampa pangngillolo᷊anna 
arawe i tou tawe naasomba. 
44Ana waugu udde i tou nabbisara, ‘I ya'u sarun mabelengnga su wale᷊ apan 
suete nitantangku.’ Su tempo i tou na'omate isudde, wale᷊ udde tawe loṛṛone, 
waresi wuṛṛu uaatokka. 
45See i tou inaite wuṛṛu nangapiddu pitu ghaṛṛaho waine apan 
nangillembon arale᷊one wuassi tou. Wua'udde i mangitou sinumuttate 
sulalu᷊mmu taumata udde, see natana'a isudde. Wuṛṛu panginsueanne 
taumata udde niatambanna arale᷊one wuassu paarorone. Udde lai sarun 
mariaddi su manga taumata lale᷊o su tempo indi.” 

Inangnga wuṛṛu manga tuṛṛangngu Mawu Yesus 
(Mrk. 3:31-35; Luk. 8:19-21) 

46Tantala᷊nna Mawu Yesus ta'e uahahatto ringannu taumata nambo udde, 
nirumantate inangnga wuṛṛu manga tuṛṛang-Nge. I mangitou uarisikka su 
liudde lapiddu madea'a ana see wotongnge maahahatton Tou. 
47Sangkatou wuassu wallattu taumata nambo udde nabbisara su Mawu 
Yesus, “Iamangnga, inangnga wuṛṛu tuṛṛangngi Iamangnga wowa su liudde. 
I mangitou maapulu maggahatton Iamangnga.” 
48See Mawu Yesus sinumimbakka, “Isai inang-Ku? Isai manga tuṛṛang-Ku?” 
49See i Tou nanta'e manga mallala᷊ṛṛenggen-Ne wuṛṛu nabbisara, “Indi 
inangnga wuṛṛu manga tuṛṛang-Ku. 
50Taumata apan ma'ola'a apulun Iamangku su surga, i tou tuṛṛang-Ku 
esakka, tuṛṛang-Ku wawine wuṛṛu inang-Ku.” 

Matius 13 

Sasumandingngu sangkatou mangangasi'a 
(Mrk. 4:1-9; Luk. 8:4-8) 

1Su allo udde lai Mawu Yesus nanantangken bale᷊ udde see inaite su winggin 
rano wuṛṛu inuma'iante isudde. 
2Manambo atonna taumata uaammulla mamali᷊wutta Mawu Yesus, ana 
waugu udde i Tou inaite inuma'ianna su saalanna, arawe taumata nambo 
udde pasirarisikka su apanne. 
3See Mawu Yesus nangaṛṛa'en ala᷊wo'u ala᷊ṛṛa'a si mangitou ringannu 
sasumandingnga. “Sangkatou mabbawailla inaite mangasi'u wualanna,” 
aroddiwe Mawu Yesus nanattakku watti'i Tou. 
4“Su tempo i tou mangngasi'a, pia bualanna nanawo su lala᷊nna. See manu'a 
nirumanta wuṛṛu wualanna udde nianni tou na'oman sara nasue. 
5Pia laiddu nanawo su tampa mawatu, apan letangnge addio'a. Manga 
bualanna udde lapiddu tinumuwo ana waugu mattulu᷊ngnga letangnge. 
6Arawe su orassu matannallo matanggakke, manga tatuwon wualanna udde 
mannattakke tinumolangnga, ana see naṛṛangu wuṛṛu nate ana waugu 
ṛamunne tawe nusippa mala᷊lu᷊mma. 
7Pia lai wualanna nanawo su tangngan ahuranganna ṛoaanna. Ahuranganna 
ṛoaanna udde tinumuwo wuṛṛu namuli᷊ssa tatuwon bualanna udde na'oman 
sara nate. 
8Arawe pia lai wualanna apan nanawo su leta'a masuwukka, see nabbua; 
piaddu maṛṛasutta, piaddu anummu pulo᷊, wuṛṛu pia lai paatallum pulo᷊ne 
anambone.” 
9Napawe suete nabbatti'u sasumandingnga udde, Mawu Yesus nabbisara, 
“Amungkangngu pia tali᷊nga paddaringikka!” 

Anio Mawu Yesus mappaattu sasumandingnga 
(Mrk. 4:10-12; Luk. 8:9-10) 

10Wua'udde mallala᷊ṛṛenggennu Mawu Yesus nirumanta naiwalo᷊ si Tou, 
“Anio Iamangnga mappaattu sasumandingnga amungkangngu mabbisara 
ringannu taumata nambo udde?” 
11Mawu Yesus sinumimbakka, “Ana waugu i yamiu suete nionggola᷊nnu 
ala᷊matta ipani'attu addapingnga su ola'u ereapa Ruata mamarenta, arawe i 
mangitou tawe nionggola᷊nna. 
12Ana waugu taumata apan uatahuante, sarun onggola᷊nna lai lembon 
anamboanne, wuṛṛu i tou sarun lebbeanna. Arawe taumata apan tawe 
tatahuananne, tumba'u addio'a lai si tou sarun anuanna. 
13Ana waugu udde i Ya'u mappaattu sasumandingnga amungkangngu 
maggahatton taumata nambo, ana waugu i mangitou ma'ellega, arawe ere 
taumata apan tawe maasilo; i mangitou maddaringikka arawe ere taumata 
wengella, wuṛṛu tawe maasunna. 
14Ringannu udde nariaddite apa apan suete niwalo᷊ Nabi Yesaya, ‘Ruata 
nabbisara: I mangitou sarun sidutu uararingikka arawe tawe maasunna; i 
mangitou sarun sidutu mannutukka arawe tawe maasingkatta apa apan 
nariaddi. 
15Ana waugu ṛingiṛṛannu taumata indi nalu᷊mute tali᷊nga mangitou 
nabbengelle wuṛṛu mata mangitou tawe maasilo. Indi mariaddi tadea'u 
mata mangitou tawe maasilo tali᷊nga mangitou tawe maaringikka, 
ṛingiṛṛanni mangitou tawe maasunna wuṛṛu arie mabelengnga ringang-Ku, 
see i Ya'u mapaapia mangitou.’ ” 
16“Arawe auntunganna eteapa si yamiu,” unnu Mawu Yesus su 
mallala᷊ṛṛenggen-Ne, “ana waugu i yamiu atonna-tonna suete naasilo wuṛṛu 
naaringikka. 
17Paanaunge, manambonabi wuṛṛu taumata apan tuttuṛṛutta Ruata 
maapulu ma'ellega apa apan a'ellehanni yamiu orassa indi, arawe i 
mangitou tawe maasilo. I mangitou ma'apulu maddaringikka apa apan 

raddaringiṛṛanni yamiu su orassa indi, arawe i mangitou tawe 
maaringikka.” 

Mawu Yesus mannal᷊a'an sasumandingngu sangkatou mangangasi'a 
(Mrk. 4:13-20; Luk. 8:11-15) 

18“Daringiṛṛete apa atappasannu sasumandingngu sangkatou mangangasi'a 
udde. 
19Wualanna apan nanawo su lala᷊nna isassumandingnga su taumata apan 
naaringikka watti'u Ruata mamarenta, arawe i tou tawe naasunna. Setanna 
udde nirumanta wuṛṛu nangaṛṛo wualanna apan suete niasi'a sulalu᷊mmu 
naungngi mangitou. 
20Wualanna apan nanawo su leta'a mawatu, isassumandingnga su taumata 
apan maddaringikka watti'a udde wuṛṛu lapiddu nangngimanna ringannu 
naungnga malu᷊assa. 
21Arawe watti'a udde tawe naṛṛamutta sulalu᷊mmu naungngi mangitou, 
na'oman sara tawe tinumuwo mala᷊nnu. Aroddi i mangitou naasomba 
asasusa ara'e asasansara ana waugu watti'a udde, i mangitou lapiddu 
nassinaadda. 
22Wualanna apan nanawo su tangngan ahuranganna ṛoaanna, 
isassumandingnga su taumata apan uararingikka watti'a udde, arawe 
sussinggawangnga su ola'u wiakki mangitou wuṛṛu maapulu mabbiakka su 
ala᷊lu᷊assa. Ana waugu udde watti'a wuassu Ruata nawuli᷊ wuassu naungngi 
mangitou na'oman sara tawe buane. 
23Wuṛṛu wualanna apan nanawo su leta'a masuwukka, isassumandingnga su 
taumata apan maddaringikka watti'a udde wuṛṛu maasunna. I mangitou 
nabbua manambo, piaddu maṛṛasutta, piaddu anummu pulo᷊ wuṛṛu pia lai 
wuane paatallum pulo᷊ anambone.” 

Sasumandingngu akke su wallattu gandumma 

24Mawu Yesus nabbatti'u lai sambau sasumandingnga su taumata nambo, 
wisara-Ne, “Amungkangngu Ruata mamarenta, tula᷊dane naali᷊hidda ere 

sasumandingnga indi: Sangkatou mabbawailla nangasi'u wualanna apan 
mapia su wawaila᷊nne. 
25Su ṛabbi sambau, su tempo anambon taumata mattiille, seettu 
mabbawailla udde nirumanta nangasi'u wualannu akke su wallattu 
gandumma udde, see napule᷊. 
26Su tempo sinuananna udde tinumuwote wuṛṛu manga raene nanattakke 
sussabangnga, niasiloante lai manga akke udde. 
27See manga taumatan sewa mabbawailla udde nirumanta su mawun bailla 
udde wuṛṛu nabbisara, ‘Tuanga, talawe i Tuanga nangasi'u wualanna apan 
mapia su wailli Tuanga? Naola'a ereapa na'oman sara pia akke isudde?’ 
28Mabbawailla udde sinumimbakka, ‘Udde inolaannu seetta.’ Ana see 
manga taumatan sewa udde naiwalo᷊ apia, ‘Tuanga maapulu, i yami inai 
mallele akke udde?’ 
29‘Arie,’ sasimbakke, ‘Ana waugu amungkangngu akke udde leleanna, 
gandumma lai male᷊le. 
30Wala'e akke udde tumuwo su sampunna ma'oman sara orassu 
pangangitingnga. Paṛṛado i ya'u mabbisara su manga taumata apan 
mangitingnga: Ammula᷊'a rorone manga akke udde, wa'issa see tutungnga. 
Wua'udde ammula᷊'a gandumma, see sahipunna sulalu᷊mmu wali᷊ngkakka.’ ” 

Sasumandingngu watun sawi 
(Mrk. 4:30-32; Luk. 13:18-19) 

31Mawu Yesus nabbatti'e lai sambau sasumandingnga su taumata nambo, 
wisara-Ne, “Napawe Ruata mamarenta, olangnge ere sasumandingnga indi: 
Sambau wualannu sawi nianun sangkatou, see nisuanna su wailli tou. 
32Watun sawi eteudde wualanna apan addio'anne. Arawe amungkangngu 
tinumuwote, i tou maola'a ahewala᷊nne su wallattu ala᷊wo'u sinuananna. I 
tou maola'a alu, ma'oman sara manga manu'u winalanganna massala᷊kka su 
manga rannane.” 

Sasumandingngu ragi 
(Luk. 13:20-21) 

33Pia sambau sasumandingnga waine, apan niwatti'u Mawu Yesus su 
taumata nambo. “Napawe Ruata mamarenta, olangnge ere ragi apan 
nipaattu sangkatou wawine see niompella ringannu taponna appattu pulo᷊ 
su liteṛṛene na'oman sara nalu᷊akka mapia!” 

Anio Mawu Yesus mappaattu sasumandingnga 
(Mrk. 4:33-34) 

34Sarangkanambone niaṛṛa'u Mawu Yesus su taumata nambo sidutu 
mappaattu sasumandingnga. 
35Ringannu aroddi nariaddite apa apan niwalo᷊ nabi, “I ya'u mappaattu 
sasumandingnga amungkangngu maggahatto mangitou; I ya'u sarun 
mabbatti'u inolaanna apan uawuni ro'en arariadin runia indi.” 

Mawu Yesus nanal᷊a'an sasumandingngu akke su wallattu gandumma 

36Wua'udde Mawu Yesus nanantangken taumata nambo udde. See 
sinumutta su wale᷊. Mallala᷊ṛṛenggen-Ne nirumanta wuṛṛu nabbisara, 
“Tala᷊a'o si yami sasumandingngu akke su wallattu gandumma udde.” 
37Mawu Yesus sinumimbakka, “Taumata apan mangngasi'u wualanna apan 
mapia udde, eteudde Ana'u Taumata. 
38Wailla eteudde runia indi. Wualanna apan mapia, eteudde manga taumata 
apan nasutta ala᷊ṛṛana'u Ruata. Ahuranganna akke, eteudde manga taumata 
uasamba'a Setanna. 
39Seetta apan nangasi'u akke, eteudde Setanna. Tempo mangitingnga 
eteudde Allong Kiamatta, wuṛṛu manga taumata apan mangitingnga, 
eteudde manga mala'ekattu Ruata. 
40Su ereapa manga akke iammulla wuṛṛu tutungannu putungnga, aroddi lai 
mariaddi su allom panginsueanne. 
41Ana'u Taumata sarun mandolokku manga mala'ekan-Ne mangammullu 
manga taumata su wallattu ala᷊ṛṛanang-Nge apan naola'a taumata marosa, 
wuṛṛu anambon taumata waine lai apan ma'ola'a ala᷊le᷊o. 

42I mangitou sarangkanambone sarun iramme sulalu᷊mmu sunggilla pia 
putungnge apan luṛṛenggamma, isudde i mangitou sarun lumuai wuṛṛu 
matataṛṛangnga. 
43Wuṛṛu manga taumata apan ma'ola'a apulun Ruata sarun lumansiangnga 
ere matannallo sulalu᷊mmu Runia Wakkun Ruata, Iamangngi mangitou. 
Nariaddi, amungkangngu pia tali᷊nga paddaringikka!” 

Sasumandingngu darotongnga apan uaal᷊i 

44“Napawe Ruata mamarenta, olangnge ere sasumandingnga indi: Pia 
darotongnga uaali᷊ su leta'a see niabaannu sangkatou taumata, wuṛṛu niaddo 
apia su leta'a. Wua'udde ana waugu lulluassa, taumata udde inaite nabbalu᷊'u 
ala᷊wo'u darotongnge, see nabelengke wuṛṛu namalli leta'a udde.” 

Sasumandingngu mutiara apan mal᷊endappa 

45“Napawe Ruata mamarenta olangnge ere sasumandingnga indi: Sangkatou 
mabbawalu᷊'a madea'a manga mutiara maarega. 
46Su tempo i tou naasomba sambau mutiara apan nangillembon maṛṛamaga, 
ringannu mali᷊hakka i tou niumamatta wuṛṛu nabbalu᷊'u ala᷊wo'u 
darotongnge, see namalli mutiara sambau udde.” 

Sasumandingngu soma 

47“Napawe Ruata mamarenta olangnge ere sasumandingngu soma apan 
ipannoma su rano, see naahau ala᷊wo'u hating kinassa. 
48Napawe soma udde napenete, soma niapidde manga samakka su 
ammaranne. Wua'udde i mangitou inuma'ianna wuṛṛu naṛṛaete manga 
inassa udde: Inassa apianne niaddo su wensada wuṛṛu inassa arale᷊oanne 
niramme. 
49Ete aroddi olangnge su Allong Kiamatta, manga mala'ekatta sarun inai 
maṛṛae manga taumata lale᷊o wuassu manga taumata apan tuttuṛṛutta 
apulun Ruata. 
50Wua'udde manga taumata lale᷊o udde iramme sulalu᷊mmu sunggilla pia 
putungnge. Isuddewe i mangitou sarun lumuai wuṛṛu matataṛṛangnga.” 

Darotongnga wakku wuṛṛu darotongnga tabbe 

51“Apa i yamiu naasunna sarangkanambone udde?” aiwalo᷊ Mawu Yesus. 
“Ma'asunna Iamangnga!” sasimbakki mangitou. 
52See Mawu Yesus nabbisara, “Ana waugu udde manga hurun agama apan 
suete naola'a lalo᷊ṛṛon araratuannu Ruata, udde ere sangkatou tatahuannu 
wale᷊ apan mappasabangngu darotongnge wakku wuṛṛu tabbe, wuassu 
pangadoanne.” 

Mawu Yesus tawe tinarimmatta su Nazaret 
(Mrk. 6:1-6; Luk. 4:16-30) 

53Napawe Mawu Yesus suete nabbatti'u manga sasumandingnga udde, i Tou 
nanantangken tampa udde, 
54see nabelengke su wanua-Ne. Poi sindi i Tou mangngaṛṛa'a su wale᷊m 
pattataṛṛamawuanna, wuṛṛu manga taumata apan maddaringikka si Tou 
isudde, mangke naherangnga. I mangitou nabbisara, “Wuassu apa taumata 
indi naasomba apande ereudde? Wuṛṛu wuassu apa i Tou naasomba taṛṛino 
ma'ola'a ala᷊ṛṛindu'a udde? 
55Wali᷊newe i Tou ana'u waseng kalu? Wali᷊newe i Maria udde inangnge; 
wuṛṛu manga tuṛṛangnge udde i Yakobus, i Yusuf, i Simon, wuṛṛu i Yudas? 
56Wuṛṛu wali᷊newe manga tuṛṛangnge wawine uatana'a lai isindi? Wuassu 
apa i Tou naasomba sarangkanambone udde?” 
57Ne i mangitou nanola᷊'e Mawu Yesus. See Mawu Yesus nabbisara si 
mangitou, “Sangkatou nabi aaddatanna su ala᷊wo'u tampa, tumba'u tawe su 
ampungnge wuṛṛu su wale᷊ne sassane.” 
58Ne ana waugu udde Mawu Yesus tawe na'ola'a ala᷊ṛṛindu'a manambo 
isudde ana waugu i mangitou tawe mangngimanna. 

Matius 14 

Papaten Yohanes Mananaṛṛani 
(Mrk. 6:14-29; Luk. 9:7-9) 

1Su tempo udde i Herodes, ratum banua Galilea, naaringikka su ola'u Mawu 
Yesus. 
2I Herodes nabbisara su manga tepellene, “Natantunte indi Yohanes 
Mananaṛṛani nabbiakke apia wuassu papate! Ana waugu udde i tou pia 
taṛṛino ma'ola'a ala᷊ṛṛindu'a.” 
3Ana waugu dorone i Herodes nandolokka napasametti Yohanes wuṛṛu 
naṛṛapussa si tou see niapasutta sulalu᷊mmu tuttupanna. I Herodes na'ola'a 
aroddi ana waugu i Herodias awingngi tuṛṛangngi tou sidutu, eteudde i 
Filipus. 
4Ana waugu i Yohanes suete nabbisara si Herodes ereindi, “Tawe wotongnge 
i'o ma'awingngi Herodias!” 
5Atonna i Herodes maapulu mamate si Yohanes, arawe i tou matta'uttu 
manga taumata, ana waugu i mangitou masingkatta i Yohanes udde nabi. 
6Su tempo i Herodes na'ola'a ramean allo pananaunganna i tou 
niasungkangnga i Herodias pia Tanangnge wawine nassala᷊ingnga su 
saruannu awada'alla. Sala᷊ingnge ma'alu᷊assa naungngi Herodes, 
7na'oman sara i Herodes naddiandi si tou ringannu nassalu, manungku 
ala᷊wo'u apa apan doronganne, sarun ionggola. 
8Ana waugu niaṛṛaannu inangnge, ana'a udde nabbisara, “I Ya'u 
maddorongnga puan Yohanes Mananaṛṛani onggola᷊'a si ya'u orassa indi su 
wowom baki!” 
9Naaringikka darorongnga udde, i Herodes mangke nasusa atonna 
naungnge. Arawe ana waugu i tou suete nassalu su saruannu rahone, i tou 
namarenta tadea'u darorongngu ana'a wawine udde watu'anna. 
10I tou nandolokku taumata inai watukku tuttupanna iapapototta puan 
Yohanes. 

11Wua'udde puan Yohanes niapidde uarandangnga su baki see nionggole su 
ana'a wawine udde. See ana'a wawine udde nangapiddu lai inangnge. 
12Wua'udde mallala᷊ṛṛenggenni Yohanes nirumanta nangala᷊ppa winalu᷊nanni 
Yohanes wuṛṛu see nilabingnga. See i mangitou napule᷊te wuṛṛu nabbalo᷊te 
olangnge udde su Mawu Yesus. 

Mawu Yesus napaannu taumata lima ṛiwu su atoune 
(Mrk. 6:30-44; Luk. 9:10-17; Yoh. 6:1-14) 

13Su tempo Mawu Yesus naaringikka watti'a udde, i Tou sinuma'ete saalanna 
sassane wuṛṛu nanantangken tampa udde, see inaite su sambau tampa apan 
mala᷊nnaba. Arawe su tempo manga taumata naaringikka olangnge udde, i 
mangitou nanantangngu manga soa mangitou inaite nanantuṛṛutta Mawu 
Yesus inumamattu ammaranne. 
14Su tempo Mawu Yesus nilumintukka wuassu saalanna wuṛṛu naasilote 
taumata manambo udde, i Tou inumakkanni mangitou. See i Tou napaapian 
manga taumata maradda'a su wallatti mangitou. 
15Wawallone, manga mallala᷊ṛṛenggennu Mawu Yesus nirumanta wuṛṛu 
nabbisara si Tou, “Allo wawallote wuṛṛu tampa indi naṛṛae marau. 
Mappianne Iamangnga mandolokku manga taumata indi mapule᷊, tadea'u 
wotongnge mamalli anna su manga ampungnga.” 
16“Tawe wotongnge i mangitou iapaapule᷊,” unnu Mawu Yesus, “I yamiu 
sassane papaanni mangitou.” 
17“I yami tumba'u pia limam bau roti wuṛṛu inassa ruam bua!” sasimbakku 
mallala᷊ṛṛenggennu Mawu Yesus. 
18“Apira'e udde isindi,” unnu Mawu Yesus. 
19Wua'udde i Tou nandolokku taumata nambo udde niapaa'ianna su leta'a. 
See i Tou nanganute limam bau roti wuṛṛu inassa ruam bua udde, see i Tou 
naningngarate langitta wuṛṛu naadiangkamanna su Ruata. Wua'udde i Tou 
nattahiate roti udde, ringannu lima-Ne wuṛṛu nianggila su mallala᷊ṛṛenggen-
Ne niapatahia su taumata nambo udde. 

20I mangitou sarangkanambone inumanna na'oman sara nala᷊idda. Wua'udde 
mallala᷊ṛṛenggennu Mawu Yesus nangammullem lamben anna udde: mapulo᷊ 
dua su ula᷊ngnge napene-pene. 
21Niumanna su tempo udde itatakasere lima ṛiwu su atoune, taambe 
nireengnga wawine wuṛṛu manga ala᷊ṛṛana'a. 

Mawu Yesus inumamatta su wowon ua'e 
(Mrk. 6:45-52; Yoh. 6:15-21) 

22Wua'udde Mawu Yesus nandolokku manga mallala᷊ṛṛenggen-Ne sinuma'e 
saalanna wuṛṛu malliu ṛoro su samba'an dano, tantala᷊nna udde i Tou 
nandolokku taumata nambo udde niapaapule᷊. 
23Napawe taumata nambo udde napule᷊te, Mawu Yesus sinuma'a su sambau 
wuidda sassane ana umali᷊omanna. Allo ṛabbite arawe Mawu Yesus ta'e 
isudde sassane. 
24Tantala᷊nna udde saalanna apan sasa'eannu mallala᷊ṛṛenggennu Mawu 
Yesus, maraute su tangngan dano. Saalanna udde mangke ya'untallu lua'a, 
ana waugu anginna uasomakka monan saalanna. 
25Su wallattu puulla tatallu wuṛṛu puulla annumma rua'allo, Mawu Yesus 
nirumanta ringanni mangitou u'amatta su wowon ua'e. 
26Su tempo mallala᷊ṛṛenggen-Ne naasilo si Tou u'amatta su wowon ua'e, i 
mangitou niṛṛumoro atonna. “Setanna!” unni mangitou ringannu 
atata'unne. 
27Arawe Mawu Yesus lapiddu sinumimbakka, “Paatammuda! I Ya'u indi, 
arie pa'ata'utta!” 
28See i Petrus nabbisara, “Amungkangngu atonna I'o Mawu Yesus, wala'a i 
ya'u rumanta umamatta su wowon ua'e.” 
29“Rantate,” sasimbakku Mawu Yesus. Aroddi i Petrus naaringikka i tou 
nilumintukka wuassu saalanna, niumamatta su wowon ua'e wuṛṛu inaite 
ringannu Mawu Yesus. 

30Arawe su tempo i Petrus naasilo ma'ikkatta atonna anginna su rano udde, 
i tou nata'utta wuṛṛu nanattakke nilumakkuba. “Mawu, ontole᷊!” aintuli᷊ne. 
31Mawu Yesus lapiddu nangulu᷊kku limane wuṛṛu nanametta si tou, wuṛṛu 
nabbisara, “Petrus, Petrus, pangangimannu lome atonna. Anio i'o 
sussinggawangnga si Ya'u?” 
32See itarua sinuma'ete su saalanna udde, wuṛṛu anginna nolo᷊te. 
33Ne manga mallala᷊ṛṛenggennu Mawu Yesus nassubbate si Tou. I mangitou 
nabbisara, “Atonna Mawu uddewe Ana'u Ruata!” 

Mawu Yesus napaapian taumata maradda'a su Genesaret 
(Mrk. 6:53-56) 

34Napawe i mangitou na'omate su samba'an dano, i mangitou tinumuli᷊te su 
Genesaret. 
35Wuṛṛu napawe manga taumata isudde naasilo manungku nirumanta udde 
Mawu Yesus, i mangitou namasingkattu watti'a udde su ahewallu 
wageangngu leta'a su soa udde. See anambon taumata maradda'a niapidda 
ringannu Mawu Yesus. 
36Wuṛṛu i mangitou sinumala᷊nde si Tou tadea'u wotongnge mangindingnga 
jubah-Ne, salaiwe tumba'u pentakke. See sarangkanambone apan 
nangindingnga udde napiate. 

Matius 15 

Addatta inanaramannu iupungngu al᷊amona 
(Mrk. 7:1-13) 

1Sangkawageanganna taumatan Farisi wuṛṛu manga pira hurun agama 
wuassu Yerusalem nirumanta ringannu Mawu Yesus. I mangitou naiwalo᷊ si 
Tou, 
2“Anio manga mallala᷊ṛṛenggennu nilumawangnga addatta inanaramannu 
iupungngu ala᷊monang kite? Su tempo umanna, i mangitou tawe 
mangukkassa lima rorone ere su atoranna!” 

3Mawu Yesus sinumimbakka, “Wuṛṛu anio i yamiu lai lullawangnga 
parentan Ruata, tumba'u ana waugu maapulu tuttuṛṛutta addatta 
inanaramannu iupungngu ala᷊mona? 
4Ana waugu Ruata nabbisara, ‘Pangaddatta iamangngu wuṛṛu inangngu,’ 
wuṛṛu ‘Isai-sai apan mabbisara hagurangnge sarun iṛṛuumanna ma'oman 
sara mate.’ 
5Arawe i yamiu mangngaṛṛa'a: amungkangngu taumata mabbisara 
hagurangnge, ‘Apa apan ṛinone ta'u ionggola su hagurangnga, sueten ta'u 
nionggola su Ruata,’ 
6ne taumata udde tate lai iapaaddatta hagurangnge. Aroddi ana waugu 
addatta inanaramannu iupungngu ala᷊monanu, i yamiu mangngaddio'a 
wisara Ruata. 
7I yamiu taumata lilangkamale᷊'a! Tawe sala᷊ne apa apan suete niwalo᷊n 
Yesaya su ola'i yamiu eteudde, 
8‘Arendi wisaran Ruata: Manga taumata udde tumba'u massubba Si Ya'u 
ringannu manga wisara, arawe naungngi mangitou marau wuassia-U. 
9Tawe gunane i mangitou massubba si Ya'u, ana waugu atorannu taumata, 
ia'aṛṛa'i mangitou, ere lai atorang-Ku.’ ” 

Inolaanna apan maalal᷊eo taumata 
(Mrk. 7:14-23) 

10Wua'udde Mawu Yesus namaggo manga taumata wuṛṛu nabbisarate si 
mangitou, “Paddaringikka tadea'u maasunna! 
11Apan sinumutta su moṛṛongnga tawe maarosa taumata udde; tumba'u 
apan sinumabangnga wuassu moṛṛongnge eteudde ma'alale᷊o si tou.” 
12See manga mallala᷊ṛṛenggennu Mawu Yesus nirumanta wuṛṛu naiwalo᷊ si 
Tou, “Iamangnga masingkatta manungku manga taumatan Farisi nasa'u su 
tempo naaringikka Iamangnga nabbisara aroddi?” 



2479 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

13Mawu Yesus sinumimbakka, “Manga sinuananna apan tawe nisuannu 
Iamangku su surga sarun abbutanna. 
14Ariete maddaringikka manga taumatan Farisi udde. I mangitou udde 
mangngehetta taumata wuta; wuṛṛu amungkangngu taumata wuta 
mangehetta taumata wuta, itarua sarun manawo sulalu᷊mmu loṛṛangnga.” 
15I Petrus nabbisara, “Tulu᷊nga'a tala᷊a'a sasumandingnga udde si yami 
Iamangnga!” 
16Mawu Yesus sinumimbakka si mangitou, “I yamiu taambe lai naasunna? 
17I yamiu wagga, manungku apan sussutta sulalu᷊mmu moṛṛongnga masutta 
lai su tianna wuṛṛu wua'udde masabangnga apia? 
18Arawe apan sinumabangnga wuassu moṛṛongnga, udde wuassu naungnga; 
wuṛṛu eteudde apan ma'alale᷊o taumata. 
19Ana waugu wuassu naungnga sumabangnga manga ṛingiṛṛanna lale᷊o, 
apan maaola'a taumata mammate, sussandaga, ma'ola'a ala᷊le᷊o, manna'o, 
mammahia, wuṛṛu ma'umbilangnga. 
20Manga inolaanna udde ma'arosa taumata, wali᷊ne u'anna ringannu lima 
tawe ukkasanna.” 

Pangangimannu sangkatou wawinen Kanaan 
(Mrk. 7:24-30) 

21Wua'udde Mawu Yesus nanantangken tampa udde wuṛṛu inaite su 
wageangngu leta'a maranin soa Tirus wuṛṛu Sidon. 
22Sangkatou wawinen Kanaan wuassu wageangngu leta'a udde, nirumanta 
ringannu Mawu Yesus, lapiddu u'ui, “Ana'i Daud, akkana'a i ya'u! Ana'u 
wawine, niasuttannu ghaṛṛaho lale᷊o. Raddangnge masadatta atonna.” 
23Mawu Yesus tawe sinumimbakka wawine udde saran addio'a. See 
mallala᷊ṛṛenggennu Mawu Yesus nirumanta ringanni Tou wuṛṛu sussala᷊nde, 
“Iamangnga roloṛṛa'e wawine udde mangingkatta. I tou tumba'u maggio su 
liuddi ite!” 

24Mawu Yesus sinumimbakka, “I Ya'u nirolokka tumba'u su walahannu 
Israel, nangillembo si mangitou apan niali᷊wune.” 
25Wawine udde nirumanta see inumali᷊ntuda su saruannu Mawu Yesus 
wuṛṛu nabbisara, “Tulu᷊nga'a i ya'u Mawu.” 
26Mawu Yesus sinumimbakka, “Tawe wotongnge manganu annu manga 
ala᷊ṛṛana'a wuṛṛu ilombo su asu.” 
27“Atonna Mawu,” sasimbakku wawine udde, “arawe asu lai u'anna manga 
taṛṛoton anna wuassu medda mawune.” 
28See Mawu Yesus nabbisara si tou, “Inangnga, matohassa atonna 
pangangimannu! Ariadite apa apan ipa'apulunu!” Orassa udde lai ana'a 
wawine udde napia. 

Mawu Yesus napaapian manambo taumata maradda'a 

29Mawu Yesus nanantangken tampa udde, see sinumallete su apannu Ranon 
Galilea. Wua'udde i Tou sinumaate su sambau wuidda see inuma'iante 
isudde. 
30Manambo taumata nirumanta ringanni Tou uaapiddu taumata peṛṛo, 
wuta, lome, mou, wuṛṛu manambo lai taumata maradda'a waine. I mangitou 
nangadon rumaradda'a udde su saruannu Mawu Yesus, ne i Tou napaapiate 
manga rumaradda'a udde. 
31Taumata nambo isudde, naherangnga atonna, su tempo i mangitou naasilo 
taumata mou naawisara, taumata peṛṛo napia, taumata lome niumamatta, 
wuṛṛu taumata wuta naasilo. See i mangitou nadalote Ruatan walahannu 
Israel. 

Mawu Yesus napaannu appattu ṛiwu su atoune 
(Mrk. 8:1-10) 

32Wua'udde Mawu Yesus namaggo manga mallala᷊ṛṛenggen-Ne see 
nabbisara, “I Ya'u u'akkannu taumata nambo indi. Tallute allo ala᷊nnune i 
mangitou su sampunna ringang-Ku, wuṛṛu orassa indi i mangitou 

inasueanten anna. I Ya'u tawe mapaapule᷊ mangitou malu᷊nussa, 
aṛṛombanganne i mangitou mawantingnga su lala᷊nna.” 
33See manga mallala᷊ṛṛenggennu Mawu Yesus naiwalo᷊ si Tou, “Suapa i ite 
wotongnge maasomba anna su wadda'a araune indi iapaanna su taumata 
anambone indi?” 
34“Sangkura roti si yamiu?” Mawu Yesus naiwalo᷊ si mangitou. “Pitu,” 
sasimbakki mangitou, “wuṛṛu manga pira inassa maraddio'a.” 
35Ne Mawu Yesus nandolokku taumata nambo udde inuma'ianna su leta'a. 
36See i Tou nanganute roti pitum bau wuṛṛu inassa, wua'udde 
na'adiangkamanna su Ruata. Wua'udde i Tou nattahiate roti wuṛṛu inassa 
udde ringannu lima-Ne sassane, see nionggola su mallala᷊ṛṛenggen-Ne. 
Wuṛṛu i mangitou nattahiate su taumata manambo udde. 
37Anambon taumata udde inumanna na'oman sara nala᷊idda wua'udde 
mallala᷊ṛṛenggen-Ne nangammullu lamben anna udde. Sarangkanambone 
pitung kula᷊'a napene-pene. 
38Reengannu taumata esakka sassane apan inumanna su tempo udde 
appattu ṛiwu su atoune, taambe nareengnga wawine wuṛṛu manga 
ala᷊ṛṛana'a. 
39Wua'udde Mawu Yesus nandolokke manga taumata udde niapapule᷊. I Tou 
sassane sinuma'e sangngassa saalanna wuṛṛu inaite watukku wageangngu 
leta'u Magadan. 

Matius 16 

Manga taumatan Farisi maddorongnga Mawu Yesus ma'ola'a al᷊aṛṛindu'a 
(Mrk. 8:11-13; Luk. 12:54-56) 

1Pia manga pira taumatan Farisi wuṛṛu Saduki nirumanta ringannu Mawu 
Yesus, pandumanne mapaasala᷊n Tou. I mangitou maddorongnga si Tou 
ma'ola'a ala᷊ṛṛindu'a ipattiala manungku atonna i Tou nirumanta wuassu 
Ruata. 

2Mawu Yesus sinumimbakka, [“Amungkangngu matannallo mattatuppa, i 
yamiu mabbisara, ‘Hatim banua mapia, ana waugu langitta maṛṛamutta.’ 
3Wuṛṛu su ruaallo, i yamiu mabbisara, ‘Allo indi manguranna, ana waugu 
langitta maṛṛamutta wuṛṛu marandumma.’ Ei, yamiu wotongnge 
maṛṛangngon hatim banua ringannu ma'ellega ola'u langitta, arawe manga 
tandan tempo tawe iaṛṛangngong kamiu!”] 
4“Tumaniten dale᷊o manga taumata tempo indi. I yamiu maddorongnga i 
Ya'u ma'ola'a ala᷊ṛṛindu'a. I yamiu tawe onggola᷊nna saran sambau 
ala᷊ṛṛindu'a, tumba'u ala᷊ṛṛindu'i Nabi Yunus.” Napawe suete nabbisara 
aroddi, Mawu Yesus nanantangke mangitou, see napule᷊te. 

Ragi manga taumatan Farisi wuṛṛu Saduki 
(Mrk. 8:14-21) 

5Su tempo manga mallala᷊ṛṛenggennu Mawu Yesus na'omate su samba'an 
dano, i mangitou wakkute naasingkatta manungku i mangitou naabuli᷊ 
mangapiddu roti. 
6Mawu Yesus nabbisara si mangitou, “Paariaga su ragin taumatan Farisi 
wuṛṛu Saduki.” 
7Naaringikka wisara Mawu Yesus aroddi, mallala᷊ṛṛenggen-Ne uahahattote 
sangkatou ringannu sangkatou, “I Tou nabbisara aroddi ana waugu i ite 
tawe nangapiddu roti.” 
8Mawu Yesus naasingkatta apa ipagahato mangitou udde. Nariaddi i Tou 
nabbisara, “Anio i yamiu uatatiakka su ola'u tawe roti? Pangangimanni 
yamiu lome! 
9Taambe lai naasunna i yamiu? Apa i yamiu tate naanaungnga su ola'u 
limam bau roti apan ta'u tinahia su lima ṛiwu su atoune? Pirang kula᷊'a 
lambene roti apan niammulli yamiu? 
10Wuṛṛu ereapa lai ringannu pitum bau roti apan tinahia su appattu ṛiwu su 
atoune udde? Pirang kula᷊'a roti lambene niammulli yamiu? 

11Anio na'oman sara i yamiu tawe maasunna manungku i ya'u wali᷊ne 
uahahattong kamiu su ola'u roti? Paariagai su ola'u ragin taumatan Farisi 
wuṛṛu Saduki!” 
12Panginsueanne mallala᷊ṛṛenggennu Mawu Yesus naasunnate manungku 
Mawu Yesus mammarenta si mangitou paariaga wali᷊newe wuassu ragi apan 
ipappaatta ipa'ola'a roti, arawe su saruannu manga ala᷊ṛṛa'u taumatan Farisi 
wuṛṛu Saduki. 

Panganga'um Petrus su ola'u Mawu Yesus 
(Mrk. 8:27-30; Luk. 9:18-21) 

13Mawu Yesus inaite su wageangngu leta'a maranin soa Kaisarea Filipi. 
Isudde i Tou naiwalo᷊ mallala᷊ṛṛenggen-Ne, “Unnu wisaran taumata, isai 
Ana'u Taumata udde?” 
14Manga mallala᷊ṛṛenggen-Ne sinumimbakka, “Piaddu mabbisara i Yohanes 
Mananaṛṛani. Piaddu lai mabbisara i Elia. Waine lai mabbisara i Yeremia 
ara'e su wallattu sangkatou nabi.” 
15“Arawe tumuṛṛuttu ṛingiṛṛanni yamiu sassane, isai Ya'u indi?” 
16I Simon Petrus sinumimbakka, “Ete Iamangnga Ratum Punnu Sala᷊matta, 
Ana'u Ruata apan biakka.” 
17“Auntunganna si'o Simon ana'i Yona!” unnu Mawu Yesus, “Ana waugu 
wali᷊newe taumata apan namasingkattu olangnge udde si'o, arawe Iamangku 
su surga. 
18Ana waugu udde ṛinone i yamiu masingkatta, i'o udde i Petrus, watu apan 
matohassa. Wuṛṛu su wowon batu indi ya'u sarun mapararisikku Ghaṛṛeda-
U apan tawe iahohakku taumata; salaiwe ete uasaruanna papate! 
19I Ya'u sarun mangonggolla si yamiu a'unsin Runia Wakkun Ruata. Apa 
apan isassingada su wowon dunia, udde lai isassingada su surga. Wuṛṛu apa 
apan iapaaṛṛinonu su wowon dunia, udde lai mangke naṛṛino su surga.” 

20Wua'udde Mawu Yesus napaanaungnga su mallala᷊ṛṛenggen-Ne tadea'u i 
mangitou tawe mamasingkatta sisai-sai manungku ete i Tou udde Ratum 
Punnu Sala᷊matta. 

Mawu Yesus namasingkattu asansarane wuṛṛu papate-Ne 
(Mrk. 8:31–9:1; Luk. 9:22-27) 

21Nanattakka wuassu orassa udde, Mawu Yesus nabbisara ringannu 
uahahati su mallala᷊ṛṛenggen-Ne, manungku i Tou sarun inai su Yerusalem 
wuṛṛu mamendamma anambon asasusa wuassu manga piaṛṛangnge, manga 
imam tembonanne, wuṛṛu manga hurun agama. I Tou sarun pateanna, 
arawe su allo atallune i Tou sarun mabangunna apia. 
22See i Petrus nangahete Mawu Yesus watukku sandiṛṛanne wuṛṛu namo'a 
si Tou, wisarane, “Antimanna Ruata mapaaraun olangnge udde, Mawu! 
Ariewe olangnge udde mariaddi su Mawu!” 
23Mawu Yesus nanaile see nabbisara si Petrus, “Roote passali᷊u wua isindi, 
Mamamono'a! I'o mannala᷊re si Ya'u. Ṛingiddu udde ṛingiṛṛannu taumata; 
wali᷊ne ṛingiṛṛannu Ruata!” 
24Wua'udde Mawu Yesus nabbisara su mallala᷊ṛṛenggen-Ne, “Taumata apan 
mallala᷊ṛṛenggenna si Ya'u, ṛinone tawe mannaungnga manarane, 
mamasanna arussane, wuṛṛu sidutu uatantalongnga si Ya'u. 
25Ana waugu taumata apan maapulu mandalukka wiakke, sarun awuli᷊annu 
wiakke. Arawe taumata apan mamalam biakke ana waugu i Ya'u sarun 
maasomba wiakka. 
26Apa auntunganne su sangkatou taumata, amungkangngu ahewallu runia 
indi maola'a darotongnge arawe i tou awuli᷊annu wiakke? Wotongnge 
wiakka udde sali᷊uannu sambau darotongnga? 
27Tate mala᷊nnu lai Ana'u Taumata, su sampunna ringannu manga 
mala'ekanNe, sarun dumanta ringannu taṛṛinon IamangNge. Su tempo udde 
i Tou sarun mabbali᷊ssa manga taumata tumuṛṛuttu inolaannu sangkatou-
sangkatou. 

28Asingkatawe! Wuassu wallatti yamiu isindi piaddu tawe mate, tantala᷊nna 
taambe naasilo Ana'u Taumata rumanta mamarenta ere sangkatou Ratu.” 

Matius 17 

Mawu Yesus niwantuhanna 
(Mrk. 9:2-13; Luk. 9:28-36) 

1Napawe annummu allo nali᷊ute Mawu Yesus nangapiddi Petrus, i Yakobus 
wuṛṛu tuṛṛangnge i Yohanes, nanginsassa su sambau wuidda apan 
matanggakka. 
2Su saruanni mangitou, Mawu Yesus nawalu᷊ saṛṛene: Hati-Ne nabali᷊ 
masemakka ere matannallo wuṛṛu laung-Nge mawira lullendapa. 
3Wua'udde sire tallu mallala᷊ṛṛenggen-Ne udde naasilo si Musa wuṛṛu si Elia 
uahahatto Mawu Yesus. 
4See i Petrus nabbisarate su Mawu Yesus, “Mawu, mapia atonna i ite isindi. 
Amungkangngu Mawu maapulu, i ya'u sarun mapararisikku rasanna tatallu 
isindi: sambau su Mawu, sambau si Musa, wuṛṛu sambau lai si Elia!” 
5Tantala᷊nna i Petrus ta'e mabbisara, winabbawa apan masemakka atonna 
nangooppa si mangitou wuṛṛu wuassu winabbawa udde niaringiṛṛanna 
tingikka apan nabbisara, “Ete indi Ana'a arangnguang-Ku, i Tou ma'alu᷊assa 
naung-Ku. Daringiṛṛe i Tou!” 
6Su tempo manga mallala᷊ṛṛenggennu Mawu Yesus naaringikka tingikka 
udde, i mangitou nata'utta atonna, na'oman sara hati mangitou naduma'a su 
leta'a. 
7Arawe Mawu Yesus nirumanta wuṛṛu nangeṛṛetta si mangitou. 
“Pabbangunte,” wisara-Ne, “arie mata'utta!” 
8Napawe i mangitou nanutudda, i mangitou tawe naasilo sisai-sai tumba'u 
Mawu Yesus sassane. 
9Su tempo i mangitou sinumossokke wuassu wuidda udde, Mawu Yesus 
napaanaungnga si mangitou, “Arie pabbatti'a sisai-sai, apa apan suete 

niasiloanni yamiu tanginna, tantala᷊nna Ana'u Taumata taambe 
niapawangunna wuassu papate.” 
10Manga mallala᷊ṛṛenggennu Mawu Yesus naiwalo᷊ si Tou, “Anio manga 
hurun agama mabbisara manungku i Elia ṛinone rumanta dorone?” 
11Mawu Yesus sinumimbakka, “Atonna i Elia rumanta wuṛṛu i tou sarun 
manuungngu sarangkanambone. 
12Arawe i Ya'u mabbisara si yamiu, i Elia suete nirumanta, arawe manga 
taumata tawe maaillala᷊ si tou; i mangitou ma'ola'a si tou ere su apulu 
mangitou sassane. Wuṛṛu aroddi lai i mangitou sarun ma'ola'a Ana'u 
Taumata.” 
13See manga mallala᷊ṛṛenggen-Ne naasunnate manungku Mawu Yesus 
uahahatto su ola'i Yohanes Mananaṛṛani. 

Mawu Yesus napaapian ana'a niasuttannu ghaṛṛaho lal᷊eo 
(Mrk. 9:14-29; Luk. 9:37-43a) 

14Su tempo Mawu Yesus wuṛṛu sire tallu mallala᷊ṛṛenggen-Ne nabelengke 
ringannu taumata nambo udde, sangkatou esakka nirumanta, nassubba su 
saruannu Mawu Yesus, 
15wuṛṛu nabbisara, “Iamangnga, akkana'a ana'u. Raddangnge pua. 
Raddangnge pua udde taṛṛa assa masadatta atonna ma'oman sara i tou taṛṛa 
assa mabbantingnga su putungnga wuṛṛu taṛṛa assa sulalu᷊mmu ua'e. 
16I Ya'u suete nangapiddi tou ringannu mallala᷊ṛṛenggenni Iamangnga, 
arawe i mangitou tawe maapia si tou.” 
17Mawu Yesus sinumimbakka, “Wali᷊ne hampa i yamiu indi! I yamiu atonna 
tonna taumata apan wengkolla wuṛṛu tawe mangngimanna. Ma'oman sara 
tingngera i Ya'u ṛinone uatana'a ringanni yamiu wuṛṛu manabare su 
ala᷊le᷊ong kamiu? Apira'e ana'a udde inawarea!” 
18See Mawu Yesus namarentate ghaṛṛaho lale᷊o udde sumabangnga wuassu 
lalu᷊mmu ana'a udde. Wuṛṛu ghaṛṛaho lale᷊o udde sinumabangnga, see ana'a 
udde napia su orassa udde lai. 

19Wua'udde manga mallala᷊ṛṛenggennu Mawu Yesus nirumanta ringanni Tou 
sassane wuṛṛu naiwalo᷊ si Tou, “Iamangnga, ana waugu apa i yami tawe 
maali᷊mbuakka ghaṛṛaho lale᷊o udde?” 
20Mawu Yesus sinumimbakka, “Ana waugu pangangimanni yamiu lome. 
Naunge! Amungkangngu i yamiu pia pangangimanna ere ahewallu watun 
sawi, i yamiu wotongnge mabbisara wuidda indi, ‘Pangingkatta poiaroddi!’ 
Ne atonna tonna wawone udde sarun ma'ingkatta. Tawe saran sambau 
manara apan tawe ia'ola'i yamiu!  

[21Arawe ghaṛṛaho lale᷊o ereindi, tumba'u wotongnge limbuaṛṛannu 
aali᷊omanna wuṛṛu mappuasa.]” 

Mawu Yesus namasingkattu papate-Ne apia 
(Mrk. 9:30-32; Luk. 9:43b-45) 

22Napawe manga mallala᷊ṛṛenggennu Mawu Yesus naammulle su Galilea, 
Mawu Yesus nabbisara si mangitou, “Tate mala᷊nnu lai Ana'u Taumata sarun 
itantilla su apulun taumata. 
23I Tou sarun pateanna, arawe su allo atallune i Tou sarun iapawangunna.” 
Ne manga mallala᷊ṛṛenggen-Ne mangke nasusa atonna. 

Pamamaekka wosem Bal᷊e Mawu 

24Su tempo Mawu Yesus wuṛṛu mallala᷊ṛṛenggen-Ne na'omate su 
Kapernaum, manga maddarorongnga wosem Bale᷊ Mawu nirumanta 
ringanni Petrus wuṛṛu naiwalo᷊, “Hurunu mammaekka wose Wale᷊ Mawu 
ara'e tawe?” 
25I Petrus sinumimbakka, “Mammaekka!” Napawe i Petrus napule᷊te, Mawu 
Yesus namo'a rorone, “Simon, ereapa su ṛingiṛṛannu? Isai ṛinone mamaekka 
wose su mararatun dunia indi? Tumanangnge ara'e taumata raho?” 
26“Taumata raho,” sasimbakki Petrus. “Amungkangngu aroddi,” unnu 
Mawu Yesus, “tumanangnge ariete pamaekka. 
27Arawe arie i ite mapaasusa naungngu manga taumata udde. Nariaddi, 
roote su rano pamaṛṛungnga. Apira'a inassa paarorone niawaṛṛungannu. 

Sulalu᷊mmu moṛṛongngu inassa udde, i'o sarun maasomba roitta apan 
botongnge ipamaekka wosen kadua. Anute roitta udde wuṛṛu waeṛṛete si 
mangitou wosen kite hunan Bale᷊ Mawu.” 

Matius 18 

Isai ahewal᷊anne? 
(Mrk. 9:33-37; Luk. 9:46-48) 

1Su tempo udde mallala᷊ṛṛenggennu Mawu Yesus nirumanta ringanni Tou 
wuṛṛu naiwalo᷊, “Isai apan iraṛṛangngo ahewala᷊nne su wallattu ala᷊ṛṛana'u 
Ruata?” 
2Mawu Yesus namaggo sangkatou ana'a addio'a, wuṛṛu niapararisikka su 
saruanni mangitou. 
3See Mawu Yesus nabbisara, “Pangimante! Tumba'u amungkangngu yamiu 
mawalu᷊ wuṛṛu maola'a ere ala᷊ṛṛana'a, i yamiu sarun maola'a lalo᷊ṛṛon 
araratuannu Ruata. 
4Taumata apan mappaawawon dirine wuṛṛu maola'a ere ana'a addio'a indi, 
ete i tou ahewala᷊nne su wallattu lalo᷊ṛṛon araratuannu Ruata. 
5Wuṛṛu taumata apan manarimattu ana'a ereindi ana waugu i Ya'u, udde ere 
lai nanarimmatta si Ya'u.” 

Manga inolaanna apan maarosa taumata 
(Mrk. 9:42-48; Luk. 17:1-2) 

6“Isai napa'ola'a sangkatou taumata wuassu manga taumata apan 
maraddio'a indi madirite mangngimanna lai si Ya'u, mappianne 
amungkangngu watu gahilinganna iwa'issa su ullekane see i tou iwontolla 
su tahalo᷊angnga mala᷊lu᷊mma. 
7Silakawe eteapa runia indi ana waugu manga pallala᷊gu apan ma'arosa 
taumata. Atonna manga inolaanna ereudde ṛinone pia, arawe nasilakate 
taumata apan pallala᷊gune maarosa taumata waine! 
8Amungkangngu limanu ara'e leddanu ma'arosa si'o, pototta wuṛṛu 
rammea'a. Mappianne i'o mabiakka ringannu Ruata tawe lima samba'a ara'e 

ledda samba'a wuassu i'o iramme sulalu᷊mmu putungngu naraka ringannu 
limanu wuṛṛu leddanu ruam ba'a. 
9Wuṛṛu amungkangngu matanu ma'arosa si'o, loetta wuṛṛu rammea'a. 
Mappianne i'o mabbiakka ringannu Ruata tawe mata samba'a, wuassu i'o 
iramme sulalu᷊mmu putungngu naraka ringannu matanu ruam ba'a.” 

Sasumandingngu domba apan nawul᷊i 
(Luk. 15:3-7) 

10“Paatehamma! Arie pangaddio'a sangkatou wuassu wallattu taumata 
maraddio'a indi. Ana waugu naunge, manga mala'ekatti mangitou sidutu su 
saruannu Iamangku su surga.  

[11Ana waugu Ana'u Taumata nirumanta manala᷊matta taumata apan 
niali᷊wune!] 
12Ereapa su ṛingiṛṛannu? Unnu wisara pia sangkatou uatahuanna maṛṛasutta 
domba, see sambau su wallattu manga domba udde nawuli᷊, apa sarun 
olaannu taumata udde? I tou sarun manantangngu domba siom pulo᷊ sio 
udde su wuidda wuṛṛu inai maddea'a domba sambau apan nawuli᷊ udde. 
13Wuṛṛu amungkangngu i tou naasombate apia domba udde – pangimanna 
si Ya'u – i tou sarun lembon lulluassa ana waugu domba sambau wuassu 
siom pulo᷊ sio waine apan tawe nawuli᷊. 
14Aroddi lai Iamangngu apan su surga, madiri saran sangkatou su wallattu 
manga taumata wakku mangngimanna si Ya'u indi umali᷊wu.” 

Amungkangngu tuṛṛangngu marosa 

15“Amungkangngu tuṛṛangngu ma'ola'a rosa su saruannu, roote ringanni tou 
wuṛṛu tantiroa'e passasala᷊ne. Ola'e udde ringannu mala᷊nnaba su wallatti 
raddua sassane. Amungkangngu i tou tinumuṛṛutta ala᷊wo'u wisaranu, i'o 
naauntungnga naasomba apia tuṛṛangngu udde mabelengnga. 
16Arawe amungkangngu tawe, apira'e sangkatou ara'e ruang katou lai. Ana 
waugu sulalu᷊mmu Wuke Susi uawoṛṛetta, ‘Mattingkatulu᷊ngnga darua ara'e 
sire tallu sakassi pandumanne mapali᷊atta'u sangkatou niaṛṛiaannu pasasala᷊.’ 

17Amungkangngu i tou tawe naddaringikka tatantiro manga taumata udde, 
walo᷊a'a hatto udde su tangngan Jamaatta. Wuṛṛu panginsueanne, 
amungkangngu i tou madiri maddaringikka tatantiron Jamaatta, ellehete i 
tou ere sangkatou maddarorongnga wose wuṛṛu ere sangkatou apan tawe 
maaillala᷊ Ruata.” 

Apan isassingada wuṛṛu iapa'ola'a 

18“Asingkatawe: Apa apan isassingadi yamiu su runia, udde lai isassingada 
su surga. Wuṛṛu apa apan iapa'ola'i yamiu su runia, iapa'ola'a lai su surga. 
19Wuṛṛu asingkatawe lai: Amungkangngu su wallatti yamiu su runia indi pia 
duang katou ua'ire ala᷊wo'u inolaanna, wuṛṛu iaali᷊omanna, aali᷊omanna udde 
sarun sengkamannu Iamangku su surga. 
20Ana waugu suapa pia darua ara'e sire tallu uaammulla ana waugu i Ya'u, 
i Ya'u isudde su pattangnganni mangitou.” 

Sasumandingngu allangnga apan madiri mangampunga taumata 

21Wua'udde i Petrus nirumanta ringannu Mawu Yesus wuṛṛu naiwalo᷊, 
“Mawu, amungkangngu tuṛṛangku ma'ola'a rosa su saruangku, ma'oman 
sara paapira i ya'u mangampunga si tou? Ma'oman sara paapitu?” 
22Mawu Yesus sinumimbakka, “Tawe, wali᷊ne paapitu, arawe paapitum pulo᷊ 
wuassu paapitu! 
23Ana waugu napawe Ruata mamarenta, olangnge ere sulalu᷊mmu 
sasumandingnga indi: Sangkatou ratu ma'apulu mapawaekku ala᷊wo'u 
utangngu manga allangnge. 
24Su tempo i tou nanattakke mamarikissa, niapasaruanna si tou sangkatou 
allangnga apan pia utangnge ringannu jutane, 
25wuṛṛu tate maawaekka. Nariaddi, ratu namarentate tadea'u allangnga 
udde iwalu᷊'a su sampunna ringannu ala᷊ṛṛanangnge wuṛṛu awingnge, wuṛṛu 
ala᷊wo'u manga rarotongnge ipamaekka utangnge. 

26Allangnga udde inumali᷊tuda su saruannu ratu, wuṛṛu sinumala᷊nde, 
‘Mawu, ampunge allangngu. Allangngu sarun mamaekka anambon 
utangnga udde.’ 
27Ratu udde inumakkanni tou, see i tou namapasse ala᷊wo'u utangngu 
allangnga udde. 
28Su tempo allangnga udde sinumabangnga, nassombaten hawene, 
sangkatou allangnga lai apan pia utangnge si tou manga pira ṛiwu. I tou 
nanamette hawene udde, nangattongnga, wuṛṛu nabbisara, ‘Waeṛṛe ala᷊wo'u 
utangngu!’ 
29See hawene udde inumali᷊ntuda su saruanni tou see sinumala᷊nde, 
‘Paasabare asuene hawe, sarangkanambone sarun ta'u waeṛṛanna!’ 
30Arawe allangnga udde madiri. Ewe'e i tou lai napasuttan tou sulalu᷊mmu 
tuttupanna ma'oman sara i tou maawaekka utangnge udde. 
31Su tempo manga allangnge waine naasilo apa apan suete nariaddi, i 
mangitou nasusa wuṛṛu nangalaen olangnge udde su ratu. 
32Ne ratu udde namaggote allangnga apan lale᷊o udde wuṛṛu nabbisara si 
tou, ‘Allangnga lale᷊o! Ala᷊wo'u utangngu tate ta'u niapawaekka ana waugu 
i'o sinumala᷊nde si Ya'u. 
33Wali᷊newe i'o lai umakkannu hawenu ere lai ya'u suete inumakkannu?’ 
34Ratu udde mangke nasa'u. Allangnga apan lale᷊o udde nitaṛṛon tou 
sulalu᷊mmu tuttupanna na'oman sara i tou maawaekka ala᷊wo'u utangnge.” 
35Mawu Yesus nanginsue watingnge ringannu wisara indi, “Aroddi lai 
Iamangku su surga sarun ma'ola'a si yamiu sangkatou-sangkatou ere udde, 
amungkangngu i yamiu tawe mangampunga tuṛṛangngu ringannu 
naungnga waresi.” 

Matius 19 

Al᷊aṛṛa'u Mawu Yesus su ola'u pasasasindo 
(Mrk. 10:1-12) 

1Napawe Mawu Yesus suete nabbatti'u sarangkanambone udde, I Tou 
nanantangken Galilea see inaite su wageangngu leta'u Yudea su samba'an 
Salu᷊kku Yordan. 
2Manambo taumata uatantalongnga si Tou, wuṛṛu i Tou napaapia mangitou 
isudde. 
3See manga taumatan Farisi nirumanta madea'a sala᷊-Ne. I mangitou 
naiwalo᷊, “Tumuṛṛuttu titan agamang kite, wotongnge taumata masasindon 
awingnge ringannu tawe pinangiananne?” 
4Mawu Yesus sinumimbakka, “Apa i yamiu taambe nabbasa sulalu᷊mmu 
Wuke Susi manungku Mandariadi apan suete na'ola'a taumata, ro'en 
paarorone na'ola'a si mangitou esakka wuṛṛu wawine? 
5Wuṛṛu wua'udde i Tou nabbisara, ‘Ana waugu udde, esakka manantangken 
hagurangnge wuṛṛu naaukke ringannu awingnge, itarua naola'e wadangnga 
sambau.’ 
6Nariaddi itarua tate lai ruang katou, arawe naola'e sambau. Ana waugu 
udde apa apan suete ni'aukku Ruata tate wotongnge iapasasindon taumata.” 
7See manga taumatan Farisi naiwalo᷊ si Tou, “Amungkangngu aroddi, anio i 
Musa nandolokku taumata mangngagillu surattu pasasasindo su awingnge 
apan nisindoanne?” 
8Mawu Yesus sinumimbakka, “I Musa namalang kamiu manindo awingngu 
ana waugu i yamiu tumanite masahada pangaṛṛaanne. Arawe ṛinone wali᷊ne 
aroddi su paarorone. 
9Nariaddi, daringiṛṛe indi: Isai manindo awingnge – wutte'e wawine udde 
tawe nassala᷊ su esakka waine – wua'udde maawingnga apia ringannu 
wawine waine, taumata udde sinumandaga.” 
10Ne manga mallala᷊ṛṛenggennu Mawu Yesus naiwalo᷊ si Tou, 
“Amungkangngu hattom pa'a'aukku sangkawinganna ereudde, mappianne 
arie pa'awingnga.” 

11Mawu Yesus sinumimbakka, “Tawe anambon taumata wotongnge 
maasengkamma manga wisara udde, tumba'u manga taumata apan suete 
tinantunnu Ruata. 
12Ana waugu pia taumata apan tawe ma'awingnga, ana waugu i mangitou 
niasungkangnga aroddi. Wuṛṛu pia lai namile sassane tawe ma'awingnga, 
tadea'u wotongnge mangimbe Ruata. Taumata apan botongnge 
manengkamma ala᷊ṛṛa'a indi, wala'e i tou maddaringikka.” 

Mawu Yesus nangal᷊amatta manga al᷊aṛṛana'a 
(Mrk. 10:13-16; Luk. 18:15-17) 

13Pia manga taumata nangapiddu manga ala᷊ṛṛana'a ringannu Mawu Yesus 
tadea'u i Tou mangaddon limane su pua mangitou udde wuṛṛu 
mangali᷊omanni mangitou. Arawe mallala᷊ṛṛenggennu Mawu Yesus nasa'u su 
manga taumata udde. 
14Ne Mawu Yesus nabbisarate su mallala᷊ṛṛenggen-Ne, “Wala'e manga 
ala᷊ṛṛana'a udde rumanta ringang-Ku! Arie maningaddi mangitou, ana 
waugu manga taumata ere i mangitou indi apan maola'a lalo᷊ṛṛon 
araratuannu Ruata.” 
15See Mawu Yesus nangadoten liman Tou su pua manga ala᷊ṛṛana'a udde 
wuṛṛu nangala᷊matte si mangitou, wua'udde i Tou nangingkatte wua isudde. 

Taumata umbasanna apan ala 
(Mrk. 10:17-31; Luk. 18:18-30) 

16Su sambau allo sangkatou esakka nirumanta ringannu Mawu Yesus, 
“Iamangnga Huru,” unni tou, “pallala᷊gu mapia ereapa sarun ta'u olaanna 
tadea'u maatarimmattu wiakka tutune wuṛṛu ma'oman sara mala᷊nnu-
la᷊nnu?” 
17Mawu Yesus sinumimbakka, “Anio i'o naiwalo᷊ si Ya'u su ola'u apa apan 
mapia? Tumba'u pia sambau apan mapia. Amungkangngu i'o ma'apulu 
mabiakka, i'o sarun tuttuṛṛutta ala᷊wo'u parentan Ruata.” 

18“Parenta suapane udde?” aiwalo᷊n taumata udde. Mawu Yesus 
sinumimbakka, “Arie pamate, arie passandaga, arie panna'o, arie 
pangawusu, 
19pangaddatta iamangngu wuṛṛu inangngu; wuṛṛu pandangngu taumata 
sansulu᷊ngngu ere i'o mandangngu wadangngu sassane.” 
20“Anambon parenta udde suete tinuṛṛutangku,” sasimbakku taumata 
umbasanna udde. “Apa lai sarun olaangku?” 
21Mawu Yesus nabbisara si tou, “Amungkangngu i'o ma'apulu maola'a 
taumata nasuungnga, roote walu᷊a'e manga darotongngu. Onggola᷊'e roinne 
su taumata asiangnga, wuṛṛu i'o sarun maasomba darotongnga su surga. 
Wua'udde rantate tantalongke si Ya'u!” 
22Naaringikka manga wisara udde, taumata umbasanna udde napule᷊te 
ringannu naungnga massusa ana waugu i tou taumata tumaniten ala. 
23See Mawu Yesus nabbisara su manga mallala᷊ṛṛenggen-Ne, “I Ya'u 
mabbisara si yamiu, masahada atonna taumata ala maola'a lalo᷊ṛṛon 
araratuannu Ruata. 
24Wuṛṛu indi lai Ta'u iwalo᷊ si yamiu; malluasanne sambau onta sumutta su 
loṛṛangngu raraṛṛumma, wuassu sangkatou ala sumutta su Runia Wakkun 
Ruata.” 
25Napawe manga mallala᷊ṛṛenggen-Ne naaringikka wisara Mawu Yesus 
udde, i mangitou naherangnga. “Amungkangngu aroddi,” unni mangitou, 
“isai wotongnge maasomba asasala᷊matta?” 
26Mawu Yesus nanutudda si mangitou see nabbisara, “Su taumata, olangnge 
udde tawe mariaddi! Arawe su Ruata sarangkanambone wotongnge 
mariaddi.” 
27See i Petrus nabbisara, “Pa'ellega, i yami suete nanantangngu ala᷊wo'u 
darotongngi yami tadea'u manantalongnga Iamangnga. Wuṛṛu apa sarun 
asombanganni yami?” 

28Mawu Yesus nabbisara si mangitou, “Pangimante: Su Runia apan Bakku, 
Ana'u Taumata sarun uma'ianna su adderan araratuanna apan mawantuga. 
Su tempo udde i yamiu mallala᷊ṛṛenggeng-Ku sarun uma'ianna su mapulo᷊ 
dua adderan araratuanna wuṛṛu makkuungnga mapulo᷊ dua walahannu 
Israel. 
29Wuṛṛu manga taumata apan suete nanantangngu wale᷊ne, ara'e tuṛṛangnge 
esakka ara'e wawine, ara'e inangnga iamangnga, ara'e manga ala᷊ṛṛanangnge 
ara'e wawaila᷊nne ana waugu i Ya'u, taumata udde sarun manengkamma 
apia paaṛṛasutta su wageangnge. Wuṛṛu i tou sarun manengkamma lai 
wiakka tutune ma'oman sara mala᷊nnu-la᷊nnu. 
30Arawe manambo taumata orassa indi apan paarorone sarun maola'a 
sali᷊mmurine, wuṛṛu su orassa indi sali᷊mmurine sarun maola'a paarorone.” 

Matius 20 

Sasumandingngu mammamanara su waillu anggore 

1“Napawe Ruata mamarenta, olangnge ere sasumandingnga indi: Sangkatou 
tatahuannu waillu anggore sinumabangnga su tempo rua'allo madea'a 
taumata iapamanara su waillu anggorene. 
2Napawe na'irete i tou mamaekka si mangitou allo massallo sambau roitta 
sala᷊'a, i tou nandolokke mangitou mammanara su waillu anggorene. 
3Puulla sio ruaallo, tatahuannu wailla udde sinumabangnga apia wuṛṛu 
naasilo manga pirang katou taumata uarisikka su pasakka tawe manarane. 
4Ne nabbisarate i tou si mangitou, ‘Roote yamiu pammanara su waillu 
anggore'u. I Ya'u sarun mamaekka si yamiu ringannu lala᷊ntakke su ṛinone.’ 
5Ne i mangitou inaite. Puulla mapulo᷊ dua allatune wuṛṛu lai puulla tatallu 
wawallo, i tou sinumabangnga apia wuṛṛu na'ola'a inolaanna ereudde lai. 
6Wuṛṛu iraṛṛangngo puulla lima wawallo, i tou sinumabangnga lai wuṛṛu 
naasilo ta'e pia lai taumata tawe manarane. See i tou naiwalo᷊ si mangitou, 

‘Anio i yamiu uarisikka allo massallo indi isindi ringannu tawe 
mammanara?’ 
7Manga taumata udde sinumimbakka, ‘Tawe taumata mapamanarang kami.’ 
‘Amungkangngu aroddi,’ unnu tatahuannu wailla udde, ‘roote i yamiu 
pammanara su waillu anggore'u.’ 
8Wawallone, tatahuannu waillu anggore udde, nabbisara su mandorene, 
‘Wagoite mammamanara udde wuṛṛu waeṛṛete lala᷊ntakki mangitou 
sangkatou sangkatou, manattakka wuassu sinumutta panginsueanne 
ma'oman sara sinumutta paarorone.’ 
9See nirumantate mammamanara apan nanattakka nammanara wuassu 
puulla lima wawallo. I mangitou sangkatou-sangkatou nanarimmattu roitta 
sala᷊'a sangkatou sambau. 
10Wua'udde nirumantate lai mammamanara niapamanara ro'en ruaallo. I 
mangitou maṛṛingidda, i mangitou sarun manengkamma anamboanne. 
Arawe i mangitou tumba'u inonggola᷊nnu lai sambau roitta sala᷊'a. 
11Su tempo nanengkamma roitta udde, i mangitou sussungkuta su 
tatahuannu wailla udde: 
12‘Mammamanara apan nirumanta panginsueanne udde tumba'u 
nammanara sangka orassa. Arawe i yami nammanara allo massallo uawati 
su paddissu matannallo, arawe mawu namaekka si mangitou ere lai si yami!’ 
13Tatahuannu waillu anggore udde sinumimbakka su sangkatou wuassu 
wallatti mangitou, ‘Hawe, i ya'u tawe sala᷊'u si yamiu. Wali᷊newe i'o na'ire 
manengkamma lala᷊ntakke roitta sala᷊'a sambau su ipammanaranu allo 
massallo? 
14Ne anute roinnu wuṛṛu apule᷊te. I Ya'u atonna maapulu mangagilla su 
taumata apan nammanara panginsueanne udde ringannu lala᷊ntakke apan 
nassulu᷊ngnga ringannu ta'u nionggola si yamiu. 

15Anio i ya'u tawe wotongnge ma'ola'a apulu'u su rarotongku? Ara'e i'o 
mannaungnga lale᷊o ana waugu i ya'u mandangngu?’ ” 
16See Mawu Yesus nabbisara apia, “Aroddi lai su manga taumata apan 
sali᷊mmurine sarun maola'a paarorone, wuṛṛu manga taumata apan 
paarorone sarun maola'a sali᷊mmurine.” 

Mawu Yesus nabbisara atallune su ola'u papate-Ne 
(Mrk. 10:32-34; Luk. 18:31-34) 

17Su tempo Mawu Yesus mattuddan Yerusalem, su pattangngannu lala᷊nna i 
Tou namaggo mapulo᷊ dua mallala᷊ṛṛenggen-Ne maammulla suaddio'a 
sassane. See i Tou nabbisarate si mangitou, 
18“Paddaringikka! I ite orassa indi mattuddan Yerusalem. Poiaroddi Ana'u 
Taumata sarun itantilla su manga imam tembonanne wuṛṛu su manga hurun 
agama. See i Tou sarun iṛṛuumanna ma'oman sara mate, 
19wua'udde itantilla su manga taumata wali᷊ne Yahudi. I mangitou sarun 
mangalu᷊andaga si Tou, mannansara si Tou, wuṛṛu mangarussan Tou. Arawe 
su allo atallune, i Tou sarun iapawangunna apia.” 

Darorongngi inangngi Yakobus wuṛṛu Yohanes 
(Mrk. 10:35-45) 

20Wua'udde awingngi Zebedeus wuṛṛu manga ala᷊ṛṛanangnge nirumanta 
ringannu Mawu Yesus. Su saruannu Mawu Yesus i tou inumali᷊ntuda ana 
piaddu doronganna. 
21“Inangnga maapulu napa?” aiwalo᷊ Mawu Yesus. Inangnga sinumimbakka, 
“I Ya'u maapulu ana'u darua indi uma'ianna su samba'a aiṛṛi wuṛṛu uanannu 
Iamangnga su tempo Iamangnga maola'a Ratu.” 
22“I yamiu wagga apa apan raddoronganni yamiu,” wisara Mawu Yesus si 
mangitou. “Wotongngewe i yamiu ma'inumma wuassu mangkon asasusa 
apan sarun Ta'u inumanna?” “Wotongnge,” sasimbakki mangitou. 
23Mawu Yesus nabbisara, “Atonna i yamiu sarun ma'inumma lai wuassu 
mangko-U udde. Arawe su ola'u isai apan sarun uma'ianna su aiṛṛi wuṛṛu su 

uanang-Ku udde tawe i Ya'u manantunna. Manga tampa udde, tampa manga 
taumata apan suete tinantunnu Iamangku.” 
24Su tempo sire mapulo᷊ mallala᷊ṛṛenggen-Ne waine naaringikka hatto udde, 
i mangitou nasa'u sitarua sangkatuṛṛangnga udde. 
25Ana waugu udde Mawu Yesus namaggo si mangitou sarangkanambone, 
see nabbisara, “I yamiu masingkatta manungku manga tembonannu 
walahanna apan wagga Ruata mannansara tumanangnge. Wuṛṛu manga 
tembonanni mangitou mannasa'i mangitou. 
26Arawe i yamiu tawe wotongnge aroddi. Arawe taumata apan maapulu 
maola'a wahewa su wallatti yamiu, ṛinone maola'a mangangimbenu. 
27Wuṛṛu taumata apan maapulu maola'a paarorone su wallatti yamiu, 
ṛinone maola'a allangngu. 
28Ere lai Ana'u Taumata udde, i Tou nirumanta wali᷊ne tadea'u imbeanna, 
arawe mangimbe, wuṛṛu manantillu niawa-Ne ipamallossu taumata 
nambo.” 

Mawu Yesus napaapian ruang katou wuta 
(Mrk. 10:46-52; Luk. 18:35-43) 

29Su tempo i mangitou nanantangngu Yerikho, manambo taumata 
uatantalongnga Mawu Yesus. 
30Pia ruang katou wuta ua'ianna su winggin dala᷊nna. Su tempo itarua 
naaringikka manungku Mawu Yesus sumabbi, itarua inumui, “Ana'i Daud, 
akkanaawe i yami!” 
31Taumata nambo isudde namulo᷊ sitarua wuṛṛu nandolokki tarua 
mallanaba. Arawe itarua inumui lembon aikkanne lai, “Mawu, Ana'i Daud, 
akkanaawe i yami!” 
32See Mawu Yesus natta'alla wuṛṛu namaggo sitarua. “Apa ipaapulun raddua 
Ta'u olaanna siraddua?” aiwalo᷊ Mawu Yesus. 
33Itarua sinumimbakka, “Mawu i yami maapulu maasilo!” 

34Mawu Yesus inumakkanni tarua, see namita matan tarua. Orassa udde lai 
itarua naasilote. See itarua tinumantalongke Mawu Yesus. 

Matius 21 

Mawu Yesus sinumutta su Yerusalem ringannu awawantuga 
(Mrk. 11:1-11; Luk. 19:28-40; Yoh. 12:12-19) 

1Su tempo maraniten Yerusalem, i mangitou na'omate su Betfage su Wuiddu 
Zaitun. Isudde Mawu Yesus nandolokku ruang katou mallala᷊ṛṛenggen-Ne 
niapali᷊u ṛoro. 
2“Roote su ampungnga apan sasaruananna udde,” tanata Mawu Yesus si 
mangitou. “Iraddua sarun maasilo keledai sambau ua'iitta su sampunna 
ringannu anangnge. Wu'ate itarua wuṛṛu apira'e isindi. 
3Amungkangngu pia taumata maiwalo᷊, walo᷊a'e si tou, ‘Mawu 
mappandumma si tou.’ Ne taumata udde mali᷊ha-li᷊hakka mamalan keledai 
udde iapaapidda siraddua.” 
4Olangnge udde nariaddi tadea'u matipusse apa apan suete niapasingkattu 
nabi ereindi, 
5“Walo᷊a'a su Sion, Ratunu tantala᷊nna rudanta ringanni yamiu I tou 
masaṛṛionto'a wuṛṛu uasa'e sambau keledai, sambau ana'u keledai saṛṛen 
tumuwo.” 
6Wua'udde ruang katou mallala᷊ṛṛenggen-Ne udde inaite wuṛṛu na'ola'e su 
ereapa nitanata Mawu Yesus sitarua. 
7I mangitou nangapiddu keledai udde ringannu anangnge. See i mangitou 
nangampakke liuddu keledai darua udde ringannu jubah mangitou. 
Wua'udde Mawu Yesus sinuma'ete. 
8Manambo taumata poiaroddi mammilattu manga jubah mangitou su 
lala᷊nna, tantala᷊nna taumata waine mangngitingnga manga ranna'ng kalu 
wuṛṛu ia'ampakka su lala᷊nna. 

9Taumata nambo apan u'amatta rorone, wuṛṛu su liuddu Mawu Yesus u'ui, 
“Awawantuga su Ana'i Daud! Niala᷊matanna i Tou apan nirumanta ringannu 
arannu Mawu! Padalote Ruata apan Atanggaṛṛanne!” 
10See, su tempo Mawu Yesus sinumutta su Yerusalem, anambon lalo᷊ṛṛon soa 
udde naggio. “Isai indi?” aiwalo᷊ manga taumata su soa udde. 
11“I Tou Nabi Yesus, wuassu Nazaret su Galilea,” sasimbakku taumata 
nambo apan uatantalongnga Mawu Yesus. 

Mawu Yesus sinumutta su Wal᷊e Ruata 
(Mrk. 11:15-19; Luk. 19:45-48; Yoh. 2:13-22) 

12Wua'udde Mawu Yesus sinumuttate su Wale᷊ Mawu wuṛṛu nallimbuakka 
manga taumata apan uawawalli isudde. I Tou namali᷊nsuangngu manga 
meddam pananu'aranna roitta, wuṛṛu manga wangko mabawalu᷊'u merpati. 
13See i Tou nabbisara manga taumata isudde, “Sulalu᷊mmu Wuke Susi 
uawoṛṛetta manungku Ruata nabbisara, ‘Wale᷊'u sarun isaggo wale᷊ tampa 
a'ali᷊omananna.’ Arawe niola'i yamiu wale᷊ udde sala᷊kku taumata lale᷊o!” 
14Manga taumata wuta wuṛṛu lome nirumanta ringannu Mawu Yesus su 
Wale᷊ Mawu, wuṛṛu i Tou napaapia mangitou. 
15Arawe manga imam tembonanne wuṛṛu manga hurun agama nasa'u 
naasilo manga ala᷊ṛṛindu'a niola'u Mawu Yesus. Wuṛṛu i mangitou nasa'u lai 
naaringikka manga ala᷊ṛṛana'a mangke u'ui su Wale᷊ Mawu, “Awawantuga su 
Ana'i Daud!” 
16I mangitou nabbisara Mawu Yesus, “I'o naaringikka apa apan iwabbisara 
mangitou?” “Ore, i Ya'u naaringikka,” sasimbakku Mawu Yesus. “I yamiu 
taambe naawasa su wageangngu Wuke Susi ereindi: ‘Manga ala᷊ṛṛana'a 
mannattakka wuassu ana'a wakku nariaddi sueten niaṛṛan-Ne maddalon 
daralo apan nasuungnga’?” 
17Wua'udde Mawu Yesus nanantangngi mangitou, see sinumabangnga 
wuassu soa udde watukku Betania wuṛṛu nanaṛṛabbi poiaroddi. 

Mawu Yesus namontoga alu ara 
(Mrk. 11:12-14, 20-24) 

18Tiṛṛabbine ruaallo, su amatanna mabelengnga watukku soa, Mawu Yesus 
niamalu᷊nusanna. 
19I Tou naasilo sangkalu alu ara su winggin dala᷊nna. I Tou inaite su 
alu᷊ngngu alu udde, arawe tawe naasomba wuane saran sambau, tumba'u 
rongngane sassane. See Mawu Yesus nabbisarate alu udde, “I'o sarun tate 
mabbua!” alu ara udde lapiddu tinumolangnga. 
20Su tempo mallala᷊ṛṛenggennu Mawu Yesus naasilo inolaanna udde, i 
mangitou naherangnga atonna. “Ereapa alu ara udde wotongnge lapiddu 
naṛṛangu?” aiwalo᷊ mangitou. 
21“Atonna,” sasimbakku Mawu Yesus, “amungkangngu i yamiu 
mangngimanna wuṛṛu tawe humago'a, i yamiu maaola'a apa apan suete 
niola-U su alu ara indi, wuṛṛu tawe tumba'u udde sassane, ewe'e lai yamiu 
maawisara lai su wuidda indi, ‘Awengkette wuṛṛu awontolle sulalu᷊mmu 
tahalo᷊angnga’: ne olangnge udde sarun mariaddi. 
22Ala᷊wo'u apa apan raddoronganni yamiu su aali᷊omanni yamiu, i yamiu 
sarun manengkamma, sambali᷊ate i yamiu mangngimanna.” 

Aiwal᷊o su ola'u taṛṛino Mawu Yesus 
(Mrk. 11:27-33; Luk. 20:1-8) 

23Wua'udde Mawu Yesus nabelengke su Wale᷊ Mawu see sinumuttate wuṛṛu 
mangngaṛṛa'e isudde. Su tempo i Tou mangngaṛṛa'a, manga imam 
tembonanne wuṛṛu manga piaṛṛa'u Yahudi nirumanta ringanni Tou wuṛṛu 
naiwalo᷊, “Apa pinangiananne na'oman sara I'o ma'ola'a sarangkanambone 
indi? Isai nangonggolu taṛṛino udde Si'o?” 
24Mawu Yesus sinumimbakka, “I Ya'u lai maiwalo᷊ si yamiu. Wuṛṛu 
amungkangngu yamiu sumimbakka, i Ya'u sarun mabbalo᷊ si yamiu 
ringannu taṛṛinon sai Ya'u ma'ola'a manga inolaanna indi. 
25I Yohanes Mananaṛṛani ringannu taṛṛinon sai? Ruata ara'e taumata?” See 
manga imam tembonanne wuṛṛu manga piaṛṛa'u Yahudi mannattakke 
ma'ire, su wallatti mangitou. “Amungkangngu i ite mabbisara, ‘Ringannu 

taṛṛinon Ruata,’ i Tou sarun mabbisara, ‘Amungkangngu aroddi anio i yamiu 
tawe mangngimanna si Tou?’ 
26Arawe amungkangngu i ite mabbisara, ‘Ringannu taṛṛinon taumata’, i ite 
matta'uttu taumata nambo, ana waugu i mangitou sarangkanambone, 
mangngantimma Yohanes udde sangkatou nabi.” 
27Nariaddi i mangitou sinumimbakka, “I yami wagga.” See Mawu Yesus 
nabbisara si mangitou, “Amungkangngu aroddi Ya'u lai tawe mabbalo᷊ si 
yamiu ringannu taṛṛinon sai Ya'u ma'ola'a ala᷊wo'u inolaanna indi.” 

Sasumandingngu ruang katou ana'a 

28“Su orassa indi ereapa ṛingiṛṛannu su olangnge indi?” unnu Mawu Yesus. 
“Pia sangkatou iamangnga pia anangnge ruang katou esakka. Timmade 
udde inaite ringannu anangnge pahulu᷊ wuṛṛu nabbisara, ‘Ana'a, roote 
pammanara su waillu anggore allo indi.’ 
29‘I ya'u madiri,’ sasimbakku ana'a udde. Arawe wua'udde ṛingiṛṛanne 
nawalu᷊ wuṛṛu nanute su waillu anggore udde. 
30Wua'udde hagurangnge inaite ringannu anangnge aruane, wuṛṛu 
nabbisara lai aroddi. ‘Ore, Iamangnga,’ sasimbakku ana'a aruane udde. 
Arawe i tou tawe nanu su wailla. 
31Ne su wallattu ana'a darua indi, suapane apan tinumuṛṛutta apulun 
iamangnge?” “Iapa pahulu᷊ne,” sinimbakku manga imam tembonanne wuṛṛu 
piaṛṛa'u Yahudi udde. Ne Mawu Yesus nabbisarate si mangitou, 
“Pangimante: Maddarorongnga wose wuṛṛu manga wawine masandaga 
sarun maola'a lalo᷊ṛṛon araratuannu Ruata rorone wuassi yamiu. 
32Ana waugu i Yohanes Mananaṛṛani nirumanta, wuṛṛu namasilo si yamiu 
ola'u mabbiakka apan ipaapulu Mawu, arawe i yamiu madiri 
mangngimanna ala᷊ṛṛangnge; arawe manga mallalu᷊ṛṛu wose wuṛṛu manga 
wawine masandaga mangngimanna si tou. Arawe salaiwe i yamiu suete 
naasilo sarangkanambone udde, i yamiu tawe namalu᷊ ṛingiṛṛanni yamiu 
wuṛṛu tate mangngimanna lai Mawu.” 

Sasumandingngu mammamanara su waillu anggore 
(Mrk. 12:1-12; Luk. 20:9-19) 

33“Daringiṛṛe sasumandingnga sambau indi lai,” unnu Mawu Yesus. 
“Sangkatou tatahuannu leta'a nassuanna su sambau waillu anggore. I tou 
na'ola'a paggala pinamali᷊wutta, wuṛṛu na'ali᷊, loṛṛangnga pangadoannu 
pamamakannu anggore, wua'udde niapararisikke wale᷊m pandariaganna. 
Wua'udde i tou napasewatem baillu anggore udde su mamamanarane, see i 
tou nangingkatte su wanua waine. 
34Napawe nia'omante pangangitingngu wuan anggore udde, tatahuannu 
leta'a nandolokku manga ralolo᷊ṛṛanne ringannu mamamanaram bailla 
udde, iapatarimmatta wageangnge. 
35Arawe manga mamamanaram bailla udde nanametta manga ralolo᷊ṛṛannu 
tatahuannu leta'a udde. Sangkatou nipuulla, waine nipate wuṛṛu waine lai 
niwaretannu watu. 
36Tatahuannu leta'a udde nandolokke apia lai ralolo᷊ṛṛanne waine lai 
tinambanna anambone wuassu paarorone. Arawe i mangitou niola'a lai ere 
ingana'a rorone. 
37Panginsueanne tatahuannu leta'a udde nandolokku anangnge sassane. ‘I 
mangitou sarun mangaddatta ana'u,’ iraṛṛingiddi tou. 
38Arawe su tempo mamamanaram bailla udde naasilo ana'u tatahuannu 
leta'a udde, i mangitou uawawisara sangkatou ringannu waine, ‘Ei, indete i 
tou apan manahuanna. Wette i ite mamate si tou tadea'u i ite maasomba 
wageangnge!’ 
39Ne ana'a udde sinamette niramme su liudde, see nipate.” 
40Mawu Yesus naiwalo᷊, “Ei, amungkangngu tatahuannu waillu anggore 
udde mabelengnga, i tou sarun ma'ola'a apa su mammamanarane udde?” 
41I mangitou sinumimbakka, “I tou sarun mamate manga taumata lale᷊o 
udde, see mapasewatem baillu anggore udde su taumata waine apan 
maapulu mangagillu hessin leta'a udde su tempone.” 

42Ne Mawu Yesus nabbisarate si mangitou, “I yamiu taambe naawasa apa 
apan uawoṛṛetta sulalu᷊mmu Wuke Susi? ‘Watu apan tawe ipaattu maaola'a 
wale᷊ naola'e watu apan paarorone. Ete indi inolaannu Mawu; tumanite 
maṛṛamaga atonna!’ ” 
43“Nariaddi paanaunge,” unnu Mawu Yesus, “anambon taṛṛino su ala᷊ṛṛana'u 
Ruata sarun ule᷊anna wuassi yamiu wuṛṛu ionggolla su walahanna apan 
mapaamattu manga parenta Ruata.  

[44Taumata apan nema'a su watu udde, sarun mapussa'a; wuṛṛu taumata 
apan niaemaannu watu udde, sarun atali᷊nggianne maola'a awu.]” 
45Su tempo manga imam tembonanne wuṛṛu manga taumatan Farisi 
naaringikka sasumandingngu Mawu Yesus udde, i mangitou naasingkatta 
manungku Mawu Yesus mabbatti'i mangitou. 
46Nariaddi i mangitou mangke mappandumma manametta si Tou. Arawe i 
mangitou matta'uttu taumata nambo, ana waugu taumata nambo udde 
ma'ellega manungku Mawu Yesus ere sangkatou nabi. 

Matius 22 

Sasumandingngu andeangngu awingnga 
(Luk. 14:15-24) 

1Mawu Yesus nabbisara apia su taumata nambo ringannu sasumandingnga, 
2wisarane, “Amungkangngu Ruata mamarenta, olangnge ere 
sasumandingnga indi: Sangkatou ratu na'ola'a andeangngu awingngu 
anangnge esakka. 
3Ratu udde nandolokku manga ralolo᷊ṛṛanne inai iapasalo᷊ho manga taumata 
apan suete niwalo᷊anna su andeangnga udde. Arawe manga taumata apan 
niwalo᷊anna udde madiri rumanta. 
4Wua'udde ratu nandolokku lai manga ralolo᷊ṛṛanne waine. Wisarane si 
mangitou: ‘Walo᷊a'a su taumata apan suete niwalo᷊anna udde: Imbe su 
andeangnga nasaddiate. Sapi wuṛṛu manga ana'u sapi'u apan apianne suete 

nipototta. Sarangkanambone nasaddiate. Ringannu addatta rantate su 
andeangngu awingnga!’ 
5Arawe manga raho apan niwalo᷊anna udde tawe nirumanta. I mangitou 
nabatukku manga manara mangitou sambau-sambau – sangkatou inaite su 
waille, waine su tampan pammanaranne; 
6wuṛṛu waine lai nanametta manga ralolo᷊ṛṛannu ratu udde see namuulla 
wuṛṛu namate si mangitou. 
7Su tempo ratu udde naaringikka olangnge udde, i tou nasa'u atonna. I tou 
nandolokku tantarane iapapate manga taṛṛa pate udde, wuṛṛu 
iapatutungnga soa mangitou. 
8Wua'udde i tou namaggote mangangimbene, see nabbisara, ‘Andeangngu 
awingnga nasaddiate, arawe manga taumata apan suete niwalo᷊anna tawe 
nirumanta. 
9Orassa indi roote watukku manga lala᷊nna malo᷊angnga, walo᷊ite anambon 
taumata apan botongnge rumanta su andeangngu awingnga indi.’ 
10Ne manga ralolo᷊ṛṛanne udde inaite. I mangitou inaite su manga lala᷊nna 
wahewa see nangammullen manga taumata apan nassomba mangitou 
poiaroddi apan mapia ara'e lale᷊o. Ne napenete andeangngu awingnga udde 
ringannu ala᷊wo'u raho. 
11Wua'udde ratu sinumuttate ma'ellega manga raho. I tou naasilo pia 
sangkatou su andeangnga udde apan tawe ualu᷊ṛṛen laubbu andeangnga. 
12See i tou naiwalo᷊te taumata udde, ‘Hawe, ereapa i'o wotongnge sumutta 
isindi tawe ualu᷊ṛṛen laubbu andeangnga?’ Taumata udde tawe naawisara 
saran addio'a. 
13See ratu udde nabbisara su manga ralolo᷊ṛṛanne, ‘Ṛapussa leddane wuṛṛu 
liman taumata indi, wuṛṛu rammea'a i tou su liudde su tampa apan 
marandumma. Poiaroddi pia lalu᷊ai wuṛṛu asasusa.’ ” 

14See Mawu Yesus nanginsue sasumandingnga udde ereindi: “Manambo 
apan wagoanna, arawe mattulu᷊ngnga atonna apan mapile.” 

Su ola'u pamamaekka wose 
(Mrk. 12:13-17; Luk. 20:20-26) 

15Wua'udde manga taumatan Farisi inaite ma'ire su sampunna su ola'u 
ereapa i mangitou wotongnge mapaasala᷊ Mawu Yesus ringannu manga 
aiwalo᷊. 
16Ne i mangitou nandolokku mallala᷊ṛṛenggenni mangitou ringannu Mawu 
Yesus su sambau ringannu manga pira taumata wuassu samba'an Herodes. 
Manga taumata udde nabbisara Mawu Yesus, “Iamangnga Huru, i yami 
masingkatta Iamangnga tawe mangawusu. Iamangnga mangngaṛṛa'a 
masema-semakka su ola'u apulun Ruata su taumata, tawe maddaringikka 
adapatti sai-sai. Ana waugu Iamangnga tawe mamile taumata. 
17Ana waugu udde, walo᷊a'e si yami Iamangnga: Tumuṛṛuttu atorannu 
agamang kite, wotongngewe mamaekka wose si Kaisar ara'e tawe?” 
18Mawu Yesus masingkattu pandumanni mangitou apan dale᷊o udde, aroddi 
i Tou nabbisara, “Ei, manga taumata lilangkamale᷊'a! Anio i yamiu maapulu 
madea'a sala᷊'u? 
19Pantingira'a si Ya'u hatin doitta apan ipappaatti yamiu ipammaekka 
wose!” See i mangitou nangagille si Tou sambau roitta sala᷊'a. 
20Mawu Yesus naiwalo᷊ si mangitou, “Hambaranna wuṛṛu aranni sai indi?” 
21“Kaisar,” sasimbakki mangitou. Ne Mawu Yesus nabbisara si mangitou, 
“Amungkangngu aroddi, onggola᷊'e si Kaisar apa apan tatahuananni Kaisar 
wuṛṛu onggola᷊'e su Ruata apa apan tatahuannu Ruata.” 
22Su tempo i mangitou naaringikka tala᷊ane aroddi, i mangitou mangke 
naherangnga. Ne i mangitou inaite nanantangngu Mawu Yesus. 

Su ola'u pabbawangunna wuassu papate 
(Mrk. 12:18-27; Luk. 20:27-40) 



2507 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

23Su allo udde lai, manga pira taumatan Saduki nirumanta ringannu Mawu 
Yesus. I mangitou udde wageangngu taumata apan pia adapanne manungku 
taumata nate tawe mabiakka apia. 
24“Iamangnga Huru,” unni mangitou, “i Musa mangngaṛṛa'a arendi: 
Amungkangngu sangkatou esakka mate wuṛṛu i tou tawe ana'a, tuṛṛangnge 
sarun ma'awingngu inawalu᷊anne udde, tadea'u maasomba papapulunna su 
taumata apan natete udde. 
25Suete nariaddi su sire pitu sangkatuṛṛangnga apan uatana'a isindi. 
Pahulu᷊ne naawingnga wua'udde nate tawe ana'a. Ne inawalu᷊anne 
tinantangke su tuṛṛangnge. 
26Tuṛṛangnge udde see nate lai tawe ana'a. Olangnge udde nariaddi lai su 
tuṛṛangnge atallune, see na'ali᷊sansunna na'oman sara appitune. 
27Panginsueanne wawine udde lai nate. 
28Ne su tempo taumata nate iapawangunna apia, awingngi sai wawine 
udde? Ana waugu sire pitu udde suete naawingngi tou.” 
29Mawu Yesus sinumimbakka, “I yamiu niali᷊wune, ana waugu i yamiu tawe 
maasunna Wuke Susi, wuṛṛu taṛṛinon Ruata. 
30Ana waugu napawe taumata mate iapawangunna apia, i mangitou tate 
maawingnga apia, arawe i mangitou sarun mabiakka ere mala'ekatta su 
surga. 
31I yamiu taambe naawasa apa apan niapasingkattu Ruata su ola'u taumata 
nate iapawangunna apia? Ruata nabbisara, 
32‘Ete i Ya'u Ruatan Abraham, Ruatan Ishak wuṛṛu Ruatan Yakub.’ Ruata 
udde wali᷊newe Ruatan taumata nate. I tou Ruatan taumata wiakka!” 
33Napawe taumata nambo udde naaringikka tala᷊'a Mawu Yesus, i mangitou 
mangke naherangngu ala᷊ṛṛang-Nge udde. 

Parenta ahewal᷊anne 
(Mrk. 12:28-34; Luk. 10:25-28) 

34Su tempo manga taumatan Farisi naaringikka manungku Mawu Yesus 
suete na'ola'a manga taumatan Saduki tawe naawisara saran addio'a, i 
mangitou naammulla. 
35Sangkatou wuassu wallatti mangitou, eteudde sangkatou hurun agama, 
ma'annamma mapaasala᷊ Mawu Yesus ringannu sambau aiwalo᷊. 
36“Iamangnga Huru,” wisarane, “parenta suapane apan ahewala᷊nne 
sulalu᷊mmu atorannu agama?” 
37Mawu Yesus sinumimbakka, “Pandangngu Mawu Ruatanu ringannu 
ahewallu naungngu wuṛṛu ahewallu apulunu wuṛṛu ringannu ala᷊wo'u 
apandenu. 
38Eteudde parenta apan paarorone wuṛṛu ahewala᷊nne! 
39Parenta aruane nassulu᷊ngngu paarorone eteudde: Pandangngu 
sansulu᷊ngngu taumata ere i'o mandangngu ririnu sassane. 
40Anambon titan agama apan nionggoli Musa wuṛṛu ala᷊ṛṛa'u manga nabi, 
rapappake ete su parenta darua udde.” 

Hatton Ratum Punnu Sal᷊amatta 
(Mrk. 12:35-37; Luk. 20:41-44) 

41Tantala᷊nna manga taumatan Farisi ta'e uaammulla isudde, Mawu Yesus 
naiwalo᷊ si mangitou, 
42“Apa adapatti yamiu su ola'u Ratum Punnu Sala᷊matta? Papapulunni sai i 
Tou?” “Papapulunni Daud,” sasimbakki mangitou. 
43“Amungkangngu aroddi,” aiwalo᷊ Mawu Yesus, “anio Ghaṛṛahon Ruata 
nangaṛṛa'a si Daud managgon Ratum Punnu Sala᷊matta ‘Mawu’? Ana waugu 
i Daud nabbisara, 
44‘Mawu nabbisara su Mawu'u: a'iante su samba'an uanang-Ku, ma'oman 
sara i Ya'u ma'ola'a manga seen-Nu massuṛṛubawa Si'o.’ 
45Nariaddi amungkangngu i Daud, mannaggon Ratum Punnu Sala᷊matta 
udde ‘Mawu’, ereapa wotongnge i tou papapulunni Daud?” 

46Tawe saran sangkatou wotongnge naasimbakka Mawu Yesus. Wuṛṛu 
nanattakka allo udde, tawedu lai waṛṛani maiwalo᷊ manga apa si Tou. 

Matius 23 

Iapaanaungnga, tadea'u paatehamma su manga hurun agama wuṛṛu manga 
taumatan Farisi 

(Mrk. 12:38-39; Luk. 11:43, 46, 20:45-46) 

1See Mawu Yesus nabbisarate taumata nambo udde wuṛṛu su 
mallala᷊ṛṛenggen-Ne, 
2“Manga hurun agama wuṛṛu manga taumatan Farisi naasomba taṛṛino 
manala᷊'an tita Musa. 
3Ana waugu udde tuṛṛutte wuṛṛu ola'e sarangkanambone apan iradolokki 
mangitou. Arawe imbaṛṛangnga ma'ola'a apa apan a'olaanni mangitou, ana 
waugu i mangitou tawe tumuṛṛutta apa apan iaaṛṛa'i mangitou. 
4I mangitou mangngatokku manara masahada wuṛṛu mawakkatta, arawe i 
mangitou tawe mantulu᷊ngngu taumata ma'ola'a manarane. 
5Sarangkanambone apan niola'i mangitou tumba'u iapa'ellega su taumata. I 
mangitou malluṛṛen tali᷊n aali᷊omanna apan mala᷊la-la᷊lakka wuṛṛu 
malo᷊'engnga uatungkele su jubah mangitou! 
6I mangitou maapulun tampa apianne su manga andeangnga, wuṛṛu addera 
apianne su manga wale᷊m pattataṛṛamawuanna. 
7I mangitou lulluassa amungkangngu aaddatannu taumata su manga 
pasakka wuṛṛu wabbagoanna ‘Iamangnga Huru’. 
8Arawe i yamiu, ariewe maapulu wagoanna ‘Iamangnga Huru’, ana waugu 
Hurunu tumba'u sambau wuṛṛu i yamiu sarangkanambone 
sangkatuṛṛangnganna. 
9Wuṛṛu arie lai yamiu mamaggo saran sangkatou su runia indi ‘Iamangnga’, 
ana waugu Iamangngu tumba'u sambau, eteudde Iamangnga apan su surga. 



2510 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

10Wuṛṛu arie lai yamiu maapulu wagoanna ‘Piaṛṛangnge’, ana waugu 
piaṛṛa'i yamiu tumba'u sangkatou, eteudde Ratum Punnu Sala᷊matta apan 
suete pina'ire Ruata. 
11Taumata apan ahewala᷊nne su wallatti yamiu ṛinone maola'a 
mangangimbeng kamiu. 
12Taumata apan mannanggakku watanganne sarun iapaawawo, wuṛṛu 
taumata apan sussallungngu watanganne sarun itanggakka.” 

Mawu Yesus mapaasal᷊a pallal᷊agun lilangkamal᷊e'a 
(Mrk. 12:40; Luk. 11:39-42, 44, 52, 20:47) 

13“Nasilakate i yamiu manga hurun agama wuṛṛu manga taumatan Farisi! 
Yamiu taṛṛa lilangkamale᷊'a. I yamiu mannala᷊wa'a taumata ma'apulu maola'a 
lalo᷊ṛṛon araratuannu Ruata. I yamiu sassane madiri maola'a lalo᷊ṛṛon 
araratuannu Ruata, wuṛṛu taumata waine apan maapulu, sassala᷊waanni 
yamiu.  

[14Nasilakate i yamiu manga hurun agama wuṛṛu manga taumatan Farisi: I 
yamiu taṛṛa lilangkamale᷊'a. I yamiu mangngawusu manga wawine walu᷊ 
wuṛṛu mangngaṛṛo wale᷊ne wuṛṛu tadea'u maawunin ala᷊le᷊o udde, i yamiu 
u'ali᷊omanna malo᷊'e-lo᷊'engnga. Ana waugu udde ṛuumanni yamiu 
sali᷊mmurine awakkatanne!] 
15Nasilakate i yamiu manga hurun agama wuṛṛu manga taumatan Farisi! I 
yamiu taṛṛa lilangkamale᷊'a! I yamiu inai massenggotta marau-rau 
nilumewessa tahalo᷊angnga, wuṛṛu mammali᷊wutta ammaranne, tumba'u 
madea'a sangkatou taumata sumutta su agamanu. Wuṛṛu napawe taumata 
udde uasuttate su agamanu, i yamiu ma'ola'a si tou taumata naraka, apan 
ala᷊le᷊one paarua wuassu ala᷊le᷊ong kamiu sassane! 
16Nasilakate i yamiu manga piaṛṛangnge apan buta! I yamiu mangngaṛṛa'a 
ereindi, ‘Amungkangngu taumata massalu ringannu arannu Wale᷊ Mawu, 
taumata udde tawe aiitannu sasalune; arawe amungkangngu i tou nassalu 

ringannu arannu wula᷊wanna sulalu᷊mmu Wale᷊ Mawu, i tou aiitannu 
sasalune udde.’ 
17I yamiu manga taumata woddo apan buta! Suapa ahunanne: Wula᷊wanna, 
ara'e Wale᷊ Mawu apan na'ola'a wula᷊wanna udde na'ukkassa? 
18I yamiu mangangaṛṛa'u indi lai, ‘Amungkangngu sangkatou nassalu 
ringannu arannu tampan sasamba, taumata udde tawe aiitannu sasalune; 
arawe amungkangngu i tou nassalu ringannu arannu sasamba su wowon 
tampane udde, i tou aiitannu sasalune udde.’ 
19Tumanitem buta i yamiu! Suapa ahunanne? Sasamba ara'e tampan 
sasamba apan na'ola'a sasamba udde na'ukkassa? 
20Ana waugu udde, amungkangngu sangkatou massalu ringannu arannu 
tampan sasamba, udde atappasanne i tou nassalu ringannu arannu tampan 
sasamba, wuṛṛu ringannu arannu ala᷊wo'u sasamba apan uarandangnga 
isudde. 
21Wuṛṛu amungkangngu sangkatou massalu ringannu arannu Wale᷊ Mawu, 
udde atappasanne i tou nassalu ringannu arannu Wale᷊ Mawu, wuṛṛu 
ringannu arannu Ruata apan uatana'a isudde. 
22Wuṛṛu amungkangngu sangkatou massalu ringannu arannu surga, udde 
atappasanne i tou nassalu ringannu arannu adderan araratuannu Mawu, 
wuṛṛu ringannu arannu Ruata apan ua'ianna su addera udde. 
23Nasilakate i yamiu manga hurun agama wuṛṛu manga taumatan Farisi! I 
yamiu lilangkamale᷊'a. Rampa-rampa ere selasi, adassa matemangnga, wuṛṛu 
jintan, nionggoli yamiu sambau wuassu mapulo᷊ wageangnge su Ruata. 
Arawe apa apan nangillembo wua isudde sulalu᷊mmu ala᷊ṛṛa'u agama ere 
tula᷊dane: Atatuli᷊dda, darangngu, wuṛṛu tatuṛṛutta tawe olaanni yamiu. 
Sumbali᷊ eteudde apan ṛinone olaanni yamiu, ringannu tawe manantangngu 
ala᷊ṛṛa'a waine lai. 

24I yamiu manga piaṛṛangnge apan buta! Lango sulalu᷊mmu ua'enu, 
ia'atapissi yamiu, wutte'e unta aallupanni yamiu! 
25Nasilakate i yamiu manga hurun agama wuṛṛu manga taumatan Farisi! I 
yamiu taṛṛa lilangkamale᷊'a! Manga mangko wuṛṛu manga lama'i yamiu 
niukkassa waresi-waresi su liudde, arawe sulalu᷊mme nallalu᷊huranna 
ringannu ala᷊wo'u apa apan niasombanganni yamiu ringannu araṛṛagissa 
wuṛṛu awawali᷊u. 
26Farisi wuta! Ukkassa asuene pa'awaresi lalu᷊mmu manga mangko wuṛṛu 
manga lamangngu, tadea'u liudde mawaresi lai! 
27Nasilakate i yamiu manga hurun agama wuṛṛu manga taumatan Farisi! I 
yamiu taṛṛa lilangkamale᷊'a! I yamiu naali᷊hidda ere manga holangnga apan 
niwuṛṛannu mawira; su liudde ellehanna maṛṛansangnga, arawe sulalu᷊mme 
napenen duṛṛi wuṛṛu sarangkanambone apan mawuku'a. 
28Aroddi lai yamiu. Wuassu liudde i yamiu ellehanna taumata mapia; arawe 
sulalu᷊mme, i yamiu napenen awusu wuṛṛu ala᷊wo'u lala᷊wangnga.” 

Mawu Yesus namasingkatta su ola'u ṛuumannu manga hurun agama wuṛṛu 
manga taumatan Farisi 

(Luk. 11:47-51) 

29“Nasilakate i yamiu manga hurun agama wuṛṛu manga taumatan Farisi! I 
yamiu taṛṛa lilangkamale᷊'a! I yamiu napararisikku holangnga apan 
maṛṛansangnga su manga nabi, wuṛṛu nallogakka manga palem 
pananaunganna su manga taumata apan mabbiakka matuli᷊dda. 
30Wuṛṛu i yamiu mabbisara, ‘Unnu wisara i yami mabiakka su tempon 
iupungngu ala᷊monang kami dorone, i yami tawe tinumantalongnga 
ringanni mangitou namate manga nabi.’ 
31Nariaddi yamiu mangnga'u sassane manungku ete i yamiu papapulunnu 
manga taumata apan namate manga nabi! 
32Amungkangngu aroddi sidutua'e wuṛṛu insuete manga rosa apan suete 
tinattakku iupungngu ala᷊monang kamiu udde! 

33I yamiu lale᷊o wuṛṛu papapulunnu taumata lale᷊o! Ereapa i yamiu 
wotongnge manala᷊matta wadangngi yamiu wuassu ṛuumanna su naraka? 
34Paddaringikka paapia-pia: i Ya'u sarun mandolokku manga nabi ringanni 
yamiu, taumata pande, wuṛṛu manga huru; sangkaadoanna wuassi 
mangitou sarun pateanni yamiu, wuṛṛu sangkaadoanna waine lai sarun 
iarussang kamiu. Piaddu sansaranni yamiu lai sulalu᷊mmu manga wale᷊m 
pattataṛṛamawuanna, wuṛṛu i yamiu a'enggenanna wuassu soa sambau 
watukku soa apan baine. 
35Ana waugu udde, i yamiu sarun iṛṛuumanna ana waugu pamamate apan 
niola'a su manga taumata apan tawe sala᷊ne – nanatakka wuassu pamamate 
si Habel apan tawe sala᷊ne, na'oman sara pamamate si Zakharia ana'i Berekia 
apan nipateng kamiu su wallattu Wale᷊ Mawu wuṛṛu tampan sasamba. 
36Pangimante: sarangkanambone udde sarun maola'a winabbawa manga 
taumata su tempo indi!” 

Mawu Yesus inumakkannu Yerusalem 
(Luk. 13:34-35) 

37“Yerusalem, Yerusalem! Manga nabi suete nipatenu. Manga ralolo᷊ṛṛannu 
Ruata suete tinuntungannu watu na'oman sara nate. Paapirate i Ya'u 
maapulu mangammullu tumana'u soa naali᷊hidda ere inangngu manu'a 
mangooppa ala᷊ṛṛanangnge sulalu᷊mmu papaidde, arawe i yamiu madiri! 
38Ana waugu udde Ruata tate lai maṛṛundinganna si yamiu. 
39Paasingkate: Manattakka wuassu orassa indi, i'o tate lai maasilo si Ya'u 
ma'oman sara i'o mabbisara, ‘Niala᷊matanna i Tou apan nirumanta ringannu 
arannu Mawu.’ ” 

Matius 24 

Mawu Yesus nabbatti'u ahahohakku Wal᷊e Mawu 
(Mrk. 13:1-2; Luk. 21:5-6) 

1Su tempo Mawu Yesus nanantangngu Wale᷊ Mawu, manga mallala᷊ṛṛenggen-
Ne nirumanta ringanni Tou nanta'e watukku manga Wale᷊ Mawu. 

2Mawu Yesus nabbisara si mangitou, “Apa i yamiu maasilo 
sarangkanambone udde? Asingkate, tawedu saran sambau watu wuassu 
manga wale᷊ udde sarun matana'a uaatokka su tampane. Sarangkanambone 
sarun iapaahohakka.” 

Asasusa wuṛṛu pananansara 
(Mrk. 13:3-13; Luk. 21:7-19) 

3Wua'udde Mawu Yesus inaite watukku Wuiddu Zaitun, wuṛṛu tantala᷊nna i 
Tou ua'ianna, mallala᷊ṛṛenggen-Ne nirumanta maggahatton Tou sassane. 
“Walo᷊a'e si yami tingngera sarangkanambone udde sarun mariaddi,” unni 
mangitou si Tou. “Manga tanda apa apan mamasingkattu darantan 
Iamangnga wuṛṛu pangudusannu runia indi?” 
4Mawu Yesus sinumimbakka, “Paatehamma, arie ma'oman sara i yamiu 
awahianna. 
5Ana waugu manambo taumata apan rumanta ringannu arang-Ku see 
mabbisara, ‘I Ya'u Ratum Punnu Sala᷊matta!’ I mangitou sarun mamahia 
taumata nambo. 
6I yamiu sarun maaringikka manga tingikku pangalo wuṛṛu manga watti'u 
pasaseetta, arawe arie i yamiu mata'utta. Ana waugu sarangkanambone 
udde sarun mariaddi, arawe udde tawe wawalo᷊ manungku tempong 
kiamatta nia'omante. 
7Walahanna sambau sarun mamangalo lumawangnga walahanna waine, 
wuṛṛu araratuanna sambau sarun mamangalo araratuanna waine. Su 
ala᷊wo'u tampa sarun mariaddi ala᷊lu᷊nussa wuṛṛu linukka. 
8Sarangkanambone udde wakkute panattaṛṛanne, ere radda'a apan 
niapendamannu sangkatou wawine su tempo mangunsiwe. 
9Wua'udde i yamiu sarun sametanna wuṛṛu itantilla iapasansara wuṛṛu 
pateanna. Ahewallu runia sarun marantinni yamiu, ana waugu i yamiu 
mallala᷊ṛṛenggeng-Ku. 

10Su tempo udde manambo taumata sarun massinaadu Mawu, wuṛṛu 
mandale᷊o see masaseetta sangkatou ringannu sangkatou. 
11Manambo manga nabi awusu sarun dumanta, wuṛṛu mangawusu taumata 
nambo. 
12Ala᷊le᷊o sarun ṛumite aroddi ahewalle ma'oman sara manambo taumata tate 
lai maddarangngu. 
13Arawe taumata apan matataṛṛangnga saran pangudusanne, sarun 
masala᷊matta. 
14Wuṛṛu Watti'u Ala᷊lu᷊assa su ola'u ereapa Ruata mamarenta sarun 
iapasingkatta su ahewallu runia, tadea'u anambo n taumata maddaringikka. 
Wua'udde rumantate kiamatta.” 

Al᷊al᷊eo apan ma'ahohakka 
(Mrk. 13:14-23; Luk. 21:20-24) 

15“I yamiu sarun maasilo ‘Ala᷊le᷊o apan maahohakka’, ere suete 
niapasingkatti Nabi Daniel, uarisikka su tampa susi. (Iapasingkatta su 
mabbawasa: Ṛingira'a apa atappasanne!) 
16Su tempo udde taumata uatana'a su Yudea sarun tumala᷊ngnga watukku 
panenteanna. 
17Taumata apan roso su wowon atuppu wale᷊, arie pasossokka manganu 
sarannapa sulalu᷊mmu wale᷊. 
18Taumata apan su wailla arie pabbelengnga manganu jubahne. 
19Tumanite ma'ata'utta manga allo udde su wawine apan pia illoṛṛo, wuṛṛu 
su inangnga apan ta'e mappasusun anangnge. 
20Aali᷊omante tadea'u i yamiu tawe tumala᷊ngnga su tempo manguranna ara'e 
su allon Sabatta! 
21Su manga allo apan maata'utta udde sarun pia asasusa wahewa ere apan 
taambe nariaddi ro'en panattaṛṛannu runia na'oman sara orassa indi, wuṛṛu 
tate lai mariaddi apia. 

22Unnu wisara, Ruata tawe mangali᷊hakku tempone; tawe saran sangkatou 
apan botongnge masala᷊matta. Arawe ana waugu ala᷊ṛṛanang-Nge, Ruata 
nangautta tempone udde. 
23Su tempo udde amungkangngu pia sangkatou mabbisara si yamiu, 
‘Pa'ellega Ratum Punnu Sala᷊matta isindi!’ ara'e ‘i Tou isudde!’ – arie 
pangimanna taumata udde. 
24Ana waugu sarun dumanta manga mananala᷊matta awusu wuṛṛu manga 
nabi awusu. I mangitou sarun ma'ola'a ala᷊wo'u inolaanna apan bahewalla, 
wuṛṛu manga ala᷊ṛṛindu'a ipangawusu, amungkangngu wotongnge, 
ala᷊ṛṛana'u Ruata lai. 
25Nariaddi, paanaunge! I Ya'u suete namasingkatta si yamiu paarorone 
tantala᷊nna olangnge udde taambe nariaddi. 
26Amungkangngu taumata nabbisara si yamiu, ‘Pa'ellega i Tou poiaroddi su 
wadda'a!’ – arie i yamiu inai. Ara'e amungkangngu i mangitou mabbisara, 
‘Pa'ellega, i Tou uaimbuni sulalu᷊mmu wabbo'a isindi!’ – arie pangimanna 
27ana waugu rarantan Ana'u Taumata semakke ere sawallo ma'ilatta wuassu 
punnu ra'i, wuṛṛu semakke na'oman sara punnu waṛṛatta. 
28Suapa pia winatangnga nate, isudde lai pia manu'a u'inassa winalu᷊nannu 
winatangnga nate udde.” 

Darantan Ana'u Taumata 
(Mrk. 13:24-27; Luk. 21:25-28) 

29“Tawe nala᷊nnu wuassu asasusa su tempo udde, matannallo sarun 
maddandumma, wuṛṛu wula᷊nna tate lai semakke. Manga anumpitanna 
sarun manawo wuassu langitta, wuṛṛu manga tembonannu winalanganna 
sarun massali᷊awukka. 
30Wua'udde tandan Ana'u Taumata sarun iasilo su langitta. Su tempo udde 
manga walahanna su runia sarun lumuai. I mangitou sarun maasilo Ana'u 
Taumata rumanta wuassu winabbawa ringannu taṛṛino wuṛṛu awawantuga 
apan bahewa. 

31Trompeta wahewa sarun tiupanna wuṛṛu Ana'u Taumata sarun 
mandolokku manga mala'ekanne mangammullu ala᷊ṛṛanang-Nge wuassu 
pi'un dunia appatta, wuassu punnu langitta sambau ma'oman sara punnu 
langitta waine.” 

Al᷊aṛṛa'a wuassu alu ara 
(Mrk. 13:28-31; Luk. 21:29-33) 

32“Pattannote ala᷊ṛṛa'a wuassu alu ara. Amungkangngu manga rannane 
nangelompe wuṛṛu lullaukke, wuṛṛu maddannate, i yamiu masingkatte 
manungku tempom paddissa maranite. 
33Aroddi lai amungkangngu i yamiu maasilo manga olangnge udde 
mariaddi, yamiu masingkatta manungku tempone maranite atonna. 
34Asingkate! Manga olangnge udde sarun mariaddi, tantala᷊nna manga 
taumata wiakka orassa indi taambe nate abbi. 
35Langitta wuṛṛu runia sarun mawuli᷊, arawe wisara-U ma'oman sara 
mala᷊nnu-la᷊nnu.” 

Tawedu masingkatta allone wuṛṛu oranne 
(Mrk. 13:32-37; Luk. 17:26-30, 34-36) 

36“Tawedu masingkatta allone wuṛṛu oranne, manga mala'ekattu Mawu su 
surga lai wagga, Ana'u Ruata lai wagga, tumba'u Iamangnga sassane 
masingkatta. 
37Napawe Ana'u Taumata rumanta olangnge naali᷊hidda ere su tempo i Nuh 
dorone. 
38Su miallo-miallo taambe nammanawangnga wahewa udde, manga 
taumata u'anna wuṛṛu ma'inumma wuṛṛu ma'awingnga. Aroddiwe naola'a 
na'oman sara su allo i Nuh sinumutta su apalla. 
39Su tempo manawangnga udde nangelekki mangitou sarangkanambone, 
wakkute udde i mangitou naatutukka su ola'u apa apan tantala᷊nna nariaddi 
udde. Aroddi lai olangnge sarun mariaddi amungkangngu Ana'u Taumata 
rumanta. 



2518 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

40Su tempo udde pia duang katou apan mammanara su wailla: Sangkatou 
sarun iapidda, wuṛṛu sangkatou lai itantangnga. 
41Ruang katou wawine tantala᷊nna manggilingngu gandumma: Sangkatou 
sarun iapidda, wuṛṛu sangkatou lai itantangnga. 
42Nariaddi, paatehamma, ana waugu yamiu wagga tingngera Mawunu 
sarun dumanta. 
43Paanaunge indi! Unnu wisara tatahuannu wale᷊ masingkatta puulla 
sangkura su tempo ṛabbi manana'o rumanta, i tou tawe matiilla, tadea'u 
manana'o tawe maasutta sulalu᷊mmu wale᷊ne. 
44Ana waugu udde, i yamiu lai ṛinone uariaga. Ana waugu Ana'u Taumata 
sarun dumanta su orassa apan tawe iaṛṛangngong kamiu.” 

Mangangimbe matuṛṛutta wuṛṛu mangangimbe mal᷊awangnga 
(Luk. 12:41-48) 

45Mawu Yesus nabbisara apia, “Amungkangngu aroddi, mangangimbe 
suapane apan matuṛṛutta wuṛṛu pande? Ete i tou sarun itenegu mawune 
maola'a tembonannu manga mangangimbe waine, tadea'u i tou mangagillu 
anna si mangitou su tempone. 
46Lalu᷊assa eteapa su mangangimbe udde napawe mawune nabelengke, 
wuṛṛu naaratingnga si tou tantala᷊nna mammanara manarane. 
47Pangimante, mawu udde sarun manantillu pa'a'alane su mangangimbe 
udde. 
48Arawe amungkangngu mangangimbe udde lale᷊o, i tou sarun mabbisara 
sulalu᷊mmu naungnge, 
49‘Mawu'u ta'e mala᷊nnu mabelengnga,’ see i tou nanattakke mammuulla 
manga mangangimbe waine wuṛṛu u'anna, ma'inumma ringannu manga 
taumata wu'anna. 
50Wua'udde mawune sarun mabelengnga su allone wuṛṛu oranne apan tawe 
iaṛṛangngo. 

51Ne mangangimbe udde sarun puula᷊nnu mawune wuṛṛu iramme su tampa 
manga taumata lilangkamale᷊'a. I mangitou sarun lumuai wuṛṛu 
matataṛṛangnga poiaroddi.” 

Matius 25 

Sasumandingngu sire mapul᷊o maṛṛuala 

1“Napawe Ana'u Taumata rumanta ere Mawu, olangnge ere sulalu᷊mmu 
sasumandingnga indi: Sire mapulo᷊ maṛṛuala mamantuga ma'aawingnga, 
sangkatou-sangkatou nanganu solo᷊, see inai manalo᷊ho ma'aawingnga 
esakka. 
2Sire lima su wallatti mangitou boddo, wuṛṛu sire lima waine pande. 
3Sire lima maṛṛuala apan boddo uaapiddu solo᷊, arawe tawe nangapiddu 
walu᷊nna lana. 
4Sire lima maṛṛuala pande uaapiddu solo᷊ ringannu walu᷊nne lana. 
5Ma'aawingnga esakka udde mala᷊nnu nirumanta, nariaddi manga maṛṛuala 
udde niamatiilanna wuṛṛu natiille. 
6Su alloarane, wakku udde inaringikka aintuli᷊, ‘Ma'aawingnga esakka 
nirumantate! Wette manalo᷊ho si Tou!’ 
7Sire mapulo᷊ maṛṛuala udde napu'ote wuṛṛu nande'ompe solo᷊ mangitou. 
8Manga maṛṛuala woddo udde nabbisara su maṛṛuala pande, ‘Onggole᷊we 
lanang kamiu addio'a si yami, ana waugu solo᷊ng kami mappadumpe.’ 
9‘Tawe wotongnge!’ sinimbakku manga maṛṛuala pande udde, ‘ana waugu 
takka lana tawe mattiudda si ite nambo. Roote pamalli su mabbawalu᷊'a.’ 
10Ne manga maṛṛuala apan boddo udde inaite namalli lana. Tantala᷊nna 
inaiaroddi, nirumantate ma'a'awingnga esakka. Sire lima maṛṛuala apan 
nasaddiate udde sinumuttate su sampunna ringannu ma'a'awingnga esakka 
su tampan andeangnga, wuṛṛu ngara niṛṛuudde! 

11Wua'udde manga maṛṛuala apan boddo nabelengke. I mangitou uu'ite, 
‘Mawu, Mawu, wu'awe ngara si yami.’ 
12Arawe maa'awingnga esakka udde sinumimbakka, ‘I Ya'u waggang 
kamiu!’ ” 
13See Mawu Yesus nanginsuete sasumandingnga udde arendi, “Ana waugu 
udde paariaga, ana waugu i yamiu wagga allone ara'e oranne.” 

Sasumandingngu sire tallu mangangimbe 
(Luk. 19:11-27) 

14“Napawe Ana'u Taumata nirumanta ere sangkatou Mawu olangnge ere lai 
sulalu᷊mmu sasumandingnga indi. Sangkatou esakka maapulu inai 
massenggotta su tampa apan marau. I tou namaggo manga mangangimbene 
niapariaga darotongnge. 
15Su sangkatou-sangkatou mangangimbe udde i tou nangagilla tumuṛṛuttu 
auatannu sangkatou-sangkatou. Su sangkatou i tou nangagillu lima ṛiwu 
roitta wula᷊wanna. Wuṛṛu su waine lai i tou nangagillu rua ṛiwu roitta 
wula᷊wanna. Wuṛṛu su sangkatou lai i tou nangagillu saṛṛiwu roitta 
wula᷊wanna. See i tou nassenggote. 
16Mangangimbe apan nanengkamma lima ṛiwu roitta wula᷊wanna udde 
nali᷊ha-li᷊hakka inai nabbalu᷊'a, see naasomba auntunganne lima ṛiwu roitta 
wula᷊wanna. 
17Aroddi lai mangangimbe apan nanengkamma rua ṛiwu roitta wula᷊wanna 
udde, naasomba auntunganne lai rua ṛiwu. 
18Arawe mangangimbe apan nanengkamma saṛṛiwu roitta wula᷊wanna 
udde, inaite naali᷊ loṛṛangnga, see namuniten doittu mawune isudde. 
19Mala᷊nnu atonna wua'udde, mawu manga mangangimbe udde napule᷊te, 
wuṛṛu nanattakke na'ola'a reenganna ringanni mangitou. 
20Mangangimbe apan nanengkamma lima ṛiwu roitta wula᷊wanna udde 
nirumanta wuṛṛu nanantillu mapulo᷊ ṛiwu. ‘Mawu,’ wisarane, ‘Mawu 

nanantillu lima ṛiwu roitta wula᷊wanna si ya'u. Pa'ellege, i ya'u naasomba 
auntunganna lai lima ṛiwu.’ 
21‘Mapia,’ unnu mawu udde, ‘ete i'o mangangimbe apan mapia wuṛṛu 
matuṛṛutta. Ana waugu i'o apangimananna ringannu apan addio'a, i ya'u 
sarun manantillu anamboanne si'o. Suttate wuṛṛu lalluasse ringangku!’ 
22See mangangimbe aruane apan nanengkamma rua ṛiwu roitta wula᷊wanna 
udde nirumanta wuṛṛu nabbisara, ‘Mawu, Mawu suete nanantillu rua ṛiwu 
roitta wula᷊wanna si ya'u. Pa'ellege, i ya'u naasomba auntunganne rua ṛiwu 
lai.’ 
23‘Mapia,’ unnu mawu udde, ‘i'o mangangimbe apan mapia wuṛṛu 
matuṛṛutta. Ana waugu i'o apangimananna ringannu apan addio'a, i ya'u 
sarun mangagillu anamboanne si'o. Suttate wuṛṛu lalluasse ringangku!’ 
24Wua'udde mangangimbe apan nanengkamma saṛṛiwu roitta wula᷊wanna 
udde nirumanta wuṛṛu nabbisara, ‘Mawu, i ya'u masingkatta i'o mawu 
sangkatou apan maṛṛagissa. Mawu mangngitingnga wuane su tampa mawu 
tawe nassuanna, wuṛṛu mammurutta wuane su tampa mawu tawe nangasi'u 
wualanna. 
25I Ya'u matta'utta aroddi ya'u inai namunin doittu mawu sulalu᷊mmu leta'a. 
Indete roinnu Mawu.’ 
26‘I'o mangangimbe apan lale᷊o wuṛṛu malassa!’ unnu mawune udde. 
‘Wali᷊newe i'o masingkatte manungku i ya'u mangngitingnga su tampa i ya'u 
tawe massuanna, wuṛṛu mammurutta su tampa i ya'u tawe mangasi'u 
wualanna? 
27Amungkangngu aroddi i'o ṛirone mangaddon roi'u su banganga, tadea'u 
su tempo i ya'u mapule᷊, i ya'u manengkamma roi'u apia udde ringannu 
wungane. 
28Ana waugu udde, anute roitta wuassi tou wuṛṛu onggola᷊'e su taumata apan 
uatahuanna mapulo᷊ roitta wula᷊wanna udde. 

29Ana waugu taumata apan piate, sarun onggola᷊nnu lai lembon 
anamboanne wuṛṛu i tou sarun pia lebbene. Arawe taumata apan tawe 
darotongnge, addio'a apan ta'e si tou, sarun ule᷊anna lai. 
30Wuṛṛu mangangimbe apan tawe gunane udde, rammea'e sulalu᷊mmu 
ararandumma su liudde. Poiaroddi i tou sarun lumuai wuṛṛu 
matataṛṛangnga asasusa!’ ” 

Parikissa su Allong Kiamatta 

31“Napawe Ana'u Taumata rumanta ere sangkatou ratu tatantalongannu 
anambo mala'ekan-Ne, i Tou sarun uma'ianna su adderan araratuanna apan 
mawantuga. 
32Ala᷊wo'u walahanna sarun iammulla su saruan-Ne. See i Tou sarun maṛṛae 
mangitou maola'a ruang kadoananna ere mallalu᷊'adda domba maṛṛaen 
dombane wuassu ambingnga. 
33Manga taumata apan tuttuṛṛutta apulun Duata sarun iammulla su 
samba'an uanan-Ne, wuṛṛu waine su samba'an aiṛṛi-Ne. 
34Wua'udde ratu sarun mabbisara su manga taumata su samba'an uanan-Ne, 
‘Wette i yamiu apan niala᷊matannu Iamangku. Suttate sulalu᷊mmu 
araratuanna apan suete pinassaddia ro'en panattaṛṛannu runia. 
35Ana waugu su tempo i Ya'u malu᷊nussa, yamiu nangagillu anna si Ya'u, 
wuṛṛu su tempo i Ya'u marou, i yamiu nangagillu ua'e si Ya'u. I Ya'u 
sangkatou raho, i yamiu nanarimmatta si Ya'u su wale᷊nu. 
36I Ya'u tawe laubba, i yamiu nangagillu laubba si Ya'u. I Ya'u maradda'a i 
yamiu nangundamma si Ya'u, i Ya'u su ṛuumanna, i yamiu nantulu᷊ng-Ku.’ 
37See manga taumata udde sarun mabbisara, ‘Mawu, angngerate i yami 
naasilo Mawu malu᷊nussa see i yami napaannu Mawu, ara'e marou see i yami 
napa'inummu Mawu? 

38Angngerate i yami naasilo Mawu ere sangkatou taumata raho, see i yami 
nanalo᷊ho Mawu su wale᷊ng kami? Su tempo suapa Mawu tawe laubba see i 
yami nangagillu laubba? 
39Su tempo suapa i yami naasilo Mawu maradda'a ara'e su ṛuumanna, see i 
yami nantulu᷊ngngu Mawu?’ 
40Ratu udde sarun sumimbakka, ‘Asingkate: su tempo i yamiu ma'ola'a 
inolaanna udde, salaiwe su wallattu sangkatou taumata wuassu manga 
tuṛṛangku apan addio'anne, ere lai yamiu na'ola'a si Ya'u!’ 
41See Ratu udde sarun mabbisara su manga taumata su samba'an aiṛṛiNe, 
‘Roote wua isindi, manga taumata lale᷊o! Suttate sulalu᷊mmu putungnga apan 
tawe iapadumma, apan suete nissaddia su Setanna wuṛṛu su manga 
ralolo᷊ṛṛanne! 
42Ana waugu su tempo i Ya'u malu᷊nussa, i yamiu tawe nangagillu anna si 
Ya'u; su tempo i Ya'u marou, i yamiu tawe nangagillu ua'e si Ya'u. 
43I Ya'u taumata raho, i yamiu tawe nanarimmatta si Ya'u sulalu᷊mmu 
wale᷊nu. I Ya'u tawe laubba i yamiu tawe nangagillu laubba si Ya'u. I Ya'u 
maradda'a wuṛṛu su ṛuumanna, i yamiu tawe nantulu᷊ngku.’ 
44See i mangitou sarun mabbisara si Tou, ‘Mawu, su tempo suapa i yami 
naasilo Mawu malu᷊nussa, ara'e narou, ara'e ere sangkatou raho, ara'e tawe 
laubba, ara'e maradda'a ara'e su ṛuumanna, wuṛṛu i yami tawe 
nantulu᷊ngngu Mawu?’ 
45Ratu udde sarun sumimbakka, ‘Asingkate: su tempo i yamiu madiri 
mantulu᷊ngngu sangkatou taumata asusane ereindi, ere lai yamiu madiri 
mantulu᷊ngku.’ 
46Ne manga taumata udde sarun iṛṛuumanna ringannu ṛuumanna ma'oman 
sara mala᷊nnu-la᷊nnu, arawe manga taumata apan tuttuṛṛutta apulun Ruata 
sarun maapendamma pabbawiakka tutune saran mala᷊nnu-la᷊nnu.” 

Matius 26 

Mangngaalla su saruannu Mawu Yesus 
(Mrk. 14:1-2; Luk. 22:1-2; Yoh. 11:45-53) 

1Su tempo Mawu Yesus nasue mangngaṛṛa'u manga ala᷊ṛṛa'a udde, i Tou 
nabbisara su manga mallala᷊ṛṛenggen-Ne, 
2“I yamiu masingkatta tillorege Allo Wahewam Paskah, wuṛṛu Ana'u 
Taumata sarun itantilla iapaarussa!” 
3Su tempo udde manga imam tembonanne wuṛṛu piaṛṛa'u Yahudi 
maammulla su wale᷊n araratuannu Imam Bahewa Kayafas. 
4I mangitou ma'ire manametta Mawu Yesus ringannu mala᷊nna-la᷊nnaba, 
wuṛṛu mamate si Tou. 
5“Arawe,” unni mangitou, “imbaṛṛangnga olangnge udde olaanna su tempo 
allo wahewa, ana waugu takka maola'a hio su wallattu tumana'u soa.” 

Mawu Yesus niwoboṛṛannu lana mawangngi su Betania 
(Mrk. 14:3-9; Yoh. 12:1-8) 

6Su tempo Mawu Yesus su Betania, su wale᷊n Simon apan dorone 
uatataṛṛangnga radda'a paro, 
7sangkatou wawine nirumanta ringannu Mawu Yesus. I tou uaapiddu 
wotolla sambau, lalo᷊ṛṛone lana mawangngi apan maarega. Su tempo Mawu 
Yesus tantala᷊nna uaianna u'anna, wawine udde namobokku lana 
mawangngi udde su pua Mawu Yesus. 
8Manga mallala᷊ṛṛenggennu Mawu Yesus naasilo olangnge udde mangke 
namulo᷊, “Apa hunane sarangkanambone indi mangke iradamme tawe 
mangale᷊ne?” unni mangitou. 
9“Lana mawangngi udde wotongnge iwalu᷊'a ringannu aregane apan 
masaggada, wuṛṛu roinne ionggolla su taumata asiangnga!” 
10Mawu Yesus naasingkatta ṛingiṛṛanni mangitou, see i Tou nabbisara, 
“Anio i yamiu mapaasusan bawine indi? I tou na'ola'a inolaanna apan mapia 
wuṛṛu mawantuga si Ya'u. 

11Taumata asiangnga sidutu isudde su wallatti yamiu, arawe i Ya'u tawe 
mala᷊nnu su sampunna ringanni yamiu. 
12Ringannu namobokku lana mawangngi udde su wadangku, i tou na'ola'a 
saddia'u su pallala᷊bingku. 
13Pangimante! su ahewallu runia, suapan tampa Watti'u Ala᷊lu᷊assa wuassu 
Ruata iapasingkatta, inolaannu bawine indi sarun iwatti'a lai maola'a 
pananaunganna si tou.” 

I Yudas maapulu mamate Mawu Yesus 
(Mrk. 14:10-11; Luk. 22:3-6) 

14See sangkatou wuassu wallattu sire mapulo᷊ dua mallala᷊ṛṛenggennu Mawu 
Yesus, aranne i Yudas Iskariot, inaite ringannu manga imam tembonanne. 
15I tou nabbisara si mangitou, “Apa sarun ionggolli yamiu si ya'u, 
amungkangngu i ya'u manantillu Mawu Yesus si yamiu?” Ne i mangitou 
nandeengngu tallum pulo᷊ roitta sala᷊'a, see nionggole roitta udde si tou. 
16Nanattakka wuassu tempo udde i Yudas maddea'a tempone apan mapia 
ipandale᷊o Mawu Yesus. 

Mawu Yesus inumanna annu Paskah ringannu mallal᷊aṛṛenggen-Ne 
(Mrk. 14:12-21; Luk. 22:7-14, 21-23; Yoh. 13:21-30) 

17Su allo paarorone su Allo Wahewan Roti Tawe Ragine, manga 
mallala᷊ṛṛenggennu Mawu Yesus nirumanta ringanni Tou. I mangitou 
naiwalo᷊, “Suapa tampane ipaapulun Iamangnga i yami manaddia annu 
Paskah Iamangnga?” 
18Mawu Yesus sinumimbakka, “Roote ringannu sangkatou su soa wuṛṛu 
walo᷊a'a si tou, ‘Tanatan Iamangnga Huru, ina'omante tempone si Ya'u, i Ya'u 
maapulu maddameam Paskah su wale᷊nu, su sampunna ringannu 
mallala᷊ṛṛenggeng-Ku.’ ” 
19Manga mallala᷊ṛṛenggennu Mawu Yesus tinumuṛṛutte apa apan nirolokku 
Mawu Yesus si mangitou. I mangitou inaite nanaddia annu Paskah. 

20Napawe ṛabbite, Mawu Yesus wuṛṛu sire mapulo᷊ dua mallala᷊ṛṛenggen-Ne 
inuma'iante wuṛṛu inumanna. 
21Tantala᷊nna i mangitou u'anna, Mawu Yesus nabbisara, “Paddaringikka: 
Sangkatou wuassu wallatti yamiu sarun mandale᷊o si Ya'u.” 
22Naaringikka aroddi, mallala᷊ṛṛenggennu Mawu Yesus mangke nasusa. See 
i mangitou, sangkatou ringannu sangkatou nanattakke naiwalo᷊ Mawu 
Yesus, “Wali᷊newe i ya'u apan su pandumanni Iamangnga udde?” 
23Mawu Yesus sinumimbakka, “Taumata apan nangammon roti sulalu᷊mmu 
mangko su sampunna ringangku, ete i tou sarun mandale᷊o si Ya'u. 
24Atonna Ana'u Taumata sarun mate ere uawoṛṛetta sulalu᷊mmu Wuke Susi. 
Arawe nasilakate taumata apan mandale᷊o Ana'u Taumata! Mappianne 
taumata udde tawe niasungkangnga!” 
25See i Yudas taumata lale᷊o udde nabbisara, “Atonna wali᷊newe i ya'u apan 
supandumanni Iamangnga Huru?” Mawu Yesus sinumimbakka, “Aroddi ere 
su wisaranu!” 

Sal᷊iwangngu Mawu 
(Mrk. 14:22-26; Luk. 22:14-20; 1Kor. 11:23-25) 

26Su tempo i mangitou u'anna, Mawu Yesus nanganute roti, see 
inumali᷊omanna na'adiangkamanna. Wua'udde i Tou nattahiate roti 
ringannu lima-Ne nionggole su mallala᷊ṛṛenggen-Ne ringannu wisara-Ne, 
“Sengkampe, wuṛṛu ante; indi wadang-Ku.” 
27Wua'udde i Tou nanganute mangkon anggore sambau, see 
na'adiangkamante su Ruata. Wua'udde i Tou nangagillu mangko udde su 
mallala᷊ṛṛenggen-Ne ringannu wisara-Ne, “Pa'inumpe, i yamiu 
sarangkanambone. 
28Ana waugu indi ṛaṛṛa-U apan mannohassa pa'airen Ruata ṛaṛṛa apan 
niapaturo ana waugu taumata nambo wuṛṛu ipangampungnga rosa 
mangitou. 

29Pangimante: i Ya'u tate ma'inumma anggore indi apia ma'oman sara 
tempone i Ya'u ma'inumma anggore wakku su sampunna ringanni yamiu su 
Araratuannu Iamangku.” 
30Wua'udde i mangitou nangantarin sambau antari daralo. Wuṛṛu wua'udde 
i mangitou inaite watukku Wuiddu Zaitun. 

Papasingkatta manungku i Petrus sarun massinaadu Mawu Yesus 
(Mrk. 14:27-31; Luk. 22:31-34; Yoh. 13:36-38) 

31See Mawu Yesus nabbisarate su mallala᷊ṛṛenggen-Ne, “Ṛabbi indi lai yamiu 
sarangkanambone tumala᷊ngnga manantang-Ku; ana waugu sulalu᷊mmu 
Wuke Susi uawoṛṛetta, Ruata nabbisara, ‘I Ya'u sarun mamate mallalu᷊'adda 
udde, wuṛṛu ammula᷊nnu dombane sarun massali᷊awukka.’ 
32Arawe napawe i Ya'u niapawangunna apia, i Ya'u sarun inai malliu ṛoro si 
yamiu su Galilea.” 
33I Petrus nabbisara Mawu Yesus, “Wala'e i mangitou nambo manantangngu 
Iamangnga, i ya'u tawe manantangnga!” 
34“Naunge,” unnu Mawu Yesus si tou, “Ṛabbi indi lai, tantala᷊nna manu'a 
taambe inumu'u, paatallute i'o massina'a-U.” 
35I Petrus sinumimbakka, “Salaiwe i ya'u ṛinone mate ringannu Iamangnga, 
i ya'u tawe mabbisara manungku i ya'u tawe maaillala᷊ Iamangnga!” Wuṛṛu 
manga mallala᷊ṛṛenggen-Ne waine nabbisara aroddi lai. 

Mawu Yesus inumal᷊iomanna su Getsemani 
(Mrk. 14:32-42; Luk. 22:39-46) 

36Wua'udde Mawu Yesus inaite ringannu manga mallala᷊ṛṛenggen-Ne su 
sambau tampa aranne Getsemani. Poiaroddi i Tou nabbisara si mangitou, 
“A'iante isindi tantala᷊nna i Ya'u inai umali᷊omanna.” 
37See i Tou nangahe si Petrus wuṛṛu ruang katou ana'i Zebedeus inai su 
sampunna ringanni Tou. I Tou nanattakke maapendamma susa wuṛṛu 
sussinggawangnga. 

38I Tou nabbisara su mallala᷊ṛṛenggen-Ne, “Naungku tumanite massusa, 
pendamanna ere matete. Atana'e i yamiu isindi, wuṛṛu pandiagate su 
sambau ringang-Ku.” 
39Wua'udde Mawu Yesus inaite marau addio'a, see i Tou inumali᷊ntuda su 
leta'a wuṛṛu inumali᷊omanna. “Iamangnga,” wisara-Ne, “amungkangngu 
wotongnge, paaraua'a wuassia'u asasusa apan maṛṛia'a si Ya'u indi. Arawe 
arie tumuṛṛuttu apulu-U, arawe tumuṛṛuttu apulun Iamangnga sassane.” 
40Wua'udde Mawu Yesus nabelengke apia ringannu sire tallu 
mallala᷊ṛṛenggen-Ne, wuṛṛu inaratinganna i mangitou mattiilla. I tou 
nabbisara si Petrus, “Tumba'u sangka orassa, yamiun tallu tawe 
maataṛṛangnga mandiaga ringang-Ku? 
41Paariagate wuṛṛu aali᷊omante tadea'u i yamiu tawe maasomba wawono'a. 
Atonna ghaṛṛahonu maapulu ma'ola'a apapia, arawe i yamiu tawe 
maataṛṛangnga ana waugu pallala᷊gun taumata udde lome.” 
42Apia lai Mawu Yesus inaite inumali᷊omanna, wisara-Ne, “Iamangnga, 
amungkangngu asasusa indi sarun maṛṛia'a si Ya'u wuṛṛu tate iali᷊nda'a, 
apulu-Nu ariadite Iamangnga.” 
43Wua'udde Mawu Yesus nabelengke apia, wuṛṛu inaratinganna 
mallala᷊ṛṛenggen-Ne ta'e mattiilla, ana waugu i mangitou tumaniten 
a'amatiila᷊nna. 
44Apia lai Mawu Yesus nanantangngi mangitou wuṛṛu su atallunete lai 
inumali᷊omanna nabbisara wisara apan uasulu᷊ngnga. 
45Wua'udde i Tou nabelengke apia ringannu mallala᷊ṛṛenggen-Ne wuṛṛu 
nabbisara, “Ta'e lai mattiilla i yamiu wuṛṛu mangngillolo᷊ Pa'ellega, 
nia'omante tempone Ana'u Taumata itantilla su liman taumata marosa. 
46Pabbangunte, wette i ite inaite. Pa'ellega! Taumata apan mandale᷊o si Ya'u 
uddete!” 

Mawu Yesus sinametta 
(Mrk. 14:43-50; Luk. 22:47-53; Yoh. 18:3-12) 

47Tantala᷊nna Mawu Yesus ta'e uahahatto, i Yudas, sangkatou wuassu 
wallattu sire mapulo᷊ dua mallala᷊ṛṛenggen-Ne udde nirumanta. Suaddio'a 
ringanni tou, nirumanta lai taumata manambo apan uaapiddu hale᷊le wuṛṛu 
papuulla. I mangitou nirolokku manga imam tembonanne, wuṛṛu piaṛṛa'u 
Yahudi. 
48Iapa mandala᷊le᷊o, suete nabbalo᷊ si mangitou tatialane indi, “Taumata apan 
ta'u ari'anna, eteudde taumata-Ne. Samette i Tou!” 
49Aroddi na'omate su tampa udde, i Yudas lapiddu inai ringannu Mawu 
Yesus wuṛṛu nabbisara, “Tabea, Iamangnga Huru!” See i tou nangaria'a 
Mawu Yesus. 
50Mawu Yesus sinumimbakka, “Tuṛṛangnga, apa pandumannu rumanta 
isindi?” Wua'udde taumata nambo udde nilumempangnga lapiddu 
nanametta Mawu Yesus. 
51Su wallattu mallala᷊ṛṛenggen-Ne pia sangkatou isudde lai ringannu Mawu 
Yesus, nanawutta hale᷊lene wuṛṛu namilitta allangngu imam bahewa udde 
na'oman sara tali᷊ngane nattale᷊i. 
52Mawu Yesus nabbisara su mallala᷊ṛṛenggen-Ne udde, “Sutta'e apia hale᷊lenu 
su ṛomane, ana waugu anambon taumata apan ahide hale᷊le sarun pateannu 
hale᷊le. 
53Su naungngu i Ya'u tawe maarorongnga tulu᷊nganna wuassi Iamangku, 
wuṛṛu i Tou ringannu mali᷊hakka mandolokku mapulo᷊ dua pia lebbene 
wageangngu tantara mala'ekatta? 
54Arawe amungkangngu aroddi, ereapa wotongnge mariaddi maola'a ere 
suete niapaasingkatta sulalu᷊mmu Wuke Susi manungku ṛinone sarun 
mariaddi ere su orassa indi?” 
55See Mawu Yesus nabbisara su taumata manambo udde, “Apa i Ya'u indi 
taumata lale᷊o, na'oman sara i yamiu nirumanta ringannu uaapiddu hale᷊le 

wuṛṛu papuulla ipanametta si Ya'u? Miallo-miallo i Ya'u mangngaṛṛa'a su 
Wale᷊ Mawu, arawe i yamiu tawe manametta si Ya'u. 
56Arawe atonna naṛṛinote aroddi tadea'u matipusse apa apan niwoṛṛettu 
manga nabi sulalu᷊mmu Wuke Susi.” Wua'udde, manga mallala᷊ṛṛenggen-Ne 
tinumala᷊ngke nanantangngu Mawu Yesus. 

Mawu Yesus su saruannu Mallaṛṛuungngu Agama 
(Mrk. 14:53-65; Luk. 22:54-55, 63-71; Yoh. 18:13-14, 19-24) 

57Manga taumata apan nanametta Mawu Yesus nangapidde Mawu Yesus su 
wale᷊n Imam Bahewa Kayafas. Poiaroddi manga hurun agama wuṛṛu piaṛṛa'u 
Yahudi uaammulle. 
58I Petrus uantantalongnga Mawu Yesus wuassu marau na'oman sara su 
passalangannu wale᷊n imam bahewa. See i Petrus sinumuttate su 
passalanganna, wuṛṛu inuma'ianna su sampunna ringannu mandariaga. I 
tou maapulu maasingkatta ereapa panginsueanne sarangkanambone udde. 
59Manga imam tembonanne wuṛṛu anambo Mallaṛṛuungngu Agama mangke 
mammata'a maasomba tatiala awusu apan botongnge maṛṛawessa 
manungku Mawu Yesus iṛṛuumanna ma'oman sara mate. 
60Arawe i mangitou tawe maasomba saran sambau pasasala᷊, salaiwe 
manambo apan nirumanta mattiala awusu. Panginsueanne pia ruang katou 
nirumanta su saruanne. 
61I mangitou nabbisara, “Taumata indi mabbisara, ‘I Ya'u wotongnge 
mapaaṛṛa'an Bale᷊ Mawu, wuṛṛu sulalu᷊mmu tallu allo wotongnge 
mapararisikka apia.’ ” 
62See imam bahewa nirumarisikka, wuṛṛu nabbisara Mawu Yesus, “Apa I'o 
tawe sumimbakka alae apan ipa'iwalo᷊ Si'o?” 
63Arawe Mawu Yesus mala᷊nnaba. Paassa lai imam bahewa nabbisara si Tou, 
“Ringannu arannu Ruata apan wiakka, Walo᷊a'e si yami apa ete I'o Ratum 
Punnu Sala᷊matta, Ana'u Ruata?” 

64Mawu Yesus sinumimbakka, “Aroddite ere su wisaranu. Arawe 
pangimante: manattakka orassa indi yamiu sarun maasilo Ana'u Taumata 
uma'ianna su samba'an uanannu Ruata Lembo Mataṛṛino, wuṛṛu rumanta 
sulalu᷊mmu winabbawa wuassu langitta!” 
65Ne imam bahewa udde nanggesa'a laungnge, wuṛṛu nabbisara, “I tou 
mangngaddio'a Ruata! Tawe gunane lai madea'a sakassi. I yamiu 
sarangkanambone suete naaringikka sassane manga wisara apan 
ipangngaddio'a Ruata. 
66Orassa indi ereapa adapatti yamiu?” I mangitou sinumimbakka, “I Tou 
nassala᷊ wuṛṛu ṛinone pateanna.” 
67See i mangitou nangaddu hati Mawu Yesus, wuṛṛu namuulla si Tou. 
Piaddu lai namero si Tou, 
68wuṛṛu nabbisara, “Si'ata'a wuṛṛu pasingkata'a si yami, ei Ratum Punnu 
Sala᷊matta! Isai namero Si'o?” 

I Petrus nassinaaddu Mawu Yesus 
(Mrk. 14:66-72; Luk. 22:56-62; Yoh. 18:15-18, 25-27) 

69I Petrus tantala᷊nna ua'ianna su liudde, su rallakka. Sangkatou 
mangangimbe bawine wuassu wallattu wawine isudde nirumanta, wuṛṛu 
nabbisara Petrus, “Wali᷊newe i'o lai su sampunna ringannu Mawu Yesus 
taumatan Galilea udde?” 
70Arawe i Petrus nassinaadda su saruanni mangitou sarangkanambone, “I 
Ya'u wagga apa pandumannu,” sasimbakki Petrus, see i tou inaite watukku 
ngaram passalanganna. 
71Sangkatou mangangimbe wawine apan waine lai naasilo si Petrus, wuṛṛu 
nabbisara su manga taumata isudde, “Taumata indi lai tanginna su 
sampunna ringannu Mawu Yesus wuassu Nazaret udde!” 
72See i Petrus nassinaadde apia, wuṛṛu nassalu. “Atonna-tonna ya'u waggan 
taumata udde!” unni Petrus. 

73Tawe nala᷊nnu wua'udde, manga taumata apan uarisikka isudde nirumanta 
ringanni Petrus, wuṛṛu nabbisara, “Atonna-tonna i'o sangkatou wuassu 
wallatti mangitou. Udde naillala᷊nna wuassu pabbawisaranu.” 
74See i Petrus nanattakke mangke massalu wuṛṛu mabbisara, “I ya'u waggan 
taumata udde!” Orassa udde lai manu'a inumuute. 
75Wuṛṛu i Petrus naanaungke manungku Mawu Yesus suete nabbisara si tou, 
“Tantala᷊nna manu'a taambe niumu'u, i'o paatallute massinaa-U.” See i 
Petrus sinumabangnga, wuṛṛu nilumuaite ringannu massusa. 

Matius 27 

Mawu Yesus niapidda ringanni Pilatus 
(Mrk. 15:1; Luk. 23:1-2; Yoh. 18:28-32) 

1Ruaallo atonna, manga imam tembonanne wuṛṛu piaṛṛa'u Yahudi 
naṛṛawesse manungku Mawu Yesus pateanna. 
2I mangitou naṛṛapussa si Tou, wuṛṛu nangapiddi Tou, see tinantilla si 
Pilatus, gubernuren araratuannu Roma. 

Apapaten Yudas 
(WMR. 1:18-19) 

3Napawe i Yudas mandala᷊le᷊o udde naasilo manungku Mawu Yesus suete 
nianggila᷊nnu ṛuumanna, i tou sinumassille. See i tou nangule᷊ten doitta 
tallum pulo᷊ roitta sala᷊'a udde su manga imam tembonanne wuṛṛu piaṛṛa'u 
Yahudi. 
4I tou nabbisara, i ya'u suete na'ola'a rosa nandale᷊o taumata tawe sala᷊ne, 
na'oman sara i Tou niṛṛuumanna pateanna! Arawe i mangitou 
sinumimbakka, “Masingkattu apa i yami? Udde singkannu!” 
5I Yudas nallombon doitta udde sulalu᷊mmu Wale᷊ Mawu, see napule᷊ wuṛṛu 
nangelen batanganne. 
6Manga imam tembonanne namurutta roitta udde wuṛṛu nabbisara, “Roitta 
indi roitta ṛaṛṛa. Tumuṛṛuttu atorannu agama, roitta indi tawe wotongnge 
itaṛṛo sulalu᷊mmu tampan aonggolla su Wale᷊ Mawu.” 

7See napawe i mangitou na'irete, i mangitou nappa'atten doitta udde 
nipamalli leta'a apan nisaggo Leta'u Maaola'a Urinna. Leta'a udde nipaatta 
pallabingannu taumata raho. 
8Ana waugu udde na'oman sara allo indi leta'a udde nisaggo “Leta'a Ṛaṛṛa”. 
9Ringannu aroddi, natipusse apa apan suete niapasingkatti Nabi Yeremia, 
eteudde, “I mangitou nanengkamma tallum pulo᷊ roitta sala᷊'a, eteudde arega 
apan suete pina'irem walahannu Israel maola'a wawaekki Tou. 
10Wuṛṛu roitta udde suete nipaatti mangitou pinamalli leta'u maaola'a 
urinna, ere apa apan suete niparenta Mawu si ya'u.” 

Pilatus namarikissa hatto Mawu Yesus 
(Mrk. 15:2-5; Luk. 23:3-5; Yoh. 18:33-38) 

11Su tempo Mawu Yesus sinumaruanna Pilatus, gubernure su wanua udde, 
i Pilatus naiwalo᷊, “Apa i'o ratun taumatan Yahudi?” “Ere su wisaranu,” 
sinimbakku Mawu Yesus. 
12Arawe su tempo manga imam tembonanne wuṛṛu piaṛṛa'u Yahudi 
napasabangngu anambon alae su ola'u Mawu Yesus, i Tou tawe 
sinumimbakka saran addio'a. 
13Ana waugu udde i Pilatus nabbisara si Tou, “Apa I'o tawe maaringikka 
ala᷊wo'u alae mangitou ipangalaeNu?” 
14Arawe Mawu Yesus tawe sinumimbakka saran addio'a na'oman sara 
gubernure udde mangke naherangnga atonna. 

Mawu Yesus iṛṛuumanna pateanna 
(Mrk. 15:6-15; Luk. 23:13-25; Yoh. 18:39–19:16) 

15Su anambon Rameam Paskah, gubernure inaramanne mammallossu 
sangkatou ṛuumanna tumuṛṛuttu apulun awada'alla. 
16Su tempo udde pia sangkatou ṛuumanna apan niasingkatante n taumata 
nambo. Aranne Yesus Barabas. 

17Nariaddi, su tempo taumata nambo na'ammulle, i Pilatus naiwalo᷊ si 
mangitou, “Isai su apulun kamiu, ta'u ipallossa? Yesus Barabas ara'e Mawu 
Yesus apan isassaggo lai Kristus?” 
18I Pilatus nabbisara aroddi ana waugu i tou masingkatta manungku manga 
tembonannu Yahudi nanantillu Mawu Yesus si tou ana waugu i mangitou 
tawe malu᷊assa si tou. 
19Su tempo i Pilatus tantala᷊nna ua'ianna su wale᷊m pamarikisanna, awingnge 
nananata si tou ereindi, “Arie i'o lumalo᷊'a su hatton taumata apan tawe 
sala᷊ne udde, ana waugu ete i Tou, i ya'u niwali᷊awannu wali᷊awa apan 
maata'utta allo indi.” 
20Arawe manga imam tembonanne wuṛṛu piaṛṛa'u Yahudi mangke 
mammata'u taumata nambo udde, iaparorongnga si Pilatus tadea'u i Barabas 
ipallossa wuṛṛu Mawu Yesus iṛṛuumanna sara mate. 
21See gubernure udde naiwalo᷊ apia si mangitou, “Wuassu wallatti tarua 
indi, isai sarun ipallossa tumuṛṛuttu apulung kamiu?” “I Barabas,” 
sasimbakki mangitou. 
22“Amungkangngu aroddi, i ya'u ṛinone ma'ola'a apa su Mawu Yesus apan 
isassaggo Kristus?” aiwalo᷊m Pilatus si mangitou. “Arussa'a i Tou!” 
sasimbakki mangitou sarangkanambone. 
23“Arawe apa ala᷊le᷊one?” aiwalo᷊m Pilatus. See i mangitou inumui lembon 
aikkanne lai, “Arussa'a i Tou!” 
24Panginsueanne i Pilatus naatutukka, manungku i tou tawe wotongnge 
maaola'a apa-apa lai wuṛṛu manungku manga taumata udde asinungka 
sarun mamangalo. Nariaddi i tou nanganu ua'e, see su saruannu taumata 
nambo udde i tou nangukkassa limane wuṛṛu nabbisara, “I ya'u tawe sala᷊ne 
su apapaten taumata indi! udde manarateng kamiu!” 
25Awada'alla udde sinumimbakka, “Ore, wala'e si yami wuṛṛu manga 
ala᷊ṛṛana'i yami mamasanna ṛuumanna wuassu papate-Ne!” 

26See i Pilatus namallose m Barabas si mangitou, wuṛṛu nandolokku taumata 
namuulla Mawu Yesus; wuṛṛu nanantilli Tou niapaarussa. 

Manga tantara mannalangnga Mawu Yesus 
(Mrk. 15:16-20; Yoh. 19:2-3) 

27Wua'udde manga tantaram Pilatus nangapidde Mawu Yesus sumutta su 
wale᷊n gubernure, wuṛṛu anambon tantara udde naammulla namali᷊wutta 
Mawu Yesus. 
28I mangitou nalluatta laubbu Mawu Yesus, wuṛṛu nilluṛṛeannu jubah ungu. 
29I mangitou na'ola'a sambau araposa mararatu wuassu manga rannang kalu 
ṛoaanna wuṛṛu niluṛṛe su pua Mawu Yesus. Wua'udde i mangitou nangagillu 
ta'inna su lima aikkatan-Ne, see inumali᷊ntuda su saruan-Ne wuṛṛu 
mangngalu᷊andaga si Tou. “Tabea ratun taumatan Yahudi!” unni mangitou. 
30I mangitou nangaddu si Tou, wuṛṛu nanganu ta'in-Ne udde, see nipuulla 
su pua-Ne. 
31Napawe suete nannalangnga si Tou, i mangitou nalluatte jubah ungu udde 
see nilluṛṛeanten laung-Nge apia. Wua'udde i Tou niapidde su liudde ana 
iarussate. 

Mawu Yesus niarussa 
(Mrk. 15:21-32; Luk. 23:26-43; Yoh. 19:17-27) 

32Su tangngan dala᷊nna, i mangitou nassomban sangkatou wuassu Kirene 
aranne i Simon. I mangitou namata'u taumata udde mamasanna alu arussa 
Mawu Yesus. 
33Wua'udde i mangitou na'omate su sambau tampa apan isassaggo Golgota, 
atappasanne “Tampan Tanggilala᷊”. 
34Isudde i mangitou napa'inummu anggore su Mawu Yesus apan nilo'annu 
paddu. Arawe napawe Mawu Yesus naattemma anggore udde, i Tou madiri 
ma'inumma. 
35Wua'udde i mangitou nangarussaten Tou, wuṛṛu nattahia laung-Nge 
ringannu niundi. 

36Wua'udde i mangitou inuma'ianna mandiaga si Tou poiaroddi. 
37Su pua-Ne i mangitou nangadon woṛṛetta su ola'u pinangalaen Tou 
eteudde: “Indiwe Mawu Yesus ratun taumatan Yahudi”. 
38Su sampunna ringanni Tou, i mangitou nangarussan ruang katou lai taṛṛa 
ṛampassa; sangkatou su samba'a uanan-Ne, wuṛṛu sangkatou lai su samba'a 
aiṛṛi-Ne. 
39Manga taumata apan sinumabbi isudde mangke uapapa'ilingnga wuṛṛu 
mangngaddio'a Mawu Yesus. 
40I mangitou mabbisara, “I'o apan manggohakku Wale᷊ Mawu, wuṛṛu 
mapararisikka apia sulalu᷊mmu tallu allo! Amungkangngu I'o Ana'u Ruata, 
lintukke wuassu alu arussa udde, wuṛṛu panala᷊matte riri-Nu!” 
41Aroddi lai imam tembonanne wuṛṛu manga hurun agama see lai manga 
piaṛṛa'u Yahudi mangngalu᷊andaga Mawu Yesus. I mangitou mabbisara, 
42“I Tou mannala᷊matta taumata waine, arawe riri-Ne sassane tawe 
iasala᷊matti Tou! Amungkangngu i Tou ratun taumatan Israel, mappianne i 
Tou orassa indi sumossokka wuassu alu arussa udde, wakkute udde i yami 
mangngimanna si Tou. 
43I Tou mangngimanna Ruata wuṛṛu mabbisara manungku i Tou Ana'u 
Ruata. Ne, wette i ite ma'ellega tanne Ruata manala᷊matta si Tou orassa 
indi.” 
44Manga taṛṛa pate apan uaarussa ringanni Tou udde lai, ewe'e 
mangngalu᷊andaga lai si Tou. 

Apapate Mawu Yesus 
(Mrk. 15:33-41; Luk. 23:44-49; Yoh. 19:28-30) 

45Su allo allatune, ala᷊nnune tallung ka'orassa ahewallu wanua udde 
naddandumma. 

46Puulla tatallu wawallo, Mawu Yesus nangintuli᷊ ringannu tingikka 
ma'ikkatta, “Eli, Eli, lama sabakhtani?” atappasanne, “Oh Ruata, Oh Ruata-
U, anio I'o nanantang-Ku?” 
47Sire pira taumata isudde naaringikka aintuli᷊ udde, wuṛṛu nabbisara, “I 
Tou mammaggo si Elia!” 
48Sangkatou wuassi mangitou ringannu mali᷊hakka nanganu wungan 
sahatta, wuṛṛu inammo sulalu᷊mmu anggore mapakkadda. Wua'udde i tou 
nangusu'u pentakku alu sampaddi su wungan sahatta udde wuṛṛu tinogokka 
su wiwikku Mawu Yesus. 
49Arawe manga taumata waine nabbisara, “Paṛṛado, wette i ite ma'ellega 
asinungka i Elia rumanta manala᷊matta si Tou!” 
50Wua'udde Mawu Yesus nangintuli᷊ apia ringannu tingikka apan ma'ikkatta, 
see sinumangngon sasangngo panginsueanne. 
51Pampele apan ua'ele sulalu᷊mmu Wale᷊ Mawu nahesa'a natahia darua, 
wua'doso na'oman sara wowane. Runia inumio'a wuṛṛu manga wuiddu watu 
napesangnga. 
52Manga lala᷊binganna nawu'a, wuṛṛu manambo lalo᷊ṛṛon araratuannu Ruata 
apan natete nabbiakka apia. 
53I mangitou sinumabangnga wuassu manga lala᷊binganna napawe Mawu 
Yesus nabangunte wuassu papate, wuṛṛu i mangitou sinumuttate su 
Yerusalem. Wuṛṛu poiaroddi manambo taumata naasilo si mangitou. 
54Tembonannu tantara wuṛṛu manga tantara apan tantala᷊nna uariaga Mawu 
Yesus, mangke matta'utta su tempo naapendamma linukka wuṛṛu ala᷊wo'u 
apa apan suete nariaddi udde. I mangitou nabbisara, “Atonna, i Tou indi 
Ana'u Ruata!” 
55Isudde pia lai manambo wawine apan ua'ellega wuassu marau. Ete i 
mangitou udde apan suete tinumantalongnga Mawu Yesus, nantulu᷊ngngi 
Tou ro'en wuassu Galilea. 

56Su wallatti mangitou eteudde i Maria Magdalena, i Maria inangngi 
Yakobus wuṛṛu i Yusuf, wuṛṛu inangngu ala᷊ṛṛana'i Zebedeus. 

Pallal᷊abingngu Mawu Yesus 
(Mrk. 15:42-47; Luk. 23:50-56; Yoh. 19:38-42) 

57Ṛabbi udde nirumantate sangkatou taumata ala wuassu Arimatea, aranne 
i Yusuf. I tou lai sangkatou mallala᷊ṛṛenggennu Mawu Yesus. 
58I tou inaite ringanni Pilatus, wuṛṛu naddorongnga winalu᷊nannu Mawu 
Yesus. See i Pilatus namarentate tadea'u winalu᷊nannu Mawu Yesus 
ionggolla si Yusuf. 
59Ne, i Yusuf nanganute winalu᷊nanna udde, wuṛṛu pinapi'unnu 
mala᷊ṛṛenessa wuassu linen apan wakku. 
60See i tou nangadoten winalu᷊nannu Mawu Yesus sulalu᷊mmu lala᷊binganna 
wageangnge sassane apan suete niola'a su sambau wowon batu. Wua'udde i 
tou nanali᷊nggin sambau watu pinalindumma ngaran lala᷊binganna udde, see 
napule᷊te. 
61I Maria Magdalena wuṛṛu i Maria apan baine tinangngone ua'ianna 
uasaruanna labingnga udde. 

Manga mandariaga su lal᷊abinganna 

62Su tiṛṛabbine, su allon Sabatta, manga imam tembonanne wuṛṛu manga 
taumatan Farisi inaite su sambau sinumaruanna si Pilatus 
63wuṛṛu nabbisara, “Mawu, i yami maanaungnga su tempo taṛṛa awusu 
udde ta'e wiakka, i Tou suete nabbisara, ‘Napawe tallute allo i Ya'u sarun 
mabangunna apia.’ 
64Ana waugu udde roloṛṛa'e taumata mandiaga lala᷊binganna udde mapia-
pia ma'oman sara allo atallune, tadea'u mallala᷊ṛṛenggen-Ne tawe 
maapanna'o winalu᷊nan-Ne see mabbalo᷊ manga taumata manungku i Tou 
nabangunte wuassu papate. Wuṛṛu pangangawusu panginsueanne indi 
sarun arale᷊oanne wuassu paarorone.” 

65“I yamiu pia tantara mandariaga,” unni Pilatus si mangitou, “roote 
pandiaga lala᷊binganna udde paapia-pia.” 
66See i mangitou inaite watukku lala᷊binganna, nanegella watu lali᷊ndumme 
wuṛṛu nangado mandariaga su saruanne, tadea'u tawedu maawu'a 
lala᷊binganna udde. 

Matius 28 

Pabawangunnu Mawu Yesus 
(Mrk. 16:1-10; Luk. 24:1-12; Yoh. 20:1-10) 

1Napawe allon Sabatta nali᷊udde, su allo Misa ruaallo atonna, i Maria 
Magdalena wuṛṛu i Maria apan waine inaite na'ellega lala᷊binganna udde. 
2Inaṛṛombanganne pia linukka apan bahewalla. Sangkatou mala'ekattu 
Mawu sinumossokka wuassu surga see namilingngu watu lali᷊ndumme udde, 
wuṛṛu inuma'ianna su wowone. 
3Hati Mala'ekatta udde naali᷊hidda sawallo wuṛṛu laungnge mawira atonna. 
4Tantara mandariaga apan uariaga isudde mangke nata'utta na'oman sara i 
mangitou mangngindo, wuṛṛu naali᷊hidde ere taumata nate. 
5Mala'ekatta udde nabbisara manga wawine udde, “Arie pa'ata'utta! I Ya'u 
masingkatta i yamiu maddea'a Mawu Yesus apan suete niarussa udde. 
6I Tou tate baddi'a isindi. I Tou nabangunte ere suete niapasingkan-Ne 
rorone. Wette pa'ellega tampa nilallowangan-Ne. 
7Orassa indi roote paali᷊ha-li᷊hakka, pasingkata'a su mallala᷊ṛṛenggen-Ne, ‘I 
Tou nabangunte, wuṛṛu orassa indi i Tou inaite malliu ṛoro wuassi yamiu 
su Galilea. Poiaroddi yamiu sarun maasilo si Tou!’ Paanaungete apa apan 
suete ta'u niwalo᷊ si yamiu.” 
8Mali᷊ha-li᷊hakka manga wawine udde nanantangngu lala᷊binganna udde. 
Ringannu apendamma matta'utta uala᷊lo᷊'an lalu᷊assa, i mangitou 
tinumala᷊ngnga namasingkattu olangnge udde su mallala᷊ṛṛenggennu Mawu 
Yesus. 

9Inaṛṛombanganne Mawu Yesus nirumanta naisasomba manga wawine 
udde, wuṛṛu nabbisara, “Tabea!” See i mangitou nirumanta nangundanin 
Tou, wua'udde naṛṛa'uppa ledda-Ne wuṛṛu nassubba si Tou. 
10“Arie pa'ata'utta,” wisara Mawu Yesus si mangitou, “roote walo᷊a'a su 
manga tuṛṛangku, tadea'u i mangitou inai su Galilea, poiaroddi i mangitou 
sarun maasilo si Ya'u.” 

Tantara mandariaga nangalae su manga imam tembonanne 

11Tantala᷊nna manga wawine udde napule᷊te, manga pira wuassu tantara 
mandariaga apan uariaga lala᷊binganna udde nabelengke watukku soa 
wuṛṛu nangalae su manga imam tembonanne anambon apa apan suete 
nariaddi. 
12Manga imam tembonanne udde na'irete ringannu manga piaṛṛa'u Yahudi, 
see nangagillen roitta apan manambo su mandariaga lala᷊binganna udde, 
13wuṛṛu nabbisara, “I yamiu ṛinone mabbatti'a manungku 
mallala᷊ṛṛenggennu Mawu Yesus nirumanta su tempo ṛabbi wuṛṛu nanna'o 
winalu᷊nan-Ne su tempo i yamiu mattiilla. 
14Wuṛṛu amungkangngu gubernure maaringikka olangnge udde, i yami 
sarun massalo᷊'i tou tadea'u i yamiu tawe maasomba asasusa apa-apa.” 
15Ne manga tantara mandariaga udde nanganute roitta, wuṛṛu na'ola'e ere 
suete nitanata si mangitou. Ana waugu udde watti'a indi sidutu ta'e 
iwabatti'a su pattangngannu taumatan Yahudi na'oman sara allo indi. 

Mawu Yesus natingkapasilom batangan-Ne su mallal᷊aṛṛenggen-Ne 
(Mrk. 16:14-18; Luk. 24:36-49; Yoh. 20:19-23; WMR. 1:6-8) 

16Sire mapulo᷊ assa mallala᷊ṛṛenggennu Mawu Yesus udde inaite watukku 
wuidda su Galilea ere suete nirolokku Mawu Yesus si mangitou. 
17Su tempo i mangitou naasilo Mawu Yesus poiaroddi, i mangitou 
inumali᷊ntuda nassubba si Tou. Arawe su wallatti mangitou ta'e piaddu lai 
hugago'a. 

18Mawu Yesus nangundani mangitou wuṛṛu nabbisara, “Anambon taṛṛino 
su surga wuṛṛu su runia suete tinantilla si Ya'u. 
19Ana waugu udde roote su anambon taumata su wowon dunia indi, ola'e i 
mangitou mallala᷊ṛṛenggeng-Ku. Saṛṛanite i mangitou ringannu arannu 
Iamangnga, wuṛṛu Ana'a, wuṛṛu Ghaṛṛahon Duata. 
20Aṛṛa'ete i mangitou tuttuṛṛutta anambon parenta apan suete niparenta-U 
si yamiu. Wuṛṛu paanaunge, i Ya'u sarun maṛṛundinganna si yamiu saran 
panginsueannu runia indi.” 

Markus 

Markus 1 

Nasen Yohanes Mananaṛṛani 
(Mat. 3:1-12; Luk. 3:1-18; Yoh. 1:19-28) 

1Ete indi Watti'u Ala᷊lu᷊assa su ola'u Mawu Yesus Kristus, Ana'u Ruata. 
2Watti'u Ala᷊lu᷊assa udde nanattakka ere suete niwoṛṛetti Nabi Yesaya, 
arendi, “ ‘Ete indi ralolo᷊ṛṛang-Ku,’ wisaran Duata; ‘I Ya'u nandolokki tou 
malliu ṛoro wuassi'o, tadea'u i tou mamu'a lala᷊n-Nu.’ 
3Pia taumata u'ali᷊ata su wadda'a, ‘Saddiaite lala᷊nnu Mawu rataṛṛa'e manga 
lala᷊nna apan amatan-Ne.’ ” 
4Ere lai uawoṛṛetta udde, aroddi lai Yohanes nirumanta su wadda'a. I tou 
mannaṛṛani taumata wuṛṛu mammasingkattu watti'a wuassu Ruata. 
“Awalu᷊te i yamiu wuassu manga rosanu, wuṛṛu ṛinone saṛṛanianna, tadea'u 
Ruata mangampungnga si yamiu,” aroddi unni Yohanes. 
5Anambon taumata wuassu wanuan Yudea wuṛṛu soan Yerusalem matudda 
maddaringikka si Yohanes. I mangitou nanga'u manga rosa mangitou, see i 
Yohanes nanaṛṛanite si mangitou su Salu᷊kku Yordan. 
6I Yohanes ualuṛṛen laubba wuassu wambulu᷊n unta. Papeṛṛenne wuassu 
pisim binatangnga, wuṛṛu wiakke alu᷊mbati'a wuṛṛu pula᷊n ahuranganna. 
7I tou namasingkattu watti'a indi, “Ṛaddoi wuassia'u sarun dumanta 
taumata apan maggewala᷊nna wuassia'u. Umaruutta mamu'a tali᷊n sapatu-Ne 
lai ya'u tawe su ṛinone. 
8I Ya'u mannaṛṛani si yamiu ringannu ua'e, arawe i Tou sarun mannaṛṛani 
si yamiu ringannu Ghaṛṛahon Ruata.” 

I Yohanes nanaṛṛani Mawu Yesus 
(Mat. 3:13-17; Luk. 3:21-22) 

9Su tempo udde Mawu Yesus nirumanta wuassu Nazaret su wageangngu 
leta'u Galilea, wuṛṛu i Yohanes nanaṛṛani si Tou su Salu᷊kku Yordan. 

10Aroddi Mawu Yesus nilumapputta wuassu salu᷊kka udde, i Tou naasilo 
langitta nawu'a wuṛṛu Ghaṛṛahon Ruata naali᷊hida ere manu'a merpati 
inumonto'a si Tou. 
11Wua'udde niaringikka tingikku Ruata nabbisara, “Ete I'o Ana-U apan 
arangnguang-Ku. I'o ma'alu᷊assa naung-Ku.” 

Mawu Yesus niwono'annu Setanna 
(Mat. 4:1-11; Luk. 4:1-13) 

12Wua'udde Ghaṛṛahon Ruata lapiddu nangapiddu Mawu Yesus su wadda'a. 
13Appattu pulo᷊ su allone i Tou isudde, wabono'annu Setanna. Manga 
winatangnga matengnga, isudde lai su sampunna ringanni Tou, wuṛṛu 
manga mala'ekatta sidutu lai mangngimbe si Tou. 

Mawu Yesus namago sire appata samakka 
(Mat. 4:12-22; Luk. 4:14-15, 5:1-11) 

14Napawe i Yohanes niṛṛuumante, Mawu Yesus inaite su Galilea, wuṛṛu 
namasingkattu Watti'u Ala᷊lu᷊assa wuassu Ruata poiaroddi. 
15Wisara-Ne, “Tempone nia'omante Ruata mamarenta. Awalu᷊te wuassu 
manga rosanu, wuṛṛu pangimante Watti'u Ala᷊lu᷊assa wuassu Ruata!” 
16Su tempo Mawu Yesus u'amatta su winggin Danon Galilea, i Tou naasilo 
ruang katou samakka, eteudde i Simon wuṛṛu tuarine i Andreas. Itarua 
tantala᷊nna mannoma inassa su rano. 
17Mawu Yesus nabbisara si mangitou, “Tantalongke si Ya'u. I Ya'u sarun 
mangaṛṛa'a si yamiu mannoma taumata.” 
18Itarua lapiddu nanantangngu soma mangitou see tinumantalongke Mawu 
Yesus. 
19Mawu Yesus lapiddu inumamatta, see naasilote lai rua sangkatuṛṛangnga 
apan baine eteudde i Yakobus wuṛṛu i Yohanes, ala᷊ṛṛana'i Zebedeus. I 
mangitou sulalu᷊mmu saalanna, wuṛṛu tantala᷊nna mannapia soma. 

20Mawu Yesus lapiddu namago sitarua. Ne itarua nanantangken iamangngi 
mangitou sulalu᷊mmu saalanna ringannu manga taumatan sewa mangitou. 
See itarua inaite tinumantalongnga Mawu Yesus. 

Taumata apan niasuttannu ghaṛṛaho lal᷊eo 
(Luk. 4:31-37) 

21Mawu Yesus wuṛṛu manga mallala᷊ṛṛenggen-Ne na'omate su soa 
Kapernaum. Su allon Sabatta manansunna, Mawu Yesus sinumutta su 
wale᷊m pattataṛṛamawuanna wuṛṛu nanattakke mangngaṛṛa'a. 
22Manga taumata apan uararingikka si Tou mangke naherangnga su ola'u 
ereapa i Tou mangngaṛṛa'a. Ana waugu, i Tou mangngaṛṛa'a ringannu 
saṛṛaungnga, tawe ere pangangaṛṛa'u hurun agama. 
23Su tempo udde sangkatou apan niasuttannu ghaṛṛaho lale᷊o sinumutta 
sulalu᷊mmu wale᷊m pattataṛṛamawuanna wuṛṛu u'ui. 
24“Ei Yesus, taumata Nazaret, I'o maapulu ma'ola'a apa ringanni i yami? I'o 
rumanta mamate si yami? I ya'u masingkatta isai I'o: Ete I'o ralolo᷊ṛṛanna 
apan na'ukkassa wuassu Ruata!” 
25“Paala᷊nnaba!” Mawu Yesus nandona ghaṛṛaho udde, “Sabbangke wuassu 
taumata indi!” 
26Ne ghaṛṛaho lale᷊o udde nangio'u taumata udde maikka-ikkatta, wua'udde 
sinumabangnga wuassu taumata udde lapiddu u'ui. 
27Anambon taumata mangke naherangnga, na'oman sara i mangitou 
nabbisara sangkatou ringannu sangkatou, “Wah apa indi? Sambau ala᷊ṛṛa'a 
apan wakku! Ringannu saṛṛaungnga wuṛṛu taṛṛino i Tou namarenta manga 
ghaṛṛaho lale᷊o udde sinumabangnga, wuṛṛu i mangitou tinumuṛṛutta si 
Tou!” 
28Ne watti'a su ola'u Mawu Yesus tinumelengke ringannu mali᷊hakka su 
ahewallu wageangngu leta'u Galilea. 

Mawu Yesus napaapian taumata manambo 
(Mat. 8:14-17; Luk. 4:38-41) 

29Mawu Yesus wuṛṛu manga mallala᷊ṛṛenggen-Ne nanantangken bale᷊m 
pattataṛṛamawuanna udde, wuṛṛu inaite su wale᷊n Simon wuṛṛu i Andreas. I 
Yakobus wuṛṛu i Yohanes inai lai su sampunna ringanni mangitou. 
30La'iananni Simon marada'a sali᷊ubba su tampa atatiila᷊nne. Nariaddi su 
tempo Mawu Yesus wuṛṛu manga mallala᷊ṛṛenggen-Ne sinumutta su wale᷊ 
udde, Mawu Yesus niwalo᷊annu olangnge udde. 
31Ne Mawu Yesus nattudan la'iananni Simon, wuṛṛu namita limane, see 
nantulu᷊ngngi tou niapawangunna. Sali᷊ubbe nawuli᷊ wuṛṛu i tou lapiddu 
nangimbe si mangitou. 
32Su wawallone, napawe matannallo nattupe, manga taumata nangapidde 
ringannu Mawu Yesus anambon taumata marada'a wuṛṛu taumata apan 
niasuttannu ghaṛṛaho lale᷊o. 
33Anambon lalo᷊ṛṛon soa udde uaṛṛimpulunna su passalangannu wale᷊ udde. 
34See Mawu Yesus napaapiaten anambon taumata apan uatataṛṛangnga 
ala᷊wo'u hatin rada'a, wuṛṛu nallimbuakke lai manga ghaṛṛaho lale᷊o. I Tou 
tawe nangagillu tempone su manga ghaṛṛaho lale᷊o udde mabbisara, ana 
waugu i mangitou masingkatte isai i Tou udde. 

Mawu Yesus nannase su Galilea 
(Luk. 4:42-44) 

35Rua'allone, su tempo ta'e maṛṛanggapa atonna, Mawu Yesus nabangunte 
see nanantangken bale᷊. I Tou inaite su tampa apan mala᷊nnaba su liuddu 
soa, wuṛṛu inumali᷊omante poiaroddi. 
36Arawe i Simon wuṛṛu manga ringanne inai nadea'a si Tou. 
37Wuṛṛu napawe i mangitou naasombate si Tou, i mangitou nabbisara, 
“Manambo taumata maddea'a Iamangnga.” 
38Arawe Mawu Yesus sinumimbakka, “Wette i ite manassukku amatanni ite 
su manga soa waine apan maranine isindi. I Ya'u sarun mannase lai 
poiaroddi, ana waugu eteudde pandumanne i Ya'u nirumanta isindi.” 

39Ana waugu udde Mawu Yesus inaite su ala᷊wo'u tampa su ahewallu Galilea, 
wuṛṛu mannase su manga wale᷊m pattataṛṛamawuanna, see mallimbuakka 
manga ghaṛṛaho lale᷊o. 

Mawu Yesus napaapian sangkatou pia radangnge paro apan ma'arantinna 
(Mat. 8:1-4; Luk. 5:12-16) 

40Sangkatou apan pia radangnge paro apan ma'arantinna nirumanta 
ringannu Mawu Yesus. Taumata udde inumali᷊ntuda, wuṛṛu nabbisara, 
“Amungkangngu Iamangnga maapulu, Iamangnga wotongnge mangapia si 
ya'u.” 
41Mawu Yesus inumakkannu taumata udde. Nariaddi i Tou namita taumata 
udde lapiddu wisara-Ne, “I Ya'u maapulu, apiate!” 
42Orassa udde lai radangnge nawuli᷊ wuṛṛu i tou napiate. 
43See Mawu Yesus nandolokki tou napule᷊ ringannu tanata indi, 
44“Naunge, arie mabatti'a sisai-sai, arawe roote ringannu imam wuṛṛu 
padorongnga si tou manantunna manungku i'o napiate. See matataṛṛino su 
inapiannu wuassu radangngu udde, pangapidden sasamba tumuṛṛuttu ere 
suete niparenta Musa, maola'a sambau pananaunganna su manga taumata 
manungku i'o atonna-tonna napiate.” 
45Arawe taumata udde inaite, wuṛṛu mangke tawe illolo᷊ne mabatti'u 
inolaanna udde su ala᷊wo'u tampa, na'oman sara Mawu Yesus tate naasutta 
su soa ringannu malu᷊assa. I Tou tumba'u uatana'a su liuddu soa su tampa 
apan mala᷊nnaba. Arawe taumata sidutu lai rudanta ringanni Tou wuassu 
ala᷊wo'u tampa. 

Markus 2 

Mawu Yesus napaapian sangkatou lome 
(Mat. 9:1-8; Luk. 5:17-26) 

1Manga pira allo wua'udde, Mawu Yesus nabelengke su Kapernaum. Ne 
tinumelengke watti'a manungku i Tou tantala᷊nna su wale᷊. 

2See manambo taumata nirumanta. I mangitou uaṛṛimpulunna poiaroddi 
na'oman sara niasueannu tampa. Su ngara taumata mangke lai uasaseppe'a. 
See Mawu Yesus namasingkattu watti'a wuassu Ruata si mangitou. 
3Tantala᷊nna i Tou mabbisara, pia sire appatta uapasanna sangkatou lome 
apan ia'apidda ringannu Mawu Yesus. 
4Arawe ana waugu taumata tumanite manambo, i mangitou tate naaundani 
Mawu Yesus. Nariaddi i mangitou nalla'ete atuppa su lantakku Mawu Yesus. 
Wua'udde i mangitou nangulu᷊kku taumata udde sara wilanne. 
5Su tempo Mawu Yesus naasilo tumanitem bahewa pangangimanne, i Tou 
nabbisara taumata lome udde, “Ana'u, manga rosanu suete niampunganna.” 
6Manga pira hurun agama apan ua'ianna isudde, mannattakke uaaiwalo᷊ 
sulalu᷊mmu naungnga, 
7“Waṛṛani atonna taumata indi mabbisara aroddi! I tou mangngadio'a 
Ruata. Isai wotongnge mangampungnga rosa, wali᷊newe tumba'u Ruata 
sassane?” 
8Su tempo udde lai Mawu Yesus naasingkatta ṛingiṛṛanni mangitou. See i 
Tou nabbisara, “Anio i yamiu ma'iwalo sulalu᷊mmu naungngu? 
9Suapa malluasanne: mabbisara, ‘Rosanu suete niampunganna’, ara'e 
mabbisara, ‘Pabbangunte, lappute wilannu wuṛṛu amatte’? 
10Arawe orassa indi i Ya'u sarun mapaali᷊atta'a si yamiu, manungku su 
wowon dunia indi Ana'u Taumata pia taṛṛino mangampungnga rosa.” See 
Mawu Yesus nabbisara taumata lome udde, 
11“Pabbangunte, lappute wilannu wuṛṛu apule᷊te!” 
12I tou nabangunna wuṛṛu mali᷊ha-li᷊hakka nanganu wilanne see 
sinumabangnga aellehanni mangitou sarangkanambone. Manga taumata 
udde naherangnga see nadalote Ruata. Unni mangitou, “Taambe saran 
paassa i ite naasilo arariadianna ereindi!” 

Mawu Yesus namago si Lewi 
(Mat. 9:9-13; Luk. 5:27-32) 

13Mawu Yesus nabelengnga apia su winggin Danon Galilea. Manambo 
taumata nirumanta ringanni Tou, ne i Tou nangaṛṛa'e si mangitou. 
14Tantala᷊nna Mawu Yesus u'aamatta isudde, i Tou naasilo sangkatou 
madarorongnga wose aranne i Lewi ana'i Alfeus, tantala᷊nna ua'ianna su 
wale᷊m pammanaranne. “Tantalongke si Ya'u,” unnu Mawu Yesus si tou. Ne 
i Lewi dirumarisikka wuṛṛu tinumantalongke Mawu Yesus. 
15Su tempo Mawu Yesus tantala᷊nna u'anna su wale᷊n Lewi, nirumantate 
manambo manga madarorongnga wose wuṛṛu manga taumata apan su 
aellegu awada'alla taumata lale᷊o, u'anna su sampunna ringannu Mawu 
Yesus wuṛṛu mallala᷊ṛṛenggen-Ne. Ana waugu manambo su wallatti 
mangitou uatantalongnga Mawu Yesus. 
16Sire pira hurun agama wuassu wallattu taumatan Farisi naasilo Mawu 
Yesus u'anna su sampunna ringannu manga madarorongnga wose wuṛṛu 
manga taumata lale᷊o. Nariaddi i mangitou na'iwalo᷊ su mallala᷊ṛṛenggennu 
Mawu Yesus, “Anio hurunu u'anna su sampunna ringannu madarorongnga 
wose wuṛṛu manga taumata apan lale᷊o udde?” 
17Mawu Yesus naaringikka aiwalo᷊ mangitou udde, see sinumimbakka, 
“Taumata apan tawe marada'a tawe mappandumma doktere, tumba'u 
taumata marada'a. I Ya'u nirumanta tawe mamago taumata apan 
uapendamma ririne mapiate, arawe taumata apan aellehanna arale᷊oanne.” 

Pattatatiakka su ola'u puasa 
(Mat. 9:14-17; Luk. 5:33-39) 

18Su sambau tempo, mallala᷊ṛṛenggenni Yohanes Mananaṛṛani wuṛṛu manga 
taumatan Farisi tantala᷊nna mappuasa. See pia taumata nirumanta ringannu 
Mawu Yesus wuṛṛu naiwalo᷊, “Anio mallala᷊ṛṛenggenni Yohanes wuṛṛu 
mallala᷊ṛṛenggennu taumatan Farisi mappuasa, arawe mallala᷊ṛṛenggennu 
Iamangnga tawe mappuasa?” 



2549 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

19Mawu Yesus sinumimbakka, “Su andeangngu awingnga, apa pia manga 
raho apan tawe umanna? Amungkangngu ma'aawingnga esakka ta'e su 
sampunna ringanni mangitou, ṛinone i mangitou umanna. 
20Arawe sarun dumanta tempone maa'awingnga esakka udde ala᷊panna wua 
dinganni mangitou, su tempo udde i mangitou tate umanna. 
21Tawe taumata mandappela laubba tabbe ringannu piṛṛissa wakku. Ana 
waugu piṛṛissa rarapella udde maarinsutta wuṛṛu manggesa'a laubba udde, 
na'oman sara hesangnge maola'a nangillembong kahewalle. 
22Aroddi lai tawe taumata mallali᷊nnu anggore wakku sulalu᷊mmu pato'a pisi 
tabbe. Ana waugu anggore wakku udde sarun mamesangnga pato'a udde. 
Panginsueanne itarua mangke maramme abbi. Anggore wakku ṛinone 
ilali᷊nna sulalu᷊mmu patoa'a wakku lai!” 

Aiwal᷊o su ola'u allon Sabatta 
(Mat. 12:1-8; Luk. 6:1-5) 

23Su sambau allon Sabatta, su tempo Mawu Yesus sinumabbi su sambau 
waillu gandumma, mallala᷊ṛṛenggen-Ne nanattakke mangngitingnga 
gandumma. 
24See manga taumatan Farisi naiwalo᷊ Mawu Yesus, “Anio manga 
mallala᷊ṛṛenggennu lullawangnga titan agamang kite, ringannu ma'ola'a 
apan isassingadda su allon Sabatta?” 
25-26Mawu Yesus sinumimbakka, “I yamiu taambe naawasa saran paassa apa 
apan niola'i Daud, su tempo i Abyatar mammanara naola'a imam bahewa. 
Su tempo i Daud wuṛṛu manga taumatane malu᷊nussa, wuṛṛu tawe anna, i 
tou sinumutta su Wale᷊ Mawu, wuṛṛu inumanna roti apan suete niola'a 
sasamba su Ruata. Wuṛṛu roti udde nianggilla lai su manga taumatane. 
Sumbali᷊ tumuṛṛuttu atorannu agamang kite, tumba'u manga imam 
botongnge umanna roti udde.” 
27See Mawu Yesus nabbisara apia, “Allon Sabatta niola'a hunan taumata; 
wali᷊ne taumata hunan allon Sabatta. 

28Nariaddi Ana'u Taumata pia taṛṛino, see lai uataṛṛino allon Sabatta.” 

Markus 3 

Taumata apan limane lome samba'a 
(Mat. 12:9-14; Luk. 6:6-11) 

1Mawu Yesus nabelengke apia su wale᷊m pattataṛṛamawuanna. Isudde pia 
sangkatou taumata limane lome samba'a. 
2Isudde lai pia taumata apan maddea'a pasasala᷊ Mawu Yesus, tadea'u 
wotongnge mangalaen Tou. Nariaddi i mangitou sidutu ua'ellega si Tou, apa 
I tou mapaapian taumata su allon Sabatta. 
3Mawu Yesus nabbisara su taumata apan limane lome samba'a udde, “Wette 
darisikke isindi, su saruanne.” 
4See i Tou naiwalo᷊ manga taumata isudde, “Tumuṛṛuttu agama, i ite 
wotongnge mammanara su allon Sabatta? Ma'ola'a apapia ara'e ma'ola'a 
ala᷊le᷊o? Manala᷊matta taumata ara'e mamate?” I mangitou mala᷊nnaba. 
5Ringannu nasa'u Mawu Yesus na'ellega taumata apan uapali᷊wutta si Tou, 
arawe i Tou nasusa lai, ana waugu i mangitou tumanite maattikka puane. 
See i Tou nabbisara taumata udde, “Ulu᷊ṛṛa'e limanu.” Taumata udde 
nangulu᷊kken limane see limane udde napiate. 
6Ne manga taumatan Farisi nanantangken wale᷊m pattataṛṛamawuanna 
udde see mali᷊ha-li᷊hakka na'ire ringannu sire pira taumatan Herodes, 
pandumanne mamate Mawu Yesus. 

Taumata manambo su winggin rano 

7Mawu Yesus wuṛṛu mallala᷊ṛṛenggen-Ne inaite nabelengnga wuassu Ranon 
Galilea. Ne manambo atonna taumata wuassu Galilea inai mallaṛṛenggenna 
Mawu Yesus. Manambo lai nirumanta wuassu Yudea, 
8wuassu Yerusalem, wuassu wageangngu leta'u Idumea, wuṛṛu wuassu 
wageangngu leta'a samba'an ra'i Salu᷊kku Yordan, wuṛṛu wuassu manga soa 
su Tirus wuṛṛu Sidon. I mangitou sarangkanambone nirumanta ringannu 

Mawu Yesus, ana waugu i mangitou naaringikka manga inolaanna apan 
suete niola'u Mawu Yesus. 
9Manga taumata udde tumanite manambo, na'oman sara Mawu Yesus 
nandolokku manga mallala᷊ṛṛenggen-Ne niapasaddia saalanna sa'ean-Ne, 
ana waugu aṛṛengenne i Tou iasesse'u taumata nambo udde. 
10I Tou napaapian taumata nambo, na'oman sara manga taumata marada'a 
uasasesse'a maddea'a tadea'u maa'agassa si Tou. 
11Wuṛṛu manga taumata apan niasuttannu ghaṛṛaho lale᷊o, napawe maasilo 
si Tou lapiddu niumali᷊ntudda su saruanni Tou wuṛṛu niumui, “Ete I'o Ana'u 
Ruata!” 
12Arawe Mawu Yesus mangke manningaddu ghaṛṛaho lale᷊o udde 
mamasingkatta isai i Tou. 

Mawu Yesus namile sire mapul᷊o dua mallal᷊aṛṛenggen-Ne 
(Mat. 10:1-4; Luk. 6:12-16) 

13Wua'udde Mawu Yesus sinumaate su sambau wuidda, wuṛṛu namagote 
manga taumata apan pappanduman-Ne. Manga taumata udde nirumanta, 
14see i Tou namilete wuassu wallatti mangitou sire mapulo᷊ dua su atoune. 
Wisara-Ne, “I Ya'u mamile si yamiu, tadea'u i yamiu maṛṛundinganna si 
Ya'u, tadea'u I Ya'u mandolokki yamiu mamasingkattu Watti'u Ala᷊lu᷊assa 
wuassu Ruata, 
15wuṛṛu i yamiu sarun maasomba taṛṛino ipallimbuakka manga ghaṛṛaho 
lale᷊o.” 
16Ete indi arannu sire mapulo᷊ dua taumata udde: i Simon (apan isassago lai 
Petrus), 
17i Yakobus wuṛṛu i Yohanes tuṛṛangnge, eteudde ala᷊ṛṛana'i i Zebedeus (i 
mangitou indi inonggola᷊nnu aranna Boanerges atappasanne “ana'u rallu'a”), 
18i Andreas, i Filipus, i Bartolomeus, i Matius, i Tomas, i Yakobus ana'i 
Alfeus, i Tadeus, i Simon Patriot, 

19wuṛṛu i Yudas Iskariot apan nandale᷊o Mawu Yesus. 
Mawu Yesus wuṛṛu i Beelzebul 
(Mat. 12:22-32; Luk. 11:14-23, 12:10) 

20Wua'udde Mawu Yesus napule᷊te su wale᷊. Arawe taumata nambo 
nirumanta lai na'ammulla, na'oman sara Mawu Yesus wuṛṛu 
mallala᷊ṛṛenggen-Ne tawe naa'anna. 
21Manga taumata udde nabbisara, “I Tou nabewate!” Wuṛṛu napawe manga 
tuṛṛang-Nge naaringikka olangnge udde, i mangitou nirumanta nangala᷊ppa 
si Tou. 
22Manga hurun agama apan nirumanta wuassu Yerusalem nabbisara, “I Tou 
niasuttannu Beelzebul! Tembonannu manga ghaṛṛaho lale᷊o apan 
mangngagillu taṛṛino si Tou ipallimbuakka ghaṛṛaho lale᷊o.” 
23Ne Mawu Yesus namago taumata nambo udde, wuṛṛu nabbati'a si 
mangitou manga pira sasumandingnga. “Ereapa wotongnge ghaṛṛaho lale᷊o 
mallimbuakka ghaṛṛaho lale᷊o,” unnu Mawu Yesus. 
24“Amungkangngu sambau araratuanna mapesangnga sulalu᷊mmu pirang 
kawageanganna apan uasaseetta, araratuanna udde tawe maataṛṛangnga 
mala᷊nnu. 
25Wuṛṛu amungkangngu sulalu᷊mmu lalo᷊ṛṛon bale᷊, tawe paddarame wuṛṛu 
manga lalo᷊ṛṛone uasaseetta, lalo᷊ṛṛon bale᷊ udde sarun massongkakka. 
26Amungkangngu sulalu᷊mmu araratuannu Setanna pia passaseetta wuṛṛu 
pabbawawulo᷊, araratuanna udde tawe mala᷊nnu wuṛṛu sarun mali᷊hakka 
mawuli᷊. 
27Tawe saran sangkatou wotongnge maasutta sulalu᷊mmu wale᷊n sangkatou 
taumata matohassa wuṛṛu mangaṛṛo darotongnge amungkangngu i tou tawe 
malliu ṛoro maṛṛapussa taumata matohassa udde. Wua'udde i tou 
wotongngete mangaṛṛo darotongnge. 
28Asingkatewe! Amungkangngu taumata ma'ola'a rosa wuṛṛu mangngadio'a, 
i tou wotongnge aampunganna. 

29Arawe amungkangngu i tou mangngadio'a Ghaṛṛahon Ruata, i tou tawe 
aampunganna! Ana waugu mangngadio'a udde rosa ma'oman sara mala᷊nnu-
la᷊nnu.”  

(30Mawu Yesus nabbisara aroddi ana waugu pia taumata mabbisara 
manungku Mawu Yesus niasuttannu ghaṛṛaho lale᷊o.) 

Inangnga wuṛṛu manga tuṛṛangngu Mawu Yesus 
(Mat. 12:46-50; Luk. 8:19-21) 

31Wua'udde inangnga wuṛṛu manga tuṛṛangngu Mawu Yesus nirumantate. I 
mangitou uaraṛṛaddo su liudde wuṛṛu nandolokku taumata iapawago Mawu 
Yesus. 
32Su tempo udde manambo taumata tantala᷊nna ua'ianna uapali᷊wutta Mawu 
Yesus. I mangitou nabbisara si Tou, “Iamangnga, inangngu wuṛṛu manga 
tuṛṛangngi Iamangnga wowa su liudde. I mangitou maddea'a Iamangnga.” 
33Mawu Yesus sinumimbakka, “Isai inang-Ku? Isai manga tuṛṛang-Ku?” 
34Wua'udde i Tou nanaile manga taumata apan ua'ianna uapali᷊wutta si Tou 
see nabbisara, “Ete indi inang-Ku wuṛṛu manga tuṛṛang-Ku! 
35Taumata apan tuttuṛṛutta apulun Ruata, ete i tou tuṛṛang-Ku esakka, 
tuṛṛang-Ku wawine, wuṛṛu inang-Ku.” 

Markus 4 

Sasumandingngu sangkatou mangangasi'a 
(Mat. 13:1-9; Luk. 8:4-8) 

1Mawu Yesus mangngaṛṛa'a lai su winggin Ranon Galilea. Manambo atonna 
taumata uapali᷊wutta si Tou. Ana waugu udde i tou inaite inuma'ianna 
sulalu᷊mmu saalanna apan uala᷊llatto, wuṛṛu taumata nambo uarisikka su 
winggin dano. 
2See Mawu Yesus nangaṛṛa'u ala᷊wo'u inolaanna apan mapia si mangitou 
ringannu sasumandingnga. Ereindi i Tou mangngaṛṛa'a si mangitou. 
3“Paddaringikka! Pia sangkatou mabbawailla inai mangasi'u wualanna. 

4Su tempo i tou mangngasi'a, pia bualanna nanawo su lala᷊nna. See manu'a 
nirumanta wuṛṛu inumanna wualanna udde na'oman sara nasue. 
5Pia lai nanawo su tampa mawatu apan letangnge adio'a, manga wualanna 
udde lapiddu tinumuwo ana waugu letangnge adio'a, 
6arawe su tempo matannallo matanggakka, manga tatuwone udde 
mannattakke tuttolangnga wua'udde naṛṛangu wuṛṛu nate ana waugu 
ṛamunne tawe nusippa mala᷊lu᷊mma. 
7Pia lai bualanna apan nanawo su tangngan ahuranganna ṛoaanna. 
Ahuranganna ṛoaanna udde tinumuwo wuṛṛu namuli᷊ssa tatuwon bualanna 
udde na'oman sara tawe nabbua. 
8Arawe pia lai bualanna apan nanawo su leta'a masuwukka. Wualanna udde 
tinumuwo, see nahewalle wuṛṛu nabbua, pia tallum pulo᷊, pia annummu 
pulo᷊, wuṛṛu pia lai paaṛṛasutta su wageangnge.” 
9Napawe suete nabbati'u sasumandingnga udde, Mawu Yesus nabbisara, 
“Isai pia tali᷊nga, paddaringikka!” 

Anio Mawu Yesus mappaattu sasumandingnga 
(Mat. 13:10-17; Luk. 8:9-10) 

10Su tempo Mawu Yesus sassane, manga taumata apan suete naaringikka 
ala᷊ṛṛang-Nge nirumanta ringanni Tou su sampunna ringannu sire mapulo᷊ 
dua mallala᷊ṛṛenggen-Ne. I mangitou madorongnga si Tou manala᷊'an 
atappasannu sasumandingnga udde. 
11Ne Mawu Yesus nabbisarate si mangitou, “I yamiu suete nionggola᷊nnu 
ala᷊matta maasingkatta adappingnga su ola'u ereapa Ruata mamarenta. 
Arawe manga taumata su liudde aaṛṛaannu sasumandingnga, 
12tadea'u ‘I mangitou sidutu maatutukka arawe wagga apa apan sarun 
mariaddi, i mangitou sidutu maddaringikka arawe tawe maasunna, 
olangnge indi mariaddi tadea'u i mangitou tawe maasilo wuṛṛu tawe 
maasunna wuṛṛu arie i mangitou rumanta ringannu Ruata wuṛṛu Ruata 
mangampungnga si mangitou.’ ” 

Mawu Yesus manal᷊a'an sasumandingngu sangkatou mangangasi'a 
(Mat. 13:18-23; Luk. 8:11-15) 

13Wua'udde Mawu Yesus nabbisarate si mangitou, “Amungkangngu yamiu 
tawe maasunna sasumandingnga udde, ereapa i yamiu wotongnge 
maasunna sasumandingnga waine? 
14Mangangasi'a udde sangkatou taumata apan mannali᷊awukku watti'a 
wuassu Ruata. 
15Wualanna apan nanawo su lala᷊nna, iassumandingnga su taumata apan 
uararingikka watti'a su ola'u ereapa Ruata mamarenta. Aroddi naaringikka, 
Setanna nirumanta wuṛṛu nanganu wualanna apan suete niasi'a sulalu᷊mmu 
naungngi mangitou. 
16Wualanna apan nanawo su leta'a mawatu, iassumandingnga su taumata 
apan uararingikka watti'a udde, wuṛṛu ringannu mali᷊hakka nanengkamma 
ringannu naungnga malu᷊assa. 
17Arawe watti'a udde tawe nakkamutta sulalu᷊mmu naungngi mangitou, 
na'oman sara tawe nataṛṛangnga mala᷊nnu. Aroddi i mangitou 
natataṛṛangnga asasusa ara'e pandala᷊le᷊o ana waugu watti'a udde, lapiddu i 
mangitou nassinaaddu Ruata. 
18Wualanna apan nanawo su tangngan ahuranganna ṛoaanna, 
iassumandingnga su taumata apan uararingikka watti'a udde, 
19arawe sussinggawangngu pabbiaṛṛanni mangitou wuṛṛu maapulu 
mabbiakka lembo nasuungnga. Apulum padarunia sinumuttate sulalu᷊mmu 
naungngi mangitou. Wua'udde watti'u Ruata nawuli᷊ wuassu lalu᷊mmu 
naungngi mangitou, na'oman sara tawe nabbua. 
20Wuṛṛu wualanna apan nanawo su leta'a masuwukka udde 
iassumandingnga su taumata apan naddaringikka watti'a udde wuṛṛu 
nanengkamma, i mangitou nabbua manambo, pia tallum pulo᷊, pia 
annummu pulo᷊, pia lai paaṛṛasutta su wageangnge wuane.” 

Sol᷊o apan niluuwannu wensada 
(Luk. 8:16-18) 

21Wua'udde Mawu Yesus nabbisara apia, “Apa piate taumata nande'omma 
solo᷊ see niluuwannu wensada, ara'e nangadon solo᷊ udde su alu᷊ngngu 
lallowanganna? Apa i tou tawe nangelen solo᷊ udde su aeleanne? 
22Tawe apa uawuni apan tawe asiloanna; wuṛṛu tawe apa ia'adappingnga 
apan tawe asingkatanna. 
23Ana waugu udde, amungkangngu pia tali᷊nga paddaringikka!” 
24See Mawu Yesus nabbisara apia, “Panutukka apa apan radaringiṛṛanni 
yamiu indi! Uuṛṛanna apan ipaatti yamiu su taumata waine sarun ipaattu 
Ruata lai si yamiu – wuṛṛu ewe'e lembon anamboanne lai. 
25Ana waugu taumata apan uatahuante, sarun onggola᷊nu anamboanne lai; 
arawe taumata apan tawe tatahuananne, adio'a apan ta'e si tou sarun 
anuanna lai.” 

Sasumandingngu wualanna apan tinumuwo 

26Mawu Yesus nanassukku wisara-Ne apia, “Napawe Ruata mamarenta ere 
sangkatou Ratu, olangnge wotongnge isumandingnga ere sangkatou apan 
mangngasi'a su wawaila᷊nne. 
27Ṛabbine i tou mattiilla; napawe allote i tou mabangunna, wuṛṛu 
tantala᷊nna udde manga wualanna mangkatuwone na'oman sara 
matanggakke. Arawe ereapa olangnge manga wualanna udde tinumuwo 
wuṛṛu matanggakke, taumata udde wagga. 
28Ete leta'a udde apan nangagillu wuane sassane; paarorone raene, 
wua'udde wungane, ana see wuane. 
29Wuṛṛu amungkangngu gandumma udde nala᷊hate, taumata udde 
manattakke mangitingnga, ana waugu tempotem pangangitingnga.” 

Sasumandingngu watun sawi 
(Mat. 13:31-32, 34; Luk. 13:18-19) 

30“Napawe Ruata mamarenta, ringannu apa i ite botongnge 
manumandingnga?” aiwalo᷊ Mawu Yesus. “Tula᷊da apa apan wotongnge 
ipaatti ite ipanala᷊'a? 
31Napawe Ruata mamarenta, olangnge ere sasumandingnga indi: Sambau 
watun sawi nianun sangkatou taumata see sinuanna su leta'a. Watun sawi 
eteudde watu apan adio'anne su runia. 
32Arawe amungkangngu tinumuwote, i tou maola'a ahewala᷊nne su wallattu 
manga sinuananna. Manga rannane manambona'oman sara manga manu'a 
rudanta, wuṛṛu ma'ola'a sala᷊kka su alu᷊ngnge.” 
33Aroddi Mawu Yesus mangngaṛṛa'a taumata ringannu mappaattu 
sasumandingnga ereudde, tadea'u i mangitou wotongnge maasunna. 
34Mawu Yesus sidutu mappaattu sasumandingnga amungkangngu i Tou 
mangaṛṛa'a manga taumata udde. Arawe amungkangngu i Tou sassane 
ringannu mallala᷊ṛṛenggen-Ne, i Tou mannala᷊'an sarangkanambone si 
mangitou. 

Mawu Yesus napaal᷊enakku tandi'a 
(Mat. 8:23-27; Luk. 8:22-25) 

35Su allo wawallo udde lai, Mawu Yesus nabbisara su mallala᷊ṛṛenggen-Ne, 
“Wette i ite massenggote su samba'an dano.” 
36Ne Mawu Yesus sinuma'ete su saalanna, wuṛṛu mallala᷊ṛṛenggen-Ne 
nanantangken taumata nambo su winggin dano, see sinuma'ete su saalanna 
su sambau. Pia lai manga saalanna waine isudde. Wua'udde Mawu Yesus 
wuṛṛu mallala᷊ṛṛenggen-Ne nassenggotte. 
37Tawe nala᷊nnu wua'udde nattandi'e. Lua'a mannattakke mangngema'u 
saalanna wuṛṛu naasuttate sulalu᷊mme na'oman sara saalanna udde maranite 
mapenen ua'e. 
38Su panganguli᷊nannu saalanna udde Mawu Yesus tantala᷊nna mattiilla 
uaillulu᷊nna su apepessa. Mallala᷊ṛṛenggen-Ne namu'o si Tou. I mangitou 

nabbisara, “Iamangnga Huru, apa Iamangnga tawe maṛṛingidda i ite 
masilakate?” 
39Mawu Yesus napu'ote see namulo᷊ anginna udde, wuṛṛu nabbisarate rano, 
“Paala᷊nnaba, ale᷊nakke!” Ne anginna nolo᷊te, wuṛṛu rano nale᷊nakke atonna. 
40See Mawu Yesus nabbisara su mallala᷊ṛṛenggen-Ne, “Anio i yamiu 
matta'utta? Anio i yamiu tawe mangngimanna si Ya'u?” 
41Ne i mangitou nata'utte wuṛṛu uawawisarate sangkatou ringannu waine, 
“Isai ṛinone taumata indi, na'oman sara anginna wuṛṛu lua'a mangke 
tuttuṛṛutta si Tou.” 

Markus 5 

Mawu Yesus napaapian taumata niasutannu ghaṛṛaho lal᷊eo 
(Mat. 8:28-34; Luk. 8:26-39) 

1Wua'udde Mawu Yesus wuṛṛu mallala᷊ṛṛenggen-Ne na'omate su samba'an 
Ranon Galilea, su wageangngu leta'u Gerasa. 
2Aroddi Mawu Yesus nilumintukka wuassu saalanna, i Tou nirantannu 
sangkatou esakka apan sinumabangnga wuassu manga loṛṛangngu 
lala᷊binganna. 
3Taumata udde tatahuanannu ghaṛṛaho lale᷊o wuṛṛu uatana'a su 
lala᷊binganna. I tou tate ia'iitta salaiwe ete ṛateanna. 
4Masokkate ledda wuṛṛu limane imantungnga, arawe manga ṛate udde 
wabbassutanne, wuṛṛu atta'a su leddane pappadianne. I tou matohassa 
atonna na'oman sara tawedu sangkatou wotongnge maataṛṛangnga si tou. 
5Allo ṛabbi i tou lullallele su lala᷊binganna wuṛṛu su manga wuidda, 
ringannu aintuli᷊ne wuṛṛu mallessa wadangnge ringannu watu. 
6Napawe ro'en marau i tou naasilote Mawu Yesus nirumanta, i tou 
tinumala᷊ngnga see nassubba su saruannu Mawu Yesus. 

7Ringannu tingikka apan ma'ikkatta i tou inumui, “Yesus, Ana'u Ruata Apan 
Atanggaṛṛanne! Sarun urannu i ya'u indi? Ringannu arannu Ruata i ya'u 
sumala᷊nde, arie panansara si ya'u!”  

(8Taumata udde nabbisara aroddi ana waugu Mawu Yesus nabbisara si tou, 
“Ghaṛṛaho lale᷊o, sabbangke wuassu taumata indi!”) 
9See Mawu Yesus naiwalo᷊ si tou, “Isai arannu?” Taumata udde 
sinumimbakka, “Arangku ‘i Legiun’ – ana waugu i yami indi tumanite 
manambo!” 
10Masokkate i tou madorongnga ringannu sussala᷊nde, tadea'u Mawu Yesus 
tawe mandolokku manga ghaṛṛaho lale᷊o udde massali᷊u wuassu wageangngu 
leta'a udde. 
11Maranin tampa udde pia bawi manambo apan tantala᷊nna maddea'a anna 
su sendekku wuidda. 
12Manga ghaṛṛaho lale᷊o udde sinumala᷊nde Mawu Yesus, “Roloṛṛa'e i yami 
sumutta su manga wawi udde.” 
13Mawu Yesus inumire. Nariaddi, manga ghaṛṛaho lale᷊o udde 
sinumabangke wuassu taumata udde see sinumuttate su manga wawi udde. 
Anambon ammula᷊nnu manga wawi udde tinumala᷊ngnga wuṛṛu tinumumpa 
wuassu rampissa watukku rano see nilumakkuba – wawi udde 
sarangkanambone, iraṛṛangngo ruaṛiwu anambone. 
14Manga mandariaga wawi udde tinumala᷊ngnga, wuṛṛu namasingkattu 
watti'a udde su soa wuṛṛu su ampungnga maranine. See manga taumata 
nampassabangnga ma'ellega apa apan suete nariaddi. 
15I mangitou nirumantate ringannu Mawu Yesus, see na'ellega taumata apan 
tanginna niasuttannu ghaṛṛaho lale᷊o udde, tantala᷊nna ua'ianna isudde. I tou 
suete napedetta, wuṛṛu ṛingiṛṛanne lai masemakke. Ne i mangitou 
sarangkanambone nata'utte. 

16Manga taumata apan suete naasilo sassane inolaanna su ola'u taumata 
wuṛṛu manga wawi udde, nabbati'e apa apan suete nariaddi. 
17See tumana'u wageangngu leta'a udde nadorongnga tadea'u Mawu Yesus 
manantangngu wageangngu leta'a udde. 
18Su tempo Mawu Yesus sinuma'ete su saalanna, taumata apan tanginna 
paparentannu ghaṛṛaho lale᷊o udde sinumala᷊nde Mawu Yesus, tadea'u i tou 
wotongnge tumantalongnga. 
19Arawe Mawu Yesus maddiri, wisara-Ne, “Apule᷊te wuṛṛu walo᷊a'e su manga 
tuṛṛangngu apa apan suete niola'u Mawu si'o wuṛṛu aroddi apiane i Tou 
si'o!” 
20Ne taumata udde napule᷊te wuṛṛu nanattakke mabatti'a su wageangngu 
leta'u Mapulo᷊ Soa su ereapa apan suete niola'u Mawu Yesus si tou. Anambon 
taumata naherangnga naaringikka watti'a udde. 

Ana'i Yairus – Wawine apan nangindingnga jubah Mawu Yesus 
(Mat. 9:18-26; Luk. 8:40-56) 

21Mawu Yesus nabelengke apia su samba'an rano. Su winggin rano udde, 
manambo taumata uaṛṛimpulunna uapali᷊wutta Mawu Yesus. 
22Nirumantate sangkatou aranne i Yairus. I Tou sangkatou piaṛṛa'u wale᷊m 
pattataṛṛamawuanna su soa udde. Napawe i tou naasilo Mawu Yesus, i tou 
inumali᷊ntuda su saruan-Ne, 
23wuṛṛu sinumala᷊nde, “Iamangnga, ana'u wawine'u marada'a masaddatta. 
Wotongnge Iamangnga rumanta mamita si tou, tadea'u i tou mapia wuṛṛu 
tawe mate!” 
24Ne Mawu Yesus inaite su sampunna ringanni Yairus. Manambo taumata 
uatantalongnga si Tou wuṛṛu mannesse'i Tou wuassu ala᷊wo'u tampa. 
25Su wallatti mangitou udde pia lai sangkatou wawine apan mapulo᷊te dua 
su tonnane marada'a a'amatannu ṛaṛṛa ara'e rada'u wawine. 

26Anambon darotongnge nasuete nipaatta pinamaekka manga doktere, 
arawe tawedu naapia si tou, ewe'e radangnge mangke a'atambanna 
awakkanne. 
27Wawine udde naaringikke manambo su ola'u Mawu Yesus. Ne su wallattu 
taumata nambo udde i tou nangundani Mawu Yesus wuassu liudde, 
28ana waugu i tou maṛṛingidda, “Sambali᷊ate i ya'u naaindingnga jubah-Ne, 
i ya'u sarun mapia!” 
29I tou nangindingnga jubah Mawu Yesus, wuṛṛu orassa udde lai radangnge 
nattaalla. I tou naapendamma manungku i tou napiate. 
30Su orassa udde lai Mawu Yesus naapendamma manungku pia auatanna 
apan nasabangnga wuassu wadang-Nge. Ne i Tou nanaile taumata nambo 
udde wuṛṛu naiwalo᷊, “Isai nangindingnga jubah-U?” 
31Manga mallala᷊ṛṛenggen-Ne nabbisara, “Iamangnga pa'ellega sassane 
aroddi anambone taumata apan uasasuṛṛuda. Wuṛṛu Iamangnga ta'e 
ma'iwalo᷊, isai nangindingnga Iamangnga?” 
32Arawe Mawu Yesus sidutu ma'ellega taumata uapali᷊wutta si Tou wuṛṛu 
maddea'a taumata apan nangindingnga si Tou. 
33Wawine udde masingkatte apa apan suete nariaddi su wadangnge, 
ringannu mangngindo wuṛṛu matta'utta i tou nassubba su saruannu Mawu 
Yesus wuṛṛu nanga'u ala᷊wo'u inolaanne. 
34See Mawu Yesus nabbisara wawine udde, “Ana'u, ana waugu i'o 
mangngimanna si Ya'u, i'o napiate! Roote ringannu asasala᷊matta. I'o napiate 
atonna!” 
35Tantala᷊nna Mawu Yesus ta'e mabbisara, manga pira ralolo᷊ṛṛanna 
nirumanta wuassu wale᷊n Yairus, “Ana'i Tuangnga maṛṛuala natete,” wisara 
mangitou si Yairus, “Ariete i Tuangnga mapaasusan Iamangnga Huru.” 
36Ringannu tawe naddaringikka apa apan iwabbisaran taumata nambo 
udde, Mawu Yesus nabbisara si Yairus, “Arie pa'ata'utta, pangimante!” 

37See Mawu Yesus inumamatta, arawe i Tou tawe namalan saran sangkatou 
tumantalongnga si Tou, tumba'u i Petrus see i Yakobus wuṛṛu i Yohanes 
sangkatuṛṛangnga. 
38Napawe i mangitou na'omate su wale᷊n Yairus, Mawu Yesus naasilo 
mangke uahahio, wuṛṛu naaringikka lalu᷊ai wuṛṛu lala᷊llu apan ma'ikkatta. 
39See Mawu Yesus sinumutta wuṛṛu nabbisara si mangitou, “Anio yamiu 
uahahio wuṛṛu lulluai? Ana'a udde tawe nate; i tou tumba'u mattiilla!” 
40I mangitou nilumage Mawu Yesus. Ne i Tou nandoloke mangitou nambo 
niapaasabangnga. See i Tou nangapidden inangnga iamangngu ana'a udde 
wuṛṛu sire tallu mallala᷊ṛṛenggen-Ne sinumutta sulalu᷊mmu wabbo'an ana'a 
udde. 
41Mawu Yesus namita limang kana'a udde see nabbisara si tou, “Talita 
kum,” atappasanne, “Ana'a wawine, i Ya'u mabbisara si'o: pabbangunte!” 
42Ana'a maṛṛuala udde mali᷊ha-li᷊hakka nabangunna wuṛṛu inumamatta. 
(Uukke mapulo᷊te dua su tonnane.) Anambon taumata apan naasilo 
arariadianna udde, mangke tinumiangnga! 
43Arawe Mawu Yesus mangke manningaddi mangitou mabatti'u olangnge 
udde sisai-sai. See i Tou nabbisara, “Onggole᷊ten anna ana'a udde.” 

Markus 6 

Mawu Yesus tawe tinarimmatta su Nazaret 
(Mat. 13:53-58; Luk. 4:16-30) 

1Wuassu tampa udde, Mawu Yesus napule᷊te su sampunna ringannu 
mallala᷊ṛṛenggen-Ne watukku ampungngi Tou. 
2Su allon Sabatta i Tou nanattakke mangngaṛṛa'a su wale᷊m 
pattataṛṛamawuanna. Manambo taumata isudde. Su tempo manga taumata 
udde naaringikka ala᷊ṛṛa'u Mawu Yesus, i mangitou mangke naherangnga. I 
mangitou nabbisara, “Wuassuapa taumata indi naasomba 

sarangkanambone udde? Apande ereapa indi si Tou? Ereapa i Tou 
wotongnge ma'ola'a ala᷊ṛṛindu'a? 
3Wali᷊newe i Tou indi ana'u waseng kalu, ana'i Maria, wuṛṛu tuṛṛangngi 
Yakobus, i Yoses, i Yudas wuṛṛu i Simon? Ore, manga tuṛṛang-Nge wawine 
lai udde uatana'a isindi.” Ana waugu udde i mangitou nanola᷊i Tou. 
4See Mawu Yesus nabbisara si mangitou, “Sangkatou nabi aaddatanna su 
ala᷊wo'u tampa, arawe su ampungnge sassane tawe addatanna, wuṛṛu su 
wallattu manga tuṛṛangnge wuṛṛu walahanne.” 
5Su tampa udde Mawu Yesus tawe napa'ola'a saran sambau ala᷊ṛṛindu'a, 
tumba'u napaapian sire pira taumata marada'a ringannu nangandangngu 
lima-Ne si mangitou. 
6I Tou naherangnga i mangitou tawe mangngimanna. 

Mawu Yesus nandolokku sire mapul᷊o dua mallal᷊aṛṛenggen-Ne 
(Mat. 10:5-15; Luk. 9:1-6) 

Wua'udde Mawu Yesus inaite su manga ampungnga maranine isudde, wuṛṛu 
mangngaṛṛa'a. 
7I Tou namago sire mapulo᷊ dua mallala᷊ṛṛenggen-Ne, see nandolokki 
mangitou pattaṛṛa ruang katou wuṛṛu inonggola᷊nnu taṛṛino si mangitou 
ipallimbuakka manga ghaṛṛaho lale᷊o. 
8I Tou nangagillu tatantiro indi si mangitou, “Arie pangapiddu apa-apa su 
amatanna, tumba'u tatumma'inna. Arie pangapiddu anna ara'e pato'am 
pondi, ara'e lai roitta. 
9Palluṛṛeten sapatu, arawe arie pangapiddu laubba ruam parassa.” 
10I Tou lai nabbisara, “Amungkangngu i yamiu sumutta su sambau wale᷊, 
atana'e isudde ma'oman sara i yamiu manantangngu soa udde. 
11Arawe amungkangngu i yamiu ma'oma su sambau tampa, wuṛṛu manga 
taumata isudde maddiri manarimmatta wuṛṛu maddiri madaringikka si 

yamiu, tantanga'a tampa udde. Wuṛṛu tontonga'a awu wuassu leddanu 
maola'a sambau pananaunganna su saruanni mangitou!” 
12Ne sire mapulo᷊ dua mallala᷊ṛṛenggennu Mawu Yesus udde inaite. I 
mangitou inaite namasingkattu watti'a manungku taumata ṛinone mawalu᷊ 
wuassu paddarosane. 
13Manga mallala᷊ṛṛenggennu Mawu Yesus udde nallimbuakke manambo 
ghaṛṛaho lale᷊o, wuṛṛu mammuṛṛan lanan zaitun su taumata marada'a wuṛṛu 
napaapia mangitou. 

Apapaten Yohanes Mananaṛṛani 
(Mat. 14:1-12; Luk. 9:7-9) 

14Manga watti'a su ola'u anambon arariadianna udde na'omate lai ringanni 
Ratu Herodes, ana waugu arannu Mawu Yesus niasingkatante su ala᷊wo'u 
tampa. Pia taumata mabbisara, “I Yohanes Mananaṛṛani nabbiakke apia! 
Ana waugu udde i tou pia taṛṛino ma'ola'a ala᷊ṛṛindu'a udde.” 
15Arawe manga taumata waine mabbisara, “I tou i Elia.” Pia lai mabbisara, 
“I tou nabi, ere sangkatou su wallattu manga nabi su tempo paarorone.” 
16Napawe i Herodes naaringikka hatto udde, i tou nabbisara, “Atonna indi 
Yohanes Mananaṛṛani apan dorone suete ta'u niapaponggo'a puane. Orassa 
indi i tou nabbiakke apia!” 
17Ana waugu tantala᷊nna taambe inolaanne udde, i Herodes suete 
nandolokku taumata niapasametta si Yohanes, wuṛṛu napaasuttan tou 
sulalu᷊mmu tuttupanna. I Herodes na'ola'a aroddi ana waugu i Herodias, 
awingngu tuṛṛangnge sidutu, eteudde i Filipus. Ana waugu i Herodes suete 
naawingngi i Herodias, 
18wuṛṛu su olangnge udde i Yohanes suete nanagu si Herodes ringannu 
masokka ereindi, “Tawe wotongnge i'o ma'awingnga ringannu awingngu 
tuṛṛangngu udde!” 

19Ana waugu udde i Herodias pia naungnga lale᷊o si Yohanes wuṛṛu maapulu 
mamate si Yohanes, arawe i tou tawe mapa'ola'a olangnge udde, ana waugu 
isassingaddi Herodes. 
20Ana waugu i Herodes suete nandolokku taumata niapariaga mapia-pia 
asasala᷊matti Yohanes su tuttupanna, ana waugu i tou matta'utti Yohanes. I 
tou masingkatta manungku i Yohanes sangkatou taumata mapia apan suete 
nirolokku Ruata. Wuṛṛu atonna amungkangngu i Yohanes mabbisara, i 
Herodes malu᷊tu madaringikka si tou, salaiwe i tou sussinggawangnga 
atonna ana waugu Yohanes. 
21Panginsueanne i Herodias naasomba tempone su allo inariadianni 
Herodes. Tempo udde i Herodes na'ola'a andeangngu manga tembonannu 
araratuanne, manga perwira wuṛṛu manga piaṛṛa'u tumana'u Galilea. 
22Su andeangnga udde ana'a maṛṛualan Herodias nassala᷊ingnga, wuṛṛu 
sala᷊ingnge udde mangke naalu᷊assa naungngi Herodes see lai manga rahone. 
Ne i Herodes nabbisara su ana'a maṛṛuala udde, “Apa ipaapulunu, 
padorongke. I Ya'u sarun mangonggolu darorongngu udde si'o!” 
23See i Herodes naddiandi su ana'a udde ringannu sasalu, i Herodes 
nabbisara, “Ala᷊wo'u apa apan dorongannu sarun ta'u ionggolla, salaiwe 
samba'a wuassu araratuangku indi!” 
24Ne maṛṛuala udde sinumabangnga wuṛṛu naiwalo᷊ inangnge, “Inangnga, 
suapa apan mappianne ta'u doronganna?” Inangnge sinumimbakka, 
“Padorongke puan Yohanes Mananaṛṛani.” 
25Maṛṛuala udde mali᷊ha-li᷊hakka nabelengnga ringanni Herodes wuṛṛu 
nabbisara, “I ya'u madorongnga puan Yohanes Mananaṛṛani ionggolla si 
ya'u orassa indi uarandangnga su baki!” 
26Naaringikka darorongnga udde, i Herodes mangke nasusa. Arawe i tou 
tawe mapanola᷊'u darorongnga udde, ana waugu i tou suete nassalu su 
pattangngannu manga rahone. 

27Nariaddi i tou lapiddu namarenta sangkatou mandariagane niapaala᷊ppa 
puan Yohanes Mananaṛṛani. Ne tantara udde inaite su tuttupanna see 
namonggo'e puan Yohanes. 
28Wua'udde i tou nangapiddu pua udde uarandangnga su baki wuṛṛu 
tinantille su maṛṛuala udde, see maṛṛuala udde nanantille su inangnge. 
29Napawe mallala᷊ṛṛenggenni Yohanes Mananaṛṛani naaringikka olangnge 
udde, i mangitou inaite nangala᷊ppa winalu᷊nanni Yohanes, see nilabingke. 

Mawu Yesus napaannu lima ṛiwu su atoune 
(Mat. 14:13-21; Luk. 9:10-17; Yoh. 6:1-14) 

30Manga rasul apan suete nirolokku Mawu Yesus, wua'udde nabelengke 
apia, wuṛṛu naammulle ringannu Mawu Yesus. I mangitou nabalo᷊ si Tou 
ala᷊wo'a apan suete nimmanara wuṛṛu niaṛṛa'i mangitou. 
31Manambo atonna taumata nirumanta wuṛṛu mappule᷊, na'oman sara tate 
lai tempone Mawu Yesus wuṛṛu mallala᷊ṛṛenggen-Ne umanna. Ana waugu 
udde Mawu Yesus nabbisara mallala᷊ṛṛenggen-Ne, “Wette i ite inaite su 
tampa apan mala᷊nnaba, isudde i ite wotongnge sassane, wuṛṛu yamiu 
wotongnge mangillolo᷊ tala᷊ng kadio'a.” 
32Ne i mangitou inaite ringannu sinuma'e saalanna nabatukku tampa apan 
mala᷊nnaba udde. 
33Arawe manambo taumata naasilo si mangitou nanantangngu tampa udde, 
wuṛṛu masingkatta lai isai i mangitou. Nariaddi, wuassu ala᷊wo'u soa su 
wageangngu leta'a udde, manga taumata tuttala᷊ngnga wuassu ammaranne 
malliu ṛoro Mawu Yesus wuṛṛu mallala᷊ṛṛenggen-Ne. 
34Su tempo Mawu Yesus sinumossokka wuassu saalanna, i Tou naasilo 
taumata manambo. I Tou inumakkanni mangitou, ana waugu i mangitou 
naali᷊hidda domba apan tawe mallalu᷊'adde. Ne i Tou nanattakke 
mangngaṛṛa'u ala᷊wo'u ala᷊ṛṛa'a si mangitou. 
35Napawe wawallote, mallala᷊ṛṛenggennu Mawu Yesus naiwalo᷊ si Tou, 
“Maranite maṛṛabi wuṛṛu tampa indi marau wuassu soa. 

36Mappianne Iamangnga mandolokku manga taumata indi mapule᷊ tadea'u i 
mangitou wotongnge mamalli anna su manga soa wuṛṛu ampungnga 
maranine isindi.” 
37Arawe Mawu Yesus sinumimbakka, “I yamiute sassane papaanni 
mangitou.” “Uare, apa i yami inai mamalli roti aregane rua ṛasutta roitta 
sala᷊'a ana see mapaannu manga taumata indi?” aroddi unnu manga 
mallala᷊ṛṛenggennu Mawu Yesus. 
38See Mawu Yesus naiwalo᷊, “Pia sangkura roti si yamiu? Roote ellehe.” 
Napawe i mangitou suete na'ellega, i mangitou nabbisara, “Pia limam bau 
roti wuṛṛu ruam bua inassa.” 
39See Mawu Yesus nandolokku manga taumata udde niapaa'ianna 
tumuṛṛuttu manga wageangnge su nannalo᷊ ma'elomma. 
40Ne manga taumata udde inuma'iante ringannu uaatokka su manga 
wageangnge. Pia maṛṛasutta su atoune sangkawageanganna wuṛṛu pia lai 
limam pulo᷊ su atoune sulalu᷊mmu sangkawageanganna. 
41Wua'udde Mawu Yesus nanganute limam bau roti wuṛṛu inassa ruam bua, 
see naningngara langitta wuṛṛu na'adiangkamanna su Ruata. Wua'udde, i 
Tou namesangke roti udde ringannu lima-Ne wuṛṛu nianggille su 
mallala᷊ṛṛenggen-Ne iapatahia su taumata nambo udde, wuṛṛu inassa lai 
ruam bua nitahia si mangitou nambo udde. 
42I mangitou inumanna na'oman sara nala᷊idda. 
43Wua'udde lamben anna udde niammullu mallala᷊ṛṛenggennu Mawu Yesus 
– sarangkanambone mapulo᷊ dua su ula᷊ngnge napene-pene. 
44Taumata esakka apan inumanna roti udde iraṛṛangngo lima ṛiwu su 
atoune. 

Mawu Yesus niumamatta su wowon ua'e 
(Mat. 14:22-33; Yoh. 6:16-21) 

45Wua'udde ringannu mali᷊hakka Mawu Yesus nandolokku mallala᷊ṛṛenggen-
Ne nassenggotte ringannu saalanna malliu ṛoro si Tou su Betsaida su 

samba'an dano, tantala᷊nna i Tou nandolokku taumata nambo udde 
niapaapule᷊. 
46Napawe suete nanondon taumata nambo udde, Mawu Yesus inaite su 
wuidda umali᷊omanna. 
47Napawe ṛabbite, saalannu mallala᷊ṛṛenggennu Mawu Yesus su 
pattangnganten dano, arawe Mawu Yesus ta'e su ammaranne. 
48I Tou naasilote si mangitou mammundalla ringannu masahadda atonna, 
ana waugu anginna uasomakka saalanna. Ana waugu udde, iraṛṛangngo su 
wallattu puulla tatallu wuṛṛu annumma rua'allo, i Tou nirumantate ringanni 
mangitou u'amatta su wowon ua'e. Wuṛṛu i Tou sidutu u'amatta ere ola'u 
sumabbi si mangitou. 
49Napawe i mangitou naasilo manungku i Tou u'amatta su wowon ua'e, i 
mangitou massunna i Tou setanna, 
50na'oman sara i mangitou mangngintuli᷊n atata'utta. Ana waugu i mangitou 
naasilo si Tou wuṛṛu i mangitou lapiddu niṛṛumoro atonna. Arawe Mawu 
Yesus lapiddu namo'a si mangitou, “Paatammuda! I Ya'u Mawu Yesus. Arie 
pa'ata'utta!” 
51See i tou sinuma'ete saalanni mangitou, wuṛṛu anginna nolo᷊te. 
Mallala᷊ṛṛenggennu Mawu Yesus mangke naherangnga atonna. 
52Ala᷊ṛṛindu'a ringannu roti limam bau udde, taambe lai niasunnanni 
mangitou. Masahadda i mangitou massunna. 

Mawu Yesus napaapia manga taumata marada'a su Genesaret 
(Mat. 14:34-36) 

53Napawe na'omate su samba'an rano, i mangitou nabala᷊ngote su tatuli᷊annu 
Genesaret. 
54Napawe i mangitou sinumossokke wuassu saalanna, manga taumata 
naasilote manungku nirumanta udde Mawu Yesus. 
55See i mangitou tinumala᷊ngke su ala᷊wo'u tampa su wageangngu leta'a 
udde, wuṛṛu nangapidde manga taumata marada'a uarandangnga su wilatta 

inaite ringannu Mawu Yesus. Amungkangngu i mangitou maaringikka 
manungku Mawu Yesus su sambau tampa, i mangitou mangapiddu manga 
taumata marada'a lai isudde. 
56Suapan tampa Mawu Yesus rumanta – mapia ete su ampungnga, su soa 
ara'e su ampungnga maradio'a – isudde sidutu taumata rudanta wuṛṛu 
mangngaddon rumarada'a su pasakka. See i mangitou sussala᷊nde tadea'u 
manga taumata marada'a udde iwala mangindingnga jubah Mawu Yesus, 
salaiwe tumba'u pentakke. Sarangkanambone apan naaindingnga jubah 
udde mangke mapia. 

Markus 7 

Addatta inanaramannu iupungngu al᷊amona 
(Mat. 15:1-9) 

1Sambageanganna taumatan Farisi wuṛṛu manga pira hurun agama wuassu 
Yerusalem, nirumanta ringannu Mawu Yesus. 
2I mangitou naasilo sire pira mallala᷊ṛṛenggennu Mawu Yesus u'anna 
ringannu lima tawe niukkassa tumuṛṛuttu atorannu agama, eteudde tawe 
nangukkassa lima rorone tumuṛṛuttu atorannu agama. 
3Manga taumatan Farisi, aroddi lai manga taumatan Yahudi, matuṛṛutta 
atonna su addatta inanaramannu iupungngu ala᷊mona mangitou. I mangitou 
tawe umanna, amungkangngu taambe nangukkassa lima tumuṛṛuttu 
atoranna apan suete nitantunna. 
4Sarannapa niwallianna su pasakka tawe annananna, amungkangngu 
taambe niukkassa rorone. Wuṛṛu manambo atoranna waine wuassu 
iupungngu ala᷊mona mangitou apan aagasanni mangitou matoha-tohassa, 
ere lai atorannu pangangukkassa halasi, mangko wuṛṛu manga sarannapa 
wuassu witu'a. 
5Ana waugu udde manga taumatan Farisi wuṛṛu manga hurun agama 
naiwalo᷊ Mawu Yesus, “Anio mallala᷊ṛṛenggen-Nu udde u'anna tawe 

mangukkassa lima? Anio i mangitou tawe tumuṛṛutta addatta 
inanaramannu iupungngu ala᷊monang kite?” 
6Mawu Yesus sinumimbakka, “I yamiu taumata lilangkamale᷊'a! Naṛṛino 
atonna apa apan suete niapasingkatti Yesaya su ola'i yamiu eteudde, ‘Arendi 
unnu Ruata, Manga taumata udde tumba'u massubba si Ya'u ringannu 
manga wisara, arawe naungngi mangitou marau wuassia-U. 
7Tawe gunane i mangitou massubba si Ya'u, ana waugu i mangitou 
mangngaṛṛa'u atorannu taumata paṛṛimau napa udde ere atorang-Ku!’ 
8Manga parentan Ruata tawe pandumanni yamiu, arawe manga atorannu 
taumata aagasanni yamiu matoha-tohassa.” 
9See Mawu Yesus nabbisara apia, “Yamiu pande atonna manola᷊'u parentan 
Ruata tadea'u wotongnge mannohassa ala᷊ṛṛa'i yamiu sassane. 
10I Musa suete nangagillu parenta indi, ‘Pangaddatta iamangngu wuṛṛu 
inangngu,’ wuṛṛu, ‘Isai-sai mabbisara iamangnga inangnge ṛinone 
iṛṛuumanna ma'oman sara pateanna.’ 
11Arawe i yamiu mangngaṛṛa'a: Amungkangngu taumata mabbisara 
hagurangnge, ‘Apa ṛinone ta'u ianggila su iamangnga wuṛṛu inangnga, 
sueten ta'u nianggilla su Ruata,’ 
12ne yamiu napaali᷊un taumata wuassu manarane mantulu᷊ngngu 
hagurangnge. 
13Nariaddi ringannu ala᷊ṛṛangngu sassane, apan nianggillu su manga 
taumata, i yamiu mapaawuli᷊m bisara Ruata. Ta'e manambo lai inolaanna 
ereindi apan a'olaanni yamiu.” 

Inolaanna apan ma'al᷊al᷊eo taumata 
(Mat. 15:10-20) 

14See Mawu Yesus namagote paassa lai taumata nambo udde wuṛṛu 
nabbisara si mangitou, “Padaringikka tadea'u maasunna! 

15Tawe saran sambau wuassu liudde apan sumutta sulalu᷊mmu taumata 
wotongnge maarosa si tou. Arawe, apan sinumabangnga wuassu sangkatou 
eteudde ma'arosa si tou.  

[16Nariaddi, amungkangngu pia tali᷊nga, padaringikka.]” 
17Su tempo Mawu Yesus nanantangken taumata nambo udde, wuṛṛu 
sinumuttate su wale᷊, mallala᷊ṛṛenggen-Ne naiwalo᷊te si Tou su ola'u 
pandummu sasumandingnga udde. 
18Ne Mawu Yesus nabbisara si mangitou, “Mangale᷊ne i yamiu taambe lai 
naasunna? Apa i yamiu tawe maasunna manungku apan sinumutta 
sulalu᷊mmu sangkatou taumata tawe wotonge maaola'a taumata udde 
marosa? 
19Ana waugu sinumutta udde tawe sinumabbi su naungnga, arawe 
sinumabbi su tianna wuṛṛu wua'udde sinumabangnga apia.” Ringannu 
wisara udde, Mawu Yesus napaali᷊atta'a manungku ala᷊wo'u anna wotongnge 
annananna. 
20See Mawu Yesus nabbisara apia, “Apan sinumabangnga wuassu taumata, 
eteudde maarosa si tou. 
21Ana waugu wuassu lalu᷊mme eteudde wuassu lalu᷊mmu naungnga, 
sumabangnga ṛingiṛṛanna lale᷊o apan panginsueanne taumata ma'ola'a 
ala᷊le᷊o, manna'ote, mammate, 
22sussandaga, mallinga, mangngadio'a, ma'ola'a ala᷊wo'u ala᷊le᷊o, wali᷊u, tawe 
addanne, mangngune mawarabunga wuṛṛu masahadda pangaṛṛaanne. 
23Anambon ala᷊le᷊o udde sinumabangnga wuassu lalu᷊mme, wuṛṛu eteudde 
ma'aola'a taumata marosa.” 

Pangangimannu sangkatou wawine 
(Mat. 15:21-28) 

24Wua'udde Mawu Yesus nanantangken tampa udde, wuṛṛu inaite su 
wageangngu leta'a maranin soa Tirus. I Tou sinumutta su sambau wale᷊ 

wuṛṛu maddiri asingkatanna manungku i Tou uatana'a isudde. Arawe i Tou 
tawe mappa'imbuni. 
25Sangkatou inangnga, apan pia anangnge wawine niasuttannu ghaṛṛaho 
lale᷊o, naaringikka su ola'u Mawu Yesus. I tou nirumanta ringannu Mawu 
Yesus wuṛṛu nassubba su saruan-Ne, 
26lapiddu sinumala᷊nde tadea'u Mawu Yesus mallimbuakka ghaṛṛaho lale᷊o 
wuassu ana'a udde. Wawine udde wali᷊ne taumatan Yahudi, inasungkangnga 
su wageangngu leta'u Fenisia su Siria. 
27Mawu Yesus nabbisara si tou, “Ala᷊ṛṛana'a ṛinone anggila᷊nnu anna rorone. 
Lale᷊o manganu annu ala᷊ṛṛana'a ilombo su asu.” 
28“Tuangnga,” sasimbakku wawine udde, “manga asu su alu᷊ngngu medda 
lai u'anna manga lambe apan ia'ema'u ala᷊ṛṛana'a!” 
29See Mawu Yesus nabbisara si tou, “Ana waugu sasimbakku udde, apule᷊te; 
ghaṛṛaho lale᷊o sinumabangke wuassu anangngu!” 
30Inangnga udde napule᷊te. Su wale᷊ i tou naaratingnga ana'i tou mattiilla su 
lallowanganna, wuṛṛu ghaṛṛaho lale᷊o, atonna-tonna sinumabangke wuassu 
ana'a udde. 

Mawu Yesus napaapian sangkatou mou wuṛṛu wengella 

31Wua'udde Mawu Yesus nanantangken wageangngu leta'u Tirus, wuṛṛu 
nanassukku amatanne sinumabbi Sidon watukku Ranon Galilea. I Tou 
namile lala᷊nna sumabbi wageangngu leta'u Mapulo᷊ Soa (Dekapolis). 
32Isudde taumata nangapiddu sangkatou mou wuṛṛu wengella ringanni Tou. 
I mangitou madorongnga Mawu Yesus mangadon lima-Ne su taumata udde. 
33Mawu Yesus nangapiddu taumata udde nangindau wuassu taumata 
nambo, see nantaṛṛon tali᷊mado-Ne sulalu᷊mmu tali᷊ngan taumata udde. 
Wua'udde Mawu Yesus nangaddu, wuṛṛu namita lilan taumata udde. 
34Wua'udde Mawu Yesus naningngara watukku langitta, see sinumangngo 
ma'ikkatta wuṛṛu nabbisara taumata udde, “Efata,” atappasanne, “Awu'ate!” 

35Tali᷊ngan taumata udde nawu'a wuṛṛu lilane nallome apia, i tou nanattakke 
ma'awisara ringannu mapia. 
36See Mawu Yesus naningaddi mangitou sarangkanambone mabatti'u 
inolaanna udde sisai-sai. Arawe mangkasingadde Mawu Yesus, i mangitou 
mangke mabatti'a lai. 
37Wuṛṛu anambon taumata apan naaringikka udde naherangnga atonna. I 
mangitou nabbisara, “Sarangkanambone niolang-Nge ringannu mapia! 
Wuṛṛu lai i Tou na'ola'a taumata wengella naaringikka wuṛṛu taumata mou 
naawisara!” 

Markus 8 

Mawu Yesus napaannu appattu ṛiwu su atoune 
(Mat. 15:32-39) 

1Tawe nala᷊nnu wua'udde, pia lai sambageanganna taumata nambo 
nirumanta na'ammulla. Ana waugu i mangitou tawe anna, Mawu Yesus 
namago mallala᷊ṛṛenggen-Ne wuṛṛu nabbisara, 
2“I Ya'u u'akkannu taumata nambo indi. Tallute allo ala᷊nnune i mangitou su 
sampunna ringang-Ku, wuṛṛu orassa indi i mangitou tawe anna. 
3Amungkangngu i Ya'u mandolokki mangitou iapaapule᷊ malu᷊nussa, i 
mangitou sarun mawantingnga su tangngan dala᷊nna. Apa lai su wallatti 
mangitou piaddu nirumanta wuassu tampa marau.” 
4Mallala᷊ṛṛenggennu Mawu Yesus sinumimbakka, “Su tampa araune indi, 
suapa taumata wotongnge maasomba anna iapaanna su taumata nambo 
indi?” 
5“Sangkura anambone roti si yamiu?” aiwalo᷊ Mawu Yesus. “Pitum bau,” 
sasimbakki mangitou. 
6Ne Mawu Yesus nandolokku taumata nambo udde inuma'ianna su leta'a, 
see i Tou nanganute pitum bau roti udde wuṛṛu na'adiangkamante su Ruata. 
Wua'udde i Tou namesangke roti ringannu lima-Ne wuṛṛu nianggille su 

mallala᷊ṛṛenggen-Ne niapatahia su taumata. Ne mallala᷊ṛṛenggen-Ne na'ola'e 
aroddi. 
7I mangitou lai pia manga pira inassa maradio'a. Mawu Yesus 
na'adiangkamante lai su Ruata ana waugu inassa udde, see nandolokku 
mallala᷊ṛṛenggen-Ne niapatahia inassa udde lai. 
8-9I mangitou inumanna na'oman sara nala᷊idda – iraṛṛangngo pia appatu 
ṛiwu su atoune taumata inumanna. Wua'udde mallala᷊ṛṛenggennu Mawu 
Yesus nangammullu lamben anna – pitung kula᷊'a napene-pene. See Mawu 
Yesus nandolokku manga taumata udde niapaapule᷊, 
10wuṛṛu i Tou ringannu mallala᷊ṛṛenggen-Ne lapiddu sinuma'e saalanna 
wuṛṛu inaite su wageangngu leta'u Dalmanuta. 

Manga taumatan Farisi madorongnga Mawu Yesus ma'ola'a al᷊aṛṛindu'a 
(Mat. 16:1-4) 

11Siri pira taumatan Farisi nirumanta ringannu Mawu Yesus, wuṛṛu 
nanattakke uasasimbakka ringanni Tou ana maddea'a mapaasala᷊n i Tou. I 
mangitou madorongnga Mawu Yesus ma'ola'a ala᷊ṛṛindu'a, maola'a sambau 
tatiala manungku i Tou nirumanta wuassu Ruata. 
12Mawu Yesus nasa'u, see sinumimbakka, “Anio manga taumatan tempo 
indi madorongnga si Ya'u ma'ola'a ala᷊ṛṛindu'a? Tawe! I Ya'u tawe 
mangagillu tanda ereudde si mangitou!” 
13See Mawu Yesus nanantangke mangitou, wuṛṛu sinuma'ete saalanna; 
wua'udde inaite nassenggotta su samba'an dano udde. 

Ragin taumatan Farisi wuṛṛu i Herodes 
(Mat. 16:5-12) 

14Manga mallala᷊ṛṛenggennu Mawu Yesus naabuli᷊ nangapiddu roti natimu. I 
mangitou tumba'u pia roti sambau su saalanna. 
15“Paatehamma su ragi manga taumatan Farisi wuṛṛu ragin Herodes,” unnu 
Mawu Yesus si mangitou. 

16Ne manga mallala᷊ṛṛenggennu Mawu Yesus mannattakke uawawatti'u 
hatto udde. I mangitou nabbisara, “I Tou nabbisara aroddi, ana waugu i ite 
tawe nangapiddu roti.” 
17Mawu Yesus masingkattu apa ipagahato mangitou. Ana waugu udde i Tou 
naiwalo᷊ si mangitou. “Anio yamiu uahahatto su ola'u tawe roti? Apa i yamiu 
ta'e wagga wuṛṛu taambe naasunna lai? Aroddi alu᷊mune ṛingiṛṛannu? 
18I yamiu pia mata – anio tawe ma'ellega? I yamiu pia tali᷊nga – anio tawe 
madaringikka? I yamiu tawe maanaungnga, 
19limam bau roti apan nitahia-U su lima ṛiwu su atoune? Pirang kula᷊'a 
lamben anna niammulli yamiu?” “Mapulo᷊ dua,” sasimbakki mangitou. 
20“Wuṛṛu su tempo i Ya'u nattahia pitum bau roti su appatu ṛiwu su atoune,” 
aiwalo᷊ Mawu Yesus apia, “pirang kula᷊'a lambeng kanna apan niammulli 
yamiu?” “Pitu,” sasimbakki mangitou. 
21“Ne, i yamiu taambe lai naasunna?” wisara Mawu Yesus apia. 

Mawu Yesus napaapian taumata wuta su Betsaida 

22I mangitou na'omate su Betsaida. Isudde taumata nangapiddu sangkatou 
wuta ringannu Mawu Yesus, wuṛṛu nadorongnga tadea'u i Tou mamita 
taumata udde see mapia. 
23Ne Mawu Yesus nangagassa liman taumata wuta udde wuṛṛu nangehetta 
si tou su liuddu soa. Wua'udde Mawu Yesus nangaddu matan taumata udde. 
I Tou nangadon limane su matan taumata udde, see naiwalo᷊ si tou, 
“Wotongngete i'o maasilo sarannapa orassa indi?” 
24Taumata udde na'ellega saruanne, see nabbisara, “Ore, i ya'u naasilo 
taumata u'amatta; arawe i mangitou ia'asilo naali᷊hida alu.” 
25Mawu Yesus nangadon lima-Ne apia su matan taumata udde. Paassa indi 
taumata udde mammata'u matane tadea'u maasilo. Matane napiate wuṛṛu i 
tou naasilote sarangkanambone ringannu masema-semakka. 

26See Mawu Yesus nabbisara si tou, “Apule᷊te, wuṛṛu ariete pabelengnga su 
soa udde.” 

Panga'uanni Petrus su ola'u Mawu Yesus 
(Mat. 16:13-20; Luk. 9:18-21) 

27Mawu Yesus wuṛṛu manga mallala᷊ṛṛenggen-Ne inaite su manga 
ampungnga su leta'u Kaisarea Filipi. Su pattangngannu lala᷊nna Mawu Yesus 
naiwalo᷊ si mangitou, “Tumuṛṛuttu wisaran taumata, isai Ya'u indi?” 
28I mangitou sinumimbakka, “Piaddu mabbisara: i Yohanes Mananaṛṛani; 
piaddu lai mabbisara i Elia, wuṛṛu waine lai mabbisara; sangkatou su 
wallattu nabi.” 
29“Arawe tumuṛṛutti yamiu sassane, i Ya'u indi isai?” aiwalo᷊ Mawu Yesus. I 
Petrus sinumimbakka, “Iamangnga eteudde Ratum Punnu Sala᷊matta!” 
30See Mawu Yesus napaanaungnga si mangitou, tadea'u tawe mabatti'a su 
manga taumata su ola'u watangan-Ne. 

Mawu Yesus nabbisara su ola'u asasusa-Ne wuṛṛu apapate-Ne 
(Mat. 16:21-28; Luk. 9:22-27) 

31Wua'udde, Mawu Yesus nanattakke mangngaṛṛa'a mallala᷊ṛṛenggen-Ne 
manungku Ana'u Taumata sarun matataṛṛangngu anambon asasusa, wuṛṛu 
ipaseettu manga tembonanne, manga imam tembonanne wuṛṛu manga 
hurun agama. I Tou sarun pateanna, arawe su allo atallune i Tou sarun 
mabangunna apia. 
32Ringannu masemakka atonna Mawu Yesus namasingkattu olangnge udde 
su mallala᷊ṛṛenggen-Ne. Ne i Petrus nangehetta Mawu Yesus su sandiṛṛanne 
wuṛṛu nanagu si Tou. 
33Arawe Mawu Yesus nanaile wuṛṛu na'ellega mallala᷊ṛṛenggen-Ne wuṛṛu 
nanagu si Petrus, “Roote wua isindi, Wawono'a! Ṛingiṛṛannu udde 
ṛingiṛṛannu taumata; wali᷊ne ṛingiṛṛannu Ruata!” 
34Wua'udde Mawu Yesus namagote taumata nambo isudde su sampunna 
ringannu mallala᷊ṛṛenggen-Ne. See i Tou nabbisara si mangitou, “Taumata 

apan mallaṛṛenggenna si Ya'u, ṛinone manantangngu manarane wua'udde 
mamasanna arussa-Ne wuṛṛu sidutu uatantalongnga si Ya'u. 
35Ana waugu taumata apan mannahekku wiakku ririne, sarun awuli᷊annu 
wiakke. Arawe taumata apan mannantillu wiakke ana waugu i Ya'u wuṛṛu 
Watti'u Ala᷊lu᷊assa wuassu Ruata, sarun masala᷊matta. 
36Apa auntunganne su sangkatou taumata, amungkangngu ahewallu runia 
indi maola'a darotongnge arawe i tou awuli᷊annu wiakke? 
37Wotongnge wiakka udde asali᷊uannu darotongnga waine? 
38Amungkangngu sangkatou taumata massili mangnga'u si Ya'u wuṛṛu 
ala᷊ṛṛa'U su tempo mala᷊wangnga wuṛṛu lale᷊o indi, Ana'u Taumata lai massili 
manga'u taumata udde, su tempo i Tou rumanta apia ringannu taṛṛinon 
Iamangnge, tatantalongannu manga mala'ekatta apan susi.” 

Markus 9 

1“Asingkate!” unnu Mawu Yesus, “Wuassu wallatti yamiu isindi piaddu 
apan tawe mate, tantala᷊nna taambe maasilo Ruata mamarenta ringannu 
taṛṛino-Ne!” 

Mawu Yesus niwantuhanna 
(Mat. 17:1-13; Luk. 9:28-36) 

2Annummu allo wua'udde, Mawu Yesus nangapiddi Petrus wuṛṛu i Yakobus 
wuṛṛu tuṛṛangnge i Yohanes, nangindau su sambau wuidda apan 
matanggakka. Su saruannu mata mangitou Mawu Yesus nawalu᷊ hati-Ne. 
3Laung-Nge nabali᷊ mawira lullendapa. Tawedu sangkatou mabawansalla su 
runia indi wotongnge maawaresi aroddi awirane. 
4Wua'udde sire tallu mallala᷊ṛṛenggen-Ne naasilo Mawu Yesus uahahattoni 
Elia wuṛṛu i Musa. 
5Ne i Petrus nabbisara su Mawu Yesus, “Iamangnga Huru, mapia atonna i 
ite isindi. Mappianne i yami mapararisikku rasanna tatallu: sambau su 
Iamangnga, sambau si Musa, wuṛṛu sambau lai si Elia.” 

6I Petrus wagga apa apan ṛinone iwisarane, ana waugu i tou wuṛṛu ringanne 
darua tantala᷊nna matta'utta atonna. 
7Wua'udde winabbawa nangooppa si mangitou wuṛṛu wuassu winabbawa 
udde inaringiṛṛanna tingikka nabbisara, “Ete indi Ana'u apan 
arangnguanna. Daringiṛṛe i Tou!” 
8Mali᷊ha-li᷊hakka i mangitou na'ellega su uapali᷊wutta si mangitou, wuṛṛu 
tawe naasilo manga apa isudde ringanni mangitou, tumba'u Mawu Yesus 
sassane. 
9Su tempo i mangitou sinumossokke wuassu wuidda udde, Mawu Yesus 
napaanaungnga si mangitou, “Arie pabbatti'a sisai-sai, apa apan suete 
niasiloanni i yamiu tanginna tantala᷊nna Ana'u Taumata taambe 
niapawangunna wuassu papate.” 
10I mangitou tinumuṛṛutte tanata udde, arawe su wallatti mangitou sassane 
nanattakke uahahatto apa pandumannu Mawu Yesus nabbisara “mabbiakka 
apia wuassu papate”. 
11Ne i mangitou naiwalo᷊ si Tou, “Anio manga hurun agama mabbisara 
manungku i Elia sarun dumanta paarorone?” 
12Mawu Yesus sinumimbakka, “I Elia atonna nirumanta paarorone ana 
waugu manuungngu sarangkanambone. Arawe ereapa olangnge ringannu 
Ana'u Taumata? Anio sulalu᷊mmu Wuke Susi uawoṛṛetta manungku i Tou 
sarun matataṛṛangngu anambon asasusa wuṛṛu aalu᷊andahannu taumata? 
13Arawe i Ya'u mabbisara si yamiu: i Elia suete nirumanta, wuṛṛu manga 
taumata na'ola'a si tou walate apulu mangitou. Udde naṛṛino ere suete 
niwoṛṛeta sulalu᷊mmu Wuke Susi su ola'u watanganne.” 

Mawu Yesus napaapian ana'a niasuttannu ghaṛṛaho lal᷊eo 
(Mat. 17:14-21; Luk. 9:37-43a) 

14Napawe Mawu Yesus wuṛṛu sire tallu mallala᷊ṛṛenggen-Ne nawelengke 
apia ringannu mallala᷊ṛṛenggen-Ne waine, i mangitou naasilo pia taumata 

manambo isudde. Manga pira hurun agama tantala᷊nna uasasimbakku 
mallala᷊ṛṛenggennu Mawu Yesus isudde. 
15Aroddi manga taumata udde naasilo Mawu Yesus, i mangitou inagukke, 
lapiddu tinumala᷊ngnga nanalo᷊ho si Tou. 
16“Apa ipattatiakki yamiu ringannu manga hurun agama udde?” aiwalo᷊ 
Mawu Yesus su mallala᷊ṛṛenggen-Ne. 
17Sangkatou wuassu wallattu taumata nambo sinumimbakka, “Iamangnga 
Huru, i ya'u uaapiddu ana'u iapa'ellega su Iamangnga. I tou mou ana waugu 
niasuttannu ghaṛṛaho lale᷊o. 
18Amungkangngu ghaṛṛaho udde sumutta si tou, wadangnge iwabatingnge 
su leta'a, moṛṛongnge lullupa, isine ia'gaṛṛagitta wuṛṛu ahewallu wadangnge 
mannottoga. I ya'u nadorongnga mallala᷊ṛṛenggennu Iamangnga 
mallimbuakka ghaṛṛaho lale᷊o udde, arawe i mangitou tawe maali᷊mbuakka.” 
19Ne Mawu Yesus nabbisara si mangitou, “Tawe hampa i yamiu indi! I 
yamiu atonna-tonna taumata apan tawe mangngimanna. Ma'oman sara 
tempo suapa i Ya'u sarun matana'a su sampunna ringanni i yamiu wuṛṛu 
manabare su ala᷊le᷊ong kamiu? Apira'e ana'a udde isindi!” 
20Ne i mangitou nangapidden ana'a udde ringannu Mawu Yesus. Aroddi 
ghaṛṛaho lale᷊o udde naasilo Mawu Yesus, i tou napawantikku ana'a udde 
na'oman sara ana'a udde nawantingnga tuttali᷊ngngi su leta'a. Moṛṛongnge 
lullupa. 
21See Mawu Yesus naiwalo᷊ iamangnge, “Pirate ala᷊nnune i tou arendi?” 
“Ro'en i tou ta'e adio'a!” sasimbakki iamangnge. 
22“Masokkate ghaṛṛaho lale᷊o udde mappandumma mamate si tou ringannu 
mangema'a su putungnga ara'e sulalu᷊mmu ua'e. Arawe amungkangngu 
Iamangnga wotongnge mantulu᷊ngnga, doronganna Iamangnga umakkanni 
i yami wuṛṛu mantulu᷊ngngi i yami!” 

23“Apa wisaranu? Amungkangngu Iamangnga wotongnge?” sasimbakku 
Mawu Yesus. “Sarangkanambone wotongnge, sambali᷊ate taumata 
mangngimanna!” 
24Iamangngu ana'a udde lapiddu inumui, “Mawu, i ya'u mangngimanna, 
arawe pangangimangku adio'a. Tulu᷊nga'a i ya'u tadea'u a'atambanna lai 
pangangimangku!” 
25Napawe Mawu Yesus naasilo manungku taumata mannattakke rudanta 
maṛṛimpulunna, i Tou namarenta ghaṛṛaho lale᷊o udde ringannu nabbisara, 
“Ghaṛṛaho wengella wuṛṛu mou, i Ya'u mandolokku; sabbangnga wuassu 
ana'a indi wuṛṛu ariete passutta si tou apia.” 
26Ghaṛṛaho lale᷊o udde nangintuli᷊, see na'ola'a ana'a udde iwabantikke, 
wua'udde sinumabangnga wuassu ana'a udde. Ana'a udde ellehanna ere 
asuangnga na'oman sara taumata manambo mabbisara, “I tou natete!” 
27Arawe Mawu Yesus nangagassa limane wuṛṛu nantulu᷊ngngi tou 
dirumarisikka. Ne ana'a udde nabangunte. 
28Napawe Mawu Yesus su wale᷊te, manga mallala᷊ṛṛenggen-Ne nirumanta 
passangkatou ringanni Tou wuṛṛu naiwalo᷊, “Anio i yami tawe 
maali᷊mbuakka ghaṛṛaho lale᷊o udde?” 
29Mawu Yesus sinumimbakka, “Ghaṛṛaho lale᷊o ere udde tawe 
aali᷊mbuaṛṛanna ringannu ala᷊wo'u inolaanna, tumba'u aali᷊omanna.” 

Mawu Yesus nabal᷊o apia su ola'u papate-Ne 
(Mat. 17:22-23; Luk. 9:43b-45) 

30Mawu Yesus wuṛṛu mallala᷊ṛṛenggen-Ne nanantangken tampa udde wuṛṛu 
inaite nanassu amatanna sinumabbi Galilea. Mawu Yesus madiri tampa 
atatanaan-Ne asingkatannu taumata, 
31ana waugu i Tou tantala᷊nna mangngaṛṛa'a mallala᷊ṛṛenggen-Ne. “Ana'u 
Taumata sarun itantilla su taṛṛinon taumata,” aroddi unnu Mawu Yesus, 
“wuṛṛu i Tou sarun pateanna, arawe su allo atallune i Tou sarun 
mabangunna apia!” 

32Manga mallala᷊ṛṛenggen-Ne tawe naasunna ala᷊ṛṛa'u Mawu Yesus, arawe i 
mangitou matta'utta maiwalo᷊ Mawu Yesus. 

Isai ahewal᷊anne? 
(Mat. 18:1-5; Luk. 9:46-48) 

33I mangitou na'omate su Kapernaum. Napawe su wale᷊te, Mawu Yesus 
naiwalo᷊te mallala᷊ṛṛenggen-Ne, “I yamiu uasasimbakku apa tanginna su 
tangngan dala᷊nna?” 
34I mangitou tawe sinumimbakka, ana waugu tanginna su tangngan dala᷊nna 
i mangitou uatatiakka su ola'u isai ahewala᷊nne. 
35Mawu Yesus inuma'ianna, see namagote sire mapulo᷊ dua mallala᷊ṛṛenggen-
Ne udde. I Tou nabbisara si mangitou, “Taumata apan maapulu maola'a 
paarorone, i tou sarun maola'a panginsueanne wuṛṛu sarun maola'a 
mangangimbe-taumata nambo.” 
36Wua'udde Mawu Yesus nangehetta sangkatou ana'a adio'a, wuṛṛu ana'a 
udde niapararisikka su saruanni mangitou sarangkanambone. Mawu Yesus 
naṛṛa'uppa ana'a udde wuṛṛu nabbisara su mallala᷊ṛṛenggen-Ne, 
37“Taumata apan manarimmattu sangkatou ana'a ereindi ana waugu i Ya'u, 
udde ere lai manarimmatta si Ya'u. Wuṛṛu taumata apan manarimmatta si 
Ya'u, i tou wali᷊ne tumba'u manarimmatta si Ya'u, arawe manarimmattu lai 
si Tou apan nandolo-U.” 

Isai apan tawe lumawangnga si ite sarun manamba'a si ite 
(Luk. 9:49-50) 

38See Yohanes nabbisara Mawu Yesus, “I yami naasilo sangkatou 
mallimbuakka setanna ringannu arannu Iamangnga. Wuṛṛu i yami 
naningaddi tou ana waugu i tou wali᷊ne wua dinganni ite.” 
39Arawe Mawu Yesus nabbisara, “Arie maningaddi tou, ana waugu tawe 
sangkatou apan maaola'a ala᷊ṛṛindu'a wuassu arang-Ku, wotongnge lapiddu 
mandale᷊o arang-Ku. 

40Ana waugu taumata apan tawe mandoappa si ite, udde atappassanne 
uasamba'a si ite. 
41Paanaunge! Taumata apan mappa'inummi yamiu, ana waugu yamiu 
mallala᷊ṛṛenggennu Ratum Punnu Sala᷊matta, i tou sarun manengkamma 
lala᷊ntakke.” 

Manga inolaanna apan maarosa taumata 
(Mat. 18:6-9; Luk. 17:1-2) 

42“Isai napa'ola'a su wallattu sangkatou taumata maradio'a indi tate lai 
mangngimanna si Ya'u, mappianne amungkangngu watun gahilinganna 
ii'itta su ullekkane, wuṛṛu i tou iwontolla su tahalo᷊angnga. 
43Amungkangngu limanu ma'arosa si'o, pototta limanu udde! Mappianne i'o 
mabbiakka ringannu Ruata tawe limanu samba'a wuassu i'o ringannu 
limanu ruam ba'a masutta su naraka, eteudde putungnga apan tawe 
mappadumma.  

[44Poiaroddi putungnga tawe mappadumma wuṛṛu uli᷊da tawe mate.] 
45Wuṛṛu amungkangngu leddanu ma'arosa si'o, pototta ledda udde. 
Mappianne i'o mabbiakka ringannu Ruata tawe leddanu samba'a wuassu i'o 
ringannu leddanu ruam ba'a iramme sulalu᷊mmu naraka.  

[46Poiaroddi putungnga tawe mappadumma wuṛṛu uli᷊da tawe mate.] 
47Amungkangngu matanu ma'arosa si'o, loetta mata udde. Mappianne i'o 
sumutta su Runia Wakkun Ruata tawe mata samba'a, wuassu i'o ringannu 
matanu ruam ba'a iramme su naraka. 
48Poiaroddi putungnga tawe mappadumma wuṛṛu uli᷊da tawe mate. 
49Sangkatou-sangkatou sarun waresiannu putungnga ere sasamba apan 
wabaresiannu asimma. 
50Asimma udde mapia, arawe amungkangngu naola'a maammi, 
wotongngewe iapaapakkada apia? Nariaddi, ṛinone yamiu maola'a ere 
asimma – pabbiakke su sampunna ringannu paddarame.” 

Markus 10 

Mawu Yesus mangngaṛṛa'a su ola'u pasasasindo 
(Mat. 19:1-12; Luk. 16:18) 

1Wua'udde Mawu Yesus nanantangken tampa udde, wuṛṛu inaite su 
wageangngu leta'u Yudea wuṛṛu su wageangngu leta'u samba'an Salu᷊kku 
Yordan. Taumata manambonirumanta apia maṛṛimpulunna mammali᷊wutta 
Mawu Yesus. Wuṛṛu ere wiasane Mawu Yesus mangngaṛṛa'a si mangitou. 
2Manga pira taumatan Farisi nirumanta lai mappaasala᷊ Mawu Yesus. I 
mangitou naiwalo᷊, “Tumuṛṛuttu titan agamang kite, wotongewe taumata 
manindo awingnge?” 
3Mawu Yesus sinumimbakka, “I Musa nangagillu parenta apa si yamiu?” 
4“I Musa namalan taumata manindo awingnge, sambali᷊ate mamoṛṛettu 
surattu sindo rorone,” sasimbakki mangitou. 
5“Musa namoṛṛettu parenta udde ana waugu yamiu tumanite masahadda 
pangaṛṛaanne,” wisara Mawu Yesus si mangitou. 
6“Arawe su paarorone, su tempo Ruata nandiaddi taumata, niwalo 
manungku ‘Ruata nandiaddi si mangitou esakka wuṛṛu wawine. 
7Ana waugu udde esakka sarun manantangngu inangnga iamangnge wuṛṛu 
uaaukke ringannu awingnge, 
8ne itarua naola'e sambau.’ Nariaddi, i mangitou wali᷊ne ruang katou lai, 
awe'e sambau. 
9Ana waugu udde, apa apan suete ni'aukku Ruata, tate wotonge iapaatale᷊in 
taumata!” 
10Napawe i mangitou sinumuttate su wale᷊, manga mallala᷊ṛṛenggen-Ne 
naiwalo᷊te Mawu Yesus su ola'u hatto udde. 
11Mawu Yesus nabbisara si mangitou, “Isai manindo awingnge see 
maawingngu wawine waine, taumata udde sinumandaga su saruannu 
awingnge paarorone udde. 

12Aroddi lai wawine apan nanindo awingnge see maawingnga apia ringannu 
esakka waine, i tou lai sinumandaga.” 

Mawu Yesus nangal᷊amatta al᷊aṛṛana'a 
(Mat. 19:13-15; Luk. 18:15-17) 

13Pia manga pira taumata nangapiddu ala᷊ṛṛana'a ringannu Mawu Yesus 
tadea'u i Tou mamita wuṛṛu mangala᷊matta si mangitou. Arawe 
mallala᷊ṛṛenggennu Mawu Yesus namulo᷊ manga taumata udde. 
14Naasilo olangnge udde Mawu Yesus namulo᷊ see i Tou nabbisara 
mallala᷊ṛṛenggen-Ne, “Wala'e ala᷊ṛṛana'a udde rumanta ringang-Ku! Arie 
passingara'a i mangitou, ana waugu ete taumata ereindi maola'a lalo᷊ṛṛon 
araratuannu Ruata. 
15Naunge indi! Isai tawe sumaruanna Ruata ere sangkatou ana'a, tawe 
maola'a lalo᷊ṛṛon araratuannu Ruata.” 
16Napawe suete nabbisara aroddi, Mawu Yesus naṛṛa'upe ala᷊ṛṛana'a udde, 
wua'udde nangadon lima-Ne su wowom pua mangitou sangkatou-sangkatou 
wuṛṛu nangala᷊matte si mangitou. 

Taumata ala 
(Mat. 19:16-30; Luk. 18:18-30) 

17Napawe Mawu Yesus nanassute lai amatanni mangitou, nirumantate 
sangkatou tuttatala᷊ngnga inai ringannu Mawu Yesus. Taumata udde 
inumali᷊ntuda su saruannu Mawu Yesus wuṛṛu naiwalo᷊, “Huru apan mapia, 
ya'u ma'ola'a apa tadea'u wotongnge maasomba pabbawiakka tutune wuṛṛu 
saran mala᷊nnu-la᷊nnu?” 
18“Anio i'o mabbisara i Ya'u mapia?” aiwalo᷊ Mawu Yesus. “Tawedu apan 
mapia, tumba'u Ruata sassane. 
19I'o masingkatte manga parenta Ruata, ‘Arie pamate, arie passandaga, arie 
panna'o, arie mattiala awusu, arie pallinga, pangaddatta iamangngu wuṛṛu 
inangngu.’ ” 

20“Iamangnga Huru,” unnu taumata udde, “anambon parenta udde suete 
tinuṛṛutangku ro'en ta'e dario'a.” 
21Mawu Yesus nanaile taumata udde ringannu aakkanna see nabbisara, “Ete 
inolaanna sambau lai apan sarun olaannu. Roote walu᷊a'a anambon 
darotongngu; onggola᷊'e roinne su taumata asiangnga, wuṛṛu i'o sarun 
maasomba darotongnga su surga. Wua'udde rantate ṛundingante si Ya'u.” 
22Naaringikka Mawu Yesus nabbisara aroddi, taumata udde sinumassilla, 
see nanantangken tampa udde ringannu naungnga massusa ana waugu i tou 
tumaniten ala. 
23Ne Mawu Yesus nanutudde mallala᷊ṛṛenggen-Ne see nabbisara si mangitou, 
“Masahadda atonna taumata ala maola'a lalo᷊ṛṛo n araratuannu Ruata!” 
24Manga mallala᷊ṛṛenggen-Ne naherangnga naaringikka wisara Mawu Yesus. 
Arawe Mawu Yesus nabbisara apia, “Ala᷊ṛṛana'u, masahadda atonna maola'a 
lalo᷊ṛṛon araratuannu Ruata! 
25Malluasanna sambau unta sumutta su loṛṛangngu raraṛṛumma wuassu 
sangkatou ala sumutta su Runia Wakku Ruata.” 
26Manga wisara Mawu Yesus udde naaherangnga mallala᷊ṛṛenggen-Ne, 
na'oman sara i mangitou naaiwalo᷊te sangkatou ringannu sangkatou. 
“Amungkangngu aroddi, isai wotongnge masala᷊matta?” 
27Mawu Yesus nanutuda si mangitou wuṛṛu sinumimbakka, “Su taumata 
udde tawe maola'a arawe su Ruata udde mangke maola'a; sarangkanambone 
wotongnge maola'a su Ruata.” 
28See Petrus nabbisara, “Pa'ellega, i yami suete nanantangngu 
sarangkanambone ana waugu mallaṛṛenggenna Iamangnga.” 
29Mawu Yesus nabbisara, “Pangimante: taumata apan suete nanantangngu 
amonanne, ara'e tuṛṛangnge esakka ara'e tuṛṛangnge wawine, ara'e 
inangnge ara'e iamangnge, ara'e ala᷊ṛṛanangnge, ara'e lai manga wawaila᷊nne 
ana waugu i Ya'u wuṛṛu ana waugu Watti'u Ala᷊lu᷊assa wuassu Ruata, 

30taumata udde sarun manengkamma lembon anamboanne orassa indi. I tou 
sarun maasomba paaṛṛasutta pia lebbene anambon bale᷊ne, tuṛṛangnge 
esakka, tuṛṛangnge wawine, inangnge, ala᷊ṛṛanangnge, wawaila᷊nne, – wuṛṛu 
asasusa lai. Wuṛṛu paṛṛangatta su tempo addantane, taumata udde sarun 
manengkamma pabbawiakka tutune wuṛṛu saran mala᷊nnu-la᷊nnu. 
31Arawe manambo taumata apan orassa indi paarorone sarun maola'a 
panginsueanne wuṛṛu manambo apan orassa indi panginsueanne sarun 
maola'a paarorone.” 

Mawu Yesus nabbisara atallune su ola'u papate-Ne 
(Mat. 20:17-19; Luk. 18:31-34) 

32Mawu Yesus wuṛṛu mallala᷊ṛṛenggen-Ne tantala᷊nna su amatanna watukku 
Yerusalem. Mawu Yesus u'amatta paarorone, wuṛṛu mallala᷊ṛṛenggen-Ne 
sussinggawangnga abbi. Wuṛṛu manga taumata apan mallaṛṛenggenna si 
mangitou wuassu liudde lai matta'utta. Wua'udde Mawu Yesus namago apia 
mallala᷊ṛṛenggen-Ne sassane wuṛṛu namasingkatta si mangitou apa apan 
sarun mariaddi sali᷊mmurine su riri-Ne. 
33“Padaringikka,” wisara-Ne, “I ite orassa indi tantala᷊nna mattudan 
Yerusalem. Poiaroddi Ana'u Taumata sarun itantilla su manga imam 
tembonanne wuṛṛu manga hurun agama. I Tou sarun iṛṛuumanna ma'oman 
sara mate, wua'udde itantilla su manga taumata wali᷊ne Yahudi. 
34I mangitou sarun mangalu᷊andaga si Tou, wuṛṛu mangaddu si Tou, 
manansara si Tou, wuṛṛu mangarussan Tou. Arawe su allo atallune i Tou 
sarun mabangunna apia.” 

Darorongngi Yakobus wuṛṛu i Yohanes 
(Mat. 20:20-28) 

35See Yakobus wuṛṛu i Yohanes, eteudde ala᷊ṛṛana'i Zebedeus, nirumanta 
ringannu Mawu Yesus, “Iamangnga Huru,” unni tarua, “pia inolaanna apan 
ipaapulung kami olaanni Iamangnga si yami.” 
36“Apa ipaapulung kamiu olaang-Ku si yamiu?” aiwalo᷊ Mawu Yesus. 

37I mangitou sinumimbakka, “I yami maapulu uma'ianna su uananna wuṛṛu 
su aiṛṛin Iamangnga, amungkangngu Iamangnga ua'iante su adderan 
araratuanna apan mawantuga.” 
38“I yamiu wagga apa apan radoronganni yamiu,” wisara Mawu Yesus si 
mangitou. “Wotongnge yamiu ma'inumma wuassu mangkon asasusa apan 
sarun inumang-Ku wuṛṛu sumutta sulalu᷊mmu papaṛṛangnga apan sarun 
suttang-Ku?” 
39“Wotongnge,” sasimbakki mangitou. Ne Mawu Yesus nabbisara apia si 
mangitou, “Atonna i yamiu sarun ma'inumma wuassu mangkon asasusa 
apan sarun inumang-Ku wuṛṛu sumutta sulalu᷊mmu papaṛṛangnga apan 
sarun suttang-Ku. 
40Arawe su ola'u isai apan uma'ianna su uananna ara'e su aiṛṛi-U, udde 
wali᷊ne i Ya'u manantunna. Ruata apan manantunna isai-sai sarun uma'ianna 
sumanga tampa udde.” 
41Napawe sire mapulo᷊ mallala᷊ṛṛenggennu Mawu Yesus waine udde 
naaringikka hatto udde, i mangitou nasa'u i Yakobus wuṛṛu i Yohanes. 
42Nariaddi Mawu Yesus namagote si mangitou sarangkanambone, see 
nabbisara, “I yamiu masingkatta manungku manga piaṛṛa'u walahanna apan 
tawe maaillala᷊ Ruata, mammaṛṛangnga tumanangnge. Wuṛṛu tembonanni 
mangitou mannasa'i mangitou. 
43Arawe i yamiu tawe wotongnge ma'ola'a aroddi! Arawe, taumata apan 
maapulu maola'a tembonanne su wallatti i yamiu, i tou sarun maola'a 
mangangimbenu. 
44Wuṛṛu taumata apan maapulu maola'a paarorone su wallatti yamiu sarun 
maola'a allangngu awadaalla. 
45Ana waugu Ana'u Taumata lai nirumanta wali᷊ne ana see imbeanna. I Tou 
nirumanta mangimbe wuṛṛu manantillu niawa-Ne ipanubussa rosan 
taumata nambo.” 

Mawu Yesus napaapian Bartimeus apan buta 

(Mat. 20:29-34; Luk. 18:35-43) 

46I mangitou na'omate su Yerikho. Wuṛṛu su tempo Mawu Yesus ringannu 
manga mallala᷊ṛṛenggen-Ne see taumata nambo nanantangken soa udde, 
sangkatou wuta tantala᷊nna ua'ianna madoro-rorongnga su winggin dala᷊nna. 
Aranne Bartimeus, ana'i Timeus. 
47Napawe i tou naaringikka manungku taumata sinumabbi udde Mawu 
Yesus taumata Nazaret, i tou nangngintuli᷊, “Mawu Yesus Ana'i Daud! 
Akkanaawe i ya'u!” 
48I tou niwulo᷊annu awadaalla wuṛṛu niapala᷊annaba. Arawe a'atambanna lai 
aikkanne i tou mangngintuli᷊, “Ana'i Daud, akkanaawe i ya'u!” 
49Ne Mawu Yesus nattaalle see nabbisara, “Wagoite i tou.” Nariaddi i 
mangitou namagote taumata wuta udde. I mangitou nabbisara si tou, 
“Paala᷊nnabe! I'o wabagoannu Mawu Yesus, pabbuatte!” 
50Taumata wuta udde nallomboten jubahne, see nali᷊ha-li᷊hakka 
nirumarisikka inaite ringannu Mawu Yesus. 
51“Apa ipaapulunu Ta'u olaang-Ku si'o?” aiwalo᷊ Mawu Yesus si tou. 
Taumata wuta udde sinumimbakka, “Iamangnga Huru, i ya'u maapulu 
maasilo.” 
52“Roote,” unnu Mawu Yesus, “Ana waugu i'o mangngimanna si Ya'u, i'o 
napiate.” Su orassa udde lai taumata wuta udde naasilote. See i tou 
tinumantalongke Mawu Yesus su lala᷊nna. 

Markus 11 

Mawu Yesus sinumutta su Yerusalem ringannu awawantuga 
(Mat. 21:1-11; Luk. 19:28-40; Yoh. 12:12-19) 

1Su tempo maddanin Yerusalem, i mangitou na'omate su Betfage wuṛṛu 
Betania, su welem Buiddu Zaitun. Isudde ruang katou mallala᷊ṛṛenggen-Ne 
nirolokku Mawu Yesus niapaṛṛoro. 
2“Roote su ampungnga sasaruananna udde,” unnu Mawu Yesus sitarua. 
“Aroddi iraddua sumutta su ampungnga udde, iraddua sarun maasilo 

sambau ana'u keledai apan ua'iitta wuṛṛu taambe sina'eannu taumata. 
Wu'ate keledai udde wuṛṛu apira'e isindi. 
3Wuṛṛu amungkangngu pia taumata maiwalo᷊ siraddua, anio iraddua 
mamu'a keledai udde, walo᷊a'a, ‘Mawu mappandumma si tou, wuṛṛu i Tou 
sarun mamelengnga ringannu mali᷊ha-li᷊hakka.’ ” 
4Ruang katou mallala᷊ṛṛenggennu Mawu Yesus udde inaite, wuṛṛu 
naaratingnga ana'u keledai tantala᷊nna ua'iitta su ngaran wale᷊ su winggin 
dala᷊nna. Ne itarua namu'ate keledai udde. 
5Manga taumata apan uarisikka isudde naiwalo᷊ sitarua, “Ei, ma'ura 
iraddua? Anio iraddua mamu'a ana'u keledai udde?” 
6Itarua sinumimbakka ereapa suete niwisara Mawu Yesus sitarua. Ne manga 
taumata udde namalaten tarua mangapiddu keledai udde. 
7Napawe na'omate ringannu Mawu Yesus, tapanna'u keledai udde 
niampaṛṛanu jubah mangitou see Mawu Yesus sinuma'ete keledai udde. 
8Manambo taumata mangngampakku jubah mangitou su lala᷊nna, pia lai 
mangngampakku rannan kalu su tangngan dala᷊nna apan niapiddi mangitou 
wuassu wailla. 
9Manga taumata apan u'amatta rorone wuṛṛu manga taumata apan 
uala᷊ṛṛenggenna wuassu liudde, sarangkanambone u'ui, “Paddalote Ruata! 
Niala᷊matante i Tou apan nirumanta ringannu arannu Mawu! 
10Niala᷊matante araratuan-Ne apan sarun dumanta – araratuanni Ratu Daud, 
iupungngu ala᷊monang kite! Dalo su Ruata Apan Atanggaṛṛanne!” 
11Panginsueanne Mawu Yesus na'omate su Yerusalem, see sinumutta su 
Wale᷊ Mawu. Isudde i Tou na'ellega uapali᷊wutta si Tou. Arawe ana waugu 
marandumpe, wua'udde i Tou inaite watukku Betania su sampunna 
ringannu sire mapulo᷊ dua mallala᷊ṛṛenggen-Ne. 

Mawu Yesus namontoga alu ara 
(Mat. 21:18-19) 

12Su tiṛṛabbine tantala᷊nna i mangitou u'amatta nanantangngu Betania, 
Mawu Yesus niamalu᷊nusanna. 
13Ro'en marau i Tou naasilote sangkalu alu ara rongnganne masindumunna. 
Nariaddi Tou inaite ringannu alu ara udde ma'ellega tanne pia buane ara'e 
tala. Arawe su tempo i Tou na'omate su alu udde, i Tou tawe naasilo apa-
apa, tumba'u rongngane sassane, ana waugu tempo udde taambe tempone 
ara mabbua. 
14See Mawu Yesus nabbisara alu ara udde, “Manattakka orassa indi tawedu 
saran sangkatou lai apan umanna wuanu!” Manga mallala᷊ṛṛenggennu Mawu 
Yesus naaringikka wisara udde. 

Mawu Yesus sinumutta su Wal᷊e Mawu 
(Mat. 21:12-17; Luk. 19:45-48; Yoh. 2:13-22) 

15Wua'udde i mangitou na'omate su Yerusalem, wuṛṛu Mawu Yesus inaite 
lai su Wale᷊ Mawu. Isudde i Tou nanattakke mallimbuakka manga taumata 
apan uawawalli su tampa udde. I Tou namali᷊nsuangngu manga medda 
mananu'addu roitta, wuṛṛu manga wangko mabawalu᷊'u manu'a merpati. 
16Wuṛṛu tawe saran sangkatou apan iwala Mawu Yesus mangapiddu manga 
sarannapa sumabbi passalangannu Wale᷊ Mawu udde. 
17Wua'udde Mawu Yesus nangaṛṛa'e manga taumata isudde. I Tou 
nabbisara, “Sulalu᷊mmu Wuke Susi uawoṛṛetta ereindi: Ruata nabbisara, 
‘Wale᷊-U sarun isago wale᷊ tampa pangangali᷊omanannu ala᷊wo'u walahanna.’ 
Arawe niola'i yamiu sala᷊kku taumata taṛṛa ṛampassa!” 
18Manga imam tembonanne wuṛṛu manga hurun agama naaringikka wisara 
udde. Ne i mangitou nanattakke maddea'a lala᷊nne ipamate Mawu Yesus. I 
mangitou matta'utti Tou, ana waugu awada'alla naherangnga naaringikka 
ala᷊ṛṛang-Nge. 
19Napawe maranite maṛṛabi, Mawu Yesus wuṛṛu mallala᷊ṛṛenggen-Ne 
nanantangke n soa udde. 

Al᷊aṛṛa'a wuassu alu ara 
(Mat. 21:20-22) 

20Tiṛṛabbine rua'allo, su tempo i mangitou sumabbi alu ara udde, i mangitou 
naasilo alu ara udde naṛṛangute na'oman sara ṛamunne. 
21See i Petrus naanaungnga apa apan suete nariaddi su allo nali᷊u. Ne i Petrus 
nabbisarate Mawu Yesus, “Iamangnga Huru, pa'ellega! Alu ara apan suete 
nitala᷊n Iamangnga udde, naṛṛangute!” 
22Mawu Yesus sinumimbakka, “Pangimante Ruata. 
23Atonna wotongnge yamiu mabbisara wuidda indi, ‘Awengkette wuṛṛu 
awontolle su tahalo᷊angnga!’ ne olangnge udde sarun mariaddi si yamiu; 
sambali᷊ate i yamiu tawe humago'a, wuṛṛu i yamiu mangngimanna 
manungku apa apan sarun iwisarang kamiu atonna-tonna mariaddi. 
24Ana waugu udde paanaunge indi: Napawe i yamiu umali᷊omanna wuṛṛu 
madorongnga sarannapa, pangimante manungku Ruata suete nangonggolla 
si yamiu apa apan radoronganni yamiu, ne i yamiu sarun manengkamma 
udde. 
25Wuṛṛu amungkangngu i yamiu umali᷊omanna; arawe naungngi yamiu tawe 
malu᷊assa su sangkatou taumata, ampungnge asuene taumata udde, tadea'u 
Iamangngu su surga lai mangampungnga manga rosanu.  

[26Amungkangngu yamiu tawe mangampungnga taumata waine, 
Iamangngu su surga lai maddiri mangampungnga manga rosanu.]” 

Aiwal᷊o su ola'u taṛṛino Mawu Yesus 
(Mat. 21:23-27; Luk. 20:1-8) 

27I mangitou nabelengke apia su Yerusalem. Wuṛṛu su tempo Mawu Yesus 
u'amatta mammali᷊wutta sulalu᷊mmu Wale᷊ Mawu, manga imam 
tembonanne, manga hurun agama wuṛṛu manga piaṛṛa'u Yahudi nirumanta 
ringanni Tou. 
28I mangitou naiwalo᷊, “Apa pinangiananne I'o ma'ola'a sarangkanambone 
indi? Isai nangonggolu taṛṛino udde Si'o?” 

29Mawu Yesus sinumimbakka, “I Ya'u lai maiwalo᷊ si yamiu. Simbaṛṛete ana 
see i Ya'u lai mamasingkatta si yamiu ringannu taṛṛinon sai i Ya'u ma'ola'a 
inolaanna indi. 
30Yohanes mannaṛṛani ringannu taṛṛinon sai, Ruata ara'e taumata?” 
31See manga imam tembonanne wuṛṛu manga piaṛṛa'u Yahudi nanattakke 
na'ire su wallatti mangitou. I mangitou nabbisara, “Amungkangngu i ite 
nabbisara, ‘ringannu taṛṛinon Ruata,’ i Tou sarun mabbisara, ‘Anio i yamiu 
tawe mangngimanna si Yohanes?’ 
32Arawe masahadda lai mabbisara, ‘Ringannu taṛṛinon taumata,’ ” ana 
waugu i mangitou matta'uttu taumata nambo, wuṛṛu manambo taumata 
massunna manungku i Yohanes sangkatou nabi. 
33Nariaddi i mangitou sinumimbakka, “I yami wagga.” See Mawu Yesus 
nabbisara si mangitou, “Amungkangngu aroddi, i Ya'u lai tawe 
mamasingkatta si yamiu ringannu taṛṛinon sai Ya'u ma'ola'a 
sarangkanambone indi.” 

Markus 12 

Sasumandingngu mamamanaram baillu anggore 
(Mat. 21:33-46; Luk. 20:9-19) 

1Wua'udde Mawu Yesus nanattakke mangngaṛṛa'a ringannu 
sasumandingnga su manga imam tembonanne, manga hurun agama wuṛṛu 
manga piaṛṛa'u Yahudi udde. Mawu Yesus nabbati'e, “Pia sangkatou 
nassuanna su sambau waillu anggore, see wailla udde pinali᷊wutannu 
paggala. Wua'udde i tou naali᷊ loṛṛangnga pa'olaanna pamakkannu anggore, 
see i tou napararisikku wale᷊m pandariaganna. Wua'udde i tou napasewan 
waillu anggore udde su sire pira mammamanara, see inaite su wanua waine. 
2Napawe nia'omante tempone mangitingnga wuan anggore, taumata udde 
nandolokku sangkatou allangnge ringannu mammamanaram waillu 
anggore udde, iapatarimmattu wageangnge. 

3Arawe mamamanara udde nanametta mangangimbe udde. Wua'udde 
pinuulli mangitou see nandolokki tou niapaapule᷊ ringannu tawe ule᷊ne. 
4See tatahuannu wailla udde nandolokku apia sangkatou mangangimbe 
waine. Arawe mamamanara udde namuulla puan mangangimbe udde see 
nillimbuaṛṛanna wuṛṛu nipansilianna. 
5Tatahuannu wailla udde nandolokka apia sangkatou mangangimbe baine. 
Arawe i mangitou namate mangangimbe udde. Wuṛṛu ete aroddi lai niola'i 
mangitou su anambo mangangimbe apan waine: lapiddu nipuulla wuṛṛu 
piaddu lai nipate. 
6Isai lai wotongnge irolokku tatahuannu wailla udde orassa indi? Ete 
sangkatou, eteudde anangnge sassane apan arangnguanne. Nariaddi 
panginsueanne i tou nandolokku anangnge ringannu mamamanara udde. 
‘Ana'u sarun addatanni mangitou,’ su ṛingiṛṛanne. 
7Arawe mammamanara udde nabbisara sangkatou ringannu sangkatou, ‘Ete 
i tou indi manahuanna, wette i ite mamate si tou, tadea'u i ite maasomba 
darotongnge!’ 
8Ne ana'a udde sinametta, see nipate. Winalu᷊nanne niramme mangitou su 
liuddu wailla udde.” 
9See Mawu Yesus naiwalo᷊, “Apa sarun olaannu tatahuannu wailla udde? I 
tou sarun rumanta wuṛṛu mamate manga mabbawailla udde, see manantillu 
wailla udde su mabawailla waine. 
10I yamiu asinungka suete naawasa addoanne sulalu᷊mmu Wuke Susi, ‘Watu 
apan tawe ipaattu manga maaola'a wale᷊ naola'e watu apan paarorone. 
11Ete indi inolaannu Mawu; maṛṛamaga atonna!’ ” 
12Ne manga pira piaṛṛa'u walahannu Yahudi apan naaringikka 
sasumandingnga udde, mangke maddea'a manametta Mawu Yesus, ana 
waugu i mangitou masingkatte sasumandingnga udde ipammasendekku 

Mawu Yesus si mangitou. Arawe i mangitou matta'uttu taumata nambo. 
Nariaddi, i mangitou inaite nanantangngu Mawu Yesus. 

Su ola'u pamamaekka wose 
(Mat. 22:15-22; Luk. 20:20-26) 

13Manga pira taumatan Farisi wuṛṛu manga pira taumatan Herodes 
nirolokka maddea'a mapaasala᷊ Mawu Yesus ringannu manga aiwalo᷊. 
14I mangitou nirumanta ringannu Mawu Yesus wuṛṛu nabbisara, 
“Iamangnga Huru, i yami masingkatta Iamangnga tawe mangawusu wuṛṛu 
tawe madaringikka ṛingiṛṛanni sai-sai. Iamangnga mangngaṛṛa'a ringannu 
masema-semakka su ola'u apulu Ruata su taumata, ana waugu Iamangnga 
tawe mamile taumata. Ne Iamangnga wotongnge mamasingkatta si yami, 
‘Tumuṛṛuttu atorannu agaman kite, wotongnge i ite mamaekka wose su 
Kaisar ara'e tawe wotongnge? I ite mamaekka wose udde ara'e tawe?’ ” 
15Mawu Yesus naasingkatta lilangkamale᷊'i mangitou. I tou sinumimbakka, 
“Anio i yamiu maddea'a mappaasala᷊-U? Annama'a paelleha'a si Ya'u sambau 
roitta sala᷊'a.” 
16Ne i mangitou nangagillu roitta sala᷊'a sambau si Tou. See Mawu Yesus 
naiwalo᷊, “Hambaranna wuṛṛu aranni sai indi?” “Kaisar,” sasimbakki 
mangitou. 
17“Ne, amungkangngu aroddi,” wisara Mawu Yesus, “onggola᷊'a si Kaisar apa 
apan tatahuanannu Kaisar, wuṛṛu onggola᷊'a su Ruata apa apan 
tatahuanannu Ruata.” I mangitou naherangnga naaringikka si Tou. 

Su ola'u pabbawangunna wuassu papate 
(Mat. 22:23-33; Luk. 20:27-40) 

18Sire pira taumatan Saduki nirumanta ringannu Mawu Yesus. (I mangitou 
udde walahannu taumata pia addapatta manungku taumata nate tawe 
mabangunna apia.) 
19“Iamangnga Huru,” wisara mangitou su Mawu Yesus, “i Musa namoṛṛettu 
tita indi si ite: ‘Amungkangngu sangkatou esakka mate wuṛṛu i tou tawe 

ana'a, ne tuṛṛangnge sarun maawingngu inawalu᷊anne udde tadea'u pia 
walahanna su taumata apan natete udde.’ 
20Suete nariaddi pia sire pitu sangkatuṛṛangnga. Pahulu᷊ne naawingnga, 
wua'udde nate tawe naasomba ana'a. 
21Wua'udde iapa aruane naawingngu inawalu᷊anne udde, arawe i tou lai nate 
tawe naasomba ana'a. Olangnge udde nariaddi lai su tuṛṛangnge atallune, 
22wuṛṛu nallali᷊sansunna na'oman sara appitune. Panginsueanne wawine 
udde lai nate. 
23Su allon taumata nate mabangunna apia, awingngi sai wawine udde? Ana 
waugu sire pitu sangkatuṛṛangnga suete naawingngi tou!” 
24Mawu Yesus sinumimbakka, “I yamiu niumali᷊wu atonna. Ana waugu 
yamiu tawe maasunna Wuke Susi wuṛṛu lai taṛṛinon Duata. 
25Ana waugu napawe manga taumata nate mabangunna apia, i mangitou 
tate lai ma'awingnga, arawe i mangitou sarun mabbiakka ere lai mala'ekatta 
su surga. 
26Wuṛṛu su ola'u taumata nate iapawangunna apia, i yamiu taambe naawasa 
sulalu᷊mmu wuke Musa su ola'u anggaṛṛumunanne lukkenggamma udde? 
Sulalu᷊mmu manga addoanne udde, uawoṛṛetta manungku Ruata nabbisara 
si Musa, ‘Ete I Ya'u Ruatan Abraham, Ruatan Ishak, wuṛṛu Ruatan Yakub.’ 
27Ruata udde wali᷊ne Ruatan taumata nate. I Tou Ruatan taumata wiakka. I 
yamiu inumali᷊wu atonna!” 

Parenta apan ahewal᷊anne 
(Mat. 22:34-40; Luk. 10:25-28) 

28See nirumantate sangkatou hurun agama madaringikka hatto Mawu Yesus 
wuṛṛu manga taumatan Saduki udde. Hurun agama udde naasilo manungku 
Mawu Yesus suete sinumimbakka manga taumata udde ringannu mapia-pia. 
Ne i tou naiwalo᷊te Mawu Yesus, “Parenta suapa apan ahewala᷊nne wuassu 
ala᷊wo'u parenta?” 

29Mawu Yesus sinumimbakka, “Parenta paarorone eteudde: 
‘Paddaringikkawe, i yamiu walahannu Israel! Mawu Ruatan kite, Mawu 
udde tinggassa. 
30Pandangngu Mawu Ruatanu ringannu ahewallu naungngu, ringannu 
ahewallu apulunu, ringannu ahewallu apendammu, wuṛṛu ringannu 
ala᷊wo'u auatannu.’ 
31Parenta aruane eteudde, ‘Pandangngu sansulu᷊ngngu taumata ere i'o lai 
mandangngu ririnu sassane.’ Tate parenta waine apan nangillembon 
ahewalle wuassu parenta darua udde.” 
32See hurun agama udde nabbisara Mawu Yesus, “Naṛṛino atonna, 
Iamangnga Huru! Atonna su wisaran Iamangnga: Ruata apan tinggassa, 
wuṛṛu tawe Ruata lai waine. 
33Wuṛṛu ṛinone taumata mandangngu Ruata ringannu ahewallu naungnge, 
wuṛṛu ringannu anambon ṛingiṛṛanne see lai ringannu anambon auatanne. 
Wuṛṛu i tou lai ṛinone umakkannu sansulu᷊ngnge ere lai ririne sassane. Udde 
mappianne wuassu mangngonggolu sasamba itatambunna wuṛṛu manga 
sasamba waine su Ruata.” 
34Mawu Yesus naasilo manungku hurun agama udde suete sinumimbakka 
ringannu mapia atonna. Wuṛṛu Mawu Yesus nabbisara si tou, “I'o maranite 
maola'a lalo᷊ṛṛon araratuannu Ruata.” Wua'udde tate saran sangkatou lai 
apan waṛṛani mapaasabangngu aiwalo᷊ su Mawu Yesus. 

Su ola'u Ratum Punnu Sal᷊amatta 
(Mat. 22:41-46; Luk. 20:41-44) 

35Tantala᷊nna mangngaṛṛa'a su Wale᷊ Mawu, Mawu Yesus naiwalo᷊, “Ereapa 
manga hurun agama wotongnge mabbisara manungku Ratum Punnu 
Sala᷊matta udde wuassu papapulunni Daud? 
36Wutte'e Daud sassane – ana waugu nirantannu Ghaṛṛaho Ruata – 
nabbisara, ‘Mawu nabbisara su Mawu-U: a'iante su samba'an uanang-Ku 
ma'oman sara i Ya'u ma'ola'a manga seennu massuṛṛubawa si'o.’ 

37Nariaddi amungkangngu i Daud mannagon Ratum Punnu Sala᷊matta udde 
‘Mawu’, ereapa wotongnge i tou papapulunni Daud?” 

Iapaanaungnga tadea'u paatehamma su saruannu manga hurun agama 
(Mat. 23:1-36; Luk. 20:45-47) 

Taumata nambo apan su Wale᷊ Mawu udde malu᷊assa naungnge 
madaringikka Mawu Yesus mangngaṛṛa'a. 
38I Tou nabbisara si mangitou, “Paatehamma su saruannu manga hurun 
agama. Apulu mangitou u'amatta ualuṛṛen jubah apan malo᷊'e wuṛṛu 
apulune a'addatanna su manga pasakka. 
39Apulu mangitou su manga tampa mawantuga sulalu᷊mmu wale᷊m 
pattataṛṛamawuanna wuṛṛu su manga andeangnga. 
40I mangitou mallinga manga wawine walu᷊ wuṛṛu mangngaṛṛo wale᷊ne. 
Wuṛṛu ana see maapamunin ala᷊le᷊o mangitou udde, i mangitou u'ali᷊omanna 
malo᷊'e-lo᷊'engnga. Ṛuumanni mangitou sali᷊mmurine udde mawakkatta!” 

Aonggolu wawine wal᷊u 
(Luk. 21:1-4) 

41Su tempo ua'ianna uasasaruanna tampam pondi su Wale᷊ Mawu, Mawu 
Yesus mannutudda manga taumata mantaṛṛon roitti mangitou sulalu᷊mmu 
tampan roitta udde. Manambo taumata ala nantaṛṛon roitti mangitou aroddi 
anambone; 
42see sangkatou wawine walu᷊ apan asiangnga nirumanta lai. Tou nantaṛṛon 
darua roitta witu'a, eteudde roitta aregane awawoanne. 
43Ne Mawu Yesus namago manga mallala᷊ṛṛenggen-Ne see nabbisara si 
mangitou, “Paanaunge indi: Wawine walu᷊ asiangnga udde suete nantaṛṛo 
su tampam pondi udde nilumebe anambone wuassu tinaṛṛo manga taumata 
waine. 
44Ana waugu i mangitou sarangkanambone suete nangonggolu leben 
darotongnge. Arawe wawine walu᷊ udde salaiwe tumaniten asiangnga 

nangonggolu sarangkanambone apan tatahuananne – eteudde apan pia 
gunane su pabiaṛṛanne.” 

Markus 13 

Mawu Yesus nabatti'u ahahohakku Wal᷊e Mawu 
(Mat. 24:1-2; Luk. 21:5-6) 

1Su tempo Mawu Yesus nanantangken Bale᷊ Mawu, sangkatou su wallattu 
mallala᷊ṛṛenggen-Ne, nabbisara, “Iamangnga Huru, pa'ellega manga wale᷊ 
udde. Pa'ellega manga watune. Wali᷊ne hampa aṛṛamage!” 
2Mawu Yesus sinumimbakka, “I'o ma'ellega manga wale᷊ apan wahewa 
udde? Tawe saran sambau watu wuassu wale᷊ udde mallambe uaatokka su 
tampane, sarangkanambone sarun iapaahohakka.” 

Asasusa wuṛṛu pananansara 
(Mat. 24:3-14; Luk. 21:7-19) 

3Wua'udde Mawu Yesus inaite su Wuiddu Zaitun, wuṛṛu inuma'iante su 
tampa uasaruanna Bale᷊ Mawu. See i Petrus, i Yakobus, i Yohanes wuṛṛu i 
Andreas nirumanta ringanni Tou ana maggahatto-Ne sassane. 
4“Annama'a walo᷊a'a si yami Iamangnga,” unni mangitou si Tou, 
“Angngerate sarangkanambone udde sarun mariaddi? Wuṛṛu manga tanda 
apa apan mammasingkatta manungku tempone nia'omante?” 
5“Paatehamma,” sasimbakku Mawu Yesus, “arie ma'oman sara yamiu 
aawusuanna. 
6Manambo taumata sarun dumanta ringannu arang-Ku see mabbisara, ‘Ete 
i Ya'u i tou udde!’ see nangawusute taumata nambo udde. 
7Amungkangngu i yamiu maaringikka manga tingikku pangalo wuṛṛu 
manga watti'u pasaseetta, arie pa'ata'utta. Sarangkanambone udde sarun 
mariaddi, arawe sarangkanambone udde tawe papasingkatta manungku 
temponete kiamatta. 
8Walahanna sambau sarun mamangalo walahanna waine. Araratuanna 
sambau sarun mamangalo araratuanna waine. Su ala᷊wo'u tampa sarun 

mallinukka wuṛṛu pia ala᷊lu᷊nussa. Sarangkanambone udde wakkute 
panattaṛṛanne, ere rada'a apan niapendamannu sangkatou wawine apan 
mangunsiwe. 
9I yamiu ṛinone paatehamma, ana waugu yamiu sarun sametanna wuṛṛu 
parikisanna su saruannu mallaṛṛuungnga. I yamiu sarun puula᷊nna su manga 
wale᷊m pattataṛṛamawuanna. I yamiu sarun parikisanna sumaruanna manga 
tembonanne wuṛṛu manga ratu ana waugu i yamiu mallala᷊ṛṛenggeng-Ku. 
Wuṛṛu eteudde temponu manganggillu tatiala su ola'u riri-U si mangitou. 
10Watti'u Ala᷊lu᷊assa wuassu Ruata udde sarun iapasingkatta su anambon 
walahanna. 
11Wuṛṛu napawe yamiu sametanna wuṛṛu parikisanna su saruannu 
mallaṛṛuungnga, arie passinggawangnga su ola'u apa apan sarun iwisaran 
kamiu. Amungkangngu nia'omante tempone mabbisara, walo᷊a'a apa apan 
suete niapaasingkatta si yamiu su tempone. Ana waugu manga wisara apan 
iwabbisarang kamiu udde wali᷊ne wisaranu sassane, ewe'e nirumanta 
wuassu Ghaṛṛaho Ruata. 
12Taumata sarun mandale᷊o tuṛṛangnge sassane ma'oman sara pateanna. 
Udde lai sarun mariaddi su wallattu iamangnga wuṛṛu anangnge. Ala᷊ṛṛana'a 
sarun lumawangnga inangnga iamangnge, wuṛṛu manantilli mangitou 
pateanna. 
13I yamiu sarun iarintinnu anambon taumata ana waugu yamiu 
mallala᷊ṛṛenggeng-Ku. Arawe taumata apan matataṛṛangnga ma'oman sara 
panginsueanne sarun masala᷊matta.” 

Al᷊al᷊eo apan maahohakka 
(Mat. 24:15-28; Luk. 21:20-24) 

14“I yamiu sarun maasilo ‘Ala᷊le᷊o apan maahohakka’ uarisikka su tampa 
apan isassingadda si tou. (Iapasingkatta su mabawasa: Ṛingira'e apa 
atappasanne!) Su tempo udde taumata apan uatana'a su Yudea ṛinone 
tumala᷊ngnga watukku wuidda. 

15Taumata apan roso su wowon atuppu wale᷊ arie pallintukka wuṛṛu sumutta 
su wale᷊ manganu sarannapa. 
16Taumata apan su wailla arie pabelengnga mangala᷊ppa jubahne. 
17Ma'ata'utta atonna manga allo udde su wawine apan uailloṛṛo, su 
inangnga apan ta'e mappasusun anangnge. 
18Aali᷊omante tadea'u manga olangnge udde tawe mariaddi, su tempo 
manguranna. 
19Su manga allo apan ma'ata'utta udde, sarun pia sambau asasusa apan 
taambe nariaddi, ro'en Ruata nandiaddi runia na'oman sara orassa indi, 
wuṛṛu tate lai mariaddi apia. 
20Unnu wisara, Ruata tawe nangautta tempone udde, ne tawe saran 
sangkatou masala᷊matta. Arawe ana waugu manga taumata apan nipele-Ne, 
Ruata nangautta tempone udde. 
21Su tempo udde amungkangngu piaddu sangkatou-sangkatou mabbisara si 
yamiu, ‘Ellehete Ratum Punnu Sala᷊matta udde isindi!’ ara'e ‘Ellehete i Tou 
isudde!’ – arie pangimanna taumata udde. 
22Ana waugu mananala᷊matta awusu wuṛṛu manga nabi awusu sarun 
dumanta. I mangitou sarun ma'ola'a ala᷊wo'u inolaanna wahahewa wuṛṛu 
ala᷊wo'u ala᷊ṛṛindu'a ipangawusu ala᷊ṛṛana'u Ruata amungkangngu 
wotongnge. 
23Nariaddi, paatehamma! Sarangkanambone udde suete Ta'u 
niapaasingkatta si yamiu tantala᷊nna olangnge udde taambe nariaddi.” 

Darantan Ana'u Taumata 
(Mat. 24:29-31; Luk. 21:25-28) 

24“Napawe tempon asasusa udde nali᷊udde, matannallo sarun 
maddandumma, wuṛṛu wula᷊nna tate lai semakke. 
25Manga anumpitanna sarun manawo wuassu langitta, wuṛṛu manga 
tembonannu winalanganna sarun massongkakka. 



2601 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

26Su tempo udde Ana'u Taumata sarun iasilo rumanta wuassu winabbawa 
ringannu taṛṛino apan bahewa wuṛṛu mawantuga. 
27I Tou sarun mandolokku manga mala'ekatta mangammulu ala᷊wo'u 
walahanna wuassu pi'un runia appatta, wuassu manga pentakku runia 
wuṛṛu manga pentakku langitta.” 

Al᷊aṛṛa'a wuassu alu ara 
(Mat. 24:32-35; Luk. 21:29-33) 

28“Panganute ala᷊ṛṛa'a wuassu alu ara. Amungkangngu manga rongngane 
nangelompe wuṛṛu lullaukke, wuṛṛu mannattakke mallalu᷊wo, i yamiu 
masingkatte manungku tempom padissa maranite. 
29Aroddi lai amungkangngu i yamiu maasilo ala᷊wo'u olangnge udde 
mariaddi, i yamiu masingkatte manungku tempone maranite atonna. 
30Asingkate! Anambon arariadianna indi sarun mariaddi tantala᷊nna manga 
taumata apan wiakka orassa indi sarangkanambone taambe nate. 
31Langitta wuṛṛu runia sarun mawuli᷊, arawe wisara-U sidutu ma'oman sara 
mala᷊nnu-la᷊nnu.” 

Tawedu masingkattu allone wuṛṛu oranne 
(Mat. 24:36-44) 

32“Salaiwe aroddi, tawedu saran sangkatou masingkattu tempo suapa allone 
ara'e oranne. Manga mala'ekatta su surga lai wagga, Ana'a lai wagga, 
tumba'u Iamangnga sassane masingkatta. 
33Nariaddi yamiu ṛinone paariaga ana waugu i yamiu wagga tingngerate 
tempone. 
34Olangnge isumandingnga ere sangkatou apan nanantangngu wale᷊ne see 
inai su tampa marau. I Tou nandolokku manga ralolo᷊ṛṛanne mandiaga 
wale᷊ne, wuṛṛu nangagillu manara si mangitou sangkatou-sangkatou. Su 
mandariaga ngara, i tou nananata tadea'u mandiaga mapia-pia. 
35Ana waugu udde i yamiu ṛinone paariaga, ana waugu i yamiu wagga 
tingngerate tatahuannu wale᷊ udde mabelengnga – asinungka wawallo, 

asinungka allorane, asinungka maraninnallo, ara'e asinungka su 
sasabangngu matannallo. 
36Amungkangngu i tou nirumanta awagananna, arie ma'oman sara i tou 
maaratingnga si yamiu tantala᷊nna mattiilla. 
37Apa iwabbisara-U indi si yamiu, iwabbisara-U lai su manga taumata: 
paariagate!” 

Markus 14 

Mangngaalla su saruannu Mawu Yesus 
(Mat. 26:1-5; Luk. 22:1-2; Yoh. 11:45-53) 

1Rua allo lai Allom Paskah wuṛṛu Ramean Roti Tawe Ragine. Manga imam 
tembonanne wuṛṛu manga hurun agama tantala᷊nna maddea'a lala᷊nne 
manametta Mawu Yesus ringannu mala᷊nna-la᷊nnaba, wuṛṛu mamate si Tou. 
2“Arawe arie i ite ma'ola'a udde su tempon ramea,” wisara mangitou, “ana 
waugu takka maola'a pagahahio.” 

Mawu Yesus niseboṛṛannu lana mawangngi 
(Mat. 26:6-13; Yoh. 12:1-8) 

3Napawe Mawu Yesus na'omate su Betania, su wale᷊n Simon apan dorone 
uatataṛṛangnga rada'a paro, sangkatou wawine nirumanta ringanni Tou. I 
tou uaapiddu sambau wotolla pualam, lalo᷊ṛṛoannu lana mawangngi apan 
maarega, niola'a wuassu ṛamutta mawangngi. Su tempo Mawu Yesus 
tantala᷊nna u'anna, wawine udde namesangnga wotolla udde wuṛṛu 
nanebokku lana mawangngi su pua Mawu Yesus. 
4Sire pira taumata isudde mangke nasa'u wuṛṛu uawawisara sangkatou 
ringannu sangkatou, “Apa hunane lana mawangngi udde iasebokka aroddi? 
5Lana udde wotongnge iwalu᷊'a ringannu aregane mallebbe wuassu tallu 
ṛasutta roitta sala᷊'a, wuṛṛu roinne ionggolla su taumata asiangnga!” Ne i 
mangitou nasa'ute su wawine udde. 
6Arawe Mawu Yesus nabbisara, “Wala'e aroddi i tou! Anio i yamiu 
mapaasusan tou? I tou ma'ola'a inolaanna mapia, wuṛṛu ma'alu᷊assa si Ya'u. 

7Taumata asiangnga sidutu su wallatti yamiu. Suapan tempo 
amungkangngu i yamiu maapulu, i yamiu wotongnge mantulu᷊ngngi 
mangitou. Arawe i Ya'u tate mala᷊nnu su sampunna ringanni yamiu. 
8Wawine indi suete na'ola'a apan wotongnge olaanni tou. I tou suete 
nanaddia lana mawangngi sia'u su tempo i Ya'u taambe nilabingnga. 
9Pangimante! Su ahewallu runia, su tampa Watti'u Ala᷊lu᷊assa wuassu Ruata 
iapasingkatta, inolaannu wawine indi sarun iwatti'a lai, maola'a sambau 
pananaunganna si tou.” 

I Yudas inumire mamate Mawu Yesus 
(Mat. 26:14-16; Luk. 22:3-6) 

10See i Yudas Iskariot, sangkatou wuassu sire mapulo᷊ dua 
mallala᷊ṛṛenggennu Mawu Yesus, inaite ringannu manga imam tembonanne 
ringannu pandumma mamate Mawu Yesus. 
11I mangitou lembon lulluassa naaringikka wisarane udde, wuṛṛu na'ire 
sarun mangagillu roitta si Yudas. Ne Yudas mannattakke maddea'a tempone 
mapia mamate Mawu Yesus. 

Mawu Yesus inumanna annu Paskah ringannu manga mallal᷊aṛṛenggen-Ne 
(Mat. 26:17-25; Luk. 22:7-14, 21-23; Yoh. 13:21-30) 

12Su allo paarorone wuassu Allo Wahewan Roti Tawe Ragine – su tempo 
taumata mammototta domban Paskah – mallala᷊ṛṛenggennu Mawu Yesus 
naiwalo᷊ si Tou, “Suapa tampa ipa'apulun Iamangnga yami manaddia annu 
Paskah su Iamangnga?” 
13Mawu Yesus nandolokku ruan katou su wallatti mangitou, “Roote su soa, 
poiaroddi sangkatou esakka apan tantala᷊nna uaapiddu sambau wensada 
lalo᷊ṛṛoannu ua'e, sarun massomban kamiu. Tantalongke si tou, 
14watukku wale᷊ apan suttanni tou wuṛṛu walo᷊a'a su tatahuannu wale᷊ udde, 
‘Iamangnga Huru ma'iwalo᷊, suapa tampane i Tou wuṛṛu mallala᷊ṛṛenggen-
Ne umanna annu Paskah.’ 

15Taumata udde sarun mamantingidu sambau wabo'a uali᷊u rosone apan 
bahewa. Wabo'a udde suete niatokka, nasuungnga ringannu lalo᷊ṛṛone. 
Saddiaite sarangkanambone udde poiaroddi si ite.” 
16See ruang katou mallala᷊ṛṛenggennu Mawu Yesus udde inaite watukku soa. 
Poiaroddi itarua naaratingnga sarangkanambone ere suete niwalo Mawu 
Yesus. See i mangitou nanaddiate annu Paskah. 
17Ṛabbine, Mawu Yesus nirumanta ringannu sire mapulo᷊ dua 
mallala᷊ṛṛenggen-Ne. 
18Wuṛṛu tantala᷊nna i mangitou ua'ianna u'anna, Mawu Yesus nabbisara, 
“Padaringikka: pia sangkatou, wuassu wallatti yamiu, apan su orassa indi 
u'anna ringang-Ku sarun mamate si Ya'u.” 
19Naaringikka udde, mallala᷊ṛṛenggennu Mawu Yesus mangke nasusa. See 
sangkatou ringannu sangkatou nanattakke naiwalo Mawu Yesus, 
“Asinungka wali᷊ne i ya'u apan su pandummi Iamangnga?” 
20Mawu Yesus sinumimbakka, “I Tou sangkatou wuassu wallatti yamiu sire 
mapulo᷊ dua indi, apan u'anna su lama'a sambau ringang-Ku. 
21Atonna Ana'u Taumata sarun mate ere uawoṛṛetta su Wuke Susi. Arawe 
nasilakate taumata apan mamate Ana'u Taumata udde. Mappianne taumata 
udde tawe niasungkangnga!” 

Sal᷊iwangngu Mawu 
(Mat. 26:26-30; Luk. 22:14-20; 1Kor. 11:23-25) 

22Tantala᷊nna i mangitou u'anna, Mawu Yesus nanganu roti inumali᷊omante 
aali᷊omannu aadiangkamanna su Ruata. Wua'udde i Tou nattahiate roti 
ringannu lima-Ne, wuṛṛu niaggile su mallala᷊ṛṛenggen-Ne ringannu wisara-
Ne, “Sengkampe wuṛṛu ante, indi wadang-Ku.” 
23Wua'udde i Tou nanganute sambau mangkon anggore. I Tou 
inumali᷊omanna aali᷊omannu aadiangkamanna su Ruata, see nangagille 
mangko udde su mallala᷊ṛṛenggen-Ne. Wua'udde i mangitou 
sarangkanambone na'inumma anggore udde. 

24Wua'udde Mawu Yesus nabbisara, “Ete indi ṛaṛṛa-U apan mapaasuungngu 
pa'airen Duata, ṛaṛṛa apan suete niapaturo hunan taumata nambo. 
25Pangimante: i Ya'u tate ma'inumma anggore indi apia, ma'oman sara 
tempone i Ya'u ma'inumma anggore wakku su sampunna ringanni yamiu su 
Runia Wakkun Iamang-Ku.” 
26Wua'udde i mangitou nangantarin sambau antari daralo. Wuṛṛu wua'udde 
i mangitou inaite su Wuiddu Zaitun. 

Papasingkata manungku Petrus sarun massinaaddu Mawu Yesus 
(Mat. 26:31-35; Luk. 22:31-34; Yoh. 13:36-38) 

27Wua'udde Mawu Yesus nabbisara si mangitou, “I yamiu sarangkanambone 
sarun tumala᷊ngnga manantang-Ku. Ana waugu sulalu᷊mmu Wuke Susi 
uawoṛṛetta, ‘Ruata sarun mamate mallalu᷊'adde, wuṛṛu ammula᷊nnu 
dombane sarun massali᷊awukka.’ 
28Arawe napawe i Ya'u iapawangunna apia, i Ya'u sarun inai malliu ṛoro si 
yamiu su Galilea.” 
29“Tawe,” sasimbakki Petrus, “wala'e i mangitou nambo manantangngu 
Iamangnga, i ya'u atonna-tonna tawe manantangnga.” 
30“Paanaunge,” wisara Mawu Yesus, “ṛabbi indi lai, tantala᷊nna manu'a 
taambe inumu'u aruane, i'o paatallute massinaadu riri-U.” 
31I Petrus sinumimbakka ringannu atonna-tonna, “Wala'e i ya'u mate su 
sampunna ringannu Iamangnga, saran paassa ya'u tawe mabbisara 
manungku i ya'u waggan Iamangnga!” Wuṛṛu mallala᷊ṛṛenggen-Ne waine lai 
nabbisara aroddi. 

Mawu Yesus inumal᷊iomanna su Getsemani 
(Mat. 26:36-46; Luk. 22:39-46) 

32I mangitou na'omate su sambau tampa aranne Getsemani, wuṛṛu Mawu 
Yesus nabbisarate mallala᷊ṛṛenggen-Ne, “A'iante isindi tantala᷊nna i Ya'u inai 
umali᷊omanna.” 

33See Mawu Yesus nangahe si Petrus, si Yakobus wuṛṛu si Yohanes inai su 
sampunna ringanni Tou. I Tou nanattakke massusa wuṛṛu 
sussinggawangnga. 
34“Naungku massusa atonna,” unnu Mawu Yesus si mangitou, “pendamanna 
ere mappulute mate. Atana'e isindi wuṛṛu paariagate!” 
35Mawu Yesus inaite nangindau adio'a see inumali᷊ntuda su leta'a wuṛṛu 
inumali᷊omanna. Sulalu᷊mmu aali᷊omanne i Tou nadorongnga 
amungkangngu wotongnge, i Tou tawe mamendamma orassu sansara udde. 
36“Iamangnga, o Iamangnga,” wisara-Ne, “tawe saran sambau apan tawe 
maola'a su Iamangnga. Ala᷊ppe asasusa indi wuassia-U. Arawe arie 
tumuṛṛutta apulu-U ewe'e apulun Iamangnga.” 
37Wua'udde Mawu Yesus nabelengke apia wuṛṛu inaratinganna 
mallala᷊ṛṛenggen-Ne tantala᷊nna mattiilla. I Tou nabbisara si Petrus, “Simon, 
i'o mattiilla? Tumba'u sangka orassa i'o tawe maariaga?” 
38See Mawu Yesus nabbisara si mangitou, “Pandiagate, wuṛṛu a'ali᷊omanna, 
tadea'u yamiu tawe maasomba wawono'a. Ghaṛṛahonu ma'apulu ma'ola'a su 
ṛinone, arawe i yamiu tawe maataṛṛangnga ana waugu pallala᷊gun taumata 
udde lome.” 
39Paasa lai Mawu Yesus inai umali᷊omanna ringannu aali᷊omanne apan 
uasulu᷊ngnga. 
40Wua'udde i Tou nabelengke apia ringannu mallala᷊ṛṛenggen-Ne wuṛṛu 
naaratingnga i mangitou ta'e mattiilla, ana waugu i mangitou tumaniten 
a'amatiila᷊nna. Ne i mangitou wagga apa apan sarun iwisara mangitou su 
Mawu Yesus. 
41Napawe Mawu Yesus nabelengke ringanni mangitou apia su atallune, i 
Tou nabbisara, “Ta'e lai mattiilla yamiu wuṛṛu uaillolo᷊? Wotongngete! 
Nia'omante tempone Ana'u Taumata itantilla su liman taumata marosa. 

42Pabbangunte, wette i ite inaite. Pa'ellega! Taumata apan mamate Sia'u 
uddete!” 

Mawu Yesus sinametta 
(Mat. 26:47-56; Luk. 22:47-53; Yoh. 18:3-12) 

43Tantala᷊nna Mawu Yesus ta'e mabbisara, nirumantate i Yudas, sangkatou 
wuassu sire mapulo᷊ dua mallala᷊ṛṛenggen-Ne udde. Uaṛṛundinganni si tou 
lai nirumanta taumata nambo uaapiddu hale᷊le wuṛṛu papuulla. I mangitou 
nirolokku manga imam tembonanne, manga hurun agama wuṛṛu manga 
piaṛṛa'u taumatan Yahudi. 
44Taumata taṛṛa pate suete nanantunnu sambau tanda si mangitou. 
“Taumata apan ta'u ari'anna,” unni tou si mangitou, “eteudde taumata-Ne. 
Sametta i Tou wuṛṛu apira'a ringannu riagane apan matohassa.” 
45Su tempo i Yudas nirumanta, i tou lapiddu inai ringannu Mawu Yesus 
wuṛṛu nabbisara, “Iamangnga Huru!” wua'udde i tou nangari'a Mawu Yesus. 
46See manga taumata nirumanta su sampunna ringanni Yudas nanametta 
Mawu Yesus wuṛṛu niṛṛapusse i Tou. 
47Arawe sangkatou su wallattu taumata isudde nanawutta hale᷊le wuṛṛu 
namilitta allangngu imam bahewa, na'oman sara napototta tali᷊ngane. 
48See Mawu Yesus nabbisara si mangitou, “Anio i Ya'u indi taumata lale᷊o, 
na'oman sara i yamiu nirumanta uaapiddu hale᷊le wuṛṛu papuulla 
manametta si Ya'u? 
49Miallo-miallo I Ya'u mangngaṛṛa'a su Wale᷊ Mawu su saruanni yamiu arawe 
i yamiu tawe manametta si Ya'u. Arawe atonna sarun maola'a aroddi, 
tadea'u matipusse apa apan uawoṛṛetta sulalu᷊mmu Wuke Susi.” 
50Anambo mallala᷊ṛṛenggen-Ne tinumala᷊ngnga nanantangngu Mawu Yesus. 
51Sangkatou umbasanna tumba'u ualuṛṛen mala᷊ṛṛenessa sanggesa'a 
uali᷊ndumma wadangnge tinumantalongnga Mawu Yesus. Manga taumata 
maapulu manametta si tou, 

52arawe i tou namallossu mala᷊ṛṛenessa udde, see tinumala᷊ngnga tantole᷊. 
Mawu Yesus su saruannu Mallaṛṛuungngu Agama 

(Mat. 26:57-68; Luk. 22:54-55, 63-71; Yoh. 18:13-14, 19-24) 

53Mawu Yesus niapidde su wale᷊ imam bahewa. Poiaroddi anambon imam 
tembonanne, piaṛṛa'u Yahudi, wuṛṛu hurun agama maammulla. 
54Petrus uatantalongnga Mawu Yesus wuassu marau na'oman sara 
sinumutta su passalangannu wale᷊m imam bahewa. Poiaroddi i tou 
inuma'ianna mandarangnga maranim putungnga su sampunna ringannu 
mandariaga. 
55Manga imam tembonanne wuṛṛu manga Mallaṛṛuungngu Agama mangke 
maddea'a maasomba pasasala᷊ Mawu Yesus tadea'u wotongnge 
maṛṛuumanni Tou ma'oman sara pateanna. Arawe i mangitou tawe 
naasomba saran sambau pasasala᷊. 
56Manambo mattatiala awusu niwagoanna iapatiala awusu su saruannu 
Mawu Yesus, arawe sasimbakki mangitou uapapaṛṛala sangkatou ringannu 
sangkatou. 
57See manga pira taumata mattatiala nirumarisikka wuṛṛu nangagillu 
tattiala awusu su ola'u Mawu Yesus. 
58“I yami naaringikka taumata indi mabbisara, ‘I Ya'u sarun manggohakku 
Wale᷊ Ruata indi apan suete niola'u taumata, wuṛṛu napawe tallute allo i 
Ya'u sarun mapararisikku waine lai, apan wali᷊ne niola'u taumata.’ ” 
59Arawe wisara manga taumata udde uapapaṛṛala sangkatou ringannu 
waine. 
60Ne imam wahewa dirumarisikka su saruanni mangitou sarangkanambone 
wuṛṛu naiwalo᷊ Mawu Yesus, “Anio I'o tawe sumimbakka manga aiwalo᷊ apan 
ipa'iwalo᷊ Si'o?” 
61Arawe Mawu Yesus mala᷊nnaba. I Tou tawe sinumimbakka saran paassa. 
See imam bahewa udde naiwalo᷊ paassa lai si Tou, “Ete I'o Ratum Punnu 
Sala᷊matta, Ana'u Ruata Lembo Naukkassa?” 

62“Ete i Ya'u,” sasimbakku Mawu Yesus, “wuṛṛu i yamiu sarangkanambone 
sarun maasilo Ana'u Taumata uma'ianna su uanannu Ruata Apan Lembo 
Mataṛṛino wuṛṛu rumanta sulalu᷊mmu winabbawa wuassu langitta!” 
63Ne imam wahewa nanggesa'a laungnge wuṛṛu nabbisara, “Ipa'ura lai 
sakassi! 
64I yamiu naaringikke sassane manga wisara-Ne apan ipangngadio'a Ruata. 
Orassa indi ereapa i'o makkawessu hatto indi?” I mangitou 
sarangkanambone nakkawessa manungku Mawu Yesus nassala᷊, wuṛṛu 
ṛinone iṛṛuumanna ma'oman sara mate. 
65See sire pira taumata nanattakke mangngadu Mawu Yesus, wuṛṛu i 
mangitou nallindumma mata-Ne wuṛṛu namuulla si Tou, see nabbisara, 
“Si'ata'a, isai namuulla Si'o?” Manga mandariaga lai namero Mawu Yesus. 

Petrus nassinaadu Mawu Yesus 
(Mat. 26:69-75; Luk. 22:56-62; Yoh. 18:15-18, 25-27) 

66Tantala᷊nna Petrus ta'e su passalanganna, sangkatou wawine allangngu 
imam wahewa nirumanta isudde. 
67Napawe naasilo si Petrus manningikka maranim putungnga, i tou 
nanutukka mapia-pia hatim Petrus wuṛṛu nabbisara, “Wali᷊newe i'o lai su 
sambau ringannu Mawu Yesus taumata Nazaret udde?” 
68Arawe Petrus nassinaada. “I Ya'u waga wuṛṛu tawe maasunna apa 
pandumannu,” unni Petrus su mangangimbe udde. See Petrus inaite su 
ngaram pasallangannu wale᷊m imam wahewa udde. [Su orassa udde lai 
manu'a inumu'u.] 
69Mangangimbe wawine udde na'ellega si Petrus apia, wuṛṛu nabbisara su 
manga taumata isudde, “Atonna i tou sangkatou wuassu wallatti mangitou!” 
70Arawe Petrus nassinaada apia. Tawe nala᷊nnu wua'udde, manga taumata 
isudde nabbisara apia si Petrus, “Tate maappasinaada lai i'o, atonna i'o 
sangkatou wuassu wallatti mangitou, ana waugu i'o wuassu Galilea!” 

71See Petrus nanattakke massalu wuṛṛu nabbisara, “I Ya'u tawe maaillala᷊ 
taumata apan ipappandummi i yamiu udde!” 
72Orassa udde lai manu'a inumu'u aruane. Wuṛṛu Petrus naanaungnga 
manungku Mawu Yesus suete nabbisara si tou. “Tantala᷊nna manu'a taambe 
inumu'u paarua, i'o paatallute massinaadu riri-U.” Ne Petrus lulluaite 
ringannu massusa atonna. 

Markus 15 

Mawu Yesus su saruanni Pilatus 
(Mat. 27:1-2, 11-14; Luk. 23:1-5; Yoh. 18:28-38) 

1Ruaallo atonna, manga Mallaṛṛuungngu Agama nasutta lai manga imam 
tembonanne, manga piaṛṛa'u taumatan Yahudi wuṛṛu manga hurun agama 
mali᷊ha-li᷊hakka na'ire. I mangitou naṛṛapussa Mawu Yesus, wua'udde 
nangapiddi Tou wuṛṛu tinantilla si Pilatus. 
2Pilatus naiwalo᷊ Mawu Yesus, “Atonna I'o ratun taumatan Yahudi?” “Aroddi 
ere su wisaranu,” sasimbakku Mawu Yesus. 
3Manga imam tembonanne nabalo᷊ manambo ala'e su ola'u Mawu Yesus. 
4See Pilatus naiwalo᷊ apia Mawu Yesus. “I'o maddiri sumimbakka? Pa'ellega 
sangkura aalae mangitou ipangalae-Nu!” 
5Arawe Mawu Yesus tawe sumimbakka sara n adio'a, na'oman sara Pilatus 
naherangnga. 

Mawu Yesus iṛṛuumanna pateanna 
(Mat. 27:15-26; Luk. 23:13-25; Yoh. 18:39–19:16) 

6Suapan pia Ramean Paskah, inanaramanne i Pilatus mammallossu 
sangkatou ṛuumanna tumuṛṛuttu tatebo'u taumata nambo. 
7Sulalu᷊mmu tuttupanna su wallattu manga lumala᷊wangnga apan naola'a 
taṛṛa pate su tempon passaseetta, pia sangkatou aranne i Barabas. 
8Taumata manambo na'ammulla wuṛṛu nadorongnga si Pilatus tadea'u i tou 
mamallossu sangkatou uaṛṛuumanna ere su inanaramanne. 

9I Pilatus naiwalo᷊ si mangitou, “I yamiu maapulu i ya'u mamallossu ratun 
taumatan Yahudi udde si yamiu?” 
10Ana waugu i Pilatus naatutukka manungku manga imam tembonanne 
nanantillu Mawu Yesus si tou ana waugu naungngi mangitou tawe 
malu᷊assa. 
11Arawe manga imam tembonanne mammono'a awada'alla tadea'u 
madorongnga i Pilatus mamallossi Barabas si mangitou. 
12Ne Pilatus nabbisara apia su taumata nambo udde, “Amungkangngu 
aroddi, i ya'u ṛinone ma'ola'a apa su taumata apan isassagong kamiu ratun 
taumatan Yahudi udde?” 
13I mangitou inumui, “Arussa'a i Tou!” 
14“Arawe apa ala᷊le᷊one?” aiwalo᷊n Pilatus. See i mangitou inumui lembo 
ma'ikkatta lai, “Arussa'a i Tou!” 
15I Pilatus maapulu mappa'alu᷊assu taumata nambo udde, ne i tou 
namallossen Barabas si mangitou. Wua'udde i tou nandolokku taumata 
namuulla Mawu Yesus see tinantilli tou iapaarussa. 

Manga tantara mannalangnga Mawu Yesus 
(Mat. 27:27-31; Yoh. 19:2-3) 

16Mawu Yesus niapidde manga tantara su tampa mallaṛṛuungnga su wale᷊ 
gubernure. Wua'udde tantara niwagoante ma'ammulla. 
17See i mangitou nalluṛṛen jubah ungu su Mawu Yesus, wuṛṛu niolaanna 
araposan araratuanna wuassu manga ranna ṛoaanna, wua'udde nitaappa su 
pua Mawu Yesus. 
18Wua'udde, i mangitou nangadatta si Tou, “Sala᷊matta ratun taumatan 
Yahudi!” unni mangitou. 
19I mangitou namuulla pua Mawu Yesus ringannu ta'inna, see i mangitou 
nangaddu si Tou wuṛṛu nassubba su saruanni Tou. 

20Napawe suete nannalangnga Mawu Yesus, i mangitou nalluatte jubah 
ungu udde see nilluṛṛeanten laung-Nge sassane. Wua'udde i Tou niapidda 
su liudde ana waugu iarussa. 

Mawu Yesus niarussa 
(Mat. 27:32-44; Luk. 23:26-43; Yoh. 19:17-27) 

21Su tangngan dala᷊nna i mangitou namata'u sangkatou iapapasanna arussa 
Mawu Yesus. Taumata udde wakkute wuassu ampungnga inai watukku soa. 
(Aranne i Simon, – wuassu Kirene – iamangngi Aleksander wuṛṛu i Rufus.) 
22Mawu Yesus niapidda su sambau tampa aranne Golgota, atappasanne 
“Tampan Tanggilala᷊”. 
23Isudde i mangitou napa'inummu anggore lalo᷊'annu awawangngi, arawe 
Mawu Yesus maddiri ma'inumma anggore udde. 
24Wua'udde i mangitou nangarussan Tou, wuṛṛu nattahia laung-Nge 
ringannu ni'undi tadea'u maatantunnu wageangngu sangkatou-sangkatou. 
25Mawu Yesus niarussa puulla sio rua'allo. 
26Su wowon arussa niwoṛṛeta su ola'u alae si Tou, eteudde: “Ratun 
Taumatan Yahudi”. 
27Su sambau ringannu Mawu Yesus, i mangitou lai nangarussan ruang katou 
taṛṛa ṛampassa; sangkatou su uananna wuṛṛu sangkatou lai su aiṛṛi.  

[28Ringannu aroddi nariaddite apa apan uawoṛṛetta sulalu᷊mmu Wuke Susi, 
eteudde: “I Tou sassunnanna lai nareengnga taumata lale᷊o.”] 
29Manga taumata apan sussabbi isudde mangke uapapa'ilingnga wuṛṛu 
manggalu᷊sa'a Mawu Yesus. I mangitou nabbisara, “Ei, I'o apan 
manggohakku Wale᷊n Ruata wuṛṛu mapaarisikka sulalu᷊mmu tallu allo. 
30Annama'o lintukka wuassu arussa wuṛṛu panala᷊matta riri-Nu!” 
31Aroddi lai manga imam tembonanne wuṛṛu manga hurun agama 
mangngeetta Mawu Yesus. I mangitou uahahatto sangkatou ringannu 

sangkatou, “I Tou ma'asala᷊matta taumata waine arawe tawe maasala᷊matta 
riri-Ne sassane! 
32Amungkangngu i Tou ratun Israel, Ratum Punnu Sala᷊matta, mappianne i 
Tou orassa indi lumintukka wuassu arussa udde, tadea'u i yami maasilo 
wuṛṛu mangngimanna si Tou!” Manga taumata apan niarussa lai su sambau 
ringannu Mawu Yesus manggalu᷊sa'a Mawu Yesus. 

Apapate Mawu Yesus 
(Mat. 27:45-56; Luk. 23:44-49; Yoh. 19:28-30) 

33Su allo allattune, ala᷊nnune tallung ka'orassa ahewallu wanua udde 
naddandumma. 
34Wuṛṛu su puulla tatallu wawallo, Mawu Yesus inumui ringannu tingikka 
ma'ikkatta, “Eloi, Eloi, lama sabakhtani?” atappasanne, “Oh Ruata'u, oh 
Ruata'u, anio I'o nanantang-Ku?” 
35Manga pirang katou isudde naaringikka sasali᷊omanna udde, wuṛṛu 
nabbisara, “Padaringikka, i Tou mamago si Elia!” 
36Sangkatou wuassi mangitou mali᷊ha-li᷊hakka nanganu wungan sahatta, see 
inammo sulalu᷊mmu anggore mapakkada. Wua'udde wungan sahatta udde 
niusu'u pentakku alu see tinogokka su wiwikku Mawu Yesus, ringannu 
wisarane, “Ṛaddoi, wette i ite ma'ellega tanne i Elia rumanta manossokki 
Tou wuassu arussa udde.” 
37See Mawu Yesus nangintuli᷊, wuṛṛu wua'udde natete. 
38Pampele ua'ele su Wale᷊ Mawu nahesa'a natahia darua, wua'doso na'oman 
sara wowane. 
39Tembonannu tantara uarisikka su saruannu alu᷊ngngu arussa udde, naasilo 
ereapa Mawu Yesus nate. Tembonannu tantara arae perwira udde 
nabbisara, “Atonna-tonna taumata indi Ana'u Ruata!” 
40Isudde lai pia manga pira wawine tantala᷊nna ua'ellega sarangkanambone 
udde wuassu tampa marau. Su wallatti mangitou pia i Salome, i Maria 

Magdalena, wuṛṛu i Maria inangngi Yakobus apan maddario'anna wuṛṛu i 
Yoses. 
41Ete i mangitou manga wawine apan uatantalongnga wuṛṛu nantulu᷊ngngu 
Mawu Yesus, su tempo i Tou ta'e su Galilea, wuṛṛu pia manambo lai manga 
wawine waine isudde apan suete nirumanta su Yerusalem su sambau 
ringannu Mawu Yesus. 

Pallal᷊abingngu Mawu Yesus 
(Mat. 27:57-61; Luk. 23:50-56; Yoh. 19:38-42) 

42-43Allo maṛṛabite napawe Yusuf wuassu Arimatea nirumanta. I tou 
nareengnga lai sangkatou Mallaṛṛuungngu Agama apan a'addatanna. I tou 
lai tantala᷊nna uaṛṛado tempone Ruata manattakka mamarenta ere 
sangkatou Ratu. Allo udde allo Pananaddianna (eteudde allo taambe allon 
Sabatta). Ana waugu udde ringannu waṛṛani Yusuf sinumaruanna si Pilatus 
wuṛṛu madorongnga winalu᷊nannu Mawu Yesus. 
44I Pilatus naherangnga naaringakka Mawu Yesus natete. Nariaddi i tou 
nandolokku taumata namago piaṛṛa'u tantara wuṛṛu naiwalo᷊ si tou apa 
Mawu Yesus mala᷊nnute nate. 
45Napawe naaringikka wawalo᷊n piaṛṛa'u tantara udde, i Pilatus namalan 
Yusuf mangala᷊ppa winalu᷊nannu Mawu Yesus. 
46See i Yusuf namallite mala᷊ṛṛenessa papi'unne wuassu linenna alu᷊ssa wuṛṛu 
napawe suete nallintukku winalu᷊nannu Mawu Yesus, nipi'unten 
mala᷊ṛṛenessa udde. Wua'udde i tou nangaddon winalu᷊nanna udde 
sulalu᷊mmu sambau labingnga apan niola'a sulalu᷊mmu wuiddu batu. 
Wua'udde i tou nanali᷊nggin sambau batu bahewa nipaṛṛapingnga ngaran 
lala᷊binganna udde. 
47Tantala᷊nna udde i Maria Magdalena wuṛṛu i Maria inangngi Yoses 
mannutukka suapa tampa Mawu Yesus niaddo. 

Markus 16 

Pabawangunnu Mawu Yesus 
(Mat. 28:1-8; Luk. 24:1-12; Yoh. 20:1-10) 

1Napawe allon Sabatta nali᷊ute, i Maria Magdalena, Maria inangngi Yakobus, 
wuṛṛu i Salome inaite namalli rampa-rampa ipallana winalu᷊nannu Mawu 
Yesus. 
2Rua'allo atonna napawe matannallo sumabangke, su allo paarorone misa 
udde, i mangitou inaite su lala᷊binganna. 
3-4Su tangngan dala᷊nna i mangitou uahahatto sangkatou ringannu 
sangkatou, “Isai wotongnge mantulu᷊ngngi ite mangingkattu watu 
uaṛṛappingnga loṛṛangngu lala᷊binganna?” Ana waugu watu udde tumaniten 
wahewalla. Arawe su raranta mangitou isudde, i mangitou naasilo watu 
udde nawilingke. 
5See i mangitou sinumuttate su lala᷊binganna udde. Sulalu᷊mme su samba'a 
aikkatanna i mangitou naasilo sangkatou umbasanna ualu᷊ṛṛen jubah 
mawira tantala᷊nna ua'ianna, ne i mangitou mangke niṛṛumoro. 
6Taumata umbasanna udde nabbisara, “Arie pa'ata'utta! I ya'u masingkatta 
i yamiu maddea'a Mawu Yesus taumata Nazaret apan suete niarussa. I Tou 
tate baddia isindi. I Tou nabangunte! Pa'ellega, indi tampane, i mangitou 
napala᷊llowangngi Tou. 
7Orassa indi roote, walo᷊a'e watti'a indi su mallala᷊ṛṛenggen-Ne, nasutta lai 
Petrus. Walo᷊a'a, ‘I Tou inaite malliu ṛoro si yamiu su Galilea. Poiaroddi 
yamiu sarun maasilo si Tou, ereapa suete niwalo᷊n Tou si yamiu.’ ” 
8Ne i mangitou sinumabangke wuassu lala᷊binganna udde see 
tinumala᷊ngnga ana waugu niṛṛumoro wuṛṛu nata'utta. I mangitou tate 
nabbati'u watti'a sisai-sai, ana waugu i mangitou nata'utta. 

PANGINSUEANNU WOṚṚETTI MARKUS TUMUṚṚUTTU WOṚṚETTA RO'EN 
AL᷊AMONANE 

Mawu Yesus naipasilom batangan-Ne si Maria Magdalena 
(Mat. 28:9-10; Yoh. 20:11-18) 

[9Napawe Mawu Yesus nabangunte wuassu papate, rua'allo atonna su allo 
Misa, i Tou paarorone nattingkapasilom batangan-Ne si Maria Magdalena. 

(Wuassi Maria udde Mawu Yesus suete napasabangngu sire pitu ghaṛṛaho 
lale᷊o.) 
10Ne i Maria Magdalena inaite namasingkattu arariadianna udde su manga 
hawe Mawu Yesus, apan tantala᷊nna massusa wuṛṛu lulluai. 
11Arawe napawe i mangitou naaringikka manungku Mawu Yesus nabbiakke 
apia, wuṛṛu manungku i Maria naasilote si Tou i mangitou tawe 
mangngimanna. 
Mawu Yesus nattingkapasilom batangan-Ne su ruan katou mallal᷊aṛṛenggen-Ne 

(Luk. 24:13-35) 

12Wua'udde Mawu Yesus nattingkapasilom batangan-Ne su ruan katou 
mallala᷊ṛṛenggen-Ne ringannu olangnge apan paṛṛalane. Udde nariaddi su 
tempo ruan katou udde tantala᷊nna u'amatta mabatuku sambau ampungnga. 
13Nariaddi i mangitou nabelengnga wuṛṛu namasingkattu olangnge udde su 
manga hawene waine. Arawe i mangitou tawe mangngimanna. 

Mawu Yesus nattingkapasilom batangan-Ne su mallal᷊aṛṛenggen-Ne 
(Mat. 28:16-20; Luk. 24:36-49; Yoh. 20:19-23; WMR. 1:6-8) 

14Panginsueanne, Mawu Yesus nattingkapasilom batangan-Ne su sire 
mapulo᷊ assa mallala᷊ṛṛenggen-Ne, su tempo i mangitou tantala᷊nna u'anna. I 
Tou namo'a si mangitou ana waugu pangangimanni mangitou lome, wuṛṛu 
tumanite maattikka puane na'oman sara tawe mangngimanna su manga 
taumata apan suete naasilo sassane manungku Mawu Yesus nabbiakke apia. 
15See Mawu Yesus nabbisara si mangitou, “Roote su ahewallu runia wuṛṛu 
walo᷊a'e Watti'u Ala᷊lu᷊assa wuassu Ruata udde su anambon taumata. 
16Taumata apan tawe mangngimanna sarun iṛṛuumanna. Arawe taumata 
apan mangngimanna wuṛṛu saṛṛanianna, sarun masala᷊matta. 
17Maola'a sambau tatiala manungku i mangitou mangngimanna, manga 
taumata udde sarun mallimbuakka ghaṛṛaho lale᷊o ringannu arang-Ku; i 
mangitou sarun mabbisara sulalu᷊mmu ala᷊wo'u wisara apan taambe 
niasingkatanni mangitou. 



2617 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

18Amungkangngu i mangitou mangagassa atoanna ara'e ma'inumma 
pasangkada, i mangitou tawe masilaka. Amungkangngu i mangitou 
mangandangngu lima su manga taumata marada'a, manga taumata udde 
sarun mapia.” 

Mawu Yesus nasengkengnga watukku surga 
(Luk. 24:50-53; WMR. 1:9-11) 

19Napawe Mawu Yesus suete nagahatto mangitou, i Tou nasengkengke 
watukku surga. Poiaroddi i Tou uaparenta su sampunna ringannu Ruata. 
20Ne manga mallala᷊ṛṛenggen-Ne inaite wuṛṛu namasingkattem batti'a 
wuassu Ruata su ala᷊wo'u tampa. Wuṛṛu Mawu lai mammanara su sampunna 
ringanni mangitou wuṛṛu mapaali᷊atta'a lai ringannu manga ala᷊ṛṛindu'a 
manungku watti'i mangitou udde atonna.] 

PANGINSUEANNU WOṚṚETTU AL᷊AMONA APAN WAINE 

[9Manga wawine udde inaite ringanni Petrus wuṛṛu manga hawene, see 
nabbati'a ringannu maautta anambon apa apan suete niapasingkattu 
taumata umbasanna udde si mangitou. 
10Wua'udde Mawu Yesus sassane nappaattu mallala᷊ṛṛenggen-Ne nabbati'a 
wuassu ra'i watukku waṛṛatta, watti'a susi wuṛṛu tawe panginsueanne su 
ola'u asasala᷊matta apan saran mala᷊nnu-la᷊nnu.] 

Lukas 

Lukas 1 

Panattaṛṛanne 

1Teofilus apan naungnge mapia, Manambo taumata suete nammanara 
atonna mammoṛṛetta ringannu uaatokka su ola'u manga arariaddianna apan 
suete nariaddi su pattangnganni ite. 
2I mangitou namoṛṛetta nassulu᷊ngngu apan niwatti'a si ite wuassu manga 
taumata apan naasilo sassane manga arariaddianna udde wuassu 
panattaṛṛanne, ana see namasingkattu watti'a udde. 
3Napawe i ya'u ringannu matiti'a mammarikissa sarangkanambone udde 
wuassu panattaṛṛanne, i ya'u mangngantimma mappianne mamoṛṛettu 
sambau watti'a apan uaatokka si Tuangnga. 
4I ya'u namoṛṛetta udde, tadea'u i Tuangnga masingkatta manungku apa 
apan suete niaṛṛa'a si Tuangnga udde atonna. 

Asasungkangngi Yohanes Mananaṛṛani niapaasingkatta 

5Napawe i Herodes naola'e ratu su leta'u Yudea, pia sangkatou imam aranne 
i Zakharia. I tou nasutta su wageangngu manga imam Abia. Awingnge 
aranne i Elisabet, i tou lai papapulunnu imam. 
6Rua sangkawinganna udde, mabbiakka ma'alu᷊assa naungngu Ruata. Itarua 
matuṛṛutta anambon parenta wuṛṛu tita Mawu ringannu ahewallu 
naungnge. 
7Itarua tawe ana'a ana waugu i Elisabet tinna wuṛṛu itarua timmaddete. 
8Su sambau allo, su tempo wageangngi imam Abia naasomba wuatta, i 
Zakharia nangamattu manaran imam su saruannu Ruata. 
9Ringannu na'ola'a undi, ere inanaramanne a'olaannu manga imam, i 
Zakharia niatebo'anne su mutta sulalu᷊mmu Wale᷊ Mawu wuṛṛu 
manutungnga amania. 
10Tantala᷊nna amania tattutunganna taumata nambo u'ali᷊omanna su liudde. 

11Su tempo udde mala'ekattu Mawu nattingkapasilo si Zakharia. Mala'ekatta 
udde uarisikka su samba'an aikkatannu medda, su tampa pananutunganna 
amania. 
12Napawe i Zakharia naasilo mala'ekatta udde, i tou nabingo wuṛṛu 
nata'utta. 
13Arawe mala'ekatta udde nabbisara, “Arie pa'ata'utta, Zakharia! Ruata 
suete naddaringikka aali᷊omannu. Awingngu i Elisabet sarun mangunsiwen 
sangkatou ana'a esakka. I'o sarun managon aranne i Yohanes. 
14I'o sarun lembon lumuassa wuṛṛu manambo taumata lullala'a napawe 
ana'a udde inasungkangke! 
15I tou sarun maola'a taumata mapia su aellegu Mawu, wuṛṛu i tou tawe 
ma'inumma anggore ara'e inumanna ma'awu'anna. Ro'en inasungkangnge i 
tou aintaṛṛoanten Ghaṛṛahon Ruata. 
16Manambo taumatan Israel sarun ehetanne apia mabelengnga ringannu 
Ruata, Mawu mangitou. 
17I Tou sarun maola'a ralolo᷊ṛṛannu Mawu apan matohassa wuṛṛu mataṛṛino 
ere i Elia. I tou sarun mangonggolu paddarame su iamangnga wuṛṛu ana'a, 
wuṛṛu taumata apan tawe tumuṛṛutta sarun ehetanne apia sulala᷊mmu 
ṛingiṛṛanna apan mapia. Ringannu aroddi i tou nanaddia sambau 
walahanna apan nasaddiate huna Mawu.” 
18“Ereapa i ya'u maasingkatta manungku olangnge udde sarun mariaddi?” 
aiwalo᷊n Zakharia su mala'ekatta udde. “I ya'u timmaddete, wuṛṛu awingku 
lai timmaddete.” 
19Mala'ekatta udde sinumimbakka, “I ya'u indi Gabriel. I ya'u mangngimbe 
Ruata wuṛṛu ete i Tou nandolo'u mamasingkattu watti'a mapia indi si'o. 
20Apa apan ta'u niwisara, sarun mariaddi su tempone. Arawe ana waugu i'o 
tawe mangngimanna, i'o sarun tawe maawisara; i'o sarun imoune ma'oman 
sara apa apan suete niwalo᷊'u matipusse.” 



2620 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

21Tantala᷊nna udde taumata nambo sidutu uaṛṛado si Zakharia. I mangitou 
naherangnga anio i tou aroddi ala᷊nnune sulalu᷊mmu Wale᷊ Mawu. 
22Wuṛṛu su tempo i tou sinumabangnga, i tou tate maawisara si mangitou. 
I tou sidutu maggahatto ringannu limane wuṛṛu sidutu nimmoune. Ne 
manga taumata naasingkatte manungku i tou suete naasilo sambau 
sondappa sulalu᷊mmu Wale᷊ Mawu. 
23Napawe nasuete manarane su Wale᷊ Mawu, i Zakharia napule᷊te su wale᷊. 
24Tawe nala᷊nnu wua'udde, i Elisabet awingnge piate illoṛṛo, see i tou sidutu 
uatana'a su wale᷊ ala᷊nnune lima wula᷊nna. 
25I tou nabbisara, “Panginsueanne Mawu nantulu᷊ngku wuṛṛu namappassa 
asasili'u.” 

Asasungkangngu Mawu Yesus niapaasingkatta 

26Napawe i Elisabet piate illoṛṛo annumpe wula᷊nna, Ruata nandolokku 
mala'ekattu Gabriel inai su Nazaret, sambau soa su leta'u Galilea. 
27I Gabriel nirolokka ringannu sangkatou maṛṛuala aranne i Maria. Maṛṛuala 
udde uatatunangan sangkatou aranne i Yusuf, papapulunni Daud. 
28Mala'ekatta udde nirumanta ringanni Maria wuṛṛu nabbisara, “Sala᷊matta, 
si'o apan lembo niala᷊matannu Mawu! Mawu su sampunna ringannu!” 
29Naaringikka wisara mala'ekatta udde i Maria niṛṛumoro, see mangke 
ma'iwalo᷊ sulalu᷊mmu naungnge apa pandumannu tabea udde. 
30Ne mala'ekatta udde nabbisara si tou, “Arie pa'ata'utta, Maria, ana waugu 
i'o naalu᷊assa naungngu Ruata. 
31I'o sarun pia illoṛṛo wuṛṛu mangunsiwen sangkatou ana'a apan sarun 
isagonu aranne i Yesus. 
32I Tou sarun maola'a wahewa wuṛṛu sarun isago Ana'u Ruata Lembon 
Atanggaṛṛanne. Mawu Ruata sarun ma'ola'a si Tou ratu ere i Ratu Daud 
iupungngu ala᷊monane. 

33Wuṛṛu i Tou sarun mamarenta ere sangkatou ratu wuassu papapulunni 
Yakub saran mala᷊nnu-la᷊nnu. Araratuan-Ne tawe panginsueanne.” 
34“Arawe i ya'u ta'e maṛṛuala,” unni Maria su mala'ekatta udde, “Ereapa 
olangnge udde wotongnge mariaddi?” 
35Mala'ekatta udde sinumimbakka, “Ghaṛṛahon Ruata sarun rumanta si'o, 
wuṛṛu taṛṛinon Ruata sarun mangintaṛṛo si'o. Ana waugu udde ana'a apan 
sarun iunsiwenu udde sarun isago Naukkassa, Ana'u Ruata. 
36Naunge; i Elisabet, tuṛṛangngu udde piate illoṛṛo annummu wula᷊nna, 
ala᷊nnune salaiwe i tou timmaddete wuṛṛu taumata mabalo᷊ manungku i tou 
tinna. 
37Ana waugu su Ruata tawedu sambau apan tawe maola'a.” 
38See i Maria nabbisara, “I ya'u indi allangngu Mawu; ariaddite si ya'u su 
ereapa suete niwisaranu.” See mala'ekatta udde nanantangke Maria. 

I Maria nattembo si Elisabet 

39Ringannu mali᷊hakka wua'udde, i Maria inaite su sambau soa su Yudea, su 
wageangngu panenteanna. 
40I tou inaite su wale᷊n Zakharia, wuṛṛu napawe i tou nasutta, i tou nattabea 
si Elisabet. 
41Aroddi napawe i Elisabet naaringikka Maria nattabea, ana'a sulalu᷊mmu 
illoṛṛon i Elisabet udde inumalo᷊re. Ne i Elisabet niasuttanten Ghaṛṛahon 
Ruata, 
42see nangintuli᷊, “Ete i'o apan lembo niala᷊matanna su wallattu anambon 
bawine! Inala᷊matante ana'a apan sarun iasungkangu udde! 
43Isai ya'u na'oman sara inangngu Mawu nirumanta ringangku? 
44Aroddi ya'u naaringikka tabeanu, ana'a sulalu᷊mmu illoṛṛo'u inumalo᷊re 
lulluassa. 

45Lalu᷊manna'a si'o, ana waugu mangngimanna manungku apa apan niwalo᷊ 
Mawu si'o udde sarun mariaddi!” 

Aadiangkamanni Maria 

46I Maria nabbisara, “Naungku maddalo Mawu 
47wuṛṛu ṛimuu'u lullala'a ana waugu Ruata Mananala᷊ma'u. 
48I Tou uanaungnga si ya'u, allang-Nge apan adio'anne! Manattakka orassa 
indi, anambon walahanna mabbisara manungku i ya'u su lalu᷊manna'a. 
49Ana waugu Ruata Lembo Mataṛṛino nandantan inolaanna wahewa si ya'u. 
Naukkassa aran-Ne. 
50Papapulunna sansunannu papapulunna Mawu napaali᷊atta'u darangngu-
Ne su taumata apan matta'un-Ne. 
51Ringannu lima-Ne apan matohassa I Tou napaatale᷊in taumata mawunga, 
wuṛṛu nanongkakku pandumanni mangitou. 
52Manga ratu nilintukka wuassu araratuanne wuṛṛu taumata adio'anne 
tinanggakka. 
53Taumata malu᷊nussa niapaala᷊idu ala᷊wo'u apapia, taumata ala 
nillimbuaṛṛanna tawe ule᷊ne. 
54I Tou nantulu᷊ngngu Israel allang-Nge, tumuṛṛuttu pa'aire apan suete 
niolang-Nge ringannu iupungngu ala᷊monang kite. 
55Mawu tawe maabuli᷊m pa'aire-Ne, i Tou marangngu si Abraham wuṛṛu 
papapulunne ma'oman sara mala᷊nnu-la᷊nnu.” 
56Iraṛṛangngo tallu wula᷊nna ala᷊nnune i Maria uatana'a ringanni Elisabet, 
wua'udde i tou napule᷊te su wale᷊ne. 

Asasungkangngi Yohanes Mananaṛṛani 

57Na'omate tempone i Elisabet mangunsiwe. I tou nangunsiweten sangkatou 
ana'a esakka. 

58Manga ali᷊ndonganne wuṛṛu manga tuṛṛangnge naaringikka aroddi apiane 
Ruata si Elisabet, ne i mangitou lulluasse su sampunna ringanni tou. 
59Su tempo ana'a udde uukke ualu᷊te allo, i mangitou nirumanta massunatta 
si tou. I mangitou maapulu managon arannu ana'a udde i Zakharia, ere 
arannu iamangnge, 
60arawe inangngene nabbisara, “Tawe! I tou ṛinone isago Yohanes.” 
61“Tawe saran sangkatou wuassu wallattu manga tuṛṛangngu pia aranne 
aroddi,” unni mangitou si Elisabet. 
62See ringannu isaratta, i mangitou naiwalo᷊ si Zakharia aranna apan 
ipa'apulu ianggilla su ana'i tou. 
63I Zakharia nadorongnga watullei see namoṛṛetta, “Aranne i Yohanes.” I 
mangitou sarangkanambone naherangnga. 
64Su tempo udde lai i Zakharia naawisarate wuṛṛu nadalote Ruata. 
65Manga ali᷊ndonganne mangke nata'utta, wuṛṛu watti'a udde nitumelengke 
su ala᷊wo'u leta'u manga panenteannu Yudea. 
66Anambon taumata apan naaringikka olangnge udde naiwalo᷊ sulalu᷊mmu 
naungnge, “Maola'e apa ana'a udde sali᷊mmurine?” Ana waugu Mawu 
uaṛṛundinganna si tou. 

I Zakharia namasingkattu watti'a wuassu Mawu 

67I Zakharia iamangngu ana'a udde, niasuttannu Ghaṛṛahon Ruata na'oman 
sara i tou namasingkattu tanata wuassu Mawu. I tou nabbisara, 
68“Wette i ite maddalo Mawu, Ruatam balahannu Israel! I Tou suete 
nirumanta mantulu᷊ngngu pabbawala-Ge wuṛṛu mamallossi mangitou. 
69I Tou nangonggolla si ite mananala᷊matta matohassa, papapulunni Daud, 
allang-Nge. 
70Ro'en ala᷊monane sulalu᷊mmu manga nabi arangnguan-Ne, Mawu suete 
nangagillu pa'aire-Ne, 

71ipanala᷊matta si ite wuassu seetti ite wuṛṛu wuassu taṛṛino manga taumata 
apan maddantinni ite. 
72Wuṛṛu mammasilo naungnge mapia su iupungngu ala᷊monang kite, 
pa'aire-Ne apan naukkassa sarun tipusan-Ne. 
73-74I Tou nassalu si Abraham iamangngi ite, wuṛṛu na'ire manala᷊matta si 
ite wuassu seetti ite, tadea'u i ite tawe matta'utta mangimbe si Tou 
75sidutu mattaṛṛamawu si Tou wuṛṛu mapa'alu᷊assu naung-Nge su alo᷊'engngu 
pabbiaṛṛanni ite. 
76I'o, ei Ana'u, sarun isago nabi Ruata Lembon Atanggaṛṛanne. I'o apan 
nirolokka malliu ṛoro Mawu wuṛṛu mamu'a lala᷊n-Ne, 
77see mamasingkatta su pabbawala-Ge manungku i mangitou sarun 
masala᷊matta, amungkangngu Ruata suete nangampungnga manga rosa i 
mangitou. 
78Mawung kite naung-Nge masaṛṛionto'a wuṛṛu maakkanna; ana waugu 
manala᷊matta si ite i Tou nirumanta. Ere matannallo sinumabbangnga su 
rua'allo, 
79aroddiwe lai Tou nangonggolu semak-Ke su anambon taumata apan 
mabbiakka sulalu᷊mmu ararandumma wuṛṛu su atata'utta. I Tou 
mangngehetta si ite su lala᷊nna apan matudda m paddarame.” 
80Ana'i Zakharia udde maggewalla see a'atambanna auatannu ghaṛṛahone. I 
tou uatana'a su wadda'a, na'oman sara tempone nia'omanna i tou 
namasingkattu watanganne su walahannu Israel. 

Lukas 2 

Asasungkangngu Mawu Yesus 
(Mat. 1:18-25) 

1Su tempo udde i Kaisar Agustus namarenta tadea'u anambon tumana'u 
Araratuannu Roma maiwoṛṛettu aranne ana see ireengnga. 

2Pandareengnga paarorone indi, niamatta su tempo i Kirenius naola'a 
gubernure su leta'u Siria. 
3Su tempo udde anambon taumata inaite mapawoṛṛettu aranne su soan 
sangkatou-sangkatou. 
4I Yusuf inaite wuassu Nazaret su Galilea, watukku Betlehem su Yudea, su 
soa inasungkanganni Ratu Daud; ana waugu i Yusuf wuassu papapulunni 
Daud. 
5I Yusuf naiwoṛṛettu aranne su sambau ringanni Maria tunangane, apan 
tantala᷊nna pia illoṛṛo. 
6Napawe i mangitou na'omate su Betlehem, nia'omante tempone i Maria 
mangunsiwe. 
7I tou nangunsiweten sangkatou ana'a esakka, anangnge pahulu᷊. Ana'a udde 
nioosannu laṛṛeme, see niapaatiilla su tampan aananannu winatangnga 
niampaṛṛannu laṛṛami; ana waugu i mangitou niasueannu tampa 
pattindahoanna. 

Mallal᷊u'adda domba wuṛṛu mala'ekatta 

8Su ṛabbi udde pia manga mallalu᷊'adda apan tantala᷊nna mandiaga manga 
dombane su wadda'u nannalo᷊ su leta'a udde. 
9Inaṛṛombanganne mala'ekattu Mawu natingkapasilom batanganne si 
mangitou, wuṛṛu semakku asasemakka wuassu Mawu nilumansiangnga 
nanemakka si mangitou, wuṛṛu i mangitou mangke nata'utta. 
10Arawe mala'ekatta udde nabbisara, “Arie pa'ata'utta! Ana waugu i ya'u 
nirumanta uaapiddu Watti'u Ala᷊lu᷊assa si yamiu – watti'a apan maalu᷊assa 
anambon taumata. 
11Allo indi su soan Daud nasungkangke Ratum Punnu Sala᷊matti yamiu, 
eteudde i Kristus, Mawu. 
12Ete indi tatialane: I yamiu sarun maaratingnga sangkatou ana'a aoosannu 
laṛṛeme, niapaatiilla su tampan aananannu winatangnga.” 

13Inaṛṛombanganne mala'ekatta udde raṛṛundingannannu manambo 
mala'ekatta waine, apan maddalo Ruata. I mangitou mabbisara, 
14“Daralo su Ruata su langitta apan atanggaṛṛanne! Wuṛṛu su wowon dunia, 
paddarame su taumata apan ma'alu᷊assa naungngu Mawu!” 
15Napawe manga mala'ekatta udde nanantangke mangitou wuṛṛu 
nabelengke su surga, manga mallalu᷊'adda uawawisarate sangkatou 
ringannu sangkatou, “Wette i ite inaite su Betlehem ma'ellega apa apan 
suete nariaddi udde, apan suete niapasingkattu Mawu si ite.” 
16I mangitou lapiddu inai, see naaratingke si Maria wuṛṛu si Yusuf, wuṛṛu 
ana'a adio'a udde tantala᷊nna mattiilla su tampa aananannu winatangnga. 
17Napawe manga mallalu᷊'adda domba naasilo ana'a udde, i mangitou 
nabbatti'e apa apan niapaasingkattu manga mala'ekatta su ola'u ana'a udde. 
18Wuṛṛu anambon taumata naherangnga naaringikka watti'u manga 
mallalu᷊'adda domba udde. 
19Arawe i Maria nanahipunna sarangkanambone udde sulalu᷊mmu naungnge 
wuṛṛu iraṛṛingida. 
20Manga mallalu᷊'adda domba nabelengke watukku wadda'u nannalo᷊ 
lapiddu maddalo wuṛṛu mammantuga Ruata, ana waugu sarangkanambone 
apan suete inaringiṛṛanna wuṛṛu inasiloanni mangitou naṛṛino ere suete 
niapaasingkattu mala'ekatta si mangitou. 

Mawu Yesus nionggol᷊annu aranne 

21Napawe uukke ualu᷊te allo, ana'a udde nissunatte. Wuṛṛu aranne nissagote 
mangitou Yesus, aranna apan suete nionggolu mala'ekatta si Tou tantala᷊nna 
i Tou ta'e su illoṛṛon inangnge-Ne. 

Mawu Yesus tinantilla su Mawu su Wal᷊e Mawu 

22Na'omate tempone i Yusuf wuṛṛu i Maria mapaamattu addatta 
pamamaresi tumuṛṛutta Tita Musa. Nariaddi i mangitou nangapiddu ana'a 
udde watukku Yerusalem itantilla su Mawu. 

23Ana waugu sulalu᷊mmu tita Mawu uawoṛṛetta arendi, “Suapan ana'a 
esakka puhulu᷊ sarun itantilla su Mawu.” 
24I mangitou lai pia pandumma manantillu sasamba, eteudde sampare 
manu'a bakiangnga ara'e darua ana'u merpati ta'e maradio'a, ere suete 
tinantunna sulalu᷊mmu tita Mawu. 
25Tempo udde su Yerusalem pia sangkatou taumata aranne Simeon. I tou 
taumata mapia, apan matta'uttu Ruata wuṛṛu tantala᷊nna uaraṛṛaddo 
tempone Ruata manala᷊matta Israel. Ghaṛṛahon Ruata uaṛṛundinganna si 
tou, 
26wuṛṛu Ghaṛṛahon Ruata suete namasingkatta si tou manungku i tou 
taambe mate tantala᷊nna taambe naasilo Ratum Punnu Sala᷊matta apan suete 
pina'ire Mawu. 
27Wuassu aehettu Ghaṛṛahon Ruata, i Simeon sinumutta su Wale᷊ Mawu. Su 
tempo udde i Yusuf wuṛṛu i Maria uaapiddu Mawu Yesus, apan ta'e adio'a 
udde mallagun addatta apan suete niatokku Titan agama. 
28Ne i Simeon nanganute ana'a udde wuṛṛu nisalu᷊ruten tou, see nadalote 
Ruata, 
29“Orassa indi, Mawu, I'o suete napasuungngu pa'aire-Nu. Wala'ewe allang-
Ngu indi mate ringannu matammuda. 
30Ana waugu ringannu mata'u sassane, i ya'u suete naasilo Punnu Sala᷊matta 
wuassu Ruata. 
31Punnu Sala᷊matta apan suete nisaddia-Nu hunane su ala᷊wo'u walahanna: 
32naali᷊hida semakka apan mannemakka lala᷊nnu manga walahanna waine, 
ana see rumanta ringan-Nu; eteudde asasemakka apan mandantan 
awawantuga su ala᷊ṛṛanang-Ngu Israel.” 
33Iamangnga wuṛṛu inangngu ana'a udde naherangnga naaringikka apa 
apan suete niwisaran Simeon su ola'u ana'i mangitou. 

34I Simeon nangala᷊matta si mangitou wuṛṛu nabbisara si Maria, inangngu 
ana'a udde, “Ana'a indi suete nipilen Ruata sarun mamate wuṛṛu 
manala᷊matta anambon taumatan Israel. I Tou sarun maola'a tatiala wuassu 
Ruata, apan sarun ipaseettu taumata nambo, 
35wuṛṛu ringannu aroddi inasingkatante lalo᷊ṛṛo naungngi mangitou. 
Asasusa sarun mangusu'a naungngu ere hale᷊le maṛṛoro.” 
36Pia lai sangkatou nabi wawine timmaddete atonna. Aranne i Hana, ana'i 
Fanuel, wuassu walahanna Asyer. Napawe pitute tonna wua naawingnga, 
37i Hana naola'e wawine walu᷊, wuṛṛu orassa indi uukke ualu᷊tem pulo᷊ 
appatta su tonnane. Tawe saran paassa i tou nanantangngu Wale᷊ Mawu. 
Allo ṛabbi i tou mattaṛṛamawu isudde su Ruata ringannu u'ali᷊omanna wuṛṛu 
mappuasa. 
38Orassa udde lai i tou naṛṛindo'a nirumanta, see nadalo Ruata wuṛṛu 
uahahatto su ola'u ana'a udde ringannu awadaalla apan uaraṛṛaddo 
tempone Ruata mamallossu Yerusalem. 

Nabelengnga watukku Nazaret 

39Napawe i Yusuf wuṛṛu i Maria suete na'ola'a sarangkanambone apan 
niatokku tita Mawu, i mangitou napule᷊te watukku Nazaret su Galilea. 
40Ana'a udde aatambante ahewalle wuṛṛu atohanne. I Tou pande atonna 
wuṛṛu lembon arangnguannu Ruata. 

Yesus su Wal᷊e Mawu 

41Suapan tonna hagurangngu Mawu Yesus inai watukku Yerusalem 
maddamean Allo Wahewam Paskah. 
42Wuṛṛu napawe Mawu Yesus uukke mapulo᷊te dua su tonnane, i mangitou 
inaite su ramea udde tumuṛṛuttu inanaramanna. 
43Napawe ramea udde nasuete i mangitou napule᷊te, arawe Mawu Yesus, 
ana'a udde, ta'e natantangnga su Yerusalem wuṛṛu iamangnga inangnge 
wagga. 

44I mangitou massunna i Tou uatantalongnga suadio'a ringannu ammula᷊nna 
su amatanna. Napawe suete inumamatta allo massallo wakkute udde i 
mangitou naddea'a si Tou su wallattu manga tuṛṛangnge see hawe 
mangitou. 
45Arawe i mangitou tawe naasangkala si Tou, nariaddi i mangitou 
nabelengke apia watukku Yerusalem nadea'a si Tou. 
46Napawe tallute allo maddea'a, i mangitou naasangkala si Tou sulalu᷊mmu 
Wale᷊ Mawu. I Tou tantala᷊nna ua'ianna madaringikka manga hurun agama 
wuṛṛu manggagillu manga aiwalo᷊. 
47Anambon taumata apan naaringikka si Tou naherangnga ana waugu 
manga sasimbak-Ke apan masiṛṛongnga. 
48Hagurang-Nge lai naherangnga naasilo si Tou. Inangnge nabbisara si Tou, 
“Ana'a, anio I'o na'ola'a arendi si yami? Iamangngu wuṛṛu inangngu 
sussinggawangnga maddea'a Si'o!” 
49Mawu Yesus sinumimbakka, “Anio iamangnga wuṛṛu inangnga maddea'a 
si Ya'u? Iamangnga wuṛṛu inangnga wagga manungku i Ya'u ṛinone su 
wale᷊n Iamang-Ku?” 
50Arawe i mangitou tawe naasunna sasimbakku Mawu Yesus. 
51Wua'udde Mawu Yesus napule᷊te su sampunna ringanni mangitou watukku 
Nazaret, wuṛṛu uararingikka si mangitou. Anambon inolaanna udde 
sasahipunannu inangnge sulalu᷊mmu naungnge. 
52Mawu Yesus mangke a'atambanna ahewalle wuṛṛu a'atambanna 
apandene, see iattala᷊ntuppu Ruata wuṛṛu ipaapulun taumata. 

Lukas 3 

Watti'a wuassi Yohanes Mananaṛṛani 
(Mat. 3:1-12; Mrk. 1:1-8; Yoh. 1:19-28) 

1Su tonna apulo᷊ limane su pamamarentan Kaisar Tiberius, i Pontius Pilatus 
naola'a gubernure su Yudea, wuṛṛu i Herodes uaparenta su Galilea, i Filipus, 

tuṛṛangngi Herodes namarenta su wageangngu Iturea wuṛṛu Trakhonitis, 
arawe i Lisanias namarenta su Abilene. 
2Apan uaumbele manga imam bahewa eteudde i Hanas wuṛṛu i Kayafas. Su 
tonna udde Ruata nabbisara si Yohanes, ana'i Zakharia su wadda'a. 
3Ne i Yohanes inaite mammali᷊ntadu ala᷊wo'u tampa su ahewallu 
wageangngu Salu᷊kku Yordan wuṛṛu namasingkattu Watti'a wuassu Ruata. I 
Yohanes u'ali᷊ata, “Awalu᷊te wuassu manga rosanu, wuṛṛu i yamiu ṛinone 
saṛṛanianna, tadea'u Ruata mangampungnga si yamiu.” 
4Udde nassulu᷊ngngu apa apan uawoṛṛetta sulalu᷊mmu wuke Nabi Yesaya: 
“Pia taumata u'ali᷊ata su wadda'a, ‘Saddiaite lala᷊nnu Mawu, rataṛṛa'e lala᷊nni 
Tou. 
5Ala᷊wo'u liobongnge sarun soopanna, ala᷊wo'u wowone wuṛṛu wuidda 
iapaaratakka. Lala᷊nna apan uawengkolla sarun tuli᷊ṛṛanna, wuṛṛu lala᷊nna 
apan uali᷊obbo'a sarun iratakka. 
6Manga taumata su ahewallu runia sarun ma'ellega Ruata manala᷊matta 
taumata!’ ” 
7Manambo taumata nirumanta ringanni Yohanes maisaṛṛani. I Yohanes 
nabbisara si mangitou, “I yamiu taumata lale᷊o! Isai nabbisara manungku i 
yamiu wotongnge mali᷊u wuassu ṛuumannu Ruata apan sarun rumanta? 
8Pasiloa'e ringannu pallala᷊gunu manungku i yamiu nawalu᷊te wuassu manga 
rosanu! Arie mabbisara manungku Abraham udde iupungngu ala᷊monanu. 
Naunge: Wuassu manga watu indi lai Ruata wotongnge ma'ola'a 
papapulunni Abraham! 
9Wali᷊ungnga nasaddiate ipanuwangnga alu ma'oman sara ṛamunne. 
Ala᷊wo'u alu apan tawe mabbua mapia sarun tuwanganna wuṛṛu iramme 
sulalu᷊mmu putungnga.” 
10“Nariaddi, apa ṛinone olaanni i yami?” aiwalo᷊ manga taumata si Yohanes. 

11I Yohanes sinumimbakka, “Taumata apan laungnge darua ṛinone 
mangonggolu samparassa su taumata tawe laubba, wuṛṛu taumata pia anna, 
ṛinone mattahia su taumata tawe anna.” 
12Manga mallalu᷊ṛṛu wose lai nirumanta ringanni Yohanes maisaṛṛani. I 
mangitou naiwalo᷊, “Iamangnga Huru, apa ṛinone olaanni yami?” 
13I Yohanes sinumimbakka, “Arie padorongnga lumebbe wuassu apa apan 
suete tinantunna.” 
14Pia lai tantara naiwalo᷊, “Ereapa i yami? Apa ṛinone olaanni yami?” I 
Yohanes sinumimbakka, “Arie pamaṛṛangnga sisai-sai, wuṛṛu arie pangaṛṛo 
roitta ringannu aansilla awusu. Wotongngete i'o mabbiakku roitta 
lala᷊ntakku ara'e haddinu!” 
15Su tempo udde manga taumata mannatakke uaaiwalo᷊, tanne i Yohanes 
Ratu Punnu Sala᷊matta apan raṛṛadoanni mangitou. 
16Ana waugu udde i Yohanes nabbisara si mangitou sarangkanambone, “I 
ya'u mannaṛṛani si yamiu ringannu ua'e, arawe paṛṛaddote sarun rumanta 
sali᷊mmurine lembon ahewala᷊nne wuassia'u. Mamu'a tali᷊n sapatune lai ya'u 
tawe suṛṛinone. I Tou sarun manaṛṛani si yamiu ringannu Ghaṛṛahon Ruata 
wuṛṛu putungnga. 
17Su lima-Ne pia niṛṛu ipattappa ammene ma'oman sara mawaresi. Amme 
sarun iammulla su wali᷊ngkakka, arawe anambon wala᷊ane sarun tutunganna 
su putungnga apan tawe mapadumma!” 
18Ete aroddi i Yohanes mannantiro taumata ringannu ala᷊wo'u ala᷊ṛṛa'a su 
tempo i tou mabatti'u Watti'u Ala᷊lu᷊assa. 
19Arawe i Herodes tembonanne su Galilea, wino'anni Yohanes su ola'u 
pa'a'awingnge ringanni Herodias, awingngu tuṛṛangnge, wuṛṛu su ola'u 
manga ala᷊le᷊o waine apan suete niolangnge. 
20Arawe i Herodes niatambanna ala᷊le᷊one ringannu nantaṛṛon Yohanes 
sulalu᷊mmu tuttupanna. 

Mawu Yesus nissaṛṛani 
(Mat. 3:13-17; Mrk. 1:9-11) 

21Napawe manga taumata udde nissaṛṛanite, Mawu Yesus lai nissaṛṛani. 
Wuṛṛu tantala᷊nna i Tou u'ali᷊omanna, langitta nati'akka, 
22wuṛṛu Ghaṛṛahon Ruata inumonto'a si Tou ere manu'a merpati. See 
inaringikka tingikku Ruata nabbisara, “Ete I'o Ana'a arangnguang-Ku. I'o 
ma'alu᷊assa naung-Ku.” 

Manga arannu iupungngu al᷊amona Mawu Yesus 
(Mat. 1:1-17) 

23Su tempo udde Mawu Yesus nanattakken manara-Ne, uukke iraṛṛangngo 
tallum pulo᷊ su tonnane. Tumuṛṛuttu addapattu taumata, i Tou ana'i Yusuf, 
ana'i Eli, 
24ana'i Matat, ana'i Lewi, ana'i Malkhi, ana'i Yanai, ana'i Yusuf, 
25ana'i Matica, ana'i Amos, ana'i Nahum, ana'i Hesli, ana'i Nagai, 
26ana'i Maat, ana'i Matica, ana'i Simei, ana'i Yosekh, ana'i Yoda, 
27ana'i Yohanan, ana'i Resa, ana'i Zerubabel, ana'i Sealtiel, ana'i Neri, 
28ana'i Malkhi, ana'i Adi, ana'i Kosam, ana'i Elmadam, ana'i Er, 
29ana'i Yesua, ana'i Eliezer, ana'i Yorim, ana'i Matat, ana'i Lewi, 
30ana'i Simeon, ana'i Yehuda, ana'i Yusuf, ana'i Yonam, ana'i Elyakim, 
31ana'i Melea, ana'i Mina, ana'i Matata, ana'i Natan, ana'i Daud, 
32ana'i Isai, ana'i Obed, ana'i Boas, ana'i Salmon, ana'i Nahason, 
33ana'i Aminadab, ana'i Admin, ana'i Arni, ana'i Hezron, ana'i Peres, ana'i 
Yehuda, 
34ana'i Yakub, ana'i Ishak, ana'i Abraham, ana'i Terah, ana'i Nahor, 
35ana'i Serug, ana'i Rehu, ana'i Peleg, ana'i Eber, ana'i Salmon, 
36ana'i Kenan, ana'i Arpakhsad, ana'i Sem, ana'i Nuh, ana'i Lamekh, 
37ana'i Metusalah, ana'i Henokh, ana'i Yared, ana'i Mahalaleel, ana'i Kenan, 

38ana'i Enos, ana'i Set, ana'i Adam, ana'u Ruata. 

Lukas 4 

Mawu Yesus niwono'annu Setanna 
(Mat. 4:1-11; Mrk. 1:12-13) 

1Mawu Yesus niintaṛṛoannu Ghaṛṛahon Ruata su tempo i Tou nanantangken 
Salu᷊kku Yordan. Ghaṛṛahon Ruata nangehetta si Tou watukku wadda'a 
mala᷊langnga. 
2Isudde i Tou niwono'annu Setanna appattu pulo᷊ allo ala᷊nnune. Su 
alo᷊'engngu allo udde, i Tou tawe inumanna manga apa. Nariaddi 
panginsueanne i Tou naapendamma malu᷊nussa. 
3Setanna nabbisara si Tou, “Amungkangngu I'o Ana'u Ruata, ola'e watu indi 
maola'a roti.” 
4Mawu Yesus sinumimbakka, “Sulalu᷊mmu Wuke Susi uawoṛṛetta, ‘Taumata 
tawe tumba'u ma'awiakku roti sassane.’ ” 
5See Setanna nangapiddu Mawu Yesus su tampa apan matanggakka wuṛṛu 
tumba'u sangkaṛṛondapa Setanna namasilo si Tou anambon araratuanna su 
runia. 
6“Anambon taṛṛino wuṛṛu pa'a'ala indi sarun ta'u itantilla Si'o,” unnu 
Setanna su Mawu Yesus, “ana waugu sarangkanambone udde suete 
nionggolla si ya'u wuṛṛu i ya'u wotongnge mangonggolla sisai-sai apan 
ipaapulu'u pangonggola᷊nne. 
7Sarangkanambone indi sarun maola'a darotong-Ngu, amungkangngu I'o 
umali᷊ntudda massubba si Ya'u.” 
8Mawu Yesus sinumimbakka, “Sulalu᷊mmu Wuke Susi uawoṛṛetta, 
‘Passubbate Mawu Ruatanu wuṛṛu tumba'u pangimbe si Tou sassane.’ ” 
9See Setanna nangapidde Mawu Yesus watukku Yerusalem wuṛṛu nangadon 
Tou su sala᷊wom Bale᷊ Mawu wuṛṛu nabbisara si Tou, “Amungkangngu I'o 
Ana'u Ruata, tumpate I'o wua isindi. 

10Ana waugu sulalu᷊mmu Wuke Susi uawoṛṛetta, ‘Ruata sarun mandolokku 
manga mala'ekan-Ne mandiaga Si'o mapia-pia.’ 
11Wuṛṛu lai, ‘Manga mala'ekatta sarun manengkamma Si'o ringannu limane, 
tadea'u leddanu tawe mattu'a su watu.’ ” 
12Mawu Yesus sinumimbakka, “Sulalu᷊mmu Wuke Susi uawoṛṛetta, ‘Arie 
pamono'a Mawu, Ruatanu.’ ” 
13Napawe Setanna suete namono'a Mawu Yesus ringannu ala᷊wo'u hatin 
bawono'a, i tou nanantangke Mawu Yesus wuṛṛu nallaṛṛadote tempone apan 
mapia. 

Mawu Yesus nanattakku manara-Ne su Galilea 
(Mat. 4:12-17; Mrk. 1:14-15) 

14Wua'udde Mawu Yesus nabelengke watukku Galilea; wuṛṛu i Tou 
niintaṛṛoannu Ghaṛṛahon Ruata. Watti'a su ola'u watangan-Ne naddingikka 
su ahewallu wanua udde. 
15I Tou mangngaṛṛa'a su manga wale᷊m pattataṛṛamawuanna, wuṛṛu 
anambon taumata maddalo si Tou. 

Mawu Yesus tinol᷊a'a su Nazaret 
(Mat. 13:53-58; Mrk. 6:1-6) 

16Mawu Yesus inaite lai watukku Nazaret, su wanua inahewala᷊nni Tou. Su 
allon Sabatta, ere su wiasane i Tou inai su wale᷊m pattataṛṛamawuanna. I 
Tou dirumarisikka mabbasan Wuke Susi, 
17wuṛṛu nionggola᷊nnu wuke Nabi Yesaya. I Tou namu'ate wuke lalulu᷊nanna 
udde, see inasombanganna wageangnge indi, 
18“Ghaṛṛaho Mawu sidutu ringang-Ku, ana waugu i Tou suete namile si Ya'u 
iapapasingkattu Watti'u Ala᷊lu᷊assa su taumata asiangnga. I Tou nandolo-U 
iapawatti'u pamamallossa su taumatan ṛuumanna wuṛṛu aaule᷊ su taumata 
wuta; wuṛṛu ipamallossu taumata allangnga 
19wuṛṛu mamasingkattu orassu daranta Mawu manala᷊matta pabbawala-
Ge.” 

20Mawu Yesus nallulu᷊nna apia wuke udde, niwelengke su mamamanarane, 
see inuma'ianna. Anambon taumata sulalu᷊mmu wale᷊m 
pattataṛṛamawuanna udde na'ellega si Tou. 
21Wuṛṛu Mawu Yesus nanattakke nabbisara si mangitou ereindi, “Manga 
wageangngu lalo᷊ṛṛon Wuke Susi su allo indi natipusse su tempo i yamiu 
naaringikka watti'a udde.” 
22Manga wisara apan niwisara-Ne mapia atonna, na'oman sara i mangitou 
naherangnga wuṛṛu lapiddu nanamba'a si Tou. I mangitou nabbisara, 
“Wali᷊newe i Tou indi ana'i Yusuf?” 
23Ne Mawu Yesus nabbisara si mangitou, “Atonna i yamiu sarun mappaattu 
sasumandingnga indi si Ya'u, ‘Doktere, paapia'a ririnu sassane. Ala᷊ṛṛindu'a 
apan niaṛṛingiṛṛanni yami niolang-Ngu su Kapernaum, ola'a lai su 
ampungngu sassane.’ ” 
24Mawu Yesus nanassukku wisara-Ne, “Paanaunge, tawe nabi apan 
a'addatanna su ampungnge sassane. 
25Arawe daringiṛṛe: su tempon Elia, su tempo tawe manguranna tallu tonna 
anummu wula᷊nna ala᷊nnune, nariaddi ala᷊ṛṛutumma apan bahewa su ala᷊wo'u 
wanua. Su tempo udde manambo wawine walu᷊ su Israel. 
26Salaiwe aroddi, Ruata tawe nandolokki Elia su wallattu sangkatou wawine 
walu᷊ isudde, ewe'e tumba'u su sangkatou wawine walu᷊ su Sarfat su leta'u 
Sidon. 
27Aroddi lai su tempo i Nabi Elisa manambo taumata su Israel pia radangnge 
paro ma'ata'utta, arawe tawe sangkatou wuassi mangitou niapaapia, 
tumba'u i Naaman taumatan Siria udde.” 
28Anambon taumata su wale᷊m pattataṛṛamawuanna udde mangke nasa'u 
naaringikka watti'a udde. 
29I mangitou dirumarisikka see nallimbuakka Mawu Yesus watukku liuddu 
soa, wuṛṛu niapidda su wowon rampissa, su tampa udde soa mangitou 

niapaarisikka. I mangitou pia pandumma manuṛṛudu Mawu Yesus su 
rampissa. 
30Arawe Mawu Yesus nilumusi'a su tangngan taumata nambo udde wuṛṛu 
napule᷊. 

Taumata apan niasuttannu ghaṛṛaho lal᷊eo 
(Mrk. 1:21-28) 

31Wua'udde Mawu Yesus inaite su soa Kapernaum su Galilea. Poiaroddi i 
Tou mangngaṛṛa'a manga taumata su allon Sabatta. 
32I mangitou naherangnga naasilo olangnge i Tou mangngaṛṛa'a, ana waugu 
i Tou mabbisara pia saṛṛaungnge. 
33Isudde su wale᷊m pattataṛṛamawuanna pia sangkatou niasutannu ghaṛṛaho 
lale᷊o. Taumata udde mangke ma'uare, 
34“Ei Mawu Yesus, taumata Nazaret, apa olaannu si yami? I'o rumanta 
mamate si yami? I ya'u masingkatta isai I'o: I'o ralolo᷊ṛṛannu Ruata apan 
susi!” 
35“Paala᷊nnaba!” Mawu Yesus nandona ghaṛṛaho lale᷊o udde, “Sabbangke 
wuassu taumata indi!” See ghaṛṛaho lale᷊o udde namantingngu taumata 
udde su saruanni mangitou sarangkanambone wuṛṛu wua'udde 
sinumabangnga wuassu taumata udde ringannu tate napaaradange. 
36Awada'alla naherangnga, wuṛṛu uahahattote sangkatou ringannu 
sangkatou, “Wali᷊ne hampa ala᷊wo'u wisara-Ne. Ringannu saṛṛaungnga 
wuṛṛu taṛṛino, i Tou namarenta manga ghaṛṛaho lale᷊o niapaasabangnga 
wuṛṛu i mangitou sinumabangke lai!” 
37Ne watti'a su ola'u Mawu Yesus tinumelengke su ahewallu wanua su 
wageangnge udde. 

Mawu Yesus napaapian taumata manambo 
(Mat. 8:14-17; Mrk. 1:29-34) 

38Mawu Yesus nanantangkem wale᷊m pattataṛṛamawuanna udde, see inaite 
su wale᷊n Simon. La'iananni Simon marada'a sali᷊hamma, wuṛṛu manga 
taumata nabbati'u olangnge udde su Mawu Yesus. 
39Mawu Yesus inaite nattudan lallowanganne, see nallimbuakka sali᷊hamma 
udde. Sali᷊hamma udde nawuli᷊, wuṛṛu la'iananni Simon lapiddu nabangunna 
wuṛṛu nangimbe si mangitou. 
40Napawe matannallo mattuppe, manambo taumata nangapiddu manga 
tuṛṛangngi mangitou apan uatataṛṛangnga ala᷊wo'u hatin rada'a ringannu 
Mawu Yesus. Mawu Yesus namita si mangitou sangkatou-sangkatou wuṛṛu 
napaapia mangitou. 
41Manga ghaṛṛaho lale᷊o udde sinumabangke wuassu taumata nambo udde 
lapiddu mangngintuli᷊, “Ete I'o Ana'u Ruata!” Arawe Mawu Yesus namulo᷊ si 
mangitou wuṛṛu naningaddi mangitou mabbisara, ana waugu i mangitou 
masingkatta manungku ete i Tou Ratum Punnu Sala᷊matta. 

Mawu Yesus nannase sulal᷊ummu manga wal᷊em Pattataṛṛamawuanna 
(Mrk. 1:35-39) 

42Su tempo matannallo susssabangke, Mawu Yesus nanantangken soa udde 
see inaite su sambau tampa apan mala᷊nnaba. Manga taumata maddea'a si 
Tou, wuṛṛu napawe i mangitou nassomba Mawu Yesus, i mangitou mangke 
mappandumma tadea'u i Tou tawe manantangngi mangitou. 
43Arawe Mawu Yesus nabbisara, “Watti'u Ala᷊lu᷊assa su ola'u ereapa Ruata 
mamarenta sarun Ta'u iwatti'a lai su manga soa waine, ana waugu Ruata 
nandolo-U su runia.” 
44Ana waugu udde Mawu Yesus nannase sulalu᷊mmu wale᷊m 
pattataṛṛamawuanna su ahewallu leta'u Yudea. 

Lukas 5 

Mawu Yesus namile manga mallal᷊aṛṛenggen-Ne apan paarorone 
(Mat. 4:18-22; Mrk. 1:16-20) 

1Su sambau tempo Mawu Yesus uarisikka su winggin Dano Genesaret. 
Manambo taumata uasaseppe'a maddaringikka watti'u Ruata. 
2Mawu Yesus naasilo saalanna rua ngassa su apanne udde; manga samakka 
nilumintukke wuassu saalanna udde wuṛṛu lapiddu mangngukkassa soma 
mangitou. 
3Mawu Yesus sinuma'e su saalanna sangngassa, eteudde saalanni Simon, see 
nandolokki Simon manondon saalanne udde marau adio'a wuassu apanne. 
Mawu Yesus inuma'ianna su saalanna udde wuṛṛu mangngaṛṛa'e taumata 
nambo. 
4Napawe suete nangaṛṛa'a, i Tou nabbisara si Simon, “Pundala᷊'e watukku 
ala᷊lu᷊manne, wuṛṛu pallosa'e somanu panameta'a inassa.” 
5“Iamangnga Huru,” sasimbakki Simon, “su alo᷊'engngu ṛabbi yami 
mammanara maṛṛimadda, arawe tawe naahau saran sambua! Arawe ana 
waugu Iamangnga nandolokka, aroddite; i ya'u sarun mallombon soma 
apia.” 
6Napawe i mangitou suete namallossu soma udde, i mangitou naahau inassa 
aroddi anambone na'oman sara soma mangitou nahahesa'e. 
7Ana waugu udde i mangitou naitulu᷊ngnga su manga hawene su saalanna 
waine. Manga hawe mangitou nirumanta see i mangitou su sambau nalloṛṛo 
saalanna rua ngassa udde napenen inassa na'oman sara manga saalanna 
udde maraniten lumakkuba. 
8Napawe i Simon naasilo olangnge udde, i tou inumali᷊ntuda su saruannu 
Mawu Yesus, see nabbisara, “Tantanga'e i ya'u, Mawu! ana waugu i ya'u 
taumata marosa!” 
9I Simon wuṛṛu anambon taumata ringanni tou naherangnga naasilo inassa 
manambo apan niahauanni mangitou udde. 

10Aroddi lai ringannu manga hawen Simon, eteudde i Yakobus wuṛṛu i 
Yohanes, ala᷊ṛṛana'i Zebedeus. Mawu Yesus nabbisara si Simon, “Arie 
pa'ata'utta! Manattakka orassa indi i'o sarun maola'a mananoma taumata.” 
11I Simon wuṛṛu manga hawene namole᷊ngke saalanna rua ngassa udde su 
apanne, wua'udde nanantangken sarangkanambone udde, see 
nallaṛṛenggente Mawu Yesus. 

Mawu Yesus napaapian sangkatou pia radangnge paro apan ma'arantinna 
(Mat. 8:1-4; Mrk. 1:40-45) 

12Su sambau allo, Mawu Yesus uatana'a su sambau soa. Poiaroddi pia 
sangkatou esakka wadangnge napenen radangnge paro apan ma'arantinna. 
Napawe i tou naasilo Mawu Yesus, i tou inumali᷊ntuda su saruan-Ne lapiddu 
sinumala᷊nde, “Iamangnga, amungkangngu Iamangnga ma'apulu, 
Iamangnga wotongnge mapaapia'u!” 
13Mawu Yesus namita taumata udde lapiddu nabbisara, “I Ya'u maapulu, 
apiate!” Orassa udde lai radangnge nawuli᷊. 
14See Mawu Yesus naningaddu taumata udde mabatti'u olangnge udde su 
manga taumata, tanatane, “Roote ringannu imam, wuṛṛu padorongnga si 
tou manantunna manungku i'o napiate. See roote pangagillu sasamba ere 
suete nirolokki Musa, maola'a pananaunganna su taumata manungku i'o 
atonna-tonna napiate.” 
15Arawe watti'a su ola'u Mawu Yesus nadingikke su ala᷊wo'u tampa, wuṛṛu 
manambo taumata nirumanta madaringikka wuṛṛu maapulu iapaapia 
wuassu rada'i mangitou. 
16Wua'udde Mawu Yesus inaite inumali᷊omanna su tampa apan mala᷊nnaba. 

Mawu Yesus napaapian sangkatou lome 
(Mat. 9:1-8; Mrk. 2:1-12) 

17Su sambau allo, tantala᷊nna Mawu Yesus mangngaṛṛa'a, pia manga pirang 
katou taumatan Farisi wuṛṛu manga hurun agama ua'ianna isudde. I 
mangitou nirumanta wuassu Yerusalem, wuṛṛu wuassu manga soa su leta'u 

Galilea wuṛṛu Yudea. Taṛṛinon Ruata uaṛṛundinganna Mawu Yesus 
mapaapian taumata marada'a. 
18Su tempo udde manga pirang katou nirumanta uaapiddu sangkatou lome 
uala᷊llowangnga su wilatta. I mangitou suapan botongnge mangapiddu 
taumata udde sulalu᷊mmu wale᷊ tadea'u i tou botongnge iaddo su saruannu 
Mawu Yesus. 
19Arawe ana waugu tumaniten manambo taumata isudde, i mangitou tawe 
naa'apiddi tou sinumutta. Ana waugu udde i mangitou nangawittu taumata 
udde su atuppu wale᷊. See i mangitou nalla'ete atuppa, wuṛṛu nangulu᷊kku 
taumata udde ringannu wilanne su saruannu Mawu Yesus su pattangngannu 
taumata nambo udde. 
20Su tempo Mawu Yesus naasilo aroddi ahewalle pangangimanni tou, i Tou 
nabbisara taumata udde, “Tuṛṛangnga, rosanu suete niampunganna.” 
21Manga hurun agama wuṛṛu manga taumatan Farisi mannattakke 
uahahatto sangkatou ringannu sangkatou, “Isai taumata indi apan baṛṛani 
mangngadio'a Ruata? Isai wotongnge mangampungnga rosa, su liuddu 
Ruata sassane?” 
22Mawu Yesus naasingkatta aiwalo᷊ mangitou. Nariaddi i Tou nabbisara, 
“Anio i yamiu ma'iwalo᷊ aroddi sulalu᷊mmu naungngu? 
23Suapa mappianne mabbisara, ‘Rosanu suete niampunganna’, ara'e 
mabbisara, ‘Pabbangunte wuṛṛu amatte!’? 
24Arawe orassa indi i Ya'u sarun mapaali᷊atta'a si yamiu manungku su 
wowon dunia indi Ana'u Taumata pia taṛṛinone mangampungnga rosa.” See 
Mawu Yesus nabbisara taumata lome udde, “Pabbangunte, apira'e 
lallowangannu, wuṛṛu apule᷊te!” 
25Mali᷊ha-li᷊hakka taumata udde nabangunna su saruanni mangitou 
sarangkanambone, see namasanna lallowanganne, wuṛṛu napule᷊ lapiddu 
maddalo Ruata. 

26I mangitou sarangkanambone naherangnga atonna see i mangitou 
nadalote Ruata. Wuṛṛu ringannu apendamma matta'utta, i mangitou 
mabbisara, “Maaṛṛindu'a atonna arariaddianna apan niasiloanni ite su allo 
indi!” 

Mawu Yesus namaggo si Lewi 
(Mat. 9:9-13; Mrk. 2:13-17) 

27Wua'udde Mawu Yesus sinumabbangke wuṛṛu naasilo sangkatou 
madarorongnga wose, aranne i Lewi, tantala᷊nna ua'ianna su tampan 
pammanaranne. Mawu Yesus nabbisara si tou, “Paṛṛundingante si Ya'u.” 
28I Lewi dirumarisikka wuṛṛu nanantangngu sarangkanambone, see 
nirumandingante Mawu Yesus. 
29Wua'udde i Lewi na'ola'e andeangnga su wale᷊ne huna Mawu Yesus. 
Manambo madarorongnga wose wuṛṛu manga taumata waine lai inumanna 
su sampunna ringanni mangitou. 
30Sire pira taumatan Farisi wuṛṛu manga hurun agama pia apendamma tawe 
malu᷊assa, see nabbisara su mallala᷊ṛṛenggennu Mawu Yesus, “Anio i yamiu 
sarangkanambone u'anna ma'inumma su sampunna ringannu 
madarorongnga wose wuṛṛu manga taumata lale᷊o?” 
31Mawu Yesus sinumimbakka, “Taumata apan tawe marada'a tawe 
mappandumma doktere, tumba'u taumata mangkarada'a. 
32I Ya'u nirumanta wali᷊ne mamago manga taumata apan uapendamma 
ririne mapiate, ewe'e taumata apan marosa tadea'u i mangitou mawalu᷊ 
wuassu paddarosa mangitou.” 

Pattatatiakka su ola'u puasa 
(Mat. 9:14-17; Mrk. 2:18-22) 

33Manga taumata nabbisara Mawu Yesus, “Mallala᷊ṛṛenggenni Yohanes 
wuṛṛu mallala᷊ṛṛenggennu taumatan Farisi masokka mappuasa wuṛṛu 
u'ali᷊omanna. Arawe mallala᷊ṛṛenggennu u'anna wuṛṛu ma'inumma.” 



2642 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

34Mawu Yesus sinumimbakka, “I yamiu wotongnge mandolokku manga 
raho mappuasa su andeangngu awingnga, tantala᷊nna maa'awingnga esakka 
ta'e su sampunna ringanni mangitou? Natantunna tawe! 
35Arawe sarun a'omanna tempone ma'a'awingnga esakka udde ala᷊panna 
wua dinganni mangitou. Su tempo udde i mangitou mappuasate.” 
36See Mawu Yesus nabatti'e si mangitou sasumandingnga indi, “Tawe 
taumata mandapella laubba tabbe rappelannu sampototta mala᷊ṛṛenessu 
laubba wakku. Ana waugu i tou sarun manggesa'a laubba wakku udde. 
Wuṛṛu lai mala᷊ṛṛenessa rarapela wakku udde tawe mapparen laubba tabbe. 
37Aroddi lai tawe taumata mandali᷊nnu anggore wakku sulalu᷊mmu pato'a 
pisi apan tabbe, ana waugu anggore wakku udde sarun mamesangnga pato'a 
tabbe udde. Ne anggore udde mabbosote, wuṛṛu tampane mahohakke. 
38Anggore apan wakku sarun ilali᷊nna su tampane apan wakku lai. 
39Aroddi lai tawe taumata maapulu ma'inumma anggore wakku napawe i 
tou suete na'inumma anggore tabbe. ‘Anggore tabbe udde mattemanganna,’ 
wisara-Ne.” 

Lukas 6 

Aiwal᷊o su ola'u allon Sabatta 
(Mat. 12:1-8; Mrk. 2:23-28) 

1Su sambau allon Sabatta, su tempo Mawu Yesus sinumabbi sambau waillu 
gandumma, mallala᷊ṛṛenggen-Ne nangitingnga gandumma. I mangitou 
nangusu gandumma udde ringannu limane, see nianna. 
2Sire pira taumatan Farisi nabbisara, “Anio i yamiu lullawangnga manga 
Titan agamang kite ringannu ma'ola'a apa isassingadda su allon Sabatta?” 
3Mawu Yesus sinumimbakka, “I yamiu taambe naawasa su ola'u apa 
a'olaanni Daud, su tempo i tou wuṛṛu manga taumatane malu᷊nussa? 
4I tou sinumutta sulalu᷊mmu Wale᷊ Mawu wuṛṛu nanganu roti apan suete 
tinantilla su Ruata, see nianna. Wua'udde roti nianggilla lai su manga 

taumatane. Sumbali᷊ tumuṛṛuttu Titan agaman kite, tumba'u manga imam 
sassane wotongnge umanna roti udde.” 
5See Mawu Yesus nabbisara, “Ana'u Taumata uataṛṛino allon Sabatta!” 

Taumata limane lome samba'a 
(Mat. 12:9-14; Mrk. 3:1-6) 

6Su sambau allon Sabatta apan baine, Mawu Yesus inaite nangaṛṛa'a su 
wale᷊m pattataṛṛamawuanna. Isudde pia taumata limane lome samba'a. 
7Sire pira hurun agama wuṛṛu taumatan Farisi maddea'a pasasala᷊ Mawu 
Yesus tadea'u wotongnge i Tou ialae. Nariaddi i mangitou sidutu 
mannutukka tanne i Tou mapaapian taumata su allon Sabatta. 
8Arawe Mawu Yesus naasingkatta ṛingiṛṛanni mangitou. Ne i Tou 
nabbisarate su taumata limane lome samba'a udde, “Wette darisikke isindi 
su saruanne!” Taumata udde nabangunte, see dirumarisikke isudde. 
9Wua'udde Mawu Yesus naiwalo᷊ su manga taumata isudde, “Tumuṛṛuttu 
agama, i ite wotongnge mammanara apa su allon Sabatta? Ma'ola'a apapia 
ara'e ma'ola'a ala᷊le᷊o? Mandalukka taumata ara'e manilaka?” 
10Mawu Yesus na'ellega uapali᷊wutta si mangitou sarangkanambone, see 
nabbisara taumata udde, “Ulu᷊ṛṛa'e limanu.” Taumata udde nangulu᷊kken 
limane, see limane udde napiate. 
11Arawe manga hurun agama wuṛṛu manga taumatan Farisi udde nasa'u 
atonna, wuṛṛu nanattakke ma'ire su ola'u apa apan wotongnge olaanni 
mangitou su Mawu Yesus. 

Mawu Yesus namile sire mapul᷊o dua rasul 
(Mat. 10:1-4; Mrk. 3:13-19) 

12Su tempo udde Mawu Yesus sinuma'ate su sambau wuidda ana see 
inumali᷊omanna. Isudde i Tou inumali᷊omanna su Ruata su alo᷊'engngu ṛabbi. 
13Napawe allote, i Tou namagote mallala᷊ṛṛenggen-Ne, see namilete sire 
mapulo᷊ dua su atoune wuassu wallatti mangitou. I Tou nanagon sire mapulo᷊ 
dua su atoune udde rasul. I mangitou eteudde: 

14I Simon (isassago lai i Petrus), wuṛṛu i Andreas tuṛṛangngi Simon; i 
Yakobus wuṛṛu i Yohanes, i Filipus wuṛṛu i Bartolomeus, 
15i Matius wuṛṛu i Tomas, i Yakobus ana'i Alfeus, wuṛṛu i Simon (isassago 
lai i Patriot). 
16I Yudas ana'i Yakobus wuṛṛu i Yudas Iskariot apan sali᷊mmurine naola'a 
mandala᷊le᷊o. 

Mawu Yesus mangngaṛṛa'a wuṛṛu mappaapian taumata 
(Mat. 4:23-25) 

17Wua'udde Mawu Yesus sinumossokke wuassu wuidda su sampunna 
ringannu manga rasul udde, see natta'alla wuṛṛu dirumarisikka su sambau 
tampa ratakke. Isudde pia lai sambau ammula᷊nnu manga 
mallala᷊ṛṛenggenna waine wuṛṛu manambo lai taumata rudanta wuassu 
anambon tampa su ahewallu leta'u Yudea, Yerusalem, wuṛṛu manga soan 
Tirus wuṛṛu Sidon su winggin tahalo᷊angnga. 
18I mangitou nirumanta madaringikka Mawu Yesus, wuṛṛu see iapa'apia 
wuassu manga rada'i mangitou. I mangitou apan niasuttannu ghaṛṛaho lale᷊o 
nirumanta lai see niapa'apia. 
19Anambon taumata maddea'a suapan wotongnge maaggassa Mawu Yesus, 
ana waugu pia taṛṛino sussabangnga wuassu wadangnge apan maapia si 
mangitou sarangkanambone. 

Al᷊al᷊uassa wuṛṛu asasusa 
(Mat. 5:1-12) 

20Mawu Yesus nanutudda mallala᷊ṛṛenggen-Ne see nabbisara, “Lalu᷊manna'a 
i yamiu manga taumata asiangnga, ana waugu ete i yamiu udde lalo᷊ṛṛon 
araratuannu Ruata! 
21Lalu᷊manna'a i yamiu apan malu᷊nussa orassa indi; i yamiu sarun 
iapaala᷊idda! Lalu᷊manna'a i yamiu apan lulluai orassa indi; i yamiu sarun 
lumagge! 

22Lalu᷊manna'a i yamiu amungkangngu ia'arantinna, ia'adiri, a'adio'anna 
wuṛṛu hagalu᷊saanna ana waugu Ana'u Taumata! 
23Manga nabi su tempo rorone a'olaanna lai aroddi. Amungkangngu 
olangnge udde mariaddi, ṛinone yamiu lulluassa wuṛṛu massala᷊ingnga 
ringannu lullala'a ana waugu wahewa lala᷊ntakke si yamiu apan suete 
nissaddia su surga. 
24Arawe nasilakate i yamiu taumata ala su orassa indi; ana waugu i yamiu 
naapendampe ala᷊lu᷊assa! 
25Nasilakate i yamiu apan mala᷊ida orassa indi; ana waugu i yamiu sarun 
amalu᷊nusanna! Nasilakate i yamiu apan lullage orassa indi; ana waugu i 
yamiu sarun masusa wuṛṛu lumuai! 
26Nasilakate i yamiu, amungkangngu anambon taumata maddalo si yamiu; 
ana waugu aroddi lai iupungnga ala᷊mona mangitou maddalo manga nabi 
awusu su tempo rorone.” 

Aakkanna su seetta 
(Mat. 5:38-48, 7:12a) 

27“Arawe i yamiu apan madaringikka si Ya'u orassa indi, i Ya'u mannanata 
ereindi: akkana'a manga seennu, wuṛṛu pa'ola'a pallala᷊gu mapia su taumata 
apan maddantinnu. 
28Ala᷊mate taumata apan mammontoga si yamiu, wuṛṛu ali᷊omana'a taumata 
apan lale᷊o si yamiu. 
29Amungkangngu taumata mamero wambalanu samba'a, wala'a lai i tou 
mamero wambalanu samba'a. Amungkangngu jubahnu aṛṛoanna, anggila᷊'a 
lai laungngu. 
30Amungkangngu taumata madorongnga sarannapa si yamiu, anggila᷊'a lai 
udde si tou; wuṛṛu amungkangngu darotongngu aṛṛoanna, arie padoronge 
apia. 
31Ola'a su taumata waine ere lai yamiu ma'apulu olaanni mangitou mapia. 

32Amungkangngu yamiu tumba'u u'akkannu manga taumata apan 
mandangngu si yamiu, apa ala᷊mannu? Taumata marosa lai u'akkannu 
manga taumata apan mandangngu si mangitou! 
33Wuṛṛu amungkangngu i yamiu pia pallala᷊gu mapia su taumata apan 
mapia si yamiu, apa ala᷊mannu? Taumata marosa lai ma'ola'a aroddi! 
34Wuṛṛu amungkangngu i yamiu tumba'u mapawallassu roitta su taumata 
apan botongnge maawelengngu roitta udde, apa ala᷊manne si yamiu? 
Taumata marosa lai mapaawallassu roitta su taumata marosa, see 
doronganna apia roitta udde. 
35Ṛinone wali᷊ne aroddi! Ewe'e i yamiu ṛinone umakkannu seetti yamiu 
wuṛṛu pia pallala᷊gu mapia si mangitou. I yamiu ṛinone mapawallassa wuṛṛu 
arie mangantimma mawelengnga apia. Amungkangngu aroddi, lala᷊ntakku 
wahewa wuṛṛu i yamiu sarun maola'a ala᷊ṛṛana'u Ruata Apan 
Atanggaṛṛanne. Ana waugu Ruata naungnge mapia su saruannu taumata 
apan waga ma'aidengkamanna, wuṛṛu su saruannu taumata lale᷊o lai. 
36Ṛinone i yamiu uararangngu ere Iamangngu lai mandangngu si yamiu!” 

Maṛṛuungngu taumata 
(Mat. 7:1-5) 

37“Imbaṛṛangnga maṛṛuungngu taumata waine, tadea'u i yamiu lai sassane 
tawe iṛṛuungngu Ruata. Imbaṛṛangnga maṛṛuumannu taumata waine, 
tadea'u i yamiu sassane tawe iṛṛuumannu Ruata. Ampungete taumata 
waine, tadea'u Ruata lai mangampungnga si yamiu. 
38Pangonggolla su taumata waine, tadea'u Ruata lai mangonggolla si yamiu; 
i yamiu sarun manengkamma aonggolla nangillembo apan suete niuukka 
masada-sadatta maola'a wageangngu. Ana waugu auuṛṛanna apan 
ipanguukki yamiu su taumata waine sarun ipanguukku Ruata lai si yamiu.” 
39Wua'udde Mawu Yesus nabatti'u sasumandingnga si mangitou ere indi, 
“Amungkangngu taumata wuta mangehetta taumata wuta waine, itarua 
sarun manawo sulalu᷊mmu loṛṛangnga. 

40Tawe ana'a si'ola᷊ nangillembo wuassu hurune. Arawe ana'a si'ola᷊ apan 
nasuete si'ola᷊ne, sarun maola'a lai massulu᷊ngngu hurune. 
41Anio i yamiu ma'asilo alu adio'a sulalu᷊mmu matan tuṛṛangngu, arawe 
sala᷊ba'u su matanu sassane tawe asiloannu? 
42Ereapa i yamiu wotongnge mabbisara tuṛṛangngu, ‘Wette tuṛṛangnga, i 
ya'u mapasabangngu alu adio'a su matanu,’ arawe sulalu᷊mmu matanu 
sassane pia sala᷊ba'u apan tawe asiloannu? Ei lilangkamale᷊'a! Pasabanga'e 
rorone sala᷊ba'u su matanu sassane, wakkute udde i yamiu wotongnge 
maasilo ringannu masemakka wuṛṛu wotongnge mapasabangngu alu adio'a 
wuassu matan tuṛṛangngu.” 

Alu wuṛṛu manga wuane 
(Mat. 7:16-20, 12:33-35) 

43“Aaluanna apan masuwukka tawe mabua wua lale᷊o. Aroddi lai alu 
maṛṛissita tawe mabua wua mapia. 
44Ala᷊wo'u alu a'aillala᷊nna wuassu wuane. Manga ahuranganna ṛoaanna 
tawe mabua wuan ara, wuṛṛu manga ahuranganna ṛoaanna tawe mabua 
wuan anggore. 
45Taumata mapia mapasabangngu pallala᷊gu mapia ana waugu naungnge 
napenen apapia. Taumata pallala᷊gune lale᷊o mapasabangngu inolaanne lale᷊o 
ana waugu naungnge napenen ala᷊le᷊o. Ana waugu apa apan suete niwisara 
moṛṛongnga udde sinabanganne wuassu naungnga.” 

Maaola'a wal᷊e apan pande wuṛṛu maaola'a wal᷊e apan woddo 
(Mat. 7:24-27) 

46“Anio i yamiu mammago si Ya'u, ‘Mawu, Mawu,’ arawe tawe tumuṛṛutta 
apa iwabbisara-U si yamiu? 
47Ringanni sai i ite wotongnge mannulu᷊ngngu taumata apan rudanta 
ringang-Ku, wuṛṛu madaringikka wisara-U, see tumuṛṛutta parenta udde? – 
mappianne i Ya'u manantiro si yamiu –. 
48I tou ere taumata apan napawe mapararisikku wale᷊ naali᷊ malalu᷊-lalu᷊mma, 
see na'ola'a rapappake wuassu watu. Su tempo nammanawangnga wuṛṛu 

ua'en salu᷊kka nangelekka su wale᷊ udde, wale᷊ udde tawe naholle, ana waugu 
suete niapararisikka su wowon rapappake apan matohassa. 
49Arawe taumata apan maddaringikka wisara-U wuṛṛu tawe tumuṛṛutta, 
udde ere sangkatou apan napararisikku wale᷊ tawe rapappake. Napawe 
nammanawangnga, wale᷊ udde mali᷊ha-li᷊hakka maṛṛa'a; wuṛṛu ahahohakke 
wahewalla atonna!” 

Lukas 7 

Mawu Yesus napaapian allangngu sangkatou tembonannu tantaran Roma 
(Mat. 8:5-13) 

1Napawe suete nabbati'u ala᷊ṛṛa'a udde su taumata nambo, Mawu Yesus 
inaite su Kapernaum. 
2Isudde pia tembonannu tantaran Roma pia allangnge apan arangnguanne. 
Allangnga udde marada'a wuṛṛu maranite mate. 
3Napawe tembonannu tantara udde naaringikka ola'u Mawu Yesus, i tou 
nandolokku manga pira tembonannu taumatan Yahudi inai ringannu Mawu 
Yesus madorongnga tadea'u i Tou rumanta wuṛṛu mapaapian allangnge. 
4Napawe na'omate ringannu Mawu Yesus, i mangitou mangke sussala᷊nde 
tadea'u i Tou mantulu᷊ngngu tembonanne udde. “Tembonanne udde ṛinone 
itulu᷊ngngi Iamangnga,” unni mangitou su Mawu Yesus, 
5“ana waugu i tou marangngu walahanni ite wuṛṛu suete napararisikku 
wale᷊m pattataṛṛamawuanni yami.” 
6Ne Mawu Yesus inaite su sampunna ringanni mangitou. Napawe Mawu 
Yesus maranite ma'oma su wale᷊ udde, tembonannu tantara udde 
nandolokku manga hawene iapaawalo᷊, “Ariete Iamangnga 
matingkasahadda madumatingngu wale᷊'u. I Ya'u tawe ṛinone 
manarimmattu Iamangnga su wale᷊'u. 
7Ana waugu udde i ya'u sassane tawe waṛṛani sumaruanna su Iamangnga. 
Nariaddi pangagilem parenta tadea'u mangangimbe'u mapia. 

8Ana waugu i ya'u lai tuttuṛṛutta parentan tembonangku wuṛṛu wuassia'u 
lai pia tantara pangkanne mabbawoanna apan tuttuṛṛutta parenta'u. 
Amungkangngu ya'u mandolokku sangkatou, ‘Inaite!’ i tou sarun inai; wuṛṛu 
amungkangngu ya'u mamago lai waine, ‘Wette isindi!’ i tou lai sarun 
rumanta. Wuṛṛu amungkangngu i ya'u mamarenta allangku, ‘Ola'a indi!’ i 
tou sarun tumuṛṛutta ma'ola'a udde.” 
9Mawu Yesus naherangnga naaringikka aroddi. I Tou nanaile wuṛṛu 
nabbisara taumata nambo apan tantala᷊nna uala᷊ṛṛenggenna si Tou, “Wali᷊ne 
hampa taumata indi. Su wallattu taumatan Israel, i Ya'u taambe saran 
paassa naasomba pangangimanna ahewalle ereindi!” 
10Napawe manga taumata apan nirolokka udde nabelengke su wale᷊n 
tembonanne udde, allangnge napiate. 

Mawu Yesus napaawiakka apia ana'u sangkatou wawine wal᷊u 

11Tawe nala᷊nnu wua'udde, Mawu Yesus inaite su soa Nain. Mallala᷊ṛṛenggen-
Ne wuṛṛu taumata nambo inaite lai su sampunna ringanni Tou. 
12Su tempo Mawu Yesus na'omate marani ngara pasallungannu su soa udde, 
pia taumata manambo uapasanna asuangnga watukku liuddu soa. Taumata 
nate udde ana'a esakka man sambau wuassu sangkatou wawine walu᷊. 
Manambo taumata lalo᷊ṛṛon soa uaṛṛundingannu inangnge. 
13Napawe Mawu Yesus naasilo wawine walu᷊ udde, i Tou inumakkannu 
wawine udde see nabbisara, “Arie palluai Inangnga!” 
14Wua'udde Mawu Yesus nangundaniten tampan asuangnga udde wuṛṛu 
namita. Ne manga mamamasanna nattaalle. Mawu Yesus nabbisara, “Ei 
umbasanna, i Ya'u mabbisara si'o pabbangunna!” 
15Umbasanna apan natete udde, nabangunna inuma'ianna wuṛṛu nanattakke 
uahahatto. Ne tinantille Mawu Yesus su inangnge. 

16Anambon taumata nata'utta wuṛṛu nanattakke maddalo Ruata. I mangitou 
mabbisara, “Sangkatou nabi apan wahewa suete nirumanta su wallatti ite! 
Ruata nirumantate manala᷊matta pabbawalage!” 
17Watti'a su ola'u Mawu Yesus indi nadingikke su ahewallu leta'u Yudea 
wuṛṛu su wanua maranine. 

Darol᷊oṛṛanni Yohanes Mananaṛṛani 
(Mat. 11:2-19) 

18Mallala᷊ṛṛenggenni Yohanes namasingkatta si Yohanes anambon 
arariaddianna udde. Ne Yohanes namagote ruang katou mallala᷊ṛṛenggenne, 
19see nandoloke mangitou inai ringannu Mawu Yesus wuṛṛu niapaiwalo᷊, 
“Ete Iamangnga taumata apan sarun rumanta tumuṛṛuttu pa'aire Ruata, 
ara'e i yami maṛṛado sangkatou waine lai?” 
20Ruang katou mallala᷊ṛṛenggenni Yohanes inaite ringannu Mawu Yesus 
wuṛṛu nabbisara, “I Yohanes Mananaṛṛani nandolokki yami iapaiwalo᷊ su 
Iamangnga, tanne ete Iamangnga taumata apan sarun rumanta tumuṛṛuttu 
pa'aire Ruata, ara'e ṛinone i yami maṛṛado taumata waine?” 
21Su tempo udde, Mawu Yesus napaapian taumata nambo, wuṛṛu 
nallimbuakka anambon ghaṛṛaho lale᷊o see na'ola'a taumata wuta naasilo. 
22Nariaddi Mawu Yesus sinumimbakka, “Pabelengke ringanni Yohanes 
wuṛṛu walo᷊a'a apa apan suete niaringiṛṛanna wuṛṛu niasiloanni yamiu: 
taumata wuta naasilo, taumata lome inumamatta, taumata radangnge paro 
napia, taumata wengella naaringikka, taumata nate nabbiakka apia, wuṛṛu 
Watti'u Ala᷊lu᷊assa wuassu Ruata niapaasingkatta su taumata asiangnga. 
23Lalu᷊manna'a su taumata apan tawe pinangiananne ipanola᷊-U.” 
24Napawe ralolo᷊ṛṛanni Yohanes udde napule᷊te, Mawu Yesus nanattakke 
nabbisara su taumata nambo udde su ola'i Yohanes, wisara-Ne, “I yamiu 
inai su wadda'a ma'ellega apa? Sangkula᷊ppa nannalo᷊ itattalla'u anginna? 

25I yamiu inai ma'ellega apa? Sangkatou apan uapedetta maṛṛamaga? 
Manga taumata apan uapedetta aroddi wuṛṛu wiakke lembo mapia uatana'a 
su tampan araratuanna! 
26Nariaddi, yamiu sumabangnga ma'ellega apa? Ma'ellega sangkatou nabi? 
Atonna, ewe'e nangillembo lai wuassu sangkatou nabi. 
27Ana waugu i Yohanes udde niapaasingkatta su wageangngu Wuke Susi 
ereindi, ‘Ete indi ralolo᷊ṛṛang-Ku,’ wisara Ruata, ‘I Ya'u sarun mandolokki 
tou malliu ṛoro wuas-Si'o, tadea'u i tou mamu'a lala᷊nna amatan-Nu!’ ” 
28“Paanaunge,” unnu Mawu Yesus, “su runia indi taambe saran sangkatou 
taumata maggewala᷊nna wuassi Yohanes Mananaṛṛani. Arawe taumata apan 
adio'anne su wallattu ala᷊ṛṛana'u Ruata, magewala᷊nna wuassi Yohanes 
Mananaṛṛani.” 
29Anambon taumata – nasutta madarorongnga wose – naaringikka Mawu 
Yesus mabatti'u olangnge udde; ete i mangitou manga taumata apan suete 
tinumuṛṛutta ala᷊wo'u apulun Ruata wuṛṛu maapulu saṛṛanianni Yohanes. 
30Arawe manga taumatan Farisi wuṛṛu manga hurun agama maddiri 
manengkamma ṛiinnu Ruata su wadangngi mangitou. I mangitou maddiri 
saṛṛanianni Yohanes. 
31See Mawu Yesus nabbisarate apia, wisara-Ne, “Ringannu apa i Ya'u 
manumandingngu taumata su tempo indi? Massulu᷊ngngu apa i mangitou? 
32I mangitou ere ala᷊ṛṛana'a ua'ianna su pasakka; ammula᷊nna sambau 
mabbisara ammula᷊nna waine. ‘I yami mangngantarin aantarin lalu᷊assa si 
yamiu, arawe i yamiu maddiri massala᷊ingnga! I yami mangantari aantarin 
tatampungnga, arawe i yamiu maddiri lumuai!’ 
33I Yohanes Mananaṛṛani nirumanta – i tou mappuasa wuṛṛu tawe 
ma'inumma anggore – wuṛṛu i yamiu mabbisara, ‘I tou niasuttannu setanna!’ 

34Ana'u Taumata nirumanta – i Tou u'anna wuṛṛu ma'inumma – see i yamiu 
mabbisara, ‘Pa'ellega taumata udde! Wali᷊u, taṛṛa wu'anna, hawe 
madarorongnga wose wuṛṛu hawen taumata marosa.’ 
35Salaiwe aroddi, apapanden Ruata niatialanna su tangngan taumata nambo 
apan nanarimmatti Tou.” 

Mawu Yesus su wal᷊en Simon 

36Sangkatou taumatan Farisi, aranne i Simon, nangahe Mawu Yesus 
umanna. Mawu Yesus inaite su wale᷊ne wuṛṛu inuma'ianna see inumante. 
37Su soa udde pia lai sangkatou wawine apan mabbiakka sulalu᷊mmu 
paddarosa. Napawe i tou naaringikka manungku Mawu Yesus tantala᷊nna 
u'anna su wale᷊ taumatan Farisi udde, i tou nirumanta uaapiddu sambau 
wotolla wuassu pualam lalo᷊ṛṛoannu lana mawangngi. 
38I tou dirumarisikka su liuddu Mawu Yesus maranin leddane wuṛṛu 
nilumuai lapiddu naṛṛolo ledda Mawu Yesus ringannu allo matane. 
Wua'udde ledda Mawu Yesus pineddan utangnge see niari'i tou wuṛṛu 
niwokkannu lana mawangngi. 
39Napawe taumatan Farisi apan nangahe Mawu Yesus naasilo olangnge 
udde, i tou nabbisara sulalu᷊mmu naungnga, “Iraṛṛangngo taumata indi 
sangkatou nabi, i Tou masingkatta isai wawine apan nangindingnga si Tou, 
wuṛṛu manungku wawine udde mabbiakka sulalu᷊mmu paddarosa!” 
40See Mawu Yesus nabbisara si Simon, “Simon, pia sambau Ta'u iwalo᷊ si'o.” 
“Ore, Iamangnga Huru,” sasimbakki Simon, “Walo᷊a'e.” 
41Mawu Yesus nabbisara, “Pia ruang katou apan pia utangnge su taumata 
apan mappawallassu roitta. Sangkatou pia utangnge lima ṛasutta roitta 
sala᷊'a, wuṛṛu sangkatou lai limam pulo᷊ roitta sala᷊'a. 
42Itarua tawe maawaekka utangnga udde, ana waugu udde utangngi tarua 
tate niapawaekka. Ne, isai su wallatti tarua lembo marangngu taumata apan 
napawallassu roitta udde?” 

43“I ya'u maṛṛangngo taumata apan utangnge anamboanne apan tawe 
niapawaekka!” sasimbakki Simon. “Asingkannu naṛṛino,” sasimbakku 
Mawu Yesus. 
44See Mawu Yesus na'ellega wawine udde wuṛṛu nabbisara si Simon, “I'o 
naasilo wawine indi? I Ya'u nirumanta su wale᷊nu, arawe i'o tawe nanaddia 
ua'e ipangukkassa ledda-U; arawe wawine indi suete nangukkassa ledda-U 
ringannu allo matane, wuṛṛu nipeddan utangnge. 
45I'o tawe nanalo᷊ho si Ya'u ringannu aari'a, arawe wawine indi tawe illolo᷊ne 
mangngari'a ledda-U nanattakka i Ya'u naranta isindi. 
46I'o tawe nandali᷊nnu lana su pua-U, arawe wawine indi suete nandali᷊nnu 
lana mawangngi su ledda-U. 
47Atonna: darangngune apan wahewa udde napaali᷊atta'a manungku rosane 
apan manambo udde suete niampunganna! Amungkangngu taumata 
onggola᷊nnu aampungnga matulu᷊ngnga, matulu᷊ngnga lai i tou 
mandangngu.” 
48See Mawu Yesus nabbisara wawine udde, “Manga rosanu suete 
niampunganna.” 
49Manga taumata waine apan ua'ianna u'anna su sampunna ringannu Mawu 
Yesus mannattakke uahahatto sangkatou ringannu waine, “Isai taumata indi 
na'oman sara i Tou wotongnge mangampungnga rosa?” 
50Arawe Mawu Yesus nabbisara wawine udde, “Ana waugu i'o 
mangngimanna si Ya'u, i'o sarun masala᷊matta. Roote ringannu padarame!” 

Lukas 8 

Manga wawine apan nallal᷊ima Mawu Yesus 

1Tawe nala᷊nnu wua'udde, Mawu Yesus inaite su manga soa wuṛṛu manga 
ampungnga, ana mamasingkattu Watti'u Ala᷊lu᷊assa manungku Ruata 
manattakke mamarenta ere sangkatou Ratu. Siri mapulo᷊ dua 
mallala᷊ṛṛenggen-Ne uatantalongnga su sampunna ringanni Tou. 

2Aroddi lai sire pira wawine apan suete niapaapia wuassu ghaṛṛaho lale᷊o 
wuṛṛu rada'a. I mangitou eteudde i Maria apan isassago Magdalena (pitu 
ghaṛṛaho lale᷊o apan suete niapaasabangnga wuassi tou); 
3wuṛṛu lai i Yohana awingngi Khuza, maṛṛinun araratuanni Herodes; i 
Susana, wuṛṛu manambo lai wawine waine. Ringannu roitti mangitou 
sassane, i mangitou nallali᷊ma Mawu Yesus wuṛṛu manga mallala᷊ṛṛenggen-
Ne. 

Sasumandingngu mangangasi'a 
(Mat. 13:1-9; Mrk. 4:1-9) 

4Manga taumata sidutu rudanta ringannu Mawu Yesus wuassu ala᷊wo'u soa. 
Wuṛṛu napawe manambote taumata uaammulla, Mawu Yesus nabbatti'a si 
mangitou sasumandingnga ereindi: 
5“Sangkatou mabawailla inai mangasi'u wualanna. Su tempo i tou 
mangngasi'a, pia bualanna nanawo su lala᷊nna. Sangkawageanganna 
nisale᷊danannu taumata wuṛṛu waine lai niannu manu'a. 
6Pia lai nanawo su tampa manambo watune. Su tempo wualanna udde 
tuttuwote, sinuananna udde tinumolangnga ana waugu letangnge mamara. 
7Pia lai bualanna nanawo su tangngan ahuranganna ṛoaanna. Ahuranganna 
ṛoaanna udde tinumuwo su sambau ringannu wualanna udde, wuṛṛu 
nangangkuba na'oman sara nate. 
8Arawe pia lai bualanna nanawo su leta'a masuwukka, see tinumuwo wuṛṛu 
nabua paaṛṛasutta anambone.” Napawe suete nabbati'u sasumandingnga 
udde, Mawu Yesus nabbisara, “Amungkangngu pia tali᷊nga padaringikka!” 

Anio Mawu Yesus mappaattu sasumandingnga 
(Mat. 13:10-17; Mrk. 4:10-12) 

9Manga mallala᷊ṛṛenggennu Mawu Yesus naiwalo᷊ si Tou atappasannu 
sasumandingnga udde. 
10Mawu Yesus sinumimbakka, “I yamiu suete nionggola᷊nnu ala᷊matta 
tadea'u maasingkatta addapingnga su ola'u ereapa Ruata mamarenta ere 
sangkatou Ratu. Arawe manga taumata waine niaṛṛaannu sasumandingnga, 

tadea'u i mangitou madaringikka, arawe wagga apa apan mariaddi; wuṛṛu i 
mangitou madaringikka, arawe tawe maasunna.” 

Mawu Yesus nanal᷊a'an sasumandingngu sangkatou mangangasi'a 
(Mat. 13:18-23; Mrk. 4:13-20) 

11“Ete indi atappasannu sasumandingnga udde: Wualanna eteudde watti'u 
Ruata. 
12Wualanna apan nanawo su lala᷊nna isassumandingnga su manga taumata 
apan madaringikka wisara udde. Arawe Setanna nirumanta wuṛṛu nangaṛṛo 
watti'a udde wuassu naungngi mangitou, tadea'u i mangitou tawe 
mangngimanna wuṛṛu tawe masala᷊matta. 
13Wualanna apan nanawo su leta'a pia batune isassumandingnga su taumata 
napawe naaringikka watti'a udde, nanengkamma ringannu naungnge 
malu᷊assa. Arawe watti'a udde tawe naṛṛamutta sulalu᷊mmu naungnge. I 
mangitou mangngimanna tala᷊ng kadio'a, wuṛṛu napawe wawono'a 
nirumanta, i mangitou nassinaada. 
14Wualanna apan nanawo su tangngan ahuranganna ṛoaanna 
isassumandingnga su taumata madaringikka watti'a udde, arawe 
sussinggawangngu wiakki mangitou wuṛṛu maapulu mabbiakka 
nasuungnga wuṛṛu malu᷊assa sulalu᷊mmu runia indi. Sarangkanambone udde 
nangumpisanna si mangitou na'oman sara tawe nabua wua apan nala᷊ha. 
15Wualanna nanawo su leta'a masuwukka isassumandingnga su taumata 
madaringikka watti'a udde, see sinahipunna sulalu᷊mmu naungnge apan 
baresi wuṛṛu matuli᷊da. I mangitou natataṛṛangnga na'oman sara nabua.” 

Sol᷊o apan niluuwannu wensada 
(Mrk. 4:21-25) 

16“Tawe taumata mande'omma solo᷊ see luuwannu wensada, ara'e iaddo su 
alu᷊ngngu antilla. I tou sarun mangadon solo᷊ udde su pangangadoanne, 
tadea'u taumata apan sumutta maasilo semakke. 
17Tawedu apa apan uawuni apan tawe asiloanna; wuṛṛu tawedu apa apan 
iaadappingnga apan tawe sarun massongkakka wuṛṛu asingkatanna. 

18Ana waugu udde paanaungete mapia-pia apa apan niaaringiṛṛanni yamiu. 
Ana waugu taumata apan uatahuante, sarun onggola᷊nna lembon 
anamboanne lai; arawe taumata tawedu tatahuananne, adio'a apan ta'e si 
tou sarun anuanna lai.” 

Inangnga wuṛṛu manga tuṛṛangngu Mawu Yesus 
(Mat. 12:46-50; Mrk. 3:31-35) 

19Inangnga wuṛṛu manga tuṛṛangngu Mawu Yesus nirumanta ringan-Ne, 
arawe i mangitou tawe na'oma ringan-Ne ana waugu taumata tumanite 
manambo. 
20Ne pia sangkatou apan nabbisara su Mawu Yesus, “Iamangnga, inangnga 
wuṛṛu manga tuṛṛangngi Iamangnga wowa su liudde. I mangitou maapulu 
maisasombam Iamangnga.” 
21Arawe Mawu Yesus nabbisara si mangitou, “Manga taumata apan 
madaringikka wisara Ruata wuṛṛu tuttuṛṛutta, ete i mangitou udde inang-
Ku wuṛṛu manga tuṛṛang-Ku.” 

Mawu Yesus napaal᷊enakku tandi'a 
(Mat. 8:23-27; Mrk. 4:35-41) 

22Su sambau allo Mawu Yesus wuṛṛu mallala᷊ṛṛenggen-Ne sinuma'ete 
saalanna. “Wette i ite inai su samba'an rano,” unnu Mawu Yesus si 
mangitou. Ne i mangitou inaite. 
23Su tempo i mangitou tantala᷊nna massaalanna, Mawu Yesus inamatiila᷊nna. 
Inaṛṛombanganne anginna ma'ikkatta tinumiuppa su rano udde. Ua'e 
sussuttate su saalanna, na'oman sara maasilakate si mangitou 
sarangkanambone. 
24Mallala᷊ṛṛenggennu Mawu Yesus inaite ringan-Ne wuṛṛu namu'o si Tou. I 
mangitou nabbisara, “Iamangnga Huru, Iamangnga Huru, i ite masilakate!” 
Mawu Yesus napu'o see nandona anginna wuṛṛu lua'a apan mattandi'a udde. 
Anginna wuṛṛu lua'a udde nolo᷊te, see rano nabbali᷊te male᷊nakka atonna. 
25See Mawu Yesus nabbisara mallala᷊ṛṛenggen-Ne, “Anio i yamiu tawe 
mangngimanna si Ya'u?” I mangitou naherangnga wuṛṛu nata'utta. Wuṛṛu 

uahahattote i mangitou sangkatou ringannu waine, “Isai ṛinone taumata 
indi na'oman sara namarenta anginna wuṛṛu lua'a, wuṛṛu parenta-Ne 
tinuṛṛutanna!” 

Mawu Yesus napaapian taumata niasuttannu ghaṛṛaho lal᷊eo 
(Mat. 8:28-34; Mrk. 5:1-20) 

26Mawu Yesus wuṛṛu mallala᷊ṛṛenggen-Ne lapiddu nassaalanna na'oman sara 
leta'u Gerasa su samba'an Ranon Galilea. 
27Napawe Mawu Yesus nilumintukke su ammaranne, i Tou nirantannu 
sangkatou esakka apan niasuttannu ghaṛṛaho lale᷊o. Taumata udde wuassu 
soa. Mala᷊nnute i tou uatantole᷊ wuṛṛu maddiri matana'a su wale᷊. I tou 
tumba'u maapulu matana'a su manga liangnga tampam pallabinganna. 
28Napawe naasilo Mawu Yesus, i tou nangintuli᷊ see inumali᷊ntuda su 
saruannu Mawu Yesus wuṛṛu nabbisara, “Mawu Yesus, Ana'u Ruata Apan 
Atanggaṛṛanne! Sarun olaannu ereapa i ya'u indi? I ya'u sumala᷊nde ariewe 
manansara si ya'u!” 
29Taumata udde nabbisara aroddi ana waugu Mawu Yesus namarenta 
ghaṛṛaho lale᷊o udde sinumabangnga wuassi tou. Masokkate i tou suttannu 
ghaṛṛaho lale᷊o udde, ma'oman sara salaiwe limane wuṛṛu leddane suete 
niṛṛapussu ṛate wuṛṛu i tou rariaganna mapia-pia, i tou ta'e lai maawassutta 
ṛate udde see iaapiddu ghaṛṛaho lale᷊o watukku wadda'a. 
30Mawu Yesus naiwalo᷊ taumata udde, “Isai arannu?” “Arangku ‘Legiun’,” 
sasimbakku taumata udde – ana waugu manambo ghaṛṛaho lale᷊o sinumutta 
sulalu᷊mmu wadangnge. 
31Manga ghaṛṛaho lale᷊o udde sinumala᷊nde tadea'u Mawu Yesus tawe 
mallimbuakka si mangitou sulalu᷊mmu Rampissu Papate. 
32Maranin tampa udde manambo atonna wawi tantala᷊nna maddea'a anna 
su welen wuidda. Manga ghaṛṛaho lale᷊o udde sinumala᷊nde Mawu Yesus 
tadea'u iwala sumutta sulalu᷊mmu manga wawi udde. Ne Mawu Yesus 
inumire. 

33Ne manga ghaṛṛaho lale᷊o udde sinumabangke wuassu taumata udde see 
nangintaṛṛote su manga wawi udde. See manga wawi udde tinumala᷊ngnga 
wuṛṛu tinumumpa wuassu winggin rampissa watukku lalu᷊mmu rano, 
wua'udde nala᷊mmissa. 
34Manga mandariaga wawi udde naasilo apa apan suete nariaddi. Ne i 
mangitou tinumala᷊ngnga, wuṛṛu namasingkattu watti'a udde su soa wuṛṛu 
su ampungnga maranine. 
35See manga taumata nampassabangnga ma'ellega apa apan suete nariaddi. 
I mangitou nirumanta ringannu Mawu Yesus, wuṛṛu isudde i mangitou 
naaratingnga taumata apan napallosse wuassu manga ghaṛṛaho lale᷊o udde 
tantala᷊nna ua'ianna maranin ledda Mawu Yesus. I tou ualuṛṛeten laubba 
wuṛṛu ṛingiṛṛanne masemakke. I mangitou nata'utta. 
36Sarangkanambone apan naasilo arariaddianna udde nabbatti'e su taumata 
ereapa taumata udde niapaapia. 
37See anambon tumana'u leta'u Gerasa udde sinumala᷊nde Mawu Yesus 
tadea'u i Tou manantangngu tampa udde, ana waugu i mangitou nambo 
matta'utta. Nariaddi Mawu Yesus sinuma'ete saalanna inaite mapule᷊. 
38Taumata apan napallosse wuassu ghaṛṛaho lale᷊o udde sinumala᷊nde Mawu 
Yesus tadea'u i tou wotongnge tumantalongnga. 
39Arawe Mawu Yesus nandolokki tou napule᷊, wisara-Ne, “Apule᷊te wuṛṛu 
wattia'e apa apan suete niola'u Ruata si'o.” Ne taumata udde napule᷊te wuṛṛu 
nabbatti'e su ahewallu soa, ala᷊wo'u inolaanna apan suete niola'u Mawu 
Yesus si tou. 

Ana'i Yairus – wawine apan nangindingnga Mawu Yesus 
(Mat. 9:18-26; Mrk. 5:21-43) 

40Napawe Mawu Yesus nabelengke su samba'an rano, i Tou nisalo᷊hoannu 
manga taumata ringannu ala᷊lu᷊assa ana waugu i mangitou tantala᷊nna 
uala᷊ṛṛado si Tou. 

41See nirumanta sangkatou tembonannu wale᷊m pattataṛṛamawuanna 
isudde. Aranne i Yairus. I tou nassubba su saruannu Mawu Yesus wuṛṛu 
sinumala᷊nde tadea'u Mawu Yesus rumanta su wale᷊ne, 
42ana waugu anangnge wawine man sambau uukke mapulo᷊ dua su tonnane 
maranite mate. Tantala᷊nna Mawu Yesus u'amatta watukku wale᷊n Yairus, 
manga taumata mangke mannesse'i Tou wuassu ala᷊wo'u tampa. 
43Su wallatti mangitou pia sangkatou wawine apan mapulo᷊te dua su 
tonnane uapendamma rada'u wawine. I tou suete nanginsue manga 
darotongnge iapa'undamma su doktere, arawe tawedu sangkatou apan 
naapia si tou. 
44Wawine udde nangundani Mawu Yesus wuassu liudde, see nangindingnga 
pentakku jubah-Ne. Orassa udde lai rada'u wawine udde napia. 
45Mawu Yesus naiwalo᷊, “Isai nangindingnga si Ya'u?” Anambon taumata 
nassinaada. See i Petrus nabbisara, “Iamangnga, manambo atonna taumata 
uapali᷊wutta su Iamangnga; i mangitou mangke mannesse'i Iamangnga!” 
46Mawu Yesus nabbisara, “Arawe pia taumata nangindingnga si Ya'u. I Ya'u 
masingkatta ana waugu pia auatanna sinumabangnga wuassia-U.” 
47Wawine udde naatutukka manungku inolaanne udde niasingkatante. 
Nariaddi i tou nirumanta ringannu mangngindo see inumali᷊ntuda su 
saruannu Mawu Yesus. Ne i tou nabbatti'e su saruannu awada'alla, anio i 
tou nangindingnga Mawu Yesus, wuṛṛu manungku radangnge napia orassa 
udde lai. 
48Mawu Yesus nabbisara si tou, “Ana'u, ana waugu i'o mangngimanna si 
Ya'u, i'o napia. Apule᷊te ringannu sala᷊matta.” 
49Tantala᷊nna Mawu Yesus ta'e uahahatto, sangkatou ralolo᷊ṛṛanna 
nirumanta wuassu wale᷊n Yairus. I tou nabbisara si Yairus, “Ana'i tuangnga 
natete. Ariete lai tuangnga mapaasusam Iamangnga Huru.” 

50Napawe Mawu Yesus naaringikka wisara udde, i Tou nabbisara si Yairus, 
“Arie pa'ata'utta. Pangimante, anangngu sarun mapia.” 
51Napawe na'omate su wale᷊n Yairus, Mawu Yesus tawe namalan saran 
sangkatou sumutta su sambau ringanni Tou tumba'u i Petrus, i Yohanes, i 
Yakobus wuṛṛu inangnga iamangngu ana'a udde. 
52Anambon taumata tantala᷊nna lulluai wuṛṛu massusa ana waugu apapaten 
ana'a udde. Arawe Mawu Yesus nabbisara, “Arie palluai. Ana'a udde tawe 
nate, i tou tumba'u mattiilla!” 
53I mangitou nilumage Mawu Yesus, ana waugu i mangitou masingkatta 
manungku ana'a wawine udde natete. 
54Wua'udde Mawu Yesus namita liman ana'a udde see nabbisara, 
“Pabbangunte, Ana'a!” 
55Niawang kana'a nabelengke apia su ana'a udde, wuṛṛu orassa udde lai i 
tou nabangunna. Wua'udde Mawu Yesus nandolokki mangitou napaannu 
ana'a udde. 
56Hagurangngu ana'a udde naherangnga atonna. Arawe Mawu Yesus 
naningaddi mangitou mamasingkattu arariaddianna udde su ala᷊wo'u 
taumata. 

Lukas 9 

Mawu Yesus nandolokku sire mapul᷊o dua mallal᷊aṛṛenggen-Ne 
(Mat. 10:5-15; Mrk. 6:7-13) 

1Mawu Yesus namago sire mapulo᷊ dua mallala᷊ṛṛenggen-Ne, see nangagillu 
taṛṛino si mangitou ipallimbuakka ghaṛṛaho lale᷊o wuṛṛu mapaapian rada'a. 
2Wua'udde i Tou nandolokke mangitou inai mapaapian taumata marada'a 
wuṛṛu mamasingkattu watti'a su ola'u ereapa Ruata mamarenta ere 
sangkatou Ratu. 

3“Arie pangapiddu sarannapa su amatanni yamiu,” unnu Mawu Yesus si 
mangitou. “Arie pangapiddu ta'inna, ara'e tampam pondi, ara'e anna, ara'e 
roitta, ara'e lai laubba ruam parassa. 
4Suapan tampa i yamiu itarimmatta, atana'e isudde ma'oman sara i yamiu 
manantangngu soa udde. 
5Wuṛṛu su tampa i yamiu tawe itarimmatta, su tempo i yamiu 
manantangngu soa udde, tontonga'a awu wuassu pala᷊du leddanu, maola'a 
sambau pannanaunganna si mangitou.” 
6Manga mallala᷊ṛṛenggennu Mawu Yesus nabuatte, see inaite su manga 
ampungnga mabatti'u Watti'u Ala᷊lu᷊assa udde wuṛṛu napaapian taumata 
marada'a su ala᷊wo'u tampa. 

I Herodes nial᷊iwune 
(Mat. 14:1-12; Mrk. 6:14-29) 

7Su Tempo i Herodes uaparenta su Galilea, naaringikka su ola'u anambon 
arariaddianna udde, i tou niali᷊wune. Ana waugu piaddu mabbisara 
manungku i Yohanes Mananaṛṛani nabbiakke apia. 
8Piaddu lai mabbisara manungku i Elia nirumantate apia. Taumata waine 
lai mabbisara manungku sangkatou nabi su wallattu manga nabi ro'en 
ala᷊monane nabbiakke apia. 
9I Herodes nabbisara, “I ya'u suete nandolokku taumata niapapototta puan 
Yohanes. Arawe taumata indi, isai i Tou? Manambo watti'a sueten ta'u 
niaringiṛṛanna matataṛṛinno si Tou.” Ne i Herodes mappandumma ma'ellega 
Mawu Yesus. 

Mawu Yesus napaannu lima ṛiwu su atoune 
(Mat. 14:13-21; Mrk. 6:30-44; Yoh. 6:1-14) 

10Manga ralolo᷊ṛṛannu Mawu Yesus nabelengke wuṛṛu nabbatti'e su Mawu 
Yesus, sarangkanambone apan suete niola'i mangitou. Mawu Yesus nangahe 
si mangitou see inaite su sambau, i mangitou nanginsassa watukku soa 
Betsaida. 

11Arawe napawe manga taumata naasingkatta olangnge udde, i mangitou 
tinumantalongnga Mawu Yesus. I Tou nanarimmatti mangitou, see 
nabbatti'a si mangitou su ola'u ereapa Ruata mamarenta ere sangkatou Ratu. 
Wuṛṛu i Tou lai napaapian taumata marada'a su wallatti mangitou. 
12Napawe matannallo mattattupe, sire mapulo᷊ dua mallala᷊ṛṛenggennu 
Mawu Yesus nirumanta ringanni Tou wuṛṛu nabbisara, “Iamangnga, tampa 
indi naṛṛae marau. Mappianne Iamangnga mandolokku manga taumata indi 
iapaapule᷊, tadea'u i mangitou wotongnge maddea'a anna wuṛṛu maddea'a 
tampa atiila᷊nna su manga soa wuṛṛu manga ampungnga maranine isindi.” 
13Arawe Mawu Yesus sinumimbakka, “I yamiute mapaanni mangitou.” 
Manga mallala᷊ṛṛenggennu Mawu Yesus nabbisara, “I yami tumba'u pia 
limam bau roti wuṛṛu inassa ruam bua. Apa i yami ṛinone inai mamalli anna 
iapaanna su awadaalla indi?” 

(14Iraṛṛangngo sire lima ṛiwu su atoune esakka isudde.) Mawu Yesus 
nabbisara mallala᷊ṛṛenggen-Ne, “Doloṛṛa'e manga taumata indi uma'ianna 
uawahageangnga, iraṛṛangngo limam pulo᷊ su atoune sambageanganna.” 
15Manga mallala᷊ṛṛenggennu Mawu Yesus udde tinumuṛṛutte su ereapa suete 
niwisara Mawu Yesus si mangitou. 
16See Mawu Yesus nanganute limam bau roti wuṛṛu inassa ruam bua, 
wua'udde naningngara langitta wuṛṛu naadiangkamanna su Ruata. 
Wua'udde i Tou namesangnga roti wuṛṛu inassa udde ringannu lima-Ne see 
nianggille su mallala᷊ṛṛenggen-Ne niapatahia su taumata nambo udde. 
17I mangitou sarangkanambone inumanna na'oman sara nala᷊i-la᷊idda. See 
manga mallala᷊ṛṛenggennu Mawu Yesus nangammulen lambeng kanna udde 
anambone mapulo᷊ dua su ula᷊ngnge. 

Panga'uanni Petrus su Mawu Yesus 
(Mat. 16:13-19; Mrk. 8:27-29) 

18Su sambau allo, napawe Mawu Yesus tantala᷊nna u'ali᷊omanna sassane, 
mallala᷊ṛṛenggen-Ne nirumanta ringanni Tou. Mawu Yesus naiwalo᷊ si 
mangitou, “Tumuṛṛuttu wisaran taumata, i Ya'u indi isai?” 
19I mangitou sinumimbakka, “Piaddu nabbisara i Yohanes Mananaṛṛani. 
Piaddu lai mabbisara i Elia, waine lai nabbisara su wallattu sangkatou nabi 
su tempon ala᷊mona apan nabbiakke apia.” 
20“Arawe tumuṛṛutta si yamiu sassane, i Ya'u indi isai?” aiwalo᷊ Mawu Yesus. 
I Petrus sinumimbakka, “Iamangnga eteudde Ratu Punnu Sala᷊matta apan 
pina'iren Ruata.” 

Mawu Yesus nabatti'u asasusa-Ne wuṛṛu apapate-Ne 
(Mat. 16:21-28; Mrk. 8:31–9:1) 

21See Mawu Yesus nabbisara mallala᷊ṛṛenggen-Ne, “Imbaṛṛangnga 
mamasingkattu olangnge indi sisai-sai.” 
22Mawu Yesus nabbisara apia, “Ana'u Taumata sarun matataṛṛangnga wuṛṛu 
ipasseettu manga piaṛṛangnge wuṛṛu manga imam tembonanne, see manga 
hurun agama. I Tou sarun pateanna, arawe su allo atallune sarun 
iapawangunna apia.” 
23Wua'udde Mawu Yesus nabbisara taumata nambo isudde, “Taumata apan 
maapulu rumandinganna si Ya'u, ṛinone tawe mannaungnga manarane 
sassane, mamasanna arusane miallo-miallo wuṛṛu sidutu uatantalongnga si 
Ya'u. 
24Ana waugu taumata apan mannahekku wiakke, sarun awuli᷊annu wiakke 
udde. Arawe taumata apan mannantillu wiakke ana waugu apulu-U, i tou 
sarun masala᷊matta. 
25Apa sombangnge su sangkatou taumata amungkangngu ahewallu runia 
indi maola'a pussaane, arawe i tou mandale᷊o wuṛṛu awuli᷊annu wiakke? 
26Amungkangngu taumata massili manga'u si Ya'u wuṛṛu ala᷊ra'u, Ana'u 
Taumata lai massili manga'u taumata udde su tempo i Tou rumanta apia 

ringannu taṛṛino-Ne, wuṛṛu ringannu taṛṛinon Iamangnga wuṛṛu taṛṛino 
mala'ekatta apan susi! 
27Asingkatewe: wuassu wallatti yamiu isindi pia sangkatou tawe mate 
tantala᷊nna i tou taambe naasilo Ruata mamarenta.” 

Mawu Yesus niwantuhanna 
(Mat. 17:1-8; Mrk. 9:2-8) 

28Iraṛṛangngo sangkamisa wuassu tempo Mawu Yesus nangaṛṛa'u 
sarangkanambone udde, i Tou nangapidden Petrus, i Yohanes wuṛṛu i 
Yakobus su sambau wowone inai umali᷊omanna. 
29Tantala᷊nna Mawu Yesus u'ali᷊omanna isudde, hati-Ne nawalu᷊ wuṛṛu laung-
Nge nabali᷊ mawira sussale᷊ndappa. 
30-31Inaṛṛombanganne ruang katou, eteudde i Musa wuṛṛu Elia 
nattingkapasilom batanganne ringannu asasemakka wuassu surga. I 
mangitou uahahatto Mawu Yesus su ola'u apapate-Ne apan tate mala᷊nnu lai 
mariaddi su Yerusalem. 
32Su tempo udde i Petrus wuṛṛu manga hawene niamatiila᷊nna, arawe 
inaṛṛombanganne napu'o wuṛṛu naasilo Mawu Yesus lullansiangnga wuṛṛu 
taumata ruang katou uarisikka ringanni Tou. 
33Su Tempo ruang katou udde manantangke Mawu Yesus, i Petrus nabbisara 
Mawu Yesus, “Iamangnga Huru, mapia atonna i ite isindi. Mappianne i yami 
mapararisikku rasanna tatallu; sambau si Tuangnga, sambau si Musa wuṛṛu 
sambau lai si Elia.” (I Petrus nabbisara aroddi arawe tawe maasunna 
wisarane udde.) 
34Tantala᷊nna i Petrus ta'e uahahatto, nirumantate winabbawa, wuṛṛu 
nangooppa si mangitou na'oman sara i mangitou nata'utta. 
35Wua'udde wuassu winabbawa udde niaringiṛṛanna tinggikka mabbisara, 
“Ete indi Ana'u apan Ta'u pinile. Padaringikka si Tou!” 
36Napawe tingikka udde naddote, i mangitou naasilo Mawu Yesus sassane 
isudde. Mallala᷊ṛṛenggennu Mawu Yesus nallannaba su ola'u 

sarangkanambone apan nariaddi udde, wuṛṛu tawe nabatti'a sisai-sai apa 
apan suete niasiloanni mangitou. 

Mawu Yesus napaapian ana'a apan niasuttannu ghaṛṛaho lal᷊eo 
(Mat. 17:14-18; Mrk. 9:14-27) 

37Su allo tiṛṛabbine Mawu Yesus wuṛṛu sire tallu mallala᷊ṛṛenggen-Ne 
sinumossokke wuassu wowone udde, wuṛṛu manambo taumata nirumanta 
ringannu Mawu Yesus. 
38Sangkatou esakka wuassu pattangngannu awada'alla udde, nangintuli᷊, 
“Iamangnga Huru, tulu᷊nga'a ellehe ana'u – tumba'u sangkatou udde ana'u! 
39Amungkangngu ghaṛṛaho lale᷊o sumutta si tou, inaṛṛombanganne i tou 
umui wuṛṛu awangnge iwabantikke ma'oman sara moṛṛongnge lullupa. 
Ghaṛṛaho udde sidutu mannansara si tou wuṛṛu maddiri sumabangnga wua 
dinganni tou. 
40I ya'u suete naitulu᷊ngnga su mallala᷊ṛṛenggenni Iamangnga mallimbuakka 
ghaṛṛaho udde, arawe i mangitou tawe naali᷊mbuakka.” 
41Mawu Yesus sinumimbakka, “Wali᷊ne hampa i yamiu indi! I yamiu atonna 
manga taumata apan maṛṛusala᷊ wuṛṛu tawe mangngimanna! Ma'oman sara 
tingngera i Ya'u matana'a suadio'a ringanni yamiu wuṛṛu manabare si 
yamiu? Apira'e anangngu udde isindi!” 
42Tantala᷊nna ana'a udde u'amatta mattuda Mawu Yesus, ghaṛṛaho lale᷊o 
udde nangema'i tou wuṛṛu wadangnge iwabantikke. Arawe Mawu Yesus 
namarenta ghaṛṛaho lale᷊o udde niapaasabangnga see napiate ana'a udde. 
See ana'a udde tinantille apia su iamangnge. 
43Awadaalla naherangnga naasilo taṛṛinon Ruata aroddi ahewalle. 

Mawu Yesus nabbati'a apia su ola'u apapate-Ne 
(Mat. 17:22-23; Mrk. 9:30-32) 

Su tempo manga taumata ta'e tuttiangnga naasilo sarangkanambone apan 
niolang-Nge, Mawu Yesus nabbisara su mallala᷊ṛṛenggen-Ne, 

44“Paatutuṛṛe pa'apia-pia wuṛṛu arie paabuli᷊ane manga wisara-U indi: Ana'u 
Taumata sarun itantilla su taṛṛinon taumata.” 
45Arawe mallala᷊ṛṛenggennu Mawu Yesus udde tawe naasunna wisara-Ne. 
Olangnge udde ia'adappingnga si mangitou tadea'u i mangitou tawe 
maasunna. Arawe i mangitou matta'utta maiwalo᷊ olangnge udde si Tou. 

Isai ahewal᷊anne? 
(Mat. 18:1-5; Mrk. 9:33-37) 

46Su wallattu mallala᷊ṛṛenggennu Mawu Yesus nariaddi pattatiakka su ola'u 
isai su wallatti mangitou apan ahewala᷊nne. 
47Mawu Yesus naasingkatta ṛingiṛṛanni mangitou, ana waugu udde i Tou 
namaggo sangkatou ana'a adio'a wuṛṛu niapararisikka su sandiṛṛan-Ne. 
48See i Tou nabbisara manga mallala᷊ṛṛenggen-Ne, “Taumata apan 
manarimmattu ana'a indi ana waugu i Ya'u, udde ere lai manarimmatta si 
Ya'u. Wuṛṛu taumata apan manarimmatti i Ya'u manarimmatti Tou lai apan 
nandolo-U. Ana waugu taumata apan adio'anne su wallatti yamiu, ete i tou 
apan ahewala᷊nne!” 

Taumata apan tawe mandooppa si yamiu, uasamba'a si yamiu 
(Mrk. 9:38-40) 

49I Yohanes nabbisara, “Mawu, i yami naasilo taumata mallimbuakka 
setanna ringannu arannu Mawu, wuṛṛu i yami naningaddi tou, ana waugu i 
tou wali᷊ne wua dinganni ite.” 
50“Arie maningaddi tou,” wisara Mawu Yesus si Yohanes wuṛṛu manga 
mallala᷊ṛṛenggennu Mawu Yesus apan waine, “ana waugu taumata apan 
tawe mandooppa si yamiu, udde uasamba'a si yamiu.” 

Sambau ampungnga su Samaria maddiri manarimmattu Mawu Yesus 

51Napawe maranite tempone Mawu Yesus masengkengnga watukku surga, 
i Tou nakkawessa inai mabatukku Yerusalem. 
52Ne i Tou nandolokku taumata inai malliu ṛoro si Tou. Manga taumata 
apan nirolokka udde inaite, see sinumuttate su sambau ampungnga su 
Samaria tadea'u manaddia manga ala᷊wo'a huna Mawu Yesus. 

53Arawe manga taumata su ampungnga udde maddiri manarimmattu Mawu 
Yesus, ana waugu niasingkatante atonna manungku i Tou mattudaten 
Yerusalem. 
54Ne su tempo manga mallala᷊ṛṛenggennu Mawu Yesus, eteudde i Yakobus 
wuṛṛu i Yohanes naasingkatta olangnge udde, i mangitou nabbisara, 
“Mawu, apa Mawu ma'apulu, i yami madorongnga putungnga sumossokka 
wuassu langitta ipamate manga taumata indi?” 
55Mawu Yesus nanaile, see namulo᷊ si mangitou. 
56Wua'udde i mangitou inaite su ampungnga waine. 

Manga taumata apan ma'apulu maola'a mallal᷊aṛṛenggennu Mawu Yesus 
(Mat. 8:19-22) 

57Tantala᷊nna Mawu Yesus wuṛṛu mallala᷊ṛṛenggen-Ne mannassukku 
amatanne, pia taumata nabbisara Mawu Yesus, “Iamangnga, i ya'u ma'apulu 
tumantalongnga su Iamangnga suapan tampa Iamangnga umamatta!” 
58Mawu Yesus sinumimbakka, “Serigala pia liangnge, wuṛṛu manu'u 
winalanganna pia sala᷊kke, arawe Ana'u Taumata tawe tampa 
lallalowangan-Ne.” 
59See Mawu Yesus nabbisara su sangkatou waine, “Tantalongke si Ya'u.” 
Arawe taumata udde nabbisara, “Iamangnga wala'a i ya'u mapule᷊ asuene 
mallabingngu iamangku.” 
60Mawu Yesus sinumimbakka, “Wala'e taumata nate mallabingngu 
taumatane nate sassane. Arawe i'o roote wuṛṛu walo᷊a'e watti'a manungku 
Ruata mannattakke mammarenta.” 
61Piaddu lai taumata waine nabbisara, “Iamangnga, i ya'u maapulu 
tumantalongnga su Iamangnga, arawe wala'a i ya'u mapule᷊ rorone mabalo᷊.” 
62Mawu Yesus nabbisara taumata udde, “Taumata apan mannattakke 
mammajeko see manaile liudda, tawe ṛinone maola'a lalo᷊ṛṛon araratuannu 
Ruata.” 

Lukas 10 

Mawu Yesus nandolokku sire pitum pul᷊o mallal᷊aṛṛenggen-Ne 

1Wua'udde Mawu Yesus namile sire pitum pulo᷊ mallala᷊ṛṛenggen-Ne lai, see 
nandolokki mangitou pattaṛṛa darua malliu ṛoro si Tou watukku ala᷊wo'u 
soa wuṛṛu tampa apan rantanni Tou. 
2“Wuane apan itinganna manambo,” unnu Mawu Yesus si mangitou. “arawe 
mangangitingnge matulu᷊ngnga. Ana waugu udde padorongke su 
tatahuannu wailla tadea'u i tou mandolokku taumata mangitingnga wuan 
sinuananne. 
3Ne, roote! I Ya'u mandolokki yamiu ere domba su pattangngannu serigala. 
4Arie pangapiddu tampan roitta ara'e pato'am padaroronganna, ara'e sapatu. 
Arie mangillolo᷊ su tangngan dala᷊nna ana mattabea su sangkatou taumata. 
5Amungkangngu i yamiu sumutta su sambau wale᷊, wisara'a paarorone, 
‘Doronganna ala᷊lu᷊assa sulalu᷊mmu wale᷊ indi.’ 
6Amungkangngu isudde pia taumata maapulum padarame, tabeam 
padaramenu udde sarun sidutu si tou, amungkangngu tawe, ule᷊i apia 
tabeam padaramenu udde. 
7Atana'e tumba'u su wale᷊ sambau. Sengkamma apa apan iassaru si yamiu 
isudde, ana waugu taumata apan mammanara wotongnge manengkamma 
lala᷊ntakke. Arie massali᷊u wuassu wale᷊ sambau watukku wale᷊ waine. 
8Amungkangngu i yamiu rumanta su sambau soa wuṛṛu isudde i yamiu 
salo᷊hoanna ringannu mapia, ante apa apan ia'imbe mangitou isudde. 
9Paapia'a taumata apan marada'a su soa udde, wuṛṛu paasingkata'a su 
manga taumata isudde manungku, ‘Ruata mali᷊hakke mamarenta ere 
sangkatou Ratu su pattangnganni yamiu.’ 
10Arawe amungkangngu i yamiu rumanta su sambau soa wuṛṛu i yamiu 
isudde tawe itarimmatta, sabbangke su lala᷊nna wuṛṛu wisara'a, 

11‘Ewe'e sara lai awu su soanu apan uareetta su leddang kami, itontongngi 
yami maola'a sambau pananaunganna si yamiu. Arawe ṛinone i yamiu 
maasingkatta manungku maranite tempone Ruata mamarenta ere 
sangkatou Ratu su pattangnganni yamiu!’ 
12Paananunge, su Allong Kiamatta, taumatan Sodom malluasanna 
ampungannu Ruata wuassu taumata su soa udde!” 

Manga soa apan tawe mangngimanna 
(Mat. 11:20-24) 

13“Nasilakate i yamiu Korazim! Wuṛṛu nasilakate i yamiu Betsaida! Unnu 
wisara manga ala᷊ṛṛindu'a apan niola'a su pattangnganni yamiu udde suete 
niola'a su soan Tirus wuṛṛu Sidon, manga taumata poiaroddi mala᷊nnute 
nawalu᷊ wuassu manga rosa mangitou, wuṛṛu nalluṛṛeten laubbu asasusa see 
nangadon awu su pua mangitou. 
14Su Allong Kiamatta, manga taumatan Tirus wuṛṛu Sidon malluasanna 
ampungannu Ruata wuassi yamiu. 
15Wuṛṛu i yamiu Kapernaum! I yamiu maṛṛingidda manungku i yamiu sarun 
itanggakka ma'oman sara surga? Tawe! Ewe'e i yamiu sarun iramme su 
naraka!” 
16See Mawu Yesus nabbisara manga mallala᷊ṛṛenggen-Ne, “Taumata apan 
madaringikka si yamiu, madaringikka lai si Ya'u. Taumata apan mannola᷊'i 
yamiu, mannola᷊-U lai. Wuṛṛu taumata apan mannola᷊-U, mannola᷊'i Tou lai 
apan nandolo-U.” 

Pabbawelengngu sire pitum pul᷊o mallal᷊aṛṛenggenna 

17Siri pitum pulo᷊ mallala᷊ṛṛenggenna udde nabelengnga ringannu ala᷊lu᷊assa. 
“Mawu,” wisara mangitou, “manga ghaṛṛaho lale᷊o lai tuttuṛṛutta si yami 
amungkangngu i yami mamarenta si mangitou ringannu arannu Mawu!” 
18Mawu Yesus sinumimbakka, “I Ya'u naasilo Setanna nanawo wuassu 
langitta naali᷊hida sawallo. 



2670 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

19Asingkatewe! I yamiu suete inonggola᷊nnu taṛṛino tadea'u i yamiu 
wotongnge maṛṛinda atoanna wuṛṛu kalajengking lapiddu mamadi ala᷊wo'u 
auatannu seetta, ringannu tawe saran sambau wotongnge manilaka si 
yamiu. 
20Salaiwe aroddi arie lumuassa ana waugu manga ghaṛṛaho lale᷊o 
nassuṛṛubawa si yamiu. Mappianne i yamiu lulluassa ana waugu arannu 
uawoṛṛetta su surga.” 

Mawu Yesus lullala'a 
(Mat. 11:25-27, 13:16-17) 

21Su tempo udde lai, Mawu Yesus lullala'a ana waugu niasuttannu 
Ghaṛṛahon Ruata. Mawu Yesus nabbisara, “Iamangnga, Mawu apan 
uatahuanna langitta wuṛṛu runia! I Ya'u ma'adiangkamanna Si'o ana waugu 
sarangkanambone udde niadappingngu su taumata nambo apan pande 
wuṛṛu pia asingkanne, arawe I'o napaali᷊atta'a su manga taumata tawe 
si'ola᷊ne. Eteudde apan ma'alu᷊assa naungngu Iamangnga. 
22Sarangkanambone suete tinantillu Iamangnga si Ya'u. Tawe saran 
sangkatou ma'aillala᷊ Ana'a tumba'u Iamangnga. Tawe saran sangkatou 
maaillala᷊ Iamangnga tumba'u Ana'a, wuṛṛu su manga taumata ete sisai 
Ana'a udde iapaasingkattu Iamangnga.” 
23See Mawu Yesus nanaile mallala᷊ṛṛenggen-Ne, see nabbisara si mangitou 
sassane, “Auntunganna si yamiu ana waugu suete naasilo apa apan 
niasiloanni yamiu orassa indi. 
24Ana waugu paanaunge: Manambonabi wuṛṛu ratu ma'apulu ma'ellega apa 
apan niasiloanni yamiu orassa indi arawe i mangitou tawe maasilo. I 
mangitou maapulu madaringikka apan radaringiṛṛanni yamiu orassa indi, 
arawe i mangitou tawe maaringikka.” 

Sasumandingngu taumatan Samaria apan mapia naungnge 

25Wua'udde sangkatou hurun agama nirumanta maddea'a mapaasala᷊ Mawu 
Yesus. I tou naiwalo᷊, “Iamangnga Huru, apa sarun ta'u manaranna tadea'u 
wotongnge maasengkamma wiakka tutune wuṛṛu mala᷊nnu-la᷊nnu?” 

26Mawu Yesus sinumimbakka, “Apa udde uawoṛṛetta su Wuke Susi? Ereapa 
su ṛingiṛṛannu matataṛṛino su olangnge udde?” 
27Taumata udde sinumimbakka, “ ‘Pandangngute Mawu Ruatanu ringannu 
ahewallu naungngu wuṛṛu ringannu ahewallu apendammu, ringannu 
ala᷊wo'u auatannu, wuṛṛu ringannu anambon apandenu,’ wuṛṛu 
‘Pandangngu sansulu᷊ngngu ere lai i'o mandangngu wadangngu sassane.’ ” 
28“Sasimbakku udde atonna,” unnu Mawu Yesus. “Ola'e udde tadea'u i'o 
maralukka.” 
29Arawe hurun agama udde maddiri mapaasala᷊n ririne. I tou naiwalo᷊, “Isai 
sansulu᷊ngku udde?” 
30Mawu Yesus sinumimbakka, “Pia sangkatou esakka sinumossokka wuassu 
Yerusalem watukku Yerikho. Su tangngan dala᷊nna i tou niampangannu 
maṛṛarampassa, niaṛṛo ala᷊wo'u darotongnge, nipuulla na'oman sara 
maranite mate, see tinantangnga uala᷊llowangnga su lala᷊nna ringannu 
nala᷊le᷊ssa. 
31Inaṛṛombanganne sangkatou imam inumamatta lai su lala᷊nna udde. 
Napawe i tou naasilo taumata udde, i tou nanewadda su samba'an dala᷊nna, 
see nanassukku amatanne. 
32Aroddi lai sangkatou taumatan Lewi apan inumamatta isudde; napawe i 
tou naasilo taumata udde, i tou nangundani ma'ellega. Arawe i tou lai 
nanewadda su samba'an dala᷊nna see nanassukku amatanne. 
33Arawe wua'udde sangkatou taumata Samaria apan tantala᷊nna u'amatta, 
sinumabbi isudde. Napawe i tou naasilo taumata udde, naungnge nasusa 
wuṛṛu inumakkanna. 
34Ne i tou nangundanin taumata udde see namaresi manga lessane ringannu 
anggore wuṛṛu inundamannu lana, wua'udde manga lessa udde niwa'issa. 
Wua'udde, i tou nallurannu taumata udde su keledain tou sassane, see 
niapidda su sambau wale᷊m patindahoanna see niundamante. 

35Tiṛṛabbine i tou nanganu darua roitta sala᷊'a wuṛṛu nianggilla su 
tatahuannu wale᷊ lapiddu nabbisara, ‘Undamete i tou, wuṛṛu amungkangngu 
pia bawaekke waine, i ya'u mamaekka napawe i ya'u mabelengnga apia 
isindi.’ ” 
36Wua'udde Mawu Yesus nanginsuete watti'a udde ringannu aiwalo᷊ indi, 
“Wuassu sire tallu udde, suapane tumuṛṛuttu addapannu apan 
nantulu᷊ngngu sansulu᷊ngnge wuassu taumata apan nipangaṛṛoanna udde?” 
37Hurun agama apan niiwalo᷊anna udde sinumimbakka, “Taumata apan 
suete nantulu᷊ngngu taumata udde.” “Ne, roote wuṛṛu pa'ola'e lai ereudde!” 
wisara Mawu Yesus. 

Mawu Yesus nattembo si Maria wuṛṛu si Marta 

38Wua'udde Mawu Yesus wuṛṛu mallala᷊ṛṛenggen-Ne nanassukku amatanne, 
see na'omate su sambau ampungnga. Isudde sangkatou wawine, aranne i 
Marta, namaggo si Tou niaparanta su wale᷊ne. 
39I Marta pia tuṛṛangnge wawine aranne i Maria. I Maria indi inuma'ianna 
marani Mawu Yesus madaringikka manga ala᷊ṛṛang-Nge. 
40Arawe i Marta mangke mammanara ala᷊wo'u manara su wale᷊ne. I tou 
inaite ringannu Mawu Yesus wuṛṛu naiwalo᷊, “Mawu, anio Mawu tawe 
managu si Maria mappamanara'u sassane? Doloṛṛa'e i tou mallali᷊ma si ya'u!” 
41“Marta, Marta!” sasimbakku Mawu Yesus. “I'o sussinggawangnga wuṛṛu 
maṛṛingiddu manara indi wuṛṛu manara udde; 
42arawe apa apan pia gunane tumba'u sambau. Wuṛṛu i Maria suete namile 
lembon apianne, apan tawe iaala᷊ppa wuassi tou.” 

Lukas 11 

Al᷊aṛṛa'u Mawu Yesus su ola'u aal᷊iomanna 
(Mat. 6:9-13, 7:7-11) 

1Su sambau allo Mawu Yesus inumali᷊omanna su sambau tampa. Man 
napawe suete inumali᷊omanna, sangkatou su wallattu manga 

mallala᷊ṛṛenggen-Ne nabbisara, “Mawu, aṛṛa'e i yami umali᷊omanna ere lai 
Yohanes mangngaṛṛa'a mallala᷊ṛṛenggenne umali᷊omanna.” 
2Ne Mawu Yesus nabbisara si mangitou, “Amungkangngu i yamiu 
umali᷊omanna, pabbisarate ereindi, ‘Iamangnga, Ete I'o Ruata apan 
Tinggassa. Doronganna I'o subbanna wuṛṛu addatanna. 
3Onggola᷊'a su miallo-miallo anna apan haggausanni yami, 
4Ampungnge manga rosang kami, ana waugu i yami lai mangngampungnga 
taumata sangkatou-sangkatou apan nassala᷊ si yami. Wuṛṛu arie mamalang 
kami awuli᷊annu pangangimanna su tempo i yami uasaruanna 
wawali᷊ntongnga.’ ” 
5Mawu Yesus nabbisara manga mallala᷊ṛṛenggen-Ne, “Unnu wisara 
sangkatou wuassu wallatti yamiu inai su wale᷊n hawene su tempo alloarane, 
wuṛṛu mabbisara, ‘Hawe, pawallasa'a roti tallum bau, 
6ana waugu hawe'u apan su amatanne wakkute notongnga su wale᷊'u wuṛṛu 
i ya'u tawe anna ipanaru si tou!’ 
7Unnu wisara hawe apan nirantannu udde sinumimbakka arendi, wuassu 
lalu᷊mmu wale᷊ne, ‘Arie mapaasusa'u! Ngara suete niṛṛuuda wuṛṛu ya'u 
ringannu ala᷊ṛṛana'u mattiille. I Ya'u tawe maawangunna wuṛṛu mangagillu 
manga apa si'o.’ ” 
8“See ereapa?” wisara Mawu Yesus nanansunna. “I Ya'u mabbisara ore! 
Salaiwe i'o udde hawene, i tou maddiri mabangunna wuṛṛu mangagillu 
sarannapa si'o. Arawe ana waugu i'o tawe apendamma massili sidutu 
madorongnga si tou, ne i tou mabangunte wuṛṛu mangagille si'o apa apan 
pappandumannu. 
9Nariaddi i Ya'u mabbisara si'o: Padorongke, ne i yamiu sarun onggola᷊nna; 
padea'e, ne i yamiu sarun maasomba; panengkelle, ne i yamiu sarun 
pamu'anna ngara. 

10Ana waugu taumata apan nadorongnga sarun manengkamma, taumata 
apan maddea'a sarun maasomba, wuṛṛu taumata apan mannengkella sarun 
pamu'anna ngara. 
11Su wallatti yamiu apa pia iamangnga mangngagillu atoanna su anangnge, 
amungkangngu i tou madorongnga inassa? 
12Ara'e mangagillu kalajengkingnga amungkangngu i tou madorongnga 
tallukka? 
13Salaiwe i yamiu lale᷊o, i yamiu masingkatta lai mangagillu sarannapa 
mapia su ana'i yamiu. Lembonete Iamangnga su surga. I tou sarun 
mangagillu Ghaṛṛaho-Ne si mangitou apan madorongnga si Tou!” 

Mawu Yesus wuṛṛu i Beelzebul 
(Mat. 12:22-30; Mrk. 3:20-27) 

14Su sambau allo Mawu Yesus nallimbuakka ghaṛṛaho lale᷊o 
niapaasabangnga wuassu sangkatou mou. Napawe ghaṛṛaho lale᷊o udde 
sinumabangnga, taumata udde nanattakke ma'awisara. Manambo taumata 
naherangnga, 
15arawe piaddu mabbisara, “I Tou wotongnge mallimbuakka ghaṛṛaho lale᷊o 
ana waugu taṛṛino Beelzebul, tembonannu ghaṛṛaho lale᷊o udde.” 
16Piaddu lai manga sire pira taumata waine maddea'a mapaasala᷊ Mawu 
Yesus, aroddi i mangitou madorongnga i Tou ma'ola'a sambau ala᷊ṛṛindu'a 
maola'a sambau tatiala manungku i Tou atonna-tonna nirumanta wuassu 
Ruata. 
17Arawe Mawu Yesus naasingkatta pandumanni mangitou. Ne i Tou 
nabbisarate si mangitou, “Amungkangngu araratuanna natahia sulalu᷊mmu 
wageangnge apan uasaseetta sambau ringannu waine, araratuanna udde 
tawe mattatana'a mala᷊nnu. Wuṛṛu sambau walahanna apan uatale᷊i wuṛṛu 
uasaseetta sambau ringannu waine, sarun mawinasa. 
18Aroddi lai sulalu᷊mmu araratuannu Setanna, amungkangngu 
sambageanganna mabawulo᷊ ringannu wageangnge waine, araratuanna 

udde sarun mawinasa. I yamiu mabbisara manungku i Ya'u mallimbuakka 
ghaṛṛaho lale᷊o ana waugu taṛṛinon Beelzebul. 
19Amungkangngu aroddi, ringannu taṛṛinon sai manga mallala᷊ṛṛenggennu 
mallimbuakka ghaṛṛaho lale᷊o udde? Manga mallala᷊ṛṛenggennu udde 
sassane apan nattiala manungku i yamiu nassala᷊! 
20Arawe i Ya'u mallimbuakka ghaṛṛaho lale᷊o ringannu taṛṛinon Ruata, 
wuṛṛu udde atappasanne manungku Ruata mannattakke mammarenta su 
pattangnganni yamiu. 
21Amungkangngu sangkatou apan matohassa, ringannu ahidde apan 
nasuungnga, mandiaga wale᷊ne sassane, anambon darotongnge sarun 
masala᷊matta. 
22Arawe amungkangngu sangkatou apan mattohasanna lumala᷊'o wuṛṛu see 
i tou iaansukka, ne taumata apan mattohasanna udde sarun mangaṛṛo 
anambon ahidde apan naola'a atatohassu tatahuannu wale᷊ udde, see 
nattahiate anambon darotongnge udde. 
23Taumata apan tawe uasamba'a si Ya'u, atonna-tonna lullawangnga si Ya'u, 
wuṛṛu taumata apan tawe massumbala si Ya'u, atonna-tonna manggohakku 
manara-U!” 

Pabbawelengngu ghaṛṛaho lal᷊eo 
(Mat. 12:43-45) 

24“Amungkangngu ghaṛṛaho lale᷊o manantangu sangkatou taumata, 
ghaṛṛaho udde mammali᷊ntaddu manga tampa apan mamara maddea'a 
tampa pangillolo᷊anna, arawe i tou tawe naasomba. Ana waugu udde, i tou 
nabbisara, ‘I Ya'u sarun mabelengnga su wale᷊'u apan suete ta'u 
tinantangnga!’ 
25Su tempo i tou na'omate poiaroddi, i tou naaratingnga wale᷊ udde waresi 
wuṛṛu uaatokka. 
26See i tou inaite wuṛṛu nangapiddu sire pitu ghaṛṛaho waine apan 
nangillembo arale᷊oanne wuassi tou. Wua'udde i mangitou sinumuttate 

sulalu᷊mmu taumata udde see natana'e isudde. Wuṛṛu panginsueanne 
taumata udde nangillemboten arale᷊oanne wuassu paarorone.” 

Lal᷊umanna'a apan tutune 

27Napawe Mawu Yesus suete nabbisara aroddi, sangkatou wawine su 
wallattu taumata nambo udde nabbisara Mawu Yesus, “Lalu᷊manna'a eteapa 
su wawine apan nangunsiwe wuṛṛu nanusu Si'o!” 
28Arawe Mawu Yesus sinumimbakka, “Nangillembon lalu᷊manna'a lai su 
taumata apan maddaringikka wisaran Ruata wuṛṛu mappaamattu ala᷊ṛṛang-
Nge!” 

Manga taumata madorongnga Mawu Yesus ma'ola'a al᷊aṛṛindu'a 
(Mat. 12:38-42) 

29Tantala᷊nna manga taumata uaṛṛimpulunna Mawu Yesus, i Tou 
nanassukku wisara-Ne, unni Tou, “Tumaniten dale᷊o taumata su tempo indi. 
I mangitou madorongnga sambau ala᷊ṛṛindu'a tadea'u i mangitou wotongnge 
mangngimanna si Ya'u, arawe i mangitou tawe onggola᷊nnu saran sambau 
ala᷊ṛṛindu'a, tumba'u ala᷊ṛṛindu'i Nabi Yunus. 
30Su ereapa i Nabi Yunus na'ola'a ala᷊ṛṛindu'a su taumatan soa Niniwe, 
aroddi lai Ana'u Taumata sarun ma'ola'a sambau ala᷊ṛṛindu'a su manga 
taumata tempon indi. 
31Su Allong Kiamatta, Ratu wuassu wanua Timukka sarun mabangunna 
ringannu taumatan tempo indi, wuṛṛu mangansilla si mangitou. Tadea'u, 
maaringikka ala᷊ṛṛa'i Salomo apan pande udde, Ratu udde nangatokku 
amamatta marau wuassu pentakku runia. Arawe isindi orassa indi pia 
sangkatou magewala᷊nna wuassi Salomo! 
32Su Allong Kiamatta, tumana'u soa Niniwe sarun mabangunna su sambau 
ringannu taumatan tempo indi, wuṛṛu mangansilla si mangitou, ana waugu 
taumata Niniwe udde nawalu᷊ wuassu manga rosane napawe Yunus nannase 
si mangitou. Arawe isindi orassa indi pia magewala᷊nna wuassi Nabi Yunus!” 

Asasemakka wuṛṛu ararandumma 
(Mat. 5:15, 6:22-23) 

33“Tawe taumata mande'omma solo᷊ see iwuni ara'e luuwannu wensada. I 
tou sarun mangadon solo᷊ udde su tampane, tadea'u taumata apan sumutta 
wotongnge maasilo semakka. 
34Mata eteudde solo᷊m badangnga. Amungkangngu matanu matilangnga, 
ahewallu wadangngu masema-semakka. Arawe amungkangngu matanu 
mala᷊bukka, ahewallu wadangngu maola'a marandu-randumma. 
35Ana waugu udde, paatehamma, arie ma'oman sara asasemakka apan si'ote 
udde maola'a marandumma. 
36Amungkangngu ahewallu wadangngu masemakka, wuṛṛu tawedu saran 
sambau marandumma, ne ahewallu wadangngu udde masema-semakka ere 
sassemaṛṛannu semakku solo᷊.” 

Mawu Yesus napaasal᷊a manga taumatan Farisi wuṛṛu hurun agama 
(Mat. 23:1-36; Mrk. 12:38-40) 

37Napawe Mawu Yesus nangudussu wisara-Ne, sangkatou taumatan Farisi 
nangahe si Tou umanna su wale᷊ne. Ne Mawu Yesus inaite inumanna isudde. 
38Taumatan Farisi udde naherangnga naasilo Mawu Yesus inumanna tawe 
nangukkassa lima rorone, tumuṛṛuttu atorannu agama. 
39Ana waugu udde Mawu nabbisara si tou, “Atonna yamiu manga taumatan 
Farisi ninumaramma mammaresi mangko wuṛṛu lama'a tumba'u su liudde, 
arawe sulalu᷊mmu watangannu napene lala᷊wangnga wuṛṛu ala᷊le᷊o. 
40I yamiu woddo! Wali᷊newe Ruata apan na'ola'a wageangngu liudde udde, 
suete na'ola'a lai wageangngu lalu᷊mme? 
41Apan sulalu᷊mmu mangko wuṛṛu lamangngu udde, eteudde ṛinone 
ionggolli yamiu su taumata asiangnga. Ringannu olangnge aroddi, 
sarangkanambone sarun maola'a waresi hunane si yamiu. 
42Nasilakate i yamiu manga taumatan Farisi! Wuan sinuanannu ere salasih 
wuṛṛu inggu wuṛṛu rampa-rampa waine, i yamiu mangngagillu 
sambageanganna su Ruata, arawe atatuli᷊dda wuṛṛu darangngu su Ruata 

tawe ia'ola'i yamiu. Sumbali᷊ eteudde ṛinone olaanni yamiu, ringannu tawe 
manantangngu atoranna waine lai. 
43Nasilakate i yamiu manga taumatan Farisi! I yamiu malu᷊tu manga tampa 
awantuhanne sulalu᷊mmu wale᷊m pattataṛṛamawuanna, apulune 
a'addatanna su manga pasakka. 
44Nasilakate i yamiu! I yamiu ere lala᷊binganna tawe aranne, apan 
raṛṛindannu taumata awagananna.” 
45Sangkatou hurun agama nabbisara Mawu Yesus, “Iamangnga Huru, 
ringannu manga wisara udde, Iamangnga mangngadio'a lai si yami!” 
46Mawu Yesus sinumimbakka, “I yamiu lai nasilakate, manga hurun agama! 
I yamiu madorongnga manga inolaanna apan masahadda wuṛṛu mangagillu 
manga atoranna apan mawakkatta, arawe i yamiu sassane maddiri 
mantulu᷊ngngu taumata umaamanne. 
47Nasilakate i yamiu! I yamiu manggolangnga manga nabi apan suete 
nipaten iupungngu ala᷊monanu sassane. 
48Nariaddi yamiu sassane mangnga'u manungku i yamiu suadio'a lai su 
inolaanna apan suete niola'u iupungngi yamiu; ana waugu ete i mangitou 
apan namate manga nabi udde wuṛṛu ete i yamiu apan nanggolangnga. 
49Ana waugu udde Apapanden Ruata nabbisara, ‘I Ya'u sarun mandolokku 
manga nabi wuṛṛu manga ralolo᷊ṛṛang-Ku ringanni mangitou; 
sangkawageanganna sarun pateanna wuṛṛu waine lai sarun sansaranna!’ 
50Ruata na'ola'a udde tadea'u manga taumata orassa indi iṛṛuumanna ana 
waugu pamamate apan suete niola'a su manga nabi ro'en runia nariaddi, 
51nanattakka wuassu pamamate si Habel na'oman sara pamamate si 
Zakharia, apan nariaddi su wallattu pangadoannu sasamba wuṛṛu Wale᷊ 
Mawu. Pangimante: Manga taumata orassa indi sarun iṛṛuumanna ana 
waugu sarangkanambone udde. 

52Nasilakate i yamiu, manga hurun agama! A'unsi ipamu'a ngaran apande 
sasahipunanni yamiu, arawe i yamiu sassane maddiri sumutta sulalu᷊mme 
maddea'a apande udde. Arawe i yamiu mangngula᷊'ukku manga taumata 
apan maapulu sumutta sulalu᷊mme!” 
53Napawe Mawu Yesus nanantangke tampa udde, manga hurun agama 
wuṛṛu manga taumatan Farisi mammansaggu Mawu Yesus. I mangitou 
mannattakke mammono'a si Tou tadea'u i Tou mabbisara ringannu 
anambon inolaan-Ne. 
54Wuṛṛu tantala᷊nna udde lai, i mangitou mannutukka si Tou mapia-pia ana 
see maasametta manga apa apan nassala᷊ iwabbisara-Ne. 

Lukas 12 

Tatagu su taumata lilangkamal᷊e'a 
(Mat. 10:26-27) 

1Su ṛiwune taumata mangke uasaseppe'a na'oman sara piaddu niaṛṛindanna 
leddane. Tantala᷊nna manga taumata udde uaṛṛimpulunna, Mawu Yesus 
nabbisara su manga mallala᷊ṛṛenggen-Ne, “Paatehamma su ragin taumata 
Farisi, pandumang-Ku, lilangkamale᷊'i mangitou. 
2Tawedu uawuni apan tawe aasiloanna, wuṛṛu tawedu apan iadappingnga 
apan tawe asingkatanna. 
3Apan iwabbisarang kamiu su alloarane, sarun aringiṛṛanna lai su tempo 
allo; wuṛṛu apa apan isassali᷊mburungngi yamiu su tali᷊ngan taumata 
sulalu᷊mmu wabbo'a uaṛṛuuda, sarun iali᷊ata su ala᷊wo'u tampa.” 

Ata'utte Mawu 
(Mat. 10:28-31) 

4“Paanaunge, manga hawe'u! Arie pa'ata'utti mangitou apan mammate 
wadangnga arawe tawe maaola'a manampali᷊u wua isudde. 
5Mappianne Ta'u ita'e si yamiu apan ṛinone iaata'utti yamiu. Ata'utten 
Ruata! Ana waugu napawe suete namate, i Tou uataṛṛino lai mandammenu 
sulalu᷊mmu naraka! Pangimante, tumba'u i Tou iaata'utti yamiu. 

6Limam bau manu'a sanggelokka niwalu᷊'a ringannu aregane darua roitta 
apan aadio'anne. Salaiwe aroddi tawe saran sambau inabuli᷊anannu Ruata. 
7Uta'a su puanu lai suete nireengnga anambone, ana waugu udde arie 
pa'ata'utta; i yamiu ma'areganna marau wuassu manga sanggelokka udde!” 

Mangnga'u si Kristus su saruannu awada'alla 
(Mat. 10:32-33, 12:32, 10:19-20) 

8“Paanaunge mapia-pia: Taumata apan nanga'u su saruannu awada'alla 
manungku i tou mallala᷊ṛṛenggeng-Ku, i tou sarun a'uannu Ana'u Taumata 
lai su saruannu manga mala'ekattu Ruata. 
9Arawe taumata apan nassinaada su saruannu awadaalla manungku i tou 
mallala᷊ṛṛenggeng-Ku, i tou sarun isinaadu Ana'u Taumata lai su saruannu 
manga mala'ekattu Ruata. 
10Amungkangngu taumata mabbisara wisara lullawangnga Ana'u Taumata, 
i tou wotongnge aampunganna, arawe amungkangngu i tou mangngadio'a 
Ghaṛṛahon Ruata, i tou tawe aampunganna. 
11Amungkangngu i yamiu iapidda su manga wale᷊m pattataṛṛamawuanna 
parikisanna su saruannu pamarenta ara'e tembonanne, arie 
pa'asinggawangnga su ola'u ereapa i yamiu manahekku wadangngu ara'e su 
ola'u apa apan sarun iwisaranu. 
12Ana waugu apa apan sarun iwisaranu udde, sarun itantiron Ghaṛṛahon 
Ruata si'o su temponete.” 

Sasumandingngu taumata ala apan boddo 

13Sangkatou wuassu wallattu taumata nambo nabbisara Mawu Yesus, 
“Iamangnga Huru, wotongnge Iamangnga mandolokku tuṛṛangku 
mangonggolla si ya'u sangkawageanganna wuassu darotongngu iamangngi 
yami.” 
14Mawu Yesus sinumimbakka, “Tuṛṛangnga, isai namile si ya'u maola'a 
mallaṛṛuungnga ara'e matatahia darotongnga pussa'a su wallatti raddua?” 

15Wua'udde Mawu Yesus nabbisara su anambon taumata isudde, 
“Paatehamma wuṛṛu paariaga, arie ma'oman sara i yamiu manaṛṛia'u. Ana 
waugu wiakku taumata tawe uaantimma wuassu pa'a'alane, salaiwe 
darotongnga uarundu'a.” 
16See Mawu Yesus nabatti'u sasumandingnga indi, “Pia sangkatou ala. I tou 
pia leta'a apan manambo hessine. 
17Taumata ala udde nanattakke maṛṛingidda sulalu᷊mmu naungnge, 
‘Inasueannu tampane hessin leta'u. Apa apande'u orassa indi?’ 
18Wua'udde i tou naṛṛingida lai wuṛṛu nabbisara su watanganne sassane, 
‘Ore i ya'u pia ṛingidda; manga tampan darotongku iapaahohakka see ta'u 
iapaola'a lembon ahewala᷊nne. Isudde sarun pangadoannu ala᷊wo'u 
gandumma wuṛṛu manga darotongku waine. 
19Wua'udde sarun iwisara su riri'u sassane: I'o naauntungnga! Ala᷊wo'u apa 
apan mapia naola'e pussaanu wuṛṛu tawe masue sulalu᷊mmu pira tonna 
ala᷊nnune. Pangillolo᷊te orassa indi! Ante wuṛṛu pa'inumpe, wuṛṛu 
pamendammpe lalu᷊manna'u wiakku!’ 
20Arawe Ruata nabbisara si tou, ‘Ei taumata woddo! Ṛabbi indi lai i'o sarun 
mate, see isai sarun manahuanna paa'ala apan suete niammullu hunam 
badangngu?’ 
21Aroddi olangnge ala᷊wo'u taumata apan maddea'a maala hunan badangnge 
sassane, arawe tawe maddea'a maala su saruannu Ruata.” 

Pangimante Ruata 
(Mat. 6:25-34) 

22See Mawu Yesus nabbisara su manga mallala᷊ṛṛenggen-Ne, “Ana waugu 
udde i Ya'u mabbisara, ‘Arie pa'asinggawangnga su ola'u wiakki yamiu, 
eteudde apa apan sarun annananni yamiu, ara'e apa sarun iluṛṛeng kamiu.’ 
23Wiakka udde nangillembo wuassu anna, wuṛṛu wadangnga nangillembo 
wuassu laubba. 

24Panutukka paapia manga manu'u winalanganna! I mangitou tawe 
massuanna, tawe mangitingnga, tawe lai gudangnga ara'e wali᷊ngkakka. 
Arawe Ruata mappaduli᷊ si mangitou! I yamiu lembo maareganna wuassu 
manga manu'a udde! 
25Isai su wallatti yamiu ringannu asasinggawangnge wotongnge maatamba 
uukke salaiwe adio'a? 
26Amungkangngu hatto adio'a udde tate ia'ola'i yamiu, anio i yamiu 
sussinggawangngu inolaanna waine? 
27Panutukka ereapa manga wunga bakung tumuwo, manga wunga udde 
tawe mammanara, tawe lai mandadu'a. Arawe i Ratu Salomo apan paa'alane 
aroddi anambone tawe malluṛṛen laubba aṛṛamage ere manga wunga udde! 
28Wala᷊bukka su wadda'a tumuwo allo indi wuṛṛu tiṛṛabbine masue 
tutunganna. Arawe Ruata mammedetta wala᷊bukka udde aroddi aṛṛamage. 
Nangillembote i yamiu! Arawe pangangimanni yamiu matulu᷊ngnga! 
29Nariaddi, arie pa'asinggawangnga wuṛṛu umali᷊wu su ola'u apa apan sarun 
annananna wuṛṛu inumanni yamiu. 
30Sarangkanambone udde raddeaannu taumata apan waggan Ruata. Arawe 
Iamangngu masingkatta manungku i yamiu mappandumma 
sarangkanambone udde. 
31Arawe i yamiu ṛinone padea'a tadea'u Ruata mamarenta sulalu᷊mmu 
wiakku, ne waine udde lai sarun ionggolu Ruata si yamiu.” 

Darotongnga su surga 
(Mat. 6:19-21) 

32“I yamiu apan tumba'u matulu᷊ngnga anambone, arie paata'utta! Ana 
waugu Iamangngu malu᷊assa mangagillu ala᷊matta si yamiu wuassu 
Araratuan-Ne. 
33Walu᷊a'e darotongngu wuṛṛu anggila᷊'e roinne su taumata asiangnga. Ola'e 
sulalu᷊mmu ririnu tampan doitta apan tawe maṛṛenessa, eteudde 

darotongnga apan uaraddo su surga. Darotongnga udde tawe mawuli᷊ ana 
waugu taṛṛa ta'o tawe maapanna'o wuṛṛu wiangnga tawe maahohakka. 
34Ana waugu suapa pia darotongngu uaraddo, isudde lai naungngu 
uaraddo!” 

Mangangimbe apan sidutu uasaddia 

35“Paatehamma sumaruanna ala᷊wo'u hatto. I yamiu ṛinone sidutu uasaddia 
ualluṛṛen laubba wuṛṛu solo᷊nu sidutu rare'omanna, 
36ere manga mangangimbe apan uasaddia mawune mawelengnga wuassu 
andeangngu awingnga. Amungkangngu mawune udde mawelengnga wuṛṛu 
manengkella ngara, i mangitou sarun mali᷊ha-li᷊hakka mamu'a ngara. 
37Tumanite naauntunga manga mangangimbe apan aratinganna tantala᷊nna 
uaraṛṛaddo tempone mawune rumanta. Pangimante: mawune udde 
uasaddiate wuṛṛu mandolokku mangangimbene udde uma'ianna, see i tou 
nangimbete si mangitou. 
38Tumanite naauntunga manga mangangimbe udde inaratingannu mawune 
tantala᷊nna uaraṛṛaddo, salaiwe i tou nirumanta ṛabbi mattangnga ara'e 
mallannuanna lai wua'isudde! 
39Paanaunge indi! Unnu wisara tatahuannu wale᷊ masingkatta orassa 
tingngera taṛṛa ta'o rumanta, i tou sarun mandiaga tadea'u taṛṛo ta'o udde 
tawe maasutta sulalu᷊mmu wale᷊ne. 
40Ana waugu udde i yamiu ṛinone uasasaddia, ana waugu Ana'u Taumata 
sarun dumanta su tempo apan tawe iaṛṛangngong kamiu.” 

Mangangimbe apan matuṛṛutta wuṛṛu mangangimbe apan mal᷊awangnga 
(Mat. 24:45-51) 

41“Mawu, apa ala᷊ṛṛa'a udde pandumanne si yami ara'e su taumata nambo?” 
aiwalo᷊m Petrus. 
42Mawu Yesus sinumimbakka, “Isai mangangimbe apan matuṛṛutta wuṛṛu 
pande ma'oman sara pileannu mawune maola'a tembonannu mangangimbe 
waine tadea'u i tou mappaanni mangitou su tempone? 

43Lalu᷊manna'a eteapa su mangangimbe udde napawe mawune 
mawelengnga wuṛṛu naaratingnga si tou tantala᷊nna mammanara manarane! 
44Pangimante: Mawunu udde sarun manantillu ala᷊wo'u rarotongnge su 
mangangimbe udde. 
45Arawe amungkangngu mangngimbe udde mabbisara sulalu᷊mmu 
naungnge, ‘Mawu'u ta'e mala᷊nnu mabelengnga,’ see i tou namuulle 
anambon mangangimbe, wuṛṛu umanna; ma'inumma ma'oman sara 
iwu'anne, 
46ne mawune mabelengnga su allo wuṛṛu orassa apan tawe iaṛṛangngo. 
Wuṛṛu mangangimbe udde sarun puula᷊nnu mawune see olaanna lai ere 
manga taumata apan tawe tumuṛṛutta Ruata. 
47Mangangimbe apan masingkattu apulu mawune, arawe tawe uasasaddia 
wuṛṛu maddiri tumuṛṛutta apulu mawune udde sarun heseṛṛanna ringannu 
ma'ikkatta. 
48Arawe mangangimbe apan masingkattu apulu mawune, wua'udde na'ola'a 
sambau apan nassala᷊ ma'oman sara puula᷊nna, tumba'u puula᷊nna masi'ome. 
Ana waugu taumata apan suete nionggola᷊nnu manambo wuassi tou sarun 
padoronganna lai manambo. Wuṛṛu taumata apan suete nipangimananna 
masokka, wuassi tou lai sarun padoronganna masokka lai.” 

Wal᷊ine paddarame arawe pasaseetta 
(Mat. 10:34-36) 

49“I Ya'u nirumanta su runia indi mandantan soṛṛoba. Apia eteapa 
amungkangngu putungnga luṛṛenggampe! 
50Ta'e pia lai asasusa wahewa sarun ta'u pendamanna. Wuṛṛu naungku 
u'ambuli᷊sada amungkangngu udde taambe natipussa. 
51Apa i yamiu massunna manungku i Ya'u rumanta mangapiddu paddarame 
su runia? Tawe, wali᷊ne paddarame ewe'e pasaseetta. 



2685 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

52Manattakka orassa indi, su wale᷊ sambau apan lalo᷊ṛṛone sire lima, sarun 
matatiakka, sire tallu mandoappa ruang katou, ara'e ruang katou 
mandoappa sire tallu. 
53Iamangnga sarun mandoappa anangnge esakka wuṛṛu anangnge esakka 
sarun mandoappa iamangnge. Inangnga mandoappa anangnge wawine, 
wuṛṛu anangnge wawine mandooppa inangngene. La'iananna wawine sarun 
mandoappa mananambone wawine wuṛṛu mananambo wawine sarun 
mandoappa la'iananna wawine.” 

Ma'illal᷊a tatialan tempo 
(Mat. 16:2-3) 

54Mawu Yesus nabbisara lai su taumata nambo, “Amungkangngu i yamiu 
maasilo winabbawa wuassu samba'an waṛṛatta, i yamiu lapiddu mabbisara, 
‘Sarun manguranna,’ Wuṛṛu atonna-tonna manguranna. 
55Amungkangngu maapendamma anginna nirumanta wuassu timukka, i 
yamiu mabbisara, ‘Sarun mapadissa.’ 
56I yamiu taumata apan maapulu mangawusu! I yamiu wotongnge 
maṛṛangngon tempone ringannu ma'ellega ola'u langitta wuṛṛu runia. Anio 
tatiala indi tawe iaṛṛangngong kamiu?” 

Padamete ringannu seetta 
(Mat. 5:25-26) 

57“Anio i yamiu tawe maṛṛawessa sassane apa apan naṛṛino? 
58Amungkangngu pia taumata mangalaeng kamiu su mallaṛṛuungnga, 
suapan botongnge padea'a hatto udde masue ringanni tou tantala᷊nna i 
yamiu ta'e su tangngan dala᷊nna. Amungkangngu tawe, i tou sarun 
mangapiddi yamiu su saruannu mallaṛṛuungnga udde wuṛṛu 
mallaṛṛuungnga udde sarun manantilli yamiu su polisi, wuṛṛu polisi sarun 
maṛṛuumanni yamiu su tuttupanna. 
59Pangimante! I yamiu tawe maasabangnga wuassu tuttupanna tantala᷊nna 
wawaekku ṛuumanna udde taambe niawaeṛṛanna.” 

Lukas 13 

Amungkangngu tawe mawal᷊u wuassu rosa sarun mawinasa 

1Su tempo udde taumata nabbati'a Mawu Yesus su ola'u manga pira 
taumatan Galilea apan nipatem Pilatus, su tempo i mangitou mangngapiddu 
sasamba su Ruata. 
2Naaringikka watti'a udde, Mawu Yesus nabbisara, “Ana waugu taumatan 
Galilea nipate ereudde, i yamiu massunna udde tatialane i mangitou lembo 
marosa wuassu manga taumatan Galilea waine? 
3Atonna-tonna tawe! Arawe paanaunge: amungkangngu i yamiu tawe 
mawalu᷊ wuassu manga rosang kamiu, sarangkanambone sarun mate lai ere 
i mangitou. 
4Ereapa lai ringannu sire mapulo᷊ ualu᷊ taumata apan nate su Siloam, su 
tempo menara udde nema'a si mangitou? I yamiu massunna udde ere 
sambau tanda manungku i mangitou arosanne wuassu manga taumata 
waine apan uatana'a su Yerusalem? 
5Atonna-tonna tawe! Paassa lai ya'u mabalo᷊: Amungkangngu i yamiu tawe 
mawalu᷊ wuassu manga rosang kamiu, i yamiu sarangkanambone mate lai 
ere i mangitou.” 

Sasumandingngu alu ara apan tawe mabua 

6Wua'udde Mawu Yesus nabbati'u sasumandingnga indi, “Pia sangkatou 
taumata uatahuanna alu ara su waillu anggorene. Su sambau allo i tou inaite 
maddea'a wuang kalu udde, arawe tawe naasomba saran sambau. 
7Nariaddi i tou nabbisara su mabbawaille udde, ‘Pa'ellega, tallute tonna i 
ya'u ruddanta maddea'a wuang kalu ara indi, arawe tawe naasomba saran 
sambau. Tuwangke alu udde! I tou tumba'u mangnginsue anna sulalu᷊mmu 
leta'a!’ 

8Arawe mabbawailla udde sinumimbakka, ‘Wala'e lai i tou mabbiakka 
tumuwo santonna indi, mawu. I Ya'u sarun mamasolla leta'a uapali᷊wutta si 
tou wuṛṛu pupuṛṛanna. 
9Asinungka i tou mabua tonna suhati. Arawe amungkangngu tawe, 
wotongngete mawu mandolokka mapatuwangngi tou.’ ” 

Mawu Yesus napaapian sangkatou wawine uaal᷊udungnga su allon Sabatta 

10Su sambau allon Sabatta, Mawu Yesus mangngaṛṛa'a su wale᷊m 
pattataṛṛamawuanna. 
11Isudde pia wawine mapulo᷊te ualu᷊ su tonnane marada'a, ana waugu pia 
ghaṛṛaho lale᷊o sulalu᷊mmu wadangnge. Wawine udde uaalu᷊dungnga wuṛṛu 
tawe maararisikka matuli᷊da. 
12Napawe Mawu Yesus naasilo si tou, winagoante i tou, “Inangnga i'o mapia 
wuassu radangngu!” 
13See Mawu Yesus namita wawine udde, ne su orassa udde lai i tou 
naararisikka matuli᷊da see nadalote Ruata. 
14Piaṛṛa'u wale᷊m pattataṛṛamawuanna udde namulo᷊, ana waugu Mawu 
Yesus napaapian taumata su allon Sabatta, ana waugu udde i tou nabbisara 
su manga taumata, “Pia annummu allo ipammanara; rantate su miallo-
miallo udde see iapaapia, imabaṛṛangnga su allon Sabatta!” 
15Mawu sinumimbakka, “Lilangkamale᷊'a i yamiu indi! Su allon Sabatta 
anambon taumata mammallossu sapi ara'e keledai wuassu tandangnge 
wuṛṛu ia'apidda su liudde ana iapa'inumma. 
16Ne, orassa indi pia sangkatou wawine papapulunni Abraham, apan 
mapulo᷊te ualu᷊ su tonnane ala᷊nnune aiitannu Setanna. Apa i tou tawe 
iapaapallossa wuassu aiitta udde su allon Sabatta?” 
17Sasimbakku Mawu Yesus udde naasili atonna manga ro'amme; arawe 
anambon taumata waine lulluassa naasilo ala᷊wo'u ala᷊ṛṛindu'a apan niola'u 
Mawu Yesus. 

Sasumandingngu watun sawi 

(Mat. 13:31-32; Mrk. 4:30-32) 

18Mawu Yesus naiwalo᷊, “Napawe Ruata mamarenta, ereapa olangnge? 
Ringannu apa i Ya'u wotongnge manumandingnga? 
19Olangnge ere sasumandingnga indi. Sambau watun sawi niapiddu 
sangkatou taumata nisuanne su waille. Watune udde tinumuwo see naola'a 
alu, wuṛṛu manga manu'a na'ola'a sala᷊kke su manga rannang kalu udde.” 

Sasumandingngu ragi 
(Mat. 13:33) 

20Paassa lai Mawu Yesus naiwalo᷊, “Amungkangngu Ruata mamarenta, 
ringannu apa i Ya'u manumandingngu olangnge? 
21Olangnge ere ragi apan nianun sangkatou wawine see niompelu taponna 
appatu pulo᷊ su liteṛṛene, na'oman sara tinumuwo.” 

Ngara apan maṛṛiputta 
(Mat. 7:13-14, 21-23) 

22Sulalu᷊mmu amatanna watukku Yerusalem, Mawu Yesus sinumabbi manga 
soa wuṛṛu manga ampungnga lapiddu mangngaṛṛa'a. 
23See pia taumata naiwalo᷊ si Tou, “Iamangnga, apa tumba'u matulu᷊ngnga 
taumata masala᷊matta?” Mawu Yesus sinumimbakka, 
24“Pattinsahadde sumutta malliu ngara apan maṛṛiputta. Ana waugu 
naunge! Manambo taumata maddea'a sumutta arawe tawe maasutta. 
25Napawe tatahuannu wale᷊ napu'o wuṛṛu naṛṛu'udu ngarane, i yamiu 
uarisikka su liudde wuṛṛu nanattakke mannengkella lapiddu mabbisara, 
‘Tua, i yami pamu'aiwe ngara!’ Tuanga udde sarun sumimbakka, ‘I ya'u 
wagga i yamiu wuassuapa!’ 
26I yamiu sarun sumimbakka, ‘I yami sueten inumanna wuṛṛu na'inumma su 
sambau ringannu Mawu, wuṛṛu Mawu suete nangaṛṛa'a lai su manga lala᷊nna 
su soang kami!’ 
27Arawe Tuanga udde sarun mabbisara apia, ‘I ya'u wagga i yamiu 
wuassuapa. Passali᷊u wua isindi, yamiu apan na'ola'a ala᷊le᷊o!’ 

28Su tempo i yamiu naasilo si Abraham, si Ishak wuṛṛu si Yakub wuṛṛu 
anambon manga nabi lulluassa sulalu᷊mmu Runia Wakku Ruata, i yamiu 
sarun lumuai wuṛṛu matataṛṛangnga susa ana waugu i yamiu sassane 
nillimbuaṛṛanna watukku liudde! 
29Manga taumata sarun rumanta wuassu ra'i wuṛṛu waṛṛatta, wuassu 
sawannakka wuṛṛu timukka, wuṛṛu sarun lumuassa sulalu᷊mmu Runia 
Wakku Ruata. 
30Atonna-tonna, pia taumata panginsueanne sarun maola'a taumata 
paarorone, wuṛṛu pia taumata apan paarorone sarun maola'a 
panginsueanne.” 

Mawu Yesus niumakkannu Yerusalem 
(Mat. 23:37-39) 

31Su tempo udde lai, pia manga pira taumatan Farisi nirumanta ringannu 
Mawu Yesus wuṛṛu nabbisara, “Arie paatana'a isindi! Roote su tampa waine, 
ana waugu Herodes pia pandumma mamate Si'o.” 
32Mawu Yesus sinumimbakka, “Roote walo᷊a'a su taumata apan tawe gunane 
udde, ‘Allo indi wuṛṛu tiṛṛabbi i Ya'u mallimbuakka ghaṛṛaho lale᷊o wuṛṛu 
mapaapian taumata marada'a, arawe su allo atallune i Ya'u sarun manginsue 
manara-U.’ 
33Salaiwe aroddi i Ya'u ṛinone manassukku lai amatang-Ku allo indi, tiṛṛabbi 
wuṛṛu tillorega, ana waugu lale᷊o sangkatou nabi pateanna su liuddu 
Yerusalem. 
34Yerusalem, Yerusalem! Manga nabi suete nipatenu! Manga ralolo᷊ṛṛannu 
Ruata suete tinuntungannu watu na'oman sara nate! Paapirate i ya'u 
ma'apulu mangammullu anambon tumana'u soa indi ere inangngu manu'a 
mangooppa manga anangnge sulalu᷊mmu papaidde, arawe i'o maddiri! 
35Ana waugu udde Ruata tate lai maṛṛundingannu. Paasingkate, manattakka 
orassa indi i'o tate lai maasilo si Ya'u, ma'oman sara i'o mabbisara, 
‘Niala᷊matannte i Tou apan nirumanta ringannu arannu Mawu.’ ” 

Lukas 14 

Mawu Yesus napaapian sangkatou marada'a 

1Su sambau allon Sabatta, Mawu Yesus inaite inumanna su wale᷊n sangkatou 
piaṛṛa'u Farisi. Isudde manga taumata mannutukka Mawu Yesus mapia-pia. 
2Ne nirumantate ringannu Mawu Yesus sangkatou marada'a hanne su 
limane wuṛṛu su leddane. 
3See Mawu Yesus naiwalo᷊ su manga huru n agama wuṛṛu manga taumatan 
Farisi apan isudde, “Tumuṛṛuttu Titan agaman kite, wotongnge i ite 
mapa'apian taumata marada'a su allon Sabatta ara'e tawe?” 
4Manga hurun agama wuṛṛu taumatan Farisi udde nallannaba. See Mawu 
Yesus namaggo taumata udde wuṛṛu niapaapiaten tou, wua'udde i tou 
nirolokke niapaapule᷊. 
5Wua'udde Mawu Yesus nabbisara su manga taumata, “Unnu wisara 
sangkatou wuassu wallatti yamiu pia anangnge ara'e sapi apan nanawo 
sulalu᷊mmu paṛṛihi su allon Sabatta, apa i tou tawe watunanna su liudde, 
ana'a ara'e sapi udde su allo udde lai?” 
6Arawe tawe saran sangkatou wotongnge sinumimbakka Mawu Yesus su 
ola'u hatto udde. 

Masaṛṛionto'a wuṛṛu marangngu 

7Mawu Yesus naasilo manga raho apan namile tampa apianne. Ana waugu 
udde i Tou nangagillu ala᷊ṛṛa'a indi si mangitou nambo. 
8“Amungkangngu i yamiu walo᷊anna su andeangngu awingnga, arie inai 
uma'ianna su addera awantuhanne, ana waugu arie piaddu sangkatou waine 
apan lembon a'addatanna wuassi yamiu suete winalo᷊anna lai, 
9na'oman sara tatahuannu wale᷊ apan suete nabalo᷊ siraddua udde, ringannu 
ipabbawata'a rumanta ringanni yamiu wuṛṛu mabbisara, ‘Madorongnga 
ampungnga, tampa indi suete nisaddia su raho udde.’ Ne ringannu massili 
i'o nangingkatta su tampa apan su liudde. 

10Ana waugu udde, amungkangngu i yamiu walo᷊anna, pamile tampa su 
liudde, tadea'u tatahuannu wale᷊ rumanta wuṛṛu mabbisara si yamiu, ‘Hawe 
wette aiana'e su tampa apianne.’ Ringannu aroddi yamiu a'addatanna su 
saruannu anambon raho waine. 
11Ana waugu suapan taumata apan mannaggakku watanganne sarun 
iapaawawo, arawe isai mammawon batanganne sarun iapaatanggakka.” 
12See Mawu Yesus nabbisarate mawum bale᷊, “Amungkangngu i'o mabalo᷊ 
taumata su andeangnga umanna allo ara'e rabbi, arie mabalo᷊ hawe ara'e 
tuṛṛangnga, ara'e sangkatuṛṛangnganna, ara'e ali᷊ndonganne apan ala. Ana 
waugu pia tempone lai i mangitou mabalo᷊ si'o, wuṛṛu ringannu aroddi i'o 
manengkamma wawali᷊nne wuassu inolaannu. 
13Nariaddi, amungkangngu i'o ma'ola'a andeangnga, walo᷊ite taumata 
asiangnga, taumata pia sangkulle, taumata lome wuṛṛu taumata wuta. 
14I'o sarun ala᷊matanna, ana waugu manga taumata udde tawe maawali᷊ssa 
apapianu. Apapiannu sarun bali᷊sannu Ruata su tempo manga taumata apan 
mapia iapaawangunna apia wuassu papate.” 

Sasumandingngu andeangnga apan wahewa 
(Mat. 22:1-10) 

15Su tempo sangkatou wuassu wallattu taumata u'anna su sambau isudde 
naaringikka wisara Mawu Yesus, i tou nabbisara, “Auntunganna eteapa su 
taumata apan sarun umanna su sambau ringannu Ruata napawe i Tou 
rumanta ere sangkatou Ratu!” 
16Arawe Mawu Yesus nabbisara taumata udde, “Su sambau allo pia 
sangkatou na'ola'a andeangnga apan wahewa wuṛṛu nabalo᷊ taumata nambo. 
17Napawe na'omate tempone manattakku andeangnga, taumata udde 
nandolokku mangangimbene inai ringannu manga raho wuṛṛu nabbisara, 
‘Wette rantate, sarangkanambone nasaddiate!’ 

18Arawe i mangitou sarangkanambone, sangkatou-sangkatou madorongnga 
ampungnga. Paarorone nabbisara su mangangimbe udde, ‘I ya'u wakkute 
namalli leta'a, wuṛṛu i ya'u inai mamarikissa leta'a udde. Ampungewe i ya'u.’ 
19Waine lai nabbisara, ‘I ya'u wakku namalli limam pare sapi, wuṛṛu inai 
maannammu manga sapi udde. Ampungewe i ya'u.’ 
20Waine lai nabbisara, ‘I ya'u wakkute na'awingnga, ana waugu udde i ya'u 
tawe maaranta.’ 
21Mangangimbe udde napule᷊te wuṛṛu nabalo᷊n olangnge udde su mawune. 
Mawune mangke nasa'u, wuṛṛu nabbisara su mangangimbene, ‘Paali᷊hakka 
inai su manga lala᷊nna wuṛṛu manga sasuttanna su soa. Apira'e isindi 
taumata asiangnga, taumata pia sangkulle, taumata wuta, wuṛṛu taumata 
lome.’ 
22Wua'udde mangangimbe udde nabbisara, ‘Tua, parentan Tuanga suete 
niapaamatta, arawe tampa ta'e manambo.’ 
23See tuanga udde nabbisara, ‘Roote watukku lala᷊nna wuṛṛu manga 
sasuttanna su liuddu soa, wuṛṛu wataa'e taumata rumanta, tadea'u wale᷊'u 
mapene. 
24Paanaunge! Tawedu saran sangkatou wuassu wallattu manga raho apan 
suete niwalo᷊anna udde inumanna annu andeangku indi!’ ” 

Asasahaddu sangkatou mallal᷊aṛṛenggenna 
(Mat. 10:37-38) 

25Manambo taumata u'amatta su sambau ringannu Mawu Yesus. Mawu 
Yesus nanaile wuṛṛu nabbisara si mangitou, 
26“Amungkangngu taumata rumanta ringang-Ku, arawe lembo mandangngu 
inangnge, iamangnge, awingnge, ala᷊ṛṛanangnge, manga tuṛṛangnge, 
lembonete ririne sassane, i tou tawe maola'a mallala᷊ṛṛenggeng-Ku. 
27Taumata apan maddiri mamasanna arussane wuṛṛu tumantalongnga si 
Ya'u, tawe maola'a mallala᷊ṛṛenggeng-Ku. 

28Amungkangngu sangkatou wuassu wallatti yamiu maapulu mapararisikku 
menara i tou sarun uma'ianna mandeengnga rorone roinne, tadea'u i tou 
maasingkatta apa roinne wotongnge ipanginsue menara udde ara'e tawe. 
29Ana waugu amungkangu natualage i tou tawe wotonge maasue menara 
udde, salaiwe rapappakke naola'e, ne alawo'u taumata apan maasilo manara 
udde sarun lumaggen tou. 
30I mangitou sarun mabbisara, ‘Ih, taumata indi mapararisikka, arawe tawe 
maasue manarane!’ 
31Amungkangngu sangkatou ratu pia tantarane mapulo᷊ ṛiwu su atoune inai 
mappapangalo ringannu ratu waine apan uatahuanna tantara ruam pulo᷊ su 
ṛiwune, ratu udde sarun uma'ianna maṛṛingidda asuene apa i tou matohasse 
mandooppa seenne udde. 
32Amungkangngu i tou masingkatte manungku i tou lome, asinungka su 
tempo seenne ta'e marau, i tou mandolokku ralolo᷊ṛṛanne inai madorongnga 
maddame.” 
33Panginsueanne Mawu Yesus nabbisara, “Aroddi lai matataṛṛino si yamiu. 
Tawe saran sangkatou wuassi yamiu wotongnge maola'a mallala᷊ṛṛenggeng-
Ku, amungkangngu i tou tawe manantillu ala᷊wo'u darotongnge.” 

Asimma apan maammi 
(Mat. 5:13; Mrk. 9:50) 

34“Asimma udde mapia, arawe amungkangngu naola'e maammi, wotongnge 
iapaapakkada apia? 
35Tate gunane lai, mapia ete su wailla aroddi lai ipanuwukka sasuanna. 
Nariaddi rammea'e. Amungkangngu pia tali᷊nga padaringikka!” 

Lukas 15 

Domba apan nawul᷊i 
(Mat. 18:12-14) 

1Su sambau allo, manambo mallaluṛṛu wose wuṛṛu manga taumata apan 
sassunnanna lalo᷊ṛṛon soa lale᷊o, nirumanta madaringikka Mawu Yesus. 

2Manga taumatan Farisi wuṛṛu manga hurun agama mannattakke 
sussali᷊omanna. I mangitou mabbisara, “Eh, taumata indi mannengkamma 
taumata lale᷊o wuṛṛu u'anna lai su sampunna ringanni mangitou!” 
3Ana waugu udde, Mawu Yesus nabbati'e si mangitou sasumandingnga indi, 
4“Unnu wisara sangkatou wuassi yamiu uatahuanna domba maṛṛasutta see 
i tou niawuli᷊annu sambau – apa sarun olaanne? Natantunna i tou sarun 
manantangngu siom pulo᷊ sio domba udde su wadda'a, wuṛṛu inaite 
maddea'a sambau apan nawuli᷊ udde ma'oman sara asombanganna. 
5Wuṛṛu napawe i tou naasombate apia domba udde, i tou aroddi lulluassa 
na'oman sara pinasanna domba udde su wambangnge, 
6see niapidda napule᷊. Wua'udde i tou namago manga hawene wuṛṛu 
ali᷊ndonganne, wuṛṛu nabbisara, ‘Wette i ite lumuassa. Domba'u apan nawuli᷊ 
niasombangante apia!’ 
7Ne, aroddi lai su surga pia ala᷊lu᷊assa apan bahewalla su sangkatou apan 
marosa nawalu᷊ wuassu rosane, wuassu siom pulo᷊ sio taumata apan mapiate 
wuṛṛu tate lai iwata'a mawalu᷊ wuassu rosane.” 

Roitta apan nawul᷊i 

8“Ara'e unnu wisara sangkatou wawine uatahuanna mapulo᷊ roitta sala᷊'a, see 
sambau nawuli᷊ – apa sarun olaanni tou? I tou sarun mande'omma solo᷊ 
wuṛṛu manapu wale᷊ne lapiddu maddea'a su ala᷊wo'u tampa ma'oman sara 
asombanganna roitta udde. 
9Su tempo i tou naasomba roitta udde, i tou namago manga hawene wuṛṛu 
manga ali᷊ndonganne, see nabbisara, ‘I ya'u lulluassa atonna ana waugu 
niasombangante apia roi'u apan nawuli᷊. Wette i ite lumuassa!’ 
10Aroddi lai mala'ekattu Ruata lulluassa napawe pia sangkatou taumata 
lale᷊o nawalu᷊ wuassu manga rosane. Pangimante!” 

Ana'a apan nawul᷊i 

11Mawu Yesus nabbisara apia, “Pia sangkatou iamangnga apan pia 
anangnge ruang katou esakka. 
12Iapa atuarianne nabbisara si tou, ‘Iamangnga, anggila᷊'e si ya'u wageangku 
orassa indi wuassu darotongngi ite.’ Ne iamangnge nattahiate darotongnge 
udde su anangnge ruan katou udde. 
13Manga pira allo wua'udde ana'a atuarianne udde nabalu᷊'u wageangnge 
pussaane udde see inaite su wanua marau. Poiaroddi i tou nanginsuete 
roinne wuṛṛu mallalu᷊manna'e. 
14Napawe roinne udde nasuete, nariaddite su wanua udde ṛutumma apan 
wahewa, na'oman sara i tou nasusate. 
15See i tou inaite nammanara ringannu sangkatou tumana'u soa isudde, 
apan nandolokki tou su wailla mandiaga wawi. 
16I tou niamalu᷊nusante, na'oman sara i tou pia apulu malloṛṛo tianne 
ringannu annu manga wawi udde. Salaiwe i tou malu᷊nussa aroddi, tawe 
saran sangkatou mangonggolu anna si tou. 
17Panginsueanne i tou naanaungnga wuṛṛu nabbisara, ‘Manga taumata apan 
mammanara ringannu iamangku pia anna marasai arawe i ya'u isindi 
mateten lunussa! 
18I ya'u mapule᷊te wuṛṛu inaite ringannu iamangku wuṛṛu mabbisara si tou: 
Iamangnga, i ya'u suete na'ola'a rosa su saruannu Ruata wuṛṛu su saruanni 
Iamangnga. 
19I ya'u tate su ṛinone lai isago ana'u Iamangnga. Ola'e i ya'u ere sangkatou 
allangngu Iamangnga.’ 
20Ne i tou inaite napule᷊ ringannu iamangnge. Ta'e marau wuassu wale᷊, i tou 
niasiloanten iamangnge. Ringannu aakkanna iamangnge tinumala᷊ngnga 
naisasomban tou, see naṛṛa'uppa wuṛṛu nangari'a si tou. 

21‘Iamangnga,’ unnu ana'a udde, ‘i ya'u suete na'ola'a rosa su saruannu Ruata 
wuṛṛu su saruannu Iamangnga. Tate su ṛinone lai ya'u isago ana'u 
Iamangnga.’ 
22Arawe iamangnge namago manga mangangimbene wuṛṛu nabbisara, 
‘Paali᷊hakka! Panganu laubba apianne, wuṛṛu luṛṛea'e si tou. Luṛṛea'a lai 
sinsingnga su tali᷊madone, wuṛṛu sapatu su leddane. 
23Wua'udde panganute ana'u sapi atawanne wuṛṛu pototte. I ite sarun 
umanna wuṛṛu lumuassa. 
24Ana waugu ana'u indi natete, orassa indi nabbiakke apia; i tou nawuli᷊te, 
orassa indi niasombangante apia.’ See i mangitou nanattakke 
naandeangnga. 
25Tantala᷊nna udde, ana'a pahulu᷊ne su wailla. Su tempo i tou napule᷊ wuṛṛu 
na'omate maranin bale᷊, i tou naaringikka tingikku musikka wuṛṛu 
masasala᷊ingnga. 
26I tou namago sangkatou su wallattu mangangimbene see naiwalo᷊, ‘Pia apa 
su wale᷊?’ 
27Mangangimbe udde sinumimbakka, ‘Tuarinu nawelengke! Wuṛṛu 
iamangngu suete nandolokka niapapototta ana'u sapi apan matawa, ana 
waugu nawelengnga apia ana'i tou ringannu sala᷊matta!’ 
28Ana'a pahulu᷊ne udde mangke nasa'u, na'oman sara i tou maddiri sumutta 
su wale᷊. See iamangnge sinumabangnga wuṛṛu nassalo᷊'en tou niapaasutta. 
29Arawe i tou nabbisara, ‘Ringannu tonnane ala᷊nnune i ya'u mammanara 
ringanni Iamangnga. Taambe saran paassa i ya'u nilumawangnga parentan 
Iamangnga. Apate nionggolli Iamangnga si ya'u? Ambingnga sambau lai 
taambe nionggolli Iamangnga si ya'u ipa'ola'a andeangnga ringannu manga 
hawe'u! 

30Ana'u Iamangnga udde suete nanginsue darotongngu Iamangnga ringannu 
wawine masandaga, arawe napawe i tou nawelengnga, Iamangnga 
namototta ana'u sapi apan matawa si tou!’ 
31‘Ana'u,’ sasimbakku iamangnge, ‘i'o sidutu isindi ringangku. Anambon 
darotongnga apan tatahuanangku udde darotongngu lai. 
32Arawe i ite sarun ma'andeangnga wuṛṛu lumuassa ana waugu tuarinu 
udde natete, arawe orassa indi nabbiakke apia; i tou nawuli᷊te, arawe orassa 
indi nawelengke apia.’ ” 

Lukas 16 

Mangangadon roitta apan pande 

1Mawu Yesus nabbisara mallala᷊ṛṛenggen-Ne, “Pia sangkatou taumata ala. I 
tou pia sangkatou mangangadon roitta apan mangngatokku pa'a'alane. 
Taumata ala udde naasomba alae manungku mangangadon roitta 
mangnginsue roinne. 
2Nariaddi i tou namagote mangangadon roitta udde wuṛṛu nabbisara, ‘Apa 
indi niaringiṛṛangku atonna su ola'u pamamanaranu? Orassa indi, tantila᷊'e 
si ya'u hessin manaranu su pinangatokku pa'a'ala'u. I'o tate wotongnge 
maola'a mananahipunna roi'u.’ 
3Ne mangangadon roitta udde naṛṛingida, ‘I ya'u sarun ma'ola'e apa orassa 
indi? Tuangku tate mapaamanara'u. Mamasolla ya'u alangkatta; 
madorongnga i ya'u massili. 
4I ya'u pia apande; amungkangngu i ya'u iaddo, i ya'u sarun maddea'a 
hawe'u manambo apan ma'apulu mapaatana'u su wale᷊ mangitou!’ 
5Nariaddi mangangadon roitta udde namagote manga taumata apan 
naballassa roitta su mawune. Su taumata paarorone i tou nabbisara, 
‘Sangkura awallannu su mawu'u?’ 

6Taumata udde sinumimbakka, ‘Maṛṛasutta su wensadde lanan zaitun.’ 
Mangangadon roitta udde nabbisara apia si tou, ‘Indi reengannu awallannu. 
A'iante wuṛṛu paali᷊hakka mamoṛṛetta limam pulo᷊.’ 
7Wua'udde i tou nabbisara su taumata aruane, ‘Wuṛṛu su tuṛṛangnga, pira 
awallassi tuṛṛangnga?’ Taumata udde sinumimbakka, ‘Saṛṛiwu su 
karongnge gandumma.’ Mangangadon roitta udde nabbisara si tou, ‘Indi 
reengannu awallannu. Woṛṛetta'e ualu᷊ ṛasutta.’ 
8Ne mawu mangangadon roitta apan taṛṛa li᷊nga udde nadalo si tou ana 
waugu inolaanne apan mangngapande udde; ana waugu manga taumatan 
runia indi mappandeanna mangatokku manara mangitou wuassu 
mangatokku taumata apan mabbiakka sulalu᷊mmu asasemakka.” 
9See Mawu Yesus nabbisara apia, wisara-Ne, “Padaringikka! Paata'e 
pa'a'alan runia indi ipadea'a hawe, tadea'u napawe darotongngu runia indi 
tate aregane, i yamiu sarun iapaatana'a su tampan atatanaanna apan tawe 
pangudusanne. 
10Taumata apan wotongnge apangimananna su manara maradio'a, 
wotongnge lai pangimananna su manara wahewa. Arawe taumata apan 
tawe apangimananna su manara maradio'a tawe apangimananna lai su 
manara wahewa. 
11Nariaddi, amungkangngu su ola'u darotongngu runia indi yamiu tate 
apangimananna, isai maapulu mangngimanna si yamiu su darotongngu 
ṛimuudda? 
12Wuṛṛu amungkangngu su ola'u sarannapa apan tatahuanannu taumata 
waine, i yamiu niatialanna tawe apangimananna, isai ma'apulu 
mangonggolla si yamiu sarannapa apan tatahuananni yamiu? 
13Tawe saran sangkatou wotongnge maapammanara su ruang katou tuanga; 
ana waugu i tou sarun lembo marangngu su sangkatou wuassu sangkatou 
waine, ara'e i tou sarun lembo marangngu su mawune apan sangkatou 

wuassu mawune waine. Aroddi lai matataṛṛino si yamiu. I yamiu tawe 
maapammanara su Ruata wuṛṛu su darotongngu runia lai.” 

Manga wisara Mawu Yesus 
(Mat. 11:12-13, 5:31-32; Mrk. 10:11-12) 

14Manga taumatan Farisi naaringikka ala᷊wo'u wisara apan niwisara Mawu 
Yesus. See i mangitou nilumagen Tou, ana waugu i mangitou wali᷊un roitta. 
15Arawe Mawu Yesus nabbisara si mangitou, “Ete i yamiu taumata apan su 
saruannu taumata waine ellehanna mapia, arawe Ruata masingkattu lalo᷊ṛṛo 
naungngu. Ana waugu apa apan sassunnannu taumata matanggakka, su 
aellegu Ruata udde mawawo. 
16Tita apan nionggolli Musa wuṛṛu ala᷊ṛṛa'u manga nabi, sidutu ta'e 
ipappaatta na'oman sara tempon Yohanes Mananaṛṛani. Wuassu tempo 
udde Watti'u Ala᷊lu᷊assa su ola'u ereapa Ruata mamarenta ere sangkatou Ratu 
sidutu iwabbatti'a. Wuṛṛu taumata mammata'en dirine tadea'u maola'a 
lalo᷊ṛṛon araratuannu Ruata. 
17Arawe malluaasanna langitta wuṛṛu runia mawuli᷊, wuassu woṛṛetta 
sambau sulalu᷊mmu Titan Ruata tawe matipussa. 
18Isai manindo awingnge see ma'awingngu wawine waine, taumata udde 
sinumandaga. Wuṛṛu taumata apan ma'awingngu wawine apan suete 
sinindoanna udde, sinumandaga lai.” 

Taumata ala wuṛṛu i Lazarus 

19“Pia sangkatou ala. Peddenne mangkasagada aregane wuṛṛu wiakke 
mannampali᷊u apiane su miallo-miallo. 
20Su saruannu ngaran bale᷊ne niapaa'ianna sangkatou asiangnga aranne i 
Lazarus. Awangnge napenen ibbongnga. 
21I tou ma'apulu umanna manga taṛṛotong kanna apan mannawo wuassu 
meddan taumata ala udde. Arawe asu ewe'e nirumanta nallewa lessane. 

22Taumata asiangnga udde see natete wuṛṛu niapiddu mala'ekatta watukku 
tampa awantuhanne su sandiṛṛanni Abraham su surga. Taumata ala udde 
nate lai wuṛṛu see nilabingnga. 
23Su runian taumata nate i tou uatataṛṛangnga. Wuṛṛu napawe i tou 
naningngara wua poiaroddi, i tou naasilo si Abraham su tampa apan marau 
wuṛṛu i Lazarus su sandiṛṛanni Abraham. 
24‘Iamangnga Abraham!’ sasala᷊nden taumata ala udde. ‘Akkanaawe i ya'u. 
Doloṛṛa'a i Lazarus mangammon tali᷊madone su ua'e, see rumanta maṛṛolo 
lila'u. I ya'u mangke nasansarate sulalu᷊mmu putungnga indi!’ 
25Arawe i Abraham sinumimbakka, ‘Naungewe ana'u: su alo'engngu 
pabbiaṛṛannu i'o suete naasomba manambo apianne; arawe i Lazarus 
naasomba alale᷊oanne. Orassa indi i tou malu᷊assa isindi, wuṛṛu i'o 
uatataṛṛangnga. 
26Wuṛṛu lai, su wallatti ite suete niola'a sambau rampissa malo᷊angnga, 
tadea'u taumata wua isindi tawe maaranta poiaroddi, wuṛṛu taumata 
poiaroddi tawe maaranta isindi!’ 
27‘Amungkangngu aroddi, Iamangnga,’ wisaran taumata ala udde, ‘i ya'u 
sumala᷊nde su Iamangnga tadea'u mandolokki Lazarus watukku wale᷊n 
iamangku. 
28Pia sire lima tuṛṛangku isudde. Doloṛṛa'e Lazarus mapaanaungnga si 
mangitou, tadea'u arie i mangitou lai manawo su tampan sansara indi.’ 
29I Abraham sinumimbakka, ‘I mangitou lai piate manga wuke Musa wuṛṛu 
wuke manga nabi! Wala'e i mangitou tumuṛṛutta apa apan uawoṛṛetta 
sulalu᷊mmu manga wuke udde!’ 
30Arawe taumata ala udde sinumimbakka, ‘Udde taambe natimu, 
Iamangnga Abraham. Arawe amungkangngu pia taumata nate mabbiakka 
apia wuṛṛu rumanta ringanni mangitou, i mangitou sarun mawalu᷊ wuassu 
manga rosane!’ 

31Arawe i Abraham sinumimbakka, ‘Amungkangngu i mangitou maddiri 
madaringikka tita Musa wuṛṛu manga nabi, atonna-tonna i mangitou tawe 
mangngimanna lai, salaiwe pia taumata nate mabbiakka apia.’ ” 

Lukas 17 

Manga inolaanna apan ma'arosa taumata 
(Mat. 18:6-7, 21-22; Mrk. 9:42) 

1Mawu Yesus nabbisara manga mallala᷊ṛṛenggen-Ne, “Manga inolaanna 
apan ma'arosa taumata udde ṛinone pia. Arawe nasilakate taumata apan 
naola'a punnene! 
2Mappianne amungkangngu pia watun gahilinganna ii'itta su ullekkane, see 
i tou iwontolla su tahalo᷊angnga wuassu i tou mapaarosan sangkatou su 
wallattu manga taumata maradio'a indi. 
3Ana waugu udde, paatehamma! Amungkangngu tuṛṛangngu ma'ola'a rosa, 
taggue i tou. Amungkangngu i tou sinumassilla, ampungewe i tou. 
4Amungkangngu i tou nassala᷊ si'o paapitu sulalu᷊mmu massallo wuṛṛu 
suapan massala᷊ rumanta ringannu wuṛṛu mabbisara, ‘I ya'u madorongnga 
ampungnga,’ ampungewe i tou.” 

Su ola'u pangangimanna 

5Manga rasul nabbisara Mawu Yesus, “Mawu, tohassawe pangangimanni 
yami.” 
6Mawu Yesus sinumimbakka, “Amungkangngu i yamiu pia pangangimanna 
ere ahewallu watun sawi, yamiu wotongnge mabbisara su alu murbei indi, 
‘Aabute i'o wuṛṛu tuwote su tahalo᷊angnga,’ alu indi sarun tumuṛṛutta 
parentanu.” 

Manaran sangkatou mangangimbe 

7“Unnu wisara sangkatou wuassi yamiu pia mangangimbe apan 
mammasolla su wailla wuṛṛu mallu'ada domba. Napawe mangangimbe udde 
nabelengnga, apa mawune mabbisara mangangimbene, ‘Wette paali᷊hakka 
umanna’? 

8Asinungka tawe! Ewe'e i tou mabbisara mangangimbene, ‘Saddiae anna i 
ya'u. Palluṛṛeten laubba waresi wuṛṛu riagaite i ya'u umanna wuṛṛu 
ma'inumma, wua'udde wotongngete i'o umanna!’ 
9Mangangimbe udde salaiwe tawe raloanna, ana waugu suete tinumuṛṛutta 
parenta mawune, wali᷊newe aroddi? 
10Aroddi lai yamiu. Amungkangngu i yamiu suete tinumuṛṛutta anambon 
manara nirolokka si'o, walo᷊a'e, ‘I yami tumba'u mangangimbe wiasa; i yami 
tumba'u ma'ola'a manarang kami.’ ” 

Mawu Yesus napaapian taumata sire mapul᷊o 

11Sulalu᷊mmu amatanna watukku Yerusalem, Mawu Yesus sinumabbi 
passarannu Samaria wuṛṛu Galilea. 
12Su tempo sinumutta su sambau ampungnga, i Tou nirantannu sire mapulo᷊ 
taumata marada'a paro apan ma'arantinna. I mangitou nirumarisikka ro'en 
marau 
13wuṛṛu mangngintuli᷊, “Mawu Yesus! Tuangnga! Akkanaawe i yami!” 
14Su tempo Mawu Yesus naasilo si mangitou, i Tou nabbisara, “Roote 
ringannu manga imam, padorongke i mangitou mamarikissa wadangngi 
yamiu.” Tantala᷊nna i mangitou u'amatta, nawuli᷊te rada'i mangitou. 
15Napawe sangkatou su wallatti mangitou naapendamma manungku i tou 
napiate, i tou nabelengnga see ringannu tingikka ma'ikkatta i tou nadalo 
Ruata. 
16See su saruannu Mawu Yesus i tou nassubba wuṛṛu naadiangkamanna si 
Tou. Taumata udde taumatan Samaria. 
17Wua'udde Mawu Yesus nabbisara, “Wali᷊newe pia sire mapulo᷊ apan 
niapaapia? Suapa sire sio udde? 
18Anio tumba'u taumata raho indi nabelengnga ma'adiangkamanna su 
Ruata?” 

19See Mawu Yesus nabbisara su taumata udde, “Darisikke, wuṛṛu roote. Ana 
waugu i'o mangngimanna si Ya'u, i'o napiate.” 

Tempone Ruata rumanta mamarenta 
(Mat. 24:23-28, 37-41) 

20Sire pira taumatan Farisi naiwalo᷊ Mawu Yesus tingngera Ruata rumanta 
mamarenta. Mawu Yesus sinumimbakka, “Araratuannu Ruata tawe 
itattakka ringannu manga tanda apan wotongnge asiloannu taumata, 
21ma'oman sara taumata botongnge mabbisara, ‘Wette pa'ellega, indi i Tou!’ 
ara'e, ‘Poiaroddi i Tou!’ Ana waugu Ruata suete nanattakka mamarenta su 
pattangnganni yamiu.” 
22Wua'udde Mawu Yesus nabbisara su manga mallala᷊ṛṛenggen-Ne, “Sarun 
dumanta tempone i yamiu ma'apulu ma'ellega sambau allo wuassu manga 
allon Ana'u Taumata, arawe i yamiu tawe maasilo allo udde. 
23Wuṛṛu taumata sarun mabbisara si yamiu, ‘Pa'ellega, isudde!’ ara'e, 
‘Pa'ellega isindi!’ Arawe imbaṛṛangnga i yamiu sumabangnga maddea'a si 
Tou. 
24Su ereapa sawallo ma'ilatta wuassu langitta, wuṛṛu mannemakka wuassu 
pentakke saran pondolle, aroddi lai ola'u Ana'u Taumata napawe su 
allonete. 
25Arawe paarorone i Tou ṛinone matataṛṛangnga anambon asasusa wuṛṛu 
ipa'adirin taumata orassa indi. 
26Su allo udde Ana'u Taumata sarun iapaali᷊atta'a lihidde ere su tempo Nabi 
Nuh rorone. 
27Taumata u'anna wuṛṛu ma'inumma, wuṛṛu ma'awingnga; aroddi lai tawe 
illolo᷊ne na'oman sara i Nuh sinumutta sulalu᷊mmu apalla wuṛṛu 
nammanawangnga lapiddu namate anambon taumata udde. 
28Wuṛṛu ere lai su tempon Lot. Taumata u'anna ma'inumma, mabbalu᷊'a, 
mammalli, mabbailla, massuanna wuṛṛu ma'ola'a wale᷊. 

29Arawe napawe i Lot sinumabangnga wuassu Sodom, allo udde putungnga 
wuṛṛu belerangnga nanawo wuassu langitta wuṛṛu namate si mangitou 
sarangkanambone. 
30Aroddi lai olangnge su allon Ana'u Taumata iapaali᷊atta'a. 
31Su allo udde taumata apan tantala᷊nna roso uaawitta su wale᷊ne arie 
pallintukka mangala᷊ppa darotongnge sulalu᷊mmu wale᷊. Aroddi lai taumata 
apan tantala᷊nna su wailla arie pabelengnga su wale᷊ne. 
32Paananunge apa apan suete nariaddi su awingngi Lot! 
33Taumata apan mattinsahadda manala᷊matta wiakke, sarun awuli᷊annu 
wiakke. Arawe taumata apan niawuli᷊annu wiakke sarun maasala᷊matta 
wiakke udde. 
34Pangimante: Su ṛabbi udde ruang katou apan mattiilla su atatiila᷊nna 
sambau, sangkatou sarun iapidda wuṛṛu sangkatou lai itantangnga. 
35Ruang katou wawine tantala᷊nna manggilingngu gandumma, sangkatou 
sarun iapidda wuṛṛu sangkatou sarun itantangnga.  

[36Ruang katou tantala᷊nna mammanara su wailla, sangkatou sarun iapidda 
wuṛṛu sangkatou sarun itantangnga.]” 
37Mallala᷊ṛṛenggennu Mawu Yesus naiwalo᷊, “Suapa udde sarun mariaddi, 
Mawu?” Mawu Yesus sinumimbakka, “Suapa pia winalu᷊nanna, isudde pia 
manu'a u'inassa winalu᷊nanna udde.” 

Lukas 18 

Sasumandingngu wawine wal᷊u wuṛṛu mallaṛṛuungnga 

1Wua'udde Mawu Yesus nabbati'u sambau sasumandingnga ipangaṛṛa'a 
manga mallala᷊ṛṛenggen-Ne tadea'u i mangitou sidutu u'ali᷊omanna wuṛṛu 
tawe ma'adio'a naungnge. 
2Mawu Yesus nabbisara, “Su sambau soa pia sangkatou mallaṛṛuungnga 
apan tawe matta'uttu Ruata, wuṛṛu tawe lai mappandumma sisai-sai. 

3Su soa udde pia sangkatou lai wawine walu᷊ apan masokkate sumaruanna 
mallaṛṛuungnga udde, madorongnga hattone sambaanna. ‘Tulu᷊ngaawe i 
ya'u sumaruanna roa'u,’ unnu wawine walu᷊ udde. 
4Manga pira tempo ala᷊nnune mallaṛṛuungnga udde maddiri mantulu᷊ngngu 
wawine walu᷊ udde. Arawe panginsueanne mallaṛṛuungnga udde naṛṛingida, 
‘Salaiwe ya'u tawe matta'uttu Ruata wuṛṛu tawe mappandumma sisai-sai, 
5arawe ana waugu wawine walu᷊ indi sidutu mallimbatta si ya'u, mappianne 
i ya'u manamba'a hattone. Amungkangngu tawe, i tou sidutu rudanta wuṛṛu 
mapaasusa'u.’ ” 
6See Mawu Yesus nabbisara, “Inunue'o paapia apa apan iwabbisara 
mallaṛṛuungnga apan wengkolla udde! 
7Ne, apa Ruata tawe manamba'a hatton ala᷊ṛṛanang-Nge sassane apan 
sussala᷊nde si Tou allo ṛabbi? Apa i Tou sarun manoṛṛuttu tempone 
mantulu᷊ngngi mangitou! 
8Pangimante: I Tou ringannu mali᷊ha-li᷊hakka manamba'a hatto mangitou! 
Arawe napawe Ana'u Taumata rumanta, apa ta'e asombanganna lai taumata 
apan mangngimanna si Tou su runia indi?” 

Sasumandingngu taumatan Farisi wuṛṛu mallal᷊uṛṛu wose 

9Mawu Yesus nabbati'u lai sasumandingnga indi apan tuddane su taumata 
apan mangngadio'a taumata waine, arawe mangngimanna manungku ririne 
sassane mapiate. 
10Unnu Mawu Yesus, “Pia ruan katou apan inai su Wale᷊ Mawu 
umali᷊omanna. Sangkatou taumatan Farisi, sangkatou lai madarorongnga 
wose. 
11Taumatan Farisi udde nirumarisikka sassane wuṛṛu inumali᷊omanna, ‘O 
Ruata, i ya'u maadiangkamanna Si'o, ana waugu i ya'u tawe ere taumata 
waine, apan wali᷊u, taṛṛa li᷊nga ara'e masandaga. I ya'u ma'adiangkamanna 
ana waugu i ya'u tawe ere madarorongnga wose udde. 

12I ya'u paarua mappuasa sulalu᷊mmu sangkamisa, wuṛṛu i ya'u 
mangngonggolu sambau wuassu mapulo᷊ anambon asombangku!’ 
13Arawe madarorongnga wose udde nirumarisikka marau-rau wuṛṛu tawe 
maningngara langitta. Lapiddu mannapu roone, i tou nabbisara, ‘O Ruata, 
akkanawe i ya'u, taumata marosa indi!’ ” 
14“Pangimante,” unnu Mawu Yesus, “su tempo napule᷊te su wale᷊, ete 
madarorongnga wose udde tinarimmattu Ruata, wali᷊ne taumatan Farisi 
udde. Ana waugu taumata apan mannanggakku watanganne sarun 
iapaawawo, wuṛṛu taumata apan sussallungu watanganne sarun 
iapaatanggakka.” 

Mawu Yesus nangal᷊amatta al᷊aṛṛana'a 
(Mat. 19:13-15; Mrk. 10:13-16) 

15Pia sire pira taumata uaapiddu ala᷊ṛṛana'a maradio'a ringannu Mawu Yesus 
tadea'u i Tou mamita wuṛṛu mangala᷊matta si mangitou. Napawe manga 
mallala᷊ṛṛenggennu Mawu Yesus naasilo olangnge udde, i mangitou namulo᷊ 
manga taumata udde. 
16Arawe Mawu Yesus namago ala᷊ṛṛana'a udde see nabbisara 
mallala᷊ṛṛenggen-Ne, “Wala'e aroddi ala᷊ṛṛana'a indi rumanta ringang-Ku! 
Arie isingadda i mangitou, ana waugu taumata ereindi apan maola'a 
lalo᷊ṛṛon araratuannu Ruata. 
17Naungete! Taumata apan tawe sumaruanna Ruata ere sangkatou ana'a, 
tawe maola'a lalo᷊ṛṛon araratuannu Ruata.” 

Su ola'u taumata ala 
(Mat. 19:16-30; Mrk. 10:17-31) 

18Sangkatou piaṛṛa'u Yahudi naiwalo᷊ Mawu Yesus, “Iamangnga Huru apan 
mapia, apa sarun olaangku tadea'u ya'u maasomba wiakka tutune wuṛṛu 
mala᷊nnu-la᷊nnu?” 
19“Anio i'o nabbisara i Ya'u mapia?” unnu Mawu Yesus. “Tawedu apa apan 
mapia tumba'u Ruata sassane. 

20I'o masingkatte manga parentan Ruata: ‘Arie passandaga, arie pamate, arie 
panna'o, arie mattiala awusu, wuṛṛu pangaddatta iamangngu wuṛṛu 
inangngu.’ ” 
21“Anambon parenta udde suete ta'u niola'a ro'en i ya'u ta'e dario'a,” unnu 
taumata udde. 
22Naaringikka udde, Mawu Yesus nabbisara, “Ta'e pia lai sambau sarun 
olaannu: Walu᷊a'e anambon darotongngu, onggola᷊'e roinne su taumata 
asiangnga, ne i'o sarun maasomba darotongnga su surga. Wua'udde rantate 
wuṛṛu tantalongke si Ya'u.” 
23Arawe napawe taumata udde naaringikka wisara aroddi, i tou mangke 
nasusa ana waugu i tou ala marasai. 
24Mawu Yesus masingkatta manungku taumata udde nasusa naungnge, ana 
waugu udde i Tou nabbisara, “Masahadda atonna taumata ala maola'a 
lalo᷊ṛṛon araratuannu Ruata! 
25Malluasanna sambau onta sumuṛṛi su loṛṛangngu raraṛṛumma, wuassu 
sangkatou ala sumutta su Runia Wakku Ruata.” 
26Manga taumata apan naaringikka Mawu Yesus nabbisara aroddi, i 
mangitou naiwalo᷊, “Amungkangngu aroddi, isai wotongnge masala᷊matta?” 
27Mawu Yesus sinumimbakka, “Apa tawe ia'ola'u taumata, udde wotongnge 
su Ruata!” 
28See i Petrus nabbisara, “Pa'ellega! I yami suete nanantangngu lalo᷊ṛṛon 
bale᷊ng kami ana waugu tumantalongnga Iamangnga.” 
29“Pangimante!” wisara Mawu Yesus, “Taumata apan suete nanantangngu 
wale᷊ne, ara'e awingnge wawine, ara'e tuṛṛangnge, ara'e iamangnge wuṛṛu 
inangnge, ara'e ala᷊ṛṛanangnge ana waugu mangngimbe Ruata, 
30taumata udde sarun bali᷊sanna paarua wuassu tempo indi, wuṛṛu su tempo 
addantane i tou sarun onggola᷊nnu pabbawiakka apan tutune wuṛṛu saran 
mala᷊nnu-la᷊nnu.” 

Mawu Yesus nabbisara atallune su ola'u papate-Ne 
(Mat. 20:17-19; Mrk. 10:32-34) 

31Mawu Yesus nangammullu sire mapulo᷊ dua mallala᷊ṛṛenggen-Ne su 
sambau see nabbisara, “Padaringikka! I ite orassa indi mabatukku 
Yerusalem. Poiaroddi, sarangkanambone apan niwoṛṛettu manga nabi su 
ola'u Ana'u Taumata sarun matipussa. 
32I tou sarun itantilla su manga taumata apan wali᷊ne Yahudi, apan sarun 
mangalu᷊andaga, mangngadio'a wuṛṛu mangaddu si Tou. 
33I mangitou sarun manansara wuṛṛu mamate si Tou, arawe su allo atallune, 
i Tou sarun mabangunna.” 
34Sarangkanambone udde tawe niasunnannu manga mallala᷊ṛṛenggennu 
Mawu Yesus udde saran kadio'a. Atappasannanu manga wisara-Ne udde 
ia'adappingnga wuassi mangitou. I mangitou wagga apa pandumannu 
wisara-Ne. 

Mawu Yesus napaapian sangkatou madarorongnga matane wuta 
(Mat. 20:29-34; Mrk. 10:46-52) 

35Napawe Mawu Yesus maranite ma'oman Yerikho, pia sangkatou wuta 
tantala᷊nna ua'ianna madoro-rorongnga su winggin dala᷊nna. 
36Napawe i tou naaringikka manambo taumata sinumabbi, i tou naiwalo᷊, 
“Pia apa?” 
37“Mawu Yesus taumata Nazaret udde, sumabbi,” unni mangitou si tou. 
38Ne taumata wuta udde nangintuli᷊, “Yesus, Ana'i Daud! Akkanaawe i ya'u!” 
39Manga taumata apan su saruanne, namulo᷊ wuṛṛu nandolokki tou 
niapaala᷊nnabba. Arawe i tou sidutu mangngintuli᷊ lembon aikkanne lai, 
“Ana'i Daud! Akkanaawe i ya'u!” 
40Mawu Yesus natta'alla wuṛṛu nandolokku taumata niapaapiddu taumata 
wuta udde ringanni Tou. Napawe i tou na'omate, Mawu Yesus naiwalo᷊, 
41“Apa ipaapulunu olaang-Ku si'o?” “Mawu,” sasimbakku taumata wuta 
udde, “i ya'u ma'apulu maasilo.” 

42See Mawu Yesus nabbisara, “Amungkangngu aroddi, pa'ellege! Ana waugu 
i'o mangngimanna si Ya'u, i'o napiate.” 
43Orassa udde lai i tou naasilote, see i tou tinumantalongke Mawu Yesus 
ringannu ma'adiangkamanna su Ruata. Napawe taumata nambo udde 
naasilote olangnge udde, i mangitou nambo nadalote Ruata. 

Lukas 19 

Mawu Yesus wuṛṛu i Zakheus 

1Napawe Mawu Yesus na'omate su Yerikho, i Tou nanassukku amatanne 
sinumabbi soa udde. 
2Su soa udde pia sangkatou tembonannu madarorongnga wose apan ala. 
Aranne i Zakheus. 
3I tou maapulu ma'ellega isai isassago Mawu Yesus udde, arawe ana waugu 
taumata tumanite manambo wuṛṛu wadangnge lai mawawo, ne i tou tawe 
maasilo Mawu Yesus. 
4Aroddi tou tinumala᷊ngnga nalliu ṛoro wuassu taumata, see i tou 
inumawitte su alu sangkalu, tadea'u wotongnge maasilo Mawu Yesus apan 
sarun sumabbi isudde. 
5Napawe Mawu Yesus na'omate su alu udde, i Tou naningngara see 
nabbisara, “Zakheus, lintukke paali᷊hakka! Ana waugu allo indi i Ya'u inai 
su wale᷊nu.” 
6I Zakheus mali᷊ha-li᷊hakka nilumintukka wuṛṛu nanalo᷊ho Mawu Yesus 
ringannu lulluassa. 
7Manga taumata apan naasilo olangnge udde nanattakke mallobbosa. I 
mangitou nabbisara, “Ih! I Tou inai mattindaho su wale᷊n taumata lale᷊o!” 
8Wua'udde su wale᷊ne i Zakheus nirumarisikka wuṛṛu nabbisara Mawu 
Yesus, “Mawu, sangkawageanganna wuassu rarotongku sarun ionggolla su 
taumata asiangnga; wuṛṛu su alawo'u taumata apan suete niawusuangku, 
sarun waeṛṛanna apia si tou paappatta wuassu paarorone!” 

9See Mawu Yesus nabbisara, “Su allo indi i'o wuṛṛu lalo᷊ṛṛon bale᷊nu 
maasomba asasala᷊matta wuassu Ruata wuṛṛu onggola᷊nnu wiakka apan 
bakku, ana waugu i'o lai papapulunni Abraham. 
10Ana'u Taumata nirumanta maddea'a wuṛṛu manala᷊matta taumata apan 
niali᷊wune.” 

Sasumandingngu roitta wul᷊awanna 
(Mat. 25:14-30) 

11Tantala᷊nna taumata ta'e uararingikka Mawu Yesus mabbisara, i Tou 
nabati'u sambau sasumandingnga. Ana waugu su orassa udde i Tou 
maraniten Yerusalem, wuṛṛu taumata massunna manungku Ruata mali᷊ha-
li᷊hakka mamarenta ere sangkatou Ratu su runia indi. 
12Mawu Yesus nabbisara, “Pia sangkatou papunna inai su wanua marau 
apan itenega maola'a ratu, wua'udde i tou mabelengnga. 
13Tantala᷊nna taambe inai, i tou namago sire mapulo᷊ mangangimbene, see 
nangagille si mangitou sangkatou-sangkatou passambau roitta wula᷊wanna. 
‘Pabbalu᷊'e ringannu roitta indi tantala᷊nna i ya'u su amatanna,’ unni tou si 
mangitou. 
14Arawe tumana'u wanuane maddantinni tou. Nariaddi, napawe i tou inaite, 
i mangitou nandolokku taumata niapawalo᷊, ‘I yami maddirin taumata indi 
maola'a ratung kami.’ 
15Arawe papunna udde nitenega naola'a ratu, wua'udde nabelengke 
watukku wanuane. Ringannu mali᷊ha-li᷊hakka i tou namago manga 
mangangimbene sinumaruanna si tou, ana see maasingkatta sangkurate 
auntunganna apan suete niasombanganni mangitou. 
16Mangangimbe paarorone nirumanta wuṛṛu nabbisara, ‘Tua, roitta 
wula᷊wanna sambau apan nionggoli Tuanga si ya'u, suete ta'u niola'a 
mapulo᷊.’ 

17‘Mapia,’ unnu mawu udde, ‘i'o mangangimbe mapia! Ana waugu 
sulalu᷊mmu inolaanna adio'a i'o wotongnge apangimananna, i ya'u sarun 
mamile si'o maola'a mangangatokku soa mapulo᷊.’ 
18Mangangimbe aruane nirumanta wuṛṛu nabbisara, ‘Tua, roitta wula᷊wanna 
sambau apan nionggolu Mawu si ya'u udde suete ta'u niola'a lima.’ 
19Su mangangimbe udde ratu nabbisara, ‘I'o sarun mapile mangangatokku 
soa lima.’ 
20Mangangimbe waine nirumanta wuṛṛu nabbisara, ‘Tua indi roinnu; roitta 
udde ta'u niaddo su leso. 
21I ya'u matta'utti Tuanga, ana waugu i Tuanga sangkatou taumata apan 
maṛṛagissa. Mawu mangnganu apa apan tawe wageangngi Tuanga, wuṛṛu i 
Tuanga lai mangngammullu auntunganna su tampa apan tawe nissuanannu 
Mawu.’ 
22Ratu udde nabbisara si tou, ‘I'o mangangimbe lale᷊o! Nassulu᷊ngngu ere 
wisaranu sassane, i ya'u sarun maṛṛuumannu. I'o masingkatta i ya'u taumata 
maṛṛagissa: i ya'u mangnganu ala᷊woa apan tawe rarotongku, wuṛṛu 
mangngammulu auntunganna su tampa i ya'u tawe massuanna. 
23Amungkangngu aroddi, anio i'o tawe napaasuttan roitta udde su 
bangngane, tadea'u napawe i ya'u mabelengnga i ya'u wotongnge 
manarimmattu roitta udde ringannu wungane?’ 
24Wua'udde ratu nabbisara manga taumata apan uararingikka isudde, 
‘Anute roitta udde wuassi tou, wuṛṛu onggola᷊'e su mangangimbe apan 
uasahipunna roitta wula᷊wanna mapulo᷊ udde.’ 
25Arawe manga taumata udde nabbisara, ‘Tua, i tou piate lai mapulo᷊.’ 
26Ratu udde sinumimbakka, ‘Naunge: taumata apan piate, i tou sarun 
onggola᷊nnu anamboanne lai. Arawe taumata apan tawe uatahuanna saran 
adio'a, apa apan tatahuananne sarun anuanna lai wuassi tou. 

27Wuṛṛu orassa indi apira'e inawarendi manga see'u udde apan maddiri ya'u 
maola'a ratune. Patete i mangitou su saruangku!’ ” 

Mawu Yesus sinumutta su Yerusalem ringannu awawantuga 
(Mat. 21:1-11; Mrk. 11:1-11; Yoh. 12:12-19) 

28Napawe Mawu Yesus suete nabbisara sarangkanambone udde, i Tou 
inumamatte nalliuṛṛoro wuassi mangitou watukku Yerusalem. 
29Napawe na'omate su Betfage wuṛṛu Betania su Wuiddu Zaitun, i Tou 
nandolokku ruang katou mallala᷊ṛṛenggen-Ne inai malliu ṛoro. 
30“Roote su ampunganga apan sasaruananna udde,” unnu Mawu Yesus 
sitarua, “amungkangngu iraddua sumutta poiaroddi, iraddua sarun maasilo 
sambau ana'u keledai aiitanna. Keledai udde taambe sina'eannu taumata. 
Wu'ate keledai udde wuṛṛu apira'e isindi. 
31Amungkangngu pia taumata maiwalo᷊ siraddua, ‘Anio iraddua namu'a 
keledai udde?’ walo᷊a'a, ‘Mawu mappandumma.’ ” 
32Ruang katou mallala᷊ṛṛenggennu Mawu Yesus udde inaite, wuṛṛu 
naaratingnga sarangkanambone udde nassulu᷊ngngu ere niwisara-Ne. 
33Tantala᷊nna i mangitou mammu'a ana'u keledai udde, tatahuanne 
nabbisara sitarua, “Anio iraddua mammu'a keledai udde?” 
34Itarua sinumimbakka, “Mawu mappandumma.” 
35See itarua nangapiddu ana'u keledai udde ringannu Mawu Yesus. 
Wua'udde i mangitou nangampakku jubah mangitou su tapanna'u keledai 
wuṛṛu nattulu᷊ngngu Mawu Yesus sinuma'e su liuddu keledai. 
36Tantala᷊nna i Tou sussabbi uasa'e keledai udde manga taumata 
mammilattu jubah mangitou su lala᷊nna. 
37Napawe Mawu Yesus maraniten Yerusalem, su lala᷊nna apan sussossokka 
watukku Wuiddu Zaitun, manga mallala᷊ṛṛenggen-Ne apan manambo udde 
mannattakke u'ui madalo Ruata wuṛṛu ma'adiangkamanna si Tou ana 
waugu manga ala᷊ṛṛindu'a apan suete niasiloanni mangitou. 

38I mangitou u'ui, “Niala᷊matanna Ratu apan nirumanta ringannu arannu 
Mawu! Paddarame su surga wuṛṛu awawantuga su Ruata!” 
39Manga pirang katou taumatan Farisi wuassu wallattu taumata udde 
nabbisara su Mawu Yesus, “Iamangnga Huru, wo'ai paala᷊nnawa'a 
mallala᷊ṛṛenggenni Iamangnga.” 
40Mawu Yesus sinumimbakka, “Pangimante! Amungkangngu i mangitou 
mallannaba, manga watu indi lai sarun umui.” 

Mawu Yesus nilumuain Yerusalem 

41Su tempo Mawu Yesus maraniten Yerusalem, wuṛṛu naasilote soa udde, i 
Tou nilumuain Yerusalem. 
42Wisara-Ne, “Ma'a'akkanna, apia eteapa amungkangngu allo indi i'o 
maasingkatta apa apan botongnge mandantam padarame! Arawe orassa 
indi i'o tawe maasilo. 
43I'o sarun maapendamma su sambau tempo, suapan manga seennu ma'ola'a 
anambon asasusa su pabbiaṛṛannu miallo-miallo; i mangitou sarun 
mamangalo malliwunna si'o wuṛṛu manessengngu wuassu ala᷊wo'u 
pabbuuanne. 
44I mangitou sarun maṛṛimunsa'a si'o wuṛṛu anambon tumanangngu; wuṛṛu 
tawedu saran sambau itantangngi mangitou watu uaatokka su tampane, ana 
waugu i'o tawe manutukka tempone Ruata rumanta manala᷊matta si'o!” 

Mawu Yesus sinumutta su Wal᷊e Mawu 
(Mat. 21:12-17; Mrk. 11:15-19; Yoh. 2:13-22) 

45Mawu Yesus sinumutta su Wale᷊ Mawu wuṛṛu nallimbuakke manga 
mabbawalu᷊'a isudde. 
46“Sulalu᷊mmu Wuke Susi,” wisara Mawu Yesus si mangitou, “uawoṛṛetta 
arendi: Ruata nabbisara, ‘Wale᷊'u sarun maola'a wale᷊ tampa a'ali᷊omananna.’ 
Arawe wale᷊ udde niola'i yamiu sala᷊kku maṛaṛampassa!” 

47Miallo-miallo Mawu Yesus mangngaṛṛa'a su Wale᷊ Mawu. Manga 
tembonannu imam wuṛṛu manga hurun agama, see manga piaṛṛa'u 
taumatan Yahudi maapulu mamate si Tou, 
48arawe tawe maasomba lala᷊nne ipa'ola'a olangnge udde, ana waugu manga 
taumata sidutu uararingikka si Tou, wuṛṛu malu᷊assa madaringikka wisara-
Ne. 

Lukas 20 

Aiwal᷊o su ola'u taṛṛino Mawu Yesus 
(Mat. 21:23-27; Mrk. 11:27-33) 

1Su sambau allo, Mawu Yesus tantala᷊nna mangngaṛṛa'a wuṛṛu mabatti'u 
Watti'u Ala᷊lu᷊assa wuassu Ruata su manga taumata sulalu᷊mmu Wale᷊ Mawu. 
Manga imam tembonanne, wuṛṛu manga hurun agama su sambau ringannu 
manga piaṛṛa'u Yahudi, nirumanta 
2wuṛṛu nabbisara Mawu Yesus, “Annama'a walo᷊a'a si yami, ringannu 
taṛṛinon sai I'o ma'ola'a sarangkanambone indi? Isai nangonggolu taṛṛino 
udde Si'o?” 
3Mawu Yesus sinumimbakka, “I Ya'u ma'apulu maiwalo᷊. Annama'a walo᷊a'a 
si ya'u: 
4I Yohanes mannaṛṛani ringannu taṛṛinon sai? Ruata ara'e taumata?” 
5Ne i mangitou nanattakke na'ire, “Amungkangngu i ite mabalo᷊, ‘Ringannu 
taṛṛinon Ruata,’ i Tou sarun mabbisara, ‘Amungkangngu aroddi anio i yamiu 
tawe mangngimanna si Tou?’ 
6Arawe amungkangngu i ite mabbisara, ‘Ringannu taṛṛinon taumata,’ 
manga taumata sarun manuntungngu watu si ite, ana waugu i mangitou 
mangngimanna manungku i Yohanes sangkatou nabi.” 
7Nariaddi i mangitou sinumimbakka, “I yami wagga.” 

8Ne Mawu Yesus nabbisara si mangitou, “Amungkangngu aroddi ya'u lai 
tawe mabalo᷊ si yamiu ringannu taṛṛinon sai Ya'u ma'ola'a sarangkanambone 
indi.” 

Sasumandingngu manga mammamanara mabawaillu anggore 
(Mat. 21:33-46; Mrk. 12:1-12) 

9Mawu Yesus nabatti'e su manga taumata udde, sasumandingnga ereindi, 
“Pia sangkatou massuanna su sambau waillu anggore. I tou napa sewan 
wailla udde su sire pira mammamanara, see i tou inaite su wanua waine 
wuṛṛu natana'e mala᷊nnu poiaroddi. 
10Napawe temponete mangitingnga wuan anggore udde, tatahuannu wailla 
udde nandolokku mangangimbene ringannu manga mammamanara udde 
iapatarimmattu wageangnge. Arawe mammamanara udde namuulla 
mangangimbe udde wuṛṛu nandolokki tou niapaapule᷊ tawe nionggola᷊nnu 
wageangnge. 
11Ne tatahuannu wailla udde nandolokka apia sangkatou mangangimbe 
waine; arawe mangangimbe udde lai nipuulla apia wuṛṛu niwusannu manga 
mammamanara udde, see nirolokka ringannu tawe nionggola᷊nnu 
wageangnge. 
12Wua'udde tatahuannu wailla udde nandolokku mangangimbe atallune. 
Arawe darolo᷊ṛṛanna udde nipuullu manga mammamanara udde lai wuṛṛu 
niramme su liuddu wailla udde. 
13Panginsueanne tatahuannu wailla udde nabbisara, ‘Apa ṛinone sarun ta'u 
olaanna? I Ya'u sarun mandolokku ana'u sassane apan arangnguangku. I Tou 
sarun addatanni mangitou!’ 
14Arawe napawe manga mammamanaram bailla udde naasilo ana'u 
tatahuannu bailla udde, i mangitou nabbisara sangkatou ringannu 
sangkatou, ‘Ete i tou indi mallolo᷊ssa manahuanna. Wette i ite mamate si 
tou, tadea'u i ite wotongnge manahuanna.’ 

15Ne i mangitou namangkassa si tou su liuddu wailla udde see namate si 
tou.” Wua'udde Mawu Yesus naiwalo᷊, “Ei, amungkangngu tatahuannu 
wailla udde mabelengke, apa sarun olaanni tou su manga mammamanara 
udde? 
16I tou sarun dumanta wuṛṛu mamate manga mammamanara udde, see 
manantillu wailla udde su mammamanara waine.” Naaringikka aroddi, 
nabbisarate manga taumata su Mawu Yesus, “Atonna-tonna tawe!” 
17Mawu Yesus nanutudda si mangitou see naiwalo᷊, “Amungkangngu aroddi 
apa atappasannu wageangngu Wuke Susi indi? ‘Watu apan tawe ipaattu 
maaola'a wale᷊, naola'e watu apan paarorone.’ 
18Anambon taumata apan manawo su watu udde sarun maṛṛimunsa'a; 
wuṛṛu isai apan aemaannu watu udde sarun atali᷊nggianne mabali᷊ awu.” 

Hattom pamamaekka wose 
(Mat. 22:15-22; Mrk. 12:13-17) 

19Manga hurun agama wuṛṛu manga imam tembonanne naasingkatta 
manungku sasumandingnga udde ipammasendekku Mawu Yesus si 
mangitou. Ana waugu udde i mangitou pia pandumma manametta si Tou 
orassa udde lai, arawe i mangitou matta'uttu taumata nambo. 
20Nariaddi i mangitou maddea'a tempone mapia. I mangitou nangonggolu 
roitta su taumata iapaatanno lihiddu taumata matuli᷊da, wuṛṛu nandolokku 
manga taumata udde mapaasala᷊ Mawu Yesus ringannu manga aiwalo᷊, 
tadea'u i mangitou wotongnge manantilli Tou su apulu wuṛṛu taṛṛinon 
gubernure. 
21Ne manga taumata apan suete nionggola᷊nnu roitta udde nabbisara Mawu 
Yesus, “Iamangnga Huru, i yami masingkatta manungku anambon apa apan 
iwabbisara wuṛṛu iatantiron Iamangnga udde atonna. I yami masingkatta 
lai Iamangnga mangngaṛṛa'a ringannu masema-semakka su ola'u apulun 
Ruata su taumata, ana waugu Iamangnga tawe mamile taumata. 

22Ana waugu udde Iamangnga pabalo᷊te si yami, tumuṛṛuttu Titan agamang 
kite, wotongnge mamaekka wose si Kaisar ara'e tawe wotongnge?” 
23Arawe Mawu Yesus masingkattu aawusu mangitou. Ana waugu udde i Tou 
nabbisara, 
24“Annama'a paelleha'a si Ya'u sambau roitta sala᷊'a. Hambaranna wuṛṛu 
aranni sai indi?” “Kaisar!” sasimbakki mangitou. 
25“Amungkangngu aroddi,” unnu Mawu Yesus si mangitou, “onggola᷊'e si 
Kaisar, apa apan tatahuananni Kaisar wuṛṛu su Ruata, apa apan 
tatahuannnu Ruata.” 
26Nasemakke su saruannu taumata nambo udde, i mangitou tawe naasomba 
saran sambau pasasala᷊ Mawu Yesus. I mangitou tumba'u mala᷊nnabba wuṛṛu 
naherangngu sasimbakke udde. 

Hattom su ola'u pabbawangunna wuassu papate 
(Mat. 22:23-33; Mrk. 12:18-27) 

27Manga sire pira wuassu taumatan Saduki nirumanta ringannu Mawu 
Yesus. (I mangitou ammula᷊nna apan pia addapanne manungku taumata 
nate tawe mabangunna apia.) I mangitou naiwalo᷊ Mawu Yesus, 
28“Iamangnga Huru, i Musa namoṛṛettu tita indi si ite: Amungkangngu 
sangkatou esakka nate wuṛṛu i tou tawe ana'a, tuṛṛangnge ṛinone 
ma'awingngu inawalu᷊anne tadea'u maasomba pangangawanne wuassu 
taumata nate udde. 
29Suete nariaddi pia sire pitu sangkatuṛṛangnga. Iapa pahulu᷊ne 
na'awingnga, see nate tawe ana'a. 
30Wua'udde iapa aruane naawingke lai ringannu inawalu᷊anna udde, arawe 
i tou lai nate tawe ana'a. 
31Aroddi lai su tuṛṛangnge atallune wuṛṛu nallali᷊sansunna na'oman sara 
appitune. 
32Panginsueanne wawine udde lai nate. 



2718 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

33Su allon taumata nate iapawangunna apia, awingngi sai wawine udde? 
Ana waugu sire pitu udde suete na'awingngi tou.” 
34Mawu Yesus sinumimbakka, “Manga taumata apan mabbiakka tempo 
indi, ma'awingnga, 
35arawe manga taumata apan wotongnge iapawangunna napawe suete nate, 
wuṛṛu mabbiakka su tempo addantane, i mangitou tawe ma'awingnga. 
36Ola'i mangitou ere mala'ekatta wuṛṛu tate mate. Ete i mangitou udde 
ala᷊ṛṛana'u Ruata, ana waugu i mangitou suete niapawangunna apia wuassu 
papate. 
37I Musa sassane napaali᷊atta'a ringannu masemakka manungku taumata 
nate sarun iapawangunna apia. Sulalu᷊mmu woṛṛenne nabbatti'u 
anggaṛṛumunanne apan luṛṛenggamma udde, i tou mannago Mawu ere 
‘Ruatan Abraham, Ruatan Ishak, Ruatan Yakub’. 
38Ne, Ruata udde wali᷊newe Ruatan taumata nate! I Tou Ruatan manga 
taumata wiakka! Ana waugu hunane su Ruata, anambon taumata 
mabbiakka.” 
39Manga pira hurun agama nabbisara, “Sasimbakki Iamangnga Huru 
naṛṛino atonna.” 
40Ana waugu udde i mangitou tawe waṛṛani lai maiwalo᷊ manga apa su 
Mawu Yesus. 

Hatto su ola'u Ratum Punnu Sal᷊amatta 
(Mat. 22:41-46; Mrk. 12:35-37) 

41Mawu Yesus naiwalo᷊ si mangitou, “Ereapa wotongnge iwisara manungku 
Ratum Punnu Sala᷊matta papapulunni Daud? 
42Sumbali᷊ Daud sassane nabbisara sulalu᷊mmu wuke Mazmur, ‘Mawu 
nabbisara su Mawu'u: A'iante su samba'a uanang-Ku, 
43ma'oman sara i Ya'u ma'ola'a manga seen-Nu massuṛṛubawa Si'o.’ 

44Nariaddi amungkangngu i Daud mannagon Ratum Punnu Sala᷊matta udde 
‘Mawu’, ereapa wotongnge i Tou papapulunni Daud?” 

Iapaanaungnga tadea'u paatehamma su saruannu manga hurun agama 
(Mat. 23:1-36; Mrk. 12:38-40) 

45Tantala᷊nna manga taumata udde uararingikka Mawu Yesus, i Tou 
nabbisara su mallala᷊ṛṛenggen-Ne, 
46“Paatehamma su manga hurun agama. I mangitou apulune u'amatta 
ualuṛṛen jubah malo᷊'e, wuṛṛu malu᷊tu a'addatanna su manga pasakka. I 
mangitou malu᷊tu su manga tampa mawantuga sulalu᷊mmu wale᷊m 
pattataṛṛamawuanna wuṛṛu su manga andeangnga. 
47I mangitou mammahia manga wawine walu᷊ wuṛṛu mangngaṛṛo wale᷊ne. 
Wuṛṛu see ala᷊le᷊o mangitou tawe asingkatanna, i mangitou u'ali᷊omanna 
malo᷊'e-lo᷊'engnga! Ṛuumanni mangitou mawakkatta!” 

Lukas 21 

Aonggolu sangkatou wawine wal᷊u 
(Mrk. 12:41-44) 

1Su Wale᷊ Mawu, Mawu Yesus naasilo manga taumata ala nantaṛṛon roitta 
sulalu᷊mmu tampan roitta. 
2I Tou naasilo lai sangkatou wawine walu᷊ asiangnga, nantaṛṛon ruam bau 
roitta witu'a. 
3See Mawu Yesus nabbisara, “Padaringikka: Wawine walu᷊ indi nantaṛṛo 
mannamboanna wuassu ala᷊wo'u taumata waine. 
4Ana waugu i mangitou sarangkanambone nangonggolla wuassu lebben 
darotongnge. Arawe wawine walu᷊ indi, salaiwe i tou asiangnga, 
nangonggolu apa apan tatahuananni tou apan ipappaatta su pabbiaṛṛanne.” 

Mawu Yesus nabbati'u ahahohakku Wal᷊e Mawu 
(Mat. 24:1-2; Mrk. 13:1-2) 

5Pia manga taumata apan mabbisara su ola'u aroddi aṛṛamage Wale᷊ Mawu 
nilogakku manga watu apan mangkaṛṛamaga wuṛṛu ringannu manga 
sarannapa nionggolla su Ruata. Ne Mawu Yesus nabbisarate si mangitou, 
6“Paṛṛado pia tempone, apa apan niasiloanni yamiu indi sarun ihohakka; 
tawe saran sambau watu isindi apan mallambe uaatokka su tampane!” 

Asasusa wuṛṛu pananansara 
(Mat. 24:3-14; Mrk. 13:3-13) 

7I mangitou naiwalo᷊ Mawu Yesus, “Iamangnga Huru, angngerate olangnge 
udde sarun mariaddi? Wuṛṛu apa tatialane manungku nia'omante tempone 
olangnge udde sarun mariaddi?” 
8Mawu Yesus nabbisara, “Paatehamma, arie i yamiu awahianna. Manambo 
taumata sarun rumanta ringannu arang-Ku, wuṛṛu mabbisara, ‘Ete i Ya'u i 
Tou!’ wuṛṛu ‘Nia'omante tempone.’ Arawe arie i yamiu tumantalongnga si 
mangitou. 
9Arie lai yamiu matta'utta napawe maaringikka watti'a su ola'u pangalo 
wuṛṛu pasaseetta. Sarangkanambone udde ṛinone mariaddi paarorone. 
Arawe udde tawe manungku nia'omante tempone kiamatta.” 
10See Mawu Yesus nanassukku watti-Nge, wisara-Ne, “Walahanna sambau 
sarun mamangalo walahanna waine, wuṛṛu araratuanna sambau 
mamangalo araratuanna waine. 
11Su alawo'u tampa sarun mariaddi linukka apan wahewa, ala᷊ṛṛutumma 
wuṛṛu ala᷊ṛṛusa'itta. Sarun mariaddi manga tanda apan ma'ata'utta wuṛṛu 
wahewalla su langitta. 
12Arawe tantala᷊nna sarangkanambone udde taambe nariaddi, i yamiu sarun 
sametanna wuṛṛu sansaranna. I yamiu sarun parikisanna su manga wale᷊ 
pattataṛṛamawuanna wuṛṛu itaṛṛo su tuttupanna. Wuṛṛu i yamiu sarun 
iapidda su saruannu mararatu wuṛṛu manga tembonanne, ana waugu i 
yamiu mallala᷊ṛṛenggeng-Ku. 
13Eteudde tempone i yamiu mabatti'u Watti'u Ala᷊lu᷊assa wuassu Ruata. 

14Sidutua'e manungku i yamiu tawe suminggawangnga su ola'u apan ṛinone 
iwisarang kamiu ipanahekku watangannu. 
15I Ya'u sassane sarun mangonggolu wisara wuṛṛu apande udde, ma'oman 
tawe saran sangkatou wuassu manga seetti yamiu wotongnge lumawangnga 
ara'e massinaaddu apa apan suete niapaasingkatti yamiu. 
16I yamiu sarun pateannu inangnga iamangngi yamiu, wuṛṛu manga 
tuṛṛangngu, manga ana'u tuṛṛangngi yamiu wuṛṛu manga haweng kamiu. 
Sangkawageanganna wuassi yamiu sarun pateanni mangitou. 
17I yamiu sarun iarantinnu manga taumata ana waugu i yamiu 
mallala᷊ṛṛenggeng-Ku. 
18Arawe uta'a sambua wuassu puanu tawe mawuli᷊. 
19Amungkangngu i yamiu mataṛṛangnga wuṛṛu masabare i yamiu 
masala᷊matta.” 

Mawu Yesus nabbisara su ola'u ahahohakku Yerusalem 
(Mat. 24:15-21; Mrk. 13:14-19) 

20“Napawe i yamiu naasilo Yerusalem tatalliwunannu tantara, i yamiu sarun 
maasingkatta manungku soa udde tate mala᷊nnu lai mahohakka. 
21Su tempo udde ṛinone taumata apan uatana'a su Yudea sarun tumala᷊ngnga 
su wowone. I mangitou apan uatana'a su soa sarun manantangngu soa, 
wuṛṛu i mangitou apan su liuddu soa arie passutta sulalu᷊mmu soa. 
22Ana waugu manga allo udde ‘Eteudde Allon Ṛuumanna Iapaamatta’, 
tadea'u ringannu olangnge udde, apa apan uawoṛṛetta sulalu᷊mmu Wuke 
Susi sarun matipussa. 
23Ma'ata'utta atonna manga allo udde su wawine apan ta'e pia illoṛṛo, wuṛṛu 
wawine apan ta'e mappasusun ana'a! Wanua indi sarun maapendamma 
asasusa wahewa, wuṛṛu Mawu sarun maṛṛuumannu walahanna udde. 
24Piaddu pateannu hale᷊le, pia lai apan sarun iapidda ere taumata 
niatawanna watukku manga wanuan taumata; wuṛṛu manga taumata apan 



2722 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

tawe maaillala᷊ Ruata sarun maṛṛinda Yerusalem ma'oman sara masue 
tempone apan suete tinantunnu Mawu si mangitou.” 

Darantan Ana'u Taumata 
(Mat. 24:29-31; Mrk. 13:24-27) 

25“Paṛṛadote, su matannallo, wula᷊nna, wuṛṛu manga anumpitanna sarun 
asiloanna manga tatialane. Su runia, manga taumata sarun matta'utta wuṛṛu 
ma'ali᷊wu sumaruanna wallada wuṛṛu tingikku lua'a. 
26Taumata sarun matta'utta atonna-tonna sumaruanna apa apan sarun 
mariaddi su ahewallu runia indi, ana waugu manga tembonanne su 
winalanganna, sarun massongkakka. 
27Su tempo udde Ana'u Taumata sarun rumanta sulalu᷊mmu winabbawa 
ringannu taṛṛinone wuṛṛu awawantuga apan bahewa. 
28Amungkangngu manga olangnge udde mannatakke mariaddi, atimpu'ote 
wuṛṛu paningngarate, ana waugu ete adio'a lai yamiu sarun maasomba 
asasala᷊matta.” 

Al᷊aṛṛa'a wuassu alu ara 
(Mat. 24:32-35; Mrk. 13:28-31) 

29See Mawu Yesus nabbati'a lai si mangitou sasumandingnga ere indi, 
wisara-Ne, “Panutukka mapia-pia alu ara wuṛṛu manga alu waine. 
30Napawe manga lalu᷊wone ia'asilote, i yamiu masingkatta manungku 
tempom padissa maranite. 
31Aroddi lai amungkangngu i yamiu ma'asilo manga olangnge udde 
mariaddi, i yamiu sarun maasingkatta manungku Ruata mali᷊hakke 
mamarenta ere sangkatou Ratu. 
32Asingkatewe! Sarangkanambone udde sarun mariaddi tantala᷊nna manga 
taumata apan wiakka tempo indi taambe nate abbi. 
33Langitta wuṛṛu runia sarun mawuli᷊, arawe manga wisara-U sidutu 
ma'oman sara mala᷊nnu-la᷊nnu.” 

Sidutu Paatehamma 

34“Paariagai wadangngu, arie ma'oman sara i yamiu tumanite manambo 
ma'ola'a andeangnga wuṛṛu ma'inumma ua'e ma'awu'anna, ara'e tumanite 
maṛṛingiddu ala᷊wo'u hattom biakki yamiu, na'oman sara i yamiu tawe 
naasaddia napawe allo udde nirumanta ringannu awagananna. 
35Ana waugu Allo udde sarun rumanta ere wala᷊ti'a su anambon taumata su 
wowon runia indi. 
36Paariagate, wuṛṛu sidutu a'ali᷊omanna tadea'u i yamiu matohassa mamipen 
ala᷊wo'u hatto apan sarun mariaddi wuṛṛu i yamiu wotongnge sumaruanna 
Ana'u Taumata.” 
37Mawu Yesus mangngaṛṛa'a su Wale᷊ Mawu su tempo allattune, wuṛṛu 
ṛabbine i Tou inaite watukku Wuiddu Zaitun wuṛṛu natana'a isudde. 
38Suapan rua'allo, manga taumata rudanta su Wale᷊ Mawu madaringikka 
Mawu Yesus mangngaṛṛa'a. 

Lukas 22 

Ma'aire mamate Mawu Yesus 
(Mat. 26:1-5; Mrk. 14:1-2; Yoh. 11:45-53) 

1Ramean Roti Tawe Ragine apan isassago Paskah maranite. 
2Manga imam tembonanne wuṛṛu manga hurun agama tantala᷊nna maddea'a 
lala᷊nne mamate Mawu Yesus ringannu mala᷊nna-la᷊nnaba, ana waugu i 
mangitou matta'uttu taumata nambo. 

I Yudas inumire mamate Mawu Yesus 
(Mat. 26:14-16; Mrk. 14:10-11) 

3Wua'udde Setanna nangintaṛṛo si Yudas apan isassago lai Iskariot, eteudde 
sangkatou wuassu sire mapulo᷊ dua mallala᷊ṛṛenggennu Mawu Yesus. 
4Ana waugu udde i Yudas inaite wuṛṛu na'irete manga imam tembonanne 
wuṛṛu manga tembonannu mandariaga Wale᷊ Mawu su ola'u ereapa i tou 
wotongnge manantillu Mawu Yesus si mangitou. 
5I mangitou mangke lulluassa wuṛṛu naddiandi mangonggolu roitta si tou. 

6I Yudas inumire wuṛṛu i tou nadea'e tempone manantillu Mawu Yesus si 
mangitou, ringannu tawe asingkatannu taumata. 

Mannaddia annu Paskah 
(Mat. 26:17-25; Mrk. 14:12-21; Yoh. 13:21-30) 

7Na'omate allone Ramean Roti Tawe Ragine, manungku domba annu 
Paskah pototante. 
8Ne Mawu Yesus nandolokki Petrus wuṛṛu i Yohanes, “Roote panaddia annu 
Paskah si ite.” 
9“Suapa Iamangnga, i yami manaddia anna udde?” aiwalo᷊ mangitou. 
10Mawu Yesus sinumimbakka, “Su tempo i yamiu sumutta su soa, i yamiu 
massomban sangkatou esakka uaapiddu sambau wensadda lalo᷊ṛṛoannu ua'e. 
Tantalongke si tou su wale᷊ suttanni tou, 
11wuṛṛu walo᷊a'e su tatahuannu wale᷊ udde: Iamangnga Huru mappaiwalo᷊, 
‘Suapa tampane manga mallala᷊ṛṛenggeng-Ku wuṛṛu i Ya'u umanna annu 
Paskah?’ 
12Tatahuannu wale᷊ udde sarun mamantingida si yamiu wabbo'a wahewa 
sambau su ṛengkenne aruane, nasuungngu saranapane. Saddiaite 
sarangkanambone isudde.” 
13Ne inaite i Petrus wuṛṛu i Yohanes, naaratingke sarangkanambone 
nassulu᷊ngnga ere iwabbisara Mawu Yesus. I mangitou nanaddiate annu 
Paskah isudde. 

Sal᷊iwangngu Mawu 
(Mat. 26:26-30; Mrk. 14:22-26; 1Kor. 11:23-25) 

14Napawe na'omate tempone umanna annu Paskah udde, Mawu Yesus 
inuma'ianna su sampunna ringannu manga mallala᷊ṛṛenggen-Ne su 
sali᷊wangnga udde. 
15See i Tou nabbisara si mangitou, “I Ya'u ma'apulu atonna umanna annu 
Paskah indi su sampunna ringanni yamiu, tantala᷊nna i Ya'u taambe 
matataṛṛangnga susa! 

16Ana waugu udde, pangimante: i Ya'u tate umanna anna indi apia ma'oman 
sara atappasannu sali᷊wangnga indi iapaali᷊atta'a su Runia Wakkun Ruata.” 
17Wua'udde Mawu Yesus namengkette mangkon anggore, see 
inumali᷊omanna na'adiangkamanna su Ruata, wua'udde nabbisara, 
“Sengkampe indi, wuṛṛu tahiate; 
18ana waugu asingkate: manattakka orassa indi i Ya'u tate ma'inumma 
anggore indi apia ma'oman sara Ruata uataṛṛinote sarangkanambone.” 
19Wua'udde Mawu Yesus nanganute roti. Wuṛṛu napawe suete 
na'adiangkamanna, i Tou nattahiate roti udde ringannu lima-Ne, see 
nionggolla si mangitou, wuṛṛu nabbisara, “Ete indi wadang-Ku [apan 
tinantilla ana waugu i yamiu. Ola'e indi maola'a sambau pananaunganna si 
Ya'u.” 
20Aroddi lai napawe suete inumanna, i Tou nangonggolu mangkon anggore 
udde si mangitou wuṛṛu nabbisara, “Mangko indi, eteudde pa'aire Ruata 
apan wakku, apan nitohassu daṛṛa-U – daṛṛa apan tinantilla ana waugu i 
yamiu].” 
21“Arawe pa'ellega! Taumata apan mamate si Ya'u, isindi lai ringang-Ku! 
22Ana'u Taumata sarun mate su ereapa suete tinantunnu Ruata, arawe 
nasilakate taumata apan mamate si Tou!” 
23Ne i mangitou nanattakke uaiwalo᷊ sangkatou ringannu sangkatou, isai 
wuassu wallatti mangitou sarun ma'ola'a olangnge udde. 

Pattatatiakka su ola'u isai ahewal᷊anne 

24Su wallattu manga mallala᷊ṛṛenggennu Mawu Yesus nariaddi pattatatiakka 
su ola'u isai wuassi mangitou apan ṛinone ellehanna lembon ahewala᷊nne. 
25Mawu Yesus nabbisara si mangitou, “Manga ratum walahanna apan tawe 
maaillala᷊ Ruata mannansara tumanangnge, wuṛṛu manga tembonanne 
isassago ‘Mallalu᷊'adda Tumanangnge’. 

26Arawe i yamiu tawe wotongnge aroddi. Ewe'e mawali᷊'a taumata wahewa 
su wallatti yamiu ṛinone maola'a adio'anne, wuṛṛu piaṛṛangnge ṛinone 
maola'a ere sangkatou mangangimbe. 
27Isai magewala᷊nne: taumata apan ua'ianna u'anna su medda, ara'e taumata 
apan mangngimbe si tou? Natantunna taumata apan ua'ianna udde. Arawe 
i Ya'u isindi ringanni yamiu naola'a ere sangkatou mangangimbe. 
28Sulalu᷊mmu ala᷊wo'u asasusa-U, yamiu sidutu su sambau ringang-Ku. 
29Ere lai Iamangnga suete nangonggolu taṛṛino si Ya'u ipamarenta, aroddi 
lai Ya'u sarun mangonggolu taṛṛino udde si yamiu. 
30Ringannu aroddi yamiu wotongnge lumuassa ringang-Ku su tempo i Ya'u 
maola'a Ratu. Wuṛṛu i yamiu sarun uma'ianna su atanggaṛṛanne su mapulo᷊ 
dua adderan araratuanna wuṛṛu mamarenta mapulo᷊ dua walahannu 
taumatan Israel.” 

Papasingkatta manungku i Petrus sarun massinaadu Mawu Yesus 
(Mat. 26:31-35; Mrk. 14:27-31; Yoh. 13:36-38) 

31“Simon, Simon, paddaringikka! Setanna suete niwala mamono'a si yamiu; 
ere gandumma iṛṛae wuassu wala᷊'ane na'oman sara apan mappianne iṛṛae 
wuassu apan dale᷊o. 
32Arawe i Ya'u suete inumali᷊omanni yamiu, Simon, tadea'u pangangimannu 
tawe mallome. Wuṛṛu napawe i'o mabelengke ringang-Ku, i'o sarun 
manohassa manga tuṛṛangngu.” 
33I Petrus sinumimbakka, “Mawu, i ya'u uasaddia sumutta su tuttupanna 
wuṛṛu mate su sampunna ringannu Mawu!” 
34“Pangimante, Petrus,” unnu Mawu Yesus, “tantala᷊nna manu'a taambe 
inumu'u allo indi, i'o paatallute nassina'a-U.” 

Dompetta, pato'a wuṛṛu hal᷊ele 

35Wua'udde Mawu Yesus nabbisarate si mangitou, “Dorone su tempo i Ya'u 
nandolokki yamiu, tawe namalang kamiu mangapiddu dompetta, pato'a 

ara'e sapatu, apa auranganni yamiu su tempo udde?” “Tawe!” sasimbakki 
mangitou. 
36“Arawe orassa indi,” unnu Mawu Yesus, “Isai pia dompetta ara'e pato'a, 
ṛinone iapidda; wuṛṛu isai tawe hale᷊le, ṛinone mabalu᷊'u jubahne ipamalli 
hale᷊le. 
37Ana waugu, pangimante, wageangngu Wuke Susi tingikke arendi, ‘I Tou 
sassunnanna ere sangkatou taumata lale᷊o,’ ṛinone mariaddi su riri-U. Ana 
waugu apan uawoṛṛetta su Wuke Susi matataṛṛino si Ya'u tantala᷊nna 
mattipusse orassa indi.” 
38“Mawu,” unnu mallala᷊ṛṛenggennu Mawu Yesus, “Pa'ellega, isindi pia ruam 
bua halele᷊.” “Uddita'e!” sasimbakku Mawu Yesus. 

Mawu Yesus inumal᷊iomanna su Wuiddu Zaitun 
(Mat. 26:36-46; Mrk. 14:32-42) 

39Mawu Yesus nanantangken soa wuṛṛu inaite ere inanaramanne watukku 
Wuiddu Zaitun, wuṛṛu manga mallala᷊ṛṛenggen-Ne inai lai ringanni Tou. 
40Napawe na'omate isudde, i Tou nabbisara si mangitou, “Aali᷊omante 
tadea'u i yamiu tawe marosa amungkangngu i yamiu wono'anna!” 
41Wua'udde i Tou nangindau adio'a wuassi mangitou, iraṛṛangngo araune 
paassa panuntungannu watu, 
42see inumali᷊ntuda wuṛṛu inumali᷊omanna, “Iamangnga,” wisara-Ne, 
“amungkangngu wotongnge, paaraua'a wuassia-U sansara apan 
sasaruanang-Ku indi. Arawe arie tumuṛṛuttu apulu-U, ewe'e tumuṛṛuttu 
apulun Iamangnga.”  

[43Sangkatou mala'ekatta nirumanta ringanni Tou wuṛṛu nanohassa si Tou. 
44Mawu Yesus tumaniten uatataṛṛangnga sansara sulalu᷊mmu naung-Nge 
na'oman sara i Tou u'ali᷊omanna atonna-tonna. Liahane naali᷊hida raṛṛa 
tutturo su leta'a.] 

45Napawe suete inumali᷊omanna, Mawu Yesus nabelengke apia ringannu 
manga mallala᷊ṛṛenggen-Ne. I Tou naaratingnga si mangitou tantala᷊nna 
mattiilla ana waugu massusa. 
46See i Tou nabbisara si mangitou, “Anio i yamiu mattiilla? Pabbangunte 
wuṛṛu a'ali᷊omanna tadea'u i yamiu tawe awono'anna.” 

Mawu Yesus nisametta 
(Mat. 26:47-56; Mrk. 14:43-50; Yoh. 18:3-11) 

47Tantala᷊nna Mawu Yesus ta'e uahahatto, nirumantate taumata manambo. 
I mangitou uapiaṛṛa'a si Yudas, sangkatou wuassu mallala᷊ṛṛenggennu Mawu 
Yesus. Wua'udde i Yudas inaite natudda Mawu Yesu see nangari'a si Tou. 
48Arawe Mawu Yesus nabbisara si tou, “Yudas, apa ringannu aari'a udde i'o 
mamate Ana'u Taumata?” 
49Napawe manga mallala᷊ṛṛenggennu Mawu Yesus apan isudde naasilo apa 
apan sarun mariaddi, i mangitou nabbisara, “Mawu, i yami mandoappa si 
mangitou ringannu hale᷊le!” 
50See sangkatou su wallatti mangitou namuulla allangngu imam wahewa 
ringannu hale᷊le na'oman sara naṛṛassatta tali᷊ngane aikkatanna. 
51Arawe Mawu Yesus nabbisara, “Udita'e!” See i Tou namita tali᷊ngan 
taumata udde see niapaapia. 
52Wua'udde Mawu Yesus nabbisara manga imam tembonanne wuṛṛu manga 
tembonannu mandariaga Wale᷊ Mawu, see manga piaṛṛa'u taumatan Yahudi 
apan nirumanta isudde, manametta Mawu Yesus, “Apa i Ya'u indi taumata 
lale᷊o, na'oman sara i yamiu nirumanta uaapiddu hale᷊le wuṛṛu papuulla 
ipanametta si Ya'u? 
53Miallo-miallo i Ya'u su sambau ringanni yamiu su Wale᷊ Mawu, arawe i 
yamiu tawe manametta si Ya'u. Arawe indite tempone i yamiu manametta, 
su tempo taṛṛinon ararandumma mappaamattu manarane.” 

I Petrus nassinaadu Mawu Yesus 
(Mat. 26:57-58, 69-75; Mrk. 14:53-54, 66-72; Yoh. 18:12-18, 25-27) 

54I mangitou nanamette Mawu Yesus see niapidda su wale᷊m imam wahewa. 
I Petrus tinumantalongnga ro'en marau. 
55Su pattangngannu rallakku wale᷊ udde piate putungnga apan suete 
nire'omanna wuṛṛu i Petrus inaite inuma'ianna su sampunna ringannu 
manga taumata ua'ianna uapali᷊wutta putungnga udde. 
56Sangkatou mangangimbe wawine naasilo si Petrus ua'ianna su winggim 
putungnga udde; see mangangimbe wawine udde mannutukka si Petrus, 
wua'udde nabbisara, “Taumata indi lai tanginna su sambau ringannu Mawu 
Yesus!” 
57Arawe i Petrus nassinaada. I tou nabbisara, “I ya'u atonna-tonna waggan 
taumata udde!” 
58Tawe nala᷊nnu wua'udde, sangkatou waine naasilo si Petrus wuṛṛu 
nabbisara, “I'o lai sangkatou su wallatti mangitou!” Arawe i Petrus 
sinumimbakka, “Tawe, wali᷊ne i ya'u!” 
59Iraṛṛangngo sangka orassa nali᷊udda, sangkatou waine lai nabbisara 
ma'ikkatta, “Atonna-tonna taumata indi mallala᷊ṛṛenggennu Mawu Yesus, 
ana waugu i tou lai taumatan Galilea!” 
60Arawe i Petrus sinumimbakka, “Apa pandumannu, i ya'u wagga!” Orassa 
udde lai, tantala᷊nna i Petrus ta'e mabbisara, manu'a inumu'u. 
61Mawu Yesus nanaile wuṛṛu na'ellega si Petrus. See i Petrus naanaungke 
Mawu Yesus suete nabbisara si tou, “Tantala᷊nna manu'a taambe inumu'u 
allo indi, i'o paatallute massina'a-U.” 
62Ne sinumabangke i Petrus wua'isudde wuṛṛu nilumuaite. 

Mawu Yesus ninalangnga wuṛṛu nipuulla 
(Mat. 26:67-68; Mrk. 14:65) 

63Manga taumata apan ualu'adda Mawu Yesus, mannalangnga wuṛṛu 
mamuulla si Tou. 

64I mangitou nanutuba matane wuṛṛu naiwalo᷊ si Tou, “Si'ata'a isai namuulla 
Si'o?” 
65Manambo lai manga wisara aalu᷊andaga apan iwabbisara mangitou su 
Mawu Yesus. 

Mawu Yesus su saruannu Mallaṛṛuungngu Agama 
(Mat. 26:59-66; Mrk. 14:55-64; Yoh. 18:19-24) 

66Su rua'allone, manga piaṛṛa'u taumatan Yahudi, manga imam 
tembonanne, wuṛṛu manga hurun agama naammulla, see Mawu Yesus 
niapidda su saruannu Mallaṛṛuungngu Agama mangitou. 
67“Pasingkata'a si yami,” unni mangitou si Tou, “atonna I'o indi Ratum 
Punnu Sala᷊matta?” Mawu Yesus sinumimbakka, “Amungkangngu i Ya'u 
mabalo᷊ si yamiu, yamiu tawe mangngimanna. 
68Wuṛṛu amungkangngu i Ya'u maiwalo᷊ si yamiu, i yamiu lai tawe 
sumimbakka. 
69Arawe manattakka orassa indi, Ana'u Taumata sarun uma'ianna su 
uanannu Ruata Lembo Mataṛṛino.” 
70I mangitou sarangkanambone nabbisara, “Amungkangngu aroddi, I'o indi 
Ana'u Ruata?” Mawu Yesus sinumimbakka, “Aroddi ere su wisarang kamiu.” 
71Ne i mangitou nabbisara, “Ipa'ura lai sakassi! I ite naaringikke wuassu 
moṛṛongnge sassane!” 

Lukas 23 

Mawu Yesus su saruanni Pilatus 
(Mat. 27:1-2, 11-14; Mrk. 15:1-5; Yoh. 18:28-38) 

1Awada'alla su ammula᷊nna udde dirumarisikka see nangapiddu Mawu 
Yesus su saruanni Pilatus. 
2Isudde i mangitou mapaasala᷊n Tou. I mangitou mabbisara, “I yami 
naaratingnga taumata indi mangngali᷊wun lalo᷊ṛṛon soa. I Tou mandolokku 
taumata tadea'u tawe mamaekka wose su Kaisar, ana waugu i Tou mabalo᷊ 
manungku ete i Tou i Kristus, sangkatou ratu.” 

3See i Pilatus naiwalo᷊ Mawu Yesus, “Atonna I'o ratun taumatan Yahudi?” 
Mawu Yesus sinumimbakka, “Aroddi ere su wisaranu.” 
4Ne i Pilatus nabbisara manga imam tembonanne wuṛṛu taumata nambo 
udde, “I ya'u tawe naasomba sala᷊ne saran sambau su taumata indi tadea'u i 
Tou iṛṛuumanna.” 
5Arawe i mangitou lembo mammata'a lai, “Ringannu ala᷊ṛṛang-Nge, i Tou 
mangngali᷊wun taumata su ahewallu leta'u Yudea; paarorone su leta'u 
Galilea, wuṛṛu orassa indi na'omate isindi lai.” 

Mawu Yesus su saruanni Herodes 

6Napawe i Pilatus naaringikka hatto udde, i tou naiwalo᷊, “Apa taumata indi 
taumatan Galilea?” 
7Napawe nipa'asingkatanna manungku Mawu Yesus wuassu leta'u 
wageangngu taṛṛinon Herodes, i Pilatus nandolokku Mawu Yesus ringanni 
Herodes, apan tempo udde isudde lai su Yerusalem. 
8I Herodes nilumuassa napawe naasilo Mawu Yesus, ana waugu mala᷊nnute 
i tou maaringikka olangnge wuṛṛu maapulu ma'ellega si Tou. I tou 
mangngantimma wotongnge ma'ellega Mawu Yesus ma'ola'a ala᷊ṛṛindu'a. 
9Ana waugu udde i Herodes manambonaiwalo᷊ si Tou, arawe Mawu Yesus 
tawe sinumimbakka saran paassa. 
10Manga imam tembonanne wuṛṛu manga hurun agama sinumaruanna lai 
isudde wuṛṛu ringannu pia lembone mapaasala᷊ Mawu Yesus. 
11I Herodes wuṛṛu manga tantarane mannalangnga wuṛṛu 
mangngalu᷊andaga Mawu Yesus, see nilluṛṛeannu laubbu awawantuga, 
wua'udde i Tou nirolokka apia ringanni Pilatus. 
12Su allo udde lai Herodes wuṛṛu i Pilatus, apan dorone uasase'etta, 
naddamete apia. 

Mawu Yesus iṛṛuumanna pateanna 
(Mat. 27:15-26; Mrk. 15:6-15; Yoh. 18:39–19:16) 

13I Pilatus nangammullu manga imam tembonanne, wuṛṛu manga 
piaṛṛangnge, wuṛṛu lalo᷊ṛṛon soa, 
14see nabbisara si mangitou, “I yamiu nangapiddu taumata indi si ya'u 
wuṛṛu mabbisara manungku i Tou mangngali᷊wu manga taumata. Orassa 
indi su saruanni yamiu i ya'u suete namarikissa si Tou, arawe i ya'u atonna-
tonna tawe naasomba saran sambau ala᷊le᷊one apan iaansilli yamiu si Tou. 
15Aroddi lai addapatti Herodes, ana waugu i tou lai suete napawelengngu 
Mawu Yesus udde si yami. Taumata indi tawe na'ola'a pasasala᷊ apan 
botongnge maaṛṛuumanna si tou ma'oman sara mate. 
16Ana waugu udde ya'u sarun manggesekka si Tou wua'udde i Tou 
ipallossa.”  

[17Suapan allo rameam Paskah, i Pilatus ṛinone mammallossu sangkatou 
taumatan ṛuumanna su tumana'u soa.] 
18Anambon taumata apan uaammulla isudde mangngintuli᷊, “Patete i Tou! 
Pallosa'a i Barabas si yami!”  

(19I Barabas niṛṛuumanna ana waugu namangalo soa wuṛṛu ana waugu 
pamamate.) 
20I Pilatus ma'apulu mamallossu Mawu Yesus, ana waugu udde i tou 
nabbisara paassa lai su taumata nambo udde. 
21Arawe i mangitou mangngintuli᷊, “Arussa'a i Tou! Arussa'a i Tou!” 
22See su atallune i Pilatus nabbisara si mangitou, “Arawe apa pasasala᷊ne? I 
ya'u tawe naasomba saran sambau pasasala᷊ne apan ṛinone iṛṛuumanna 
ringannu ṛuumanna pateanna! I ya'u manggesekka si Tou wua'udde 
ipallossa.” 
23Arawe i mangitou sidutu u'ui ma'ikka-ikkatta manungku Mawu Yesus 
ṛinone iarussa. Ne panginsueanne darorongngi mangitou niraringiṛṛanna. 

24Ne i Pilatus nangonggolen ṛuumanna pateanna su Mawu Yesus ere su 
apulun taumata nambo udde, 
25wuṛṛu namallossu taumata apan radoronganni mangitou, eteudde taumata 
apan niṛṛuumanna ana waugu namangalo wuṛṛu namate. Wua'udde Mawu 
Yesus tinantille si mangitou wuṛṛu walate apulu mangitou ma'ola'a si Tou. 

Mawu Yesus niarussa 
(Mat. 27:32-44; Mrk. 15:21-32; Yoh. 19:17-27) 

26Ne Mawu Yesus niapidde mangitou. Su pattangngannu la᷊la᷊nna, i mangitou 
nassomban sangkatou aranne Simon, wuassu Kirene, apan tantala᷊nna inai 
su soa. I mangitou nanametta si tou, see namata'i tou niapapasanna arussa 
su liuddu Mawu Yesus. 
27Manambo taumata uatantuṛṛutta liuddu Mawu Yesus – su wallatti 
mangitou pia sire pira wawine. Manga wawine udde lulluai wuṛṛu massusa 
Mawu Yesus. 
28Arawe Mawu Yesus nanaile wuṛṛu nabbisara, “Ei, manga wawinen 
Yerusalem! I Ya'u arie palluaie. Luaiten watanganni yamiu sassane wuṛṛu 
ala᷊ṛṛanangngu. 
29Ana waugu sarun dumanta tempone taumata sarun mabbisara, 
‘Lalu᷊manna'a eteapa su manga wawine apan tawe illoṛṛo, apan tawe 
naasomba ana'a wuṛṛu tawe mapasusun anangnge!’ 
30Su tempo udde taumata sarun mabbisara su manga wowone, ‘Umpisanete 
i yami!’ Wuṛṛu su manga wuidda, ‘Soopete i yami!’ 
31Ana waugu amungkangngu matataṛṛino su alu ta'e wiakka, taumata suete 
na'ola'a ereindi, apa lai sarun olaanni mangitou su alu apan naṛṛangute!” 
32Pia lai ruang katou waine – itarua taumata lale᷊o – apan niapiddi mangitou 
iṛṛuumanna lai sara mate su sampunna ringannu Mawu Yesus. 
33Napawe na'omate su tampa apan isassago “Tanggilala᷊”, i mangitou 
nangarussate Mawu Yesus wuṛṛu ruang katou taumata lale᷊o udde – 

sangkatou su samba'a uananna wuṛṛu sangkatou lai su samba'a aiṛṛi Mawu 
Yesus. 
34See Mawu Yesus inumali᷊omanna, “O Iamang-Ku, ampungewe i mangitou! 
I mangitou wagga apa apan a'olaanni mangitou.” Laubbu Mawu Yesus 
nitahia isudde su wallatti mangitou wuṛṛu niundi. 
35Manga taumata uarisikka isudde mabbiala lai, tantala᷊nna manga 
tembonannu taumatan Yahudi mangngadio'a Mawu Yesus ringannu 
wisarane, “I Tou suete nanala᷊matta taumata waine; orassa indi i Tou 
panala᷊matta riri-Ne sassane, amungkangngu atonna-tonna i Tou Ratum 
Punnu Sala᷊matta apan nipilen Ruata!” 
36Manga tantara lai mangngadio'a si Tou. I mangitou nangundani wuṛṛu 
nangonggolu anggore mapakkada si Tou 
37lapiddu nabbisara, “Amungkangngu I'o ratun taumatan Yahudi, 
panala᷊matte riri-Nu!” 
38Su alu arussa Mawu Yesus ali᷊u rosone uawoṛṛetta wisara ereindi: “Ete indi 
Ratun Taumatan Yahudi.” 
39Sangkatou wuassu wallattu taumata lale᷊o apan uaarussa isudde 
mangngadio'a lai Mawu Yesus. I tou nabbisara, “Ete I'o Ratum Punnu 
Sala᷊matta udde? Ei, panala᷊matte riri-Nu wuṛṛu si yami!” 
40Arawe taumata lale᷊o sangkatou lai nanagu hawene udde, unni tou, “Apa 
i'o tawe matta'uttu Ruata? I'o su sampunna niṛṛuumanna na'oman sara mate 
ere i Tou. 
41Tumba'u ṛuumanni addua udde atonna naṛṛino su pallala᷊gung kadua. 
Arawe i Tou atonna-tonna tawe sala᷊ne!” 
42See i tou nabbisara, “Mawu Yesus, naungewe i ya'u, napawe I'o rumantate 
maola'a sangkatou Ratu!” 
43“Pangimante,” unnu Mawu Yesus si tou, “Allo indi i'o su sampunna lai 
ringang-Ku su Firdaus.” 

Apapate Mawu Yesus 
(Mat. 27:45-56; Mrk. 15:33-41; Yoh. 19:28-30) 

44Iraṛṛangngo puulla mapulo᷊ dua allattune, matannallo tawe semakke 
wuṛṛu ahewallu wanua udde naddandumma na'oman sara puulla tatallu 
wawallo. 
45Pampele apan ua'ele su Wale᷊ Mawu nahesa'a natahia darua. 
46See Mawu Yesus inumui ma'ikka-ikkatta, “O Iamang-Ku! Sulalu᷊mmu 
limanu i Ya'u manantillu watangang-Ku!” Napawe suete nabbisara aroddi, i 
Tou natete. 
47Napawe tembonannu tantara naasilo apa apan suete nariaddi, i tou 
nadalote Ruata. See i tou nabbisara, “Atonna-tonna, i Tou indi tawe sala᷊ne!” 
48Taumata nambo apan nirumanta isudde ma'ellega, naasilote apa apan 
suete nariaddi isudde. I mangitou sarangkanambone napule᷊ ringannu 
naungnga sinumassilla. 
49Wuṛṛu manga hawe Mawu Yesus, nareengnga lai manga wawine apan 
uatantalongnga si Tou wuassu Galilea uarisikka marau wuṛṛu na'ellega 
sarangkanambone udde. 

Pallal᷊abingngu Mawu Yesus 
(Mat. 27:57-61; Mrk. 15:42-47; Yoh. 19:38-42) 

50-51Pia sangkatou aranne i Yusuf, wuassu soa Arimatea su wanua Yudea. I 
tou sangkatou mapia apan aaddatannu taumata, wuṛṛu nareengnga taumata 
apan sidutu uaraṛṛaddo tempone Ruata mamarenta ere sangkatou Ratu. 
Salaiwe i tou nareengnga su wageangngu Mallaṛṛuungngu Agama, i tou 
maddirin ṛuumanna udde wuṛṛu inolaannu manga mallaṛṛuungnga udde. 
52I Yusuf inaite sinumaruanna si Pilatus wuṛṛu nadorongnga tadea'u 
winalu᷊nannu Mawu Yesus ionggolla si tou. 
53Wua'udde i tou nanossokku winalu᷊nannu Mawu Yesus udde wuassu 
arussane, see nipi'unnu kaengnga kafan wuassu linen. Wua'udde i tou 

nangadoten winalu᷊nanna sulalu᷊mmu lala᷊binganna apan niola'a sulalu᷊mmu 
wuiddu watu – lala᷊binganna udde taambe pinallabinganna. 
54Allo udde allo ali᷊mane; wuṛṛu allon Sabatta maranite itattakka. 
55Manga wawine apan nirumanta ringannu Mawu Yesus wuassu Galilea 
tinumantalongnga si Yusuf na'ellega lala᷊binganna udde. I mangitou 
na'ellega lai ereapa winalu᷊nannu Mawu Yesus niaddo sulalu᷊mmu 
lala᷊binganna. 
56Wua'udde i mangitou napule᷊ see nanaddia manga rampa-rampa wuṛṛu 
lana mawangngi ipamokka winalu᷊nannu Mawu Yesus. Su allon Sabatta, i 
mangitou nangillolo᷊ mammanara ipallagun Titan agama. 

Lukas 24 

Pabbawangunnu Mawu Yesus 
(Mat. 28:1-10; Mrk. 16:1-8; Yoh. 20:1-10) 

1Su allo Misa, ruaallo maṛṛanggapa, manga wawine udde inaite su 
lala᷊binganna nangapiddu manga rampa apan suete nisaddia mangitou. 
2Su lala᷊binganna, i mangitou naaratinga watu ṛaṛṛapingnge natali᷊nggite. 
3See i mangitou sinumuttate sulalu᷊mmu lala᷊binganna udde, arawe tawe 
naasomba winalu᷊nannu Mawu Yesus isudde. 
4Tantala᷊nna i mangitou uarisikka isudde wuṛṛu tuttatiangnga maṛṛingiddu 
olangnge udde, inaṛṛombanganne ruang katou ringannu laungnge 
sussale᷊ndappa nirumarisikka marani mangitou. 
5I mangitou mangke nata'utta, see inumali᷊ntuda su leta'a, tantala᷊nna ruang 
katou udde mabbisara si mangitou, “Anio i yamiu maddea'a taumata wiakka 
su tampan taumata nate? 
6I Tou tate isindi. I Tou nabangunte! Paanaunge apa apan suete niwalo᷊n 
Tou si yamiu su tempo i Tou ta'e su Galilea, 
7manungku ‘Ana'u Taumata sarun itantilla su taumata marosa, see iarussa, 
wuṛṛu su allo atallune i Tou sarun mabangunna.’ ” 

8Ne naanaungke manga wawine udde manga wisara Mawu Yesus. 
9Napawe nawelengke wuassu lala᷊binganna udde, i mangitou nabatti'e 
anambon apa apan suete nariaddi udde su sire mapulo᷊ assa 
mallala᷊ṛṛenggen-Ne wuṛṛu su manga mallala᷊ṛṛenggen-Ne apan waine. 
10Manga wawine apan namasingkattu sarangkanambone udde su 
mallala᷊ṛṛenggennu Mawu Yesus eteudde: i Maria Magdalena, i Yohana 
wuṛṛu i Maria inangngi Yakobus, see manga wawine waine apan su 
sampunna ringanni mangitou. 
11Arawe manga rasul udde massunna manungku manga wawine udde 
tumba'u mabatti'a waṛṛaṛṛia. I mangitou tawe mangngimanna watti'u 
manga wawine udde. 
12Arawe i Petrus nabuatta dirumarisikka see tinumala᷊ngnga watukku 
lala᷊binganna. Lapiddu u'aruutta i tou ma'ellega watukku lalu᷊mme, see 
naasilo tumba'u mala᷊ṛṛenessa kafan isudde. I Petrus naherangnga, see 
napule᷊ ringannu anambon aiwalo᷊ sulalu᷊mmu naungnge su ola'u apa apan 
suete nariaddi. 

Su tangngan dal᷊anna watukku Emaus 
(Mrk. 16:12-13) 

13Su allo udde lai, ruang katou mallala᷊ṛṛenggennu Mawu Yesus tantala᷊nna 
u'amatta watukku sambau ampungnga, aranne Emaus, itatakasere araune 
mapulo᷊ assa su kilone wuassu Yerusalem. 
14Lapiddu u'amatta i mangitou uahahatto su ola'u apa apan suete nariaddi 
udde. 
15Tantala᷊nna i mangitou uahahatto wuṛṛu maṛṛingidda su sambau, Mawu 
Yesus sassane nirumanta wuṛṛu inumamatta su sampunna ringanni 
mangitou. 
16I mangitou naasilo Mawu Yesus, arawe piaddu naali᷊mbatta na'oman sara 
i mangitou tawe naaillala᷊ Mawu Yesus. 

17See Mawu Yesus nabbisara, “Apa ipagahatong kamiu su tangngan dala᷊nna 
indi?” I mangitou natta'alla ringannu naungnga nasusa. 
18See sangkatou wuassi mangitou, aranne i Kleopas, naiwalo᷊ Mawu Yesus, 
“Ete Iamangnga sangkatou raho su Yerusalem apan waggam batti'a apan 
suete nariaddi poiaroddi wakku-wakku indi?” 
19“Watti'a apa?” aiwalo᷊ Mawu Yesus. “Watti'a apan naṛṛia'a su Mawu Yesus, 
taumata Nazaret udde,” sasimbakki mangitou. “I Tou sangkatou nabi. 
Manga wisara-Ne wuṛṛu manga manara-Ne pia taṛṛinone – mapia su aellegu 
Ruata aroddi lai su aellegu awada'alla! 
20Manga imam tembonanne wuṛṛu manga piaṛṛa'u walahanni ite nanantilli 
Tou iṛṛuumanna na'oman sara mate, wuṛṛu i mangitou nangarussan Tou! 
21Sumbali᷊ yami mangngantimma manungku ete i Tou mamallossu Israel! 
Wuṛṛu allo indi allo atallune wuassu olangnge udde nariaddi. 
22Wuṛṛu lai manga sire pira wawine wuassu ammula᷊nni yami suete 
namaṛṛindu'a si yami. Rua'allo maṛṛanggapa i mangitou nabatukku 
lala᷊binganna, 
23arawe tawe naasomba winalu᷊nan-Ne poiaroddi. See i mangitou 
nabelengke wuṛṛu nabatti'a manungku i mangitou suete naasilo mala'ekatta, 
wuṛṛu manga mala'ekatta udde nabbisara manungku Mawu Yesus 
nabbiakke. 
24Siri pira wuassi yami inaite su lala᷊binganna wuṛṛu naaratinga manungku 
apa apan niwatti'u manga wawine udde atonna, tumba'u i mangitou tawe 
naasilo Mawu Yesus.” 
25See Mawu Yesus nabbisara si mangitou, “I yamiu woddo atonna! Tumanite 
mali᷊wue i yamiu mangngimanna anambon apa apan suete niapasingkattu 
manga nabi! 
26Wali᷊newe Ratum Punnu Sala᷊matta udde sarun mamendamma asasusa 
rorone, wua'udde na'omate su awawantug-Ge?” 

27Wua'udde Mawu Yesus nanala᷊ate si mangitou apa apan uawoṛṛetta 
sulalu᷊mmu Wuke Susi su ola'u wadang-Nge, manattakka wuassu wuke Musa 
wuṛṛu wuke manga nabi. 
28Tantala᷊nna udde i mangitou maddanin soa patudanni mangitou. Mawu 
Yesus na'ola'a paṛṛimaunnapa ere manassukku amatan-Ne, 
29arawe i mangitou nama'ungnga si Tou. “Atana'e su tampang kami.” unni 
mangitou si Tou, “allo maranite maṛṛabi wuṛṛu maranite marandumma lai.” 
Ne Mawu Yesus sinumuttate manaṛṛabi ringanni mangitou. 
30Su tempo inuma'ianna su sambau ringanni mangitou umanna, Mawu 
Yesus nangawakka roti, na'adiangkamanna su Ruata, namesangnga roti 
ringannu lima-Ne, see nionggolle si mangitou. 
31Wua'udde naatutukke i mangitou manungku udde Mawu Yesus. Arawe i 
Tou nattingkawuli᷊ wuassu aellegi mangitou. 
32Unni mangitou sangkatou ringannu waine, “Wali᷊newe pendamanna 
naungngi ite ere ola'u sussarootta, su tempo i Tou uahahattong kite su 
tangngan dala᷊nna, wuṛṛu nanala᷊'an lalo᷊ṛṛon Buke Susi si ite?” 
33Orassa udde lai i mangitou dirumarisikka see nabelengke watukku 
Yerusalem. Poiaroddi i mangitou naaratingnga sire mapulo᷊ assa 
mallala᷊ṛṛenggennu Mawu Yesus uaammulla suadio'a ringannu taumata 
waine. 
34I mangitou nabbisara, “Atonna-tonna Mawu nabbiakke apia! I Tou suete 
nattingkapasilon batangan-Ne si Simon!” 
35Ruang katou mallala᷊ṛṛenggennu Mawu Yesus apan wakku nirumanta udde 
nabbati'u lai addapatti mangitou su tangngan dala᷊nna, wuṛṛu ereapa i 
mangitou naaillala᷊ Mawu su tempo i Tou namesangnga roti. 

Mawu Yesus nattingkapasilom batangan-Ne su mallal᷊aṛṛenggen-Ne 
(Mat. 28:16-20; Mrk. 16:14-18; Yoh. 20:19-23; WMR. 1:6-8) 

36Tantala᷊nna i mangitou ta'e uahahatto, inaṛṛombanganne Mawu Yesus 
sassane nirumarisikka su pattangnganni mangitou wuṛṛu nabbisara, 
“Paddarame si yamiu!” 
37I mangitou niṛṛumuro wuṛṛu nata'utta, ana waugu i mangitou massunna i 
mangitou naasilo setanna. 
38Arawe Mawu Yesus nabbisara, “Anio i yamiu matta'utta? Anio naungngi 
yamiu uapapadua? 
39Pa'ellege lima-U wuṛṛu ledda-U. Asingkatawe manungku indi uarisikka i 
Ya'u sassane! Pangagasse wuṛṛu panutukke, ana waugu setanna tawe 
ṛemene ara'e duṛṛine, ere i yamiu maasilo si Ya'u orassa indi.” 
40Mawu Yesus nabbisara aroddi lapiddu namasilon lima-Ne wuṛṛu ledda-Ne 
si mangitou. 
41Wuṛṛu tantala᷊nna i mangitou taambe mangngimanna atonna ana waugu 
tumaniten lulluassa wuṛṛu naherangnga, Mawu Yesus naiwalo᷊ si mangitou, 
“I yamiu pia anna isindi?” 
42I mangitou nangonggolu inassa horengnga sanduru. 
43Mawu Yesus nanengkamma inassa udde see inumante su saruanni 
mangitou. 
44Wua'udde i Tou nabbisara si mangitou, “Ete indi manga inolaanna apan 
suete Ta'u niwalo᷊ si yamiu su tempo i Ya'u ta'e su sambau ringanni yamiu 
manungku manga inolaanna apan uawoṛṛetta matataṛṛino si Ya'u 
sulalu᷊mmu manga wuke Musa, Manga Nabi, wuṛṛu Mazmur, ṛinone 
matipussa.” 
45Wua'udde Mawu Yesus nanualaga ṛingiṛṛanni mangitou ana see maasunna 
pandumannu Wuke Susi. 

46See i Tou nabbisara si mangitou, “Sulalu᷊mmu Wuke Susi uawoṛṛetta 
manungku Ratum Punnu Sala᷊matta ṛinone matataṛṛangnga, wuṛṛu sarun 
mabangunna apia wuassu papate su allo atallune. 
47Wuṛṛu lai manungku ringannu arannu Ratum Punnu Sala᷊matta udde 
ṛinone iwatti'a su anambon walahanna manungku ṛinone taumata mawalu᷊ 
wuassu rosane, wuṛṛu manungku Ruata mangampungnga rosa mangitou. 
Wuṛṛu watti'a udde ṛinone iapasingkatta manattakka wuassu Yerusalem. 
48Ete i yamiu maola'a manga tatialane wuassu sarangkanambone udde. 
49Wuṛṛu i Ya'u sassane sarun mandolokka ringanni yamiu apa apan suete 
pina'iren Iamangnga. Arawe i yamiu ṛinone maṛṛado su soa indi ma'oman 
sara taṛṛino wuassu Ruata mannilla'uppa si yamiu.” 

Mawu Yesus nasengkengnga watukku surga 
(Mrk. 16:19-20; WMR. 1:9-11) 

50Wua'udde Mawu Yesus nangapidde mangitou sinumabangnga wuassu soa 
nadatingngu Betania. Isudde i Tou namatten lima-Ne, see nangala᷊matta si 
mangitou. 
51Tantala᷊nna i Tou mangngala᷊matta, i Tou nasengkengnga watukku surga, 
see naṛṛae wua dinganni mangitou. 
52I mangitou inumali᷊ntuda nassubba si Tou, wua'udde nabelengke su 
Yerusalem ringannu naungnga lulluassa atonna, 
53wuṛṛu sidutu madalo Ruata su Wale᷊ Mawu. 

Yohanes 

Yohanes 1 

Ṛengetanna apan mangngonggolu wiakka 

1Su paarorone, tantala᷊nna runia taambe niriaddi, Ṛengetanna udde piate. 
Ṛengetanna udde su sambau ringannu Ruata wuṛṛu Ṛengetanna udde 
uasulu᷊ngngu Ruata. 
2Ro'en paarorone i Tou su sambau ringannu Ruata. 
3Sarangkanambone niola'a sulalu᷊mmi Tou, wuṛṛu wuassu ala᷊wo'u apan 
piate, tawe saran sambau apan inola'a tawedi Tou. 
4Ṛengetanna udde punnu wiakka, wuṛṛu wiakka udde mannemakka 
taumata. 
5Semakka udde lullansiangnga sulalu᷊mmu ararandumma, wuṛṛu 
ararandumma tawe maapadumma si Tou. 
6Nirumantate taumata apan nirolokku Ruata, aranne i Yohanes. 
7I tou nirumanta mammasingkattu asasemakka udde, tadea'u anambon 
taumata mangngimanna. 
8I tou sassane wali᷊ne asasemakka udde, i tou tumba'u mabawalo᷊ne. 
9Semakka tutune apan mannemakka anambon taumata, nirumanta su runia. 
10Ṛengetanna piate su runia, runia niola'a sulalu᷊mmi Tou, arawe runia tawe 
maaillala᷊ si Tou. 
11I Tou nirumanta su wanua-Ne sassane, arawe pabbawala-Ge maddiri 
manarimmatti Tou. 
12Arawe pia lai taumata apan manarimmatti Tou wuṛṛu mangngimanna si 
Tou; i mangitou nionggola᷊nnu taṛṛino maola'a ana'u Ruata, 
13apan niasungkangnga wali᷊ne wuassu taumata, ana waugu wiakka wakku 
udde punnene wuassu Ruata. 

14Ṛengetanna naola'e taumata, I Tou uatana'a su wallatti ite, wuṛṛu i ite 
suete naasilo awawantu-Ge. Awawantuga udde suete sinengkammi Tou 
Ana'u Iamangnga tinggassa. Sulalu᷊mmi Tou i ite naasilo Ruata wuṛṛu 
darangngu-Ne si ite. 
15I Yohanes nirumanta naola'a tatiala-Ne, i tou mammasingkatta: “Ete i Tou 
indi apan ta'u iwabbatti'a: I Tou sarun rumanta, nasali᷊mmuri wuassia'u, 
arawe magewala᷊nna wuassia'u, ana waugu tantala᷊nna i ya'u taambe, i Tou 
nirumantate.” 
16I Tou napenen darangngu; tawe illolo᷊ne, i Tou mangngala᷊matta si ite. 
17Tita Mawu, nisengkammi ite wuassi Musa. Arawe darangngu wuṛṛu 
tatala᷊ntupu Ruata niapaali᷊atta'a sulalu᷊mmi Yesus Kristus. 
18Tawe saran sangkatou apan suete naasilo Ruata, tumba'u ana'u Iamangnga 
tinggassa, apan uasulu᷊ngngu Iamangnga wuṛṛu uaaukka atonna ringanni 
Tou. Ete i Tou apan napaali᷊atta'u Iamangnga si ite. 

Tatialan Yohanes 
(Mat. 3:1-12; Mrk. 1:1-8; Luk. 3:1-18) 

19Manga piaṛṛa'u Yahudi su Yerusalem nandolokku manga imam wuṛṛu 
manga taumatan Lewi inai ringanni Yohanes wuṛṛu naiwalo᷊ si tou, “I'o indi 
isai?” 
20I Yohanes nanga'u atonna-tonna, “I ya'u wali᷊ne Ratum Punnu Sala᷊matta.” 
21“Amungkangngu aroddi, i'o isai?” aiwalo᷊ mangitou. “Apa i'o i Elia?” 
“Wali᷊ne,” sasimbakki Yohanes. “Apa i'o sangkatou Nabi?” aiwalo᷊ mangitou 
apia. “Wali᷊ne,” sasimbakki tou. 
22“Amungkangngu aroddi, walo᷊a'e si yami isai i'o indi,” unni mangitou, 
“tadea'u i yami wotongnge sumimbakka aiwalo᷊ manga taumata apan 
nandolokki ami. Apa wisaranu su ola'u ririnu sassane?” 
23I Yohanes sinumimbakka, “Ete i ya'u apan niapaasingkatti Nabi Yesaya: 
‘Taumata apan u'ali᷊ata su wadda'a: Rataṛṛa'e lala᷊nna amatannu Mawu.’ ” 

24Manga taumata apan nirolokku taumatan Farisi, 
25naiwalo᷊, “Amungkangngu i'o wali᷊ne Ratun Punnu Sala᷊matta, wali᷊ne i Elia, 
wali᷊ne lai sangkatou Nabi, anio i'o mannaṛṛani?” 
26I Yohanes sinumimbakka, “I ya'u mannaṛṛani ringannu ua'e. Arawe su 
pattangnganni yamiu pia taumata apan tawe aillala᷊nni yamiu. 
27I Tou nirumanta sali᷊mmurine wuassia'u, arawe mamu'a tali᷊n sapatu-Ne lai 
ya'u tawe wotongnge.” 
28Sarangkanambone udde nariaddi su Betania, samba'an ra'in Salu᷊kku 
Yordan, su tampan Yohanes mannaṛṛani. 

Ana'u Domban Ruata 

29Su allo tiṛṛabbine, i Yohanes naasilo Mawu Yesus nirumanta ringanni tou. 
See i Yohanes nabbisara, “Pa'ellega, eteudde Ana'u Domban Ruata apan 
namappassa rosan runia indi. 
30Ete i Tou apan ta'u iwabbatti'a apan nirumanta murine wuassia'u, arawe 
maggewala᷊nna wuassia'u, ana waugu ya'u taambe niasungkangnga, i Tou 
uddete su runia. 
31Su paarorone, ya'u wagga isai i Tou udde. Sumbali᷊ ya'u nirumanta 
mannaṛṛani ringannu ua'e, tadea'u taumatan Israel maaillala᷊ si Tou.” 
32I Yohanes nangagillu lai tatiala indi, “I ya'u naasilo Ghaṛṛahon Ruata 
niumonto'a ere manu'a merpati wuassu langitta see nangintaṛṛo si Tou. 
33Tempo udde i ya'u ta'e wagga isai i Tou. Arawe Ruata apan nandolo'u 
manaṛṛani ringannu ua'e suete nabbisara si ya'u, ‘Napawe i'o maasilo 
Ghaṛṛahon Ruata niumonto'a, see matana'a mangintaṛṛo su sangkatou, ete i 
Tou apan manaṛṛani ringannu Ghaṛṛahon Ruata.’ 
34I ya'u suete naasilo sassane,” unni Yohanes, “wuṛṛu ya'u mangonggolu 
tatiala manungku ete i Tou Ana'u Ruata.” 

Manga mallal᷊aṛṛenggennu Mawu Yesus paarorone 

35Su allo tiṛṛabbine i Yohanes su tampa udde lai ringannu ruang katou 
mallala᷊ṛṛenggenne. 
36Napawe i tou naasilo Mawu Yesus sinumabbi, i tou nabbisara, “Pa'ellega! 
Eteudde Ana'u Domban Ruata.” 
37Ruang katou mallala᷊ṛṛenggenni Yohanes naaringikka manga watti'a udde, 
see inaite tinumantalongnga Mawu Yesus. 
38Mawu Yesus nanaile su liudde, wuṛṛu naasilo si mangitou uatantalongnga 
si Tou, i Tou naiwalo᷊, “Yamiu maddea'a apa?” I mangitou sinumimbakka, 
“Rabi, Rabi uatana'a suapa?” (Wisara ‘Rabi’ atappasanne huru.) 
39“Wette pa'ellege sassane,” unnu Mawu Yesus. I mangitou inaite su sambau 
ringanni Tou ma'ellega suapa i Tou uatana'a. Orassa udde puulle appatta 
wawallo. Allo udde i mangitou uatana'a su sampunna ringanni Tou. 
40Sangkatou su wallatti tarua apan suete naaringikka apa apan iwabatti'i 
Yohanes wuṛṛu see inaite tinumantalongnga Mawu Yesus, eteudde i 
Andreas, tuṛṛangngi Simon Petrus. 
41Mali᷊ha-li᷊hakka i Andreas naddea'a si Simon, tuṛṛangnge, wuṛṛu nabbisara 
si tou, “Yami suete nassomba Mesias!” (Mesias nassulu᷊ngngi Kristus, 
eteudde: Ratum Punnu Sala᷊matta.) 
42I Andreas nanguntudi Simon ringannu Mawu Yesus. Mawu Yesus 
nanutuda si Simon, see nabbisara, “I'o Simon, ana'i Yona. I'o sarun isago i 
Kefas.” (Kefas uasulu᷊ngngi Petrus, atappasanne: wowom batu.) 

Mawu Yesus namaggo si Filipus wuṛṛu si Natanael 

43Su allo tiṛṛabbine Mawu Yesus naṛṛawessa inai watukku Galilea. I Tou 
nassombam Filipus, wuṛṛu nabbisara si tou, “Wette tantalongke si Ya'u!” 
44I Filipus inasapputanne wuassu Betsaida, eteudde tampa atatanaanni 
Andreas wuṛṛu i Petrus. 
45I Filipus nassomba Natanael wuṛṛu nabbisara si tou, “Yami suete 
nassomban taumata apan iwabalo᷊ Musa sulalu᷊mmu Wuken Titan Ruata, 

wuṛṛu niapaasingkattu manga nabi. I Tou eteudde Mawu Yesus wuassu 
Nazaret ana'i Yusuf.” 
46Arawe i Natanael sinumimbakka, “Wotongngewe sambau apapia rumanta 
wuassu Nazaret?” “Wette pa'ellega sassane,” sasimbakki Filipus. 
47Mawu Yesus naasilo si Natanael nirumanta, see nabbisara su ola'i tou, 
“Pa'ellega, udde taumatan Israel tutune. Tawe awusune i tou.” 
48“Ereapa Iamangnga maaillala᷊ si ya'u?” aiwalo᷊ Natanael su Mawu Yesus. 
Mawu Yesus sinumimbakka, “Tantala᷊nna i Filipus taambe namaggo si'o, i 
Ya'u naasilote si'o su alu᷊ngngu alu ara udde.” 
49“Iamangnga Huru,” unni Natanael, “Iamangnga eteudde Ana'u Ruata! Ete 
Iamangnga Ratum walahannu Israel!” 
50Mawu Yesus nabbisara, “I'o mangngimanna, tumba'u ana waugu i Ya'u 
nabbisara manungku i Ya'u naasilote si'o su alu᷊ngngu alu ara udde? Manga 
inolaanna apan maggewala᷊nna wuassu inolaanna udde sarun asiloannu!” 
51Mawu Yesus nabbisara apia, “Atonna, pangimante, i'o sarun maasilo 
langitta mawu'a, wuṛṛu manga mala'ekattu Ruata uapapale᷊le ringannu 
Ana'u Taumata.” 

Yohanes 2 

Andeangngu awingnga su Kana 

1Rua allo wua'udde pia andeangngu awingnga su soan Kana su Galilea, 
wuṛṛu inangngu Mawu Yesus isudde lai. 
2Mawu Yesus wuṛṛu mallala᷊ṛṛenggen-Ne niwalo᷊anna lai su andeangnga 
udde. 
3Napawe anggore nasuete, inangngu Mawu Yesus nabbisara si Tou, “I 
mangitou niasueannu anggore.” 
4Mawu Yesus sinumimbakka, “Inangnga, arie mandolo-U. Taambe tempone 
i Ya'u mapaali᷊atta'u riri-U.” 

5Arawe inangngu Mawu Yesus nabbisara su mangangimbe, “Tuṛṛutte apa 
apan irolokki Tou si yamiu.” 
6Isudde pia annumma wensada apan nissaddia pangangukkasanna 
tumuṛṛuttu inanaramannu Yahudi. Wensada udde sambau-sambau 
iraṛṛangngo loṛṛone maṛṛasutta su liteṛṛene. 
7Mawu Yesus nabbisara su mangangimbe udde, “Loṛṛoiteng kua'e manga 
wensada udde.” I mangitou nalloṛṛote na'oman sara napene-pene. 
8See Mawu Yesus nabbisara si mangitou, “Orassa indi pangabbate ua'e 
adio'a wuṛṛu apira'e su piaṛṛa'u andeangnga.” I mangitou nangapiddu ua'e 
udde su piaṛṛa'u andeangnga, 
9wuṛṛu i tou naattemma ua'e apan nawalu᷊te anggore udde. (I tou wagga 
wuassuapa anggore udde, tumba'u manga mangangimbe apan nallali᷊nnu 
anggore udde masingkatta.) Ne, piaṛṛa'u andeangnga udde nangundani 
ma'a'awingnga esakka, 
10see nabbisara si tou, “Wiasane taumata mannarun anggore apianne 
paarorone wuṛṛu napawe manga raho nawusate ma'inumma, wakkute udde 
anggore wiasa isaru. Arawe tuṛṛangnga nanahipunna anggore apan apianne 
saran orassa indi!” 
11Eteudde ala᷊ṛṛindu'a paarorone apan niola'u Mawu Yesus. I Tou na'ola'a 
udde su wanua Kana su Galilea. Ringannu tanda udde i Tou mapaali᷊atta'u 
awawantu-Ge. Ne mallala᷊ṛṛenggen-Ne nangimante si Tou. 
12Wua'udde Mawu Yesus inaite watukku Kapernaum su sampunna ringannu 
inang-Nge, manga tuṛṛang-Nge see manga mallala᷊ṛṛenggen-Ne. I mangitou 
natana'a poiaroddi manga pira allo ala᷊nnune. 

Mawu Yesus sinumutta su Wal᷊e Mawu 
(Mat. 21:12-13; Mrk. 11:15-17; Luk. 19:45-46) 

13Napawe Allo Wahewam Paskah Yahudi maranite, Mawu Yesus inaite 
watukku Yerusalem. 

14Su Wale᷊ Mawu su Yerusalem i Tou naaratingnga mabawalu᷊'u sapi, domba, 
wuṛṛu manga manu'a merpati; wuṛṛu lai manga mananu'addu roitta 
ua'ianna isudde. 
15Mawu Yesus na'ola'a sambokka wuassu tali᷊ wua'udde nallimbuakka 
anambon winatangnga udde, mawae domba ara'e sapi, wuassu lalu᷊mmu 
Wale᷊ Mawu. Manga medda mananu'addu roitta niwali᷊nsuang-Nge na'oman 
sara roitti mangitou nassali᷊awukka. 
16See i Tou nabbisara su mabawalu᷊'u manu'a merpati, “Pangingkatta wua 
isindi. Arie Wale᷊n Iamang-Ku maola'a tampam pabawalu᷊'anna!” 
17Ne manga mallala᷊ṛṛenggen-Ne naanaungnga wageangngu Wuke Susi 
ereindi, “Naung-Ku su Wale᷊-Nu, o Ruata, ma'atutungnga naung-Ku.” 
18Manga tembonannu Yahudi sussimbakka Mawu Yesus, unni mangitou, 
“Annama'a pa'ola'a ala᷊ṛṛindu'a maola'a sambau tatiala si yami manungku I'o 
pia taṛṛino ma'ola'a ereindi.” 
19Mawu Yesus sinumimbakka, “Hohaṛṛa'a Wale᷊ indi, wuṛṛu sulalu᷊mmu tallu 
allo i Ya'u sarun mapararisikka apia.” 
20See i mangitou nabbisara, “Appattu pulo᷊ annumma su tonnane nipaatta 
mapararisikku Wale᷊ Mawu indi. Wuṛṛu I'o sarun mapararisikka apia 
sulalu᷊mmu tallu allo?” 
21Arawe Wale᷊ Mawu apan su pandummu Mawu Yesus eteudde wadang-Nge 
sassane. 
22Wua'udde, napawe Mawu Yesus niapawangunna wuassu papate, 
naanaungke manga mallala᷊ṛṛenggen-Ne manungku hatto udde suete 
niapasingkatti Tou. Ne i mangitou nangimante apa apan uawoṛṛetta 
sulalu᷊mmu Wuke Susi wuṛṛu apa apan niapaasingkattu Mawu Yesus. 

Mawu Yesus masingkattu anambon taumata 

23Tantala᷊nna Mawu Yesus ta'e su Yerusalem, su tempon Rameam Paskah, 
manambo taumata mangngimanna si Tou ana waugu manga ala᷊ṛṛindu'a 
apan suete niolang-Nge. 
24Arawe Mawu Yesus tawe mangngimanna si mangitou, ana waugu i Tou 
masingkattu anambon taumata. 
25Taumata salaiwe tate manala᷊'a si Tou su ola'u isai-sai, ana waugu i Tou 
sassane masingkatta apa apan uataṛṛo su naungngu taumata. 

Yohanes 3 

Mawu Yesus wuṛṛu i Nikodemus 

1Pia sangkatou piaṛṛa'u agama wuassu taumatan Farisi aranne i Nikodemus. 
2Su sambau ṛabbi i tou nirumanta ringannu Mawu Yesus wuṛṛu nabbisara, 
“Iamangnga Huru, i yami masingkatta Iamangnga nirolokku Ruata. Ana 
waugu tawe saran sangkatou apan wotongnge ma'aola'a tanda ma'aṛṛindu'a 
ere niola'u Iamangnga, amungkangngu Ruata tawe uaṛṛundinganna si tou.” 
3Mawu Yesus sinumimbakka, “Pangimante, tawe saran sangkatou apan 
botongnge maola'a lalo᷊ṛṛon araratuannu Ruata, amungkangngu i tou tawe 
iasungkangnga apia.” 
4“Ṛatadde taumata timmaddete wotongnge iasungkangnga apia,” 
sasimbakki Nikodemus su Mawu Yesus, “Wotongnge i tou mabelengnga apia 
sulalu᷊mmu illoṛṛo inangnge wuṛṛu see iasungkangnga apia?” 
5Mawu Yesus sinumimbakka, “Atonna-tonna wisara'U indi: amungkangngu 
taumata tawe iasungkangnga wuassu ua'e wuṛṛu Ghaṛṛahon Ruata, taumata 
udde tawe mawali᷊ su reengannu walahannu Ruata. 
6Taumata su ola'u wadangnge niasungkangngu hagurangnga, arawe su 
pangangimanna niasungkangngu Ghaṛṛahon Ruata. 
7Arie pa'aherangnga amungkangngu i Ya'u mabbisara: i yamiu 
sarangkanambone ṛinone iasungkangnga apia. 

8Anginna tuttiupa watukkuapa ipa'apulu᷊ne; i ite ma'aringikka tingikke, 
arawe i ite wagga wuassuapa rarantane wuṛṛu watukku apa amatanne. 
Aroddi lai taumata apan niasungkangngu Ghaṛṛahon Ruata.” 
9“Ereapa udde wotongnge mariaddi?” aiwalo᷊ Nikodemus. 
10Mawu Yesus sinumimbakka, “I'o huru su Israel; ṛatadde i'o wagga? 
11Pangimante: i yami mabbisara tumba'u apa apan asingkatanni ami, wuṛṛu 
i yami mattiala tumba'u su ola'u apa apan niasiloanni ami; arawe i yamiu 
maddiri mangngimanna tatiala wuassi ami. 
12I yamiu tawe mangngimanna amungkangngu i Ya'u mabatti'a si yamiu su 
ola'u inolaannu runia indi; ereapa i yamiu wotongnge mangngimanna, 
amungkangngu i Ya'u mabatti'a si yamiu su ola'u surga? 
13Tawe saran sangkatou apan suete nasengkengnga watukku surga, tumba'u 
i Tou apan sinumossokka su runia, eteudde Ana'u Taumata. 
14Ere lai i Musa nanduittu atoanna witu'a su alu sambua su wadda'a, aroddi 
lai Ana'u Taumata ṛinone iruitta, 
15tadea'u taumata nambo apan mangngimanna si Tou maasomba wiakka 
tutune wuṛṛu saran mala᷊nnu-la᷊nnu.” 
16Ana waugu Ruata aroddi arangngune su taumatan runia indi, na'oman 
sara i Tou nanantillu Anang-Nge tinggassa, tadea'u suapan taumata apan 
mangngimanna si Tou tawe mate, ewe'e maasomba wiakka tutune wuṛṛu 
saran mala᷊nnu-la᷊nnu. 
17Ana waugu Ruata nandolokku Anang-Nge wali᷊ne maṛṛuungngu runia indi, 
arawe manala᷊matta runia indi. 
18Taumata apan mangngimanna si Tou tawe iṛṛuumanna. Arawe taumata 
apan tawe mangngimanna suete niṛṛuumannu Ruata, ana waugu i tou tawe 
mangngimanna Ana'u Ruata apan tinggassa udde. 

19I Tou niapaasala᷊ ana waugu inolaanna indi: Asasemakka udde 
nirumantate su runia, arawe taumata lembo maapulun ararandumma 
wuassu asasemakka, ana waugu pallala᷊gu mangitou lale᷊o. 
20Suapan taumata apan ma'ola'a ala᷊le᷊o, maddirin asasemakka; tadea'u 
pallala᷊gune apan dale᷊o tawe asiloanna. 
21Arawe taumata apan tuttuṛṛutta apulun Ruata, nirumanta ringannu 
asasemakka tadea'u lumiatta'a manungku ala᷊wo'u inolaanne udde 
tumuṛṛutta apulun Ruata. 

Mawu Yesus wuṛṛu Yohanes Mananaṛṛani 

22Wua'udde Mawu Yesus wuṛṛu mallala᷊ṛṛenggen-Ne inaite watukku Yudea. 
I tou natana'a poiaroddi manga pira allo ala᷊nnune ringanni mangitou wuṛṛu 
mannaṛṛani. 
23-24Su tempo udde i Yohanes Mananaṛṛani taambe sinumutta su 
tuttupanna. I tou mannaṛṛani su Ainon, tawe marau wuassu Salim, ana 
waugu poiaroddi manambo ua'e. Manga taumata nirumanta ringanni tou, 
ne i tou nanaṛṛanite si mangitou. 
25Manga sire pira mallala᷊ṛṛenggenni Yohanes mannatakke uatatiakka 
ringannu taumatan Yahudi su ola'u atorannu pamamaresi. 
26I mangitou inaite ringanni Yohanes, wuṛṛu nabbisara, “Iamangnga Huru, 
Iamangnga ta'e ma'anaungnga taumata apan su sambau ringannu 
Iamangnga su samba'an Salu᷊kku Yordan udde, apan tina'en Iamangnga 
dorone? I tou orassa indi lai mannaṛṛani wuṛṛu manambo taumata rudanta 
ringanni-Tou!” 
27I Yohanes sinumimbakka, “Taumata tawe maatahuanna ala᷊wo'a 
amungkangngu tawe ionggolu Ruata si tou. 
28I yamiu sassane suete naaringikka si ya'u nabbisara, ‘I ya'u wali᷊ne Ratum 
Punnu Sala᷊matta. I ya'u nirolokka malliu ṛoro si Tou.’ 

29Ma'a'awingnga wawine tatahuanannu ma'a'awingnga esakka. Hawe 
maa'awingnga esakka udde tumba'u uarisikka su sandiṛṛanne wuṛṛu 
uararingikka, wuṛṛu i tou lulluassa napawe naaringikke tingikku 
maa'awingnga esakka. Aroddi lai ya'u. Orassa indi ya'u lembon lulluassa. 
30Ete i Tou apan ṛinone magewala᷊nna, wuṛṛu i ya'u ma'adio'anne.” 

I Tou apan nirumanta wuassu surga 

31Apan nirumanta wuassu atanggaṛṛanne nangillembo wuassu 
sarangkanambone. Apan nirumanta wuassu runia nareengnga taumatan 
runia, wuṛṛu uahahatton pallala᷊gun runia. I Tou apan nirumanta wuassu 
atangngaṛṛanne nangilembo wuassu sarangkanambone. 
32I Tou mabbisara su ola'u apa apan suete niasiloanna wuṛṛu niaringiṛṛan-
Ne, arawe tawe saran sangkatou apan mangngimanna tatiala-Ne. 
33Taumata apan mangngimanna tatiala-Ne udde, mangnga'u manungku 
Ruata udde atonna. 
34Ana waugu taumata apan nirolokku Ruata mabatti'u wisaran Ruata, ana 
waugu Ghaṛṛahon Ruata suete nionggolla si Tou sarangkanambone. 
35Iamangnga mandangngu Anang-Nge, wuṛṛu suete nanantillu taṛṛino si 
Tou. 
36Taumata apan mangngimanna Ana'a udde saru maasomba pabbawiakka 
tutune wuṛṛu saran mala᷊nnu-la᷊nnu. Arawe taumata apan tawe 
madaringikka Ana'a udde tawe maasomba wiakke. I tou iṛṛuumannu Ruata 
sarangkalo᷊'engnge. 

Yohanes 4 

Mawu Yesus wuṛṛu wawinen Samaria 

1Manga taumatan Farisi naaringikka manungku Mawu Yesus naasomba 
wuṛṛu mannaṛṛani mannamboanne wuassu mallala᷊ṛṛenggenni Yohanes.  

(2Mawu Yesus sassane tawe mannaṛṛani ewe'e tumba'u mallala᷊ṛṛenggen-
Ne.) 

3Napawe Mawu Yesus naasingkatta manungku manga taumatan Farisi 
naaringikke olangnge udde, i Tou inaite wuassu Yudea mabelengnga 
watukku Galilea. 
4Sulalu᷊mmu amatan-Ne udde i Tou ṛinone sumabbi Samaria. 
5Ne na'omate Mawu Yesus su sambau soa su Samaria aranne Sikhar, tawe 
marau wuassu leta'a apan paarorone nionggolli Yakub su anangnge Yusuf. 
6Isudde pia paṛṛihin Yakub. Mawu Yesus nalo᷊lo᷊te u'amatta, ana waugu udde 
i Tou inuma'ianna su winggim paṛṛihi. Tempo udde iraṛṛangngo puulla 
mapulo᷊ dua allattune, 
7-8wuṛṛu mallala᷊ṛṛenggennu Mawu Yesus inaite aroddi su soa mamalli anna. 
Wua'udde sangkatou wawinen Samaria nirumanta mania ua'e, Mawu Yesus 
nabbisara si tou, “Inangnga, wotongnge i Ya'u madorongnga ma'inumma?” 
9Wawinen Samaria udde sinumimbakka, “Mawu taumatan Yahudi, i ya'u 
taumatan Samaria; anio Mawu madorongnga ma'inumma ua'e wuassia'u?” 
(Ana waugu taumatan Yahudi tawe padaramene su taumatan Samaria.) 
10Mawu Yesus sinumimbakka, “Unnu wisara i'o masingkattu aonggolu 
Ruata wuṛṛu isai madorongnga ma'inumma ringannu, i'o sassane lai sarun 
madorongnga si Tou ma'inumma, wuṛṛu i Tou sarun mangonggola si'o ua'e 
apan wiakka.” 
11Wawine udde nabbisara, “Mawu tawe sasia, wuṛṛu paṛṛihi indi tumanite 
mala᷊lu᷊mma. Wuassuapa Mawu maasomba ua'e apan wiakka udde? 
12I Yakub, iamangngi yami ala᷊mona, nanantillu paṛṛihi indi si yami. I tou 
sassane mangngala᷊ppa ua'e wua isindi; aroddi lai manga ala᷊ṛṛanangnge see 
manga winatangnge. Apa Mawu massunna manungku Mawu magewala᷊nna 
wuassi Yakub?” 
13“Taumata apan ma'inumma ua'e indi sarun marou apia,” wisara Mawu 
Yesus, 

14“arawe taumata apan ma'inumma ua'e apan Ta'u ionggolla, i tou tawe 
marou saran mala᷊nnu-la᷊nnu. Ana waugu ua'e apan sarun Ta'u ionggolla 
udde maola'a ali᷊matang kua'e sulalu᷊mmu wadangnge apan sumabangnga su 
liudde wuṛṛu mangonggolla si tou wiakka tutune wuṛṛu sara mala᷊nnu-
la᷊nnu.” 
15Wisaran bawine udde, “Mawu, i ya'u onggole᷊ng kua'e udde, tadea'u i ya'u 
tate lai marou; wuṛṛu tate mabelengnga isindi mania ua'e.” 
16“Roote, waggoi awingngu, see pabelengnga apia isindi,” unnu Mawu 
Yesus. 
17“I ya'u tawe awingku,” sasimbakku wawine udde. “Atonna wisaranu,” 
unnu Mawu Yesus. 
18“Ana waugu i'o suete na'awingnga paali᷊ma, wuṛṛu esakka apan mabbiakka 
su sampunna ringannu orassa indi wali᷊ne awingngu.” 
19“Orassa indi ya'u naasingkatte Mawu sangkatou nabi,” unnu wawine udde. 
20“Iupungngu ala᷊monang kami massubba Ruata su wuidda indi, arawe 
walahannu Mawu mabbisara manungku tumba'u su Yerusalem tampane 
taumata massubba Ruata.” 
21“Pangimante,” unnu Mawu Yesus si tou, “su sambau tempo taumata sarun 
massubba Iamangnga, wali᷊ne lai su wuidda indi, wuṛṛu wali᷊ne lai su 
Yerusalem. 
22I yamiu taumatan Samaria massubba apa apan awagananni yamiu, arawe 
i yami taumatan Yahudi massubba si Tou apan asingkatanni yami, waugu 
asasala᷊matta darantane wuassu taumatan Yahudi. 
23Arawe tempone sarun dumanta, nirumantate, manungku ringannu taṛṛino 
Ghaṛṛahon Ruata manga taumata saru massubba Iamangnga maola'a 
Ruatane apan atonna ere lai ipa'apulun Iamangnga. 

24Ana waugu Ruata udde Ghaṛṛahon, wuṛṛu tumba'u ringannu taṛṛinon 
Ghaṛṛahon Ruata manga taumata wotongnge massubba Iamangnga ere lai 
su olangnge udde.” 
25Wawine udde nabbisara su Mawu Yesus, “I ya'u masingkatta Ratum Punnu 
Sala᷊matta (apan isassago Kristus) sarun rumanta. Amungkangngu i Tou 
rumanta, i Tou sarun mamasingkattu ala᷊wo'u watti'a si ite.” 
26“Ete i Ya'u i Tou,” unnu Mawu Yesus, “I Ya'u apan orassa indi tantala᷊nna 
uahahatonu.” 
27Su tempo udde manga mallala᷊ṛṛenggennu Mawu Yesus nabelengke. I 
mangitou tinumiangnga naasilo Mawu Yesus uahahatton sangkatou bawine. 
Arawe tawe saran sangkatou wuassu wallati mangitou apan naiwalo᷊ 
wawine udde, “Inangnga mappandumma apa?” ara'e maiwalo᷊ Mawu Yesus, 
“Anio Iamangnga uahahattom bawine udde?” 
28Ne wawine udde nanantangngu wensada isudde see tinumala᷊ngnga 
watukku soa wuṛṛu nabbatti'a su manga taumata poiaroddi, 
29“Wette pa'ellega taumata apan suete namasingkatta si ya'u ala᷊wo'u 
arariaddianna apan suete niola'u. Asinungka i Tou Ratum Punnu 
Sala᷊matta?” 
30Ne manga taumata udde nanantangken soa see inaite ringannu Mawu 
Yesus. 
31Tantala᷊nna udde manga mallala᷊ṛṛenggen-Ne nangahe Mawu Yesus 
umanna. “Iamangnga Huru,” unni mangitou, “sala᷊matte umanna.” 
32Arawe Mawu Yesus sinumimbakka, “I Ya'u pia anna, apan awagananni 
yamiu.” 
33Ne manga mallala᷊ṛṛenggen-Ne mannattake uaaiwalo᷊, “Apa pia taumata 
uaapiddu anni Tou?” 
34See Mawu Yesus nabbisara, “Angku eteudde tuttuṛṛutta apulun Tou apan 
nadolo-U, wuṛṛu mangnginsue manara apan tinantilli Tou si Ya'u. 

35I yamiu mabbisara, ‘Ete appatu wula᷊nna tempo mangitingnga.’ Arawe i 
Ya'u mabbisara si yamiu: Pa'ellege wawaila᷊nnu amme maririkke, 
wotongngete itinganna! 
36Taumata apan mangitingnga manattakke manengkamma lala᷊ntakke 
wuṛṛu mangammulu wuane ipadea'a wiakka tutune wuṛṛu saran mala᷊nnu-
la᷊nnu. Ne taumata apan nangasi'a wuṛṛu taumata apan mangngitingnga 
wotongnge lumuassa su sambau. 
37Sasanato'a indi tawe sala᷊ne, ‘Waine mangngasi'a, waine mangngitingnga.’ 
38I Ya'u nandolokki yamiu inai mangitingnga su wailla apan tawe 
nirusahaddi yamiu; taumata waine suete nammanara poiaroddi, wuṛṛu i 
yamiu nanengkamma auntunganne wuassu manara mangitou.” 
39Manambo taumatan Samaria tumana'u soa udde nangimanna Mawu 
Yesus, ana waugu wawine udde nabbisara, “I Tou nabbatti'a si ya'u ala᷊wo'u 
inolaanna apan suete ta'u inola'a.” 
40Ne napawe manga taumatan Samaria udde nassombate Mawu Yesus, i 
mangitou madorongnga ringannu sussala᷊nde tadea'u i Tou matana'a 
ringanni mangitou. Nariaddi Mawu Yesus natana'a isudde rua allo ala᷊nnune. 
41Wua'udde niatambanna lai anambone taumata mangngimanna Mawu 
Yesus ana waugu apa apan niaṛṛang-Nge sassane si mangitou. 
42I mangitou nabbisara wawine udde, “Orassa indi yami mangngimanna, 
wali᷊newe ana waugu wisaranu si yami, arawe ana waugu i yami sassane 
suete naaringikka si Tou, wuṛṛu masingkatta manungku i Tou atonna Punnu 
Sala᷊mattu Runia.” 

Mawu Yesus napaapian ana'u mamanaran bal᷊en araratuanna 

43Napawe ruate allo nali᷊u uatana'a su Sikhar, Mawu Yesus inaite watukku 
Galilea. 
44Mawu Yesus sassane suete nabbisara, “Sangkatou nabi tawe addatanna su 
wanuane sassane.” 

45Arawe su tempo i Tou na'omate su Galilea, manga taumata su Galilea 
mannolo᷊ho si Tou ringannu naungnga malu᷊assa, ana waugu i mangitou su 
Yerusalem su tempo Allo Wahewam Paskah, suete naasilo 
sarangkanambone apan niola'u Mawu Yesus. 
46Wua'udde Mawu Yesus nabelengke watukku Kana su Galilea, isudde i Tou 
suete namalu᷊ ua'e nabali᷊ anggore. Su soa udde pia sangkatou 
mammamanaran tembonanne, anangnge marada'a su Kapernaum. 
47Napawe i tou naaringikka manungku Mawu Yesus nirumantate su Galilea 
wuassu Yudea, i tou inaite ringannu Mawu Yesus wuṛṛu madorongnga 
Mawu Yesus rumanta su Kapernaum mapaapian anangnge apan maranite 
mate. 
48Mawu Yesus nabbisara su mammamanaran tembonanne udde, 
“Amungkangngu i yamiu tawe maasilo manga ala᷊ṛṛindu'a, i yamiu tawe 
mangngimanna.” 
49“Mawu,” sasimbakku mammamanaran tembonanne udde, “paali᷊hakke 
rumanta tantala᷊nna ana'u taambe nate.” 
50Mawu Yesus nabbisara si tou, “Roote anangngu napiate.” Taumata udde 
nangimanna wisara Mawu Yesus, see i tou napule᷊te. 
51Su tangngan dala᷊nna manga mangangimbene nirumanta ringanni tou 
wuṛṛu nabatti'a, “Ana'i Tuangnga napiate.” 
52See i tou naiwalo᷊ si mangitou orassa ereapa ana'a udde mannattake mapia. 
I mangitou sinumimbakka, “Aṛṛabi iraṛṛangngo puulla sambau allattune 
sali᷊hangnge nawuli᷊.” 
53See iamangngu ana'a udde naanaungnga manungku su orassa udde Mawu 
Yesus nabbisara si tou, “Anangngu napiate.” Ne i tou wuṛṛu anambon 
lalo᷊ṛṛon wale᷊ne nangimante Mawu Yesus. 
54Eteudde ala᷊ṛṛindu'a aruane apan niola'u Mawu Yesus su Galilea napawe i 
Tou nirumanta wuassu Yudea. 

Yohanes 5 

Pangangapia su li'um Betesda 

1Wua'udde pia ramean Yahudi, ne Mawu Yesus inaite watukku Yerusalem. 
2Su Yerusalem marani “Ngaran Domba” pia sambau li'u, apan su wisaran 
Ibrani isassago Betesda. Isudde pia lima panumbale᷊. 
3Su manga panumbale᷊ udde manambo taumata marada'a uala᷊llowangnga, 
piaddu wuta, piaddu u'ento, wuṛṛu pia lai lome. [I mangitou 
sarangkanambone uaraṛṛaddo ua'en li'u udde umio'a. 
4Ana waugu wiasane mala'ekattu Mawu sussossokka su li'u udde wuṛṛu 
mangngio'u ua'ene. Wuṛṛu taumata marada'a apan paarorone umurumma 
sulalu᷊mmu li'u udde su tempo ua'e rudalu᷊a'a, sarun mapia wuassu 
radangnge.] 
5Su tampa udde pia sangkatou esakka apan marada'a tallutem pulo᷊ ualu᷊ su 
tonnane ala᷊nnune. 
6Mawu Yesus naasilo si tou uala᷊llowangnga poiaroddi, wuṛṛu masingkatta 
manungku i tou mala᷊nnute marada'a; ne Mawu Yesus naiwalo᷊ si tou, “I'o 
ma'apulu iapaapia?” 
7Taumata marada'a udde sinumimbakka, “Iamangnga, tawe taumata isindi 
mapasutta'u sulalu᷊mmu li'u napawe ua'ene rudalu᷊a'e. Wuṛṛu tantala᷊nna ya'u 
mattudan li'u, taumata waine niumurumpe rorone.” 
8Ne Mawu Yesus nabbisarate si tou, “Pabbangunte, lappute wilannu wuṛṛu 
apule᷊te.” 
9Su tempo udde lai taumata udde napia. I tou nallapute wilanne wuṛṛu 
inumamatte. Olangnge udde nariaddi su allon Sabatta. 
10Ana waugu udde manga tembonannu Yahudi nabbisara taumata apan 
wakkute napia udde, “Allo indi allon Sabatta. I'o tawe wotongnge mallapu 
wilannu.” 

11Arawe taumata udde sinumimbakka, “Taumata apan napaapia'u tanginna 
nandolokka nallapu wilatta wuṛṛu i ya'u niapaamatta.” 
12“Isai i tou apan nandolokku mallapu wilannu wuṛṛu niapaamatta?” aiwalo᷊ 
mangitou. 
13Arawe taumata apan napiate udde wagga isai taumatane, ana waugu 
Mawu Yesus nattingkawuli᷊te su wallattu taumata nambo isudde. 
14Wua'udde Mawu Yesus nassomban taumata udde sulalu᷊mmu Wale᷊ Mawu, 
wuṛṛu nabbisara si tou, “Orassa indi i'o napiate. Arie pa'ola'a rosa apia, 
tadea'u tawe mamendamma rada'a lembon arale᷊oanne.” 
15Ne taumata udde napule᷊te see namasingkatta su tembonannu Yahudi 
manungku ete Mawu Yesus napaapian tou. 
16Wuṛṛu ana waugu udde i mangitou mannattakke mapaasusa Mawu Yesus 
ana waugu i Tou mapaapian taumata su allon Sabatta. 
17Arawe Mawu Yesus nabbisara si mangitou, “Iamang-Ku sidutu 
mammanara sara orassa indi, wuṛṛu i Ya'u lai mammanara.” 
18Manga wisara udde naaola'a manga tembonannu Yahudi mangke 
maddea'a mamate si Tou. I mangitou na'ola'a aroddi, wali᷊ne tumba'u ana 
waugu i Tou nilumawanna Titan agama su ola'u allon Sabatta, arawe ana 
waugu i Tou lai nabbisara manungku Ruata udde Iamang-Nge; atappasanne 
i Tou mannulu᷊ngngu watangan-Ne ringannu Ruata. 

Taṛṛinon Ana'a 

19Mawu Yesus sinumimbakka su manga taumata udde arendi, “Pangimante, 
Ana'a tawe mapa'ola'a ala᷊wo'u inolaanna ringannu taṛṛino-Ne sassane. I Tou 
tumba'u maaola'a apa apan niasiloanni Tou niola'u Iamang-Nge. Ana waugu 
apa apan niola'u Iamangnga, udde lai a'olaannu Ana'a. 
20Ana waugu Iamangnga mandangngu Ana'a wuṛṛu manantiro si Tou 
ala᷊wo'u inolaan-Ne sassane. Ewe'e lai Iamangnga sarun manantiro si Tou 
manga inolaanna apan magewala᷊nna lai ma'oman sara i yamiu tumiangnga. 

21Iamangnga udde mapaawangunnu taumata nate, wuṛṛu mangngonggolu 
wiakka tutune wuṛṛu mala᷊nnu-la᷊nnu; aroddi lai Ana'a mangngonggolu 
wiakka tawe panginsueanne su taumata apan maapulu onggola᷊nnu wiakka. 
22Iamangnga sassane tawe makkuungngi sai-sai. Anambon taṛṛino 
ipakkuungnga suete tinantilla su Anang-Nge. 
23Iamangnga na'ola'a udde tadea'u anambon taumata mangngaddatta Ana'a 
ere lai i mangitou mangngaddatta Iamangnga. Taumata apan maddiri 
mangngaddatta Ana'a maddiri lai mangngaddatta Iamangnga apan 
nandolokku Ana'a. 
24Mangke atonna manga wisara-U indi: Taumata apan madaringikka manga 
wisara-U wuṛṛu mangngimanna si Tou apan nandolo-U, maatahuanna 
wiakka tutune wuṛṛu saran mala᷊nnu-la᷊nnu. I tou tawe iṛṛuumanna; i tou 
nali᷊ute wuassu papate wuṛṛu naaba'e wiakka. 
25Pangimante: Sarun rumanta tempone – ewe'e nia'omante lai tempone – 
taumata nate sarun maddaringikka tingikku Ana'u Ruata. Wuṛṛu taumata 
apan maddaringikka sarun masala᷊matta. 
26Ere lai Iamangnga sassane punnu wiakka, i Tou na'ola'a Anang-Nge lai 
punnu wiakka. 
27I Tou suete nangonggolla su Anang-Nge taṛṛino ipakuungnga, ana waugu 
i Tou Ana'u Taumata. 
28Arie i yamiu tumiangnga maaringikka manga olangnge indi, ana waugu 
tempone sarun a'omanna manungku taumata nambo apan natete 
maaringikka tingikke, 
29see sumabangnga wuassu lala᷊binganna. Taumata apan suete na'ola'a 
apapia sarun mabangunna mabbiakka. Arawe taumata apan suete na'ola'a 
ala᷊le᷊o sarun mabangunna wuṛṛu iṛṛuumanna.” 

Manga tatiala su ola'u Mawu Yesus 

30“I Ya'u tawe mapa'ola'a manga apa wuassu apulu-U sassane. I Ya'u tumba'u 
makkuungnga wuassu parentan Ruata. Wuṛṛu i Ya'u maṛṛawessa tawe 
sala᷊ne, ana waugu i Ya'u tawe tumuṛṛutta apulu-U sassane, arawe apulun 
Iamangnga apan nandolo-U. 
31Unnu wisara i ya'u mangngagillu tatiala su ola'u riri-U sassane, tatiala 
udde tawe apangimananna. 
32Arawe pia taumata waine apan mangngagillu tatiala su ola'u riri-U, wuṛṛu 
i Ya'u masingkatta manungku tatialane udde atonna. 
33I yamiu suete nandolokku daroloṛṛanna ringanni Yohanes, wuṛṛu i tou 
suete nangagillu tatialane su ola'u riri-U. 
34Olangnge indi Ta'u iwisara, wali᷊ne ana waugu i Ya'u mapandumma tatiala 
wuassu taumata, arawe tadea'u i yamiu maasomba asasala᷊matta. 
35I Yohanes udde naali᷊hida solo᷊ apan luṛṛenggamma wuṛṛu mannemakka. 
Tumba'u sangkatempo i yamiu malu᷊assa mannengkamma semakka udde. 
36Arawe tatiala-U magewala᷊nna wuassu tatialan Yohanes. Apa apan niola-
U orassa indi, eteudde manara apan nianggillu Iamangnga si Ya'u, mattiala 
manungku Iamangnga suete nandolo-U. 
37Wuṛṛu Iamangnga apan nandolo-U lai nangagillu tatiala su ola'u riri-U. I 
yamiu taambe naaringikka tingikke ara'e naasilo pahudde. 
38Manga wisara-Ne tawe maaddo sulalu᷊mmu naungngu ana waugu i yamiu 
tawe mangngimanna si Ya'u apan nirolokki Tou. 
39I yamiu mangngurumma Wuke Susi ana waugu mangngantimma 
manungku ringannu olangnge udde i yamiu maatahuanna wiakka tutune 
wuṛṛu saran mala᷊nnu-la᷊nnu. Wuṛṛu Wuke Susi udde sassane mattiala su 
ola'u riri-U. 
40Arawe i yamiu maddiri rumanta ringang-Ku tadea'u maasomba wiakka 
apan tawe panguddusanne. 

41I Ya'u tawe maddea'a daralo wuassu taumata. 
42I Ya'u masingkatti yamiu, i Ya'u masingkatti yamiu maddiri mandangngu 
Ruata sulalu᷊mmu naungngu. 
43I Ya'u nirumanta ringannu taṛṛinon Iamang-Ku, arawe i yamiu maddiri 
manarimma-U. Arawe amungkangngu taumata waine rumanta ringannu 
taṛṛinone sassane, i yamiu maapulu manarimmatti tou. 
44Ereapa i yamiu wotongnge apangimananna, amungkangngu i yamiu 
maddea'a daralo wuassu sansulu᷊ngngu taumata, wuṛṛu tawe 
mappandumma maddea'a daralo wuassu Ruata apan Tinggassa? 
45Arie massunna i Ya'u mapaasala᷊ng kamiu su saruannu Iamangnga. Arawe 
mapaasala᷊ng kamiu eteudde i Musa, ete i tou apan aantimanni yamiu. 
46Unnu wisara i yamiu mangngimanna si Musa, i yamiu sarun 
mangngimanna lai si Ya'u, ana waugu ete su ola'u riri-U, i tou namoṛṛetta. 
47Arawe amungkangngu i yamiu tawe mangngimanna apa apan suete 
niwoṛṛetti Musa, ereapa i yamiu wotongnge mangngimanna apa apan 
iwabalo᷊-U si yamiu?” 

Yohanes 6 

Mawu Yesus napaannu lima ṛiwu su atoune 
(Mat. 14:13-21; Mrk. 6:30-44; Luk. 9:10-17) 

1Manga pira allo wua'udde, Mawu Yesus inaite su samba'a Ranon Galilea, 
apan isassago lai Ranon Tiberias. 
2Napawe na'omate poiaroddi, manambote taumata uatantalongnga si Tou 
ana waugu i mangitou suete naasilo manga ala᷊ṛṛindu'a apan niolang-Nge 
ringannu napaapian taumata marada'a. 
3Mawu Yesus sinuma'a su wowom buidda, wua'udde inuma'ianna isudde 
ringannu mallala᷊ṛṛenggen-Ne. 
4Tempo udde maranite Allo Wahewam Paskah Yahudi. 



2763 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

5Napawe Mawu Yesus na'ellega su uapali᷊wutta, i Tou naasilo taumata 
mangngelekka rudanta ringanni Tou. Ne i Tou nabbisara si Filipus, “Suapa 
i ite wotongnge mamalli anna, tadea'u taumata nambo indi wotongnge 
umanna?”  

(6Mawu Yesus masingkatte apa apan sarun olaan-Ne, arawe i Tou nabbisara 
aroddi ana waugu i Tou ma'apulu maannamma si Filipus.) 
7I Filipus sinumimbakka, “Roti aregane rua ṛasutta roitta sala᷊'a, tawe 
maattiudda su manga taumata indi, salaiwe sangkatou tumba'u maabba'a 
adio'a.” 
8Sangkatou mallala᷊ṛṛenggennu Mawu Yesus apan baine eteudde i Andreas, 
tuṛṛangngi Simon Petrus nabbisara, 
9“Isindi pia sangkatou ana'a esakka uaapiddu roti limam bau wuṛṛu inassa 
ruam bua. Arawe apa hunane su taumata anambone indi?” 
10“Doloṛṛa'e manga taumata udde uma'ianna,” wisara Mawu Yesus. Su 
tampa udde manambonannalo᷊, nariaddi manga taumata udde inuma'iante 
su nannalo᷊ – sarangkanambone itatakasere esakka lima ṛiwu su atoune. 
11Wua'udde Mawu Yesus nanganu roti udde, see ma'adiangkamanna su 
Ruata. Nasue udde i Tou natahiate roti udde su taumata nambo. Wua'udde 
i Tou nattahia inassa, wuṛṛu i mangitou inumanna mangke nawusa-wusa. 
12Napawe sarangkanambone suete inumanna na'oman sara nala᷊idda, Mawu 
Yesus nabbisara su manga mallala᷊ṛṛenggen-Ne, “Ammula᷊'e lambeng kanna 
udde; arie ma'oman sara piaddu maramme.” 
13See i mangitou nangammullu mapulo᷊ dua su ula᷊ngnge napene lambeng 
kanna wuassu limam bau roti apan niannan taumata nambo udde. 
14Napawe taumata nambo udde naasilo ala᷊ṛṛindu'a apan niola'u Mawu 
Yesus, i mangitou nabbisara, “Atonna, ete indi Nabi apan a'antimanna 
rumanta su runia!” 

15Mawu Yesus masingkatte i mangitou nirumanta tuddane mamata'i Tou 
maola'a ratu mangitou. Ana waugu udde i Tou inaite nassali᷊u watukku 
wageangnge pia wuidda. 

Mawu Yesus niumamatta su wowon ua'e 
(Mat. 14:22-33; Mrk. 6:45-52) 

16Napawe allo maṛṛabite, manga mallala᷊ṛṛenggennu Mawu Yesus 
sinumossokke watukku rano. 
17See i mangitou sinuma'ete saalanna malliu rano udde mabatukku 
Kapernaum. Allo marandumpe arawe Mawu Yesus taambe lai nirumanta 
ringanni mangitou. 
18Tantala᷊nna udde rano mannattakke mattandi'a ana waugu anginna 
ma'ikkatte. 
19Napawe nassenggotte itatakasere lima ara'e anummu kilo meteṛṛe araune, 
i mangitou naasilo Mawu Yesus mattudan saalanna u'amatta su wowon ua'e. 
I mangitou mangke nata'utta. 
20Arawe Mawu Yesus nabbisara si mangitou, “Arie paata'utta, i Ya'u indi!” 
21See ringannu naungnga lulluassa i mangitou nanalo᷊ho si Tou watukku 
saalanna, wuṛṛu orassa udde lai saalanni mangitou na'omate su tampa 
tattudanna. 

Manga taumata maddea'a Mawu Yesus 

22Su allo tiṛṛabbine taumata nambo apan ta'e uatana'a su samba'an rano, 
natutukka manungku tanginna tumba'u pia sangngassa saalanna poiaroddi. 
I mangitou masingkatta manungku manga mallala᷊ṛṛenggennu Mawu Yesus 
nassenggotte ringannu saalanna udde, arawe Mawu Yesus tawe 
naṛṛundinganna. 
23Wua'udde manga pira ngassa saalanna wuassu Tiberias nirumanta wuṛṛu 
nabbala᷊ngo maranin tampan taumata nambo udde u'anna roti napawe 
Mawu Yesus suete na'adiangkamanna. 

24Napawe taumata nambo udde naasilo manungku mawae Mawu Yesus 
ara'e mallala᷊ṛṛenggen-Ne tawe isudde, i mangitou sinuma'ete manga 
salaanna udde wuṛṛu inaite watukku Kapernaum maddea'a Mawu Yesus. 

Mawu Yesus, roti apan mangngonggolu wiakka 

25Napawe manga taumata udde nassombate Mawu Yesus su samba'an rano, 
i mangitou naiwalo᷊ si Tou, “Iamangnga Huru, ro'en angngera Iamangnga 
na'oma isindi?” 
26Mawu Yesus sinumimbakka, “Atonna i yamiu madde'a si Ya'u wali᷊newe 
ana waugu i yamiu naasunnate pandumannu manga ala᷊rindu'a apan Ta'u 
niola'a, arawe ana waugu i yamiu suete inumanna na'oman sara nala᷊idda. 
27Arie pammanara ipaddea'a anna apan wotongnge masue wuṛṛu 
mawukku'a. Pammanarate tadea'u maasomba anna apan tawe mawukku'a 
wuṛṛu apan mangngonggolu wiakka tutune wuṛṛu saran mala᷊nnu-la᷊nnu. 
Anna udde sarun ionggolu Ana'u Taumata si yamiu, ana waugu i Tou suete 
nitenegu Ruata Iamangnga.” 
28See i mangitou naiwalo᷊ si Tou, “I yami ṛinone ma'ola'a apa tadea'u 
maatuṛṛutta apulun Ruata?” 
29Mawu Yesus sinumimbakka, “Ete indi apan ipa'apulun Ruata wuassi 
yamiu: pangimante si Tou apan nirolokku Ruata.” 
30“Amungkangngu aroddi,” unni mangitou, “tatiala apa apan ionggolli 
Iamangnga tadea'u i yami maasilo wuṛṛu mangngimanna Iamangnga? Apa 
apan sarun olaannu Iamangnga? 
31Iupungngu ala᷊monang kami u'anna manna su wadda'a, ere lai uawoṛṛetta 
sulalu᷊mmu Wuke Susi, ‘i Tou napaanni mangitou roti wuassu surga.’ ” 
32See Mawu Yesus nabbisara si mangitou, “Pangimante: Wali᷊ne i Musa 
ewe'e ete Iamang-Ku apan nangonggolu roti suṛṛinone wuassu surga. 
33Ana waugu roti apan nionggolu Ruata eteudde i Tou apan nirumanta 
wuassu surga wuṛṛu nangonggolu wiakku taumata su runia.” 

34“Iamangnga,” unni mangitou, “onggola᷊'awe lai si yami roti udde uatialu.” 
35“Ete i Ya'u roti apan mangonggolu wiakka,” unni Mawu Yesus si mangitou. 
“Taumata apan rumanta ringang-Ku tawe amalu᷊nusanna 
sarangkalo᷊'engnge. Wuṛṛu taumata apan mangngimanna si ya'u tawe marou 
lai sarangkalo᷊'engnge.” 
36“Arawe ere sueten Ta'u niapaasingkatta si yamiu, salaiwe i yamiu suete 
naasilo si Ya'u, i yamiu tawe mangngimanna. 
37Anambon taumata apan nionggolu Iamangnga si Ya'u sarun rumanta 
ringang-Ku. I Ya'u tawe mapawelengngi sai-sai apan rumanta ringang-Ku. 
38Ana waugu i Ya'u nirumanta wuassu surga, wali᷊ne ma'ola'a apulu-U 
sassane, ewe'e apulun Tou apan nandolo-U. 
39Wuṛṛu ete indi apulu-Ne apan nandolo-U: tadea'u wuassu anambon 
taumata apan tinantilla si Ya'u, tawe saran sangkatou apan mawuli᷊; tadea'u 
i Ya'u mapaawangunni mangitou su Allong Kiamatta. 
40Atonna, eteudde apulun Iamang-Ku: Tadea'u anambon taumata maasilo 
Ana'a wuṛṛu mangngimanna si Tou maasomba wiakka tutune wuṛṛu saran 
mala᷊nnu-la᷊nnu, wuṛṛu iapaawiakka apia su Allong Kiamatta.” 
41Manga taumatan Yahudi manattakke sussawutulla su saruannu Mawu 
Yesus, ana waugu i Tou nabbisara: “I Ya'u roti apan niumonto'a wuassu 
surga.” 
42I mangitou nabbisara, “Wali᷊newe indi Yesus ana'i Yusuf? I yami 
masingkattu inangnga iamangnge! Ereapa i Tou wotongnge mabbisara i Tou 
niumonto'a wuassu surga?” 
43See Mawu Yesus nabbisara si mangitou, “Arie passawutulla. 
44Tawe saran sangkatou maaranta ringang-Ku, amungkangngu Iamangnga 
apan nandolo-U tawe mangapiddi tou ringang-Ku; wuṛṛu isai apan rumanta, 
sarun Ta'u iapaasengkengnga su Allong Kiamatta. 

45Sulalu᷊mmu Wuke Manga Nabi uawoṛṛetta arendi, ‘Anambon taumata 
sarun tantiroannu Ruata.’ Nariaddi anambon taumata apan madaringikka 
Iamangnga wuṛṛu mangngurumma wuassi Tou, rumanta ringang-Ku. 
46Udde tawe atapasanne manungku piate taumata apan suete naasilo 
Iamangnga. Tumba'u i Tou apan nirumanta wuassu Ruata, suete naasilo 
Iamangnga. 
47Paanaunge: Taumata apan mangngimanna, maatahuanna wiakka tutune 
wuṛṛu saran mala᷊nnu-la᷊nnu. 
48Ete i Ya'u roti apan mangonggolu wiakka. 
49Iupungngu ala᷊monanu u'anna manna su wadda'a wuṛṛu i mangitou nate 
lai. 
50Arawe tawe aroddi roti apan niumonto'a wuassu surga; taumata apan 
inumanna roti udde tawe mate. 
51Ete i Ya'u roti apan niumonto'a wuassu surga – roti apan mangonggolu 
wiakka. Taumata apan umanna roti indi sarun mabbiakka 
sarangkalo᷊'engnge. Roti apan Ta'u ionggolla ipabiakku taumata su runia 
eteudde ṛeme-U.” 
52Naaringikka udde, manga taumatan Yahudi uatatiakke sangkatou 
ringannu waine. “Ereapa taumata indi wotongnge mangonggolu ṛemessi 
Tou si ite iapaanna?” unni mangitou. 
53See Mawu Yesus nabbisara si mangitou, “Pangimante: Amungkangngu i 
yamiu tawe umanna ṛemessu Ana'u Taumata wuṛṛu ma'inumma raṛṛa-Ne, i 
yamiu atonna-tonna tawe mabbiakka. 
54Taumata apan umanna ṛeme-U wuṛṛu ma'inumma raṛṛa-U maatahuanna 
wiakka tutune wuṛṛu saran mala᷊nnu-la᷊nnu wuṛṛu i Ya'u sarun mapaawiakki 
tou apia su Allong Kiamatta. 
55Ana waugu ṛeme-U atonna-tonna udde anna, wuṛṛu raṛṛa-U atonna-tonna 
udde inumanna. 

56Taumata apan umanna ṛeme-U wuṛṛu ma'inumma raṛṛa-U sidutu su 
sambau ringang-Ku wuṛṛu i Ya'u ringanni tou. 
57Iamangnga apan wiakka udde, nandolo-U wuṛṛu i Ya'u lai mabbiakka 
sulalu᷊mmu Iamangnga. Aroddi lai taumata apan umanna ṛeme-U sarun 
mabbiakka wuassia-U. 
58Ete indi roti apan niumonto'a wuassu surga: wali᷊ne ere roti apan niannu 
iupungngu ala᷊monanu. Ana waugu napawe niumanna roti udde, i mangitou 
nate lai. Arawe taumata apan umanna roti indi sarun mabbiakka 
sarangkalo᷊'engnge.” 
59Sarangkanambone udde niwisara Mawu Yesus su tempo i Tou 
mangngaṛṛa'a su wale᷊m pattataṛṛamawuanna su Kapernaum. 

Manga wisara apan mangngonggolu wiakka tutune wuṛṛu saran mal᷊annu-
l᷊annu 

60Napawe suete naddaringikka manga wisara Mawu Yesus udde, manambo 
su wallattu mallala᷊ṛṛenggen-Ne nabbisara, “Tatantiro indi tumanite 
masahadda. Isai wotongnge maasunna!” 
61Mawu Yesus sassane masingkatta manungku manga mallala᷊ṛṛenggen-Ne 
sussawutulla su ola'u hatto udde. Ne i Tou nabbisara, “Apa i yamiu nalu᷊dda 
ana waugu manga wisara-U indi? 
62Ereapa olangnge amungkangngu i yamiu maasilo Ana'u Taumata 
masengkengnga apia su tampane apan paarorone? 
63Apan maawiakka taumata eteudde Ghaṛṛahon Ruata. Atatohassu taumata 
tawe gunane. Manga wisara apan niwisara-U si yamiu indi eteudde wisara 
Ghaṛṛahon Ruata wuṛṛu manga wisara apan mangngonggolu wiakka. 
64Arawe pia lai su wallatti yamiu apan tawe mangngimanna.” (Mawu Yesus 
massingkatte ro'en paarorone isai-sai apan tawe mangngimanna wuṛṛu isai-
sai sarun mamate si Tou.) 

65See Mawu Yesus nabbisara apia, “Ana waugu udde i Ya'u mamasingkatta 
si yamiu manungku tawe saran sangkatou apan maaranta ringang-Ku, 
amungkangngu Iamangnga tawe mamala.” 
66Nanattakka orassa udde manambo mallala᷊ṛṛenggen-Ne manantangngi 
Tou, wuṛṛu maddirite mallala᷊ṛṛenggenna si Tou. 
67See Mawu Yesus naiwalo᷊ su sire mapulo᷊ dua mallala᷊ṛṛenggen-Ne, “Apa i 
yamiu ma'apulu lai manantang-Ku?” 
68“Mawu,” wisaran Simon Petrus si Tou, “ringanni sai yami sarun inai? 
Wisara Mawu mangngonggolu wiakka tutune wuṛṛu saran mala᷊nnu-la᷊nnu. 
69I yami mangngimante wuṛṛu naatutukke manungku ete Mawu 
darolo᷊ṛṛanna apan naukkassa wuassu Ruata.” 
70Mawu Yesus sinumimbakka, “Wali᷊newe i Ya'u apan namile si yamiu 
mapulo᷊ dua indi? Arawe sangkatou wuassu wallatti yamiu eteudde 
ghaṛṛaho lale᷊o!” 
71Apan su pandumannu Mawu Yesus eteudde i Yudas ana'i Simon Iskariot. 
Ana waugu salaiwe i Yudas sangkatou wuassu sire mapulo᷊ dua 
mallala᷊ṛṛenggennu Mawu Yesus, ete i tou apan namate Mawu Yesus. 

Yohanes 7 

Mawu Yesus wuṛṛu manga tuṛṛang-Nge 

1Wua'udde Mawu Yesus inaite su alawo'u tampa su Galilea. I Tou maddiri 
mabatukku leta'u Yudea ana waugu manga tembonannu Yahudi poiaroddi 
pia pandumma mamate si Tou. 
2Su tempo udde maranite Allo Wahewa Rasannu Rongnga. 
3Ne manga tuṛṛangngu Mawu Yesus nabbisara si Tou, “Tantanga'e tampa 
indi wuṛṛu roote su Yudea, tadea'u manga mallala᷊ṛṛenggen-Nu maasilo lai 
manara-Nu. 

4Tawe taumata apan maapamunin apa apan a'olaanne. Amungkangngu i tou 
maapulu asingkatannu awadaalla. Amungkangngu i'o maapulu ma'ola'a 
inolaanna ere udde, ahewallu runia indi ṛinone maasingkatta!”  

(5Ana waugu manga tuṛṛang-Nge sassane tawe mangngimanna si Tou.) 
6“Taambe tempone si Ya'u,” unnu Mawu Yesus si mangitou, “arawe si 
yamiu, suapan tempo udde wotongnge. 
7Runia indi tawe marantinni yamiu. Arawe i Ya'u atonna-tonna ia'arantinnu 
runia, ana waugu i Ya'u sidutu mabbisara runia manungku inolaanne lale᷊o. 
8Roote i yamiu sassane su ramea udde. I Ya'u tawe inai ana waugu tempone 
taambe nia'omanna si Ya'u.” 
9Eteudde wisara Mawu Yesus su manga tuṛṛang-Nge, wuṛṛu i Tou lai 
natana'a su Galilea. 

Mawu Yesus su ramean Rasannu Rongnga 

10Napawe manga tuṛṛang-Nge inaite watukku ramea udde, mala᷊nna-
la᷊nnaba Mawu Yesus nattuda sassane tawe niasingkatannu taumata. 
11Su ala᷊nnun ramea udde, manga tembonannu Yahudi maddea'a si Tou 
wuṛṛu uaaiwalo᷊, “Suapa i Tou?” 
12Manambo taumata mannattake uasasali᷊mburungnga su ola'i Tou. Piaddu 
mabbisara, “I Tou taumata mapia.” Piaddu lai mabbisara, “Tawe! I Tou 
mangngali᷊wun taumata nambo.” 
13Arawe tawe saran sangkatou waṛṛani mabbisara uasasaruanna su ola'i Tou 
ana waugu i mangitou matta'uttu manga tembonannu Yahudi. 
14Mattangngan ramea, Mawu Yesus sinumutta sulalu᷊mmu Wale᷊ Mawu, see 
nanattakke mangngaṛṛa'a. 
15Manga tembonannu Yahudi naherangnga wuṛṛu nabbisara, “Ereapa 
taumata indi asingkanne aroddi anambone, sumbali᷊ I Tou tawe nassi'ola᷊?” 

16Mawu Yesus sinumimbakka, “Apan Ta'u ia'aṛṛa'a indi wali᷊newe ala᷊ṛṛa-U 
arawe ala᷊ṛṛa'i Tou apan nandolo-U. 
17Taumata apan matuṛṛutta apulun Ruata, sarun maasingkatta tanne ala᷊ṛṛa-
U indi darantane wuassu Ruata ara'e wuassia-U sassane. 
18Taumata apan mangngonggolu ala᷊ṛṛangnge sassane maddea'a 
awawantugu ririne sassane. Arawe taumata apan maddea'a awawantugi Tou 
apan nandolokki Tou, taumata udde matuli᷊da, i tou tawe awusune. 
19Wali᷊newe i Musa suete nangonggolu Titan Ruata si yamiu? Arawe su 
wallatti yamiu tawedu tinumuṛṛutta Tita udde. Anio i yamiu maapulu 
mamate si Ya'u?” 
20Awada'alla udde sinumimbakka, “I'o wewa! Isai ma'apulu mamate Si'o?” 
21Mawu Yesus sinumimbakka, “Tumba'u sambau manara Ta'u olaanna su 
allon Sabatta, wuṛṛu naaherangnga si yamiu. 
22I Musa nangonggolu atoranna si yamiu iapasunatta – salaiwe sunatta udde 
tawe wuassi Musa, arawe wuassu manga iamangngu ala᷊mona ro'en i Musa 
taanna. Ana waugu udde, su allon Sabatta lai yamiu ma'apulu mannunatta 
taumata. 
23Amungkangngu i yamiu ma'ola'a udde tadea'u tawe lumawangnga 
atoranni Musa su ola'u sunatta, anio i yamiu mannaungnga lale᷊o si Ya'u ana 
waugu mapaapian ahewallu wadangngu taumata su allon Sabatta? 
24Arie mamarikissa taumata ana waugu pinangiananne apan aasiloanna, 
arawe ana waugu atatuli᷊dda.” 

Atonnawe Mawu Yesus Ratum Punnu Sal᷊amatta? 

25Wua'udde pia manga pira taumatan Yerusalem mabbisara, “Wali᷊newe indi 
taumatane apan tantala᷊nna raddeaanna pateanna? 
26Pa'ellege i Tou mabbisara tawe singgawangnge su saruannu awada'alla, 
wuṛṛu tawe saran sangkatou apan mabbisaran apa-apa si Tou! Asinungka 

manga tembonanni ite naatutukke manungku i Tou indi Ratum Punnu 
Sala᷊matta? 
27Arawe amungkangngu Ratum Punnu Sala᷊matta udde rumanta, tawe saran 
sangkatou maasingkatta wuassuapa atatanaan-Ne! Sumbali᷊ i ite 
masingkatta wuassuapa darantane taumata indi.” 
28Wua'udde, tantala᷊nna Mawu Yesus mangngaṛṛa'a su Wale᷊ Mawu, i Tou 
nangintuli᷊ ringannu tingikka ma'ikkatta, “Nariaddi yamiu masingkatta isai 
i Ya'u indi, wuṛṛu wuassuapa i Ya'u nirumanta? I Ya'u tawe nirumanta ana 
waugu apulu-U sassane. I Ya'u nirolokki Tou apan pia taṛṛino wotongnge 
mandolo-U, wuṛṛu i Tou wotongnge apangimananna. Arawe i yamiu tawe 
maaillala᷊ si Tou. 
29I Ya'u maaillala᷊ si Tou, ana waugu i Ya'u nirumanta wua dinganni Tou, 
wuṛṛu ete i Tou apan nandolo-U.” 
30Su tempo udde i mangitou ma'apulu manametta Mawu Yesus, arawe 
tawedu waṛṛani mangagassa si Tou, ana waugu taambe nia'omanna 
tempone. 
31Manambo su wallattu manga taumata udde mannattakke mangngimanna 
si Tou, wuṛṛu mabbisara, “Amungkangngu Ratum Punnu Sala᷊matta udde 
rumanta, apa i Tou wotongnge maaola'a mannamboanna ala᷊ṛṛindu'a wuassu 
taumata indi?” 

Ma'ire manametta Mawu Yesus 

32Manga taumatam Farisi naaringikka ereapa taumata nambo udde 
uasasali᷊mburungnga su ola'u Mawu Yesus. Ana waugu udde su sampunna 
ringannu manga imam tembonanne, i mangitou nandolokku manga pira 
mandariaga Wale᷊ Mawu inai manametta Mawu Yesus. 
33Mawu Yesus nabbisara su taumata nambo su Wale᷊ Mawu, “Ete lai tala᷊ng 
kadio'a i Ya'u su sambau ringanni yamiu. Wua'udde i Ya'u sarun 
mabelengnga ringanni Tou apan nandolo-U. 

34I yamiu sarun maddea'a si Ya'u, arawe tawe maasomba si Ya'u; ana waugu 
i yamiu tawe maaranta su tampa atatanaang-Ku.” 
35See manga tembonannu Yahudi uawawisarate sangkatou ringannu waine, 
“Taumata indi inai suapa na'oman sara i ite tawe maasomba si Tou? Apa i 
Tou inai ringannu manga taumatan Yahudi apan uatana'a su wanua marau 
su wallattu taumatan Yunani, wuṛṛu mangngaṛṛa'a taumatan Yunani? 
36Apa pandumanne ringannu mabbisara manungku i ite sarun maddea'a si 
Tou, arawe tawe maasomba si Tou, wuṛṛu manungku i ite tawe maaranta 
su tampa i Tou uatana'a?” 

Ua'e apan mangngonggolu wiakka 

37Su allo panginsueannu ramea udde, eteudde allo apan apianne, Mawu 
Yesus dirumarisikka sulalu᷊mmu Wale᷊ Mawu see nabbisara, “Taumata apan 
marou ṛinone rumanta ringang-Ku ma'inumma. 
38Su ola'u taumata apan mangngimanna si Ya'u, uawoṛṛetta sulalu᷊mmu 
Wuke Susi, ‘Wuassu lalu᷊mmu naungnge mangngelekka manga aeleṛṛannu 
ua'e apan mangngonggolu wiakka.’ ”  

(39Mawu Yesus mabbisara su ola'u Ghaṛṛahon Ruata apan sarun 
sengkamannu manga taumata apan mangngimanna si Tou. Ana waugu su 
tempo udde Ghaṛṛahon Ruata taambe nionggolla; ana waugu Mawu Yesus 
taambe niapaawantuga ringannu papate-Ne.) 
40Manambo taumata ma'aringikka apa apan niwisara Mawu Yesus, wuṛṛu 
su wallatti mangitou piaddu mabbisara, “Taumata indi natantunna ete Nabi 
udde!” 
41Arawe piaddu lai mabbisara, “Ete indi Ratum Punnu Sala᷊matta!” Arawe 
piaddu lai mabbisara, “Eh, ṛatadde Ratum Punnu Sala᷊matta nirumanta 
wuassu Galilea? 

42Sulalu᷊mmu Wuke Susi uawoṛṛetta manungku Ratum Punnu Sala᷊matta 
udde sinossoṛṛanne wuassi Daud wuṛṛu sarun dumanta wuassu Betlehem, 
eteudde soa atatanaanni Daud.” 
43Panginsueanne manga taumata mannatakke uatatiakka su ola'u Mawu 
Yesus. 
44Piaddu ma'apulu manametta si Tou, arawe tawe saran sangkatou mamita 
si Tou. 

Manga tembonannu Yahudi tawe mangngimanna 

45Su tempo manga mandariaga Wale᷊ Mawu, apan nirolokka manametta 
Mawu Yesus nabelengke apia, manga imam tembonanne wuṛṛu manga 
taumatan Farisi udde naiwalo᷊ si mangitou, “Anio i yamiu tawe nangapiddi 
Tou inawarendi?” 
46Manga mandariaga udde sinumimbakka, “Ah, taambe saran paassa pia 
taumata mabbisara naali᷊hida ere i Tou!” 
47“Apa i yamiu lai suete niali᷊wu-Ne?” unnu manga taumatan Farisi udde. 
48“Apa wuassu manga tembonanni ite wuṛṛu manga taumatan Farisi piaddu 
mangngimanna si Tou? 
49Arawe awadaalla indi, i mangitou wagan Tita Musa, wuṛṛu salaiwe ereapa 
i mangitou niawontohante.” 
50Sangkatou su wallattu manga taumatan Farisi udde eteudde i Nikodemus 
apan suete nirumanta ringannu Mawu Yesus. I Nikodemus nabbisara su 
manga taumatan Farisi waine, 
51“Tumuṛṛuttu Tita, sangkatou tawe wotongnge iṛṛuumanna amungkangngu 
hattone taambe niaringiṛṛanna wuṛṛu pallala᷊gune niparikisanna.” 
52“Apa i'o lai wuassu Galilea?” sasimbakki mangitou, “Pamarikisse Wuke 
Susi! I'o sarun maasingkatta manungku tawe sangkatou nabi apan 
asapputanne wuassu Galilea!” 

Sangkatou wawine niaratinganna sussandaga 

[53Wua'udde, taumata nambo udde napule᷊te watukku wale᷊. 

Yohanes 8 

1Arawe Mawu Yesus inaite watukku Wuiddu Zaitun. 
2Tiṛṛabbine rua'allo maṛṛanggapa i Tou inaite lai su Wale᷊ Mawu, wuṛṛu 
manambo taumata nirumanta ringanni Tou. Mawu Yesus inuma'ianna see 
nanattakke mangngaṛṛa'a si mangitou. 
3Tantala᷊nna udde, manga hurun agama wuṛṛu manga taumatan Farisi 
nangapiddu sangkatou wawine ringanni Tou apan niaratinganna 
sussandaga. I mangitou nandolokku wawine udde niapararisikka su 
pattangnganne, 
4see nabbisara su Mawu Yesus, “Iamangnga Huru, wawine indi 
niaratinganna sussandaga. 
5Sulalu᷊mmu Tita Musa pia atoranna manungku wawine ereindi ṛinone 
tuntungannu watu ma'oman sara mate. Orassa indi ereapa addapattu 
Iamangnga?” 
6I mangitou naiwalo᷊ aroddi maddea'a pasasala᷊-Ne, tadea'u i mangitou 
wotongnge mapaasala᷊n Tou. Arawe Mawu Yesus inumaruutta wuṛṛu 
mamoṛṛettu tali᷊mado-Ne su leta'a. 
7Napawe i mangitou sidutu mammata'a, i Tou tinumatagekka wuṛṛu 
nabbisara si mangitou, “Taumata apan tawe dosane su wallatti yamiu, 
wotongnge i tou manuntungngu watu paarorone su wawine udde.” 
8Wua'udde Mawu Yesus inumaruutta apia wuṛṛu namoṛṛetta apia su leta'a. 
9Napawe naaringikka Mawu Yesus nabbisara aroddi, i mangitou 
nanantangken tampa udde, passangkatou nanattakka wuassu atimmaranne. 
Panginsueanne Mawu Yesus natantangnga sassane isudde ringannu wawine 
apan ta'e uarisikka su dararisiṛṛanne. 

10See Mawu Yesus namatti'u puane wuṛṛu nabbisara wawine udde, “Suapate 
i mangitou sarangkanambone? Tawedu nakkuumannu?” 
11“Tawe, Ama,” sasimbakke. “Aroddite,” unnu Mawu Yesus, “I Ya'u lai tawe 
makkuumannu. Orassa indi apule᷊te, imbaṛṛangnga ma'ola'a rosa apia.”] 

Mawu Yesus asasemakku runia 

12Mawu Yesus nabbisara apia su taumata nambo udde, wisara-Ne, “Ete i 
Ya'u asasemakku runia. Taumata apan tumantalongnga si Ya'u tawe 
umamatta su ararandumma, arawe maatahuanna asasemakku 
pabbiaṛṛanna.” 
13“Orassa indi I'o mangngonggolu tatiala su ola'u riri-Nu sassane,” unnu 
manga taumatan Farisi udde si Tou, “Tatialanu udde awusu.” 
14Mawu Yesus sinumimbakka, “Salaiwe i Ya'u mangngonggolu tatiala su 
ola'u riri-U sassane, tatiala-U udde atonna; ana waugu i Ya'u masingkatta 
wuassuapa i Ya'u nirumanta wuṛṛu watukku apa i Ya'u inai. I yamiu wagga 
wuassuapa i Ya'u nirumanta wuṛṛu watukku apa i Ya'u inai. 
15I yamiu mammarikissa taumata ringannu apulun taumata; i Ya'u tawe 
mamarikissa saran sangkatou. 
16Arawe unnu wisara i Ya'u mamarikissa taumata, i Ya'u maṛṛawessa udde 
matuli᷊da, ana waugu i Ya'u tawe sassane; Iamangnga apan nandolo-U su 
sambau lai ringang-Ku. 
17Sulalu᷊mmu Tita Musa uawoṛṛetta arendi; Tatiala apan atonna eteudde 
tatiala wuassu ruang katou. 
18Apan mangngonggolu tatiala su ola'u riri-U udde ruang katou – i Ya'u 
wuṛṛu Iamangnga apan nandolo-U.” 
19“Iamangngu udde suapa?” aiwalo᷊ mangitou. Mawu Yesus sinumimbakka, 
“I yamiu tawe maaillala᷊ si Ya'u aroddi lai Iamang-Ku. Unnu wisara i yamiu 
maaillala᷊ si Ya'u, i yamiu lai sarun maaillala᷊ Iamang-Ku.” 

20Sarangkanambone udde niwisara Mawu Yesus su tempo i Tou tantala᷊nna 
mangngaṛṛa'a su Wale᷊ Mawu marani manga pangangadoannu roitta 
sasamba. Arawe tawe saran sangkatou apan nanametta si Tou, ana waugu 
taambe nia'omanna tempone. 

Su tampa Ta'u rantanna, i yamiu tawe maaranta 

21Mawu Yesus nabbisara apia si mangitou, “I Ya'u inaite, wuṛṛu i yamiu 
sarun maddea'a si Ya'u, arawe i yamiu sarun mate sulalu᷊mmu rosanu. Su 
tampa Ta'u rantanna, i yamiu tawe maaranta.” 
22Ne manga tembonannu Yahudi nabbisara, “Asinungka i Tou matingkaate, 
ana waugu i Tou nabbisara, ‘Su tampa Ta'u rantanna, i yamiu tawe 
maaranta.’ ” 
23See Mawu Yesus nabbisara si mangitou, “I yamiu nirumanta wua bowane; 
arawe i Ya'u nirumanta wua dosone. I yamiu wuassu runia arawe i Ya'u tawe 
wuassu runia. 
24Ana waugu udde i Ya'u mabbisara si yamiu, manungku i yamiu sarun mate 
sulalu᷊mmu manga rosanu. Wuṛṛu atonna i yamiu sarun mate sulalu᷊mmu 
manga rosanu, amungkangngu i yamiu tawe mangngimanna manungku, 
‘ete i Ya'u i Tou apan isassago I YA'U INDI’. ” 
25“Ṛinone isai I'o?” aiwalo᷊ mangitou. Mawu Yesus sinumimbakka, “Ipa'ura 
maggahatong kamiu apia! 
26Ta'e manambo lai hatto su ola'i yamiu apan Ta'u iwisara wuṛṛu 
ipamarikissa. Arawe i Tou apan nandolo-U wotongnge apangimananna. 
Wuṛṛu i Ya'u mamasingkatta su runia apa apan Ta'u niaringiṛṛanna wuassi 
Tou.” 
27I mangitou tawe maasunna manungku i Tou tantala᷊nna mabbisara si 
mangitou su ola'u Iamangnga. 
28Ana waugu udde Mawu Yesus nabbisara si mangitou, “Ṛaddoi 
amungkangngu i yamiu suete nanduittu Ana'u Taumata, i yamiu sarun 
maasingkatta manungku ‘ete i Ya'u i Tou apan isassago I YA'U INDI’, wuṛṛu 

i yamiu sarun maasingkatta manungku tawe saran sambau apan a'olaang-
Ku wuassu riri-U sassane. I Ya'u tumba'u mamasingkattu apa apan niaṛṛa'u 
Iamangnga si Ya'u. 
29Wuṛṛu i Tou apan nandolo-U indi su sambau ringang-Ku. I Tou tawe 
mamala-U sassane, ana waugu i Ya'u sidutu ma'ola'a inolaanna apan 
maalu᷊assa naung-Nge.” 
30Napawe Mawu Yesus suete nabbati'u sarangkanambone udde, manambo 
taumata mangngimanna si Tou. 

Ruata apan naṛṛino mapaal᷊iung kamiu 

31Wua'udde Mawu Yesus nabbisara su manga taumatan Yahudi apan 
nangimante si Tou, “Amungkangngu i yamiu mabbiakka tuttuṛṛutta ala᷊ṛṛa-
U, i yamiu atonna-tonna mallala᷊ṛṛenggeng-Ku, 
32ne i yamiu sarun maaillala᷊ Ruata apan naṛṛino, wuṛṛu ana waugu udde i 
yamiu sarun ipallossa.” 
33“I yami indi papapulunni Abraham,” unni mangitou. “Taambe saran 
paassa i yami naola'a allangngi sai-sai! Apa pandumannu ringannu 
mabbisara, ‘I yamiu sarun ipallossa’? ” 
34“Mangke atonna wisara-U indi,” unnu Mawu Yesus si mangitou. “Taumata 
apan ma'ola'a rosa, eteudde allangngu rosa. 
35Wuṛṛu sangkatou allangnga tawe atatanaanne uasidutu sulalu᷊mmu 
wale᷊ne, arawe ana'a pia atatanaanne sarangkalo᷊'engnge sulalu᷊mmu wale᷊ne. 
36Ana waugu udde, amungkangngu ana'a mamallossi yamiu, i yamiu 
atonna-tonna mapallossa. 
37Atonna i Ya'u masingkatta manungku i yamiu indi papapulunni Abraham. 
Arawe i yamiu maapulu mamate si Ya'u, ana waugu i yamiu maddiri 
manarimmattu ala᷊ṛṛa-U. 
38Apa apan niasiloang-Ku wuassu Iamang-Ku eteudde apan iwabbisara-U. 
Arawe i yamiu tuttuṛṛutta apa apan iaaṛṛa'i iamangngu si yamiu.” 

39I mangitou sinumimbakka, “Iamangngi yami eteudde i Abraham.” “Unnu 
wisara atonna-tonna i yamiu ana'i Abraham,” unnu Mawu Yesus, “i yamiu 
ṛinone ma'ola'a apa apan a'olaanni Abraham. 
40I Ya'u mamasingkatta si yamiu atatuli᷊dda apan niaringiṛṛang-Ku wuassu 
Ruata, arawe i yamiu maapulu mamate si Ya'u. I Abraham tawe inolaanne 
ereudde! 
41I yamiu ma'ola'a ere apa apan niola'u iamangngu sassane.” Sasimbakki 
mangitou, “I yami wali᷊ne ala᷊ṛṛana'a su liuddu awingnga. Iamangngi yami 
tumba'u sangkatou eteudde Ruata sassane.” 
42See Mawu Yesus nabbisara si mangitou, “Unnu wisara Ruata udde 
Iamangngu, i yamiu sarun mandangngu si Ya'u, ana waugu i Ya'u nirumanta 
wuassu Ruata. I Ya'u tawe nirumanta ringannu apulu-U sassane, arawe ete 
i Tou apan nanadolo-U. 
43Anio i yamiu tawe maasunna apa iwabalo᷊-U? Ana waugu i yamiu tawe 
maataṛṛangnga maddaringikka ala᷊ṛṛa-U. 
44Ete Setanna iamangngu, wuṛṛu i yamiu tuttuṛṛutta apulun iamangngu. 
Ro'en panataṛṛanne Setanna udde taṛṛa pate. I tou taambe saran paassa 
manamba'a apapia, ana waugu tawe apapia si tou. Amungkangngu i tou 
mangawusu, udde naṛṛino ana waugu ete aroddi pallala᷊gune. I tou taṛṛa 
awusu wuṛṛu punnu ala᷊wo'u awusu. 
45Arawe i Ya'u mabatti'u atatuli᷊dda, wuṛṛu ana waugu eteudde i yamiu 
maddiri mangngimanna si Ya'u. 
46Isai su wallatti yamiu wotongnge maatiala manungku i Ya'u pia dosa? 
Amungkangngu i Ya'u mabatti'u atatuli᷊dda, anio i yamiu tawe 
mangngimanna si Ya'u? 
47Taumata apan darantane wuassu Ruata, madaringikka wisaran Ruata. 
Arawe i yamiu wali᷊ne wuassu Ruata, ana waugu udde i yamiu maddiri 
madaringikka.” 

Mawu Yesus wuṛṛu Abraham 

48Manga taumatan Yahudi udde sinumimbakka Mawu Yesus, “Wali᷊newe 
atonna wisarang kami manungku I'o taumatan Samaria apan niasuttannu 
setanna?” 
49Mawu Yesus sinumimbakka, “I Ya'u tawe niasuttannu setanna. I Ya'u 
mangngaddatta Iamang-Ku, arawe i yamiu mangngalu᷊andaga si Ya'u. 
50I Ya'u tawe maddea'a awawantugu riri-U sassane. Pia sangkatou apan 
maddea'a awawantu-U, wuṛṛu tumba'u i Tou apan mammarikissa. 
51Mangke atonna wisara-U indi, taumata apan tuttuṛṛutta wisara-U, tawe 
mate saran mala᷊nnu-la᷊nnu.” 
52See manga taumatan Yahudi udde nabbisara Mawu Yesus, “Orassa indi 
yami masingkatta I'o indi atonna-tonna niasuttannu setanna! I Abraham 
sassane natete, aroddi lai manga nabi. Arawe I'o mabbisara, ‘Taumata apan 
tuttuṛṛutta wisara-U, tawe mate saran mala᷊nnu-la᷊nnu.’ 
53Amungkangngu i Abraham sassane natete, wuṛṛu manga nabi 
sarangkanambone lai natete, I'o indi isai? Ṛatadde I'o magewala᷊nna wuassi 
iamangngi yami Abraham!” 
54Mawu Yesus sinumimbakka, “Unnu wisara i Ya'u maddea'a awawantugu 
riri-U sassane, awawantugu udde tawe gunane. Apan mangngaddata si Ya'u 
eteudde Iamang-Ku apan unni yamiu Ruatang kamiu, 
55arawe i yamiu tawe maaillala᷊ si Tou. Arawe i Ya'u maaillala᷊. 
Amungkangngu i Ya'u mabbisara manungku i Ya'u tawe maaillala᷊ si Tou, ne 
i Ya'u sangkatou taṛṛa awusu, ere lai yamiu. I Ya'u maaillala᷊ si Tou wuṛṛu 
tuttuṛṛutta wisara-Ne. 
56Iamangngu Abraham lembon lulluassa, manungku i tou sarun maasilo 
allo-U. I tou naasilote wuṛṛu i tou mangke lulluassa!” 
57See manga taumatan Yahudi nabbisara Mawu Yesus, “Uukku taambe 
naṛṛatubba limam pulo᷊ su tonnane, arawe I'o naasilote si Abraham?” 



2781 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

58Mawu Yesus sinumimbakka, “Atonna i Ya'u mabbisara si yamiu: 
Tantala᷊nna i Abraham taambe niasungkangnga, i Ya'u nariaddite.” 
59See manga taumatan Yahudi nanganute watu ipanuntungnga si Tou; 
arawe Mawu Yesus na'imbuni, see napule᷊te nanantangngu Wale᷊ Mawu. 

Yohanes 9 

Mawu Yesus napaapian taumata wuta naasilo apia 

1Su tempo Mawu Yesus u'amatta, i Tou naasilo sangkatou wuta 
ro'eniariaddine. 
2Manga mallala᷊ṛṛenggennu Mawu Yesus naiwalo᷊ Mawu Yesus, “Iamangnga 
Huru, anio taumata indi niasungkangnga matane wuta? Apa ana waugu i 
tou sassane marosa ara'e hagurangnge marosa?” 
3Mawu Yesus sinumimbakka, “I tou wuta wali᷊ne ana waugu rosane sassane 
ara'e rosan hagurangnge, arawe tadea'u taumata wotongnge maasilo 
taṛṛinon Ruata mammanara sulalu᷊mmu ririne. 
4Tantala᷊nna ta'e allo, i ite ṛinone mammanara manaran Tou apan nandolo-
U. Ṛabbi sarun dumanta, wuṛṛu tawe saran sangkatou apan wotongnge 
maapammanara. 
5Tantala᷊nna i Ya'u ta'e su runia indi, ete i Ya'u asasemakku runia.” 
6Napawe suete nabbisara aroddi Mawu Yesus nangaddu su leta'a, wuṛṛu 
addune niluakka ringannu leta'a. Wua'udde i Tou nangapu su matan 
taumata udde 
7see nabbisara si tou, “Roote pamaresi hatinu su Li'un Siloam.” (Siloam 
atapasanne ‘Nirolokka’.) Ne taumata udde inaite namaresi hatine. Su tempo 
i tou nabelengnga, i tou wotongngete maasilo. 
8Manga ali᷊ndonganna wuṛṛu manga taumata apan paarorone ma'asilo si tou 
sangkatou madarorongnga, sarangkanambone nabbisara, “Wali᷊newe i tou 
indi taumata apan inaramanne ua'ianna madorongnga?” 

9Piaddu mabbisara, “Atonna i tou.” Arawe piaddu lai mabbisara, “Tawe i 
tou tumba'u lihiddu taumata udde.” Arawe taumata udde sassane nabbisara, 
“Ete i ya'u i tou.” 
10“Ereapa olangnge na'oman sara i'o naasilo?” aiwalo᷊ mangitou si tou. 
11I tou sinumimbakka, “Taumata apan aranne Mawu Yesus udde na'ola'a 
labbo adio'a, see niapu su mata'u lapiddu nabbisara, ‘Roote pamaresi hatinu 
su Li'un Siloam.’ See i ya'u inaite. Wuṛṛu su tempo i ya'u namaresi hati'u, 
orassa udde lai ya'u naasilote.” 
12“Suapa taumata udde?” aiwalo᷊ mangitou. I tou sinumimbakka, “I ya'u 
waggate.” 

Taumatan Farisi mannutudda arariaddianna napaapian taumata udde 

13-14Allo udde allon Sabatta su tempo Mawu Yesus nalluakku leta'a ringannu 
addune nipangundamma taumata wuta udde wotongnge naasilo. Ne 
taumata wuta tanginna udde niapidda ringannu manga taumatan Farisi. 
15I mangitou lai naiwalo᷊ si tou ereapa na'oman sara i tou naasilo. I tou 
sinumimbakka, “I tou nangadon labbo su mata'u, see i ya'u namaresi wuṛṛu 
i ya'u wotongngete maasilo.” 
16Manga pira su wallattu manga taumatan Farisi udde nabbisara, “Tawe 
mariaddi taumata na'ola'a indi darantane wuassu Ruata, ana waugu i Tou 
tawe mallaghun allon Sabatta.” Arawe taumata waine lai mabbisara, “Tawe 
mariaddi taumata marosa wotongnge maaola'a manga ala᷊ṛṛindu'a ereindi?” 
See nasapputte patatatiakka su wallattu addapatti mangitou. 
17Ne manga taumatan Farisi udde naiwalo᷊ apia su taumata udde, “Apa 
addapannu su ola'i Tou apan naapia si'o na'oman sara naasilo?” “I Tou 
sangkatou nabi,” sasimbakku taumata udde. 
18Arawe manga piaṛṛa'u Yahudi udde maddiri mangngimanna manungku 
taumata udde atonna wuta ro'eniariaddine, wuṛṛu orassa indi naasilote. Ana 
waugu udde i mangitou namago hagurangnge, 

19wuṛṛu naiwalo᷊, “Atonna indi anangngu apan niasungkangnga wuta? 
Ereapa i tou wotongnge naasilo orassa indi?” 
20Inangnga iamangngu taumata udde sinumimbakka, “Atonna indi ana'i 
yami; wuṛṛu atonna i tou niasungkangnga wuta. 
21Arawe ereapa i tou naasilote orassa indi, i yami wagga. Wuṛṛu isai apan 
nangundamma si tou wotongnge naasilo, udde lai yami wagga. Pa'iwalo᷊te 
si tou, i tou timmaddete; i tou wotongngete sumimbakka sassane.” 
22Inangnga iamangngu taumata udde sinumimbakka aroddi ana waugu i 
mangitou matta'uttu manga piaṛṛa'u Yahudi; ana waugu i mangitou na'irete, 
manungku taumata apan manga'u Mawu Yesus Ratum Punnu Sala᷊matta, 
tate wotongnge sumutta su wale᷊m pattataṛṛamawuanna. 
23Ana waugu udde inangnga iamangngu taumata udde nabbisara, “I tou 
timmaddete; paiwalo᷊te si tou.” 
24See i mangitou namago apia taumata apan tanginna wuta udde, wuṛṛu 
nabbisara si tou, “Passalute manungku i'o mabbisara su ṛinone. I yami 
masingkatta taumata udde taumata marosa.” 
25“Apa i Tou marosa ara'e tawe,” sasimbakku taumata udde, “i ya'u wagga. 
Arawe ete sambau asingkatangku; i ya'u dorone wuta, arawe orassa indi ya'u 
naasilote.” 
26See i mangitou nabbisara apia si tou, “I tou na'ola'a apa si'o? Ereapa i tou 
na'ola'a si'o na'oman sara naasilo?” 
27Taumata udde sinumimbakka, “Suete ta'u niwatti'a si yamiu, arawe i 
yamiu tawe madaringikka. Anio i yamiu maapulu madaringikka apia? 
Asinungka i yamiu maapulu maola'a mallala᷊ṛṛenggen-Ne lai?” 
28See i mangitou nallela si tou wuṛṛu nabbisara, “Ete i'o mallala᷊ṛṛenggen-
Ne; wali᷊ne i yami! I yami mallala᷊ṛṛenggenni Musa. 
29I yami masingkatta manungku Ruata suete nabbisara si Musa. Arawe su 
ola'u taumata udde, i yami wagga wuassuapa inarantan-Ne.” 



2784 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

30Taumata udde sinumimbakka, “Ma'atiangnga atonna manungku i yamiu 
wagga wuassuapa inarantan-Ne, wuṛṛu see i Tou suete na'ola'a si ya'u 
naasilo. 
31I ite masingkatta manungku Ruata tawe madaringikka taumata marosa, 
ewe'e taumata apan mangngaddatta Ruata, wuṛṛu tuttuṛṛutta apulu-Ne. 
32Ro'en panattaṛṛannu runia taambe niaringiṛṛanna pia taumata ma'apia 
taumata wuta ro'eniasungkangnga see wotongnge maasilo. 
33Amungkangngu taumata udde wali᷊ne wuassu Ruata, i tou tawe maaola'a 
apa-apa.” 
34Sasimbakki mangitou, “Apa? I'o apan napenen rosa ro'e niariaddine, i'o 
ma'apulu mangngaṛṛa'a si yami?” Ne nanattakka orassa udde i tou 
isassingadde sumutta su wale᷊m pattataṛṛamawuanna. 

Wuta sulal᷊ummu pangangimanna 

35Mawu Yesus naaringikka manungku i mangitou suete naningaddu 
taumata udde sumutta su wale᷊n pattataṛṛamawuanna. I Tou nadea'e 
taumata udde see nabbisara si tou. “Apa i'o mangngimanna Ana'u 
Taumata?” 
36Taumata udde sinumimbakka, “Isai i tou, Mawu? Tulu᷊nga'a walo᷊a'a 
tadea'u i ya'u mangngimanna si Tou.” 
37“I'o suete naasilo si Tou,” sasimbakku Mawu Yesus, “Ete i Tou apan orassa 
indi uahahattonu.” 
38“I ya'u mangngimanna, Mawu,” sasimbakku taumata udde, see 
inumali᷊ntudda su saruannu Mawu Yesus. 
39Mawu Yesus nabbisara, “I Ya'u nirumanta su runia indi, makkuungngu 
taumata; tadea'u taumata wuta wotongnge maasilo, wuṛṛu taumata 
ma'asilo, maola'a wuta.” 
40Manga pira taumatan Farisi naaringikka Mawu Yesus nabbisara aroddi, 
see i mangitou naiwalo᷊ si Tou, “Pandumannu i yami indi lai wuta?” 

41Mawu Yesus sinumimbakka, “Unnu wisara i yamiu wuta, i yamiu tawe 
marosa. Arawe ana waugu i yamiu mabbisara, ‘I yami ma'asilo,’ udde 
atappasanne i yamiu ta'e marosa.” 

Yohanes 10 

Sasumandingngu domba wuṛṛu mallal᷊u'adde 

1“Mangke atonna wisara-U indi: Taumata apan sumutta sulalu᷊mmu tanda'u 
domba lumiu pagalla, wuṛṛu tawe sumutta su ngara, arawe umawitta 
sumabbi lala᷊nna waine, taumata udde taṛṛa ta'o wuṛṛu taṛṛa rampassa. 
2Arawe taumata apan sinumutta wuassu ngara, ete i tou mallalu᷊'adda 
domba. 
3Mandariaga tanda'a mammu'a ngara suttanni tou, wuṛṛu manga domba 
uatantalongnga tingikke su tempo i tou mammago si mangitou ringannu 
aranne sambau-sambau wuṛṛu mangngehetta si mangitou su liudde. 
4Napawe manga domba udde niapidde su liudde, mallalu᷊'adda udde 
u'amatta rorone, wuṛṛu manga domba udde uatantalongnga si tou, ana 
waugu i mangitou ma'aillala᷊ tingikke. 
5I mangitou maddiri tumantalongnga taumata waine, ewe'e tumala᷊ngngu 
taumata udde, ana waugu i mangitou tawe maaillala᷊ tingikke.” 
6Mawu Yesus nabbati'u sasumandingnga udde, arawe i mangitou tawedu 
naasunna apa panduman-Ne. 

Mawu Yesus, mallal᷊u'adda apan mapia 

7Ne Mawu Yesus nabbisara paassa lai, “Mangke atonna wisara-U indi: Ete i 
Ya'u ngara suttannu domba. 
8Sarangkanambone apan nirumanta nalliu ṛoro wuassia-U, udde taṛṛa ta'o 
wuṛṛu taṛṛa rampassa, arawe manga domba udde tawe maddaringikka 
tingikki mangitou. 
9Ete i Ya'u ngara. Isai apan sumutta sumabbi si Ya'u, sarun masala᷊matta; i 
tou sumabangnga wuṛṛu sumutta sarun maasomba wiakka. 

10Taṛṛa ta'o rumanta tumba'u manna'o, mamate, wuṛṛu manggohakka. 
Arawe i Ya'u nirumanta tadea'u taumata maasomba wiakka – wiakka apan 
tawe masue. 
11Tumba'u i Ya'u mallalu᷊'adda apan mapia. Mallalu᷊'adda mapia mannantillu 
niawa-Ne ipanali᷊ manga domba-Ne. 
12Taumatan sewa apan wali᷊ne mallalu᷊'adda wuṛṛu wali᷊ne lai tatahuannu 
manga domba udde, sarun tumala᷊ngnga manantangngu manga dombane 
napawe i tou naasilo serigala rumanta. Ne manga domba udde sarun 
sametanne wuṛṛu isali᷊awukku serigala. 
13Taumatan sewa udde tumala᷊ngnga, ana waugu i tou mammanara tumba'u 
maddea'a roitta. 
14-15Tumba'u i Ya'u mallalu᷊'adda apan mapia. Ere lai Iamangnga maaillala᷊ 
si Ya'u, wuṛṛu i Ya'u lai ma'aillala᷊ Iamangnga, aroddi lai Ya'u maaillala᷊ 
manga domba'u wuṛṛu i mangitou lai maaillala᷊ si Ya'u. I Ya'u mannantillu 
niawa-U ana waugu i mangitou. 
16Ta'e pia manga domba waine lai apan tatahuanang-Ku, arawe tawe 
nareengnga sulalu᷊mmu wageangngu domba indi. I mangitou lai ṛinone Ta'u 
iapidda wuṛṛu i mangitou sarun madaringikka tingi-U. I mangitou 
sarangkanambone sarun maola'a ammula᷊nna sambau ringannu 
mallalu᷊'adde sangkatou. 
17Iamangnga mandangngu si Ya'u ana waugu i Ya'u mannantillu niawa-U, 
see manengkamma apia. 
18Tawe saran sangkatou wotongnge mangaṛṛo wuassia-U. I Ya'u manantilla 
wuassu apulu-U sassane. I Ya'u uataṛṛino manantilla, wuṛṛu uataṛṛino 
mangule᷊ apia. Eteudde manara apan Ta'u sinengkakama wuassu Iamang-
Ku.” 
19Ana waugu Mawu Yesus nabbisara aroddi, manga taumatan Yahudi 
mannattakke uatataiakka. 



2787 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

20Manambo taumata mabbisara, “I tou niasuttannu setanna! I tou wewa! 
Ipa'ura i yamiu madaringikka si Tou?” 
21Arawe piaddu lai mabbisara, “Taumata apan niasuttannu setanna tawe 
maawisara aroddi! Wotongnge setanna maaola'a taumata wuta maasilo?” 

Taumatan Yahudi maddiri manarimmattu Mawu Yesus 

22Su Yerusalem manga taumata tantala᷊nna mallaggun Allo Wahewa 
Manattakka Sumutta su Wale᷊ Mawu. Tempo udde runia masunge. 
23Mawu Yesus tantala᷊nna u'amatta su panumbale᷊n Salomo sulalu᷊mmu Wale᷊ 
Mawu, 
24su tempo udde manga taumatan Yahudi nirumanta ma'ammulla 
mamali᷊wutta Mawu Yesus. I mangitou nabbisara, “Sara tingngera I'o 
mamalang kami uapapadua? Walo᷊a'e paasemakka, amungkangngu I'o 
atonna-tonna Ratum Punnu Sala᷊matta.” 
25Mawu Yesus sinumimbakka, “Suete Ta'u niwalo᷊ si yamiu, arawe i yamiu 
maddiri mangngimanna. Manga manara Ta'u ola'anna su arannu Iamang-
Ku, mangngonggolu tatiala su ola'u riri-U 
26I yamiu maddiri mangngimanna ana waugu i yamiu tawe nareengnga 
manga domba-U. 
27Manga domba-U madaringikka tingi-U. I Ya'u ma'aillala᷊ si mangitou, 
wuṛṛu i mangitou uatantalongnga si Ya'u. 
28I Ya'u mangngonggolu wiakka tutune wuṛṛu saran mala᷊nnu-la᷊nnu si 
mangitou, wuṛṛu sarangkalo᷊'engnge i mangitou tawe mate. Tawe saran 
sangkatou apan botongnge mangaṛṛo si mangitou wuassu lima-U. 
29Iamang-Ku, apan suete nanantilli mangitou si Ya'u, nanampali᷊u wuassu 
sarangkanambone. Wuṛṛu tawe saran sangkatou wotongnge mangaṛṛo si 
mangitou wuassu liman Iamangnga. 
30I Ya'u wuṛṛu Iamangnga tumba'u sambau.” 

31See manga taumatan Yahudi namurutta watu ipanuntungnga Mawu 
Yesus. 
32Arawe Mawu Yesus nabbisara si mangitou, “I yamiu suete naasilo si Ya'u 
ma'ola'a manambo manara apan mapia, apan niapamanaran Iamangku si 
Ya'u. Wuassu anambo manara udde, suapane apan naa'alu᷊dda si yamiu 
na'oman sara i yamiu mammareta si Ya'u?” 
33Manga taumatan Yahudi udde sinumimbakka, “Wali᷊newe ana waugu 
manga manaranu apan mapia udde i yami manuntungngu watu Si'o, arawe 
ana waugu I'o mangngadio'a Ruata. I'o sangkatou taumata, ma'apulu 
ma'ola'a riri-Nu ere Ruata.” 
34See Mawu Yesus sinumimbakka, “Wali᷊newe sulalu᷊mmu Wuken Titanu 
uawoṛṛetta: Ruata nabbisara, ‘Ete i yamiu udde mawu?’ 
35I ite masingkatta manungku apa apan uawoṛṛetta sulalu᷊mmu Wuke Susi 
ipappaatta sarangkalo᷊'engnge. Nariaddi, amungkangngu Ruata 
mangonggolu aranna ‘mawu’ su manga taumata apan madaringikka wisara-
Ne, 
36anio i yamiu mabbisara si Ya'u mangngadio'a Ruata ana waugu nabbisara 
i Ya'u Ana'u Ruata? Sumbali᷊ Ya'u nipilen Ruata wuṛṛu nirolokka watukku 
runia. 
37Amungkangngu i Ya'u tawe ma'ola'a manara apan tinantillu Iamangnga, i 
yamiu arie pangimanna si Ya'u. 
38Arawe ana waugu i Ya'u, tinumuṛṛutta manara udde, pangimante apa apan 
Ta'u ola'anna udde, salaiwe i yamiu maddiri mangngimanna si Ya'u. 
Ringannu aroddi yamiu maasingkatta wuṛṛu naasunna manungku 
Iamangnga sidutu su sambau ringang-Ku, wuṛṛu i Ya'u sidutu su sambau 
ringannu Iamangnga.” 
39I mangitou maddea'a lai manametta Mawu Yesus, arawe i Tou 
naatala᷊ngnga wuassi mangitou. 

40Mawu Yesus nabelengke watukku samba'an Salu᷊kku Yordan, su tampan 
Yohanes dorone mannarani, see natana'e poiaroddi. 
41Manambo taumata nirumanta ringanni Tou. I mangitou mabbisara, “I 
Yohanes tawe ma'ola'a manga ala᷊ṛṛindu'a, arawe anambon bisara su ola'u 
taumata indi mangke atonna.” 
42See manambo taumata poiaroddi mangngimanna Mawu Yesus. 

Yohanes 11 

Apapaten Lazarus 

1Sangkatou aranne i Lazarus uatana'a su Betania su sampunna ringannu 
tuṛṛangnge i Maria wuṛṛu i Marta. 
2I Maria eteudde wawine apan nallali᷊nnu lana mawangngi su ledda Mawu 
Yesus, wuṛṛu see niapun uta'i tou. Su sambau allo i Lazarus nirumada'a. 
3Ruang katou tuṛṛangnge namasingkatta Mawu Yesus, “Mawu, tuṛṛangngi 
yami apan arangnguannu Mawu udde marada'a.” 
4Napawe Mawu Yesus naaringikka watti'a udde, i Tou nabbisara, “Rada'a 
indi tawe maapate. Indi mariaddi tadea'u Ruata wantuhanna, wuṛṛu tadea'u 
ana waugu udde Ana'u Ruata lai iapaawantuga.” 
5Mawu Yesus marangngu si Marta, si Maria wuṛṛu si Lazarus. 
6Arawe napawe Mawu Yesus naaringikka watti'a manungku Lazarus 
marada'a, i Tou natana'a rua allo lai su tampane. 
7Wua'udde i Tou nabbisara su mallala᷊ṛṛenggen-Ne, “Wette i ite 
mabelengnga su Yudea.” 
8I mangitou sinumimbakka, “Iamangnga Huru, wakkute tanginna manga 
taumatan Yahudi ma'apulu manuntungngu watu su Iamangnga see orassa 
indi Iamangnga maapulu mabelengnga apia poiaroddi?” 

9“Wali᷊newe allo ala᷊nnune mapulo᷊ dua su oranne?” Wisara Mawu Yesus. 
“Taumata apan u'amatta su tempo allo, tawe matara ana waugu i tou 
ma'asilo semakku runia indi. 
10Arawe taumata apan u'amatta su tempo ṛabbi, mattara ana waugu tawe 
asasemakka si tou.” 
11Ete aroddi unnu Mawu Yesus. Wua'udde i Tou nabbisara apia, “Haweng 
kite i Lazarus mattiille, arawe I Ya'u sarun inai mamu'o si tou.” 
12Manga mallala᷊ṛṛenggennu Mawu Yesus nabbisara, “Mawu, 
amungkangngu Lazarus mattiilla, ṛaddoite i tou sarun mapia.” 
13Pandumannu Mawu Yesus eteudde manungku i Lazarus natete. Arawe i 
mangitou massunna manungku pandumannu Mawu Yesus udde Lazarus 
mattiilla wiasa. 
14Ana waugu udde Mawu Yesus nabbisara si mangitou ringannu masema-
semakka, “I Lazarus natete. 
15Arawe i Ya'u lulluassa lai ana waugu i Ya'u tawe poiaroddi, ana waugu 
mappianne si yamiu, tadea'u i yamiu wotongnge mangngimanna. Wette i 
ite inaite orassa indi ringanni Lazarus.” 
16I Tomas isassago “I Ṛindua” nabbisara su manga ringanne 
mallala᷊ṛṛenggennu Mawu Yesus, “Wette i ite tumantalongnga, salaiwe i ite 
mate su sambau ringanni Tou!” 

Apan mapaawiakka apia wuṛṛu mangngonggolu wiakka 

17Napawe Mawu Yesus na'omate su tampa udde, i Lazarus appate allo 
ala᷊nnune nilabingnga. 
18Betania maranin Yerusalem, itatakasere tallu kilo meteṛṛe araune. 
19Manambo taumatan Yahudi nirumanta nattembo si Marta wuṛṛu si Maria 
malluassa naungngi mangitou ana waugu apapaten tuṛṛangnge. 
20Napawe i Marta naaringikka Mawu Yesus nirumanta, i tou sinumabangnga 
nanalo᷊ho Mawu Yesus, arawe i Maria natana'a su wale᷊. 

21Wisara Marta su Mawu Yesus, “Mawu, wuṛṛu Mawu isindi su orassa udde, 
asinungka tuṛṛangku tawe nate. 
22Arawe aroddi i ya'u masingkatta manungku orassa indi lai Ruata sarun 
mangagillu apa apan radorongannu Mawu si Tou.” 
23“Tuṛṛangngu sarun mabbiakka apia,” wisara Mawu Yesus si Marta. 
24I Marta sinumimbakka, “I ya'u masingkatta i Lazarus sarun mabbiakka 
apia napawe taumata nate iapawangunna su Allong Kiamatta.” 
25“Ete i Ya'u apan mangngonggolu wiakka wuṛṛu mapaawangunnu taumata 
nate,” wisara Mawu Yesus si Marta. “Taumata apan mangngimanna si Ya'u 
sarun mabbiakka, salaiwe i tou natete. 
26Wuṛṛu taumata wiakka apan mangngimanna si Ya'u sarangkalo᷊'engnge, i 
tou tawe mate. Mangngimannawe i'o su olangnge udde?” 
27“Mawu,” sasimbakki Marta, “i ya'u mangngimanna Mawu Ana'u Ruata, 
Ratum Punnu Sala᷊matta apan sarun rumanta su runia indi.” 

Mawu Yesus nilumuai 

28Napawe i Marta nabbisara aroddi, i tou inaite namago si Maria, 
tuṛṛangnge wuṛṛu sinumali᷊mburungnga si tou, “Iamangnga Huru isindite; i 
Tou ma'iwalo᷊nu.” 
29Naaringikka udde, i Maria mali᷊ha-li᷊hakka nabuatta see inaite naisasomba 
Mawu Yesus. 
30Tempo udde, Mawu Yesus taambe sinumutta su ampungnga. I Tou ta'e su 
tampa Marta naisasomban Tou. 
31Manga taumatan Yahudi apan tantala᷊nna mallimbatta naungngi Maria su 
wale᷊, naasilo si Maria nabbuatta wuṛṛu mali᷊ha-li᷊hakka sinumabangnga; 
nariaddi i mangitou inai lai tinumantalongnga si tou, ana waugu i mangitou 
massunna manungku i tou inai su lala᷊binganna lumuai. 
32Napawe i Maria na'omate su tampa Mawu Yesus wuṛṛu naasilo si Tou, i 
Maria inumali᷊ntuda su saruannu Mawu Yesus wuṛṛu nabbisara, “Mawu, 

amungkangngu Mawu isindi su orassa udde, asinungka tuṛṛangku tawe 
nate.” 
33Napawe Mawu Yesus naasilo si Maria lulluai, wuṛṛu manga taumatan 
Yahudi nirumanta sangkaṛṛindo'i Maria udde lai lulluai, naung-Nge nasusa, 
wuṛṛu i Tou niasiloanna mangke natuno atonna. 
34Ne i Tou naiwalo᷊te si mangitou, “Suapa i yamiu nallabingngi tou?” “Wette 
pa'ellega, Mawu,” sasimbakki mangitou. 
35See Mawu Yesus nilumuai. 
36Ne manga taumatan Yahudi udde nabbisara, “Pa'ellega tawe hampa 
darangngu-Ne si Lazarus!” 
37Arawe pia su wallatti mangitou apan nabbisara, “I Tou na'ola'a taumata 
wuta naasilo, anio i Tou tawe naawa'ungnga tadea'u i Lazarus tawe mate?” 

I Lazarus niapaawiakka apia 

38Mawu Yesus lembo natuno naung-Nge, see inaite su lala᷊binganna. 
Lala᷊binganna udde sambau loṛṛangnga apan nitaapannu watu wahewa. 
39“Irua'a watu udde,” unnu Mawu Yesus. I Marta, tuṛṛangngu taumata nate 
udde sinumimbakka, “Arawe Mawu, i tou appate allo nilabingnga. Halu᷊rune 
mawukku'e!” 
40Mawu Yesus nabbisara si Marta, “Wali᷊newe suete niwalo᷊-U si'o: 
amungkangngu i'o mangngimanna, i'o sarun maasilo aroddi ahewalle 
taṛṛinon Ruata!” 
41Ne i mangitou nangiruten batu udde. See Mawu Yesus naningngara 
watukku langitta wuṛṛu nabbisara, “Aadiangkamanna, Iamangnga, ana 
waugu I'o suete naddaringikka si Ya'u. 
42I Ya'u masingkatta I'o sidutu uararingikka si Ya'u, arawe I Ya'u mabbisara 
indi, hunane su manga taumata isindi; tadea'u i mangitou mangngimanna 
manungku ete I'o apan nandolo-U.” 

43Napawe suete nabbisara aroddi, Mawu Yesus inumui ringannu tingikka 
ma'ikkatta, “Lazarus, sabbangke!” 
44Ne sinumabbangke taumata apan natete udde. Lima wuṛṛu leddane ta'e 
papi'unannu kaengnga kafan, wuṛṛu hatine tataapannu kaengnga tataappa 
hati. “Wu'ate kaengnga udde; tadea'u i tou wotongnge umamatta,” unnu 
Mawu Yesus su manga taumata isudde. 

Ammul᷊annu taumata lumawangnga Mawu Yesus 
(Mat. 26:1-5; Mrk. 14:1-2; Luk. 22:1-2) 

45Manambo manga taumatan Yahudi nirumanta mattembo si Maria, 
nangimanna Mawu Yesus su tempo i mangitou naasilo arariaddianna udde. 
46Arawe manga pira su wallatti mangitou inaite ringannu taumatan Farisi 
wuṛṛu nangalae apa apan suete niola'u Mawu Yesus. 
47Ana waugu udde manga taumatan Farisi wuṛṛu manga imam tembonanne 
naammulla ringannu Mallaṛṛuungngu Agama. I mangitou nabbisara, “I ite 
ṛinone ma'ola'a apa? Taumata indi ma'ola'a anambon ala᷊ṛṛindu'a! 
48Amungkangngu i ite sidutu mamalan Tou arendi, manambo taumata sarun 
mangngimanna si Tou. Wuṛṛu panginsueanne tembonannu Roma sarun 
rumanta wuṛṛu manggohakku Wale᷊ Mawu wuṛṛu anambon walahanni ite!” 
49Sangkatou su wallatti mangitou apan aranne Kayafas, imam wahewa su 
tonna udde, nabbisara, “I yamiu waggan apa-apa. 
50Apa i yamiu tawe maatutukka manungku ana waugu tumanangnge, 
mappianne sangkatou mate wuassu ala᷊wo'u walahanna indi maṛṛimunsa'a?” 
51Su ṛinone i Kayafas nabbisara aroddi, wali᷊ne wuassu ṛingiranne sassane. 
Arawe ana waugu i tou sangkatou imam bahewalla tonna udde, i tou 
namasingkatta manungku Mawu Yesus sarun mate hunane tumba'u su 
walahannu Yahudi. 
52Wuṛṛu wali᷊ne tumba'u su walahannu Yahudi sassane, arawe hunane lai 
mangammula wuṛṛu manggemonnu manga ala᷊ṛṛana'u Ruata apan 
uasali᷊awukka. 

53Nanattakka allo udde manga tembonannu Yahudi na'irete mamate Mawu 
Yesus. 
54Ana waugu udde Mawu Yesus tate nattingkapasilo su saruannu awada'alla 
su pattangngannu taumatan Yahudi. I Tou nanantangken Yudea, see inaite 
watukku soa aranne Efraim marani wadda'a. Isudde i Tou natana'a su 
sampunna ringannu mallala᷊ṛṛenggen-Ne. 
55Tempo udde maranite Allo Wahewam Paskahn Yahudi. Manambo taumata 
wuassu manga ampungnga inai watukku Yerusalem mallaghum 
pamamaresi wadangnga tantala᷊nna taambe ramea udde. 
56I mangitou maddea'a Mawu Yesus, wuṛṛu su tempo uaammulla su Wale᷊ 
Mawu, i mangitou naiwalo᷊ sangkatou ringannu waine. “Ereapa addapannu? 
Asinungka i Tou tawe rumanta su ramea indi.” 
57I mangitou nabbisara aroddi ana waugu manga imam tembonanne wuṛṛu 
manga taumatan Farisi suete namarenta manungku taumata apan 
masingkattu tampa Mawu Yesus, ṛinone mabalo᷊ tadea'u i Tou wotongnge 
sametanna. 

Yohanes 12 

Mawu Yesus niseboṛṛannu lana mawangngi su Betania 
(Mat. 26:6-13; Mrk. 14:3-9) 

1Annummu allo tantala᷊nna taambe Allo Wahewam Paskah, Mawu Yesus 
inaite su Betania. Su soa udde uatana'a i Lazarus apan suete niapawangunna 
wuassu papate. 
2Poiaroddi Mawu Yesus sinaruanni mangitou, wuṛṛu i Marta nangimbe. I 
Lazarus wuṛṛu manga raho ua'ianna su sampunna u'anna ringannu Mawu 
Yesus. 
3Wua'udde i Maria nirumanta uaapiddu iraṛṛangngo malo᷊ara su liteṛṛe lana 
mawangngi narwastu apan masagada atonna aregane. I Tou nanebokku lana 
udde su ledda Mawu Yesus, see niapun uta'i tou. Ahewallu wale᷊ udde nabali᷊ 
mawangngi ana waugu halu᷊run lana udde. 

4Arawe Yudas Iskariot, sangkatou su wallattu mallala᷊ṛṛenggennu Mawu 
Yesus – apan wua'udde nandale᷊o si Tou – nabbisara, 
5“Anio lana mawangngi udde tawe niwalu᷊'a ringannu aregane tallu ṛasutta 
roitta sala᷊'a, wuṛṛu roinne ionggolla su taumata asiangnga?” 
6I Yudas nabbisara aroddi wali᷊ne ana waugu i tou tuttundaallu taumata 
asiangnga, arawe ana waugu i tou taṛṛa ta'o. I tou masokka manna'o roitti 
mangitou wuassu pangadoannu roitta apan uaraddo si tou. 
7Arawe Mawu Yesus nabbisara, “Wala'e wawine udde! I tou na'ola'a indi 
hunan allo pallabingang-Ku. 
8Taumata asiangnga sidutu su wallatti yamiu, arawe i Ya'u tawe.” 

Ammul᷊annu taumata lumawanna si Lazarus 

9Manambo taumatan Yahudi naaringikka manungku Mawu Yesus poi su 
Betania, nariaddi i mangitou inaite lai poiaroddi. I mangitou inai tawe 
tumba'u ana waugu Mawu Yesus. Arawe ana waugu i mangitou lai maapulu 
ma'ellega si Lazarus apan suete niapaawiakki Tou wuassu papate. 
10Ana waugu udde manga imam tembonanne ma'apulu lai mamate si 
Lazarus; 
11ana waugu ete i tou naanambo taumatan Yahudi nanantangngi mangitou, 
wuṛṛu nangimanna Mawu Yesus. 

Mawu Yesus sinumutta su Yerusalem ringannu awawantuga 
(Mat. 21:1-11; Mrk. 11:1-11; Luk. 19:28-40) 

12Su allo tiṛṛabbine manga taumata apan suete nallaghum Paskah, 
naaringikka manungku Mawu Yesus tantala᷊nna u'amatta matuddan 
Yerusalem. 
13Ne i mangitou nanappo manga rongngu palem see inaite nanansomakka 
si Tou, lapiddu u'ui, “Paddalote Ruata! Inala᷊matanna i Tou apan nirumanta 
ringannu arannu Mawu. Niala᷊matanna Ratun Israel!” 

14Mawu Yesus naasomba sambau keledai saṛṛen tumuwo wuṛṛu sina'eanni 
Tou. Natipusse apa apan uawoṛṛetta sulalu᷊mmu Wuke Susi: 
15“Arie pa'ata'utta, sinangiannu Sion! Pa'ellege Ratunu nirumanta, uasa'e 
sambau keledai saṛṛen tumuwo!” 
16Su tempo udde manga mallala᷊ṛṛenggennu Mawu Yesus taambe naasunna 
sarangkanambone udde. Arawe napawe Mawu Yesus niapaawantuga 
ringannu papate-Ne, wakkute udde i mangitou naanaungnga manungku apa 
apan niola'u manga taumata si Tou uawoṛṛette sulalu᷊mmu Wuke Susi su 
ola'i Tou. 
17Manga taumata apan uasemodda su tempo Mawu Yesus namago si Lazarus 
niapasabangnga wuassu lala᷊binganna wuṛṛu namangunna si tou wuassu 
papate, sidutu mattiala su olangnge udde. 
18Ana waugu udde taumata nambo inaite ringannu Mawu Yesus ana waugu 
i mangitou naaringikka manungku ete i Tou apan na'ola'a ala᷊ṛṛindu'a udde. 
19Ne manga taumatan Farisi uawawisarate sangkatou ringannu sangkatou, 
“I ite tawe mapa'ola'a apa-apa! Pa'ellege, anambon lalo᷊ṛṛon runia 
uatantalongnga si Tou!” 

Manga pira taumatan Yunani maddea'a Mawu Yesus 

20Su wallattu manga taumata apan inai su Yerusalem mattaṛṛamawu su 
tempon ramea udde pia lai manga pira taumatan Yunani. 
21I mangitou nirumanta ringanni Filipus wuṛṛu nabbisara, “Tuṛṛangnga, 
amungkangngu wotongnge, i yami maapulu maisasomba Mawu Yesus.” (I 
Filipus taumata wuassu Betsaida su Galilea.) 
22Ne i Filipus inaite namasingkattu pandumanne udde si Andreas, wuṛṛu 
sali᷊mmurine itarua namasingkatte Mawu Yesus. 
23Mawu Yesus nabbisara si mangitou, “Nia'omante tempone Ana'u Taumata 
wantuhanna. 

24Mangke atonna wisara-U indi: Amungkangngu gandumma sambatu tawe 
iasi'a su leta'a wuṛṛu mate, i tou ta'e matatana'a sambatu. Arawe 
amungkangngu watun gandumma udde mate, wakkute udde i tou mabua 
manambo. 
25Taumata apan mandangngu wiakke sarun awuli᷊annu wiakke. Arawe 
taumata apan maddantinnu wiakke su runia indi, sarun maapaduli᷊ wiakka 
tutune wuṛṛu saran mala᷊nnu-la᷊nnu. 
26Taumata apan maapulu mangimbe si Ya'u ṛinone tumantalongnga si Ya'u; 
tadea'u mangangimbe'u wotongnge su sambau ringang-Ku su tampa i Ya'u 
uatana'a. Taumata apan mangngimbe si Ya'u sarun addatannu Iamang-Ku.” 

Mawu Yesus namasingkattu papate-Ne 

27“Naungku sussinggawangnga; apa Ta'u iwisara su orassa indi? Ṛinonewe 
i Ya'u mabbisara, ‘Iamangnga liua'awe i Ya'u wuassu orassa indi’? Arawe 
tadea'u i Ya'u maapendamma orassu asasusa indi i Ya'u nirumanta. 
28Iamangnga, mawantuga arannu!” Ne niaringiṛṛanna tingikka wuassu 
langitta nabbisara, “I Ya'u suete namantuga si Tou, wuṛṛu i Ya'u sarun 
mamantuga lai si Tou.” 
29Awada'alla isudde naaringikka tingikka udde. I mangitou nabbisara, 
“Udde rallu'a!” Arawe piaddu lai nabbisara, “Wali᷊ne! Mala'ekatta 
uahahatton Tou!” 
30See Mawu Yesus nabbisara si mangitou, “Tingikka udde niaringiṛṛanna, 
wali᷊ne hausang-Ku, arawe maola'a hausannu. 
31Tempone nia'omante runia parikisanna; orassa indi tembonannu runia tate 
ipaatta. 
32Arawe i Ya'u indi, amungkangngu i Ya'u suete niruitta su wowon runia, i 
Ya'u sarun mamago anambon taumata rumanta ringang-Ku.” 
33I Tou nabbisara aroddi tadea'u mapaali᷊atta'u ereapa olangnge i Tou mate. 

34Manga taumata nambo udde nabbisara si Tou, “Tumuṛṛuttu Wuken Titang 
kami, Ratun Punnu Sala᷊matta sarun mabbiakka sarangkalo᷊'engnge. Ereapa 
I'o wotongnge mabbisara manungku Ana'u Taumata ṛinone iruitta su 
wowon runia? Isai Ana'u Taumata udde?” 
35Mawu Yesus sinumimbakka, “Tumba'u tantala᷊nna adio'a semakka udde su 
wallatti yamiu. Nariaddi amatte tantala᷊nna semakka udde ta'e pia, tadea'u 
i yamiu tawe aratingannu randumma. Taumata apan u'amatta su 
ararandumma wagga suapa pattudanne. 
36Pangimante su semakka udde, tantala᷊nna semakka udde ta'e ringanni 
yamiu, tadea'u i yamiu maola'a ala᷊ṛṛana'u asasemakka.” 

Manga taumatan Yahudi tawe mangngimanna 

Napawe Mawu Yesus suete nabbisara aroddi, i Tou nangingkatte wua isudde 
wuṛṛu maddirite mattingkapasilom batangan-Ne si mangitou. 
37Salaiwe manambote ala᷊ṛṛindu'a apan niola'u Mawu Yesus su saruanni 
mangitou, i mangitou tawe lai mangngimanna si Tou. 
38Ne natipusse apa apan niapasingkatti Nabi Yesaya, “Mawu, isai 
mangngimanna watti'i yami? Ete sisai taṛṛino Mawu niapaali᷊atta'a?” 
39Ana waugu udde i mangitou tawe mangngimanna, ana waugu Yesaya 
suete nabbisara apia, “Ruata nabbisara, 
40‘I Ya'u mapaawuta mata mangitou, maola'a naungngi mangitou maatikka; 
tadea'u i mangitou tawe maasilo, ṛingiṛṛanni mangitou tawe maasunna. 
Tadea'u i mangitou tawe mabelengnga ringang-Ku, see I Ya'u mapaapia 
mangitou.’ ” 
41Yesaya nabbisara aroddi ana waugu i tou suete naasilo awawantugu Mawu 
Yesus wuṛṛu nabbatti'a su ola'i Tou. 
42Salaiwe aroddi, manambo taumata, ewe'e lai su wallattu tembonannu 
Yahudi lai mangngimanna Mawu Yesus. Arawe i mangitou tawe waṛṛani 
manga'u udde ringannu uahahati, ana waugu i mangitou matta'utta 

aṛṛengenne taumatan Farisi maningaddi mangitou sumutta su wale᷊m 
pattataṛṛamawuanna. 
43I mangitou lembo maapulu maasomba daralon taumata wuassu daralon 
Ruata. 

Wisara Mawu Yesus ipamarikissa taumata 

44See Mawu Yesus inumui, “Taumata apan mangngimanna si Ya'u, wali᷊newe 
si Ya'u i tou mangngimanna, arawe si Tou apan nandolo-U. 
45Wuṛṛu taumata apan naasilo si Ya'u, naasilo lai si Tou apan nandolo-U. 
46I Ya'u nirumanta su runia indi maola'a sambau asasemakka, tadea'u 
anambon taumata apan mangngimanna si Ya'u tawe matana'a sulalu᷊mmu 
ararandumma. 
47Taumata apan maddaringikka ala᷊ra-U, arawe tawe tumuṛṛutta – wali᷊ne i 
Ya'u makkuumanni tou. Ana waugu i Ya'u nirumanta wali᷊newe mamarikissa 
runia indi, arawe rumanta manala᷊matta. 
48Taumata apan mannola᷊-U wuṛṛu maddiri maddaringikka wisara-U, piate 
mallaṛṛuungnge. Wisara apan Ta'u iapaasingkatta, eteudde sarun 
ipamarikissa si tou su Allong Kiamatta. 
49Ana waugu i Ya'u tawe mabbisara wuassu apulu-U sassane; Iamangnga 
apan nanadolo-U, ete i Tou apan namarenta si Ya'u apa apan Ta'u iwisara 
wuṛṛu iapaasingkatta. 
50Wuṛṛu i Ya'u masingkatta manungku parenta-Ne udde mangngonggolu 
wiakka tutune wuṛṛu saran mala᷊nnu-la᷊nnu. Ne i Ya'u lai namasingkatta ere 
lai niaṛṛa'u Iamangnga si Ya'u.” 

Yohanes 13 

Mawu Yesus nangukassa ledda manga mallal᷊aṛṛenggen-Ne 

1Allo massallo tantala᷊nna taambe nia'omanna Allo Wahewam Paskah, 
Mawu Yesus naasingkatte manungku temponete i Tou manantangngu runia 
indi mabelengnga ringannu Iamang-Nge. I Tou mandangngu manga 

taumata apan tatahuanan-Ne su runia, wuṛṛu i Tou sidutu mandangngu si 
mangitou ma'oman sara panginsueanne. 
2Mawu Yesus wuṛṛu manga mallala᷊ṛṛenggen-Ne tantala᷊nna u'anna annu 
ṛabbi. Setanna suete napaasuttam pandumanne sulalu᷊mmu naungngi Yudas 
ana'i Simon Iskariot ipamate Mawu Yesus. 
3Mawu Yesus masingkatta manungku Iamangnga suete nanantillu ala᷊wo'u 
taṛṛino si Tou. I Tou masingkatta lai manungku i Tou nirumanta wua 
dingannu Ruata wuṛṛu sarun mabelengnga lai ringannu Ruata. 
4Ana waugu udde i Tou nirumarisikka, nalluatta jubah-Ne, wuṛṛu nama'issu 
handukka su lawan-Ne. 
5Wua'udde i Tou nallali᷊nnu ua'e sulalu᷊mmu sambau pangangukasanna lima, 
see nanattakke nangukassa ledda manga mallala᷊ṛṛenggen-Ne wuṛṛu 
niapaamaran handukka apan uawa'issa su lawan-Ne. 
6Na'omate i Tou ringanni Simon Petrus, apan nabbisara, “Mawu, ṛatadde 
Mawu nangukkassa ledda'u?” 
7Mawu Yesus sinumimbakka, “Orassa indi i'o tawe maasunna apa apan 
a'olaang-Ku indi, arawe sali᷊mmurine i'o sarun maasunna.” 
8“Arie Mawu,” wisaram Petrus su Mawu Yesus, “Arie saran paassa Mawu 
mangukkassa ledda'u!” Arawe Mawu Yesus sinumimbakka, 
“Amungkangngu i Ya'u tawe mangukkassa leddanu, i'o tawe paa'aukka 
ringang-Ku.” 
9I Simon Petrus nabbisara, “Amungkangngu aroddi, Mawu, arie tumba'u 
ledda'u, ewe'e lima'u wuṛṛu pua'u lai!” 
10“Taumata apan suete nandeno, nawaresite sarangkanambone,” wisara 
Mawu Yesus si Petrus. “I tou salaiwe tate waresianna; tumba'u leddane. I 
yamiu indi nawaresite, arawe tawe sarangkanambone.”  

(11Mawu Yesus masingkatte isai apan sarun mamate si Tou. Ana waugu 
udde i tou nabbisara, “I yamiu indi nawaresite arawe tawe 
sarangkanambone.”) 
12Napawe Mawu Yesus suete nangukassa ledda mangitou, i Tou nalluṛṛete 
apia jubah-Ne see inuma'ianna apia. See i Tou nabbisara si mangitou, “I 
yamiu maasunna apa apan wakkute niola-U si yamiu? 
13I yamiu mammago si Ya'u huru wuṛṛu Mawu. Wuṛṛu atonna aroddi. 
14Amungkangngu i Ya'u Mawu wuṛṛu hurunu nangukkassa leddanu, i yamiu 
ṛinone lai uaa'ukkasa ledda. 
15I Ya'u mangngonggolu tula᷊da indi si yamiu, tadea'u i yamiu lai ma'ola'a 
apa apan suete Ta'u inola'a si yamiu. 
16Mangke atonna wisara-U indi: Sangkatou allangnga tawe magewala᷊nna 
wuassu mawune, wuṛṛu sangkatou darolo᷊ṛṛanna tawe magewala᷊nna wuassu 
mandarolokke. 
17Amungkangngu i yamiu maasingkatten sarangkanambone indi, ala᷊lu᷊assa 
si yamiu apan suete na'ola'a manara udde. 
18Apa apan Ta'u niwisara indi wali᷊newe su ola'i yamiu sarangkanambone. I 
Ya'u masingkatta isai-sai apan suete nipile. Arawe apa apan uawoṛṛetta 
sulalu᷊mmu Wuke Susi ṛinone matipussa, eteudde ‘Taumata apan u'anna su 
sambau ringang-Ku sarun lumawangnga si Ya'u.’ 
19Olangnge udde Ta'u iapaasingkatta si yamiu orassa indi, tantala᷊nna 
taambe natipussa, tadea'u amungkangngu olangnge udde mariaddi, yamiu 
sarun mangngimanna manungku ete i Ya'u apan isassago I YA'U INDI. 
20Mangke atonna wisara-U indi: Isai manarimmattu taumata Ta'u nirolokka, 
mannarimma-U lai. Wuṛṛu isai mannarimma-U, i tou lai manarimmatti Tou 
apan nandolo-U.” 

Mawu Yesus namasingkattu pamamate watangan-Ne 
(Mat. 26:20-25; Mrk. 14:17-21; Luk. 22:21-23) 

21Napawe Mawu Yesus suete nabbisara aroddi, naungngi Tou mangke 
natuno. See i Tou nabbisara, “Mangke atonna wisara-U indi; sangkatou 
wuassu wallatti yamiu sarun mamate si Ya'u.” 
22Manga mallala᷊ṛṛenggen-Ne uaa'ellega sangkatou ringannu sangkatou, 
wuṛṛu lembon tinumiangnga ana waugu wagga isai apan ipappandum-Me 
udde. 
23Mallala᷊ṛṛenggenna apan arangnguannu Mawu Yesus ua'ianna su samba'a 
Mawu Yesus. 
24I Simon Petrus inumeramma si tou, tadea'u i tou maiwalo᷊ Mawu Yesus 
tanne isai apan pappandumanne udde. 
25Ne mallala᷊ṛṛenggenna udde nangundani Mawu Yesus wuṛṛu naiwalo᷊, “Isai 
i tou Mawu?” 
26Mawu Yesus sinumimbakka, “Taumata apan Ta'u onggola᷊nnu roti apan 
Ta'u iammo sulalu᷊mmu mangko, ete i tou taumatane.” Ne Mawu Yesus 
nanganu roti sampaddi, niammo sulalu᷊mmu mangko see nionggolla si 
Yudas ana'i Simon Iskariot. 
27Napawe i Yudas nanengkamma roti udde, Setanna sinumuttate sulalu᷊mmu 
naungnge. See Mawu Yesus nabbisara si tou, “Ola'e paali᷊hakka apa apan 
sarun olaannu.” 
28Tawe saran sangkatou wuassi mangitou apan ua'ianna u'anna isudde 
naasunna anio Mawu Yesus nabbisara aroddi si Yudas. 
29Piaddu massunna Mawu Yesus mandolokki Yudas mamalli sarannapa 
apan ipaatta su andeangnga udde, ara'e mangonggolu roitta adio'a su 
taumata asiangnga ana waugu i Yudas eteudde sangkatou mananahipunna 
roitti mangitou. 
30Napawe i Yudas nanengkamma roti udde, i tou lapiddu sinumabangnga. 
Allo ṛabbite. 

Parenta apan wakku 

31Napawe i Yudas sinumabangke, Mawu Yesus nabbisara, “Orassa indi 
Ana'u Taumata wantuhanna, wuṛṛu Ruata wantuhanna sulalu᷊mmi Tou. 
32Amungkangngu Ruata wantuhanna sulalu᷊mmi Tou, i Tou lai sarun 
wantuhannu Ruata sulalu᷊mmu wadang-Nge sassane. Ewe'e Ruata lai sarun 
mamantuga si Tou ringannu mali᷊hakka. 
33Manga ala᷊ṛṛana-U, i Ya'u tate matana'a mala᷊nnu lai ringanni yamiu. I 
yamiu sarun maddea'a si Ya'u, arawe ere suete niwalo᷊-U su manga 
tembonannu Yahudi, aroddi lai iwalo᷊-U si yamiu; su tampa patuddang-Ku, 
i yamiu tawe maaranta isudde. 
34Parenta wakku apan Ta'u ionggolla si yamiu: Padarangngute sangkatou 
ringannu waine. Ere lai Ya'u mandangngu si yamiu, aroddi lai yamiu ṛinone 
uararangngu. 
35Amungkangngu i yamiu uarararangngu, anambon taumata sarun 
maasingkatta manungku i yamiu mallala᷊ṛṛenggeng-Ku.” 

Papatta manungku Petrus sarun massinaadu Mawu Yesus 
(Mat. 26:31-35; Mrk. 14:27-31; Luk. 22:31-34) 

36“Mawu, Mawu inai watukkuapa?” aiwalo᷊n Simon Petrus su Mawu Yesus. 
Mawu Yesus sinumimbakka, “Su tampa tuddang-Ku, i'o tawe 
maatantalongnga orassa indi. I'o sarun tumantalongnga si Ya'u 
sali᷊mmurine.” 
37“Mawu, anio i ya'u tawe maatantalongnga Mawu orassa indi?” aiwalo᷊n 
Simon Petrus apia. “I ya'u malu᷊assa mate ana waugu Mawu!” 
38Mawu Yesus sinumimbakka, “Atonna i'o malu᷊assa mate ana waugu i Ya'u? 
Paanaunge, tantala᷊nna manu'a taambe inumu'u, paatallute i'o nabbisara 
manungku i'o wagga-U!” 

Yohanes 14 

Mawu Yesus lal᷊anna matuddan Iamangnga 

1“Arie naungngu suminggawangnga,” wisara Mawu Yesus si mangitou. 
“Pangimante Ruata, wuṛṛu pangimante si Ya'u lai. 
2Su wale᷊n Iamang-Ku manambo tampa atatanaanna. I Ya'u inai watukku 
tampa udde manaddia tampang kamiu. I Ya'u tawe mabbisara aroddi si 
yamiu amungkangngu udde tawe mariaddi. 
3Napawe i Ya'u suete nanaddia tampang kamiu, i Ya'u sarun mabelengnga 
wuṛṛu manalo᷊ho si yamiu, tadea'u suapa i Ya'u isudde, isudde lai yamiu. 
4Watukku tampa i Ya'u umamatta i yamiu lai masingkattu lala᷊nne.” 
5See i Tomas nabbisara Mawu Yesus, “Mawu, i yami wagga suapa Mawu 
inai, ereapa i yami maasingkattu lala᷊nne?” 
6Mawu Yesus sinumimbakka, “Ete i Ya'u lala᷊nna ipa'illala᷊ Ruata wuṛṛu see 
maasomba wiakka. Tawe saran sangkatou wotongnge rumanta ringannu 
Iamangnga, amungkangngu tawe umamatta lumiu si Ya'u. 
7Unnu wisara i yamiu maaillala᷊ si Ya'u, i yamiu lai maaillala᷊ Iamang-Ku. 
Orassa indi yamiu naaillala᷊te si Tou, wuṛṛu suete naasilo si Tou.” 
8Ne i Filipus nabbisara Mawu Yesus, “Mawu ta'ea'a Iamangnga udde si yami 
tadea'u i yami maasunnate.” 
9Arawe Mawu Yesus sinumimbakka, “Mala᷊nnute i Ya'u su sambau ringanni 
yamiu, i yamiu taambe lai naaillala᷊ si Ya'u, Filipus? Taumata apan naasilote 
si Ya'u, naasilote lai Iamangnga. Ereapa i'o wotongnge mabbisara, ‘Ta'ea'a 
Iamangnga si yami’? 
10Filipus! I'o tawe mangngimanna, manungku i Ya'u su sambau ringannu 
Iamangnga, wuṛṛu Iamangnga su sambau ringang-Ku? Apa niwisara-U si'o, 
tawe niwisara-U wuassu wadang-Ku sassane. Iamangnga apan sidutu su 
sambau ringang-Ku ete i Tou apan nammanara sarangkanambone udde. 

11Pangimante si Ya'u, manungku i Ya'u su sambau ringannu Iamangnga 
wuṛṛu Iamangnga su sambau ringang-Ku. Ara'e amungkangngu tawe, 
pangimante, ana waugu ala᷊wo'u inolaang-Ku apan suete niola-U. 
12Mangke atonna wisara-U indi; Taumata apan mangngimanna si Ya'u, 
sarun tumuṛṛutta apa apan suete Ta'u niola'a, – ewe'e i tou sarun ma'ola'a 
lembon ahewala᷊nne lai – ana waugu i Ya'u inai ringannu Iamangnga. 
13Wuṛṛu ala᷊wo'u apa apan raddoronganni yamiu sulalu᷊mmu arang-Ku, udde 
sarun olaang-Ku lai si yamiu, tadea'u Iamangnga wantuhanna sulalu᷊mmu 
Ana'a. 
14Ala᷊wo'u apa apan raddoronganni yamiu sulalu᷊mmu arang-Ku, sarun 
olaang-Ku.” 

Mawu Yesus na'iren darantan Ghaṛṛahon Ruata 

15“Amungkangngu i yamiu marangngu si Ya'u, i yamiu sarun tumuṛṛutta 
manga parenta-U. 
16I Ya'u sarun madorongnga su Iamangnga, wuṛṛu i Tou sarun manganggilla 
si yamiu Mattatulu᷊ngnga waine, apan sarun matana'a ringanni yamiu saran 
mala᷊nnu-la᷊nnu. 
17I Tou udde Ghaṛṛahon Ruata apan sarun mapaali᷊atta'u atatuli᷊ddu Ruata. 
Runia maddirin Tou, ana waugu tawe maasilo wuṛṛu tawe maaillala᷊ si Tou. 
Arawe i yamiu ma'aillala᷊ si Tou, ana waugu i Tou uatana'a su sambau 
ringanni yamiu wuṛṛu uaaukka ringanni yamiu. 
18I yamiu tawe itantang-Ku sassane ere asisi tim palu᷊ssa. I Ya'u sarun 
mabelengnga ringanni yamiu. 
19Tate mala᷊nnu runia maasilo si Ya'u. Arawe i yamiu sarun maasilo si Ya'u. 
Wuṛṛu ana waugu i Ya'u wiakka, i yamiu lai sarun mabbiakka. 
20Napawe nia'omante allo udde, i yamiu sarun maasingkatta manungku i 
Ya'u uaaukka ringannu Iamangnga, wuṛṛu i yamiu uaaukka ringang-Ku, 
wuṛṛu i Ya'u uaaukka ringanni yamiu. 

21Taumata apan tuttuṛṛutta manga parenta-U wuṛṛu ma'ola'a, i tou 
marangngu si Ya'u. Iamang-Ku sarun mandangngu taumata apan 
mandangngu si Ya'u. I Ya'u lai sarun mandangngu taumata udde wuṛṛu 
mapaali᷊atta'u riri-U si Tou.” 
22I Yudas (wali᷊ne i Yudas Iskariot) naiwalo᷊ Mawu Yesus, “Mawu, anio 
Mawu mapaali᷊atta'u riri-Nu si yami wuṛṛu tawe su runia?” 
23Mawu Yesus sinumimbakka, “Taumata apan mandangngu si Ya'u, sarun 
tumuṛṛutta ala᷊ṛṛa-U. Iamang-Ku sarun mandangngu si tou. Iamang-Ku 
wuṛṛu i Ya'u sarun rumanta ringanni tou wuṛṛu matana'a su sampunna 
ringanni tou. 
24Taumata apan tawe mandangngu si Ya'u, tawe tumuṛṛutta ala᷊ṛṛa-U. 
Ala᷊ṛṛa'a apan niaringiṛṛanni yamiu udde, wali᷊ne wuassia-U, ewe'e wuassu 
Iamangnga apan nandolo-U. 
25Sarangkanambone udde suete niwalo᷊-U si yamiu, tantala᷊nna i Ya'u ta'e su 
sambau ringanni yamiu. 
26Arawe Ghaṛṛahon Ruata, Mattatulu᷊ngnga apan sarun irolokku Iamangnga 
sulalu᷊mmu arang-Ku, ete i Tou apan mangaṛṛa'a si yamiu su ola'u 
sarangkanambone wuṛṛu mapaanaungnga su ola'u sarangkanambone apan 
suete Ta'u niapaasingkatta si yamiu. 
27Ala᷊lu᷊assa Ta'u itantangnga si yamiu. Ala᷊lu᷊a-U sassane apan Ta'u 
nionggolla si yamiu. Ta'u nionggolla udde wali᷊ne ere nionggolu runia indi 
si yamiu. Arie passinggawangnga, arie pa'ata'utta. 
28Yamiu suete naaringikka si Ya'u mabbisara, ‘I Ya'u sarun manantangngi 
yamiu, arawe i Ya'u sarun mabelengnga apia ringanni yamiu’. 
Amungkangngu i yamiu mandangngu si Ya'u, i yamiu sarun lumuassa ana 
waugu i Ya'u inai ringannu Iamangnga, ana waugu Iamangnga 
magewala᷊nna wuassia-U. 

29I Ya'u mamasingkattu udde si yamiu orassa indi, tantala᷊nna 
sarangkanambone udde taambe mariaddi, tadea'u napawe mariaddite, i 
yamiu sarun mangngimanna. 
30I Ya'u tate mabbisara manambo lai ringanni yamiu, ana waugu nia'omante 
tempone tembonannu runia indi rumanta. Arawe i tou tawe uataṛṛino su 
riri-U. 
31Arawe sarangkanambone udde sarun mariaddi tadea'u runia maatutukka 
manungku i Ya'u marangngu Iamangnga wuṛṛu tuttuṛṛutta ala᷊wo'u apa apan 
nirolokku Iamangnga si Ya'u. Ne, wette i ite inaite mangingkatta wua 
isindi.” 

Yohanes 15 

Mawu Yesus punnu anggore apan tutune 

1Mawu Yesus nabbisara apia, “I Ya'u punnu anggore apan tutune, wuṛṛu 
Iamang-Ku mabbawaille. 
2Suapan ranna si Ya'u apan tawe mabua, pototanna, wuṛṛu ranna apan 
mabua, hainganna rongngane, wuṛṛu lauṛṛanna tadea'u lembo manambo lai 
wuane. 
3I yamiu nala᷊ukke, ana waugu ala᷊ṛṛa'a apan Ta'u nionggolla si yamiu. 
4Paasidutua'e uaaukka ringang-Ku wuṛṛu i Ya'u lai mangke sidutu ringanni 
yamiu. Ranna sassane tawe mabua, tabene'e i tou sidutu uaammullu 
punene. Aroddi lai yamiu tumba'u wotongnge mabua, amungkangngu 
sidutu su sambau ringang-Ku. 
5Ete i Ya'u punnu anggore, wuṛṛu i yamiu manga rannane. Taumata apan 
sidutu uaaukka ringang-Ku wuṛṛu I Ya'u ringanni tou, sarun mabua 
manambo; ana waugu amungkangngu tawe i Ya'u, i yamiu tawe maola'a 
apa-apa. 

6Taumata apan maddiri uaaukka ringang-Ku, sarun iramme ere ranna, ana 
see maṛṛangute. Manga ranna ereudde sarun iammulla wuṛṛu iramme su 
putungnga, see tutunganna. 
7Amungkangngu i yamiu sidutu uaaukka ringang-Ku wuṛṛu ala᷊ṛṛa-U 
uatatana'a sulalu᷊mmu naungngu, padorongke su Iamangnga apa apan 
ipaapulunu; darorongngu udde sarun suunganna. 
8Amungkangngu i yamiu mabua manambo, Iamang-Ku wantuhanna; wuṛṛu 
ringannu aroddi yamiu atonna-tonna maola'a mallala᷊ṛṛenggeng-Ku. 
9Ere lai Iamangnga marangngu si Ya'u, aroddi lai Ya'u marangngu si yamiu. 
Ṛinone i yamiu sidutu mabbiakka ere taumata apan arangnguang-Ku. 
10Amungkangngu i yamiu tuttuṛṛutta manga parenta-U, i yamiu sidutu 
matammuda su darangngu-U ere lai sidutu matuṛṛutta su darangngun 
Iamangnga ana waugu tuttuṛṛutta manga parenta-Ne. 
11Sarangkanambone indi Ta'u iapaasingkatta si yamiu, tadea'u ala᷊lu᷊a-U 
mangke pia sulalu᷊mmu naungngu, wuṛṛu ala᷊lu᷊annu maola'a masuungnga. 
12Indite parenta-U; pandangngute sangkatou ringannu waine, ere lai Ya'u 
mandangngu si yamiu. 
13Taumata apan lembo mandangngu manga hawene eteudde taumata apan 
mangngonggolu wiakke si mangitou. 
14Ete i yamiu manga hawe-U, amungkangngu i yamiu tuttuṛṛutta apa apan 
ipaparenta-U si yamiu. 
15I Ya'u tate lai mamago si yamiu allangnga, ana waugu allangnga wagga 
apa apan tantala᷊nna mammanarannu mawune. I yamiu wagoangkute hawe, 
ana waugu sarangkanambone apan niaringiṛṛang-Ku wuassu Iamangnga, 
suete Ta'u niapaasingkatta si yamiu. 
16Wali᷊ne i yamiu namile si Ya'u. Ete I Ya'u apan namile si yamiu, wuṛṛu 
nandolokki yamiu tadea'u mabua manambo – manga wua apan tawe 

mala᷊le᷊o. Ne Iamangnga sarun mangonggolla si yamiu ala᷊wo'u apa apan 
radoronganni yamiu si Tou sulalu᷊mmu arang-Ku. 
17Ete indi parenta-U si yamiu: Padarangngute sangkatou ringannu 
sangkatou.” 

Runia maddantinni yamiu 

18“Amungkangngu runia maddantinni yamiu, paanaunge manungku i Ya'u 
doronete pinaddantinnu runia. 
19Amungkangngu i yamiu tatahuanannu runia, i yamiu sarun rangnguannu 
runia maola'a pussaane. Arawe i Ya'u suete namile si yamiu wuassu runia 
indi, nariaddi yamiu tate lai tatahuanannu runia. Ana waugu udde runia 
maddantinni yamiu. 
20Paanaunge wisara apan suete niwalo᷊-U si yamiu, ‘Allangnga tawe 
magewala᷊nna wuassu mawune.’ Amungkangngu i mangitou suete mamate 
si Ya'u, i mangitou sarun mamate si yamiu lai. Amungkangngu i mangitou 
tuttuṛṛutta ala᷊ṛṛa-U, i mangitou sarun tumuṛṛutta ala᷊ṛṛangngu lai. 
21Sarangkanambone udde sarun olaanni mangitou si yamiu, ana waugu i 
yamiu mallala᷊ṛṛenggeng-Ku, ana waugu i mangitou tawe maaillala᷊ si Tou 
apan nandolo-U. 
22Unnu wisara i Ya'u tawe nirumanta, wuṛṛu tawe namasingkattu 
sarangkanambone udde si mangitou, i mangitou tawe dosane. Arawe orassa 
indi i mangitou tawe mapassinaaddu rosa mangitou. 
23Taumata apan maddanting-Ku, maddantinnu Iamang-Ku. 
24Unnu wisara su pattangnganni mangitou i Ya'u tawe na'ola'a apa apan 
taambe niola'u taumata waine, i mangitou tawe dosane. Arawe orassa indi 
i mangitou suete naasilo apa apan suete niola-U, wuṛṛu i mangitou 
maddanting-Ku wuṛṛu maddantinnu Iamang-Ku lai. 

25Arawe aroddite ṛinone, tadea'u matipusse apa apan uawoṛṛetta sulalu᷊mmu 
Wukem Tita mangitou, eteudde: ‘I mangitou maddanting-Ku tawe 
pinangiananne.’ 
26I Ya'u sarun mandolokku Mantatalu᷊ngnga si yamiu apan darantane 
wuassu Iamangnga. Ete i Tou Ghaṛṛaho apan sarun mapaali᷊atta'u taṛṛino 
Ruata. Amungkangngu i Tou rumanta, i Tou sarun mangonggolu tatiala su 
ola'u riri-U. 
27Wuṛṛu i yamiu lai ṛinone mangonggolu tatiala su ola'u riri-U ana waugu i 
yamiu uaaukke ringang-Ku ro'en paarorone. 

Yohanes 16 

1Sarangkanambone udde Ta'u niapaasingkatta si yamiu tadea'u i yamiu 
tawe massinaadda. 
2I yamiu sarun iapaasabangnga wuassu manga wale᷊m pattataṛṛamawuanna. 
Wuṛṛu sarun a'omanna tempone manungku taumata apan mamate si yamiu 
massunna i tou massubba Ruata. 
3I mangitou ma'ola'a udde si yamiu ana waugu i mangitou taambe naaillala᷊ 
Iamangnga aroddi lai si Ya'u. 
4Arawe orassa indi iwalo᷊-U olangnge udde si yamiu, tadea'u amungkangngu 
udde mariaddi murine, i yamiu maanaungnga manungku i Ya'u suete 
namasingkatta si yamiu.” 

Manaran Ghaṛṛaho Ruata 

“Hatto indi tawe Ta'u niwalo᷊ si yamiu ro'en paarorone, ana waugu i Ya'u 
ta'e su sampunna ringanni yamiu. 
5Arawe orassa indi Ya'u sarun inai ringanni Tou apan nandolo-U; wuṛṛu 
tawe saran sangkatou wuassi yamiu maiwalo᷊, watukkuapa i Ya'u inai. 
6Orassa indi ewe'e naungngu niatambanna asasusane, ana waugu i Ya'u 
namasingkattu olangnge udde si yamiu. 

7Arawe i Ya'u mamasingkatta atonna si yamiu: Mappianne si yamiu 
amungkangngu i Ya'u inai; ana waugu amungkangngu i Ya'u tawe inai, 
Mantatalu᷊ngnga udde tawe rumanta ringanni yamiu. Arawe amungkangngu 
i Ya'u inai, i Ya'u sarun mandolokki Tou ringanni yamiu. 
8Amungkangngu i Tou nirumantate, i Tou sarun mapaali᷊atta'a su runia 
atapasannu rosa, apan ṛinone, wuassu inolaanna apan atonna, wuṛṛu 
wuassu ṛuumannu Ruata. 
9I Tou sarun mapaali᷊atta'a manungku tawe mangngimanna si Ya'u, udde lai 
rosa; 
10manungku i Ya'u atonna, ana waugu i Ya'u inai ringannu Iamangnga 
wuṛṛu i yamiu tate maasilo si Ya'u lai; 
11wuṛṛu manungku Ruata mannattake maṛṛuumanna, ana waugu 
tembonannu runia indi suete niṛṛuumanna. 
12Manambo lai Ta'u iwalo᷊ si yamiu, arawe orassa indi yamiu tawe 
maasengkamma. 
13Arawe amungkangngu Ghaṛṛaho udde rumanta, eteudde i Tou apan 
napaali᷊atta'u atatuli᷊ddu Ruata i yamiu sarun ehetan-Ne iapaaillala᷊ anambon 
apan taṛṛino. I Tou tawe mabbisara wuassu riri-Ne sassane arawe 
mamasingkattu apa apan suete niaringiṛṛanne, wuṛṛu i Tou namasingkatta 
si yamiu apa apan sarun mariaddi su allon sali᷊mmurine. 
14I Tou sarun mamantuga si Ya'u, ana waugu apa apan suete niapaasingkatta 
si yamiu, sinengkamma wuassia-U. 
15Sarangkanambone apan tatahuanannu Iamangnga udde lai tatahuanang-
Ku. Ana waugu udde i Ya'u mabbisara manungku apa apan niapaasingkattu 
Ghaṛṛaho si yamiu, nisengkamme wuassia-U.” 

Asasusa wuṛṛu al᷊al᷊uassa 

16“Ete adio'a lai tempone, i yamiu tate maasilo si Ya'u, wuṛṛu ete adio'a lai 
tempone i yamiu sarun maasilo si Ya'u.” 

17Sire pira mallala᷊ṛṛenggennu Mawu Yesus uaaiwalo᷊te sangkatou ringannu 
waine, “Apa pandumanne i Tou nabbisara si ite, ‘Ete adio'a lai yamiu tate 
maasilo si ya'u, wuṛṛu ete adio'a lai yamiu sarun maasilo si Ya'u’? Apa lai 
pandummu wisara-Ne: ‘I Ya'u inai ringannu Iamangnga’?” 
18I mangitou sidutu uaaiwalo᷊, “Apa atappasanne, ‘ete adio'a tempone’? I ite 
tawedu maasunna i Tou mabbisara su ola'u apa!” 
19Mawu Yesus masingkatta manungku i mangitou maapulu maiwalo᷊ si Tou. 
Ne i Tou nabbisara, “Tanginna suete niwalo᷊-U, ‘Ete adio'a tempone i yamiu 
tate maasilo si Ya'u, wuṛṛu ete adio'a tempone i yamiu sarun maasilo si Ya'u’. 
Eteudde apan naola'a pattatiakka su wallatti yamiu? 
20Pangimante, i yamiu sarun lumuai wuṛṛu sumangitta, arawe runia sarun 
lumuassa. Naungngi yamiu sarun masusa, arawe asasusanu udde sarun 
mawalu᷊ maola'a ala᷊lu᷊assa. 
21Amungkangngu sangkatou wawine maraniten mangunsiwe, i tou massusa, 
ana waugu temponete i tou matataṛṛangnga. Arawe aroddi anangnge 
niasungkangnga, wawine udde naabuli᷊ten asasusane ana waugu lulluassa 
manungku sangkatou ana'a niasungkangke su runia. 
22Aroddi lai yamiu; Orassa indi naungngi yamiu massusa, arawe i Ya'u sarun 
maisasomba apia ringanni yamiu, ne naungngi yamiu sarun lumuassa; 
wuṛṛu tawedu sangkatou maapanganu ala᷊lu᷊assa udde wuassu lalu᷊mmu 
naungngi yamiu. 
23Su allo udde, i yamiu tate maiwalo᷊ manga apa si Ya'u. Pangimante: 
Ala᷊wo'u apa apan raddoronganni yamiu su Iamangnga sulalu᷊mmu arang-
Ku, udde sarun ionggolu Iamangnga si yamiu. 
24Na'oman sara orassa indi yamiu taambe nadorongnga manga apa 
sulalu᷊mmu arang-Ku. Padorongke, ne i yamiu sarun manengkamma, tadea'u 
ala᷊lu᷊annu udde masuungnga.” 

Auntunganna su wowon runia 

25“Sarangkanambone indi Ta'u iwalo᷊ si yamiu ringannu sasumandingnga. 
Arawe sarun a'omanna tempone, i Ya'u tate mappaattu sasumandingnga lai, 
arawe mabbisara uahahati si yamiu su ola'u Iamangnga. 
26Su tempo udde i yamiu sarun madorongnga su Iamangnga sulalu᷊mmu 
arang-Ku; Paanaungete, i Ya'u tawe madorongnga wuassu Iamangnga 
ionggolla si yamiu, 
27ana waugu Iamangnga sassane marangngu si yamiu. I Tou marangngu si 
yamiu ana waugu i yamiu marangngu si Ya'u, wuṛṛu mangngimanna 
manungku i Ya'u nirumanta wuassu Ruata. 
28Atonna i Ya'u nirumanta wua dingannu Iamangnga, wuṛṛu suete 
nirumanta sulalu᷊mmu runia. Arawe orassa indi Ya'u manantangken runia 
inai mabelengnga ringannu Iamangnga.” 
29See manga mallala᷊ṛṛenggennu Mawu Yesus nabbisara si Tou, “Orassa indi 
Mawu mabbisara uahahati wuṛṛu tawe mappaattu sasumandingnga, 
30wuṛṛu i yami masingkatta manungku Mawu masingkattu 
sarangkanambone. Ipa'ura lai taumata maiwalo᷊ manga apa su Mawu. Ana 
waugu udde i yami mangngimanna Mawu nirumanta wua dingannu Ruata.” 
31Mawu Yesus sinumimbakka si mangitou, “Nariaddi orassa indi yamiu 
mangngimanna? 
32Paanaunge! Tempone sarun rumanta, ewe'e nia'omante, i yamiu sarun 
massali᷊awukka. I yamiu sarun mapule᷊ su wale᷊n sangkatou-sangkatou wuṛṛu 
manantang-Ku sassane. Arawe i Ya'u tawe sassane ana waugu Iamangnga 
udde ringang-Ku. 
33Sarangkanambone indi iwabalo᷊-U si yamiu, tadea'u i yamiu maasomba 
ala᷊lu᷊assa ana waugu su sampunna ringang-Ku. Su runia i yamiu sarun 
matataṛṛangnga. Arawe siddutu'a naungngu! I Ya'u suete napaarugin runia!” 

Yohanes 17 

Mawu Yesus inumal᷊iomannu manga mallal᷊aṛṛenggen-Ne 

1Wua nabbisara aroddi, Mawu Yesus naningngara langitta wuṛṛu nabbisara, 
“Iamangnga, orassa indi nia'omante tempone. Wantuhete Anangngu, 
tadea'u Anangngu lai mamantuga Iamangnga. 
2Iamangnga suete nangonggolu taṛṛino su Ana'a ipamarenta anambon 
taumata, tadea'u i Tou mangonggolu wiakka tutune wuṛṛu saran mala᷊nnu-
la᷊nnu su anambon taumata apan nionggolu Iamangnga si Tou. 
3Ete indi wiakka tutune wuṛṛu mala᷊nnu-la᷊nnu; tadea'u taumata maaillala᷊ 
Iamangnga, eteudde Ruata tinggassa apan atonna, wuṛṛu maaillala᷊ si Yesus 
Kristus apan nirolokku Iamangnga. 
4I Ya'u suete namantuga Iamangnga su wowon dunia indi ringannu 
nanginsue manara apan nirolokku Iamangnga si Ya'u. 
5Iamangnga! Wantuhete i Ya'u orassa indi ringannu Iamangnga, ringannu 
awawantuga apan tatahuanang-Ku suadio'a ringannu Iamangnga ro'en runia 
indi taambe nariaddi. 
6I Ya'u suete namasingkattu Iamangnga su manga taumata su runia indi 
apan suete nionggolu Iamangnga si Ya'u. I mangitou udde pussa'an 
Iamangnga, wuṛṛu Iamangnga suete nangonggolli mangitou si Ya'u. I 
mangitou suete tinumuṛṛutta wisaran Iamangnga. 
7Orassa indi i mangitou masingkatte manungku sarangkanambone apan 
nionggolu Iamangnga si Ya'u darantane wuassu Iamangnga. 
8Suete Ta'u niapaasingkatta si mangitou wisaran Iamangnga apan nionggolu 
Iamangnga si Ya'u; wuṛṛu suete nisengkammi mangitou. I mangitou 
masingkatta manungku i Ya'u atonna-tonna nirumanta wuassu Iamangnga 
wuṛṛu i mangitou lai mangngimanna manungku ete Iamangnga apan 
nandolo-U. 
9I Ya'u inumali᷊omanni mangitou. I Ya'u tawe inumali᷊omannu runia ewe'e 
inumali᷊omannu manga taumata apan suete nionggolu Iamangnga si Ya'u, 
ana waugu i mangitou pussa'an Iamangnga. 

10Anambon pussaa-U lai pussa'an Iamangnga; wuṛṛu anambon pussa'an 
Iamangnga udde lai pussa'a-U. I Ya'u niwantuhanna su wallatti mangitou. 
11Orassa indi i Ya'u nirumanta ringannu Iamangnga. I Ya'u tate lai matana'a 
su runia; arawe i mangitou su runia. Iamangnga apan naukkassa! Lu'arete i 
mangitou ringannu taṛṛinon arannu Iamangnga, eteudde aranna apan suete 
nionggolu Iamangnga si Ya'u – tadea'u i mangitou maola'a sambau, ere 
Iamangnga wuṛṛu i Ya'u sambau. 
12Su tempo i Ya'u ta'e su sambau ringanni mangitou, i Ya'u suete nallu'adda 
si mangitou ringannu taṛṛinon arannu Iamangnga – aranna apan suete 
nionggolu Iamangnga si Ya'u. I Ya'u suete nallu'adda si mangitou, wuṛṛu 
tawe saran sangkatou wuassi mangitou nawuli᷊; tumba'u i tou apan ṛinone 
sarun mawuli᷊; tadea'u ringannu aroddi matipusse apa apan uawoṛṛetta 
sulalu᷊mmu Wuke Susi. 
13Orassa indi i Ya'u rumanta ringannu Iamangnga. Sarangkanambone indi 
iwalo᷊'u tantala᷊nna i Ya'u ta'e su runia; tadea'u i mangitou ringannu 
nasuungnga mamendamma ala᷊lu᷊assa wuassia-U. 
14I Ya'u suete namasingkattu wisaran Iamangnga si mangitou, wuṛṛu runia 
maddantinni mangitou, ana waugu i mangitou wali᷊ne pussa'an dunia, ere i 
Ya'u lai wali᷊ne tatahuanannu runia. 
15I Ya'u tawe madorongnga tadea'u Iamangnga mangala᷊ppa si mangitou 
wuassu runia indi, arawe i Ya'u madorongnga tadea'u iamangnga 
mallu'adda si mangitou wuassi Rale᷊o. 
16Ere lai Ya'u wali᷊ne pussa'an runia, i mangitou lai wali᷊ne pussa'an runia. 
17Olaawe i mangitou pussa'an Iamangnga sassane sulalu᷊mmu atatuli᷊dda; 
wisaran Iamangnga eteudde atatuli᷊dda. 
18Ere lai Iamangnga suete nandolo-U su runia, aroddi lai Ya'u mandolokki 
mangitou watukku runia. 

19Su hausanni mangitou, i Ya'u nanantillu riri-U maola'a pussa'an 
Iamangnga sassane, tadea'u i mangitou lai maola'a pussa'an Iamangnga 
sassane sulalu᷊mmu atatuli᷊dda. 
20Wali᷊ne tumba'u i mangitou sassane I Ya'u u'ali᷊omanna. I Ya'u lai 
u'ali᷊omannu manga taumata apan mangngimanna si Ya'u sulalu᷊mmu 
tatialan mangitou indi. 
21I Ya'u sumala᷊nde, Iamangnga, tadea'u i mangitou sarangkanambone 
maola'a sambau, ere lai Iamangnga sambau ringang-Ku, wuṛṛu i Ya'u 
ringannu Iamangnga. Sala᷊ndeanna i mangitou maola'a sambau ringanni Ite, 
tadea'u runia mangngimanna manungku ete Iamangnga apan nandolo-U. 
22I Ya'u suete nangonggolu awawantuga si mangitou apan nionggolu 
Iamangnga si Ya'u, tadea'u i mangitou maola'a sambau ere i Ite lai sambau; 
23I Ya'u ringanni mangitou, wuṛṛu Iamangnga ringang-Ku; tadea'u i 
mangitou atonna-tonna sambau. Ne runia indi sarun maasingkatta 
manungku ete Iamangnga apan nandolo-U, wuṛṛu manungku Iamangnga 
mandangngu si mangitou ere lai Iamangnga mandangngu si Ya'u. 
24Iamangnga, i Ya'u maapulu tadea'u i mangitou, apan nionggolu 
Iamangnga si Ya'u, mangke su sambau su tampa atatanaa'ang-Ku, tadea'u i 
mangitou maasilo awawantu-U; eteudde awawantuga apan nionggolu 
Iamangnga si Ya'u, ana waugu Iamangnga marangngu si Ya'u ro'en runia 
taambe niriaddi. 
25Iamangnga apan matuli᷊dda! Runia tawe maaillala᷊ Iamangnga, arawe i 
Ya'u maaillala᷊ Iamangnga; wuṛṛu manga taumata indi masingkatta 
manungku ete Iamangnga, apan nandolo-U. 
26I Ya'u suete napaali᷊atta'u arannu Iamangnga si mangitou; wuṛṛu i Ya'u 
sidutu sarun ma'ola'a aroddi, tadea'u darangngun Iamangnga si Ya'u sidutu 
sulalu᷊mmu naungngi mangitou, wuṛṛu i Ya'u mangke sambau ringanni 
mangitou.” 

Yohanes 18 

Mawu Yesus sinametta 
(Mat. 26:47-56; Mrk. 14:43-50; Luk. 22:47-53) 

1Napawe Mawu Yesus sueten inumali᷊omanna aroddi, i Tou wuṛṛu manga 
mallala᷊ṛṛenggen-Ne inaite su samba'an Salu᷊kku Kidron. Isudde pia sambau 
wailla, ne Mawu Yesus wuṛṛu manga mallala᷊ṛṛenggen-Ne sinumuttate su 
wailla udde. 
2I Yudas mandala᷊le᷊o udde, masingkattu tampa udde; ana waugu Mawu 
Yesus masokkate maammulu manga mallala᷊ṛṛenggen-Ne isudde. 
3Ne i Yudas inaite su tampa udde wuṛṛu uaapiddu sangkawiliṛṛanna 
tantaran Romawi wuṛṛu manga pira mandariaga Wale᷊ Mawu apan 
nirolokku manga imam tembonanne wuṛṛu manga taumatan Farisi. I 
mangitou uaapiddu ahidda, lentera wuṛṛu auttutta. 
4Mawu Yesus masingkattu sarangkanambone apan sarun mariaddi su 
watangan-Ne. Ne i Tou nangundanite manga taumata udde wuṛṛu naiwalo᷊, 
“I yamiu maddea'a sisai?” 
5“Mawu Yesus, taumata Nazaret,” sasimbakki mangitou. “Ete i Ya'u indi,” 
sasimbakku Mawu Yesus. I Yudas mamamate udde uarisikka isudde 
ringanni mangitou. 
6Su tempo Mawu Yesus nabbisara si mangitou, “Ete i Ya'u indi,” i mangitou 
sarangkanambone sinumoṛṛota see naṛṛa'a su leta'a. 
7Paassa lai Mawu Yesus naiwalo᷊ si mangitou, “I yamiu maddea'a sisai?” 
“Mawu Yesus taumata Nazaret,” sasimbakki mangitou. 
8“Suete niwalo᷊-U ete i Ya'u indi,” unnu Mawu Yesus. “Wuṛṛu 
amungkangngu atonna i Ya'u radeaanni yamiu, wala'e i mangitou waine 
indi inai.”  



2818 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

(9Ringannu nabbisara aroddi, natipusse apa apan suete niwisara Mawu 
Yesus paarorone: “Iamangnga, wuassu manga taumata apan nionggolu 
Iamangnga si Ya'u, tawe saran sangkatou apan mawuli᷊.”) 
10I Simon Petrus apan uaapiddu hale᷊le sammata, sinawutta see namuulla 
allangngu imam bahewa na'oman sara naṛṛassatta tali᷊ngane aikkatanna. 
Arannu allangnga udde i Malkus. 
11Ne Mawu Yesus nabbisara si Petrus, “Sutta'a apia hale᷊lenu su romane! Apa 
i'o maṛṛingidda i Ya'u tawe maainumma ua'en asasusa apan nionggolu 
Iamangnga si Ya'u?” 

Mawu Yesus niapidda sinumaruanna si Hanas 

12See manga tantaran Romawi wuṛṛu piaṛṛangnge see manga mandariagan 
Yahudi nanametta wuṛṛu naṛṛapussa Mawu Yesus. 
13Paarorone i mangitou nangapiddu Mawu Yesus ringanni Hanas, la'iananni 
Kayafas. I Kayafas eteudde sangkatou imam bahewa su tonna udde. 
14Wuṛṛu ete i tou apan nanantiro manga tembonannu Yahudi, manungku 
mappianne sangkatou mate hunane su anambon walahanna. 

I Petrus nassinaaddu Mawu Yesus 
(Mat. 26:69-70; Mrk. 14:66-68; Luk. 22:55-57) 

15I Simon Petrus wuṛṛu sangkatou mallala᷊ṛṛenggenna waine 
tinumantalongnga Mawu Yesus. Mallala᷊ṛṛenggenna waine indi 
asingkatannu imam bahewa; nariaddi i tou sinumutta su sambau ringannu 
Mawu Yesus su rallakku wale᷊n imam bahewa, 
16arawe i Petrus uaraṛṛaddo su liudde, su ngara. Wua'udde 
mallala᷊ṛṛenggenna apan baine udde sinumabangnga wuṛṛu nagahatto 
mangangimbe wawine apan uariaga ngara, see nangapiddi Petrus sinumutta 
sulalu᷊mme. 
17Mangangimbe wawine apan uariaga ngara udde nabbisara si Petrus, “Ei, 
wali᷊newe i'o lai sangkatou wuassu wallattu mallala᷊ṛṛenggennu taumata 
udde?” “Wali᷊ne,” sasimbakki Petrus. 

18Orassa udde runia masunge, nariaddi manga mangangimbe wuṛṛu manga 
mandariaga suete naṛṛunuttu putungnga wuassu waṛṛa see i mangitou 
manningikke isudde. I Petrus inai lai poiaroddi wuṛṛu nirumarisikka 
manningikke su sambau ringanni mangitou. 

Imam bahewa naiwal᷊o Mawu Yesus 
(Mat. 26:59-66; Mrk. 14:55-64; Luk. 22:66-71) 

19Imam wahewa naiwalo᷊ Mawu Yesus su ola'u manga mallala᷊ṛṛenggen-Ne 
wuṛṛu su ola'u ala᷊ṛṛang-Nge. 
20Mawu Yesus sinumimbakka, “I Ya'u sidutu mabbisara ringannu uahahati 
su saruannu awadaalla. I Ya'u sidutu mangngaṛṛa'a su manga wale᷊m 
pattataṛṛamawuanna wuṛṛu su Wale᷊ Ruata, su tampan taumatan Yahudi 
wiasane maammula. Taambe saran paassa i Ya'u mabbisara ringannu 
itattullampingnga. 
21Nariaddi anio ituangnga maiwalo᷊ si Ya'u? Paiwalo᷊te si mangitou apan 
suete naaringikka si Ya'u mangngaṛṛa'a. I mangitou masingkatte apa apan 
niwisara-U.” 
22Napawe Mawu Yesus suete nabbisara aroddi, sangkatou su wallattu 
mandariaga isudde namero si Tou wuṛṛu nabbisara, “Waṛṛani atonna I'o 
mabbisara aroddi su imam bahewa!” 
23Mawu Yesus sinumimbakka, “Amungkangngu i Ya'u mabatti'u wisara 
nassala᷊, walo᷊a'e isindi suapa sala᷊ne! Arawe amungkangngu niwisara-U udde 
atonna, anio i'o namero si Ya'u?” 
24Wua'udde i Hanas nandolokku taumata nangapiddu Mawu Yesus ringannu 
ṛaṛṛapusanna watukku Imam Bahewa Kayafas. 

I Petrus nassinaaddu Mawu Yesus apia 
(Mat. 26:71-75; Mrk. 14:69-72; Luk. 22:58-62) 

25I Simon Petrus ta'e lai uarisikka manningikka isudde. Manga taumata 
nabbisara si tou, “Wali᷊newe i'o lai mallala᷊ṛṛenggennu taumata udde?” 
Arawe i Petrus nassinaadda, unni tou, “Wali᷊ne!” 

26Sangkatou allangngu imam bahewa, eteudde walahannu taumata 
tali᷊ngane niponggo'i Petrus, nabbisara, “Wali᷊newe i ya'u naasilo si'o su 
wailla udde suadio'a ringanni Tou?” 
27See i Petrus nassinaadde apia, “Tawe” – wuṛṛu naṛṛino su orassa udde lai 
manu'a niumu'u. 

Mawu Yesus sinumaruanna si Pilatus 
(Mat. 27:1-2, 11-14; Mrk. 15:1-5; Luk. 23:1-5) 

28Rua'allo maṛṛanggapa i mangitou nangapiddu Mawu Yesus wuassu wale᷊n 
Kayafas watukku wale᷊n gubernure. Manga taumatan Yahudi sassane tawe 
sinumutta sulalu᷊mmu wale᷊n araratuanna, tadea'u i mangitou tawe mabbali᷊ 
marosa su ola'u agama, ana waugu i mangitou lai inai umanna annu Paskah. 
29Ana waugu udde i Pilatus sinumabangnga ringanni mangitou wuṛṛu 
naiwalo᷊, “Apa alaenu su ola'u taumata indi?” 
30I mangitou sinumimbakka, “Unnu wisara i Tou tawe sala᷊ne, i yami tawe 
nangapiddi Tou ringannu Iamangnga Gubernure.” 
31I Pilatus nabbisara si mangitou, “Apira'e i Tou wuṛṛu parikisete i Tou 
tumuṛṛuttu titanu sassane!” Arawe manga taumatan Yahudi udde 
sinumimbakka, “I yami tawe maṛṛuumannu taumata ma'oman sara mate.”  

(32Indi mariaddi tadea'u matipusse apa apan niapaasingkattu Mawu Yesus 
su ola'u i Tou sarun mate.) 
33I Pilatus sinumutta apia su wale᷊ne see namaggo Mawu Yesus wuṛṛu 
naiwalo᷊, “Atonna I'o ratun taumatan Yahudi?” 
34Mawu Yesus sinumimbakka, “Apa aiwalo᷊ indi wuassi'o sassane ara'e pia 
taumata waine apan suete namasingkatta si'o su ola'u riri-U?” 
35I Pilatus sinumimbakka, “Antimannu ya'u indi taumatan Yahudi? Apan 
nanantillu riri-Nu si ya'u udde walahannu sassane wuṛṛu manga imam 
tembonanne. Apa apan suete niolangngu?” 
36Mawu Yesus nabbisara, “Araratuang-Ku wali᷊ne wuassu runia indi. Unnu 
wisara araratuang-Ku wuassu runia indi, manga taumata-U sarun 

mando'appa, tadea'u i Ya'u tawe itantilla su manga tembonannu Yahudi. 
Arawe atonna araratuang-Ku wali᷊ne wuassu runia indi!” 
37Ne i Pilatus naiwalo᷊ si Tou, “Amungkangngu aroddi, I'o indi ratu?” Mawu 
Yesus sinumimbakka, “I'o nabalo᷊ manungku i Ya'u indi ratu. I Ya'u 
niasungkangnga wuṛṛu nirumanta su runia indi ringannu sambau 
pandumma, eteudde mangonggolu tatiala su ola'u atatuli᷊dda. Taumata apan 
wuassu atatuli᷊dda udde maddaringikka si Ya'u.” 
38I Pilatus naiwalo᷊ si Tou, “Apa atappasannu atatuli᷊dda?” 

Mawu Yesus iṛṛuumanna pateanna 
(Mat. 27:15-31; Mrk. 15:6-20; Luk. 23:13-25) 

See i Pilatus sinumabangnga apia wuassu wale᷊n araratuanna wuṛṛu 
nabbisara su manga taumatan Yahudi, “I Ya'u tawe naasomba saran sambau 
pasasala᷊n taumata indi. 
39Arawe tumuṛṛuttu inanaramannu, i ya'u wiasane mammallossu sangkatou 
taumatan ṛuumanna su Allo Wahewam Paskah. I yamiu maapulu tadea'u i 
ya'u mamallossu ratun taumatan Yahudi si yamiu?” 
40I mangitou sinumimbakka ringannu u'ui, “Tawe, arie i Tou, ewe'e i 
Barabas!” (I Barabas udde, sangkatou taṛṛa rampassa.) 

Yohanes 19 

1Wua'udde i Pilatus sinumutta see nandolokku taumata nanggesekka Mawu 
Yesus. 
2Manga tantara na'ola'a sambau araposa wuassu manga rannang kalu 
ṛoaanna, see niluṛṛe su pua Mawu Yesus. Wua'udde i Tou nilluṛṛeanni 
mangitou jubah ungu, 
3see masokka-sokka rumanta ringanni Tou wuṛṛu mabbisara, “Nabbiakke 
ratun taumatan Yahudi!” Wua'udde i mangitou namero si Tou. 
4Wua'udde i Pilatus sinumabangnga apia wuṛṛu nabbisara su taumata 
nambo udde, “Pa'ellega! I Ya'u mangapiddi Tou su liudde ringanni yamiu, 

tadea'u i yamiu maasingkatta manungku i ya'u tawe naasomba pasasala᷊ 
saran sambau si Tou.” 
5Ne Mawu Yesus sinumabbangnga ringannu ualu᷊ṛṛen araposa pia ṛoangnge 
wuṛṛu jubah ungu. I Pilatus nabbisara si mangitou, “Pa'ellege taumata 
udde.” 
6Napawe manga imam temboanne wuṛṛu manga mandariaga udde naasilo 
Mawu Yesus, i mangitou u'ui, “Arussa'a i Tou! Arussa'a i Tou!” I Pilatus 
nabbisara si mangitou, “Apira'e i Tou, wuṛṛu arussa'eng kamiu sassane, i 
ya'u tawe naasomba saran sambau pasasala᷊-Ne.” 
7Manga taumatan Yahudi udde sinumimbakka, “Tumuṛṛuttu titan kami, i 
Tou ṛinone pateanna ana waugu i Tou mangnga'u watangan-Ne Ana'u 
Ruata.” 
8Napawe i Pilatus naaringikka si mangitou mabbisara aroddi, i tou lembo 
nata'utta lai. 
9Ne i tou nabelengnga sinumutta sulalu᷊mmu wale᷊n araratuanna wuṛṛu 
napawe Mawu Yesus niapidde sulalu᷊mme, i Pilatus naiwalo᷊ si Tou, “I'o indi 
daranta-Nu wuassuapa?” Arawe Mawu Yesus tawe sinumimbakka. 
10Ne, i Pilatus nabbisara apia, “I'o maddiri maggahato'u? Ana see I'o 
masingkatta, i ya'u pia taṛṛino mamallosu riri-Nu, wuṛṛu taṛṛino 
mangarussa-Nu!” 
11Mawu Yesus sinumimbakka, “Amungkangngu Ruata tawe mangonggolu 
taṛṛino udde si'o, i'o atonna-tonna tawe taṛṛino su riri-U. Ana waugu udde 
taumata apan nanantillu riri-U si'o, magewala᷊nna rosane wuassu rosanu.” 
12Napawe i Pilatus naaringikka udde, i tou mangke maddea'a lala᷊nne 
mamallossu Mawu Yesus. Arawe manga taumatan Yahudi mangke u'ui, 
“Amungkangngu ituangnga mamallosi Tou, ituangnga wali᷊ne haweng 
Kaisar! Taumata apan mangnga'u ririne ratu, ete i tou seetti Kaisar!” 

13Napawe Pilatus naaringikka manga wisara udde, i tou nangapiddu Mawu 
Yesus su liudde see inuma'ianna su adderam pamarikisanna su tampa 
aranne Wawilanne Watu. (Sulalu᷊mmu wisaran Ibrani aranne Gabata.) 
14Tempo udde maranitem puulla mapulo᷊ dua allattune, taambe Allo 
Wahewam Paskah. I Pilatus nabbisara su manga taumata udde, “Indi 
ratunu!” 
15I mangitou mangke pasi ui, “Patete i Tou; Patete i Tou! Arussa'a i Tou!” I 
Pilatus naiwalo᷊, “Apa ṛinone i ya'u mangarussan ratunu?” Manga imam 
tembonanne sinumimbakka, “Tumba'u i Kaisar sassane ratung kami!” 
16Ne i Pilatus nanantillu Mawu Yesus si mangitou niapaarussa. I mangitou 
nangehetta Mawu Yesus, see niapiddi mangitou inai wua isudde. 

Mawu Yesus niarussa 
(Mat. 27:32-44; Mrk. 15:21-32; Luk. 23:26-43) 

17Mawu Yesus sinumabangnga uapasanna alu arussane sassane watukku 
tampa apan aranne “Tampan Tanggilala᷊”. (Sulalu᷊mmu wisaran Ibrani 
isassago Golgota.) 
18Poiaroddi i Tou niarussa. Su sambau ringanni Tou pia lai ruang katou 
taumata waine apan uaarussa; sangkatou su samba'a aiṛṛi, sangkatou su 
samba'a uananna wuṛṛu Mawu Yesus su tangngane. 
19Su alu arussa Mawu Yesus, i Pilatus napa'elen boṛṛetta indi: “Yesus wuassu 
Nazaret, Ratun Taumatan Yahudi.” 
20Manambo taumatan Yahudi naawasan woṛṛetta udde, ana waugu su 
tampa Mawu Yesus niarussa udde tawe marau wuassu soa. Woṛṛetta udde 
niwoṛṛeta sulalu᷊mmu wisaran Ibrani, Latin wuṛṛu Yunani. 
21Manga imam tembonanne nabbisara si Pilatus, “Arie pabboṛṛeta'a Ratun 
Taumatan Yahudi, ewe'e woṛṛetta'a, ‘Taumata indi nabbisara, i Ya'u Ratun 
Taumatan Yahudi.’ ” 
22Arawe i Pilatus sinumimbakka, “Apa ta'u niwoṛṛetta, udde aroddite.” 

23Napawe manga tantara udde nangarussaten Mawu Yesus, i mangitou 
nanganute laung-Nge. Laubba udde nitahia appatta: sambau-sambau 
naasomba sambageanganna. I mangitou lai nanganu jubah-Ne. Jubah udde 
tawe tatabingnge – niradu'a wua dosone sara wowane. 
24Manga tantara udde nabbisara sangkatou ringannu waine, “Arie i ite 
mamonggo'a jubah indi, wette i ite masasi'atta asinginne isai wotongnge 
maabba'a.” Hatto udde mariaddi tadea'u natipusse apa apan uawoṛṛetta 
sulalu᷊mmu Wuke Susi, eteudde: “I mangitou mattahia lau-U, wuṛṛu 
nasasi'attu jubah-U.” Wuṛṛu atonna manga tantara udde na'ola'a aroddi. 
25Maranin arussa Mawu Yesus uarisikka inangngu Mawu Yesus, wuṛṛu 
tuṛṛangngu inang-Nge wawine, i Maria awingngi Klopas, wuṛṛu i Maria 
Magdalena. 
26Napawe Mawu Yesus naasilo inang-Nge wuṛṛu mallala᷊ṛṛenggenna apan 
arangnguan-Ne uarisikka isudde, i Tou nabbisara inang-Nge, “Inangnga, 
udde ana'i Inangnga.” 
27Wua'udde Mawu Yesus nabbisara su mallala᷊ṛṛenggen-Ne udde, “Udde 
inangngu.” Nanattakka orassa udde mallala᷊ṛṛenggenna nanengkampe 
inangngu Mawu Yesus matana'a su wale᷊ne. 

Apapate Mawu Yesus 
(Mat. 27:45-56; Mrk. 15:33-41; Luk. 23:44-49) 

28Mawu Yesus masingkatta manungku orassa udde sarangkanambone 
natipusse, wuṛṛu tadea'u apa apan uawoṛṛetta sulalu᷊mmu Wuke Susi 
wotongngete mariaddi, i Tou nabbisara, “I Ya'u marou.” 
29Isudde pia sambau mangko napeneng kua'e anggore mapakadda. Ne 
sambau wungan sahatta niammo sulalu᷊mmu ua'en anggore udde, wuṛṛu 
nitukka su sandanna hisop, see nitogokka su moṛṛongngu Mawu Yesus. 
30Mawu Yesus naattemma ua'en anggore udde see nabbisara, “Nia'omante!” 
See nala᷊pute pua-Ne wuṛṛu natete. 

Mawu Yesus niusu'a 

31Manga tembonannu Yahudi maddiri winalu᷊nannu manga taumata apan 
niarussa udde mangke ua'ele su alu arussa su allon Sabatta, lembonete 
Sabatta paassa indi Allo Wahewa apan apianne. Ana waugu su allo Mawu 
Yesus niarussa naṛṛino massallo taambe allon Sabatta, manga taumatan 
Yahudi nadorongnga si Pilatus mamadi ledda manga taumata apan suete 
niarussa wuṛṛu manossokku manga winalu᷊nanna udde wuassu alu arussa. 
32Ne manga tantara udde inaite wuṛṛu namadite rorone leddan taumata 
darua apan niarussa su sambau ringannu Mawu Yesus. 
33Napawe i mangitou na'omate ringannu Mawu Yesus, i mangitou naasilo i 
Tou natete. I mangitou tate nariaddi namadi ledda-Ne. 
34Arawe sandiṛṛannu Mawu Yesus niusu'u sangkatou tantara ringannu 
sambeangnga; wuṛṛu tawe nala᷊nnu sinumabangke raṛṛa wuṛṛu ua'e. 
35Taumata apan naasilo sassane arariaddianna udde, ete i tou apan 
namasingkattu olangnge udde, tadea'u i yamiu lai mangngimanna. Wuṛṛu 
tatialane udde atonna, wuṛṛu i Tou masingkatta manungku olangnge udde 
atonna. 
36Olangnge udde mariaddi tadea'u apa apan uawoṛṛetta sulalu᷊mmu Wuke 
Susi, eteudde, “Tawe saran sambau wuassu duṛṛi-Ne paddianna.” 
37Sulalu᷊mmu Wuke Susi uawoṛṛetta lai: “I mangitou sarun ma'ellega si Tou 
apan suete niusu'i mangitou.” 

Mawu Yesus nilabingnga 
(Mat. 27:57-61; Mrk. 15:42-47; Luk. 23:50-56) 

38Wua'udde i Yusuf wuassu Arimatea nadorongnga si Pilatus, mangala᷊ppa 
winalu᷊nannu Mawu Yesus. (I Yusuf eteudde mallala᷊ṛṛenggennu Mawu 
Yesus, arawe ringannu mala᷊nnaba, ana waugu i tou matta'uttu manga 
tembonannu Yahudi.) I Pilatus namalaten tou, wua'udde i tou inaite 
nangala᷊ppa winalu᷊nannu Mawu Yesus. 
39I Nikodemus apan paarorone suete nirumanta ringannu Mawu Yesus su 
tempo ṛabbi, inai lai suadio'a ringanni Yusuf. Nikodemus uaapiddu 

undamma mur wuṛṛu gaharu – sarangkanambone iraṛṛangngo tallum pulo᷊ 
kilo gramma – anambone. 
40Itarua nanosokku winalu᷊nannu Mawu Yesus, see nipi'unnu kaengnga 
kafan su sambau ringannu udamma mawangngi udde tumuṛṛuttu addattu 
pallala᷊bingngu taumatan Yahudi. 
41Su tampa Mawu Yesus niarussa pia sambau wailla. Su wailla udde pia 
sambau lala᷊binganna wakku, apan taambe nipaatta pallabingannu taumata. 
42Ana waugu lala᷊binganna udde marani, wuṛṛu allon Sabatta maranite 
manattakka, Mawu Yesus nilabingngi mangitou su wailla udde. 

Yohanes 20 

Lal᷊abinganna tawe loṛṛone 
(Mat. 28:1-8; Mrk. 16:1-8; Luk. 24:1-12) 

1Su allo Misa ruaallo, su tempo ta'e marandumma, Maria Magdalena inaite 
watukku lala᷊binganna. I tou naasilo watu laṛṛapingnge na'irute wuassu 
loṛṛangngu lala᷊binganna udde. 
2Ne i tou tinumala᷊ngnga nadea'a si Simon Petrus wuṛṛu mallala᷊ṛṛenggenna 
apan arangnguannu Mawu Yesus, wuṛṛu nabbisara si mangitou, “Mawu 
suete niala᷊ppa wuassu lala᷊binganna, wuṛṛu i ya'u wagga suapa i Tou 
niapala᷊llowanga.” 
3See i Petrus wuṛṛu mallala᷊ṛṛenggenna waine udde inaite watukku 
lala᷊binganna. 
4Itarua tuttala᷊ngnga, arawe mallala᷊ṛṛenggenna waine udde mallihaṛṛanna 
wuassi Petrus, wuṛṛu i tou na'oma rorone su lala᷊binganna. 
5I tou nallinge sulalu᷊mmu lala᷊binganna wuṛṛu naasilo kaengnga kafan 
uaraddo isudde, arawe i tou tawe sinumutta. 
6I Simon Petrus uatantuṛṛutta wuassu liudde, lapiddu sinumutta sulalu᷊mmu 
lala᷊binganna udde. I tou naasilo kaengnga kafan uaraddo isudde, 

7arawe kaengnga apan uawa'issa pua Mawu Yesus tawe gaddi'a maranine 
arawe lalulu᷊nanna paṛṛalane. 
8Wua'udde mallala᷊ṛṛenggenna apan na'oma paarorone su lala᷊binganna, 
sinumuttate lai. I tou na'ellegga wuṛṛu nangimante.  

(9Na'oman sara orassa udde i mangitou taambe naasunna apa apan 
uawoṛṛetta sulalu᷊mmu Wuke Susi manungku i Tou ṛinone mabangunna 
wuassu papate.) 
10Wua'udde manga mallala᷊ṛṛenggennu Mawu Yesus napule᷊te. 

Mawu Yesus naipasilon batangan-Ne si Maria Magdalena 
(Mat. 28:9-10; Mrk. 16:9-11) 

11I Maria Magdalena uarisikka su saruannu lala᷊binganna lapiddu lulluai. 
Tantala᷊nna lulluai i tou ua'ellega lalu᷊mmu lala᷊binganna, 
12see i tou naasilo ruang katou mala'ekatta uapedettu mawira. I mangitou 
udde ua'ianna su lanna'u winalu᷊nannu Mawu Yesus, sangkatou su 
wageangngu pua, wuṛṛu waine lai su wageangngu ledda. 
13Manga mala'ekatta udde naiwalo᷊, “Inangnga, anio lulluai?” I Maria 
sinumimbakka, “Mawu'u suete nianu, wuṛṛu i ya'u wagga i Tou niaddo 
suapa.” 
14Napawe wua nabbisara aroddi, i tou nanaile liudde wuṛṛu naasilo Mawu 
Yesus uarisikka isudde. Arawe i tou wagga manungku udde Mawu Yesus. 
15Mawu Yesus naiwalo᷊ si tou, “Inangnga, anio lulluai? Inangnga maddea'a 
sisai?” I Maria massunna manungku udde mabawailla, nariaddi i tou 
nabbisara, “Iamangnga, amungkangngu Iamangnga nangingkatti Tou wua 
isindi, tulu᷊nga'a walo᷊'a si ya'u suapa Iamangnga nangadon Tou, tadea'u i 
ya'u wotongnge mangala᷊ppa si Tou.” 
16Mawu Yesus nabbisara si tou, “Maria!” I Maria nanaile Mawu Yesus see 
nabbisara sulalu᷊mmu wisaran Ibrani, “Rabuni!” (Atatappasanne “Huru”.) 
17“Arie pamita si Ya'u” wisara Mawu Yesus si tou, “ana waugu i Ya'u taambe 
nasengkengnga ringannu Iamangnga. Arawe roote ringannu manga tuṛṛang-

Ku, wuṛṛu pasingkata'e si mangitou manungku orassa indi Ya'u ireete 
ringannu Iamang-Ku wuṛṛu Iamangngu, Ruata-U wuṛṛu Ruatanu.” 
18Ne i Maria inaite namasingkatta su manga mallala᷊ṛṛenggennu Mawu Yesus 
manungku i tou suete naasilo Mawu Yesus wuṛṛu manungku Mawu suete 
namasingkattu sarangkanambone udde si tou. 

Mawu Yesus naipasilon batangan-Ne su manga mallal᷊aṛṛenggen-Ne 
(Mat. 28:16-20; Mrk. 16:14-18; Luk. 24:36-49) 

19Su allo Misa udde lai, su tempo ṛabbite, manga mallala᷊ṛṛenggennu Mawu 
Yesus uaammulla su sambau wale᷊ apan ngarane uaṛṛuudda, ana waugu i 
mangitou matta'uttu manga tembonannu Yahudi. Inaṛṛombanganne Mawu 
Yesus nirumanta wuṛṛu dirumarisikka su pattangnganni mangitou wuṛṛu 
nabbisara, “Sala᷊matta wuṛṛu paddarame si yamiu.” 
20Napawe suete nabbisara aroddi, i Tou namasiloten lima-Ne wuṛṛu 
sandiṛṛan-Ne si mangitou. Su tempo naasilo Mawu, i mangitou lembo 
nilumuassa. 
21See Mawu Yesus nabbisara si mangitou paassa lai, “Sala᷊matta wuṛṛu 
paddarame si yamiu. Ere lai Iamangnga nandolo-U aroddi lai Ya'u 
mandolokki yamiu.” 
22See i Tou napaasabangngu singangu-Ne si mangitou wuṛṛu nabbisara, 
“Sengkampe Ghaṛṛahon Ruata. 
23Amungkangngu i yamiu mangampungnga rosan sangkatou taumata, 
Ruata lai mangampungnga rosane. Amungkangngu yamiu tawe 
mangampungnga rosan taumata waine, Ruata lai tawe mangampungnga 
rosane.” 

Mawu Yesus wuṛṛu i Tomas 

24I Tomas (apan isassago lai “Ṛindua”), sangkatou wuassu sire mapulo᷊ dua 
mallala᷊ṛṛenggennu Mawu Yesus, apan tawe suadio'a ringannu 
mallala᷊ṛṛenggenna waine su tempo Mawu Yesus nirumanta. 

25Ne manga mallala᷊ṛṛenggennu Mawu Yesus apan baine nabbisara si Tomas, 
“I yami naasilote Mawu!” Arawe i Tomas sinumimbakka, “Amungkangngu 
i ya'u taambe naasilo lanna'u lessam pa'u su lima-Ne, udde wuṛṛu taambe 
napangadon tali᷊mado'u su manga lanna'u lessam pa'u udde wuṛṛu taambe 
napangadon lima'u susandiṛṛan-Ne, i ya'u tawe mangngimanna saran 
paassa.” 
26Sangkamisa nali᷊udda, manga mallala᷊ṛṛenggennu Mawu Yesus naammulla 
apia su tampa udde, wuṛṛu i Tomas isudde lai. Anambo ngara uaṛṛuudda. 
Arawe Mawu Yesus nirumanta wuṛṛu nirumarisikka su pattangnganni 
mangitou, see nabbisara, “Sala᷊matta wuṛṛu paddarame si yamiu.” 
27Wua'udde Mawu Yesus nabbisara si Tomas, “Pa'ellege lima-U, wuṛṛu 
addoa'e tali᷊madonu isindi. Ulu᷊ṛṛa'e limanu wuṛṛu addoa'e su sandiṛṛang-Ku. 
Arie mapapadua lai ewe'e pangimante!” 
28I Tomas nabbisara Mawu Yesus, “Mawu'u wuṛṛu Ruata'u!” 
29Ne Mawu Yesus nabbisara si tou, “I'o mangngimanna ana waugu naasilote 
si Ya'u? Asasala᷊matta su taumata apan mangngimanna salaiwe tawe naasilo 
si Ya'u!” 

Pandumannu wuke indi 

30Ta'e manambo lai manga ala᷊ṛṛindu'a waine apan suete niola'u Mawu Yesus 
su saruannu manga mallala᷊ṛṛenggen-Ne, arawe tate nawoṛṛeta sulalu᷊mmu 
wuke indi. 
31Arawe sarangkanambone indi niwoṛṛetta, tadea'u i yamiu mangngimanna 
manungku Mawu Yesus eteudde Ratu Punnu Sala᷊matta, Ana'u Ruata, wuṛṛu 
ana waugu mangngimanna si Tou, i yamiu naasomba wiakka. 

Yohanes 21 

Mawu Yesus naipasilon batangan-Ne su sire pitu mallal᷊aṛṛenggen-Ne 

1Wua'udde Mawu Yesus namasilon batangan-Ne paassa lai su Ranon 
Tiberias su manga mallala᷊ṛṛenggen-Ne. Arendi wattinge: 

2Su sambau allo i Simon Petrus, i Tomas apan isassago lai i Ṛindua, i 
Natanael wuassu Kana su Galilea, ala᷊ṛṛana'i Zebedeus, wuṛṛu ruang katou 
mallala᷊ṛṛenggennu Mawu Yesus apan waine tantala᷊nna uaammulla. 
3Wisaran i Simon Petrus singana'a waine, “I ya'u ma'apulu inai tumondo.” 
“I yami tumantalongnga”, unni mangitou si Petrus. Ne inaite i mangitou 
sinuma'e saalanna. Arawe saṛṛabbi tuudda udde i mangitou tawe naahau 
saran sambua. 
4Napawe matannallo sussabangke, Mawu Yesus uarisikka su apanne, arawe 
i mangitou wagga manungku udde Mawu Yesus. 
5Mawu Yesus nabbisara si mangitou, “Ala᷊ṛṛana'u, i yamiu naahaute inassa?” 
“Tawe” sasimbakki mangitou. 
6Mawu Yesus nabbisara si mangitou, “Lomboa'a somanu su aikkatannu 
saalanna, i yamiu sarun maahau inassa.” See soma udde nilombate 
mangitou, arawe i mangitou tate maawole᷊ngnga apia ana waugu aroddi 
anambone inassa sulalu᷊mmu soma. 
7Mallala᷊ṛṛenggenna apan arangnguannu Mawu Yesus, nabbisara si Petrus, 
“Udde Mawu!” Napawe i Simon Petrus naaringikka manungku udde Mawu, 
i tou nalluṛṛen laubba (ana waugu i tou uatantole᷊) see inumurumma 
sulalu᷊mmu ua'e. 
8Manga mallala᷊ṛṛenggenna waine nanantuṛṛutta watukku ammaranne 
ringannu saalanna, lapiddu namole᷊ngnga soma apan napeneng kinassa. I 
mangitou tawe marau wuassu ammaranne, iraṛṛangngo tumba'u maṛṛasutta 
su meteṛṛene. 
9Napawe i mangitou sinumossokke wuassu saalanna, i mangitou naasilo pia 
waṛṛam putungnga isudde ringannu inassa uatambunna wuṛṛu roti. 
10Mawu Yesus nabbisara si mangitou, “Apira'a inawarendi manga piram bua 
inassa apan bakku niasametti yamiu.” 

11I Simon Petrus sinuma'e su saalanna, see namole᷊ngnga somane watukku 
ammaranne. Soma udde napeneng kinassa apan mangkasallaka; 
sarangkanambone maṛṛasutta limam pulo᷊ tallu su wuane. Wuṛṛu salaiwe 
anambone aroddi, somane tawe nahesa'a. 
12Mawu Yesus nabbisara si mangitou, “Wette umanna.” Tawe saran 
sangkatou wuassu mallala᷊ṛṛenggen-Ne waṛṛani maiwalo᷊, “Iamangnga isai?” 
Ana waugu i mangitou masingkatta manungku i Tou Mawu. 
13Wua'udde Mawu Yesus nangundani mangitou, nanganu roti udde, wuṛṛu 
nitahia si mangitou. Inassa udde lai nitahian Tou ere udde. 
14Indi atallune Mawu Yesus maipasilon batangan-Ne su manga 
mallala᷊ṛṛenggen-Ne napawe i Tou niwangunna wuassu papate. 

Mawu Yesus wuṛṛu i Petrus 

15Napawe i mangitou suete niumanna, Mawu Yesus nabbisara si Simon 
Petrus, “Simon ana'i Yona, apa i'o lembo marangngu si Ya'u wuassi 
mangitou indi mandangngu si Ya'u?” “Atonna, Mawu,” sasimbakki Petrus, 
“Mawu masingkatta i ya'u marangngu Mawu.” Mawu Yesus nabbisara si tou, 
“Paduli᷊anete ala᷊ṛṛana'u domba-U.” 
16Su aruane Mawu Yesus naiwalo᷊ si tou, “Simon ana'i Yona, atonna i'o 
marangngu si Ya'u?” “Atonna, Mawu,” sasimbakki Petrus, “Mawu 
masingkatta manungku i ya'u marangngu Mawu.” Mawu Yesus nabbisara si 
tou, “Paduli᷊anete manga domba-U.” 
17Su atallune Mawu Yesus naiwalo᷊ si tou, “Simon ana'i Yona, atonna i'o 
marangngu si Ya'u?” I Petrus nasusa naungnge ana waugu Mawu Yesus 
naiwalo᷊ si tou na'oman sara atallune. Ne i Petrus sinumimbakka apia, 
“Mawu, Mawu masingkattu sarangkanambone. Mawu masingkatta 
manungku i ya'u marangngu Mawu!” See Mawu Yesus nabbisara si tou, 
“Paduli᷊anete manga domba-U. 
18Mangke atonna wisara-U indi: Su tempo i'o ta'e dario'a, i'o sassane 
mamma'issa lawannu, wuṛṛu u'amatta su ala᷊wo'u tampa ipaapulunu. Arawe 

amungkangngu i'o timmaddete, i'o mangngulu᷊kku limanu, wuṛṛu taumata 
waine mamma'issa si'o wuṛṛu mangapidda su tampa apan ipaadirinu.” 
19(Ringannu manga wisara udde Mawu Yesus mapaali᷊atta'u ereapa i Petrus 
sarun mate ipamantuga Ruata.) Wua'udde Mawu Yesus nabbisara si Petrus, 
“Tantalongke si Ya'u!” 

Mawu Yesus wuṛṛu mallal᷊aṛṛenggen-Ne apan baine 

20Su tempo i Petrus nanaile, i tou naasilo su liudde mallala᷊ṛṛenggenna apan 
arangnguannu Mawu Yesus. (Ete i tou ua'ianna marani Mawu Yesus su 
tempo u'anna wuṛṛu naiwalo᷊ si Tou, “Mawu, isai apan sarun mamate 
Mawu?”) 
21Naasilo si tou, i Petrus naiwalo᷊ Mawu Yesus, “Mawu, ereapa su ola'i tou 
indi?” 
22Mawu Yesus sinumimbakka, “Unnu wisara i Ya'u maapulu i tou matatana'a 
wiakka ma'oman sara i Ya'u rumanta apia, udde wali᷊ne manaranu. Arawe 
i'o tantalongke si Ya'u!” 
23Ne tinumelengke watti'a su mallala᷊ṛṛenggennu Mawu Yesus manungku 
mallala᷊ṛṛenggenna udde tawe mate. Sumbali᷊ Mawu Yesus tawe nabbisara 
manungku mallala᷊ṛṛenggenna udde tawe mate, ewe'e: “Unnu wisara i Ya'u 
maapulu i tou matatana'a wiakka ma'oman sara i Ya'u rumanta apia, udde 
wali᷊ne manaranu.” 
24I Yohanes apan nangonggolu tatiala su ola'u manga riadianna indi. Ete i 
tou lai suete namoṛṛeta. Wuṛṛu i ite masingkatta manungku apa apan 
niapaasingkatti tou udde atonna. 

Wisara Panginsueanne 

25Ta'e manambo lai hatto waine apan niola'u Mawu Yesus. Unnu wisara 
sarangkanambone udde iwoṛṛetta passam bau, i ya'u mammendamma tawe 
a'ionanne ahewallu runia indi pangadoannu anambon wuke apan sarun 
iwoṛṛeta udde. 

Watti'u Manga Rasul 

Watti'u Manga Rasul 1 

1Teofilus apan ma'imanna, Sulalu᷊mmu wuke'u paarorone sueten ta'u tinala᷊'a 
sarangkanambone apan niola'a wuṛṛu niaṛṛa'u Mawu Yesus ro'en i Tou 
nanattakku manara-Ne, 
2na'oman sara allone i Tou nasengkengnga su surga. Tantala᷊nna i Tou 
taambe nasengkengnga su surga, ringannu taṛṛinon Ghaṛṛahon Ruata i Tou 
mannantiro manga rasul apan sueten pinile. 
3Napawe i Tou wua nate, ala᷊nnune appatu pulo᷊ su allone i Tou masokka 
mapaali᷊atta'u inolaan-Ne apan masemakka su manga rasul udde manungku 
i Tou atonna-tonna wiakka. I mangitou ma'asilo si Tou, wuṛṛu i Tou lai 
uahahatto mangitou su ola'u ereapa Ruata mamarenta ere sangkatou Ratu. 
4Wuṛṛu su tempo i Tou uaammulla suadio'a ringanni mangitou, i Tou 
nangonggolu parenta indi si mangitou, “Arie pangingkatta wuassu 
Yerusalem. Paṛṛaddo isudde ma'oman sara Iamangnga mangonggolu apa 
apan suete pinaire-Ne, eteudde apa apan suete niapaasingkatta si yamiu 
rorone. 
5Ana waugu i Yohanes mannaṛṛani ringannu ua'e, arawe ete pira allo lai 
yamiu sarun saṛṛaniannu Ghaṛṛahon Ruata.” 

Mawu Yesus nasengkengnga su surga 

6Napawe manga rasul udde uaammulla su sampunna ringannu Mawu Yesus, 
i mangitou naiwalo᷊ si Tou, “Mawu, apa orassa indi Mawu mapararisika apia 
Araratuannu walahannu Israel?” 
7Mawu Yesus sinumimbakka, “Iamangku sassane manantunnu allone wuṛṛu 
tempone. Udde tawe wotongnge asingkatanni yamiu, ana waugu udde 
apulun Iamangnga. 

8Arawe i yamiu sarun maasomba taṛṛino, amungkangngu Ghaṛṛahon Ruata 
nirumantate ringanni yamiu. Wuṛṛu yamiu sarun ma'ola'a manga tatiala-U 
su Yerusalem, su ahewallu Yudea, su Samaria, wuṛṛu sara pentakku runia.” 
9Napawe Mawu Yesus suete nabbisara aroddi, i Tou nasengkengnga su surga 
su saruannu mata mangitou, wuṛṛu winabbawa nallindumma si Tou wuassu 
aellegi mangitou. 
10Tantala᷊nna i mangitou ta'e uatingngara langitta, su tempo Mawu Yesus 
nasengkengnga, inaṛṛombanganne ruang katou uapedettu mawira uarisikka 
su samba'a mangitou. 
11“Ei, manga taumatan Galilea,” unnu taumata darua udde, “anio i yamiu 
uarisikka isudde uatingngara langitta? Mawu Yesus apan aellehanni yamiu 
nasengkengnga watukku surga udde su saruanni yamiu, sarun mabelengnga 
apia ringannu olangnge ereudde lai apan niasiloanni yamiu tanginna.” 

Hahantin Yudas 

12See manga rasul udde nabelengnga watukku Yerusalem wuassu Wuiddu 
Zaitun. Wuidda udde araune iraṛṛangngo sangkilo wuassu Yerusalem. 
13Su Yerusalem i mangitou inaite watukku wale᷊ su tampa i mangitou 
mattindaho, see nirumanganna su wabbo'a ṛengkenne ali᷊urosone. Manga 
rasul eteudde i Petrus wuṛṛu i Yohanes, i Yakobus wuṛṛu i Andreas, i Filipus 
wuṛṛu i Tomas, i Bartolomeus wuṛṛu i Matius, i Yakobus ana'i Alfeus, i 
Simon Patriot wuṛṛu i Yudas ana'i Yakobus; 
14sarangkanambone sidutu ringannu naungnga uasampinunutanna 
uaammulla u'ali᷊omanna. I mangitou lai u'ali᷊omanna suadio'a ringannu 
manga wawine nasutta i Maria inangngu Mawu Yesus, wuṛṛu manga 
tuṛṛangngu Mawu Yesus. 
15Su allo sambau, su tempo i mangitou tantala᷊nna uaammulla – iraṛṛangngo 
pia maṛṛasutta ruam pulo᷊ su atoune nirumanta – i Petrus dirumarisikka 
mabbisara. I tou nabbisara, 

16“Manga tuṛṛangnga! Apa apan uawoṛṛetta sulalu᷊mmu Wuke Susi, udde 
sarun matipussa. Paarorone wuassi Daud, Ghaṛṛahon Ruata suete 
namasingkatta su ola'i Yudas, piaṛṛa'u manga taumata apan nanametta 
Mawu Yesus udde. 
17I Yudas eteudde sangkatou wuassu wallatti ite, wuṛṛu i tou suete nipile lai 
mammanara suadio'a ringanni ite.” 

(18I Yudas indi suete naasomba leta'u lala᷊binganne wuassu lala᷊ntakku 
ala'uanne apan dale᷊o. I tou nanawo wuṛṛu nate ringannu tianne nawasse 
na'oman sara lalo᷊ṛṛon sinangngone sinumabangnga. 
19Anambon taumata apan uatana'a su Yerusalem masingkattu hatto udde. 
Ana waugu udde sulalu᷊mmu wisara mangitou leta'a udde nissago 
Akeldama, atappasanne ‘Leta'a Ṛaṛṛa.’) 
20“Ana sulalu᷊mmu Wuke Mazmur uawoṛṛetta arendi, ‘Wala'e atatanaan-Ne 
maola'a mala᷊nnaba; arie piaddu sangkatou matana'a sulalu᷊mme.’ Pia 
uawoṛṛetta arendi lai, ‘Wala'e aianan-Ne anuannu taumata waine.’ 
21-22Ana waugu udde, ṛinone pia sangkatou apan tumantalongnga si ite 
maola'a tatiala manungku Mawu Yesus nabbiakke apia wuassu papate-Ne. 
Taumata udde ṛinone sangkatou wuassu wallattu manga taumata apan 
sidutu suadio'a ringanni ite su tempo i ite uatantalongnga Mawu Yesus su 
ala᷊wo'u tampa, ro'en Yohanes nanattakka mannaṛṛani na'oman sara Mawu 
Yesus nasengkengnga su surga wuassu pattangnganni ite.” 
23Ne manga taumata apan uasemodda isudde nanebo'u ruang katou, 
eteudde i Yusuf apan isassago lai Barsabas (i tou isassago lai i Yustus), wuṛṛu 
i Matias. 
24-25See i mangitou inumali᷊omanna. I mangitou nabbisara, “Mawu, I'o 
masingkattu naungngu awadaalla. Yudas suete niaddo wuassu manarane 
sangkatou rasul wuṛṛu see natete. Nariaddi pantingira'a si yami isai wuassu 
wallattu ruang katou indi apan pileannu Mawu onggola᷊nnu manara 
ipallolo᷊ssa si Yudas.” 

26Wua'udde aranna darua udde niundi, see niata'eanne eteudde Matias. 
Nariaddi i tou netenega maola'a rasul mammanara su sambau ringannu sire 
mapulo᷊ assa rasul waine. 

Watti'u Manga Rasul 2 

Darantan Ghaṛṛahon Ruata 

1Napawe nia'omante allom Pentakosta, anambon taumata apan 
mangngimanna na'ammulla su sambau tampa. 
2Inaṛṛombanganne niaringiṛṛanna tingikka wuassu langitta naali᷊hida 
anginna ma'ikkatta. Wale᷊ aianannu manga taumata udde mangke napenen 
tingikka. 
3See i mangitou naasilo manga lila ere ṛenggammu putungnga 
mangngeekka su ala᷊wo'u tampa wuṛṛu inumarunna si mangitou sangkatou-
sangkatou. 
4I mangitou sarangkanambone naasomba taṛṛinon Ghaṛṛahon Ruata, wuṛṛu 
nanattakke mabbisara sulalu᷊mmu ala᷊wo'u manga wisara waine. I mangitou 
mabbisara tumuṛṛuttu apa apan ia'onggolu Ghaṛṛaho udde si mangitou 
iapawisara. 
5Su tempo udde manambo taumatan Yahudi, wuṛṛu wuassu ala᷊wo'u wanua 
su ahewallu runia, natana'a su Yerusalem. I mangitou udde taumata 
matuṛṛutta Ruata. 
6Napawe naaringikka tingikka udde, manambo taumata naṛṛimpulunna. I 
mangitou sarangkanambone niṛṛumindu'a naaringikka manga taumata 
mangngimanna udde maggahatto sulalu᷊mmu wisara mangitou sambau-
sambau. 
7Ringannu naherangnga wuṛṛu inagukke i mangitou nabbisara, “Manga 
taumata apan mabbisara indi sarangkanambone wali᷊newe taumatan 
Galilea? 



2837 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

8Ereapa arariaddine na'oman sara i ite naaringikka i mangitou mabbisara 
sulalu᷊mmu wisara wanuang kite sambau-sambau? 
9I ite manga taumata wuassu Partia, Media, Elam; wuassu Mesopotamia, 
Yudea wuṛṛu Kapadokia; wuassu Pontus wuṛṛu Asia, 
10wuassu Frigia wuṛṛu Pamfilia, wuassu Mesir wuṛṛu manga leta'u Libia 
maranin Kirene; piaddu wuassi ite lai apan nirumanta wuassu Roma, 
11pia manga taumatan Yahudi wuṛṛu pia lai manga taumatam walahanna 
waine apan suete sinumutta agaman Yahudi; pia lai nirumanta wuassu Kreta 
wuṛṛu Arab. I ite sarangkanambone maaringikka i mangitou mabbisara 
sulalu᷊mmu wisarang kite sambau-sambau su ola'u hatto apan 
ma'aherangnga apan niola'u Ruata!” 
12Ringannu naherangnga wuṛṛu niagukke i mangitou sarangkanambone 
uaaiwalo᷊ sangkatou ringannu waine, “Apa atapasanne indi?” 
13Arawe piaddu lai manga taumata mangngalu᷊andaga. I mangitou 
nabbisara, “Ei, manga taumata udde wu'anna!” 

Nasem Petrus 

14See i Petrus dirumarisikka suadio'a ringannu sire mapulo᷊ assa rasul waine, 
wua'udde nabbisara su taumata nambo udde. Ringannu tingikka ma'ikkatta 
i tou nabbisara, “Manga tuṛṛangnga, manga taumatan Yahudi wuṛṛu 
sarangkanambone apan uatana'a su Yerusalem! Padaringikka paapia-pia, 
ana waugu olangnge indi ta'u itala᷊'a si yamiu ringannu masema-semakka. 
15Manga taumata indi wali᷊ne wu'anna, ere su sunnang kamiu; ana waugu 
orassa indi wakku puulla sio rua'allo. 
16Arawe indi suete niapa'asingkattu Ruata si Nabi Yoël: 
17Ruata nabbisara, ‘Su panginsueannu runia I Ya'u sarun mangonggolu 
Ghaṛṛaho-U su anambon taumata. Ala᷊ṛṛanangngu esakka wuṛṛu 
ala᷊ṛṛanangngu wawine sarun mamasingkatta si yamiu manga inolaanna 
apan Ta'u ipaasingkatta si mangitou. Manga dario'a sarun maasilo inolaanna 

apan Ta'u iapasilo si mangitou. Manga taumata timmaddenu sarun 
mabali᷊awa su ola'u wali᷊awa apan Ta'u ionggolla si mangitou. 
18Su manga allang-Ku lai – mawae esakka ara'e wawine –, sarun onggola᷊nnu 
Ghaṛṛaho-U su allo udde. I mangitou sarun mamasingkattu inolaanna apan 
Ta'u iapaasingkatta si mangitou. 
19I Ya'u sarun ma'ola'a manga ala᷊ṛṛindu'a roso su langitta, wuṛṛu inolaanna 
apan wahewalla su runia; sarun pia ṛaṛṛa wuṛṛu putungnga, sawudda wuṛṛu 
timbulla. 
20Matannallo sarun maddandumma, wula᷊nna mabbali᷊ maṛṛamu ere ṛaṛṛa 
tantala᷊nna Allo Mawu, Allo apan bahewa wuṛṛu Allo apan mawantuga udde 
rumanta. 
21Su tempo udde taumata apan mailala᷊re su Mawu sarun masala᷊matta.’ 
22Manga tuṛṛangnga taumatan Israel! Padaringikka wisara'u indi: Mawu 
Yesus taumata Nazaret udde suete nionggola᷊nnu Ruata manara hunang 
kamiu. Udde natualaga su manga ala᷊ṛṛindu'a wuṛṛu inolaanna apan 
wahewalla apan niola'u Ruata su pattangngani yamiu sulalu᷊mmu Mawu 
Yesus udde. Sarangkanambone udde tuṛṛangnga sassane masingkatta. 
23Ere su ṛingiṛṛan-Ne sassane, Ruata naṛṛawessa, i Tou manantillu Mawu 
Yesus si yamiu. Wuṛṛu su tempo i Tou tinantilla, i yamiu namate si Tou 
ringannu namala manga taumata lale᷊o nangarussan Tou. 
24Arawe Ruata napaawiakki Tou apia wuassu wallattu manga taumata nate. 
I Tou niallupu papate, arawe Ruata napaali᷊un Tou, ana waugu tawe ṛinone 
i Tou sidutu aagasannu papate. 
25Su ola'u Mawu Yesus indi i Daud suete nabbisara, ‘I Ya'u sidutu ua'ellega 
Mawu su saruangku; I Tou uaammungnga si ya'u, tadea'u ya'u tawe 
awono'anna. 

26Ana waugu udde naungku mangke lulluassa, moṛṛongku mangke 
maddalo: wuṛṛu wadangku indi sarun mallaṛṛado ringannu matammuda 
sulalu᷊mmu lala᷊binganna. 
27Ana waugu I'o tawe namala ṛimuu'u matantangnga su runian taumata 
nate. I'o tawe mamalan allang-Ngu apan matuṛṛutta indi maṛṛimunsa'a 
wuṛṛu masue. 
28I'o suete namantingidu lala᷊nna si ya'u ipatuddan wiakka apan tutune. 
Ala᷊lu᷊assa sia'u ete niapangillembo ana waugu I'o sidutu uatantalongnga si 
ya'u.’ 
29Manga tuṛṛangnga, i ya'u madorongnga mabbisara ringannu masemakka 
su ola'i Daud, iamangngu ala᷊monang kite udde. I tou nate wuṛṛu suete 
nilabingnga lai; lala᷊binganne ta'e udde saran orassa indi. 
30Ruata suete na'ire si Daud, ringannu sasalu, manungku sangkatou wuassu 
wallattu papapulunne sarun itenegu Ruata maola'a ratu. Ana waugu Daud 
masingkattu paaire udde wuṛṛu ana waugu i tou lai sangkatou nabi, 
31i tou masingkatta lai apa apan sarun olaannu Ruata. Nariaddi i tou suete 
namasingkatta manungku Ratum Punnu Sala᷊matta apan pina'ire Ruata, 
sarun mabbiakka apia wuassu papate. Daud nabbisara, ‘I tou tawe iwala 
matantangnga sulalu᷊mmu runian taumata nate; wadang-Nge tawe 
maṛṛimunsa'a wuṛṛu masue.’ 
32Ete Mawu Yesus udde apan niapaawiakku Ruata apia wuassu papate. Iami 
sarangkanambone suete naasilo sassane olangnge udde. 
33I Tou nitenega su aiananna apan matanggakka wuṛṛu nionggola᷊nnu Ruata 
taṛṛino, see nanengkamma Ghaṛṛaho Ruata apan suete pina'iren Iamangnga. 
Wuṛṛu apan niaringiṛṛanna wuṛṛu aellehanni yamiu orassa indi eteudde 
Ghaṛṛaho apan suete nionggolla si yami. 
34I Daud sassane tawe nasengkengnga watukku surga, arawe i Daud 
nabbisara, ‘Mawu nabbisara su Mawu-U: 

35A'iante su samba'an uanang-Ku, ma'oman sara i Ya'u ma'ola'a manga 
seennu massuṛṛubawa Si'o!’ 
36Ana waugu udde anambon taumatan Israel ṛinone maasingkatta atonna-
tonna manungku Mawu Yesus apan niarussang kamiu udde, eteudde Mawu 
Yesus apan nitenegu Ruata maola'a Mawu wuṛṛu Ratum Punnu Sala᷊matta!” 
37Napawe manga taumata udde naaringikka olangnge udde, naungngi 
mangitou u'ambuli᷊sada. See i mangitou naiwalo᷊ si Petrus wuṛṛu manga rasul 
apan baine, “Manga tuṛṛangnga apa ṛinone olaanni yami?” 
38I Petrus sinumimbakka, “Awalu᷊te wuassu manga rosanu. Wuṛṛu i yamiu 
sambau-sambau ṛinone saṛṛanianna su arannu Mawu Yesus Kristus, tadea'u 
manga rosanu ampunganna. Ne manga tuṛṛangnga sarun manengkamma 
Ghaṛṛahon Ruata wuassu Ruata. 
39Ana waugu pa'airen Ruata udde maola'a wageangngu wuṛṛu papapulunnu 
see manga taumata apan uatana'a su tampa apan marau – eteudde anambon 
taumata apan niwagoannu Ruata rumanta ringanni Tou.” 
40Ete aroddi i Petrus mannala᷊'a si mangitou. Wuṛṛu ringannu wisara apan 
manambo waine lai i tou nandolokki mangitou tadea'u i mangitou 
mapaali᷊un watanganne wuassu walahanna apan dale᷊o indi apan sarun 
iṛṛuumannu Ruata. 
41Manambo taumata mangngimanna watti'i Petrus, see i mangitou 
naisaṛṛanite. Ne reengannu taumata mangngimanna su allo udde 
niatambanna lai tallu ṛiwu su atoune. 
42Ringannu maṛṛimada i mangitou sidutu mangngurumma ala᷊ṛṛa'a wuassu 
manga rasul wuṛṛu sidutu uaammulla suadio'a. I mangitou u'anna su 
sambau wuṛṛu u'ali᷊omanna su sampunna. 

Ola'u manga taumata mangngimanna udde mabbiakka 

43Manambo atonna ala᷊ṛṛindu'a apan maarindu'a apan niola'u manga rasul 
udde na'oman sara manambo taumata naherangnga wuṛṛu nata'utta. 

44Manga taumata apan mangngimanna udde sarangkanambone sidutu 
uaaukka wuṛṛu apa apan tatahuannani mangitou ipappaatti mangitou 
suadio'a. 
45I mangitou nabalu᷊'u manga sarannapa wuṛṛu pussa'a mangitou, see tinahia 
roinne si mangitou sarangkanambone tumuṛṛuttu hausannu sangkatou-
sangkatou. 
46Miallo-miallo i mangitou sidutu uaammulla su Wale᷊ Mawu; lapiddu 
u'anna suadio'a, ringannu lulluassa wuṛṛu masaṛṛionto'a su manga wale᷊ 
mangitou. 
47I mangitou sidutu madalo Ruata wuṛṛu ipaapulun taumata nambo. Miallo-
miallo reenganni mangitou aatambanna ana waugu Mawu nangonggolu 
manga taumata apan tantala᷊nna sassala᷊mattanna. 

Watti'u Manga Rasul 3 

Taumata lome niapaapia 

1Su sambau allo i Petrus wuṛṛu i Yohanes inai su Wale᷊ Mawu su puulla 
tatallu wawallo, eteudde orassa umali᷊omanna. 
2Poiaroddi ngara wahewa apan isassago “Ngara Maṛṛamaga”, pia sangkatou 
esakka lome ro'en dariaddine. Miallo-miallo taumata udde ia'apidda isudde 
iaparorongnga su manga taumata apan sumutta su Wale᷊ Mawu. 
3Napawe taumata udde naasilo si Petrus wuṛṛu si Yohanes sussutta su Wale᷊ 
Mawu, i tou nadorongnga sitarua mangonggolu sarannapa si tou. 
4Ne itarua nanutuda si tou, wua'udde Petrus nabbisara, “Pa'ellege si yami!” 
5See taumata udde nanutuda sitarua ringannu antimma sarun onggola᷊nnu 
sarannapa wuassi mangitou. 
6Arawe i Petrus nabbisara si tou, “I Ya'u tawe doitta sarang kadio'a. Arawe 
apa apan indi si ya'u, sarun ta'u ionggolla si'o: Ringannu taṛṛinon Yesus 
Kristus taumata Nazaret udde, amatte i'o!” 

7See i Petrus nangagassa taumata udde su lima aikkatanne wuṛṛu 
nantulu᷊ngngi tou dirumarisikka. Leddan taumata udde wuṛṛu wawula᷊nnu 
leddane, lapiddu nabali᷊ matohassa. 
8See i tou sinumolo'a dirumarisikka, wuṛṛu inumamatte uapapale᷊le isudde. 
Wua'udde i tou sinumutta su Wale᷊ Mawu suadio'a ringanni Petrus wuṛṛu i 
Yohanes lapiddu u'amatta wuṛṛu sussolo'a wuṛṛu maddalo Ruata. 
9Awada'alla naasilo si tou u'amatta wuṛṛu maddalo Ruata. 
10See i mangitou naatutukka manungku ete i tou madarorongnga apan 
wiasane ua'ianna su “Ngara Maṛṛamaga” su Wale᷊ Mawu. I mangitou 
naherangnga wuṛṛu niagukke naasilo apa apan suete nariaddi si tou. 

Nasem Petrus sulal᷊ummu Wal᷊e Mawu 

11Taumata udde sidutu uatantalongnga si Petrus wuṛṛu si Yohanes. Wuṛṛu 
napawe i mangitoun tallu na'omate su panumbale᷊ apan isassago 
“Panumbale᷊n Salomo”, anambon taumata nirumanta maṛṛimpulunna si 
mangitoun tallu ana waugu niagukke. 
12Napawe i Petrus naasilo manga taumata udde, i tou nabbisara si mangitou, 
“Ei manga taumatan Israel, anio manga tuṛṛangnga maggerangngu olangnge 
indi? Anio i yamiu sidutu ua'ellega si yami? Apa i yamiu massunna 
manungku taumata indi naamatta ana waugu taṛṛino wuassi yami ara'e ana 
waugu i yami matuṛṛutta Ruata? 
13Ruata apan sassubbanni Abraham, i Ishak, i Yakub, Ruatan ala᷊monang 
kite, Ruata udde suete namantuga Allang-Nge eteudde Mawu Yesus, ete 
Mawu Yesus udde tinantilli yamiu su tembonanne wuṛṛu niroapanni yamiu 
su saruanni i Pilatus, su tempo Pilatus ma'apulu mamallosi Tou. 
14I tou na'ukkassa wuṛṛu mapia, arawe i yamiu mannala᷊re wuṛṛu 
mammata'a tadea'u i Pilatus mamallossu sangkatou taṛṛa pate si yamiu. 

15Manga tuṛṛangnga namate si Tou, sumbali᷊ ete i Tou punnu wiakku 
taumata nambo. Wuṛṛu Ruata suete napaawiakki Tou apia wuassu papate. 
Wuṛṛu i yami suete naasilo sassane olangnge udde. 
16Manga tuṛṛangnga suete naasilo wuṛṛu nattiala apa apan nariaddi su 
taumata lome indi. I Tou nabali᷊ matohassa, wuṛṛu napia ana waugu 
mangngimanna Mawu Yesus wuṛṛu taṛṛino-Ne. Ana waugu mangngimanna 
Mawu Yesus, ne taumata indi napiate apia su saruannu manga tuṛṛangnga 
sarangkanambone. 
17Manga tuṛṛangnga! Orassa indi ya'u masingkate manungku apa apan 
a'olaanni yamiu wuṛṛu manga piaṛṛa'i yamiu su Mawu Yesus, udde a'olaanni 
yamiu ana waugu i yamiu wagga apa apan tantala᷊nna a'olaanni yamiu. 
18Wuṛṛu ana waugu eteudde natipusse apa apan suete niapaasingkattu 
Ruata ro'en ala᷊monane sulalu᷊mmu manga nabi-Ne, manungku Ratum 
Punnu Sala᷊matta apan pina'ire udde ṛinone matataṛṛangnga. 
19Ana waugu udde manga tuṛṛangnga, awalu᷊te wuassu manga rosanu wuṛṛu 
pabelengke ringannu Ruata tadea'u i Tou mamapassa manga rosanu. 
20Mawu sarun rumanta ringanni yamiu, wuṛṛu i yamiu sarun 
maapendamma atatohassa wakku sulalu᷊mmu pangangimanna. Wuṛṛu 
Mawu sarun mandolokku Mawu Yesus rumanta ringanni yamiu, ana waugu 
i Tou suete tinantunnu Ruata maola'a Ratum Punnu Sala᷊matti yamiu. 
21I Tou sarun matana'a su surga ma'oman sara Ruata ma'ola'a 
sarangkanambone wakku ere lai suete niapaasingkattu Ruata su manga 
nabi-Ne tempo rorone. 
22I Musa suete nabbisara, ‘Ruatanu sarun mandolokka ringanni yamiu 
sangkatou nabi wuassu walahannu sassane ere lai i Tou nandolo'u. I yamiu 
ṛinone madaringikka anambon watti'a apan nipasingkattu nabi udde si 
yamiu. 

23Taumata apan tawe madaringikka wisara nabi udde, taumata udde sarun 
limbuaṛṛanna wuassu walahannu Ruata wuṛṛu pateanna.’ 
24Manga nabi apan suete namasingkattu watti'u Ruata, manattakka wuassi 
Nabi Samuel wuṛṛu manga nabi waine apan nirumanta sali᷊mmurine, 
sarangkanambone namasingkatta su ola'u tempo indi. 
25Manga pa'airen Ruata apan niapaasingkattu manga nabi, eteudde huna 
manga tuṛṛangnga. Sulalu᷊mmu pa'aire apan niola'u Ruata su iupungngu 
ala᷊monanu, Ruata nabbisara si Abraham arendi, ‘Wuassu papapulunnu, i 
Ya'u sarun mangala᷊matta ala᷊wo'u taumata su runia.’ Pa'aire udde hunane si 
yamiu lai. 
26Ana waugu udde Ruata namile Allang-Nge, see nandolokki Tou nirumanta 
ringanni yamiu paarorone, tadea'u i Tou mangala᷊matta si yamiu. Olangnge 
i Tou mangala᷊matta eteudde na'ola'a manga tuṛṛangnga sarangkanambone 
nawalu᷊ wuassu ola'u wiakki yamiu apan lale᷊o.” 

Watti'u Manga Rasul 4 

I Petrus wuṛṛu i Yohanes su saruannu Mallaṛṛuungngu Agama 

1Tantala᷊nna i Petrus wuṛṛu i Yohanes ta'e uahahatto manga taumata udde, 
manga imam tembonanne wuṛṛu piaṛṛa'u mandariaga Wale᷊ Mawu wuṛṛu 
manga taumatan Saduki nirumanta ringanni Petrus wuṛṛu i Yohanes. 
2I mangitou massa'u ana waugu i Petrus wuṛṛu i Yohanes mabatti'a 
manungku Mawu Yesus suete nabbiakka apia wuassu papate. Wuṛṛu udde 
maola'a tatiala manungku taumata nate sarun mabbiakka apia. 
3Ne i mangitou nanametta rasul darua udde see niapasutta sulalu᷊mmu 
tuttupanna. Wuṛṛu ana waugu ṛabbite, ne i Petrus wuṛṛu i Yohanes 
tinaṛṛanganna isudde na'oman sara tiṛṛabbine. 
4Arawe manga taumata apan naaringikke ala᷊ṛṛa'u manga rasul udde, 
manambonampangimanna. Ne reenganni mangitou niatambanna na'oman 
sara iraṛṛangngo lima ṛiwu su atoune. 

5Tiṛṛabbine manga mapapande Mallaṛṛuungngu Agama, manga piaṛṛa'u 
taumatan Yahudi wuṛṛu manga hurun agama na'ammulla su Yerusalem. 
6I mangitou naisasomban Imam Bahewa Hanas, see lai i Kayafas, i Yohanes, 
i Aleksander, wuṛṛu sarangkanambone apan nasutta su reengannu 
walahannu imam bahewa udde. 
7I Petrus wuṛṛu i Yohanes niapidda sinumaruanna si mangitou, see i 
mangitou naiwalo᷊, “Ereapa olangnge i yamiu napaapian taumata lome 
udde? Ringannu atatohassu sassane ara'e ringannu taṛṛinon sai yamiu 
ma'ola'a udde?” 
8I Petrus apan niintaṛṛoannu Ghaṛṛahon Ruata, sinumimbakka, “Manga 
mawu piaṛṛa'u walahanna, wuṛṛu manga mawu wageangngu 
mallaṛṛuungnga! 
9I yami niparikisanna allo indi ana waugu na'ola'a apapia ipantulu᷊ngngu 
taumata lome, wuṛṛu ana waugu manga mawu maapulu maasingkatta 
taumata udde pinapaapia. 
10Ne, manga mawu sarangkanambone ṛinone maasingkatta wuṛṛu anambon 
walahannu Israel ṛinone lai maasingkatta manungku taumata indi uarisikka 
orassa indi ringannu wadangnga apan mapia su saruannu manga mawu, ana 
waugu atatohassa wuṛṛu taṛṛino wuassu Mawu Yesus Kristus taumatan 
Nazaret. Manga mawu suete nangarussa Mawu Yesus udde, arawe Ruata 
suete napaawiakki Tou apia. 
11Ete Mawu Yesus udde apan su pandummu aaddoanne indi sulalu᷊mmu 
Wuke Susi, ‘Watu apan tate ipaatta su manga wale᷊, nasemakka naola'e watu 
apan paarorone.’ 
12Tumba'u sulalu᷊mmu Mawu Yesus sassane taumata masala᷊matta. Ana 
waugu su ahewallu runia indi su wallattu taumata tawe saran sangkatou 
taumata waine maasomba taṛṛino wuassu Ruata ipanala᷊matta si ite.” 
13Manga wageangngu ammula᷊nnu Mamamarikissa udde naherangnga 
naasilo awawaṛṛanin Petrus wuṛṛu i Yohanes, see lai i mangitou masingkatta 

manungku rasul darua udde taumata wiasa apan tawe si'ola᷊ne. See i 
mangitou naatutukke manungku rasul darua eteudde manga taumata apan 
uatantalongnga Mawu Yesus. 
14Arawe i mangitou tawe naasinaukka saran adio'a, ana waugu taumata 
apan suete niapaapia udde uarisikka lai isudde su saruanni mangitou 
suadio'a ringanni Petrus wuṛṛu i Yohanes. 
15Ne i mangitou nandolokku rasul darua udde sinumabangnga wuassu 
tampam pa'ammula᷊nna, wua'udde i mangitou na'ire. 
16I mangitou mabbisara, “Ṛinone olaanni ite ereapa manga taumata indi? 
Anambon taumata apan uatana'a su Yerusalem masingkate manungku 
ala᷊ṛṛindu'a apan wahewalla indi, niola'i tarua. I ite tawe mappassinaaddu 
olangnge udde. 
17Arawe tadea'u hatto indi tawe massali᷊awukka su manga taumata, wette i 
ite mapaanaungngi tarua manungku tate wotongnge itarua mabbisara 
taumata ringannu mappaattu arannu Mawu Yesus.” 
18Ne i mangitou namago rasul darua udde niapaasutta apia, wuṛṛu 
niwalo᷊anna manungku itarua tate wotongnge managon ara'e mangaṛṛa'a 
ringannu mappaattu arannu Mawu Yesus. 
19Arawe i Petrus wuṛṛu i Yohanes sinumimbakka, “Ṛingiṛṛa'e sassane apa 
apan ṛinone su saruannu Ruata: tumuṛṛuttu parenta manga mawu ara'e 
tumuṛṛutta parentan Ruata. 
20Ana waugu i yami tawe maaillolo᷊ mabbisara su ola'u apa apan suete 
niasiloanni yami wuṛṛu niaringiṛṛanni yami sassane.” 
21Manga lalo᷊ṛṛon ammula᷊nna udde tawe naasomba sambau pinangiananne 
ipakkuumanni Petrus wuṛṛu i Yohanes. Nariaddi i mangitou napaanaungngi 
tarua apia, see itarua nipallosse, ana waugu anambon taumata mangke 
maddalo Ruata ana waugu arariaddianna udde. 

22Taumata apan suete niapaapia udde appatem pulo᷊ su tonnane pia lebene 
uukke. 

Manga taumata mangngimanna madorongnga awawaṛṛani wuassu Mawu 

23Napawe i Petrus wuṛṛu i Yohanes nipallose, i mangitou nabelengke 
ringannu manga hawene wuṛṛu nabatti'u manga wisaran imam tembonanne 
wuṛṛu manga piaṛṛa'u Yahudi udde si mangitou. 
24Napawe manga hawene naaringikka udde, i mangitou suadio'a 
inumali᷊omanna ringannu naungnga sambua su Ruata. I mangitou 
mabbisara, “Mawu, tumba'u I'o nandiaddi langitta wuṛṛu runia wuṛṛu 
tahalo᷊angnga ringannu ala᷊wo'u lalo᷊ṛṛone. 
25Ringannu Ghaṛṛaho-Nu I'o suete nabbisara su iupungngu ala᷊monan kami 
Daud, eteudde allang-Ngu; I'o nabbisara, ‘Anio manga taumata, apan tawe 
maaillala᷊ Mawu, massa'u; anio manga walahanna ma'ola'a ṛingiṛṛanna 
lale᷊o? 
26Manga ratu su runia uasasaddia mappapangalo, wuṛṛu manga piaṛṛangnge 
uaaukka lumawangnga Mawu wuṛṛu Ratum Punnu Sala᷊matta.’ 
27Ana waugu i Herodes wuṛṛu i Pontius Pilatus suete na'ola'a ammula 
ringannu manga taumata apan tawe ma'aillala᷊ Mawu wuṛṛu ringannu 
taumatan Israel su soa indi. I mangitou ma'amulla lumawangnga Mawu 
Yesus allang-Ngu apan na'ukkassa udde, apan suete nitene-Gu maola'a 
Ratum Punnu Sala᷊matta. 
28I mangitou naaukka ma'ola'a ala᷊wo'u manara, apan suete tinantunna ro'en 
paarorone manungku udde sarun matippussa. Wuṛṛu I'o sarun manantunnu 
udde wuassu taṛṛino wuṛṛu apulu-Nu sassane. 
29Orassa indi, Mawu, ellehete ereapa i mangitou mammansaggi yami. 
Wuṛṛu wala'e i yami, manga allang-Ngu indi mamasingkattu watti'a 
ringannu tawe matta'utta. 

30Onggola᷊awe aakannu, tadea'u taumata marada'a iapaapia wuṛṛu manga 
ala᷊ṛṛindu'a see inolaanna apan bahewalla mariaddi wuassu taṛṛino wuṛṛu 
atatohassa wuassu arannu Mawu Yesus, Allang-Ngu apan na'ukkassa udde.” 
31Napawe i mangitou suete inumali᷊omanna, tampa i mangitou uaammulla 
udde inumio'a. I mangitou sarangkanambone naasomba taṛṛinon Ghaṛṛahon 
Ruata, wuṛṛu nanattakke mabbisara ringannu waṛṛani atonna, su ola'u 
watti'u Ruata. 

Sarangkanambone su sambau 

32Anambon taumata apan mangngimanna udde mabbiakka ringannu 
naungnga wuṛṛu apendamma sambau. Tawe saran sangkatou wuassi 
mangitou mammendamma manungku apa tatahuananne udde darotongnge 
sassane. Ala᷊wo'u apa si mangitou, ipappaatti mangitou su sambau. 
33Ringannu taṛṛino apan bahewa, manga rasul udde mangngonggolu tatiala 
manungku Mawu Yesus nabbiakke apia. Ne Ruata lembo nangala᷊matta si 
mangitou. 
34Wuṛṛu tawe saran sangkatou wuassu wallatti mangitou apan niatalannu 
manga apa. Ana waugu i mangitou apan uatahuanna leta'a ara'e wale᷊, 
nabalu᷊'u leta'a ara'e wale᷊ mangitou udde; roinne niapiddi mangitou 
35wuṛṛu tinantilli mangitou su manga rasul. Wua'udde roitta tinahia su 
manga taumata apan mappandumma. 
36-37Aroddi lai i Yusuf. I tou lai nabalu᷊'u leta'a, see roinne niapiddi tou wuṛṛu 
tinantilla su manga rasul. I Yusuf indi sangkatou wuassu papapulunni Lewi 
wuassu Siprus; manga rasul mammago si tou lai i Barnabas (atappasanne 
Mallalu᷊assa). 

Watti'u Manga Rasul 5 

I Ananias wuṛṛu i Safira 

1Arawe pia sangkatou aranne i Ananias. I tou ringannu awingnge aranne i 
Safira, nabalu᷊'u leta'a santampa pussa'a mangitou. 

2Roitta wuassu la'unnu leta'a udde, sambageanganna niwa'ungngi tou 
ipaatta sassane wuṛṛu waine tinantilli tou su manga rasul. I tou na'ola'a udde 
asingkatannu awingnge. 
3Ne i Petrus nabbisara si tou, “Ananias, anio i'o namalan Setanna namiaṛṛa'u 
naungngu, na'oman sara i'o nangawusu Ghaṛṛahon Ruata, ringannu 
mala᷊nna-la᷊nnaba nama'ungnga roitta ipaannu sassane sambageanganna 
roitta la'unnu leta'a udde? 
4Leta'a udde pussaanu, ro'en i'o taambe nabalu᷊'a. Wuṛṛu napawe leta'a udde 
suete niwalu᷊'a, roinne lai ta'e pussaanu. Nariaddi anio i'o pia pandumma 
ereudde sulalu᷊mmu naungngu ma'ola'a pallala᷊gu udde? Wali᷊ne taumata 
aawusuannu ewe'e Ruata!” 
5Aroddi i Ananias naaringikka manga wisara udde, i tou nawantingnga see 
nate. Anambon taumata apan naaringikka olangnge udde nata'utta. 
6Ne manga umbasanna nirumanta wuṛṛu nami'unna winalu᷊nanni Ananias 
see niapidda suliudde wuṛṛu nilabingnga. 
7Iraṛṛangngo tallung ka'orassa nali᷊u, awingnge nirumanta. I tou wagga apa 
apan wakku nariaddi. 
8I Petrus nabbisara si tou, “Annama'a walo᷊a'a si ya'u: Apa leta'a apan 
niwalu᷊ngngu wuṛṛu awingngu udde, aregane arendi?” “Atonna ereudde 
aregane,” sasimbakku awingngi Ananias. 
9See i Petrus nabbisara si tou, “Anio i'o wuṛṛu awingngu na'ire mannalu᷊'atta 
Ghaṛṛahon Ruata? Padaringika! Manga taumata apan nallabingngu 
awingngu nabelengke. I mangitou sarun mangapiddu lai su liudde.” 
10Orassa udde lai awingngi Ananias nawantingnga wuṛṛu nate su saruanni 
Petrus. Wuṛṛu su tempo manga umbasanna udde sinumutta, i mangitou 
naaratingnga si tou natete. See i mangitou nangapiddu winalu᷊nanne su 
liudde see nilabingnga su sandiṛṛannu awingnge. 



2850 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

11Ne anambon taumata apan mangngimanna udde wuṛṛu manga taumata 
waine, apan naaringikka arariaddianna udde, nata'utta. 

Manga al᷊aṛṛindu'a wuṛṛu manga inolaanna apan bahewalla 

12Ana waugu pamamanara manga rasul, ne manambo ala᷊ṛṛindu'a wuṛṛu 
manga inolaanna apan wahewalla nariaddi su wallattu lalo᷊ṛṛon soa. 
Ringannu naungnga sambua anambon taumata apan mangngimanna 
na'ammulla su Panumbale᷊n Salomo su Wale᷊ Mawu. 
13Wuṛṛu taumata waine tawedu waṛṛani rumanta ma'ammula ringannu 
manga taumata apan mangngimanna udde. Arawe manga taumata 
mangngimanna udde lembon aaddatannu lalo᷊ṛṛon soa. 
14Wuṛṛu mallannu mangke a'atambanna anambone manga taumata apan 
mangngimanna Mawu – mapia esakka ara'e wawine. 
15Ewe'e olangnge naola'e aroddi na'oman sara manga taumata marada'a 
niaddo su lallowanganna ara'e wilatta, see niapidda su lala᷊nna, tadea'u i 
mangitou salaiwe mattingkatulunga aṛṛinoannu lintaum Petrus, 
amungkangngu i Petrus sumabbi isudde. 
16Mangke mangngelekka manga taumata nirumanta wuassu soa maranin 
Yerusalem. I mangitou mangngapiddu manga taumata marada'a wuṛṛu 
niasuttannu manga ghaṛṛaho lale᷊o. Ne manga taumata udde 
sarangkanambone niapaapia. 

Manga rasul pinassansara 

17Panginsueanne imam wahewa wuṛṛu anambo mallala᷊ṛṛenggenne, eteudde 
wageangngu manga taumatan Saduki mannattake lullawangnga ana waugu 
i mangitou pia naungnga lale᷊o. 
18Manga rasul udde sinametta, see nitaṛṛo sulalu᷊mmu tuttupannu 
awada'alla. 
19Arawe ṛabbine, sangkatou mala'ekattu Mawu namu'a manga ngaran 
tuttupanna, see nangapiddu manga rasul udde sinumabangnga. Mala'ekatta 
udde nabbisara su manga rasul, 

20“Roote darisikka su Wale᷊ Mawu wuṛṛu pasingkata'a su taumata su ola'u 
wiakka apan wakku indi.” 
21Ne manga rasul udde tinumuṛṛutte tanatan mala'ekatta udde. Ruaallo 
atonna i mangitou inaite su Wale᷊ Mawu wuṛṛu mannattake mangngaṛṛa'a 
isudde. Tantala᷊nna udde imam wahewa wuṛṛu mallala᷊ṛṛenggenne 
nirumanta, see na'ola'a ammullu mallaṛṛuungnga ringannu manga piaṛṛa'u 
Yahudi. Wua'udde i mangitou nandolokku taumata inai mangala᷊pa manga 
rasul udde su tuttupanna iapa'apidda sumaruanna si mangitou. 
22Arawe napawe manga taumata nirolokka udde na'omate su tuttupanna, i 
mangitou tawe naasilo manga rasul isudde. Nariaddi i mangitou 
nabelengke, see nabalo᷊n olangnge udde su mallaṛṛuungnga. 
23“Su tempo i yami na'omate su tuttupanna,” unni mangitou su 
mallaṛṛuungnga, “niaratinganni yami ngaran tuttupanna uaṛṛuuda mapia-
pia, wuṛṛu manga mandariaga uariaga su ngara. Arawe su tempo i yami 
namu'a ngara udde, i yami tawe naasilo saran sangkatou sulalu᷊mme.” 
24Napawe piaṛṛa'u mandariaga Wale᷊ Mawu wuṛṛu manga imam 
tembonanne naaringikka alae udde, i mangitou tinumiangnga su ola'u 
manga rasul wuṛṛu matta'uttu apa apan sarun mariaddi. 
25Wua'udde nirumantate sangkatou esakka uaapiddu watti'a indi, 
“Daringiṛṛe! Manga taumata apan tinaṛṛangannu manga Tuangnga su 
tuttupanna udde orassa indi tantala᷊nna mangngaṛṛa'a awadaalla su Wale᷊ 
Mawu!” 
26Ne piaṛṛa'u mandariaga Wale᷊ Mawu udde su sambau ringannu 
mandariagane inaite nangala᷊ppa manga rasul udde apia. Arawe i mangitou 
tawe nangala᷊ppu araṛṛagissa ana waugu i mangitou matta'uttu taumata 
nambo; aṛṛengenne taumata nambo udde mamaretam batu si mangitou. 
27Manga rasul udde niapidda sinumutta sinumaruanna mallaṛṛuungnga. See 
imam wahewa namarikissa si mangitou. 

28I tou nabbisara, “I yami suete naningaddi yamiu tadea'u ariete pangaṛṛa'u 
arannu taumata udde. Arawe orassa indi pa'ellege apa inolaanni yamiu! I 
yamiu mannali᷊awukku ala᷊ṛṛa'i yamiu su ahewallu Yerusalem, wuṛṛu i 
yamiu mangngansilla manungku ete i yami nipandansilanannu papaten 
taumata udde.” 
29I Petrus wuṛṛu manga rasul apan baine sinumimbakka, “I yami ṛinone 
tumuṛṛutta Ruata wuṛṛu wali᷊ne tumuṛṛutta taumata. 
30Mawu Yesus, apan niarussang kamiu suete niapaawiakku Ruata 
iupungngu ala᷊monang kite apia wuassu papate. 
31Ruata suete nangonggolu aiananna wuṛṛu taṛṛino apan matanggakka si 
Tou eteudde Piaṛṛangnge wuṛṛu Punnu Sala᷊matta; tadea'u walahannu Israel 
onggola᷊nnu tempo mawalu᷊ wuassu manga rosane wuṛṛu ampunganna. 
32Ete i yami manga mattatialane su ola'u sarangkanambone udde – yami 
wuṛṛu lai Ghaṛṛahon Ruata apan nionggolu Ruata su manga taumata apan 
matuṛṛutta si Tou.” 
33Su tempo manga Mallaṛṛuungngu Agama naaringikka udde, i mangitou 
mangke nasa'u, wuṛṛu i mangitou na'irete mamate manga rasul udde. 
34Arawe su wallattu manga Mallaṛṛuungngu Agama udde pia sangkatou 
Farisi aranne i Gamaliel. I tou hurun agama apan a'addatannu anambon 
taumata. I tou dirumarisikka see nandolokku taumata niapaapiddu manga 
rasul udde sinumabangnga su liudde tala᷊ng kadio'a. 
35Wua'udde i tou nabbisara su Mallaṛṛuungngu Agama udde, “Manga 
tuṛṛangnga manga taumatan Israel! Ṛingiṛṛa'a paapia-pia su ola'u apa apan 
sarun olaannu manga tuṛṛangnga su saruannu manga taumata indi. 
36Ana waugu dorone suete nirumanta i Teudas, apan mangngantimma i tou 
taumata wahewa, na'oman sara iraṛṛangngo appatu ṛasutta su atoune 
tinumantalongnga si tou. Arawe i tou nipate wuṛṛu mallala᷊ṛṛenggenne 
nassali᷊awukka wuṛṛu tuddane nawuli᷊. 

37Wua'udde, su tempom pandareengngu aranna, nilumapputa apia i Yudas, 
taumata wuassu Galilea. Ana waugu sasalo᷊ngnge manambo taumata 
tinumantalongnga si tou. Arawe i tou lai nipate, wuṛṛu anambo 
mallala᷊ṛṛenggenne nassali᷊awukka. 
38Nariaddi orassa indi ringannu arariaddianna udde, tatantiro'u eteudde: 
imbaṛṛangnga ma'ola'a apa-apa su manga taumata indi, wala'e aroddi i 
mangitou. Ana waugu ala᷊ṛṛa'a wuṛṛu tatantiro mangitou indi eteudde 
wuassu taumata, ne ala᷊ṛṛa'a wuṛṛu tatantiro udde sarun mawuli᷊. 
39Arawe amungkangngu udde nirumanta wuassu Ruata, ne manga 
tuṛṛangnga tawe mapaasala᷊ mangitou. Ewe'e asinungka sarun matualaga 
manungku manga tuṛṛangnga lullawangnga Ruata.” Ala᷊ṛṛa'i Gamaliel udde 
nisengkammu mallaṛṛuungnga. 
40Ne manga rasul udde niwagoante, see nihesekka, wua'udde nisingadda 
mangaṛṛa'a apia ala᷊ṛṛa'u Mawu Yesus. Wua'udde i mangitou nipallosse. 
41Manga rasul udde nanantangngu Mallaṛṛuungngu Agama ringannu 
lulluassa ana waugu Ruata suete na'ola'a si mangitou naasomba aalu᷊andaga 
ana waugu Mawu Yesus. 
42Wuṛṛu miallo-miallo su Wale᷊ Mawu see lai su manga wale᷊n taumata, i 
mangitou sidutu mangngaṛṛa'a wuṛṛu mabatti'a Watti'u Ala᷊lu᷊assa su ola'u 
Mawu Yesus manungku tumba'u i Tou Ratum Punnu Sala᷊matta apan pina'ire 
udde. 

Watti'u Manga Rasul 6 

Sire pitu mallal᷊al᷊ima 

1Manga mallala᷊ṛṛenggennu Mawu Yesus mallannu aatambanna anambone. 
Su tempo udde manga taumatan Yahudi apan mabbisaran Yunani naola'a 
tawe malu᷊assa su saruannu manga taumatan Yahudi tumanangnge. Apan 
mabbisaran Yunani udde nabbisara, “Manga wawineng kami apan 

inawalu᷊anna tawe naasomba tahia ipabiakka miallo-miallo apan nitahia su 
manga taumata.” 
2Ana waugu udde sire mapulo᷊ dua rasul udde nangammullu anambo 
mallala᷊ṛṛenggenne wuṛṛu nabbisara si mangitou, “Dale᷊o amungkangngu i 
yami umaddo mamasingkattu wisaran Ruata, ana waugu ta'e maṛṛingiddu 
anna. 
3Nariaddi, mappianne manga tuṛṛangnga mamile wuassu wallatti yamiu sire 
pitu apan pallala᷊gune mapia wuṛṛu pia taṛṛinon Ghaṛṛaho Ruata see lai 
pande, apan botongnge iapamanarang kami mangatokku hatto indi; 
4ana waugu i yami inai umali᷊omanna wuṛṛu mabatti'u wisaran Ruata.” 
5Awada'alla udde nanengkamma addapattu manga rasul udde. See i 
mangitou namilete si Stefanus, sangkatou apan mangngimanna Mawu Yesus 
wuṛṛu pia Ghaṛṛahon Ruata. Napile lai i Filipus, i Prokhorus, i Nikanor, i 
Timon, i Parmenas, wuṛṛu i Nikolaus wuassu Antiokhia; i tou wali᷊ne 
taumatan Yahudi arawe sinumuttate agaman Yahudi. 
6Siri pitu udde niapidda su manga rasul, see manga rasul udde 
inumali᷊omanna wuṛṛu nadorongnga ala᷊mattu Mawu rumanta si mangitou. 
7Aroddite watti'u Ruata mangke nassali᷊awukka wuṛṛu manga 
mallala᷊ṛṛenggennu Mawu Yesus su Yerusalem lembon a'atambanna 
anambone. Wuṛṛu manambo lai manga imam apan nangngimanna Mawu 
Yesus. 

I Stefanus sinametta 

8I Stefanus lembo niala᷊matannu Ruata, na'oman sara i tou ma'ola'a 
manambo ala᷊ṛṛindu'a wuṛṛu inolaanna apan wahewalla su wallattu 
tumana'u soa. 
9Arawe pia lai manga taumata apan mannala᷊re si tou; i mangitou eteudde 
taumata wale᷊m pattataṛṛamawuanna apan isassago wale᷊m 
pattataṛṛamawuannu manga Taumata Tawe Limbanne. Manga taumata 
wale᷊m pattataṛṛamawuanna udde eteudde manga taumatan Yahudi wuassu 

Kirene wuṛṛu Aleksandria. I mangitou wuṛṛu manga taumatan Yahudi 
wuassu Kilikia wuṛṛu Asia uasasimbakki Stefanus. 
10Arawe i mangitou tawe maapanompolla wisaran Stefanus, ana waugu 
Ghaṛṛahon Ruata mangngonggolu apande si tou iapawisara. 
11Ana waugu udde i mangitou nangonggolu roitta su manga pira taumata 
iapawisara, “I yami naaringikka taumata udde mangngadio'a si Musa wuṛṛu 
Ruata!” 
12Ete aroddi i mangitou mapawawulo᷊ manga taumata, wuṛṛu manga 
piaṛṛa'u Yahudi, wuṛṛu manga hurun agama. See i mangitou inaite 
nanametta si Stefanus, wua'udde i tou niapidda sinumaruanna 
Mallaṛṛuungngu Agama. 
13Wuṛṛu i mangitou lai nangapiddu manga mattatiala apan mangngonggolu 
tala᷊'a awusu su ola'i Stefanus. Manga mattatiala udde nabbisara, “Taumata 
indi sidutu mangngadio'a Wale᷊ Mawu apan na'ukkassa, wuṛṛu mangngadio'a 
manga parentan Ruata apan niapaasingkatti Musa. 
14I yami suete naaringikka si tou mabbisara, manungku Mawu Yesus wuassu 
Nazaret udde sarun mangngohakku Wale᷊ Mawu indi, see mamalu᷊ anambon 
inanaramanna apan nisossokki Musa si ite!” 
15Awada'alla apan uasemodda sulalu᷊mmu ammula᷊nnu Mallaṛṛuungngu 
Agama udde nanutudda si Stefanus. Wuṛṛu su tempo udde hatin Stefanus 
aellehanna naali᷊hidda hati mala'ekatta. 

Watti'u Manga Rasul 7 

Sasinaukki Stefanus 

1Imam bahewa naiwalo᷊ si Stefanus, “Apa anambon wisaran taumata udde 
atonna?” 
2I Stefanus sinumimbakka, “Manga tuṛṛangnga wuṛṛu manga Iamangnga! 
Padaringikka si ya'u! Tantala᷊nna iupungngu ala᷊monang kite Abraham 

taambe nangingkatta watukku Haran, su tempo i tou ta'e uatana'a su 
Mesopotamia, Ruata apan mawantuga nirumanta ringanni tou 
3wuṛṛu nabbisara, ‘Tantanga'e wanuanu wuṛṛu manga tuṛṛangngu. Roote su 
wanua apan sarun ipantingida si'o.’ 
4Ne i Abraham nanantangken wanua Kasdim, see nangingkatte watukku 
Haran. Napawe iamangngi Abraham natete, Ruata napa'ingkatti Abraham 
watukku wanua indi atatanaannu manga tuṛṛangnga wuṛṛu manga 
iamangnga orassa indi. 
5Su tempo udde tawe saran sambageanganna wuassu wanua indi nionggolu 
Ruata si Abraham maola'a pussa'an Abraham; tawe saran sandango 
nionggolla si tou. Arawe Ruata na'ire manungku i Tou sarun mangonggolla 
si Abraham maola'a pussa'an Abraham wuṛṛu papapulunne. Tempo udde i 
Abraham tawe ana'a. 
6Arawe indi bawalo᷊n Ruata si tou, ‘Papapulunne sarun matana'a ere 
taumata raho su wanuan taumata waine. Manga tumana'u wanua udde 
sarun mangallangnga si mangitou wuṛṛu ma'ola'a si mangitou maṛṛagisa 
appatu ṛasutta su tonnane ala᷊nnune. 
7Arawe i Ya'u sarun makkuumannu walahanna apan mangngallangnga si 
yamiu, wuṛṛu i mangitou sarun masali᷊u wuassu wanua udde wuṛṛu sarun 
massubba si Ya'u su tampa indi.’ 
8Napawe suete nabbisara aroddi pa'aire udde pinattohassu Ruata ringannu 
sunatta. Ne napawe i Ishak, ana'i Abraham niasungkangnga, Abraham 
nassunatte si tou napawe uukke ualu᷊te allo. Wua'udde i Ishak nassunatta lai 
ala᷊ṛṛanangnge, eteudde i Yakub. Wuṛṛu i Yakub nassunatta lai sire mapulo᷊ 
dua ala᷊ṛṛanangnge, eteudde apan naola'a iamangngu ala᷊monan walahannu 
Yahudi. 
9Manga iamangngu ala᷊monang kite udde massa'u si Yusuf, na'oman sara i 
mangitou nabalu᷊'i tou naola'a allangnga su Mesir. Arawe Ruata sidutu 
uatantalongnga si tou, 

10wuṛṛu napaali᷊un tou wuassu ala᷊wo'u asasusa. Ruata nangonggolu apapia 
wuṛṛu apande si tou su tempo i tou sinumaruanna si Firaun ratu Mesir, 
na'oman sara i Firaun nanenegi tou naola'a gubernure su wanua Mesir wuṛṛu 
tembonannu wale᷊n araratuannu Mesir. 
11Wua'udde nariaddite ala᷊ṛṛatumma apan wahewa su ahewallu wanua 
Mesir wuṛṛu Kanaan na'oman sara taumata uatataṛṛangnga lunussa. 
Iupungngu ala᷊monang kite tawe maasomba anna. 
12Ne napawe i Yakub naaringikka pia gandumma su Mesir i tou nandolokku 
ala᷊ṛṛanangnge, iupungngu ala᷊monang kite, inai poiaroddi su paarorone. 
13Su tempo i mangitou inai aruane, i Yusuf namasingkatta manga 
tuṛṛangnge udde manungku ete i tou i Yusuf. Wakkute udde ratu Mesir 
naasingkatta manga tuṛṛangngi Yusuf. 
14Wua'udde i Yusuf nananatan watti'a su iamangnge, eteudde i Yakub 
tadea'u i Yakub wuṛṛu manga tuṛṛangnge mangingkatta watukku Mesir – 
sarangkanambone pitum pulo᷊ li᷊ma su atoune. 
15Ne i Yakub nangingkatte watukku Mesir wuṛṛu isudde i tou wuṛṛu 
iupungngu ala᷊monang kite, nate. 
16Winalu᷊nanni mangitou niapidda apia su Sikhem wuṛṛu nilabingnga su 
lala᷊binganna apan suete niwallianni Abraham ringannu roitta wuassu 
taumatan walahannu Hemor su Sikhem. 
17Napawe maranite tempone Ruata manipussa pa'aire-Ne si Abraham, 
walahanni ite su Mesir niatambante anambone. 
18Panginsueanne sangkatou ratu waine apan waggan Yusuf, namarenta su 
Mesir. 
19Ratu udde mannalangnga walahanni ite ringannu araṛṛagissa su 
iupungngu ala᷊monang kite. I tou mammata'i mangitou mandammen 
ala᷊ṛṛana'a apan wakkute niasungkangnga tadea'u masusa wuṛṛu mate. 

20Su tempo udde i Musa niasungkangnga; i tou ana'a aṛṛamahanne. Tallu 
wula᷊nna ala᷊nnune i tou papaduli᷊anannu iamangnge, 
21wuṛṛu napawe i tou nirammete, maṛṛualan Firaun nangampia si tou, see 
namaduli᷊ si tou naali᷊hida ere anangnge sassane. 
22Ala᷊wo'u apanden taumata Mesir niaṛṛa'a si tou wuṛṛu i tou naola'a taumata 
apan lembon taṛṛino sulalu᷊mmu wisara wuṛṛu inolaanne. 
23Su tempo i Musa uukke appatu pulo᷊ su tonnane, nirumantate apulune 
sulalu᷊mmu naungnge inai mattembo walahannu taumatan Israel. 
24See i tou naasilo sangkatou wuassi mangitou sassanrannu taumata Mesir, 
ne i tou nanamba'a taumata apan sassanranna udde wuṛṛu namate taumata 
Mesir. 
25I Musa massunna pabbawalage sarun maatutukka manungku Ruata 
tantala᷊nna mappaatti tou mamallossi mangitou. Arawe i mangitou tawe 
maatutukka. 
26Tiṛṛabbine i tou naasilo lai ruang katou taumatan Israel uawawulo᷊, see i 
tou nallaassa wuṛṛu nandame mangitou. I tou nabbisara, ‘I yamiu indi 
sangkatuṛṛangnga, anio i yamiu uawawulo᷊?’ 
27Arawe taumata apan namuulla hawene udde nanuṛṛudi Musa su winggine 
see nabbisara, 
28‘Isai namile si'o maola'a piaṛṛangnge wuṛṛu mallaṛṛuungngi yami? I'o pia 
pandumma mamate si ya'u ere lai i'o namate taumata Mesir udde 
na'aṛṛabbi?’ 
29Napawe i Musa naaringikka wisaran taumata udde, i Musa tinumala᷊ngnga 
wuassu Mesir see natana'a su wanua Midian. Poiaroddi i tou naasomba ana'a 
darua. 
30Appatu pulo᷊ su tonnane wua'udde, sangkatou mala'ekatta nirumanta 
ringanni Musa su wadda'a marani Wowon Sinai. Mala'ekatta udde 

nirumanta sulalu᷊mmu putungnga su anggaṛṛumunanne apan 
lukkenggamma. 
31I Musa naherangnga naasilo olangnge udde, na'oman sara i tou inaite 
nangundani tadea'u maasingkatta apa nariaddi udde. See i tou naaringikka 
tingikku Mawu nabbisara, 
32‘Ete i Ya'u Ruata iupungngu ala᷊monanu; i Ya'u Ruatan Abraham, Ishak, 
wuṛṛu Yakub.’ I Musa nangindon atata'utta na'oman sara i tou tate waṛṛani 
ma'ellega anggaṛṛumunanne udde. 
33Wua'udde Mawu nabbisara apia, ‘Luatte silope apan ualuṛṛe si'o udde ana 
waugu leta'a apan dararisiṛṛannu udde leta'a na'ukkassa. 
34I Ya'u suete naasilo wuṛṛu naatutukka aroddi apettane asasusam 
pabbawala-U su Mesir. I Ya'u naaringikke sasali᷊omanni mangitou wuṛṛu i 
ya'u sinumossokka mamallosi mangitou. Orassa indi wette! I Ya'u sarun 
mandolokku mabelengnga watukku Mesir.’ 
35I Musa indi Musa apan tawe nia'um balagu Israel wuṛṛu nito'e ringannu 
wisara indi, ‘Isai suete namile si'o maola'a piaṛṛa'a wuṛṛu mallaṛṛuungngi 
yami?’ Arawe ete i tou taumata apan nirolokku Ruata maola'a piaṛṛangnge 
wuṛṛu mananala᷊matta, ringannu sasumbala mala'ekatta apan nirumanta 
ringanni tou su anggaṛṛumunanne apan lukkenggamma udde. 
36Ete i Musa udde apan namiaṛṛa'u walahannu Israel sinumabangnga 
wuassu Mesir ringannu na'ola'a ala᷊ṛṛindu'a wuṛṛu inolaanna apan 
wahewalla su Mesir, su Tahalo᷊angnga Maṛṛamu wuṛṛu su wadda'a, appatu 
pulo᷊ su tonnane ala᷊nnune. 
37Ete i tou lai Musa apan nabbisara su walahannu Israel, ‘Ruata sarun 
mangonggolla si yamiu sangkatou nabi apan nipile wuassu wallatti yamiu 
sassane, ere lai i Tou namile si ya'u.’ 
38Ete i Musa lai apan su pattangngannu walahannu Israel su wadda'a, 
naola'a uatangnga mala'ekatta apan mabbisara si tou su Wowon Sinai 



2860 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

ringannu iupungngu ala᷊monang kite. Ete i tou apan nanengkamma watti'a 
apan wiakka wuassu Ruata niapaasingkatta si ite. 
39Salaiwe aroddi iupungngu ala᷊monang kite maddiri tumuṛṛutta si tou. I 
mangitou maddirin tou wuṛṛu maapulu mabelengnga watukku Mesir. 
40I mangitou nabbisara si Harun, ‘Pallanginte manga paalu᷊anna hunang 
kami, tadea'u manga paalu᷊anna udde mamiaṛṛa'i yami. Ana waugu i yami 
wagate lai apa apan sarun mariaddi si Musa udde, apan nangapiddi yami 
sinumabangnga wuassu Mesir!’ 
41See su tempo udde i mangitou nallanginnu sambau paalu᷊anna ana'u sapi, 
wua'udde i mangitou nangonggolu sasamba su paalu᷊anna udde wuṛṛu 
na'ola'a andeangnga ipassubba paalu᷊anna apan nilanginni mangitou 
sassane. 
42Ne Ruata nanantangngi mangitou wuṛṛu namala mangitou massubba 
manga anumpitanna su langitta. Udde ere lai uawoṛṛetta sulalu᷊mmu Wuke 
Manga Nabi. Arendi, ‘Ei manga taumatan Israel! Wali᷊newe hunane si Ya'u i 
yamiu mammototta wuṛṛu ma'ola'a sasamba wuassu winatangnga, appatu 
pulo᷊ su tonnane ala᷊nnune su wadda'a. 
43Ete rasanna pasasubbanna si Molokh apan ia'apiddi yamiu suadio'a 
ringannu paalu᷊annu winatangnga sassubbannu, eteudde Refan; eteudde 
paalu᷊anna niola'a sassubbanni yamiu. Ana waugu udde i Ya'u sarun 
mallimbuakka si yamiu marau-rau watukku samba'a wanua Babel.’ 
44Rasanna tampa rantannu Ruata ringannu taumata, pia lai su iupungngu 
ala᷊monang kite su wadda'a. Rasanna udde niola'a wuassu parentan Ruata si 
Musa tumuṛṛuttu saṛṛene apan niapasilon Ruata si Musa. 
45See rasanna udde niapiddu iupungngu ala᷊monang kite su tempo i 
mangitou wuṛṛu i Yosua inai mangaṛṛo wanuang kite indi wuassu 
tatahuanannu manga walahanna apan nilimbuaṛṛannu Ruata su saruanni 
mangitou. Rasanna udde uaraddo isudde na'oman sara i Daud. 

46I Daud ma'alu᷊assa naungngu Ruata wuṛṛu sussala᷊nde si Tou tadea'u i tou 
iwala mapararisikku sambau Wale᷊n Ruata apan sassubbanni Yakub udde. 
47Arawe ete i Salomo napararisikku Wale᷊n Ruata. 
48Ewe'e Ruata lembon ahewala᷊nne tawe matana'a su wale᷊ apan niola'u 
taumata; ana waugu su Wuke Nabi uawoṛṛetta arendi, 
49‘Langitta eteudde aṛṛa'uang-Ku, wuṛṛu runia apampakku ledda-U. Wale᷊ 
ereapa ṛinone iapararisikki yamiu si Ya'u? Suapa tampa pangillolo᷊ang-Ku? 
50Wali᷊newe i Ya'u sassane nandiaddi sarangkanambone udde?’ ere udde 
wisaran Ruata. 
51Wali᷊ne hampa aatikku puan manga tuṛṛangnga, wuṛṛu aroddi asahadde 
tumuṛṛutta Ruata! Tali᷊nganu wengella ipadaringikka wisaran Ruata! I 
yamiu naali᷊hida ere iupungngu ala᷊monanu; sidutu lullawangnga Ghaṛṛahon 
Ruata! 
52Apa pia sangkatou nabi apan tawe nisansarannu iupungngu ala᷊monanu? 
I mangitou namate daroloṛṛannu Ruata apan dorone suete namasingkatta 
manungku Allangngu Ruata apan atonna udde sarun rumanta. Wuṛṛu orassa 
indi yamiu nandale᷊o wuṛṛu namate Allangngu Ruata udde. 
53Manga mala'ekatta suete namasingkattu manga parentan Ruata si'o arawe 
i yamiu maddiri tumuṛṛutta!” 

I Stefanus tinuntungannu watu 

54Aroddi manga ammula᷊nnu Mallaṛṛuungngu Agama udde naaringikka 
sarangkanambone apan niwisaran i Stefanus, i mangitou nannaungnga lale᷊o 
wuṛṛu nasa'u atonna si tou. 
55Arawe i Stefanus apan aintaṛṛoannu Ghaṛṛaho Ruata, naningngara 
langitta. I tou naasilo awawantugu Ruata, wuṛṛu Mawu Yesus uarisikka su 
tampa pia taṛṛino su samba'an uanannu Ruata. 
56“Pa'ellega” unni Stefanus, “i ya'u ma'asilo surga nawu'a wuṛṛu Ana'u 
Taumata uarisikka su samba'an uanannu Ruata!” 



2862 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

57Manga ammula᷊nnu mallaṛṛuungnga udde nanapingnga tali᷊nga mangitou 
lapiddu inumui, see sangkaṛṛindo'a naṛṛimpulunna si Stefanus. 
58I mangitou namole᷊ngnga si tou su liuddu soa wua'udde i tou 
tinuntungannu watu. Manga taumata apan na'ola'a arariadianna udde 
nanantangngu laubbi mangitou su sangkatou umbasanna aranne i Saulus. 
59Tantala᷊nna i mangitou mannuntungnga si Stefanus, Stefanus sussala᷊nde, 
“Mawu Yesus, sengkammawe niawa'u!” 
60See i tou inumali᷊ntuda wuṛṛu inumui ringannu tingikka ma'ikkatta, 
“Mawu, ariewe rosa indi maola'a winabbawa mangitou!” Napawe wua 
nabbisara aroddi i tou nate. 

Watti'u Manga Rasul 8 

1Wuṛṛu i Saulus lulluassa lai su ola'u pamamate udde. 
Saulus mappaasusan jamaatta 

Allo udde lai jamaatta su Yerusalem mannattake a'enggenanna, na'oman 
sara anambon taumata mangngimanna, tabene'e manga rasul, 
nassali᷊awukke watukku ahewallu leta'u Yudea wuṛṛu Samaria. 
2Manga taumata apan matta'uttu Ruata nallabingngi Stefanus wuṛṛu 
nilumuain tou ringannu massusa atonna. 
3Arawe i Saulus sidutu maddea'a manongkakku jamaatta. I tou rudanganna 
su manga wale᷊ wuṛṛu mammole᷊ngnga su liudde manga taumata apan 
mangngimanna, see i mangitou nitaṛṛo su tuttupanna. 

Watti'u Al᷊al᷊uassa wuassu Ruata niapaasingkatta su Samaria 

4Manga taumata mangngimanna apan nassali᷊awukka udde, mabatti'u 
Watti'u Ala᷊lu᷊assa wuassu Ruata su ala᷊wo'u tampa. 
5I Filipus inaite watukku soan Samaria wuṛṛu nabbati'a su manga taumata 
poiaroddi su ola'u Ratum Punnu Sala᷊matta apan pina'iren Ruata. 

6Napawe manga taumata naaringikka si Filipus mangngaṛṛa'a, wuṛṛu see i 
mangitou naasilo manga ala᷊ṛṛindu'a apan niolangnge, manambo su wallatti 
mangitou madaringikka apa apan iaaṛṛa'i Filipus. 
7Ana waugu manga ghaṛṛaho lale᷊o sinumabangke ringannu mangngintuli᷊ 
wuassu lalu᷊mmu taumata nambo apan niasuttannu setanna. Taumata lome 
wuṛṛu u'ento manambo lai niapaapia. 
8Ne manga taumata su soan Samaria udde mangke lulluassa. 
9Su soa udde pia sangkatou esakka aranne i Simon, apan mala᷊nnute 
ma'aola'a taumatan Samaria iaaguke su ola'u apande bali᷊immata. I tou 
mabalo᷊ si mangitou manungku i tou taumata paṛṛalane wuassu taumata 
nambo. 
10Ne anambon taumata su soa udde wuassu ala᷊wo'u taumata tumanangnge 
mangke mangngimanna si tou. “Ete taumata indi atatohassu Ruata apan 
niasingkatanna ‘Atatohassa apan Wahewa’ udde,” wisara mangitou. 
11Mala᷊nnute atonna i tou mappaagukku taumata ringannu bali᷊immatane, 
na'oman sara i mangitou mangngimanna si tou. 
12Arawe i Filipus mabatti'u Watti'u Ala᷊lu᷊assa si mangitou su ola'u ereapa 
Ruata mamarentate ere sangkatou ratu, wuṛṛu su ola'u Mawu Yesus Kristus, 
Ratum Punnu Sala᷊matta udde. Ne i mangitou nangngimante watti'a apan 
niapasingkatti Filipus, see i mangitou nissaṛṛanite – mawae esakka ara'e lai 
wawine. 
13I Simon sassane lai nangngimanna. Wuṛṛu napawe suete nissaṛṛani, i tou 
sidutu uatantalongnga si Filipus. Manga ala᷊ṛṛindu'a apan suete nariaddi 
udde, mangke ma'atiangnga si Simon. 
14Manga rasul su Yerusalem naaringikka manungku manga taumatan 
Samaria suete nanengkamma wisaran Ruata. Ana waugu udde i mangitou 
nandolokki Petrus wuṛṛu i Yohanes inai poiaroddi. 

15Napawe i Petrus wuṛṛu i Yohanes na'omate, i mangitou inumali᷊omannu 
manga taumatan Samaria udde tadea'u i mangitou maasomba Ghaṛṛahon 
Ruata, 
16ana waugu Ghaṛṛaho Ruata taambe nirumanta nangintaṛṛo su saran 
sangkatou su wallatti mangitou; i mangitou wakkute nissaṛṛani tumba'u 
ringannu arannu Mawu Yesus. 
17See i Petrus wuṛṛu i Yohanes nangaddo lima mangitou su manga taumatan 
Samaria udde; ne i mangitou nanengkampe Ghaṛṛahon Ruata. 
18I Simon na'ellega manungku ana waugu lima manga rasul niaddo su wowo 
manga taumata udde, Ghaṛṛahon Ruata nionggolla si mangitou. Ana waugu 
udde i Simon nangapiddu roitta ionggolla si Petrus wuṛṛu si Yohanes, 
19see nabbisara, “Onggola᷊'e si ya'u taṛṛino udde lai, tadea'u amungkangngu 
lima'u iaddo su ala᷊wo'u taumata, taumata udde sarun maasengkamma 
Ghaṛṛahon Ruata.” 
20Arawe i Petrus sinumimbakka, “Nasilakate i'o wuṛṛu roinnu! Sunnanu 
aonggolu Ruata wotongnge aawalliannu roitta? 
21I'o tawe maatantalongnga sulalu᷊mmu manarang kami, ana waugu 
naungngu wengkola su saruannu Ruata. 
22Ana waugu udde tantanga'e pandumannu apan lale᷊o udde, wuṛṛu 
padorongke su Mawu tadea'u i Tou mangampungnga ṛingiṛṛannu apan lale᷊o 
udde! 
23Ana waugu i ya'u masingkatta manungku i'o napenen sasihikka wuṛṛu 
naola'a allangngu ala᷊le᷊o.” 
24See i Simon nabbisara si Petrus wuṛṛu si Yohanes, “Tulu᷊nga'a padorongnga 
su Mawu tadea'u tawe saran sambau wuassu wisara manga tuṛṛangnga udde 
mariaddi su riri'u.” 
25Napawe i mangitou suete nattiala wuṛṛu napaasingkattu wisara Mawu, i 
Petrus wuṛṛu i Yohanes nabelengke watukku Yerusalem. Wuṛṛu su 

amatanna lai i mangitou mammasingkattu Watti'u Ala᷊lu᷊assa udde su 
anambo manga ampungnga su Samaria. 

I Filipus wuṛṛu sangkatou tembonannu Etiopia 

26Sangkatou mala'ekattu Mawu nabbisara si Filipus, “Ote amata'e! Roote 
watukku timukka su lala᷊nna apan uasampa'u Yerusalem wuṛṛu Gaza.” 
Lala᷊nna udde mala᷊nnaba tawe damene. 
27-28Ne i Filipus inaite. Su tempo udde pia sangkatou tembonannu Etiopia 
apan tantala᷊nna u'amatta mappule᷊ watukku wanuane. Taumata udde 
sangkatou mammamanaran tembonanne apan mangngatokka wuṛṛu 
mallu'ada paa'alan Kandake ratu wanuan Etiopia. Taumata udde suete 
wuassu Yerusalem mattaṛṛamawu Ruata wuṛṛu orassa udde tantala᷊nna 
mabelengnga uasa'e keretane. Tantala᷊nna ua'ianna sulalu᷊mmu kereta, i tou 
mabbasan Wuke Nabi Yesaya. 
29Ghaṛṛahon Ruata nabbisara si Filipus, “Roote pangundanin Kereta udde.” 
30Ne i Filipus inaite nangundanin Kereta udde see i tou naaringikka taumata 
udde mabbasan Wuken Yesaya. I Filipus naiwalo᷊ si tou, “Tuangnga 
ma'asunna apa apan iwabbasan Tuangnga udde?” 
31Taumata udde sinumimbakka, “Ereapa i ya'u maasunna, amungkangngu 
taweddu manala᷊'a si ya'u?” See i tou nangahe si Filipus sinuma'e su kereta 
wuṛṛu inuma'ianna su adio'a ringanni tou. 
32Ete indi tatialane apan iwabbasan Tou, “I Tou naali᷊hida ere domba apan 
aehetanna inai pototanna, naali᷊hida ere ana'u domba apan tawe ṛumeo'a 
amungkangngu wambulu᷊ne huntinganna, ete aroddi i Tou tawe nabbisara 
saran sangka paddi. 
33I Tou nilobossa wuṛṛu niola'a ringannu tawe su ṛinone. Niawa-Ne 
nisawutta wuassu wowon runia na'oman sara taweddu sangkatou apan 
wotongnge mabatti'a su ola'u pabbawala-Ge.” 

34Tembonanne wuassu Etiopia udde nabbisara si Filipus, “Pasingkata'a si 
ya'u, isai apan su pandummu nabi indi? Watanganne sassane ara'e taumata 
waine?” 
35Ne i Filipus nanattakke mabbisara, i tou nappaattu manga tatialane udde 
ipanattaku Watti'u Ala᷊lu᷊assa su ola'u Mawu Yesus su tembonanne wuassu 
Etiopia udde. 
36Su pattangngannu amatanne, itarua na'omate su sambau tampa pia ua'e. 
Tembonanne udde nabbisara, “Pa'ellega udde pia ua'e! apa lai auranganne 
tadea'u i ya'u saṛṛanianna?”  

[37I Filipus nabbisara, “Amungkangngu i Tuangnga mangngimanna 
ringannu naungnga atonna, i Tuangnga wotongnge saṛṛanianna.” “I Ya'u 
mangngimanna manungku Mawu Yesus Kristus eteudde Ana'u Ruata,” unnu 
tembonanne wuassu Etiopia udde.] 
38See i tou napa'ata'allu kereta udde, see itarua, i Filipus wuṛṛu tembonanne 
udde nilumintuka sulalu᷊mmu ua'e wuṛṛu i Filipus nanaṛṛanite si tou. 
39Napawe i mangitou nilumapputa wuassu ua'e, Ghaṛṛahon Ruata 
nangala᷊ppa si Filipus wua isudde. Tembonanne wuassu Etiopia udde tate 
naasilo si tou. Ringannu lulluassa tembonanne udde nanassukku amatanne. 
40Inaṛṛombanganne i Filipus uddete su Asdod. Wuṛṛu napawe i tou 
nanassukku amatanne, i tou mammasingkatu Watti'u Ala᷊lu᷊assa su ola'u 
Mawu Yesus su ala᷊wo'u soa na'oman sara i tou na'omate su Kaisarea. 

Watti'u Manga Rasul 9 

I Saulus nawal᷊u wuassu rosane 
(WMR. 22:6-16, 26:12-18) 

1Tantala᷊nna udde i Saulus sidutu mangke ma'apulu mammansaga wuṛṛu 
mamate manga mallala᷊ṛṛenggennu Mawu Yesus. I tou inaite ringannu imam 
bahewa, 
2wuṛṛu madorongnga surattu parenta inai su manga piaṛṛa'u wale᷊n 
pattataṛṛamawuannu taumatan Yahudi su Damsyik, tadea'u amungkangngu 

i tou maaratingnga poiaroddi manga taumatan apan mangngimanna Mawu 
Yesus, i tou wotongnge manametta wuṛṛu mangapiddi mangitou su 
Yerusalem. 
3Tantala᷊nna mattudan Damsyik, napawe maraniten soa udde, 
inaṛṛombanganne sambau semakka wuassu langitta natuakka si Saulus. 
4I tou nema'a su leta'a see naaringikka sambau tingikka mabbisara si tou, 
“Saulus, Saulus! Anio i'o mandale᷊o si Ya'u?” 
5“Isai I'o, Mawu?” aiwalo᷊n Saulus. Tingikka udde sinumimbakka, “Ete i Ya'u 
Mawu Yesus, apan raddale᷊oannu. 
6Arawe orassa indi darisikke wuṛṛu suttate su soa. Isudde sarun 
iapaasingkatta si'o apa apan sarun manarannu.” 
7Manga taumata apan uatantalongnga suadio'a ringanni Saulus, 
niṛṛumindu'a na'oman sara tawe napatuntingikka; ana waugu i mangitou 
naaringikka tingikka udde arawe tawe naasilo taumatane. 
8See i Saulus dirumarisikka namu'a matane, arawe matane tate maasilo 
manga apa lai. Nariaddi i mangitou nangagassa limane wuṛṛu nangehette si 
tou sinumutta su Damsyik. 
9Tallu allo ala᷊nnune i tou tawe maasilo wuṛṛu ala᷊nnune udde lai i tou tawe 
umanna wuṛṛu ma'inumma sarang kadio'a. 
10Su Damsyik pia sangkatou mallala᷊ṛṛenggennu Mawu Yesus aranne i 
Ananias. Sulalu᷊mmu sambau sondappa, Mawu nabbisara si tou. Mawu 
nabbisara, “Ananias!” Ananias sinumimbakka, “I ya'u, Mawu.” 
11Mawu nabbisara, “Otte inaite orassa indi. Roote watukku wale᷊n Yudas su 
Lala᷊nna Matuli᷊da. Iwalo᷊i poiaroddi taumata aranne i Saulus wuassu soan 
Tarsus. Taumata udde tantala᷊nna u'ali᷊omanna, 
12wuṛṛu sulalu᷊mmu sondappa udde i tou naasilo sangkatou esakka, aranne 
Ananias, nirumanta ringanni tou wuṛṛu namita si tou tadea'u i tou 
wotongnge maasilo apia.” 

13Ananias sinumimbakka, “Mawu, i ya'u suete naaringikka manambo 
taumata uahahatton taumata indi, lembonete su ola'u pandala᷊le᷊o apan 
niolangnge su saruannu walahanna su Yerusalem. 
14Wuṛṛu su orassa indi tou nirumantate isindi, niwala manga imam 
tembonanne iapasametta anambon taumata apan mangngimanna Si'o.” 
15Arawe Mawu nabbisara si Ananias, “Roote! Ana waugu i Ya'u suete namile 
si tou mangimbe si Ya'u, tadea'u i tou mamasingkatta su ola'u riri-U su 
manga walahanna waine apan agamane wali᷊ne Yahudi wuṛṛu su manga ratu 
wuṛṛu lai su walahannu Israel. 
16Wuṛṛu i Ya'u sassane sarun mapaali᷊atta'u anambon asasusa apan ṛinone 
apendamanni tou ana waugu i Ya'u.” 
17Ne i Ananias inaite watukku wale᷊ udde wuṛṛu namitate si Saulus. 
“Tuṛṛangku Saulus,” unni Ananias, “Mawu Yesus apan niasiloannu su 
tangngan dala᷊nna su tempo tuṛṛangnga mattudan Damsyik, ete i Tou 
nandolo'u rumanta tadea'u tuṛṛangnga wotongnge maasilo apia wuṛṛu 
maasomba taṛṛinon Ghaṛṛahon Ruata.” 
18Orassa udde lai pia sarannapa naali᷊hida ere onappu inassa napallossa 
wuassu matan Saulus see i tou naasilote apia. Ne i tou napu'ote, see 
nissaṛṛanite. 
19Wuṛṛu napawe sueten inumanna, i tou natohasse apia. 

I Saulus mangngaṛṛa'a su Damsyik 

I Saulus natana'a su Damsyik su adio'a ringannu mallala᷊ṛṛenggennu Mawu 
Yesus manga pira allo ala᷊nnune. 
20I tou lapiddu rudanta su manga wale᷊m pattataṛṛamawuanna wuṛṛu 
mannattake mabatti'a manungku ete Mawu Yesus udde Ana'u Ruata. 
21Awada'alla naherangnga naaringikka si Saulus. I mangitou nabbisara, 
“Wali᷊newe ete i tou indi su Yerusalem suete namate anambon taumata apan 

mangngimanna Mawu Yesus? I tou nirumanta isindi pandumanne 
manametta wuṛṛu mangapiddi mangitou su imam tembonanne!” 
22Arawe i Saulus mangke mattohassa wawohene. Manga tatiala apan 
niapaasilon tou su ola'u Mawu Yesus aroddi a'apangimananna manungku 
eteudde Mawu Yesus Ratum Punnu Sala᷊matta, na'oman sara taumatan 
Yahudi apan uatana'a su Damsyik tawe maapanompolla. 
23Napawe nali᷊u manga pira allo ala᷊nnune manga taumatan Yahudi na'ire 
mamate si Saulus. 
24Arawe ṛingiranni mangitou udde niasingkatanni Saulus. Allo ṛabbi i 
mangitou uala᷊ṛṛaddo su ngara pasallangannu soa tadea'u mapamate si tou. 
25Arawe su sambau ṛabbi, manga mallala᷊ṛṛenggenni Saulus nangala᷊ppa si 
tou, see niulu᷊kka sulalu᷊mmu sambau so'anna nalliu darandungngu soa. 

I Saulus su Yerusalem 

26I Saulus inaite watukku Yerusalem, wuṛṛu poiaroddi i tou maddea'a 
maammullu manga mallala᷊ṛṛenggennu Mawu Yesus. Arawe i mangitou 
matta'utti Saulus, ana waugu i mangitou tawe mangngimanna manungku 
atonna-tonna Saulus naola'e mallala᷊ṛṛenggennu Mawu Yesus. 
27Wua'udde i Barnabas nirumanta ringanni tou, see nangapiddi tou 
ringannu manga rasul. I Barnabas nabatti'a si mangitou ereapa i Saulus 
naasilo Mawu su tangngan dala᷊nna wuṛṛu ereapa Mawu nabbisara si tou. I 
Barnabas nabbatti'a lai su ola'u ereapa awawaṛṛanin Saulus mangngaṛṛa'a 
su Damsyik ringannu arannu Mawu Yesus. 
28Ne i Saulus natana'e ringanni mangitou, wuṛṛu mangngaṛṛa'e ringannu 
waṛṛani su ahewallu Yerusalem sulalu᷊mmu arannu Mawu. 
29I tou mangngaṛṛa'a wuṛṛu uaaiwalo᷊ lai ringannu manga taumatan Yahudi 
apan mabbisaran Yunani, arawe i mangitou maddea'a mamate si tou. 

30Su tempo manga taumata mangngimanna waine naasingkatta olangnge 
udde, i mangitou nangapidi Saulus watukku Kaisarea, wua'udde nandolokki 
tou watukku Tarsus. 
31Ne jamaatta su ahewallu Yudea, Galilea, wuṛṛu Samaria nadamete. 
Ringannu pammamanaran Ghaṛṛahon Ruata, wuṛṛu matta'uttu Mawu, 
manga jamaatta udde lembo natohassa wuṛṛu a'atambanna anambone. 

I Petrus su Lida wuṛṛu Yope 

32I Petrus nanute su ala᷊wo'u tampa nattembo manga jamaatta. Su sambau 
allo i tou nattembo ala᷊ṛṛana'u Mawu apan uatana'a su Lida. 
33Poiaroddi i tou nassomban sangkatou esakka aranne i Eneas, apan lome 
wuṛṛu tate maawangunna wuassu tampa atatiila᷊nne tallute tonna ala᷊nnune. 
34I Petrus nabbisara si Eneas, “Eneas, Mawu Yesus mapaapianu. 
Pabbangunte wuṛṛu sahangginte tattereannu.” Orassa udde lai i Eneas 
dirumarisikke. 
35Anambon tumana'u Lida wuṛṛu Saron naasilo si Eneas, see i mangitou 
sarangkanambone nangngimante Mawu Yesus. 
36Su Yope pia sangkatou wawine aranne i Tabita. I tou sangkatou apan 
mangngimanna Mawu Yesus. (Aranne sulalu᷊mmu wisaran Yunani eteudde 
i Dorkas atappasanne rusa.) Inolaanni tou sidutu mapia wuṛṛu 
mantulu᷊ngngu taumata asiangnga. 
37Su tempo udde i tou naradda'a see nate. Napawe winalu᷊nanne nireno, i 
tou niaddo su wabbo'a ṛengkenne rosone. 
38Yope tawe marau wuassu Lida. Nariaddi su tempo manga 
mallala᷊ṛṛenggennu Mawu Yesus su Yope naaringikka i Petrus uatana'a su 
Lida, i mangitou nandolokku ruang katou inai ringanni Petrus ringannu 
tanata indi, “Paali᷊hakka rumanta isindi.” 
39I Petrus lapiddu dirumarisikka wuṛṛu tinumantalongnga si mangitou. 
Na'oma poiaroddi, i tou niapidda su wabbo'a ṛengkenne rosone. Anambon 

bawine walu᷊ isudde naṛṛimpulunna si Petrus lapiddu lulluai wuṛṛu manta'e 
si tou manga laubba wuṛṛu manga jubah apan nitabbi'i Dorkas si mangitou 
su tempo i tou ta'e wiakka. 
40I Petrus nandolokki mangitou sarangkanambone sinumabangnga, see i tou 
inumali᷊ntuda wuṛṛu inumali᷊omanna. Wua'udde i tou sinumaruanna 
winalu᷊nanni Dorkas wuṛṛu nabbisara, “Tabita, apu'ote.” Ne Dorkas 
inumaallate, wuṛṛu napawe i tou naasilo si Petrus, i tou inuma'ianna. 
41See i Petrus namita limane wuṛṛu nantulu᷊ngngi tou dirumarisikka. 
Wua'udde i Petrus namaggo manga taumata apan mangngimanna isudde 
suadio'a ringannu manga wawine walu᷊ udde, see nanantilli Dorkas apan 
nabbiakke udde si mangitou. 
42Watti'a su ola'u arariadianna udde nassali᷊awukke su ahewallu Yope, 
na'oman sara manambo taumata mangngimanna Mawu Yesus maola'a 
Ratum Punnu Sala᷊matti mangitou. 
43I Petrus uatana'a isudde manga pira allo lai su wale᷊n sangkatou mallala᷊ha 
pisi aranne i Simon. 

Watti'u Manga Rasul 10 

I Petrus wuṛṛu Kornelius 

1Su Kaisarea pia sangkatou esakka aranne i Kornelius. I tou sangkatou 
apitennu “Tantaran Italia”. 
2I tou sangkatou apan matta'uttu Ruata wuṛṛu anambon lalo᷊ṛṛon bale᷊ne 
mattaṛṛamawu Ruata. I tou masokka mantulu᷊ngngu taumatan Yahudi apan 
asiangnga wuṛṛu i tou sidutu u'ali᷊omanna su Ruata. 
3Su sambau allo iraṛṛangngo puulla tatallu allattune i tou naasilo ringannu 
masemakka sulalu᷊mmu sondappa, sangkatou mala'ekattu Mawu nirumanta 
wuṛṛu namaggo si tou, “Kornelius!” 
4I Kornelius nanutuda mala'ekatta udde ringannu atata'utta see nabbisara, 
“Pia apa Mawu?” Mala'ekatta udde sinumimbakka, “Aali᷊omannu wuṛṛu 

asasaṛṛionto'u naungngu sinengkampen Ruata wuṛṛu Ruata mannaungnga 
si'o. 
5Orassa indi pandolokken taumata watukku Yope pawagoa'a si Simon apan 
aranne nasuungnga Simon Petrus. 
6I tou tantala᷊nna uaintala᷊ su wale᷊n sangkatou mallala᷊ha pisi aranne i Simon 
wale᷊ne su winggin apanne.” 
7Napawe mala'ekatta apan uahahatton Kornelius udde inaite, i Kornelius 
namago ruang katou mangangimbe sulalu᷊mmu wale᷊ne wuṛṛu sangkatou 
tantara mandariagane apan ma'imanna. 
8I Kornelius nabatti'a si mangitou apa apan suete nariaddi, see nandolokki 
mangitou watukku Yope. 
9Tiṛṛabbine, tantala᷊nna i mangitou sulalu᷊mmu amatanne wuṛṛu maraniten 
Yope, i Petrus nirumanganna su pangketta ana umali᷊omanna. 
10See i tou naapendamma lunussa wuṛṛu maapulute umanna. Tantala᷊nna 
anna iaatokka, i tou nissondapanna. 
11I tou naasilo langitta nawu'a wuṛṛu pia sambau naali᷊hida ere mala᷊ṛṛenessa 
apan mala᷊la᷊kka, ia'ulu᷊kka watukku runia ua'ele su wuune appata. 
12Sulalu᷊mme pia ala᷊wo'u winatangnga leddane appata, ala᷊wo'u 
winatangnga tuttundon tianne wuṛṛu manga manua'a matengnga. 
13See pia tingikka nabbisara si tou, “Petrus, apu'ote! wuṛṛu Pamototte wuṛṛu 
ante!” 
14I Petrus sinumimbakka, “Tawe, Mawu! Taambe saran paassa i ya'u 
inumanna apa ipappalli ara'e ia'arantinna.” 
15Arawe tingikka udde nabbisara apia si tou, “Apa apan suete niwalan Ruata 
wotongnge ipaattu taumata, imbaṛṛangnga iwalo᷊nu palli.” 
16Sondappa udde na'oman sara paatallu sinule᷊, wua'udde mala᷊ṛṛenessa udde 
nasengkengnga watukku surga. 

17I Petrus nabingo maṛṛingiddu apa atappasannu sondappa udde. 
Tantala᷊nna i Petrus maṛṛingidda, manga taumata apan nirolokki Kornelius 
naasombate wale᷊n Simon wuṛṛu i mangitou uddete su ngara. 
18See i mangitou namago taumata wuṛṛu naiwalo᷊, “Apa isindi pia daho 
uaintala᷊, aranne i Simon Petrus?” 
19Tantala᷊nna i Petrus ta'e maddea'a maasingkatta apa atappasannu 
sondappa udde, Ghaṛṛahon Ruata nabbisara si tou, “Ei Petrus, pia sire tallu 
maddea'a si'o. 
20Paali᷊hakke sumossokka wuṛṛu arie mapapadua tumantalongnga si 
mangitou, ana waugu ete i Ya'u nandolokki mangitou.” 
21Ne i Petrus sinumossokke wuṛṛu nabbisara su manga taumata udde, “Ete 
i ya'u apan raddeaanni yamiu. Manga tuṛṛangnga rumanta mappandumma 
apa?” 
22I mangitou sinumimbakka, “Apitenna Kornelius nandolokki yami isindi. I 
tou sangkatou taumata mapia wuṛṛu matta'uttu Ruata, wuṛṛu lembon 
aaddatannu anambon taumatan Yahudi. Sangkatou mala'ekattu Ruata 
nandolokki tou madorongnga i Tuangnga rumanta su wale᷊ne, ana waugu 
maola'a ere sambau sasimbakku aali᷊omanne, i tou nirolokka madaringikka 
apa apan iapaasingkatti Tuangnga si tou.” 
23Ne i Petrus napaasuttate mangitou natana'a isudde. Tiṛṛabbine i Petrus 
nabuatte wuṛṛu inaite suadio'a ringanni mangitou. Manga pira taumata 
mangngimanna wuassu Yope tinumantalongnga lai. 
24Massallo wua'udde i mangitou na'omate su Kaisarea. Poiaroddi i mangitou 
ṛaṛṛadoanten Kornelius ringannu manga tuṛṛangnge wuṛṛu manga hawene 
apan suete niwalo᷊anne. 
25Napawe i Petrus na'omate, i Kornelius inai nanalo᷊ho si tou wuṛṛu 
inumali᷊ntuda su saruanne. 

26Arawe i Petrus nantulu᷊ngngi tou niapararisikka, see nabbisara, “Darisikke! 
I ya'u lai sassane taumata.” 
27Tantala᷊nna uahahatton Kornelius, i Petrus sinumutta sulalu᷊mmu wale᷊. 
Isudde i tou naasilo manambote taumata uaammulla. 
28See i tou nabbisara si mangitou, “Manga tuṛṛangnga sassane masingkatta 
manungku taumatan Yahudi isassingadu agamane mattembo ara'e 
ma'ammulu manga taumata wuassu walahanna waine. Arawe Ruata suete 
namasingkatta si ya'u manungku i ya'u tawe wotongnge massunna taumata 
waine lale᷊o wuṛṛu ipapalli. 
29Ana waugu udde su tempo i Tuangnga madorongnga tadea'u i ya'u 
rumanta, i ya'u tawe nano'e rumanta. Nariaddi orassa indi ya'u maddea'a 
maasingkatta, anio i Tuangnga maparanta'u.” 
30I Kornelius sinumimbakka, “Tallu allo nali᷊u, iraṛṛangngo su tempo ereindi, 
i ya'u tantala᷊nna u'ali᷊omanna su wale᷊ puulla tatallu wawallo. 
Inaṛṛombanganne sangkatou esakka nirumarisikka su saruangku. Laubbu 
taumata udde sussalo᷊lo᷊tta. 
31I tou nabbisara, ‘Kornelius! Ruata suete nadaringikka aali᷊omannu wuṛṛu 
uanaungnga sasaṛṛionto'u naungngu. 
32Nariaddi pandolokken taumata watukku Yope pamaggo taumata aranne i 
Simon Petrus, i tou tantala᷊nna uaintala᷊ su wale᷊n sangkatou mallala᷊ha pisi 
arannen Simon; wale᷊ udde su winggin tahalo᷊angnga.’ 
33Ana waugu udde i ya'u nasasaṛṛawutta nandolokku taumata inai namaggo 
si Tuangnga. Wuṛṛu i Tuangnga naungnge mapia atonna nirumanta isindi. 
Orassa indi yami nambo uaammulle isindi su saruannu Ruata madaringikka 
apa apan niapasilon Ruata si Tuangnga iapa'asingkatta si yami.” 

Sasinaukki Petrus 

34See i Petrus nabbisara, “Orassa indi ya'u atonna-tonna naapendampe 
manungku inolaannu Ruata su anambon taumata udde nassulu᷊ngnga. 

35Taumata apan matta'uttu Ruata wuṛṛu ma'ola'a apapia, taumata udde 
sengkamannu Ruata, tawe mamile i tou wuassu walahannu apa. 
36Manga tuṛṛangnga masingkate lalo᷊ṛṛon watti'a apan niapaasingkattu 
Ruata su walahannu Israel. Eteudde Watti'u Ala᷊lu᷊assa su ola'u padarame 
sulalu᷊mmu Mawu Yesus Kristus, eteudde Mawun anambon taumata. 
37I yamiu masingkate apa apan nariaddi su ahewallu Yudea, eteudde 
nitattakka wuassu Galilea napawe nali᷊udde sasaṛṛani apan nititan Yohanes. 
38Yamiu masingkatta manungku Ruata suete namile Mawu Yesus taumata 
Nazaret udde wuṛṛu nangonggolu Ghaṛṛaho Ruata wuṛṛu taṛṛino si Tou. I 
yamiu masingkatta lai manungku Mawu Yesus u'amatta su ala᷊wo'u tampa 
ma'ola'a apapia; i Tou mapaapian taumata apan niasuttannu Setanna, ana 
waugu Ruata uatantalongnga si Tou. 
39Ete i yami indi manga taumata apan suete naasilo sassane ala᷊wo'u manga 
apa apan niola'i Tou su wanuan taumatan Yahudi wuṛṛu su Yerusalem. 
Salaiwe aroddi i mangitou nangarussa wuṛṛu namate si Tou. 
40Arawe su allo atallune Ruata napaawiakki Tou apia wuassu papate wuṛṛu 
namasilon Tou su taumata; 
41tawe su anambon taumata ewe'e tumba'u si yami apan suete nipilen Ruata 
paarorone tadea'u maola'a manga tiala-Ne: I yami u'anna wuṛṛu ma'inumma 
ringanni Tou napawe i Tou nabbiakke apia wuassu papate. 
42Wuṛṛu i Tou nandolokki yami mamasingkattu Watti'u Ala᷊lu᷊assa udde su 
manga taumata apan mattiala manungku ete i Tou apan nitenegu Ruata 
maola'a Mallaṛṛuungngu manga taumata apan ta'e wiakka wuṛṛu manga 
taumata apan natete. 
43Anambo manga nabi mabatti'i Tou. I mangitou mabbisara manungku 
anambon taumata apan mangngimanna Mawu Yesus, sarun ampunganna 
rosane ringannu taṛṛino wuassu Ruata.” 

Manga taumata lai wal᷊ine Yahudi naasomba Ghaṛṛahon Ruata 

44Tantala᷊nna i Petrus ta'e mabbisara, Ghaṛṛahon Ruata inumonto'a wuṛṛu 
nangintaṛṛo su anambon taumata apan uararingikka watti'a udde. 
45Manga taumatan Yahudi apan mangngimanna Mawu Yesus wuṛṛu 
taumata uatantalongnga si Petrus wuassu Yope, sarangkanambone 
naherangnga naasilo Ruata nangonggolu Ghaṛṛaho-Ne su manga taumata 
walahanna waine apan wali᷊ne Yahudi. 
46Ana waugu i mangitou naaringikka manga taumata udde uahahatto 
sulalu᷊mmu ala᷊wo'u wisara wuṛṛu mangke maddalo awawantugu Ruata. See 
Petrus nabbisara, 
47“Pa'ellege, manga taumata indi naasombate Ghaṛṛahon Ruata ere lai i ite. 
Nariaddi apa wotongnge taumata apan mannala᷊re si mangitou saṛṛaniannu 
ua'e?” 
48Ne i Petrus nandolokki mangitou saṛṛanianna su arannu Mawu Yesus 
Kristus. Wua'udde i mangitou nadorongnga tadea'u Petrus matana'a 
ringanni mangitou manga pira allo ala᷊nnune. 

Watti'u Manga Rasul 11 

I Petrus namasingkatta jamaatta su Yerusalem 

1Manga rasul wuṛṛu manga taumata apan mangngimanna su ahewallu leta'u 
Yudea naaringikka manungku manga taumata apan agamane wali᷊ne Yahudi 
lai naasengkampe wisara Ruata. 
2Wua'udde napawe i Petrus inaite watukku Yerusalem, manga taumatan 
Yahudi apan suete nangngimanna udde, mapaasala᷊m Petrus. 
3“Anio i'o rudanta su wale᷊ manga taumata apan taambe nissunatta? Ewe'e 
i'o lai inumanna suadio'a ringanni mangitou!” 
4Ana waugu udde i Petrus nanala᷊'a si mangitou sarangkanambone apan 
suete nariaddi, nanattakka wuassu panattaṛṛanne. I Petrus nabbisara, 
5“I ya'u tantala᷊nna u'ali᷊omanna su soan Yope, see i ya'u nissondapanna. I 
ya'u naasilo pia sambau sarannapa naali᷊hida ere sangkula᷊ppa mala᷊ṛṛenessa 

apan mala᷊la᷊kka nonto'a wuassu langitta, ua'ele su wuune appata, wua'udde 
nattaalla su sandiṛṛangku. 
6Su tempo i ya'u na'ellega sulalu᷊mme, i ya'u naasilo manga winatangnga 
leddane appata, manga winatangnga matengnga, manga winatangnga 
tuttundon tianne wuṛṛu manga manu'a matengnga. 
7See ya'u naaringikka, pia tingikka nabbisara si ya'u, ‘Ote apu'ote, Petrus! 
Pototte udde wuṛṛu ante!’ 
8Arawe i ya'u sinumimbakka, ‘tawe, Mawu! Taambe saran paassa i ya'u 
inumanna anna apan ipappalli wuṛṛu ia'arantinna.’ 
9Arawe tingikka udde nabbisara apia wuassu langitta, ‘Apa apan suete 
niwala Ruata wotongnge ipaattu taumata imbaṛṛangnga iwalo᷊nu palli.’ 
10I ya'u naasilo sondappa udde na'oman sara paatallu sinule᷊, wua'udde 
sarangkanambone nasengkengnga watukku surga. 
11Arawe sutempo udde lai sire tallu wuassu Kaisarea, apan nirolokka 
ringangku na'oma su wale᷊ pangngintala᷊ngku. 
12See Ghaṛṛahon Ruata nandolo'u inai suadio'a ringanni mangitou wuṛṛu 
tawe mapapadua. Siri annumma tuṛṛangnga indi lai tinumantalongnga si 
ya'u watukku Kaisarea, wuṛṛu i yami sarangkanambone sinumuttate su 
wale᷊n Kornelius. 
13Wua'udde i Kornelius nabbati'a si yami ereapa i tou naasilo sangkatou 
mala'ekatta uarisikka sulalu᷊mmu wale᷊ne wuṛṛu nabbisara, ‘Pandolokku 
taumata watukku Yope pawagoa'a sangkatou esakka aranne i Simon Petrus. 
14I tou sarun mamasingkatta si'o watti'a apan ma'asala᷊matta si'o wuṛṛu 
lalo᷊ṛṛon bale᷊nu.’ 
15Wuṛṛu su tempo i ya'u mannatakke mabbisara aroddi,” aroddi i Petrus 
nanassukku wattingnge, “Ghaṛṛaho Ruata nonto'a si mangitou, ere lai 
nariaddi si ite rorone su panattaṛṛanne. 

16See i ya'u naanaungnga Mawu suete nabbisara, ‘Yohanes mannaṛṛaning 
kua'e arawe i yamiu sarun saṛṛaniannu Ghaṛṛaho Ruata.’ 
17Nariaddi nasemakke Ruata lai mangngonggolla su taumata apan agamane 
wali᷊ne Yahudi udde, aonggolla apan uasulu᷊ngnga nionggolli Tou si ite su 
tempo i ite mangngimanna Mawu Yesus Kristus. Ana waugu udde, tawe 
mariaddi ya'u maningaddu Ruata!” 
18Napawe naaringikke udde, i mangitou tate nanompola apia. See i 
mangitou nadalote Ruata. I mangitou mabbisara, “Amungkangngu aroddi, 
manga taumata apan bali᷊ne Yahudi lai inonggola᷊nnu Ruata tempone 
mawalu᷊ wuassu manga rosane wuṛṛu maapussa'a wiakka apan tutune!” 

Jamaatta su Antiokhia 

19Napawe i Stefanus nipate, manga taumata apan mangngimanna Mawu 
Yesus, nanattakke a'enggenanna, na'oman sara i mangitou nassali᷊awukka su 
ala᷊wo'u tampa. Piaddu tinumala᷊ngnga su Fenisia, wuṛṛu piaddu lai na'oma 
su Siprus wuṛṛu Antiokhia. I mangitou mammasingkattu Watti'u Ruata 
tumba'u su manga taumatan Yahudi sassane. 
20Arawe wuassu wallattu manga taumata mangngimanna udde, apan 
darantane wuassu Siprus wuṛṛu Kirene, pia lai manga taumata inai watukku 
Antiokhia mamasingkattu Watti'u Ala᷊lu᷊assa su ola'u Mawu Yesus udde su 
manga taumata apan agamane wali᷊ne Yahudi lai. 
21Taṛṛino Mawu mangke si mangitou na'oman sara taumata nambo 
mangngimanna wuṛṛu nanantillu watanganne su Mawu. 
22Manga watti'a su ola'u manga ala᷊ṛṛindu'a udde na'omate lai su jamaattu 
Yerusalem. Ne i mangitou nandolokki Barnabas watukku Antiokhia. 
23Wuṛṛu napawe i Barnabas na'omate su Antiokhia, wuṛṛu naasilo ereapa 
Ruata nangala᷊matta manga taumata udde, i tou lembon lulluassa. See i tou 
nadorongnga tadea'u i mangitou atonna-tonna tumuṛṛutta Ruata ringannu 
ahewallu naungnge. 

24I Barnabas indi sangkatou taumata apan mapia naungnge wuṛṛu pia 
taṛṛinon Ghaṛṛahon Ruata see lai lembo mangngimanna Mawu na'oman sara 
taumata nambo tinumantalongnga Mawu. 
25Wua'udde i Barnabas nanute su Tarsus nadea'a si Saulus. 
26Napawe nassombaten Saulus, i tou nangapidi Saulus watukku Antiokhia 
wuṛṛu santonna ala᷊nnune i mangitou uaammulla ringannu jamaatta 
poiaroddi lapiddu mangngaṛṛa'a taumata nambo. Ete su Antiokhia udde, 
manga taumata apan mangngimanna Mawu Yesus paarorone nisago 
taumatan Saṛṛani. 
27Su tempo udde pia sire pira nabi nirumanta wuassu Yerusalem mabatukku 
Antiokhia. 
28Su wallatti mangitou pia sangkatou aranne i Agabus. Wuassu piaṛṛa'u 
Ghaṛṛahon Ruata i tou nabbati'a manungku su ahewallu runia sarun 
mariaddi tempon ala᷊ṛṛutumma apan bahewalla. (Wuṛṛu olangnge udde 
natipusse su tempo i Klaudius uaparenta.) 
29Ne anambo mallala᷊ṛṛenggennu Mawu Yesus na'ire mapaapiddu sumbala 
su manga tuṛṛangnge apan uatana'a su Yudea, sangkatou-sangkatou 
nangonggolla tumuṛṛuttu asombangnge. 
30Pa'aire udde niola'a lai, see i Barnabas wuṛṛu i Saulus nirolokka 
manguntudu aonggola udde su manga piaṛṛa'u jamaatta. 

Watti'u Manga Rasul 12 

Pananansara mangke a'atambanna 

1Su tempo udde lai i Ratu Herodes mannattake mapaasusa manga jamaatta. 
2Wuassu parentane, i Yakobus tuṛṛangngi Yohanes nipaten hale᷊le. 
3Su tempo i Herodes naasilo manungku inolaanne udde ma'alu᷊assa 
naungngu manga taumatan Yahudi, i tou nattanno lai ereudde; i tou 
nandolokku taumata lai manametta si Petrus. Olangnge udde nariaddi su 
tempo Allo Wahewan Roti Tawe Ragine. 

4Napawe niasamette, i Petrus nisutta sulalu᷊mmu tuttupanna. Appatu 
wageangnga tantara niapaariaga si Petrus – sangkawageanganna udde 
anambone sire appata. Napawe rameam Paskah nasuete, wakkute udde i 
Herodes namarikissa si Petrus su saruannu awada'alla. 
5Nariaddi i Petrus tataṛṛangante su tuttupanna; arawe manga jamaatta 
sidutu u'ali᷊omanni Petrus su Mawu ringannu atonna-tonna. 

I Petrus niapaasabangnga wuassu tuttupanna 

6Sambau ṛabbi tantala᷊nna i Herodes sarun mapasaruanni Petrus su 
awada'alla, i Petrus mattiilla aiitannu ṛate darua, su wallattu ruang katou 
tantara mandariaga. Su ngaran tuttupanna, manga mandariaga waine lai 
uariaga tuttupanna. 
7Inaṛṛombanganne mala'ekattu Mawu uarisikka isudde wuṛṛu sambau 
semakka natuakka sulalu᷊mmu wabo'an tuttupanna udde. Mala'ekatta udde 
nangio'i Petrus na'oman sara i tou napu'o. See mala'ekatta udde nabbisara, 
“Ei paasaṛṛawutte mapu'o!” Orassa udde lai ṛate atta'a nawu'a wuassu limam 
Petrus. 
8Wua'udde mala'ekatta nabbisara, “Luṛṛea'e laungngu wuṛṛu wa'isa'e tali᷊n 
sapatunu.” Ne i Petrus nalluṛṛeten laungnge wuṛṛu nama'issu tali᷊n sapatune. 
Wua'udde mala'ekatta nabbisara apia, “Luṛṛea'e pali᷊wungngu wuṛṛu 
tantalongke si ya'u.” 
9Ne i Petrus tinumantalongke mala'ekatta udde sinumabangnga wuassu 
tuttupanna. Arawe i Petrus tawe naatutukka manungku inolaannu 
mala'ekatta udde atonna-tonna nariaddi. i Petrus massunna manungku udde 
tumba'u sambau sondappa. 
10Su tempo i mangitou suete sinumabbi tampa pandariaganna paarorone 
wuṛṛu aruane, itarua na'omate su ngara atta'a, apan mabatukku soa. Ngara 
udde nawu'a sassane, see itarua sinumabangke wuṛṛu inumamatta su 
lala᷊nna maṛṛiputta. Inaṛṛombanganne mala'ekatta udde nanantangngi 
Petrus. 

11Wakkute udde i Petrus naatutukka apa apan suete nariaddi si tou, see i 
tou nabbisara, “Orassa indi ya'u masingkate manungku Mawu atonna-tonna 
suete nandolokku mala'ekan-Ne mapasabangku wuassu taṛṛinon Herodes 
wuṛṛu wuassu ala᷊wo'u inolaannu walahannu Yahudi si ya'u.” 
12Napawe naatutukke olangnge udde, i Petrus inaite watukku wale᷊ Maria, 
inangngi Yohanes apan isassago lai Markus. Isudde manambo taumata 
uaammulla wuṛṛu u'ali᷊omanna. 
13I Petrus nanengkella ngaran liudde, see sangkatou mangangimbe wawine 
aranne i Rode, nirumanta mamu'a ngara. 
14I tou lapiddu naaillala᷊ tingikki Petrus. Ana waugu lulluassa, i tou mali᷊ha-
li᷊hakka sinumutta apia ringannu tawe namu'a ngara, see nabalo᷊ manga 
taumata isudde manungku i Petrus wowa su liudde. 
15“I'o wewa!” unni mangitou. Arawe i Rode mangke mangngattikka 
manungku udde atonna-tonna i Petrus. Ne i mangitou nabbisara, “Udde 
mala'ekanne!” 
16Tantala᷊nna udde i Petrus sidutu mannengkela ngara. Ne napawe i 
mangitou namu'a ngara, wuṛṛu naasilo si Petrus, i mangitou mangke 
naherangnga. 
17I Petrus namasingkatta ringannu limane tadea'u i mangitou mallannaba, 
wua'udde i tou nabbati'e ereapa Mawu suete nangapiddi tou sinumabangnga 
wuassu tuttupanna. See i tou nabbisara, “Walo᷊a'a hatto indi si Yakobus 
wuṛṛu su manga tuṛṛangnga waine lai.” Wua'udde i Petrus nanantangken 
tampa udde wuṛṛu inaite su tampa waine. 
18Tiṛṛabbine ruaallo nariaddite hio su wallattu tantara mandariaga. I 
mangitou inali᷊wune su ola'u apa apan suete nariaddi si Petrus. 
19See i Herodes nandolokken taumata niaparea'a si Petrus, arawe i mangitou 
tawe naasomba si Petrus. Nariaddi i Herodes namarenta tadea'u manga 

mandariaga udde iwalo᷊anna see pateanna. Wua'udde i Herodes 
nanantangken Yudea wuṛṛu natana'e pira allo ala᷊nnune su Kaisarea. 

Apapaten Herodes 

20I Herodes mangke mandona su manga taumatan Tirus wuṛṛu Sidon. Ana 
waugu udde i mangitou suadio'a nirumanta sumaruanna si tou. Paarorone i 
mangitou nassalo'i Blastus, apan uapiaṛṛa'u wale᷊n araratuanni Herodes, 
na'oman sara i tou nanamba'a si mangitou. Wua'udde i mangitou inaite 
sinumaruanna si Herodes, see nadorongnga maddame, ana waugu wanua 
mangitou tumba'u uaantimma anna wuassu wanuan Herodes. 
21Su sambau allo, apan suete tinantunna, i Herodes nalluṛṛen laubbu 
araratuanna see inuma'ianna su adderan araratuanna wuṛṛu nanattakke 
massinaukka su saruannu lalo᷊ṛṛon soa. 
22Lalo᷊ṛṛon soa apan uararingikka udde mangke u'ui, “Indi tingikku 
monganna, wali᷊ne tingikku taumata!” 
23Su orassa udde lai mala'ekattu Mawu namero si Herodes, ana waugu i tou 
tawe mangngaddatta Ruata. I Herodes niinassu uli᷊dda see nate. 
24Ne wisaran Ruata mangke inaringiṛṛannu taumata nambo wuṛṛu lembo 
matohassa. 
25Napawe i Barnabas wuṛṛu i Saulus nanginsue manara mangitou, i 
mangitou nabelengke wuassu Yerusalem ringannu uaapiddi Yohanes 
Markus suadio'a ringanni mangitou. 

Watti'u Manga Rasul 13 

I Barnabas wuṛṛu i Saulus nipile wuṛṛu nirolokka 

1Sulalu᷊mmu jamaatta su Antiokhia pia manga nabi wuṛṛu manga huru 
eteudde i Barnabas, i Simeon apan isassago lai i Ma'itumma, i Lukius wuassu 
Kirene, Menahem apan niwuwunna suadio'a ringanni Herodes wuṛṛu 
Saulus. 

2Su tempo i mangitou tantala᷊nna mattaṛṛamawu su Mawu wuṛṛu mappuasa, 
Ghaṛṛahon Ruata nabbisara si mangitou, “Pamilete si Barnabas wuṛṛu si 
Saulus tumba'u hunane su manara-U, tadea'u i mangitou mammanara 
manara apan suete niapamanara-U si mangitou.” 
3Napawe suete nappuasa wuṛṛu inumali᷊omanna, i mangitou 
nangandangngu lima si Barnabas wuṛṛu si Saulus see nandoloken tarua. 

Su Siprus 

4Ana waugu nirolokku Ghaṛṛahon Ruata, i Barnabas wuṛṛu i Saulus inaite 
watukku Seleukia. Wua'isudde i mangitou nassenggotte watukku taṛṛanusan 
Siprus. 
5Napawe na'omate su Salamis i mangitou nabbati'u wisara Mawu su manga 
wale᷊m pattataṛṛamawuannu Yahudi. I Yohanes Markus nallali᷊ma su 
amatanni mangitou. 
6Ahewallu taṛṛanusa udde niamatanni mangitou na'oman sara watukku 
Pafos. Poiaroddi i mangitou nassomban sangkatou taumatan Yahudi aranne 
i Bar Yesus. I tou taṛṛa wali᷊immata apan mangnga'u i tou nabi. 
7I Sergius Paulus gubernure su taṛṛanusa udde hawene taṛṛa wali᷊immata 
udde. Gubernure udde sangkatou pande wuṛṛu masaṛṛaungnga. I tou 
namago si Barnabas wuṛṛu si Saulus ana waugu i tou ma'apulu 
madaringikka wisaran Ruata. 
8Arawe i Barnabas wuṛṛu i Saulus siningaddi Elimas taṛṛa wali᷊immata udde, 
ana waugu i Elimas (eteudde aranne sulalu᷊mmu wisaran Yunani) maddea'a 
tadea'u gubernure udde tawe mangngimanna Mawu Yesus. 
9Arawe i Saulus – apan isassago lai i Paulus – pia taṛṛinon Ghaṛṛahon Ruata, 
na'oman sara i tou nanutudda taṛṛa wali᷊immata udde, 
10wuṛṛu nabbisara, “Ei taṛṛa awusu, ana'u ala᷊le᷊o! I'o seettu ala᷊wo'u apapia. 
Anio i'o tawe mangillolo᷊ mandale᷊o pandumannu Ruata, ipanala᷊matta 
taumata? 

11Orassa indi pa'ellega, Mawu sarun makkuumannu! I'o sarun mawuta, 
ma'oman sara i'o tawe maasilo semakku matannallo lai tala᷊ng kadio'a.” 
Orassa udde lai i Elimas naapendamma pia awu ma'itumma nallindumma 
matane, na'oman sara i tou u'amatta uasasaṛṛipo maddea'a taumata 
mangehetta si tou. 
12Napawe gubernure udde naasilo apa apan suete nariaddi, i tou 
nangngimante Mawu Yesus; ana waugu i tou mangke niaguku ala᷊ṛṛa'u 
Mawu. 

Su Antiokhia, Pisidia 

13Wuassu Pafos, i Paulus wuṛṛu manga hawene nassenggotte watukku Perga 
su Pamfilia. Isudde i Yohanes Markus nanantangngi mangitou, see 
nabelengnga watukku Yerusalem. 
14Wuassu Perga i mangitou nanassukku amatanne watukku Antiokhia su 
Pisidia, wua'udde su allon Sabatta i mangitou inaite inuma'ianna sulalu᷊mmu 
wale᷊m pattataṛṛamawuanna. 
15Napawe Wuke Musa wuṛṛu Wuke Manga Nabi niwasate, manga piaṛṛa'u 
wale᷊m pattataṛṛamawuanna udde nandolokku taumata iapaiwalo᷊ si Paulus 
wuṛṛu manga hawene, “Manga tuṛṛangnga, amungkangngu tuṛṛangnga pia 
sambau ala᷊ṛṛa'a su manga taumata indi, walo᷊a'e ala᷊ṛṛa'a udde.” 
16I Paulus dirumarisikka, see namatten lima wua'udde nabbisara, “Manga 
tuṛṛangku walahannu Israel wuṛṛu manga tuṛṛangku apan baine isindi, apan 
tuttuṛṛutta Ruata! Padaringikka si ya'u: 
17Ruatam walahannu Israel suete namile iupungngu ala᷊monang kite, wuṛṛu 
na'ola'a walahanna indi walahanna apan wahewa su tempo i mangitou 
uatana'a su Mesir naali᷊hida ere taumata raho. Wua'udde ringannu taṛṛino 
apan wahewa Ruata nangapiddi mangitou sinumabangnga wuassu Mesir. 
18I Tou masabare su pallala᷊gu mangitou su wadda'a appattu pulo᷊ su tonnane 
ala᷊nnune. 



2885 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

19Pitu walahanna nipaten tou su wanua Kanaan tadea'u maatahia wanua 
udde su walahannu Israel tadea'u wanua udde maola'a pussa'an mangitou. 
20Sarangkanambone udde nariaddi appatu ṛasutta limam pulo᷊ su tonnane 
ala᷊nnune. Napawe suete nattahia leta'u Kanaan udde, Ruata nangonggolu 
manga mallaṛṛuungnga si mangitou. Mallaṛṛuungnga panginsueanne 
eteudde i Nabi Samuel. 
21Wua'udde i mangitou nadorongnga sangkatou ratu. Ruata nangonggolli 
Saul si mangitou ana'i Kis wuassu walahanni Benyamin maola'a ratu 
mangitou appatu pulo᷊ su tonnane ala᷊nnune. 
22Napawe Ruata nanossokki tou wuassu aiananne, Ruata nanenegi Daud 
maola'a ratu mangitou. Wuṛṛu ete indi apan iwabalo᷊n Ruata su ola'i Daud, 
‘I ya'u suete naasomba si Daud ana'i Isai udde sangkatou apan ma'alu᷊assa 
naung-Ku. Tumba'u i tou taumata apan mangngamattu apulu-U.’ 
23Ete wuassi papapulunni Daud udde Ruata nangonggolla su walahannu 
Israel sangkatou Ratum Punnu Sala᷊matta su ereapa suete pina'ire. Wuṛṛu 
ete Mawu Yesus udde Ratum Punnu Sala᷊matta. 
24Ro'en Mawu Yesus taambe napaamattu manara-Ne, i Yohanes suete 
inumali᷊ata su manga taumatan Israel tadea'u i mangitou mawalu᷊ wuassu 
rosa mangitou wuṛṛu saṛṛanianna. 
25Napawe maranitem panginsueannu manarane, i Yohanes nabbisara su 
manga taumata, ‘Isai ya'u indi tumuṛṛuttu addapatti yamiu? I ya'u wali᷊ne 
taumata apan ṛaṛṛadoanni yamiu. Paanaunge, taumata udde sarun dumanta 
manantuṛṛutta si ya'u; sara mamu'a sapatu-Ne lai ya'u tawe wotongnge.’ 
26Manga tuṛṛangnga papapulunni Abraham, wuṛṛu manga tuṛṛangnga waine 
apan isindi apan tuttuṛṛutta Ruata! Ruata suete nangonggolu Watti'u 
Asasala᷊matta udde si ite; 
27ana waugu manga taumata apan uatanaa'a su Yerusalem wuṛṛu manga 
piaṛṛa'i mangitou tawe maatutukka manungku ete i Tou punnu sala᷊matta 
udde. I mangitou tawe maasunna ala᷊ṛṛa'u manga nabi apan iwabasa su 

manga allon Sabatta, na'oman sara i mangitou nakkuumannu Mawu Yesus. 
Arawe ringannu na'ola'a aroddi, i mangitou napaatipussa manungku apa 
apan iapaasingkattu manga nabi udde nariaddite. 
28Salaiwe i mangitou tawe maasomba sambau pasasala᷊ wuassi Tou, apan 
botongnge maaṛṛuumanna ringannu ṛuumanna pateanna, arawe i mangitou 
nadorongnga si Pilatus tadea'u i Tou pateanna. 
29Wuṛṛu napawe i mangitou suete na'ola'a sarangkanambone apan 
uawoṛṛetta su Wuke Susi su ola'i Tou, i mangitou nallintukku winalu᷊nan-Ne 
wuassu alu arussa, see niaddo su lala᷊binganna. 
30Arawe Ruata napaawiakki Tou apia wuassu papate. 
31Wua'udde manga pira allo ala᷊nnune i Tou nirumanta namasilon batangan-
Ne su manga taumata apan suete nirumanta ringanni Tou wuassu Galilea 
watukku Yerusalem. Ete i mangitou udde orassa indi naola'a manga tatialan 
Tou su walahannu Israel. 
32Nariaddi, orassa indi yami mamasingkattu Watti'u Ala᷊lu᷊assa udde si 
yamiu: Apa apan suete pina'iren Ruata su iupungngu ala᷊monang kite, 
33udde suete nimanaran Tou si ite ringannu napaawiakku Mawu Yesus apia 
wuassu papate. Ana waugu sulalu᷊mmu Mazmur aruane uawoṛṛetta, ‘Ete I'o 
Ana-U su allo indi I Ya'u naola'e Iamang-Ngu.’ 
34Ruata suete napaawiakki Tou apia wuassu papate. Orassa indi i Tou tate 
lai mamendamma papate sulalu᷊mmu lala᷊binganna. Su olangnge udde Ruata 
nabbisara, ‘I Ya'u sarun mangonggolu paaire susi Si'o apan sarun tipusanna, 
apan suete pina'ire-U si Daud.’ 
35Aroddi lai sulalu᷊mmu tatialane waine niapaasingkatta, ‘I'o tawe 
mapaawalan Allang-Ngu apan matuṛṛutta udde mawukku'a sulalu᷊mmu 
lala᷊binganna.’ 

36I Daud natete wuṛṛu nilabingnga lai suadio'a ringannu iupungngu 
ala᷊monane, napawe i tou suete nammanara apa apan nirolokku Ruata si 
tou. Winalu᷊nanni Daud naṛṛenessa wuṛṛu sarangkanambone nasuete. 
37Arawe Mawu Yesus apan suete niapaawiakku Ruata wuassu papate-Ne 
udde tawe maṛṛenessa aroddi. 
38-39Ana waugu udde manga tuṛṛangnga, i yamiu ṛinone maasingkata 
manungku sulalu᷊mmu Mawu Yesus indi, watti'a su ola'u 
pangangampungnga rosa niapaasingkatta si yamiu; i yamiu ṛinone 
masingkatta manungku suapan taumata apan mangngimanna si Tou, 
iapaali᷊u wuassu ala᷊wo'u rosa apan tawe iapappassa sulalu᷊mmu manga 
parenta Ruata apan niapaasingkatti Musa. 
40Ana waugu udde ṛinone i yamiu manutukka mapia-pia, arie ma'oman sara 
mariaddi si yamiu apa apan iwabbisara manga nabi indi, 
41‘Panutukka paapia-pia, ei yamiu manga taumata apan ma'apulu 
mangalu᷊andaga! I yamiu sarun maherangnga see mate! Ana waugu su 
tempo indi ya'u tantala᷊nna ma'ola'a manga apa apan tawe pangimananni 
yamiu sassane salaiwe pia taumata mannala᷊'a si yamiu.’ ” 
42Napawe i Paulus wuṛṛu i Barnabas nanantangngu wale᷊m 
pattataṛṛamawuanna udde, manga taumata su wale᷊m pattataṛṛamawuanna 
udde madorongnga sitarua mabelengnga apia su allon Sabatta manansunna, 
tadea'u manala᷊'a sansune su ola'u manga hatto udde. 
43Napawe manga taumata sinumabangke wuassu wale᷊m 
pattataṛṛamawuanna udde, i Paulus wuṛṛu i Barnabas nitantalongannu 
manambo taumatan Yahudi wuṛṛu taumatam walahanna waine apan suete 
sinumutta agaman Yahudi. Ne manga rasul udde nangaṛṛa'a si mangitou 
tadea'u i mangitou sidutu uaantimma ala᷊mattu Ruata. 
44Su allon Sabatta manansunna, maranin anambon taumata su soa udde 
nirumanta madaringikka wisara Mawu. 

45Napawe manga taumatan Yahudi naasilo taumata manambo udde, i 
mangitou mannihikka ara'e maddengki atonna. I mangitou 
mangngalu᷊andaga si Paulus wuṛṛu mannompola anambon bisarane. 
46Arawe ringannu lembon waṛṛani lai i Paulus wuṛṛu i Barnabas nabbisara 
uahahati. I mangitou nabbisara, “Wisaran Ruata atonna ṛinone iwalo᷊ si 
yamiu rorone. Arawe ana waugu i yamiu maddiri madaringikka, i yamiu 
suete namile sassane manungku i yamiu tawe ṛinone manengkamma wiakka 
tutune wuṛṛu saran mala᷊nnu-la᷊nnu. Wuṛṛu orassa indi yami manantangngi 
yamiu wuṛṛu inaite ringannu walahanna waine. 
47Ana waugu indi parenta Mawu si yami: Mawu nabbisara, ‘I Ya'u suete 
namile si yamiu maola'a semakka su manga taumata waine apan wali᷊ne 
Yahudi, tadea'u i yamiu mangapiddu asasala᷊matta su ahewallu runia.’ ” 
48Su tempo manga walahanna waine apan wali᷊ne Yahudi naaringikka udde, 
i mangitou lembon lulluassa, see mangke maddalo wisara Mawu. Wuṛṛu 
manga taumata apan suete nitantunnu Ruata maasomba wiakka tutune 
wuṛṛu saran mala᷊nnu-la᷊nnu, manga taumata udde mangngimanna. 
49Ne wisara Mawu nassali᷊awukke su ahewallu leta'a udde. 
50Arawe manga tembonannu soa udde wuṛṛu manga wawine wuassu 
wageangngu taumata papunna apan matta'uttu Ruata, niwalo᷊annu manga 
taumatan Yahudi. I mangitou na'ola'a pabbawawulo᷊ su saruanni Paulus 
wuṛṛu Barnabas, wuṛṛu nallimbuakka sitarua wuassu leta'a udde. 
51Ne manga rasul udde nangesogen awu ledda mangitou su saruannu manga 
taumata udde, maola'a sambau pananaunganna, see itarua inaite watukku 
Ikonium. 
52Manga mallala᷊ṛṛenggenna su Antiokhia lembon lulluassa wuṛṛu 
niintaṛṛoannu Ghaṛṛahon Ruata. 

Watti'u Manga Rasul 14 

Su Ikonium 

1I Paulus wuṛṛu i Barnabas naapendamma olangnge uasulu᷊ngnga ereudde 
su Ikonium. I mangitou inaite lai su wale᷊m pattataṛṛamawuannu Yahudi 
wuṛṛu nabbisara isudde aroddi lai olangnge na'oman sara manambo 
taumatan Yahudi wuṛṛu wali᷊ne Yahudi mangngimanna Mawu Yesus. 
2Arawe manga taumatan Yahudi apan maddiri mangngimanna, mammono'a 
manga taumata wali᷊ne Yahudi, na'oman sara i mangitou mannaungnga 
lale᷊o su manga taumata apan mangngimanna Mawu Yesus. 
3Ana waugu udde i Paulus wuṛṛu i Barnabas natana'a mala᷊nnu isudde. 
Wuṛṛu ringannu waṛṛani i mangitou mabatti'u wisara Mawu. Ne Mawu lai 
napaali᷊atta'a manungku watti'i mangitou su ola'u darangngu-Ne udde 
atonna; i Tou nangonggolu taṛṛino si mangitou ma'ola'a ala᷊ṛṛindu'a wuṛṛu 
inolaanna waine. 
4Arawe tumana'u soa udde uatatiakka sangkatou ringannu sangkatou; 
piaddu mannamba'a taumatan Yahudi wuṛṛu piaddu lai mannamba'a manga 
rasul udde. 
5See manga taumatan Yahudi wuṛṛu manga piaṛṛangnge su sampunna 
ringannu manga taumata wali᷊ne Yahudi na'ire manansara wuṛṛu 
manuntungngu watu su manga rasul udde. 
6Arawe manga rasul udde naasingkattu olangnge udde, see nangingkatte 
watukku Listra wuṛṛu Derbe, eteudde manga soa su Likaonia, wuṛṛu 
watukku leta'a maranine. 
7Poiaroddi i mangitou mabatti'u lai Watti'u Ala᷊lu᷊assa udde. 

Su Listra wuṛṛu Derbe 

8Su Listra pia sangkatou esakka leddane lome ro'en niariaddine, na'oman 
sara i tou tawe maamatta, ana waugu leddane tumaniten lome. 
9Taumata udde ua'ianna poiaroddi uararingikka si Paulus mabbisara. I 
Paulus naasilo manungku taumata udde mangngimanna wuṛṛu ana waugu 
udde i tou wotongnge iapaapia. Ne i Paulus nanutuda si tou, 

10wuṛṛu ringannu tingikka ma'ikkatta Paulus nabbisara, “Darisikka 
paatuli᷊dda!” Taumata udde sinumolo'a dirumarisikka see inumamatta. 
11Napawe taumata nambo udde naasilo apa apan suete niola'i Paulus, i 
mangitou mangngintuli᷊ sulalu᷊mmu wisaran Likaonia, “Manga monganna 
sinumossokke su runia ringannu awa'u taumata.” 
12See i Barnabas nisaggo mangitou i Zeus, wuṛṛu i Paulus nisaggo mangitou 
i Hermes, ana waugu ete i tou nabbisara. 
13Imam Monganna Zeus apan tampa pattataṛṛamawuanne su saruannu soa, 
nirumanta uaapiddu manga sapi esakka wuṛṛu manga wungang kalu su 
ngara pasallangannu soa udde. I tou ma'apulu tumantalongnga taumata 
nambo udde manguntudu sasamba su manga rasul udde. 
14Napawe i Barnabas wuṛṛu i Paulus naaringikka apa apan niola'u taumata 
nambo udde, i mangitou nanggesa'a manga laungnge lapiddu tuttala᷊ngnga 
su pattangngannu awada'alla udde see u'ali᷊ata, 
15“Ei, anio i yamiu ma'ola'a arendi? I yami indi taumata ere lai yamiu! I 
yami rudanta mamasingkattu Watti'u Ala᷊lu᷊assa si yamiu tadea'u i yamiu 
manantangngu inolaanna lale᷊o indi wuṛṛu rumanta ringannu Ruata apan 
biakka, nandiadi langitta wuṛṛu runia wuṛṛu tahalo᷊angnga wuṛṛu anambon 
lalo᷊ṛṛone. 
16Su tempo nali᷊u Mawu namala manga walahanna tuttuṛṛutta apulune 
sassane. 
17Arawe i Tou tawe maabuli᷊ mangonggolu tatiala-Ne, eteudde ringannu 
ma'ola'a apapia. i Tou mangngonggolu uranna wuassu langitta wuṛṛu hessin 
leta'a su tempone. I Tou mangngonggolu anna si yamiu wuṛṛu malluassa 
naungngu.” 
18Arawe ringannu wisara udde lai ta'e masahadda manga rasul udde 
maningaddu manga taumata mangonggolu sasamba si mangitou. 

19Manga pira taumatan Yahudi apan nirumanta su Listra wuassu Antiokhia 
su Pisidia wuṛṛu Ikonium mammono'a awada'alla, na'oman sara taumata 
nambo udde nanamba'a si mangitou. I mangitou nanuntungngu watu si 
Paulus, wuṛṛu namole᷊ngnga si tou watukku liuddu soa. I mangitou 
massunna naudde i tou natete, 
20arawe napawe manga taumata apan mangngimanna isudde uarisikka 
uapali᷊wutta si tou, i tou dirumarisikka wuṛṛu nabelengnga apia watukku 
soa. Tiṛṛabbine i tou inaite watukku Derbe su sampunna ringanni Barnabas. 

I Paulus wuṛṛu i Barnabas nabelengnga watukku Antiokhia 

21Su Derbe, i Paulus wuṛṛu i Barnabas mabatti'u Watti'u Ala᷊lu᷊assa udde 
wuṛṛu manambo taumata apan nangngimanna Mawu Yesus. Wua'udde i 
mangitou nabelengke su Listra, wua'udde su Ikonium, see su Antiokhia su 
Pisidia. 
22Su manga soa udde i mangitou mannohassa naungngu mallala᷊ṛṛenggennu 
Mawu Yesus wuṛṛu mannantiro mallala᷊ṛṛenggenna udde tadea'u sidutu 
mangngimanna Mawu Yesus. “I ite ṛinone matataṛṛangnga rorone, wakkute 
udde i ite wotongnge mamendamma ala᷊lu᷊assa su Runian Wakku Ruata,” 
aroddi manga rasul udde mangngaṛṛa'a manga mallala᷊ṛṛenggennu Mawu 
Yesus su soa udde. 
23Wuṛṛu su ala᷊wo'u jamaatta, i Paulus wuṛṛu i Barnabas nanenegu manga 
piaṛṛangnge su jamaatta udde. See ringannu u'ali᷊omanna wuṛṛu mappuasa, 
i mangitou nanantillu manga piaṛṛangnge udde su Mawu apan 
pangngimananni mangitou. 
24Wua'udde i Paulus wuṛṛu Barnabas nanassukku amatanni mangitou 
sinumabbi leta'u Pisidia wuṛṛu na'omate su Pamfilia. 
25Wuṛṛu napawe i mangitou suete namasingkattu watti'u Ruata su Perga, i 
mangitou inaite watukku Atalia. 

26Wua'isudde i mangitou nassenggotte apia watukku Antiokhia. Eteudde soa 
tampa mangitou rorone tinantilla su darangngun Ruata, tadea'u i mangitou 
mammanara manara apan orassa indi suete niinsue mangitou. 
27Napawe na'omate su Antiokhia, i mangitou nangammullu manga taumata 
wuassu jamaatta udde, see nabatti'u sarangkanambone apan suete niola'u 
Ruata sulalu᷊mmi mangitou. I mangitou nabbati'a lai su ola'u ereapa Ruata 
suete namantingidu lala᷊nna tadea'u manga taumata apan bali᷊ne Yahudi 
mangngimanna Mawu Yesus. 
28Su soa udde i Paulus wuṛṛu i Barnabas natana'a mala᷊nnu ringannu manga 
taumata apan mangngimanna. 

Watti'u Manga Rasul 15 

Ṛa'ianna su Yerusalem 

1Manga pira taumata wuassu Yudea nirumanta su Antiokhia wuṛṛu 
mangngaṛṛa'a manga taumata mangngimanna su Antiokhia udde manungku 
amungkangngu i mangitou tawe sunatanna tumuṛṛuttu Tita Musa, i 
mangitou tawe masala᷊matta. 
2I Paulus wuṛṛu i Barnabas mangke mannompola addapattu manga taumata 
udde. Panginsueanne tinantunna tadea'u i Paulus wuṛṛu i Barnabas wuṛṛu 
manga pira taumata waine wuassu Antiokhia inai watukku Yerusalem 
suadio'a ringannu manga rasul wuṛṛu manga piaṛṛangnge poiaroddi. 
3Jamaatta su Antiokhia nanguntudi mangitou na'oman sara su liuddu soa, 
wua'udde i mangitou inaite nabatukku Fenesia wuṛṛu Samaria. Poiaroddi i 
mangitou nabbati'u ereapa manga taumata apan wali᷊ne Yahudi suete 
nanantillu watanganne su Ruata. Watti'a udde naalu᷊assa manga taumata 
mangngimanna isudde. 
4Napawe i mangitou na'omate su Yerusalem, i mangitou sinalo᷊hoannu 
jamaatta ringannu mapia, wuṛṛu manga rasul see manga piaṛṛangnge. See i 

mangitou nabatti'a su manga taumata isudde su ola'u anambon inolaannu 
Ruata sulalu᷊mmi mangitou. 
5Arawe sire pira wuassu wageangngu Farisi apan suete nangngimanna, 
dirumarisikka wuṛṛu nabbisara, “Manga taumata walahanna waine apan 
nangngimante udde ṛinone sunatanna wuṛṛu ṛinone tumuṛṛutta Tita Musa.” 
6See manga rasul wuṛṛu manga piaṛṛangnge na'ammulla magahatton 
olangnge udde. 
7Mala᷊nnu atonna i mangitou uaraṛṛingidda su sambau. Panginsueanne i 
Petrus dirumarisikka wuṛṛu nabbisara, “Manga tuṛṛangnga! I yamiu sassane 
masingkatta manungku tempo nali᷊u Ruata namile si ya'u wuassu wallatti 
yamiu mamasingkattu Watti'u Ala᷊lu᷊assa udde su manga taumata apan 
wali᷊ne Yahudi, tadea'u i mangitou madaringikka wuṛṛu mangngimanna. 
8Wuṛṛu Ruata apan masingkattu naungngu taumata suete napaali᷊atta'a 
manungku i Tou manengkamma si mangitou; i Tou napaali᷊atta'u olangnge 
udde ringannu nangonggolu Ghaṛṛahon Ruata si mangitou ere lai suete 
nionggolla si ite. 
9Ruata tawe mapapaṛṛalang kite wuṛṛu i mangitou. I Tou nangukkassa 
naungngi mangitou ana waugu i mangitou mangngimanna. 
10E, anio i yamiu lullawangnga Ruata orassa indi ringannu nangonggolu 
winabbawa apan mawakkata su mallala᷊ṛṛenggenna indi, sumbali᷊ 
iupungngu ala᷊monang kite wuṛṛu i ite sassane lai tawe maatuṛṛutta manara 
udde? 
11Arawe, i ite mangngimanna wuṛṛu i ite naasomba asasala᷊matta ana waugu 
darangngu Mawu Yesus; aroddi lai i mangitou.” 
12Ne nallannabe manga taumata apan uaammulla isudde. Wua'udde i 
mangitou nadaringikka si Barnabas wuṛṛu si Paulus nabbatti'a apia su ola'u 
anambon ala᷊ṛṛindu'a wuṛṛu manga inolaanna apan bahewalla apan suete 

niola'u Ruata sulalu᷊mmi mangitou su wallattu manga taumatan walahanna 
waine apan wali᷊ne Yahudi. 
13Napawe i mangitou suete nabbisara, i Yakobus nabbisara, “Manga 
tuṛṛangnga! Padaringikka si ya'u. 
14I Simon wakkute lai nanala᷊'a ereapa Ruata paarorone napaali᷊atta'u naung-
Nge su manga taumata wali᷊ne Yahudi ringannu pandumma mamile wuassi 
mangitou manga taumata waine apan sarun olaanna pabbawala-Ge. 
15Udde nassulu᷊ngngu apa apan suete niapaasingkattu manga nabi. Ana 
waugu pia uawoṛṛetta arendi, 
16‘Napawe wua'udde i Ya'u sarun dumanta apia,’ unnu Mawu, ‘I Ya'u sarun 
mapararisikka apia wale᷊n Daud apan naṛṛaate wuṛṛu manule᷊n aolangnge 
nahohakka, see iapararisikka apia; 
17tadea'u taumata apan lambene udde maddea'a Mawu, su sampunna 
ringannu walahanna waine apan wali᷊ne Yahudi apan suete niwagoang-Ku 
maola'a pussaa-U.’ Ete aroddi wisara Mawu, 
18apan suete namasingkattu olangnge udde ro'em paarorone.” 
19“Nariaddi tumuṛṛuttu addapa'u,” unni Yakobus, “I ite tawe wotongnge 
mapaasusan taumata wali᷊ne Yahudi udde apan suete nanantillu wadangnge 
su Ruata. 
20Arawe i ite ṛinone mamoṛṛettu suratta si mangitou tadea'u i mangitou 
tawe umanna anna lale᷊o apan suete pinassubba paalu᷊anna, ara'e inassa 
wuassu ṛemessu winatangnga apan nate niattongnga, ara'e ma'inumma 
ṛaṛṛa. Wuṛṛu lai tadea'u i mangitou mapaaraun batanganne wuassu manga 
inolaanna apan lale᷊o. 
21Ana waugu Tita Musa ro'en paarorone iwabbasa suapan allon Sabatta su 
manga wale᷊m pattataṛṛamawuanna wuṛṛu iapaasingkatta su anambon soa.” 

Suratta su manga taumata walahanna waine apan suete nangngimanna 

22Manga rasul wuṛṛu manga piaṛṛangnge, su sampunna ringannu jamaatta 
udde naṛṛawessa mamile manga pirang katou taumata wuassu wallatti 
mangitou apan sarun irolokka watukku Antiokhia suadio'a ringanni Paulus 
wuṛṛu i Barnabas. I mangitou namile si Silas wuṛṛu si Yudas apan isassago 
lai i Barsabas. Taumata darua indi paarorone su wallattu manga taumata 
mangngimanna su Yerusalem. 
23Suadio'a ringannu manga daroloṛṛanna udde, i mangitou napaapiddu 
suratta lai apan tingikke arendi, “Iwuna'a su anambon tuṛṛangnga wuassu 
manga walahanna waine apan wali᷊ne Yahudi, wuṛṛu uatana'a su Antiokhia, 
Siria, wuṛṛu Kilikia. Tabea wuassi yami, manga rasul wuṛṛu manga 
piaṛṛangnge, eteudde manga tuṛṛangngu. 
24I yami naaringikka pia sire pira taumata wuassu wallatti ami apan suete 
nirumanta ringanni yamiu nanongkakka wuṛṛu naapatiangngang kamiu 
ringannu ala᷊ṛṛa'i mangitou. Sumbali᷊ yami tawe nandolokki mangitou 
ma'ola'a manara udde. 
25Ana waugu udde i yami suete na'ire wuṛṛu sarangkanambone inumire 
mamile sire pira taumata wuṛṛu mandolokki mangitou ringanni yamiu. I 
mangitou sarun inai suadio'a ringannu tuṛṛangnga Barnabas wuṛṛu i Paulus 
apan arangnguanni yami. 
26Itarua indi eteudde manga taumata apan suete nanantillu niawane ana 
waugu Mawung kite Yesus Kristus. 
27Nariaddi yami nandolokki Yudas wuṛṛu i Silas ringannu manga 
tuṛṛangnga. Ete i mangitou sassane mamasingkatta uahahati si yamiu 
watti'a apan uawoṛṛetta sulalu᷊mmu suratta indi lai. 
28Ghaṛṛahon Ruata suete namala – wuṛṛu i yami maapulu tadea'u i yamiu 
tawe onggola᷊nnu manara apan awakkatanne wuassu manga manara apan 
apianne indi: 
29imbaṛṛangnga umanna anna apan suete pinassubba paalu᷊anna; 
imbaṛṛangnga ma'inumma ṛaṛṛa, imbaṛṛangnga uminassa ṛemessu 

winatangnga nate niattongnga, wuṛṛu paaraun inolaanna apan lale᷊o. 
Amungkangngu i yamiu mangindaun watanganni yamiu wuassu manga 
inolaanna udde, i yamiu suete na'ola'a apapia. Na'omate isindi, tabea!” 
30Napawe suete nabalo᷊ inaite, i mangitou apan nirolokka udde, nabatukken 
Antiokhia. Poiaroddi i mangitou namaggo anambon jamaatta maammula 
see namasingkattu lalo᷊ṛṛon suratta udde. 
31Napawe manga jamaatta naawasan suratta udde, i mangitou mangke 
lulluassa ana waugu lalo᷊ṛṛon suratta udde maalu᷊assa naungngi mangitou. 
32I Yudas wuṛṛu i Silas, apan nabi lai, mala᷊nnu uahahatto manga tuṛṛangnga 
apan mangngimanna su Antiokhia udde wuṛṛu nangonggolu sasasa wuṛṛu 
awawaṛṛani si mangitou. 
33Napawe i Yudas wuṛṛu i Silas natana'a manga pira allo ala᷊nnune, manga 
taumata mangngimanna su Antiokhia udde nandolokki mangitou 
mabelengnga wuṛṛu nananatan tabea mangitou su manga taumata apan 
nandolokki mangitou.  

[34Arawe i Silas naṛṛawessa see sidutu matana'a su Antiokhia.] 
35I Paulus wuṛṛu i Barnabas natana'a lai manga pira allo ala᷊nnune su 
Antiokhia. Poiaroddi i mangitou mangngaṛṛa'a wuṛṛu mabatti'u wisara 
Mawu suadio'a ringannu taumata nambo waine. 

I Paulus wuṛṛu i Barnabas nattal᷊ei 

36Tawe nala᷊nnu wua'udde i Paulus nabbisara si Barnabas, “Wette i ite 
mabelengke apia mattembo manga tuṛṛangnga apan mangngimanna Mawu 
Yesus su anambon soa apan suete niwatti'i anni ite wisara Mawu; tadea'u i 
ite maasilo ereapa ola'i mangitou.” 
37I Barnabas maapulu mangapiddi Yohanes Markus, 
38arawe i Paulus mammendamma lale᷊o mangapiddi Markus apan maddiri 
mammanara su sampunna ringanni mangitou wuṛṛu nanantangngi 
mangitou su Pamfilia. 

39Ne i Paulus wuṛṛu i Barnabas natatiakka na'oman sara panginsueanne 
itarua nattale᷊i: i Barnabas nangahete si Markus wuṛṛu nassenggotte itarua 
watukku Siprus. 
40I Paulus namile si Silas see inaite itarua napawe manga tuṛṛangnge su 
Antiokhia nanantilli tarua su ala᷊mattu Mawu. 
41Itarua namali᷊wutta Siria wuṛṛu Kilikia; poiaroddi itarua mannohassa 
manga jamaatta. 

Watti'u Manga Rasul 16 

I Timotius tinumantalongnga si Paulus wuṛṛu si Silas 

1Paulus nanassute amatanne watukku Derbe, wua'udde watukku Listra. 
Isudde pia sangkatou mallala᷊ṛṛenggennu Mawu Yesus aranne i Timotius. 
Inangnge sangkatou Yahudi, apan mangngimante Mawu Yesus; arawe 
iamangnge taumatan Yunani. 
2Su wallattu manga taumata mangngimanna apan uatana'a su Listra wuṛṛu 
Ikonium, i Timotius niasingkatanna sangkatou taumata apan mapia. 
3I Paulus maapulu tadea'u i Timotius tumantalongnga si tou; ana waugu 
udde i tou nannunatte si Timotius. I tou na'ola'a aroddi ana waugu manga 
taumatan Yahudi su wanua udde manambo masingkatta manungku 
iamangngi Timotius sangkatou taumatan Yunani. 
4Su ala᷊wo'u soa apan tattemboanni mangitou, i mangitou mammasingkatta 
su manga taumata apan mangngimanna manga atoranna apan suete 
tinantunnu manga rasul wuṛṛu manga piaṛṛangnge su Yerusalem. I 
mangitou mannantiro manga tuṛṛangnga apan suete nangngimanna udde 
tadea'u tumuṛṛutta manga atoranna udde. 
5Ne manga jamaatta udde niatambante atatohassu pangangimanne, wuṛṛu 
miallo-miallo a'atambanna anambone. 

Su Troas: i Paulus nissondapanna 

6Ghaṛṛahon Ruata tawe namalam Paulus wuṛṛu i Silas mabatti'u wisaran 
Ruata su leta'u Asia. Nariaddi amamatti tarua nisassukke watukku 
wageangngu Frigia wuṛṛu Galatia. 
7Napawe na'omate su passarannu Misia, itarua na'annamma sinumutta su 
leta'u Bitinia, arawe Ghaṛṛaho Mawu Yesus naningaddi tarua inai isudde. 
8Nariaddi itarua inumamatta nanassukke su Misia wuṛṛu lapiddu nasala᷊ 
watukku Troas. 
9Ṛabbine su Troas, i Paulus nissondapanna. Sulalu᷊mmu sondapa udde i tou 
naasilo taumata Makedonia uarisikka su saruanne lapiddu sussala᷊nde 
tadea'u i tou lai inai watukku Makedonia mantulu᷊ngngi mangitou. 
10Napawe i Paulus wua nissondapanna udde, i yami lapiddu nasasaddia inai 
watukku Makedonia. Ana waugu ringannu antimma i yami makkawessa 
manungku Ruata nandolokki yami mabatti'u Watti'u Ala᷊lu᷊assa udde su 
manga taumata poiaroddi. 

Su Filipi: i Lidia nangngimanna Ruata 

11I yami nanantangken Troas wuṛṛu nassenggotte watukku Samotrake, 
wuṛṛu tiṛṛabbine watukku Neapolis. 
12Wua'isudde i yami watukku Filipi, sambau soa paarorone su leta'u 
Makedonia. Filipi udde paparentannu araratuannu Roma. Poiaroddi yami 
natana'a manga pira allo. 
13Su allon Sabatta i yami inai su winggin salu᷊kka su liuddu ngara 
pasalangannu soa, ana waugu i yami mammendamma isudde pia tampa 
pangngali᷊omanannu taumatan Yahudi. See yami inuma'iante wuṛṛu 
nagahatote manga wawine apan uaammulla su tampa udde. 
14Sangkatou su wallatti mangitou eteudde mabbawalu᷊'u mala᷊ṛṛenessa ungu, 
aranne i Lidia taumata wuassu Tiatira. I tou marangngu Ruata, ne Mawu 
nangalo᷊re naungnge tadea'u i tou manengkamma apa apan ia'aṛṛa'i Paulus 
si tou. 

15I Lidia wuṛṛu lalo᷊ṛṛon bale᷊ne nisaṛṛanite. Napawe sueten saṛṛanine i tou 
nabalo᷊ si yami. I tou nabbisara, “Amungkangngu manga tuṛṛangnga 
mammendamma i ya'u atonna-tonna suete nangngimanna Mawu Yesus, 
wette pangintala᷊te su wale᷊'u.” See i tou mammata'a tadea'u i yami 
tumuṛṛutta darorongngi tou. 

I Paulus niṛṛuumanna su Filipi 

16Su sambau allo tantala᷊nna i yami u'ali᷊omanna, i yami nassomban 
sangkatou wawine; i tou allangnga. Wawine udde aintaṛṛoannu ghaṛṛaho 
lale᷊o apan wotongnge mani'attu arariadianna apan sarun dumanta. 
Ringannu manni'attu inolaannu taumata, wawine udde mangngonggolu 
auntunganna apan bahewa su mawune. 
17Wawine udde sidutu uatantalongnga si Paulus wuṛṛu si yami lapiddu 
u'ali᷊ata, “Manga taumata indi allangngu Ruata apan ahewala᷊nne! I 
mangitou nirumanta mapa'asingkatta su manga tuṛṛangnga ereapa lala᷊nne 
i yamiu masala᷊matta!” 
18Manga pira allo ala᷊nnune wawine udde sidutu u'ali᷊ata aroddi. I Paulus 
niasueannu asasabarene, na'oman sara i tou nanaile see nabbisara ghaṛṛaho 
lale᷊o udde, “Ringannu arannu Mawu Yesus Kristus, i ya'u mamarenta si'o 
sabbangnga wuassu wawine udde.” Orassa udde lai ghaṛṛaho udde 
nanantangngu wawine udde. 
19Napawe manga mawune naatutukka manungku tempo mangitou 
maasomba roitta udde nawuli᷊te, i mangitou nanametta si Paulus wuṛṛu si 
Silas, see itarua niwole᷊ngnga watukku tampam pangillolo᷊anna 
iapaasaruanna pamarenta. 
20I mangitou napaasaruanni Paulus wuṛṛu i Silas su manga tembonannu 
Roma, wua'udde nabbisara, “Manga taumata indi taumatan Yahudi. I 
mangitou mangngali᷊ba'ukku soang kite. 

21I mangitou nandolokku taumata mallagun addatta inanaramanna apan 
uapapaṛṛala manga titang kite taumatan Roma. I ite tawe wotongnge 
manengkamma ara'e tumuṛṛutta addatta inanaramanna udde!” 
22Awada'alla udde lapiddu namuulla si Paulus wuṛṛu si Silas; wuṛṛu manga 
piaṛṛa'u pamarenta nanggesa'a laubbu rasul darua udde see nandolokku 
taumata niapapuulla sitarua. 
23Napawe itarua nipuulla ma'ikkatta, itarua nitaṛṛo sulalu᷊mmu tuttupanna. 
Tembonannu tuttupanna nirolokka mandiaga sitarua ringannu matohassa. 
24Ana waugu parenta udde, tembonannu tuttupanna nantaṛṛon tarua su 
wabo'an tuttupanna apan ala᷊lu᷊manne, wuṛṛu leddan tarua nimantungnga 
su sala᷊bba'u. 
25Iraṛṛangngo alloaranete, i Paulus wuṛṛu i Silas u'ali᷊omanna wuṛṛu 
mangngantarin daralo su Ruata. Manga taumata tataṛṛanganna waine lai 
tantala᷊nna uararingikka sitarua mangngantari. 
26Inaṛṛombanganne nallinukka wahewa na'oman sara rapappaku 
tuttupanna udde inumio'a. Anambo ngaran tuttupanna udde nawu'a wuṛṛu 
manga ṛate apan uamantungngu taumatan tuttupanna udde napallosa. 
27Tembonannu tuttupanna udde niṛṛumindu'a napu'o. Napawe i tou naasilo 
manga ngaran tuttupanna udde nawu'a, i tou nanawutta hale᷊le ipamate 
ririne, ana waugu i tou massunna manungku manga taumata apan 
tataṛṛanganna tinumala᷊ngke abbi. 
28Arawe i Paulus inumui ma'ikka-ikkatta, “Arie pamate ririnu! I yami 
sarangkanambone ta'e isindi!” 
29Tembonannu tuttupanna udde nadorongnga solo᷊ see tinumala᷊ngnga 
watukku lalu᷊mme, wuṛṛu ringannu mangngindo i tou inumali᷊ntuda su 
saruanni Paulus wuṛṛu i Silas. 
30Wua'udde i tou nangapiddi tarua sinumabangnga wuṛṛu nabbisara, 
“Manga mawu, apa ṛinone ta'u olaanna tadea'u i ya'u masala᷊matta?” 

31I Paulus wuṛṛu i Silas sinumimbakka, “Pangngimante Mawu Yesus! I'o saru 
masala᷊matta – i'o wuṛṛu anambon taumata sulalu᷊mmu wale᷊nu!” 
32See i Paulus wuṛṛu i Silas nanala᷊aten wisara Mawu su tembonannu 
tuttupanna udde wuṛṛu anambon taumata sulalu᷊mmu wale᷊ne. 
33Su ṛabbi mattangnga udde lai, tembonannu tuttupanna udde nangapiddi 
tarua see namaresi manga lessan tarua. Ne i tou wuṛṛu anambon lalo᷊ṛṛon 
wale᷊ne lapiddu naisaṛṛani. 
34Wua'udde i tou nangapiddi Paulus wuṛṛu i Silas su wale᷊ne wuṛṛu itarua 
niapaante. I tou wuṛṛu lalo᷊ṛṛon wale᷊ne mangke lulluassa ana waugu i 
mangitou orassa udde nangngimante Ruata. 
35Tiṛṛabbine rua'allo, manga piaṛṛa'u pamarentan Roma nandolokku Polisi 
watukku tuttupanna iapawalo᷊, tadea'u i Paulus wuṛṛu i Silas iapapallossa. 
36Tembonannu tuttupanna udde nabalo᷊m batti'a udde si Paulus. I tou 
nabbisara, “Manga mawu, manga piaṛṛa'u pamarenta suete nandolokka 
tadea'u manga mawu iapapallossa. Orassa indi manga mawu wotongngete 
mapule᷊. Sala᷊matte umamatta!” 
37Arawe i Paulus nabbisara su manga polisi udde, “I yami tumana'u Roma. 
Taambe niparikisanna i yami suete nipuulla su saruannu awada'alla wuṛṛu 
tinaṛṛo sulalu᷊mmu tuttupanna. Wuṛṛu orassa indi i mangitou mandolokki 
yami mapule᷊ ringannu mala᷊nna-la᷊nnaba? I yami maddiri! Dolo᷊ṛṛa'a manga 
piaṛṛa'u pamarenta udde rumanta sassane isindi mamallosi yami.” 
38Manga polisi udde nabalo᷊n hatto udde su manga piaṛṛa'u pamarentan 
Roma. Napawe manga piaṛṛangnge udde naaringikka manungku i Paulus 
wuṛṛu i Silas tumana'u araratuannu Roma, i mangitou nata'utta. 
39See i mangitou inaite nadorongnga ampungnga si Paulus wuṛṛu si Silas, 
wua'udde nanguntudi tarua sinumabangnga wuassu tuttupanna, lapiddu 
nadorongnga tadea'u i mangitou mangingkatta wuassu soa udde. 

40I Paulus wuṛṛu i Silas nanantangngu tuttupanna udde see inaite su wale᷊n 
Lidia. Napawe suete nassomba manga taumata mangngimanna poiaroddi, 
wuṛṛu nangonggolu sasasa si mangitou, i Paulus wuṛṛu i Silas inumamatte. 

Watti'u Manga Rasul 17 

Su Tesalonika 

1I Paulus wuṛṛu Silas nanassukku amatanni tarua sinumabbi Amfipolis 
wuṛṛu Apolonia see na'omate su Tesalonika. Poiaroddi pia wale᷊m 
pattataṛṛamawuannu taumatan Yahudi. 
2Ne i Paulus inaite watukku wale᷊m pattataṛṛamawuanna udde – ere su 
anaramme amungkangngu pia wale᷊m pattataṛṛamawuannu taumatan 
Yahudi – see maṛṛingidda su sambau ringannu manga taumata isudde su 
ola'u tatialan Wuke Susi. I tou na'ola'a udde pa'atallu allon Sabatta 
ualali᷊ntuṛṛutta. 
3Tumuṛṛuttu pinangianannu manga tatialan Wuke Susi i tou mannala᷊'a 
wuṛṛu mammasingkatta manungku Ratum Punnu Sala᷊matta apan pina'iren 
Ruata, ṛinone matataṛṛangnga wuṛṛu mabbiakka apia wuassu papate. 
“Mawu Yesus apan ta'u iapaasingkatta si yamiu udde, ete i Tou Ratum 
Punnu Sala᷊matta apan pina'ire,” unni Paulus. 
4Manga pira taumata mangngimanna see tinumantalongnga si Paulus wuṛṛu 
si Silas; aroddi lai anambon taumatan Yunani apan matta'uttu Ruata wuṛṛu 
manambo lai manga wawine piaṛṛangnge. 
5Arawe manga taumatan Yahudi mannihikka arae madengki. I mangitou 
namago manga taumata ula᷊llele su manga lala᷊nna wuṛṛu na'ola'a 
ammula᷊nna mangali᷊ba'ukka. See i mangitou nangali᷊ba'ukke su ahewallu soa 
udde wuṛṛu nattudam bale᷊n sangkatou apan mangngimanna aranne i Yason 
maddea'a si Paulus wuṛṛu si Silas, ana waugu i mangitou ma'apulu 
mangapiddi Paulus wuṛṛu i Silas sumabangnga iapasaruanna awada'alla. 
6Arawe su tempo i mangitou tawe naasomba si Paulus wuṛṛu si Silas, i 
mangitou namole᷊ngnga si Yason wuṛṛu manga pira taumata mangngimanna 

waine, sinumaruanna manga tembonanne apan uaparenta su soa udde. I 
mangitou u'ui, “Manga taumata indi mangngali᷊ba'ukka su ala᷊wo'u tampa! 
Orassa indi soang kite lai nirantanni mangitou, 
7wuṛṛu Yason suete napaintala᷊ mangitou su wale᷊ne. I mangitou 
sarangkanambone nilumawangnga manga atorannu Kaisar Roma, ana 
waugu i mangitou mabbisara manungku pia lai ratu waine aranne Mawu 
Yesus.” 
8Ringannu manga wisara udde i mangitou na'ola'a manga taumata nambo 
wuṛṛu manga tembonanne su soa udde hinumio. 
9See manga tembonanne udde nandolokki Yason wuṛṛu manga taumata 
mangngimanna apan waine udde mamaekka roittu pasasala᷊. Wakkute udde 
i mangitou ipallossa. 

Su Berea 

10Ṛabbi udde lai manga taumata mangngimanna su soa udde lai nandolokki 
Paulus wuṛṛu i Silas inai watukku Berea. Napawe na'omate isudde, i Paulus 
wuṛṛu i Silas inaite su wale᷊m pattataṛṛamawuannu Yahudi. 
11Manga taumata su Berea masaṛṛionto'a naungnge wuassu manga taumata 
su Tesalonika. Ringannu naungnga malu᷊assa i mangitou madaringikka 
watti'u Mawu Yesus, wuṛṛu miallo-miallo i mangitou mannaṛṛassida 
lalo᷊ṛṛon Wuke Susi tadea'u maasingkatta tanne ala᷊ṛṛa'i Paulus udde atonna. 
12Manambo su wallatti mangitou mangngimanna Mawu Yesus, wuṛṛu tawe 
matulu᷊ lai papunna manga taumatan Yunani nangngimanna; mapia wawine 
ara'e lai esakka. 
13Napawe manga taumatan Yahudi su Tesalonika naaringikka manungku i 
Paulus mabatti'u wisara Mawu su Berea, i mangitou nirumanta lai su Berea 
wuṛṛu mammono'a see na'ola'a taumata isudde tawe matammuda. 
14Mali᷊ha-li᷊hakka manga tuṛṛangnga su Berea nanguntuddi Paulus watukku 
apanne, arawe i Silas wuṛṛu i Timotius natantangnga su soa udde. 

15Napawe suete nanguntuddi Paulus na'oman sara Atena, manga tuṛṛangnga 
udde nabelengnga su Berea ringannu uaapiddu tanata wuassi Paulus tadea'u 
i Silas wuṛṛu i Timotius manantuṛṛutta si tou ringannu mali᷊hakka. 

Su Atena 

16Tantala᷊nna i Paulus uaraṛṛaddo si Silas wuṛṛu si Timotius su Atena, 
naungnge massusa naasilo soa udde napene manga paalu᷊anna. 
17Ana waugu udde su wale᷊m pattataṛṛamawuanna, i Paulus uaa'ali᷊un 
ṛingidda ringannu manga taumatan Yahudi wuṛṛu manga taumata waine 
apan massubba Ruata isudde. Aroddi lai su manga pasakka, miallo-miallo i 
tou uaa'ali᷊un ṛingidda ringannu manga taumata isudde. 
18Manga huru mallala᷊ṛṛenggenni Epikuros wuṛṛu Stoa uasasimbakki tou lai. 
Siri pira wuassi mangitou nabbisara, “Taumata indi masingkattu apa? 
Asingkanne tumba'u adio'a, arawe i tou tali᷊moṛṛonganna!” Siri pirang katou 
waine nabbisara, “Lihidde i tou mabatti'u manga mongannu walahanna 
waine.” I mangitou nabbisara aroddi ana waugu i Paulus nabatti'u Mawu 
Yesus wuṛṛu su ola'u mabbiakka apia wuassu papate. 
19See i mangitou nangapiddi Paulus watukku tampa pasasombanna su 
Wuiddu Areopagus. Poiaroddi i mangitou nabbisara si tou, “I yami maapulu 
maasingkata ala᷊ṛṛa'a wakku apan iaaṛṛangngu udde. 
20Ana waugu i'o mammasingkatu manga inolaanna apan daringiṛṛanna 
paṛṛalane su aringikki yami. Ana waugu udde i yami ma'apulu maasingkattu 
atappasanne.”  

(21Ana waugu taumatan Atena wuṛṛu manga taumata raho apan uatana'a 
isudde ma'apulu manginsue allo mangitou madaringikka wuṛṛu uahahatto 
manga hatto apan wakku.) 
22Su tempo i Paulus dirumarisikka su saruannu manga taumata apan 
uaammulla su Areopagus udde, i Paulus nabbisara, “Ei, manga taumatan 
Atena! I ya'u ma'ellega manungku su alawo'u inolaanna i yamiu lembon 
taṛṛa agama. 

23Ana waugu su tempo i ya'u u'amatta mammali᷊wutta soa atatanaannu 
wuṛṛu mannutukka manga tampam pangali᷊omanannu, i ya'u naasilo lai 
sambau tampa pangangadoannu sasamba; su tampa udde uawoṛṛetta, 
‘Ionggola su Ruata apan awagananna.’ E, Ruata apan sassubbanni yamiu 
udde awagananna, ete i Tou apan iwabatti'u si yamiu. 
24Ruata apan nandiaddi runia indi wuṛṛu ala᷊wo'u lalo᷊ṛṛone, ete i Tou Ruatan 
su langitta wuṛṛu runia. I Tou tawe uatana'a su manga wale᷊m paalu᷊anna 
apan niola'u taumata. 
25I Tou lai tawe madorongnga tulu᷊nganna su taumata, ana waugu ete i Tou 
apan mangngonggolu wiakka wuṛṛu sasangngo wuṛṛu manga ala᷊wo'a su 
taumata. 
26Wuassu sangkatou taumata i Tou nandiaddi anambon walahanna wuṛṛu 
nandolokki mangitou matana'a su ahewallu runia. Ete i Tou lai apan 
nanantunna ro'en paarorone, tingngera wuṛṛu suapa i mangitou wotongnge 
mabbiakka. 
27Ruata na'ola'a udde tadea'u i mangitou maddea'a si Tou. Antimanna i 
mangitou maasomba si Tou su tempo i mangitou maddea'a si Tou. Arawe 
suṛṛinone Ruata tawe marau wuassi ite sangkatou-sangkatou. 
28Ere lai su wisaran taumata, ‘I ite wiakka wuṛṛu u'alo᷊re wuṛṛu uatana'a su 
runia indi ana waugu taṛṛinon Tou.’ Ere lai iwabalo᷊ manga taṛṛa sasanato'i 
yamiu, i mangitou mabbisara, ‘Ete i ite sarangkanambone udde ala᷊ṛṛanang-
Nge.’ 
29Ne, ana waugu ete i ite udde ala᷊ṛṛana'u Ruata, i ite tawe wotongnge 
massunna manungku Ruata udde naali᷊hida ere paalu᷊anna apan niola'a 
wuassu wula᷊wanna ara'e sala᷊'a ara'e watu apan niola'a tumuṛṛuttu apanden 
taumata. 
30Tempon awawodong kite suete tinimbuli᷊anannu Ruata, arawe orassa indi 
i Tou nandolokku taumata su ahewallu runia tadea'u mawalu᷊ wuassu manga 
rosa mangitou. 

31Ana waugu i Tou suete nanantunnu sambau tempo ipamarikissa ahewallu 
runia indi ringannu atatuli᷊dda. Manara udde sarun olaannu sangkatou apan 
suete nipilen Ruata su ipa'ola'a manara udde. Wuṛṛu tadea'u anambon 
taumata ma'asunna olangnge udde, Ruata suete napaawiakku taumata apia 
udde wuassu papate!” 
32Napawe manga taumata udde naaringikka hatto mabbiakka apia wuassu 
papate, su wallatti mangitou piaddu nilumagem Paulus. Piaddu nabbisara, 
“I yami maapulu madaringikka tuṛṛangnga mabbisara apia su ola'u hatto 
indi.” 
33See i Paulus nanantangngu ammula᷊nna udde. 
34Arawe piaddu lai su wallatti mangitou mannamba'a si Paulus wuṛṛu 
mangngimanna Mawu Yesus, eteudde: i Dionisius wuassu mammamanaran 
Areopagus, wuṛṛu sangkatou wawine aranne i Damaris, wuṛṛu pirang katou 
lai. 

Watti'u Manga Rasul 18 

Su Korintus 

1Wua'udde i Paulus nanantangken Atena wuṛṛu inaite watukku Korintus. 
2Isudde i tou nassomban sangkatou Yahudi aranne i Akwila, darantane 
wuassu leta'u Pontus. I Akwila wakkute nirumanta wuassu Italia ringannu 
awingnge Priskila. I mangitou nirumanta su Korintus ana waugu i Kaisar 
Klaudius suete nandolokku anambon taumatan Yahudi iapaasali᷊u wuassu 
Roma. Ne i Paulus inaite nattembo sitarua, 
3see natana'a isudde ringanni tarua wuṛṛu mammanara suadio'a ringanni 
tarua, ana waugu manaran tarua uasulu᷊ngngi Paulus, eteudde ma'ola'a 
rasanna. 
4Arawe suapan allon Sabatta, i Paulus inaite uahahatto su wale᷊m 
pattataṛṛamawuanna tadea'u manga taumatan Yahudi aroddi lai manga 
taumatan Yunani mangngimanna Mawu Yesus. 

5Napawe i Silas wuṛṛu i Timotius naranta wuassu Makedonia, i Paulus 
nappaattu anambon allone mammasingkattu Watti'a wuassu Ruata su 
manga taumatan Yahudi manungku Mawu Yesus udde Ratum Punnu 
Sala᷊matta apan suete pina'iren Ruata. 
6Arawe ana waugu manga taumata sidutu mannompolla wuṛṛu 
mangngalu᷊andaga si tou, ne i Paulus nangesogen awu wuassu laungnge, 
maola'a sambau pananaunganna si mangitou su pasasala᷊ mangitou. I tou 
nabbisara, “Amungkangngu i yamiu nasilaka, sala᷊nu sassane! I ya'u 
waggate! Manattakka orassa indi ya'u inaite ringannu manga taumata apan 
wali᷊ne Yahudi.” 
7See i Paulus nanantangke mangitou wuṛṛu inaite natana'a su wale᷊ su 
samba'a wale᷊m pattataṛṛamawuanna udde. Wale᷊ udde wale᷊n sangkatou 
apan wali᷊ne Yahudi, arawe i tou massubba Ruata. Arannu taumata udde i 
Titius Yustus. 
8Arawe i Krispus, tembonannu wale᷊m pattataṛṛamawuanna udde wuṛṛu 
manga lalo᷊ṛṛon wale᷊ne nangngimante Mawu Yesus. Wuṛṛu manambo lai 
manga taumatan Korintus waine naaringikka watti'a apan niapaasingkatti 
Paulus, nangngimante Mawu Yesus see nissaṛṛani. 
9Su sambau ṛabbi sulalu᷊mmu sambau sondappa, Mawu nabbisara si Paulus, 
“Imbaṛṛangnga matta'utta! Sidutu pangngaṛṛa'a wuṛṛu arie pangillolo᷊. 
10Ana waugu i Ya'u uaṛṛundinganna si'o. Tawe saran sangkatou apan 
mandale᷊o si'o ana waugu manambo taumata su soa indi taumata-U.” 
11Ana waugu udde i Paulus natana'a su Korintus santonna annumu wula᷊nna 
ala᷊nnune wuṛṛu mangngaṛṛa'u wisaran Ruata si mangitou. 
12Napawe i Galio naola'a gubernuren Akhaya, manga taumatan Yahudi 
na'ammulla mannala᷊re si Paulus wuṛṛu mangapiddi tou watukku 
mallaṛṛuungnga. 

13I mangitou nangapiddu alae indi, “Taumata indi mammono'a awada'alla, 
tadea'u massubba Ruata ringannu saṛṛene uapapaṛṛalan Tita Musa!” 
14Aroddi i Paulus sinumimbakka, i Galio nabbisarate rorone su manga 
taumatan Yahudi, “Ei, manga taumatan Yahudi! Amungkangngu ia'alaenu 
indi sambau pasasala᷊ ara'e sambau ala᷊le᷊o, i ya'u ṛinone manabaren alaenu 
indi. 
15Arawe indi sambau patatatiakka su ola'u manga wisara wuṛṛu manga 
aranna see manga titanu sassane! Nariaddi yamiu ṛinone manginsue hatto 
indi. I ya'u maddiri mamarikissa hatto ereudde!” 
16See i Galio nallimbuakka si mangitou watukku liudde. 
17Ne i mangitou nanametta si Sostenes, tembonannu wale᷊m 
pattataṛṛamawuanna udde, wuṛṛu namuulla si tou su saruannu meddam 
pamamarikisanna. Arawe Galio ma'ielem wagga su ola'u hatto udde. 

I Paulus nabelengnga su Antiokhia 

18Wua'udde i Paulus ta'e natana'a mala᷊nnu su Korintus. Wua'udde i tou 
nabbisarate addattu patatale᷊i su manga taumata apan mangngimanna 
isudde, see i tou nassenggotte ringanni Priskila wuṛṛu i Akwila watukku 
Siria. Su Kengkrea, i Paulus namolo᷊ utangnge apan niwalan tou 
malo᷊'engnga ana waugu riandine su Mawu. 
19Napawe na'omate su Efesus, i Paulus nanantangngi Priskila wuṛṛu Akwila, 
see sinumutta su wale᷊m pattataṛṛamawuanna wuṛṛu uaraṛṛingida su sambau 
ringannu manga taumatan Yahudi isudde. 
20I mangitou nadorongnga tadea'u i tou matana'a mala᷊nnu ringanni 
mangitou arawe i tou maddiri. 
21Salaiwe aroddi, su tempo inaite, i tou nabbisara, “Amungkangngu Ruata 
mamala, i ya'u sarun mabelengnga apia isindi.” Nasue nabbisara aroddi, i 
tou inumamatte nanantangngu Efesus. 

22Napawe sinumossokke su Kaisarea, i tou inaite watukku Yerusalem 
mattabea manga jamaatta isudde, see nanassukku amatanne watukku 
Antiokhia. 
23Napawe natana'a isudde pira allo ala᷊nnune, i tou inaite inumamatta lai 
nattembo leta'u Galatia wuṛṛu Frigia inai manohassa pangangimannu 
taumata apan mangngimanna. 

I Apolos su Efesus wuṛṛu Korintus 

24Tantala᷊nna udde, nirumantate su Efesus sangkatou Yahudi wuassu 
Aleksandria, aranne i Apolos. I tou pande massinaukka wuṛṛu masingkattu 
lalo᷊ṛṛon Wuke Susi, 
25see suete lai niaṛṛaanna manaṛṛassida ala᷊ṛṛa'u Mawu Yesus. Ne ringannu 
apulu apan wahewalla i tou mangngaṛṛa'a ringannu ma'uddupa su ola'u 
Mawu Yesus, salaiwe wakkute sasaṛṛanin Yohanes niasingkatanne. 
26Ringannu waṛṛani i Apolos nanattakke massinaukka su wale᷊m 
pattataṛṛamawuanna wuṛṛu su tempo i Priskila wuṛṛu i Akwila naaringikka 
ala᷊ṛṛangnge, i mangitou nangapiddi tou su wale᷊. Poiaroddi i mangitou 
mannala᷊'a ringannu mapia si tou su ola'u pandumannu Ruata manala᷊matta 
taumata sulalu᷊mmu Mawu Yesus. 
27Wua'udde i Apolos pia pandumma inai su Akhaya. Ne manga taumata 
apan mangngimanna Mawu Yesus su Efesus namoṛṛetu suratta su manga 
tuṛṛangnga apan mangngimanna su Akhaya tadea'u i mangitou wotongnge 
manarimmatti Apolos. Wuṛṛu su tempo i Apolos na'omate su Akhaya, 
sasumbalane mangke mahuna su manga taumata apan ana waugu ala᷊mattu 
Ruata nangngimante Mawu Yesus. 
28Ana waugu ringannu masaṛṛaungnga, i Apolos napaala᷊nnabu manga 
taumatan Yahudi sulalu᷊mmu patatatiakka su saruannu awada'alla. Wuṛṛu i 
tou nattiala ringannu tatiala Wuke Susi manungku tumba'u Mawu Yesus 
Ratum Punnu Sala᷊matta apan suete pina'ire. 



2910 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

Watti'u Manga Rasul 19 

I Paulus su Efesus 

1Tantala᷊nna Apolos su Korintus, Paulus tantala᷊nna u'amatta su ulu᷊n wanua 
udde, see na'omate su Efesus. Poiaroddi i tou nassomba manga pira taumata 
apan suete nangngimanna Mawu Yesus. 
2I tou naiwalo᷊ si mangitou, “Manga tuṛṛangnga suete naasengkamma 
Ghaṛṛahon Ruata, su tempo i yamiu nangngimanna Mawu Yesus?” I 
mangitou sinumimbakka, “Taambe, Ewe'e i yami taambe naaringikka 
manungku pia Ghaṛṛahon Ruata.” 
3“Amungkangngu aroddi, ringannu sasaṛṛanin sai yamiu nissaṛṛani?” 
aiwalo᷊m Paulus. “Ringannu sasaṛṛanin Yohanes,” sasimbakki mangitou. 
4See i Paulus nabbisara, “i Yohanes mannaṛṛani taumata tadea'u 
mapaali᷊atta'a manungku manga taumata udde nawalu᷊te wuassu manga rosa 
mangitou. Arawe tantala᷊nna udde lai i Yohanes mammasingkatta su manga 
taumatan Israel manungku ṛinone i mangitou mangngimanna taumata apan 
rumanta manali᷊mmuri wuassi tou, eteudde Mawu Yesus.” 
5Napawe i mangitou naaringikka udde, i mangitou nissaṛṛanite ringannu 
arannu Mawu Yesus. 
6Wuṛṛu su tempo i Paulus nangadon lima si mangitou, Ghaṛṛahon Ruata 
nangintaṛṛo si mangitou, see i mangitou mannattakke uahahatto sulalu᷊mmu 
ala᷊wo'u wisara apan maatiangnga lapiddu mammasingkattu watti'u Ruata. 
7Reenganni mangitou sarangkanambone iraṛṛangngo sire mapulo᷊ dua su 
atoune. 
8Tallu wula᷊nna ala᷊nnune, i Paulus sidutu mabbisara ringannu waṛṛani su 
manga taumata su wale᷊m pattataṛṛamawuanna wuṛṛu uasasimbakki 
mangitou tadea'u i mangitou mangngimanna su ola'u ereapa Ruata 
mamarenta ere sangkatou Ratu. 

9Arawe su wallattu manga taumata udde pia sire pira apan puane maattika 
wuṛṛu maddiri mangngimanna. Su saruannu awada'alla apan uasemodda 
isudde i mangitou mapaasala᷊n ala᷊ṛṛa'a su ola'u Ruata manala᷊matta taumata 
sulalu᷊mmu Mawu Yesus. Ana waugu udde i Paulus nanantangngi mangitou, 
see inaite ringannu manga mallala᷊ṛṛenggennu Mawu Yesus su tampam 
pananantiroannu Tiranus. Isudde miallo-miallo i tou uaaiwalo᷊ manga 
taumata. 
10I tou sidutu ma'ola'a inolaanna udde rua tonna ala᷊nnune na'oman sara 
anambon taumata wuassu walahanna waine, sarangkanambone 
nadaringikka wisara Mawu. 

Al᷊aṛṛana'i Skewa 

11Ruata na'ola'a manga ala᷊ṛṛindu'a apan bahewalla si Paulus. 
12Amungkangngu leso, ara'e wawa'issa lawassa apan suete nipaatti Paulus 
iapidda su manga taumata marada'a, rada'i mangitou mawuli᷊ wuṛṛu 
ghaṛṛahon setanna lai sumabangnga wuassi mangitou. 
13Pia sire pira tonaassu Yahudi apan u'aamatta su ala᷊wo'u tampa, 
mallimbuakka ghaṛṛaho lale᷊o wuassu manga taumata. Manga tonaassa udde 
ma'annama lai mappaattu arannu Mawu Yesus ipallimbuakka manga 
ghaṛṛahon setanna udde. I mangitou mabbisara su manga ghaṛṛahon 
setanna udde, “Ringannu arannu Mawu Yesus apan iwabatti'i Paulus udde, 
i ya'u mallimbuakka si yamiu!” 
14Pia sire pitu ala᷊ṛṛana'a esakka ana'u sangkatou imam tembonanne, aranne 
i Skewa, pia inolaanne ereudde. 
15Arawe ghaṛṛahon setanna udde nabbisara si mangitou, “I ya'u masingkattu 
Mawu Yesus wuṛṛu i Paulus asingkatangku lai, arawe i yamiu indi isai?” 
16See taumata apan niasuttannu setanna udde sinumolo'a wuṛṛu tinumambo 
si mangitou ringannu maṛṛagissa, na'oman sara i mangitou tinumala᷊ngnga 
wuassu wale᷊ udde nala᷊le᷊ssa wuṛṛu natantole᷊, ana waugu laubbi mangitou 
nihesa'a wuassu wadangngi mangitou. 

17Anambon taumatan Yahudi wuṛṛu walahanna waine apan uatana'a su 
Efesus naaringikka arariadianna udde, see i mangitou nata'utte. Ne arannu 
Mawu Yesus mangke raddaloanna. 
18Manga taumata apan nangngimante Mawu Yesus, nirumanta mangnga'u 
su tangngan awadaalla manga inolaanni mangitou su tempo nangkali᷊u. 
19Wuṛṛu i mangitou apan ninumarampe mappaattu laṛṛopa, nangammullu 
manga wuke mangitou wuṛṛu tinutungnga su saruannu awadaalla. Aregga 
manga wuke udde amungkangngu ireengnga sarangkanambone, 
iraṛṛangngo limam pulo᷊ su ṛiwune roitta sala᷊'a. 
20Ete aroddi, ringannu saṛṛene apan wahewalla udde wisara Mawu mangke 
inasingkatanna wuṛṛu a'atambanna taumata apan mangngimanna. 

Pattatiakka su Efesus 

21Wuassu arariadianna udde, i Paulus naṛṛawessa inaite watukku 
Makedonia wuṛṛu Akhaya, see masala᷊te watukku Yerusalem. “Wua'isudde,” 
unni Paulus, “i ya'u inaite watukku Roma apia.” 
22Ne i tou nandolokku ruang katou wuassu mallala᷊li᷊mane eteudde i 
Timotius wuṛṛu i Erastus inai watukku Makedonia, wuṛṛu i tou matana'a 
manga pira tempo ala᷊nnune su leta'u Asia. 
23Iraṛṛangngo ete su tempo udde lai nariaddi patatatiakka apan wahewa su 
Efesus ana waugu su ola'u ala᷊ṛṛa'u Mawu Yesus. 
24Ana waugu su soa udde pia sangkatou taṛṛa ola'a sarannapa wuassu sala᷊'a 
aranne i Demetrius, apan ma'ola'a manga wale᷊ monganna Monganni 
Artemis. Manaran taumata udde mandantan auntunganna apan bahewa su 
manga mammamanarane. 
25Ana waugu udde i tou nangammullu manga mammamanarane su 
sampunna ringannu mamanara taṛṛa ola'a sala᷊'a waine, see nabbisara, 
“Manga tuṛṛangnga! Tuṛṛangnga masingkatta manungku i ite naasomba 
auntunganna wuassu manara indi. 

26Orassa indi manga tuṛṛangnga naasilote wuṛṛu naaringikke sassane apa 
apan niola'i Paulus udde. I tou nabbisara manungku manga monganna apan 
niola'u taumata, wali᷊newe monganna atonna. Wuṛṛu i tou namohete 
manambo taumata mangngimanna ala᷊ṛṛangnge, wali᷊ne tumba'u isindi su 
Efesus, ewe'e maranin su ahewallu leta'u Asia. 
27Ma'ata'utta manungku manarang kite indi sarun maasomba aranna lale᷊o. 
Wuṛṛu wali᷊ne tumba'u udde, ewe'e wale᷊n Monganni Artemis lai sarun tawe 
saileanna see ala᷊ṛṛangnge mangke laṛṛindanna; sumbali᷊ i tou monganna 
apan sassubbannu anambon taumata su leta'u Asia wuṛṛu su ahewallu 
runia!” 
28Aroddi manga taumata udde naaringikka udde, naungngi mangitou 
nala᷊le᷊o, see i mangitou u'ui, “Wiakke Artemis, mongannu taumatan Efesus!” 
29Ne patatatiakka udde nilumewesse su ahewallu soa. Wua'udde 
ammula᷊nnu ali᷊ba'ukka udde nanamette si Gayus wuṛṛu si Aristarkus, 
eteudde manga taumata Makedonia apan uaammungnga si Paulus 
sulalu᷊mmu amatanne, see namole᷊ngnga si mangitou su wale᷊m 
pananalanganna su soa udde. 
30I Paulus ma'apulu sumutta tumantalongnga si mangitou, arawe manga 
taumata apan mangngimanna Mawu Yesus naningaddi tou. 
31Manga pira tembonannu leta'u Asia udde, apan uahahawem Paulus, 
nandolokku taumata namasingkatta si Paulus tadea'u i tou tawe 
mattingkapasilo su tampa udde. 
32Tantala᷊nna udde manga taumata apan uaammulla su wale᷊m 
pananalanganna udde nassongkaka. Piaddu u'ui arendi, piaddu lai u'ui 
aroddi, ana waugu manambo wuassi mangitou wagga pandumanne 
ma'ammula isudde. 
33Sambageanganna wuassu manga taumata udde massunna manungku i 
Aleksander maṛṛaṛṛingidde, ana waugu ete i tou sinuṛṛudu manga taumatan 

Yahudi su saruanne. Ne i Aleksander namatten limane madorongnga 
onggola᷊nnu tempo i tou sumimbakka su saruannu manga taumata udde. 
34Arawe aroddi i mangitou naasilo manungku i tou taumatan Yahudi, 
sangkarindo'a i mangitou inumui ma'ikka-ikkatta, “Wiakka Monganni 
Artemis, mongannu taumatan Efesus!” 
35Panginsueanne mamamoṛṛetu soa udde napaala᷊nnabu awada'alla udde. I 
tou nabbisara, “Tumana'u Efesus! Ala᷊wo'u taumata masingkatta manungku 
ete su Efesus soa apan mammaduli᷊ wale᷊n Monganna Artemis wuṛṛu watu 
susi apan nanawo wuassu langitta. 
36Tawe saran sangkatou wotongnge maala᷊wangnga olangnge udde. Ana 
waugu udde paala᷊nnabe, wuṛṛu arie ma'ola'a sambau manara ringannu tawe 
maṛṛingidda asuene. 
37Manga taumata indi suete niapiddi yamiu isindi, wali᷊ne ana waugu i 
mangitou suete nangaṛṛo wale᷊n monganna ara'e ana waugu i mangitou 
suete nangadio'a monganni ite. 
38Amungkangngu i Demetrius wuṛṛu manga mammamanarane udde pia 
alaene su ola'u su sangkatou taumata, wala'e i mangitou mangapiddu 
hattone udde su mallaṛṛuungnga. Mallaṛṛuungnga manengkamma ala᷊wo'u 
hatto udde wuṛṛu manga piaṛṛa'u pamarenta lai sidutu isudde. 
39Arawe amungkangngu ta'e pia lai waine apan ipa'apulung kamiu, udde 
ṛinone insueanna sulalu᷊mmu ammulu awada'alla apan matohassa. 
40Ana waugu arariadianna allo indi wotongnge maala᷊le᷊o si ite. I ite 
wotongnge ansila᷊nna na'ola'a pagahahio, ana waugu i ite tawe sambau 
pinangiananne mapaaṛṛinon patatatiakka indi.” 
41Napawe suete nabbisaran sarangkanambone udde, mamamoṛṛettu soa 
udde nandolokken taumata nambo udde niapaapule᷊. 

Watti'u Manga Rasul 20 

I Paulus inaite watukku Makedonia wuṛṛu Yunani 

1Napawe patatatiakka su Efesus nallannabe, i Paulus nangammullu jamaatta 
wuṛṛu nangonggolu sasasa si mangitou. Wua'udde i tou nabalo᷊te wisaran 
patatale᷊i, see nanassukku amatanne watukku Makedonia. 
2I tou nattembo manga jamaatta su wageangngu leta'u Makedonia wuṛṛu i 
tou manambo mangagilu tatantiro su manga taumata apan mangngimanna 
Mawu Yesus poiaroddi wuṛṛu mangngonggolu sasasa si mangitou. 
Wua'udde i tou inaite watukku Yunani. 
3Tallu wula᷊nna ala᷊nnune i tou uatana'a poiaroddi. See napawe i tou 
uasasaddiate massenggote watukku Siria, pia batti'a manungku manga 
taumatan Yahudi tantala᷊nna ma'ire mamate si tou. Ana waugu udde i tou 
naṛṛawessa mabelengnga malliu Makedonia. 
4I Sopater ana'i Pirus wuassu Berea, inai suadio'a ringanni tou; aroddi lai i 
Aristarkus wuṛṛu i Sekundus taumatan Tesalonika, wuṛṛu i Gayus taumatan 
Derbe. Wuṛṛu lai Timotius, Tikhikus wuṛṛu i Trofimus manga taumata 
wuassu leta'u Asia. 
5I mangitou nalliu ṛoro si yami see naṛṛado su Troas. 
6Napawe Ramean Roti Tawe Ragine, nali᷊udde, yami nassenggotte 
nanantangngu Filipi. Lima allo wua'udde yami na'ammulle apia ringanni 
mangitou su Troas. Poiaroddi yami natana'a sangkamisa. 

Patatembom Paulus panginsueanne su Troas 

7Ṛabbing kallo misa i yami na'ammulla umanna suadio'a naola'a ere 
sangkatuṛṛanganna. I Paulus uahahatto manga taumata, ana tiṛṛabbine i tou 
maṛṛingidda inaite umamatta. Na'oman sara alloarane i Paulus uahahatto. 
8Sulalu᷊mmu wabbo'a su ṛengkenne ali᷊u rosone, su tampa nipaammula᷊nni 
yami udde, pia manambo solo᷊. 
9Sangkatou umbasanna aranne i Eutikhus uaianna su sungketta. Ana waugu 
i Paulus tate mangillolo᷊ maggahatto, umbasanna udde niamatiila᷊nte atonna, 

na'oman sara i tou niamatiilanna su sungketta udde, see nanawo wuassu 
ṛengkenne atallune. Su tempo i mangitou nanalu᷊ru si tou, i tou natete. 
10Arawe i Paulus sinumossokka, see nattingkaṛṛa'a su awa'u taumata udde 
wuṛṛu naṛṛa'uppa si tou. I Paulus nabbisara, “Arie paassinggawangnga, i tou 
ta'e wiakka!” 
11Wua'udde i Paulus nirumanganna apia su ṛengkenne ali᷊u rosone, see 
nattahia roti wuṛṛu inumante su adio'a. Napawe mala᷊nnute uahahatto 
manga taumata na'oman sara rua'allo, i Paulus inaite inumamatta. 
12Manga taumata nangapiddu umbasanna udde napule᷊ watukku wale᷊ne 
ringannu ta'e wiakka. I mangitou naapendamma ala᷊lu᷊assa wuṛṛu naungnga 
mangke natuno. 

Wuassu Troas watukku Miletus 

13I yami nassenggotte nalliu ṛoro sinuma'e apalla wuṛṛu nabatukku Asos, 
ana mangotongnga si Paulus isudde. I tou suete nangatokka aroddi, ana 
waugu i tou inumamattu ammaranne watukku Asos. 
14Napawe nassombate su Asos, i Paulus nasasaṛṛawutta sinuma'e su apalla 
see i yami nassenggotte watukku Metilene. 
15Wua'poiaroddi yami nassenggotte apia, wuṛṛu tiṛṛabbine na'omate su 
tampa apan uasaruanna Khios. Tillorege i yami na'omate su Samos wuṛṛu 
massallo wua'udde su Miletus. 
16I Paulus suete nangatokka manungku tate umotongnga su Efesus, tadea'u 
allo tawe maramme su leta'u Asia. Wuṛṛu amungkangngu wotongnge i tou 
ma'apulu mali᷊ha-li᷊hakka ma'omate su Yerusalem su Allo Wahewam 
Pentakosta. 

I Paulus nabbisara wisaram patatal᷊ei su Efesus 

17Wuassu Miletus i Paulus napaapiddu watti'a watukku Efesus, 
madorongnga manga piaṛṛa'u jamaatta su Efesus rumanta maisasomban tou. 

18Napawe i mangitou na'omate, i Paulus nabbisara si mangitou, “Manga 
tuṛṛangnga masingkatta ereapa i ya'u mabbiakka ala᷊nnune indi su wallatti 
yamiu ro'en allo paarorone ya'u na'oma su Asia. 
19Ringannu awawawon dalu᷊mmu naungnga wuṛṛu ringannu allo mata, i 
ya'u mammanara manara Mawu su pattangngannu asasusa apan 
niapendamangku ana waugu pandumma lale᷊o wuassu taumatan Yahudi. 
20Tuṛṛangnga masingkatta manungku i ya'u tawe illolo᷊ne mammasingkatta 
si yamiu apa apan mahuna si yamiu. I ya'u mangngaṛṛa'a si yamiu su tampa 
pasasombannu awadaalla wuṛṛu su manga wale᷊. 
21Mapia udde su manga taumatan Yahudi aroddi lai su manga walahanna 
waine i ya'u sidutu mannanata tadea'u i mangitou mawalu᷊ wuassu manga 
rosa mangitou wuṛṛu rumanta ringannu Ruata, see lai mangngimanna 
Mawu Yesus. 
22Orassa indi tadea'u maatuṛṛutta parenta Ghaṛṛahon Ruata, i ya'u inaite 
watukku Yerusalem. Wuṛṛu ya'u waggate apa apan sarun mariaddi si ya'u 
poiaroddi. 
23I ya'u tumba'u masingkatta manungku su ala᷊wo'u soa, Ghaṛṛahon Ruata 
ringannu atonna mamasingkatta si ya'u manungku i ya'u sarun itaṛṛo su 
tuttupanna wuṛṛu sarun matataṛṛangnga. 
24Arawe i ya'u ma'ielem bagga ringannu wia'u indi, sambali᷊ate i ya'u 
napanginsue manara apan tinantillu Mawu Yesus si ya'u wuṛṛu sambali᷊ate i 
ya'u maatuṛṛutta na'oman sara pangudusannu wia'u ipammasingkattu 
Watti'u Ala᷊lu᷊assa udde su ola'u darangngun Ruata. 
25I ya'u suete nattembo manga tuṛṛangnga sarangkanambone wuṛṛu suete 
namasingkatta lai su ola'u ereapa Ruata mamarenta ere sangkatou Ratu. 
Orassa indi ya'u mammendamma tate lai massomba manga tuṛṛangnga. 

26Ana waugu udde ringannu atonna i ya'u mabbisara si yamiu allo indi 
manungku amungkangngu su wallatti yamiu apan piaddu mate, udde 
wali᷊ne sala᷊'u. 
27Tawe saran paassa i ya'u tinumala᷊ngnga wuassu manara'u mannala᷊'a si 
yamiu anambon pandumannu Ruata. 
28Ṛinone i yamiu uariaga watangannu wuṛṛu riagai lai anambon jamaatta 
apan suete tinantillu Ghaṛṛahon Ruata si yamiu iapariaga; ana waugu i 
yamiu suete nitenega maola'a mandariaga jamaatta udde. Ṛinone i yamiu 
uariaga jamaattu Ruata udde naali᷊hidda ere mallalu᷊'adda uariaga dombane, 
ana waugu Ruata suete na'ola'a jamaatta udde pussaa-Ne sassane 
sulalu᷊mmu papaten Anang-Nge sassane. 
29Su ala᷊li᷊u'u, sarun dumanta manga serigala apan waṛṛani su pattangngani 
yamiu. Wuṛṛu manga taumata apan rariaganni yamiu udde maola'a inassu 
manga serigala udde. 
30Ewe'e wuassu wallattu manga tuṛṛangnga sassane lai sarun lumapputa 
manga taumata apan sarun mabatti'u watti'a awusu. I mangitou ma'ola'a 
aroddi, tadea'u manga taumata apan nangngimante Mawu Yesus umali᷊wu 
wuṛṛu tumantalongke si mangitou. 
31Ana waugu udde paariagga! Paanaunge manungku tallu tonna ala᷊nnune 
ringannu anambon allommata, allo ṛabbi, ya'u tawe illolo᷊ne mangngaṛṛa'a 
awadaalla wuṛṛu si yamiu. 
32Orassa indi ya'u manantilli yamiu su Ruata, tadea'u i Tou mammaduli᷊ si 
yamiu wuṛṛu tadea'u i yamiu sidutu ua'umbele watti'u darangngun Ruata. 
Ruata uatahuanna taṛṛino ipanohassa si yamiu wuṛṛu nangonggolu manga 
ala᷊matta apan sueten saddiane ionggolla su ala᷊ṛṛanang-Nge. 
33Taambe saran paassa i ya'u ninumemman roitta ara'e laubbu taumata 
waine. 

34Tuṛṛangnga sassane masingkatta, manungku ringannu auatangku sassane 
i ya'u mammanara mannipussa hausangku wuṛṛu manga hawe'u apan 
uatantalongnga si ya'u. 
35Sulalu᷊mmu ala᷊wo'u hatto, i ya'u suete nanula᷊dda si yamiu manungku 
ringannu mammanara maṛṛimadda ereindi, i ite ṛinone mantulu᷊ngngu 
manga taumata lome. Ana waugu i ite ṛinone mannaungnga apa apan suete 
niwalo᷊ Mawu Yesus, ‘Lembon su lalu᷊manna'a i ite mangonggolla, wuassu i 
ite manengkamma.’ ” 
36Napawe i Paulus suete nabbisara, i tou inumali᷊ntuda ringanni mangitou 
sarangkanambone see inumali᷊omanna. 
37I mangitou sarangkanambone nilumuai lapiddu naṛṛa'uppa si Paulus 
wuṛṛu nabbisara, sala᷊matte umamatta. 
38I mangitou massusa ana waugu i Paulus nabbisara manungku i mangitou 
tate maasilo si tou apia. See i mangitou nanguntudi Paulus sara su apalla. 

Watti'u Manga Rasul 21 

I Paulus inaite watukku Yerusalem 

1I yami nabalo᷊ mapule᷊te su manga piaṛṛa'u jamaatta wuassu Efesus udde 
see nanantangngi mangitou. Wua'udde i yami nassenggotte watukku 
taṛṛanusan Kos; wuṛṛu tiṛṛabbine i yami na'omate su taṛṛanusan Rodos. 
Wua'isudde i yami nassenggotte watukku tatuli᷊annu Patara. 
2Su Patara i yami naasomba apalla apan mabatukku Fenesia. Ne i yami 
sinuma'ete apalla udde, 
3wuṛṛu nassenggotte na'oman sara naasilo taṛṛanusan Siprus su samba'a 
aiṛṛing kami; arawe i yami lapiddu nassenggotta mattudan Siria. I yami 
nabbala᷊ngo su Tirus, ana waugu isudde apalla sasa'eanni yami mangonna 
luranne. 
4Su tampa udde i yami inai nattembo manga taumata apan mangngimanna 
Mawu Yesus, see natana'a ringanni mangitou sangkamisa ala᷊nnune. Wuassu 

tatantiron Ghaṛṛahon Ruata, i mangitou mangngaṛṛa'a si Paulus tadea'u arie 
inai su Yerusalem. 
5Arawe napawe nasuete tempone i yami uatana'a isudde, i yami 
nanantangngi mangitou, wuṛṛu i yami nanassukku amatanni yami. I 
mangitou sarangkanambone ringannu anangnge wuṛṛu awingnge 
nanguntudi yami sara liuddu soa. Poiaroddi su winggin apanne, i yami 
sarangkanambone inumali᷊ntuda see inumali᷊omanna. 
6Wua'udde i yami natatabeate, see i yami sinuma'ete apalla wuṛṛu i 
mangitou napule᷊te watukku wale᷊. 
7I yami sidutu nassenggotte wuassu Tirus watukku Ptolemais. Poiaroddi 
yami inaite nattembo manga tuṛṛangnga apan mangngimanna, ana waugu 
mangonggolu tabea si mangitou, wua'udde natana'e allo massallo ringanni 
mangitou. 
8Tiṛṛabbine i yami nassenggotte apia, see na'omate su Kaisarea. Isudde i 
yami inaite ringannu mabawatti'u ṛengetannu Mawu, aranne i Filipus, see 
natana'e su wale᷊ne. I tou sangkatou wuassu wallattu sire pitu apan napile 
su Yerusalem. 
9Siri appata anangnge maṛṛuala suete inonggola᷊nnu Ruata asingkata tadea'u 
wotongnge mamasingkattu Watti'u Ala᷊lu᷊assa wuassu Ruata. 
10Napawe manga pira allo ala᷊nnune poiaroddi, nirumantate sangkatou nabi 
wuassu Yudea aranne i Agabus. 
11I tou nirumanta ringanni yami ana see nanganu papeṛṛetti Paulus. 
Ringannu papeṛṛetta udde i tou nama'issa ledda wuṛṛu limane sassane ana 
see nabbisara, “Ete indi apan niapaasingkattu Ghaṛṛahon Ruata: 
Tatahuannu papeṛṛetta indi sarun ṛapusannu manga taumatan Yahudi 
ereindi su Yerusalem, wuṛṛu itantilla su manga taumata wali᷊ne Yahudi.” 

12Napawe i yami naaringikka udde, i yami wuṛṛu manga tuṛṛangnga apan 
uatana'a su Kaisarea sinumala᷊nde si Paulus tadea'u i tou tawe inai watukku 
Yerusalem. 
13Arawe i tou sinumimbakka, “Apa hunane tuṛṛangnga lulluai ereindi 
na'oman sara naungku nasusa? I ya'u nasaddiate wali᷊ne tumba'u sametanna 
poiaroddi, arawe nasaddiate lai mate ana waugu Mawu Yesus.” 
14I Paulus maddiri madaringikka si yami, ne yami tate naningaddi tou. 
“Walatte apulu Mawu sassane mariaddi,” unni yami. 
15Napawe uatana'e isudde manga pira allo ala᷊nnune, i yami nanahimpunte 
sarannapang kami see inaite watukku Yerusalem. 
16Sire pira tuṛṛangnga wuassu Kaisarea inai lai tumantalongnga su adio'a 
ringanni yami, manguntuddi ami su wale᷊ Manason ana waugu ete su wale᷊n 
tou yami mangintala᷊. (Manason sangkatou taumatan Siprus apan mala᷊nnute 
naola'a mallala᷊ṛṛenggennu Mawu Yesus.) 

I Paulus nattembo si Yakobus 

17Su tempo i yami na'omate su Yerusalem, manga tuṛṛangnga isudde 
nanalo᷊ho si yami ringannu naungnga apan malu᷊assa. 
18Tiṛṛabbine i Paulus inaite su adio'a ringanni yami mattembo si Yakobus; 
Manga piaṛṛa'u jamaatta uasemodda lai isudde. 
19Napawe suete nattabea si mangitou, i Paulus nabbati'a si mangitou 
ala᷊wo'u inolaanna apan suete niola'u Ruata sulalu᷊mmi tou su wallattu 
manga taumata apan wali᷊ne Yahudi. 
20Napawe suete nadaringikka watti'i Paulus udde, i mangitou 
sarangkanambone nadalote Ruata. Wua'udde i mangitou nabbisara si 
Paulus, “Tuṛṛangnga Paulus! Tuṛṛangnga ṛinone maasingkatta manungku su 
ṛiwunete taumatan Yahudi mangngimanna Mawu Yesus. Ete i mangitou 
sarangkanambone udde taumata apan sidutu tuttuṛṛutta mappaamattu 
Titan Musa. 

21Wuṛṛu orassa indi i mangitou naaringikke manungku tuṛṛangnga 
mangngaṛṛa'a anambon taumatan Yahudi apan uatana'a su wallattu 
walahanna waine, tadea'u mamallossu Titan Musa. Tuṛṛangnga mannantiro 
si mangitou tadea'u i mangitou tawe mapassunattu ala᷊ṛṛana'i mangitou, 
ara'e tumuṛṛutta inanaramannu Yahudi. 
22Orassa indi manga taumatan Yahudi apan nangngimante udde sarun 
maaringikka manungku tuṛṛangnga isindi. Nariaddi ereapa orassa indi? 
23Mappianne tuṛṛutte tatantirong kami. Pia sire appatta isindi apan suete 
na'ire Mawu. 
24Ne ṛinone tuṛṛangnga inai mallaghu pangangukkassa wadangnga su adio'a 
ringanni mangitou wuṛṛu waeṛṛete sasannane tadea'u i mangitou 
wotongngete lungguṛṛanna. Ringannu aroddi sarun lumiatta'a su anambon 
taumata manungku apa apan niaringiṛṛanni mangitou su ola'u tuṛṛangnga 
udde awusu, ana waugu tuṛṛangnga sassane lai mappaamattu Titan Musa. 
25Arawe su ola'u taumata apan wali᷊ne taumatan Yahudi apan nangngimante 
Mawu Yesus, i yami suete napaapiddu suratta si mangitou su ola'u 
ṛaṛṛawessu hattong kami, manungku imbaṛṛangnga umanna anna apan 
suete pinassubba paalu᷊anna, tawe wotongnge ma'inumma ṛaṛṛa, ara'e 
uminassa winatangnga apan nate niattongnga; wuṛṛu tawe wotongnge 
ma'ola'a inolaanna apan lale᷊o.” 
26Ne i Paulus inaite ringannu sire appata taumata udde see nallaghutem 
pangangukkassa wadangnga su adio'a ringanni mangitou su allo tiṛṛabbine. 
Wua'udde i mangitou sinumutta su Wale᷊ Mawu namasingkatta manungku 
ete pira allo lai lala᷊ghum pangangukkassa udde masue wuṛṛu sasamban 
sangkatou-sangkatou ionggole. 

I Paulus sinametta su Wal᷊e Mawu 

27Napawe tempo pitu allo udde masuete, manga pira taumatan Yahudi 
wuassu Asia naasilo si Paulus sulalu᷊mmu Wale᷊ Mawu. See i mangitou 
nangahe taumata nambo, wua'udde nanametta si Paulus, 

28lapiddu u'ui, “Ei, manga taumatan Israel, ontole᷊! Ete indi taumatane apan 
mammali᷊ntadu ala᷊wo'u wanua mangngaṛṛa'a anambon taumata manga 
ala᷊ṛṛa'a apan ipannompolla walahannu Israel, wuṛṛu mannompola Tita 
Musa wuṛṛu mannompolla Wale᷊ Mawu indi. Wuṛṛu orassa indi ewe'e i tou 
lai mangapiddu manga taumata apan wali᷊ne Yahudi su mutta sulalu᷊mmu 
Wale᷊ Mawu wuṛṛu mandale᷊o tampa na'ukkassa indi!”  

(29I mangitou nabbisara aroddi ana waugu i mangitou suete naasilo si 
Trofimus taumatan Efesus udde su soa su adio'a ringanni i Paulus; wuṛṛu i 
mangitou massunna manungku Paulus suete nangapiddi tou sinumutta 
sulalu᷊mmu Wale᷊ Mawu.) 
30Lalo᷊ṛṛon soa nassongkakka, wuṛṛu manambo taumata tinumala᷊ngnga 
maddulu. I mangitou nanametta si Paulus wuṛṛu namole᷊ngnga si tou 
sinumabangnga wuassu Wale᷊ Mawu. Orassa udde lai ngaran Wale᷊ Mawu 
niṛṛuuda. 
31Tantala᷊nna mangangali᷊ba'ukka udde maddea'a mamate si Paulus, pia 
taumata namasingkatta su tembonannu tantaran Roma manungku lalo᷊ṛṛon 
soan Yerusalem nassongkakke. 
32Tembonannu tantaran Roma udde lapiddu nangahe sire pira tantara 
tepelle wuṛṛu tantara waine see mali᷊ha-li᷊hakka inai ringanni mangitou su 
tampam pabbawulo᷊anna udde. Napawe taumata nambo udde naasilo 
piaṛṛangnge wuṛṛu tantarane, i mangitou naddote mamuulla si Paulus. 
33Piaṛṛangnge udde inaite ringanni Paulus see nanametta si tou, wuṛṛu 
nandolokku taumata niapaṛṛapussa si tou. Wua'udde piaṛṛangnge naiwalo᷊ 
su ola'u isai i Paulus wuṛṛu apa apan suete niolangnge. 
34Sangkawageanganna wuassu taumata nambo udde sinumimbakka arendi, 
wuṛṛu sangkawageanganna lai sinumimbakka aroddi. Saṛṛene naali᷊ba'ukke 
aroddi olangnge, na'oman sara piaṛṛa'u tantara udde tawe naasingkatta apa 
apan suete nariaddi. Ana waugu udde i tou nandolokka tadea'u Paulus 
iapidda su tampa mangitou. 

35Su tempo i mangitou nangapiddi tou sara tuadda, mangangali᷊ba'ukka 
udde naṛṛimpulunna aroddi aṛṛaginne na'oman sara i Paulus sarun ehetannu 
manga tantara. 
36I mangitou tatantalongannu mangangali᷊ba'ukka wuassu liudde apan u'ui, 
“Patete i tou!” 

I Paulus mannahekku watanganne 

37Aroddi sumuttate su tampan tantara, i Paulus nabbisara su tembonanne 
udde, “Wotongnge i ya'u massinaukka tala᷊ng kadio'a ringanni Tuangnga?” 
“I'o wotongnge massinaukku Yunani?” aiwalo᷊n tembonanne udde. 
38“Amungkangngu aroddi i'o wali᷊ne taumatan Mesir apan allo nali᷊u ma'ola'a 
hio see nantala᷊ngngu appatu ṛiwu su atoune mangangali᷊ba'ukka pia ahidde 
sinumutta su wadda'a?” 
39I Paulus sinumimbakka, “I ya'u taumatan Yahudi; i ya'u tumana'u soan 
Tarsus soa ahewala᷊nne su Kilikia. Tulu᷊nga'o i ya'u pahahattoa'u manga 
taumata udde.” 
40Ne napawe i Paulus niwala mabbisara, i Paulus dirumarisikke su tuadda, 
see namaten limane. Taumata nambo nallannaba. Wua'udde Paulus 
nabbisara si mangitou sulalu᷊mmu wisaran Ibrani. I Paulus nabbisara, 

Watti'u Manga Rasul 22 

1“Manga iamangnga wuṛṛu manga tuṛṛangnga sarangkanambone! I ya'u 
sarun manapputu atatuli᷊'u si yamiu. Daringiṛṛe'o!” 
2Napawe i mangitou naaringikka i Paulus nabbisara sulalu᷊mmu wisaran 
Ibrani, i mangitou lembo nallannaba lai. Ne Paulus nanassukku tala᷊ane. 
3“I ya'u taumatan Yahudi,” unni Paulus, “i ya'u niasungkangnga su Tarsus 
su leta'u Kilikia arawe i ya'u niwuwunna isindi su Yerusalem, wuṛṛu 
niaṛṛaanna ringannu ma'uduppa wuassu huru wahewa Gamaliel sulalu᷊mmu 
Tita apan nionggolli Musa su iupungngu ala᷊monang kite. Ere lai manga 

tuṛṛangnga sarangkanambone isindi, allo indi, ya'u lai maṛṛimadda su 
manaran Ruata. 
4I ya'u mammate ma'oman sara mallala᷊ṛṛenggennu ala᷊ṛṛa'a wakku udde 
nate. I mangitou sarangkanambone mapia esakka ara'e lai wawine, ta'u 
sinametta wuṛṛu tinaṛṛo sulalu᷊mmu tuttupanna. 
5Imam bahewa sassane wuṛṛu anambo Mallaṛṛuungngu Agama wotongnge 
mattiala manungku i ya'u tawe mangawusu. Ana waugu ete i mangitou udde 
suete nangonggolu suratta wawalo᷊ su manga taumatan Yahudi su Damsyik. 
Ringannu suratta udde i ya'u wotongnge manametta poiaroddi manga 
taumata apan mangngimanna ala᷊ṛṛa'a udde wuṛṛu mangapiddi mangitou su 
Yerusalem iṛṛuumanna.” 

I Paulus nabbatti'u apa apan suete nariaddi si tou 
(WMR. 9:1-19, 26:12-18) 

6“Su tempo i ya'u tantala᷊nna su amatanna wuṛṛu maraniten Damsyik, su 
tempo allattune, sambau semakka apan tumanite masemakka atonna 
inaṛṛombanganne natuakka wuassu langitta namali᷊wutta si ya'u. 
7I ya'u naṛṛa'a su leta'a see i ya'u naaringikka sambau tingikka nabbisara si 
ya'u, ‘Saulus, Saulus! Anio i'o mandale᷊o si Ya'u?’ 
8See i ya'u naiwalo᷊, ‘Isai I'o Mawu?’ ‘I Ya'u eteudde Mawu Yesus taumata 
Nazaret udde apan raddale᷊oannu,’ sasimbakke. 
9Manga taumata isudde suadio'a ringangku naasilo semakka udde arawe i 
mangitou tawe naaringikka tingikka apan nabbisara si ya'u. 
10See i ya'u naiwalo᷊ apia, ‘Apa ṛinone ta'u olaanna Mawu?’ Mawu 
sinumimbakka, ‘Darisikke wuṛṛu roote su Damsyik. Poiaroddi i'o sarun 
pasingkatanna su ola'u apa apan ipaapulun Ruata sarun olaannu.’ 
11I ya'u nawuta ana waugu semakka apan mala᷊ngitta udde. Nariaddi manga 
hawe'u nangehetta si ya'u sinumutta su Damsyik. 

12Isudde pia sangkatou aranne i Ananias. I tou sangkatou apan susi wuṛṛu 
matuṛṛutta mappaamattu Titan Musa. Anambon taumatan Yahudi apan 
uatana'a su Damsyik mangngaddatta si tou. 
13I tou nirumanta nattembo si ya'u, see nirumarisikka su sandiṛṛangku 
wuṛṛu nabbisara, ‘Tuṛṛangku Saulus, ṛinone i'o maasilo apia!’ Orassa udde 
lai ya'u tinumagekka see naasilo si tou. 
14Wua'udde i tou nabbisara si ya'u, ‘Ruata iupungngu ala᷊monang kite suete 
namile si'o, tadea'u i'o maasingkatta pandumme wuṛṛu maasilo Mawu Yesus, 
Allangngu Ruata apan nanipussa apulun Ruata see madaringikka tingikku 
Mawu Yesus sassane. 
15I'o sarun maola'a daroloṛṛanna mammasingkatta su anambon taumata apa 
apan suete niasiloannu wuṛṛu niaringiṛṛannu. 
16Orassa indi ariete i'o maṛṛado mala᷊nnu. Darisikke wuṛṛu paisaṛṛanite. 
Sala᷊ndete su Mawu tadea'u i'o iapaali᷊u wuassu manga rosanu.’ ” 

Ruata nandolokki Paulus massinaukka su saruannu walahanna waine apan 
wal᷊ine Yahudi 

17“I ya'u nabelengnga watukku Yerusalem, wuṛṛu napawe i ya'u u'ali᷊omanna 
su Wale᷊ Mawu, ya'u niintaṛṛoannu Ghaṛṛahon Ruata. 
18I ya'u naasilo Mawu; i Tou nabbisara si ya'u, ‘Paali᷊hakke manantangngu 
Yerusalem, ana waugu manga taumata isindi tawe madaringikka tatialanu 
su ola'u riri-U.’ 
19I ya'u nabbisara, ‘Mawu, i mangitou masingkatta atonna manungku i ya'u 
suete sinumutta su manga wale᷊m pattataṛṛamawuanna maddea'a 
manametta si mangitou wuṛṛu mamuulla manga taumata apan 
mangngimanna Si'o. 
20Aroddi lai napawe matatialanu i Stefanus nipate, i ya'u sassane isudde, 
wuṛṛu i ya'u lai inumire su ola'u pamamate udde. Ewe'e ete i ya'u lai uariaga 
laubbu manga taumata apan namate si tou.’ 

21Arawe Mawu nabbisara apia lai si ya'u, ‘Roote, ana waugu i Ya'u sarun 
mandolokku inai su tampa apan marau ringannu manga taumata apan 
wali᷊ne Yahudi.’ ” 
22Manga taumata ta'e sidutu uararingikka si Paulus mabbisara, arawe su 
wisara apan pangudusanne i mangitou inumui ma'ikkatta, “Pate taumata 
ereudde. Tawe ṛinone i tou mabbiakka!” 
23Lapiddu u'ui i mangitou mangngalabbu pali᷊wungngi mangitou wuṛṛu 
mannongkakku awu watukku winalanganna. 
24Ne tembonannu tantaran Roma namarenta, tadea'u i Paulus iapidda su 
tampa mangitou, tadea'u i tou parikisanna isudde ringannu araṛṛagissa see 
asingkatanna anio manga taumatan Yahudi u'ui aroddi si tou. 
25Arawe su tempo i Paulus ṛaṛṛapusante wuṛṛu suete nipuulla, i Paulus 
nabbisara su tembonannu tantara apan uarisikka isudde, “Apa wotongnge 
mamuulla sangkatou tumana'u araratuannu Roma, tantala᷊nna i tou taambe 
niparikisanna?” 
26Naaringikka udde, perwinan tantara udde inaite ringannu tembonannu 
wuntuanna wuṛṛu nabbisara, “Apa sarun olaanni ite Iamangnga? Taumata 
indi tumana'u araratuannu Roma!” 
27Ne komandan tantara udde inaite ringanni Paulus wuṛṛu naiwalo᷊, 
“Walo᷊a'e si yami, atonna i'o tumana'u araratuannu Roma!” “Ore,” 
sasimbakki Paulus, i ya'u tumana'u araratuannu Roma. 
28Tembonanne udde nabbisara apia, “I Ya'u naola'a tumana'u Roma 
ringannu namaekka tumanite manambo!” I Paulus sinumimbakka, “Arawe 
i ya'u niasungkangnga naola'a sangkatou tumana'u araratuannu Roma.” 
29Orassa udde lai manga tantara apan mamarikissa si Paulus udde, 
sinumoṛṛota, wuṛṛu tembonanne udde nata'utta ana waugu i tou suete 
naṛṛapussa si Paulus, sumbali᷊ i Paulus tumana'u araratuannu Roma. 

I Paulus su saruannu Mallaṛṛuungngu Agama 

30Tembonannu tantaran Roma udde mangke ma'apulu maasingkatta anio 
taumatan Yahudi mapaasala᷊m Paulus. Ana waugu udde tiṛṛabbine i tou 
namaggo manga imam tembonanne, wuṛṛu Mallaṛṛuungngu Agama 
ma'ammula. See i Paulus nipallose wuassu mantungnge, wua'udde niapidda 
sinumaruanna si mangitou sarangkanambone. 

Watti'u Manga Rasul 23 

1I Paulus nanutudda manga mallaṛṛuungnga udde see nabbisara, “Manga 
tuṛṛangku! Na'oman sara allo indi ya'u tawe naapendamma sala᷊ su saruannu 
Ruata sulalu᷊mmu naungku su ola'u i ya'u mabbiakka.” 
2Su tempo i Paulus nabbisara aroddi, Imam Bahewa Ananias nandolokku 
taumata apan uarisikka su sandiṛṛanni Paulus niapapero moṛṛongngi 
Paulus. 
3Ne i Paulus nabbisara imam bahewa udde, “Ruata sarun mamero si'o, 
taumata lilangkamale᷊'a apan ma'iellega na'ukkassa! I'o uaianna isudde 
mammarikissa si ya'u tumuṛṛuttu Tita Musa, wutte'e i'o sassane 
nilumawangnga Tita udde ringannu nandolokku taumata niapapero si 
ya'u!” 
4Manga taumata su sandiṛṛanni Paulus nabbisara si Paulus, “I'o 
mangngadio'a imam bahewan Ruata!” 
5I Paulus sinumimbakka, “Oh, i ya'u wagga, manga tuṛṛangnga, manungku 
i tou imam wahewa. Atonna sulalu᷊mmu Wuke Susi pia uawoṛṛetta, 
‘Imbaṛṛangnga i'o mangngadio'a piaṛṛa'u walahannu.’ ” 
6Paulus naasilo manungku sambageanganna wuassu mallaṛṛuungnga udde 
taumatan Saduki, wuṛṛu sambageanganna lai taumatan Farisi. Ana waugu 
udde i tou nabbisara su manga mallaṛṛuungnga udde, “Manga tuṛṛangnga! 
I ya'u sangkatou taumata walahannu taumatan Farisi. I ya'u niparikisanna 
isindi ana waugu i ya'u mangngimanna manungku manga taumata nate 
sarun mabbiakka apia.” 

7Napawe i tou nabbisara aroddi, manga taumatan Farisi wuṛṛu manga 
taumatan Saduki nanattakke uatatiakka, na'oman sara ṛa'ianna udde 
napesangnga natahia ruang kawageanganna.  

(8Ana waugu manga taumatan Saduki pia addapanne manungku taumata 
nate tate mabbiakka apia, manungku tawe mala'ekatta, wuṛṛu tawe lai 
manga ghaṛṛaho, arawe manga taumatan Farisi mangngimanna 
sarangkanambone udde.) 
9Ne nariaddite hio wahewa. Manga pira taumatan Farisi apan naola'a hurun 
agama dirumarisikka wuṛṛu nanompolla. I mangitou nabbisara, 
“Tumuṛṛutta si yami, taumata indi tawe sala᷊ne saran adio'a! Asinungka pia 
ghaṛṛaho ara'e mala'ekatta apan mabbisara si tou!” 
10Patatatiakka udde naola'a aroddi ahewalle na'oman sara piaṛṛangnge udde 
nata'utta, aṛṛengenne i Paulus ṛimpulananni mangitou. Nariaddi i tou 
nandolokku tantarane inai mangala᷊ppa si Paulus wuassu pattangngannu 
manga taumata udde see niapidda su tampa mangitou. 
11Ṛabbi nanansunna, Mawu Yesus nirumarisikka su sandiṛṛanni Paulus 
wuṛṛu nabbisara, “Paatohassa naungngu! I'o suete nattiala su ola'u riri-U su 
Yerusalem. I'o ṛinone lai mabatti'u udde su Roma.” 

Ammul᷊annu taumata mamate si Paulus 

12Tiṛṛabbine ruaallo atonna, manga taumatan Yahudi, nanattakke 
ma'ammula. I mangitou nassalu tawe umanna ara'e ma'inumma 
amungkangngu i mangitou taambe naapate si Paulus. 
13Appatu pulo᷊ pia lebbene taumata apan uaammulla isudde. 
14I mangitou inaite ringannu manga imam tembonanne wuṛṛu manga 
piaṛṛa'u Yahudi lapiddu nabbisara, “I yami suete nassalu suadio'a, tawe 
umanna wuṛṛu ma'inumma saran adio'a amungkangngu i yami taambe 
naapate si Paulus. 
15Ne orassa indi manga tuṛṛangnga ringannu manga Mallaṛṛuungngu Agama 
ṛinone mapaapiddu suratta su tembonannu tantaran Roma udde 

ipadorongnga i tou mangapiddi Paulus mabelengnga sumaruanna si yamiu, 
paṛṛimau napa i yamiu mamarikissa apia hattone ringannu ma'uduppa. 
Wuṛṛu i yami uasasadiate mamate si tou tantala᷊nna i tou taambe na'oma 
isindi.” 
16Arawe ana'u wawinem Paulus naaringikka pandumanni mangitou udde. 
Ne i tou inaite su tampan tantara wuṛṛu namasingkattu watti'a udde si 
Paulus. 
17See i Paulus namaggo sangkatou perwira wuṛṛu nabbisara si tou. “Apira'a 
ana'a umbasanna indi su komandanna; i tou pia apa iwalo᷊ si tou.” 
18Perwira udde nangapiddu ana'a umbasanna udde su komandanna wuṛṛu 
nabbisara si tou, “I Paulus taumata tataṛṛanganna udde, namaggo si ya'u 
wuṛṛu nadorongnga tadea'u i ya'u mangapiddu ana'a umbasanna indi si 
Tuangnga; i tou piaddu iwalo᷊.” 
19Komandanna udde nangagassa limang kana'a umbasanna udde, see 
nangapiddi tou sassane su sandiṛṛanne wuṛṛu naiwalo᷊, “I'o mabatti'u apa si 
ya'u?” 
20Ana'a umbasanna udde sinumimbakka, “Manga taumatan Yahudi suete 
na'ire madorongnga si Tuangnga mangapiddi Paulus sumaruanna 
Mallaṛṛuungngu Agama tiṛṛabbi, paṛṛimau napa i mangitou mamarikissa 
apia hattone ringannu ma'uduppa. 
21Arawe arie Tuangnga madaringikka darorongngi mangitou udde, ana 
waugu appatu pulo᷊ pia lebene taumata apan tantala᷊nna uaimbuni 
mangampangnga si tou su lala᷊nna. I mangitou sarangkanambone suete 
nassalu tawe umanna wuṛṛu ma'inumma amungkangngu i mangitou taambe 
naapate si Paulus. Orassa indi i mangitou nasaddiate; ete uaraṛṛaddo 
sasimbakki Tuangnga.” 
22Tembonannu tantara udde nabbisara, “Arie pabbalo᷊a'a sisai-sai manungku 
i'o suete nangalae si ya'u.” See i tou nandolokku ana'a umbasanna udde 
niapaapule᷊. 

I Paulus niuntudda si Feliks 

23Wua'udde komandanna udde namago ruang katou perwira, ana see i tou 
nabbisara sitarua, “Saddiaite rua ṛasutta tantara suadio'a ringannu pitum 
pulo᷊ tantara uasa'e awalo᷊ wuṛṛu rua ṛasutta tantara pia sambeangnge ana 
see inaite amatta puulla sio ṛabbi indi lai watukku Kaisarea. 
24Saddiaite lai awalo᷊ sa'eanni Paulus wuṛṛu apira'e i tou ringannu sala᷊matta 
ma'oma su wale᷊n Gubernure Feliks.” 
25See tembonannu tantara udde namoṛṛetu suratta tingikke ereindi, 
26“Apan awantuhanne Gubernure Feliks. Tabea wuassi Klaudius Lisias! 
27Taumata indi suete sinamettu manga taumatan Yahudi wuṛṛu ete adio'a 
pateanni mangitou, amungkangngu i ya'u tawe nirumanta ringannu 
tantara'u wuṛṛu nanala᷊matta si tou; ana waugu i ya'u naaringikka manungku 
i tou tumana'u araratuannu Roma. 
28Ana waugu i ya'u ma'apulu maasingkata apa pasasala᷊ne apan iaansili 
mangitou si tou, ne i ya'u nangapiddi tou su Mallaṛṛuungngu Agama 
mangitou. 
29Ne nasemakke i tou tawe pasasala᷊ apan botongnge maaṛṛuumanna si tou 
ringannu ṛuumanna pateanna ara'e itaṛṛo su tuttupanna. Alae mangitou 
tumba'u ana waugu titan agama mangitou sassane. 
30Wua'udde i ya'u niwalo᷊anna manungku pia ire lale᷊o wuassu manga 
taumatan Yahudi si tou. Ana waugu udde i ya'u napa'untudi tou ringanni 
Tuangnga Gubernure. Wuṛṛu i ya'u suete nandolokku mangangalaene 
mangapiddu alae mangitou si Tuangnga.” 
31Ne manga tantara udde napaamatte manara mangitou. I mangitou 
nangala᷊ppa si Paulus see nangapiddi tou ṛabbi udde lai na'oman sara su 
Antiparis. 

32Tiṛṛabbine i mangitou namalaten tantara apan uasa'e awalo᷊ manassukku 
amatanne ringanni Paulus, wuṛṛu i mangitou nabelengke su tampa 
mangitou. 
33Napawe tantara uasa'e awalo᷊ udde na'omate su Kaisarea, i mangitou 
nangonggolu suratta udde su gubernure, see i Paulus tinantilla si tou. 
34Napawe gubernure suete nabbasan suratta udde, i tou naiwalo᷊ si Paulus 
wuassu apa darantane. Napawe i tou naasingkatta manungku i Paulus 
wuassu Kilikia, 
35i tou nabbisara, “Apianne! Ya'ute mamarikissa hattonu, amungkangngu 
manga taumata apan nangalaenu na'omate isindi.” See i tou namarenta 
tadea'u i Paulus taṛṛanganna sulalu᷊mmu wale᷊n araratuanni Herodes. 

Watti'u Manga Rasul 24 

I Paulus nialae manga taumatan Yahudi 

1Lima allo wua'udde, Imam Wahewa Ananias wuṛṛu manga piaṛṛa'u Yahudi 
inaite watukku Kaisarea uaapiddu sangkatou mangangatokku hatto aranne 
i Tertulus. I mangitou sinumaruanna si Gubernure Feliks wuṛṛu nangalaen 
Paulus. 
2Napawe i Tertulus niwagoanna su saruanna, i tou mangngansilla si Paulus 
arendi, “Tuangnga Gubernure Apan Mawantuga! Sulalu᷊mmu piaṛṛa'i 
Tuangnga wanuang kami tawe gione. Wuṛṛu ana waugu apapanden 
Tuangnga lai manambo apapia apan suete niola'i Tuangnga su walahanni 
yami. 
3Sarangkanambone udde mangke sassalo᷊hoanni yami ringannu 
aadiangkamanna wuṛṛu aaddatta apan nangillembo su ala᷊wo'u tampa. 
4Arawe tadea'u tawe manggolo'a tempon Tuangnga manambo, i ya'u 
madorongnga amungkangngu wotongnge i Tuangnga madaringikka aalaen 
kami apan maautta indi. 

5Niasombanganni yami taumata indi mangangali᷊ba'ukka apan maasilaka. 
Su ala᷊wo'u tampa i tou ma'ola'a hio su wallattu manga taumatan Yahudi 
wuṛṛu i tou naola'a piaṛṛa'u pandumannu manga taumata Nazaret. 
6Ewe'e i tou lai suete naannamma nandale᷊o arannu Wale᷊ Mawu, arawe i 
yami nanametta si tou. [I yami mappandumma mamarikissa si tou 
tumuṛṛuttu titan agamang kami sassane. 
7Arawe tembonannu tantara Lisias nangaṛṛo si tou wuassi yami, 
8wuṛṛu namarenta tadea'u mangangalaene sumaruanna si Tuangnga.] 
Amungkangngu i Tuangnga mamarikissa taumata indi, i Tuangnga sassane 
sarun madaringikka wuassi tou manungku atonna sarangkanambone apan 
ipangngalaen kami si tou.” 
9Manga taumatan Yahudi tinumantalongnga lai nangalaem Paulus wuṛṛu 
nangngimante ala᷊wo'u wisara apan niwisaran Tertulus. 

I Paulus nanahekku watanganne su saruanni Feliks 

10See gubernure udde nangonggolu tempo si Paulus, manungku i tou 
wotongnge massinaukka. Ne i Paulus nabbisarate, “I ya'u masingkatta i 
Tuangnga naola'a mallaṛṛuungnga su wanua indi pirate tonna ala᷊nnune. 
Ana waugu udde i ya'u lulluassa mamasingkattu watti'a indi su saruanni 
Tuangnga. 
11I Tuangnga wotongnge manaṛṛassida sassane manungku tawe nilumebbe 
wuassu mapulo᷊ dua su allone nali᷊u i ya'u nirumanta su Yerusalem 
umali᷊omanna. 
12Wuṛṛu tawe saran paassa manga taumatan Yahudi udde naaratingnga si 
ya'u uatatiakka ringannu sangkatou, ara'e nangammullu taumata ana 
mangali᷊ba'ukka, mapia su Wale᷊ Mawu, ara'e su wale᷊m pattataṛṛamawuanna 
ara'e su ala᷊wo'u tampa sulalu᷊mmu soa. 
13I mangitou lai tawe maasemakka manga alae mangitou si Tuangnga su 
ola'u watangangku. 

14Atonna ṛinone i ya'u manga'u si Tuangnga manungku i ya'u massubba 
Ruatan iupungngu ala᷊monang kami tumuṛṛuttu ala᷊ṛṛa'u Mawu Yesus apan 
sassunnanni mangitou nassala᷊. Arawe i ya'u ta'e mangngimanna 
sarangkanambone apan uawoṛṛetta sulalu᷊mmu Wuke Musa wuṛṛu Wuke 
Manga Nabi. 
15Ere lai i mangitou, i ya'u lai pia antimma su Ruata manungku anambon 
taumata sarun mabbiakka apia wuassu papate – taumata mapia, ara'e lai 
taumata lale᷊o! 
16Ana waugu udde i ya'u sidutu ma'ola'a apapia, tadea'u naungku waresi su 
saruannu Ruata wuṛṛu waresi su saruannu taumata. 
17Napawe pirate tonna tawe uatana'a su Yerusalem, i ya'u nabelengke apia 
su Yerusalem nangapiddu sasumbala roitta su pabbawala'u wuṛṛu 
nangapiddu aonggolla sasamba su Ruata. 
18Su tempo i ya'u tantala᷊nna mammanara udde, i mangitou naaratingnga si 
ya'u su Wale᷊ Mawu, napawe i ya'u suete nallaghum pangangukasa 
wadangnga. Tawe taumata nambo isudde ringangku, wuṛṛu tawe pagahahio 
lai su tempo udde. 
19Tumba'u pia sire pira taumatan Yahudi wuassu leta'u Asia. Ete i mangitou 
ṛinone mangapiddu alae mangitou si Tuangnga isindi, amungkangngu i 
mangitou piaddu ipangalae'u. 
20Ara'e wala'e manga taumata indi sassane mangalaen ala᷊le᷊o apa apan 
niasombanganni mangitou si ya'u su tempo i ya'u niapaasaruanna 
Mallaṛṛuungngu Agama. 
21Niaringiṛṛanni mangitou tumba'u wisara sampaddi indi apan niwisara'u su 
saruanni mangitou eteudde: I ya'u niparikisanna allo indi ana waugu i ya'u 
mangngimanna manungku manga taumata nate sarun iapaawiakka apia.” 

22See i Feliks apan naasingkate manambo ala᷊ṛṛa'u Mawu Yesus, 
nanguddussu ammula᷊nna udde. “I ya'u sarun manguddussu hatto indi,” 
unni tou, “amungkangngu komandanna Lisias nirumantate.” 
23See i tou nandolokku piaṛṛa'u tantara apan uariaga si Paulus udde, tadea'u 
sidutu uataṛṛangnga si Paulus, arawe ringannu nangonggolu loakke adio'a 
si tou wuṛṛu namala manga hawene mangonggolu hausanna apan 
ipaapulune. 

I Paulus su saruanni Feliks wuṛṛu i Drusila 

24Manga pira allo wua'udde, i Feliks nirumanta raringanannu awingnge 
aranne i Drusila; i tou sangkatou taumatan Yahudi. See i Feliks nandolokku 
taumata niapaala᷊ppa si Paulus, wua'udde i Feliks nadaringikka si Paulus 
nassinaukka su ola'u pangangimanna si Kristus Yesus. 
25Arawe napawe i Paulus nanassukku wisarane su ola'u atatuli᷊dda wuṛṛu 
asasabare wuṛṛu su ola'u pallaṛṛuumanna su allong kiamatta, i Feliks 
nata'utta see nabbisara, “I'o wotongngete mapule᷊ orassa indi. I ya'u sarun 
mamago si'o apia amungkangngu pia tempone.” 
26Tantala᷊nna udde i Feliks pia antimma sarun maasomba roitta wuassi 
Paulus. Ana waugu udde i tou masokka mandolokku taumata mangala᷊ppa 
si Paulus magahahatton tou. 
27Napawe ruate tonna, i Perkius Festus nallolo᷊ssa si Feliks naola'a 
gubernure. Wuṛṛu ana waugu i Feliks maapulu massalo᷊'u naungngu manga 
taumatan Yahudi, i tou namalam Paulus sulalu᷊mmu tuttupanna. 

Watti'u Manga Rasul 25 

I Paulus ma'apulu maggatto apia su tembonanne atanggaṛṛanne 

1Tallu allo napawe i Festus na'omate su wanua udde, i tou inaite wuassu 
Kaisarea watukku Yerusalem. 

2Poiaroddi manga imam tembonanne wuṛṛu manga piaṛṛa'u Yahudi 
nangalae si Festus alae mangitou su ola'i Paulus. I mangitou sidutu massalo᷊i 
Festus 
3tadea'u wuassu apapia naungnge si mangitou, i tou mandolokku taumata 
mangapiddi Paulus watukku Yerusalem; ana waugu i mangitou suete na'ire 
mamate si tou su tangngan dala᷊nna. 
4Arawe i Festus sinumimbakka, “I Paulus tantala᷊nna tataṛṛanganna su 
Kaisarea; wuṛṛu i ya'u sassane lai tate mala᷊nnu mabelengnga poiaroddi. 
5Nariaddi wala'e manga taumata papunnane su wallatti yamiu inai suadio'a 
ringangku watukku Kaisarea wuṛṛu magahatto poiaroddi, amungkangngu i 
tou suete na'ola'a sambau pasasala᷊.” 
6Napawe suete natana'a su Yerusalem iraṛṛangngo ualu᷊te ara'e mapulo᷊ allo 
lai, i Festus nabelengke watukku Kaisarea. Tiṛṛabbine i tou na'ola'a ammulu 
mamamarikissa wuṛṛu nandolokka tadea'u i Paulus ala᷊panna iapasaruanna 
si tou. 
7Napawe i Paulus na'omate, manga taumatan Yahudi apan nirumantate su 
Yerusalem dirumarisikka namali᷊wutta si tou, wuṛṛu nanattakke mangngalae 
alae apan mawakkata su ola'i tou. Arawe i mangitou tawe maasemakka 
manga alae udde. 
8Sulalu᷊mmu sasinaukke, i Paulus nabbisara, “I ya'u tawe inolaanna apan 
nassala᷊ su saruannu Tita Musa ara'e su saruannu Wale᷊ Mawu ara'e su 
saruannu Kaisar Roma.” 
9Arawe i Festus ma'apulu massalo᷊'u taumatan Yahudi. Ne i tou naiwalo᷊ si 
Paulus, “I'o ma'apulu inai watukku Yerusalem parikisanna poiaroddi su 
saruangku su ola'u manga alae indi?” 
10I Paulus sinumimbakka, “I ya'u tantala᷊nna uarisikka su saruannu 
mallaṛṛuungngu Kaisar Roma; wuṛṛu ete su tampa indi ya'u sarun 

parikisanna. I Tuangnga sassane masingkatta manungku i ya'u tawe sala᷊ su 
saruannu manga taumatan Yahudi. 
11Amungkangngu i ya'u suete nilumawangnga tita wuṛṛu ma'ola'a inolaanna 
apan maaṛṛuumanna ma'oman sara pateanna, i ya'u malu᷊assa pateanna. 
Arawe amungkangngu alae mangitou udde awusu, tawe saran sangkatou 
wotongnge manantillu riri'u si mangitou. I ya'u madorongnga parikisanna 
su saruannu mallaṛṛuungngu Kaisar!” 
12Napawe suete na'ire ringannu manga mananantirone, i Festus nabbisara, 
“I'o madorongnga parikisanna su saruannu mallaṛṛuungngu Kaisar, nariaddi 
i'o ṛinone inai sumaruanna Kaisar.” 

I Paulus su saruanni Agripa wuṛṛu i Bernike 

13Tawe nala᷊nnu wua'udde, i Ratu Agripa wuṛṛu i Bernike nirumanta su 
Kaisarea mabalo᷊n tabea si Festus. 
14Napawe i mangitou uatana'e isudde manga pira allo, i Festus nanala᷊'an 
hattom Paulus si Agripa. I Festus nabbisara, “Isindi pia sangkatou taumata 
tataṛṛanganna apan tinantangngi Feliks. 
15Su tempo i ya'u su Yerusalem, manga imam tembonanne wuṛṛu manga 
piaṛṛa'u Yahudi nangalaen taumata udde wuṛṛu madorongnga tadea'u i ya'u 
maṛṛuumanni tou. 
16Arawe i ya'u sinumimbakka manungku taumatan Roma tawe wotongnge 
manantillu taumata iwala aroddi iapaṛṛuumanna, amungkangngu isai 
nialae taambe nasasaruannu mangangalaene wuṛṛu massinaukka 
manahekku ririne. 
17Nariaddi su tempo i mangitou nirumanta isindi, i ya'u tawe naṛṛado 
mala᷊nnu lai. Tiṛṛabbine i ya'u lapiddu na'ola'a ammula᷊nnu mamamarikissa 
wuṛṛu nandolokka tadea'u taumata udde iapidda su maruanna si ya'u. 

18Napawe mangangalae udde dirumarisikka mangngapiddu aalae mangitou, 
i mangitou tawe napaasingkattu saran sambau ala᷊le᷊one ere ta'u 
sassunnanna apan ia'alae mangitou. 
19I mangitou tumba'u nassala᷊ sunna ringanni tou su ola'u agama mangitou 
sassane wuṛṛu su ola'u sangkatou apan aranne Mawu Yesus. Taumata udde 
natete, arawe i Paulus mangke mannohassu pangangimanne manungku 
taumata udde wiakka. 
20Ana waugu i ya'u niali᷊wune su ola'u ereapa ya'u wotongnge maasomba 
sasimbakku manga hatto udde, i ya'u naiwalo᷊ si Paulus, apa i tou inai lai 
watukku Yerusalem wuṛṛu hattone parikisanna poiaroddi. 
21Arawe i Paulus nadorongnga tadea'u hattone parikisannu mamamarikissa 
atanggaṛṛanne, i tou madorongnga tadea'u i tou sidutu tataṛṛanganna, 
ma'oman sara hattone iṛṛawessu Kaisar. Ana waugu udde i ya'u namarenta 
tadea'u i tou sidutu tataṛṛanganna, ma'oman sara i ya'u pia tempone 
manguntudi tou ringannu Kaisar.” 
22See i Agripa nabbisara si Festus, “I ya'u sassane lai ma'apulu madaringikka 
taumata udde.” “Tiṛṛabbi i Tuangnga wotongnge madaringikka si tou,” 
sasimbakki Festus. 
23Tiṛṛabbine i Agripa wuṛṛu i Bernike nirumanta ringannu lala᷊ghun 
awawantuga. I mangitou sinumutta su tampam pamarikisanna suadio'a 
ringannu manga ahahewala᷊n tantara wuṛṛu manga papunna su soa udde. 
Wuassu parentam Festus, i Paulus niapasuttate. 
24See i Festus nabbisara, “Tuangnga Agripa wuṛṛu sarangkanambone apan 
uaammulla! Taumata indi suete nialae manga taumatan Yahudi si ya'u, 
mapia su Yerusalem ara'e lai isindi. I mangitou nadorongnga ringannu u'ui 
manungku i tou tawe wotongnge iwala wiakka. 
25Arawe i ya'u tawe naasomba saran sambau inolaanne apan botongnge 
maaṛṛuumanna si tou ma'oman sara pateanna. Wuṛṛu ana waugu i tou 

sassane nadorongnga hattone parikisanna ringannu Kaisar, i ya'u 
naṛṛawessa mangipiddi tou ringannu Kaisar. 
26Arawe i ya'u taambe naasomba sasimbakka apan masemakka su ririne see 
i ya'u maapamoṛṛettu suratta si Kaisar. Ana waugu udde i ya'u 
napaasaruanni tou si Tuangnga sarangkanambone, nangillembo apan 
awantuhanne i Tuangnga Agripa! Pandumangku eteudde tadea'u napawe 
nasuete pamamarikissa indi, i ya'u piaddu iwoṛṛeta. 
27Ana waugu tumuṛṛuttu apulu'u, tawe ṛinone mapaapiddu sangkatou 
taumatan ṛuumanna ringannu tawe asingkatanna pasasala᷊ne apan niola'i 
tou.” 

Watti'u Manga Rasul 26 

I Paulus nanahekku watanganne su saruanni Agripa 

1I Agripa nabbisara si Paulus, “I'o iwala massinaukka manahekku 
watangannu.” Ne i Paulus namatten limane see nassinaukka ereindi, 
2“Wabbantuhanna i Tuangnga Agripa! I ya'u mangke lulluassa ana waugu i 
ya'u wotongnge maasinaukka su saruanni Tuangnga su ola'u ala᷊wo'u alae 
manga taumatan Yahudi maṛṛia'a su riri'u, 
3nipangillembo lai ana waugu i Tuangnga masingkatta atonna addatta 
inanaramanna wuṛṛu manga hatton taumatan Yahudi. Ana waugu udde i 
ya'u sumala᷊nde tadea'u i Tuangnga madaringikka ringannu sabare i ya'u 
manala᷊'a. 
4Anambon taumatan Yahudi masingkatta ereapa i ya'u mabbiakka ro'en i 
ya'u ta'e umbasanna. I mangitou masingkatta manungku ro'en i ya'u 
umbasanna, i ya'u mabbiakka su wallattu manga pabbawala'u sassane su 
Yerusalem. 
5Mala᷊nnute i mangitou masingka'u. Wuṛṛu i mangitou maapulu, i mangitou 
wotongnge mabatti'a manungku ro'en paarorone i ya'u mabbiakka ere 



2940 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

sangkatou taumatam Farisi ringannu tuttuṛṛutta ala᷊wo'u atoranna apan 
tawe ali᷊uanna sulalu᷊mmu agamang kami. 
6Wuṛṛu orassa indi ya'u uarisikka isindi parikisanna ana waugu i ya'u 
mangngimanna paaire apan niola'u Ruata su ipungngu ala᷊monang kami. 
7Ete pa'aire udde lai apan a'antimannu sire mapulo᷊ dua walahannu Israel, 
na'oman sara i mangitou mangke mattaṛṛa Ruata allo wuṛṛu ṛabbi. Wuṛṛu 
ana waugu i ya'u mangngimanna paaire udde, Tuangnga apan mawantuga, 
i ya'u niapaasala᷊ manga taumatan Yahudi. 
8Anio manga tuṛṛangnga manga taumatan Yahudi tawe mangngimanna 
manungku Ruata mapaawiakku taumata nate apia? 
9Dorone i ya'u sassane lai pia addapatta manungku i ya'u ṛinone ma'ola'a 
manga ala᷊wo'a ipanala᷊re Mawu Yesus wuassu Nazaret udde. 
10Wuṛṛu atonna inolaanna udde suete ta'u niola'a su Yerusalem. Ringannu 
suratta taṛṛino wuassu manga imam tembonanne, i ya'u suete nantaṛṛo 
manambo taumata apan matuṛṛutta Ruata su tuttupanna. Ewe'e i ya'u lai 
inumire manungku i mangitou ṛinone pateanna. 
11Masokka i ya'u manansara si mangitou su wale᷊m pattataṛṛamawuanna, 
tadea'u mamata'i mangitou massinaaddu apa apan pangngimananni 
mangitou. Aroddi alo᷊sone naungku si mangitou, na'oman sara watukku 
manga soa waine lai, ya'u sarun inai mangenggenna si mangitou poiaroddi.” 

I Paulus nabbatti'u apa apan suete nariaddi si tou 
(WMR. 9:1-19, 22:6-16) 

12“Ringannu pandumma udde lai ya'u nangapiddu surattu taṛṛino wuassu 
manga imam tembonanne wuṛṛu inaite watukku Damsyik. 
13Wuṛṛu su tempo i ya'u su tangngan dala᷊nna, su tempo allattune, Tuangnga 
apan mawantuga, i ya'u naasilo sambau semakka wuassu langitta, apan 
semakke massemaṛṛanna wuassu matannallo. Semakka udde natuakka 
namali᷊wutta si ya'u wuṛṛu manga taumata apan u'amatta suadio'a 
ringangku. 

14I yami sarangkanambone naṛṛa'a su leta'a. See i ya'u naaringikka tingikka 
nabbisara si ya'u sulalu᷊mmu wisaran Ibrani, ‘Saulus, Saulus! Anio i'o 
mangke mandale᷊o si Ya'u! I'o sarun maapendamma sassane raddangngu, 
amungkangngu i'o sidutu lullawanga piaṛṛa'i Tou apan naola'a Mawunu.’ 
15Ne i ya'u nabbisara, ‘Isai I'o Mawu?’ Wuṛṛu Mawu sinumimbakka, ‘Ete i 
Ya'u Mawu Yesus apan raddale᷊oannu udde. 
16Pabbangunte wuṛṛu darisikke! I Ya'u nattingkapasilom batangang-Ku si'o 
pandumanne i'o Ta'u itenega maola'a mangangimbe-U. I'o ṛinone 
mamasingkatta su taumata waine apa apan niasiloannu allo indi su ola'u 
riri-U wuṛṛu apa apan sarun ipantingidda si'o su tempo apan sarun dumanta. 
17I Ya'u sarun mapaali᷊unu wuassu walahannu Israel wuṛṛu wuassu 
walahanna waine apan wali᷊ne Yahudi. I Ya'u sarun mandolokku inai 
ringanni mangitou iapawu'a mata mangitou, 
18tadea'u i mangitou sumabangnga wuassu ararandumma wuṛṛu sumutta su 
asasemakka; tadea'u i mangitou mali᷊u wuassu wawono'u Setanna, see 
mangngimante Ruata. Ne ringannu mangngimanna si ya'u, manga rosa 
mangitou sarun ampunganna wuṛṛu i mangitou sarun mareengnga su 
walahannu Ruata apan suete nipile.’ ” 

I Paulus nanal᷊a'a manarane 

19“Ana waugu udde, Tuangnga Agripa, i ya'u sidutu mattinsahadda 
tuttuṛṛutta sondappa apan suete ta'u nisengkamma wuassu Ruata udde. 
20Ringannu uahahatti ya'u namasingkatta su manga taumata manungku i 
mangitou ṛinone mawalu᷊ wuassu manga rosa mangitou, wuṛṛu manantillu 
wadangngi mangitou su Ruata see lumiatta'a sulalu᷊mmu wiakki mangitou 
manungku i mangitou nawalu᷊te wuassu manga rosa mangitou. I ya'u 
namasingkattu watti'a udde paarorone su Damsyik, wua'udde su Yerusalem 
wuṛṛu su ahewallu Yudea wuṛṛu su wallattu manga taumata apan wali᷊ne 
Yahudi. 



2942 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

21Ne ana waugu udde manga taumatan Yahudi nanametta si ya'u su Wale᷊ 
Mawu wuṛṛu maddea'a mamate si ya'u. 
22Arawe na'oman sara orassa indi ya'u mangke su lu'addu Ruata, na'oman 
sara lai ya'u wotongnge dirumarisikka isindi mangonggolu tiala'u su 
anambon taumata – timmade ara'e dario'a. Apa apan iwabatti'u indi tawe 
paddaṛṛalanne wuassu apa apan suete niapasingkattu manga nabi wuṛṛu i 
Musa; 
23eteudde manungku Ratum Punnu Sala᷊matta apan pina'iren Ruata udde 
ṛinone matataṛṛangnga, wuṛṛu maola'a taumata paarorone apan mabbiakka 
apia wuassu papate, tadea'u ringannu udde i Tou wotongnge 
mamasingkattu asasemakka – eteudde asasala᷊matta – mapia su manga 
taumatan Yahudi aroddi lai su manga taumata apan bali᷊ne Yahudi.” 
24Tantala᷊nna i Paulus massinaukka, i Festus niumui, “I'o nabewate Paulus! 
Apapandenu apan manambo udde naawewate si'o!” 
25Arawe i Paulus sinumimbakka, “I ya'u tawe wewa, Awantuhanne. Manga 
wisara apan iwabbisara'u udde atonna wuṛṛu sinumabangnga wuassu 
ṛingiṛṛanna apan masemakka. 
26Tuangnga Agripa sassane lai masingkattu manga hatto udde. Ana waugu 
udde i ya'u waṛṛani mabbisara su saruanni Tuangnga ringannu masema-
semakka. I ya'u mangngimanna manungku tawe saran sangkapaddi wuassu 
hatto udde apan awagananni Tuangnga, ana waugu sarangkanambone udde 
tawe nariaddi su manga tampa apan uawuni. 
27Wabantuhanna Tuangnga Agripa, apa i Tuangnga mangngimanna wisara 
apan niapaasingkattu manga nabi? I ya'u mammendamma Tuangnga lai 
mangngimanna!” 
28See i Agripa nabbisara si Paulus, “Sunnanu malu᷊assa mamole᷊ngnga si ya'u 
maola'a taumatan Saṛṛani sulalu᷊mmu tempo adio'a indi?” 
29“Sulalu᷊mmu tempo adio'a ara'e sulalu᷊mmu tempo malo᷊'engnga,” 
sasimbakki Paulus, “i ya'u umali᷊omanna su Ruata tadea'u i Tuangnga Agripa 

wuṛṛu manga mawu sarangkanambone apan uararingikka si ya'u allo indi 
wotongnge maola'a ere i ya'u – tabene'e tumba'u ṛaṛṛapussa indi!” 
30Panginsueanne tuangnga ratu, gubernure wuṛṛu Bernike, see anambon 
taumata waine dirumarisikka. 
31Napawe su liuddete, i mangitou uahahatto sangkatou ringannu waine, 
“Taumata indi tawe inolaanne saran sambau apan botongnge 
maaṛṛuumanna si tou pateanna ara'e itaṛṛo su tuttupanna.” 
32See i Agripa nabbisara si Festus, “Taumata indi wotongngete ipallosa, 
amungkangngu i tou tate manassukku hattone parikisanna su 
mallaṛṛuungngu Kaisar.” 

Watti'u Manga Rasul 27 

I Paulus nassenggotta watukku Roma 

1Napawe naṛṛawesse manungku i yami inaite massenggota watukku Italia, 
i Paulus wuṛṛu manga pira taumata apan tataṛṛanganna waine tinantilla si 
Yulius, perwiran tantaran Roma apan isassago lai “Tantaran Kaisar”. 
2I yami sinuma'ete su apalla apan nirumanta wuassu Adramitium, wua'udde 
sinuma'ete apalla udde apan nasaddiate massenggota watukku manga 
tatuli᷊anna su leta'u Asia. I Aristarkhus, sangkatou taumatan Makedonia 
apan nirumanta wuassu Tesalonika nassenggotte lai suadio'a ringanni yami. 
3Tiṛṛabbine i yami na'omate su Sidon. I Paulus papaduli᷊ananni Yulius 
ringannu mapia. I tou niwala mattembo manga hawene tadea'u i mangitou 
wotongnge mangonggolu sarannapa apan pappandumanne. 
4Wua'isudde i yami nanassukku pasasenggotti yami. Ana waugu uasomakka 
anginna, i yami nassenggotta rudurukka apannu taṛṛanusan Siprus apan 
tawe aṛṛinoannu anginna. 
5Wua'udde i yami namarete tahalo᷊angnga apan uasaruanna Kilikia wuṛṛu 
Pamfilia see na'omate su Mira su wanua Likia. 



2944 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

6Isudde perwira udde naasomba sambau apalla wuassu Aleksandria apan 
inai watukku Italia. Ne i yami nangingkatte su apalla udde. 
7Manga pira allo ala᷊nnune i yami massenggota tumanite mali᷊wue atonna, 
wuṛṛu ringannu masahadda atonna panginsueanne i yami na'omate araune 
sara soan Knidus. Wua'udde ana waugu hatin banua ta'e lale᷊o, i yami tawe 
nanassu pasasenggotti ami su mona paarorone. Ne i yami nassenggotte 
watukku timukka su taṛṛanusan Kreta su mabbi tongokku Salmone tadea'u 
i yami tawe aṛṛinoannu anginna. 
8Ringannu nallome i yami nassenggotta rudurukka apannu taṛṛanusa udde, 
wuṛṛu panginsueanne i yami na'omate su sambau tampa aranne Tatuli᷊anna 
Maṛṛamaga tawe marau wuassu soan Lasea. 
9Su tempo udde Allo Wahewan Paddaramen taumatan Yahudi nali᷊ute. 
Manambo tempo naholo'a si yami, na'oman sara tate tempone lai yami 
massenggota lenakka. Ana waugu udde i Paulus nanantiro arendi si 
mangitou, 
10“Manga tuṛṛangnga, tumuṛṛuttu adapa'u tumanite ma'asilaka 
amungkangngu i ite manassukku amatanni ite. I ite sarun maasomba 
asasilaka wali᷊ne tumba'u luranni ite wuṛṛu apalla sasa'eanni ite, arawe 
niawang kite lai wotongnge mawuli᷊.” 
11Arawe piaṛṛa'u tantara udde tumanite mangngimanna manganguli᷊nna 
wuṛṛu apitennu apalla wuassu mangngimanna manga wisaram Paulus. 
12Tatuli᷊anna isudde tumaniten dale᷊o su manga apalla apan mabala᷊ngo su 
tempo masunge. Ana waugu udde anamboanne mammanarang kapalla 
mappulute massenggota apia manantangngu tatuli᷊anna udde, ana waugu i 
mangitou ma'apulu maddea'a ma'omate su Feniks wuṛṛu matana'a poiaroddi 
ala᷊nnune napawe tempon runia masunge nali᷊udde. Feniks eteudde 
tatuli᷊anna su Kreta apan uasaruanna anginna taṛṛanganna wuṛṛu anginna 
palo᷊nna. 

Tandia'a su tahal᷊oangnga 

13Su tempo udde anginna timukka tuttiuppe masi'ome. Ne mamamanarang 
kapalla maṛṛangngo manungku i mangitou wotongngete massenggota apia. 
Ne i mangitou nabatunte wala᷊ngo see nassenggotte rudurukka apannu 
taṛṛanusan Kreta. 
14Arawe tawe nala᷊nnu wua'udde, anginna ma'ikkatta tinumiuppa – eteudde 
anginna apan isassago lawassiitta – tinumiuppa wuassu ammaranne, 
15wuṛṛu namappa'u apalli yami. Ana waugu apalli yami tawe 
maapasenggota ana waugu massomakka anginna, ne i yami nangillolo᷊te 
wuṛṛu namalateng kapalla ia'elekku anginna. 
16I yami niali᷊ndumanna adio'a, su tempo sinumabbi samba'an timukku 
taṛṛanusan Kauda apan adio'a udde. Isudde ringannu nallome lai yami 
mannaṛṛangnga pelo᷊ng apalli yami. 
17Napawe pelo udde nalu᷊reante su apalla apia, apalla udde ete nitohassa 
niwa'isannu tali᷊ nipamali᷊wutta apalla udde. Ana waugu matta'utta isiladde 
su ranassu annen Sirtis apan mawawo, senggota niolo᷊te see apalla niwalate 
iappaapidda suanginna. 
18Anginna sidutu mandi'uṛṛu, na'oman sara tiṛṛabbine lurannu apalla 
iradammete su tahalo᷊angnga. 
19Allo manansunna lai mamanaran apalla udde nandammen ala᷊wo'u 
lurannu apalla su tahalo᷊angnga ringannu lima mangitou sassane. 
20Mala᷊nnu i yami tawe naasilo matannallo wuṛṛu anumpitanna, wuṛṛu 
anginna mangke sidutu tuttiuppa. Panginsueanne i yami inawuli᷊anu 
antimma mabbiakka. 
21Manga pira allo ala᷊nnune manga taumata tawe umanna. Ne i Paulus inaite 
dirumarisikka su wallatti mangitou see nabbisara, “Manga tuṛṛangnga! 
Amungkangngu yamiu nadaringikka tantiro'u wuṛṛu i ite tawe nassenggotta 
wuassu Kreta, i ite tawe niahohaṛṛannu sarannapa wuṛṛu narugi ereindi. 

22Arawe orassa indi lai ya'u madorongnga tadea'u naungngi yamiu 
paahewalla. Tawe saran sangkatou wuassu manga tuṛṛangnga apan uasa'e 
apalla indi mate; i ite tumba'u awuli᷊annu apalla indi. 
23Ana waugu na'allawanna mala'ekattu Ruata apan sassubbangku, eteudde 
Ruata apan uatahuanna si ya'u nirumanta ringangku. 
24Mala'ekatta udde nabbisara, ‘Arie pa'ata'utta, Paulus! Ana waugu i'o sarun 
sumaruanna si Kaisar. Wuṛṛu ana waugu wuassu apapia naungngu Ruata 
si'o, anambon taumata apan uasa'e apalla suadio'a ringannu sarun 
masala᷊matta ana waugu i'o lai isudde.’ 
25Ana waugu udde manga tuṛṛangnga, ṛinone manga tuṛṛangnga pia 
antimma! Ana waugu i ya'u mangngimanna Ruata manungku 
sarangkanambone sarun matipussa ere niwalo᷊n Tou si ya'u. 
26Arawe i ite sarun irangkalle su sambau apannu taṛṛanusa.” 
27Su ṛabbi appulo᷊ne appatta, i yami tantala᷊nna uala᷊llatto su Tahalo᷊angngu 
Adria. Iraṛṛangngo ṛabbi mattangnga mammanaran apalla naapendamma 
apalla maraniten ammaranne. 
28Nariaddi i mangitou nangulu᷊kku tali᷊ aiitannu watu ipanguukka alalu᷊mmu 
tahalo᷊angnga. Inauuṛṛanna tampa udde alalu᷊mme maranin appatu pulo᷊ su 
meteṛṛene. Tawe nala᷊nnu wua'udde i mangitou nanguukka apia, see 
niauuṛanna tahalo᷊angnga isudde tumba'u tallum pulo᷊ su meteṛṛene. 
29I mangitou matta'uttu apalla isiladde su watun sahatta ne i mangitou 
namontollu wala᷊ngo appata su petone, wuṛṛu uaantimma amungkangngu 
wotongnge paali᷊hakke maallo. 
30Mala᷊nna-la᷊nnaba manga mammanarang apalla ma'annamma 
tumala᷊ngnga manantangngu apalla. I mangitou nanossokku pelo wuṛṛu 
mangngawusu manungku i mangitou manossokku wala᷊ngo wuassu monang 
apalla. 

31Arawe i Paulus nabalo᷊ su perwiran tantara wuṛṛu manga tantara su apalla 
udde, “Amungkangngu mammanarang apalla indi tawe matana'a su apalla, 
manga tuṛṛangnga sarangkanambone tawe masala᷊matta.” 
32Ana waugu udde manga tantara naṛṛassatta tali᷊m pelo udde na'oman sara 
pelo udde nielekke. 
33Napawe maraniten allo, i Paulus nandolokki mangitou sarangkanambone 
niapaanna. I Paulus nabbisara, “Mapulo᷊te appata su allone manga 
tuṛṛangnga sarangkanambone uaraṛṛaddo ringannu atata'utta, wuṛṛu tawe 
umanna sarang kadio'a. 
34I ya'u madorongnga tadea'u i yamiu umanna adio'a. Udde mapia si yamiu 
tadea'u i yamiu matohassa apia. Ana waugu tuṛṛangnga sarangkanambone 
sarun masala᷊matta ma'oma su ammaranne ringannu tawe auranganne.” 
35Wua'nabbisara aroddi i Paulus nanganu roti see naadiangkamanna su 
Ruata su saruanni mangitou sarangkanambone. Wua'udde i tou nattahia roti 
udde see niumante. 
36Ne i mangitou sarangkanambone natohasse apia, wuṛṛu inumante su 
sampunna apia. 
37Sulalu᷊mmu apalla udde lalo᷊ṛṛone sarangkanambone rua ṛasutta pitum 
pulo᷊ annuma su atoune. 
38Napawe suete niumanna i mangitou namontollu luranna manga 
gandumma su tahalo᷊angnga tadea'u apalla maṛṛanna. 

Apalla nisiladde 

39Napawe allote, mammamanaranna apalla naasilote ammaranne, arawe i 
mangitou wagga ammarannu apa udde. I mangitou naasilo sambau 
tongokke ringannu apanne. Nariaddi i mangitou mappandumma 
amungkangngu wotongnge i mangitou mabala᷊ngo isudde. 
40Ne manga tali᷊m bala᷊ngo niṛṛassatta see manga wala᷊ngo udde niwalate 
nilumakkuba su tahalo᷊angnga. Naṛṛindo'u udde lai i mangitou namu'a 

manga tali᷊ apan ua'iitta a'uli᷊nna. Wua'udde i mangitou nanduittu senggota 
su monang apalla tadea'u anginna mangapiddu apalla udde watukku 
ammaranne. 
41Arawe apalla udde nattu'a su ranassa. Monane nisiladde wuṛṛu tate 
umalo᷊re, arawe wageangngu petone naṛṛimunsa'a nirapannu lua'a 
wahewalla. 
42Manga tantara su apalla udde pia pandumma mamate anambon taumatan 
ṛuumanna, ana waugu i mangitou matta'utta aṛṛengenne piaddu 
umalangnga watukku ammaranne see tumala᷊ngnga. 
43Arawe perwiran tantara udde naningaddu pandumanni mangitou udde 
ana waugu i tou ma'apulu manala᷊matta si Paulus. I tou nandolokku 
anambon taumata apan masingkatta umalangnga tumumpa rorone wuṛṛu 
umalangnga watukku apanne; 
44wuṛṛu ingana'a waine manantuṛṛutta ringannu uaagassa manga pappala 
ara'e pesangngu apalla udde. Ringannu lala᷊nne aroddi, yami na'omate su 
ammaranne ringannu sala᷊matta. 

Watti'u Manga Rasul 28 

Su Malta 

1Napawe na'omate su ammaranne ringannu sala᷊matta, i yami naasingkate 
manungku taṛṛanusa udde aranne Malta. 
2Tumana'u taṛṛanusa udde masaṛṛionto'a atonna si yami. I mangitou 
nanalo᷊ho si yami sarangkanambone ringannu mapia wuṛṛu nakkunuttu 
putungnga hunang kami ana waugu mangnguṛṛintingke wuṛṛu runia lai 
masunge. 
3I Paulus nangammullu alu, see nironsolla su putungnga. Tantala᷊nna i tou 
mandonsolu putungnga, atoanna sambua sinumabangnga, ana waugu 
naapendamma sali᷊hangngu putungnga udde, see nangi'i limam Paulus. 

4Napawe tumana'u taṛṛanusa udde naasilo atoanna udde ua'ele su ta'iakki 
Paulus, i mangitou uahahatto sangkatou ringannu waine, “Taumata indi 
asinungka taṛṛa pate, ana waugu salaiwe i tou nali᷊ute wuassu papate su 
tahalo᷊angnga, Mongannu Atatuli᷊dda tawe mamalan tou wiakka.” 
5Arawe i Paulus namappa'u atoanna udde su putungnga ringannu tawe 
naapendamma taddu'a sarang kadio'a. 
6I mangitou massunna manungku tate mala᷊nnu lai ta'iakki Paulus humanne 
ara'e aṛṛengenne i tou mate. Arawe napawe naṛṛado allannune tawedu 
nariaddi si tou, ṛingiṛṛanni mangitou nawalu᷊ see i mangitou nabbisara 
manungku i Paulus sangkatou monganna. 
7Tawe marau wuassu tampa udde pia leta'a pussa'am Publius, tembonanne 
atanggaṛṛanne su taṛṛanusa udde. Ringannu ala᷊lu᷊assu naungnge i tou 
nanalo᷊ho si yami maola'a rahone tallu allo ala᷊nnune. 
8Tempo udde iamangnge marada'a, masunge wuṛṛu ma'uru. Paulus inaite 
na'ellega timmade marada'a udde, see inumali᷊omanna wuṛṛu namita si tou 
na'oman sara i tou napia. 
9Ana waugu inolaanna udde, anambon taumata apan marada'a su taṛṛanusa 
nirumanta ringanni Paulus, see i mangitou niapaapiate. 
10Manambo aonggolli mangitou si yami, wuṛṛu napawe i yami inaite 
nassenggotta apia, i mangitou nanguntudu walu᷊nni yami su apalla. 

Wuassu Malta watukku Roma 

11Napawe tallute wula᷊nna poiaroddi yami nassenggotte wuassu wanua 
taṛṛanusa udde wuṛṛu sinuma'ete apalla wuassu Aleksandria apan 
uawala᷊ngo su taṛṛanusa udde su tempon runia masunge. Apalla udde 
uapaattu waneṛṛa “Monganna Ṛindua Kastor wuṛṛu Poluks.” 
12I yami nabbala᷊ngo su soa Sirakusa wuṛṛu natana'a isudde tallu allo 
ala᷊nnune. 

13Wua'isudde i yami nassenggotte apia rudurukka apanne na'omate su soan 
Regium. Tiṛṛabbine anginna mannattake tuttiuppa wuassu timukka, 
na'oman sara tumba'u sulalu᷊mmu rua allo i yami na'omate su soam Putioli. 
14Isudde i yami nassomban sire pira taumata apan mangngimanna Mawu 
Yesus, wuṛṛu ana waugu aahe mangitou i yami natana'a ringanni mangitou 
sangkamisa ala᷊nnune. See i yami nassenggotte watukku Roma. 
15Manga tuṛṛangnga su Roma apan mangngimanna Mawu Yesus 
naaringikka watti'a su ola'i yami, na'oman sara i mangitou nirumanta sara 
Pasakku Apius wuṛṛu Pangangillolo᷊anna Tatallu see nanalo᷊ho si yami. 
Napawe i Paulus nassomba mangitou, i tou namantugga Ruata wuṛṛu 
naungnge nabali᷊ matohassa. 

Su Roma 

16Napawe na'omate su Roma, i Paulus niwala matana'a sassane wuṛṛu 
rariagannu sangkatou tantara. 
17Napawe tallute allo, i Paulus namaggo manga piaṛṛa'u taumatan Yahudi 
su tampa udde. Wuṛṛu napawe i mangitou suete naammulla, i tou nabbisara 
si mangitou, “Manga tuṛṛangnga! I ya'u tawe pasasala᷊ su saruannu 
walahanni ite, ara'e nilumawangnga addatta inanaramanna apan 
sinengkammi ite wuassu iupungngu ala᷊monang kite. Salaiwe aroddi ya'u 
sinametta su Yerusalem wuṛṛu tinantilla su manga taumatan Roma. 
18Napawe hatto'u niparikisante, i mangitou namallo'u, ana waugu ya'u 
niasingkatanna tawe passasala᷊'u saran sambau, apan botongnge 
maaṛṛuumangku ringannu ṛuumanna pateanna. 
19Arawe ana waugu manga taumatan Yahudi mannala᷊re, i ya'u nangapiddu 
hatto'u parikisanna su mallaṛṛuungngu Kaisar Roma. I ya'u na'ola'a udde 
wali᷊ne ana waugu i ya'u pia sambau alae su saruannu pabbawala'u sassane. 
20Wuṛṛu ana waugu udde i ya'u madorongnga maisasommbang kamiu, 
maggahattong kamiu; ana waugu i ya'u ṛaṛṛapusanna, ana waugu Punnu 
Sala᷊matta apan a'antimannu walahannu Israel.” 

21See i mangitou nabbisara si tou, “Yami taambe naasengkamma saran 
paassa suratta wuassu Yudea su ola'u tuṛṛangnga. Wuṛṛu tawe sangkatou 
tuṛṛangnga wua poiaroddi apan nangapiddu watti'a su ola'u tuṛṛangnga 
ara'e nabatti'u ala᷊le᷊on tuṛṛangnga. 
22Arawe i yami ma'apulu lai madaringikka watti'u pangangimannu, ana 
waugu i yami sarangkanambone suete naaringikka taumata manggalu᷊sa'a 
ala᷊ṛṛa'a apan pangngimanannu udde.” 
23Ne i mangitou wuṛṛu i Paulus nanantunnu sambau allo pasasombanna. Su 
allo udde manambo taumata nirumanta su tampa atatanaanni Paulus. 
Wuassu rua'allo madatingngu bawallo i Paulus mannala᷊'a wuṛṛu mabatti'a 
si mangitou watti'a su ola'u ereapa Ruata mamarenta ere sangkatou Ratu. 
Ringanni nappaattu manga tatialane sulalu᷊mmu Wuke Musa wuṛṛu Wuke 
Manga Nabi, i Paulus mangke maddea'a tadea'u i mangitou mangngimanna 
Mawu Yesus. 
24Piaddu mangngimanna watti'i Paulus, arawe piaddu lai apan tawe 
mangngimanna. 
25Ringannu ṛingidda uata'ae i mangitou nanantangngu tampa udde, napawe 
i Paulus nabbisara arendi si mangitou, “Mangke atonna papasingkattu 
Ghaṛṛahon Ruata si Nabi Yesaya su iupungngu ala᷊monan kamiu! 
26Ruata nabbisara, ‘Roote walo᷊a'a su walahanna indi: I yamiu sidutu 
maaringikka, arawe tawe maasunna; i yamiu sidutu mannutukka arawe 
wagga apa apan sarun mariaddi. 
27Ana waugu ṛingiṛṛannu walahanna indi malu᷊mute tali᷊nga mangitou 
nabengelle wuṛṛu mata mangitou suete niaṛṛimbuta. Indi mariaddi tadea'u 
mata mangitou tawe maasilo, tali᷊nga mangitou tawe maaringikka, 
ṛingiṛṛanni mangitou tawe maasunna, wuṛṛu arie mabelengnga ringang-Ku, 
see i Ya'u mapaapia mangitou.’ ” 
28Panginsueanne i Paulus nabbisara, “Manga tuṛṛangnga ṛinone 
maasingkata manungku su ola'u watti'u asasala᷊matta wuassu Ruata orassa 

indi suete niapaasingkatta su manga walahanna waine apan bali᷊ne Yahudi. 
I mangitou sarun tumuṛṛutta!”  

[29Napawe i Paulus suete nabbisara aroddi, manga taumatan Yahudi 
nanantangngu tampa udde lapiddu nattatiakka sangkatou ringannu waine.] 
30Rua tonna ala᷊nnune i Paulus uatana'a su Roma, su wale᷊ apan sasewanne 
sassane. I tou malu᷊assa manarimmattu anambon taumata apan rudanta 
mattembo si tou. 
31Wuṛṛu ringannu waṛṛani tou mabatti'a si mangitou su ola'u ereapa Ruata 
mamarenta ere sangkatou Ratu wuṛṛu su ola'u Mawu Yesus Kristus. I Paulus 
nabbatti'u udde ringannu tawe gala᷊hene wuṛṛu tawe mangngangula᷊'ukke. 

Roma 

Roma 1 

1Manga tuṛṛangnga sarangkanambone su Roma apan arangnguannu Ruata 
wuṛṛu apan buatte niwagoannu Ruata maola'a ala᷊ṛṛanang-Nge. Ruata buatte 
namile wuṛṛu i ya'u sassane niapaatenega mammasingkattu Watti'u 
Ala᷊lu᷊assa wuassu Ruata. 
2Watti'u Ala᷊lu᷊assa udde buatte nipa'iren Duata su tempo rorone sulalu᷊mmu 
manga nabi-Ne wuṛṛu nawoṛṛette sulalu᷊mmu Wuke Susi. 
3Watti'u Ala᷊lu᷊assa udde mabbatti'u Ana'u Ruata, eteudde Mawun kite Yesus 
Kristus. Su ola'u saṛṛene ere taumata, i Tou walahanni Daud, 
4arawe su ola'u saṛṛen pangangimanna i Tou udde Ana'u Ruata. Udde 
nilumiatta'a sulalu᷊mmu taṛṛino apan wahewalla sulalu᷊mmu pabbawangun-
Ne wuassu papate. 
5Sulalu᷊mmi Tou lai Ruata nangonggolu ala᷊matta si ya'u maola'a rasul, 
tadea'u i ya'u – mangadatta Mawu Yesus – mangngehetta manga taumata 
wuassu ala᷊wo'u walahanna tadea'u mangngimanna wuṛṛu tumuṛṛutta. 
6Pandumannu wisara ala᷊wo'u walahanna eteudde i yamiu lai apan uatana'a 
su Roma; i yamiu lai buatte niwagoanna maola'a taumatan Mawu Yesus 
Kristus. 
7Ana waugu udde i ya'u namoṛṛettu suratta indi si yamiu. Antimanna Ruata 
Iamangngi ite wuṛṛu Mawu Yesus Kristus mangonggolu ala᷊matta wuṛṛu 
ala᷊lu᷊assa si yamiu. 

Aal᷊iomanna aadiangkamanna 

8Paarorone sulalu᷊mmi Yesus Kristus, i ya'u maadiangkamanna su Ruata ana 
waugu manga tuṛṛangnga sarangkanambone; ana waugu ahewallu runia 
naaringikke manungku i yamiu mangngimanna atonna su Mawu Yesus 
Kristus. 

9I ya'u sidutu uanaungnga si yamiu amungkangngu i ya'u umali᷊omanna. 
Ruata matatialane manungku apa apan iwabbatti'u udde atonna. Tumba'u i 
Tou Ruata apan sassubbangku ringannu ahewallu naungku ringannu 
namasingkattu Watti'u Ala᷊lu᷊assa su ola'u Anang-Nge. 
10I ya'u sussala᷊nde ringannu atonna su Ruata, antimanna i Tou mamala'u 
orassa indi inai mattembo si yamiu. 
11Ana waugu i ya'u mangke maapulu atonna maisasomban kamiu tadea'u i 
ya'u wotongnge mattahia darangngu wuassu Ghaṛṛahon Duata ipannohassa 
si yamiu. 
12Pandumangku eteudde ana waugu i ite su sambau buatte nangimanna 
Mawu Yesus Kristus, ne i ite wotongnge lai uatatohassa sangkatou ringannu 
sangkatou. 
13Manga tuṛṛangnga! I ya'u maapulu tadea'u i yamiu maasingkata 
manungku masokkate i ya'u pia pandumma mattembo si yamiu arawe 
sidutu mangke pia hala᷊hene. I ya'u maapulu tadea'u su wallatti yamiu lai, 
manara'u pia gessine ere lai manara'u apan buatte nabbua su wallattu 
manga taumata apan wali᷊ne Yahudi su manga tampa waine. 
14Ana waugu i ya'u pia manara'u su saruannu ala᷊wo'u walahanna; apan pia 
addanne wuṛṛu ta'e lulu᷊, apan pia asingkanne ara'e lai apan taambe 
asingkanne. 
15Ana waugu udde i ya'u maapulu atonna mamasingkattu Watti'u Ala᷊lu᷊assa 
udde si yamiu apan uatana'a su Roma lai. 

Taṛṛinon Watti'u Al᷊al᷊uassa udde 

16I ya'u mangngimanna atonna Watti'u Ala᷊lu᷊assa udde, ana waugu Watti'a 
udde atatohassu Ruata ipanala᷊matta anambon taumata apan 
mangngimanna; paarorone taumatan Yahudi, wuṛṛu walahanna waine lai. 
17Ana waugu ringannu Watti'u Ala᷊lu᷊assa udde Ruata napaali᷊atta'a ereapa 
lala᷊nne paa'aukku taumata ringannu Ruata maola'a apia; lala᷊nne eteudde 
ringannu mangngimanna Ruata, wuassu panattaṛṛanne saran 

pangudusanne. Udde ere lai uawoṛṛetta sulalu᷊mmu Wuke Susi, “Taumata 
apan mangngimanna Ruata ma'oman sara paa'aukka ringannu Ruata 
maola'a mapia, taumata udde sarun masala᷊matta!” 

Pasasal᷊an taumata 

18Wuassu surga Ruata napaali᷊atta'u asasa'u-Ne su anambon rosa wuṛṛu 
ala᷊le᷊on taumata, ana waugu ala᷊le᷊o mannala᷊re taumata ma'illala᷊ ala᷊ṛṛa'u 
Ruata apan atonna. 
19Apa apan wotongnge asingkatannu taumata su ola'u Ruata natualage 
sulalu᷊mmu naungngu taumata, ana waugu Ruata sassane napaali᷊atta'a su 
taumata. 
20Ro'en Duata nandiaddi runia, pallala᷊gun Duata apan tawe asiloanna, 
eteudde olangnge ere Ruata wuṛṛu taṛṛino-Ne apan uatialu, wotongnge 
asunnannu taumata wuassu ala᷊wo'u niriaddianne. Nariaddi taumata tawe 
pangaiananne mapaaṛṛinon batanganne. 
21Taumata maaillala᷊ Ruata, arawe taumata maddiri mangadata ere 
sangkatou Ruata wuṛṛu tawe lai maadiangkamanna. Arawe taumata sidutu 
maṛṛingiddu ala᷊wo'a apan tawe gunane; naungngi mangitou nadandumpe. 
22I mangitou mammendamma manungku i mangitou pandete, wutte'e i 
mangitou woddo. 
23Wali᷊newe Ruata apan uata'a sassubanni mangitou, ewe'e manga 
paalu᷊anna apan naali᷊hida riadianna apan wotongnge mate; eteudde 
taumata, manu'u winalanganna, winatangnga leddane appata wuṛṛu 
winatangnga apan tuttondon roone. 
24Ana waugu udde Ruata namala mangitou tuttuṛṛutta apulu naungngi 
mangitou ma'ola'a ala᷊le᷊o na'oman sara i mangitou lai ma'ola'a ala᷊le᷊o su 
sansulu᷊ngngu taumata. 
25Ruata apan naṛṛino, nihantianni mangitou ringannu sarannapa awusu. 
Wali᷊ne mandariaddi ewe'e apan niriaddine udde sassubanna wuṛṛu 

a'imbeanni mangitou. Sumbali᷊ iapa nandiaddi udde apan ṛinone raloanna 
sarangkalo᷊'engnge! Amin. 
26Ana waugu taumata inolaanne aroddi, ne Ruata namalan mangitou 
tuttuṛṛutta apulun mangitou apan lale᷊o. Manga wawinen mangitou 
maddirite manga esakka ere lai inanaramannu taumata ewe'e uaa'apulute 
wawine rundussa wawine. 
27Aroddi lai esakka, i mangitou tate lai uaa'apulun wawine, ewe'e apulun 
mangitou tumba'u su esakka rundussa esakka. Esakka ma'ola'a inolaanna 
apan maasili su saruannu rundussa esakka, na'oman sara i mangitou 
manengkamma wawali᷊ne uasulu᷊ngngu inolaanne apan lale᷊o udde. 
28Ana waugu taumata maddirite lai ma'illala᷊ Ruata, ne Ruata namalaten 
ṛingiddi mangitou malale᷊o, na'oman sara i mangitou ma'ola'a manga 
inolaanna apan ṛinone tawe wotongnge olaanna. 
29Naungngi mangitou napenen ala᷊wo'u ala᷊le᷊o, ala᷊wo'u awusu; napenen 
awawali᷊u, awawukku'a, wuṛṛu mannihikka taumata waine, napenen apulu 
mamate, uawawulo᷊, mallinga wuṛṛu mangngune. I mangitou apulune 
ma'umbilangngu taumata waine, 
30apulune mandale᷊o arannu taumata waine; i mangitou mawunga wuṛṛu 
tawe atoranne, apan maddantinnu Ruata wuṛṛu mataṛṛupassi. I mangitou 
pande madea'a lala᷊nne wakku ipadea'a ala᷊le᷊o. I mangitou lullawanna 
timmadde; 
31i mangitou maddiri massunna taumata waine; i mangitou mala᷊wangnga 
wuṛṛu tawe apedamma mantulu᷊ngngu taumata. 
32I mangitou masingkata manungku tumuṛṛuttu titan Duata, taumata apan 
ma'ola'a sarangkanambone udde ṛinone iṛṛuumanna pateanna. Salaiwe 
aroddi, i mangitou ta'e lai ma'ola'a inolaanna udde; wuṛṛu ewe'e inumire lai 
amungkangngu taumata waine ma'ola'a udde. 

Roma 2 

Ṛuumannu Ruata 

1Ana waugu udde, manga tuṛṛangnga, isai i'o tuṛṛangnga, na'oman sara i'o 
tuṛṛangnga maapulu mapaasala᷊n taumata waine? Tuṛṛangnga tawe ahidda 
ipallindumma ririnu. Ana waugu amungkangngu i'o mapaasala᷊n taumata 
waine, sumbali᷊ tuṛṛangnga sassane ma'ola'a ere inolaanni mangitou, ne 
tuṛṛangnga naṛṛuumannu watangannu sassane lai. 
2I ite masingkata manungku amungkangngu Ruata maṛṛuumannu manga 
taumata apan inolaanne ereudde, apan niola'u Ruata udde tawe sala᷊ne. 
3Arawe i yamiu, manga tuṛṛangnga, ma'ola'a sassane lai manga inolaanna 
apan ipangngansilli yamiu su manga taumata waine! Wuṛṛu su ṛingiddi 
yamiu, i yamiu wotongnge mali᷊udda wuassu ṛuumannu Duata? 
4Ara'e i yamiu mangngadio'a darangngu Duata wuṛṛu ahewallu naung-Nge 
see asasabare-Ne apan aroddi ahewalle? I yamiu masingkatta manungku 
Ruata mapaali᷊atta'u apapia naung-Nge ana waugu i Tou maapulu tadea'u i 
yamiu mawalu᷊ wuassu manga rosanu. 
5Arawe puan kamiu maattika wuṛṛu maddiri mawalu᷊. Ana waugu udde ete 
i yamiu sassane apan ma'ola'a ṛuumannu aatambanna awakkane su Allon 
Kiamatta, napawe Ruata mapaali᷊atta'u asasa'u-Ne ringannu ṛuumanna apan 
su ṛinone. 
6Ana waugu Ruata sarun mabali᷊ssa anambon taumata uassulu᷊ngngu 
inolaanne. 
7Ruata mangonggolu wiakka tutune wuṛṛu saran mala᷊nnu-la᷊nnu si 
mangitou apan sidutu ma'ola'a apapia tadea'u maasomba apan 
awantuhanne, wuṛṛu apan aaddatanna wuṛṛu apan sarun uatialu. 
8Arawe manga taumata apan tumba'u maṛṛingiddu ririne sassane wuṛṛu 
maddiri tumuṛṛutta Ruata, ewe'e tuttuṛṛutta ala᷊le᷊o, manga taumata udde 
lembon aasa'uannu Ruata. 

9Suapan taumata apan maapulu ma'ola'a ala᷊le᷊o sarun masansara wuṛṛu 
matataṛṛangnga; paarorone taumatan Yahudi, wuṛṛu lai manga walahanna 
waine. 
10Arawe anambon taumata apan maapulu ma'ola'a apapia sarun onggola᷊nnu 
Ruata awawantuga wuṛṛu aaddata see ala᷊lu᷊assa; paarorone su taumatan 
Yahudi, aroddi lai manga walahanna waine. 
11Ana waugu Ruata ma'ellega anambon taumata udde nassulu᷊ngnga. 
12Manga taumatam walahanna waine marosa ana waugu waggan titan 
agaman taumatan Yahudi. Nariaddi i mangitou iṛṛuumanna su liuddu 
atoranna udde. Arawe manga taumatan Yahudi apan marosa buatte 
naasingkatta udde; ana waugu udde i mangitou sarun parikisanna 
tumuṛṛuttu tita udde. 
13Ana waugu taumata mabelengnga apia ringannu Ruata, wali᷊ne ana waugu 
taumata udde buatte naasingkata titan agama Yahudi, ewe'e ana waugu i 
tou tuttuṛṛutta apa apan uawoṛṛetta sulalu᷊mmu tita udde. 
14Manga taumatan walahanna waine waggan titan agama Yahudi. Arawe 
amungkangngu i mangitou wuassu apulun mangitou sassane tuttuṛṛutta 
parentan tita udde, ete naungngi mangitou sassane mangngatokki 
mangitou, salaiwe i mangitou tawe maaillala᷊ titan agama Yahudi. 
15Pallala᷊gu mangitou napaali᷊atta'a manungku apa apan buatte nirolokku 
tita udde uawoṛṛetta su naungngi mangitou. Lalu᷊mmu naungngi mangitou 
lai mapaali᷊atta'u olangnge udde, ana waugu i mangitou sassane taṛṛa assa 
iapaasala᷊ wuṛṛu iapaaṛṛinon ṛingiddi mangitou. 
16Ete aroddi sarun mariaddi su allo apan suete tinantunna udde. Su allo 
udde – tumuṛṛuttu Watti'u Ala᷊lu᷊assa apan ta'u niwatti'a – Ruata sulalu᷊mmi 
Yesus Kristus, sarun mamarikissa ala᷊wo'u addapingngu naungnga wuṛṛu 
ṛingiddu anambon taumata. 

Taumatan Yahudi wuṛṛu titan taumatan Yahudi 

17Arawe orassa indi ereapa su manga tuṛṛangnga sassane? Tuṛṛangnga 
mangnga'u ririnu taumatan Yahudi. Tuṛṛangnga mangke tuttuṛṛutta titan 
agama Yahudi wuṛṛu tuṛṛangnga lulluassa ana waugu paa'aukku tuṛṛangnga 
ringannu Ruata. 
18Tuṛṛangnga naasomba manga tatantiro wuassu tita udde, na'oman sara i'o 
masingkatu pandummu Ruata wuṛṛu masingkata mamile suapa apianne. 
19I'o mangngimanna manungku ete i'o tuṛṛangnga piaṛṛa'u taumata wuta 
wuṛṛu asasemakki mangitou apan uatana'a sulalu᷊mmu ararandumma; 
20tuṛṛangnga mangngaṛṛa'a taumata apan tawe addane, wuṛṛu mannantiro 
manga taumata woddo. I yamiu mangngantimma manungku sulalu᷊mmu 
titan agama Yahudi tuṛṛangnga maasomba ala᷊wo'u asingkata wuṛṛu ala᷊ṛṛa'a 
apan atonna. 
21Tuṛṛangnga mangngaṛṛa'a taumata waine; ei anio tuṛṛangnga tawe 
maa'aṛṛa'a watangannu sassane? I'o mangngaṛṛa'a taumata tadea'u arie 
panna'o, arawe i'o sassane manna'o! 
22I'o mangngaṛṛa'a taumata tadea'u arie sumandaga, arawe i'o sassane 
sussandaga! I'o maddantinnu pasasubba paalu᷊anna, arawe i'o sassane 
mangngala᷊ppa sarannapa wuassu wale᷊n paalu᷊anna. 
23I'o mammunga manungku i'o uatahuanna titan Musa, arawe i'o sassane 
mangngadio'a Ruata ringannu tawe tumuṛṛutta tita-Ne. 
24Sulalu᷊mmu Wuke Susi uawoṛṛetta arendi, “Ana waugu i yamiu, manga 
taumatan Yahudi, arannu Ruata nialu᷊andahanna su wallattu walahanna 
waine.” 
25Amungkangngu i'o matuṛṛutta titan agama Yahudi, ne i'o apan buatte 
nissunatta udde pia gunane lai. Arawe amungkangngu i'o tawe 
ninumaramma tuttuṛṛutta manga inolaanna apan iradolokka sulalu᷊mmu tita 
udde ne sunatta udde tawe gunane saran kadio'a. 

26Arawe amungkangngu sangkatou wali᷊ne Yahudi tawe nissunatta, 
tuttuṛṛutta titan agama Yahudi, wali᷊newe Ruata buatte namali᷊n tou maola'a 
taumata apan suete nissunatta? 
27Wuṛṛu manga taumata apan tawe nissunatta udde sarun mappaasala᷊n 
kamiu taumatan Yahudi, ana waugu i'o uatahuanna titan agama Yahudi 
wuṛṛu i'o nissunatta, arawe i'o lullawanna tita udde. I mangitou tawe 
nissunatta, arawe ete i mangitou apan tuttuṛṛutta titan agama Yahudi. 
28Ana waugu taumatan Yahudi tutune wali᷊newe taumata tumba'u aranne 
taumatan Yahudi; wuṛṛu taumata apan atonna-tonna nissunatta, wali᷊newe 
taumata apan nissunatta tumba'u su wadangnga. 
29Arawe sangkatou Yahudi apan tutune eteudde taumata apan naungnge 
naungngu Yahudi; wuṛṛu sunatta apan tutune eteudde sunatta su naungnga 
apan mammanarannu Ghaṛṛahon Duata, wali᷊newe niwoṛṛetta sulalu᷊mmu 
wuke. Taumata ereudde, mannengkamma daralo wuassu Ruata, wali᷊ne 
wuassu taumata. 

Roma 3 

1Amungkangngu aroddi, apa auntunganne maola'a taumatan Yahudi? 
Wuṛṛu apa lai auntunganne tuttuṛṛutta atorannu sunatta? 
2Natantunna manambo auntunganne! Paarorone, ana waugu ete su 
taumatan Yahudi Ruata nanantillu manga wisaran Duata. 
3Arawe ereapa amungkangngu sambageanganna taumatan Yahudi tawe 
tumuṛṛutta? Apa ana waugu Ruata tawe umakkanna? 
4Natantuna tawe! Ana waugu nasemakke manungku Ruata sidutu atonna, 
salaiwe ala᷊wo'u taumata mammahia. Sulalu᷊mmu Wuke Susi uawoṛṛetta, 
“Ṛinone i'o aatialanna atonna sulalu᷊mmu apa apan iwabbisaranu, wuṛṛu i'o 
maauntungnga su tempo i'o parikisanna.” 
5Arawe amungkangngu taṛṛinon Duata lembon nilumiatta'e, ana waugu i ite 
ma'ola'a pasasala᷊, apa sarun iwisaran kite? Manungku Ruata wengkolla 

amungkangngu i tou maṛṛuumanni ite? (Atonna aiwalo᷊ indi maṛṛia'a su 
taumata.) 
6Atonna-tonna tawe! Ana waugu amungkangngu Ruata tawe atatuli᷊da, 
ereapa i Tou wotongnge mamarikissa runia indi? 
7Arawe amungkangngu manga inolaanna apan nassala᷊, apa apan naṛṛino su 
ola'u Ruata lembon lumiatta'a ma'oman sara i Tou raloanna, anio taumata 
apan ma'ola'a ala᷊le᷊o udde ta'e iapaasala᷊ ere taumata marosa? 
8Wuṛṛu anio i ite tawe wotongnge mabbisara, “Mappianne i ite ma'ola'e 
ala᷊le᷊o tadea'u lumiatta'e apapia?” Atonna pia manga taumata apan 
mangngadio'a si ya'u ringannu mabbisara manungku i ya'u suete nabbisara 
aroddi. Manga taumata ereudde ṛinone iṛṛuumannu Ruata. 

Tawedu saran sangkatou apan tinumuṛṛutta apulun Duata 

9Ei, apa i ite taumatan Yahudi mappianne wuassu taumatan walahanna 
waine? Mangke tawe! Ere suete ta'u niwisara manungku mawae taumatan 
Yahudi ara'e walahanna waine, sarangkanambone udde tatahuanannu rosa. 
10Ere uawoṛṛetta sulalu᷊mmu Wuke Susi, “Tawe saran sangkatou apan 
naṛṛino, 
11tawe saran sangkatou apan maasunna wuṛṛu tawe saran sangkatou apan 
massubba Ruata. 
12Anambon taumata nangindauten watanganne wuassu Ruata; 
sarangkanambone niali᷊wunete. Tawe saran sangkatou apan ma'ola'a apapia; 
saran sangkatou tawe! 
13Tonggola᷊nni mangitou naali᷊hida ere lala᷊binganna apan wawu'anna. 
Manga awusu wuṛṛu wahia mangngelekka wuassu lila mangitou, wuṛṛu 
wiwikki mangitou mapaasabangngu aalu᷊andaga, ere wisan atoanna. 
14Moṛṛongngi mangitou napenen wawontoga wuṛṛu wawansaga. 
15Lempangngi mangitou mali᷊hakka amungkangngu inai mannansara wuṛṛu 
mamate taumata. 

16Ananawo wuṛṛu asasusa, iaasi'i mangitou su ala᷊wo'u tampa. 
17I mangitou wuta su ola'u lala᷊nnu ala᷊lu᷊assa, 
18wuṛṛu tawe massubba Ruata.” 
19Orassa indi i ite masingkata manungku sarangkanambone apan 
uawoṛṛetta sulalu᷊mmu titan agama Yahudi, udde hunane su manga taumata 
apan paparentannu tita udde. Ringannu aroddi tawe saran sangkatou 
wotongnge maasimbakka wuṛṛu ahewallu runia indi wotongnge iapaasala᷊n 
Duata. 
20Ana waugu tawe saran sangkatou apan wotongnge maaukka apia 
ringannu Ruata ana waugu taumata udde tuttuṛṛutta manga inolaanna 
sulalu᷊mmu titan agama. Arawe tita udde tumba'u mammasingkata su 
taumata manungku taumata udde marosa. 

Ereapa Ruata mamalan taumata maaukka apia ringanni Tou 

21Arawe orassa indi Ruata buatte namantingiddu lala᷊nne ereapa taumata 
maaukka ringanni Tou; wuṛṛu lala᷊nne udde tawe sulu᷊ngnge ringannu titan 
agama Yahudi. Manga Wuken Musa wuṛṛu Wuken Manga Nabi mabalo᷊ lai 
olangnge udde, 
22manungku Ruata ta'e mangngonggolu tempone su taumata maaukka 
ringanni Tou, tumba'u amungkangngu taumata mangngimanna Mawu 
Yesus Kristus. Ruata na'ola'a indi hunane su anambon taumata apan 
mangngimanna si Kristus, ana waugu tawe paṛṛalanne: 
23Anambon taumata narosate wuṛṛu marauten Duata apan sarun 
manala᷊matta si mangitou. 
24Tumba'u ana waugu darangngun Ruata nionggola ringannu tawe 
bawali᷊nne, paa'aukku taumata ringannu Ruata maola'a mapia lai; lala᷊nne 
eteudde; taumata niapaali᷊u Mawu Yesus Kristus wuassu rosa. 
25Ruata nanantillu Mawu Yesus tadea'u ringannu papate-Ne udde taumata 
iapaali᷊atta'a mapallosa wuassu pasasala᷊ amungkangngu i mangitou 

mangngimanna si tou. Ruata na'ola'a aroddi ana mapaali᷊atta'u atatuli᷊de. 
Ana waugu su tempo nali᷊u Ruata buatte nanabare manga rosan taumata, 
na'oman sara i Tou tate naṛṛuumanni mangitou. 
26Arawe orassa indi i Tou mammangalo rosa ana mapaali᷊atta'u atatuli᷊dda. 
Ringannu olangnge aroddi i Tou mapaali᷊atta'a manungku watangan-Ne 
tawe bahiane; wuṛṛu anambon taumata mangngimanna Mawu Yesus, 
nareengnga taumata apan naaukke apia ringannu Ruata. 
27Ana waugu udde tate lai pangaiananne i ite mamunga. Anio aroddi? Ana 
waugu i ite tuttuṛṛutta apa apan uawoṛṛetta sulalu᷊mmu titan agama 
Yahudi? Wali᷊ne, Arawe ana waugu i ite mangngimanna. 
28Ana waugu pangudusanne arendi: Taumata isaggo uaaukka apia ringannu 
Ruata, wali᷊newe ana waugu i tou tuttuṛṛutta apa apan uawoṛṛetta 
sulalu᷊mmu titan agama Yahudi, ewe'e ana waugu i tou mangngimanna 
Mawu Yesus Kristus. 
29Ara'e Ruata udde, tumba'u Ruatan taumatan Yahudi. Wali᷊newe i Tou 
Ruatan walahanna waine lai? Ore atonna i Tou Ruatan walahanna waine 
lai! 
30Ana waugu Ruata tumba'u sambau. Ete i Tou apan namalan taumatan 
Yahudi maaukka apia ringannu Ruata ana waugu i mangitou 
mangngimanna. Wuṛṛu ete i Tou lai apan namala manga taumatan 
walahanna waine maaukka apia ringannu Ruata, udde lai ana waugu i 
mangitou mangngimanna. 
31Apa indi atappasanne manungku amungkangngu i ite mangngimanna 
Mawu Yesus, i ite tumali᷊udde titan agama Yahudi? Atonna-tonna tawe! 
Ewe'e ringannu pangangimanni ite udde, i ite mangngaregan tita udde. 

Roma 4 

Abraham maola'a tul᷊adda 

1Amungkangngu aroddi, apa apan wotongnge iwisara su ola'i Abraham 
iupungngu ala᷊monan walahanni ite? Ereapa watti'u pabbiaṛṛanne? 
2Amungkangngu manga inolaanne nisengkammu Ruata, na'oman sara i tou 
nareengnga taumata apan maalu᷊assa naungngu Ruata, ne i tou lai pia 
pangaiananne lumuassa. Arawe i tou tawe mamunga su saruannu Ruata. 
3Sulalu᷊mmu Wuke Susi uawoṛṛetta, “Abraham mangngimanna Ruata, 
wuṛṛu ana waugu pangangimanne indi i tou tinarimmattu Ruata maola'a 
sangkatou taumata apan maalu᷊assa naungngu Ruata.” 
4Taumata apan mammanara, manarimmattu lala᷊ntakke wuṛṛu lala᷊ntake 
udde wali᷊ne maola'a sambau aonggola ana waugu eteudde pussaane. 
5Arawe pia taumata tawe mangantimma su manarane sassane; i tou 
mannantillu watanganne su Ruata apan napaali᷊atta'a manungku taumata 
marosa sarun maali᷊u wuassu passasala᷊ne. Pinangianannu pangangimanne 
udde Ruata nanarimmatta si tou maola'a taumata apan maalu᷊assa naungngu 
Ruata. 
6Aroddi lai su addapatti Daud; ana waugu i tou nabbisara sala᷊matte lumala'a 
su taumata apan buatte tinarimmattu Ruata ere taumata apan maalu᷊assa 
naung-Nge, wuṛṛu Mawu tawe mandeengngu manga inolaannu taumata 
udde. Daud nabbisara arendi, 
7“Lalu᷊manna'a su taumata apan pasasala᷊ne niampunganna wuṛṛu manga 
rosane buatte nilabingngu Ruata! 
8Lalu᷊manna'a su taumata apan manga rosane tawe nireengu Ruata!” 
9Tanne wisara lalu᷊manna'a indi tumba'u wisara su taumata apan tuttuṛṛutta 
atorannu sunatta? Ara'e lai iwabbisara su taumata apan tawe tumuṛṛutta 
atorannu sunatta? Buatte nisaggon kami paarorone, manungku Abraham 
tinarimmattu Ruata maola'a sangkatou taumata apan maalu᷊assa naung-Nge, 
ana waugu Abraham mangngimanna Ruata. 

10E, angngerate Ruata mapaali᷊atta'u olangnge udde? Su tempo Abraham 
taambe nisunatta ara'e suete nisunatta? Atonna tantala᷊nna i tou taambe 
nisunatta, wali᷊ne napawe i tou suete nisunatta. 
11I tou nisunatta murine, wuṛṛu sunatti tou tumba'u maola'a sambau tatiala 
manungku Ruata buatte nanengkamma si tou maola'a taumata apan 
maalu᷊assa naungngu Ruata. I tou tinarimmattu Ruata su tempo i tou taambe 
tinumuṛṛutta atorannu sunatta. Wuṛṛu Abraham naola'a iamangngu manga 
taumata apan mangngimanna Ruata, wuṛṛu ana waugu i tou suete 
tinarimmattu Ruata maola'a sangkatou taumata apan maalu᷊assa naung-Nge, 
salaiwe i mangitou tawe tumuṛṛutta atorannu sunatta. 
12Abraham lai iamangngu manga taumata mangngimanna apan tuttuṛṛutta 
atorannu sunatta. I tou lai iamangngu manga taumata mangngimanna 
wali᷊ne tumba'u ana waugu i mangitou tuttuṛṛutta atorannu sunatta, arawe 
i mangitou lai apan mabbiakka ringannu mangngimanna Ruata, ere lai 
Abraham su tempo i tou taambe tinumuṛṛutta atorannu sunatta. 

Paairen Duata nisengkamma ana waugu mangngimanna Ruata 

13Ruata na'ire si Abraham wuṛṛu walahanne manungku runia indi sarun 
maola'a pussa'an Abraham. Ruata na'ire aroddi wali᷊ne ana waugu Abraham 
matuṛṛutta titan agama Yahudi, arawe ana waugu i tou mangngimanna 
Ruata na'oman sara i tou tinarimmattu Ruata maola'a sangkatou taumata 
apan maalu᷊assa naung-Nge. 
14Ana waugu amungkangngu tumba'u manga taumata apan tuttuṛṛutta su 
manga titan agama Yahudi apan sarun manengkamma paairen Duata, ne 
pangangimanne su Ruata tawe gunane saran adio'a, wuṛṛu paairen Duata 
lai wahia atonna. 
15Titan agama Yahudi mandantan ṛuumannu Ruata. Arawe amungkangngu 
tawe tita, ne tawe lala᷊wangnga lai. 
16Nariaddi paairen Duata udde pinangaiananne wuassu pangangimannu 
taumata su Ruata. Udde maola'a sambau paaire su anambon walahanni 

Abraham manungku paaire udde nionggola si mangitou maola'a sambau 
aonggola apan tawe bawali᷊nne wuassu Ruata; wali᷊ne tumba'u si mangitou 
apan matuṛṛutta titan agama Yahudi, arawe si mangitou lai apan 
mangngimanna Ruata ere Abraham mangngimanna si tou. Ana waugu ete 
Abraham udde iamangngi ite sarangkanambone, su ola'u pangangimanna. 
17Ana waugu Ruata nabbisara arendi si Abraham, “I Ya'u suete nandiaddi 
si'o iamangngu ala᷊wo'u walahanna.” Aroddite Ruata nangonggolu paaire 
udde si Abraham. Wuṛṛu Abraham mangngimanna si Tou. Ete i Tou Ruata 
apan mapaawiakku taumata nate; ete i Tou lai Ruata apan ringannu tumba'u 
mabbisara ma'ola'a apa apan taambe naola'a su runia, mariaddi su runia. 
18Abraham sidutu mangngantimma wuṛṛu mangngimanna salaiwe tate 
antimma lai. Ana waugu udde i tou naola'a iamangngu ala᷊wo'u walahanna. 
Ere uawoṛṛetta sulalu᷊mmu Wuke Susi, “Walahannu sarun mariaddi 
manambo atonna.” 
19Abraham tempo udde masingkata manungku i tou tate lai maasomba 
walahanna, ana waugu i tou tumaniten timmadde, wuṛṛu uukke maranite 
maṛṛasutta su tonnane; see lai Sara awingnge udde tinna. Arawe 
pangangimanni Abraham tawe naurangnga. 
20I tou sidutu mangngimanna wuṛṛu tawe mappapadua su paairen Duata. 
Ewe'e naatohassa lai pangangimanni tou, na'oman sara sidutu i tou mangke 
maddalo Ruata. 
21I tou mangngimanna atonna manungku Ruata wotongnge manipussa 
paaire-Ne. 
22Ana waugu udde Abraham nitarimmatu Ruata maola'a taumata apan 
maalu᷊assa naungngu Ruata. 
23Wisara “tinarimmatta maola'a sangkatou taumata apan maalu᷊assa 
naungngu Ruata” uawoṛṛetta wali᷊ne tumba'u si Abraham sassane, 

24arawe si ite lai. I ite sarun itarimmata ere sangkatou taumata apan 
maalu᷊assa naungngu Ruata, ana waugu i ite mangngimanna Ruata apan 
suete napaawiakku Mawu Yesus, Mawu kite wuassu papate. 
25Mawu Yesus udde buatte tinantilla iapapate ana waugu manga rosan kite, 
see i Tou niapaawiakku Ruata apia, tadea'u i ite maaukka apia ringannu 
Ruata. 

Roma 5 

Maaukka apia ringannu Ruata 

1Orassa indi i ite naaukka apia ringannu Ruata, ana waugu i ite 
mangngimanna. Wuṛṛu ana waugu udde i ite mabbiakka sulalu᷊mmu 
paddarame ringannu Ruata sulalu᷊mmu Mawun kite Yesus Kristus. 
2Ana waugu i ite mangngimanna Mawu Yesus, ne namalang kite 
mamendamma darangngun Duata, wuṛṛu ringannu darangngu udde, i ite 
lulluassa ana waugu i ite pia antimma manungku i ite sarun maapendamma 
ala᷊lu᷊assa apan ionggolu Ruata! 
3Wuṛṛu nangillembo wua isudde, i ite lai lulluassa sulalu᷊mmu asasusa, ana 
waugu i ite masingkata manungku asasusa ma'aola'a taumata maṛṛimadda, 
4wuṛṛu aṛṛarimadda ma'aola'a taumata tawe awono'anna; ete indi apan 
mapaali᷊atta'u pangangantimma. 
5Pangangantimma ereindi tawe mapaaddio'u naungngi ite, ana waugu 
naungngi ite nilloṛṛoannu Ruata ringannu darangngu-Ne. Ruata nammanara 
udde ringannu Ghaṛṛaho-Ne, apan suete nionggola si ite. 
6Su tempo i ite sulalu᷊mmu ala᷊llome, Kristus nate ana waugu i ite, su tempo 
apan suete nitantunu Ruata; sumbali᷊ i ite manga taumata marau wuassu 
Ruata. 
7Su sangkatou taumata apan matuli᷊da lai taumata maddiri mate. Asinungka 
hunane tumba'u su sangkatou apan mapia, piaddu lai maapulu mate. 

8Arawe Ruata napaali᷊atta'u darangngu-Ne si ite su tempo Mawu Yesus nate 
ana waugu i ite, su tempo i ite ta'e sulalu᷊mmu rosa. 
9Orassa indi i ite naaukke apia ringannu Ruata sulalu᷊mmu papaten Kristus; 
ana waugu udde sulalu᷊mmete i ite masala᷊matta lai wuassu asasa'un Ruata 
ana waugu Kristus. 
10Amungkangngu su tempo i ite uasaseettu Ruata, naasomba paddarame 
ringanni Tou sulalu᷊mmu papaten Anang-Nge, lembonete orassa indi 
paa'aukki ite ringannu Ruata mapiate apia, natantunte i ite sarun 
masala᷊matta lai sulalu᷊mmu wiakki Kristus. 
11Wuṛṛu nangillembo wua isudde, i ite lai lullala'a ana waugu apapian Duata 
sulalu᷊mmu Mawun kite Yesus Kristus. Ana waugu sulalu᷊mmu Mawu Yesus, 
i ite orassa indi naapendampe paa'aukki ite apan mapia udde ringannu 
Ruata. 

Adam wuṛṛu Kristus 

12Rosa sinumutta sulalu᷊mmu runia wuassu sangkatou taumata, wuṛṛu 
wuassu rosa udde nilumappute papate. Sombangnge, papate udde 
nangeṛṛoten anambon taumata, ana waugu sarangkanambone marosate. 
13Tantala᷊nna titan agama Yahudi taambe nionggola, rosa sulalu᷊mpen dunia. 
Arawe rosa taambe niapaasala᷊ ana waugu taambe tita apan lallawanganna. 
14Arawe ro'en su tempon Adam na'oman sara tempon Musa, papate 
uataṛṛino anambon taumata. Ewe'e lai manga taumata apan tawe na'ola'a 
pasasala᷊ ere niola'i Adam, manga taumata udde lai sulalu᷊mmu taṛṛinon 
papate. Eteudde Adam tula᷊dan Tou apan sarun rumanta sali᷊mmurine. 
15Arawe itarua udde uapapaṛṛala; ana waugu aonggolu Ruata 
mannamboanna marau amungkangngu isulu᷊ngngu pasasala᷊ apan niola'i 
Adam. Pasasala᷊n sangkatou naaola'a taumata nambo nate. Lembon 
ahewala᷊nne lai bawali᷊ssu darangngun Duata wuṛṛu asasala᷊matta apan 
nionggola su anambon taumata, sulalu᷊mmu apapia naungngu sangkatou 
taumata, eteudde Mawu Yesus Kristus. 

16Aonggolu Ruata lai lembon anamboanne wuassu rosan taumata sangkatou 
udde. Ana waugu napawe sangkatou taumata na'ola'a pasasala᷊, 
sinumabbangke wisara laṛṛawessa, “Nassala᷊”. Arawe napawe manambote 
taumata na'ola'a rosa, dirumantate aonggolu Ruata apan namasingkata 
manungku, “Tawe nassala᷊”. 
17Ana waugu pasasala᷊n sangkatou, papate nangeṛṛon taumata nambo 
wuassu taumata sangkatou udde. Lembon ahewala᷊nne lai wawali᷊ssu apa 
apan niola'u sangkatou taumata waine lai, eteudde Yesus Kristus. 
Sulalu᷊mmu Mawu Yesus Kristus, Ruata buatte nangala᷊matta anambon 
taumata, wuṛṛu ringannu tawe bawali᷊nne madea'a i mangitou 
masasangkapia apia ringannu Ruata; i mangitou sarun mamarenta su runia 
indi sulalu᷊mmi Kristus. 
18Nariaddi, su ereapa lala᷊wangngu sangkatou taumata nangeṛṛon anambon 
taumata iṛṛuumanna, aroddi lai inolaannu sangkatou taumata apan 
tuttuṛṛutta apulun Duata, na'ola'a anambon taumata nali᷊u wuassu pasasala᷊ 
wuṛṛu nionggola᷊nnu wiakka. 
19Wuṛṛu su ereapa anambon taumata naola'a taumata marosa ana waugu 
sangkatou taumata apan mala᷊wangnga, aroddi lai manambo taumata iwala 
masasangkapia apia ringannu Ruata ana waugu pia sangkatou apan 
matuṛṛutta Ruata. 
20Apan nangonggolu titan agama Yahudi eteudde Ruata sassane. Arawe 
napawe taumata lembon tuttuṛṛutta tita udde, i mangitou lembon 
lullawangnga wuṛṛu ma'ola'a rosa su saruannu Ruata. Arawe salaiwe 
taumata lembon ma'ola'a rosa, Ruata lembo marangngu lai si mangitou. 
21Ne, i ite ṛinone mate ana waugu i ite ma'ola'a rosa. Arawe Ruata 
mandangngu si ite wuṛṛu nangonggolu lala᷊nne si ite mabelengnga apia 
ringanni Tou. Wuṛṛu ana waugu paa'aukki ite ringannu Ruata naola'e mapia, 
i Tou nangonggola apia wiakka tutune wuṛṛu saran mala᷊nnu-la᷊nnu si ite 
sulalu᷊mmu Yesus Kristus Mawun kite. 

Roma 6 

Nanantangngu rosa wuṛṛu mabbiakka uaaukka ringanni Kristus 

1Amungkangngu aroddi, apa apan sarun iwisarang kite? Ṛinonewe i ite 
sidutu ma'ola'a rosa, tadea'u Ruata lembo mandangngu si ite? 
2Tawe! Rosa tate lai uataṛṛino si ite, nariaddi, ṛatadde i ite sidutu mabbiakka 
ringannu ma'ola'a rosa? 
3Manga tuṛṛangnga masingkata manungku su tempo i ite nissaṛṛani, i ite 
ni'aukka ringannu Mawu Yesus Kristus? Indi pandumanne i ite iapaaukka 
ringannu papate-Ne. 
4Ringannu sasaṛṛani udde i ite nilabingnga su sambau ringanni Kristus 
wuṛṛu nate suadio'a ringanni Tou, tadea'u su ereapa Kristus niapaawiakka 
wuassu papate, wuassu taṛṛinon Iamangnga apan mawantuga, aroddi lai i 
ite wotongnge maapendama wiakka apan wakku. 
5Amungkangngu i ite naaukke ringannu Mawu Yesus, ana waugu i ite nate 
su sambau ringanni Tou, i ite maola'a sambau ringanni Tou lai, ana waugu 
i ite buatte niapaawiakka apia ere lai i Tou. 
6I ite masingkata manungku pallala᷊gun kite apan tabbe suete nipate su 
adio'a ringanni Kristus su alu arussa tadea'u taṛṛinon pallala᷊gun kite apan 
marosa udde niramme; ringannu aroddi i ite tate lai allangngu rosa. 
7Ana waugu amungkangngu sangkatou mate, taumata udde mali᷊u wuassu 
taṛṛinon dosa. 
8Amungkangngu i ite suete nate suadio'a ringanni Kristus, i ite 
mangngimanna manungku i ite lai sarun mabbiakka su adio'a ringanni Tou. 
9Ana waugu i ite masingkatta manungku Kristus buatte niapaawiakka apia 
wuassu papate wuṛṛu i Tou tate mate apia; papate tate lai uataṛṛino 
watangan-Ne. 

10Papate apan naṛṛia'a si Kristus eteudde papate ana waugu rosa. Udde 
nariaddi tumba'u paassa ma'oman sarangkalo᷊'engnge. Wuṛṛu pabbiaṛṛanna 
apan buatte niamatan-Ne orassa indi eteudde mabbiakka hunane su Ruata. 
11I yamiu ṛinone maṛṛangngon ririnu lai mate ana waugu rosa, arawe 
mabbiakka sulalu᷊mmu paa'aukka apan matohassa ringannu Ruata 
sulalu᷊mmu Yesus Kristus. 
12Ariete lai mapaawalan rosa mamarenta pabbiaṛṛanna su runia tadea'u i'o 
tate tumuṛṛutta apulu apan lale᷊o. 
13Arie lai i'o manantillu wageangngu wadangngu su taṛṛinon dosa ana 
waugu ipaatta su manga pandumanna apan lale᷊o. Arawe tantila'e ririnu su 
Ruata ere taumata apan buatte niingkata wuassu papate watukku 
pabbiaṛṛanna. Tantila'e ahewallu ririnu su Ruata tadea'u ipaatta ma'ola'a 
apulu Duata. 
14Rosa tate wotongnge mamarenta si yamiu, ana waugu yamiu tate 
mabbiakka su parenta titan agama Yahudi arawe su alu᷊ngngu ala᷊mattu 
Ruata. 

Allangnga su apulun Duata 

15Orassa indi apa panginsueanne? Wotongnge i ite ma'ola'a rosa ana waugu 
i ite tate su parenta titan agama Yahudi, ewe'e su alu᷊ngngu taṛṛinon 
ala᷊mattu Ruata? Atonna-tonna tawe! 
16I yamiu masingkatte manungku amungkangngu yamiu manantillu 
watangannu su sangkatou ipa'ola'a apulune, ne ete yamiu udde allangngu 
taumata apan tattuṛṛutanni yamiu – tanne allangngu rosa apan nangapiddi 
yamiu su papate, ara'e allangnga apan tuttuṛṛutta Ruata, wuṛṛu ringannu 
aroddi sarun maaukka apia ringannu Ruata. 
17Arawe adiangkamanna su Ruata! Ana waugu paarorone yamiu naola'a 
allangngu rosa, arawe orassa indi yamiu ringannu ahewallu naungngu 
tuttuṛṛutta ala᷊ṛṛa'a naṛṛino apan buatte nionggola si yamiu. 

18Yamiu buatte nipallosa wuassu rosa, wuṛṛu orassa indi naola'e allangngu 
apulun Duata. 
19Ana waugu pasasunnanu aroddi alo᷊mene, i ya'u mappaattu manga ola'u 
patataṛṛuallangnga tadea'u i yamiu wotongnge maasunna. Dorone i yamiu 
mannantillu ririnu maola'a allangngu manga inolaanna apan maarantina 
wuṛṛu apan lale᷊o su pandumanna apan lale᷊o. Aroddi lai orassa indi, ṛinone 
i yamiu manantillu ahewallu watanganni yamiu maola'a allangngu apulu 
Ruata su pandumannu Ruata sassane. 
20Su tempo i yamiu paparentannu rosa, i yamiu tawe paparentannu apulun 
Duata. 
21Su tempo udde auntunganna apa apan nisengkammi yamiu wuassu manga 
inolaanna apan orassa indi maasili si yamiu amungkangngu olaanna? 
Manga inolaanna udde tumba'u mangapidda su papate! 
22Arawe orassa indi yamiu buatte niapaali᷊u wuassu rosa, wuṛṛu naola'e 
allangngu Ruata. Auntungannu eteudde manungku i'o mabbiakka tumba'u 
hunane su Ruata wuṛṛu su olangnge udde sarun mandantan wiakka tutune 
wuṛṛu saran mala᷊nnu-la᷊nnu. 
23Ana waugu papate udde sombangngu paddarosa; arawe wiakka tutune 
wuṛṛu saran mala᷊nnu-la᷊nnu su sambau ringanni Kristus Yesus Mawun kite 
eteudde aonggolu Ruata si ite ringannu tawe bawali᷊nne. 

Roma 7 

Titan paa'awingnga maola'a tul᷊ada 

1Manga tuṛṛangku! Tuṛṛangnga sarangkanambone naasingkatte tita udde. 
Nariaddi yamiu masingkata manungku taṛṛinon tita su sangkatou taumata 
tumba'u mariaddi amungkangngu taumata udde ta'e wiakka. 
2Sangkatou wawine apan piate awingnge, tula᷊ddane, tuttuṛṛutta titan 
awingnge amungkangngu awingnge ta'e wiakka. Amungkangngu awingnge 
natete, i tou nali᷊ute wuassu titan awingnge udde. 

3Amungkangngu wawine udde mabbiakka ringannu sangkatou esakka 
waine su tempo awingnge ta'e wiakka, ne wawine udde isassago 
sinumandaga. Arawe amungkangngu awingnge natete, ne sulalu᷊mmu tita, 
wawine udde nali᷊ute. Wuṛṛu amungkangngu i tou naawingnga apia 
ringannu sangkatou esakka waine, ne i tou tawe sinumandaga. 
4Aroddi lai yamiu, manga tuṛṛangku. Su titan agama Yahudi yamiu natete, 
ana waugu i yamiu buatte niapaaukka ringannu wadangngi Kristus wuṛṛu 
naola'a pussa'a-Ne apan suete niapaawiakka apia wuassu papate. I Tou 
niapaawiakka wuassu papate tadea'u i ite maola'a pia gunane su lantakku 
hatin Duata su alo᷊'engngu pabbiaṛṛani ite. 
5Ana waugu dorone, i ite mabbiakka tuttuṛṛutta pallala᷊gun taumata. Su 
tempo udde manga apulu apan ma'aola'a rosa, apan nilumapputa ana waugu 
titan agama, uataṛṛino su wadangngi ite. Ana waugu udde i ite ma'ola'a 
inolaanna apan maapate. 
6Arawe orassa indi i ite tate lai aiitannu titan agama Yahudi. I ite natete 
wuassu tita apan dorone uaparenta si ite. I ite tate lai tumuṛṛutta ere 
tatuṛṛuta apan dorone, tuttuṛṛutta tita apan uawoṛṛetta. Orasa indi i ite 
tumuṛṛutte ringannu ta tuṛṛutta wakku apan nipantingiddu Ghaṛṛahon 
Duata si ite. 

Tita wuṛṛu rosa 

7Amungkangngu aroddi, apa ipabbisaran kite? Manungku titan agama 
Yahudi lale᷊o? Asinungka tawe. Arawe ete tita udde apan nangaṛṛa'a si ya'u 
su ola'u rosa. I ya'u sarun tawe maasingkatta awawali᷊u udde apa, 
amungkangngu tawe titan agama namasingkatta. “Imbaṛṛangnga wali᷊u.” 
8Sulalu᷊mmu titan agama, rosa pia tempone mapaala᷊putu ala᷊wo'u apulu 
apan wali᷊u sulalu᷊mmu naungku, ana waugu amungkangngu tawe titan 
agama, ne rosa lai mate. 
9I ya'u dorone mabbiakka tawe titan agama. Arawe napawe titan agama 
nirumanta, rosa mannattake mabbiakka wuṛṛu i ya'u natete. 

10Ne titan agama udde, apan paarorone tuddane mangngonggolu wiakka, 
ewe'e sali᷊mmurine nandantan papate si ya'u. 
11Ana waugu wuassu lalu᷊mmu titan agama udde, rosa naasomba tempone 
namahia wuṛṛu namate si ya'u. 
12Titan agama udde wuassu Ruata, wuṛṛu ala᷊wo'u parenta sulalu᷊mmu tita 
udde nirumanta wuassu Ruata, aroddi atuli᷊de wuṛṛu apiane. 
13Ei, apa indi atappasanne manungku apapia udde mandantan papate si 
ya'u? Asinungka tawe! Tumba'u rosa apan mandantan papate udde. 
Ringannu mappaattu apapia, rosa mandantan papate si ya'u, tadea'u 
pallala᷊gun rosa aasiloanna ringannu masemakka. Wuassu lalu᷊mmu manga 
parentan Duata, niatialanna manungku lale᷊o atonna rosa udde. 

Pattatiakka sulal᷊ummu wadangngu taumata 

14I ite masingkata manungku titan agama Yahudi inasaputanne wuassu 
Ghaṛṛahon Duata; arawe i ya'u indi taumata lome. I ya'u suete niwalu᷊'a 
naola'a allangngu rosa. 
15Ana waugu i ya'u sassane tawe maasunna pallala᷊gu'u. Manga inolaanna 
apan ipaapulu'u, tawe ta'u olaanna, arawe manga inolaanna ipaadiri'u, udde 
a'olaangku. 
16Ne, amungkangngu i ya'u ma'ola'a manga inolaanna apan tawe ipaapulu'u 
udde, atappasanne manungku titan agama Yahudi udde mapia. 
17Nariaddi, wali᷊newe i ya'u pia inolaanna udde, ewe'e rosa apan uaparenta 
si ya'u. 
18I ya'u masingkata manungku tawe saran sambau apan mapia sulalu᷊mmu 
riri'u, eteudde su pallala᷊gu'u ere sangkatou taumata. Ana waugu i ya'u lai 
pia apulu ma'ola'a apapia, arawe i ya'u tawe maatuṛṛutta. 
19I ya'u tawe ma'ola'a apapia apan ipaapulu'u; arawe i ya'u ma'ola'a 
inolaanna apan lale᷊o, apan ipaaddiri'u. 

20Amungkangngu i ya'u ma'ola'a manga inolaanna apan tawe ipaapulu'u, 
udde atappasanne wali᷊newe i ya'u apan ma'ola'a manga inolaanna udde, 
ewe'e rosa apan uaparenta si ya'u. 
21Nariaddi, ya'u nakkawessa manungku tita indi ṛinone pangimananni ite: 
eteudde manungku amungkangngu i ya'u maddiri ma'ola'a apapia, ne 
tumba'u ala᷊le᷊o apan lumatto su riri'u. 
22Naungku maapulun titan Duata, 
23arawe i ya'u naatutukka manungku sulalu᷊mmu riri'u pia lai tita waine 
apan uaagassa parenta – eteudde tita apan uapapaṛṛalan tita apan buatte 
nia'u naungku. Ana waugu udde i ya'u mangke paparentannu titan rosa apan 
uaparenta sulalu᷊mmu riri'u. 
24-26Ne, aroddite ola'u riri'u: i ya'u tuttuṛṛutta tita Duata ringannu 
ṛingiṛṛangku, arawe ringannu pallala᷊gu'u ere sangkatou taumata, i ya'u 
uasuṛṛubawa su rosa. Tumanite nalo᷊ngonna i ya'u indi! Isai maapulu 
manala᷊matta si ya'u wuassu wadangnga indi apan mangngapi'u su papate? 
Adiangkamanna su Ruata! I Tou maapulu manala᷊matta si ya'u sulalu᷊mmu 
Mawu Yesus Kristus. 

Roma 8 

Mabbiakka tumuṛṛuttu Ghaṛṛahon Duata 

1Orassa indi tate lai ṛuumanna si mangitou apan mabbiakka su sambau 
ringannu Mawu Yesus. 
2Ana waugu titan Ghaṛṛahon Duata apan na'ola'a si ite mabbiakka su 
sambau ringannu Mawu Yesus Kristus apan suete napaali᷊u'u wuassu tita 
apan maarosa wuṛṛu maa'ate. 
3Apa apan tawe ia'ola'u titan agama, ana waugu i ite taumata lome, udde 
buatte niola'u Ruata. Ruata napaaraun rosa wuassu pallala᷊gun taumata 
ringannu nandolokku anang-Nge sassane, apan nirumanta ere sangkatou 
taumata apan marosa, ana waugu manubussa rosa. 

4Ruata na'ola'a udde tadea'u apulu-Ne apan niapaali᷊atta'a sulalu᷊mmu titan 
agama Yahudi udde wotongnge olaanna sulalu᷊mmu wadangngi ite apan 
mabbiakka tuttuṛṛutta Ghaṛṛahon Duata wuṛṛu wali᷊ne tuttuṛṛutta 
pallala᷊gun taumata. 
5Manga taumata apan mabbiakka tuttuṛṛutta pallala᷊gun taumata, sidutu 
maṛṛingidda apa apan ipaapulun pallala᷊gun taumata. Arawe manga 
taumata apan mabbiakka tuttuṛṛutta Ghaṛṛahon Duata sidutu maṛṛingiddu 
apa apan ipaapulun Duata. 
6Amungkangngu ṛingirannu paparentannu pallala᷊gun taumata, ne 
sombangnge udde papate. Arawe amungkangngu ṛingirannu paparentannu 
Ghaṛṛahon Duata, ne sombangnge eteudde mabbiakka su paddarame 
ringannu Ruata. 
7Taumata apan ṛingiṛṛanne paparentannu pallala᷊gun taumata, taumata 
udde uasaseettu Ruata, ana waugu taumata udde maddiri tumuṛṛutta titan 
Duata; wuṛṛu atonna i tou tawe maatuṛṛutta apulun Duata. 
8Manga taumata apan mabbiakka tuttuṛṛutta pallala᷊gun taumata, tawe 
maalu᷊assa naungngu Ruata. 
9Arawe i yamiu tawe mabbiakka tuttuṛṛutta apulun taumata. I yamiu 
mabbiakka tuttuṛṛutta Ghaṛṛahon Duata – amungkangngu atonna-tonna 
Ghaṛṛahon Duata uaparenta sulalu᷊mmu watanganni yamiu. Taumata apan 
tawe uatahuanna Ghaṛṛahon Kristus, taumata udde wali᷊ne tatahuananni 
Kristus. 
10Arawe amungkangngu Kristus mabbiakka sulalu᷊mmu ririnu, ne salaiwe 
wadangngu mate ana waugu rosa, arawe Ghaṛṛahon Duata sidutu 
mangngonggolu wiakka si yamiu, ana waugu paa'aukki yamiu ringannu 
Ruata mapiate. 
11Amungkangngu Ghaṛṛahon Duata apan napaawiakki Kristus wuassu 
papate, mabbiakka sulalu᷊mmu ririnu, ne i Tou apan napaawiakki Kristus 
wuassu papate udde, mapaawiakku ririnu lai apan wotongnge mate udde. I 

Tou na'ola'a udde ringannu Ghaṛṛaho-Ne apan mabbiakka sulalu᷊mmu 
ririnu. 
12Ana waugu udde, manga tuṛṛangnga, i ite pia manara mandiaga; arawe 
wali᷊ne manara su paa'apulun pallala᷊gun taumata; i ite tawe wotongnge 
mabbiakka tumuṛṛuttu apulune. 
13Amungkangngu i yamiu mabbiakka tuttuṛṛutta apulun taumata, i yamiu 
sarun mate; arawe amungkangngu ringannu taṛṛinon Ghaṛṛahon Duata, i 
yamiu lapiddu mamallossu manga pallala᷊gunu apan marosa, ne i yamiu 
sarun mabbiakka. 
14Manga taumata apan aehetannu Ghaṛṛahon Duata, i mangitou udde 
ala᷊ṛṛana'u Duata. 
15Ana waugu Ghaṛṛaho apan buatte nionggolu Ruata si yamiu, tawe ma'ola'a 
si yamiu allangnga, ma'oman sara i yamiu mabbiakka sulalu᷊mmu atata'utta. 
Arawe Ghaṛṛahon Duata udde nandiaddi si yamiu maola'a ala᷊ṛṛana'u Ruata. 
Wuṛṛu ringannu taṛṛinon Ghaṛṛahon Duata udde, i ite mammago Ruata 
“Iamangnga, o Iamangku!” 
16Ghaṛṛahon Duata suadio'a ringannu ghaṛṛahon kite napaali᷊atta'a ete i ite 
udde ala᷊ṛṛana'u Ruata. 
17Ne, amungkangngu ete i ite ala᷊ṛṛana'u Ruata, ne i ite lai mananahuanna 
wurru sarun manengkamma manga ala᷊matta apan buatte nissaddian Duata 
su manga ala᷊ṛṛanang-Nge. I ite sarun manengkamma suadio'a ringanni 
Kristus apa apan buatte nissaddian Duata si Tou; ana waugu amungkangngu 
i ite uatataṛṛanga su sambau ringanni Kristus, i ite sarun wantuhanna lai su 
sambau ringanni Kristus. 

Awawantuga sarangkal᷊o'engnge 

18Anambon asasusa apan aapendamanni ite orassa indi, tumuṛṛuttu 
addapa'u, tawe iasulu᷊ngnga saran kadio'a ringannu awawantuga apan sarun 
iapaali᷊atta'a si ite. 

19Ahewallu pati'uppu runia uaraṛṛado ringannu ṛintulu tempone Ruata 
mapaali᷊atta'u ala᷊ṛṛanang-Nge. 
20Ana waugu pati'uppu runia niwalate mawinasa, wali᷊ne ana waugu 
apulune sassane, arawe ana waugu Ruata namalaten tou aroddi. Salaiwe 
aroddi pia lai antimma arendi: 
21manungku su sambau tempo pati'uppu runia sarun iapaali᷊u wuassu taṛṛino 
apan maawinasa wuṛṛu sarun mawali᷊ sumutta su ala᷊lu᷊assa wuṛṛu 
wantuhanna su sambau ringannu ala᷊ṛṛana'u Ruata. 
22I ite masingkata manungku sara orassa indi ahewallu pati'uppu runia 
sussala᷊nde ana waugu asasusa, naali᷊hida ere sangkatou inangnga 
uatataṛṛanga su tempo mangunsiwe. 
23Wuṛṛu wali᷊ne tumba'u pati'uppu runia sassane sussala᷊nde; i ite sassane lai 
sussala᷊nde sulalu᷊mmu naungngi ite. I ite buatte nanengkamma Ghaṛṛahon 
Duata, aonggolu Ruata apan paarorone, arawe i ite lai ta'e uaraṛṛado Ruata 
mapaali᷊un kite wuassu sarangkanambone, wuṛṛu manga'u si ite maola'a 
ala᷊ṛṛanang-Nge. 
24Ana waugu ringannu mangngantimma, i ite sarun masala᷊matta. Arawe 
amungkangngu apa apan aantimanni ite suete niasiloanni ite, ne udde 
wali᷊ne lai antimma. Ana waugu isai lai mangantimma apa apan buatte 
niasiloanne? 
25Arawe amungkangngu i ite mangngantimma apa apan taambe niasiloanni 
ite, ne i ite ṛinone uaraṛṛado ringannu asasabare. 
26Aroddi lai Ghaṛṛahon Duata nirumanta mantulu᷊ngngi ite amungkangngu 
i ite lome. Ana waugu i ite wagga ereapa ṛinone i ite umali᷊omanna; 
Ghaṛṛaho udde sassane sumaruanna Ruata sumala᷊nde hunan kite ringannu 
ahewallu ṛintulu, na'oman sara tawe iawisara. 

27Ne Ruata, apan masingkatu lalo᷊ṛṛo naungngu taumata, maasunna apulun 
Ghaṛṛaho udde; ana waugu Ghaṛṛaho udde sussala᷊nde Ruata hunan 
ala᷊ṛṛana'u Ruata wuṛṛu nassulu᷊ngngu apulun Duata. 
28I ite masingkata manungku Ruata mangngatokku ala᷊wo'u inolaanna indi, 
na'oman sara mabbua mapia hunane su manga taumata apan marangngu si 
Tou wuṛṛu apan niwagoan-Ne ringannu apulu-Ne sassane. 
29I mangitou lai suete nipilen Duata, wuṛṛu buatte nitantuna lai wuassu 
paarorone maola'a massulu᷊ngngu Anang-Nge, eteudde Yesus Kristus. 
Ringannu aroddi Anang-Nge naola'a paarorone su wallattu anambon manga 
tuṛṛangnga. 
30Ete aroddi Ruata namaggo si mangitou apan buatte nipile paarorone; 
wuṛṛu i mangitou apan niwagoanne udde, niwala maaukka apia ringanni 
Tou. Wuṛṛu i mangitou apan niwala apia maaukka ringannu Ruata, nanganu 
wageangnge sulalu᷊mmu awawantugu Ruata sassane. 

Darangngun Duata sulal᷊ummu Mawu Yesus Kristus 

31Apa apan wotongnge iwisara orassa indi su ola'u sarangkanambone udde? 
Amungkangngu Ruata uasamba'a si ite, isai wotongnge lumawangnga si ite? 
32Anang-Nge sassane tawe niakkan-Ne, ewe'e tinantilli Tou hunane si ite 
sarangkanambone, ṛatade i Tou tawe mangonggolu ala᷊wo'u hausanna waine 
si ite? 
33Isai wotongnge mapaasala᷊n kite taumata apan buatte nipile Duata, 
amungkangngu Ruata sassane napaali᷊atta'a manungku i ite tawe sala᷊ne? 
34Apa pia taumata apan mapaasala᷊n kite? Kristus Yesus sarun manamba'a si 
ite. Ete i Tou apan buatte nate, ara'e ete i Tou apan buatte nabbiakka apia 
wuassu papate wuṛṛu tampane ringannu Ruata, isudde i Tou mammarenta. 
35Apa pia taumata apan wotongnge maningaddi Kristus umakkanni ite? 
Wotongngewe asasusa maasingaddi Tou, ara'e asasahadda, ara'e 

pananansara, ara'e araṛṛutumma, ara'e paa'asiangnga, ara'e asasilaka, ara'e 
papate? 
36Sulalu᷊mmu Wuke Susi uawoṛṛetta arendi, “Su alo᷊'engngu allo i yami 
mabbiakka uasaruanna papate ana waugu I'o Mawu. I yami niola'a naali᷊hida 
ere domba apan ṛatante.” 
37Tawe! Ewe'e sulalu᷊mmu sarangkanambone udde i ite naasomba 
auntunganna apan nasuungnga ana waugu i Tou apan niumakkani ite! 
38Ana waugu i ya'u mangngimanna atonna, manungku su ahewallu runia, 
mawae ete papate aroddi lai sulalu᷊mmu mabbiakka, mawae ete mala'ekatta 
aroddi lai tembonannu runia, mawae ete papata'utta tempo indi aroddi lai 
su tempo addantane, ara'e manga taṛṛino apan waine; 
39mawae ete manga inolaanna su langitta, ara'e su wowon runia ara'e 
saranapa lai waine, sarangkanambone udde tawe wotongnge maasingaddu 
aakkannu Ruata si ite, ere buatte niapaasingkati Tou su pabbiaṛṛani Kristus 
Yesus Mawun kite. 

Roma 9 

Ruata wuṛṛu al᷊aṛṛanang-Nge apan napile 

1Apa apan sarun iwisara'u indi atonna ana waugu i ya'u tatahuananni 
Kristus. I ya'u tawe mamahia. Naungku apan aehetannu Ghaṛṛahon Duata 
mannohassa si ya'u lai manungku wisara'u indi atonna. 
2I ya'u tumanite massusa wuṛṛu naungku uatataṛṛanga sansara 
3ana waugu manga tuṛṛangnga sambalahangku. Ana waugu ete si mangitou, 
i ya'u sassane malu᷊assa wontohannu Ruata wuṛṛu iapaatale᷊i wuassi Kristus. 
4Ete i mangitou udde walahanna apan nipile wuṛṛu Ruata nanga'u si 
mangitou maola'a ala᷊ṛṛanang-Nge sassane, lapiddu napaali᷊atta'u taṛṛino-Ne 
si mangitou. I Tou na'ola'a paaire si mangitou wuṛṛu nangonggolu titan 
agama si mangitou. Ruata namasingkata si mangitou ereapa i mangitou 

ṛinone mattaṛṛamawu wuṛṛu i mangitou suete nanengkamma lai manga 
paaire-Ne. 
5Ete i mangitou udde papapulunna wuassu iupungngu ala᷊monan kite. 
Kristus su olangnge ere sangkatou taumata wuassu walahanni mangitou. I 
Tou lembon atanggaṛṛanne wuassu sarangkanambone. Paddalote Ruata 
sarangkalo᷊'engnge! Amin. 
6I ya'u tawe pandumma mamasingkata manungku paairen Duata tate 
ipaatta lai; arawe wali᷊ne anambon taumatan Israel udde walahanna apan 
nipilen Duata. 
7Wali᷊ne anambon papapulunni Abraham udde maola'a ala᷊ṛṛana'u Ruata. 
Ana waugu Ruata nabbisara si Abraham, “Tumba'u papapulunni Ishak apan 
isaggo papapulunnu.” 
8Udde atappasanne manungku papapulunni Abraham apan maola'a 
ala᷊ṛṛana'u Ruata, tumba'u papapulunne apan niasungkangnga ana waugu 
paaire Ruata; wuṛṛu wali᷊ne anambon papapulunne. 
9Ana waugu paairen Duata ereindi, “Su tempo apan buatte tinantunna, i 
Ya'u sarun mabelengnga, wuṛṛu Sara sarun maasomba sangkatou ana'a 
esakka.” 
10Wuṛṛu indi lai: Ribka mangunsiwen daruan katou ana'a esakka wuassu 
iamangnga sambau; eteudde Ishak iupungngu ala᷊monang kite. 
11Tantala᷊nna ana'a darua udde taambe niasungkangnga, Ruata buatte 
nanantunnu ala᷊ṛṛanang-Nge apan nipile manansunna. Pamamile Ruata 
udde tawe uaantimma apa apan wotongnge olaannu taumata, arawe 
uaantimma wawaggo Duata sassane. Ana waugu su tempo ana'i Ribka 
daruan katou esakka udde taambe maaola'a manara mapia ara'e lale᷊o, 
12Ruata buatte namasingkata si Ribka, “Iaangnge sarun mangimbe tuarine.” 
13Sulalu᷊mmu Wuke Susi uawoṛṛetta manungku Ruata namasingkata ereindi, 
“Yakub arangnguang-Ku, arawe Esau ipaadiri-U.” 

14Apa panginsueannu ṛingiṛṛanni ite orassa indi? Manungku Ruata udde 
tawe matuli᷊da? Atonna Ruata udde matuli᷊da! 
15Ana waugu Ruata nabbisara si Musa, “I Ya'u sarun mapaali᷊atta'u ala᷊matta 
su taumata apan i Ya'u maapulu mangala᷊matta, i Ya'u sarun mapaali᷊atta'u 
darangngu-U su taumata arangnguang-Ku.” 
16Nariaddi, Ruata nakkawessa udde wali᷊newe ana waugu su apulun taumata 
ara'e su pamamanaran taumata, ewe'e su apapia naungngu Ruata su 
taumata apan buatte nipile-Ne udde. 
17Ana waugu sulalu᷊mmu Wuke Susi uawoṛṛetta, “Ruata nabbisara su Ratu 
Mesir, ‘I Ya'u ma'ola'a si'o ratu ana waugu sambau pandumanna indi, 
eteudde tadea'u ringannu ririnu i Ya'u mapaali᷊atta'u araratuang-Ku wuṛṛu 
ma'ola'a arang-Ku asingkatannu lalo᷊ṛṛon runia.’ ” 
18Nariaddi Ruata mandangngu sangkatou, amungkangngu Ruata maapulu 
aroddi. Ruata mammalan sangkatou taumata mala᷊wangnga, 
amungkangngu Ruata maapulu aroddi lai. 

Asasa'un Duata wuṛṛu apapia naungngu Ruata 

19Ne, tuṛṛangnga sarun mabbisara si ya'u, “Amungkangngu aroddi anio 
Ruata ta'e mapaasala᷊n taumata? Wali᷊ne tawe saran sangkatou wotongnge 
maapaningadu apulun Duata?” 
20Arawe, tuṛṛangnga! Tuṛṛangnga tumba'u sangkatou taumata. Wuṛṛu 
tuṛṛangnga tawe waṛṛani sumimbakka Ruata! Wotongngewe tampan bunga 
maiwalo᷊, isai taumata na'ola'a si tou, “Anio i'o na'ola'a si ya'u arendi?” 
21Wali᷊newe taumata apan na'ola'a tampa m bunga udde na'ola'a leta'a udde 
walate apulun naungngi tou? Wuassu sangkompenga leta'a taumata udde 
nallanginnu tampan bunga udde darua hatine; sambau mapia wuṛṛu sambau 
lai tawe tumaniten mapia. 

22Aroddi lai apa apan buatte niola'u Ruata. I Tou maapulu mapaasabangngu 
naung-Nge lale᷊o wuṛṛu mapaali᷊atta'u taṛṛino-Ne. Arawe i Tou masabbare su 
saruanni mangitou apan sarun iṛṛuumanna ana waugu napaasa'un Tou. 
23Ruata lai maapulu mapaali᷊atta'a si ite ala᷊lu᷊assa apan nasuungnga apan 
nionggola si ite taumata arangnguan-Ne. I ite buatte nisaddianni Tou 
manengkamma ala᷊lu᷊assa udde. 
24Ete i ite apan buatte niwaggoan-Ne, wali᷊ne tumba'u wuassu walahannu 
Yahudi, arawe lai wuassu manga walahanna waine. 
25Ana waugu sulalu᷊mmu wuken Nabi Hosea, Ruata nabbisara, “Manga 
taumata apan wali᷊ne walahanna-Ku, sarun isaggo ‘Walahanna-Ku’. 
Walahanna apan ipaadiri-U, sarun isaggo-U ‘Arangnguang-Ku’. 
26Wuṛṛu su tampa udde iapaasingkata su taumata ‘I yamiu wali᷊ne ala᷊ṛṛana-
U,’ isudde manga taumata sarun isaggo ala᷊ṛṛana'u Ruata apan wiakka.” 
27Nabi Yesaya nabbisara ringannu maṛṛagissa su ola'u walahannu Israel, 
“Salaiwe reengannu walahannu Israel anambone ere anne su tahalo᷊angnga, 
tumba'u matulu᷊ngnga apan masala᷊matta; 
28ana waugu Mawu tate mala᷊nnu lai mandantan ṛuumanna su lalo᷊ṛṛon 
runia.” 
29Yesaya nabbisara arendi lai, “Unnu wisara Ruata Lembon Mataṛṛino tawe 
nanantangngu papapulunna si ite, i ite naola'e ere Sodom wuṛṛu Gomora.” 

Paa'aukku al᷊aṛṛana'u Ruata ringannu Watti'u Al᷊al᷊uassa wuassu Ruata 

30Nariaddi, audusanne iwisara arendi: Manga walahanna waine apan wali᷊ne 
Yahudi tawe madea'a tadea'u paa'aukki mangitou ringannu Ruata maola'a 
apia. Arawe ana waugu i mangitou mangngimanna, ne Ruata na'ola'a 
paa'aukki mangitou ringanni Tou naola'a apia. 
31Arawe manga taumatan Yahudi sidutu madea'a tumuṛṛutta tita, tadea'u 
paa'aukki mangitou ringannu Ruata masasangkapia apia. Arawe i mangitou 
tawe naasomba hessine. 

32Anio i mangitou tawe naasomba hessine? Ana waugu i mangitou na'ola'a 
udde ringannu tawe mangngimanna Ruata, ewe'e su lala᷊nni mangitou 
sassane. Ne i mangitou nema'a natara su “Watu Atataranna”. 
33Su ola'u watu udde sulalu᷊mmu Wuke Susi uawoṛṛetta arendi, “Paanaunge 
indi: Su Sion buatte Ta'u niaddo sambau watu apan sarun atarannu taumata; 
eteudde sambau watu wahewa apan sarun mangema'u taumata. Arawe 
taumata apan mangngimanna si Tou tawe sumassilla.” 

Roma 10 

1Manga tuṛṛangnga! I ya'u maapulu atonna tadea'u walahangku 
masala᷊matta. Wuṛṛu i ya'u atonna-tonna u'ali᷊omanna su Ruata huna 
mangitou. 
2I ya'u waṛṛani mabbisara manungku i mangitou malu᷊tu atonna 
mattaṛṛamawu Ruata. Arawe apulun mangitou udde tawe pinangiananne 
wuassu asingkattu Ruata. 
3I mangitou wagga olangnge Ruata ma'ola'a paa'aukku taumata ringanni 
Tou maola'a apia. Wuṛṛu ana waugu i mangitou maapulu tumuṛṛutta apulun 
mangitou sassane, ne i mangitou maddiri tumuṛṛutta su lala᷊nna apan 
niaṛṛa'u Ruata. 
4Titan agama buatte nitipussi Kristus. Nariaddi suapan taumata apan 
mangngimanna si Kristus, paa'aukki mangitou ringannu Ruata maola'a apia. 

Asasal᷊amatta udde hunane su anambon taumata 

5Musa namoṛṛetta manungku taumata apan uasasangkapia ringannu Ruata 
pinangiananne wuassu titan agama, taumata udde sarun mabbiakka ana 
waugu tutuṛṛutta titan agama udde. 
6Arawe su ola'u lala᷊nnu taumata masasangkapia ringannu Ruata 
pinangiananne mangngimanna Ruata, Wuke Susi namasingkata arendi, 
“Ariete i'o mabbisara sulalu᷊mmu naungngu, ‘Isai apan sarun 
masengkengnga su surga?’ (atappasanne mangapiddi Kristus sumossokka), 

7ara'e, ‘Isai apan sarun sumossokka su runian taumata nate?’ (atappasanne 
mappaawiakki Kristus wuassu papate).” 
8Pandumanne arendi, “Watti'a wuassu Ruata udde marani atonna ringanni 
yamiu; su moṛṛongngu wuṛṛu sulalu᷊mmu naungngu.” Eteudde watti'a apan 
iapaasingkati yami, watti'a manungku taumata ṛinone mangngimanna. 
9Ana waugu amungkangngu tuṛṛangnga mangnga'u ringannu moṛṛongngu 
manungku “Yesus udde Mawu”, wuṛṛu i'o mangngimanna sulalu᷊mmu 
naungngu manungku Ruata buatte napaawiakku Mawu Yesus wuassu 
papate, i'o sarun masala᷊matta. 
10Ana waugu ringannu naungnge taumata mangngimanna, na'oman sara 
Ruata nanengkamma si tou naola'a sangkatou taumata apan uasasangkapia 
Ruata. Wuṛṛu ringannu moṛṛongnge taumata mangnga'u, na'oman sara i tou 
naasomba asasala᷊matta. 
11Sulalu᷊mmu Wuke Susi uawoṛṛetta, “Taumata apan mangngimanna tawe 
iapaasusa.” 
12Udde mariaddi su anambon taumata, ana waugu tawe paṛṛalane taumatan 
Yahudi wuṛṛu taumatan walahanna waine. Ruata apan sambau eteudde 
Ruatan anambon taumata. I Tou mangngonggolu ala᷊matta manambo-
nambo su anambon taumata apan ma'itulu᷊ngnga si Tou. 
13Sulalu᷊mmu Wuke Susi uawoṛṛetta, “Anambon taumata apan 
madorongnga su Mawu, sarun masala᷊matta.” 
14Arawe ereapa lala᷊nne taumata wotongnge maitulu᷊ngnga su Mawu 
amungkangngu i mangitou taambe nangimanna? Wuṛṛu ereapa i mangitou 
wotongnge mangngimanna Mawu amungkangngu i mangitou taambe 
naaringikka su ola'i Tou? Wuṛṛu ereapa lai i mangitou wotongnge 
maaringikka Watti'u Mawu amungkangngu tawedu mamasingkata? 
15Wuṛṛu ereapa taumata wotongnge mangapiddu watti'a udde 
amungkangngu i mangitou tawe nirolokka? Sulalu᷊mmu Wuke Susi 

uawoṛṛetta arendi, “Apiawe eteapa daranta manga taumata apan uaapiddu 
Watti'u Ala᷊lu᷊assa wuassu Ruata!” 
16Arawe tawe anambon taumata mannengkamma Watti'u Ala᷊lu᷊assa udde. 
Ana waugu Yesaya nabbisara, “Mawu, isaite apan mangngimanna watti'i 
yami?” 
17Ana waugu udde manga taumata mangngimante ana waugu i mangitou 
naaringikke watti'a, wuṛṛu watti'a niaringiṛṛana ana waugu pia taumata 
apan namasingkata su ola'i Kristus. 
18Arawe i ya'u maiwalo᷊: Atonnawe i mangitou taambe naaringikka watti'a 
udde? Atonna buatte! Ana waugu sulalu᷊mmu Wuke Susi uawoṛṛetta arendi, 
“Tingikki mangitou niaringiṛṛante su ahewallu runia, manga wisaran 
mangitou na'omate sara petakku runia.” 
19I ya'u maiwalo᷊ apia: Apa walahannu Israel taambe naasingkata? Wala'e 
aiwalo᷊ udde paarorone simbaṛṛani Musa. Musa nabbisara, “Arendi lai unnu 
Ruata, ‘I Ya'u sarun ma'ola'a si yamiu tawe malu᷊assa su saruannu sambau 
walahanna apan wali᷊ne ala᷊ṛṛana-U wuṛṛu i Ya'u sarun ma'ola'a si yamiu 
masa'u su walahanna apan longonna.’ ” 
20Yesaya lembon waṛṛani lai. I tou nabbisara, “Arendi lai unnu Ruata, 
‘Manga taumata tawe madea'a si Ya'u, buatte nassomba-U; wuṛṛu i Ya'u 
nattingkapasilon riri-U si mangitou apan tawe maiwalo᷊-U.’ ” 
21Arawe su ola'u walahannu Israel Yesaya nabbisara, “Arendite unnu Ruata, 
‘Su alo᷊'engngu allo i Ya'u mangngulu᷊kku lima-U su sambau walahanna apan 
mala᷊wangnga wuṛṛu tawe tumuṛṛutta.’ ” 

Roma 11 

Apapia naungngu Ruata su walahannu Israel 

1I ya'u maiwalo᷊: Apa Ruata suete nandammen walahan-Ne sassane? Atonna 
tawe! I ya'u sassane sangkatou taumatan Israel papapulunni Abraham, 
wuṛṛu wuassu ṛuanganni Benyamin. 

2Tawe! Ruata tawe nandammen walahan-Ne apan buatte nipile-Ne ro'en 
paarorone. Manga tuṛṛangnga masingkata apa apan uawoṛṛetta sulalu᷊mmu 
Wuke Susi su ola'i Elia, su tempo i tou nangalaen hatton taumatan Israel su 
Ruata, Elia nabbisara, 
3“Mawu, manga taumata buatte namate manga nabi-Nu wuṛṛu naṛṛimunsa'a 
manga tampam pangangadoannu sasambanu Mawu. Ete ya'u sassane 
nallambe wuṛṛu i mangitou lai maapulu mamate si ya'u.” 
4Apa sasimbakku Ruata si Elia? Ruata sinumimbakka, “I Ya'u buatte 
nanantangngu pitu ṛiwu su atoune hunane su riri-U sassane. Taambe saran 
paassa i mangitou nassubba paalu᷊anni Baal.” 
5Aroddi lai orassa indi: Pia sire pira manga taumata apan buatte nipilen 
Duata ana waugu ala᷊man-Ne. 
6I Tou namile si mangitou ana waugu pinangianannu ala᷊man-Ne wuṛṛu 
wali᷊ne ana waugu pinangiananne pallala᷊gun mangitou. Ana waugu 
amungkangngu pamamilen Ruata udde pinangiananne wuassu pallala᷊gun 
taumata, ne ala᷊mattu Ruata udde wali᷊newe ala᷊matta apan tutune. 
7Nariaddi, ereapate? Walahanna Israel tawe naasomba apa apan radeaanni 
mangitou. Naasomba udde tumba'u sire pira taumata wuassu ammula᷊nna 
adio'a apan buatte nipilen Duata. Ingana'a waine sarangkanambone nabbali᷊ 
mala᷊wangnga su wawaggo Ruata. 
8Ana waugu sulalu᷊mmu Wuke Susi uawoṛṛetta arendi, “Ruata na'ola'a 
naungnga wuṛṛu ṛingiddi mangitou nabbali᷊ maattika; wuṛṛu na'oman sara 
orassa indi mata mangitou tawe maasilo wuṛṛu tali᷊nga mangitou tawe 
maaringikka.” 
9Daud nabbisara lai, “Wala'e manga andeangngi mangitou maola'a wala᷊ti'a 
si mangitou sassane, wuṛṛu maola'a loṛṛangnga, tampa mangitou manawo 
wuṛṛu maṛṛimunsa'a! 

10Wala'e mata mangitou maddanduma tadea'u i mangitou tawe maasilo; 
wuṛṛu wala'e i mangitou maola'a alu᷊dungnga sarangkalo᷊'engnge.” 
11I Ya'u maiwalo᷊ apia; Su tempon taumatan Yahudi nanawo, apa udde 
mariaddi tadea'u i mangitou maṛṛimunsa'a? Atonna-tonna tawe! Arawe ana 
waugu i mangitou marosa, ne walahanna waine naasomba asasala᷊matta, 
na'oman sara taumatan Yahudi tawe malu᷊assa su walahanna waine udde. 
12Ana waugu walahannu Yahudi nassala᷊ wuṛṛu maddiri tumuṛṛutta apulun 
Duata, ne manga walahanna waine niala᷊matannu Ruata. Nangillembo lai 
amungkangngu paa'aukku walahannu Yahudi ringannu Ruata maola'a 
mapia; ne maggewala᷊nna lai ala᷊matta apan sarun ionggolu Ruata! 

Asasal᷊amattu walahanna waine apan wal᷊ine Yahudi 

13Arawe orassa indi mappianne i ya'u mabbisara su manga tuṛṛangnga apan 
wali᷊ne Yahudi! Ala᷊nnune indi, naola'a rasul su walahanna wali᷊ne Yahudi, i 
ya'u lembo mangngarega manara'u. 
14I Ya'u mangngantimma, i ya'u wotongnge mapaala᷊pputu naungnga lale᷊o 
su walahannu sassane, tadea'u ringannu lala᷊nne udde i ya'u wotongnge 
manala᷊matta sambageanganna wuassi mangitou. 
15Ana waugu i mangitou tawe tinarimmattu Ruata, ne paa'aukku runia 
ringannu Ruata naola'e apia; nangillembo lai amungkangngu i mangitou 
tinarimmattu Ruata! Udde nassulu᷊ngngu ere taumata nate nabbiakka apia! 
16Amungkangngu roti sampaddi apan paarorone buatte nionggola su Ruata, 
udde atappasanne rotine sarangkanambone udde nionggola su Ruata lai. 
Wuṛṛu amungkangngu ṛamuttu alu udde lai pussa'an Duata udde 
atappasanne manga rannane lai pussaa-Ne. 
17Sangkawageanganna wuassu manga rannang alu zaitun – eteudde manga 
taumatan Yahudi – niattibba. Wuṛṛu su lanna'u attibba udde nireeta rannan 
kalu zaitunna lulu᷊, eteudde manga tuṛṛangnga apan wali᷊ne Yahudi. 
Tuṛṛangnga nireeta isudde tadea'u tuṛṛangnga maattemma ala᷊wo'a apan 
mapia wuassu pabbawiakku ṛimuudu manga taumatan Yahudi. 

18Ana waugu udde ariete i yamiu mangngadio'a si mangitou apan buatte 
nitonto ere ranna udde. I yamiu ṛinone mannaungnga manungku i yamiu 
tumba'u rannane. Wuṛṛu wali᷊ne ranna apan mangngonggolu anna su 
ṛamunne, ewe'e ṛamutta apan mangngonggolu anna su rannane. 
19Arawe i'o sarun mabbisara, “Ore, arawe manga ranna udde nitonto tadea'u 
i ya'u wotongnge ireeta su alune!” 
20Udde mangke atonna. Arawe i mangitou niramme ana waugu i mangitou 
tawe mangimanna, arawe tuṛṛangnga tinarimmatta ana waugu tuṛṛangnga 
mangimanna. Nariaddi imbaṛṛangnga tuṛṛangnga mamunga ana waugu 
udde; arawe ṛinone i'o pia apendamma mata'utta. 
21Ana waugu amungkangngu Ruata tawe umakkannu taumatan Yahudi 
iramme ere manga ranna tutune udde, arie passunna manungku i Tou 
mappau mandammenu! 
22Nariaddi isindi i ite naasilo aroddi apiane Ruata wuṛṛu aroddi aattike lai 
i Tou. I Tou maṛṛagissa su saruanni mangitou apan marosa, arawe naungngi 
Tou masaṛṛionto'a si'o – sambali᷊ate i'o sidutu mabbiakka wuassu darangngu-
Ne. Amungkangngu tawe, i'o lai sarun iramme. 
23Wuṛṛu su ola'u manga taumatan Yahudi udde, amungkangngu i mangitou 
mawalu᷊ wuassu pallala᷊gu tawe mangngimanna, i mangitou sarun 
itarimmata apia; ana waugu Ruata pia taṛṛino manarimmatti mangitou apia. 
24Tuṛṛangnga apan wali᷊ne wuassu walahannu Yahudi udde, naali᷊hida 
rannan alu zaitun apan lulu᷊. Ei, amungkangngu i'o uatata'ae sulalu᷊mmu 
pallala᷊gunu, wotongnge ireeta su alu zaitun tutune, lembonete manga 
taumatan Yahudi apan nisumandingnga su manga rannan alu zaitun tutune 
udde. Natantunna malluasanne Ruata mamelengngi mangitou su punnu 
alun zaitunni mangitou sassane. 

Darangngun Duata su anambon taumata 

25Manga tuṛṛangnga! I ya'u mangantimma yamiu arie mamendamma 
manungku yamiu masingkaten sarangkanambone. Ana waugu pia sambau 

apan ipaapulun Duata, arawe taambe niasingkatannu taumata. Wuṛṛu i ya'u 
maapulu i yamiu maasingkata; eteudde indi: Sangkawageanganna wuassu 
taumatan Yahudi apan mala᷊wangnga, arawe pallala᷊gu mangitou udde 
tumba'u ma'oma su tempone, napawe anambon taumata apan wali᷊ne 
Yahudi apan rudanta ringannu Ruata udde natimute. 
26Ete aroddi anambon taumatan Yahudi sarun masala᷊matta. Ana waugu 
sulalu᷊mmu Wuke Susi uawoṛṛetta arendi, “Ratun Punnu Sala᷊matta sarun 
rumanta wuassu Sion; I Tou sarun manubbussa anambon ala᷊le᷊on 
papapulunni Yakub. 
27I Ya'u sarun mangonggolu paaire indi si mangitou su tempo i Ya'u 
mangampungnga manga rosan mangitou.” 
28Ana waugu taumatan Yahudi maddiri manengkamma Watti'u Ala᷊lu᷊assa 
wuassu Ruata, ne i mangitou naola'a seettu Ruata; wuṛṛu udde maola'a 
auntungannu manga tuṛṛangnga apan wali᷊ne Yahudi. Arawe ana waugu 
buatte nipilen, ne manga taumatan Yahudi sidutu raddanguannu Ruata ana 
waugu iupungngu ala᷊mona mangitou. 
29Ana waugu amungkangngu Ruata mamile taumata wuṛṛu mangala᷊matta 
taumata udde, Ruata tawe mangule᷊ apia apa apan buatte niolang-Nge. 
30Dorone i yamiu maddiri tumuṛṛutta Ruata. Arawe orassa indi Ruata buatte 
napaali᷊atta'a manungku i yamiu nali᷊ute wuassu pasasala᷊, ana waugu 
taumatan Yahudi maddiri tumuṛṛutta. 
31Aroddi lai su manga taumatan Yahudi udde. Orassa indi i mangitou 
maddiri tumuṛṛutta Ruata, tadea'u i yamiu iapaali᷊atta'a manungku i yamiu 
nali᷊ute wuassu passasala᷊. Arawe i mangitou lai sarun iapaali᷊u wuassu 
passasala᷊. 
32Ana waugu Ruata suete namalan taumata paparentannu lala᷊wangnga, 
tadea'u i Tou wotongnge mapaali᷊atta'u darangngu-Ne si mangitou 
sarangkanambone. 

Daralo su Ruata 

33Ala atonna Ruata! Wahewalla atonna apapande-Ne wuṛṛu asingka-Ne! Isai 
wotongnge maasingkata ala᷊wo'u manga laṛṛawen-Ne? Isai wotongnge 
maasunna manga olangnge i Tou mammanara? 
34Sulalu᷊mmu Wuke Susi uawoṛṛetta arendi, “Isai wotongnge maasingkata 
ṛingiṛṛannu Mawu? Isai wotongnge manantiro si Tou 
35Isai buatte nangonggolu sarannapa su Mawu na'oman sara i tou 
wotongnge madorongnga wawali᷊nne?” 
36Ruata apan nandiaddi sarangkanambone. Sarangkanambone udde wuassu 
Ruata wuṛṛu udde lai hunane su Ruata. Paddalote Ruata ma'oman 
sarangkalo᷊'engnge! Amin. 

Roma 12 

Mabbiakka hunan Duata 

1Manga tuṛṛangnga! Ruata tumaniten mapia si ite. Ana waugu udde ya'u 
sumala᷊nde si yamiu ringannu ahewallu naungnga tadea'u i yamiu 
manantillu wadangngi yamiu maola'a sambau sasamba apan wiakka su 
Ruata sassane wuṛṛu maalu᷊assa naung-Nge. Patataṛṛamawunu su Ruata 
ṛinone lai aroddi. 
2Imbaṛṛangnga mattanno apulun dunia indi. Wala'e Ruata mandiaddi ririnu 
maola'a wakku, tadea'u i yamiu pia awawalu᷊. Ringannu aroddi yamiu 
wotongnge maasingkata apulun Duata – eteudde apa apan mapia wuṛṛu 
apan maalu᷊assa naung-Nge wuṛṛu apan nasuungnga. 
3Ruata buatte nangonggolu ala᷊matta si ya'u. Ana waugu udde i ya'u 
manantiro su tuṛṛangnga sarangkanambone; imbaṛṛangnga mamendama 
ririnu mattanggaṛṛana wuassu apan ṛinone. Ṛinone i yamiu mattiala 
watanganni yamiu ringannu awawawon naungnga; sangkatou-sangkatou 
mattiala watanganne tumuṛṛuttu asingkata apan suete nionggolu Ruata si 
tou ana waugu mangngimanna Mawu Yesus. 

4Wadangngi ite manambo wageangnge. Manga wageangnge udde pia 
manarane sambau-sambau. 
5Aroddi lai matataṛṛino si ite. Salaiwe i ite sarangkanambone manambo, 
arawe i ite naola'a wadangnga sambau ana waugu i ite su sambau ringanni 
Kristus. Wuṛṛu i ite sambau-sambau uaaukka su sambau ringannu waine 
maola'a wageangnga wuassu wadangnga sambau. 
6I ite sambau-sambau pia asingkattu manara apan uapapaṛṛala. Manga 
ala᷊matta udde nionggolu Ruata si ite tumuṛṛuttu darangngu-Ne. Ana waugu 
udde i ite sarun mappaattu asingkatta udde. Taumata apan pia asingkatta 
mamasingkatu Watti'a wuassu Ruata rinone mabbatti'u watti'a wuassu 
Ruata udde, tumuṛṛuttu atatohassi tou sassane. 
7Taumata apan pia asingkatta ipantulu᷊ngngu taumata waine, ṛinone atonna-
tonna mantulu᷊ngngu taumata waine. Taumata apan pia asingkatta 
mannantiro, ṛinone i tou atonna-tonna mannantiro. 
8Taumata apan pia asingkatta mangngonggolu sasasa su taumata waine, 
ṛinone atonna-tonna mangonggolu sasasa su taumata waine, taumata apan 
pia ala᷊matta mantulu᷊ngngu taumata waine ringannu darotongnge, ṛinone 
ma'ola'a udde ringannu naungnga mawawo wuṛṛu malu᷊assa. Taumata apan 
pia asingkatta mammiaṛṛa'a, ṛinone atonna-tonna mammiaṛṛa'a. Taumata 
apan pia ala᷊matta mamasilon darangngune su taumata waine, ṛinone 
ma'ola'a ringannu naungnga malu᷊assa. 
9Pandangngute ringannu ahewallu naungngu. Paaraua'a ala᷊le᷊o, wuṛṛu 
pa'ola'e apapia. 
10Ṛinone manga tuṛṛangnga uararangngu sangkatou ringannu waine wuṛṛu 
uaa'akkanna ere manga taumata apan uasangkatuṛṛangnga sulalu᷊mmu 
amonanna sambau, wuṛṛu ṛinone i yamiu uala᷊li᷊u ṛoro mangonggolu 
addatta. 
11Pammanarate ringannu maṛṛimadda. Arie mangkete wolo'a. Pammanara 
su Mawu ringannu atatohassa wuassu Ghaṛṛahon Ruata. 

12Ṛinone i yamiu mangngantimma Mawu ringannu malu᷊assa, paasabare 
sulalu᷊mmu asasusa, wuṛṛu paaṛṛimadda umali᷊omanna. 
13Patatulu᷊ngnga mapaasuungngu hausannu manga taumatan Saṛṛani waine 
wuṛṛu salo᷊hoiwe manga tuṛṛangnga su pangangimanna sambau apan ta'e 
awaganannu, ringannu naungnga malu᷊assa sulalu᷊mmu wale᷊nu. 
14Paddorongke su Ruata tadea'u i Tou mangala᷊matta manga taumata apan 
maṛṛagissa si yamiu. Ore, paddorongke Ruata mangala᷊matta si mangitou, 
arie pangane. 
15Lalluasse su sambau ringannu manga taumata apan lulluassa, wuṛṛu luaite 
ringanni mangitou apan lulluai. 
16Pabbiakke su paddarame sangkatou ringannu waine. Imbaṛṛangnga 
mamunga, arawe sulu᷊nga'a ririnu ere taumata apan manarane mawawo su 
aellegu awadaalla. Arie mamendamma ririnu apandeanne wuassu ṛinone. 
17Amungkangngu taumata mandale᷊o si'o, arie wali᷊sannu ala᷊le᷊o. Ola'e apa 
apan mapia su aellegu awadaalla. 
18Wuassu sambaanu padea'a mabbiakka su paddarame ringannu taumata 
nambo. 
19Manga tuṛṛangku! Arie saran paassa i'o mangune, wala'e Ruata 
maṛṛuumanna. Ana waugu sulalu᷊mmu Wuke Susi uawoṛṛetta, “Ete i Ya'u 
apan mabbali᷊ssa, i Ya'u sarun maṛṛuumanna, unnu wisaran Mawu.” 
20Arawe amungkangngu seenu malu᷊nussa, i tou onggole᷊ n anna, wuṛṛu 
amungkangngu i tou marou, painuma'a i tou. Ana waugu ringannu na'ola'a 
aroddi, tuṛṛangnga namansili si tou. 
21Arie mapaawalan ririnu iapiddu ala᷊le᷊o, arawe ṛinone i yamiu 
mapaanawon kala᷊le᷊o ringannu apapia. 

Roma 13 

Tatuṛṛuta su tembonannu runia 

1Suapan taumata ṛinone matuṛṛutta su tembonanne, ana waugu tawe 
tembonanne apan tawe naasomba taṛṛino wuassu Ruata. Wuṛṛu 
tembonanne apan uaparenta orassa indi, mappaamattu manarane wuassu 
darolokku Ruata. 
2Ana waugu udde taumata apan mannompoll᷊a tembonanne udde, 
nassulu᷊ngngu lai mannompoll᷊a apa apan suete tinantunnu Ruata. Wuṛṛu 
taumata apan ma'ola'a aroddi sarun iṛṛuumanna. 
3Ana waugu taumata apan ma'ola'a apapia arie mata'uttu tembonanne. 
Tumba'u taumata apan ma'ola'a ala᷊le᷊o apan ṛinone mata'utta. 
Amungkangngu i'o maapulu tadea'u i'o tawe mata'uttu tembonanne, i'o 
ṛinone ma'ola'a apapia, ne i'o sarun raloanna. 
4Ana waugu tembonanne udde, allangngu Ruata apan mammanara hunane 
ipadde'a apapianu. Arawe amungkangngu i'o ma'ola'a ala᷊le᷊o, i'o ṛinone 
mata'utti tou, ana waugu wali᷊newe tawe mangale᷊ne i tou maṛṛuumannu 
taumata. Ete i tou allangngu Ruata, apan mangngonggolu ṛuumannu Ruata 
su manga taumata apan ma'ola'a ala᷊le᷊o. 
5Ana waugu udde ṛinone i'o matuṛṛutta tembonanne – wali᷊ne tumba'u ana 
waugu i'o maddiri iṛṛuumanna, arawe ana waugu ahewallu apulun 
naungngu. 
6Eteudde lai pinangiananne anio tuṛṛangnga mammaekka wose, ana waugu 
tembonanne udde mamamanaran Duata apan mappaamattu manaran 
Mawu indi. 
7Nariaddi waeṛṛete su tembonanne apa apan ṛinone tuṛṛangnga mamaekka 
si tou. Waeṛṛete wose, amungkangngu tuṛṛangnga ṛinone mamaekka wose, 
wuṛṛu waeṛṛete beane amungkangngu tuṛṛangnga ṛinone mamaekka bea. 
Imbei i mangitou apan ṛinone imbeanna wuṛṛu aaddatewe i mangitou apan 
ṛinone addatanna. 

Manara su sandingananna 

8Imbaṛṛangnga pia awallasa sisai-sai, tabene'e uawawallasa darangngu 
sangkatou ringannu waine. Ana waugu taumata apan marangngu su 
sansulu᷊ngnge taumata, buatte nanuungngu anambon titan Musa. 
9Ana waugu titan agama Yahudi eteudde: Imbaṛṛangnga sumandaga, 
imbaṛṛangnga mamate, imbaṛṛangnga manna'o, imbaṛṛangnga numemman 
sarannapan taumata waine; sarangkanambone udde niammulle ringannu 
tita waine, suete nisari tumbau naola'a tita sambau eteudde, “Pandangngu 
sansulu᷊ngngu taumata ere lai i'o mandangngu ririnu sassane.” 
10Taumata apan mandangngu taumata waine tawe ma'ola'a ala᷊le᷊o su 
taumata udde. Nariaddi taumata apan mandangngu sansulu᷊ngnge eteudde 
taumata apan suete tinumuṛṛutta anambon titan agama. 
11Su liuddu sarangkanambone udde i yamiu maasingkata manungku tempo 
indi eteudde temponu mapu'o wuassu atatiilla. Ana waugu tempone i ite 
iapaasala᷊matta maranite orassa indi, wuassu i ite wakkute mannattaka 
mangngimanna. 
12Ṛabbi maranite mali᷊udda; wuṛṛu ete lai adio'a allote. Nariaddi mappianne 
i ite mangillolo᷊ ma'ola'a inolaanna apan marandumma. I ite ṛinone 
mapaasuungngu watanganni ite ringannu ahiddu asasemakka. 
13I ite ṛinone ma'ola'a inolaanna apan aaddatanna ere su inanaramanne 
a'olaannu taumata su tempo allo; imbaṛṛangnga maddamea tumaniten 
manampali᷊u, ara'e mabbu'anna. Imbaṛṛangnga sumandaga, ara'e pia 
pallala᷊gu tawe addane. Imbaṛṛangnga mabbawulo᷊, ara'e mangune. 
14Wala'e Mawu Yesus Kristus mangatokku apa apan sarun olaanna. Wuṛṛu 
imbaṛṛangnga tumuṛṛutta pallala᷊gun taumata marosa ipamatu'a apulun 
naungnga. 

Roma 14 

Imbaṛṛangnga mapaasal᷊an tuṛṛangngu 

1Taumata apan pangangimanne ta'e mattulu᷊ngnga ṛinone sengkamanna 
ringannu mapia su wallattu manga tuṛṛangnga. Arie pattatiakka ringanni 
tou su ola'u pangangimanne. 
2Pia taumata mangngimanna manungku i tou wotongnge umanna ala᷊wo'u 
anna. Arawe pia lai taumata waine apan lome pangangimanne; i tou 
mammendama manungku i tou tumba'u wotongnge mabbiakku sayore. 
3Taumata apan u'anna tawe mamile, arie mangadio'a taumata apan u'anna 
tumba'u anna buatte tinantunne; wuṛṛu taumata apan tumba'u u'anna anna 
buatte tinantunne, arie lai mapaasala᷊n taumata apan u'anna alawo'u anna, 
ana waugu Ruata suete nanarimmatti tou. 
4Isai tuṛṛangnga, na'oman sara tuṛṛangnga mamarikissa allangngu taumata 
waine? Mawae ete allangnga udde nema'a ara'e dirumarisikka, udde 
singkaten mawune. Wuṛṛu atonna allangnga udde sarun dumarisikka 
matuli᷊da, ana waugu Mawu wotongnge mapararisikki tou matuli᷊da. 
5Pia taumata mammendama sambau allo apan apianne wuassu manga allo 
waine, arawe pia lai taumata waine mammendama manungku manga allo 
udde uasulu᷊ngnga. Wala'e sambau-sambau manantunu apulu naungnge 
sassane. 
6Taumata apan tumba'u mappaattu manga allo apianne, taumata udde 
ma'ola'a aroddi ana waugu ipangaddata Mawu. Taumata apan u'anna 
ala᷊wo'u anna, ma'ola'a aroddi ana waugu ipangaddata Mawu, ana waugu i 
tou maadiangkamanna Ruata ana waugu pabbawiakka udde. Aroddi lai 
taumata apan tumba'u u'anna anna suete nipilene, taumata udde lai 
mangadatta Mawu wuṛṛu u'ali᷊omanna su Ruata. 
7Tawe saran sangkatou wuassi ite apan mabbiakka hunane su watanganni 
ite sassane, wuṛṛu tawe saran sangkatou apan mate hunane su watanganne 
sassane. 

8Amungkangngu i ite mabbiakka, i ite mabbiakka hunane su Mawu. Wuṛṛu 
amungkangngu i ite mate, i ite lai mate hunane su Mawu. Nariaddi wiakka 
ara'e nate, i ite udde tatahuanannu Mawu. 
9Kristus natete wuṛṛu nabbiakke apia. Ana waugu udde i Tou naola'a Mawu 
manga taumata wiakka wuṛṛu lai manga taumata apan natete. 
10Nariaddi, manga tuṛṛangnga! Apa hunane mapaasala᷊n tuṛṛangngu apan su 
pangangimanna sambau? Wuṛṛu apa hunane tuṛṛangnga mangngadio'a si 
tou? I ite sarangkanambone sarun sumaruanna Ruata tadea'u parikisanna. 
11Sulalu᷊mmu Wuke Susi uawoṛṛetta, “Mangke atonna,” wisaran Mawu, 
“sangkatou-sangkatou sarun massubba su saruang-Ku; wuṛṛu sangkatou-
sangkatou sarun manga'u manungku ete i Ya'u Ruata.” 
12Nariaddi i ite sambau-sambau ṛinone pia sasimbakka su ola'u ala᷊wo'u 
inolaanni ite su Ruata. 

Imbaṛṛangnga mangal᷊iwun tuṛṛangngu 

13Ana waugu udde arie i ite mapaasala᷊n sangkatou ringannu sangkatou. 
Arawe padea'e tadea'u i yamiu tawe ma'ola'a inolaanna apan ma'aola'a 
tuṛṛangngu su pangangimanna sambau awono'anna wuṛṛu marosa. 
14Ana waugu i ya'u uaaukke ringannu Mawu Yesus, ne i ya'u mangke 
mangngimanna manungku tawe saran sambau anna apan maarosa; arawe 
olangnge udde maarosa sangkatou taumata, amungkangngu taumata udde 
massunna manungku udde maarosa. 
15Arawe amungkangngu ringannu apa apan aannanannu, sangkatou 
tuṛṛangnga su pangangimanna sambau niapaasusa naungnge, ne tuṛṛangnga 
tawe nappaamattu paddarame. Amungkangngu Kristus buatte nate ana 
waugu sangkatou taumata, arie mamalan taumata udde mala᷊le᷊o ringannu 
apa iwabboonu. 
16Ana waugu udde arie mamalan sarannapa apan mapia si yamiu, sunnannu 
taumata waine lale᷊o. 

17Ana waugu amungkangngu Ruata mangatokku pabbawiakku sangkatou, 
apa apan wotongnge annananni tou ara'e inumanne, tawe tumanin mahuna. 
Ahunanne eteudde manungku taumata udde tuttuṛṛutta apulun Ruata, 
maapendamma ala᷊lu᷊assu naungnga wuṛṛu mannengkamma ala᷊lu᷊assa apan 
nionggolu Ghaṛṛahon Ruata. 
18Taumata apan mangngimbe Kristus olangnge aroddi, taumata udde 
maalu᷊assa naungngu Ruata, wuṛṛu aadatannu taumata waine. 
19Ana waugu udde pandumanni ite ṛinone sidutu su manga inolaanna apan 
mandantan paddarame wuṛṛu uatatulu᷊ngnga. 
20Ariewe, ana waugu hatton anna, i'o manggohakku apa apan buatte 
nimmanara Duata. Ala᷊wo'u anna udde wotongnge iwo'o; arawe 
amungkangngu anna iwabboonu udde maarosa taumata waine, i'o 
nassala᷊te. 
21Mappianne ariete pa'inassa ṛemessa ara'e ma'inumma anggore ara'e 
ma'ola'a manga inolaanna, amungkangngu inolaanna udde maarosa 
tuṛṛangngu apan su pangangimanna sambau. 
22Wala'e apa apan pangimanannu udde, olaanna su saruannu Ruata hunanu 
sassane. Taumata apan tawe pinangiananne ipamendama pasasala᷊, su apa 
apan sassunnane naṛṛino taumata udde su lalu᷊manna'a. 
23Arawe taumata apan uapapaddua umanna, wua'udde umanna anna udde, 
taumata udde iapaasala᷊n Duata; ana waugu taumata udde tawe 
tinumuṛṛutta apulun naungnge su ola'u apa apan naṛṛino wuṛṛu apan 
nassala᷊. Wuṛṛu manga ala᷊wo'u inolaanna apan niola'a tawe ringannu 
pangangimanna eteudde rosa. 

Roma 15 

Paal᷊uassa'a taumata waine, arie tumba'u ririnu sassane 

1I ite apan atonna-tonna pia antimma su pangangimanni ite, ṛinone 
masabare su ala᷊wo'u wisaran taumata apan lome pangangimanne. Ariewe i 
ite tumba'u maapulu malluassa watanganni ite sassane. 
2Arawe i ite sambau-sambau ṛinone malluassa naungngu tuṛṛangngi ite su 
apapiane, tadea'u pangngangimanne aatambanna atohanne. 
3Ana waugu Kristus lai tawe maṛṛingiddu ala᷊lu᷊assu riri-Ne sassane. 
Sulalu᷊mmu Wuke Susi uawoṛṛetta arendi, “Ala᷊wo'u alu᷊andaga apan 
nipangalu᷊andaga si'o, naṛṛia'e si ya'u.” 
4Sarangkanambone apan nawoṛṛette sulalu᷊mmu Wuke Susi udde 
ipannantiro si ite. Ana waugu ala᷊ṛṛa'a apan nisengkammi ite wuassu Wuke 
Susi mammalu᷊ si ite maola'a masabbare wuṛṛu matohassa na'oman sara i ite 
wotongnge mangngantimma Ruata. 
5Sala᷊ndeanna su Ruata apan mangonggolu asasabare wuṛṛu lali᷊mbata su 
taumata, mantulu᷊ngngi yamiu mabbiakka su paa'aukka tumuṛṛuttu tula᷊dan 
Kristus Yesus. 
6Ringannu naungnga sambau tuṛṛangnga sarangkanambone wotongnge 
maddalo Ruata, Iamangngu Mawun kite Yesus Kristus. 

Watti'u Al᷊al᷊uassa su manga walahanna apan wal᷊ine Yahudi 

7Ana waugu udde ṛinone manga tuṛṛangnga uararingikka sangkatou 
ringannu waine ringannu naungnga malu᷊assa, ere lai Kristus nanalo᷊ho si 
yamiu ipaddalo Ruata. 
8Ana waugu, paanaunge, manungku Kristus suete nangimbe taumatan 
Yahudi tadea'u mapaali᷊atta'a manungku Ruata atonna mannuungngu 
paaire-Ne su iupungngu ala᷊monan kite. 
9Mawu Yesus lai na'ola'a manga walahanna waine mammantuga Ruata ana 
waugu apapia naungnge si mangitou. Sulalu᷊mmu Wuke Susi uawoṛṛetta 
arendi, “Ana waugu udde i ya'u maddalo Si'o su wallattu manga walahanna, 
i ya'u sarun mangantari aantarin daralo ipaddalo aran-Nu.” 



3000 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

10Pia lai uawoṛṛetta arendi, “Lalluasse suadio'a ringannu ala᷊ṛṛana'u Ruata 
apan napile, ei manga walahanna!” 
11Wuṛṛu indi lai, “Paddalote Ruata, ei anambon walahanna, ṛinone 
anambon taumata maddalo si Tou!” 
12Wuṛṛu indi lai apan niwalo᷊n Yesaya, “Wuassu papapulunni Isai sarun 
rumanta sangkatou taumata apan sarun mamarenta manga walahanna; 
wuṛṛu ete si Tou manga walahanna udde sarun mangantimma.” 
13Ete Ruata apan pangngantimanni yamiu. Sala᷊ndeanna i Tou malloṛṛo 
naungngu ringannu ala᷊lu᷊assa wuṛṛu paddarame ana waugu i yamiu 
mangngimanna, tadea'u ringannu taṛṛinon Ghaṛṛahon Duata i yamiu lembo 
mangngantimma Ruata. 

Anio Paulus namoṛṛettu suratta ringannu maṛṛagissa 

14Manga tuṛṛangku! I ya'u mangngimanna manungku manambo atonna 
apapia si yamiu. I yamiu lai masingkatu sarangkanambone wuṛṛu 
wotongnge lai mangaṛṛa'a sandingananna. 
15Arawe su ola'u manga inolaanna apan suete nitantunna, i ya'u 
mapaanaungnga si yamiu ringannu atonna sulalu᷊mmu suratta indi, ana 
waugu Ruata buatte nangonggolu manara udde si ya'u. 
16I Tou buatte na'ola'a si ya'u mangangimben Kristus Yesus tadea'u irolokka 
su manga walahanna apan wali᷊ne Yahudi. Wuṛṛu i ya'u naola'a sangkatou 
imam, apan mammasingkattu Watti'u Ala᷊lu᷊assa wuassu Ruata, tadea'u 
manga taumata apan wali᷊ne Yahudi maola'a sambau sasamba su Ruata apan 
wotongnge sengkamanni Tou. Doronganna Ghaṛṛahon Duata ma'ola'a si 
mangitou sambau sasamba apan apianne su Ruata sassane. 
17Nariaddi, ana waugu i ya'u suete naaukka ringanni Kristus Yesus, ne i ya'u 
wotongngete lumuassu manara'u indi su Ruata. 
18I ya'u waṛṛani mabbisara aroddi tumba'u su ola'u apa apan buatte niola'i 
Kristus si Ya'u ipa'ola'a manga taumata wali᷊ne Yahudi tuttuṛṛutta Ruata. I 

ya'u mammanara udde ringannu manga wisara ara'e lai ringannu manga 
inolaanna see lai pallala᷊gu, 
19wuṛṛu manga ala᷊ṛṛindu'a wuṛṛu manga inolaanna apan wahewalla; 
sarangkanambone udde wuassu taṛṛinon Ghaṛṛahon Ruata. Watti'u 
Ala᷊lu᷊assa su ola'u Mawu Yesus suete ta'u niapaasingkatta su anambon 
taumata, nanattaka wuassu Yerusalem na'oman sara watukku Ilirikum. 
20Apulu'u eteudde mamasingkatu Watti'u Ala᷊lu᷊assa wuassu Ruata su manga 
tampa suapan taumata taambe naaringikka si Kristus. Ana waugu i ya'u 
maddiri mapararisikku manara su rapappake apan niaddon taumata waine. 
21Sulalu᷊mmu Wuke Susi uawoṛṛetta, “Manga taumata apan taambe 
naaringikka watti'a su ola'i Tou, sarun maasilo; wuṛṛu i mangitou apan 
taambe naaringikka, sarun maasunna.” 

Pandumanni Paulus inai watukku Roma 

22Ana waugu udde, i ya'u masokkate aali᷊mbatanna inai mattembo si yamiu. 
23Arawe orassa indi manara'u su wageangngu manga wageangu leta'a udde 
nasuete. Pirate tonna nangkali᷊u i ya'u maapulu mattembo si yamiu. 
24Paṛṛangatte amungkangngu i ya'u sumabbi soa atatanaannu sulalu᷊mmu 
amatangku watukku Spanyol, i ya'u mangantimma wotongnge maissomban 
kamiu wuṛṛu lumuassa tala᷊n kadio'a ringanni yamiu. Wua'udde i ya'u 
mangantimma yamiu wotongnge mallali᷊ma si ya'u su amatangku watukku 
Spanyol udde. 
25Arawe orassa indi ya'u maapulu inai watukku Yerusalem mangapiddu 
sasumbala su jamaattu Ruata poiaroddi. 
26Ana waugu manga jamaatta su Makedonia wuṛṛu Akhaya maapulute 
mangonggolu sasumbala su manga tuṛṛangnga apan asiangnga su wallattu 
jamaattu Ruata su Yerusalem. 
27Ringannu naungnga malu᷊assa i mangitou nakkawessa ma'ola'a udde. 
Atonna ṛinone i mangitou mantulu᷊ngngu manga tuṛṛangnga apan asiangnga 

su Yerusalem; ana waugu wuassu manga taumatan Yahudi udde, manga 
taumata wali᷊ne Yahudi buatte nanengkamma ala᷊matta wuassu Ruata. 
Nariaddi manga taumata wali᷊ne Yahudi ṛinone lai mantulu᷊ngngu taumatan 
Yahudi ringannu manga ala᷊matta ere manga darotongnga. 
28Amungkangngu i ya'u buatte nanginsue manara'u indi, wuṛṛu manantilla 
si mangitou apan uatana'a su Yerusalem sasumbala apan buatte niammulla 
udde, ne i ya'u inaite watukku Spanyol sumabbi soa atatanaannu. 
29Amungkangngu i ya'u rumanta ringannu, sulalu᷊mmete i ya'u rumanta 
mangapiddu manambo ala᷊matta wuassi Kristus si yamiu. 
30Ringannu arannu Mawun kite Yesus Kristus, wuṛṛu ringannu darangngu 
apan nionggolu Ghaṛṛahon Duata, i ya'u sumala᷊nde si yamiu, doronganna i 
yamiu suadio'a u'ali᷊omanna su Ruata hunan manara'u. 
31Aali᷊omante tadea'u Ruata mamallossu riri'u wuassu lima manga taumata 
apan tawe mangngimanna su Yudea, wuṛṛu tadea'u manara'u ipangapiddu 
sasumbala watukku Yerusalem itarimmatu ala᷊ṛṛana'u Ruata ringannu 
naungnga malu᷊assa poiaroddi. 
32Ringannu aroddi, amungkangngu Ruata maapulu, i ya'u wotongnge 
rumanta ringanni yamiu, ringannu naungnga malu᷊assa. Wuṛṛu i ya'u 
wotongnge maapendama ala᷊lu᷊assu naungnga su pattangnganni yamiu. 
33Antimanna Ruata, apan nangonggolu paddarame su taumata, uatana'a 
ringanni yamiu sarangkanambone. Amin. 

Roma 16 

Tabea wuassia'u sassane 

1I ya'u maapulu mamasingkatta si yamiu su ola'u tuṛṛangngi ite, Febe. I tou 
massumbala jamaatta su Kengkrea. 
2Tarimmata'e i tou ere sangkatou wuassu jamaattu Mawu. Ne aroddite 
manga taumata apan mangngimanna Ruata ṛinone uatatarimmata 
sangkatou ringannu sangkatou. Tulu᷊ngaawe i tou, amungkangngu i tou 

mappandumma sasumbala wuassi yamiu, ana waugu i tou sassane suete 
nangonggolu sumbala su taumata nambo – nareengnga lai ya'u. 
3Walo᷊a'a tabea'u si Priskila wuṛṛu si Akwila, manga hawe'u apan suadio'a 
mammanara manaran Kristus Yesus. 
4I mangitou maraniten mate, ana waugu maapulu manala᷊matta sia'u. I ya'u 
maadiangkamanna si mangitou – wuṛṛu wali᷊ne tumba'u i ya'u, arawe 
anambon jamaatta wuassu walahanna waine apan wali᷊ne Yahudi lai 
maadiangkamanna si mangitou. 
5Walo᷊a'a lai tabea'u su jamaatta apan uasemodda su wale᷊n mangitou. Tabea 
si Epenetus apan aranguangku. Ete i tou taumata apan paarorone 
nangimanna si Kristus su leta'u Asia. 
6Tabea'u lai si Maria. I tou suete nammanara maṛṛimada ana waugu yamiu. 
7Walo᷊a'a lai tabea'u si Andronikus wuṛṛu si Yunias. Itarua wuṛṛu i ya'u 
papapulunnu sangkatou wuṛṛu buatte niṛṛuumanna su sampunna. 
Tantala᷊nna i ya'u taambe nangimanna si Kristus, i mangitou doronete 
nangimanna. I mangitou tinumelengnga su wallattu manga rasul. 
8Tabea si Ampliatus, arangnguangku, ana waugu i tou susampunna 
ringangku su sambau ringannu Ruata. 
9Walo᷊a'a tabea'u si Urbanus, hawen kite apan mammanara su sampunna 
ringanni ite ana waugu Kristus. Wuṛṛu tabea'u lai si Stakhis apan 
arangnguangku. 
10Tabea'u si Apeles. Tatuṛṛunne si Kristus niatialante. Tabea lai su lalo᷊ṛṛon 
bale᷊ Aristobulus, 
11wuṛṛu si Herodion. Iambua walahanna sambau. Aroddi lai tabea'u su 
manga tuṛṛangnga pangangimanna sambau su wale᷊n Narkisus. 
12Tabea'u si Trifena wuṛṛu si Trifosa apan mammanara maṛṛimadda 
mangngimbe Mawu, wuṛṛu si Persis apan arangnguangku. I tou lai suete 
nammanara maṛṛimadda manara Mawu. 

13Tabea si Rufus wuṛṛu inangngene, apan iwaratta si ya'u ere inangku 
sassane. Eteudde Rufus taumata nipile Mawu wuṛṛu raddaloanna. 
14Walo᷊a'a lai tabea'u si Asinkritus, Flegon, Hermes, Patrobas, Hermas wuṛṛu 
tuṛṛangnga sarangkanambone apan pangangimanna sambau ringanni 
mangitou. 
15Tabea si Filologus wuṛṛu Yulia; si Nereus wuṛṛu tuṛṛangnge wawine; si 
Olimpas wuṛṛu anambon taumata mangngimanna suadio'a ringanni 
mangitou. 
16Patatabeate ringannu uararangngu su pasasangkatuṛṛangannu taumatan 
Saṛṛani. Anambon jamaatti Kristus nananatan tabean mangitou su manga 
tuṛṛangnga. 

Tatantiro panginsueanne 

17Manga tuṛṛangnga! I ya'u sumala᷊nde ringannu lembone: Paatehamma su 
saruannu manga taumata apan ma'ola'a patatatiakka wuṛṛu mannongkakku 
pangangimannu taumata su Mawu. Olangnge udde uapapaṛṛala apa apan 
buatte niaṛṛa'a si yamiu. Arie paggawei taumata ereudde. 
18Ana waugu manga taumata inolaanne aroddi, wali᷊newe mammanara 
manaran Kristus Mawun kite, ewe'e tumba'u mappaalu᷊assu apulu naungngi 
mangitou sassane. Ringannu sasalo᷊'a wuṛṛu manga wisara apan mapia, i 
mangitou mammahia manga taumata apan waggan apa-apa. 
19Anambon taumata naasingkate manungku i yamiu matuṛṛuta su ala᷊ṛṛa'u 
Watti'u Ala᷊lu᷊assa wuassu Ruata. Wuṛṛu i ya'u malu᷊assa su inolaanni yamiu 
udde. I ya'u maapulu tadea'u i yamiu pande su inolaanna apan mapia, wuṛṛu 
longonna su inolaanna apan lale᷊o. 
20Ruata apan nangonggolu paddarame su taumata, mali᷊hakke mandolokku 
Setanna massuṛṛubawa su taṛṛinonu wuṛṛu maṛṛimunsa'a si tou. Antimanna 
manga tuṛṛangnga sidutu aala᷊matanni Yesus Kristus Mawun kite! 

21Timotius, hawe'u nabbalo᷊n tabeane si yamiu. Aroddi lai Lukius, Yason 
wuṛṛu Sosipater, i yami indi walahanna sambau. 
22Namoṛṛettu suratta indi eteudde i ya'u, Tertius. I ya'u nabbalo᷊n tabean 
pasasangkatuṛṛangnga si yamiu. 
23Gayus napaapiddu tabea lai si yamiu. I ya'u uatana'a su wale᷊ne wuṛṛu 
jamaatti yami lai mattaṛṛamawu isudde. Erastus, tembonannu 
mananahipunna roittu soa, napaapiddu tabeane lai si yamiu. Aroddi lai 
tuṛṛangngi ite Kwartus.  

[24Antimanna Mawun kite Yesus Kristus mangala᷊matta tuṛṛangnga 
sarangkanambone. Amin.] 

Pangudusannu suratta 

25Daralo su Ruata! I Tou uataṛṛino mannohassa pangangimannu tuṛṛangnga 
nassulu᷊ngngu Watti'u Ala᷊lu᷊assa wuassu Ruata apan ta'u iapaasingkatta su 
ola'u Yesus Kristus. I ya'u namasingkatu watti'a udde nassulu᷊ngngu ere apa 
apan niapaali᷊atta'u Ruata; eteudde su ola'u paa'apulun Ruata apan 
mala᷊nnute awaganannu taumata. 
26Arawe orassa indi, wuassu darolokku Ruata sassane, pandumanne udde 
buatte niapaali᷊atta'a wuṛṛu niapasingkata su anambon walahanna ere suete 
niwoṛṛettu manga nabi, tadea'u i mangitou sarangkanambone 
mangngimanna wuṛṛu tumuṛṛutta Ruata. 
27Ete i Tou Ruata tinggassa, i Tou lembon apandeanne. Antimanna i Tou 
wantuhanna sarangkalo᷊'engnge sulalu᷊mmu Mawu Yesus Kristus! Amin. 
Tabea wuassi yami, Paulus, allangngi Kristus Yesus 

1 Korintus 

1 Korintus 1 

1-3Manga tuṛṛangnga jamaattu Ruata su Korintus! Tuṛṛangnga buatte 
niwaggoannu Ruata maola'a ala᷊ṛṛanang-Nge ana waugu tuṛṛangnga 
tatahuananni Kristus Yesus, su sampunna ringannu anambon taumata su 
ala᷊wo'u tampa apan massubba Mawun kite Yesus Kristus, eteudde Mawu 
mangitou wuṛṛu Mawun kite lai. I ya'u, Paulus, wuṛṛu tuṛṛangngi ite 
Sostenes, mangngantimma doronganna Ruata Iamangngi ite wuṛṛu Mawu 
Yesus Kristus mangonggolu ala᷊matta wuṛṛu paddarame si yamiu. I ya'u 
namoṛṛettu suratta indi ana waugu i ya'u rasulli Kristus Yesus, apan buatte 
nitenegu Ruata sassane wuṛṛu wuassu apulu-Ne sassane lai. 

Manga al᷊amattu Ruata sulal᷊ummi Yesus Kristus 

4I ya'u sidutu maadiangkamanna su Ruata su ola'i yamiu, ana waugu yamiu 
buatte nanengkamma ala᷊mattu Ruata sulalu᷊mmi Kristus Yesus. 
5Ana waugu i yamiu tatahuananten Kristus, ne pabbiaṛṛanu naalate su 
ala᷊wo'u inolaanna. Asingkannu su ola'u ala᷊wo'u inolaanna udde tumanite 
malalu᷊mma, wuṛṛu i yamiu masingkata mangaṛṛa'u apapandenu udde. 
6Udde mapaali᷊atta'a manungku watti'a su ola'i Kristus aroddite nali᷊nna 
sulalu᷊mmu naungngu, 
7na'oman sara i yamiu tawe atalannu ala᷊matta, tantala᷊nna i yamiu 
uaraṛṛado Mawun kite Yesus Kristus rumanta wuṛṛu ellehannu anambon 
taumata. 
8Kristus sassane sarun mandiaga si yamiu ma'oman sara pangudusanne; 
tadea'u su tempo i Tou rumanta apia, i yamiu aratinganna tawe sangkule. 
9Ruata mangke apangimananna atonna-tonna. Ete i Tou Ruata apan 
namaggo si yamiu maola'a sambau ringannu Anang-Nge, eteudde Yesus 
Kristus Mawun kite. 

Paaul᷊a'ukka sulal᷊ummu jamaatta 

10Manga tuṛṛangnga! Sulalu᷊mmu arannu Mawun kite Yesus Kristus, i ya'u 
sumala᷊nde tadea'u i yamiu sarangkanambone massampinunutanna; tadea'u 
arie pia paaula᷊'ukka su wallatti yamiu. 
11Ana waugu, manga taumata wuassu amonanni Kloë nangalae si ya'u 
manungku pia pattatiakka su wallatti yamiu. 
12Pandumangku eteudde manungku su wallatti yamiu piaddu mabbisara, “I 
ya'u tumantalongnga si Paulus,” piaddu lai mabbisara, “I ya'u 
tumantalongnga si Apolos,” waine lai mabbisara, “I ya'u tumantalongnga si 
Petrus,” waine lai mabbisara, “I ya'u tumantalongnga si Kristus.” 
13Mangale᷊ne Kristus natahia! Paulus tawe nate niarussa ana waugu i yamiu! 
I yamiu lai tawe nissaṛṛani tadea'u maola'a mallala᷊ṛṛenggenni Paulus. 
Wali᷊newe aroddi? 
14Aadiangkamanna i ya'u tawe nanaṛṛani saran sangkatou wuassu wallatti 
yamiu, tumba'u Krispus wuṛṛu Gayus. 
15Arie pia sangkatou mabbisara manungku i ya'u buatte nanaṛṛani si tou see 
maola'a mallala᷊ṛṛenggengku.  

(16Ore, Stefanus wuṛṛu amonanne, atonna i ya'u nanaṛṛani si mangitou. 
Arawe su liuddu udde, su anaungku tate lai taumata waine apan 
nissaṛṛani'u.) 
17Kristus nandolo'u wali᷊ne iapasaṛṛani taumata, ewe'e iapapasingkatu 
Watti'u Ala᷊lu᷊assa wuassu Ruata; wuṛṛu udde lai sarun ta'u olaanna ringannu 
tawe mappaattu apande mabbisara ere ola'u taumata, tadea'u taṛṛino 
wuassu papateng Kristus su alu arussa maola'a pia gunane. 

Taṛṛino wuṛṛu apanden Ruata uarandangnga si Kristus 

18Ana waugu su taumata apan mattudam papate, watti'a su ola'u papaten 
Kristus su alu arussa naudde watti'a wahia. Arawe si ite apan buatte 
niapaasala᷊mattu Ruata, watti'a udde maola'a lala᷊nnu Ruata mapaali᷊atta'u 
taṛṛino-Ne. 



3008 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

19Ana waugu sulalu᷊mmu Wuke Susi, Ruata nabbisara, “Apapanden taumata 
pia asingkanne sarun Ta'u isongkakka, wuṛṛu pasasunna manga taumata pia 
si'ola᷊ne Ta'u iapaawuli᷊.” 
20Ne, apa hunane manga taumata pia asingkane udde? Apa hunane i 
mangitou pia si'ola᷊ne udde? Apa hunane maṛṛaṛṛingiddu runia indi? Ruata 
buatte napaali᷊atta'a manungku apapanden runia indi mangke wahia wuṛṛu 
awusu atonna! 
21Ana waugu salaiwe ereapa apanden taumata, i tou tawe maaillala᷊ Ruata 
wuassu apandene sassane. Arawe ana waugu Ruata lembon pande, i Tou 
wotongnge manala᷊matta manga taumata apan mangngimanna si Tou 
wuassu Watti'a apan buatte niapaasingkati yami apan sassunannu runia indi 
awusu. 
22Taumatan Yahudi madorongnga ala᷊ṛṛindu'a maola'a sambau tatiala, 
wuṛṛu taumatan Yunani tumba'u mappandumma apapanden runia indi. 
23Arawe i ite tumba'u mabbatti'i Kristus apan nate niarussa. Watti'a udde lai 
mammasendeka naungngu taumatan Yahudi, wuṛṛu sassunannu manga 
taumata wali᷊ne Yahudi udde awusu. Wuṛṛu taumata apan wali᷊ne Yahudi 
massunna udde sambau awawoddo. 
24Arawe su taumata apan buatte niwagoannu Ruata – mawae ete taumatan 
Yahudi ara'e wali᷊ne Yahudi – watti'a udde maola'a lala᷊nnu Ruata 
mapaali᷊atta'u taṛṛino wuṛṛu apande-Ne. 
25Ana waugu aellehanna awawoddo su Ruata, arawe eteudde manampali᷊u 
wuassu apapanden taumata; wuṛṛu aellehanna lome su Ruata, eteudde 
matohasanna wuassu atatohassu taumata. 

Taṛṛinon Duata wuṛṛu al᷊allomen taumata 

26Manga tuṛṛangnga! Naunge'o ereapa ola'i yamiu su tempo Ruata namaggo 
si yamiu. Tumba'u adio'a wuassu wallatti yamiu apan pande, ara'e pia 
taṛṛinone, ara'e pia manarane matanggakka tumuṛṛuttu aellegu taumata. 

27Ana waugu atonna Ruata namile taumata apan sassunnannu runia indi 
woddo, tadea'u manga taumata pande masili. Wuṛṛu Ruata lai namile 
taumata apan sassunannu runia indi lome, tadea'u manga taumata apan 
matohassa wuṛṛu waṛṛani, masili. 
28Ruata namile apa apan aellehanna mawawo, asiangnga, wuṛṛu lai 
sassunannu runia indi tawe gunane, tadea'u Ruata maṛṛimunsa'a apa apan 
aellehannu runia indi apianne. 
29Ringannu aroddi tawe saran sangkatou mamungan watanganne su 
saruannu Ruata. 
30Ete Ruata sassane apan ma'ola'a si'o naaukka ringanni Kristus Yesus. 
Sulalu᷊mmi Kristus i ite niola'a pande. Wuṛṛu sulalu᷊mmi Tou lai Ruata 
na'ola'a si ite nassangkapia apia ringanni Tou, i ite niola'a ala᷊ṛṛanang-Nge 
apan apianne, wuṛṛu napaali᷊un kite wuassu alale᷊o. 
31Nariaddi ere uawoṛṛetta sulalu᷊mmu Wuke Susi, “Taumata apan maapulu 
mamarabunga, ṛinone mammunga su inolaannu Mawu.” 

1 Korintus 2 

Watti'u papaten Mawu Yesus su alu arussa 

1Manga tuṛṛangnga! Su tempo i ya'u nirumanta ringanni yamiu wuṛṛu 
namasingkata si yamiu su ola'u pandumannu Ruata apan taambe 
niasingkatannu runia, i ya'u tawe mappaattu asingkattu runia indi ara'e 
nabbisara ringannu wisara sasalo᷊'a. 
2Ana waugu i ya'u buatte naddiandi, manungku su alo᷊'engngu allo i ya'u ta'e 
ringanni yamiu, i ya'u tawe bisarane apa-apa, tumba'u su ola'i Yesus Kristus; 
ahewala᷊nne manungku i Tou buatte nate su alu arussa. 
3Su tempo i ya'u suadio'a ringanni yamiu, i ya'u lome wuṛṛu mangngindon 
atata'utta. 
4Watti'a apan ta'u niapaasingkata si yamiu tawe ta'u niwatti'a ringannu 
ala᷊wo'u wisara apan ipammono'a tumuṛṛutta apanden taumata. I ya'u 

mabbatti'a udde ringannu lala᷊nna apan mappatiala manungku Ghaṛṛahon 
Duata uataṛṛino. 
5I ya'u na'ola'a aroddi, tadea'u pangangimannu si Kristus tawe 
pinangiananne wuassu apanden taumata, ewe'e pinangiananne wuassu 
taṛṛinon Duata. 

Apapanden Duata 

6Salaiwe aroddi, su wallattu manga taumata apan wiakku pangangimanne 
nali᷊nte, atonna, i ya'u nabbisara su ola'u apapande. Arawe apapande indi 
wali᷊newe apapanden runia, ara'e apapande manga tembonanne tempo indi, 
apan taṛṛinone sarun mawuli᷊. 
7Apapande apan ta'u iwalo᷊ udde eteudde apapande wuassu Ruata. 
Apapande udde awaganannu runia, arawe Ruata suete nanaddia 
lalu᷊manna'i ite ro'en runia indi taambe niriaddi. 
8Tawe saran sangkatou wuassu manga tembonannu tempo indi apan 
masingkatu apapande udde. Ana waugu amungkangngu i mangitou 
masingkate, i mangitou tawe nangarussa Mawu apan mawantuga udde. 
9Arawe olangnge udde ere uawoṛṛetta sulalu᷊mmu Wuke Susi, “Apa apan 
taambe saran paassa niasiloanna ara'e niaringiṛṛannu taumata, wuṛṛu tawe 
lai saran paassa nilumatto sulalu᷊mmu ṛingiṛṛannu taumata, eteudde apan 
nisaddian Duata su manga taumata apan mandangngu si Tou.” 
10Arawe Ruata buatte napaali᷊atta'a si ite sulalu᷊mmu Ghaṛṛaho-Ne. 
Ghaṛṛahon Duata udde mammarikissa sarangkanambone, na'oman sara 
manga pandumannu Ruata apan uawuni. 
11Ana waugu masingkatu lalo᷊ṛṛo naungngu sangkatou eteudde ghaṛṛahon 
taumata udde sassane, are? Aroddi lai ola'u Ruata. Apan masingkattu lalo᷊ṛṛo 
naungngu Ruata tumba'u Ghaṛṛahon Duata sassane! 

12Wuṛṛu i ite tawe nionggola᷊nnu ghaṛṛahon dunia indi, ewe'e Ghaṛṛaho 
wuassu Ruata, tadea'u i ite masingkattu sarangkanambone apan buatte 
nionggolu Ruata si ite. 
13Ana waugu udde amungkangngu i yami mannala᷊'a manga inolaannu 
Ruata su manga taumata apan pia Ghaṛṛahon Duata, i yami maddiri 
mamasingkata tumuṛṛuttu apapanden taumata, ewe'e tumuṛṛuttu ala᷊ṛṛa'u 
Ghaṛṛahon Duata. 
14Taumata apan tawe uatahuanna Ghaṛṛahon Duata, tawe maasengkama 
apa apan niapaali᷊atta'u Ghaṛṛaho udde. Ana waugu su taumata udde 
inolaanne naola'a sambau awawoddo. Taumata udde tawe maasunna, ana 
waugu inolaanne udde tumba'u wotongnge ellehannu pangangimanna. 
15Taumata apan uatahuanna Ghaṛṛahon Duata wotongnge maatiala ala᷊wo'u 
inolaanna, arawe tawe saran sangkatou wotongnge maatiala si tou. 
16Sulalu᷊mmu Wuke Susi uawoṛṛetta, “Isai massingkatu ṛingiṛṛannu Mawu? 
wuṛṛu isai wotongnge mangala᷊ṛṛa'a si Tou?” Ete i ite apan uatahuanna 
ṛingiṛṛanna apan uasulu᷊ngngi Kristus! 

1 Korintus 3 

Manga mangangimben Duata 

1Manga tuṛṛangnga, i ya'u tawe su ṛinone maggahatton kamiu ere taumata 
uatahuanna Ghaṛṛahon Duata. I ya'u tumba'u wotongnge maggahatton 
kamiu ere taumata apan ta'e mabbiakka tumuṛṛuttu apulun dunia; ere 
manga taumata apan ta'e ere ana'a maraddio'a sulalu᷊mmu pangangimanne 
si Kristus. 
2Dorone i ya'u tumba'u wotongnge mangonggola si yamiu pabbawiakku 
ana'a maradio'a, wali᷊ne pabbawiakku taumata timmaddete; ana waugu i 
yamiu ta'e lome su pangangimanna. Arawe orassa indi lai yamiu ta'e lome 
su olangnge udde, 



3012 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

3ana waugu i yamiu ta'e mabbiakka tumuṛṛuttu pallala᷊gun taumata. Ana 
waugu amungkangngu i yamiu ta'e uasasihikka wuṛṛu uawawulo᷊ sangkatou 
ringannu waine, wali᷊newe udde mapaali᷊atta'a manungku i yamiu ta'e pia 
pallala᷊gu manga taumata apan tawe maaillala᷊ Ruata? 
4Amungkangngu piaddu mabbisara, “I yami tumantalongnga si Paulus,” 
wuṛṛu waine lai mabbisara, “I ya'u tumantalongnga si Apolos,” wali᷊newe 
udde mapaali᷊atta'a manungku i yamiu ta'e pia pallala᷊gun taumatan dunia? 
5Su ṛinone isai Apolos udde? Wuṛṛu isai Paulus? I yami tumba'u 
mangangimbe Ruata, apan suete nangehetta si yamiu see mangngimanna si 
Kristus. I yami tumba'u mappaamattu manara apan nirolokku Mawu si yami 
sangkatou-sangkatou. 
6I ya'u massuanna wuṛṛu Apolos mamamokkane, arawe Ruata sassane apan 
mamaduli᷊ sasuanna udde. 
7Nariaddi ahunanne eteudde Ruata, ana waugu ete i Tou mamaduli᷊ne. Iapa 
massuanna wuṛṛu mamamokkane tawe tumaniten mahuna; 
8itarua uassulu᷊ngnga. Sangkatou-sangkatou sarun manengkamma lala᷊ntake 
tumuṛṛuttu inasaharanne. 
9Ete i yami udde manga taumata apan mammanara suadio'a manaran Duata; 
wuṛṛu eteudde i yamiu waillu Ruata. Manga tuṛṛangnga naola'a lai Wale᷊ 
Ruata. 
10Ringannu apapande apan nionggolu Ruata, i ya'u ere sangkatou taṛṛa ola'a 
wale᷊ buatte nangaddon rapappaku wale᷊ udde, wuṛṛu taumata waine 
mapararisikku wale᷊ so wowon rapappake udde. Suapan taumata ṛinone 
manutukka mapia-pia ereapa i tou mapararisikka su rapappake udde. 
11Ana waugu Ruata sassane buatte nangaddon Yesus Kristus maola'a ere 
rapappaku wale᷊ udde; tawe rapappake apan waine. 

12Piaddu mappararisikka su rapappake udde ringannu mappaattu 
wula᷊wanna, piaddu mappaattu sala᷊'a, piaddu mappaattu permata, piaddu 
mappaattu alu, radduutta mamara ara'e laṛṛami. 
13Manaran sangkatou-sangkatou sarun asiloanna su tempo Kristus rumanta 
apia. Ana waugu su allo udde putungnga sarun manemakka manaran 
sangkatou-sangkatou see asiloanna. Putungnga sarun manalu᷊'atta wuṛṛu 
manantunnu apapian manara udde. 
14Amungkangngu wale᷊ apan niapararisikku taumata su wowon rapappake 
udde mala᷊nnu matutungnga, taumata udde sarun manengkamma lala᷊ntake. 
15Arawe amungkangngu manaran taumata udde matutungnga, i tou sarun 
marugi; i tou sassane sarun masala᷊matta, arawe naali᷊hida ere taumata apan 
nali᷊u wuassu ṛenggamu putungnga. 
16Masingkatawe tuṛṛangnga manungku eteudde i yamiu Wale᷊n Duata? 
Wuṛṛu manungku Ghaṛṛahon Duata uatana'a sulalu᷊mmi yamiu? 
17Amungkangngu pia taumata manggohakku Wale᷊n Duata, Ruata lai sarun 
manggohakku taumata udde. Ana waugu Wale᷊n Duata udde tumba'u 
hunane su Ruata sassane, wuṛṛu eteudde i yamiu Wale᷊-Ne. 
18Imbaṛṛangnga piaddu sangkatou mamahia watanganne sassane. 
Amungkangngu pia taumata su wallatti yamiu mammendama watanganne 
pande tumuṛṛuttu aula᷊annu runia indi, taumata udde mabbali᷊ woddo, 
tadea'u i tou atonna-tonna mabbali᷊ pande. 
19Ana waugu apan sassunnannu runia pande, udde awawoddo su aelleggu 
Ruata. Sulalu᷊mmu Wuke Susi uawoṛṛetta, “Ruata mapaasala᷊ manga 
taumata pande sulalu᷊mmu asingkati mangitou sassane.” 
20Pia lai uawoṛṛetta arendi, “Mawu masingkata manungku ṛingirannu 
manga taumata pande uddewe ṛingiranna apan tawe gunane.” 
21Ana waugu udde, imbaṛṛangnga piaddu sangkatou maddalo taumata, ana 
waugu sarangkanambone buatte nionggola maola'a pussaanu; 

22Paulus, Apolos, Petrus, runia indi, mabbiakka wuṛṛu mate, tempo indi 
ara'e tempo apan sarun rumanta, sarangkanambone udde tatahuanannu. 
23Wuṛṛu i yamiu udde tatahuanni Kristus, wuṛṛu Kristus tatahuannannu 
Ruata. 

1 Korintus 4 

Manga rasulli Kristus 

1Ellehete i yami indi mangangimben Kristus, apan uapasanna manara 
mabbatti'u manga pandumannu Ruata apan taambe niasingkatannu runia. 
2Paarorone apan ṛaddeaanna wuassu mangangimbe aroddi, eteudde 
manungku i tou matuṛṛuta mawune. 
3Mawala si ya'u tawe maola'a hatto si yamiu – ara'e isai lai – apan 
maṛṛingidda su ola'u watangangku sassane. Ewe'e apa apan ta'u iraṛṛingidda 
su ola'u watangangku sassane tawe maola'a hatto. 
4I ya'u tawe maapendama nassala᷊ sulalu᷊mmu manga hatto, arawe udde 
wali᷊ne tatialane manungku i ya'u naṛṛinote. Mawu sassane manantungku i 
ya'u nassala᷊ ara'e tawe. 
5Ana waugu udde, amungkangu taambe tempone, arie i yamiu mali᷊ha-
li᷊hakka manantunna manungku sangkatou nassala᷊ ara'e tawe. Paṛṛadote 
Ruata rumanta. Ete i Tou sarun mamu'a ala᷊wo'u addapingnga apan uawuni 
sulalu᷊mmu ararandumma. Ete i Tou apan mamongkakku anambon 
pandumanna apan uawuni sulalu᷊mmu naungngu taumata. Su tempo udde 
suapan taumata wakkute udde maasengkamma daralo wuassu Ruata apan 
wotongnge sengkamanni tou. 
6Manga tuṛṛangnga! Tadea'u mahuna manaranu, i ya'u buatte nappaattu 
sarangkanambone udde si Apolos wuṛṛu su riri'u sassane. Pandumanne 
tadea'u wuassu tatula᷊dan kami udde i yamiu wotongnge mangurumma apa 
atappasannu sasanato'a, “Pangagase su atoranna apan piate.” Ringannu 

aroddi tawe saran sangkatou wuassi yamiu wotongnge mapaatelengngu 
sangkatou taumata, see mangngadio'a taumata waine. 
7Isai apan na'ola'a si'o nangillembo wuassu taumata waine? Wali᷊newe 
sarangkanambone sinengkammu wuassu Ruata? Nariaddi, anio i'o 
mapaatelengngu watangannu, paṛṛimaunnapa apa apan tatahuanannu udde 
wali᷊ne sambau apan nionggola? 
8Atonna i yamiu maddirite mappandumma manga sarannapa lai! I yamiu 
naalate! I yamiu naola'e ratu, wuṛṛu i yami tawe. Apiawe eteapa 
amungkangngu i yamiu atonna-tonna naola'e ratu, tadea'u i yami 
wotongnge mamarenta su sambau ringanni yamiu. 
9Ana waugu tumuṛṛuttu addapa'u, i yami manga rasul, buatte niola'u Ruata 
ere apa wabbialanna su saruannu taumata wuṛṛu manga mala'ekatta. I yami 
naali᷊hida ere taumata lale᷊o apan niṛṛuumanna na'oman sara mate su 
saruannu awadaalla wuṛṛu aalu᷊andahannu runia. 
10Ana waugu Kristus, ete i yami indi taumata woddo, wuṛṛu i yamiu 
taumatan Saṛṛani apan pande! I yami lome, i yamiu matohassa, i yami 
aalu᷊andahanna, wuṛṛu i yamiu raddaloanna! 
11Na'oman sara orassa indi yami uatataṛṛanga lunussa, wuṛṛu ararou; laubbi 
yami ete indi ualu᷊ṛṛe; taumata mangke mannansara si yami; yami tawe 
tampa atanaanna, 
12i yami mammanara maṛṛimadda tadea'u maasomba anna. Amungkangngu 
i yami wontohanna, i yami mabbali᷊ssu ala᷊matta; amungkangngu i yami 
pateanna, i yami masabbare; 
13amungkangngu taumata ma'umbilangngi yami, yami mabbali᷊ssu wisara 
apan maalu᷊assa. I yami tawe nangillembo wuassu sapaddu runia indi; 
na'oman sara orassa indi yami ta'e aellehanna ere sapaddu runia. 
14I ya'u namoṛṛettu indi si yamiu, wali᷊newe pandumanne ipammansili si 
yamiu, ewe'e ipannantiro si yamiu ere ala᷊ṛṛana'u sassane. 



3016 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

15Ana waugu ete i ya'u naola'a iamangngi yamiu, salaiwe asinungka ere 
taumatan Saṛṛani, yamiu uatahuante mapulo᷊ ṛiwu su atoune huru. 
Sulalu᷊mmu wiakku ere manga taumata apan uaaukka ringanni Kristus, i 
ya'u naola'a iamangngi yamiu, ana waugu ete i ya'u nangapiddu Watti'u 
Ala᷊lu᷊assa si yamiu su ola'i Kristus. 
16Ana waugu udde i ya'u sumala᷊nde si yamiu tadea'u i yamiu mattanno 
tulada'u. 
17Ana waugu udde i ya'u buatte nandolokki Timotius ringanni yamiu. 
Sangkatou mallala᷊ṛṛenggenni Kristus, i tou naali᷊hida ere ana'u sassane apan 
arangnguanna. I Tou ana'a apan wotongnge apangimananna. I Tou sarun 
mapaanaungnga si yamiu su ola'u lala᷊nnu pabbiaṛṛanna apan a'olaangku, 
napawe i ya'u mangngimante si Kristus, eteudde lala᷊nnu pabbiaṛṛanna apan 
iaaṛṛa'a su jamaatta su anambon tampa. 
18Siri pira taumata wuassu wallatti yamiu namungate, ana waugu i 
mangitou massunna i ya'u tate rumanta ringanni yamiu. 
19Arawe amungkangngu Mawu mamala'u, tate mala᷊nnu lai ya'u rumanta 
ringanni yamiu. Su tempo udde lai ya'u sarun maasilo apa apan a'olaannu 
taumata mawunga udde; wali᷊ne tumba'u wisara mangitou sassane. 
20Ana waugu amungkangngu Ruata mamarenta pabbiaṛṛannu sangkatou 
taumata, olangnge udde aatialanna wuassu atatohassu pabbiaṛṛannu 
taumata udde, wali᷊ne ana waugu manga wisarane. 
21Nariaddi pamilete apa ipaapulun kamiu! Apa i yamiu maapulu i ya'u 
rumanta mangaṛṛa'a ringannu maṛṛagissa ara'e i ya'u rumanta mangaṛṛa'a 
ringannu masi'ome wuṛṛu marangngu? 

1 Korintus 5 

Sandaga sulal᷊ummu jamaatta 

1I ya'u atonna buatte naaringikka alae manungku su wallatti yamiu pia 
pallala᷊gu sussandaga apan nipangillembo; Piaddu su wallatti yamiu apan 

sinumandaga ringannu uatangnge. Manga taumata apan wagga ma'illala᷊ 
Mawu lai maddiri ma'ola'a pallala᷊gu udde! 
2Salaiwe aroddi, i'o ta'e matanggakka. Arawe ṛinone i yamiu masusa wuṛṛu 
mapaasabangngu taumata ma'ola'a inolaanna ereudde wua dinganni yamiu. 
3-4Ere su wadangnga, i ya'u marau wuassi yamiu, arawe sulalu᷊mmu 
naungnga i ya'u uatana'a su wallatti yamiu. Nariaddi ya'u ma'ola'a udde ere 
lai ya'u su wallatti yamiu, “Sulalu᷊mmu arannu Mawu Yesus Kristus, i ya'u 
mabbalo᷊ manungku taumata apan suete na'ola'a inolaanna apan lale᷊o udde, 
ṛinone iṛṛuumanna!” Amungkangngu i yamiu maammula olaawe ere i ya'u 
lai suadio'a ringanni yamiu, wuṛṛu ringannu taṛṛino Mawun kite Yesus, 
5i yamiu ṛinone manantillu taumata udde su Setanna, tadea'u wadangngu 
taumata udde mawinasa wuṛṛu ringannu aroddi ghaṛṛahone iapaasala᷊matta 
su tempo Mawu rumanta apia. 
6Tawe su ṛinone i yamiu mamunga. Asinungka i yamiu naasingkate 
sasanato'a indi, “Ragi apan adio'a ma'aola'a aompengu taponna tumuwo!” 
7Rammea'a asuene ragi tabbe udde, eteudde ragin paddarosa, tadea'u i 
yamiu maola'a ere ompengu taponna apan wakku, waresi wuassu ragin 
paddarosa apan tabbe, wuṛṛu i ya'u masingkata manungku i yamiu atonna 
aroddi. Ana waugu, ramean Paskahn kite nasaddiate, ana waugu Kristus 
apan naola'a ere domban Paskahn kite suete niola'a sasamba. 
8Nariaddi, wette i ite mapaawantugu andeangngi ite udde ringannu roti 
apan tawe ragine, eteudde roti apan naola'a sasumandingngu awawaresi, 
wuṛṛu ala᷊wo'u apulun Duata. Arie i ite mallaghu andeangngu Paskah udde 
ringannu roti apan pia ragine tabbe, eteudde ragin paddarosa wuṛṛu ala᷊le᷊o. 
9Sulalu᷊mmu sura'u apan nali᷊u, i ya'u namasingkatta si yamiu tadea'u i 
yamiu tawe maggawen taumata masandaga. 
10Pandumangku wali᷊newe taumata masandaga ara'e wali᷊u, ara'e taṛṛa 
wahia ara'e masasubba paalu᷊anna apan tawe maaillala᷊ Ruata. Wali᷊ne! 
Pandumangku tawe i mangitou; ana waugu amungkangngu i yamiu 

mangindau mangitou, ne ṛinone i yamiu sumabangnga atonna-tonna 
wuassu runia indi. 
11Pandumangku eteudde, manungku i yamiu arie paggawen taumata apan 
mangnga'u watanganne taumatan Saṛṛani, arawe taumata udde masandaga, 
ara'e wali᷊u, ara'e massubba paalu᷊anna, ara'e taṛṛa umbilangngu taumata 
waine, ara'e taṛṛa wu'anna, ara'e taṛṛa ta'o. Uma'ianna umanna ringannu 
taumata udde arie lai! 
12-13Atonna mammarikissa manga taumata wali᷊ne Saṛṛani, wali᷊newe 
manara'u. Ruata sassane apan mamarikissa si mangitou. Arawe su ola'u 
manga lalo᷊ṛṛon jamaannu, wali᷊newe i yamiu sassane apan ṛinone 
mamarikissa si mangitou? Sulalu᷊mmu Wuke Susi uawoṛṛetta, “Limbuaṛṛewe 
taumata lale᷊o wuassu wallatti yamiu.” 

1 Korintus 6 

Mangngalaen tuṛṛangnga su mallaṛṛuungnga 

1Anio su wallatti yamiu piaddu waṛṛani inai ringannu mallaṛṛuungnga apan 
wagga Ruata, inai mangalaen tuṛṛangngu apan sambau sulalu᷊mmu 
pangangimanna, amungkangngu i tou uawawulo᷊n tuṛṛangnge udde? Anio i 
tou tawe madorongnga ala᷊ṛṛana'u Ruata manginsue hatto udde? 
2Apa i yamiu wagga manungku ala᷊ṛṛana'u Ruata sarun mamarikissa runia 
indi? Nariaddi, amungkangngu atonna i yamiu mamarikissa runia indi, apa 
i yamiu tawe maapanginsue manga hatton mallaṛṛuungnga apan tawe 
gunane? 
3Apa i yamiu wagga manungku i ite sarun mamarikissa manga mala'ekatta? 
Nangillembo lai su ola'u manga hatton pabbiaṛṛanna su miallo-miallo! 
4Napawe amungkangngu nilumapputa manga hatto ereudde, apa i yamiu 
mangalae su manga taumata apan tawe manarane sulalu᷊mmu jamaatta? 

5Tumaniten maasili! Asinungka su wallatti yamiu pia sangkatou pande apan 
wotongnge manginsue pattatiakka su wallattu manga tuṛṛangnga apan 
rundussa Saṛṛani! 
6Arawe anio sangkatou taumatan Saṛṛani inai ringannu taumata wali᷊ne 
Saṛṛani mangalaen pabbawawulo᷊ne ringannu tuṛṛangnge Saṛṛani lai! 
7Arie inai maggahaton taumata apan wali᷊ne Saṛṛani; su ola'u pattatiakka su 
wallatti yamiu udde naola'e sambau ala᷊llome si yamiu. Mappianne i yamiu 
woddoanna, ara'e ruggianna! 
8Arawe ete i yamiu sassane apan na'ola'a taumata waine ringannu tawe su 
ṛinone. I yamiu sassane lai mandugi taumata waine. Wuṛṛu udde niola'i 
yamiu su manga tuṛṛangnga apan sambau sulalu᷊mmu pangngimanna. 
9Massingkate i yamiu manungku manga taumata apan tawe tumuṛṛutta 
apulun Duata, tawe maola'a ala᷊ṛṛana'u Ruata? Arie aawusuanna! Manga 
taumata apan sussandaga, manga taumata apan massubba paalu᷊anna, apan 
mannalangnga wawine, apan ma'ola'a inolaanna apan maasili su 
sansulu᷊ngnge, 
10apan manna'o, apan wali᷊u, apan taṛṛa wu'anna, apan taṛṛa umbilangngu 
taumata waine, wuṛṛu taṛṛa li᷊nga taumata waine – anambon taumata 
ereudde, tawe maola'a ala᷊ṛṛana'u Ruata. 
11Siri pira su wallatti yamiu dorone pia pallala᷊gune ereudde. Arawe orassa 
indi yamiu niapaali᷊atta'a waresi wuassu rosa. I yamiu naola'e pussa'a Ruata 
sassane. I yamiu nabelengke apia ringannu Ruata, ana waugu i yamiu 
mangngimanna Mawu Yesus Kristus, wuṛṛu ana waugu taṛṛinon Ghaṛṛaho 
wuassu Mawu Ruatan kite. 

Paata'e watangannu ipamantuga Ruata 

12Piaddu mabbisara manungku suapan taumata wotongnge ma'ola'a ala᷊wo'u 
inolaanna. Arawe mawala si ya'u tawe sarangkanambone udde pia gunane. 
Nariaddi salaiwe i ya'u wotongnge ma'ola'a ala᷊wo'u inolaanna, arawe i ya'u 
maddiri mapaawalan watangangku paparentannu ala᷊wo'u inolaanna. 

13Piaddu lai mabbisara manungku anna tumba'u hunane su tianna, wuṛṛu 
tianna nissaddia pangadoannu anna. Arawe itarua udde tawe ipaattu Ruata. 
Wadangngu taumata tawe wotongnge ipaatta ipa'ola'a sandaga, ewe'e 
tumba'u hunane ipamantuga Ruata. Wuṛṛu Mawu sarun mappaduli᷊ 
wadangnga udde. 
14Ruata suete napaawiakku Mawu Yesus wuassu papate, aroddi lai Ruata 
sarun mapaawiakki ite ringannu taṛṛino-Ne. 
15Manga tuṛṛangnga masingkata manungku wadangngu eteudde 
wageangngu wadangngi Kristus. Nariaddi wotongngewe i ya'u manganu 
sambau wageangngu wadangngi Kristus, see olaanna wageangngu 
wadangngu sangkatou wawine masandaga? Mangke tawe wotongnge! 
16Ara'e asinungka i yamiu ta'e wagga manungku taumata apan uaammulla 
suadio'a ringannu sangkatou masandaga, maola'a sambau ringannu taumata 
masandaga udde! Ana waugu sulalu᷊mmu Wuke Susi uawoṛṛetta, “Itarua 
naola'e sambau.” 
17Arawe taumata apan napaa'aukku watanganne ringannu Mawu, 
Ghaṛṛahon Mawu wuṛṛu Ghaṛṛahon taumata udde naola'e sambau. 
18Pangindaute manga inolaanna sussandaga. Ana waugu anambon dosa 
waine apan niola'u taumata, nariaddi su liuddu wadangngu taumata udde. 
Arawe taumata apan sussandaga, udde mangale᷊ne ma'ola'a rosa lai su 
wadangnge sassane. 
19I yamiu ṛinone masingkata manungku eteudde wadangngu atatanaannu 
Ghaṛṛahon Duata. Ghaṛṛaho udde uatana'a sulalu᷊mmi yamiu. Wuṛṛu 
Ghaṛṛahon Duata sassane apan nangonggolu Ghaṛṛaho udde si yamiu. 
Wadangngu wali᷊newe pussaanu. Udde pussa'an Duata. 
20Ruata suete namalli si yamiu wuṛṛu nasueten baekke. Ana waugu udde, 
paata'e wadangngu aroddi olangnge ma'oman sara Ruata wantuhanna. 

1 Korintus 7 

Manga aiwal᷊o su ola'u paa'awingnga 

1Orassa indi ya'u maapulu mabbisara su ola'u hatto apan isassagon kamiu 
sulalu᷊mmu surannu. Amungkangngu sangkatou esakka tawe naawingnga, 
udde mapia. 
2Arawe tadea'u tawe awono'anna ma'ola'a ala᷊wo'u ala᷊le᷊o, mappianne 
suapan taumata esakka pia awingnge sassane wuṛṛu suapan taumata 
wawine pia awingnge lai sassane. 
3Awingnge esakka ṛinone manuungngu sumbalane su awingnge wawine, 
wuṛṛu awingnge wawine ṛinone manuungngu sumbalane ere awingnge 
wawine su awingnge esakka; sangkatou-sangkatou manipussa sasumbalane 
sangkatou ringannu waine. 
4Awingnge wawine tawe maatahuanna wadangnge sassane; apan 
uatahuanna si tou eteudde awingnge esakka. Aroddi lai awingnge esakka 
tawe maatahuanna wadangnge sassane; apan maatahuanna si tou eteudde 
awingnge wawine. 
5Arie sangkawinganna udde matatale᷊i sangkatou ringannu waine. Wotonge 
ewe'e tumba'u tala᷊n kadio'a, sambali᷊ate udde apulun tarua. Ringannu 
aroddi sangkatou-sangkatou wotongnge umali᷊omanna ringannu tawe 
limbane. Arawe wua'udde, ṛinone i yamiu mabawelengnga ere 
sangkawinganna. Amungkangngu tawe aroddi, yamiu wotongnge 
awono'annu ghaṛṛaho lale᷊o, ana waugu i yamiu tawe maataṛṛangnga apulun 
runia. 
6I ya'u mabbisara arendi wali᷊ne maola'a sambau darolokka, arawe sambau 
ala᷊ṛṛa'a. 
7Ṛinone i ya'u lembo maapulu amungkangngu anambon taumata maola'a 
ere i ya'u. Arawe sangkatou-sangkatou buatte nanengkamma ala᷊matta apan 
uapapaṛṛala wuassu Ruata. Sangkatou pia ala᷊matta indi, waine lai pia 
ala᷊matta udde. 

8Su manga taumata apan taambe naawingnga, wuṛṛu su manga wawine 
apan niawalu᷊anna, indete ala᷊ṛṛa'u; Mappianne i'o sidutu mabbiakka sassane 
ere i ya'u. 
9Arawe amungkangngu i'o tawe maaṛṛadannu apulunu, mappianne i'o 
paawingnga. Ana waugu mappianne i'o maawingnga sulu᷊ngngu'e apulunu 
tawe iaṛṛadanna. 
10Matataṛṛino si mangitou apan buatte naawingnga, ete indi parenta'u: (Su 
ṛinone wali᷊ne i ya'u apan nangagillu parenta indi, arawe Mawu.) Sangkatou 
wawine apan buatte naawingnga arie manantangngu awingnge. 
11Arawe amungkangngu i tou buatte nanantangnga, i tou ṛinone sidutu tawe 
maawingnga, ara'e mabelengnga ringannu awingnge. Wuṛṛu sangkatou 
awingnge esakka tawe wotongnge manindo awingnge wawine. 
12Si mangitou apan waine lai, ala᷊ṛṛa'u ereindi: – indi ala᷊ṛṛa'u sassane, wali᷊ne 
Mawu – amungkangngu sangkatou Saṛṛani maawingngu sangkatou wawine 
apan tawe mangngimanna si Kristus, wuṛṛu awingnge wawine maapulu 
mabbiakka ringanni tou, taumata udde tawe wotongnge manindo awingnge 
wawine udde. 
13Wuṛṛu amungkangngu sangkatou wawine Saṛṛani pia awingnge sangkatou 
apan tawe mangngimanna si Kristus, wuṛṛu awingnge esakka maapulu 
mabbiakka su sambau ringanni tou, ne wawine udde tawe wotongnge 
manindo awingnge esakka udde. 
14Ana waugu awingnge esakka apan tawe mangngimanna iwali᷊ maola'a 
reengannu ala᷊ṛṛana'u Ruata ana waugu i tou naawingngu wawine apan 
suete naola'a pussa'an Ruata. Aroddi lai wawine apan tawe mangngimanna, 
iwali᷊ maola'a pussa'an Duata ana waugu i tou naawingngu wawine apan 
suete naola'a pussa'a Ruata. Amungkangngu tawe aroddi, ala᷊ṛṛana'i 
mangitou uatatana'a ala᷊ṛṛana'u apekka, sumbali᷊ manga ala᷊ṛṛana'a udde 
nireengnga maola'a ala᷊ṛṛana'u Ruata. 

15Arawe amungkangngu taumata apan tawe mangngimanna udde 
manantangngu awingnge wawine ara'e esakka apan Saṛṛani, arie 
pama'ungnga si tou. Sulalu᷊mmu olangnge indi wawine ara'e esakka udde 
nali᷊ute, ana waugu Ruata maapulu tadea'u i yamiu mabbiakka ringannu 
uasampinunutanna. 
16Ana waugu i'o sangkatou awingnge wawine – apan nangimante Mawu – 
ereapa i'o wotongnge maasingkata ringannu atonna manungku i'o tawe 
maapanala᷊matta awingngu esakka? Aroddi lai i'o naola'a awingnga esakka 
Saṛṛani, ereapa i'o naasingkata ringannu atonna manungku i'o tawe 
maapanala᷊matta awingngu wawine? 

Pabbiakke su ereapa i'o aehetannu Mawu 

17Ṛinone sangkatou-sangkatou mangngatokku pabbawiakke tumuṛṛuttu 
aehettu Mawu ere buatte tinantunnu Ruata si tou su tempo Ruata namaggo 
si tou see mangngimanna si Tou. Eteudde tita apan ta'u iaaṛṛa'a su ala᷊wo'u 
jamaatta. 
18Nassulu᷊ngnga ere amungkangngu sangkatou taumata buatte nissunatta su 
tempo i tou naasengkamma wawaggo Ruata, ne imbaṛṛangnga taumata 
udde maddea'a mamappassa manga tatialan sunatta udde. Aroddi lai 
amungkangngu sangkatou taumata taambe nissunatta su tempo i tou 
nanengkamma wawaggo Ruata, imbaṛṛangnga taumata udde maisunatta. 
19Ana waugu tuttuṛṛutta titan sunatta ara'e tawe tumuṛṛutta, 
sarangkanambone tawe gunane. Ahunanne tumba'u tumuṛṛutta manga titan 
Duata. 
20Ṛinone suapan taumata sidutu mabbiakka sulalu᷊mmu olangnge ere lai su 
tempo i tou naasomba wawaggon Ruata. 
21Amungkangngu su tempo i'o waggoanna, i'o udde sangkatou allangnga, 
ariewe i'o masusa maṛṛingiddu olangnge udde. Arawe amungkangngu su 
paassa i'o maasomba tempone mali᷊u wuassu ala᷊wo'u manara, paata'e tempo 
udde. 

22Ana waugu sangkatou allangnga apan buatte nangimanna Mawu, naola'e 
taumatan Mawu. Wuṛṛu sangkatou apan napallose apan mangngimante 
Mawu, naola'e allangngi Kristus. 
23Ruata buatte namalli si'o wuṛṛu nasueten baekke. Ana waugu udde, 
imbaṛṛangnga i'o manantillu wadangngu maola'a allangngu taumata. 
24Nariaddi, manga tuṛṛangnga, naunge, ereapa ola'i yamiu su tempo 
niwagoanna, ṛinone i'o sidutu mabbiakka ereudde suadio'a ringannu Ruata. 
Su ola'u manga taumata apan taambe naawingnga wuṛṛu manga inawal᷊uanna 

25Orassa indi su ola'u manga taumata apan taambe naawingnga. Su ola'u 
hatto udde, i ya'u tawe naasengkamma parenta wuassu Mawu. Arawe su 
manga taumata ana waugu ala᷊mattu Mawu wotongnge pangimananna, i 
ya'u maapulu mangonggolu tatantiro'u. 
26Mannaungnga ala᷊wo'u asasusa apan mammaṛṛangnga orassa indi, ya'u 
mammendama mappianne amungkangngu taumata sidutu mabbiakka 
olangnge naali᷊hida ere su orassa indi. 
27Amungkangngu i'o piate awingnga, arie paṛṛingidda manindo awingngu. 
Amungkangngu i'o taambe awingngu, ariete padea'a awingnga. 
28Arawe amungkangngu i'o maawingnga, udde wali᷊ne rosa. Aroddi lai 
amungkangngu sangkatou maṛṛuala maawingnga, udde tawe manungku i 
tou marosa. Tumba'u i mangitou apan maawingnga, udde sumaruanna 
anambon asasusa. Wuṛṛu i ya'u maapulu i yamiu mali᷊u wuassu manga 
asasusa udde. 
29Pandumangku arendi, manga tuṛṛangnga: I ite tate tempone lai manambo. 
Manattaka orassa indi, suapan taumata apan piate awingnge, ṛinone i tou 
mabbiakka naali᷊hida ere tawe awingnga; 
30taumata apan lulluai, pabbiakke pailali᷊hidda ere i tou tawe asasusa 
naungnga; taumata apan lullage, pailali᷊hidda ere tawe lulluassa; taumata 
apan buatte namalli, pailali᷊hidda ere i tou tawe uatahuanna apa-apa; 

31wuṛṛu manga taumata uamanara sulalu᷊mmu manaran runia, ṛinone 
mabbiakka pailali᷊hidda ere i tou tawe limbatannu manara udde. Ana waugu 
tate mala᷊nnu lai runia indi, sulalu᷊mmu olangnge ere orassa indi sarun 
mawuli᷊! 
32I ya'u maapulu tadea'u tuṛṛangnga mali᷊u wuassu asasusa. Taumata apan 
tawe awingnge sarun manidutun ṛingiṛṛanne su inolaannu Mawu, ana 
waugu i tou maapulu malluassa Mawu. 
33Arawe taumata apan piate awingnge sarun maṛṛingidda manambo su ola'u 
runia indi, ana waugu i tou maapulu malluassa naungngu awingnge; 
34apanganne ṛingiṛṛanne natahia. Sangkatou wawine apan tawe awingnge, 
ara'e sangkatou maṛṛuala, sarun maṛṛingidda manambo su ola'u Mawu, ana 
waugu i tou maapulu tadea'u wadangnge sarangkanambone maola'a 
pussa'an Duata. Arawe sangkatou wawine apan piate awingnge, manidutun 
ṛingiṛṛanne su ola'u paddarunia indi, ana waugu i tou maapulu malluassa 
naungngu awingnge. 
35I ya'u namoṛṛettu sarangkanambone indi hunane su apapianu sassane, 
wali᷊ne ringannu pandumma maningaddu indi wuṛṛu maningaddu udde. 
Ipaapulu'u tumba'u tadea'u tuṛṛangnga ma'ola'a apapia wuṛṛu apan su 
ṛinone, tadea'u i'o wotongnge manidutun ṛingiṛṛannu su Mawu. 
36Amungkangngu sangkatou mamendama tawe mapaamattu apa apan su 
ṛinone su saruannu tunangane, amungkangngu i tou tawe maaṛṛadannu 
apulun dunia, wuṛṛu i tou mammendama maapulute maawingngu maṛṛuala 
udde, wala'e i tou ma'ola'a apa apan pappendamanne mapia. I tou tawe 
marosa, amungkangngu itarua maawingnga. 
37Arawe amungkangngu sangkatou buatte nakkawessa sulalu᷊mmu 
naungnge tawe maawingnga ringannu tunangane wuṛṛu apulune udde tawe 
niwata'a, ne inolaanne udde mapia, sambali᷊ate i tou matohassa su apulune 
udde. 

38Apianne eteudde, taumata apan naawingnga, mapia inolaanne, wuṛṛu 
taumata apan tawe naawingnga, lembon apianne lai inolaanne. 
39Sangkatou wawine apan buatte naawingnga tatahuanannu awingnge 
esakka tumba'u tantala᷊nna awingnge udde wiakka. Arawe amungkangngu 
awingnge natete, wawine udde wotongngete maawingnga apia ringannu 
sangkatou esakka apan ipaapulune; sambali᷊ate paa'awingnga udde 
paa'awingngu taumatan Saṛṛani. 
40Arawe i tou lembon ma'untunganna amungkangngu tate maawingnga 
apia. Udde addapa'u sassane, arawe i ya'u mammendama manungku 
wisara'u udde eteudde ringannu taṛṛino Ghaṛṛahon Duata. 

1 Korintus 8 

Su ola'u anna apan nionggola maola'a sasamba su paal᷊uanna 

1Orassa indi su ola'u anna apan nionggola maola'a sasamba su paalu᷊anna. 
Atonna ere unnu wisaran taumata, “I ite sarangkanambone pandete.” Arawe 
apapande ma'ola'a taumata mabbali᷊ mawunga, arawe paa'akkana 
mangngapia taumata. 
2Taumata apan massunna manungku i tou masingkattu sarangkanambone, 
su ṛinone i tou taambe naasingkata sara ala᷊lu᷊manne. 
3Arawe taumata apan atonna-tonna marangngu Ruata, i tou asingkatannu 
Ruata. 
4Su ola'u hatto u'anna anna apan buatte nionggola sasamba su paalu᷊anna, i 
ite masingkata manungku paalu᷊anna udde ere ola'u sambau apan tawe 
baddi'a. Wuṛṛu i ite masingkata lai manungku Ruata tumba'u sambau; tawe 
bali᷊ne. 
5Atonna manambo lai apa apan isassago monganna, wuṛṛu mawu, mawae 
udde ete su langitta, ara'e lai su wowon dunia. 
6Arawe si ite, Ruata tumba'u tinggassa. I tou Iamangnga apan nandiaddi 
sarangkanambone. Ete hunane si Tou i ite mabbiakka. Wuṛṛu Mawu 

tumba'u sambau lai, eteudde Yesus Kristus. Sulalu᷊mmi Tou 
sarangkanambone niriaddi, wuṛṛu ana waugu ete i Tou i ite wiakka. 
7Salaiwe aroddi, tawe anambon taumata masingkatu olangnge udde. Piaddu 
taumata paarorone wiasane massubba paalu᷊anna. Nariaddi, ana waugu 
udde na'oman sara orassa indi lai i mangitou ta'e uapendama manungku 
anna, apan buatte pinasubba paalu᷊anna, eteudde annu paalu᷊anna. Ne 
amungkangngu i mangitou umanna anna udde, i mangitou uapendama udde 
rosa; ana waugu pangangimanni mangitou ta'e lome. 
8Su ṛinone anna sassane tawe maaola'a paa'aukki ite ringannu Ruata maola'a 
lembon mapia. Amungkangngu i ite umanna anna udde, i ite tawe 
maasomba auntunganna apa-apa. Aroddi lai amungkangngu i ite tawe 
umanna anna udde, i ite lai tawe marugi saran kadio'a. 
9Arawe paatehamma, arie ma'oman sara mariaddi manungku taumata 
waine maola'a marosa – ana waugu pangangimanne ta'e lome – ana waugu 
i'o walate apulu ma'inolaanna sarangkanambone. 
10Pandumangku arendi: Unnu wisara i'o, pia pangangimanna apan 
matohassa, tantala᷊nna u'anna su tampam paalu᷊anna. Wua'udde pia 
sangkatou naasilo si'o ua'ianna u'anna isudde. Amungkangngu 
pangangimannu taumata udde lome, wali᷊ne udde maawaṛṛani taumata 
udde umanna anna apan buatte pinasubba paalu᷊anna udde? 
11Wuṛṛu ana waugu udde, ne pangangimannu naaola'a taumata 
pangangimanne lome udde umali᷊wu. Sumbali᷊ Kristus nate hunane su 
taumata udde lai. 
12Wuṛṛu amungkangngu i'o ma'ola'a pasasala᷊ ereudde su saruannu manga 
tuṛṛangnga apan Saṛṛani – eteudde i'o nanggohakku pangangimanni 
mangitou apan lome – ne i'o narosa su saruanni Kristus. 
13Ana waugu udde, amungkangngu anna maaola'a si'o marosa, ne ya'u tate 
uminassa ṛemessa lai. Ana waugu aṛṛengenne tuṛṛangku marosa ana waugu 
i ya'u. 

1 Korintus 9 

Al᷊awo'u taṛṛino wuṛṛu manara manga rasul 

1Wali᷊newe i ya'u taumata uapallose? Wali᷊newe ya'u sangkatou rasul? Apa i 
ya'u taambe naasilo Mawu Yesus, Mawun kite? Apa i yamiu wali᷊newe 
ina'ule᷊n manara'u su Mawu? 
2Amungkangngu lai manga taumata waine maddiri manga'u si ya'u 
sangkatou rasul, adiongke i yamiu mangnga'u udde! Ana waugu wiakku ere 
sangkatou taumatan Saṛṛani maola'a tatiala manungku i ya'u sangkatou 
rasul. 
3Amungkangngu pia taumata mapaasala᷊'u, i ya'u sarun sumimbakka arendi: 
4Apa i ya'u tawe wotongnge manengkamma anna wuṛṛu ua'e ana waugu 
manara'u? 
5Apa i ya'u tawe wotongnge mangapiddu sangkatou awingnga taumatan 
Saṛṛani ringangku sulalu᷊mmu amatangku, ere lai niola'u manga tuṛṛangngu 
Mawu Yesus wuṛṛu manga rasul waine, nasutta lai Petrus? 
6Ara'e tumba'u Barnabas wuṛṛu ya'u sassane iradolokka iaparea'a wiakka 
sassane? 
7Taweddu sangkatou tantara apan ṛinone madea'a pabbawiakke sassane 
sulalu᷊mmu amula᷊nnu tantara udde! Tawe mabbawailla apan massuannu 
anggore su waille see tawe umanna wuan anggore wuassu waille udde! 
Tawe mandariaga apan mappaduli᷊ domba, see tawe ma'inumma susu 
wuassu manga dombane udde! 
8I ya'u namasingkatu olangnge udde wali᷊ne tumba'u pinangiananne apan 
inanaramanna su pabbiaṛṛanna miallo-miallo, arawe ana waugu Wuke Susi 
namasingkata lai su olangnge udde. 
9Sulalu᷊mmu Wuke Musa uawoṛṛetta, “Sapi apan tantala᷊nna maṛṛinda 
gandumma ana see matontonga watune wuassu raene, arie paṛṛapinge 
moṛṛongnge.” Apa tumba'u sapi apan pappaduli᷊anannu Ruata? 

10Ara'e udde pandumanne si ite? Atonna udde niwoṛṛetta si ite. Ana waugu 
taumata apan mammanara waille wuṛṛu taumata apan mammaresi 
ammene, su ṛinone mammanara ringannu mangngantimma maasengkama 
sangkawageanganna wuassu hessin manarane. 
11I yami suete nangasi'u wualannu Ghaṛṛaho sulalu᷊mmu pabbiaṛṛannu. Ne 
amungkangngu i yami mangitingnga manga ala᷊mattu runia wuassi yamiu, 
apa udde atappasanne manungku i yami madorongnga tumaniten manambo 
wuassi yamiu? 
12Amungkangngu manga taumata wotongnge mangantimma indi wuassi 
yamiu, wali᷊newe yami lai lembon pia taṛṛino wuassi mangitou? Arawe i 
ya'u taambe nappaattu taṛṛino udde. Arawe i ya'u lembo maapulu 
maningkulu᷊ sarangkanambone udde, wuassu i ya'u mapaala᷊putu manga 
inolaanna apan mannala᷊re manara mamasingkatu Watti'u Ala᷊lu᷊assa su ola'i 
Kristus. 
13Tuṛṛangnga lai masingkate manungku taumata apan mammanara su 
Wale᷊n Ruata mannengkamma wiakki mangitou wuassu Wale᷊n Duata. 
Wuṛṛu manga taumata apan mammaduli᷊ tampan sasamba, maasomba 
sambageanganna wuassu sasamba apan niola'a sasamba isudde. 
14Aroddi lai Mawu buatte nanantunna manungku taumata apan mabbatti'u 
Watti'u Ala᷊lu᷊assa udde ṛinone maasomba pabbawiakke wuassu manarane 
udde. 
15Arawe taambe saran paassa i ya'u nappaattu manga taṛṛino udde. Wuṛṛu i 
ya'u namoṛṛettu suratta indi wali᷊newe lai ringannu pandumanna tadea'u 
manga taṛṛino udde olaanna orassa indi si ya'u. Mappianne i ya'u mate, 
sulu᷊ngnge'e i ya'u awuli᷊annu inolaanna apan ilallala'u udde. 
16Ana waugu amungkangngu udde tumba'u su ola'u mabbatti'u Watti'u 
Ala᷊lu᷊assa wuassu Ruata, ne i ya'u tawe maapamunga, ana waugu Ruata 
buatte namarenta si ya'u iapamanara. Nasilakate i ya'u, amungkangngu i 
ya'u tawe nabbatti'u Watti'u Ala᷊lu᷊assa udde! 

17Unnu wisara i ya'u mappaamattu manara udde wuassu apulu'u sassane, ne 
i ya'u wotongnge mangantima lala᷊ntake. Arawe i ya'u mamasingkattu 
Watti'u Ala᷊lu᷊assa udde ana waugu udde manara'u. I ya'u nirolokku Ruata 
iapa'ola'a manara udde. 
18Amungkangngu aroddi, apa bawaekke si ya'u? Indi bawaekke: manungku 
i ya'u wotongnge mamasingkatu Watti'u Ala᷊lu᷊assa udde ringannu tawe 
mamakkata saran sangkatou iapasumbala si ya'u, ana waugu i ya'u maddiri 
madorongnga bawaekke su ola'u i ya'u mabbatti'u Watti'u Ala᷊lu᷊assa udde. 
19I ya'u indi wali᷊newe allangngi sai-sai; i ya'u uapallosa. Salaiwe aroddi, 
ya'u suete na'ola'a watangangku indi maola'a allangngu anambon taumata. 
I ya'u na'ola'a udde tadea'u i ya'u wotongnge mapaasala᷊mattu anambon 
taumata sulalu᷊mmi Kristus. 
20Su saruannu taumatan Yahudi, ya'u naola'a ere taumatan Yahudi tadea'u 
i ya'u wotongnge mapaasala᷊mattu taumatan Yahudi hunane si Kristus. Su 
saruannu manga taumata apan mabbiakka tuttuṛṛutta tita Musa, i ya'u 
naola'a ere i ya'u lai tuttuṛṛutta tita udde, salaiwe i ya'u ṛinone tawe aiitannu 
tita udde. I ya'u na'ola'a udde tadea'u i ya'u wotongnge mamole᷊ngnga si 
mangitou maola'a mallala᷊ṛṛenggenni Kristus. 
21Su saruannu taumata wali᷊ne Yahudi, ya'u mattingkaola'a naali᷊hida 
taumata wali᷊ne Yahudi, apan mabbiakka su liuddu titan Musa. I ya'u na'ola'a 
udde tadea'u i ya'u wotongnge maawole᷊ngnga si mangitou maola'a 
mallala᷊ṛṛenggenni Kristus. Arawe udde tawe'e manungku i ya'u tawe 
tumuṛṛutta manga parentan Duata; arawe i ya'u sidutu iappiaṛṛa'u manga 
parenta wuassi Kristus. 
22Su pattangngannu manga taumata apan pangangimanne lome, i ya'u lai 
mattiangkaola'a ere sangkatou apan pangangimanne lome tadea'u i ya'u 
wotongnge maawole᷊ngnga si mangitou maola'a mallala᷊ṛṛenggenni Kristus. 
Aunne, i ya'u ma'ola'a sarangkanambone hunane su anambon taumata 

tadea'u ringannu lala᷊nne salaiwe ereapa lai ya'u wotongnge manala᷊matta 
sangkawageanganna wuassi mangitou. 
23Sarangkanambone udde ta'u niola'a hunan Watti'u Ala᷊lu᷊assa wuassu 
Ruata, tadea'u i ya'u lai ala᷊matanna. 
24Tuṛṛangnga lai masingkatta manungku sulalu᷊mmu tandinganna anambon 
matatalumma tuttala᷊ngnga, arawe tumba'u sangkatou manengkamma 
lala᷊ntake. Ana waugu udde tala᷊ngke aroddi apiane, ma'oman sara i'o 
maasengkamma lala᷊ntake. 
25Suapan taumata apan sulalu᷊mmu latihanna, uatataṛṛanga ala᷊wo'u apulu. 
I tou na'ola'a udde ana waugu i tou maapulu eleannu wunga tatiala 
na'untungnga, eteudde wunga apan mali᷊hakka tumolangnga. Arawe i ite 
indi uatataṛṛanga sulalu᷊mmu ala᷊wo'u apulu, ana waugu i ite maapulu 
eleannu wunga apan tawe tumolangnga. 
26Ana waugu udde i ya'u tuttala᷊ngnga ringannu tudda apan natantunna. Ere 
su tandingannu uaa'o'a, i ya'u tawe walate ao'ane. 
27I ya'u namalan wadangku aṛṛaanna ringannu matohassa ma'oman sara i 
ya'u wotongnge maasingkatta atonna. I ya'u ma'ola'a aroddi, ana waugu i 
ya'u maddiri ma'oman sara mariaddi manungku napawe i ya'u mangahe 
taumata waine mattandinganna i ya'u sassane tawe niwali᷊ ara'e nito'e. 

1 Korintus 10 

Sasingadda su ola'u paal᷊uanna 

1Manga tuṛṛangnga! Ṛinone tuṛṛangnga mannaungnga apa apan buatte 
nariaddi su iupungngu ala᷊monan kite su tempo i mangitou uatantalongnga 
si Musa. I mangitou sarangkanambone niali᷊ndumannu winabbawa wuṛṛu 
ringannu sala᷊matta tinumumbe su Tahalo᷊angnga Maṛṛamu. 
2Tadea'u maola'a mallala᷊ṛṛenggenni Musa, i mangitou sarangkanambone 
nissaṛṛani sulalu᷊mmu winabbawa wuṛṛu sulalu᷊mmu tahalo᷊angnga udde. 

3I mangitou sarangkanambone u'anna annu ghaṛṛahon pangangimanna 
apan uasulu᷊ngnga, 
4wuṛṛu ma'inumma ua'en Ghaṛṛahon pangangimanna apan uasulu᷊ngnga. I 
mangitou sarangkanambone ma'inumma wuassu wowon batu Ghaṛṛahon 
pangangimanna apan ualu᷊'adda si mangitou; wowon batu eteudde Kristus 
sassane. 
5Salaiwe aroddi, Ruata tawe malu᷊assa wuassu anamboanne su wallatti 
mangitou, ana waugu udde manga winalu᷊nanni mangitou uatale᷊ṛṛongnga 
su wadda'a. 
6Sarangkanambone udde maola'a tula᷊dda si ite, iapaanaungnga si ite tadea'u 
tawe numemma manga inolaanna apan lale᷊o ere i mangitou. 
7Wuṛṛu tadea'u i ite lai tawe massubba paalu᷊anna ere lai a'olaannu 
sangkawageanganna wuassi mangitou. Sulalu᷊mmu Wuke Susi uawoṛṛetta, 
“Ne walahanna udde mannattake u'anna wuṛṛu ma'inumma, wuṛṛu 
massala᷊ingnga ipassubba paalu᷊anna.” 
8I ite tawe wotongnge ma'ola'a manga inolaanna sussandaga udde ere buatte 
niola'u sangkawageanganna wuassi mangitou. Ana waugu ruan pulo᷊ tallu 
su ṛiwune taumata wuassi mangitou nate sulalu᷊mmu allo massallo ana 
waugu ma'inolaanna ere udde. 
9I ite tawe wotongnge maannamma Mawu ere buatte niola'u 
sangkawageanganna wuassi mangitou rorone, na'oman sara i mangitou nate 
nipuli᷊ssu atoana mawisa. 
10I ite tawe wotongnge lai sumungkuta, ere buatte niola'u 
sangkawageanganna wuassi mangitou rorone, na'oman sara i mangitou 
nipaten Mala'ekattu Papate. 
11Sarangkanambone udde mariaddi si mangitou, maola'a tula᷊da su manga 
taumata waine. Wuṛṛu sarangkanambone udde uawoṛṛetta lai, maola'a 

pananaunganna si ite. Ana waugu i ite orassa indi mabbiakka su tempo 
panginsueanne. 
12Taumata apan massunna watanganne uarisikka matohassa, ṛinone 
paatehamma; arie i tou ma'oman sara maṛṛa'a. 
13Ala᷊wo'u wawono'a apan niasombanganni yamiu, eteudde wawono'a apan 
masokkate niapendamannu taumata. Arawe Ruata sidutu uaaggasa paaire-
Ne. I tou maddiri mamalanu wono'anna nangillembo wuassu 
pangangimanni yamiu. Su tempo i yamiu nia'omannu wawono'a, i Tou 
sarun mamantingiddu lala᷊nna si yamiu tadea'u maola'a matohassa wuṛṛu i 
yamiu wotongnge maataṛṛangnga. 
14Ana waugu udde, manga tuṛṛangnga apan arangnguanna, ṛinone i yamiu 
maddantinu pasassubba paalu᷊anna. 
15I ya'u mabbisara si yamiu ere su manga taumata pande. Ṛinone i yamiu 
maṛṛingidda sassane wisara'u indi. 
16Su tempo i ite ma'inumma anggore ringannu maadiangkamanna su Ruata, 
wali᷊newe udde mapaali᷊atta'a manungku i ite uaaukka ringanni Kristus 
sulalu᷊mmu papate-Ne? Wuṛṛu su tempo i ite mattahia roti annananna 
suadio'a, wali᷊newe udde mapaali᷊atta'a manungku i ite uaaukka sulalu᷊mmu 
wadangngi Kristus? 
17Ana waugu tumba'u pia sambau roti, wuṛṛu i ite sarangkanambone u'anna 
roti sambau udde lai, ne i ite apan manambo indi naali᷊hidda wadangnga 
sambau. 
18Ore panutukka manga taumatan Yahudi. I mangitou apan u'anna anna 
uarandangnga su tampan pangadoannu sasamba, eteudde manga taumata 
apan uaaukka ringannu tampa udde. 
19Apa pandumangku su olangnge udde? Paalu᷊anna ara'e lai anna apan 
ipassubba paalu᷊anna udde tawe gunane saran kadio'a. 

20Apa apan niaddo su tampan sasamba ipasubba paalu᷊anna, tawe ipasubba 
Ruata, ewe'e ia'onggolla su manga ghaṛṛaho lale᷊o. Wuṛṛu i ya'u maddiri 
yamiu uaaukka ringannu ghaṛṛaho lale᷊o. 
21I yamiu tawe wotongnge ma'inumma wuassu tampa pa'inumannu Mawu, 
wuṛṛu wuassu tampa pa'inumannu ghaṛṛaho lale᷊o lai. Yamiu tawe 
wotongnge umanna su medda Mawu, wuṛṛu wuassu medda ghaṛṛaho lale᷊o 
lai. 
22Ara'e i ite maapulu Mawu naung-Nge mala᷊le᷊o? Apa i ite mattohasanna 
wuassu Mawu? 
23Unnu taumata, “I ite wotongnge ma'ola'a ala᷊wo'u apa ipaapulun kite.” 
Atonna! Arawe tawe anambon apa ipaapulun kite udde pia gunane. “I ite 
wotongnge ma'ola'a walate naungngi ite” – arawe tawe sarangkanambone 
ipaapulun kite udde maatamba pabbiaṛṛani ite. 
24Arie pia sangkatou taumata maddea'a asasuungngu ririne sassane. Suapan 
taumata sarun maddea'a hausannu taumata waine. 
25I yamiu wotongnge umanna ala᷊wo'u apa apan iwabalu᷊'a su pasakku 
ṛemessa. Ariete panutukka asuene, salaiwe pia manga apendamma maddiri 
sulalu᷊mmu naungngu. 
26Ana waugu sulalu᷊mmu Wuke Susi uawoṛṛetta, “Runia indi ringannu 
anambon lalo᷊ṛṛone udde tatahuanannu.” 
27Amungkangngu i yamiu waggoannu sangkatou wali᷊ne taumatan Saṛṛani 
umanna, wuṛṛu i yamiu umitu'a wawalo᷊ udde, ante apa apan niimbe si'o. 
Ariete panutukka wuassuapa darantane anna udde, tadea'u tawe manga 
apendamma maddiri wuassu lalu᷊mmu naungngu. 
28Arawe amungkangngu piaddu mabbisara si yamiu, “Anna indi suete 
pinasubba paalu᷊anna,” arie umanna anna udde, ana waugu mapaasuungngu 
apulun taumata udde wuṛṛu ana waugu tingikku naungnga. 

29Pandumangku wali᷊ne tingikka wuassu lalu᷊mmu naungngu, arawe 
tingikku lalu᷊mmu naungngu taumata udde. Asinungka piaddu maiwalo᷊, “Ei 
anio apulu'u pia taumata maningadda? 
30Amungkangngu i ya'u sarun umanna anna ringannu maadiangkamanna su 
Ruata, anio taumata sarun mapaasala᷊'u wuassu anna udde, salaiwe i ya'u 
buatte naadiangkamanna su Ruata ana waugu anna udde?” 
31Ala᷊wo'u apa apan a'olaanni yamiu – tuṛṛangnga umanna ara'e tuṛṛangnga 
ma'inumma – ola'e sarangkanambone udde ipamantuga Ruata. 
32Pabbiakke aroddi olangnge ma'oman sara tuṛṛangnga tawe ma'ola'a 
taumata waine ma'ola'a rosa; apa i mangitou taumatan Yahudi ara'e taumata 
wali᷊ne Yahudi, ara'e lai jamaattu Ruata. 
33Pabbiakke ere i ya'u. I ya'u maddea'a mapaalu᷊assu naungngu anambon 
taumata wuassu ala᷊wo'u inolaanna, ringannu tawe pandumanne 
mapaalu᷊assu riri'u sassane. Tudda'u eteudde tumba'u tadea'u i mangitou 
sarangkanambone wotongnge masala᷊matta. 

1 Korintus 11 

1Pattannote pallala᷊gu'u, ere i ya'u lai mattanno pallala᷊gun Kristus. 
Su ola'u mappaattu tatindungngu pua su tempo mammisa 

2I ya'u maddalo si yamiu ana waugu i yamiu sidutu mannaungnga si ya'u 
wuṛṛu tuttuṛṛutta ala᷊ṛṛa'a apan ta'u nionggola si yamiu. 
3Arawe i ya'u maapulu lai yamiu maasingkata sambau hatto, eteudde 
manungku apan maola'a tembonannu ala᷊wo'u taumata esakka eteudde 
Kristus; apan maola'a tembonannu awingnge wawine eteudde awingnge 
esakka, wuṛṛu apan maola'a tembonanne wuassu Kristus eteudde Ruata. 
4Amungkangngu sangkatou esakka su tempo umali᷊omanna ara'e su tempo 
mapaasingkatu watti'a wuassu Ruata su saruannu awadaalla, uapaattu 
tatindunga su pua, ne taumata udde mangngalu᷊andaga Kristus. 

5Wuṛṛu amungkangngu sangkatou wawine su tempo umali᷊omanna ara'e su 
tempo mapaasingkatu watti'a wuassu Ruata su saruannu awadaalla, tawe 
uapaattu tatindungnga, ne wawine udde mangngadio'a awingnge apan 
uaparenta si tou. Udde nassulu᷊ngngu ere puan wawine udde suete 
nilungguka. 
6Ana waugu amungkangngu sangkatou wawine maddiri manindunga 
puane, mappianne utangnge polo᷊anna. Arawe amungkangngu sangkatou 
wawine polo᷊anna puane ara'e huntinganna utangnge, ne udde sambau 
lalo᷊bbosa si tou. Ana waugu udde mappianne i tou mappaattu tatindunga. 
7Esakka tawe wotongnge mappaattu tatindunga, ana waugu i tou naali᷊hida 
hambarannu inolaan-Ne wuṛṛu awawantugu Ruata. Arawe wawine maola'a 
hambarannu awawantugu esakka, 
8ana waugu esakka tawe niola'a wuassu wawine, ewe'e wawine niola'a 
wuassu esakka. 
9Esakka lai tawe niola'a hunane su wawine, ewe'e wawine niola'a ana waugu 
hunane su esakka. 
10Ana waugu udde tadea'u mapaalu᷊assu manga mala'ekatta, sangkatou 
wawine ṛinone mappaattu tatindunga maola'a tatiala manungku i tou su 
alu᷊ngngu parentan kawingnge. 
11Salaiwe aroddi sulalu᷊mmu i ite mabbiakka naola'a taumatan Saṛṛani, 
wawine tawe maawiakka sassane uatale᷊i wuassu esakka, wuṛṛu esakka lai 
tawe maawiakka sassane uatale᷊i wuassu wawine. 
12Ana waugu salaiwe wawine paarorone niola'a wuassu esakka, arawe wua 
isudde esakka inasungkangnga wuassu wawine; wuṛṛu ala᷊wo'u 
sarangkanambone darantane wuassu Ruata. 
13Manga tuṛṛangnga paannama sassane maṛṛingiddu hatto indi: Apa mapia 
sangkatou wawine u'ali᷊omanna su Ruata su saruannu awadaalla, ringannu 
tawe uapaattu tatindunga? 

14Wuassu asingkattu awadaalla, i yamiu buatte niaṛṛaanna manungku 
amungkangngu esakka utangnge malo᷊'e, udde sambau apan tawe su ṛinone. 
15Arawe su wawine, uta'a nionggola si tou ipanaappa puane, wuṛṛu uta'a 
malo᷊'e udde naola'a awawantuge. 
16Aroddi amungkangngu piaddu maapulu matatiakka su ola'u hatto indi, 
tumba'u sambau ta'u iwalo᷊ eteudde manungku mawae i ite ara'e manga 
jamaattu Ruata waine, sarangkanambone tumba'u pia sambau 
inanaramanna udde sulalu᷊mmu jamaatta, waine wua isudde tawe 
wotongnge. 

Andeangngu Mawu 

17Su ola'u manansunna indi; ya'u tawe maddalo si yamiu. Pamamisan kamiu 
wali᷊ne mapaali᷊atta'u apapia, ewe'e ala᷊le᷊o. 
18Paarorone i ya'u naaringikka, manungku sulalu᷊mmu ammula᷊nni yamiu 
pia manga ammula᷊nna apan uatatiakka. Wuṛṛu i ya'u maṛṛangngo 
manungku mannamboanna watti'a udde atonna. 
19Naṛṛinote amungkangu pia patatiakka su wallatti yamiu, tadea'u sarun 
asiloanna isai-sai taumatan Saṛṛani tutune. 
20Arawe su tempo i yamiu maammula, apa niola'i yamiu udde wali᷊newe 
andeangngu Mawu. 
21Ana waugu su tempo u'anna i yamiu sambau-sambau uapapula᷊ṛṛo 
mangnganu anna sassane, na'oman sara piaddu tawe niattiuranne, arawe 
ingana'a waine niwu'anne. 
22Anio aroddi? Wali᷊newe i'o pia bale᷊nu? I'o wotongnge umanna wuṛṛu 
ma'inumma isudde! Ara'e i'o maapulu mangalu᷊andaga jamaattu Ruata 
wuṛṛu mapaasilin taumata asiangnga? Apa ta'u iwisara si yamiu? Ṛinone i 
ya'u maddalo si yamiu? Tawe! Saran paassa tawe maddalo si yamiu. 

23Ana waugu apan ta'u iaṛṛa'a si yamiu, udde ta'u sinengkamma wuassu 
Mawu sassane; manungku su ṛabbi udde su tempo Mawu Yesus, Mawun kite 
nilale᷊o, i Tou nanganu roti, 
24wuṛṛu napawe i Tou buatte naadiangkamanna su Ruata ana waugu roti 
udde, i Tou namesangnga roti ringannu lima-Ne, see nabbisara, “Ete indi 
wadang-Ku apan tinantilla ana waugu i yamiu. Ola'e indi sambau 
pananaunganna si Ya'u.” 
25Aroddi lai napawe buatte inumanna, i Tou nanganu mangkon anggore see 
nabbisara, “Anggore indi eteudde paaire Duata apan wakku, nitohassu 
ṛaṛṛa-U. Suapan tempo i yamiu ma'inumma indi, olaawe indi ipannaungnga 
si Ya'u.” 
26Atonna suapan tempo i yamiu umanna roti wuṛṛu ma'inumma anggore 
indi, yamiu mapaasingkatu papate Mawu ma'oman sara i Tou rumanta. 
27Ana waugu udde, taumata apan u'anna rotin Mawu ara'e ma'inumma 
anggore wuassu Mawu ringannu tawe su ṛinone, taumata udde marosa su 
saruannu Mawu apan suete nanantillu wadang-Nge wuṛṛu ṛaṛṛa-Ne. 
28Nariaddi, suapan taumata ṛinone mamarikissa ririne paarorone, wua'udde 
i tou wotongnge umanna roti wuṛṛu ma'inumma anggore udde. 
29Ana waugu amungkangngu taumata umanna roti wuṛṛu ma'inumma 
anggore tawe mangngimanna manungku sali᷊wangnga udde uasamputu 
wadangngu Mawu, taumata udde u'anna wuṛṛu ma'inumma tumba'u 
ipanengkamma ṛuumannu Ruata su wadangnge sassane. 
30Ana waugu udde manambo wuassu wallatti yamiu apan marada'a wuṛṛu 
lome, wuṛṛu piaddu lai apan nate. 
31Arawe amungkangngu i ite mamarikissa wadangngi ite rorone, i ite tawe 
iṛṛuumannu Ruata. 
32Arawe amungkangngu i ite iṛṛuumannu Ruata, i Tou sarun mamuulla si 
ite, tadea'u tawe maṛṛuumanna suadio'a ringannu runia indi. 

33Ana waugu udde, manga tuṛṛangku, amungkangngu i yamiu maammula 
see umanna su sali᷊wangngu Mawu, i yamiu ṛinone uala᷊la᷊ṛṛado. 
34Amungkangngu piaddu malu᷊nussa, i tou ṛinone umanna asuene su wale᷊. 
Amungkangngu i yamiu maddaringikka ala᷊ṛṛa'a indi, ammula᷊nnu 
pamamisanu tawe mapaarantan ṛuumanna wuassu Ruata su wadangngi 
yamiu sassane. Su ola'u manga hatto apan waine, sarun itala᷊a'u si yamiu, 
amungkangngu i ya'u rumanta isindi. 

1 Korintus 12 

Al᷊amatta wuassu Ghaṛṛahon Duata 

1Orassa indi su ola'u manga ala᷊matta apan nionggolu Ghaṛṛahon Duata. Su 
olangnge udde, i ya'u maapulu i yamiu maasingkata apa apan su ṛinone. 
2Paanaunge manungku su tempo i yamiu taambe naaillala᷊ Mawu, i yamiu 
niawono'anna massubba paalu᷊anna apan mou. 
3I yamiu ṛinone maasingkata, manungku taumata apan aehetannu 
Ghaṛṛahon Duata tawe maapabbisara, “Niawontohante Mawu Yesus!” 
Aroddi lai tawe saran sangkatou wotongnge mabbisara, “Tumba'u Mawu 
Yesus udde Mawu!” amungkangngu taumata udde tawe aehetannu 
Ghaṛṛahon Duata. 
4Pia manambo hatin ala᷊matta wuassu Ghaṛṛahon Duata, arawe 
sarangkanambone nionggolu Ghaṛṛaho apan sambau. 
5Pia manambo lai hatin manara ipangimbe Mawu, arawe Mawu apan 
a'imbeanna udde, Mawu tinggassa lai! 
6Piaddu uapapaṛṛala lai su ola'u mammanara manara Mawu, arawe apan 
nangonggolu atatohassa ipammanara su ala᷊wo'u taumata, eteudde Mawu 
tinggassa lai. 
7Su apapian kite sarangkanambone, Ghaṛṛahon Duata mammanara su 
taumata sambau-sambau. 

8Su sangkatou taumata, Ghaṛṛaho udde mangngonggolu apande ipabbisara 
ringannu saṛṛaungnga. Su taumata waine Ghaṛṛaho apan uasulu᷊ngnga udde 
mangngonggolu apande ipanala᷊'a su ola'u Ruata. 
9Ghaṛṛaho apan sambau udde lai mangonggola su sangkatou taumata, 
apande apan nangillembo ipangimanna si Kristus; arawe su taumata waine 
Ghaṛṛaho udde mangngonggolu taṛṛino ipangngapia taumata. 
10Su sangkatou nionggola᷊nnu taṛṛino ipa'ola'a ala᷊ṛṛindu'a wuṛṛu su waine 
nionggola᷊nnu ala᷊matta ipabbatti'u ala᷊wo'u pandumannu Ruata. Wuṛṛu su 
waine lai Ghaṛṛaho udde nangonggolu apande ipamile suapa ala᷊matta 
wuassu Ghaṛṛahon Duata wuṛṛu suapa apan wali᷊ne. Piaddu nionggola᷊nnu 
apande ipabbisara ringannu ala᷊wo'u sasinaukka apan maaṛṛindu'a, wuṛṛu 
piaddu lai nionggola᷊nnu apande ipanala᷊'a atappasannu manga sasinaukka 
udde. 
11Sarangkanambone udde mammanarannu Ghaṛṛaho apan sambau udde lai; 
sangkatou-sangkatou nionggola᷊nnu ala᷊matta uapapaṛṛala tumuṛṛuttu 
apulun Ghaṛṛaho udde sassane. 

Manambo wageangnge arawe wadangnga sambau 

12Eteudde Kristus naola'a wadangngu taumata; wadangnga udde sambau, 
arawe naola'a wuassu manambo wageangnge. Anambon wageangnge udde, 
salaiwe manambo, naola'a wadangnga sambau. 
13Aroddi lai i ite sarangkanambone, mawae taumatan Yahudi, see lai 
taumata wali᷊ne Yahudi, manga allangnga, ara'e manga taumata napallose; 
i ite sarangkanambone buatte nissaṛṛanin Ghaṛṛaho apan uasulu᷊ngnga udde. 
I ite lai sarangkanambone sarun maapendama Ghaṛṛaho apan sambau udde 
ringannu tawe urangnge. 
14Ana waugu wadangnga udde sassane tawe tumba'u naola'a wuassu 
wageangnga sambau arawe wuassu wageangnge manambo. 

15Amungkangu ledda mabbisara, “I ya'u wali᷊ne lima, ana waugu udde i ya'u 
wali᷊ne wageangngu wadangnga,” udde tawe atapasanne manungku ledda 
udde wali᷊ne wageangngu wadangnga. 
16Wuṛṛu amungkangngu tali᷊nga mabbisara, “Ana waugu i ya'u wali᷊ne mata, 
ne i ya'u wali᷊ne wageangngu wadangnga,” udde lai tawe atappasanne 
manungku tali᷊nga udde wali᷊ne wuassu wageangngu wadangnga. 
17Unnu wisara ahewallu wadangnga udde tumba'u mata sassane, ereapa 
wadangnga udde wotongnge maaringikka? Ara'e ahewallu wadangnga udde 
tumba'u naola'a tali᷊nga, ereapa wadangnga udde wotongnge manimbua? 
18I ite naasilo manungku Ruata apan buatte nangaddon manga wageangnge 
udde su wadangnga. Sambau-sambau niaddon Duata su tampane 
tumuṛṛuttu apulu-Ne. 
19Amungkangngu sarangkanambone tumba'u wageangnge sambau, suapa 
apan isassago wadangnga? 
20Nariaddi atonna manambo wageangnge, arawe wadangnga tumba'u 
sambau. 
21Ana waugu udde, mata tawe wotongnge mabbisara su lima, “I ya'u 
maddirinu!” ara'e pua mabbisara ledda, “I ya'u maddirinu!” 
22Ewe'e manga wageangngu wadangnga apan sassunanna lome udde, 
mangke pappandumanni ite; 
23wuṛṛu manga wageangnge apan sassunnanni ite tawe aregane, eteudde 
manga wageangnge apan lembo manambo iaaregan kite. Manga 
wageangngu wadangnga apan aasiloanna tawe maṛṛamaga udde lembon 
iaaregan kite. 
24Manga wageangngu wadangnga apan aasiloanna mapiate maddirite 
iaregan kite. Ruata buatte nangatokku wadangngi ite aroddi olangnge, 
na'oman sara wageangnge apan tawe tumaniten maarega, lembo manambo 
iaarega. 

25Ringannu aroddi wadangnga udde tawe natahia; sambau sambau 
wageangnga, mangngarega wageangnge waine. 
26Amungkangngu wageangnge sambau uapendama radda'a, anambon 
wageangnge waine maradda'a lai; amungkangngu wageangnge sambau 
raloanna, anambon wageangnge waine lulluassa suadio'a. 
27Tuṛṛangnga sarangkanambone apan suadio'a, eteudde wadangngi Kristus 
wuṛṛu i yamiu sambau-sambau lai eteudde wageangnge wuassu wadangnga 
udde. 
28Aroddi lai sulalu᷊mmu jamaatta, Ruata buatte nangatokku tampan ala᷊wo'u 
taumata: Paarorone manga rasul; aruane manga nabi, atallune manga huru, 
see i mangitou apan ma'ola'a ala᷊ṛṛindu'a, wua'udde i mangitou apan 
nionggola᷊nnu ala᷊matta mapaapian taumata waine, ara'e ma'ola'a 
mamamiaṛṛa'a, ara'e lai iapaawisara ringannu ala᷊wo'u sasinaukka apan 
maaṛṛindu'a. 
29I mangitou udde wali᷊ne sarangkanambone rasul, ara'e nabi, ara'e lai huru. 
Tawe sarangkanambone pia taṛṛino ipa'ola'a ala᷊ṛṛindu'a, 
30ara'e mapaapian taumata, ara'e mabbisara ringannu ala᷊wo'u sasinaukka 
apan maaṛṛindu'a, ara'e mannappasu manga sasinaukka udde. 
31Ana waugu udde, ṛinone i yamiu mammanara atonna-tonna ana see 
maasomba ala᷊matta apan lembon apianne. Arawe manansunna indi ya'u 
mangaṛṛa'a si yamiu lala᷊nna apan apianne. 

1 Korintus 13 

Darangngu 

1Salaiwe i ya'u wotongnge mabbisara ringannu ala᷊wo'u wisaran taumata, 
wuṛṛu wisara mala'ekatta, arawe i ya'u tawe mandangngu taumata waine, 
ne manga wisara'u udde tumba'u tingikka apan matelengnga arawe tawe 
mangale᷊ne. 

2Salaiwe i ya'u pande mabbatti'u watti'a wuassu Ruata, wuṛṛu maassunna 
anambon hatto apan malala᷊lu᷊mma, wuṛṛu masingkatu manga ala᷊wo'a 
wuṛṛu lembon mangngimanna Ruata na'oman sara wotongnge maaingkatu 
wowone, arawe i ya'u tawe mandangngu taumata waine, ne i ya'u tawe 
aregane saran kadio'a! 
3Salaiwe anambon darotongku, ta'u ionggola su taumata asiangnga, wuṛṛu 
i ya'u manantillu wadangku tutunganna, arawe i ya'u tawe mandangngu 
taumata waine, ne sarangkanambone udde tawe gunane saran kadio'a. 
4Taumata apan marangngu taumata waine, masabbare wuṛṛu naungnge 
mapia. I Tou tawe mapaasabangngu naungnga lale᷊o, tawe tali᷊moṛṛonganna, 
tawe mamarabunga. 
5I tou taumata tawe mamarabunga, taumata tawe maṛṛagissa, i tou tawe 
mamata'u taumata waine tumuṛṛutta apulune sassane, tawe lai mali᷊hakka 
umalu᷊dda, wuṛṛu tawe mangune. 
6Taumata apan marangngu manga taumata waine, maddirin kala᷊le᷊o, i tou 
tumba'u malu᷊assa su apapia. 
7I tou maṛṛaddana sumaruanna ala᷊wo'u wawono'a wuṛṛu maapulu 
mangngimanna apan apianne wuassu ala᷊wo'u taumata; sulalu᷊mmu 
olangnge apan tumaniten susa, taumata apan mandangngu udde tawe 
awuli᷊annu antimma wuṛṛu masabbare maṛṛado sarangkanambone apan 
sarun mariaddi. 
8Tawe tempone, manungku taumata udde tawe maddarangngu. Orassa indi 
pia taumata apan masingkata mabbatti'u Watti'a wuassu Ruata, arawe i tou 
sarun mangillolo᷊ mabbatti'u watti'a udde. Orassa indi piaddu masingkata 
mabbisara sulalu᷊mmu ala᷊wo'u sasinaukka apan maaṛṛindu'a, arawe i tou 
sarun mangillolo᷊ mabbisara sulalu᷊mmu manga sasisaukka udde. Orassa indi 
pia taumata apan masingkatu anambon inolaanna, arawe sali᷊mmurine apa 
apan aasingkatanni mangitou udde sarun abbuli᷊ananna. 

9Ana waugu asingkati ite wuṛṛu apapanden kite mabbatti'u watti'a wuassu 
Ruata, ta'e pia auranganne. 
10Sali᷊mmurine sarun a'omanna tempone Ruata ma'ola'a sarangkanambone 
nasuungnga, wuṛṛu apan tawe nasuungnga udde sarun mawuli᷊. 
11Su tempo i ya'u ta'e ala᷊ṛṛana'a, i ya'u mabbisara ere wisaran dario'a, 
apendangku ere apendammu dario'a, wuṛṛu ṛingiṛṛangku ere ṛingiṛṛannu 
dario'a. Orassa indi ya'u timmaddete, pallala᷊gu'u ere pallala᷊gun dario'a, 
nirammete. 
12Apa apan aasiloanni ite orassa indi eteudde nassulu᷊ngngu lintau 
mala᷊bukka su saṛṛuminanna. Arawe i ite sarun maasilo ringannu 
matilangnga. Orassa indi ya'u ta'e waggan sarangkanambone, arawe 
sali᷊mmurine i ya'u sarun maasingkata sarangkanambone ere lai Ruata 
namasingkatu sarangkanambone su ola'u riri'u. 
13Nariaddi, su orassa indi pia tatallu inolaanna apan sidutu a'olaanni ite: 
pangangimanna, pangangantimma wuṛṛu uararangngu. Ahunanne wuassu 
tatallu udde eteudde mandangngu taumata waine. 

1 Korintus 14 

Manga pira tatal᷊a'a su ola'u al᷊amatta wuassu Ghaṛṛahon Duata 

1Ṛinone i yamiu madea'a suapan botongnge mandangngu manga taumata 
waine. Wuṛṛu padea'a lai manengkamma manga ala᷊matta apan ionggolu 
Ghaṛṛahon Ruata, lembonete lai apande ipamasingkatu apulun Duata su 
taumata. 
2Taumata apan mabbisara sulalu᷊mmu sasinaukka apan maaṛṛindu'a, 
taumata udde wali᷊newe mabbisara su taumata; i tou mabbisara su Ruata. 
Tawe taumata apan maasunna wisarane, ana waugu Ghaṛṛahon Duata apan 
na'ola'a si tou mabbisara manga inolaana apan tumba'u asingkatannu Ruata. 
3Mawali᷊'a, taumata apan mammasingkatu watti'a wuassu Ruata, 
namasingkattu watti'a udde lai su taumata; ipannohassa pangangimanni 

mangitou, ipangonggolu sasasa si mangitou wuṛṛu ipallimbata naungngi 
mangitou. 
4Taumata apan mabbisara sulalu᷊mmu sasinaukka apan maaṛṛindu'a tumba'u 
mannohassa ririne sassane, arawe taumata apan mammasingkatu watti'a 
wuassu Ruata, mantulu᷊ngngu jamaatta maola'a mapia. 
5Lembon apianne amungkangngu i yamiu sarangkanambone wotongnge 
mabbisara ringannu alawo'u sasinaukka apan maaṛṛindu'a. Arawe lembon 
apianne eteudde amungkangngu i yamiu wotongnge mabbatti'u manga 
apulun Duata. Ana waugu taumata apan mabbatti'u watti'a wuassu Ruata, 
maggewala᷊nna wuassu taumata apan mabbisara ringannu ala᷊wo'u 
sasinaukka apan maaṛṛindu'a; waine lai olangnge amungkangngu taumata 
apan mabbisara sulalu᷊mmu ala᷊wo'u sasinaukka apan maaṛṛindu'a udde 
wotongnge manala᷊'a apa apan iwabbisarane udde, tadea'u anambon 
jamaatta maasomba hessine, ara'e wuane. 
6Amungkangngu unnu wisara i ya'u rumanta ringanni yamiu wuṛṛu i ya'u 
mabbisara sulalu᷊mmu sasinaukka apan maaṛṛindu'a, apa hunane udde si 
yamiu? Tawe gunane saran kadio'a! Waine lai olangnge amungkangu i ya'u 
mamassingkatu sambau pandumannu Ruata, ara'e i ya'u mannala᷊'a su ola'u 
ereapa Ruata, ara'e i ya'u mapaasingkatu watti'a wuassu Ruata, ara'e i ya'u 
mangngaṛṛa'a. 
7Manga sarannapan musikka apan tawe niawane saran kadio'a ere lihidde 
wansi wuṛṛu kecapi, amungkangngu aantarine tawe nalanganna ringannu 
mapia, ereapa taumata maasingkata antari apan nannalanganne udde? 
8Sambau lai sasumandingnge waine: Amungkangngu trompeta walate 
atuntingikke, isai masasaddia mapapangalo? 
9Aroddi lai apapandenu mabbisara ringannu ala᷊wo'u sasinaukka apan 
maaṛṛindu'a. Amungkangngu i'o ringannu apandenu udde mabbisara wisara 
apan tawe iasunna, tawe saran sangkatou lai wotongnge maasunna apa 
iwabbisaranu udde. Wisaranu udde sarun mawuli᷊ tawe tutukke. 

10Su runia indi pia sasinaukka aroddi anambone, arawe tawe saran sambau 
lai wuassu manga sasinaukka udde apan tawe atappasanne. 
11Arawe amungkangngu i ya'u tawe maasunna sasinaukka apan iwabbisaran 
taumata, ne taumata apan nappaattu sasinaukka udde, ere taumata raho 
sia'u; aroddi lai ya'u su saruanni tou. 
12Su ola'i yamiu sassane, i ya'u masingkata manungku i yamiu maapulu 
atonna-tonna maasomba ala᷊matta wuassu Ghaṛṛahon Duata. Arawe lembon 
apianne, ṛinone i yamiu madea'a mappaattu apandenu mantulu᷊ngngu 
jamaatta ana see aatambanna apiane. 
13Ana waugu udde taumata apan mabbisara sulalu᷊mmu sasinaukka apan 
maaṛṛindu'a, ṛinone madorongnga wuassu Ruata tadea'u i tou onggola᷊nnu 
lai apande ipannala᷊'a apa apan iwabbisarane udde. 
14Ana waugu amungkangngu i ya'u umali᷊omanna ringannu sasinaukka apan 
maaṛṛindu'a, ghaṛṛaho'u atonna u'ali᷊omanna, arawe ṛingiṛṛangku tawe 
mammanara. 
15Nariaddi, ṛinone i ya'u ma'ola'a apa? Indi apan sarun ta'u olaanna: I ya'u 
sarun umali᷊omannu ghaṛṛaho'u, arawe i ya'u sarun umali᷊omanna lai 
ringannu ṛingiṛṛangku. I ya'u sarun mangantari ringannu ghaṛṛaho'u, arawe 
i ya'u maapulu lai mangantari ringannu ṛingiṛṛangku. 
16Ana waugu amungkangngu tuṛṛangnga maadiangkamanna su Ruata 
tumba'u ringannu ghaṛṛahonu sassane, wuṛṛu pia taumata waine apan tawe 
maasunna sasinaukka maaṛṛindu'a wuassu Ghaṛṛahon Duata udde, ne 
taumata udde tawe maappabbisara, “I ya'u lai maapulu” su 
aadiangkamannu udde; ana waugu i tou wagga apa apan iwabbisaranu 
udde. 
17Salaiwe aali᷊omanna aadiangkamanna su Mawu udde lembon mapia, 
arawe aali᷊omannu udde mangke tawe gunane saran kadio'a su taumata 
waine. 

18I ya'u maadiangkamanna su Ruata ana waugu i ya'u sassane wotongnge 
mabbisara sulalu᷊mmu ala᷊wo'u sasinaukka apan maaṛṛindu'a nangillembo 
wuassu manga tuṛṛangnga sarangkanambone. 
19Arawe sulalu᷊mmu manga ammula᷊nna ipassubba Mawu, i ya'u mappianne 
mappaattu liman kapadi wisara apan wotongnge asunnannu taumata 
wuassu mappaattu su ṛiwune wisara sulalu᷊mmu sasinaukka apan 
maaṛṛindu'a. I ya'u mappianne maapulu aroddi, tadea'u i ya'u wotongnge 
mangaṛṛa'a taumata. 
20Manga tuṛṛangnga! Arie paṛṛingidda ere ala᷊ṛṛana'a. Sulalu᷊mmu ala᷊le᷊o, 
ṛinone i yamiu uatatana'a ere ana'a maradio'a. Arawe sulalu᷊mmu 
paṛṛaṛṛingidda, ṛinone i yamiu maola'a taumata apan timmaddete. 
21Sulalu᷊mmu Wuke Susi uawoṛṛetta arendi, “Mawu nabbisara, ‘Ringannu 
tatalo᷊arannu manga taumata apan mabbisara ringannu sasinaukka tawe 
iasunna, I ya'u sarun mabbisara su walahanna indi. Wuṛṛu lai ringannu 
tatalo᷊arannu manga taumata raho, i ya'u sarun mabbisara su walahang-Ku; 
salaiwe aroddi, i mangitou maddiri maddaringikka wisara-U.’ ” 
22Nariaddi ala᷊matta ipabbisara ringannu ala᷊wo'u sasinaukka apan 
maaṛṛindu'a eteudde maola'a tatiala su taumata apan tawe mangngimanna, 
wali᷊ne su taumata apan mangngimanna. Wuṛṛu ala᷊matta ipammasingkatu 
pandumannu Ruata su taumata eteudde tatiala su taumata apan 
mangngimanna, wali᷊ne su taumata apan tawe mangngimanna. 
23Ana waugu, amungkangngu unnu wisara sulalu᷊mmu ammula᷊nnu 
jamaatta, ala᷊wo'u jamaatta mabbisara sulalu᷊mmu ala᷊wo'u sasinaukka apan 
maaṛṛindu'a, wua'udde nirumanta sire pira taumata raho, ara'e manga 
taumata wali᷊ne Saṛṛani, taumata udde sarun massunna si yamiu 
sarangkanambone nabbewate! 
24Arawe amungkangngu i yamiu sarangkanambone mabbatti'u watti'a 
wuassu Ruata, see nirumanta sangkatou apan wali᷊ne Saṛṛani ara'e 
sangkatou raho, ne manga inolaanna apan niapaasingkati yamiu 

sarangkanambone sarun mapaali᷊atta'u manga rosan taumata udde wuṛṛu 
mabali᷊ maatutukka manga rosane. 
25Manga inolaanna apan uawuni sulalu᷊mmu naungnge sarun iapaali᷊atta'a, 
na'oman sara i tou sumallungu watanganne see massubba Ruata. I tou sarun 
manga'u, manungku Ruata atonna tonna su pattangnganni yamiu. 

Atoranna sulal᷊ummu jamaatta 

26Nariaddi, manga tuṛṛangnga, apa atappasanne sarangkanambone udde? 
Amungkangngu yamiu maammula massubba Mawu piaddu mangngantari, 
piaddu mangngaṛṛa'a, piaddu lai mammasingkatu pandumannu Ruata, 
piaddu mabbisara sulalu᷊mmu sasinaukka apan maaṛṛindu'a, wuṛṛu piaddu 
mannala᷊'a apa apan iwabbisara udde. Arawe sarangkanambone udde ṛinone 
olaanna ipangaṛṛa'a wuṛṛu ipangngapia sarangkanambone. 
27Amungkangngu piaddu mabbisara sulalu᷊mmu sasinaukka apan 
maaṛṛindu'a, ṛinone darua ara'e mattingka nambo sire tallu uala᷊lo᷊lo᷊ssa 
mabbisara. Wuṛṛu ṛinone piaddu mannala᷊'a apa apan iwabbisaran taumata 
udde. 
28Amungkangngu tawedu wotongnge mannala᷊'a, ne manga taumata apan 
mabbisara sulalu᷊mmu sasinaukka apan maaṛṛindu'a udde ṛinone mangillolo᷊ 
mabbisara su ammula᷊nna udde. Wala'e i mangitou mabbisara tumba'u 
sulalu᷊mmu naungnge su Ruata. 
29Darua ara'e sire tallu apan uatahuanna watti'a wuassu Ruata ṛinone 
mamasingkattu watti'a udde tantala᷊nna waine maṛṛingiddu apa apan 
iwabbisara udde. 
30Arawe unnu wisara watti'u Ruata nirumanta su sangkatou waine apan 
ua'ianna su ammula᷊nna udde, ne taumata apan tantala᷊nna mabbisara, 
ṛinone mangillolo᷊. 
31Ringannu atokke aroddi, manga tuṛṛangnga sarangkanambone, sangkatou 
ringannu sangkatou wotongnge mapaasingkatu Watti'u Ruata; tadea'u 

sarangkanambone wotongnge manengkamma ala᷊ṛṛa'a wuṛṛu maola'a 
lembon mangngimanna. 
32Ala᷊matta wuassu Ghaṛṛaho ipammasingkatu watti'u Ruata wotongnge 
iapiaṛṛa'u taumata apan mammasingkatu watti'a udde. 
33Ruata eteudde Mawu apan maapulu uaatokka mapia; i Tou wali᷊ne Ruata 
apan maapulun patatiakka. Ere lai nariaddi sulalu᷊mmu anambon jamaattu 
Ruata, 
34wawine ṛinone mala᷊nnaba su tempon ammula᷊nnu jamaatta. I mangitou 
tawe iwala mabbisara. I mangitou tawe wotongnge maola'a piaṛṛangnge; 
udde uasulu᷊ngngu titan agama. 
35Amungkangngu i mangitou maapulu maasingkata manga apa, i mangitou 
ṛinone maiwalo᷊ awingngi mangitou su wale᷊. Tumaniten maasili 
amungkangngu sangkatou wawine massinaukka sulalu᷊mmu ammula᷊nnu 
jamaatta. 
36Apa wisaran Duata nirumanta wuassi yamiu? Ara'e tumba'u si yamiu 
sassane wisara udde niwalo᷊? 
37Amungkangngu pia taumata uatahuanna ala᷊matta ipammasingkatu 
watti'u Ruata, ara'e i tou pia ala᷊matta waine wuassu Ghaṛṛahon Duata, 
taumata udde ṛinone manutukka manungku apa apan ta'u niwoṛṛetta indi 
eteudde darolokka wuassu Mawu. 
38Arawe amungkangngu piaddu maddiri manengkamma indi, imbaṛṛangnga 
mappandumma si tou. 
39Ana waugu udde, manga tuṛṛangnga, pattinsahadde mammasingkatu 
watti'u Ruata, arawe arie paningaddu taumata apan maapulu mabbisara 
sulalu᷊mmu ala᷊wo'u sasinaukka apan maaṛṛindu'a. 
40Arawe sarangkanambone ṛinone olaanna ringannu mapia wuṛṛu uaatokka. 

1 Korintus 15 

Su ola'i Kristus niapaawiakka apia wuassu papate 

1Wuṛṛu orassa indi, manga tuṛṛangnga, i ya'u maapulu i yamiu 
mannaungnga apia Watti'u Ala᷊lu᷊assa wuassu Ruata apan dorone ta'u 
niapaasingkata si yamiu. I yamiu mannengkamma, wuṛṛu mangngimanna si 
Kristus ana waugu Watti'u Ala᷊lu᷊assa udde. 
2Amungkangngu i yamiu uaagassa atonna su watti'a apan iwabbatti'u udde, 
ne Watti'u Ala᷊lu᷊assa udde manala᷊matta si yamiu; tabene'e amungkangngu i 
yamiu mangngimanna ringannu tawe pasasunna. 
3Apa apan buatte ta'u niwalo᷊ si yamiu eteudde apan buatte ta'u 
nisengkamma lai. Ahunanne eteudde, ere uawoṛṛetta sulalu᷊mmu Wuke Susi, 
ya'u mabbatti'a si yamiu manungku Mawu Yesus nate ana waugu manga 
rosan kite; 
4manungku i Tou nilabingnga, arawe wua'udde nabbiakka apia su allo 
atallune. Udde lai uawoṛṛetta sulalu᷊mmu Wuke Susi. 
5I ya'u namasingkata lai si yamiu manungku Kristus apan buatte 
niapaawiakka apia udde nattingka pasilon batangan-Ne lai si Petrus, 
wua'udde su mapulo᷊ dua rasul. 
6Wua'udde i Tou naipasilon batangan-Ne lai su sire lima ṛasutta 
mallala᷊ṛṛenggen-Ne sangkaṛṛindo'a. Anamboanne wuassu manga taumata 
udde ta'e wiakka orassa indi, tumba'u sire piran katou apan natete. 
7Wua'udde Kristus naipasilon batangan-Ne lai si Yakobus wuṛṛu wua'udde 
su anambon manga rasul. 
8Panginsueanne atonna i Tou naipasilon batangan-Ne si ya'u lai – ya'u ere 
ana'a adio'a apan wakku niasungkanga taambe su tempone! 
9Eteudde i ya'u rasullu Mawu apan awawoanne. I ya'u tawe su tampane 
isaggo rasul, ana waugu ete i ya'u apan suete nanansara jamaattu Ruata. 
10Arawe ana waugu ala᷊mattu Ruata, i ya'u naola'a lai ere olangnge i ya'u 
orassa indi. Wuṛṛu talawe tawe gunane Ruata nangampunga si ya'u. Ewe'e 
ete i ya'u mammanara maṛṛimadda wuassu anambo manga rasul waine. 

Arawe udde ṛinone wali᷊ne ya'u mattinsahadda, udde sahaddu Ruata apan 
marangngu si ya'u wuṛṛu mammanara suadio'a ringangku. 
11Nariaddi, salaiwe wuassi sai yamiu nanengkamma Watti'u Ala᷊lu᷊assa udde 
– apa udde wuassia'u ara'e wuassu manga rasul waine – udde tawe maola'a 
hatto. Apianne eteudde i yamiu mabbatti'u Watti'u Ala᷊lu᷊assa udde wuṛṛu i 
yamiu mangngimanna. 

Su ola'u taumata iapaawiakka apia wuassu papate 

12Amungkangngu iwabbatti'i yami eteudde manungku Kristus buatte 
niapaawiakka wuassu papate, anio pia wuassu wallatti yamiu mabbisara 
manungku taumata nate tawe iapaawiakka apia? 
13Amungkangngu atonna taumata nate tawe iapaawiakka apia, udde 
atappasanne Kristus lai tawe niapaawiakka apia wuassu papate. 
14Wuṛṛu amungkangngu Kristus tawe niapaawiakka apia wuassu papate, ne 
tawe gunane i yami mabbatti'u manga apa apan tawe gunane lai su 
pangangimanni yamiu, ana waugu pangangimanni yamiu udde tawe 
pinangiananne apa-apa. 
15Nangillembo wua isudde, nasemakke manungku i yamiu mangngawusu su 
ola'u Ruata, ana waugu i yami mabbatti'a manungku Ruata buatte 
napaawiakki Kristus wuassu papate, wutte'e Ruata tawe napaawiakki tou 
apia – amungkangngu atonna taumata nate tawe iapaawiakka apia! 
16Ana waugu amungkangngu taumata nate tawe iapaawiakka apia, ne 
Kristus lai tawe niapaawiakka wuassu papate. 
17Wuṛṛu amungkangngu Kristus tawe niapaawiakka apia, ne 
pangangimannu tumba'u wali᷊awa tawe gunane; udde atappasanne i yamiu 
ta'e sulalu᷊mmu paddarosa wuṛṛu tawe antimma mapia saran kadio'a. 
18Udde atappasanne lai manungku manga taumatan Saṛṛani apan natete, 
udde tawe antimma lai. 

19Amungkangngu antimmi ite si Kristus tumba'u nattaalla su wiakki ite 
sulalu᷊mmu runia indi, ne wuassu anambon walahannu taumata sulalu᷊mmu 
runia indi, ete i ite arale᷊oanne! 
20Arawe nasemakke Kristus buatte niapaawiakka apia wuassu papate. Indi 
maola'a wataṛṛune manungku manga taumata apan natete sarun mabbiakka 
apia. 
21Ana waugu papate sinumutta sulalu᷊mmu runia wuassu sangkatou 
taumata, aroddi lai mabbiakka apia wuassu papate nionggola su taumata 
ana waugu sangkatou taumata lai. 
22Su ereapa anambon taumata nate ana waugu nareengnga su sambau 
ringanni Adam, aroddi lai sarangkanambone sarun iapaawiakka, ana waugu 
nareengnga su sambau ringanni Kristus. 
23Arawe sangkatou-sangkatou sarun iapaawiakka tumuṛṛuttu wageangnge: 
Paarorone Kristus, wua'udde napawe su tempo i Tou rumanta apia, 
manansunna wageangngu manga taumata apan nareengnga tatahuananni 
Kristus. 
24Wua'udde mariaddite Kiamatta. Su tempo udde Kristus sarun mangagassa 
ala᷊wo'u araratuanna, ala᷊wo'u taṛṛino, wuṛṛu ala᷊wo'u atatohassa; wua'udde 
i Tou sarun manantillu taṛṛino-Ne ere sangkatou ratu, su Ruata Iamangngi 
ite. 
25Kristus ṛinone sidutu uaparenta ma'oman sara Ruata ma'ola'a seetti Kristus 
massuṛṛubawa si Kristus. 
26Seetta panginsueanne apan sarun iapasuṛṛubawa eteudde papate. 
27Sulalu᷊mmu Wuke Susi uawoṛṛetta arendi, “Ruata suete na'ola'a ala᷊wo'a su 
runia indi massuṛṛubawa si Tou.” Nasemakke manungku pandumannu 
wisara “ala᷊wo'a” udde tawe nasutta Ruata sassane, apan na'ola'a ala᷊wo'a 
masuṛṛubawa si Kristus. 

28Arawe napawe sarangkanambone masuṛṛubawa su alu᷊ngngu parentan 
Kristus, ne i Tou sassane, eteudde Ana'u Ruata, sarun massuṛṛubawan 
batangan-Ne su Ruata apan suete na'ola'a uli᷊limpati'uppa masuṛṛubawa si 
Tou. Ne Ruata lai sarun mamarenta sarangkanambone. 
29Amungkangngu taumata nate tawe iapaawiakka apia, anio pia taumata 
sassaṛṛanianna hunan taumata nate? Apa hunane i mangitou ma'ola'a 
olangnge udde? Amungkangngu atonna taumata nate tate iapaawiakka apia 
lai, apa hunane i mangitou ma'ola'a olangnge udde? 
30Wuṛṛu apa lai hunane i yami sumaruanna silaka su ala᷊wo'u tempo? 
31Manga tuṛṛangnga! Miallo-miallo i ya'u uatataṛṛanga asasusa, ana waugu 
i ya'u lulluassu pabbiaṛṛani yamiu, ana waugu i yamiu nangimante si Kristus 
Yesus, Mawung kite. 
32Amungkangngu udde tumba'u wuassu taumata sassane, apa auntunganne 
si ya'u mammanara naali᷊hida ere uasaruanna winatangnga waṛṛani su soa 
indi, su Efesus? Amungkangngu atonna taumata nate tate iapaawiakka apia, 
ei, mappianne i ite tumuṛṛutta sasanato'a indi: “Wette i ite umanna wuṛṛu 
ma'inumma wuṛṛu lumuassa, ana waugu tiṛṛabi lai i ite sarun mate.” 
33Arie awahianna! Pagahahawe apan lale᷊o, mandale᷊o pallala᷊gu mapia. 
34Atimpu'ote orassa indi, wuṛṛu ariete lai ma'ola'a rosa. I yamiu ṛinone 
masili, manungku su wallatti yamiu piaddu taambe naaillala᷊ Ruata. 

Wadangngu taumata napawe buatte niapaawiakka apia wuassu papate 

35Asinungka piaddu maiwalo᷊, “Ereapa taumata nate iapaawiakka apia? 
Wadangnga ereapa apan nionggola si mangitou, napawe i mangitou 
niapaawiakka apia?” 
36Woddo atonna! Amungkangngu i yamiu massuannu wualanna sulalu᷊mmu 
leta'a, wualanna udde tawe tumuwo, amungkangngu wualanna udde tawe 
mate asuene. 

37Wuṛṛu wualanna apan nisuannu su leta'a udde – asinungka wualannu 
gandumma ara'e wualanna waine – eteudde tumba'u watun bualanna udde 
sassane, wali᷊ne ala᷊wo'u sasuanne apan sarun tumuwo udde. 
38Ruata sassane sarun mangonggola su wualanna udde saṛṛene apan 
tumuṛṛuttu aellegi Tou mapiate su sasuanna udde. Su ala᷊wo'u wualanna, 
Ruata nangonggolu saṛṛe su sasuanna sambau-sambau. 
39Wadangngu manga inolaannu Ruata apan pia niawane, tawe 
sarangkanambone uasulu᷊ngnga. Taumata uatahuanna wadangnga 
uasulu᷊ngnga, manga winatangnga pia lai wadangnge paṛṛalane; manga 
manu'u winalanganna lai paṛṛalane ola'u wadangnge, wuṛṛu manga inassa 
lai paṛṛalane lai ola'u wadangnge. 
40Aroddi lai manga sarannapa su langitta wuṛṛu manga sarannapa su runia. 
Sarannapa su langitta sambau-sambau pia araṛṛamagge sassane, wuṛṛu 
manga sarannapa su runia aroddi lai. 
41Araṛṛamaggu matannallo uapapaṛṛalan araṛṛamaggu wula᷊nna. Manga 
anumpitanna lai pia araṛṛamagge sassane. Ewe'e manga anumpitanna udde 
lai sambau-sambau uapapaṛṛala araṛṛamagge. 
42Aroddi lai olangnge ringannu taumata nate apan sarun iapaawiakka apia. 
Wadangnga apan nilabingnga eteudde wadangnga apan wotongnge 
maṛṛenessa, arawe wadangnga apan iapaawiakka apia, eteudde wadangnga 
apan tawe mawukku'a. 
43Su tempo wadangnga udde nilabingnga, wadangnga udde lale᷊o wuṛṛu 
lome, arawe su tempo i tou iapaawiakka apia, eteudde i tou wadangnga 
apan mapia wuṛṛu matohassa. 
44Su tempo nilabingnga, wadangnga udde wuassu runia; arawe napawe 
nabbiakke apia, ne wadangnga udde wadangnga apan nionggolu Ghaṛṛahon 
Duata. Pia wadangnga wuassu runia, pia lai wadangnga wuassu Ruata. 

45Sulalu᷊mmu Wuke Susi uawoṛṛetta arendi, “Taumata paarorone eteudde 
Adam, naola'a riadianna apan wiakka,” arawe Adam panginsueanne 
eteudde Ghaṛṛaho apan mangngonggolu wiakka. 
46Apan nirumanta paarorone eteudde ola'u wadangnga, wali᷊ne ola'u 
ghaṛṛaho. Ghaṛṛaho nirumanta sali᷊mmurine. 
47Adam paarorone niola'a wuassu leta'a, arawe Adam aruane nirumanta 
wuassu surga. 
48Manga taumatan runia indi naali᷊hida Adam paarorone, apan niola'a 
wuassu leta'a, arawe manga taumatan surga eteudde ere i Tou apan 
nirumanta wuassu surga. 
49Su ereapa i ite orassa indi eteudde naali᷊hida si Adam apan niola'a wuassu 
leta'a, ne i ite sarun mattingkaola'a ere i Tou apan nirumanta wuassu surga 
udde. 
50Pandumangku, manga tuṛṛangnga, eteudde: wadangnga apan niola'a 
wuassu ṛaṛṛa wuṛṛu ṛemessa, tawe maasutta su Runia Wakkun Duata; wuṛṛu 
wadangnga apan wotongnge mate tawe mattatana'a sarangkalo᷊'engnge. 
51Paatutuṛṛe addapingnga indi: Tawe sarangkanambone i ite sarun mate, 
arawe i ite sarangkanambone sarun walu᷊anna. 
52Olangnge udde sarun mariaddi mamaṛṛoro sulalu᷊mmu sangkaṛṛondapu 
mata, su tempo trompeta iapatuntingikka panginsueanne. Ana waugu su 
tempo niaringikka tingikku trompeta udde, manga taumata nate sarun 
iapaawiakka apia ringannu wadangnga apan tate mate, wuṛṛu i ite 
sarangkanambone sarun walu᷊anna. 
53Wadangngi ite apan wotongnge mate indi ṛinone hantiannu wadangnga 
apan tawe, wuṛṛu wadangnga wuassu runia sarun hantiannu wadangnga 
wuassu su surga. 
54Amungkangngu wadangnga apan wotongnge mate buatte nihantiannu 
wadangnga apan tawe mate, wuṛṛu wadangnga wuassu runia, buatte 

nihantiannu wadangnga wuassu surga, su tempo udde matipusse apa apan 
uawoṛṛetta sulalu᷊mmu Wuke Susi, “Papate buatte niali᷊uanna; auntunganna 
nia'omante!” 
55“Ei papate, suapa auntungannu? Ei papate, suapa taṛṛinonu?” 
56Taṛṛinon papate eteudde rosa, wuṛṛu rosa mappaamattu apulune 
sulalu᷊mmu titan agama. 
57Arawe aadiangkamanna su Ruata; i Tou nangonggolu auntunganna 
sulalu᷊mmi Yesus Kristus Mawun kite. 
58Ana waugu udde, manga tuṛṛangnga apan arangnguanna, ṛinone i yamiu 
matohassa wuṛṛu sidutu mangngimanna. Pammanarate sidutu su Mawu 
ringannu atonna-tonna, ana waugu i yamiu masingkatta manungku 
sarangkanambone apan mammanaranni yamiu udde su Mawu, tawe 
maholo'a. 

1 Korintus 16 

Sasumbala su sansul᷊ungngu taumatan Saṛṛani 

1Orassa indi su ola'u roitta apan ipassumbalan kamiu su sansulu᷊ngngu 
taumatan Saṛṛani, ya'u mangaṛṛa'a tadea'u i yamiu ma'ola'a ere tatantiro 
apan ta'u nionggola su manga jamaatta su Galatia. 
2Su allo paarorone suapan allo misa, ṛinone tuṛṛangnga sarangkanambone 
maṛṛaen roitta, sambau-sambau tumuṛṛuttu asombangi tou. Addoa'e roitta 
udde ma'oman sara i ya'u rumanta, tadea'u orassa udde lai tate madea'a 
mangammula. 
3Napawe i ya'u narantate, i ya'u sarun mandolokku manga taumata apan 
ipaapulun kamiu. I ya'u sarun mangonggolu surattu papasingkata, tadea'u i 
mangitou mangapiddu roitta sasumbala udde watukku Yerusalem. 
4Wuṛṛu amungkangngu aellehanna mapia manungku i ya'u lai inai ringanni 
mangitou, ne i ya'u sarun inai suadio'a ringanni mangitou. 

Ṛiinni Paulus 



3057 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

5I ya'u sarun mattembo si yamiu napawe i ya'u sumabbi Makedonia, ana 
waugu i ya'u maapulu sumabbi isudde. 
6Wotongnge lai ya'u matana'a tala᷊n kadio'a ringanni yamiu, asinungka 
ala᷊nnune su tempo masunge. Wua'udde i yamiu wotongnge mantulu᷊ngku 
manassu amatangku watukku tampa manansunna. 
7I ya'u maddiri mattembo si yamiu amungkangngu tumba'u umotongnga 
tala᷊ng kadio'a. Amungkangngu Mawu mamala'u, i ya'u maapulu matana'a 
mala᷊nnu ringanni yamiu. 
8Tantala᷊nna udde i ya'u sarun matana'a su soa indi, su Efesus, ma'oman sara 
allon Pentakosta. 
9Manambo allo'u isindi ipammanara manara apan pia gunane, salaiwe 
manambo lai taumata mannala᷊re. 
10Amungkangngu Timotius rumanta, salo᷊hoi i tou ringannu mapia tadea'u i 
tou maapendama malu᷊assa matana'a ringanni yamiu ana waugu i tou ere 
lai ya'u mammanara manara Mawu. 
11Arie ma'oman sara piaddu mangngadio'a si tou. Sumbalaite i tou tadea'u i 
tou wotongnge manassu amatanne apia mattudda'u ringannu sala᷊matta, ana 
waugu i ya'u uaraṛṛado rarantane suadio'a ringannu manga tuṛṛangnga 
waine. 
12Su ola'u tuṛṛangngi ite Apolos, paapirate i ya'u mabalo᷊ si tou tadea'u i tou 
su sambau ringannu tuṛṛangnga apan waine inai mattembo si yamiu. Arawe 
i tou taambe mangngimanna atonna manungku i tou sarun inai orassa indi. 
Arawe amungkangngu pia tempone, i tou sarun rumanta. 

Pangudusannu suratta 

13Ṛinone i yamiu paatehamma wuṛṛu matohassa sulalu᷊mmu pabbiaṛṛannu 
ere taumatan Saṛṛani. Pammanarate ringannu waṛṛani wuṛṛu paatohassa. 
14Sarangkanambone apan a'olaanni yamiu, olaawe ringannu darangngu. 

15I yamiu asinungka massingkatti Stefanus wuṛṛu amonanne; i mangitou 
apan paarorone naola'a taumatan Saṛṛani su Akhaya. I mangitou ringannu 
ahewallu naungnge mammanara tumba'u mangngimbe walahannu Ruata. 
16I ya'u maddorongnga ringannu atonna-tonna tadea'u i yamiu tumuṛṛutta 
papiaṛṛa'u manga taumata ereudde, wuṛṛu manga taumata waine apan 
mammanara suadio'a wuṛṛu mangngimbe suadio'a ringanni mangitou. 
17I ya'u malu᷊assa su darantan Stefanus, Fortunatus wuṛṛu Akhaikus. I 
mangitou naola'a hahantin kamiu si ya'u. 
18I mangitou buatte nalluassa naungku, ere i mangitou nalluassa naungngu. 
Manga taumata ere udde ṛinone aaddatanna. 
19Manga jamaatta su Asia nannanatan tabea mangitou si yamiu. Akwila 
wuṛṛu Priskila wuṛṛu jamaatta apan uaammulla su wale᷊ mangitou lai 
napaapiddu tabean taumatan Saṛṛani apan napenen ṛintulu. 
20Anambon tuṛṛangnga isindi nannanatan tabea si yamiu. Patatabeate 
ringannu mapia su saruannu tuṛṛangnga taumatan Saṛṛani. 
21I ya'u manamba lai isindi tabea'u apan niwoṛṛe'u sassane: Tabea wuassia'u, 
Paulus. 
22Taumata apan tawe mandangngu Mawu, wala'e i tou awontohanna! 
Maranatha – Mawun kami, rantate! 
23Antimanna Mawu Yesus mangala᷊matta si yamiu. 
24Napaapiddu lai darangngu si yamiu sarangkanambone apan naaukka 
suadio'a ringanni Kristus Yesus. Tabea wuassi yami, Paulus 

2 Korintus 

2 Korintus 1 

1Manga tuṛṛangnga jamaattu Ruata su Korintus wuṛṛu ala᷊ṛṛana'u Ruata 
sarangkanambone su ahewallu leta'u Akhaya. I Ya'u Paulus, rasulli Kristus 
Yesus, apan nitenega wuassu apulun Duata, suadio'a ringannu tuṛṛangngi 
ite Timotius, 
2mangngantimma doronganna Ruata Iamangngi ite wuṛṛu Mawu Yesus 
Kristus mangonggolu ala᷊matta wuṛṛu paddarame si yamiu. 

Paulus naadiangkamanna su Ruata 

3Daralo su Ruata, Iamangngu Mawun kite Yesus Kristus. I Tou Iamangnga 
lembo mapia naung-Nge, wuṛṛu i Tou Ruata apan mangngonggolu 
atatohassa su naungngu taumata. 
4I Tou mannohassa naungngi yami sulalu᷊mmu asasusa apan aapendamanni 
ami, tadea'u ringannu atatohassa apan nisengkammi yami wuassu Ruata 
udde, i yami lai wotongnge manohassa naungngu taumata nambo 
sulalu᷊mmu asasusa. 
5Manga asasusa apan niapendamanni Kristus manambote lai aapendamanni 
yami. Wuṛṛu lai sulalu᷊mmi Kristus naungngi yami lembon natohassa. 
6Amungkangngu i yami uasaruanna asasusa, udde pandumanne 
ipannohassa naungngu, tadea'u i yamiu masala᷊matta. Amungkangngu 
naungngi yami tohasanna, ne i yamiu lai tattohasanna ma'oman sara i 
yamiu maola'a masabbare sulalu᷊mmu manga asasusa ere lai niapendamanni 
yami. 
7I yami sidutu mangngimanna wuṛṛu tawe humago'a su ola'i yamiu, ana 
waugu i yami masingkata manungku i yamiu lai suadio'a uatataṛṛanga 
ringanni yami. Wuṛṛu ana waugu udde i yamiu lai nitohassa suadio'a 
ringanni yami. 
8Manga tuṛṛangnga! I yami maapulu i yamiu lai maasingkata su ola'u 
asasusa apan niapendamanni ami su leta'u Asia. Asasusa apan 



3060 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

papasannananni yami udde tumaniten mawakkata mannasa'i yami ma'oman 
sara i yami tate antimma mabbiakka apia; 
9papendamanna ere ola'u suete nitantuna iṛṛuumanna pateanna. Arawe 
olangnge udde mariaddi tadea'u i yamiu tawe mangngimanna atatohassu 
wadangngu sassane, ewe'e su Ruata apan mapaawiakku taumata nate. 
10Ete i Tou apan suete nanala᷊matta si yami wuassu silaka wuṛṛu papate apan 
wahewa udde. Wuṛṛu ete i Tou sarun manala᷊matta si yamiu su allo 
sali᷊mmurine, ana waugu ete si Tou i yami mangngantimma. 
11I yami mangngimanna manungku ringannu manga aali᷊omannu hunan 
kami, Ruata sarun manala᷊matta si yami lai wuassu papate. Ruata 
mangonggolu ala᷊matta si yami maola'a sambau sasimbakku anambon 
aali᷊omanni yamiu si yami wuṛṛu ana waugu udde, manambo taumata 
maadiangkamanna su Ruata. 

Paulus namal᷊u ṛiinnu amatanne 

12I yami lulluassa, ana waugu lalu᷊mmu naungngi yami mangngonggolu 
antimma si yami manungku wiakki yami su runia indi – nangillembo 
paa'aukki yami ringanni yamiu – suete niapaamatti yami ringannu 
naungnga matuli᷊dda wuṛṛu waresi. Yami na'ola'a udde, wali᷊ne ringannu 
apanden taumata, arawe ringannu atatohassa apan nionggolu Ruata. 
13-14Apan niwoṛṛetti yami udde si yamiu tumba'u su ola'u inolaanna apan 
wotongnge iawasa wuṛṛu asunnanni yamiu. Orassa indi yamiu tawe 
maasunna si yami ringannu atonna, arawe i ya'u mangngantimma i yamiu 
sarun atonna-tonna maasunna si yami. Ringannu aroddi, su tempo Mawu 
Yesus rumanta apia, i yamiu sarun lumuassi yami ere lai yami lulluassa ana 
waugu i yamiu. 
15Ana waugu ete pangangimanna udde i ya'u paarorone maapulu mattembo 
si yamiu tadea'u i yamiu maasomba ala᷊matta paarua anambone. 
16I ya'u lai pia ira-ira mattembo si yamiu sulalu᷊mmu amatangku watukku 
Makedonia wuṛṛu umotongnga lai apia sulalu᷊mmu amatangku 



3061 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

mabelengnga, tadea'u i yamiu wotongnge massumbala si ya'u manassu 
amatangku watukku Yudea. 
17Arawe i ya'u buatte namalu᷊ ṛiinna udde; ei, apa udde mapaali᷊atta'a 
manungku naungku tawe matatana'a? Su tempo naṛṛiinna, apa i ya'u 
naṛṛiinna tumuṛṛuttu apulu'u sassane, tanala᷊nna'a addio'a mabbisara, “Ore”, 
wuṛṛu tanala᷊nna'a adio'a mabbisara “Tawe”? 
18Ringannu arannu Ruata apan apangngimananna, paaire'u si yamiu 
wali᷊newe “Ore” wuṛṛu “Tawe”. 
19Ana waugu Yesus Kristus, Ana'u Ruata, apan nipaasingkati Silas, Timotius; 
wuṛṛu i ya'u sassane lai, wali᷊newe taumata “Ore” wuṛṛu “Tawe”. Arawe 
udde naaola'a sasimbakka “Ore” wuassu Ruata. 
20Ana waugu sulalu᷊mmi Tou Ruata suete nabbisara “Ore” su ala᷊wo'u paaire-
Ne. Ana waugu udde i ite mabbisara “Amin” su Ruata ana waugu Yesus 
Kristus. I yami na'ola'a aroddi tadea'u Ruata wantuhanna. 
21Ruata sassane apan na'ola'a si yami wuṛṛu si yamiu uaaukka su sambau 
ringanni Kristus ete i Tou lai sassane apan namile si ite hunane si Tou. 
22Ana waugu udde Ruata suete nanga'u si ite maola'a pussa'a-Ne wuṛṛu 
mangonggolu Ghaṛṛaho-Ne sulalu᷊mmu naungngi ite, apan maola'a sambau 
wataṛṛu manungku i Tou sarun mangonggolu si ite sarangkanambone apan 
suete pina'iren Tou. 
23Ruata maola'a tiala'u – ana waugu i Tou masingkatu lalo᷊ṛṛo naungku – 
manungku i ya'u tawe nariaddi watukku Korintus, ana waugu i ya'u maddiri 
ma'ola'a naungngi yamiu masusa. 
24I ya'u tawe mamata'i yamiu su ola'u apa apan pangimananni yamiu, ana 
waugu i yamiu lembo mangngimanna si Kristus. I ya'u tumba'u mammanara 
su sambau ringanni yamiu tadea'u i yamiu lembo lulluassa. 

2 Korintus 2 

1Ana waugu udde i ya'u buatte nakkawessa tate lai rumanta ringanni yamiu 
ana waugu patatembo'u apan maasusa si yamiu. 
2Ana waugu amungkangngu i ya'u mapaasusan kamiu, isai lai apan 
wotongnge mallimbatta naungku, amungkangngu wali᷊ne manga taumata 
udde lai apan buatte niapaasusa'u naungnge? 
3Ana waugu udde i ya'u namoṛṛettu suratta udde si yamiu. I ya'u maddirite 
mattembo si yamiu, see mapaasusan kamiu, sumbali᷊ ete i yamiu malluassa 
si ya'u. Ana waugu i ya'u mangngimanna manungku amungkangngu i ya'u 
lulluassa, ne i yamiu sarangkanambone lulluassa lai. 
4I ya'u namoṛṛettu suratta si yamiu ringannu naungnga massusa wuṛṛu 
ipabbawata'a wuṛṛu ringannu manambo mapaaturon allo mata. 
Pandumangku wali᷊ne tadea'u i yamiu masusa, arawe tadea'u i yamiu 
maatutukka manungku i ya'u lembon mandangngu si yamiu. 

Pangangampungnga sisai apan nassal᷊a 

5Amungkangngu pia taumata apan nallaṛṛa'u asasusa, ne olangnge udde 
niola'i tou wali᷊ne tuddane si ya'u, ewe'e su tuṛṛangnga sarangkanambone 
ara'e asinungka sangkadoanna wuassu tuṛṛangnga. I ya'u maddiri tumaniten 
maṛṛagissa si tou. 
6Su taumata apan ereudde, ṛuumanna apan ionggola si tou wuassu taumata 
anamboanne su wallatti yamiu, wotongngete. 
7Orassa indi yamiu ṛinone mangampunga si tou wuṛṛu mangonggolu sasasa 
lai si tou tadea'u i tou tawe tumaniten masusa naungnge ma'oman sara tate 
antimma saran kadio'a. 
8Ana waugu udde i ya'u sumala᷊nde, tadea'u i yamiu mapaali᷊atta'a apia si 
tou, manungku i yamiu atonna-tonna marangngu si tou. 
9I ya'u namoṛṛettu suratta udde si yamiu ringannu pandumanne 
maannamma si yamiu, tanne i yamiu sidutu maapulu tumuṛṛutta manga 
tatantiro'u. 

10Amungkangngu i yamiu mangampunga taumata apan buatte nassala᷊ si 
yamiu, ne i ya'u lai mangampunga taumata udde. Ana waugu apa apan 
buatte niampungangku – amungkangngu atonna ta'e pia apan ta'u 
ampunganna – udde ampungangku su saruanni Kristus maola'a apapian 
kamiu. 
11I ya'u na'ola'a udde tadea'u Setanna tawe maapanganu tempone 
ipamarenta si ite, ana waugu i ite masingkatu manga pandumanne. 

Asasinggawangngi Paulus su Troas 

12Su tempo i ya'u na'omate su Troas ringannu pandumanna mabbatti'u 
Watti'u Ala᷊lu᷊assa su ola'i Kristus, Mawu buatte namu'a lala᷊nna si ya'u 
ipammanara su tampa udde. 
13Arawe i ya'u tawe matammuda ana waugu taambe napassomban 
tuṛṛangngi ite Titus poiaroddi. Ne i ya'u naddorongke mapule᷊ su manga 
taumata su tampa udde see inaite watukku Makedonia. 

Aauntunga ana waugu Kristus 

14Arawe aadiangkamanna su Ruata! I Tou sidutu mangngehetta si yami 
tumantalongnga su amatanni Kristus ana waugu i yami mabbiakka su 
sambau ringanni Tou. Ruata nappaatti yami tadea'u watti'a su ola'i Kristus 
massali᷊awukka naali᷊hida halu᷊ru mawangngi su ala᷊wo'u tampa. 
15-16Ana waugu i yami naali᷊hida halu᷊run amania apan mawangngi, apan 
tinutungngu Mawu Yesus hunane su Ruata. Su saruannu manga taumata 
apan mattudan papate, i yami indi naali᷊hida halu᷊run papate apan maapate; 
arawe su taumata nambo apan tantala᷊nna iapaasala᷊matta, i yami indi 
naali᷊hida halu᷊ru mawangngi apan mandantan pabbawiakka. Ei, isai 
wotongnge maasuungngu manara indi? 
17I yami tawe naali᷊hida ere taumata nambo apan ma'ola'a Watti'u Ruata ere 
saranapa walu᷊'anna. Manga pandumanni yami udde waresi, ana waugu i 
yami nirolokku Ruata. Wuṛṛu Ruata sassane ua'ellega manungku i yami 
mammasingkatu watti'a udde naola'a allangngi Kristus. 

2 Korintus 3 

Mangangimben paaire wakku 

1Apa indi aasiloanna ere ola'u i yami maddalo watanganni yami lai? Ara'e 
wotongnge mariaddi yami mappandumma surattu daralo si yamiu, ara'e 
wuassi yamiu, ere lai raddeaannu taumata waine? 
2Ete i'o sassane surattu daralon kami, apan uawoṛṛetta sulalu᷊mmu naungngi 
yami apan wotongnge asingkatanna wuṛṛu iwasan taumata nambo. 
3I mangitou sassane wotongnge maasilo manungku tuṛṛangnga naola'a 
suratta apan niwoṛṛetti Kristus, wuṛṛu niapaapidda si yami. Suratta udde 
wali᷊ne niwoṛṛettu tinta, arawe ringannu Ghaṛṛahon Duata apan wiakka; 
wali᷊ne lai su wowon batu pamamoṛṛetanna, arawe sulalu᷊mmu naungngu 
taumata. 
4I yami mabbisara aroddi ana waugu pangangimanni yami su saruannu 
Ruata sulalu᷊mmi Kristus. 
5I yami tawe sambau pinangiananne mapaali᷊atta'a manungku i yami 
wotongnge mammanara manara indi, arawe Ruata nangonggolu apande 
udde si yami. 
6Ete i Tou apan na'ola'a si yami mappammanara su sambau paaire apan 
wakku; paaire apan uaantimma Ghaṛṛahon Duata, wali᷊ne su tita apan 
uawoṛṛetta. Ana waugu apan uawoṛṛetta udde mangngapiddu papate, 
arawe Ghaṛṛahon Ruata udde mangngonggolu wiakka. 
7Su tempo paaire apan mangngapiddu papate udde niola'a wuṛṛu 
nipaangnga su watu, semakku Ruata lullansiangnga ringannu sussale᷊ndapa 
su hatin Musa. Semakke aroddi atilangnge na'oman sara walahannu Israel 
tawe maasilo hati Musa, salaiwe lansiangnga su hatine udde mala᷊bukke su 
tempo udde. Ne amungkangngu maaola'a paaire apan mangngapiddu 
papate udde nitenega ringannu awawantuga apan aroddi ahewalle, 

8asinungka paaola'a paaire apan nionggolu Ghaṛṛaho Ruata nitenega lembo 
mawantuga lai. 
9Amungkangngu paaire apan maṛṛuumannu taumata udde aroddi 
awantuge, lembon mabbantuhanna lai paaire apan maaola'a taumata 
masasangkapia ringannu Ruata. 
10Wotongnge iwisara manungku apa apan paarorone mawantuga, tate 
bantuge lai ana waugu awawantuga apan orassa indi. 
11Amungkangngu pia sambau saranapa apan mataṛṛangnga tumba'u 
sangkatempo, aroddi awantuge, nangilembote lai sambau apan tutune 
lembon awantuhanne lai. 
12Ana waugu i yami uatahuanna antimma ereudde, ne i yami waṛṛani 
mabbisara aroddi. 
13I yami tawe ere Musa apan mallindumma hatine ringannu tatindunga 
tadea'u walahannu Israel taweddu maasilo semakku Ruata tantala᷊nna 
mappaddumma wuṛṛu mawuli᷊ wuassu hatine. 
14Ṛingiddi mangitou nawuli᷊te. Wuṛṛu na'oman sara allo indi lai ṛingiṛṛanni 
mangitou ta'e lali᷊ndumannu tatindungnga su tempo i mangitou mabbasa 
manga wuken paaire tabbe udde. Lali᷊ndumma udde mante mawu'a 
amungkangngu taumata uaaukka ringanni Kristus. 
15Orassa indi lai, napawe i mangitou mabbasa manga Wuke Musa, 
lali᷊ndumma udde ta'e uali᷊ndumma ṛingiṛṛanni mangitou. 
16Arawe amungkangngu pia sangkatou rumanta sumaruanna Mawu, 
lali᷊ndumma udde sarun wu'anna wuassu hatin taumata udde. 
17Ne, Mawu apan iwabbatti'a isindi, eteudde Ghaṛṛaho. Wuṛṛu suapan pia 
Ghaṛṛaho Mawu, isudde lai pia ala᷊lu᷊assa. 
18Orassa indi hatin kite tawe lali᷊ndumannu tatindunga wuṛṛu i ite 
mangngapiddu awawantugu Mawu Yesus. Wuṛṛu ana waugu udde i ite 

sidutu walu᷊anna maola'a ere i Tou; mallannu i ite maola'a mawantuga. 
Awawantuga udde wuassu Ghaṛṛaho, wuṛṛu Ghaṛṛaho udde eteudde Mawu. 

2 Korintus 4 

Darotongnga wuassu surga sulal᷊ummu tampa apan niola'a wuassu leta'a 

1I yami ma'ola'a manara indi ringannu ahewallu naungngu Ruata. Ana 
waugu udde i yami tawe mangillolo᷊. 
2I yami tawe mappaattu inolaanna marandumma apan maasili. Yami 
maddiri mammanara ringannu mangngapande ara'e mammale᷊longngu 
wisaran Duata. I yami mangngimbe Ruata ringannu naungnga apan 
matuli᷊da tumuṛṛuttu apulu-Ne. Ana waugu udde, i yami mangngantimma 
anambon taumata ma'ellega si yami ringannu mapia sulalu᷊mmu naungnge. 
3Amungkangngu Watti'u Ala᷊lu᷊assa apan niapaasingkati yami udde taambe 
niasunnanna, ne tumba'u manga taumata apan mattudan papate apan tawe 
maasunna. 
4Monganna lale᷊o apan uaparenta runia indi nakkapingnga ṛingirannu 
manga taumata apan tawe mangimanna udde. Monganna apan sidutu 
mannala᷊re si mangitou tadea'u i mangitou tawe maasilo semakka wuassu 
Watti'u Ala᷊lu᷊assa udde, su ola'u awawantugi Kristus, apan naola'a lihiddu 
Ruata. 
5Watti'a apan iwabbatti'i yami udde wali᷊newe watti'a su ola'i ami sassane. 
Watti'a uddewe watti'a su ola'i Kristus; manungku eteudde i Tou Mawu; 
wuṛṛu ete i yami manga allang-Nge ana waugu i Tou. 
6Ruata mabbisara, “Ṛinone wuassu lalu᷊mmu ararandumma sumabangnga 
asasemakka,” Ruata lai apan napaasabangngu semakka wuassu lalu᷊mmu 
naungngi ite, tadea'u ṛingiṛṛanni ite masemakka ipassunna awawantugu 
Ruata apan lullansiangnga su hatin Kristus. 
7Arawe darotongngu surga apan maṛṛamaga udde iaapiddi yami su 
wadangngi yami apan tawe aregane indi apan niola'a wuassu leta'a. 

Ringannu aroddi nilumiatta'e manungku awawantugu taṛṛino udde su Ruata 
wali᷊ne si yami. 
8I yami niapaasala᷊ wuassu ala᷊wo'u tampa, arawe i yami tawe nia'ulu᷊hanni 
mangitou. I yami tuttiangnga arawe i yami tawe awuli᷊annu antimma. 
9Manambo apan uasaseetti yami, arawe tawe saran paassa i yami uatana'a 
sassane. Wuṛṛu salaiwe masokka i yami puula᷊nna ma'oman sara manawo, 
arawe i yami tawe mate. 
10Sidutu i yami uapendama papate Mawu Yesus su wadangngi yami, tadea'u 
pabbawiak-Ke lai lumiatta'a su wadangngi yami. 
11Su alo᷊'engngu allo i yami mabbiakka, i yami sidutu ia'umpangngu papate 
ana waugu Kristus, tadea'u ringannu aroddi wiakki Kristus lai wotongnge 
lumiatta'a su wadangngi yami apan marosa indi. 
12Indi atappasanne manungku sulalu᷊mmu wadangngi yami papate 
tantala᷊nna mappaamattu taṛṛinone, arawe i yami lulluassa, manungku ete 
wiakka apan tantala᷊nna mammanara sulalu᷊mmu wadangngu. 
13Sulalu᷊mmu Wuke Susi pia bisara arendi, “I ya'u mangngimanna ana 
waugu udde ya'u mabbisara.” Ne ringannu atatohassu mangngimanna 
ereudde lai, yami mabbisara ana waugu i yami mangngimanna. 
14I yami pia antimma manungku Ruata apan buatte napaawiakku Mawu 
Yesus, sarun mapaawiakki yami lai ringannu Mawu Yesus, wuṛṛu 
mangapiddi yamiu wuṛṛu i yami su saruan-Ne. 
15Sarangkanambone udde hunanu sassane. Ana waugu lembon aatambanna 
taumata uapendamma darangngun Duata, lembon manambo lai aali᷊omanna 
apan iaali᷊omanna su Ruata; ringannu aroddi Ruata wantuhanna. 

Mabbiakka ringannu mangngimanna 

16Ana waugu udde i yami tawe mangillolo᷊. Salaiwe sulalu᷊mmu wadangngi 
yami ala᷊le᷊o aatambanna, arawe su pangangimanna i yami a'olaanna wakku 
su miallo-miallo. 

17Wuṛṛu asasusa apan tawe tumaniten mawakkata indi, apan tumba'u 
papendamanni yami tala᷊n kadio'a, sarun mangonggolu hessine si yami 
sambau ala᷊lu᷊assa apan wahewalla wuṛṛu tawe pangudusanne. Ala᷊lu᷊assa 
udde maggewala᷊nna marau amungkangngu isulu᷊ngngu asasusa udde 
sassane. 
18Ana waugu i yami tawe ma'innunu manga inolaanna apan aasiloanna, 
arawe apa apan tawe aasiloanna. Apan aasiloanna tumba'u tala᷊n kadio'a, 
arawe apa apan tawe aasiloanna udde mala᷊nnu-la᷊nnu sarangkalo᷊'engnge. 

2 Korintus 5 

1Ana waugu i yami masingkata manungku amungkangngu wale᷊ – eteudde 
wadangnga – apan atatanaanni ite su runia indi ihohakka, Ruata sarun 
manaddia wale᷊n kite su surga, apan niola'u Ruata sassane wuṛṛu tawe 
mahohakka sarangkalo᷊'engnge. 
2Sulalu᷊mmu wale᷊ su orassa indi, i ite sussali᷊omanna, ana waugu i ite 
maapulute atonna matana'a su wale᷊ su surga udde. 
3Ete wale᷊ udde wadangngi ite apan wakku. 
4Su alo᷊'engngu allo i ite uatana'a sulalu᷊mmu wale᷊ wuassu runia indi, i ite 
sussali᷊omanna ana waugu winabbawan kite mawakkata. Wali᷊newe ana 
waugu i ite maapulu mapallosa wuassu wadangngi ite, apan wuassu runia 
indi, ana waugu i ite maapulu mappaattu wadangnga wuassu surga udde, 
ana see wadangngi ite apan wotongnge mate indi pia taṛṛino apan wiakka. 
5Apan mannaddia si ite su olangnge udde, eteudde Ruata sassane, wuṛṛu i 
Tou nangonggolu Ghaṛṛaho-Ne si ite maola'a sambau wataṛṛu. 
6Ana waugu udde naungngi yami sidutu uapendama atatohassa. I yami 
masingkata manungku tantala᷊nna yami ta'e uatana'a sulalu᷊mmu wadangngi 
yami indi, yami marau wuassu wale᷊ apan sarun atanaanni ami suadio'a 
ringannu Mawu. 

7Ana waugu i yami mabbiakka pinangiananne wuassu mangngimanna si 
Kristus, wali᷊ne pinangiananne wuassu apa apan aasiloanna, 
8ana waugu udde naungngi yami masabbare. I yami mappianne mapallosa 
wuassu wadangngi yami indi, tadea'u wotongnge matana'a suadio'a 
ringannu Mawu. 
9Ana waugu udde yami sidutu madea'a atonna-tonna ipalluassa naung-Nge, 
mawae tantala᷊nna i yami ta'e uatana'a su wale᷊n kami isindi, ara'e poiaroddi. 
10Ana waugu atonnate i ite sarangkanambone sarun iapaasaruanna 
pamamarikisanni Kristus, wuṛṛu sangkatou-sangkatou sarun maasomba 
wawali᷊nne uasulu᷊ngngu inolaanne su runia indi – ala'uanna mapia ara'e 
ala'uanna lale᷊o. 

Uaaukka ringannu Ruata sulal᷊ummi Kristus 

11I yami masingkata apa atappasanne mata'uttu Mawu; ana waugu i yami 
maapulu mangaṛṛa'a taumata see mangngimanna ola'u wadangngi ami. 
Ruata maaillala᷊ si yami, wuṛṛu i ya'u mangantimma i yamiu lai maaillala᷊ si 
yami sulalu᷊mmu naungngu. 
12Ringannu indi yami tawe madorongnga tadea'u i yamiu maddalo 
wadangngi yami. I yami tumba'u mangonggolu sambau pinangiananne apan 
mapia si yamiu tadea'u i yamiu malu᷊assa si yami, tadea'u i yamiu 
masingkata ereapa i yamiu sumimbakka manga taumata apan tumba'u 
ma'ellega pahuddu taumata wali᷊ne ma'ellega pallala᷊gune. 
13Amungkangngu i yami atonna aasiloanna nabbewate, udde ana waugu 
manara Ruata. Wuṛṛu amungkangngu i yami aasiloanna ṛingiṛṛanna 
masemakka udde ana waugu hunane si yamiu. 
14Ete darangngun Kristus apan uataṛṛino si yami; wuṛṛu i yami naatutukke 
manungku amungkangngu sangkatou buatte nate hunan taumata nambo, 
ne atappasanne manungku taumata sarangkanambone buatte nate. 
15Kristus nate ana waugu anambon taumata, tadea'u manga taumata apan 
wiakka, tate lai mabbiakka hunan wadangnge sassane, arawe mabbiakka 

hunan Kristus apan buatte nate wuṛṛu niapaawiakka apia ana waugu 
hunane si mangitou. 
16Ana waugu udde, i yami tate lai manguukka taumata tumuṛṛuttu aula᷊annu 
taumata. Atonna i yami suete nanguukka Kristus wuassu pahuddu taumata, 
arawe orassa indi tate. 
17Taumata apan buatte naaukka ringanni Kristus, maola'a taumata wakku 
atonna-tonna. Apan tabbe nali᷊ute – sarangkanambone naola'e wakku. 
18Sarangkanambone udde nimmanara Ruata. Sulalu᷊mmi Kristus 
napaa'aukki ite apia ringanni Tou, see nandolokki ite tadea'u manga 
taumata waine wotongnge lai pia paa'aukka ringannu Ruata. 
19I yami namasingkata manungku sulalu᷊mmi Kristus, Ruata napaaukku 
taumata apia ringannu watangan-Ne. Ruata na'ola'a udde ringannu tawe 
naṛṛingiddu pasasala᷊ apan buatte niola'u taumata su saruannu watangan-
Ne. Wuṛṛu i yami suete nirolokku Ruata iapapasingkatu Watti'a udde. 
20Nariaddi ete i yami udde daroloṛṛanni Kristus. Sulalu᷊mmi yami Ruata 
nabbalo᷊n tanata-Ne. Sulalu᷊mmu aranni Kristus i yami sumala᷊nde, 
sengkamawe liman Duata apan namalan kamiu uaaukka apia ringanni Tou. 
21Kristus tawe pasasala᷊ne, arawe Ruata na'ola'a si Tou uapasanna rosan kite, 
tadea'u i ite maaukka apia ringannu Ruata ana waugu susambau ringanni 
Kristus. 

2 Korintus 6 

1Ana waugu i yami mammanara suadio'a ringannu Ruata, ne i yami 
sumala᷊nde arie i yamiu ma'ola'a tawe gunane apapia naungngu Ruata udde. 
2Sulalu᷊mmu Wuke Susi, Ruata nabbisara, “Su tempo apan ipaapulu, i Ya'u 
buatte naddaringikka Si'o, wuṛṛu su allon pananala᷊matta, i Ya'u buatte 
nantulu᷊ngngu.” Naunge paapia-pia, ete orassa indi tempo apan ipaapulu-U 
udde. Ete orassa indi tempone ipanala᷊matta. 

3I yami maddiri manaran kami iapaasala᷊. Ana waugu udde i yami tawe 
mangonggolu pinangiananne su sangkatou ipa'ola'a olangnge udde. 
4Arawe sulalu᷊mmu ala᷊wo'u inolaanna i yami mapaali᷊atta'a manungku ete i 
yami allangngu Ruata. Ana waugu ala᷊wo'u hatin asasusa buatte 
niapendamanni yami ringannu sabare; 
5i yami nisansaranna, niṛṛuumanna, wuṛṛu niṛṛimpulunanna, i yami 
mammanara maṛṛimadda, mala᷊wa matiilla, wuṛṛu masokka lai tawe 
maasomba anna. 
6Ringannu pia inolaanna mapia, pande, masabbare, wuṛṛu naungnga mapia, 
i yami mapaali᷊atta'a manungku i yami udde allangngu Ruata. Wuṛṛu lai 
ringannu uaantimma tatulu᷊ngnga wuassu Ghaṛṛahon Duata, wuṛṛu 
ringannu darangngu apan su ṛinone, 
7wuṛṛu ringannu mabbatti'a watti'u Ruata wuṛṛu ringannu taṛṛinon Duata, i 
yami mapaali᷊atta'a manungku i yami indi allangngu Ruata. I yami uaagassa 
apulu Ruata maola'a ahiddi ami ipamangalo ara'e ipannohassa wadangngi 
yami. 
8I yami aaddatanna, arawe haggalu᷊saanna lai, raddaloanna, wuṛṛu 
aalu᷊andahanna lai. Salaiwe i yami mabbiakka matuli᷊dda, i yami aansilanna 
taṛṛa awusu. 
9I yami sassunnanna taumata awagananna, arawe i yami asingkatannu 
awadaalla. I yami sassunnanna nate, arawe wutte'e i yami ta'e wiakka. 
Salaiwe i yami sassansaranna, i yami tawe nate. 
10Salaiwe naungngi yami massusa, arawe i yami sidutu lulluassa lai. I yami 
aellehanna asiangnga, arawe i yami suete napaa'alan taumata nambo. I yami 
aellehanna tawe darotongnga, arawe su ṛinone i yami uatahuanna 
sarangkanambone. 

11Manga tuṛṛangnga apan arangnguanna su Korintus! I yami buatte 
nabbisara uahahati si yamiu. Anambon lalo᷊ṛṛo naungngi yami buatte niwalo᷊ 
si yamiu. 
12I yami manutuba naungngi yami si yamiu, tumba'u i yamiu mammuni 
naungngi yamiu si yami. 
13Orassa indi, wala'e i ya'u mabbisara ere ala᷊ṛṛana'u sassane. Wu'ate lai 
naungngi yamiu si yami. 

Al᷊aṛṛa'a sumaruanna manga taumata apan tawe pangangimanne 

14Arie maammulu manga taumata apan tawe mangngimanna Mawu Yesus; 
udde tawe su ṛinone. Tawe mariaddi apapia maammulu ala᷊le᷊o! Tawe 
mariaddi asasemakka maammulu araranduma. 
15Tawe mariaddi Kristus maammulu Setanna. Apa sulu᷊ngnge taumatan 
Saṛṛani wuṛṛu taumata wali᷊ne Saṛṛani? 
16Apa sulu᷊ngnge Wale᷊ Mawu wuṛṛu wale᷊m paalu᷊anna? I ite indi Wale᷊n 
Mawu, eteudde Ruata apan wiakka. Ruata sassane nabbisara, “I Ya'u sarun 
matana'a su pattangnganni mangitou, wuṛṛu mabbiakka suadio'a ringanni 
mangitou. I Ya'u sarun maola'a Ruata mangitou wuṛṛu i mangitou sarun 
maola'a ala᷊ṛṛana-U. 
17Ana waugu udde, tantanga'e manga taumata apan tawe maaillala᷊ Ruata 
udde, wuṛṛu pattingkaṛṛaeten batangannu wuassi mangitou. Arie paa'aukka 
ringannu apa apan maarantinna ne i ya'u sarun manengkamma si yamiu. 
18I Ya'u sarun maola'a Iamangngu, wuṛṛu i yamiu sarun maola'a ala᷊ṛṛana-U 
ete aroddi wisaran Mawu Apan Lembon Mataṛṛino.” 

2 Korintus 7 

1Manga tuṛṛangnga apan arangnguanna! Anambon paaire udde tuddane si 
ite. Ana waugu udde ṛinone i ite mamaresi watanganni ite. Ṛinone i ite 
mata'uttu Ruata, tadea'u i ite wotongnge mabbiakka sassane hunan Mawu 
ringannu nasuungnga. 

Al᷊al᷊uassi Paulus 

2Salo᷊hoite i yami sulalu᷊mmu naungngu. I yami tawe nassala᷊ su sangkatou 
taumata, tawe taumata apan niwodoanni yami. I yami tawe saran paassa 
mangngali᷊wun darotongngu sangkatou taumata lai. 
3I ya'u mabbisara aroddi, wali᷊ne ana see mapasala᷊n kamiu. Ana waugu ere 
buatte niwisara'u paarorone, i yami lembon marangngu si yamiu wuṛṛu ete 
i ite sanggaweanna ma'oman sara mate. 
4I ya'u mangngimanna atonna si yamiu. Wuṛṛu lai ya'u malu᷊assa atonna si 
yamiu! Salaiwe i yami naasomba manambo asasusa, naungku nalu᷊assa ana 
waugu i yamiu. Naungku lembon lulluassa! 
5Napawe i yami na'omate su Makedonia lai, yami tawe naaillolo᷊. Wuassu 
ala᷊wo'u inolaanna i yami naasomba asasusa: wuassu inolaanna waine 
pattatatiakka, wuassu naungnga sassane atata'utta. 
6Arawe aadiangkamanna, Ruata sidutu mannohassa naungngu taumata 
apan niali᷊wune, i Tou nalluassa si yami ringannu darantan Titus. 
7Naungngi yami nalu᷊assa wali᷊ne tumba'u ana waugu Titus nirumanta ewe'e 
lai ana waugu i tou nabbatti'a ereapa naungnge nalu᷊assa ana waugu i yamiu. 
I Tou namasingkata si yami manungku i yamiu maapulu atonna 
maisasomba'u; manungku i yamiu sussassilu pallala᷊gunu paarorone wuṛṛu 
orassa indi malu᷊assa manamba'a si ya'u. Olangnge udde naalu᷊assa sia'u lai. 
8Salaiwe sura'u naasusa naungngu, i ya'u tawe sumassilla namoṛṛettu suratta 
udde. Atonna su tempo i ya'u naasilo manungku suratta wuassia'u udde 
naasusa si yamiu – salaiwe asasusanu udde tumba'u tala᷊n kadio'a – i ya'u 
sussassilla lai. 
9Arawe i ya'u orassa indi lulluassa – wali᷊ne ana waugu naungngu nasusa, 
ewe'e ana waugu asasusanu udde naawalu᷊ pallala᷊gunu. Atonna asasusanu 
udde su lala᷊nnu apulun Duata. Nariaddi, yami tawe namoddo si yamiu. 

10Ana waugu asasusa ereudde maawalu᷊ naungnga apan mandantan 
asasala᷊matta. Wuṛṛu taumata tawe sumassilla su olangnge udde. Arawe 
asasusa apan su lala᷊nnu apulun taumata maawawa papate. 
11Annama'a i yamiu panutukka, apa asombangani yamiu wuassu asasusa 
apan su lala᷊nnu apulun Duata! Sombangnge eteudde i yamiu atonna-tonna 
maṛṛusahadda manilangnga apan mala᷊bukka! I yamiu naola'a maddantinu 
rosa, i yamiu mata'utta, i yamiu marangngu, i yamiu naola'a matohassa, i 
yamiu maapulu maṛṛuumannu taumata nassala᷊! Sulalu᷊mmu ala᷊wo'u hatto 
indi, yamiu buatte napaali᷊atta'a manungku i yamiu tawe nassala᷊. 
12Nariaddi, salaiwe i ya'u suete namoṛṛettu suratta udde, i ya'u namoṛṛetta, 
wali᷊ne ana waugu taumata nassala᷊ udde. Wali᷊ne lai ana waugu taumata 
apan uatataṛṛanga pasasala᷊ udde. I ya'u namoṛṛettu suratta udde tadea'u su 
saruannu Ruata i yamiu maatutukka sassane aroddi ahewalle naungngi ami 
si yamiu. 
13Ana waugu udde naungngi yami nalu᷊assa. Ringannu lulluassa, i yami lai 
lullala'a ana waugu naasilo lalu᷊assi Titus, naungnge lulluassa ana waugu i 
yamiu sarangkanambone. 
14I ya'u atonna suete namarabungan kamiu si tou. Aadiangkamanna, i yamiu 
tawe namansili si ya'u. Anambon apa apan suete niwalo᷊n kami si yamiu 
udde atonna. Aroddi lai apa apan ipamarabungan kami su ola'i yamiu si 
Titus udde niatialanna atonna. 
15Orassa indi i tou lembon marangngu si yamiu ana waugu i tou 
mannaungnga ereapa i yamiu sarangkanambone tuttuṛṛutta piaṛṛangnge, 
wuṛṛu ereapa i yamiu manarimmatti tou ringannu maaddatta wuṛṛu 
matuṛṛuta. 
16I ya'u malu᷊assa tassulu᷊ngnge, ana waugu i yamiu aapangimananna su 
ala᷊wo'u inolaanna. 

2 Korintus 8 

Roitta sasumbala wuassu manga taumatan Saṛṛani 

1Manga tuṛṛangnga, i yami maapulu i yamiu maasingkata lai su ola'u ereapa 
apiane Ruata su manga jamaattu Makedonia. 
2I mangitou buatte niannamannu manga asasusa apan mawakkata. Arawe 
su pattangngannu manga asasusa udde, i mangitou lulluassa, wuṛṛu 
naungnge masaṛṛionto'a ipangonggolu sumbala ipantulu᷊ngngu taumata 
waine, salaiwe i mangitou asiangnga. 
3I ya'u wotongnge makkawessa manungku i mangitou nangonggolu 
ahewallu asombangi mangitou, ewe'e lai pia lebbene. Ringannu taweddu 
nandolokka, 
4i mangitou madorongnga si yami amungkangngu wotongnge i mangitou 
mantulu᷊ngnga lai mangonggolu sumbala su walahannu Ruata su Yudea. 
5I mangitou nangonggolu mannamboanna wuassu apa apan aantimanni 
yami. I mangitou paarorone nanantillu watanganne su Mawu, wua'udde si 
yami lai, ere ipaapulun Duata. 
6Ana waugu udde i yami nandolokki Titus – apan nanattaku manara indi – 
tadea'u i tou manassu manara apan mapia indi su wallatti yamiu lai. 
7Yamiu apianne wuassu ala᷊wo'u taumata; i yamiu apianne su ola'u 
pangangimanna, su ola'u mapaasabangngu ṛingidda, su ola'u asingkata, 
sulalu᷊mmu ala᷊wo'u hati manara, wuṛṛu sulalu᷊mmu darangngu si yami. Ana 
waugu udde, mappianne i yamiu lai apianne sulalu᷊mmu manara apan mapia 
indi. 
8I ya'u tawe nandolokka udde maola'a sambau parenta. Arawe ringannu 
namasilo aroddi aṛṛimadde taumata waine mantulu᷊ngngu taumata 
sansulu᷊ngnge, i ya'u lai maapulu maasingkata na'oman sara suapa, 
darangngunu. 
9Ana waugu i yamiu masingkata atonna manungku i ite lembon 
arangnguanni Yesus Kristus Mawun kite. I Tou ala, arawe i Tou 

nattingkaola'a asiangnga ana waugu i ite, tadea'u ringannu paa'asiangnge 
udde i yamiu maola'a ala. 
10Tumuṛṛuttu addapa'u, su ṛinone i yamiu manginsue manara apan buatte 
nitattaka tonna nali᷊u. Ana waugu ete i yamiu apan paarorone naṛṛingidda 
wuṛṛu nanattaku manara indi. 
11Orassa indi ṛinone i yamiu manassute manara udde tumuṛṛuttu auatannu. 
Ṛinone i yamiu maṛṛimadda manginsue manara udde, su ereapa i yamiu lai 
rorone maṛṛimadda maṛṛingiddu manara udde. 
12Amungkangngu i yamiu maapulu mangonggola, ne Ruata sarun 
manengkamma aonggolu udde pinangiananne wuassu apa apan pia si 
yamiu, wali᷊ne pinangiananne wuassu apa apan tawe si yamiu. 
13-14I ya'u atonna-tonna tawe pandumma mamallossu taumata waine 
wuassu winabbawane, wuṛṛu mammakkata si yamiu. Arawe ana waugu i 
yamiu orassa indi sulalu᷊mmu asasuungnga, ne naṛṛinote i yamiu 
mapaasuungngu auranganni mangitou. Napawe i yamiu pia auranganne, 
wuṛṛu i mangitou su asasuungnga, ne i mangitou sarun mantulu᷊ngngi 
yamiu. Ringannu aroddi ruang kawageanganna uatatulu᷊ngnga. 
15Sulalu᷊mmu Wuke Susi uawoṛṛetta, “Taumata apan pia darotongnge 
manambo, tawe lumebbe, wuṛṛu taumata apan darotongnge mattulu᷊ngnga, 
tawe asueanne.” 

Titus wuṛṛu manga hawene nirolokka suadio'a 

16Lembon maadiangkamanna i yami su Ruata ana waugu i Tou suete na'ola'a 
si Titus maṛṛimadda ere i yami mantulu᷊ngngi yamiu. 
17Ana waugu Titus wali᷊ne tumba'u malu᷊assa manipussu darorongngi yami, 
arawe i tou lai aroddi aṛṛimadde mantulu᷊ngngi yamiu na'oman sara wuassu 
apulune sassane i tou nakkawessa rumanta ringanni yamiu. 

18Suadio'a ringanni tou i yami nandolokku sangkatou tuṛṛangnga apan 
aadatannu anambon jamaatta ana waugu manarane mammasingkatu 
Watti'u Ala᷊lu᷊assa wuassu Ruata. 
19Wua'udde lai, taumata isassago'u udde suete nipile lai wuṛṛu nitantunu 
manga jamaatta ipandinganna si yami su amatanni yami. Ana waugu i yami 
sarun umamatta mamasingkattu sasumbala udde, tadea'u Mawu 
wantuhanna, wuṛṛu tadea'u i yamiu maasilo manungku i yamiu maapulu 
mantulu᷊ngnga. 
20I yami mateha-tehamma tadea'u tawe taumata mapaasala᷊n kami su ola'u 
padarorongnga sumbala apan wahewa indi. 
21I yami maddiri mangawusu wali᷊ne tumba'u su lantakku hati Mawu, ewe'e 
su saruannu taumata lai. 
22Suadio'a ringanni Titus wuṛṛu tuṛṛangnge udde, i yami lai nandolokku 
sangkatou tuṛṛangnge waine. I yami masokkate naannama si tou wuṛṛu 
inasingkatanna i tou sidutu maapulu mantulu᷊ngnga. Wuṛṛu orassa indi, i 
tou maapulu mantulu᷊ngngi yamiu, ana waugu i tou pia antimma wahewa 
si yamiu. 
23Su ola'i Titus, i tou udde hawe'u, apan mammanara ringangku 
mantulu᷊ngngi yamiu. Wuṛṛu su ola'u tuṛṛangnge darua udde, apan inai 
suadio'a ringanni tou, ete i mangitou udde taumata apan nirolokku manga 
jamaatta wuṛṛu naola'a sambau awawantugi Kristus. 
24I yami mangantima i yamiu mapaali᷊atta'u darangngunu si mangitou, 
tadea'u anambon jamaatta masingkata manungku i yamiu marangngu si 
mangitou wuṛṛu manungku apa apan ilalluassi yami su ola'i yamiu udde 
atonna. 

2 Korintus 9 

Sasumbala su taumata labissa Saṛṛani 

1Ṛinone i ya'u lai lasa'e mamoṛṛettu suratta si yamiu su ola'u sasumbala apan 
tantala᷊nna niroho su walahannu Ruata su Yudea. 
2I ya'u masingkata yamiu maapulu mantulu᷊ngnga, wuṛṛu ya'u buatte 
nilumuassi yamiu su manga taumatan Makedonia. I ya'u nabbisara si 
mangitou, manungku ro'en tonna nali᷊u manga tuṛṛangnga su Akhaya 
nasaddiate mangonggolu sumbala. Wuṛṛu apulunu udde naatohassa lai 
apulun sangkawageanganna wuassi mangitou. 
3Orassa indi ya'u nandolokki Titus wuṛṛu tuṛṛangnge ruang katou ringanni 
yamiu tadea'u apa apan ilalluassi yami su ola'i yamiu tawe maola'a awusu 
marasai. Nariaddi yamiu ṛinone nasaddiate, ana waugu i ya'u nabbalo᷊ si 
mangitou i yamiu nasaddiate rumanta su manara udde. 
4I ya'u sussinggawangnga aṛṛengenne pia taumatan Makedonia apan 
tumantalongnga si ya'u su tempo i ya'u rumanta ringanni yamiu. Wuṛṛu 
amungkangngu i mangitou naaratingnga manungku i yamiu taambe 
naasaddia, uare asasili eteapa si yami, ana waugu i yami suete nabbalo᷊ si 
mangitou manungku i yami lembo mangngimanna si yamiu! Wuṛṛu i yamiu 
sassane lai masili. 
5Ana waugu udde i ya'u mammendama ṛinone mandolokki mangitou udde 
ringanni yamiu malliu ṛoro ana see mapanaddia sasumbala apan suete 
pina'iren kamiu udde. Udde ta'u niola'a tadea'u amungkangngu i ya'u 
rumanta, aonggoli yamiu udde nasaddiate. Ringannu aroddi, nilumiatta'e 
manungku aonggolu udde nionggola ringannu naungnga malu᷊assa wuṛṛu 
wali᷊ne ana waugu niwata'a. 
6Paanaunge! Taumata apan mangngasi'u wualanna mampaadio'a, sarun 
mangitingnga hessine adio'a lai. Arawe taumata apan mangngasi'u 
wualanna manambo-nambo sarun mangitingnga lai hessine manambo. 
7Suapan taumata ṛinone mangonggola tumuṛṛuttu ala᷊lu᷊assu naungnge. Arie 
i tou mangonggola ringannu uapapadua ara'e ipabbawata'a, ana waugu 

Ruata mandangngu taumata apan mangonggola ringannu naungnga 
malu᷊assa. 
8Ruata uataṛṛino mangonggola si yamiu ala᷊matta apan manambo-nambo, 
tadea'u i yamiu sidutu uatahuanna apa apan ipaapulun kamiu; wuṛṛu i 
yamiu lai sarun pia lebbene ipa'ola'a apapia wuṛṛu pasasumbala su taumata 
waine. 
9Sulalu᷊mmu Wuke Susi uawoṛṛetta arendi su ola'u Ruata, “I Tou 
mannali᷊awukka su taumata asiangnga; apapian naungnge uata'a saran 
mala᷊nnu-la᷊nnu.” 
10Ruata apan nanaddia wualanna su mangangasi'a wuṛṛu pabbawiakki ite. I 
Tou lai sarun manaddia wuṛṛu mapaanambon hessine apan niasi'i yamiu 
tadea'u hessin apapian naungngu aatambanna lai. 
11Ringannu aroddi yamiu sarun maasuungnga sulalu᷊mmu manga hausannu 
na'oman sara i yamiu sidutu wotongnge mangonggola ringannu naungnga 
malu᷊assa. Wuṛṛu manga aonggoli yamiu apan tattahianni yami, ma'aola'a 
taumata nambo maadiangkamanna su Ruata. 
12Ana waugu inolaanna mapia apan niola'i yamiu indi wali᷊ne tumba'u 
mannuungngu aurangannu walahannu Ruata, arawe udde ma'aola'a 
taumata nambo maadiangkamanna su Ruata. 
13Wuṛṛu wuassu apapian kamiu udde, manambo taumatan Saṛṛani su Yudea 
sarun maddalo Ruata ana waugu i mangitou naasilo tatuṛṛuti yamiu su 
Watti'u Ala᷊lu᷊assa su ola'i Kristus apan tatantalonganni yamiu udde. I 
mangitou lai maddalo Ruata, ana waugu i yamiu naungnge mapia mattahia 
si mangitou wuṛṛu su anambon taumata waine sarannapa apan pia si yamiu. 
14Ne i mangitou sarun umali᷊omanni yamiu ringannu apendammu 
darangngu ana waugu Ruata naung-Nge lembon mapia si yamiu. 
15Ṛinone i ite maadiangkamanna su Ruata ana waugu aonggole apan 
wahewalla udde! 

2 Korintus 10 

Paulus napaatohassu manarane 

1Orassa indi ya'u, Paulus, maapulu mabbalo᷊n sambau hatto si yamiu. I ya'u 
indi, unnu taumata, masaṛṛionto'a amungkangngu uasasaruanna ringanni 
yamiu, arawe waṛṛani amungkangngu mararau. Ne ana waugu 
asasaṛṛionto'a wuṛṛu apapia naungngi Kristus, 
2i ya'u sumala᷊nde arie mamata'u ma'ola'a tumaniten maṛṛagissa si yamiu 
napawe manga taumata apan mabbisara manungku i yami mammanara ana 
waugu apulun runia indi. 
3I yami atonna ta'e mabbiakka sulalu᷊mmu runia, arawe i yami tawe 
mammanara tumuṛṛuttu apulun dunia indi. 
4Manga ahidda apan ipappaatti yami sulalu᷊mmu manaran kami wali᷊newe 
ahidda wuassu runia indi, arawe ahidda wuassu Ruata uataṛṛino. Ringannu 
manga ahidda udde i yami maṛṛimunsa'a manga tampa mangitou; i yami 
manniko'u manga patatatiakka 
5wuṛṛu manggohakku tanda'u atatanggakka apan niola'a ipanompolla 
asingkattu Ruata. I yami nanametta ṛingiṛṛannu manga taumata wuṛṛu 
na'ola'a si mangitou massuṛṛubawa si Kristus. 
6Wuṛṛu amungkangngu i yamiu buatte tinumuṛṛutta ringannu atonna-
tonna, i yami uasaddiate maṛṛuumannu anambon taumata apan maddiri 
tumuṛṛutta. 
7Ṛinone i yamiu maatutukka inolaanna apan atonna. Amungkangngu 
sangkatou mangngimanna manungku i tou tatahuananni Kristus, ṛinone i 
tou managu watanganne sassane wuṛṛu manualaga manungku i yami lai 
tatahuananni Kristus ere lai i tou. 
8I ya'u tawe masili amungkangngu i ya'u mannamboanna mamarabungan 
taṛṛino apan buatte nionggolu Mawu si yami, ana waugu taṛṛino udde 
nionggola ipangapia si yamiu, wali᷊newe ipandale᷊o. 

9I ya'u maddiri yamiu massunna manungku i ya'u mammata'utta si yamiu 
ringannu manga sura'u. 
10Taumata mabbisara, “Manga suratti Paulus udde maṛṛagissa wuṛṛu 
maṛṛaubba, arawe amungkangngu i tou sassane udde su pattangnganni ite, 
naungnge masaṛṛionto'a wuṛṛu manga wisarane tawe atappasanne saran 
kadio'a!” 
11Ṛinone taumata ereudde manutukka manungku amungkangngu i yami su 
pattangnganni yamiu, inolaanni yami naṛṛino ere niwoṛṛetti yami 
sulalu᷊mmu manga suratti yami. 
12I yami tawe lai waṛṛani manumandinga ara'e manulu᷊ngngu watanganni 
yami massulu᷊ngngu manga taumata apan uapendama watanganne 
matanggakka. Tumaniten woddo i mangitou! I mangitou ma'ola'a aula᷊anne 
sassane wuṛṛu mannanda watanganni mangitou sassane ringannu aula᷊anne 
udde. 
13I yami tawe aroddi. Amungkangngu i yami mamarabunga, i yami tawe 
lumiu passaranne. I yami uatana'a sulalu᷊mmu passarannu leta'a 
pammanaranna apan buatte tinantunnu Ruata si yami. Wuṛṛu i yamiu 
nasutta sulalu᷊mmu wageangngu leta'a udde. 
14Nariaddi, su tempo i yami nattembo si yamiu wuṛṛu nangapiddu Watti'u 
Ala᷊lu᷊assa su ola'i Kristus si yamiu, i yami tawe nallinga passarannu leta'a 
pammanaranni yami. 
15I yami tawe naddalo watanganni yami su manaran taumata waine apan 
su liuddu passaranna apan buatte tinantunnu Ruata si yami. Arawe i yami 
sidutu sulalu᷊mmu passaranna apan suete tinantunnu Ruata si yami wuṛṛu 
mangngantimma manungku i yamiu lembon mangngimanna si Kristus, 
tadea'u i yami wotongnge mappa'ola'a manara apan lembon ahewala᷊nne su 
wallatti yamiu. 

16Ringannu aroddi yami wotongnge lai mabbatti'u Watti'u Ala᷊lu᷊assa udde 
su manga soa waine ringannu tawe mamarabunga manaran kami apan suete 
niola'a su tampa pamanarannu taumata waine. 
17Sulalu᷊mmu Wuke Susi uawoṛṛetta, “Taumata apan sidutu lulluassu 
sambau sarannapa, ṛinone lai lumuassu apa apan buatte niola'u Mawu.” 
18Ana waugu taumata apan raddaloanna eteudde taumata apan 
raddaloannu Mawu, wali᷊ne taumata maddalo watanganne sassane. 

2 Korintus 11 

Paulus wuṛṛu manga rasul awusu 

1Wala'e i ya'u mattingka woddo addio'a. Wotongnge are? 
2I ya'u luṛṛintulunu, ere Ruata sassane lai luṛṛintulun kamiu. I yamiu ere 
sangkatou maṛṛuala apan ta'e susi wuṛṛu buatte nipa'ire'u iapaawingngu 
sangkatou umbasanna, eteudde Kristus. 
3Arawe i ya'u sussinggawangnga ṛingiṛṛannu, sarun awono'anna tawe 
tumuṛṛutta si Kristus, ere Hawa paarorone lai inawono'annu atoanna. 
4Ana waugu ellehanna i yamiu malu᷊assa manarimmattu taumata apan 
rumanta ringannu wuṛṛu mangngaṛṛa'u Mawu Yesus waine – wali᷊ne Mawu 
Yesus apan niapaasingkati yami si yamiu. Wuṛṛu i yamiu lai malu᷊tu 
manalo᷊ho ghaṛṛaho wuṛṛu “watti'u ala᷊lu᷊assa” apan uapapaṛṛalan 
Ghaṛṛahon Duata wuṛṛu Watti'u Ala᷊lu᷊assa apan suete nitarimmatti yamiu 
wuassi yami. 
5I ya'u tawe maapendama saran kadio'a manungku i ya'u mabbawoanna 
wuassu “manga rasul” apan pande udde! 
6Asinungka i ya'u tawe tumani masingkata mabbisara, arawe su ola'u 
asingkata, i ya'u wali᷊ne taumata woddo. Udde buatte niapaali᷊atta'a si yamiu 
su ala᷊wo'u inolaanna. 
7Su tempo i ya'u mabbati'u Watti'u Ala᷊lu᷊assa wuassu Ruata si yamiu, i ya'u 
tawe nadorongnga i yamiu mappaduli᷊ si ya'u; wuṛṛu ringannu aroddi ya'u 

napaawawon wadangku. I ya'u na'ola'a udde see i yamiu maola'a 
matanggakka. Apa udde maola'a sambau pasasala᷊ su saruannu? 
8Su tempo i ya'u mangngaṛṛa'a si yamiu, i ya'u papaduli᷊anannu manga 
jamaatta waine. Wotongnge iwisara i ya'u nandugi manga jamaatta udde 
tadea'u wotongnge mantulu᷊ngngi yamiu. 
9Amungkangngu su tempo udde i ya'u sulalu᷊mmu paa'asiangnga, i ya'u tawe 
mapaasusa saran sangkatou wuassu wallatti yamiu. Anambon apa apan 
pappandumangku suete nissaddian manga tuṛṛangnga apan nirumanta 
wuassu Makedonia. I ya'u uariaga mapia-pia tadea'u i ya'u tawe mapaasusan 
kamiu su ala᷊wo'u inolaanna, wuṛṛu i ya'u sidutu uariaga tadea'u olangnge 
udde tawe mawalu᷊. 
10Alalu᷊a'u indi tawe iapappassa suapan tampa su leta'u Akhaya, ana waugu 
ala᷊ra'i Kristus apan naṛṛino udde si ya'u. 
11Anio i ya'u mabbisara aroddi? Apa ana waugu i ya'u tawe mandangngu si 
yamiu? Ruata masingkata manungku i ya'u marangngu! 
12Apa apan a'olaangku orassa indi sidutu mammanarangku tadea'u “manga 
rasul” apan waine udde tawe pangiananne mapamarabungan watanganne 
wuṛṛu mabbisara manungku i mangitou mammanara ere lai yami. 
13Manga taumata ere udde, uddewe rasul awusu. I mangitou 
mammamanara mangngawusu taumata wuṛṛu mattingkaola'a naali᷊hida ere 
manga rasul wuassi Kristus. 
14Tawe iaherangnga pallala᷊gu mangitou aroddi, ana waugu Setanna lai 
sassane mattingkaola'a naali᷊hida ere mala'ekattu asasemakka! 
15Nariaddi tawe iaherangnga lai amungkangngu mammamanaran Setanna 
mattingkaola'a naali᷊hida ere mangangimbe apan tuttuṛṛutta apulun Duata. 
Panginsueanne i mangitou lai sarun manengkamma wawali᷊nne apan 
uasulu᷊ngngu inolaanni mangitou. 

Asasusan Paulus ere sangkatou rasul 

16I ya'u isule᷊ lai apia: Arie piaddu massunna si ya'u woddo. Arawe 
amungkangngu i yamiu massunna si ya'u aroddi, wala'ewe i ya'u apan 
woddo indi mamarabunga lai addio'a. 
17Manansunna indi sarun ta'u iwalo᷊ ala᷊lu᷊a'u, arawe wali᷊ne Mawu apan 
nandolo'u mabbisaran olangnge udde. Su olangnge indi atonna-tonna i ya'u 
mabbisara naali᷊hidda taumata woddo. 
18Atonna manambo taumata apan lulluassu manga inolaannu runia, 
nariaddi ya'u maapulu lumuassa lai ere i mangitou. 
19I yamiu ringannu naungnga malu᷊assa masabbare su saruannu taumata 
woddo, ana waugu i yamiu mammendama ririnu apandeanne! 
20I yamiu mangke mammalan taumata mapataṛṛuallangngi yamiu, ara'e 
mangngapande manaranu wuṛṛu mangnganu auntunganna wuassi yamiu, 
ara'e mammendama ririne mattanggaṛṛanna wuassi yamiu wuṛṛu waṛṛani 
mamero si yamiu. 
21I ya'u massili manga'u manungku i yamiu tumaniten lome ma'ola'a 
ereudde. Arawe apa apan ilalluassu taumata waine ringannu waṛṛani, ya'u 
lai waṛṛani! (I ya'u mabbisara ere taumata woddo). 
22I mangitou taumatan Ibrani? I ya'u lai taumatan Ibrani. I mangitou 
taumatan Israel? I ya'u lai taumatan Israel. Papapulunni Abraham i 
mangitou? I ya'u lai aroddi ere i mangitou! 
23I mangitou lai daroloṛṛanni Kristus? Aringiṛṛanna naali᷊hida ere i ya'u 
inawuli᷊anten apande, arawe atonna i ya'u daroloṛṛanna apan lembon 
apianne wuassi mangitou sarangkanambone! I ya'u aṛṛimaranne 
mammanara, i ya'u asokkanne itaṛṛo sulalu᷊mmu tuttupanna, i ya'u 
asokkanne sansaranna wuṛṛu masokka lai maraniten mate. 
24Paali᷊mate i ya'u sassansarannu taumatan Yahudi ringannu pappuula᷊nna 
paatallun pulo᷊ sio anambone. 

25Paatallu i ya'u nipuullu manga taumatan Roma; i ya'u lai suete 
niwaretannu watu. Paatallu lai naapendama niṛṛammon kapalla su 
tahalo᷊angnga, wuṛṛu paassa i ya'u uala᷊llatto su tahalo᷊angnga ala᷊nnune 
massallo saṛṛabbi. 
26Masokka i ya'u ma'ola'a amamatta apan pia silakane: silakannu 
manawangnga, silaka mangangaṛṛo, silaka wuassu taumatan Yahudi ara'e 
lai wuassu taumata wali᷊ne Yahudi, silaka sulalu᷊mmu soa, silaka su liuddu 
soa, silaka su tahalo᷊angnga, wuṛṛu silaka wuassu manga tuṛṛangnga apan 
mangnga'u ririne Saṛṛani wutte'e wali᷊ne. 
27I ya'u mattingkasahadda wuṛṛu mammanara maṛṛimadda: pattaṛṛa assa 
tawe matiilla, tawe umanna, tawe ma'inumma, masokka i ya'u umamatta 
malu᷊nussa, aamansungeanna, ana waugu tawe laubba wuṛṛu tawe tampa 
atatanaanna. 
28Su liuddu sarangkanambone udde, mamiallo i ya'u sussinggawangnga lai 
su ola'u anambon jamaatta. 
29Amungkangngu piaddu lome, i ya'u lai mammendama lome su sambau. 
Amungkangngu piaddu nanawo su rosa, naungku lai massusa. 
30Ne, amungkangngu i ya'u mammarabungan sambau inolaanna, ne i ya'u 
mammarabunga manga inolaanna apan mapaali᷊atta'u ala᷊llome'u. 
31Ruata, Iamangngu Mawu Yesus masingkata manungku i ya'u tawe 
mangawusu. Aranne raloanna saran mala᷊nnu-la᷊nnu. 
32Su tempo i ya'u uatana'a su Damsyik, gubernure apan uaparenta isudde su 
alu᷊ngngu parentan Ratu Aretas, nandolokku tantara mandiaga ngaran soa 
udde see iapasametta si ya'u. 
33Arawe ringannu sambau so'anna wahewa i ya'u niulu᷊kka su sambau 
loṛṛangnga su paggala watu udde. Aroddi ya'u nali᷊u wuassu liman 
gubernure udde. 

2 Korintus 12 

Sondapa wuṛṛu aellega apan nionggolu Ruata si Paulus 

1Atonna tawe auntunganne amungkangngu mamarabunga. Arawe i ya'u lai 
maapulu mamarabunga manga inolaanna apan niapaasilon Duata si ya'u 
sulalu᷊mmu sondapa ara'e sulalu᷊mmu aellega. 
2I ya'u maaillala᷊ sangkatou Saṛṛani apan mapulo᷊te appata su tonnane nali᷊u 
niapaasengkengnga su tampa atanggaṛṛanne su surga. (I ya'u wagga tanne 
wadangnge atonna-tonna nasengkengnga ara'e tumba'u sambau aellega – 
tumba'u Ruata sassane masingkata.) 
3-4Ta'u isule᷊ paassa apia: I ya'u masingkata manungku taumata indi 
nasengkengnga niapaasutta su Firdaus. (I ya'u wagga tanne wadange 
atonna-tonna nasengkengnga, ara'e udde tumba'u sambau aellega – tumba'u 
Ruata apan masingkata.) Poiaroddi taumata sarun maaringikka manga 
inolaanna apan tawe iasi'attu taumata wuṛṛu isassingadda su taumata 
mabbisaran wisara udde. 
5Ete su ola'u taumata udde apan ta'u ipammunga, wali᷊ne su ola'u wadangku 
sassane. Su ola'u wadangku sassane, tumba'u manga inolaanna apan 
mapaali᷊atta'u ala᷊llome'u eteudde apan ta'u ipammunga. 
6Unnu wisara i ya'u lai maapulu mamarabungan sambau inolaanna, i ya'u 
maddiri mattali᷊moṛṛonganna apan awusu; i ya'u sarun mabbisara ringannu 
atonna. Arawe i ya'u maṛṛadannu riri'u, tadea'u tawe taumata massunna i 
ya'u nangillembo wuassu apa buatte niasiloanni tou su inolaangku ara'e apa 
apan suete niaringiṛṛanni tou su wisara'u. 
7Arawe tadea'u i ya'u tawe tumaniten mamarabunga ana waugu aellega 
apan wahewalla udde, i ya'u nionggola᷊nnu lihiddu radda'a su wadangku 
apan maola'a ahiddu Setanna. Radda'a udde nionggola ipamuulla si ya'u, 
tadea'u i ya'u tawe mamarabunga. 
8Paatallu i ya'u u'ali᷊omanna su Ruata tadea'u radda'a udde marau wuassi 
ya'u. 

9Arawe Mawu sinumimbakka, “I Ya'u mandangngu si'o wuṛṛu ete indi 
wuannu; ana waugu taṛṛino-U ahewala᷊nne amungkangngu i'o sulalu᷊mmu 
ala᷊llome.” Ana waugu udde naungku malu᷊assa mamarabungan ala᷊llome'u, 
ana waugu amungkangngu i ya'u lome, ne su tempo udde i ya'u 
maapendama manungku Kristus uariagga si ya'u ringannu atatohan-Ne. 
10Nariaddi ya'u lulluassa ringannu ala᷊llome'u. I ya'u lai lulluassa 
amungkangngu ana waugu Kristus i ya'u nialu᷊andahanna, i ya'u naasomba 
asasusa, a'enggenanna, wuṛṛu i ya'u naapendama sahadda. Ana waugu 
amungkangngu i ya'u lome, su tempo udde i ya'u naola'a matohassa. 

Asasinggawangngi Paulus su inolaannu manga taumatan Korintus 

11Atonna i ya'u buatte nattanno ere taumata woddo – arawe ete i yamiu 
na'ola'a si ya'u aroddi. Ṛinone ete i yamiu maddalo si ya'u. Ana waugu 
salaiwe i ya'u tawe aregane saran kadio'a, i ya'u mangke ere “manga rasul” 
apan wahewalla udde! 
12Manga ala᷊ṛṛindu'a wuṛṛu manga inolaanna apan tumaniten wahewalla 
wuṛṛu manga manara apan wahewalla buatte niapaasilo ringannu sabare si 
yamiu, ipattiala manungku i ya'u sangkatou rasul. 
13Sulalu᷊mmu inolaanna apa i yamiu tawe pandumanna, amungkangngu 
isumandinga ringannu manga jamaatta waine? Asinungka tumba'u su ola'u 
inolaanna indi: manungku i ya'u tawe mapaasusan kamiu ana waugu 
massumbala si ya'u. Ampunge i ya'u su pasasala᷊'u udde! 
14Orassa indi paatallute i ya'u nasaddiate inai mattembo si yamiu. Wuṛṛu i 
ya'u maddiri mapaasusan kamiu, ana waugu apulu'u wali᷊newe apa apan 
tatahuananni yamiu, ewe'e ririnu. Ana waugu wali᷊ne ala᷊ṛṛana'a apan 
maddea'a wiakka iapaanna su hagurangnge, ewe'e ete hagurangnga udde 
mappaduli᷊ ala᷊ṛṛanangnge. 
15Ana waugu udde ringannu naungnga malu᷊assa i ya'u manantillu ala᷊wo'u 
darotongku si yamiu, ewe'e wadangku sassane lai. Amungkangngu i ya'u 
aroddi arangngune si yamiu apa i yamiu tawe mandangngu si ya'u? 

16Ne, i yamiu nattatuṛṛutante manungku i ya'u tawe saran paassa 
napaasusan kamiu. Arawe piaddu mabbisara manungku i ya'u indi 
mangngapande; manungku i ya'u naasomba auntunganna wuassi yamiu ana 
waugu i ya'u mangngapande. 
17Tawe mariaddi! Apa wuassu manga taumata apan ta'u nirolokka si yamiu 
udde i ya'u mangnganu auntunganne wuassi yamiu? 
18I ya'u suete nandolokki Titus inai mattembo si yamiu, wuṛṛu i ya'u 
nandolokku tuṛṛangnga waine apan Saṛṛani inai su sambau ringanni tou. 
Apa Titus nanganu auntunganna wuassi yamiu? Arawe iambua mammanara 
ringannu pandumma apan uasulu᷊ngnga wuṛṛu ma'ola'a ringannu inolaanna 
apan uasulu᷊ngnga! 
19Wotongnge mariaddi yamiu massunna, ala᷊nnunete indi yami tantala᷊nna 
mangngambangnga watanganni yami su saruanni yamiu? I yamiu niali᷊wune 
atonna! Ruata masingkata manungku ala᷊wo'u wisaran kami udde 
tumuṛṛuttu apulun Kristus. Wuṛṛu ala᷊wo'u inolaanni yami udde niola'a 
ipannohassa pangangimanni yamiu. 
20I ya'u sussinggawangnga manungku su tempo i ya'u mattembo si yamiu, i 
ya'u naaratingnga tawe ere apa apan aantimangku. Aṛṛengenne aratinganna 
piaddu uawawulo᷊, naungnge lale᷊o, naungnge malo᷊so, tumba'u madea'a 
hausannu watanganne, uaaumbilangnga, mappawawulo᷊, mawunga wuṛṛu 
ma'ola'a patatatiakka. 
21I ya'u mata'utta amungkangngu su tempo i ya'u rumanta Ruata sarun 
mapaawawo'u su saruanni yamiu wuṛṛu i ya'u sarun lumuai ana waugu 
manambo su wallatti yamiu dorone marosa, tawe mawalu᷊, wuṛṛu tawe 
mangillolo᷊ ma'ola'a manga inolaanni mangitou apan sussandaga, 
nagali᷊mutanna wuṛṛu tawe su ṛinone. 

2 Korintus 13 

Manga pira al᷊aṛṛa'a panginsueanne wuṛṛu tabea 

1Indi atallunete i ya'u rumanta mattembo si yamiu. Sulalu᷊mmu Wuke Susi 
uawoṛṛetta, “Suapan hatto ṛinone pia matatialane darua ara'e sire tallu, 
wakkute udde hatto udde atonna.” 
2Manga taumata su tempo nali᷊u suete na'ola'a rosa wuṛṛu anambon taumata 
waine, buatte niwalo᷊angku paarorone su tempo i ya'u aruane nattembo si 
yamiu. Orassa indi ana waugu i ya'u maraute ringanni yamiu, i ya'u mabalo᷊ 
apia amungkangngu i ya'u rumanta lai, tawe saran sangkatou wuassi 
mangitou apan mali᷊u wuassu ṛuumanna. 
3Ne i yamiu sarun maasomba anambon tatialane apan ipaapulun kamiu 
manungku Kristus atonna-tonna mabbisara si ya'u. Amungkangngu Kristus 
mamasingkata si yamiu, i Tou tawe mamasingkata ringannu ala᷊llome, 
arawe ṛinone i Tou mapaali᷊atta'u taṛṛino-Ne su wallatti yamiu. 
4Atonna su tempo i Tou niarussa, i Tou lome, arawe orassa indi i Tou 
mabbiakka ringannu taṛṛino Ruata. I yami lai lome sulalu᷊mmu wiakki yami 
apan uaaukka ringanni Kristus, arawe napawe sumaruanna si yamiu, i yami 
lai matohassa su sambau ringanni Kristus ana waugu taṛṛinon Duata. 
5Annama'o i yamiu maannammu watanganni yamiu sassane, apa i yamiu 
atonna-tonna mabbiakka ana waugu mangngimanna si Kristus! I yamiu 
sarun maatutukka manungku Kristus Yesus udde sulalu᷊mmu naungngi 
yamiu! – waine lai olangnge amungkangngu i yamiu tawe mangngimanna 
atonna-tonna. 
6I ya'u mangantimma i yamiu maatutukka manungku i yami wali᷊newe 
taumata mali᷊hakka awono'anna. 
7I yami u'ali᷊omanna su Ruata antimanna i Tou mantulu᷊ngngi yamiu ana see 
tawe ma'ola'a pasasala᷊. Wali᷊newe mapaali᷊atta'a manungku i yami indi 
pande mammanara, arawe tadea'u i yamiu tuttuṛṛutta apulun Duata – 
salaiwe aellehanna i yami tawe tumuṛṛutta, udde tawe apane! 

8Ana waugu i yami tawe maapa'ola'a sambau inolaanna apan uataae 
ringannu apan naṛṛino; i yamiu sarun tumuṛṛutta apan naṛṛino. 
9I yami lulluassa amungkangngu i yami lome wuṛṛu i yamiu matohassa. I 
yami u'ali᷊omanna lai tadea'u i yamiu maola'a masuungnga. 
10Ana waugu udde, i ya'u namoṛṛettu suratta indi su tempo i ya'u taambe 
uatana'a su pattangnganni yamiu. Ringannu aroddi, amungkangngu i ya'u 
rumantate, i ya'u tawe mamarenta ringannu maṛṛagissa su saruanni yamiu 
ringannu taṛṛino apan nionggolu Mawu si ya'u. Taṛṛino udde nionggola 
ipannohassa pangangimanni yamiu, wali᷊newe ipandale᷊o si yamiu. 
11Panginsueanne, manga tuṛṛangnga, ṛinone i yamiu lumuassa, wuṛṛu 
padea'a, tadea'u i yamiu maola'a masuungnga. Sengkamawe ala᷊wo'u 
tatantiro'u. Ṛinone i yamiu naungnga sambau wuṛṛu mabbiakka su 
paddarame. Ruata Lembon Maakkanna wuṛṛu masaṛṛionto'a udde sarun 
matana'a ringanni yamiu. 
12Paa'adattawe sangkatou ringannu sangkatou, ringannu aakkanna ere 
passasangkatuṛṛangannu taumatan Saṛṛani. Anambon ala᷊ṛṛana'u Ruata 
napaapiddu tabea si yamiu. 
13Mawu Yesus Kristus mangala᷊matta si yamiu, Ruata mandangngu si yamiu, 
wuṛṛu Ghaṛṛahon Duata uaintaṛṛo si yamiu sarangkanambone! Tabean 
wuassi yami, Paulus 

Galatia 

Galatia 1 

1-3Manga tuṛṛangnga manga jamaatta su wageangngu Galatia, i ya'u, Paulus, 
wuṛṛu anambon tuṛṛangnga taumatan Saṛṛani apan suadio'a ringangku, 
mangngantima doronganna Ruata Iamangngi ite wuṛṛu Mawu Yesus Kristus 
mangonggolu ala᷊matta wuṛṛu paddarame si yamiu. I ya'u naola'a rasul 
wali᷊ne ana waugu wuassu taumata, ara'e ana waugu nitenegu taumata, 
ewe'e ana waugu Yesus Kristus Ruata Iamangngi ite apan suete napaawiakki 
Tou apia wuassu papate. 
4Tuttuṛṛuta apulun Duata Iamangngi ite, Kristus nanantillu watangan-Ne 
maola'a sasamba ana waugu manga rosang kite, tadea'u i ite iapaasala᷊matta 
wuassu tempo apan lale᷊o indi. 
5Daralo su Ruata ma'oman sara mala᷊nnu-la᷊nnu! Amin. 

Tumba'u sambau Watti'u Al᷊al᷊uassa 

6I ya'u tinumiangnga su ola'u manga tuṛṛangnga! I yamiu niwagoannu Ruata 
ana waugu darangngun Kristus, arawe orassa indi yamiu aroddi ali᷊hakke 
tinumali᷊udda Ruata wuṛṛu mangngimanna “watti'u ala᷊lu᷊assa” apan 
uapapaṛṛalan Watti'u Ala᷊lu᷊assa wuassu Ruata. 
7Tumuṛṛuttu atonna tate lai “watti'u ala᷊lu᷊assa apan waine”. Tumba'u pia 
manga taumata apan mammasingkata si yamiu “watti'u ala᷊lu᷊assa”, su ola'i 
Kristus apan niwale᷊longngi mangitou na'oman sara i yamiu niali᷊wune. 
8Taumata apan mabatti'u “watti'u ala᷊lu᷊assa” apan uapapaṛṛala wuassu 
Watti'u Ala᷊lu᷊assa apan buatte niapaasingkati ami, wala'e i tou iṛṛuumannu 
Ruata – salaiwe taumata udde, i yami sassane ara'e mala'ekatta wuassu 
surga! 
9I yami buatte nabbisara paarorone, orassa indi ya'u mabbisara paassa lai: 
Taumata apan mammasingkata si yamiu “watti'u ala᷊lu᷊assa” apan 
uapapaṛṛalan Watti'u Ala᷊lu᷊assa apan suete niaringiṛṛani yamiu wuassi yami, 
taumata udde ṛinone iṛṛuumannu Ruata! 

10Apa ringannu olangnge udde pendamanna ere i ya'u mangngantima 
a'uannu taumata? Atonna-tonna tawe! I ya'u tumba'u mangngantima 
panga'uanna wuassu Ruata. Apa i ya'u sidutu mattinsahadda 
mammole᷊ngnga naungngu taumata tadea'u i ya'u maalu᷊assa taumata? 
Amungkangngu inolaangku sidutu aroddi, ya'u wali᷊newe allangngi Kristus. 

Ereapa lal᷊anne Paulus nabbal᷊i rasul 

11Manga tuṛṛangnga ṛinone maasingkata manungku Watti'u Ala᷊lu᷊assa apan 
iwabbatti'u udde darantane wali᷊ne wuassu taumata. 
12I ya'u tawe nanengkamma watti'a udde wuassu taumata, wuṛṛu tawedu 
sangkatou apan nangaṛṛa'a si ya'u. Mawu Yesus Kristus sassane apan namu'a 
lalo᷊ṛṛon Watti'u Ala᷊lu᷊assa udde si ya'u. 
13Asinungka i yamiu buatte naaringikka su ola'u i ya'u mabbiakka dorone 
eteudde sangkatou apan mangngimanna agaman Yahudi. Yamiu masingkata 
ereapa aṛṛagine i ya'u su jamaatu Mawu wuṛṛu ereapa aṛṛagine i ya'u 
mappandumma mamate si mangitou. 
14Sulalu᷊mmu mappaamattu agaman Yahudi, ya'u nangillembo wuassu 
anambon taumatan Yahudi apan santuwo'u. I ya'u maṛṛimada su ola'u 
manga inolaannu addatu iupungngu ala᷊monan kami. 
15Arawe ana waugu apapian naungngu Ruata, i Tou namile si ya'u 
tantala᷊nna i ya'u taambe niasungkanga wuṛṛu namago si ya'u iapa'imbe si 
Tou. 
16Ruata nanualagu Anang-Nge si ya'u tadea'u Watti'u Ala᷊lu᷊assa su ola'u 
Anang-Nge wotongnge iwatti'u su manga taumata wali᷊ne Yahudi. Su tempo 
udde i ya'u tawe inai ringannu sangkatou madorongnga ala᷊ṛṛa'a. 
17I ya'u lai tawe inai ringannu manga taumata su Yerusalem apan 
maddoroneanna wuassia'u naola'a rasul. Arawe i ya'u inaite watukku leta'u 
Arab, see wua isudde nabelengke apia watukku Damsyik. 

18Tallu tonna wua'udde, i ya'u inaite watukku Yerusalem maisasomban 
Petrus. I ya'u uatana'a ringanni tou tumba'u mapulo᷊ lima su allone ala᷊nnune. 
19I ya'u tawe nassomba manga rasulle waine, tabbene'e Yakobus, tuṛṛangngu 
Mawu. 
20Apa apan ta'u niwoṛṛeta indi atonna. Ruata masingkata manungku i ya'u 
tawe mangawusu! 
21Wua'udde i ya'u inaite watukku manga wageangngu Siria wuṛṛu Kilikia. 
22Na'oman sara tempo udde manga jamaattu Saṛṛani su Yudea taambe 
naaillala᷊ si ya'u ringannu uahahati. 
23I mangitou tumba'u maaringikka taumata mabbisara, “Taumata apan 
dorone mandale᷊o si yami, orassa indi mabatti'u pangangimanna apan 
dorone ihagohakki tou.” 
24Ne i mangitou nadalote Ruata ana waugu i ya'u. 

Galatia 2 

Paulus wuṛṛu manga rasul apan waine 

1Mapulo᷊ appata su tonnane wua'udde, i ya'u nabbelengke watukku 
Yerusalem su sambau ringanni Barnabas, wuṛṛu uaapidi Titus. 
2I ya'u inai watukku Yerusalem ana waugu Ruata buatte napaali᷊atta'a si ya'u 
manungku i ya'u ṛinone inai. Wuṛṛu sulalu᷊mmu sambau ammula᷊nna apan 
tumba'u ringannu manga piaṛṛangnge poiaroddi, ya'u mannala᷊'an Watti'u 
Ala᷊lu᷊assa apan iwabatti'u su manga taumata apan wali᷊ne Yahudi. Ana 
waugu i ya'u maddiri manara'u dorone, ara'e manara'u tempo indi maola'a 
tawe mangale᷊ne. 
3Titus, apan uaammungnga si ya'u, eteudde sangkatou taumatan Yunani, 
arawe i tou tawe niwata'a tumuṛṛutta atorannu sunatta, 
4salaiwe pia manga taumata mammata'u olangnge udde. I mangitou udde 
manga taumata apan sinumutta awagananna sulalu᷊mmu ammula᷊nni ite 
wuṛṛu mattingkaola'a ere tuṛṛangnga. I mangitou sinumutta ringannu 



3094 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

mala᷊nna-la᷊nnaba mannaṛṛassida ala᷊lu᷊assa apa niola'i ite ana waugu i ite 
uaaukke ringanni Kristus. I mangitou maapulu mapaawelengngi ite su 
olangnge paarorone ere sangkatou allangnga, 
5arawe i yami maddiri sumoṛṛota sarang kadio'a wuassi mangitou, ana 
waugu i yami maapulu mandiaga tadea'u Watti'u Ala᷊lu᷊assa udde mangke 
uatana'a waresi ringanni yamiu. 
6Manimbe aroddi, tawe inolaanna wakku apan radeaannu manga taumata 
apan aellehanna ere piaṛṛangnge wuassia'u – mawala si ya'u tawe 
paṛṛalanne amungkangngu i mangitou piaṛṛangnge ara'e tawe, ana waugu 
Ruata tawe mamile hati. 
7Arawe manga taumata apan aellehanna piaṛṛange udde mangnga'u 
manungku Ruata buatte napamanara'u mamasingkatu Watti'u Ala᷊lu᷊assa su 
taumata wali᷊ne Yahudi, ere lai i Tou buatte napamanaram Petrus 
namasingkatu Watti'u Ala᷊lu᷊assa udde su taumatan Yahudi. 
8Ana waugu Ruata nangonggolu atatohassa si Petrus maola'a rasullu 
taumatan Yahudi, wuṛṛu nangonggola lai atatohassa si ya'u maola'a rasullu 
taumata wali᷊ne Yahudi. 
9Yakobus, Petrus wuṛṛu Yohanes, apan aellehanna naola'a manga piaṛṛa'u 
jamaatta, mangnga'u manungku Ruata buatte nangonggolu manara indi si 
ya'u. Ne i mangitou naa'agassa lima ringanni Barnabas wuṛṛu i ya'u, maola'a 
sambau tatialan pagahahawe. See i mangitou wuṛṛu i yami sambaidda 
manungku i yami sarun mammanara su wallatu manga walahanna wali᷊ne 
Yahudi, wuṛṛu i mangitou su wallatu taumatan Yahudi. 
10Tumba'u sambau darorongngi mangitou eteudde tadea'u i yami 
umakkannu taumata asiangnga. Wuṛṛu i ya'u sidutu malu᷊assa mammanara 
udde. 

Paulus nanagu si Petrus su Antiokhia 

11Su tempo Petrus nirumanta su Antiokhia, i ya'u nanagu si tou ringannu 
uahahati, ana waugu pallala᷊gune nassala᷊. 

12Paarorone i tou inuma'ianna u'anna suaddio'a ringannu manga tuṛṛanga 
apan wali᷊ne Yahudi. Arawe napawe manga taumata daroloṛṛani Yakobus 
narantate, i tou nassali᷊u marau wuassu manga tuṛṛanganga apan wali᷊ne 
Yahudi wuṛṛu maddirite umanna suadio'a ringanni mangitou, ana waugu 
matta'uttu manga taumata apan maapulu anambon taumata udde 
sunatanna. 
13Manga tuṛṛangnga Yahudi apan waine lai nattanno ere lilangkamale᷊'i 
Petrus, na'oman sara Barnabas niawoheanna lai nattanno pallala᷊gun 
mangitou. 
14Aroddi ya'u naasilo manungku pallala᷊gu mangitou uapapaṛṛalan 
atatuli᷊ddu Watti'u Ala᷊lu᷊assa udde, i ya'u nabbisara si Petrus su saruannu 
awadaalla apan uasemodda isudde. “Amungkangngu Tuṛṛangnga sangkatou 
Yahudi apan buatte nabbiakka naali᷊hidda taumata wali᷊ne Yahudi, anio 
Tuṛṛangnga orassa indi maapulu mamata'u manga taumata waine 
mabbiakka ere taumatan Yahudi?” 

Taumatan Yahudi wuṛṛu wal᷊ine Yahudi niapaasal᷊amatta ana waugu 
mangngimanna si Kristus 

15Atonna tumuṛṛuttu tampa inariadianna, i yami indi taumatan Yahudi 
wuṛṛu wali᷊ne “taumata wali᷊ne Yahudi apan marosa.” 
16Salaiwe aroddi yami masingkata manungku taumata nasasangkapian 
Duata tumba'u ana waugu mangngimanna si Yesus Kristus, wuṛṛu wali᷊ne 
ana waugu tuttuṛṛuta titan agama. I yami sassane lai mangngimanna Mawu 
Yesus Kristus tadea'u i yami masasangkapia Duata wuassu pangangimanni 
yami udde, wali᷊ne ana waugu mappaattu titan agama. Ana waugu 
mappaattu titan agama, tawe saran sangkatou masasangkapia apia ringannu 
Ruata. 
17I yami mappandumma masasangkapia apia ringannu Ruata ringannu 
mabbiakka uaaukki Kristus. Arawe amungkangngu buatte na'ola'a aroddi, 
inauranna i yami ta'e lai “manga taumata marosa” ere lai manga taumata 

wali᷊ne Yahudi, apa indi atappasanne manungku ete Kristus apan naarosa si 
yami? Natantuna tawe! 
18Amungkangngu i ya'u manattakke mapararisikka apia atorannu titan 
agama apan buatte ta'u nihohakka, ne i ya'u napaali᷊atta'a manungku i ya'u 
buatte na'ola'a lumala᷊wangnga tita udde. 
19Arawe i ya'u natete su saruannu titan agama – nipaten tita udde sassane – 
tadea'u i ya'u wotongnge mabbiakka hunane su Ruata. I ya'u buatte niarussa 
su sambau ringanni Kristus. 
20Orassa indi wali᷊newe i ya'u mabbiakka, arawe ete Kristus apan mabbiakka 
sulalu᷊mmu wadangku. Wiakka apan iraṛṛingi'u orassa indi eteudde 
mabbiakka ipangngimanna Ana'u Ruata apan marangngu si ya'u wuṛṛu 
buatte nanantillu watangan-Ne ana waugu i ya'u. 
21I ya'u tawe mangngadio'a darangngun Ruata. Amungkangngu paa'aukku 
taumata ringannu Ruata mabbali᷊ mapia apia ana waugu mappaamattu titan 
agama, udde mangale᷊ne papaten Kristus tawe gunane! 

Galatia 3 

Tumuṛṛutta titan agama ara'e mangngimanna si Kristus 

1Manga tuṛṛangnga taumatan Galatia! I yamiu woddo atonna. Tanne i 
yamiu niaṛṛinoanten wawono'i sai? Papaten Kristus su alu arussa suete ta'u 
tinala᷊'a ringannu masema-semakka si yamiu! 
2Annama'a walo᷊a'a si ya'u inolaanna sambau indi: Apa i yamiu suete 
nanengkamma Ghaṛṛahon Duata ana waugu mappaamattu titan agama, 
ara'e ana waugu i yamiu naaringikka Watti'u Ala᷊lu᷊assa wuassu Ruata wuṛṛu 
mangngimanna si Kristus? 
3Anio i yamiu aroddi awoddone! I yamiu mannattake mabbiakka wakku 
ringannu Ghaṛṛahon Duata, ṛatadde orassa indi yamiu maapulu maasomba 
asasuungnga wuassu auatannu sassane? 

4Tate gunane sarangkanambone apan buatte niapendamanni yamiu udde? 
Ṛatadde tawe gunane! 
5Ruata nangonggolu Ghaṛṛaho-Ne si yamiu wuṛṛu na'ola'a manga 
ala᷊ṛṛindu'a su wallatti yamiu. Apa Ruata na'ola'a udde ana waugu i yamiu 
mappaamattu titan agama ara'e ana waugu i yamiu maddaringikka Watti'u 
Ala᷊lu᷊assa udde wuṛṛu mangngimanna si Kristus? 
6Udde ere lai uawoṛṛetta sulalu᷊mmu Wuke Susi su ola'i Abraham – arendi, 
“Abraham mangngimanna Ruata wuṛṛu ana waugu pangangimanne udde i 
tou nitarimmatu Ruata maola'a taumata apan maalu᷊assa naungngu Ruata.” 
7Nariaddi ṛinone i yamiu manutukka manungku taumata apan atonna-tonna 
papapulunni Abraham eteudde taumata apan mangngimanna Ruata. 
8Wuke Susi buatte na'ellega paarorone manungku Ruata namalanmanga 
taumata wali᷊ne Yahudi masasangkapia apia ringannu Ruata, 
amungkangngu i mangitou mangngimanna si Tou. Watti'u Ala᷊lu᷊assa udde 
niapaasingkata paarorone si Abraham sulalu᷊mmu paaire indi, “Wuassi'o, 
Ruata sarun mangala᷊matta ala᷊wo'u walahannu taumata su wowon runia 
indi.” 
9Araham mangngimanna, ne i tou niala᷊matanna. Aroddi lai anambon 
taumata apan mangngimanna sarun ala᷊matanna suadio'a ringanni 
Abraham. 
10Manga taumata apan uatundeeta su titan agama, sarangkanambone 
mabbiakka su alu᷊ngngu awawontoga. Ana waugu sulalu᷊mmu Wuke Susi 
uawoṛṛetta, “Taumata apan tawe tumuṛṛutta mappaamattu 
sarangkanambone apan uawoṛṛetta sulalu᷊mmu Wuke Titan Agama, 
awontohannu Ruata!” 
11Tawe saran sangkatou apan masasangkapian Duata ana waugu 
mappaamattu titan agama. Olangnge udde buatte niapaali᷊atta'a sulalu᷊mmu 
Wuke Susi, “Tumba'u taumata apan mangngimanna Ruata na'oman sara 
paa'aukke ringannu Ruata maola'a mapia apia, sarun maralukka!” 

12Arawe titan agama tawe maola'a pangaianannu pangangimanna. 
Sulalu᷊mmu Wuke Susi uawoṛṛetta manungku taumata apan mappaamattu 
titan agama, sarun maralukka ana waugu tita udde. 
13Arawe Kristus namallosi ite wuassu awawontogu titan agama. I Tou 
na'ola'a udde ringannu namalan watangan-Ne awontohanna ana waugu i 
ite. Ana waugu sulalu᷊mmu Wuke Susi uawoṛṛetta, “Niawontohante taumata 
apan nate niele su alu pangangeleanna.” 
14Kristus na'ola'a aroddi tadea'u ala᷊matta apan pina'iren Duata si Abraham 
ionggola lai su manga taumata wali᷊ne Yahudi. Ringannu aroddi i ite lai apan 
mangngimanna Ruata, wotongnge manengkamma Ghaṛṛaho apan pina'iren 
Duata udde. 

Titan agama ara'e paairen Duata 

15Manga tuṛṛangnga! Mappianne i ya'u mappaamattu sambau tula᷊dda 
wuassu apa apan buatte niapendamanna miallo-miallo. Amungkangngu 
taumata ma'ola'a sambau paaire wuṛṛu paaire udde buatte nia'u su sambau, 
ne tawe saran sangkatou apan wotongnge mamalu᷊ paaire udde, ara'e 
manamba paaire udde. 
16Manga paaire Ruata niola'u Ruata si Abraham wuṛṛu lai hunane su 
taumata papapulunni Abraham. Sulalu᷊mmu Wuke Susi tawe uawoṛṛetta 
“wuṛṛu su manga taumata pappapulunni Abraham”, atappasanne eteudde 
anambon taumata. Apan uawoṛṛetta isudde eteudde “wuṛṛu hunane su 
taumata papapulunnu”, atappasanne tumba'u sangkatou, eteudde Kristus. 
17Apan ta'u iwalo᷊ isindi eteudde indi: paairen Duata buatte niola'a wuṛṛu 
niwaidda paarorone. Titan agama apan nionggolla 430 su tonnane wua 
isudde tawe maawalu᷊ paairene wuṛṛu maapappassa paaire Ruata udde. 
18Ana waugu amungkangu aonggolu Ruata uatundeeta su titan agama, ne 
tate lai aonggola apan pina'ire. Ewe'e ana waugu Ruata suete na'ire si 
Abraham, ne Ruata nangonggolu udde si tou. 

19Amungkangu aroddi, ipa'ura titan agama nionggolla? Sasimbakke eteudde 
manungku tita udde nipanamba tadea'u mapaali᷊atta'u lala᷊wangngu 
taumata. Titan agama udde tumba'u ipappaatta ma'oman sara darantan 
sangkatou papapulunni Abraham, apan nisaggo sulalu᷊mmu paairen Duata 
si Abraham. Titan agama udde niwalo᷊ manga mala'ekatta ringannu pale᷊lene 
sangkatou taumata. 
20Ne, ṛinone pia darua wageange, wakkute udde pia sangkatou pale᷊lene. 
Arawe Ruata tawe mappanduma pale᷊lene, ana waugu i Tou sassane 
mammanara. 

Atatohassu titan agama 

21Apa udde atappasanne manungku titan agama uapapaṛṛalan paaire 
Ruata? Tawe! Ana waugu amungkangngu titan agama nionggolla maola'a 
lala᷊nnu wiakku taumata, ne taumata wotongnge masasangkapia Ruata 
ringannu lala᷊nne tumuṛṛutta titan agama. 
22Arawe sulalu᷊mmu Wuke Susi uawoṛṛetta manungku anambon walahannu 
taumata mangke uatana'a su alu᷊ngngu taṛṛinon dosa. Ana waugu udde, 
aonggola apan pina'ire pinangiananne wuassu mangngimanna Mawu Yesus 
Kristus nionggolla si mangitou apan mangngimanna. 
23Tantala᷊nna taambe nia'omanna tempone i ite mangngimanna Mawu Yesus 
Kristus, i ite lalu᷊'arannu titan agama ringannu mapia; i ite naali᷊hida 
niṛṛimputa ma'oman sara pangangimanni ite udde lumiatta'a. 
24Ringannu aroddi, titan agama naola'a mandariaga si ite ma'oman sara 
Kristus rumanta ma'ola'a si ite masasangkapian Duata ana waugu i ite 
mangngimanna si Kristus. 
25Orassa indi, ana waugu nia'omante tempone taumata sarun 
mangngimanna si Kristus, ne i ite tate lai rariagannu titan agama. 
26Ana waugu i yamiu mangngimanna si Kristus Yesus, ne i yamiu uaaukka 
ringanni Tou; wuṛṛu ana waugu udde i yamiu maola'a ala᷊ṛṛana'u Ruata. 

27I yamiu sarangkanambone buatte nisaṛṛani sulalu᷊mmu aranni Kristus, 
nariaddi yamiu buatte nanengkamma sulalu᷊mmu watanganni yamiu 
pallala᷊gun Kristus sassane. 
28Sulalu᷊mmu olangnge indi tate lai paṛṛalane su wallatu taumatan Yahudi 
wuṛṛu taumata wali᷊ne Yahudi, su wallatu allangnga wuṛṛu tawe allangnga, 
su wallatu esakka wuṛṛu wawine. I yamiu sarangkanambone sambau ana 
waugu Kristus Yesus. 
29Amungkangngu i yamiu tatahuanni Kristus ne eteudde i yamiu 
papapulunni Abraham. Ne i yamiu sarun manengkamma apa apan buatte 
pina'iren Duata. 

Galatia 4 

1-2Arawe ṛinone ta'u itala᷊'a ringannu masemakka, tantala᷊nna sangkatou 
mallolo᷊ssa pussa'an iamangnge uukke ta'e mamawo, pia taumata apan 
ualu᷊'adda si tou wuṛṛu mammaduli᷊ si tou ma'oman sara iamangnge 
wotongnge manantilu pussa'a udde si tou. I tou a'olaanna naola'a ere 
allangnga salaiwe ṛinone i tou uatahuannu anambon darotongnge udde. 
3Aroddi lai i ite: Tantala᷊nna i ite taambe natimmade, i ite mattaṛṛuallangnga 
manga ghaṛṛaho apan uaparenta runia indi. 
4Arawe napawe su temponete, Ruata mandolokku Anang-Nge su Runia. 
Anang-Nge udde niasungkanga wuassu sangkatou wawine wuṛṛu 
mabbiakka su alu᷊ngngu parentan titan agama. 
5Ringannu aroddi i Tou namallosu manga taumata apan mabbiakka su 
alu᷊ngngu parentan titan agama; tadea'u i ite lai wotongnge maola'a 
ala᷊ṛṛana'u Ruata. 
6Ana waugu ete i yamiu udde ala᷊ṛṛana'u Ruata, Ruata nandolokku 
Ghaṛṛahon Anang-Nge sinumutta sulalu᷊mmu naungngu wuṛṛu naungku, 
eteudde Ghaṛṛaho apan mabbisara, “Iamangnga, oh Iamangku.” 



3101 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

7Nariaddi, yamiu wali᷊ne lai allangnga, ewe'e ana'a. Wuṛṛu ana waugu i 
yamiu ana'u Ruata, ne Ruata sarun mangonggola si yamiu ala᷊wo'u 
sarannapa apan buatte nisaddia-Ne su manga ala᷊ṛṛanang-Nge. 

Asasinggawangngi Paulus su manga taumatan Galatia 

8Dorone i yamiu tawe maaillala᷊ Ruata, ana waugu udde i yamiu naola'a 
allangngu manga taṛṛino apan iraṛṛangngo ere mawu, arawe ṛinone wali᷊ne 
Ruata. 
9Arawe orassa indi yamiu maaillala᷊ Ruata, ara'e mappianne lai isaggo, 
Ruata maaillala᷊ si yamiu. Ne anio i yamiu maapulu mabelengnga apia su 
manga ghaṛṛahon dunia indi, apan lome wuṛṛu asiangnga? Anio i yamiu ta'e 
maapulu mai'allangnga apia su manga ghaṛṛaho udde? 
10I yamiu mallaghu manga allo, manga wula᷊nna, wuṛṛu manga tonna apan 
suete nitantunna. 
11I ya'u sussinggawangnga, aṛṛengenne asasaha'u indi si yamiu tawe gunane. 
12Manga tuṛṛangnga! I ya'u sumala᷊nde si yamiu tadea'u i yamiu maola'a ere 
i ya'u. Ana waugu i ya'u lai suete naola'a ere i yamiu. I yamiu tawe na'ola'a 
pasasala᷊ su saruangku. 
13Asinungka i yamiu ta'e maanaungnga apa apan naa'ola'a si ya'u paarorone 
namasingkatu Watti'u Ala᷊lu᷊assa udde si yamiu. Panattaṛṛanne ana waugu i 
ya'u nirumadda'a. 
14Su tempo udde i yamiu maddintingku, salaiwe wadangku naola'a ere 
wawono'a apan wahewalla si yamiu. Ewe'e i yamiu mannarimma'u ere lai 
nanarimmatu mala'ekattu Ruata ara'e ere manarimmatta si Kristus Yesus 
sassane. 
15I yamiu lulluassa atonna su tempo udde. Arawe orassa indi, suapate 
ala᷊lu᷊assa udde? I ya'u masingkata manungku su tempo udde i yamiu 
maapulu mallasso'a matan kamiu sassane wuṛṛu ionggola si ya'u, 
amungkangngu udde wotongnge olaanna. 

16Apa i yamiu orassa indi massunna si ya'u ere seetta, ana waugu i ya'u 
mabatti'u apapia si yamiu? 
17Manga taumata waine udde ringannu maṛṛimada maddea'a si yamiu, 
arawe manga pandumanni mangitou lale᷊o. I mangitou tumba'u maapulu 
mapatale᷊ing kamiu wua dingani yami, tadea'u i yamiu tumantalongnga si 
mangitou ringannu maṛṛimada. 
18Atonna mapia amungkangngu maṛṛimada su anambon inolaanna apan 
mapia, sambali᷊ate sidutu aroddi wuṛṛu arie tumba'u amungkangngu i ya'u 
su sambau ringanni yamiu. 
19Manga ala᷊ṛṛana'u arangnguanna! I ya'u orassa indi uatataṛṛanga lai ana 
waugu i yamiu. I ya'u uatataṛṛanga ere sangkatou inangnga apan 
uatataṛṛanga su tempo mangunsiwe. I ya'u sidutu sarun matataṛṛanga, 
amungkangu pallala᷊gun Kristus taambe nusippa su wadangu! 
20I ya'u malu᷊tu atonna matana'a su sambau su wallatti yamiu orassa indi, 
tadea'u i ya'u wotongnge maggahatto ringanni yamiu ringannu tingikka 
apan paṛṛalane, ana waugu i ya'u wagga sarun ma'ola'a apa lai ringanni 
yamiu! 

Hagar wuṛṛu Sara maola'a tul᷊ada 

21Manga tuṛṛangnga apan maapulu mabbiakka su alu᷊ngngu parenta manga 
titan agama, paddaringikka si ya'u! I ya'u sarun mamasingkata si yamiu apa 
apan su ṛinone uawoṛṛetta sulalu᷊mmu Wuke Titan Musa. 
22Isudde uawoṛṛetta manungku Abraham pia duan katou ana'a: Inangngu 
ana'a sangkatou udde sangkatou allangnga, wuṛṛu inangngu ana'a waine 
udde sangkatou wali᷊ne allangnga. 
23Ana'a wuassu wawine apan naola'a allangnga, niasungkanga ere 
inanaramanne ana waugu i tou wuassu apalun taumata. Arawe wuassu 
wawine wali᷊ne allangnga, niasungkanga ana waugu pina'iren Duata. 

24Indi wotongnge ipaatta maola'a sambau sasumandinga. Ruan katou 
wawine udde, paṛṛimaunnapa darua paaire: sambau wuassu Wowon Sinai – 
eteudde Hagar; ala᷊ṛṛanangnge niasungkanga maola'a allangnga. 
25Nariaddi, eteudde Hagar Wowon Sinai, su leta'u Arab. I tou 
pinanumandingannu Soa Yerusalem wuṛṛu anambon tumanangnge apan 
orassa indi ta'e naola'a allangnga. 
26Arawe Yerusalem apan su surga eteudde Yerusalem wali᷊ne allangnga, 
wuṛṛu eteudde inangngi ite. 
27Ana waugu sulalu᷊mmu Wuke Susi uawoṛṛetta, “Paala᷊lu᷊asse i'o wawine 
tinna, apan tawe saran paassa nangunsiwe! Lallala'e wuṛṛu paggiote i'o apan 
saran paassa tawe namendama taddu'a mangngunsiwe! Ana waugu wawine 
apan tinantangu awingnge sarun maasomba ana'a lembon anamboanne 
wuassu wawine apan mabbiakka ringannu awingnge.” 
28Manga tuṛṛangnga! Eteudde i yamiu sassane ala᷊ṛṛana'u Ruata apan 
niasungkanga ana waugu paairen Duata; i yamiu udde uasulu᷊ngngi Ishak. 
29Su tempo udde ana'a apan niasungkanga tumuṛṛuttu apulun taumata, 
mammate ana'a apan niasungkanga ana waugu apulun Ghaṛṛahon Duata. 
Aroddi lai orassa indi. 
30Arawe apa apan uawoṛṛetta sulalu᷊mmu Wuke Susi? Isudde uawoṛṛetta 
arendi: “Limbuaṛṛete allangnga wawine udde su sambau ringannu 
anangnge, ana waugu ana'a wuassu allangnga wawine udde tawe 
uatahuanna su sambau ringannu ana'a wuassu wali᷊ne allangnga udde.” 
31Nariaddi, manga tuṛṛangnga, i ite indi wali᷊newe ala᷊ṛṛana'a wuassu 
sangkatou allangnga wawine; eteudde i ite manga ana'a wuassu wawine 
apan wali᷊ne allangnga. 

Galatia 5 

Paa'aggasa apapallosi yamiu 

1I ite orassa indi nali᷊ute, ana waugu Kristus buatte namallosi ite! Ana waugu 
udde paa'agassa apapallosa udde, wuṛṛu ariete pattingka allangnga apia. 
2Paanaunge, amungkangngu i yamiu madorongnga maisunatta, udde 
mangale᷊ne Kristus tawe gunane si yamiu. Nabbisara wisara indi, eteudde i 
ya'u sassane, Paulus. 
3Paassa lai ya'u mappaanaungnga su taumata apan ma'isunatta, manungku 
i tou ṛinone mappaamattu anambon titan agama! 
4Amungkangngu i yamiu maapulu masasangkapia apia ringannu Ruata 
wuassu lalu᷊mmu titan agama, udde atappasanne paa'aukku ringanni Kristus 
nabassute. Ringannu aroddi yamiu mabbiakka su liuddu darangngun Ruata. 
5Arawe si yami indi, yami mangngantima manungku ringannu tulu᷊ngannu 
Ghaṛṛahon Duata wuṛṛu sulalu᷊mmu pangangimanni ami si Kristus, Ruata 
namalan kami masasangkapia apia ringanni Tou. 
6Ana waugu amungkangu i ite buatte naaukka ringanni Kristus Yesus, su 
ola'u tumuṛṛutta ara'e maddiri tumuṛṛutta atorannu sunatta tate maola'a 
sambau hatto lai. Lembon apianne tumba'u mangngimanna si Kristus, wuṛṛu 
udde nilumiatta'a sulalu᷊mmu darangngun kite su taumata waine. 
7Dorone i yamiu mammanara ringannu mapia! Orassa indi anio i yamiu 
maddirite tumuṛṛutta apia apulun Duata? Isai buatte nassalo᷊'i yamiu? 
8Natantuna iapa ma'ola'a udde wali᷊newe Ruata apan suete namaggo si 
yamiu! 
9“Ragi addio'a sarun mapaatuwon anambon taponna niluakka,” unnu 
taumata. 
10Salaiwe aroddi ya'u ta'e mangngimanna manungku ṛingiṛṛanni yamiu 
tawe nawalu᷊, ana waugu i ite suete naaukka ringanni Kristus. Wuṛṛu i ya'u 
mangngimanna manungku isai-sai apan mangngali᷊wun ṛingiṛṛannu, sarun 
iṛṛuumannu Ruata. 

11Matataṛṛino si ya'u, manga tuṛṛangnga, anio i ya'u mangke ipasseetta 
amungkangu i ya'u ta'e mammasingkata manungku sunatta udde ta'e 
wotongnge? Amungkangngu atonna i ya'u ta'e mammasingkata aroddi, ne 
bawalo᷊'u su ola'u arussan Kristus tawe maaola'a patatiakka. 
12Lembon apianne manga taumata apan mangngali᷊wun ṛingiṛṛannu udde 
mappianne lapiddu sumabbanga wuassu jamaatta! 
13I yamiu suete niwagoanna maola'a taumata apan napallose. Arawe arie 
mappaattu apapallosi yamiu udde sidutu ma'ola'a apulun naungngi yamiu 
sassane. Arawe ṛinone i yamiu sidutu uaa'akkana wuṛṛu sidutu uaa'imbe. 
14Anambon titan agama naammulle sulalu᷊mmu parenta sambau indi, 
“Ṛinone i yamiu uararangngu su sansulu᷊ngngu taumata ere lai yamiu 
mandangngu wadangngu sassane.” 
15Arawe amungkangu i yamiu mangke uaaṛṛautta, paatemhamma, 
panginsueanne i yamiu maṛṛimunsa'a suaddio'a. 

Apulun Ghaṛṛahon Duata wuṛṛu apulun taumata 

16Pandumangku arendi: Wala'e Ghaṛṛahon Duata mangehetta si yamiu 
wuṛṛu ariewe mabbiakka tumuṛṛutta apulun pallala᷊gun taumata. 
17Ana waugu apulun taumata uatataaen apulun Ghaṛṛahon Ruata, wuṛṛu 
apulun Ghaṛṛahon Ruata uatataaen apulun taumata. Itarua mangke tawe 
massomba, na'oman sara i yamiu tawe maaola'a apa apan ipaapulun kamiu. 
18Arawe amungkangu Ghaṛṛahon Duata mangngehetta si yamiu, ne i yamiu 
tawe paparentannu titan agama. 
19Apulun pallala᷊gun taumata nilumiatta'a sulalu᷊mmu manga inolaanna 
apan lale᷊o, nallalu᷊huranna, wuṛṛu tawe su ṛinone; 
20sulalu᷊mmu pasasubba monganna, wuṛṛu wakin mata; sulalu᷊mmu 
pasaseetta, uawawulo᷊, mallu'adda awingnge, mali᷊hakka masa'u, wuṛṛu 
tumba'u maṛṛingiddu watanganne sassane; patatale᷊i wuṛṛu uasasamba'a, 

21mangngune, mabbu'anna, taṛṛa ramea wuṛṛu ala᷊wo'u inolaanna waine. 
Sulalu᷊mmu sarangkanambone udde i ya'u mapaanaungnga si yamiu orassa 
indi, su ereapa lai ya'u napaananungnga si yamiu rorone, manungku manga 
taumata apan ma'ola'a inolaanna ereudde tawe maola'a ala᷊ṛṛana'u Ruata. 
22Arawe, amungkangu manga taumata aehetannu Ghaṛṛahon Duata hessine 
eteudde: I mangitou uararangngu, i mangitou lulluassa, i mangitou pia 
atatammudu naungnga, i mangitou masabare wuṛṛu mapia su saruannu 
taumata waine, i mangitou matuṛṛuta, 
23i mangitou masaṛṛionto'a, wuṛṛu wotongnge maataṛṛangnga apulun 
naungnga. Tawe titan agama apan manningaddu manga inolaanna ereudde. 
24Manga taumata apan naola'e pussa'an Kristus Yesus, manga taumata udde 
buatte nanantangngu pallala᷊gun taumata ringannu ala᷊wo'u apulu naungnge 
wuṛṛu pallala᷊gune. 
25Ghaṛṛahon Duata buatte nangonggola si ite wiakka apan wakku; ana 
waugu udde ete i Tou lai ṛinone mangatokku wiakki ite. 
26I ite tawe wotongnge mattingkawunga, wuṛṛu maddala᷊le᷊o naungnga, 
wuṛṛu uaa'une sangkatou ringannu waine. 

Galatia 6 

Uatatul᷊ungnga 

1Manga tuṛṛangnga! Amungkangngu sangkatou niaratinganna ma'ola'a rosa, 
ṛinone i yamiu mabbiakka tuttuṛṛuta Ghaṛṛahon Duata, mangehetta 
taumata udde mabbelengnga su lala᷊nna apan naṛṛino. Arawe i yamiu ṛinone 
ma'ola'a udde ringannu masaṛṛionto'a wuṛṛu paariagai arie ma'oman sara i 
yamiu sassane lai awono'anna. 
2Ṛinone i yamiu uatatulu᷊ngnga uapasanna winabbawan taumata waine 
tadea'u ringannu aroddi yamiu tuttuṛṛuta parentan Kristus. 
3Amungkangu sangkatou massunna watanganne mappianna, wutte'e tawe, 
taumata udde nangawusu watanganne sassane. 

4Suapan taumata, ṛinone mamarikissa sassane apa pallala᷊gune mapia ara'e 
lale᷊o. Amungkangu mapia, i tou wotongnge mamarabungan inolaanne 
udde. Arawe arie i tou manumandingi tou ringannu apa apan a'olaannu 
taumata waine. 
5Ana waugu sangkatou-sangkatou ṛinone mamasanna winabbawane 
sassane. 
6Taumata apan mannengkama ala᷊ṛṛa'i Kristus, ṛinone mattahia ringannu 
hurune anambon apa apan mapia apan tatahuannanni tou. 
7Arie awahianna. Ruata tawe ianalangnga! Apa apan isuanna eteudde lai 
apan itinganna. 
8Amungkangu taumata massuanna tumuṛṛuttu pallala᷊gun taumata, i tou 
sarun mangitingnga apapate wuassu pallala᷊gune udde. Arawe amungkangu 
i tou massuanna tumuṛṛuttu piaṛṛa'u Ghaṛṛahon Duata, i tou sarun 
mangitingnga wiakka tutune wuṛṛu mala᷊nnu-la᷊nnu wuassu Ghaṛṛahon 
Duata. 
9Ana waugu udde arie i ite mawusa ma'ola'a manga inolaanna mapia; ana 
waugu amungkangu i ite tawe illolo᷊ne mammanara manara udde su paassa 
i ite sarun mangitingnga wuane. 
10Nariaddi, tantala᷊nna ta'e pia tempo si ite, ṛinone i ite ma'ola'a apapia su 
anambon taumata, nipangillembo su manga tuṛṛangngi ite apan sulalu᷊mmu 
pangangimanna sambau. 

Iapaanaungnga wuṛṛu tabea'u 

11Paatutuṛṛe paapia-pia wageangnge indi apan ta'u niwoṛṛeta sassane 
ringannu woṛṛetta apan wahahewalla. 
12Manga taumata apan maapulu mapaatolon batanganne ringannu 
inolaannu runia, ete i mangitou apan mappandumma mamata'i yamiu 
tumuṛṛutta atorannu sunatta. Arawe i mangitou na'ola'a udde tumba'u 

tadea'u i mangitou tawe sansarannu taumatan Yahudi ana waugu arussa 
Mawu Yesus. 
13Manga taumata apan tuttuṛṛuta atorannu sunatta lai tawe tumuṛṛutta titan 
agama. Arawe i mangitou maapulu i yamiu sunatanna, tadea'u i mangitou 
wotongnge lumuassa manungku i yamiu tinumuṛṛuta atoranna udde. 
14Arawe i ya'u atonna-tonna maddiri lumuassu ala᷊wo'u apa, tumba'u su 
Mawun kite Yesus Kristus apan nate niarussa. Wuṛṛu ana waugu i Tou suete 
nate niarussa, ne runia tate mangale᷊ne lai si ya'u, wuṛṛu ana waugu runia 
indi, pendamangku i ya'u lai ere natete. 
15Nisunatta ara'e tawe nisunatta udde tawe maola'a hatto. Apianne eteudde 
maola'a taumata wakku. 
16Su taumata apan mabbiakka ringannu ṛingidda udde, aroddi lai su 
anambon ala᷊ṛṛana'u Ruata, i ya'u mangngantima Ruata sarun mangonggolu 
paddarame wuṛṛu ala᷊man-Ne. 
17Wua'udde, arie pia sangkatou lai mapaasusa'u lai, ana waugu su wadangku 
pia manga tatiala manungku i ya'u mallala᷊ṛṛenggennu Mawu Yesus. 
18Doronganna Mawun kite Yesus Kristus sidutu mangala᷊matta manga 
tuṛṛangnga. Amin. Tabea wuassi yami, Paulus 

Efesus 

Efesus 1 

1Ala᷊ṛṛana'u Ruata su Efesus, apan matuṛṛutta Mawu Yesus Kristus! 
2I ya'u, Paulus, rasulli Kristus Yesus wuassu apulun Duata, mangngantimma 
doronganna Ruata Iamangngi ite wuṛṛu Mawu Yesus Kristus mangonggolu 
ala᷊matta wuṛṛu paddarame si yamiu. 

Al᷊amattu Ghaṛṛahon Duata sulal᷊ummi Kristus 

3Dalo su Ruata, Iamangngu Mawun kite Yesus Kristus! I Tou nangala᷊matta 
si ite ringannu ala᷊wo'u ala᷊mattu Ruata sulalu᷊mmu surga, ana waugu i ite 
uaaukka ringanni Kristus. 
4Tantala᷊nna runia indi taambe nariaddi, Ruata buatte namile si ite 
sulalu᷊mmi Yesus Kristus ringannu pandumanna tadea'u i ite maola'a pussa'a-
Ne sassane wuṛṛu tawe sala᷊ne su saruan-Ne. Ana waugu darangngun Duata, 
5ne, i Tou buatte nanantuna paarorone manungku sulalu᷊mmi Yesus Kristus, 
i Tou sarun manga'u si ite maola'a manga ala᷊ṛṛanang-Nge sassane. Wuṛṛu 
atonna eteudde apan tipusanni Tou. 
6Dalo su Ruata apan mawantuga, ana waugu sulalu᷊mmu Anang-Nge apan 
arangnguanna, i Tou lembon marangngu si ite. 
7Ana waugu wuassu papaten Kristus, i ite nipallosu Ruata, atappasanne 
manungku i Tou buatte nangampunga si ite wuassu manga rosan kite. 
8I Tou na'ola'a udde ana waugu i Tou lembon marangngu si ite, wuṛṛu 
darangngu udde nionggolla si ite ringannu ala᷊wo'u apande wuṛṛu asingkata. 
9Tumuṛṛuttu apulu-Ne sassane, Ruata namasingkata si ite addapingngu 
manara-Ne; i Tou buatte nabbisara manungku manara-Ne udde sarun 
insueanna sulalu᷊mmi Kristus. 
10Manara udde eteudde tadea'u ala᷊wo'a, mawae udde su surga ara'e su 
runia, maola'a sambau ringanni Kristus ere sangkatou tembonanne. Wuṛṛu 
olangnge udde sarun insueannu Ruata amungkangu nia'omante tempone. 

11Ruata mammanara ala᷊wo'a tumuṛṛuttu apulu-Ne wuṛṛu ṛaṛṛawen-Ne 
sassane. Ro'en paarorone i Tou buatte namile si ite, ana waugu i Tou 
maapulu tadea'u i ite maola'a ala᷊ṛṛanang-Nge ana waugu uaaukka ringanni 
Kristus. 
12Wala'e i ite, apan paarorone mangngantima si Kristus, maddalo Ruata ana 
waugu awawantu-Ge! 
13I yamiu lai buatte naola'a ala᷊ṛṛana'u Ruata su tempo i yamiu naaringikka 
tanatan Duata, eteudde Watti'u Ala᷊lu᷊assa apan nangonggolu asasala᷊matta si 
yamiu. I yamiu mangngimanna Mawu Yesus Kristus, ana waugu udde Ruata 
nangonggolu tatiala pussa'a-Ne si yamiu, eteudde Ghaṛṛaho-Ne apan buatte 
pina'ire-Ne. 
14Ghaṛṛaho udde naola'a wataṛṛu manungku i ite sarun manengkamma apa 
apan buatte pina'iren Duata su ala᷊ṛṛanang-Nge. Indi mangngonggolu 
antimma si ite manungku Ruata sarun mamallosu ala᷊ṛṛanang-Nge. Dalo su 
Ruata ana waugu awawantu-Ge! 

Aal᷊iomanni Paulus 

15Ana waugu udde, ro'en i ya'u naaringikka manungku i yamiu 
mangngimanna Mawu Yesus, wuṛṛu i yamiu buatte niumakkanu anambon 
ala᷊ṛṛana'u Ruata, 
16i ya'u tawe illolo᷊ne maadiangkamanna su Ruata su ola'i yamiu. Sidutu i 
ya'u mannaggon karannu su tempo i ya'u u'ali᷊omanna. 
17I ya'u sussala᷊nde tadea'u Ruatan kite Yesus Kristus, Iamangnga apan 
mawantuga, mangonggolu Ghaṛṛaho-Ne si yamiu. Ghaṛṛaho udde sarun 
ma'ola'a si yamiu pande, wuṛṛu sarun mapaali᷊atta'u Ruata si yamiu na'oman 
sara i yamiu maaillala᷊ si Tou. 
18I ya'u sumala᷊nde tadea'u Ruata mamu'a ṛingiṛṛannu ma'oman sara maola'a 
masemakka; tadea'u i yamiu maasunna apa apan aantimanni yamiu wuassu 
Ruata apan namago si yamiu. Wuṛṛu lai tadea'u i yamiu maasingkata aroddi 

anambone ala᷊matta apan maṛṛamaga apan suete nissaddia Ruata su 
ala᷊ṛṛanang-Nge; 
19wuṛṛu aroddi ahewalle Ruata mammanara ringannu napenen taṛṛino su 
wadangngi ite apan mangngimanna. Taṛṛinon Duata udde naali᷊hida taṛṛino 
apan ahewala᷊nne, 
20apan nipaatti Tou su tempo napaawiakki Kristus apia wuassu papate 
wuṛṛu nangonggolla si Tou aiananna atanggaṛṛanne su sambau ringannu 
Duata su surga. 
21Aiananni Kristus udde mattanggaṛṛane marau wuassu ala᷊wo'u aianannu 
pamarenta, ala᷊wo'u tembonanne, ala᷊wo'u piaṛṛangnge, ala᷊wo'u manga 
tuangnga wuṛṛu isai lai apan buatte nionggola᷊nnu aiananne apan 
matanggakka, mawae udde mabbiakka su tempo indi, ara'e mabbiakka su 
tempo addantane. 
22Ruata napasuṛṛubbawan sarangkanambone udde su alu᷊nggu parentan 
Kristus, wuṛṛu nangonggoli Kristus su jamaatta maola'a tembonannu 
ala᷊wo'u jamaatta. 
23Eteudde jamaatta wadangngi Kristus, nisuungngi Tou apan napasuungngu 
sarangkanambone su ala᷊wo'u tampa. 

Efesus 2 

Wuassu papate mattudan awawiakka 

1Dorone i yamiu natete sulalu᷊mmu pangangimanna ana waugu i yamiu 
marosa wuṛṛu nilumawangnga manga parentan Duata. 
2Su tempo udde yamiu tuttuṛṛuta ala᷊wo'u apulun dunia indi; eteudde i 
yamiu matuṛṛutta su tembonannu winalanganna, eteudde ghaṛṛaho apan 
marosa indi uaintaṛṛo sulalu᷊mmu naungngu manga taumata apan maddiri 
tumuṛṛutta Ruata. 
3Dorone i ite sarangkanambone lai uasulu᷊ngngi mangitou; i ite mabbiakka 
tuttuṛṛuta pallala᷊gun kite taumata wuṛṛu mammanara manara apan 

maalu᷊assa wadangnga wuṛṛu ṛingiṛṛanni ite. Su tempo udde i ite naola'a 
manga taumata apan niaṛṛiaannu asasa'un Duata, ere lai manga taumata 
waine. 
4Arawe aroddi ahewalle darangngun Duata! I Tou aroddi marangngu si ite, 
5na'oman sara su tempo i ite ta'e nate sulalu᷊mmu ghaṛṛaho ana waugu 
manga lala᷊wangngi ite, i Tou napaawiakki ite apia su sambau ringanni 
Kristus. Nariaddi tumba'u apapia naungngu Ruata i yamiu naasomba 
asasala᷊matta. 
6Ana waugu i ite uaaukka ringanni Kristus Yesus, Ruata napaawiakki ite 
apia su sambau ringanni Tou, tadea'u i ite mamarenta lai suadio'a ringanni 
Tou sulalu᷊mmu surga. 
7Ruata na'ola'a udde tadea'u su tempo apan addantane, taumata wotongnge 
maasilo aroddi ahewalle darangngun Ruata. Darangngu udde niapaasilon 
Duata sulalu᷊mmu apapia naung-Nge si ite sulalu᷊mmi Kristus Yesus. 
8-9Ruata niumakkani yamiu, ana waugu udde i Tou nanala᷊matta si yamiu, 
ana waugu i yamiu mangngimanna Mawu Yesus. Asasala᷊matti yamiu udde 
wali᷊newe asombangu asasahaddu sassane. Sarangkanambone udde 
aonggolu Ruata. Nariaddi, tawe saran sangkatou apan wotongnge 
mamungan watanganne su olangnge udde. 
10Ete i ite indi riadiannu Ruata, wuṛṛu wuassi Kristus Yesus, Ruata na'ola'a 
si ite, tadea'u i ite mammanara manga inolaanna apan mapia apan buatte 
nissaddian Tou si ite. 

Su sambau ana waugu Kristus 

11Manga tuṛṛangnga apan wali᷊ne Yahudi! Paanaunge ririnu su tempo 
rorone: I yamiu isassaggo “taumata tawe nissunatta” unnu taumatan Yahudi 
apan mangnga'u ririne suete nissunatta (pandumanne apan buatte 
naasomba tatiala niola'u taumata su wadangngi mangitou). 
12Su tempo udde i yamiu tawe uaaukka ringanni Kristus, i yamiu taumata 
lo'a apan tawe nasutta su walahanna apan nipile Ruata. I yamiu tawe 



3113 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

nasutta sulalu᷊mmu paaire apan niola'u Ruata ringannu pabbawala-Ge. I 
yamiu mabbiakka sulalu᷊mmu runia indi tawe antimma wuṛṛu tawe Ruata. 
I yamiu tawe nasutta sulalu᷊mmu paaire apan niola'u Ruata ringannu 
walahanna-Ne. I yamiu mabbiakka sulalu᷊mmu runia indi tawe antimma 
wuṛṛu tawe Ruata. 
13Arawe orassa indi, ana waugu i yamiu suete naaukka ringanni Kristus 
Yesus, i yamiu apan dorone marau, buatte niapaarani ana waugu papaten 
Kristus. 
14Ana waugu Kristus sassane mandaramen kite. I Tou napaaukku manga 
taumatan Yahudi wuṛṛu manga taumata wali᷊ne Yahudi naola'a sambau 
walahanna. Tanda'a passaranna su wallatti mangitou, eteudde pasaseetta, 
buatte niṛṛimunsa'i Kristus ringannu nanantillu watangan-Ne sassane. 
15Titan agama Yahudi ringannu manga parenta wuṛṛu manga atoranne 
buatte nipappasi Kristus tadea'u walahanna darua udde maola'a sambau 
walahannu taumata wakku, apan uaaukka ringanni Tou. Ringannu 
olangnge udde Kristus nangapiddu paddarame. 
16Wuassu papate-Ne su alu arussa, Kristus napaaukku walahanna darua 
udde, wuṛṛu nandamen mangitou ringannu Ruata, na'oman sara nawuli᷊te 
pasaseetta udde. 
17Ana waugu udde Mawu Yesus nirumanta namasingkattu Watti'u Ala᷊lu᷊assa 
su ola'u paddarame udde si yamiu; mawae si yamiu wali᷊ne taumatan Yahudi 
apan rorone marau wuassu Ruata, ara'e lai su taumatan Yahudi apan marani 
Ruata. 
18Sulalu᷊mmi Kristus, i ite sarangkanambone – mawae taumatan Yahudi 
ara'e taumata wali᷊ne Yahudi – wuassu Ghaṛṛahon Duata man sambau, 
wotongnge mangundanin Iamangnga. 
19Ana waugu udde, i yamiu tate lai nasutta taumata lo'a ara'e taumatan 
liudde. Orassa indi yamiu nareengke walahannu Ruata. I yamiu lai naola'e 
ala᷊ṛṛana'u lalo᷊ṛṛon araratuannu Ruata. 

20I yamiu lai suete niapararisikka su rapappakke apan niaddo manga rasul 
wuṛṛu manga nabi, ringanni Kristus Yesus sambau watu apan apianne. 
21Ete i Tou apan nangatokku ahewallu wale᷊ udde naola'a Wale᷊n Duata apan 
tumba'u hunane su Mawu. 
22Ana waugu mabbiakka uaaukka ringanni Kristus, i yamiu lai tantala᷊nna 
iapararisikka su sambau ringannu manga taumata waine maola'a sambau 
Wale᷊n Duata; isudde Ruata uatana'a ringannu Ghaṛṛaho-Ne. 

Efesus 3 

Manaran Paulus su taumata wal᷊ine Yahudi 

1Ana waugu udde i ya'u Paulus, nitaṛṛo su tuttupanna ana waugu Kristus 
Yesus maola'a hunan kamiu taumata wali᷊ne Yahudi. 
2Asinungka i yamiu buatte naaringikka manungku Ruata, ana waugu apapia 
naung-Nge, i Tou suete nangonggola si ya'u manara indi hunane si yamiu. 
3Ruata namasingkattu addapingngu manara-Ne wuṛṛu nabalo᷊ si ya'u. (Su 
olangnge indi suete ta'u niwoṛṛeta ali᷊u rosone ringannu maautta, 
4wuṛṛu amungkangu i yamiu mabbasa, i yamiu sarun maasunna addapingi 
Kristus ere lai ya'u maasunna.) 
5Dorone addapingnge udde tawe niapaasingkatta su taumata, arawe orassa 
indi Ghaṛṛahon Duata suete namasingkata su manga rasul wuṛṛu nabi-Ne. 
6Addapingnga udde ete indi: Sulalu᷊mmu Watti'u Ala᷊lu᷊assa udde, taumata 
wali᷊ne Yahudi, maapendamma lai manga ala᷊mattu Ruata apan dorone 
nissaddia tumba'u su taumatan Yahudi. Manga taumata wali᷊ne Yahudi 
naola'e wageangngu wadangnga sambau, wuṛṛu manengkamma lai suadio'a 
apa apan suete pina'ire Ruata sulalu᷊mmi Kristus Yesus. 
7Ruata nangonggulu ala᷊matta si ya'u – eteudde manara – mammasingkatu 
Watti'u Ala᷊lu᷊assa udde. I ya'u nanengkamma manara udde wuassu taṛṛinon 
Duata apan mammanara sulalu᷊mmu naungku. 

8Su wallatu anambon ala᷊ṛṛana'u Ruata, ete i ya'u arale᷊oanne. Arawe Ruata 
nangonggolu ala᷊matta indi si ya'u: Manara mammasingkatu Watti'u 
Ala᷊lu᷊assa su taumata wali᷊ne Yahudi su ola'u paa'alan Kristus apan tawe 
masue; 
9wuṛṛu lai tadea'u wuassia'u anambon taumata maasingkata ereapa Ruata, 
Mandariaddi uli᷊lin pati'uppa indi, napaamattu manara-Ne ro'en dorone 
apan iaddappingnga su runia. 
10Pandumannu Ruata eteudde, tadea'u orassa indi, wuassu jamaatta 
sarangkanambone apan uaagassa taṛṛino su winalanganna masingkatu 
apanden Duata su ala᷊wo'u inolaanne. 
11Ruata na'ola'a udde wuassu manara-Ne apan tawe panginsueanne, apan 
niolang-Nge sulalu᷊mmi Kristus Yesus Mawun kite. 
12Ringannu mangngimanna si Kristus wuṛṛu ana waugu uaaukka ringanni 
Tou, i ite niwala wotongnge mangundanin Duata ringannu napenen 
pangangimanna. 
13Ana waugu udde darorongku eteudde: arie paasinggawangnga su ola'u 
asasusa'u indi ana waugu i yamiu, ana waugu sarangkanambone udde 
hunan apapianu. 

Darangngun Kristus 

14Ana waugu udde i ya'u niumali᷊ntudda su saruannu Iamangnga. 
15Ete wuassi Tou suapan amonanna su surga wuṛṛu su runia menengkamma 
pallala᷊gu-Ne apan apianne. 
16I ya'u u'ali᷊omanna doronganna Ruata apan mawantuga maapulu 
manohassa naungngu ringannu Ghaṛṛaho-Ne. 
17Doronganna ana waugu i yamiu mangngimanna si Kristus, Kristus 
matana'a sulalu᷊mmu naungngu, wuṛṛu wiakku niwantanna wuṛṛu 
niparentannu darangngu. 



3116 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

18I ya'u u'ali᷊omanna doronganna suadio'a ringannu anambon walahannu 
Ruata, i yamiu wotongnge maasunna aroddi ahewalle wuṛṛu alo᷊'engnge 
wuṛṛu atanggakke wuṛṛu ala᷊lu᷊mme darangngun Kristus, 
19apan ringannu ṛingiṛṛannu taumata tawe iasunna saran kadio'a. 
Doronganna i yamiu maaillala᷊ darangngun Kristus udde, na'oman sara i 
yamiu mapenen apulun Duata apan nasuungnga. 
20Ringannu taṛṛinon Duata apan maṛṛimadda mammanara sulalu᷊mmu 
naungngi ite, Ruata wotongnge ma'ola'a mannamboanne wuassu apa apan 
wotongnge doronganni ite ara'e iraṛṛingiddi ite. 
21Ṛinone Ruata wantuhanna sara maṛṛawa mappulunna sulalu᷊mmu 
jamaatta, wuassi Kristus Yesus. Daralo su Ruata saran mala᷊nnu-la᷊nnu! 
Amin. 

Efesus 4 

Paa'aukku wadangnga 

1Ana waugu udde i ya'u – sangkatou taumatan ṛuumanna, apan 
nitaṛṛanganna ana waugu mangngimbe Mawu – sussala᷊nde si yamiu: 
pabbiakke uasulungngu ere io sangkatou taumata apan suete niwagoannu 
Ruata. 
2Ṛinone naungngi yamiu sidutu mawawo, masaṛṛionto'a, wuṛṛu masabare. 
Paasiloa'a darangngunu ringannu uatatulu᷊ngnga sangkatou ringannu waine. 
3Pammanarate paaṛṛimadda su ipabbiakka su paddarame tadea'u paa'aukka 
apan niola'u Ghaṛṛahon Duata udde mangke pappaduli᷊ananna. 
4Tumba'u pia badangnga sambau, wuṛṛu Ghaṛṛaho sambau. Aroddi lai 
yamiu suete niwagoanna su pangangantimma sambau apan uasulu᷊ngnga. 
5Mawu tumba'u sambau, sambau pangangimanna, wuṛṛu sambau 
pananaṛṛani, 

6wuṛṛu Ruata man sambau apan naola'a Iamangngu anambon taumata. Ete 
i Tou Mawun uli᷊li᷊n pati'uppa, apan mammanara sulalu᷊mmu 
sarangkanambone, wuṛṛu uataṛṛino sulalu᷊mmu sarangkanambone. 
7I ite sangkatou-sangkatou mannengkamma sambau aonggola tumuṛṛuttu 
apa apan nionggoli Kristus. 
8Sulalu᷊mmu Wuke Susi uawoṛṛetta, “Su tempo i Tou niumawitta su tampa 
apan atanggaṛṛanne, I Tou uaapiddu manambo taumatan ṛuumanna; wuṛṛu 
i Tou nangonggolu manga aonggola su taumata.” 
9Ne, amungkangu iwisara “I Tou niumawitta” atappasanne manungku i Tou 
paarorone buatte sinumossokka na'oman sara su tampa awawoanne su runia 
indi. 
10Wuṛṛu i Tou apan buatte sinumossokka udde, ete i Tou lai apan 
niumawitta na'oman sara su tampa atanggaṛṛanne wuassu ala᷊wo'u langitta 
na'oman sara uli᷊lin pati'uppa nialo᷊ṛṛoannu daranta-Ne. 
11Ete i Tou apan “nangonggolu manga aonggola su taumata”; 
sangkawageanganna nitenega naola'a rasul, waine naola'a nabi; wuṛṛu 
waine lai naola'a mamamasingkatu Watti'u Ala᷊lu᷊assa udde, wuṛṛu waine lai 
netenega naola'a manga huru wuṛṛu mamamaduli᷊ jamaatta. 
12Indi niolang-Nge tadea'u ala᷊ṛṛana'u Ruata masuungnga wuṛṛu wotongnge 
mangimbe Mawu wuṛṛu mapararisikku wadangngi Kristus. 
13Ringannu aroddi i ite sarangkanambone naola'a sambau ana waugu 
pangangimanna apan uasulu᷊ngnga wuṛṛu pasasunna apan uasulu᷊ngnga su 
ola'u Ana'u Ruata. Wuṛṛu i ite naola'a manga taumata timmade apan 
mallannu aatambanna asasuungnge ere Kristus. 
14Ne i ite tate maola'a lai ala᷊ṛṛana'a apan niali᷊wune, wuṛṛu iaapiddu ala᷊wo'u 
hatin ala᷊ṛṛa'u manga taumata apan taṛṛa awusu. I mangitou mangngali᷊wun 
taumata ringannu wawahian mangitou. 

15Tawe! Mappianne i ite mapaali᷊atta'u manga inolaanna apan atonna wuṛṛu 
ringannu naungnga apan napenen darangngu, na'oman sara su ala᷊wo'u 
inolaanna i ite mala᷊nnu-la᷊nnu masuungnga ere lai Kristus, apan naola'a 
tembonanni ite. 
16Sulalu᷊mmu piaṛṛa-Nge, anambon wageangngu wadangnga udde uaatokka 
mapia, wuṛṛu pinasasamputu manga latto'anne sambau-sambau. Wuṛṛu 
amungkangu suapan wageangnge udde mammanara su atokke, ne ahewallu 
wadangnga udde sarun tumuwo mabbali᷊ timmade wuṛṛu matohassa 
sulalu᷊mmu darangngu. 

Mabbiakka wakku sulal᷊ummi Kristus 

17Ana waugu udde ringannu arannu Mawu, ete indi apan ta'u iwalo᷊ wuṛṛu 
ipanohassa: ariete lai mabbiakka ere taumata apan tawe maaillala᷊ Ruata, 
wuṛṛu maṛṛingiddu runia indi. 
18Ṛingiṛṛanni mangitou marandumpe. I mangitou tawe maaillala᷊ 
pabbiaṛṛanna apan nionggolu Ruata, ana waugu i mangitou atonna-tonna 
tawe asingkatta saran kadio'a su ola'u Ruata. I mangitou aroddi, ana waugu 
tawe maddaringikka Ruata. 
19I mangitou tate lai apendamma massili, na'oman sara i mangitou 
tuttuṛṛuta apulu naungnga, wuṛṛu mabbiakka sussandaga walate apulu 
naungngi mangitou. 
20Arawe Kristus Yesus apan asingkatanni yamiu wali᷊newe aroddi! 
21Yamiu suete naaringikka su ola'i Tou! Wuṛṛu naola'a sangkatou 
mallala᷊ṛṛenggen-Ne, i yamiu suete niaṛṛaanna lai su ola'u pallala᷊gu Duata 
apan tatahuannanni Tou! 
22Ana waugu udde tantanga'e pallala᷊gun taumata tabbe ringannu ola'u 
pabbiaṛṛana tabbe apan tantala᷊nna ihagohakku manga apulun runia apan 
mangngali᷊wu. 
23Ṛinone ahewallu naungngu wuṛṛu ṛingiṛṛannu limbakkuanna. 

24Ṛinone i yamiu mabbiakka ere taumata wakku apan niola'a uatuṛṛutu 
apulu naungngu Ruata; eteudde ringannu pallala᷊gu apan atonna, matuli᷊dda 
wuṛṛu susi. 
25Ana waugu udde manga tuṛṛangnga sarangkanambone, ariete 
mangawusu. Pa'ola'e mapia sangkatou ringannu sangkatou, ana waugu i ite 
sarangkanambone uddewe suadio'a naola'a wageangngu wadangi Kristus. 
26Amungkangu i yamiu masa'u, arie mamalan asasa'unu udde maarosa si 
yamiu. Arie masa'u su alo᷊'engngu allo, 
27tadea'u Setanna tawe tempone mamono'a si yamiu. 
28Taumata apan inanaramanne manna'o ṛinone i tou mangillolo᷊ manna'o. 
Mappianne i tou mammanara tadea'u maasomba anna ringannu su ṛinone 
wuṛṛu wotongnge mantulu᷊ngngu taumata apan pia awunne. 
29Amungkangu i yamiu maggahatto, arie mappaattu wisara lale᷊o. 
Pappaatten manga wisara apan mannantiro wuṛṛu mantulu᷊ngnu taumata 
waine. Manga wisara ereudde sarun mapaarantan apapia su manga taumata 
apan naddaringikka. 
30Arie mapaasusa naungngu Ghaṛṛahon Duata. I yamiu suete nissaṛṛani 
ringannu Ghaṛṛahon Duata. Ghaṛṛaho udde lai maola'a sambau wataṛṛu 
manungku Allon Paddarame sarun rumanta ringanni yamiu. 
31Timbuli᷊anete ala᷊wo'u taddu'u naungnga, mangngune wuṛṛu massa'u. 
Ariete lai umui wuṛṛu mallela. Ariete lai pia apendamma maddantina ara'e 
apendamma waine lai apan uasulu᷊ngngu apendamma udde. 
32Arawe ṛinone naungngi yamiu waresi wuṛṛu uaa'akkana sangkatou 
ringannu waine, wuṛṛu uaaonggolu ampunga ere lai Ruata nangampunga si 
yamiu sulalu᷊mmi Kristus. 

Efesus 5 

Mabbiakka sulal᷊ummu asasemakka 

1Ete i yamiu udde ala᷊ṛṛana'u Ruata apan arangnguan-Ne, ana waugu udde i 
yamiu ṛinone mattanno tula᷊da Duata. 
2Wiakku ṛinone aintaṛṛoannu darangngu, ere lai Kristus marangngu si ite. I 
Tou nanantillu watangan-Ne ana waugu i ite, maola'a sambau sasamba apan 
mawangngi wuṛṛu maalu᷊assa naungngu Ruata. 
3Ete i yamiu udde ala᷊ṛṛana'u Ruata. Ana waugu udde, manga inolaanna 
sussandaga wuṛṛu ipaaddirin Mawu, ara'e awawali᷊u tawe ṛinone olaanna su 
wallatti yamiu. Arie ma'oman sara taumata waine pia sasimbakka 
ipabbisara manungku i yamiu ma'ola'a inolaanna ereudde lai. 
4Tawe su lala᷊nne lai yamiu mapaasabbangngu manga wisara lale᷊o wuṛṛu 
tawe su ṛinone. Ewe'e ṛinone i yamiu u'ali᷊omanna su Ruata. 
5Panutukka paapia-pia: taumata apan pallala᷊gune sussandaga, ara'e tawe 
matataṛṛino, ara'e wali᷊u (pallala᷊gu ereudde nassulu᷊ngngu lai massubba 
paalu᷊anna), taumata udde tawe masutta su walahanna apan paparentanni 
Kristus wuṛṛu Ruata. 
6Iambaṛṛanga i yamiu awusuannu manga hatto awusu. Ana waugu, ete 
manga hatto indi, apan maasa'u Ruata su saruannu manga taumata apan 
mala᷊wangnga si Tou. 
7Nariaddi, imbaṛṛanga maggahawe manga taumata ereudde. 
8I yamiu sassane dorone sulalu᷊mmu ararandumma. Orassa indi yamiu 
naola'e ala᷊ṛṛana'u Mawu, nariaddi yamiu orassa indi sulalu᷊mmu 
asasemakka. Ana waugu udde i yamiu ṛinone mabbiakka sulalu᷊mmu 
asasemakka. 
9Ana waugu wuassu asasemakka udde lumapputa ala᷊wo'u inolaanna apan 
mapia, matuli᷊dda, wuṛṛu waresi su aellegu Ruata. 
10Paddea'awe maaillala᷊ apa apan maalu᷊assa naungngu Mawu. 

11Arie ma'ola'a inolaanna apan tawe gunane apan a'olaannu manga taumata 
apan mabbiakka su lalu᷊mmu araranduma. Arawe ṛinone i yamiu 
mannualaga inolaanna ereudde.  

(12Ana waugu inolaanni mangitou a'olaanna ringannu ma'immbuni udde 
ipagahatto lai maasilite.) 
13Ala᷊wo'u inolaanna apan tataṛṛanganna sulalu᷊mmu asasemakka, sarun 
asiloanna ringannu matilangnga. 
14Ana waugu anambon apa apan aasiloanna ringannu matilangnga, eteudde 
asasemakka. Ana waugu udde suete niwisara, “Apu'ote, i'o apan mattiilla, 
wuṛṛu pabbangunte wuassu papate! Kristus sarun lumansiangnga si'o.” 
15Ana waugu udde, panutukka paapia-pia ereapa i'o mabbiakka. Arie 
mabbiakka ere taumata woddo; pabbiakke ere taumata pande. 
16Paahuna'a mapia-pia tempo apan tatahuanannu, ana waugu tempo indi 
tempo apan lale᷊o. 
17Arie awodoanna, ewe'e panaṛṛasidde apa apan ipaapulu Mawu. 
18Imbaṛṛangnga i yamiu iwu'annu anggore, ana waugu udde maala᷊le᷊o si 
yamiu. Arawe ṛinone i yamiu intaṛṛoannu Ghaṛṛahon Duata. 
19Pappaatte manga wisara Mazmur, antari daralo wuṛṛu antarin taumatan 
Saṛṛani sulalu᷊mmu manga hattong kamiu. Ṛinone i yamiu ringannu 
naungnga apan malu᷊assa, mangngantarin daralo su Mawu. 
20Sidutu wuṛṛu su ala᷊wo'u manara, ṛinone i yamiu maadiangkamanna su 
Ruata Iamangnga, sulalu᷊mmu aranni Yesus Kristus Mawun kite. 

Rua sangkawinganna 

21Tadea'u ipangadatta si Kristus, ṛinone i yamiu uatatala᷊ntupa sangkatou 
ringannu waine. 
22Wawine, padaringikka awingnge esakka ere lai maddaringikka Mawu. 

23Ana waugu esakka maola'a piaṛṛa'u awingnge wawine, ere lai Kristus 
naola'a tembonannu jamaatta wuṛṛu i Tou sassane lai Ratum Punnu 
Sala᷊mattu jamaatta apan naola'a wadang-Nge. 
24Ere lai jamaatta tuttuṛṛuta si Kristus, aroddi lai su ala᷊wo'u inolaanna, 
wawine ṛinone tumuṛṛutta awingnge esakka. 
25Esakka, paarangngue awingngu wawine, ere lai Kristus marangngu 
jamaatta wuṛṛu nate su alu arussa ana waugu jamaatta udde. 
26Kristus na'ola'a ereudde tadea'u i Tou wotongnge mamaresi jamaatta udde 
ringannu ala᷊ṛṛang-Nge wuṛṛu ringannu ua'en sasaṛṛani, tadea'u wua'udde i 
Tou wotongnge manantilla su Ruata. 
27Ringannu aroddi Kristus napararisikku jamaatta udde ringannu 
mawantuga wuṛṛu na'ukkassa su saruan-Ne, ringannu tawe sangkule ara'e 
angngone. 
28Aroddi lai esakka ṛinone mandangngu awingnge wawine ere lai i tou 
mandangngu wadangnge sassane. Taumata apan mandangngu awingnge 
atappasanne ere lai tou mandangngu wadangnge sassane.  

(29Taambe nariaddi pia taumata maddantinnu wadangnge sassane. Arawe, 
i tou mammaduli᷊ wuṛṛu mandiaga ere lai Kristus mammaduli᷊ jamaan-Ne. 
30I ite masingkattu udde, ana waugu i ite wageangngu wadangi Kristus.) 
31Sulalu᷊mmu Wuke Susi uawoṛṛetta, “Ana waugu udde sangkatou esakka 
sarun manantangngu hagurangnge maola'a sambau ringannu awingnge 
wuṛṛu itarua sarun maola'a sambau.” 
32Tatialane udde pia atappasanne apan malalu᷊mma. Wuṛṛu ta'u 
isumandinga ringannu paa'aukki Kristus wuṛṛu jamaatta. 
33Arawe tatialane udde pia sasampange lai ringanni yamiu; Ṛinone suapan 
esakka mandangngu awingnge wawine ere lai i tou mandangngu 
wadangnge sassane wuṛṛu ṛinone suapan wawine mangaddatta awingnge 
esakka. 

Efesus 6 

Al᷊aṛṛana'a wuṛṛu hagurangnga 

1Manga ala᷊ṛṛana'a! Maola'a mallala᷊ṛṛenggenni Kristus, paatuṛṛuta 
hagurangngu ana waugu eteudde apan ṛinone olaannu. 
2“Pangaddatta si papanu ruam mamanu” eteudde parentan Duata paarorone 
ringannu paaire, 
3eteudde: “Tadea'u i'o su ala᷊lu᷊assa wuṛṛu uukku malo᷊'engnga su runia indi.” 
4Manga tuṛṛangnga apan naola'a iamangnga! Imbaṛṛanga walate apulu 
ma'inolaanna ala᷊ṛṛanangngu, ma'oman sara naungngi mangitou masa'u. 
Arawe padduli᷊anete i mangitou ringannu mapia wuṛṛu ringannu ala᷊ṛṛa'u 
Mawu. 

Allangnga wuṛṛu mawune 

5Manga tuṛṛangnga apan naola'a allangnga! Paatuṛṛuta parenta mawunu su 
runia indi. Olaawe udde ringannu apendamma maaddata wuṛṛu matuṛṛuta 
ringannu atonna-tonna naali᷊hida ere a'olaanni yamiu si Kristus sassane. 
6Arie ma'ola'a aroddi tumba'u su tempo i yamiu aellehanna, tumba'u ana see 
maasomba daralo wuassu taumata. Arawe ṛinone i yamiu ma'ola'a udde ere 
sangkatou allangngi Kristus apan tantala᷊nna tuttuṛṛuta apulun Duata 
ringannu ahewallu naungnga. 
7Manara apan a'ola'anni yamiu ere sangkatou allangnga udde ṛinone i yamiu 
mammanara ringannu naungnga malu᷊assa su Mawu apan a'imbeanni 
yamiu, wuṛṛu tawe tumba'u su taumata. 
8Paanaunge manungku suapan taumata, mawae allangnga ara'e taumata 
tawe allangnga, sarun manengkamma wawali᷊nne wuassu Mawu su 
inolaanna mapia apan niola'i tou. 
9Manga tuṛṛangnga apan naola'a mawu! Ṛinone pallala᷊gun kamiu aroddi lai 
su saruannu manga allangngu. Ariete mappaattu wawansaga. Paanaunge 

manungku i yamiu wuṛṛu manga allangngu udde, uasulu᷊ngnga pia 
sangkatou mawu, eteudde Mawu apan su surga. I Tou tawe mamile hati. 

Ahiddu Mawu apan nasuungnga 

10Pangudusanne, ṛinone i yamiu maola'a matohassa ringannu atatohassa 
apan niasombanganni yamiu wuassu Mawu, ana waugu i yamiu uaaukka 
ringanni Tou. 
11Paata'e ala᷊wo'u peddetu pangalo apan nionggolu Ruata si'o, tadea'u i 
yamiu wotongnge mando'appa apapande apan lale᷊o wuassu Setanna. 
12Ana waugu i ite mammanara, wali᷊newe lumawangnga atatohassu manga 
setanna apan uaparenta su tempo apan lele᷊o indi. I ite lumawangnga 
atatohassu manga ghaṛṛaho lale᷊o apan uaparenta winalanganna. 
13Ana waugu udde, orassa indi, luṛṛea'e ala᷊wo'u peddetu pangalon Duata, 
tadea'u su allo apan lale᷊o udde, i yamiu wotongnge lumawangnga lala᷊ṛṛagu 
seetta. Wuṛṛu tadea'u napawe i yamiu mammangalo saran pangudusanne, i 
yamiu ta'e matohassa. 
14Ṛinone i yamiu mangke uatehamma. Paata'e tatuṛṛuta su Ruata maola'a 
aiitta lawassa, wuṛṛu atatuli᷊dda maola'a laungngu wuassu atta'a. 
15Ṛinone i yamiu sidutu mabbatti'u Watti'u Ala᷊lu᷊assa apan mangngapiddu 
paddarame maola'a aampakku leddanu. 
16Suapan tempo paata'e pangangimannu su Mawu maola'a sambau ahidda 
lali᷊nduma; ringannu pangangimanna udde i yamiu wotongnge 
maapaddumma anambon anaanna pia putungnge wuassu setanna. 
17Anute asasala᷊matta udde maola'a sambau araposa waja, wuṛṛu wisara 
Ruata maola'a sambau hale᷊le wuassu Ghaṛṛahon Duata. 
18Ola'e sarangkanambone udde, lapiddu u'ali᷊omanna maddorongnga 
tulu᷊ngannu Duata. Su alo᷊'engngu tempo, aali᷊omante su ereapa Ghaṛṛahon 
Duata ua'ehetta si yamiu. Ṛinone i yamiu sidutu uatehamma wuṛṛu arie i 
yamiu mangillolo᷊. Aali᷊omante sidutu hunan anambon ala᷊ṛṛana'u Ruata. 

19Wuṛṛu aali᷊omante lai hunan kamiu, tadea'u su tempo i ya'u mabbisara, 
Ruata mangonggola si ya'u manga wisara apan naṛṛino. Wuṛṛu tadea'u ya'u 
ringannu waṛṛani wotongnge mabatti'u addappingu Watti'u Ala᷊lu᷊assa udde. 
20Ana waugu ete Watti'u Ala᷊lu᷊assa udde, i ya'u naola'a sangkatou 
daroloṛṛanna, wuṛṛu orassa indi sulalu᷊mmu tuttupanna. Aali᷊omante tadea'u 
i ya'u waṛṛani mabbisara su ola'u Watti'u Ala᷊lu᷊assa udde, su ereapa i ya'u 
ṛinone mabbisara. 

Tabea pangudusanne 

21Tikhikus, tuṛṛangi ite wuṛṛu mangangimbe apan matuṛṛutta sulalu᷊mmu 
manara Mawu, sarun mamasingkata si yamiu ala᷊wo'u inolaangku, tadea'u i 
yamiu masingkattu ola'u watangangku wuṛṛu manara'u. 
22Ana waugu udde i ya'u nandolokki tou ringanni yamiu mamasingkatu ola'i 
ami si yamiu sarangkanambone, tadea'u naungngu malu᷊assa. 
23Sala᷊ndeanna su Ruata Iamangnga, wuṛṛu Mawu Yesus Kristus mamalan 
anambon jamaatta uaaukka wuṛṛu uararangngu wuṛṛu sidutu 
mangngimanna si Kristus. 
24Sala᷊ndeanna Ruata sarun mangala᷊matta si yamiu sarangkanambone apan 
mandangngu Mawun kite Yesus Kristus ringannu darangngu apan tawe 
masue. Tabea wuassi yami, Paulus 

Filipi 

Filipi 1 

1Manga tuṛṛangnga ala᷊ṛṛana'u Ruata sarangkanambone apan uatana'a su 
Filipi, wuṛṛu apan uaaukke ringanni Kristus Yesus. Wuṛṛu manga 
tuṛṛangnga piaṛṛangnge see lai matatulu᷊ngngu jamaatta! I ya'u, Paulus, 
suadio'a ringanni Timotius, manga allangngi Kristus Yesus, 
2mangantimma doronganna Ruata Iamangngi ite wuṛṛu Mawu Yesus Kristus 
mangonggolu ala᷊matta wuṛṛu paddarame si yamiu. 

Aal᷊iomanni Paulus su jamaatta 

3Suapawe i ya'u maanaungnga si yamiu, i ya'u maadiangkamanna su Ruata. 
4Wuṛṛu suapan i ya'u umali᷊omanni yamiu sarangkanambone, i ya'u 
u'ali᷊omanna ringannu naungnga malu᷊assa. 
5I ya'u maadiangkamanna su Ruata ana waugu ro'en paarorone na'oman 
sara orassa indi, yamiu suete nallali᷊ma si ya'u mamasingkatu Watti'u 
Ala᷊lu᷊assa wuassu Ruata. 
6Ruata sassane apan nanattakku manara apan mapia udde si yamiu, wuṛṛu 
i ya'u mangantimma i Tou sarun manassu manara udde ma'oman sara masue 
su allo Kristus Yesus rumanta apia. 
7Atonna su tampane i ya'u pia apendamma ereudde su saruanni yamiu, ana 
waugu i yamiu sarangkanambone sidutu marani su naungku. Ana waugu i 
yamiu lai suadio'a ringangku, nanengkamma ala᷊matta apan nionggolu 
Ruata si ya'u: mapia orassa indi tantala᷊nna i ya'u sulalu᷊mmu tuttupanna 
ara'e lai su tempo i ya'u su liudde ana waugu mangngesakku Watti'u 
Ala᷊lu᷊assa udde. 
8Ruata masingkatta manungku i ya'u atonna-tonna luṛṛintulun kamiu 
ringannu apendamu darangngu wuassi Kristus Yesus sassane. 

9Ete indi aali᷊omangku si yamiu: doronganna i yamiu lembon mandangngu 
Ruata wuṛṛu sansulu᷊ngngu taumata wuṛṛu sidutu aatambanna sulalu᷊mmu 
asingkatta apan ṛinone wuṛṛu ṛingiranna apan pande. 
10Ringannu aroddi yamiu masingkatta mamile apa apan apianne, wuṛṛu 
wiakku na'ukkassa wuassu angngo ara'e ala᷊wo'u aansilla su allo Kristus 
rumanta apia. 
11Wiakku sarun lumambalanna ringannu pallala᷊gu apan atonna-tonna 
mapia apan darantane tumba'u wuassi Yesus Kristus sassane; ne Ruata sarun 
wantuhanna wuṛṛu raloanna. 

Mabbiakka hunan Kristus 

12I ya'u maapulu i yamiu maasingkata, manungku manga inolaanna apan 
suete nariaddi si ya'u, ewe'e naaola'a manambo taumata maddaringikka 
wuṛṛu mangngimanna Watti'u Ala᷊lu᷊assa udde. 
13Pangillule᷊anne, anambon mandariagga wale᷊n araratuanna wuṛṛu manga 
taumata su soa indi masingkata manungku i ya'u niṛṛuumanna ana waugu i 
ya'u mabbatti'i Kristus. 
14Wuṛṛu i ya'u niṛṛuumanna indi naatamba manga taumatan Saṛṛani su soa 
indi lembon mangngimanna lai Mawu, na'oman sara i mangitou lembon 
waṛṛani lai mamasingkatu tanatan Duata ringannu tawe matta'utta. 
15Atonna pia sire pira wuassu wallatti mangitou apan mabbatti'i Kristus ana 
waugu naungnge lale᷊o wuṛṛu maapulu mattatiakka, arawe waine mabbatti'i 
Kristus ana waugu pia pandumma apan mapia. 
16Manga taumata indi na'ola'a aroddi ana waugu i mangitou mandangngu 
Ruata wuṛṛu si ya'u, ana waugu i mangitou masingkata manungku Ruata 
suete napamanara'u mapaali᷊atta'a manungku Watti'u Ala᷊lu᷊assa udde 
atonna. 

17Arawe taumata waine mabatti'i Kristus ringannu pandumma lale᷊o; i 
mangitou mabatti'a hunane su wadangi mangitou sassane. Ringannu udde i 
mangitou mangngantima wotongnge mapaasusa'u sulalu᷊mmu ṛuumanna. 
18Arawe tawe apane! Ana waugu salaiwe ereapa, mawae udde a'olaanna 
ringannu pandumma apan mapia ara'e ringannu pandumma apan nassala᷊, 
ne Kristus mangke iwabbatti'a lai; nariaddi ya'u lulluassa. Wuṛṛu i ya'u 
sidutu uapendamma aroddi, 
19ana waugu i ya'u masingkata manungku ringannu manga aali᷊omannu 
udde wuṛṛu ringannu sasumbala Ghaṛṛahon Yesus Kristus, i ya'u sarun 
ipallosa. 
20Lembon ipaapulu'u wuṛṛu aantimanna eteudde tadea'u imbaṛṛangnga i 
ya'u tawe maa'sue manara'u. Arawe i ya'u mangantimma tadea'u suapan 
tempo, nangillembo orassa indi, ya'u wotongnge maola'a waṛṛani ma'oman 
sara ringannu ahewallu apulun waddangku – mawae i ya'u wiakka ara'e i 
ya'u nate – Kristus mangke wabantuhanna. 
21Ana waugu matataṛṛino si ya'u, tuddan wia'u tumba'u si Kristus Wuṛṛu 
mate udde auntunganna. 
22Arawe amungkangu ringannu mabbiakka su runia indi, ya'u wotongnge 
ma'ola'a manara lembon pia gunane, ne i ya'u wagga suapa apan sarun ta'u 
pileanna. 
23I ya'u wabollenganna wuassu ruan ba'a. I ya'u maapulu atonna 
manantangngu runia indi see inai matana'a ringanni Kristus, ana waugu 
eteudde lembon apianne; 
24arawe ana waugu hunane su waddangu udde, mappianne amungkangu i 
ya'u sidutu uatana'a su runia. 
25I ya'u mangngimanna su olangnge udde. Ana waugu udde i ya'u 
masingkata, i ya'u sidutu uatana'a ringanni yamiu sarangkanambone, 



3129 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

tadea'u wotongnge mantulu᷊ngngi yamiu maola'a lembon matohassa wuṛṛu 
lembon malu᷊assa sulalu᷊mmu pangangimanna su Mawu. 
26Ana waugu udde, amungkangu i ya'u mabelengnga apia ringanni yamiu, i 
yamiu apan suete naaukka ringanni Kristus Yesus sarun maatahuanna 
lembon manambo lai pangiananne su ipalluassu riri'u. 
27Ne, apianne orassa indi eteudde manungku i yamiu mabbiakka mapia ere 
su ipaapulun Watti'u Ala᷊lu᷊assa su ola'i Kristus udde. Ringannu aroddi tanne 
i ya'u wotongnge mappassomban kamiu ara'e tate, i ya'u sarun maaringikka 
manungku i yamiu siddutu uaaukka wuṛṛu mammanara suaddio'a tumba'u 
sambau pandumma wuṛṛu sambau apulu; eteudde hunan pangangimanna 
apan uasulu᷊ngngu Watti'u Ala᷊lu᷊assa wuassu Ruata udde. 
28Ṛinone i yamiu siddutu waṛṛani; arie matta'uttu manga seennu. Ringannu 
aroddi yamiu mapaali᷊atta'a manungku i mangitou sarun maruggi, wuṛṛu i 
yamiu sarun maauntunga, ana waugu Ruata sassane apan mangonggolu 
auntunganna si yamiu. 
29Ana waugu Ruata suete nangonggolu ala᷊matta si yamiu, wali᷊ne tumba'u 
ipangimanna si Kristus, arawe lai matataṛṛangnga asasusa ana waugu 
Kristus. 
30Orassa indi yamiu suaddio'a ringangku sulalu᷊mmu manara apan 
uasulu᷊ngnga; eteudde apan suete niasiloanni yamiu, mammanarangku 
rorone, wuṛṛu apan ta'e mammanarangku sara orassa indi, ere lai suete 
niaringiṛṛani yamiu su orassa indi. 

Filipi 2 

Asasaṛṛionto'a wuṛṛu awawantugi Kristus 

1I yamiu matohassa, ana waugu i yamiu uaaukka ringanni Kristus. Wuṛṛu i 
yamiu niali᷊wuṛṛana ana waugu Kristus mandangngu si yamiu! I yamiu 
aehetannu Ghaṛṛahon Duata, wuṛṛu i yamiu lai uararangngu wuṛṛu 
uasasumbala sangkatou ringannu waine. 

2Ne, annama'a i yamiu atonna-tonna mapaalu᷊assu naungku ringannu manga 
inolaanna indi: Pabbiakke ringannu naungnga sambau, ringannu darangngu 
apan uasulu᷊ngnga, ringannu ṛingiranna apan uasulu᷊ngnga wuṛṛu tudda 
apan uasulu᷊ngnga. 
3Arie ma'ola'a sambau inolaanna hunane su watangannu sassane, ara'e 
ipamarabunga. Arawe ṛinone i yamiu sangkatou-sangkatou ringannu 
masaṛṛionto'a ma'ellega taumata waine mappianne wuassu watangannu 
sassane. 
4Paaellehe aurangannu taumata waine; arie tumba'u aurangannu 
watangannu sassane. 
5Ṛinone i yamiu pia apendamma ere Yesus Kristus: 
6Su pinangiananne i Tou nassulu᷊ngngu Ruata, arawe i Tou tawe 
mamendamma manungku olang-Nge ere Mawu udde ṛinone matatana'a 
aroddi si Tou. 
7Arawe, i Tou namallosu sarangkanambone see naola'a ere sangkatou 
allangnga. I Tou naola'a ere taumata, wuṛṛu aasiloanna mabbiakka ere 
taumata. 
8I Tou napaawawon watangan-Ne, wuṛṛu mabbiakka ringannu matuṛṛuta su 
Ruata na'oman sara nate – eteudde nate niarussa. 
9Ana waugu udde Ruata namengketa si Tou, su atanggaṛṛanne see 
nangonggolu taṛṛino si Tou apan ahewala᷊nne wuassu ala᷊wo'u taṛṛino apan 
waine. 
10Ne, tadea'u ipangadatta Mawu Yesus, anambon riadianna su surga, wuṛṛu 
su runia, see lai su alu᷊ngngu runia sarun massubba si Tou. 
11I mangitou sarangkanambone sarun manga'u manungku ete Yesus Kristus 
udde Mawu; ringannu aroddi Ruata Iamangnga wantuhanna. 

Lullansiangnga ere semakka apan mannemakka runia 

12Ana waugu udde, manga tuṛṛangnga apan arangnguanna, su ereapa i 
yamiu sidutu matuṛṛuta si ya'u su tempo i ya'u uatana'a su pattangnganni 
yamiu, ne nangillembo orassa indi su tempo i ite mararaute, ṛinone i yamiu 
sidutu tuttuṛṛuta si ya'u. I yamiu suete nisala᷊mattu Ruata, nariaddi sidutu 
pammanarate tadea'u paddaramenu maola'a masuungnga. Ola'e udde 
ringannu addata wuṛṛu tatuṛṛuta su Ruata, 
13ana waugu Ruata sassane apan mammanara sulalu᷊mmu ririnu ipa'ola'a si 
yamiu mawala wuṛṛu wotongnge maalu᷊assa naungngu Ruata. 
14Manarate ala᷊wo'u manara ringannu tawe sumungkuta ara'e matatiakka. 
15-16Ringannu aroddi yamiu mapaali᷊atta'a manungku eteudde i yamiu 
ala᷊ṛṛana'u Ruata apan tawe angngone, mabbiakka ringannu matuli᷊da wuṛṛu 
naṛṛino su pattangnganu taumata lale᷊o wuṛṛu marosa. Wuṛṛu su tempo i 
yamiu namasingkata si mangitou watti'a apan mangngonggolu wiakka, 
ṛinone i yamiu maola'a ere semakka apan lullansiangnga mannemakka 
runia. Amungkangu i yamiu mabbiakka ereudde, ne i ya'u pia pangiananne 
maapendamma ala᷊lu᷊assa su ola'i yamiu su tempo Mawu Yesus rumanta 
apia. Udde maola'a tatialane manungku manara'u pia gunane wuṛṛu pia 
gessine. 
17Asinungka i ya'u sarun pateanna wuṛṛu ṛaṛṛa'u maola'a ere sambau 
sasamba manampali᷊u wuassu sasamban kamiu su Ruata maola'a sambau 
tatiala manungku i yamiu mangngimanna si Tou. Amungkangu udde atonna 
ṛinone maola'a aroddi, ya'u maadiangkamanna su olangnge udde wuṛṛu 
lulluassa suaddio'a ringanni yamiu. 
18Aroddi lai ṛinone i yamiu mammendama ala᷊lu᷊assa wuṛṛu lullala'a 
suaddio'a ringangku. 

Timotius wuṛṛu Epafroditus 

19I ya'u mangngimanna manungku ringannu tulu᷊ngannu Mawu Yesus, i ya'u 
ringannu mali᷊hakka nandolokki Timotius ringanni yamiu, tadea'u i ya'u 
maasomba ala᷊lu᷊assu naungku su ola'u watti'i yamiu. 

20Tumba'u Timotius sassane taumata apan ṛingiranne nassulu᷊ngku, wuṛṛu 
atonna-tonna maṛṛingiddu lalu᷊manna'i yamiu. 
21Sarangkanambone apan waine tumba'u maṛṛingiddu watanganne sassane, 
wali᷊ne hunan Yesus Kristus. 
22I yamiu sassane naasilote tialane manungku Timotius pia gunane. I tou 
suete nammanara maṛṛimadda ringangku mabatti'u Watti'u Ala᷊lu᷊assa 
wuassu Ruata. Iambua naali᷊hida ana'a wuṛṛu iamangnga. 
23Ana waugu udde, napawe i ya'u naasingkata manungku su ereapa hatto'u 
udde nasuete, i ya'u sarun mandolokki tou ringanni yamiu. 
24I ya'u mangngimanna manungku ringannu tulu᷊ngannu Mawu, i ya'u 
sassane lai tawe mala᷊nnu sarun mattembo si yamiu. 
25Su ola'u tuṛṛangi ite Epafroditus apan nirolokki yamiu mallali᷊ma si ya'u, i 
ya'u mammendama mappianne i tou irolokka iapaawelengnga ringanni 
yamiu apia. I tou suete nallali᷊ma si ya'u sulalu᷊mmu manara'u. 
26I tou maapulu atonna maisasomban kamiu sarangkanambone, wuṛṛu i tou 
u'ambuli᷊sadda ana waugu i yamiu suete naaringikka watti'a manungku i tou 
marada'a. 
27Atonna i tou marada'a na'oman sara maraniten mate. Arawe Ruata 
niumakkani tou; wuṛṛu wali᷊ne tumba'u si tou sassane, arawe si ya'u lai, 
tadea'u i ya'u tawe lembon masusa apia. 
28Ana waugu udde maggewala᷊nna apulu'u mandolokki tou mabelengnga 
apia ringanni yamiu, tadea'u i yamiu lumuassa apia amungkangu 
massombate apia ringanni tou, wuṛṛu naungku lai mabbali᷊ matammuda. 
29Nariaddi, salo᷊hoite i tou ringannu ahewallu ala᷊lu᷊assu naungnga ere 
sangkatou tuṛṛanga sulalu᷊mmu pangangimanna sambau. Addate anambon 
taumata ere i tou. 
30Su hunan manaran Kristus, i tou ete addio'a mate; i tou nanantillu niawane 
ipantulu᷊ngku sulalu᷊mmu arannu. 

Filipi 3 

Atatul᷊idda apan tutune 

1Panginsueanne, manga tuṛṛangku, ṛinone i yamiu lumuassa ana waugu i 
yamiu suete naaukka ringannu Mawu. I ya'u tawe maapendamma 
masahadda manule᷊ apia apa apan suete niwoṛṛeta si yamiu paarorone; ana 
waugu olangnge udde mapia su asasala᷊mannu. 
2Paatehamma su saruannu manga taumata apan ma'ola'a inolaanna lale᷊o, 
manga taumata apan wotongnge isaggo ‘asu’. I mangitou mammata'a 
tadea'u manga taumata udde iapa sunatta. 
3Sumbali᷊ ete i ite manga taumata apan suete nanarimmattu sunatta apan 
tutune, wali᷊newe i mangitou. I ite massubba Ruata ringannu aehettu 
Ghaṛṛahon Duata sassane, wuṛṛu i ite maadiangkamanna ana waugu i ite 
mabbiakka su sambau ringanni Kristus Yesus. I ite tawe uatundeeta su 
manga inolaanna apan a'olaannu taumata. 
4Su ṛinone i ya'u wotongnge tumundeeta su manga inolaannu taumata udde. 
Ana waugu amungkangu pia sangkatou apan uapendamma i tou pia 
pangianannu antimma su inolaannu taumata su runia indi, ya'u nangillembo 
lai. 
5I ya'u nissunatta su tempo uukka ualu᷊ allo. I ya'u niasungkangnga ere 
sangkatou Israel, wuassu ruanganni Benyamin; i ya'u taumatan Ibrani 
tutune. Sulalu᷊mmu tatuṛṛuta su manga titan agaman Yahudi, ya'u nasutta 
su reengannu taumatan Farisi. 
6I ya'u lembon mammanara maṛṛimada na'oman sara i ya'u mammate 
jamaatta. Amungkangu ellehanna wuassu titan agaman Yahudi, ya'u 
sangkatou taumata mapia apan tawe sala᷊ne. 
7Arawe ana waugu Kristus, ne sarangkanambone apan dorone sassunnangku 
sambau auntunganna, orassa indi naola'a sambau apan maarugi. 

8Wali᷊ne tumba'u manga inolaanna udde; arawe lai ala᷊wo'u inolaanna apan 
sassunnangku ere manga inolaanna tumba'u maaruggi. Apan tatahuanangku 
orassa udde lembon maaregganne; eteudde maaillala᷊ si Kristus Yesus 
Mawu'u. Ana waugu Kristus, ne i ya'u suete namallosu manga ala᷊wo'a. 
Aellehangku sarangkanambone udde ere sapadda, tadea'u i ya'u wotongnge 
maasomba si Kristus, 
9wuṛṛu atonna-tonna uaaukka ringanni Tou. Pasasambau apan mapia 
ringannu Ruata tate ta'u manaranna sassane, ringannu tuttuṛṛuta titan 
agama. Orassa indi ya'u pia paa'aukka apan mapia ringannu Ruata, ana 
waugu i ya'u mangngimanna si Kristus. Nariaddi, paa'aukka apan mapia 
udde darantane wuassu Ruata, wuṛṛu pinangiannne ana waugu 
mangngimanna si Yesus Kristus. 
10Tumba'u sambau apan ipaapulu'u eteudde tadea'u i ya'u maaillala᷊ si 
Kristus, wuṛṛu maapendamma taṛṛino apan napaawiakki Tou wuassu 
papate. I ya'u maapulu matataṛṛanga suaddio'a ringanni Tou wuṛṛu maola'a 
uasulu᷊ngnga ere i Tou su ola'u papate-Ne. 
11Wuṛṛu i ya'u mangantimma manungku i ya'u sassane sarun iapaawiakka 
apia wuassu papate. 

Tumal᷊angnga maddumatingngu pattuddanna 

12I ya'u tawe mabbisara manungku i ya'u naasombate auntunganna, ara'e 
nasuungke. Arawe i ya'u sidutu maddea'a maapangaṛṛo aonggola apan suete 
nissaddian Kristus Yesus. Ana waugu udde i Tou suete nangaṛṛo si ya'u, 
wuṛṛu niola'a pussa'a-Ne. 
13Natantuna, manga tuṛṛangnga, atonna i ya'u tawe naapendamma 
manungku i ya'u suete naapangaṛṛo aonggola udde. Arawe pia sambau apan 
ta'u olaanna, eteudde timbuli᷊anante apa apan su liu'u wuṛṛu mangke 
mattinsahadde tadea'u maasomba apa su saruangku. 

14Ana waugu udde i ya'u sidutu tuttala᷊ngnga mattuddan tampa 
panguddusanne ana see maasomba auntunganna, eteudde mabbiakka su 
surga; ana waugu udde Ruata namaggo si ite sulalu᷊mmi Kristus Yesus. 
15I ite sarangkanambone apan timmaddete su pangangimanna, ṛinone 
mabbiakka aroddi. Arawe amungkangu su wallatti yamiu pia ṛingiranna 
waine, ne Ruata sarun manala᷊'a lai si yamiu. 
16Arawe olangnge udde ṛinone inunuannu: I ite ṛinone uatana'a mabbiakka 
tumuṛṛutta atoranna apan suete niola'i ite na'oman sara orassa indi. 
17Manga tuṛṛangnga sarangkanambone! Pattannote tula᷊da'u. I yami suete 
nangonggolu tula᷊da apan naṛṛino, ana waugu udde paatutuṛṛe paapia-pia 
manga taumata apan mattanno tula᷊dan kami udde. 
18I ya'u masokkate mamasingkata si yamiu, wuṛṛu orassa indi ta'u isule᷊ apia 
ringannu lulluai, manungku pia manambo taumata apan mabbiakka 
mangngali᷊wun atappasannu papaten Kristus su alu arussa. 
19Wiakku manga taumata ereudde panginsueanne papate, ana waugu mawu 
mangitou eteudde apulun wadangngi mangitou sassane. Manga inolaanna 
apan maasili, eteudde ipammunga mangitou; ana waugu i mangitou 
tumba'u maṛṛingiddu manga inolaanna apan ipaapulun dunia indi. 
20Arawe ete i ite tumana'u araratuannu surga. Ete wua isudde Ratun Punnu 
Sala᷊matti ite, Mawu Yesus Kristus, sarun rumanta. Ete i Tou apan mangke 
raṛṛadoanni ite. 
21Wadangngi ite apan lome wuṛṛu wotongnge maṛṛenessa indi, sarun 
walu᷊anni Kristus maola'a ere wadang-Nge sassane apan mawantuga. I Tou 
wotongnge ma'ola'a udde ana waugu I Tou uatahuanna taṛṛino 
mapassuṛṛubawan sarangkanambone. 

Filipi 4 

Manga tatantiro 

1Ana waugu udde, manga tuṛṛangku apan arangnguanna, aroddite ṛinone i 
yamiu mabbiakka ringannu atonna-tonna mangngimanna Mawu. Naungku 
maapulu maisasomban kamiu! Ete i yamiu ipaapulu'u apan maalu᷊assa 
naungku. 
2Tuṛṛangku wawine Euodia wuṛṛu tuṛṛangku Sintike! I ya'u maddorongnga 
suapan wotongnge iradua naungnge sambau ere manga taumata apan 
pangangimanne lai sambau. 
3Su hawe'u apan matuṛṛuta, i ya'u madorongnga lai tadea'u tuṛṛanga 
massumbala wawine darua udde. I mangitou suete nammanara maṛṛimadda 
ringangku mabatti'u Watti'u Ala᷊lu᷊assa wuassu Ruata; ere lai Klemen wuṛṛu 
anambon taumata waine apan mammanara suadio'a ringangku. Manga 
aranni mangitou uawoṛṛetta sulalu᷊mmu Wuken Taumata Wiakka. 
4Antimanna i yamiu sidutu lulluassa ana waugu i yamiu suete nabbiakka su 
sambau ringannu Mawu. Paassa lai ya'u mabbisara: lalluasse! 
5Ṛinone anambon taumata wotongnge maasilo pallala᷊gu naungngu apan 
mapia. Ana waugu tate mala᷊nnu lai Mawu sarun dumanta. 
6Arie paasinggawanga su ola'u manga apa. Sulalu᷊mmu ala᷊wo'u inolaanna, 
aali᷊omante wuṛṛu paddorongke su Ruata. Apa apan ipaapulun kamiu, 
walo᷊a'e udde sidutu su Ruata ringannu wisara aadiangkamanna. 
7Ne paddarame wuassu Ruata apan tawe asunnannu taumata, sarun 
mallu'adda naungngu wuṛṛu ṛingiṛṛannu apan suete naaukka ringanni 
Kristus Yesus. 
8Panginsueanne, manga tuṛṛangnga, loṛṛoite ṛingiṛṛannu ringannu 
inolaanna apan mapia, apan wotongnge raloanna, eteudde inolaanna apan 
naṛṛino, maaddata, apan matuli᷊da, waresi, masaṛṛionto'a, wuṛṛu mapia. 
9Ola'e apa apan a'urumanna wuṛṛu asengkamani yamiu wuassi ya'u: mawae 
wuassu manga wisara ara'e lai wuassu manga inolaangku. Ruata punnu 
paddarame, sarun mangala᷊matta si yamiu. 

Wisara aadiangkamanna 

10Sulalu᷊mmu wia'u apan uaaukka ringannu Mawu, i ya'u naapendamma 
lalu᷊manna'a wahewa, ana waugu aroddite ala᷊nnune, orassa indi yamiu pia 
tempone lai maṛṛingiddu wadangku. Pandumangku wali᷊newe manungku i 
yamiu naabuli᷊'ute; atonna i yamiu uanaungnga si ya'u, arawe i yamiu tawe 
maasomba tempone mapaali᷊atta'u aakkanne. 
11I ya'u namasingkatu indi wali᷊newe ana waugu i ya'u awussa, ana waugu i 
ya'u suete nangurumma ala᷊ṛṛa'a mammendamma nasuungnga ringannu apa 
apan piate. 
12I ya'u suete namendamma mabbiakka asiangnga, wuṛṛu mabbiakka su 
asasuungnga. I ya'u naaillala᷊te addapingnge, ereapa sumaruana olange apan 
aroddi arale᷊one; mawae su tempo malu᷊assa ara'e lai su tempo susa, mawae 
su tempo ala ara'e lai su tempo asiangnga. 
13Ringannu taṛṛino apan nionggoli Kristus si ya'u, i ya'u pia atatohassa 
sumaruanna ala᷊wo'u asasusa sarangkanambone. 
14Arawe i yamiu suete nantulu᷊ngku sulalu᷊mmu asasusa'u; wuṛṛu apa apan 
niola'i yamiu udde atonna wuṛṛu mapia. 
15Manga tuṛṛangnga taumatan Filipi! I yamiu sassane masingkata atonna 
manungku su tempo i ya'u nanantangngu Makedonia rorone, su tempo 
Watti'u Ala᷊lu᷊assa udde niapasingkata paarorone, ete i yamiu sambau 
jamaatta apan nallali᷊ma si ya'u; i yamiu apan namendamma auntunganna 
wuṛṛu araruggi su sambau ringangku. 
16Su tempo i ya'u su Tesalonika wuṛṛu mappandumma sasumbala, 
nilumebete wuassu paassa i yamiu nandohon sasumbala si ya'u. 
17Udde wali᷊ne i ya'u tumba'u maapulu manengkamma aonggola. Apa apan 
ipaapulu'u eteudde, tadea'u i ya'u wotongnge maasilo manga pabbawuan 
manaranu apan maatamba auntungannu. 
18I ya'u suete nanengkamma sarangkanambone – ewe'e nilumebete lai! 
Anambon aonggolla apan nirohon kamiu si ya'u, suete nitarimmata wuassi 

Epafroditus. Orassa indi ya'u uatahuanna anambon apa apan 
pappandumangku. Manga aonggola wuassi yamiu eteudde maola'a sambau 
sasamba halu᷊rune mawangngi apan nionggole su Ruata wuṛṛu 
nisengkammu Ruata ringannu naungnga malu᷊assa. 
19Ruata apan sassubbangku, apan napenen paa'ala sulalu᷊mmi Kristus Yesus, 
sarun manuungngu hausannu. 
20Dalo su Ruata Iamangngi ite saran mala᷊nnu-la᷊nnu! Amin. 

Tabea panginsueanne 

21Walo᷊a'a tabea'u su anambon ala᷊ṛṛana'u Ruata apan ua'aukka ringanni 
Kristus Yesus. Wuṛṛu sengkamma lai tabea wuassu manga tuṛṛanga apan 
suaddio'a ringangku isindi. 
22Anambon walahannu Ruata su soa indi, nengilembote i mangitou apan 
wuassu wale᷊n araratuanni Kaisar, nandohon tabea si yamiu. 
23Doronganna Mawu Yesus Kristus mangala᷊matta tuṛṛanga 
sarangkanambone. Tabea wuassi yami, Paulus wuṛṛu Timotius 

Kolose 

Kolose 1 

1-2Manga tuṛṛangnga ala᷊ṛṛana'u Ruata su Kolose apan tuttuṛṛuta uaaukka 
ringanni Kristus! Ere sangkatou rasulli Kristus Yesus, – apan nitenegu Ruata 
– i ya'u, Paulus, su sambau ringannu tuṛṛangi ite Timotius, mangantimma 
doronganna Ruata Iamangngi ite mangonggolu ala᷊matta wuṛṛu paddarame 
si yamiu. 

Aal᷊iomannu aadiangkamanna 

3-4I yamiu suete naaringikka manungku i yamiu mangngimanna Mawu 
Yesus Kristus wuṛṛu i yamiu marangngu anambon ala᷊ṛṛana'u Ruata. Ana 
waugu udde su tempo i yami u'ali᷊omanni yamiu, i yami sidutu 
maadiangkamanna su Ruata, Iamangngu Mawun kite Yesus Kristus. 
5I yamiu mangngimanna wuṛṛu i yamiu marangngu, ana waugu 
mangngantimma apa apan suete nissaddian Duata su surga hunan kamiu. I 
yamiu suete naaringikka su olangnge udde, su tempo Watti'u Ala᷊lu᷊assa udde 
niapaasingkata si yamiu. 
6Watti'a wuassu Ruata udde nassali᷊awukke su ahewallu runia, wuṛṛu 
wiakku taumata sidutu aala᷊matannu watti'a udde, ere lai wiakku 
niala᷊matanna ro'en su tempo i yamiu naaringikka ola'u darangngun Duata 
wuṛṛu atonna-tonna nusippa sulalu᷊mmu naungngu. 
7Olangnge udde niapaasingkati Epafras si yamiu, hawe apan arangnguanni 
yami. I tou udde allangngi Kristus apan matuṛṛuta mammanara hunan kite. 
8Ete wuassi tou i yami naaringikka manungku ringannu taṛṛino wuassu 
Ghaṛṛahon Duata i yamiu wotongnge maddarangngu. 
9Ana waugu udde i yami sidutu u'ali᷊omanni yamiu ro'en i yami naaringikka 
su ola'i yamiu. I yami naddorongnga su Ruata tadea'u Ghaṛṛahon Duata 
mangonggolu apande wuṛṛu asingkata si yamiu, na'oman sara i yamiu 
maasunna apa ipaapulun Duata. 

10Ringannu aroddi yamiu wotongnge mabbiakka tuttuṛṛuta apulun Duata, 
wuṛṛu sidutu malluassa naugnge, na'oman sara sulalu᷊mmu ala᷊wo'u 
inolaanna i yamiu wotongnge mamasilo manga inolaanna apan mapia. 
Wuṛṛu asingkati yamiu su ola'u Ruata sarun aatambanna lai. 
11Doronganna ringannu taṛṛinon Duata apan mawantuga, i yamiu 
tohasanna ma'oman sara i yamiu wotongnge matataṛṛanga ringannu 
sabbare wuṛṛu naungnga malu᷊assa 
12wuṛṛu ringannu wisara adiangkamanna su Iamangnga. Ana waugu ete 
Iamangnga udde apan nandiaddi si yamiu wotongnge manengkamma apa 
apan nissaddian Duata su ala᷊ṛṛanang-Nge sulalu᷊mmu araratuan-Ne apan 
masemakka. 
13I Tou suete namallosi ite wuassu taṛṛinon araranduma wuṛṛu nangingkati 
ite sulalu᷊mmu araratuannu Anang-Nge apan arangnguan-Ne. 
14Wuassu Anang-Nge udde i ite suete nipallosa; atappasanne manga rosan 
kite suete niampunganna. 

Kristus wuṛṛu manara-Ne 

15Eteudde Kristus hambaranna apan matualaga wuassu watangannu Ruata 
apan tawe asiloanna; eteudde Kristus Ana'a pahulu᷊ne, apianne wuassu 
manga ala᷊wo'u inolaanna. 
16Ana waugu ete sulalu᷊mmi Tou Ruata nandiaddi ala᷊wo'u manga apa su 
surga wuṛṛu su wowon dunia, ala᷊wo'u apa apan aasiloanna wuṛṛu apa apan 
tawe asiloanna, nasutta lai alawo'u ghaṛṛaho apan uataṛṛino wuṛṛu 
uaparenta. Ahewallu runia indi niola'a sulalu᷊mmi Kristus wuṛṛu hunane si 
Kristus. 
17Tantala᷊nna taambe nariaddi sarangkanambone, Kristus uddete dorone. 
Wuṛṛu ana waugu i Tou lai, ne ala᷊wo'u inolaanna su tampanete sambau-
sambau. 
18Ete i Tou tembonannu wuassu wadang-Nge, eteudde jamaatta, ana waugu 
ete i Tou punnu pabbawiakku jamaatta udde. Ete i Tou Ana'a pahulu᷊ne, 

apan paarorone niapaawiakka apia wuassu papate, tadea'u i Tou sassane 
apan maola'a apianne wuassu ala᷊wo'u riadianna. 
19Ruata sassane mappandumma tadea'u alawo'u riadianna sulalu᷊mmu 
wadangngu Ruata, aompaanna lai ringannu nasuungnga su wadangngu 
Anang-Nge. 
20Wuṛṛu sulalu᷊mmu Anang-Nge udde lai Ruata naṛṛingida mandiaddi 
manga ala᷊wo'a maaukka apia ringanni Tou – mawae udde su runia, ara'e lai 
su surga. Ruata nandiaddi udde wuassu papaten Anang-Nge su alu arussa. 
21Dorone i yamiu maraun Duata. I yamiu masseetti Tou ana waugu 
pallala᷊gunu wuṛṛu ṛingiṛṛannu lale᷊o. 
22Arawe orassa indi, ringannu papaten Anang-Nge, Ruata na'ola'a paa'aukki 
yamiu ringanni Tou maola'a mapia apia. Ringannu olangnge udde i yamiu 
wotongnge iapidda sumaruanna Ruata sulalu᷊mmu asasuungnga, atatuli᷊dda 
wuṛṛu tawe sala᷊ne. 
23Arawe i yamiu ṛinone sidutu matuṛṛutta mangngimanna wuṛṛu matohassa 
uarisikka su pangangimannu. Imbaṛṛanga i yamiu mamallosu antimma apan 
suete nionggolla si yamiu su tempo i yamiu nanengkamma Watti'u Ala᷊lu᷊assa 
wuassu Ruata. Watti'a udde suete niapaasingkata su anambon taumata su 
ahewallu runia. Wuṛṛu ana waugu udde lai ya'u, Paulus, naola'e darolo᷊ṛṛan-
Ne. 

Pangangimben Paulus su jamaatta 

24Orassa indi ya'u malu᷊assa matataṛṛanga hunan kamiu. Ana waugu 
ringannu asasusan wadangku, i ya'u manuungngu apa apan ta'e ṛinone 
niapendamanni Kristus su jamaan-Ne, eteudde wadang-Nge. 
25Ruata nandolo'u maola'a mangangimbe jamaan-Ne hunan kamiu. I ya'u 
ṛinone mapaasingkatu watti'a wuassu Ruata, sarangkanambone; 
26eteudde watti'a ro'en ala᷊monane apan sidutu iaadappingu Ruata su 
anambon taumata, arawe orassa indi niapaali᷊atta'a su ala᷊ṛṛanang-Nge. 

27Su ala᷊ṛṛanang-Nge udde Ruata maapulu mapaali᷊atta'a aroddi apiane 
wuṛṛu awantuge addapinge udde su anambon walahannu taumata. 
Addapinge eteudde: Kristus udde sulalu᷊mmu wadangu, atappasanne i yamiu 
lai sarun maapendamma awawantugu Ruata. 
28Eteudde Kristus apan iwabbatti'i yami su anambon taumata. I yami 
mapaanaungnga wuṛṛu mangngaṛṛa'a si mangitou sarangkanambone 
ringannu ala᷊wo'u apande. Tuddan kami eteudde tadea'u suapan taumata 
wotongnge iapidda ringannu Ruata, ere sangkatou taumata apan 
nahurangke su pangangimanna, ana waugu suete naaukka ringanni Kristus. 
29Su ipaddea'a olangnge udde i ya'u mammanara ringannu maṛṛimadda. I 
ya'u mammanara ringannu ahewallu atatohassa apan nionggoli Kristus si 
ya'u wuṛṛu apan mammanara sulalu᷊mmu wadangku ringannu napenen 
taṛṛino. 

Kolose 2 

1I ya'u maapulu i yamiu maasingkata ereapa ahewalle i ya'u mammanara 
hunan kamiu, wuṛṛu hunan mangitou su Laodikia see anambon taumata 
apan tawe maaillala᷊ si'u sassane. 
2Sarangkanambone indi ta'u olaanna tadea'u naungngi mangitou maola'a 
matohassa wuṛṛu i mangitou uararangngu ma'oman sara i mangitou 
uasampinunutanna. Ringannu aroddi i mangitou atonna-tonna maasunna 
wuṛṛu mangngimanna see lai maaillala᷊ addapingu Ruata, eteudde Kristus 
sassane. 
3Ete Kristus apan nani'attu ala᷊wo'u apande wuṛṛu asingkattu Ruata apan 
dorone uawuni. 
4I ya'u namasingkatu indi tadea'u i yamiu tawe awahianni sai-sai apan 
pande mamalo᷊notta si yamiu. 

5Ana waugu salaiwe i ya'u uatana'a marau wuassi yamiu, ere lai ya'u 
uatana'a su wallatti yamiu. Wuṛṛu i ya'u lulluassa maasilo si yamiu 
uasampinunutanna wuṛṛu matohassa sulalu᷊mmu pangangimanna si Kristus. 

Pabbawiakka apan nasuungnga 

6Manga tuṛṛangnga suete nanengkamma si Kristus Yesus maola'a Mawu. 
Ana waugu udde ṛinone i yamiu mabbiakka su sambau ringanni Tou, 
7wuṛṛu maṛṛamutta su lalu᷊mmi Tou. Ṛinone i yamiu mapararisikku wiakku 
ringanni Kristus maola'a rapappake. Ṛinone i yamiu lembon mangngimanna 
si Kristus, tuttuṛṛutta apa apan suete niaṛṛa'a si yamiu. Wuṛṛu ṛinone 
naungngi yamiu lulluassa ringannu wisara aadiangkamanna. 
8Ṛinone i yamiu paatehamma, arie ma'oman sara piaddu mamono'a si yamiu 
ringannu manga ala᷊ṛṛa'u taumata apan tawe gunane, ewe'e tumba'u 
mangngali᷊wu. Manga ala᷊ṛṛa'a udde wali᷊ne wuassi Kristus, ewe'e wuassu 
ṛingiṛṛannu taumata sassane wuṛṛu wuassu manga ghaṛṛahon tembonannu 
runia. 
9Ana waugu ahewallu paa'apulun Duata uatana'a sulalu᷊mmi Kristus, 
eteudde su ola'u taumatane. 
10Wuṛṛu ana waugu mabbiakka uaaukka ringanni Kristus, i yamiu lai 
nionggola᷊nnu wiakka apan nasuungnga. Ana waugu Kristus udde 
tembonannu ala᷊wo'u ghaṛṛaho apan uataṛṛino wuṛṛu uaparenta. 
11Ana waugu uaaukka ringanni Kristus, i yamiu suete nisunatta, wali᷊ne 
ringannu sunatta apan niola'u taumata, ewe'e sunatta apan niola'i Kristus, 
apan namallosi yamiu wuassu taṛṛinon pallala᷊gu apan marosa. 
12Ana waugu su tempo i yamiu nissaṛṛani, yamiu nilabbingnga su sambau 
ringanni Kristus; wuṛṛu ringannu sasaṛṛani udde lai yamiu niapaawiakka 
apia su sambau ringanni Kristus ana waugu i yamiu mangngimanna taṛṛinon 
Duata apan suete napaawiakki Kristus wuassu papate. 
13Dorone, i yamiu natete su pangangimanna ana waugu i yamiu marosa, 
wuṛṛu ana waugu i yamiu tawe nisunatta ere sangkatou taumata. Arawe 

orassa indi Ruata napaawiakki yamiu su sambau ringanni Kristus. Ruata 
suete nangampunga alawo'u rosan kite, 
14wuṛṛu tate nanusi surattu utangnga su saruanni ite, apan nangonggolu 
atoranna mawakkata si ite. Ringannu nangarussan suratta udde su alu 
arussa, Ruata namappassa anambon aalae su saruanni ite. 
15Su alu arussa udde Kristus na'ola'a ala᷊wo'u ghaṛṛaho apan uaparenta 
wuṛṛu uataṛṛino naola'a tawe atatohanne. I mangitou naola'a wawialannu 
awadaalla su tempo Kristus nangapiddi mangitou ere taumatan ṛuumanna 
sulalu᷊mmu amamattu awawantu-Ge. 
16Ana waugu udde, imbaṛṛanganga mamalan taumata mapaasala᷊n kamiu su 
ola'u umanna ara'e ma'inumma ua'e, ara'e su ola'u manga allo wahewan 
agama, ara'e manga ramean wula᷊nna wakku, ara'e su ola'u allon Sabatta. 
17Sarangkanambone udde tumba'u mappaellegu inolaanna apan sarun 
rumanta, arawe semakku ala᷊wo'u inolaanna udde eteudde Kristus! 
18Imbaṛṛanganga i yamiu mapaawalan watangannu rugiannu taumata apan 
mangngawusu naungnge mawawo wuṛṛu massubba manga mala'ekatta. 
Taumata udde mawunga ringannu manga ṛingiṛṛannu runia wuṛṛu 
mamarabunga manga sondapi tou sassane, 
19na'oman sara tate mangngimanna si Kristus apan naola'a tembonanne. Su 
alu᷊ngngu piaṛṛa'i Kristus, ahewallu wadanga papaduli᷊ananna wuṛṛu 
niammulla manga latto'anne, see tinumuwo tumuṛṛuttu apulun Duata. 

Mate wuṛṛu wiakka su sambau ringanni Kristus 

20I yamiu natete su sambau ringanni Kristus, wuṛṛu suete nipallosa wuassu 
manga ghaṛṛaho apan uataṛṛino runia indi. Ne anio i yamiu mabbiakka ere 
taumata apan ta'e paparentannu runia indi? Anio i yamiu ta'e tuttuṛṛuta 
manga atoranna ereindi, 
21“Arie pamita indi”, “Arie pattemma udde” “Arie pangeṛṛeta indi”? 

22Anambon atoranna udde eteudde ala᷊wo'u inolaanna apan amungkangngu 
ipaatta, maola'a tate gunane lai. Udde tumba'u manga atoranna wuṛṛu 
ala᷊ṛṛa'a apan niola'u taumata. 
23Atonna aellehanna olangnge udde mapia; ringannu darolokke tadea'u 
taumata massubba mala'ekatta, mapaawawon ririne wuṛṛu mannansara 
watanganne; arawe sarangkanambone udde tawe gunane ipangehetta 
apulun taumata. 

Kolose 3 

1I yamiu suete niapaawiakka apia su sambau ringanni Kristus. Ana waugu 
udde ṛinone i yamiu mammanara tadea'u maasomba apapia wuassu surga, 
suapa Kristus uaparenta ringannu Ruata. 
2Timmona'a ṛingiṛṛannu su inolaanna isudde, arie su manga inolaanna su 
runia. 
3Ana waugu i yamiu natete, wuṛṛu wiakku uawuni su sambau ringanni 
Kristus sulalu᷊mmu Ruata. 
4Ne, punnu wiakku apan tutune eteudde Kristus wuṛṛu napawe i Tou 
asiloanna, ne i yamiu lai sarun rumanta suadio'a ringanni Tou sulalu᷊mmu 
atatulide! 

Wiakka tabbe wuṛṛu wiakka wakku 

5Ana waugu udde, tantanga'e paa'apulun dunia apan maawinasa ririnu, ere 
sandaga, manga inolaanna apan tawe matataṛṛino, apulu naungnga, tawe 
masabare, apulu apan lale᷊o, wuṛṛu awawali᷊u (ana waugu awawali᷊u udde 
nassulu᷊ngngu massubba paalu᷊anna). 
6Manga inolaanna ereudde mapaala᷊tton wontogu Ruata su manga taumata 
apan mala᷊wangnga. 
7Dorone i yamiu sassane lai tuttuṛṛuta manga apulu udde, su tempo i yamiu 
paparentannu inolaanna udde. 

8Arawe orassa indi ṛinone i yamiu mandammem manga inolaanna lale᷊o 
wuassu ririnu; ariete masa'u, ara'e mandona ara'e pia naungnga maddintinu 
taumata waine. Arie saran paassa sumabangnga wuassu moṛṛongu manga 
wisara lale᷊la ara'e wisara apan lale᷊o. 
9Arie pangawusu sangkatou ringannu waine, ana waugu wiakka tabbe 
ringannu ala᷊wo'u pallala᷊gune suete nirammen kamiu. 
10I yamiu orassa indi suete nionggola᷊nnu wiakka wakku. I yamiu taumatate 
wakku, apan sidutu lallimbakuannu mandiriaddine eteudde Ruata, 
tumuṛṛuttu pahudde sassane. Pandumanne eteudde tadea'u i yamiu 
maaillala᷊ Ruata ringannu mapia-pia. 
11Ana waugu wuassu inolaanna udde, nawuli᷊te ala᷊wo'u apendamma 
mappapaṛṛalan taumatan Yahudi wuṛṛu wali᷊ne Yahudi, taumata nisunatta 
wuṛṛu taumata tawe nisunatta, tate lai paṛṛalane su wallatu taumata raho 
wuṛṛu taumata woddo; su wallatu allangnga wuṛṛu wali᷊ne allangnga, ana 
waugu Kristus uddewe uatahuanna sarangkanambone, wuṛṛu i Tou uaaukka 
ringanni mangitou sarangkanambone! 
12Eteudde tuṛṛanga sarangkanambone ala᷊ṛṛana'u Ruata. Ruata marangngu 
si yamiu wuṛṛu namile si yamiu maola'a pussa'a-Ne sassane. Ana waugu 
udde i yamiu ṛinone mapaali᷊atta'u apapia, i yamiu ṛinone uasasangkapia, 
masaṛṛionto'a, masaṛṛiologa wuṛṛu mataṛṛanga su asasusa. 
13I yamiu ṛinone masabare sangkatou ringannu waine, wuṛṛu maapulu 
mangampunga sangkatou ringannu waine. Mawu ringannu naungnga 
malu᷊assa mangampunga si yamiu, nariaddi yamiu lai ṛinone mangampunga 
sangkatou ringannu waine. 
14Wuṛṛu apianne eteudde: I yamiu ṛinone uararangngu ana waugu ete 
darangngu udde mappaa'aukku manga tuṛṛangnga sarangkanambone 
ma'oman sara masuungnga. 
15Ṛinone manga pangudusannu hatto udde insueannu paddarame apan 
nionggoli Kristus sulalu᷊mmu naungngu. Ana waugu Ruata namaggo si 

yamiu maola'a sambau waddanga, tadea'u i yamiu mabbiakka sulalu᷊mmu 
paddarame wuassi Kristus udde. Ṛinone i yamiu maadiangkamanna. 
16Ṛinone manga ala᷊ṛṛa'i Kristus apan napenen ala᷊matta umusippa 
sulalu᷊mmu naungngu. Ṛinone i yamiu uatatantiro wuṛṛu uaaonggolu 
ala᷊ṛṛa'a lembon apianne. Antaria'e Mazmur wuṛṛu manga daralo see manga 
antarin Saṛṛani; pangantarite hunan Duata ringannu apendamu 
aadiangkamanna sulalu᷊mmu naungngu. 
17Ala᷊wo'u apa apan a'olaanni yamiu ara'e sulalu᷊mmu wisara, ṛinone udde 
olaanna wuṛṛu iwisara sulalu᷊mmu arannu Mawu Yesus. Aali᷊omante su 
Ruata Iamangnga ana waugu inolaannu Mawu Yesus si yamiu. 

Paa'aukku taumata sulal᷊ummu wiakka apan wakku 

18Manga tuṛṛangnga apan naola'a awingnga wawine! Paatuṛṛuta su 
awingngu esakka, ana waugu aroddite pallala᷊gunu ere sangkatou taumatan 
Saṛṛani. 
19Manga tuṛṛangnga apan naola'a awingnge esakka! Paarangngue awingngu 
wawine. Arie manggalu᷊sa'a si mangitou. 
20Manga ala᷊ṛṛana'a! Eteudde manaran kamiu taumatan Saṛṛani sidutu 
tuttuṛṛuta hagurangngu, ana waugu eteudde maalu᷊assa naungngu Ruata. 
21Manga tuṛṛangnga apan naola'a iamangnga! Arie mapaasusa naungngu 
manga ala᷊ṛṛanangngu ma'oman sara i mangitou masusa naungnge. 
22Manga tuṛṛangnga apan naola'a allangnga! Sulalu᷊mmu ala᷊wo'u inolaanna, 
ṛinone i yamiu matuṛṛuta mawunu su runia indi. Arie tumuṛṛutta si 
mangitou tumba'u su tempo i mangitou uariaga si yamiu, ana waugu i yamiu 
maapulu raloanna. Paatuṛṛuta si mangitou ringannu naungnga waresi, ana 
waugu i yamiu mangngaddatta Mawu. 
23Ala᷊wo'u manara apan nionggolla si yamiu, ṛinone manaranni yamiu 
ringannu ahewallu naungnga, paṛṛimaunnapa eteudde Mawu apan 
a'imbeanni yamiu, wuṛṛu wali᷊ne tumba'u taumata. 

24Paanaunge manungku i yamiu sarun manengkamma lala᷊ntake wuassu 
Ruata. Apa apan nissaddia Mawu su ala᷊ṛṛanang-Nge, eteudde sarun 
ionggola si yamiu. Ana waugu mawu apan atonna eteudde Kristus sassane. 
25Wuṛṛu isai-sai apan na'ola'a pasasala᷊, sarun mamasanna manga pasasala᷊ne 
udde; ana waugu Mawu tawe mamile hati. 

Kolose 4 

1Manga tuṛṛangnga apan naola'a tuangnga! Ṛinone i yamiu ma'ola'a manga 
allangngu ringannu apapia wuṛṛu atatuli᷊dda. Paanaunge manungku i yamiu 
pia sangkatou tuangnga su surga. 

Manga tatantiro 

2Ṛinone i yamiu umali᷊omanna ringannu ma'uddupa wuṛṛu maantaga, 
lapiddu maadiangkamanna su Ruata. 
3I yami lai aali᷊omana'a tadea'u Ruata mangoggolu allo mapia si yami 
manali᷊awukku watti'a su ola'a addapingingi Kristus. Ana waugu olangnge 
udde ne i ya'u orassa indi uatana'a sulalu᷊mmu tuttupanna. 
4Aali᷊omante tadea'u i ya'u wotongnge manala᷊'an addapingnga udde 
ringannu masema-semakka, su ereapa pandumanne. 
5Sulalu᷊mmu paa'aukki yamiu ringannu manga taumata apan tawe 
mangngimanna, ṛinone i yamiu mabbiakka su atatuli᷊dda wuṛṛu mappa'attu 
ala᷊wo'u tempo mapia udde, ringannu mapia-pia. 
6Ṛinone manga inolaanna apan iwabbisaran kamiu sidutu maalu᷊assa wuṛṛu 
apangimananna. Ṛinone i yamiu maasingkata ereapa ṛinone i yamiu 
sumimbakka manga aiwalo᷊n taumata. 

Panginsueannu suratta wuṛṛu tabea 

7Tikhikus, tuṛṛangngi ite apan arangnguanna, sarun mamasingkata si yamiu 
su ola'a alawo'u inolaangku. I tou matammuda mammanara ringanni yami 
hunan Mawu. 

8I ya'u nandolokki tou ringanni yamiu pandumanne tadea'u i yamiu 
maasingkata ola'i ami wuṛṛu i yamiu iapaalu᷊assa. 
9Onesimus sarun inai su sampunna ringanni Tikhikus; i tou sangkatou 
wuassu walahannu. I tou taumata matuṛṛute, wuṛṛu i yami marangngu si 
tou. I tou wuṛṛu Tikhikus sarun mamasingkata si yamiu alawo'u apa apan 
nariaddi su tampa'u indi. 
10Aristarkus, apan sulalu᷊mmu tuttupanna suadio'a ringangku, nandohon 
tabea si yamiu. Aroddi lai Markus, tuṛṛangi Barnabas. (I yamiu suete 
nirohoannu watti'a ipanansomakka si tou amungkangu i tou rumanta 
ringanni yamiu.) 
11Tabea lai wuassi Yesus apan aranne lai isassago Yustus. Wuassu manga 
taumatan Yahudi apan nangimante Mawu Yesus, tumba'u i mangitoun tallu 
apan orassa indi mammanara suadio'a ringangku mappaamattu manaran 
Duata. I mangitou atonna-tonna mantulu᷊ngku. 
12Tabea wuassi Epafras. I tou lai wuassu walahannu. I tou allangngi Kristus 
Yesus, apan sidutu u'ali᷊omanni yamiu ringannu maṛṛimadda. I tou 
sussala᷊nde Ruata tadea'u pangangimannu mabali᷊ matohassa wuṛṛu i yamiu 
atonna-tonna natimmaddete, tadea'u i yamiu lai nasuungnga tuttuṛṛuta 
apulun Duata. 
13I tou naasilo sassane manungku i tou suete nammanara maṛṛimada hunane 
si yamiu wuṛṛu su manga taumata su Laodikia wuṛṛu Hierapolis. 
14Doktere Lukas, apan arangnguanni ite, wuṛṛu Demas nandohon tabea si 
yamiu. 
15Walo᷊a'a lai tabea wuassi yami su manga manga tuṛṛangnga Saṛṛani su 
Laodikia; wuṛṛu lai si Nimfa, wuṛṛu su manga jamaatta apan mattaṛṛamawu 
su wale᷊ne sambau-sambau. 

16Napawe suratta indi suete niwasan kamiu, suapan botongnge wasa'a lai 
ringannu jamaatta su Laodikia. Aroddi lai yamiu sassane ṛinone mabbasan 
suratta apan sarun iroho wuassu Laodikia si yamiu. 
17Wuṛṛu walo᷊a'a si Arkhipus, “Insuete manara apan nionggolla si'o 
ipangngimbe Mawu.” 
18 Tabea wuassia'u, Paulus. I ya'u sassane apan namoṛṛetu addoanne indi. 
Arie paabuli᷊ane manungku i ya'u ta'e sulalu᷊mmu tuttupanna! Doronganna 
Mawu mangala᷊matta si yamiu. Tabea wuassi yami, Paulus 

1 Tesalonika 

1 Tesalonika 1 

1Manga tuṛṛangnga jamaatta su Tesalonika apan naola'a ala᷊ṛṛana'u Ruata 
Iamangnga wuṛṛu Mawu Yesus Kristus: I yami, eteudde Paulus, Silas wuṛṛu 
Timotius mangngantimma doronganna Ruata mangonggolu ala᷊matta wuṛṛu 
paddarame si yamiu. 

Wiakka wuṛṛu pangangimannu manga taumatan Tesalonika 

2-3I yami sidutu u'ali᷊omanna su Ruata ana waugu manga tuṛṛanga 
sarangkanambone. Suapan i yami umali᷊omanna su Ruata wuṛṛu Iamangngi 
ite, i yami sidutu mannaungnga si yamiu. I yami sidutu u'ali᷊omanni yamiu. 
I yami mannaungnga ereapa i yamiu napaali᷊atta'a sulalu᷊mmu pallala᷊gu 
manungku i yamiu mangngimanna si Kristus, ereapa i yamiu mandangngu 
taumata waine, na'oman sara i yamiu mangngimbe si mangitou, wuṛṛu 
ereapa i yamiu mangantimma ringannu matohassa su Mawun kite Yesus 
Kristus. 
4I yami masingkatta manga tuṛṛangnga, manungku Ruata mandangngu si 
yamiu wuṛṛu suete namile si yamiu maola'a pussa'a-Ne sassane. 
5Ana waugu i yami namasingkatu Watti'u Ala᷊lu᷊assa si yamiu wali᷊ne tumba'u 
ringannu wisara, arawe lai ringannu taṛṛino wuṛṛu Ghaṛṛahon Duata. Wuṛṛu 
i yami mangngimanna atonna atatuli᷊ddu Watti'u Ala᷊lu᷊assa udde. I yamiu 
masingkata ereapa i yami mabbiakka ana waugu i yamiu su tempo i yami 
uatana'a su pattanganni yamiu. 
6I yamiu uantantalongnga pallala᷊gun kami wuṛṛu tula᷊dan Mawu. Salaiwe i 
yamiu tumaniten uatataṛṛanga, i yamiu mannalo᷊ho ringannu naungnga 
malu᷊assa watti'a apan iwabbatti'i yami si yamiu. Ala᷊lu᷊assa udde nionggolu 
Ghaṛṛahon Duata. 
7Ringannu udde i yamiu naola'a tula᷊dda su anambon taumatan Saṛṛani su 
Makedonia wuṛṛu Akhaya. 

8Ana waugu nanattakka wuassi yamiu, watti'a su ola'u Mawu suete 
niapaasingkata na'oman sara watukku Makedonia wuṛṛu Akhaya. Wuṛṛu 
wali᷊ne tumba'u udde lai; arawe watti'a su ola'u ereapa i yamiu nangimanna 
Ruata na'omate su ala᷊wo'u tampa, na'oman sara i yami lasa'e lai maggahaton 
ala᷊wo'u hatto si yamiu. 
9Anambon taumata udde uahahatto su ola'u ereapa i yamiu nanalo᷊ho si 
yami su tempo i yami dorone nirumanta ringanni yamiu. I mangitou 
uahahatto su ola'u ereapa i yamiu nanantangu pasasubba paalu᷊anna wuṛṛu 
nirumanta ringannu Ruata tinggassa apan wiakka wuṛṛu mattaṛṛamawu si 
Tou. 
10I mangitou uahahatto lai su ola'u ereapa i yamiu mangngantimma 
darantan Ana'u Ruata wuassu surga, eteudde Mawu Yesus, apan suete 
niapaawiakku Ruata wuassu papate. Ete Mawu Yesus udde lai apan 
manala᷊matta si ite wuassu asasa'un Duata apan sarun rumanta. 

1 Tesalonika 2 

Pamamanara Paulus su Tesalonika 

1Manga tuṛṛangnga! I yamiu sassane masingkata manungku patatembong 
kami si yamiu pia gunane. 
2I yamiu masingkata manungku ro'en i yami taambe nirumanta ringanni 
yamiu su Tesalonika, i yami suete niapaasusa wuṛṛu nialu᷊andahanna su 
Filipi. Arawe salaiwe manambo taumata mandooppa si yami, Mawu Ruatan 
kite suete nangonggolu awawaṛṛani si yami ipabbatti'u Watti'u Ala᷊lu᷊assa si 
yamiu apan darantane wuassi Tou. 
3Yami nangahe si yamiu wali᷊ne sambau inolaanna apan niumali᷊wu; wuṛṛu 
lai wali᷊ne ringannu pandumma apan wengkola wuṛṛu ipangngawusu. 
4Tawe! I yami tawe nabbisara see ipalluassa naungngu taumata, ewe'e 
ipalluassa naungngu Ruata, apan mannalu᷊'atta naungngi yami. Ana waugu 
i yami aellehannu Ruata wotongnge manali᷊awukku Watti'u Ala᷊lu᷊assa udde. 

5I yamiu sassane masingkata manungku tawe saran paassa i yami nassalo᷊'a 
ara'e nangawusu si yamiu ipamunin pandumma apan lale᷊o udde. Ruata 
mattatialane! 
6I yami lai tawe mappandumma daralo wuassu taumata – mawae wuassi 
yamiu ara'e wuassu taumata waine. Ṛinone maola'a sangkatou rasulli 
Kristus i yami wotongnge maddorongnga sarannapa si yamiu. 
7Arawe i yami masaṛṛionto'a su tempo i yami uatana'a su wallatti yamiu, 
ere sangkatou inangnga uapadduli᷊ ala᷊ṛṛanangnge. 
8Ana waugu darangngung kami, yami uasaddia mangonggolla si yamiu 
wali᷊ne tumba'u Watti'u Ala᷊lu᷊assa wuassu Ruata udde arawe wiakki yami 
lai. Ana waugu i yami tumaniten marangngu si yamiu! 
9Asinungka i yamiu ta'e maanaungnga ereapa aṛṛimade i yami 
mattinsahadda wuṛṛu mammanara. Allo ṛabbi yami mammanara tadea'u i 
yami tawe mapaasusan saran sangkatou wuassi yamiu su tempo yami 
mammasingkatu Watti'u Ala᷊lu᷊assu Ruata udde si yamiu. 
10I yami mabbiakka ringannu na'ukkassa, su ṛinone wuṛṛu tawe angngone 
su saruanni yamiu apan mangngimante si Kristus. Ete i yamiu udde naola'a 
tialan kami; aroddi lai Ruata. 
11I yamiu masingkata manungku i yami ma'ola'a si yamiu sambau-sambau 
ere sangkatou iamangnga mammaduli᷊ ala᷊ṛṛanangnge. 
12I yami mannantiro si yamiu, i yami mangngonggolu sasasa si yamiu wuṛṛu 
i yami mammata'a tadea'u i yamiu mabbiakka aroddi olangnge ma'oman 
sara maalu᷊assa naungngu Ruata. Ana waugu Ruata suete namaggo si yamiu 
maola'a lalo᷊ṛṛon Dunia Wakkun Duata wuṛṛu mamendamma awawantu-Ge. 
13Pia lai sambau hatto waine apan naaola'a si yami sidutu 
maadiangkamanna su Ruata. Hatto udde eteudde, manungku su tempo i 
yami mammasingkatu watti'u Ruata si yamiu, i yamiu naddaringikka wuṛṛu 
nanengkamma watti'a udde wali᷊ne ere watti'a wuassu taumata, arawe 

watti'a apan atonna-tonna wuassu Ruata. Ete i Tou apan mammanara 
sulalu᷊mmu watangannu apan mangngimanna si Kristus. 
14Manga tuṛṛangnga, asasusa apan niapendamanni yamiu, suete 
niapendamannu manga jamaattu Ruata su Yudea apan naola'a pussa'an 
Kristus Yesus. I yamiu naapendamma asasusa wuassu walahanni yamiu 
sassane, ere lai niapendamannu manga jamaattu Ruata su Yudea udde 
wuassu wageangngu manga taumatan Yahudi. 
15Manga taumata udde namate Mawu Yesus wuṛṛu manga nabi, see 
nanansara si yami. I mangitou masseettu anambon taumata, wuṛṛu Ruata 
atonna-tonna tawe malu᷊assa si mangitou. 
16Ewe'e i mangitou lai mammala᷊atta si yami mabatti'a su manga walahanna 
wali᷊ne Yahudi watti'a apan wotongnge maasala᷊matta manga walahanna 
udde. Ringannu aroddi manga taumatan Yahudi udde siddutu mannamba 
rosan mangitou na'oman sara reenganne masuungnga. Wuṛṛu orassa indi i 
mangitou panginsueanne niarantannu asasa'un Duata! 

Apulun Paulus mattembo paassa lai manga taumatan Tesalonika 

17Arawe manga tuṛṛangnga, ro'en i yami nattalei tala᷊n kadio'a wuassi yamiu 
– nattale᷊i su mata arawe su naungnga tawe – yami lembon mannaungnga si 
yamiu wuṛṛu mappandumma atonna-tonna ana see massomban kamiu apia! 
18I yami maapulu inai mattembo si yamiu; wuṛṛu i ya'u, suete naannamma 
na'oman sara paarua, arawe Setanna mammala᷊atta si yami. 
19Atonna ete i yamiu aantimanna wuṛṛu maalu᷊assa si yami. Ana waugu 
napawe Mawu Yesus rumanta, wuṛṛu i ite sumaruanna si Tou, ne ete i yamiu 
apan maalu᷊assa si yami! 
20Atonna ete i yamiu ilallala'a wuṛṛu maalu᷊assa si yami! 

1 Tesalonika 3 

1Panginsueanne apulun kami tate niataṛṛanganna. Ana waugu udde i yami 
maṛṛingidda mappianne i yami itantangnga sassane su Atena, 

2tantala᷊nna i yami nandolokku tuṛṛangi ite Timotius. I tou sangkatou 
mamamanara Duata apan mammanara suadio'a ringanni ami 
mammasingkatu Watti'u Ala᷊lu᷊assa su ola'i Kristus. I yami nandolokki 
Timotius ringanni yamiu tadea'u i tou mannohassa si yamiu wuṛṛu 
mangonggolu sasasa si yamiu ana see lembon mangngimanna lai si Kristus. 
3Ringannu aroddi tawe saran sangkatou wuassi yamiu apan sumoṛṛota ana 
waugu asasusan kite indi. I yamiu sassane masingkata manungku manga 
asasusa udde nasutta sulalu᷊mmu pandumannu Ruata si ite. 
4Su tempo i yami ta'e su sambau ringanni yamiu, i yami suete namasingkata 
si yamiu su paarorone manungku i ite sarun matataṛṛanga. Wuṛṛu udde 
atonna-tonna suete nariaddi; yamiu sassane masingkatte. 
5Ana waugu udde i ya'u nandolokki Timotius, ana waugu i ya'u maapulu 
atonna maasingkata ereapa araṛṛimaddi yamiu mangngimanna si Kristus. I 
ya'u sussinggawangnga ana waugu Setanna wotongnge mamono'a si yamiu 
ma'oman sara anambon asasahaddi yami maola'a tate gunane. 
6Orassa indi Timotius nabelengke wuṛṛu suete nabbatti'a si yami watti'a 
maalu᷊assa su ola'u ereapa i yamiu mangngimanna si Kristus wuṛṛu 
uararangngu. I tou namasingkata si yami manungku i yamiu sidutu 
mangngadon pananaunganna mapia su ola'i yami sulalu᷊mmu naungngu. 
Wuṛṛu i yamiu maapulu maisasomban kami, ere lai yami maapulu 
maisasomban kamiu. 
7Ana waugu udde manga tuṛṛangnga, sulalu᷊mmu ala᷊wo'u asasusa wuṛṛu 
patatuṛṛaddanni yami, yami niali᷊wuṛṛanu watti'i yamiu. Pangangimannu si 
Kristus naahewalla naungngi yami 
8na'oman sara orassa indi yami naapendamma atonna-tonna mabbiakka, 
sambali᷊ate i yamiu sidutu uarisikka matohassa, uaaukka ringannu Mawu. 
9Aroddi ahewalle apendammu aadiangkamanni yami su Ruata su ala᷊wo'u 
ala᷊lu᷊assa apan niapendamanni ami su saruan-Ne ana waugu yamiu. 

10Allo ṛabbi yami sussala᷊nde si Tou ringannu awawiran dalu᷊mmu 
naungnga, tadea'u i yami wotongnge masasomba sassane ringanni yamiu 
ipanuungngu apa apan ipaapulun kamiu see ipangimanna si Kristus aroddi 
olangnge. 
11Antimanna Ruata Iamangngi ite sassane, wuṛṛu Mawun kite Yesus Kristus 
manuli᷊dda lala᷊nni yami ipadumatingngi yamiu! 
12Antimanna Mawu ma'ola'a si yamiu lembon marangngu sangkatou 
ringannu waine wuṛṛu lembon marangngu su anambon taumata, na'oman 
sara darangngunu udde aatambanna, ere lai darangngun kami si yamiu. 
13Ringannu aroddi Mawu sarun manohassa naungngu, na'oman sara i yamiu 
ma'ukkasa wuṛṛu tawe sala᷊ne su saruannu Ruata Iamangngi ite, su tempo 
Mawun kite Yesus rumanta suadio'a ringannu anambon taumata apan 
naola'a pussa'a-Ne. 

1 Tesalonika 4 

Wiakka apan maal᷊uassa naungngu Ruata 

1Panginsueanne manga tuṛṛangnga, i yami suete nanula᷊da si yamiu su ola'u 
ereapa i yamiu ṛinone mabbiakka malluassa naungngu Ruata. Atonna i 
yamiu suete nabbiakka ereudde. Arawe orassa indi sulalu᷊mmu taṛṛinon 
Mawu Yesus, i yami sumala᷊nde si yamiu wuṛṛu mamata'i yamiu tadea'u i 
yamiu lembon maddea'a lai olangnge udde! 
2Ana waugu i yamiu suete naasingkata manga tatantiro apan suete nionggoli 
ami si yamiu sulalu᷊mmu taṛṛino Mawu Yesus. 
3Ete indi ipaapulun Duata tadea'u i yamiu tumba'u mabbiakka ringanni Tou, 
susi, mangngindaun ala᷊wo'u pallala᷊gu apan lale᷊o. 
4Suapan esakka su wallatti yamiu ṛinone maasingkata ereapa mabbiakka 
ringannu awingnge wuṛṛu ringannu inolaanna apan maalu᷊assa naungngu 
Ruata wuṛṛu taumata. 

5Arie mabbiakka tuttuṛṛuta apulun dalu᷊mmu naungngu su saruannu 
awingngu, ere niola'u manga taumata apan tawe maaillala᷊ Ruata. 
6Sulalu᷊mmu olangnge ereudde, arie saran sangkatou ma'ola'a pasasala᷊ su 
tuṛṛangnge, ara'e mallinga. Dorone yami suete napaanaungnga ringannu 
atonna si yamiu, manungku Mawu sarun maṛṛuumannu manga taumata 
apan ma'ola'a manga pasasala᷊ ereudde. 
7Ruata mammaggo si ite, wali᷊ne tadea'u see i ite mabbiakka sussandaga, 
ewe'e tadea'u i ite mabbiakka maalu᷊assa naungngu Ruata. 
8Taumata apan tawe madaringikka ala᷊ṛṛa'a indi wali᷊newe tawe 
madaringikka taumata, arawe tawe madaringikka Ruata apan nangonggollu 
Ghaṛṛaho-Ne susi si yamiu. 
9Tate gunane lai yami mamoṛṛettu suratta si yamiu su ola'u ereapa i yamiu 
ṛinone mandangngu manga tuṛṛangnga apan sambau su pangangimanna. I 
yamiu sassane suete niaṛṛaannu Ruata ana see i yamiu uararangngu. 
10Wuṛṛu olangnge indi suete niapaali᷊atta'i yamiu su saruannu manga 
tuṛṛanga apan pangangimanna sambau su Makedonia. Arawe manga 
tuṛṛangnga, i yami sumala᷊nde atonna si yamiu, tadea'u wiakki yamiu 
maola'a lembon apianne lai. 
11Pattinsahadde mabbiakka ringannu matammudda wuṛṛu tawe mailalo᷊'a 
su hatton taumata waine. Ṛinone i yamiu mammanara maddea'a anni yamiu 
sassane, ere lai yami dorone suete nandolokki yamiu. 
12Amungkangu i yamiu mabbiakka aroddi, yamiu tate uatundeetta sisai-sai, 
wuṛṛu manga taumata apan tawe mangngimanna si Kristus, sarun 
mangaddatta si yamiu. 

Darantan Mawu 

13Manga tuṛṛangnga, i yami maapulu tadea'u i yamiu maasingkata apa apan 
ṛinone su ola'u manga taumata apan natete; tadea'u i yamiu tawe masusa 
naungnga ere manga taumata waine apan tawe antimme. 

14I ite mangngimanna manungku Mawu Yesus suete nate wuṛṛu nabbiakka 
apia. Ana waugu udde i ite mangngimanna lai manungku Ruata sarun 
mapaawiakku apia anambon taumata apan mangngimanna Mawu Yesus 
wuṛṛu apan natete, tadea'u i mangitou mabbiakka su sampunna ringanni 
Tou. 
15Tumuṛṛuttu olangnge udde, indete ala᷊ṛṛa'u Mawu apan iapaassingkati ami 
si yamiu; Su tempo Mawu Yesus rumanta, i ite apan ta'e wiakka, tawe malliu 
ṛoro manga taumata apan natete dorone. 
16Paṛṛadote mala'ekatta mawantuga sarun umui ringannu tingikka 
ma'ikkatta wuṛṛu trompetu Ruata iapatuntingikka maola'a sambau tatiala 
iapasaddia. See Mawu Yesus sassane sarun sumossokka wuassu surga, wuṛṛu 
manga taumatan Saṛṛani apan natete sarun iapaawiakka dorone. 
17Wua'udde, i ite apan ta'e wiakka su tempo udde sarun masengkengnga su 
sampunna ringanni mangitou sulalu᷊mmu winabbawa maisasomban Duata 
su winalanganna. See i ite matana'e ringannu Mawu saran mala᷊nnu-la᷊nnu. 
18Ana waugu udde, ṛinone i yamiu uatatohassa naungnga ringannu 
mappaamattu manga wisara indi. 

1 Tesalonika 5 

Paasaddiate su darantan Mawu 

1Manga tuṛṛangnga, i yami salaiwe lasa'e mamoṛṛettu suratta si yamiu 
angngerate tempone apan na'etta'a, manga olangnge udde sarun mariaddi. 
2Ana waugu i yamiu sassane masingkatta ringannu masemakka manungku 
allon darantan Mawu udde sarun rumanta ere taṛṛa ta'o su tempo ṛabbi. 
3Amungkangu taumata mabbisara, “Sarangkanambone mala᷊nnabba wuṛṛu 
matammudda,” ne ete su tempo udde inaṛṛombanganne i mangitou sarun 
aṛṛiaannu papate wuṛṛu tawe saran sangkatou apan wotongnge 
maatala᷊ngnga. Olangnge udde sarun mariaddi sangkaṛṛondapa, ere taddu'u 
sangkatou wawine apan sarun mangunsiwe. 

4Arawe i yamiu wali᷊newe taumata apan mabbiakka sulalu᷊mmu 
araranduma, na'oman sara allo udde naaṛṛindu'a si yamiu ere darantan 
sangkatou taṛṛa ta'o. 
5Tuṛṛanga sarangkanambone eteudde taumata apan mabbiakka sulalu᷊mmu 
asasemakka; i yamiu nasutta su allo apan masemakka. I ite wali᷊ne taumata 
apan mabbiakka sulalu᷊mmu araranduma, ara'e nasutta su ṛabbi apan 
marandumma. 
6Ana waugu udde imbaṛṛangnga i ite tumba'u mattiilla ere taumata waine. 
I ite ṛinone uariagga wuṛṛu ṛingiṛṛanni ite ṛinone masemakka. 
7Su tempo ṛabbi taumata mattiilla, wuṛṛu su tempo ṛabbi lai taumata 
mabbali᷊ wu'anna. 
8Arawe i ite indi manga taumata apan nasutta su allo apan masemakka; ana 
waugu ṛingiṛṛanni ite ṛinone masemakka. I ite ṛinone sidutu mangngimanna 
Mawu wuṛṛu mandangngu manga taumata waine wuṛṛu mangngantimma 
ringannu atonna manungku Ruata sarun manala᷊matta si ite. Eteudde ahidda 
apan uali᷊ndumma si ite sulalu᷊mmu manara lumawangnga araranduma. 
9Ruata namile si ite wali᷊ne iṛṛuumanna, arawe tadea'u maasomba 
asasala᷊matta wuassu Mawun kite Yesus Kristus. 
10I Tou nate hunan kite, tadea'u su tempo i Tou rumanta apia – tanne i ite 
ta'e wiakka, ara'e natete – i ite wotongnge mabbiakka su sambau ringanni 
Tou. 
11Ana waugu udde ṛinone i yamiu sidutu uasasasa wuṛṛu uatatohassa ere lai 
a'olaanni yamiu orassa indi. 

Manga tatantiro panginsueanne wuṛṛu tabea 

12Manga tuṛṛangnga, i yami sumala᷊nde tadea'u i yamiu mangaddata 
taumata apan mammanara su pattangngani yamiu; eteudde i mangitou apan 
suete nipilen Mawu mamiaṛṛa'a wuṛṛu manantiro si yamiu. 

13Pangaddatta si mangitou ringannu mapia-pia wuṛṛu ringannu 
paddararangngu ana waugu ipannaungnga apa apan suete niola'i mangitou. 
Pabbiakke sidutu ringannu paddarame. 
14I yami maddoronga lai, manga tuṛṛangnga, taggue ringannu paddarame 
taumata apan maddiri mammanara; tohassa naungngu taumata apan 
matta'utta; tulu᷊nga'a taumata apan wotongnge iatulu᷊nga, wuṛṛu paasabare 
su saruannu awadaalla. 
15Paariagai tadea'u arie pia taumata apan mabali᷊ssu ala᷊le᷊o ringannu ala᷊le᷊o. 
Paddea'e sidutu ringannu ma'ola'a apapia, sangkatou ringannu waine wuṛṛu 
su anambon taumata. 
16Ṛinone i yamiu sidutu lulluassa, 
17wuṛṛu sidutu u'ali᷊omanna. 
18Sulalu᷊mmu alawo'u inolaanna ṛinone i yamiu maadiangkamanna, ana 
waugu eteudde ipaapulun Duata wuassi yamiu taumata apan mabbiakka 
uaaukka ringanni Kristus Yesus. 
19Arie manaṛṛangnga Ghaṛṛahon Duata. 
20Arie mangaddio'a manga watti'a apan nionggolu Ghaṛṛahon Duata. 
21Sarangkanambone ṛinone iannamma, wuṛṛu apapia sarun tattuṛṛutanna. 
22Pangindauten ala᷊wo'u hatin ala᷊le᷊o. 
23Antimanna Ruata sassane mangonggolu paddarame si ite, ma'ola'a si 
yamiu taumata apan atonna-tonna mabbiakka hunan Duata sassane. 
Doronganna Ruata mallu'adda ahewallu wadangngu, mawae ghaṛṛaho, 
ṛimuudda, wuṛṛu lai wadangngu, ma'oman sara tawe sangkule su tempo 
Mawun kite Yesus Kristus rumanta apia. 
24Ruata, apan suete namaggo si yamiu, sarun ma'ola'a olangnge udde ana 
waugu i Tou tawe maabbuli᷊. 
25Ali᷊omana'a i yami, manga tuṛṛangnga! 

26Paa'addate sarangkanambone ringannu aakkannu pasasangkatuṛṛangannu 
taumatan Saṛṛani. 
27Sulalu᷊mmu taṛṛinon Mawu, i ya'u sumala᷊nde tadea'u i yamiu mabbasan 
suratta indi su anambon tuṛṛanga apan sambau su pangangimanna. 
28Antimanna Mawun kite Yesus Kristus mangala᷊matta si yamiu. Tabea 
wuassi yami, Paulus 

2 Tesalonika 

2 Tesalonika 1 

1Manga tuṛṛangnga jamaatta su Tesalonika, apan naola'a walahannu Ruata 
Iamangngi ite wuṛṛu Mawu Yesus Kristus! Yami eteudde Paulus, Silas wuṛṛu 
Timotius 
2mangngantimma doronganna Ruata Iamangnga wuṛṛu Mawu Yesus Kristus 
mangonggolu ala᷊matta wuṛṛu paddarame si yamiu. 

Ṛu'umanna apan ola'anna su darantan Kristus 

3Manga tuṛṛangnga, i yami siddutu ma'adiangkamanna su Ruata ana waugu 
i yamiu. Wuṛṛu mangngimanna si Kristus, wuṛṛu i yamiu lembon 
uararangngu sangkatou ringannu waine. 
4Ana waugu udde anio i yamiu uahahatto su ola'i yamiu suapan i yami 
mattembo manga jamaattu Ruata. Ringannu malu᷊assa i yami mabatti'a 
ereapa i yamiu siddutu mangngimanna si Kristus sulalu᷊mmu pananansara 
wuṛṛu asasusa apan niapendamanni yamiu. 
5Isindi nasemakke aroddi atuli᷊dde pamamarikissu Ruata: I yamiu suete 
natataṛṛanga ana waugu Runia Wakkun Duata, ana waugu udde i yamiu 
wotongnge sumutta sulalu᷊mme. 
6I Tou sarun ma'ola'a atatuli᷊dda, wuṛṛu sarun mabali᷊ssu asasusa su taumata 
apan napaasusan kamiu. 
7Wuṛṛu si yamiu apan orassa indi uatataṛṛanga – aroddi lai si yami – Ruata 
sarun mangonggolu ala᷊lu᷊assa su allo Mawu Yesus sumossokka wuassu surga 
wuṛṛu mamasilom batangan-Ne ringannu manga mala'ekatta apan 
matohassa, 
8wuṛṛu ringannu putungnga apan mabbanala. I Tou sinumossoka 
maṛṛuumannu manga taumata apan tawe mangngimanna Ruata wuṛṛu 
maddiri mabbiakka su apulun Watti'u Ala᷊lu᷊assa su ola'u Mawun kite Yesus 
Kristus. 

9Manga taumata udde sarun manengkamma ṛuumanna papate 
sarangkalo᷊'engnge, iramme su liudde wuassu ammula᷊nnu taumata Mawu 
wuṛṛu wuassu taṛṛino-Ne apan mawantuga; 
10sarangkanambone udde sarun mariaddi su allo i Tou rumanta apia ana 
wantuhannu ala᷊ṛṛanang-Nge wuṛṛu addatannu anambon taumata apan 
mangngimanna. I yamiu lai isudde su sambau ringannu walahannu Ruata 
udde, ana waugu i yamiu suete nangimanna watti'a apan niapaasingkati ami 
si yamiu. 
11Ana waugu udde i yami sidutu u'ali᷊omanni yamiu. I yami u'ali᷊omanna 
tadea'u Ruata ma'ola'a si yamiu wotongnge mabbiakka tumuṛṛutta apulu-
Ne; ana waugu udde i Tou namaggo si yamiu. Doronganna Ruata, ringannu 
taṛṛino-Ne, manuungngu apulu-Ne ma'ola'a apapia, wuṛṛu manuungngu 
anambon manara apan a'olaanni yamiu ana waugu mangngimanna si 
Kristus. 
12Ringannu aroddi Mawun kite Yesus Kristus wantuhanni yamiu, wuṛṛu i 
yamiu lai wantuhannu Mawu Yesus ana waugu apapia naungngu Ruatan 
kite wuṛṛu Mawu Yesus Kristus. 

2 Tesalonika 2 

Taumata lal᷊eo 

1Su ola'u daranta Mawun kite Yesus Kristus, wuṛṛu su ola'u i ite iammulle 
iapaatana'a suaddio'a ringanni Tou, ete indi ta'u doronganna si yamiu: 
2Arie mali᷊ha-li᷊hakka umali᷊ngu ara'e umambuli᷊sada ana waugu watti'a 
manungku nia'omante allone Mawu Yesus rumanta apia. Asinungka watti'a 
udde darantane wuassu sambau watti'u nabi, ara'e wuassu sambau ala᷊ṛṛa'a; 
ara'e wotongnge mariaddi piaddu nabbisara manungku i yami suete 
namoṛṛeta aroddi sulalu᷊mmu sambau suratti yami. 
3Salaiwe ereapa, arie mapaawalan taumata mangawusu si yamiu. Ana 
waugu tantala᷊nna taambe nia'omanna allo udde, ṛinone mariaddi dorone 
olangnge indi: Manambo taumata sarun massinaadda, maddandilli Kristus; 

wuṛṛu Taumata Lale᷊o apan suete nitantuna iapaasutta su naraka, sarun 
mamasilon batanganne. 
4Ringannu mawunga i tou sarun lumawangnga wuṛṛu mananggaku 
watangan-Ne su anambon inolaanna apan sassubbannu taumata, ara'e 
anambon paalu᷊anna apan sassunnannu taumata udde Ruata. Ewe'e lai i tou 
sarun uma'ianna sulalu᷊mmu Wale᷊ Duata wuṛṛu mamasingkata manungku 
eteudde i tou Ruata. 
5Naunge, manungku i ya'u suete namasingkata si yamiu sarangkanambone 
udde, su tempo i ya'u ta'e su sambau ringanni yamiu. 
6Wuṛṛu i yamiu masingkata apa apan orassa indi ta'e maasala᷊re 
sarangkanambone udde mariaddi. Paṛṛadote su tempo apan suete tinantunu 
Ruata, Taumata Lale᷊o udde sarun rumanta. 
7Atatohassa apan mammanara ala᷊le᷊o udde mannatakke mammanara 
ringannu mala᷊nna-la᷊nnaba, arawe ta'e tataṛṛanganna. Napawe 
mananaṛṛange udde suete niapaasali᷊u, 
8wakkute udde asiloante Taumata Lale᷊o udde. Napawe Mawu Yesus 
rumantate, i Tou sarun mamate Taumata Lale᷊o udde ringannu singangu 
wuassu moṛṛo-Nge, wuṛṛu mamate si tou ringannu asasemakku daranta-Ne. 
9Taumata lale᷊o udde sarun rumanta ringannu sambau taṛṛino apan 
wahewalla wuassu Setanna. I tou sarun ma'ola'a ala᷊wo'u hatin ala᷊ṛṛindu'a 
wuṛṛu manga inolaanna apan wahewalla napenen bawahia. 
10I tou sarun mappaattu ala᷊wo'u awusune apan lale᷊o ipangali᷊wu manga 
taumata apan sarun mate. I mangitou sarun mate ana waugu tawe 
maddaringikka wuṛṛu maddirin wattia'a apan naṛṛino wuassu Ruata apan 
wotongnge manala᷊matta si mangitou. 
11Ana waugu udde Ruata napaarantan taṛṛino apan mangngali᷊wun 
mangitou, na'oman sara i mangitou nangimanna watti'a apan nassala᷊ udde. 

12Sombange, anambon taumata apan maapulun dosa wuṛṛu tawe 
mangngimanna apa apan su ṛinone udde sarun iṛṛuumanna. 

I yamiu nipile ana waugu iapaasal᷊amatta 

13Manga tuṛṛangnga apan arangnguannu Mawu! Ṛinone i yamiu sidutu 
maadiangkamanna su Ruata su ola'i yamiu, ana waugu ro'en paarorone 
Ruata suete namile si yamiu iapaasala᷊matta. Olangnge udde mariaddi 
wuassu apa apan nimmanara Ghaṛṛahon Duata si yamiu tadea'u i yamiu 
maola'a ala᷊ṛṛana'u Ruata apan susi wuṛṛu ana waugu i yamiu 
mangngimanna watti'u Ruata. 
14Ana waugu udde Ruata namaggo si yamiu sulalu᷊mmu Watti'u Ala᷊lu᷊assa 
apan niapaasingkati yami si yamiu. Ruata namaggo si yamiu, ana waugu i 
Tou maapulu tadea'u i yamiu lai maapendama awawantugu Mawun kite 
Yesus Kristus. 
15Ana waugu udde, Manga tuṛṛangnga, darisikke paatohassa wuṛṛu 
pangagasse sidutu su manga ala᷊ṛṛa'a apan suete nionggoli yami si yamiu, 
mawae udde uahahati ara'e lai su suratta. 
16-17Doronganna Mawun kite Yesus Kristus sassane, wuṛṛu Ruata Iamangngi 
ite malluassa wuṛṛu manohassa naungngu, tadea'u i yamiu wotonge 
maamanara wuṛṛu mamasingkatu apapia. Ana waugu Ruata marangngu si 
ite, wuṛṛu ana waugu apapia naung-Nge i Tou napaatammuda wuṛṛu 
mangngantimma apapia. 

2 Tesalonika 3 

Aal᷊iomana'awe i yami 

1Panginsueanne, Manga tuṛṛangnga, aali᷊omana'awe i yami. Aali᷊omante 
tadea'u watti'a wuassu Mawu wotongnge siddutu massali᷊awukka ringannu 
mali᷊hakka wuṛṛu sengkamanna ringannu mapia, ere lai suete nariaddi si 
yamiu dorone. 

2Aali᷊omante lai tadea'u Ruata manala᷊matta si yami wuassu manga taumata 
lale᷊o. Ana waugu tawe anambon taumata mangngimanna watti'a wuassu 
Mawu udde. 
3Arawe Mawu matuṛṛuta. I Tou sarun manohassa si yamiu wuṛṛu mallu'adda 
si yamiu wua si Lale᷊o. 
4Wuṛṛu i yami mangngimanna atonna su Mawu su ola'i yamiu, manungku i 
yamiu tantala᷊nna mammanara wuṛṛu siddutu mammanara apa apan 
iradolokki yami si yamiu. 
5Doronganna Mawu mangehetta si yamiu ana see wotongnge lembon 
maasunna manungku Ruata marangngu si yamiu wuṛṛu manungku Kristus 
nangonggollu atatamudda si yamiu. 

Sidutua'a su mammanara 

6Manga tuṛṛangnga, wuassu taṛṛinon Mawu Yesus Kristus, i yami 
nandolokka tadea'u i yamiu mangindau manga tuṛṛanga, apan mabbiakka 
wolo'a, wuṛṛu maddiri tumuṛṛutta manga ala᷊ṛṛa'a apan niapaasingkati yami 
si mangitou. 
7I yamiu sassane masingkata manungku i yamiu sarun mattanno tula᷊ddan 
kami. Yami tawe su awawolo'a su tempo i yami uatana'a ringanni yamiu. 
8I yami tawe mammo'on annu taumata ringannu tawe mamaekka. Ewe'e 
allo ṛabbi yami mammanara mattinsahadda tadea'u i yami tawe 
mapaasusan sai-sai wuassu wallatti yamiu. 
9I yami ma'ola'a udde wali᷊ne ana waugu i yami maapulu manula᷊dda si 
yamiu. 
10Su tempo i yami ta'e uatana'a su pattanganni yamiu, i yami nangonggolu 
atoranna indi, “Taumata apan maddiri mammanara, tawe wotongnge 
umanna.” 

11I yami nabbisara arendi ana waugu i yami naaringikka manungku pia 
manga taumata su wallatti yamiu apan mabbiakka su amamalassa. I 
mangitou tawe mammanara, tumba'u ma'ilalo᷊'a su hatton taumata waine. 
12Wuassu taṛṛino Mawu Yesus Kristus i yami nandolokku manga taumata 
udde wuṛṛu niapaanaungnga, tadea'u i mangitou mammanara ringannu 
matammuda wuṛṛu maddea'a wiakki mangitou sassane. 
13Arawe i yamiu arie paawusa ma'ola'a apapia. 
14Asinungka ta'e pia taumata apan maddiri tumuṛṛutta apa apan 
niapaasingkati yami sulalu᷊mmu suratta indi. Paatehamma su saruannu 
taumata ereudde wuṛṛu arie maggawen tou tadea'u i tou masili. 
15Arawe arie i tou olaanna ere seetta; tumba'u tantiroite i tou ere sangkatou 
tuṛṛanga. 

Manga wisara panginsueanne 

16Eteudde Mawu punnu paddaramen kite. Doronganna i Tou siddutu 
mangonggolu paddarame si yamiu su ala᷊wo'u inolaanna. Doronganna 
Mawu makkundinganna tuṛṛanga sarangkanambone. 
17 Tabea wuassi ya'u, Paulus. I ya'u sassane namoṛṛetu wageangnge indi. Ete 
indi tiala apan ta'u niwoṛṛeta sulalu᷊mmu anambon suratta niwoṛṛe'u. 
18Doronganna Mawun kite Yesus Kristus mangala᷊matta tuṛṛanga 
sarangkanambone. Tabea wuassi yami, Paulus 

1 Timotius 

1 Timotius 1 

1-2Timotius, ana'u apan tutune sulalu᷊mmu Mawu! Suratta indi wuassia'u, 
Paulus, rasulli Kristus Yesus wuassu parentan Ruata, Punnu Sala᷊mati ite 
wuṛṛu wuassu parentan Kristus Yesus, pangantimanni ite. Doronganna 
Ruata Iamangnga wuṛṛu Kristus Yesus Mawun kite mangonggolu ala᷊matta, 
darangngu wuṛṛu paddarame si yamiu. 

Paatehamma su al᷊aṛṛa'a mangngal᷊iwu 

3I ya'u maapulu tadea'u i'o sidutu uatana'a su Efesus ere lai suete ta'u niwalo᷊ 
si'o su tempo i ya'u inai watukku Makedonia. Ana waugu su Efesus pia sire 
pira taumata apan mannali᷊awukku ala᷊ṛṛa'a nassala᷊, wuṛṛu i'o ṛinone 
maningaddi mangitou. 
4Walo᷊a'a si mangitou tadea'u ariete lai maddaringikka manga wa'e wuṛṛu 
manga watti'u arariaddiannu walahanna apan tawe panginsueanne. 
Sarangkanambone udde tumba'u mandantan pabbawawulo᷊, wuṛṛu tawe 
mappaamattu pandumannu Ruata apan tumba'u wotongnge aillala᷊nna 
sulalu᷊mmu pangangimanna si Tou. 
5Pandumannu tatantiro'u udde tadea'u taumata wotongnge maatahuanna 
naungnga waresi, wuṛṛu lalu᷊mmu naungnga apan susi, ana see atonna-
tonna mangngimanna Mawu, wuṛṛu ringannu aroddi, wotongnge 
uararangngu sansulu᷊ngnge. 
6Pia sambageanganna taumata apan maddirite mabbiakka ereudde lai, 
wuṛṛu inumali᷊wute sulalu᷊mmu pattatiakka apan tawe gunane. 
7I mangitou maapulu maola'a manga hurun agama, wutte'e i mangitou 
sassane tawe maasunna manga wisara apan ipappaatti mangitou ara'e 
manga inolaanna apan iapaasingkati mangitou ringannu ahewallu 
naungnga. 
8I ite masingkata manungku titan agama udde mapia, amungkangu ipaatta 
ringannu mapia. 

9Ṛinone naunganna manungku titaniola'a wali᷊ne hunane su taumata mapia, 
ewe'e su taumata apan mala᷊wangnga tita, manga taumata lale᷊o, taumata 
mala᷊wangnga, su taumata marosa, taumata tawe agamane, taumata 
tumba'u maṛṛingiddu runia, su taumata apan namate iamangnge wuṛṛu 
inangngene, wuṛṛu manga taṛṛa pate sarangkanambone, 
10su manga taumata masandagga, esakka uaapulun esakka, maṛṛarampasa, 
taṛṛa wahia, matatiala awusu, wuṛṛu suapan taumata apan ma'ola'a 
inolaanna lullawangnga ala᷊ṛṛa'a apan naṛṛino. 
11Ala᷊ṛṛa'a udde niasombanganna sulalu᷊mmu Watti'u Ala᷊lu᷊assa apan 
pananali᷊awukke tinantilla si ya'u, eteudde Watti'u Ala᷊lu᷊assa wuassu Ruata 
apan mawantuga wuṛṛu ṛinone raloanna. 

Apendamma aadiangkamanna ana waugu al᷊amattu Ruata 

12I ya'u maadiangkamanna si Kristus Yesus Mawun kite. I Tou suete 
nangonggolu atatohassa si'u ipangimbe si Tou, wuṛṛu i Tou mammendama 
manungku i ya'u wotongnge su manara udde, 
13salaiwe dorone i ya'u mangngalu᷊andaga wuṛṛu mandale᷊o see 
mangngadio'a si Tou. Arawe Ruata marangngu si ya'u, ana waugu su tempo 
udde i ya'u taambe nangimanna, nariaddi ya'u wagga apa apan a'olaangku. 
14Wuṛṛu i ya'u niala᷊matannu Mawun kite. I Tou nangonggolu atatohassa si 
ya'u ipangimanna si Tou wuṛṛu mandangngu taumata sansulu᷊ngnga. 
Apande udde nionggolla si ite sarangkanambone apan uaaukke ringanni 
Kristus Yesus. 
15Mangke atonna wisara indi – ana waugu udde ṛinone sengkamanna wuṛṛu 
pangimananna – : “Kristus Yesus nirumanta su runia indi ana waugu 
manala᷊matta taumata marosa.” Wuṛṛu ete i ya'u taumata marosa apan 
lembon ala᷊le᷊oanne. 
16Ana waugu udde Ruata marangngu si ya'u, tadea'u Kristus Yesus 
wotongnge mapaali᷊atta'u anambon asasabare-Ne si ya'u, taumata apan 
arosanne indi. Wuṛṛu indi maola'a sambau tula᷊da su anambon taumata apan 

mangngimanna si Tou wuṛṛu maasomba wiakka tutune wuṛṛu mala᷊nnu-
la᷊nnu. 
17Ruata, Ratu su alo᷊'engngu tempo, ṛinone addatanna wuṛṛu siddutu 
raloanna, ana waugu ete i Tou punnu sala᷊matta sarangkalo᷊'engnge, apan 
tawe iasilo wuṛṛu tinggassa! Amin. 
18Timotius, ana'u, Manara indi ta'u itantilla si'o, mannaungnga tanatan 
Duata apan niapaasingkatu manga nabi sulalu᷊mmu jamaatta su ola'u ririnu. 
Ṛinone tanata udde maola'a walu᷊nna si'o sulalu᷊mmu manaranu apan mapia. 
19Pammanarate ringannu pangangimanna apan atonna wuṛṛu ringannu 
lalu᷊mmu naungnga apan waresi. Pia manga taumata apan tawe 
maddaringikka tingikku lalu᷊mmu naungnge, na'oman sara naṛṛimunsa'e 
pangangimanni mangitou. 
20Su wallatti mangitou eteudde Himeneus wuṛṛu Aleksander. Taumata 
darua udde suete ta'u niṛṛuumanna tinantilla su Setanna, tadea'u i mangitou 
mangillolo᷊ mallobosa Ruata. 

1 Timotius 2 

Patataṛṛamawu su Jamaatta 

1Paarorone, i ya'u sumala᷊nde tadea'u sasala᷊nde, aali᷊omanna, wuṛṛu 
aali᷊omannu awadaalla, see adiangkamanna iwalo᷊ su Ruata hunan anambon 
taumata; 
2hunan manga ratu wuṛṛu hunan anambon taumata apan uataṛṛino. 
Padorongke tadea'u i ite wotongnge mabbiakka ringannu matammuda 
wuṛṛu paddarame su Ruata ringanni pallala᷊gu apan mapia. 
3Eteudde apianne wuṛṛu maalu᷊assa naungngu Ruata, Punnu Sala᷊matti ite. 
4I Tou maapulu tadea'u anambon taumata maasomba asasala᷊matta wuṛṛu 
masingkatu apapia. 
5Ana waugu, tumba'u pia sambau Ruata, wuṛṛu tumba'u sangkatou 
mananangngan Duata wuṛṛu taumata, eteudde Kristus Yesus. 

6I Tou sangkatou taumata apan suete nanantillu watangan-Ne ipamallosu 
anambon taumata wuassu manga rosa mangitou. Ringannu udde Ruata 
napaali᷊atta'a su tempo apan na'etta'a, manungku i Tou maapulu tadea'u 
anambon taumata masala᷊matta. 
7Wuṛṛu ana waugu eteudde i ya'u nirolokka inai ringannu manga taumata 
wali᷊ne Yahudi iapapasingkata si mangitou watti'a su ola'u pangangimanna 
apan atonna. Apan ta'u iwabbatti'a indi udde atonna, i ya'u tawe mamahia. 
8I ya'u maapulu tadea'u suapan tampan papunna esakka umali᷊omanna 
ringannu naungnga susi, tawe asasa'u ara'e pabbawawulo᷊. 
9Ṛinone papunna wawine mallogakka watanganne ringannu tawe ete pia 
lembone wuṛṛu mappedetu pedeta pia atoranne. Arie mappaattu uta'a 
atokke maasili ara'e manga lalo᷊gakka wula᷊wanna ara'e mutiara, ara'e 
laubba aregane massagada. 
10Arawe ṛinone wawine mallogaka watanganne ringannu manga pallala᷊gu 
apan mapia su ereapa udde ṛinone olaannu wawine apan massubba Ruata. 
11Wawine ṛinone mangngurumma ringannu mala᷊nnaba wuṛṛu matuṛṛuta. 
12I ya'u mapaasala᷊ amungkangu wawine mangngaṛṛa'a ara'e mamarenta 
esakka; i mangitou ṛinone mala᷊nnaba. 
13Ana waugu paarorone nariaddi eteudde Adam wua'udde Hawa. 
14Wuṛṛu wali᷊ne Adam, ewe'e ete wawine apan niawono'anna, na'oman sara 
nilumawangnga parentan Duata. 
15Salaiwe aroddi, wawine sarun masala᷊matta ringannu mangunsiwen ana'a, 
sambali᷊ate i tou ringannu masaṛṛionto'a sidutu mangngimanna si Kristus 
wuṛṛu sidutu marangngu taumata waine wuṛṛu mabbiakka hunane su Ruata 
sassane. 

1 Timotius 3 

Mallal᷊u'adda jamaatta 

1Mangke atonna wisara'u indi, “Taumata apan maapulu maola'a 
mallalu᷊'adda jamaatta, maapulun sambau manara apan maarega.” 
2Sangkatou mallalu᷊'adda jamaatta ṛinone taumata tawe sala᷊ne, tumba'u 
sangkatou awingnge, masabare, pande, wuṛṛu maaduna; i tou maapulu 
manolo᷊ho raho su wale᷊ne, wuṛṛu wotongnge mangaṛṛa'a taumata; 
3arie taumata taṛṛa wu'anna, ara'e taṛṛa wawulo᷊. Ewe'e i tou ṛinone 
sangkatou masaṛṛionto'a, wuṛṛu malu᷊tu su paddarame. Tawe wotongnge i 
tou wali᷊un roitta. 
4Ṛinone i tou masingkata mangatokku lalo᷊ṛṛon bale᷊ne ringannu mapia, 
wuṛṛu mangaṛṛa'a ala᷊ṛṛanangnge matuṛṛuta wuṛṛu maadatta si tou. 
5Ana waugu amungkangu taumata wagga mangatokku lalo᷊ṛṛon bale᷊ne 
sassane, ereapa i tou wotongnge mangatokku jamaattu Ruata? 
6Sangkatou mallalu᷊'ada jamaatta tawe wotongnge taumata wakkute 
sinumutta Saṛṛani, ana waugu takka i tou mabbali᷊ mawunga see 
awontohanna ere Setanna dorone. 
7Ṛinone i tou taumata apan pia aranne mapia sulalu᷊mmu soa; ana waugu 
amungkangu tawe aroddi, ne i tou sarun alu᷊andahannu taumata, na'oman 
sara manawo su liman Setanna. 

Masasumbala jamaatta 

8Ṛinone masasumbala jamaatta lai taumata mapia wuṛṛu matuli᷊da; tawe 
wali᷊un doitta tawe tumaniten manambo ma'inumma anggore. 
9Ṛinone i mangitou matohassa su pangangimanna ringannu naungnga 
waresi su ala᷊ṛṛa'u pangangimannu taumatan Saṛṛani apan suete 
niapaali᷊atta'u Ruata. 
10Ṛinone i mangitou iannamma asuene, wuṛṛu amungkangu i mangitou 
tawe sala᷊ne, wakkute udde i mangitou wotongngete massumbala 
sulalu᷊mmu jamaatta. 

11Awingngi mangitou lai ṛinone taumata mapia, wali᷊ne taumata apan taṛṛa 
watti'u wahia. I mangitou ṛinone masingkata mattuṛṛadana, wuṛṛu tawe 
mamahia su ala᷊wo'u inolaanna. 
12Masasumabala jamaatta ṛinone awingnge tumba'u sambau. Ṛinone i tou 
masingkata mangatokku ala᷊ṛṛanangnge wuṛṛu lalo᷊ṛṛon wale᷊ne ringannu 
mapia. 
13Manga taumata apan massumbala ringannu mapia sulalu᷊mmu jamaatta, 
sarun addatanna wuṛṛu lembon waṛṛani mabbisara su ola'u pangangimanni 
mangitou si Kristus. 

Addapingu agaman kite 

14I ya'u mangantimma tate mala᷊nu lai ya'u sarun mattembo si'o. Salaiwe 
aroddi, ya'u namoṛṛetu suratta indi lai si'o, 
15tadea'u amungkangu i ya'u mala᷊nnu, i'o masingkate ereapa i ite 
mabbiakka maola'a walahannu Ruata, eteudde jamaattu Ruata apan 
wiakka. Ete jamaatta indi apan naola'a alu tatungkale wuṛṛu rapappaku 
ala᷊ṛṛa'a apan naṛṛino wuassu Ruata. 
16Taweddu saran sangkatou wotongnge massinaada, aroddi ahewalle 
addapingu agaman kite: I tou namasilon batanganne sulalu᷊mmu lihiddu 
taumata, wuṛṛu niapaali᷊atta'u Ghaṛṛahon Duata, see aellehannu manga 
mala'ekatta. Wattinge niapararingikka su wallatu manga walahanna, wuṛṛu 
i Tou apangimananna su ahewallu runia wuṛṛu niapaasengkenga su surga. 

1 Timotius 4 

Manga huru awusu 

1Ghaṛṛahon Duata ringannu masemakka nabbisara manungku su tempo 
apan sarun rumanta, sangkawageanganna taumata sarun massinaaddi 
Kristus. I mangitou sarun tumuṛṛutta manga ghaṛṛaho apan mangngali᷊wu 
wuṛṛu tumantalonga manga ala᷊ṛṛa'u ghaṛṛaho lale᷊o, 

2apan niapaasingkatu taumata lilangkamale᷊'a wuṛṛu taṛṛa wahia. Lalu᷊mmu 
naungngu manga taumata udde marandumpe. 
3I mangitou mangngaṛṛa'a taumata ana see tawe maawingnga wuṛṛu tawe 
umanna anna ipappalli. Sumbali᷊ anna udde niola'u Ruata iapaanna 
ringannu aadiangkamanna si Tou wuassu taumata apan suete nangimanna 
si Kristus wuṛṛu naailala᷊te ala᷊ṛṛa'a apan atonna wuassu Ruata. 
4Ala᷊wo'u sarannapa apan niola'u Ruata udde mapia, wuṛṛu tawe saran 
sambau lai apan sarun ipappalli amungkangu suete nisengkamma ringannu 
aadiangkamanna su Ruata. 
5Ana waugu ala᷊matta wuassu Ruata wuṛṛu aali᷊omanna maaola'a anna udde 
tawe palline. 

Mangangimbe si Kristus Yesus apan mammanara ringannu mapia 

6Amungkangu i'o mangaṛṛa'u sarangkanambone udde su manga tuṛṛanga su 
pangangimanna sambau, i'o sarun maola'a mamamanaran Kristus Yesus 
apan mammanara ringannu mapia. Wuṛṛu i'o sidutu mappaduli᷊ niawanu 
ringannu wisaran Duata apan pangngimananni ite, wuṛṛu ringannu manga 
ala᷊ṛṛa'a apan atonna apan suete nipangimanannu ala᷊nnunete indi. 
7Paaraua'a manga watti'a wawahia apan tawe gunane. Ṛinone wadangngu 
inaramma su pabbiaṛṛanna mattaṛṛamawu. 
8Mannarammu wadangnga tumba'u addio'a hunane, arawe mannarammu 
pangangimanna mahuna su ala᷊wo'u inolaanna, ana waugu pia paaire su 
ipabbiakka tempo indi wuṛṛu tempo addantane. 
9Olangnge udde atonna wuṛṛu ṛinone sengkamanna wuṛṛu pangimananna 
ringannu ahewallu naungnga. 
10Ana waugu udde i ite mammanara maṛṛimadda, ana waugu i ite pia 
antimma atonna su Ruata apan wiakka; eteudde Punnu Sala᷊mattu anambon 
taumata, nangillembo taumata apan mangngimanna. 

11Tantiroa'e sarangkanambone udde wuṛṛu dolo᷊ṛṛa'e manga taumata 
tumuṛṛutta. 
12Arie mamalan sangkatou taumata ma'ellega si'o addio'a ana waugu i'o ta'e 
umbasanna. Arawe ṛinone i'o maola'a tula᷊dda su manga taumata apan 
mangngimanna hattonu wuṛṛu pallala᷊gunu, su ola'u darangngunu su 
sansulu᷊ngu wuṛṛu mangngimanna Mawu Yesus Kristus, ringannu naungnga 
apan waresi. 
13Tantala᷊nna udde, ma'oman sara i ya'u rumanta, i'o ṛinone paaṛṛimadda 
mabbasan Wuke Susi su saruannu manga taumata, wuṛṛu mannasa si 
mangitou wuṛṛu mangngaṛṛa'a si mangitou. 
14Arie i'o maabuli᷊ mappaattu apande wuassu Ghaṛṛahon Duata apan 
nionggolla si'o su tempo manga piaṛṛa'u jamaatta nangaddon lima mangitou 
su wowon puanu, wuṛṛu manga nabi namasingkatu tanatan Duata su ola'u 
ririnu. 
15Pammanarate sarangkanambone udde ringannu atonna-tonna, tadea'u 
manaranu asiloannu awadaalla. 
16Paariagai ririnu wuṛṛu paariagai lai ala᷊ṛṛangngu. Ṛinone i'o matuṛṛuta 
ma'ola'a sarangkanambone udde, ana waugu ringannu aroddi i'o sarun 
manala᷊matta mawae su ririnu sassane aroddi lai manga taumata apan 
maddaringikka si'o. 

1 Timotius 5 

Pamamanara su saruannu manga taumata apan pangangimanna sambau 

1Arie i'o tumaniten maṛṛagissa mamulo᷊ taumata mattimmaranna wuassi'o 
arawe ahei i tou maddaringikka wisaranu, olaawe i tou ere iamangngu. 
Aroddi lai manga taumata umbasanna, maṛṛuala, olaawe ere tuṛṛangu, 
2wuṛṛu manga wawine timmade ere inangngu. Wuṛṛu manga maṛṛuala 
ṛinone olaannu ere sangkatou tuari, ringannu pallala᷊gu apan waresi. 
3Addate manga wawine walu᷊ apan atonna-tonna mabbiakka sassane. 

4Arawe amungkangu sangkatou wawine walu᷊ pia ala᷊ṛṛana'a ara'e manga 
pulunna, ete i mangitou udde apan paarorone onggola᷊nnu tatantiro 
manungku i mangitou ṛinone ma'ellega lalu᷊mmu wale᷊n mangitou, wuṛṛu 
mabbali᷊ssa apapian timmade wuṛṛu iupungngi mangitou. Ana waugu 
pallala᷊gu udde maalu᷊assa naungngu Ruata. 
5Wawine walu᷊ apan atonna-tonna sassane, wuṛṛu tawe isai-sai apan 
wotongnge mammaduli᷊ si tou, tumba'u uaantimma Ruata. Allo ṛabbi i tou 
sidutu u'ali᷊omanna su Ruata maddorongnga tulu᷊ngan-Ne. 
6Arawe wawine walu᷊ apan maapulu mabbiakka malu᷊assa, i tou natete 
salaiwe i tou ta'e wiakka. 
7Walo᷊a'e manga tatantiro indi si mangitou, tadea'u i mangitou mabbiakka 
tawe sala᷊ne. 
8Arawe amungkangu pia taumata apan tawe mamadduli᷊ manga tuṛṛange, 
nangillembo ete lalo᷊ṛṛon bale᷊ne sassane, taumata udde nassinaaddu 
pangangimanne; i tou maddale᷊oanne wuassu taumata apan tawe 
mangngimanna. 
9Tumba'u wawine walu᷊ apan naatuṛṛuta atoranna indi wotongnge iwoṛṛeta 
sulalu᷊mmu arannu manga wawine walu᷊; apan uukke tawe maurangnga 
wuassu annumu pulo᷊ su tonnane, dorone tumba'u paassa naawingnga, 
10tinumelennga ere sangkatou wawine apan ma'ola'a apapia, ereindi: i tou 
suete namaduli᷊ manga ala᷊ṛṛanangnge ringannu mapia, naungnge malu᷊assa 
mangimbe raho matana'a su wale᷊ne, mangimbe manga taumata 
mangngimanna, massumbala manga taumata susa, wuṛṛu mammanara 
atonna-tonna ala᷊wo'u manara apan mapia. 
11Arie pabboṛṛeta'a su wuke udde manga wawine walu᷊ apan ta'e dario'a. 
Ana waugu amungkangu apendammu apulu naungngi mangitou matohassa 
apia, i mangitou maapulu maawingnga apia, wuṛṛu manantangken Kristus. 

12Ne i mangitou nassala᷊ ana waugu tawe tinumuṛṛuta paaire apan 
nionggolla si tou. 
13See lai i mangitou mangke manggolo'a allo uawale᷊le᷊nganna sussutta su 
wale᷊n taumata. Wuṛṛu arale᷊oanne lai eteudde i mangitou mandale᷊o arannu 
taumata waine wuṛṛu sussutta su hatton taumata waine see uahahatton 
manga inolaanna apan tawe ṛinone ipagahatto. 
14Ana waugu udde i ya'u maapulu tadea'u manga wawine walu᷊ ta'e dario'a 
maawingnga apia, maasomba ana'a wuṛṛu mammaduli᷊ lalo᷊ṛṛon bale᷊, 
tadea'u manga seetti ite tawe maasomba tempone mandale᷊o aranni ite. 
15Ana waugu pia manga wawine walu᷊ apan niali᷊wunete tinumantalongnga 
ghaṛṛaho lale᷊o. 
16Arawe amungkangu sangkatou wawinen Saṛṛani pia sangkatou lalo᷊ṛṛon 
bale᷊ne inawalu᷊anna, i tou ṛinone massumbala manga wawine walu᷊ udde; 
arie pabbala'a jamaatta mappaduli᷊ si mangitou. Ringannu aroddi jamaatta 
wotongnge massumbala manga wawine walu᷊ apan atonna-tonna tawe 
tuṛṛange. 
17Piaṛṛa'u jamaatta apan ma'ola'a manarane ringannu mapia, ṛinone 
onggola᷊nnu aaddata paarua anambone, nangillembo wuassi mangitou apan 
maṛṛimadda mannase wuṛṛu mangaṛṛa'a. 
18Ana waugu sulalu᷊mmu Wuke Susi uawoṛṛetta, “Sapi apan tantala᷊nna 
maṛṛinda gandumma mapatale᷊i watun gandumma wuassu raene, arie 
pa'iitta moṛṛonge,” wuṛṛu lai “Taumata apan mammanara ṛinone 
manengkamma lala᷊ntake.” 
19Arie manengkamma aansilla su saruannu sangkatou piaṛṛa'u jamaatta, 
tabane'e tohasannu ruan katou sakassi ara'e nallebe wua isudde. 
20Taumata apan ma'ola'a rosa, ṛinone tagguanna su saruannu anambon 
jamaatta, tadea'u ingana'a waine lai matta'utta. 

21Su saruannu Ruata, Kristus Yesus wuṛṛu manga mala'ekatta apan napile, i 
ya'u sumala᷊nde tadea'u i'o tumuṛṛutta manga tatantiro indi ringannu tawe 
massunna lale᷊o su saruanni sai-sai ringannu tawe masasamba'a. 
22Arie tumaniten mali᷊hakka mangala᷊matta sangkatou itenega maola'a 
mangangimbe su Mawu. Amungkangu taumata waine marosa, arie lai 
ali᷊uannu rosa udde. Paariagai ririnu tadea'u sidutu waresi. 
23Arie lai tumba'u ma'inumma ua'e; pa'inumma lai anggore addio'a 
ipallali᷊ma tinainu mammanara, ana waugu i'o masokka rumadda'a. 
24Rosan sambageanganna taumata, ro'en taambe niparikisanna, niasiloante 
ringannu masemakka. Arawe rosan taumata waine wakkute asingkatanna 
sali᷊mmurine. 
25Aroddi lai manga inolaanna mapia lapiddu asiloanna. Wuṛṛu apan 
masahadda asiloanna, tawe sidutu mangke uawuni. 

1 Timotius 6 

1Manga taumatan Saṛṛani apan naola'a allangnga, ṛinone massunna 
manungku mawu mangitou ṛinone addatanna, tadea'u taumata tawe 
wotongnge mandale᷊o arannu Ruata ara'e ala᷊ṛṛa'i ite. 
2Manga allangnga apan mawune taumatan Saṛṛani, tawe wotongnge 
mangngaddio'a mawune ana waugu i mangitou labbisa taumatan Saṛṛani. 
Ewe'e ṛinone i mangitou mangimbe mawu mangitou udde ringannu lembon 
apiane lai, ana waugu mawu apan a'imbeanna ringannu mapia, eteudde 
sambau taumata mangngimanna apan arangnguanna. 

Al᷊aṛṛa'a apan tawe su ṛinone wuṛṛu paa'ala tutune 

Sarangkanambone indi ṛinone iaṛṛa'a wuṛṛu itantironu. 
3Isai-sai apan mangngaṛṛa'u ala᷊ṛṛa'a uapapaṛṛalan ala᷊ṛṛa'a apan naṛṛino 
wuassu Mawun kite Yesus Kristus, wuṛṛu ringannu ala᷊ṛṛa'u agaman kite, 
4ete i tou taumata mawunga wuṛṛu waggan apa-apa! Radange eteudde 
apulune uasasimbaka wuṛṛu uatatiakka su ola'u manga wisara na'oman sara 

sumappute naungnga lale᷊o, patatale᷊i, alu᷊andaga, wuṛṛu pasasunna apan 
lale᷊o, 
5wuṛṛu pasase'etta apan tawe masue. Lala᷊nnu ṛingiddu manga taumata udde 
niali᷊wunete wuṛṛu nassala᷊te. I mangitou massunna manungku wotongnge 
maala wuassu agama. 
6Atonna agama mangngonggolu auntunganna apan wahewalla, 
amungkangu taumata malu᷊assa ringannu sarannapa apan tatahuananne. 
7Ana waugu tawe saran sambau apan niapiddi ite sulalu᷊mmu runia indi, 
wuṛṛu tawe saran sambau sarannapa apan iapiddi ite watukku liudde! 
8Nariaddi amungkangu pia anna wuṛṛu laubba, udde wotongngete. 
9Arawe taumata apan maapulu maola'a ala, inawono'anna wuṛṛu niasamettu 
ala᷊wo'u aapulu apan woddo wuṛṛu mandale᷊o. Manga aapulu udde ma'ola'a 
taumata maṛṛimunsa'a wuṛṛu masilaka. 
10Ana waugu wuassu aapulun doitta, lumappute ala᷊wo'u ala᷊le᷊o. Pia 
sambageanganna taumata apan maddea'a roitta na'oman sara tate 
tumuṛṛutta lai ala᷊ṛṛa'u Saṛṛani, ana see i mangitou niaṛṛiaannu manambo 
asasusa naṛṛimunsa'a naungngi mangitou. 

Manga tatantiro si'o sassane 

11Arawe ete i'o taumata tatahuanannu Ruata, nariaddi i'o ṛinone 
mangindaun sarangkanambone udde. Padea'a maola'a taumata mapia su 
aellegu Ruata, apan mattaṛṛamawu Ruata, mangngimanna si Kristus, 
mandangngu sansulu᷊nge, masabare sulalu᷊mmu asasusa, wuṛṛu 
masaṛṛionto'a. 
12Pabbiakke atonna-tonna maola'a sangkatou taumatan Saṛṛani tadea'u i'o 
wotongnge maapala᷊ṛṛo aonggolu wiakka tutune wuṛṛu mala᷊nnu-la᷊nnu. Ana 
waugu eteudde Ruata namaggo si'o su tempo i'o nanga'u su saruannu 
awadaalla manungku i'o mangngimanna si Kristus. 

13Wuṛṛu orassa indi su saruannu Ruata apan nangonggolu niawa su ala᷊wo'u 
sarannapa, wuṛṛu su saruanni Kristus Yesus apan nangonggolu tatiala 
atonna si Pontius Pilatus, i ya'u madorongnga indi wuassi'o: 
14Paatuṛṛute anambon parenta udde ringannu naungnga waresi wuṛṛu tawe 
urangnge ma'oman sara Mawun kite Yesus Kristus rumanta apia. 
15Daranta-Ne sarun itantunnu Ruata sassane su tempone apan naṛṛino. 
Tumba'u i Tou sassane uatahuanna; i Tou mawantuga, Ratu wuassu ala᷊wo'u 
ratu, wuṛṛu Mawu wuassu ala᷊wo'u mawu. 
16Ete i Tou apan tawe aṛṛinoannu papate; i Tou mabbiakka sulalu᷊mmu 
asasemakka apan tawe wotongnge aundanianni sai-sai. Tawe saran 
sangkatou taumata apan suete naasilo, ara'e wotongnge ma'ellega si Tou. 
Ete si Tou addata wuṛṛu taṛṛino ma'oman sara mala᷊nnu-la᷊nnu! Amin. 
17Su manga taumata ala su runia indi, ṛinone i'o maddorongnga tadea'u i 
mangitou arie mamunga wuṛṛu arie mangantimma manga sarannapa apan 
tawe tantune – ereudde paa'ala. I mangitou ṛinone pia antimma su Ruata 
apan mangonggolu ala᷊wo'a si ite ringannu manambo tadea'u i ite 
wotongnge maatemma paa'ala udde. 
18Paddorongke si mangitou mapaali᷊atta'u apapia, ringannu ma'ola'a ala᷊wo'u 
inolaanna apan mapia, masaṛṛionto'a, wuṛṛu laghune mapia. 
19Ringannu aroddi i mangitou mangngammulu paa'ala apan maola'a 
sambau roitta uaraddo apan mapia su tempo addantane. Wuṛṛu ringannu 
udde i mangitou sarun maasomba wiakka ma'oman sara mala᷊nnu-la᷊nnu, 
eteudde wiakka apan tutune. 
20Apa apan suete tinantilla si yamiu, paariagai udde mapia-pia, Timotius! 
Paarau manga hatto apan tawe gunane wuṛṛu patatatiakka su ola'u 
inolaanna apan mangngali᷊wu isassago “Asingkata”. 
21Ana waugu pia manga taumata apan mabbisara manungku i mangitou pia 
asingkata udde, na'oman sara massala᷊te amatta wuassu manga ala᷊ṛṛa'u 

Saṛṛani apan pinangimananni mangitou paarorone. Antimanna Ruata 
mangala᷊matta manga tuṛṛangnga. Tabea wuassi yami, Paulus 

2 Timotius 

2 Timotius 1 

1-2Timotius, ana'u apan aranguanna! I ya'u Paulus, namoṛṛetu suratta indi 
si'o, wuṛṛu mangngantimma doronganna Ruata Iamangnga wuṛṛu Mawun 
kite Kristus Yesus mangonggolu ala᷊matta, darangngu wuṛṛu paddarame si'o. 
Wuassu apulun Duata, i ya'u nitenega naola'a rasulli Kristus Yesus wuṛṛu 
nirolokka mamasingkatu wiakka apan pina'iren Duata. Wiakka udde 
nisengkammi ite ana waugu i ite uaaukka ringanni Kristus Yesus. 

Aadiangkamanna wuṛṛu tatantiro 

3I ya'u umali᷊omanna su Ruata apan a'imbeangku ringannu awawiran 
naungnga ere lai suete niola'u iupungngu ala᷊mona'u dorone. I ya'u sidutu 
maadiangkamanna su Ruata napawe i ya'u maanaungnga si'o sulalu᷊mmu 
aali᷊omanna, mawae allo ara'e ṛabbi. 
4I ya'u maanaungnga asasusa naungngu. Ana waugu udde i ya'u maapulu 
tassulu᷊nge maisasombanu tadea'u atonna-tonna i ya'u malu᷊assa, 
5I ya'u maanaungnga pangangimannu apan atonna-tonna si Kristus, ere lai 
pangangimanni iupungngu Lois wuṛṛu inangngu Eunike. Wuṛṛu i ya'u 
mangantimma i'o lai pia pangangimanna ereudde. 
6Ana waugu udde i ya'u mapaanaunga si'o mapaawiakku ala᷊matta apan 
nionggolu Ruata si'o su tempo i ya'u nangaddon lima'u si'o. 
7Ana waugu Ghaṛṛaho apan nionggolu Ruata si ite, wali᷊newe Ghaṛṛaho apan 
ma'ola'a si ite matalo᷊. Arawe Ghaṛṛahon Duata udde maatohassa si ite, 
nepenen darangngu wuṛṛu maaṛṛaddannu watanganne. 
8Ana waugu udde arie masili mangonggolu tatiala su ola'u Mawun kite, 
wuṛṛu arie lai masili su ola'u riri'u, apan niṛṛuumanna ana waugu i Tou. 
Arawe ṛinone i'o ringannu atatohassa wuassu Ruata, sidutu sulalu᷊mmu 
asasusa lai ana waugu Watti'u Ala᷊lu᷊assa udde. 
9Ruata mannala᷊matta si ite wuṛṛu namago si ite, tadea'u maola'a ala᷊ṛṛanang-
Nge. I Tou na'ola'a udde wali᷊ne ana waugu apa apan suete nimmanaran kite, 

ewe'e ana waugu panduman-Ne sassane wuṛṛu darangngu-Ne. I Tou 
nandangngu si ite sulalu᷊mmi Kristus Yesus ro'en runia indi taambe niriaddi. 
10Wuṛṛu orassa indi, Ruata napaali᷊atta'u ala᷊manlle si ite ringannu darantan 
Ratun Punnu Sala᷊matti ite Kristus Yesus. Mawu Yesus napassuṛṛubawan 
taṛṛinon papate wuṛṛu nangapiddu wiakka sarangkalo᷊'enge sulalu᷊mmu 
Watti'u Ala᷊lu᷊assa udde. 
11Su ipabbatti'u Watti'u Ala᷊lu᷊assa uddewe Ruata namile si ya'u maola'a rasul 
wuṛṛu huru. 
12Ana waugu udde i ya'u natataṛṛangu sarangkanambone indi, arawe i ya'u 
sidutu mangngimanna, ana waugu i ya'u masingkata atonna, isai apan 
pangimanangku. I ya'u mangantimma manungku apa apan suete nitantilli 
Tou si ya'u, i Tou lai wotongnge maariaga udde saran Allon Kiamatta. 
13Tantuṛṛute ringannu atonna-tonna ala᷊ṛṛa'a mapia indi apan suete ta'u 
nionggolla si yamiu. Wuṛṛu ṛinone i'o sidutu uaagasa pangangimanna wuṛṛu 
darangngu apan naola'a tatahuananni ite ana waugu uaaukka ringanni 
Kristus Yesus. 
14Ringannu sumbala wuassu Ghaṛṛahon Duata apan wiakka sulalu᷊mmu 
waddangi ite, ṛinone i'o uariaga ringannu mapia-pia manga inolaanna 
maaregga apan suete tinantilla si'o. 
15I'o masingkata manungku anambon taumata su leta'u Asia suete 
nanantangku, nasutta lai Figelus wuṛṛu Hermogenes. 
16Arawe lalo᷊ṛṛon bale᷊n Onesiforus masokkate malluassa naungku. 
Doronganna Mawu mapaali᷊atta'u darangngu-Ne si mangitou. Salaiwe i ya'u 
sulalu᷊mmu tuttupanna, Onesiforus tawe masilin inolaangku udde. 
17Aroddi ya'u na'omate su Roma, i tou lapiddu naddea'a si ya'u na'oman sara 
i tou nassomba'u. 

18Wuṛṛu i'o masingkatta manungku su Efesus i tou masokka mantulu᷊ngku. 
Doronganna Mawu mapaali᷊atta'u darangngu-Ne si tou su allo Mawu 
mamarikissa anambon walahannu taumata. 

2 Timotius 2 

Tantaran Kristus apan matuṛṛuta 

1Timotius, ana'u! Ṛinone i'o mabbali᷊ matohassa ana waugu ala᷊matta apan 
nionggolla si ite, ana waugu i ite uaaukka ringanni Kristus Yesus. 
2Ala᷊ṛṛa'a paarorone suete niaringiṛṛanu wuassia'u su saruannu awadaalla, 
ṛinone itantillu su manga taumata apan wotongnge apangimananna wuṛṛu 
pande mangaṛṛa'a taumata waine. 
3I'o ṛinone sarun matataṛṛangnga lai ere tantaran Kristus Yesus apan 
matuṛṛutta. 
4Sangkatou tantara apan tantala᷊nna mammanara, maddiri mammanara 
hausanne sassane, ana waugu i tou maapulu malluassa naungngu 
tembonanne. 
5Sangkatou mattandinganna tawe maauntunga sulalu᷊mmu sambau 
tandinganna, amungkangu i tou tawe tumuṛṛutta manga atoranne. 
6Mabbawailla apan suete nammanara maṛṛimada, ete i tou apan paarorone 
maasomba hessin sinuananne. 
7Ṛingira'a wisara'u udde, ana waugu Mawu sarun mangonggolu ṛingidda si'o 
ipassunna sarangkanambone udde. 
8Naungete indi: Watti'u Ala᷊lu᷊assa apan ta'u niapaasingkata udde, eteudde 
watti'a su ola'i Yesus Kristus, papapulunni Daud; ete i Tou Kristus apan 
nabbiakka apia wuassu papate. 
9Ana waugu mabatti'u Watti'u Ala᷊lu᷊assa udde, i ya'u natataṛṛangnga; ewe'e 
lai na'oman sara niṛṛapussa ere sangkatou taumata lale᷊o. Arawe wisaran 
Duata tawe iaṛṛapussa. 

10Ana waugu udde i ya'u tawe matta'uttu sarangkanambone udde apan 
hunane su manga taumata apan suete nipilen Duata, tadea'u i mangitou lai 
maasomba asasala᷊matta apan ionggola sulalu᷊mmi Kristus Yesus, wuṛṛu 
tatantalongannu awawantuga saran mala᷊nnu-la᷊nnu. 
11Mangke atonna wisara'u indi, “Amungkangu i ite suete nate suadio'a 
ringanni Tou, i ite sarun mabbiakka lai suadio'a ringanni Tou. 
12Amungkangu i ite sidutu matammuda, i ite sarun mamarenta lai suadio'a 
ringanni Tou. Amungkangu i ite massinaadi Tou, I Tou lai sarun massinaadi 
ite. 
13Amungkangu i ite mala᷊wangnga I Tou sidutu matuṛṛutta ana waugu i Tou 
tawe maapanompolla watangan-Ne sassane.” 

Allangnga apan naasomba daralo 

14Ṛinone i'o mapaanaungnga su manga taumata su ola'u sarangkanambone 
indi. Su saruannu Ruata, tantiroi i mangitou, tadea'u tawe mattatiakka su 
ola'u manga wisara wakku. Udde tawe gunane, ewe'e tumba'u mangngali᷊wu 
manga taumata apan maddaringikka. 
15Ṛinone i'o mammanara atonna-tonna tadea'u i'o a'uannu Ruata mola'a 
sangkatou taumata apan wotongnge mangimbe si Tou. Pappandumpe 
tadea'u i'o tawe masili su ola'u manaranu, ewe'e mangngaṛṛa'u ala᷊ṛṛa'a apan 
su ṛinone wuassu Ruata. 
16Pangindauten manga hatto tawe gunane wuṛṛu mangalu᷊andaga Ruata. 
Manga hatto ereudde tumba'u maaola'a taumata lembon dale᷊o. 
17Ala᷊ṛṛa'u manga taumata udde maali᷊u ere radda'a kanker apan mahiadda. 
Su wallatti mangitou nasutta lai Himeneus wuṛṛu Filetus. 
18I mangitou suete nalliu wuassu ala᷊ṛṛa'a apan su ṛinone, wuṛṛu nangali᷊wun 
pangangimannu sangkawageanganna taumata. I mangitou nabbisara 
manungku pabbawangunna wuassu papate suete nariaddi. 

19Arawe pinangiananne matohassa apan niola'u Ruata, tawe ia'io'a. Su 
wowone uawoṛṛetta arendi, “Mawu masingkattu manga taumata pussa'a-
Ne”, wuṛṛu “Taumata apan mabbisara manungku i tou pussa'an Mawu, 
taumata udde ṛinone tate ma'ola'a inolaanne apan nassala᷊”. 
20Sulalu᷊mmu wale᷊ apan wahewalla pia ala᷊wo'u saranapa. Piaddu niola'a 
wuassu sala᷊'a ara'e, wula᷊wanna, arawe piaddu lai wuassu alu ara'e leta'a. 
Pia ipappaatta su pandumanna apan mawantuga, wuṛṛu pia lai ipappaatta 
su tudda inanaramanna. 
21Taumata apan mammaresi watanganne wuassu anambon ala᷊le᷊o, taumata 
udde sarun ipaatta su pandumma apan apianne. I tou maola'a pussa'a 
apianne wuṛṛu mahuna su mawune. I tou sasaddianna ipaatta su ala᷊wo'u 
manara apan mapia. 
22Pangindau manga lalu᷊manna'u taumata dario'a. Pabbiakke tumuṛṛuttu 
apulun Duata, paatuṛṛutta su ala᷊ṛṛang-Nge wuṛṛu paarangngu taumata 
sansulu᷊nga, wuṛṛu pia atatammudu naungnga. Pabbiakke aroddi suadio'a 
ringanni mangitou apan sussala᷊nde madorongnga tulu᷊nganna su Mawu 
ringannu naungnga waresi. 
23Arie lumalo᷊'a su pattatiakku manga taumata woddo apan waggan apa-apa. 
I'o masingkatta manungku sarangkanambone udde tumba'u mapaala᷊pputu 
pattatiakka. 
24Taumata apan mammanara manaran Mawu tawe ṛinone mattatiakka; i tou 
ṛinone masaṛṛionto'a su anambon taumata, wuṛṛu wotongnge mangaṛṛa'a 
taumata ringannu mapia wuṛṛu masabare. 
25I tou ṛinone ringannu masi'ome mangaṛṛa'a manga taumata mala᷊wanga; 
doronganna Ruata sarun mangonggolu allo su manga taumata udde mawalu᷊ 
wuassu manga rosan mangitou wuṛṛu ma'illala᷊ ala᷊ṛṛa'a su ṛinone. 
26Ringannu aroddi i mangitou maatutukke apia, wuṛṛu napallose wuassu 
seddan Setanna apan suete nangiitta si mangitou wuṛṛu mammata'i 
mangitou tumantalongnga apulune. 

2 Timotius 3 

Manga allo panginsueanne 

1Naunge'o indi: Su manga allo panginsueanne sarun pia asasusa manambo. 
2Taumata tumba'u maṛṛingiddu ririne sassane, apulune roitta, mawunga 
wuṛṛu tali᷊moṛṛonganna. I mangitou taṛṛa addio'a taumata, taṛṛa rona 
timmade, wagga maadiangkamana, wuṛṛu maddantinu inolaannu Saṛṛani. 
3I mangitou maddiri mandangngu taumata sansulu᷊nge, tawe mangonggolu 
ampunga, i mangitou apulune mandale᷊o arannu taumata waine, taṛṛa 
wata'a, i mangitou maṛṛaggisa, wuṛṛu maddirin apapia. 
4I mangitou apulune mandale᷊o taumata, mawunga wuṛṛu tawe maṛṛingidda 
malo᷊'e. I mangitou apulune tuttuṛṛuta lalu᷊manna'u runia wuassu tumuṛṛutta 
ala᷊ṛṛa'u Ruata. 
5Salaiwe su ola'u waddangnga, i mangitou matuṛṛutta mappaamattu titan 
agama, arawe maddiri manengkamma lalo᷊ṛṛon watiti'u agama udde 
sassane. Paarau manga taumata ereudde. 
6Pia su wallatti mangitou apan suete sinumutta su manga wale᷊, see 
mammono'a manga wawine lome apan anamboanne rosane wuṛṛu 
paparentannu anambon apulune. 
7Manga wawine udde sidutu mammiaṛṛa'a, arawe tawe saran paassa 
maasunna ala᷊ṛṛa'a apan atonna wuassu Ruata. 
8Su ereapa Yanes wuṛṛu Yambres nilumawangnga si Musa rorone, aroddi lai 
manga taumata udde nilumawangnga ala᷊ṛṛa'a wuassu Ruata. Ṛingidi 
mangitou nahohakke, wuṛṛu pangangimanni mangitou nisiladde. 
9Arawe i mangitou tawe maasomba apa-apa, ana waugu awawoddo 
mangitou sarun asingkatannu anambon taumata, ere lai nariaddi si Yanes 
wuṛṛu Yambres. 

Manga tatantiro 

10Arawe i'o suete tinumuṛṛuta manga ala᷊ṛṛa'u, pallala᷊gu'u, wuṛṛu tuddan 
pabbiaṛṛangku. I'o suete naasilo sassane ereapa i ya'u atonna-tonna 
mangngimanna si Yesus Kristus wuṛṛu marangngu su sansulu᷊ngngu 
taumata. I'o lai masingkatu asasabare'u wuṛṛu atatammu'u. 
11I'o naasilote si ya'u sassansaranna wuṛṛu i ya'u uatataṛṛanga. I'o 
masingkatu anambon apan nariaddi si ya'u su Antiokhia, su Ikonium, wuṛṛu 
su Listra; wuṛṛu i'o masingkata lai anambon asasusa'u! Arawe Mawu 
nanala᷊matta si ya'u wuassu sarangkanambone udde. 
12Atonna anambon taumata apan maapulu mabbiakka mattaṛṛamawu, 
wuṛṛu mabbiakka uaaukka ringanni Kristus Yesus sarun sansaranna, 
13arawe manga taumata lale᷊o wuṛṛu manga taumata taṛṛa li᷊nga sarun 
mabbali᷊ lembon ale᷊oanne. I mangitou mallinga taumata waine, wutte'e i 
mangitou sassane niali᷊nganna lai. 
14Arawe i'o, Timotius, ṛinone i'o sidutu uaaggasa manga ala᷊ṛṛa'a naṛṛino 
apan suete niaṛṛa'a si'o wuṛṛu pangimanannu atonna; ana waugu i'o 
masingkata isai manga hurunu. 
15I'o ṛinone mannaungnga manungku ro'en ta'e dario'a i'o masingkaten 
Wuke Susi. Wuke Susi udde wotongnge mangonggolu pasasunna si'o tadea'u 
maasomba asasala᷊matta sulalu᷊mmu pangangimanna si Kristus Yesus. 
16Sarangkanambone apan uawoṛṛetta sulalu᷊mmu Wuke Susi, tinantiron 
Duata wuṛṛu pia gunane ipangaṛṛa'a ala᷊ṛṛa'a su ṛinone, ipanaggu, wuṛṛu 
ipangapia apan nassala᷊, wuṛṛu ipangaṛṛa'a taumata tadea'u mabbiakka 
tumuṛṛuttu apulun Duata. 
17Ringannu Wuke Susi udde taumata apan mangngimbe Ruata wotongnge 
peddetannu asasuungnga su ala᷊wo'u manara apan mapia. 

2 Timotius 4 

1Kristus Yesus sarun rumanta apia su runia indi mamarikissa manga 
taumata apan wiakka wuṛṛu nate; wuṛṛu i Tou sarun rumanta mamarenta 

ere sangkatou Ratu. Ana waugu udde i ya'u sumala᷊nde si yamiu su saruannu 
Ruata wuṛṛu Kristus Yesus; 
2Ṛinone i'o mamasingkatu watti'a wuassu Ruata udde, wuṛṛu sidutu 
mammata'a tadea'u taumata maddaringikka, apa i mangitou maapulu ara'e 
maddiri. Ṛinone i'o mapaangimannu taumata, manta'en pasasala᷊, wuṛṛu 
mangonggolu sasasa si mangitou. Aṛṛa'ete taumata ringannu anambon 
asasabbare. 
3Ana waugu sarun a'omanna tempone taumata maddirite lai maddaringikka 
ala᷊ṛṛa'a apan naṛṛino. Arawe i mangitou sarun tumuṛṛutta apulu mangitou 
sassane, wuṛṛu mangammulu huru manambo iapaaṛṛa'u manga inolaanna 
apan mapia su aringikku tali᷊ngan mangitou. 
4I mangitou sarun maṛṛapinga tali᷊nga su watti'a atonna, arawe sarun 
maddaringikka wa'e tawe gunane. 
5Salaiwe aroddi, i'o ṛinone uaparenta watangannu sulalu᷊mmu ala᷊wo'a apan 
mariaddi. Paasabare sulalu᷊mmu asasusa, ola'e manaranu mabatti'u Watti'u 
Ala᷊luassa udde wuṛṛu amata'e ringannu mapia-pia manaranu ere sangkatou 
mangangimbe Ruata. 
6Su ola'u riri'u, nia'omante tempone i ya'u sarun mate maola'a sambau 
sasamba su Ruata. Tate mala᷊nnu lai ya'u sarun manantangngu runia indi. 
7I ya'u suete nattalumma ringannu mapia-pia, wuṛṛu na'omate su akkitta 
panginsueanne. I ya'u sidutu tuttuṛṛuta Mawu Yesus saran pangudusanne. 
8Wuṛṛu orassa indi lala᷊ntaku auntunganna uaraṛṛaddo sia'u. Su Allon 
Kiamatta, Mawu, Mallaṛṛuungnga apan matuli᷊dda udde sarun manantillu 
lala᷊ntake udde si ya'u, ana waugu i ya'u mabbiakka uaaukka ringannu 
Ruata. Wuṛṛu wali᷊ne tumba'u i ya'u sassane apan manengkamma lala᷊ntake 
udde, arawe lai anambon taumata apan uaraṛṛaddo darantan Mawu 
ringannu ahewallu naungnga. 

Manga tatantiro panginsueanne 

9Rantate ringangku ringannu mali᷊ha-li᷊hakka, 
10ana waugu Demas suete nanantangku ana waugu nandangute runia indi. 
I tou nanute watukku Tesalonika. Kreskes nabatukken Galatia, wuṛṛu Titus 
watukku Dalmatia. 
11Tumba'u Lukas natantanga ringangku, ana waugu i tou wotonge 
mallali᷊ma manara'u. 
12I ya'u suete nandolokki Tikhikus inai watukku Efesus. 
13Amungkangu i'o rumanta, apira'a laubbu sunge apan ta'u tinantanga su 
Troas su wale᷊n Karpus. Apira'a lai manga wuke'u, lembonete manga wuke 
apan suranne niola'a wuassu pisi. 
14Aleksander, taṛṛa ola'a witu'a udde suete na'ola'a manga inolaanna apan 
lale᷊o si ya'u. Mawu sarun mabbali᷊ssa si tou tumuṛṛuttu inolaanne. 
15I'o sassane ṛinone paatehamma si tou, ana waugu i tou maddiri 
maddaringikka watti'i ite. 
16Su tempo i ya'u paarorone sinumimbakka, tawe saran sangkatou apan 
uaringanna si ya'u; sarangkanambone nanantangku. Doronganna Ruata 
tawe mapaasala᷊n mangitou su olangnge indi! 
17Arawe Mawu uaringanna si ya'u. I Tou nangonggolu atatohassa na'oman 
sara i ya'u wotongnge mamasingkatu ala᷊wo'u Watti'u Ala᷊lu᷊assa udde, 
tadea'u daringiṛṛanu anambon taumata apan wali᷊ne Yahudi. 
18Wuṛṛu i ya'u napallose wuassu papate. Atonna Ruata sarun mamallosa 
wuassu ala᷊wo'u pandumma apan lale᷊o su riri'u. I Tou sarun mangapi'u 
ringannu sala᷊matta sulalu᷊mmu araratuan-Ne su surga. Ṛinone i Tou 
wantuhanna saran mala᷊nnu-la᷊nnu! Amin. 

Tabea Panginsueanne 

19Tabea'u si Priskila wuṛṛu Akwila wuṛṛu su amonanni Onesiforus. 

20Erastus uatana'a su Korintus, wuṛṛu Trofimus suete tinantangku marada'a 
su Miletus. 
21Amungkangu wotongnge rantate tantala᷊nna taambe tempon masunge. 
Ebulus, Pudes, Linus, wuṛṛu Klaudia nandohon tabea mangitou si'o; aroddi 
lai anambon tuṛṛanga waine sulalu᷊mmu pangangimanna sambau. 
22Doronganna Mawu makkundinganna si'o. Doronganna Mawu 
mangala᷊matta Manga tuṛṛangnga! Tabea wuassi yami, Paulus 

Titus 

Titus 1 

1Ana'u Titus! I ya'u, Paulus, namoṛṛetu suratta indi ere ola'u sangkatou 
allangngu Ruata wuṛṛu rasulli Yesus Kristus. I ya'u nipile wuṛṛu nirolokka 
mantulu᷊ngu manga taumata apan nipilen Duata tadea'u maola'a matohassa 
sulalu᷊mmu pangangimanni mangitou. I ya'u lai ṛinone mangehetta si 
mangitou tadea'u maasingkattu ala᷊ṛṛa'a apan naṛṛino niaṛṛa'u agaman kite. 
2Ala᷊ṛṛa'a udde pinangiananne wuassu antimma manungku i ite sarun 
manengkamma wiakka tutune wuṛṛu mala᷊nnu-la᷊nnu. Ruata suete na'iren 
wiakka udde ro'en panattaṛṛannu runia indi – wuṛṛu tawe mariaddi Ruata 
mangawusu. 
3Su tempo apan suete nitantunna, Ruata mapaali᷊atta'u paaire-Ne udde 
sulalu᷊mmu tanata-Ne. Tanata udde suete niwalo᷊ si'u, wuṛṛu i ya'u 
namasingkattu tanata udde ana waugu darolokku Ruata Punnu Sala᷊matti 
ite. 
4Titus, eteudde i'o atonna-tonna ana'u, ana waugu i'o wuṛṛu i ya'u suaddio'a 
suete nangimanna si Kristus. I ya'u mangantimma doronganna Ruata 
Iamangnga wuṛṛu Kristus Yesus Ratum Punnu Sala᷊matti ite, mangonggolu 
ala᷊matta wuṛṛu paddarame si'o. 

Manaran Titus su Kreta 

5I ya'u manantangngu su Kreta tadea'u i'o wotongnge mangatokku manga 
manara apan ta'e wotongnge iaatokka. Wuṛṛu tadea'u lai i'o mamile manga 
piaṛṛa'u jamaatta su ala᷊wo'u soa. Wuṛṛu paanaunge manga tantiro'u indi: 
6Sangkatou piaṛṛa'u jamaatta ṛinone sangkatou apan tawe sala᷊ne; i tou 
ṛinone tumba'u uatahuanna awingnga sangkatou; manga ala᷊ṛṛanangnge 
ṛinone mangngimanna si Kristus wuṛṛu wali᷊newe ana'a lale᷊o wuṛṛu tawe 
iaatokka. 

7Mallalu᷊'ada jamaatta udde taumata apan mangngatokku manaran Duata, 
tawe wotongnge i tou pia pasasala᷊ne. Tawe wotongnge mawunga ara'e taṛṛa 
wulo᷊, ara'e taṛṛa wu'anna, ara'e taṛṛa wawulo᷊ ara'e wali᷊un doitta. 
8Ṛinone i tou malu᷊assa manarimmattu taumata su wale᷊ne, maapulu manga 
inolaanna apan mapia, wotongnge maṛṛadannu aapulun naungnge, 
matuli᷊dda, susi wuṛṛu ma'uddupa. 
9I tou ṛinone uaaggasa atonna ala᷊ṛṛa'a apan wotongnge apangimananna, ere 
lai suete niaṛṛa'a si tou. Ringannu aroddi i tou wotongnge manantiro 
taumata ringannu ala᷊ṛṛa'a su ṛinone, wuṛṛu mapaali᷊atta'u pasasala᷊ manga 
taumata apan lullawangnga si Tou. 
10Ana waugu manambo taumata apan maapulu mabbawulo᷊, lembonete 
manga taumata apan dorone agamane Yahudi; i mangitou mangngawusu 
taumata waine ringannu aawusu mangitou. 
11Manga taumata ereudde ṛinone sappingana moṛṛonge, ana waugu i 
mangitou mannongkakku anambon amonanna ringannu manga ala᷊ṛṛa'a 
apan lale᷊o. I mangitou ma'ola'a udde tumba'u ana waugu maapulu maddea'a 
auntunganna apan tawe su ṛinone! 
12Suete su paassa nabi mangitou sassane, inarantanne wuassu Kreta lai, 
nabbisara, “Manga taumatan Kreta siddutu mangngawusu, wuṛṛu ere 
winatangnga mala᷊ṛṛaga apan a'ombanganna wuṛṛu wolo'a.” 
13Apa apan suete niwisara nabi udde mangke atonna. Ana waugu udde 
ṛinone i'o managu si mangitou ringannu maṛṛagissa; tadea'u i mangitou 
siddutu uaagassa ala᷊ṛṛa'a su ṛinone, 
14wuṛṛu tate lai mangngimanna manga watti'u wa'en Yahudi ara'e manga 
atoranna apan niola'u manga taumata maddirin ala᷊ṛṛa'a apan naṛṛino udde. 
15Sarangkanambone udde susi su manga taumata apan susi. Arawe su 
manga taumata apan ṛingiranne lale᷊o wuṛṛu tawe pangangimanne, tawe 

sambau sarannapa apan susi, ana waugu ṛingiranne wuṛṛu lalu᷊mmu 
naungngi mangitou nalale᷊ote! 
16I mangitou mabbisara manungku i mangitou maaillala᷊ Ruata, wutte'e 
inolaanni mangitou massinaaddu Ruata. I mangitou maarantinna, wuṛṛu i 
mangitou tawe tumuṛṛutta, ete i mangitou udde taumata apan tawe 
maaola'a manarane apan mapia. 

Titus 2 

Manga pinangianannu al᷊aṛṛa'a apan naṛṛino 

1Arawe i'o Titus, ṛinone i'o mangaṛṛa'u ala᷊ṛṛa'a apan su ṛinone. 
2Aṛṛa'ete manga timmadde esakka, tadea'u i mangitou maṛṛaddanna, pande 
wuṛṛu mabbiakka ere sangkatou taumata apan ṛinone addatanna. Ṛinone 
lai i mangitou uaaggasa ala᷊ṛṛa'a apan su ṛinone wuassu Ruata, mandangngu 
ringannu ahewallu naungnga wuṛṛu matataṛṛangnga ringannu sabbare. 
3Aroddi lai ṛinone i'o mangaṛṛa'a manga wawine apan timmaddete tadea'u 
pallala᷊gu mangitou matataṛṛino su taumata apan mabbiakka tumuṛṛuttu 
apulun Duata sassane. Tawe wotongnge i mangitou mangalu᷊andaga 
taumata waine, wuṛṛu tawe wotongnge taṛṛa inumma ua'e maawu'anna. 
Ṛinone i mangitou mangaṛṛa'u manga ala᷊ṛṛa'a apan mapia, 
4tadea'u ringannu ala᷊ṛṛa'a udde i mangitou wotongnge maapangaṛṛa'a 
manga maṛṛuala mandangngu awingnge wuṛṛu ala᷊ṛṛanangnge, 
5maola'a pande, mabbiakka susi wuṛṛu maola'a inangnga su lalo᷊ṛṛon bale᷊ 
apan mapia wuṛṛu masallunga awingnge. Ringannu aroddi tawe saran 
sangkatou apan wotongnge mapaasala᷊n watti'u Ruata. 
6Aroddi lai, tantiroi lai manga ala᷊ṛṛana'a umbasana tadea'u i mangitou lai 
masiṛṛungnga. 
7Su ala᷊wo'u inolaanna ṛinone i'o maola'a tula᷊dan pallala᷊gu apan mapia. 
Amungkangu i'o mangaṛṛa'a, ṛinone i'o tawe mamahia wuṛṛu atonna-tonna. 

8Pappaatten manga wisara mapia, apan tawe iapaasala᷊n taumata, tadea'u 
manga seennu masili ana waugu tawe inolaanna lale᷊o apan wotongnge 
iwatti'i mangitou su ola'i ite. 
9Manga allangnga ṛinone masallunga mawune, wuṛṛu maalu᷊assa naungnge 
sulalu᷊mmu ala᷊wo'u inolaanna. I mangitou tawe wotongnge manompolla, 
10ara'e manna'o. Ṛinone i mangitou mapaali᷊atta'a manungku i mangitou 
siddutu uatana'a mapia wuṛṛu matammuda, tadea'u ringannu pallala᷊gu 
mangitou udde taumata maddalo ala᷊ṛṛa'u Ruata, Punnu Sala᷊matti ite. 
11Ana waugu Ruata suete napaali᷊atta'u darangngu-Ne ipanala᷊matta 
anambon taumata. 
12Darangngun Duata udde mangngaṛṛa'a si ite tadea'u tate lai mabbiakka 
uapapaṛṛalan apulun Duata wuṛṛu tate tumuṛṛutta apulun runia. I ite 
niaṛṛaanna mabbiakka sulalu᷊mmu runia indi ringannu masingkata 
manabare, matuli᷊da wuṛṛu matuṛṛuta Ruata. 
13Orassa indi i ite tantala᷊nna uaraṛṛaddo Allo apan aantimanni ite udde; su 
Allo udde runia sarun maasilo awawantugi Yesus Kristus, eteudde Mawu 
Ahewala᷊nne wuṛṛu Ratun Punnu Sala᷊matti ite. 
14I Tou suete nanantillu watangan-Ne ana waugu i ite wuṛṛu ana waugu 
mamallosi ite wuassu ala᷊wo'u ala᷊le᷊o, wuṛṛu na'ola'a si ite sambau 
walahanna apan nali᷊u wuassu ala᷊wo'u rosa wuṛṛu tumba'u naola'a pussa'a-
Ne sassane, wuṛṛu maṛṛimadda ma'ola'a apapia. 
15Tantiroa'e sarangkanambone udde, wuṛṛu aṛṛa'ete see tagguete manga 
maddararingikka si'o ringannu saṛṛaungnga. Arie mapaawalan saran 
sangkatou mangaddio'a si'o. 

Titus 3 

Pallal᷊agun taumatan Saṛṛani 

1Paanaunga'a su manga lalo᷊ṛṛon jamaatta tadea'u i mangitou matuṛṛuta 
manga piaṛṛange wuṛṛu tembonannu araratuanna, see matuṛṛuta wuṛṛu 
maapulu ma'ola'a manga inolaanna apan mapia. 
2Walo᷊a'a si mangitou tadea'u tawe mangalu᷊andaga ara'e matatiakku manga 
taumata, ewe'e mabbiakka masaṛṛionto'a. Ṛinone i mangitou sidutu 
masambiolo su saruannu anambon taumata. 
3Ana waugu dorone i ite sassane lai woddo, niumali᷊wu wuṛṛu 
mala᷊wangnga. I ite niallangngu ala᷊wo'u aapulun runia; i ite mabbiakka 
ringannu pandumanna apan lale᷊o wuṛṛu mangngune, wuṛṛu uasaseetta. 
4Arawe Ruata, Punnu Sala᷊matti ite napaali᷊atta'u darangngu-Ne wuṛṛu 
apapian naung-Nge si ite. 
5I Tou nanala᷊matta si ite, wali᷊ne ana waugu i ite suete na'ola'a apapia, ewe'e 
ana waugu i Tou sassane tinumala᷊ntupi ite. I Tou nanala᷊matta si ite 
sulalu᷊mmu Ghaṛṛahon Duata, apan nangonggolu arariaddianna wakku si ite 
wuṛṛu wiakka wakku ringannu nangukkassu daṛṛa-Ne si ite. 
6Ruata namobbokku Ghaṛṛaho-Ne si ite sulalu᷊mmu Anang-Nge Yesus 
Kristus, Ratum Punnu Sala᷊matti ite, 
7tadea'u wuassu darangngu Mawu Yesus, i ite wotongnge maaukka apia 
ringannu Ruata wuṛṛu i ite maasomba wiakka tutune wuṛṛu saran mala᷊nnu-
la᷊nnu apan aantimanni ite. 
8Wisara indi atonna-tonna. I ya'u maapulu i'o mangaṛṛa'u olangnge indi, 
tadea'u manga taumata apan mangngimanna Ruata atonna-tonna maddea'a 
ma'ola'a manga manara apan mapia wuṛṛu mahuna su anambon taumata. 
9Pangindaute manga pattatiakka apan tawe gunane, manga watti'u 
ala᷊mona, pattatiakka wuṛṛu pabbawawulo᷊ su ola'u titan agama. 
Sarangkanambone udde tawe gunane wuṛṛu tawe gessine. 
10Taumata apan mandantan pattatiakka sulalu᷊mmu jamaatta, ṛinone i tou 
tagguanna paassa ara'e paarua; wua'udde ariete lai maggawen tou. 

11I'o masingkate manungku taumata ereudde lale᷊o wuṛṛu manga rosane 
mapaali᷊atta'a manungku i tou nassala᷊. 

Manga tatantiro panginsueanne 

12Napawe i ya'u suete nandolokki Artemas ara'e Tikhikus ringannu, 
paali᷊hakke maddea'a tempone rumanta ringangku su Nikopolis, ana waugu 
i ya'u pia apulu matana'a isudde su ala᷊nnun tempo masunge. 
13Pattinsahadde ringannu atonna-tonna massumbala si Zenas, mapapanden 
tita udde, wuṛṛu Apolos, tadea'u i mangitou wotongnge inai umamatta 
wuṛṛu tawe asueannu manga apa. 
14Manga taumatan kite ṛinone mangurumma ala᷊ṛṛa'a, ma'ola'a inolaanna 
apan mapia tadea'u wotongnge mapaasuungngu sarannapa apan 
ipaapulune; arie ma'oman sara i mangitou mabbiakka tawe gunane. 
15Manga tuṛṛanga sarangkanambone apan suaddio'a ringangku, nandohon 
tabea si yamiu. Walo᷊a'a tabean kami su manga hawen kite apan su 
pangangimanna sambau. Doronganna Mawu mangala᷊matta tuṛṛangnga 
sarangkanambone. Tabea wuassi yami, Paulus 

Filemon 

Filemon 1 

1Tuṛṛanga Filemon, hawe wuṛṛu ringanni yami! I ya'u, Paulus, sangkatou 
taumatan ṛuumanna ana waugu Kristus Yesus, su sampunna ringannu 
tuṛṛangi ite Timotius, namoṛṛetu suratta indi si'o, 
2wuṛṛu su jamaatta apan uaammulla su wale᷊nu; wuṛṛu su wawinen kite 
Afia, wuṛṛu hawe sangkamanaranni ite Arkhipus. 
3I yami mangantimma doronganna Ruata Iamangngi ite wuṛṛu Mawu Yesus 
Kristus mangonggolu ala᷊matta wuṛṛu paddarame si yamiu. 

Aakkanna wuṛṛu pangangimanni Filemon 

4Suapan i ya'u umali᷊omanna, i ya'u mannaggon arannu tuṛṛanga wuṛṛu 
maadiangkamanna su Ruata. 
5Ana waugu i ya'u naaringikka manungku tuṛṛangnga atonna-tonna 
mangngimanna Mawu Yesus wuṛṛu mandangngu anambon ala᷊ṛṛana'u 
Ruata. 
6I ya'u u'ali᷊omanna tadea'u pasasangkatuṛṛangi ite ere manga taumata 
mangngimanna sarun mahessin pasasunna apan lembon wahewalla su 
ala᷊wo'u ala᷊matta apan tatahuananni ite ana waugu uaaukka ringanni 
Kristus. 
7Tuṛṛangnga Filemon, darangngunu su anambon ala᷊ṛṛana'u Ruata 
maalu᷊assa si ya'u wuṛṛu mangonggolu sasasa si ya'u! Anambon ala᷊ṛṛana'u 
Ruata nilumuassa ana waugu i'o. 

Sasal᷊ande hunan Onesimus 

8Ana waugu udde, ere sangkatou tuṛṛangnga apan su pangangimanna 
sambau, i ya'u wotongnge mandolokku ma'ola'a apa apan sarun olaannu. 
9Arawe ana waugu i ya'u marangngu si'o, i ya'u tumba'u maddorongnga. I 
ya'u indi sangkatou timmadde wuṛṛu orassa indi ta'e tataṛṛanganna 
sulalu᷊mmu tuttupanna ana waugu Kristus Yesus. 

10I ya'u Paulus, mangapiddu sambau darorongnga si'o su ola'i Onesimus, 
ana'u sulalu᷊mmi Kristus. Ana waugu sulalu᷊mmu tuttupanna indi ya'u 
naola'e iamangngu pangangimanne. 
11Dorone i tou tawe gunane si'o, arawe orassa indi i tou piate gunane, wali᷊ne 
tumba'u si'o sassane, arawe si ya'u lai. 
12Orassa indi taumata arangnguangku udde nirolokke apia ringannu. 
13Ṛinone i ya'u pia apulu manaṛṛanga si tou ringangku maola'a hahantinu, 
tadea'u i tou wotongnge massumbala si ya'u, su ala᷊nnune i ya'u 
tataṛṛanganna sulalu᷊mmu tuttupanna indi ana waugu mammasingkatu 
Watti'u Ala᷊lu᷊assa wuassu Ruata. 
14Arawe i ya'u maddiri ma'ola'a apa-apa amungkangu taambe naasomba 
paaire wuassi'o. I ya'u lembon maapulu amungkangu i'o mammanara 
ringannu apulun naungngu sassane; i ya'u maddiri mamatangngu. 
15Asinungka Onesimus naṛṛaenu tala᷊n kadio'a tadea'u i'o wotongnge 
maasomba si tou apia sarangkalo᷊'engnge. 
16Orassa indi i tou wali᷊ne tumba'u sangkatou allangngu, i tou nangillembo 
wua isudde. I tou uddewe nassulu᷊ngngu taumatan Saṛṛani apan 
arangnguanna. I tou lembon mahuna si'u, lembonete lai si'o! I tou lembon 
mahuna lai mawae ere sangkatou allangnga aroddi lai ere sangkatou 
tuṛṛangnga sulalu᷊mmu Mawu! 
17Ana waugu udde, i'o ma'ellega si ya'u ere sangkatou hawe sulalu᷊mmu 
paa'aukku taumatan Saṛṛani, tarimmata'e apia Onesimus ere lai i'o 
nanarimmatti ya'u. 
18Amungkangu i tou nassala᷊ ara'e pia apa niwallasanna si'o, ia'ute 
mamaekka sarangkanambone udde. 
19Ne, mappianne i ya'u mamoṛṛeta sassane isindi: I ya'u Paulus, sarun 
mamaekka sarangkanambone. (Salaiwe tate ta'u iapaanaungnga manungku 

i'o sassane lai nabbalassa si'u, eteudde wiakku apan wakku ere sangkatou 
taumatan Saṛṛani.) 
20Ana waugu udde, ringannu arannu Mawu, annama'a tulu᷊nga'a i ya'u, 
paalu᷊asa'a naungku nassulu᷊ngngu ere sangkatou tuṛṛanga sulalu᷊mmi 
Kristus. 
21I ya'u namoṛṛetu suratta indi ringannu mangngimanna manungku i'o sarun 
tumuṛṛutta darorongku. Ewe'e i ya'u lai masingkatta i'o sarun ma'ola'a 
nangillembo wua isudde. 
22Tantala᷊nna udde tulu᷊nga'a i ya'u saddiai wabbo'a su wale᷊nu, ana waugu i 
ya'u mangngantimma Ruata sarun maddaringikka aali᷊omannu manga 
tuṛṛangnga sarangkanambone wuṛṛu mangapi'u apia ringanni yamiu. 

Tabea panginsueanne 

23Epafras, apan suaddio'a ringangku sulalu᷊mmu tuttupanna ana waugu 
Kristus Yesus, nandohon tabeane si'o. 
24Sengkamma lai tabea manga hawe'u: Markus, Aristarkhus, Demas wuṛṛu 
Lukas. 
25Doronganna Mawu Yesus Kristus mangala᷊matta si yamiu. Tabea wuassi 
yami, Paulus 

Ibrani 

Ibrani 1 

Ruata nabbisara sulal᷊ummu Anang-Nge 

1Su tempo rorone Ruata masokka uahahatton iupungngi ite sulalu᷊mmu 
manga nabine ringannu mappaattu anambon dala᷊nna. 
2Arawe su tempo panginsueanne indi Tou uahahattong kite sulalu᷊mmu 
Anang-Nge. Sulalu᷊mmu Anang-Nge indi Ruata nandiaddi uli᷊lim pati'uppa. 
Wuṛṛu Ruata suete nanantuna lai manungku ete Anang-Nge indi apan 
manahuanna ala᷊wo'u sarangkanambone. 
3Ete i Tou apan napaatualagu awawantugu Ruata apan lullendapa; ete i Tou 
hambarana apan masemakka wuassu wadangu Ruata sassane. Ete i Tou lai 
apan mammaduli᷊ pa'a'aukku uli᷊lim pati'uppa indi ringannu ṛengetan-Ne 
apan lembon mataṛṛino. Napawe i Tou suete namalan taumata nipallosa 
wuassu manga rosa mangitou, i Tou inuma'ianna su adderan araratuanna 
su surga su sambau ringannu Ruata, tembonanne apan atanggaṛṛanne. 

Awawantugu Ana'u Ruata 

4Ana'a udde naasombate aianan-Ne apan lembon atanggaṛṛanne wuassu 
mala'ekatta, wuṛṛu aranna apan nionggolu Ruata si Tou lai lembon 
awantuhanne wuassu aranna apan nionggolla su mala'ekatta. 
5Taambe saran paassa Ruata nabbisara arendi su sangkatou mala'ekatta, 
“Ete I'o Ana'u; su allo indi Ya'u maola'a Iamangngu.” Taambe saran paassa 
lai Ruata nabbisara arendi su ola'u manga mala'ekatta, su ala᷊wo'u tampa, “I 
Ya'u sarun maola'a Iamangnge, wuṛṛu i tou sarun maola'a Ana-U.” 
6Arawe su tempo Ruata nandolokku Anang-Nge pahulu᷊ watukku runia indi, 
Ruata nabbisara arendi, “Anambon mala'ekattu Ruata ṛinone massuba Ana'a 
udde.” 
7Su ola'u manga mala'ekatta udde, Ruata nabbisara arendi, “Ruata 
nandiaddi manga mala'ekan-Ne nabbali᷊ anginna, wuṛṛu manga allang-Nge 
nabbali᷊ ṛenggamu putungnga.” 



3202 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

8Arawe su Ana'a udde, Ruata nabbisara, “Adderan araratuannu, oh Mawu, 
sarun ma'oman sara mala᷊nnu-la᷊nnu! Araratuannu udde araratuanna apan 
matuli᷊da. 
9I'o ma'apulun atatuli᷊dda, wuṛṛu maddantinu awawengkola; ana waugu 
uddewe Ruata, Ruata-Nu namile Si'o, wuṛṛu nangonggolu awawantuga Si'o 
apan mandantan ala᷊lu᷊assa, nilumambalanna wuassu manga hawe-Nu.” 
10Ruata lai nabbisara, “I'o, Mawu, apan su ala᷊monane nandiaddi runia, 
wuṛṛu I'o sassane nandiaddi langitta. 
11Sarangkanambone udde sarun mawuli᷊, wuṛṛu mabbali᷊ tabbe ere laubba; 
arawe I'o sarun tawe mawali᷊. 
12Uli᷊lim pati'uppa indi sarun lappuan-Nu ere laubba, wuṛṛu sarun hantia-
Nu ringannu waine. Arawe I'o saran paassa tawe mawalu᷊, wuṛṛu wiak-Ku 
tawe pangudusanne.” 
13Tawe saran paassa Ruata nabbisara arendi su saran sangkatou mala'ekatta, 
“Aiana'e su samba'a uanang-Ku, ma'oman sara manga seennu Ta'u 
iapaasubba Si'o.” 
14Amungkangu aroddi, manga mala'ekatta udde apa i mangitou? Ete i 
mangitou udde manga ghaṛṛaho apan mangngimbe Ruata, wuṛṛu apan 
iradolokku Ruata iapaatulu᷊ngngu manga taumata apan sarun 
manengkamma asasala᷊matta. 

Ibrani 2 

Asasal᷊amatta apan bahewalla 

1Ana waugu udde i ite ṛinone lembon mangaggasa atonna-tonna manga 
ala᷊ṛṛa'a apan suete niaringiṛṛani ite, tadea'u i ite tawe manantangngu 
pangangimanni ite. 
2Manga tanata apan niapaasingkatu mala'ekatta su iupungngi ite udde 
nasemakke atonna, wuṛṛu taumata apan tawe tumuṛṛutta ara'e ma'ola'a, 
sarun manengkamma ṛuumanna apan uasulu᷊ngngu pallala᷊gune. 

3Apa lai ringannu asasala᷊matta apan maggewala᷊nne wuassu manga tanata 
udde! Amungkangu i ite tawe mangngimanna su asasala᷊matta udde, i ite 
sarun tawe mali᷊u wuassu ṛuumanna. Ana waugu ete Mawu sassane apan 
paarorone namasingkattu asasala᷊matta udde, wuṛṛu manga taumata apan 
paarorone naaringikka suete napaatualagu atatuli᷊ddu watti'a udde si ite. 
4Su liuddu udde, Ruata mannohassa tatiala manga taumata udde ringannu 
na'ola'a ala᷊wo'u hatin ala᷊ṛṛindu'a wuṛṛu manga inolaanna apan bahewalla 
see lai nattahia manga aonggolu Ghaṛṛahon Ruata tumuṛṛuttu apulu-Ne 
sassane. 

Wawu'a lal᷊anna su taumata iapaasal᷊amatta 

5Manga mala'ekatta tawe naasomba taṛṛino wuassu Ruata ipamarenta runia 
wakku apan sarun dumanta, eteudde runia apan tantala᷊nna ipagahatong 
kite indi. 
6Arawe su sambau wageangnge sulalu᷊mmu Wuke Susi uawoṛṛetta arendi, 
“Apate taumata udde, o Ruata, na'oman sara I'o sidutu uanaungnga si tou? 
Taumata tumba'u taumata, arawe I'o sidutu mappaduli᷊ si mangitou! 
7Su tempo apan mali᷊hakka I'o mandiaddi si tou mabbawoanna adio'a 
wuassu mala'ekatta. I'o nangonggolu ai'ananna si tou apan mawantuga 
wuṛṛu lembon a'addatanna. 
8See lai na'ola'a si tou tembonannu sarangkanambone.” Ne, amungkangu 
iwisara manungku Ruata nandiaddi taumata “tembonannu 
sarangkanambone”, udde atappasanne manungku tawe saran sambau apan 
tawe su alu᷊ngngu taṛṛinon taumata. Salaiwe aroddi, i ite orassa indi tawe 
maasilo taumata uataṛṛino sarangkanambone. 
9Arawe i ite suete naasilo Mawu Yesus uataṛṛino! I Tou niwawo adio'a 
wuassu mala'ekatta tumba'u tala᷊ng kadio'a, tadea'u su apapia naungngu 
Ruata i Tou wotonge mate ana waugu anambon taumata. I ite ma'ellega i 
Tou orassa indi nionggola᷊nnu aiananna apan mawantuga wuṛṛu lembon 
aaddatanna, ana waugu i Tou suete natataṛṛanga na'oman sara nate. 

10Atonna su ṛinonete Ruata – apan nandiaddi uli᷊limpati'uppa ringannu 
panduman-Ne sassane – nandiaddi Mawu Yesus mananala᷊matta apan 
nasuungnga sulalu᷊mmu asasusa. Ringannu aroddi Ruata wotongnge 
mangahe taumata nambo iapawantuga suadio'a ringannu Mawu Yesus. Ana 
waugu ete i Tou mamamu'a lala᷊nna si mangitou tadea'u wotongnge 
iapaasala᷊matta. 
11Mawu Yesus namaresi taumata wuassu manga rosa mangitou; wuṛṛu i Tou 
apan namaresi udde; see i mangitou apan niwaresi udde, uatahuanna Mawu 
Iamangnga sambau. Ana waugu udde Mawu Yesus tawe masili manga'u si 
mangitou maola'a manga tuṛṛang-Nge. 
12Mawu Yesus nabbisara su Ruata, “I Ya'u sarun mamasingkata su manga 
tuṛṛang-Ku su olang-Ngu udde. I Ya'u sarun maddalo Si'o sulalu᷊mmu 
ammula᷊nni mangitou.” 
13Mawu Yesus nabbisara lai, “I Ya'u sarun mangantimma Ruata.” Wuṛṛu i 
Tou nabbisara lai, “Indiwe i Ya'u, su sambau ringannu ala᷊ṛṛana'a apan suete 
nionggolu Ruata si Ya'u.” 
14Ana waugu manga taumata apan nisaggon i Tou ana'a udde, eteudde 
sangkatou taumata apan wotonge mate, ne Mawu Yesus sassane naola'a 
uasulu᷊ngngi mangitou wuṛṛu mabbiakka sulalu᷊mmu ola'u taumata. I Tou 
na'ola'a aroddi, tadea'u ringannu papate-Ne i Tou wotongnge maṛṛimunsa'a 
Setanna apan uataṛṛino papate. 
15Ringannu olange aroddi i Tou namallosu manga taumata apan su 
alo᷊'engngu pabbiaṛṛane naola'a allangnga ana waugu matta'uttu papate. 
16Nilumiatta'e manungku wali᷊ne mala'ekatta apan nitulu᷊ngi Tou, ewe'e 
papapuluni Abraham. 
17Indi atappasanne manungku i Tou ṛinone maola'a uasulu᷊nga ringannu 
manga tuṛṛa-Nge sulalu᷊mmu ala᷊wo'a. Wuṛṛu ringannu udde i Tou 
wotongnge maola'a Imam Wahewa apan matuṛṛuta wuṛṛu marangngu. 
Ringannu manara-Ne udde rosan taumata wotongnge aampunganna. 



3205 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

18Wuṛṛu ana waugu i Tou sassane suete natataṛṛanga wuṛṛu niwono'anna, i 
Tou naapattulu᷊ngu manga taumata apan niaṛṛiaannu wawono'a, ana waugu 
i Tou sassane suete niwono'anna wuṛṛu natataṛṛanga. 

Ibrani 3 

Mawu Yesus maggewal᷊anna wuassi Musa 

1Manga tuṛṛangnga sansulu᷊ngnga Saṛṛani apan suete niwagoannu Ruata lai! 
Annama'a ṛingiṛṛa'a paalalu᷊mma su ola'u Mawu Yesus indi! Ruata 
nandolokki Tou sassane maola'a Imam Wahewa sulalu᷊mmu agama apan 
pangngimananni ite. 
2I Tou matuṛṛuta Ruata apan suete namile si Tou su manara udde, ere lai 
Musa rorone matuṛṛuta mappaamattu manarane su Wale᷊n Ruata. 
3Arawe Mawu Yesus lai ṛinone addatanna lembon ahewala᷊nne wuassi Musa. 
Ana waugu taumata apan mapararisikku wale᷊, ṛinone maasomba aaddata 
maggewala᷊nne wuassu wale᷊ udde sassane. 
4Atonna ala᷊wo'u wale᷊ piaddu mapararisikke, arawe namangunna 
sarangkanambone eteudde Ruata sassane. 
5I Musa matuṛṛuta ere sangkatou mangangaṛṛa'a su Wale᷊ Mawu wuṛṛu 
mabatti'u manga inolaanna apan sarun iapaasingkatu Ruata su tempo apan 
sarun rumanta. 
6Arawe i Kristus matuṛṛuta ere sangkatou Ana'a apan uariaga Wale᷊n Ruata. 
Wuṛṛu ete i ite indi Wale᷊n Ruata, amungkangu i ite sidutu maṛṛimadda 
wuṛṛu sidutu mangngimanna maasomba apa apan aantimanni ite. 

Pangangillol᷊on al᷊aṛṛana'u Ruata 

7Ana waugu udde, ere su wisaran Ghaṛṛahon Ruata, “Amungkangu su allo 
indi yamiu maaringikka tingikku Ruata, 
8ariewe i yamiu maddiri maddaringikka, ere iupungngu ala᷊monanu, su 
tempo i mangitou nilumawangnga Ruata, wuṛṛu nanalu᷊'atta Ruata su 
wadda'a. 

9‘Poiaroddi iupungngu ala᷊monanu namono'a si Ya'u, wuṛṛu nanalu'atta si 
Ya'u,’ unnu Ruata, ‘sumbali᷊ i mangitou naasilote inolaang-Ku appatu pulo᷊ 
su tonnane ala᷊nnune.’ 
10Ana waugu udde i Ya'u nasa'u si mangitou wuṛṛu i Ya'u nabbisara, ‘I 
mangitou sidutu maddiri tumuṛṛutta wuṛṛu tawe tumuṛṛutta manga 
parenta-U.’ 
11I Ya'u nasa'u wuṛṛu nassalu, ‘I mangitou sarun tawe maasutta su soa udde 
wuṛṛu mangillolo᷊ ringang-Ku.’ ” 
12Manga tuṛṛangnga, paatehamma arie ma'oman sara piaddu sangkatou 
wuassu wallatti yamiu apan pia naungnge aroddi alale᷊one wuṛṛu tawe 
pangangimanne, na'oman sara i tou mabelengnga wuṛṛu mangindaun Ruata 
apan biakka! 
13Nariaddi, tadea'u tawe saran sangkatou wuassu wallatti yamiu apan 
awono'annu rosa na'oman sara lumawangke Ruata, ṛinone i yamiu 
uatataggu su miallo-miallo tantala᷊nna i ite ta'e mabbiakka su tempo apan 
isassago “Allo Indi” sulalu᷊mmu Wuke Susi. 
14I ite sarangkanambone uddewe sanggaweanna sulalu᷊mmu manara 
ringanni Kristus, sawali᷊ate saran pangudusanne i ite uaaggasa 
pangangimanna apan tatahuananni ite ro'en paarorone. 
15Ete indi apan uawoṛṛetta sulalu᷊mmu Wuke Susi, “Amungkangu su allo 
indi yamiu naaringikka tingikku Ruata, imbaṛṛanga i yamiu tawe 
madaringikka, ere iupungngu ala᷊mona, su tempo i mangitou lullawangnga 
Ruata.” 
16Ne, isai manga taumata apan madaringikka tingikku Ruata see 
nilumawangnga si Tou? Eteudde anambon taumata apan nipiaṛṛa'i Musa 
sinumabanga wuassu leta'u Mesir, are? 
17Wuṛṛu sisai lai Ruata nasa'u appatu pulo᷊ su tonnane ala᷊nnune? Ete si 
mangitou apan marosa, apan nanawo see nate su wadda'a, are? 

18Su tempo Ruata nassalu arendi, “I mangitou sarun tawe maasutta su soa 
udde ana see maasomba pangillolo᷊anna ringang-Ku” – isai lai apan 
ipapandumu Ruata? Apan ipappandume eteudde manga taumata apan 
lullawangnga Ruata, are? 
19Orassa indi i ite naasunnate manungku i mangitou tawe maasutta, ana 
waugu i mangitou tawe mangngimanna Ruata. 

Ibrani 4 

1Aroddi pa'aire Mawu ta'e ipappa'atta, wuṛṛu i ite sarun iapaillolo᷊ ere suete 
nipa'ire-Ne. Nariaddi, ṛinone i ite mandiaga tadea'u arie piaddu sangkatou 
wuassu wallatti yamiu apan tawe maatemma allom pangillolo᷊anna apan 
suete nipai're udde. 
2Ana waugu Watti'u Ala᷊lu᷊assa udde suete niapaasingkata si ite ere lai si 
mangitou. Arawe si mangitou watti'a udde tawe gunane. Ana waugu su 
tempo i mangitou naaringikka, i mangitou tawe mangngimanna. 
3Arawe i ite apan mangngimanna manengkamma pangangillolo᷊ apan suete 
nipa'iren Ruata udde. Udde uasulu᷊nga ringannu apa apan suete niwalo᷊n 
Ruata, arendi, “I Ya'u nasa'u wuṛṛu nassalu, ‘I mangitou sarun tawe 
maasutta wuṛṛu maasomba pangillolo᷊anna su sambau ringang-Ku.’ ” Ruata 
nabbisara aroddi salaiwe manara-Ne nasuete ro'en i Tou nandiadi runia indi. 
4Ana waugu su ola'u allo appitune, pia uawoṛṛetta sulalu᷊mmu Wuke Susi 
arendi, “Su allo appitune Ruata nangillolo᷊ wuassu anambon manara-Ne.” 
5Su olangnge udde lai niwoṛṛeta arendi, “I mangitou sarun tawe maasutta 
su wanua udde see maasomba pangillolo᷊anna su sambau ringang-Ku.” 
6Nariaddi i mangitou apan paarorone atonna naaringikka watti'a su ola'u 
Watti'u Ala᷊lu᷊assa udde, tawe maasengkamma pangangillolo᷊ udde ana 
waugu i mangitou tawe mangngimanna. Amungkangu aroddi natualage 
manungku pia manga taumata waine apan botonge maasengkamma 
pangangillolo᷊ udde. 

7Ana waugu Ruata suete nanantunu sambau allo apan baine lai, apan 
isassago “Allo Indi”. Manga pira tonna wua'udde Ruata nabbisara su 
olangnge udde sulalu᷊mmi Daud, su addoanne apan ere niwoṛṛetta tanginna, 
“Amungkangu su allo indi yamiu maaringikka tingikku Ruata, imbaṛṛanga 
i yamiu tawe maddaringikka.” 
8Amungkangu unnu wisara Yosua suete nangonggola su manga taumata 
udde pangangillolo᷊ apan pina'iren Ruata, ne Ruata tate mabbisara apia su 
ola'u allo waine. 
9Nariaddi, su walahannu Ruata ta'e pia pa'aire pangangillolo᷊ ere lai Ruata 
nangillolo᷊ su allo appitune udde. 
10Ana waugu taumata apan nanengkamma pangangillolo᷊ apan nipa'iren 
Ruata si tou udde, sarun mangillolo᷊ lai wuassu anambon manarane, ere lai 
Ruata. 
11Ana waugu udde, wette i ite maddea'a ringannu atonna-tonna ana see 
maasengkamma allom pangangillolo᷊anna apan suete nipa'iren Ruata udde. 
Arie pia sangkatou wuassi ite tawe maasomba ere i mangitou rorone, ana 
waugu tawe mangngimanna Ruata. 
12Wisaran Ruata eteudde wisara apan biakka wuṛṛu matohassa; 
maṛṛoroanna wuassu hale᷊le᷊ rorone ruam ba'a. Wisara udde uusippa 
ma'oman sara su wallatu niawa wuṛṛu ghaṛṛaho; ma'oman sara su wallattu 
manga passi'uanna wuṛṛu duṛṛin liudda, na'oman sara maasingkata 
ala᷊lu᷊mmu ṛingiranna wuṛṛu apulu naungngu taumata. 
13Taweddu sambau riadianna apan uawuni su aellegu Ruata. Ala᷊wo'u 
sarannapa uatantole᷊ wuṛṛu wawu'anna su saruan-Ne. Wuṛṛu i ite sarun 
mangonggolu sasimbakka si Tou. 

Mawu Yesus Imam Bahewa lembon mawantuga 

14Ana waugu udde i ite ṛinone uaaggasa matohassa su panga'uannu 
pangangimanni ite. Ana waugu i ite uatahuanna Imam Bahewa lembon 

mawantuga, apan suete sinumutta na'oma su saruannu Ruata – eteudde 
Yesus Kristus Ana'u Ruata. 
15Imam Bahewalli ite udde wali᷊newe imam apan tawe maapendama manga 
ala᷊llomeng kite. Arawe i Tou suete niwono'anna sulalu᷊mmu ala᷊wo'u 
inolaanna, ere i ite lai sassane; tumba'u i Tou tawe na'ola'a rosa! 
16Ana waugu udde, wette i ite ringannu awawaṛṛani sumaruanna Ruata 
apan mammarenta ringannu naungnge mapia. Ruata sarun umakkana 
wuṛṛu mangala᷊matta si ite tadea'u i ite maasomba tulu᷊nganna maṛṛino su 
tempone. 

Ibrani 5 

1Suapan imam bahewa nipile wuassu wallatu taumata, wuṛṛu nitenega 
iapa'imbe Ruata maola'a mangangapiddu tingikki mangitou. Manarane 
eteudde mangngapiddu manga aonggola su Ruata wuṛṛu sasamba 
ipangampunga rosa. 
2Imam Bahewa udde sassane lome su ala᷊wo'u inolaanna wuṛṛu ana waugu 
udde i tou wotongnge mattingkaola'a masaṛṛionto'a su saruannu taumata 
apan waggan apa-apa wuṛṛu apan niumali᷊wun dala᷊nne. 
3Wuṛṛu ana waugu i tou sassane lome, ne i tou ṛinone mangonggolu 
sasamba, wali᷊ne tumba'u ana waugu rosan taumata, arawe ana waugu 
rosane lai sassane. 
4Tawe saran sangkatou apan mapaatenegu watanganne sassane maola'a 
imam bahewa. Taumata maola'a imam bahewa, amungkangu Ruata 
mamago si tou su manara udde – naali᷊hida ere Harun. 
5Aroddi lai Kristus. I Tou tawe napaatenegu watanganne sassane maola'a 
Imam Bahewa. Ruata nabbisara si Tou, “Ete I'o Ana-U; su allo indi Ya'u 
maola'a Mawu Iamang-Ngu.” 
6Su wageangnge waine Ruata nabbisara lai, “I'o uddewe Imam sara 
mala᷊nnu-la᷊nnu, naali᷊hida Imam Melkisedek.” 

7Su tempo Mawu Yesus mabbiakka su runia indi, i Tou u'ali᷊omanna wuṛṛu 
sussala᷊nde ringannu u'ui wuṛṛu lulluai su Ruata, apan botongnge 
manala᷊matta si Tou wuassu papate. Wuṛṛu ana waugu i Tou matuṛṛuta 
Ruata ringannu napeneng addatta, ne i Tou niraringiṛṛana. 
8Mawu Yesus uddewe Ana'u Ruata, arawe salaiwe aroddi, Tou 
mattingkaola'a matuṛṛuta sulalu᷊mmu asasusa-Ne. 
9Ne napawe i Tou niola'a mananala᷊matta apan nasuungnga, i Tou naola'a 
punnu asasala᷊matta saran mala᷊nnu-la᷊nnu hunane su anambon taumata 
apan matuṛṛuta si Tou, 
10wuṛṛu Ruata lai napaali᷊atta'i Tou naola'a sangkatou Imam Bahewa, ere 
Imam Melkisedek! 

Iapaanaungnga 

11Su ola'u a'iannu Mawu Yesus ere sangkatou Imam Bahewa, manambo apan 
iapaasingkati yami si yamiu, arawe masahadda manala᷊'an udde, ana waugu 
i yamiu mali᷊wue atonna massunna. 
12Su ṛinone nia'omante tempone si yamiu maola'a huru, arawe wutte'e 
yamiu ta'e wotonge pangurumma lai su taumata waine su ola'u ala᷊ṛṛa'a 
paarorone wuassu ala᷊ṛṛa'u Ruata. I yamiu taambe maasengkamma anna 
apan maattika; i yamiu tumba'u wotongnge ma'inumma susu. 
13Taumata apan ta'e ma'inumma susu, atappasanne i tou ta'e ana'a wakku 
niasungkanga; i tou taambe asingkatta su ola'u apa apan naṛṛino wuṛṛu apa 
apan nassala᷊. 
14Anna apan maattika udde wuattu taumata timmade ana waugu asingkane, 
wotongngete maṛṛingidda suapa mapia wuṛṛu suapa apan lale᷊o. 

Ibrani 6 

1Ana waugu udde, wette i ite mangasala᷊te manassukku manga ala᷊ṛṛa'a 
sansunne, su ola'u ala᷊ṛṛa'a mattanggaṛṛanna su taumatan Saṛṛani, wuṛṛu arie 
tumba'u maṛṛingiddu manga ala᷊ṛṛa'u agamang kite paarorone. Arie i ite 

manule᷊ apia pinangianannu ala᷊ṛṛa'a manungku taumata ṛinone mangillolo᷊ 
ma'ola'a manga inolaanna apan tawe gunane wuṛṛu ṛinone mangngimanna 
Ruata, 
2ara'e pinangianannu ala᷊ṛṛa'a su ola'u pananaṛṛani ara'e mangaddon lima su 
wowon taumata, ara'e su ola'u mabbiakka apia napawe natete, ara'e 
ṛuumanna saran mala᷊nnu-la᷊nnu. 
3Wette i ite, amungkangu Ruata mamala, mattuddaten ala᷊ṛṛa'a apan 
manansuna! 
4Ana waugu, manga taumata apan suete nassinaadu Ruata, tate wotongnge 
aṛṛaanna apia. I mangitou dorone sulalu᷊mpen asasemakka wuassu Ruata, 
wuṛṛu suete naatemma aonggolu Mawu. I mangitou lai suete niintaṛṛoannu 
Ghaṛṛahon Ruata. 
5I mangitou masingkata wuassu ola'u pabbiaṛṛani mangitou manungku 
wisaran Ruata udde mapia, wuṛṛu i mangitou suete naapendama manga 
ala᷊matta apan napenen taṛṛino wuassu tempo apan sarun dumanta. 
6Arawe wua'udde i mangitou nassinaadu Mawu! Apa wotongnge mangaṛṛa'a 
si mangitou apia mawalu᷊ wuassu manga rosa mangitou. Ana waugu i 
mangitou tantala᷊nna mangngarussan Ana'u Ruata apia wuṛṛu manggalu᷊sa'a 
si Tou su saruannu awada'alla. 
7Leta'a apan mangngiṛṛupa ua'eng kuranna apan masokka manawo su leta'a 
udde, see tinuwoante manga sasuanna apan mahuna su taumata apan 
mamamadduli᷊ne, leta'a udde niala᷊matannu Ruata. 
8Arawe amungkangu leta'a udde tatuwoannu manga akke wuṛṛu sasuanna 
ṛoaanna, ne leta'a udde tawe gunane wuṛṛu sarun bontohannu Ruata wuṛṛu 
panginsueanne tutunganna ma'oman sara masue. 
9Arawe manga tuṛṛangnga apan arangnguanna, salaiwe i yami mabbisara 
aroddi, arawe i yami mangngimanna su ola'i yamiu. I yami mangngimanna 
manungku i yamiu suete nanengkamma manga inolaanna apan lembon 

mapia, eteudde manga ala᷊matta apan maola'a sambau wageangnga wuassu 
asasala᷊mannu. 
10Ruata wali᷊ne Ruata tawe matuli᷊da. I Tou tawe maabuli᷊ apa apan 
mammanaranni yamiu si Tou, wuṛṛu darangngu apan niapaasilong kamiu 
si Tou su tempo nantulu᷊ngu manga tuṛṛanga apan pangangimanna sambau, 
dorone wuṛṛu sara orassa indi. 
11I yami ma'apulu taasulu᷊nge tadea'u i yamiu sangkatou-sangkatou 
maṛṛimadda saran panginsueanne, ma'oman sara i yamiu manengkamma 
apa apan a'antimanni yamiu udde. 
12I yami maddiri yamiu mabbali᷊ wolo'a. Arawe i yami maapulu tadea'u i 
yamiu mabbiakka ere manga taumata apan mannengkama apa apan suete 
pina'iren Ruata, ana waugu mangngimanna si Tou wuṛṛu ana waugu 
uaraṛṛaddo ringannu asasabare. 

Pa'airen Ruata tawe wotonge mawal᷊u 

13Su tempo Ruata na'ire si Abraham, i Tou nassalu manungku i Tou sarun 
mapaatipussu apa apan suete pina'ire-Ne. Wuṛṛu ana waugu tawedu 
mattanggaṛṛanne wuassu Ruata, ne i Tou nassalu ringannu aran-Ne sassane. 
14I Tou nabbisara, “I Ya'u ma'ire sarun mangala᷊matta si'o wuṛṛu ma'ola'a 
walahannu mabbali᷊ manambo,” 
15Abraham uaṛṛado ringannu sabare, ne i tou nanengkamma apa apan 
pina'iren Ruata si tou. 
16Amungkangu manga taumata massalu, i tou massalu ringannu arannu 
taumata waine apan mattanggaṛṛana wuassi tou, ne sasalu udde mangudusu 
ala᷊wo'u pattatiakka. 
17Ruata ma'apulu manualaga su manga taumata apan manengkamma 
paaire-Ne, manungku i Tou tawe mamalu᷊ ṛiin-Ne. Ana waugu udde i Tou 
nanamba sasalu su pa'aire-Ne udde. 

18Darua inolaanna udde apan tawe wotonge mawalu᷊: Ruata tawe 
mangawusu su ola'u pa'aire wuṛṛu sasalu-Ne. Ana waugu udde, i ite apan 
uasirungke ringannu Ruata, nionggola᷊nnu sasasa apan matohassa 
ipangagassa antimma apan uawilatta su saruanni ite. 
19Antimmi ite udde ere wala᷊ngo apan uala᷊binga mala᷊lu᷊mma wuṛṛu maola'a 
sambau pangangale᷊anna apan matohassa wuṛṛu tawe singkalo᷊ne su 
pabbiaṛṛani ite. Antimma udde nallapasa su lali᷊ndumu Wabbo'a Lembon 
Susi su Wale᷊ Mawu su surga. 
20Mawu Yesus suete namu'a lala᷊nna watukku tampa udde si ite, wuṛṛu suete 
sinumutta poiaroddi naola'a Imam Bahewang kite sara mala᷊nnu-la᷊nnu, ere 
Imam Malkisedek. 

Ibrani 7 

I Imam Melkisedek 

1I Melkisedek indi eteudde sangkatou ratu wuassu Salem wuṛṛu imam 
wuassu Ruata Lembon Atanggaṛṛanne. Su tempo i Abraham nawelengnga 
wuassu pangalo nalluṛṛugu manga ratu, i Melkisedek nirumanta nanalo᷊ho 
si tou wuṛṛu nangala᷊matta. 
2Ne i Abraham nangonggola si Melkisedek sambau wuassu mapulo᷊ apan 
niaaṛṛon tou. (Aranna Melkisedek atappasanne, paarorone, “Ratun 
Atatuli᷊dda”; pia atappasanne lai “Ratum Paddarame”.) 
3Su ola'i Melkisedek indi tawe tala᷊ane suapa-suapa manungku i tou pia 
hagurangnga ara'e iupungnga; tawe lai tala᷊ane su ola'u niasungkanganne 
ara'e papatene. I tou nassulu᷊nga ere Ana'u Ruata; i tou udde imam saran 
mala᷊nnu-la᷊nnu. 
4Nariaddi, i ite isindi maasilo aroddi ahewalle Melkisedek indi; i tou aroddi 
ahewalle na'oman sara i Abraham, iamangngu ala᷊monang kite, nangonggola 
si tou sambau wuassu mapulo᷊ ala᷊wo'u ina'ule᷊ wuassu pangalo udde. 

5Sulalu᷊mmu titan agama Yahudi tinantuna manungku manga imam 
papapulunni Lewi ṛinone manganu sambau wuassu mapulo᷊ addapatu 
taumatan Israel, eteudde manga tuṛṛangi mangitou sassane, salaiwe i 
mangitou suadio'a papapulunni Abraham. 
6I Melkisedek wali᷊newe papapulunni Lewi, arawe i tou nanengkamma lai 
sambau wuassu mapulo᷊ asombangi Abraham, wuṛṛu nangala᷊matta lai si 
Abraham apan suete lai nanengkamma manga pa'airen Ruata. 
7Atonna tawe wotongnge iapaasala᷊ manungku taumata apan niala᷊matanna 
mabbawoanna wuassu taumata apan nangala᷊matta si tou. 
8Manga imam apan nanengkamma darorongnga sambau wuassu mapulo᷊ 
wageangnge udde, eteudde taumata apan wotongnge mate. Arawe 
tumuṛṛuttu Wuke Susi, i Melkisedek apan nanengkamma aonggola sambau 
wuassu mapulo᷊ udde, eteudde taumata apan sidutu wiakka. 
9Wotongnge iwisara, manungku i Lewi – apan papapulunne nanengkamma 
sambau wuassu mapulo᷊ asombangu walahannu Israel – namaekka lai 
wageangnge udde si i Abraham, su tempo Abraham namaekka si 
Melkisedek. 
10Salaiwe i Lewi taambe niasungkanga, arawe wotongnge iwisara i tou 
sulalu᷊mpen badangngi Abraham iupungnga ala᷊monane, su tempo i 
Melkisedek nassomban Abraham. 
11Su alu᷊ngngu piaṛṛa'u manga Imam Lewi, titan agama Yahudi nionggolla 
su taumatan Israel. Ana waugu manga Imam Lewi dorone udde tawe 
maaola'a ringannu masuungnga apa apan mammanaranne, ne ṛinone pia 
imam baine, eteudde apan ere Imam Melkisedek, wuṛṛu wali᷊ne lai wuassu 
wageangngu Imam Harun! 
12Ne amungkangu a'iannu manga imam nawalu᷊, titan agama Yahudi ṛinone 
mawalu᷊ lai. 

13Apan ipappandumme isindi eteudde Mawun kite; i Tou wuassu walahanna 
waine, wuṛṛu taambe saran paassa wuassu pabbawalage nammanara ere 
sangkatou imam. 
14Anambon taumata masingkata manungku Mawung kite niarantanne 
wuassu walahanni Yehuda; wuṛṛu i Musa tawe saram paassa nanaggom 
walahanna udde su tempo i tou mabbisara su ola'u manga imam. 

Sangkatou imam baine ere i Melkisedek 

15Olangnge apan iwabbisara indi naola'a lembon matualaga lai, ringannu 
darantan sangkatou imam baine ere i Melkisedek. 
16I tou nitenega naola'a imam, wali᷊ne ana waugu manga atorannu taumata, 
arawe wuassu wiakke apan natataṛṛino wuṛṛu tawe panginsueanne. 
17Ana waugu sulalu᷊mmu Wuke Susi niwisara, “I'o ewe'e sangkatou imam 
saran mala᷊nnu-la᷊nnu ere Imam Melkisedek.” 
18Nariaddi, orassa indi atoranna apan tabbe tate saileanna, ana waugu 
lomete wuṛṛu tate gunane. 
19Titan agama Yahudi tawe maaola'a sambau inolaanna apan masuungnga. 
Ana waugu udde i ite orassa indi nionggola᷊nnu pangangantima lembon 
apianne; ringannu aroddi i ite wotongnge mangundanin Ruata. 
20See lai, sarangkanambone udde lapiddu ringannu sasalu wuassu Ruata. 
Tawe sassalu ere udde su tempo manga imam baine nitenega. 
21Arawe Mawu Yesus nitenega maola'a imam, nappaattu sasalu, su tempo 
Ruata nabbisara si Tou, “Mawu suete nassalu, wuṛṛu i Tou sarun tawe 
mamalu᷊ ṛingidde, ‘Ete I'o imam saran mala᷊nnu-la᷊nnu.’ ” 
22Ringannu udde lai Mawu Yesus naola'a wataṛṛu su sambau pa'aire apan 
lembon apianne. 
23Pia lai hatto sambau: manga imam apan baine udde manambo, ana waugu 
i mangitou sangkatou-sangkatou natete, na'oman sara tate naasassuku 
manarane. 

24Arawe Mawu Yesus mabbiakka saran mala᷊nnu-la᷊nnu, nariaddi wuassu 
manarane ere sangkatou imam, tawe na'ingkata su taumata waine. 
25Ana waugu udde saran mala᷊nnu-la᷊nnu Mawu Yesus wotongnge 
manala᷊matta manga taumata apan nirumanta ringannu Ruata sulalu᷊mmi 
Tou, ana waugu i Tou mabbiakka saran mala᷊nnu-la᷊nnu ipangapiddu 
sasala᷊nde su Ruata, hunane su manga taumata udde. 
26Nariaddi, Mawu Yesus eteudde Imam Bahewa apan pappandumanni ite. I 
Tou susi; si Tou tawe niasombanganna pasasala᷊ ara'e rosa sarang kadio'a. I 
Tou niṛṛae wuassu manga taumata marosa, wuṛṛu niruitta su tampa lembon 
atanggaṛṛanne wuassu ala᷊wo'u langitta. 
27I Tou tawe ere manga imam wahewa waine, apan miallo-miallo ṛinone 
mangapiddu sasamba ana waugu manga rosane sassane rorone, wua'udde 
ana waugu rosan walahanna. Mawu Yesus nangapiddu sasamba tumba'u 
paassa ma'oman sara mala᷊nnu-la᷊nnu, su tempo i Tou nattingkaola'u 
wadang-Nge sassane naola'a sambau sasamba. 
28Titan agama Yahudi mappaatenegu taumata apan tawe nasuungnga 
maola'a imam bahewa. Arawe wuassu tita udde, Ruata na'ola'a pa'aire 
ringannu sasalu manungku i Tou mapaatenega maola'a sangkatou Imam 
Bahewa, Ana'a apan suete niola'a Ratum Punnu Sala᷊matta apan nasuungnga 
saran mala᷊nnu-la᷊nnu. 

Ibrani 8 

Mawu Yesus Imam Wahewang kite 

1Punnu anambon hatto indi eteudde: I ite uatahuanna Imam Wahewa apan 
ereudde, apan ua'ianna mammarenta su sambau ringannu Ruata Lembon 
Ahebala᷊nne su surga. 
2I Tou manarane naola'a sangkatou Imam Bahewa su Wabbo'a Lembon Susi, 
eteudde sulalu᷊mmu rasannu Mawu apan tutune, apan niapararisikku Mawu, 
wali᷊ne niapararisikku taumata. 

3Ala᷊wo'u imam bahewa nitenega iapa'onggolu sasamba ara'e aonggola su 
Ruata. Aroddi lai Imam Bahewang kite; i Tou ṛinone pia dorotongnga 
olaanna sasamba. 
4Unnu wisara i Tou uatana'a su runia indi, i Tou tawe maola'a imam, ana 
waugu piate imam apan mangapiddu sasamba radoronganna sulalu᷊mmu 
titan agama Yahudi. 
5Manara apan a'olaanni mangitou ere sangkatou imam udde, tumba'u 
sambau hambaranna ara'e lintau wuassu apa apan su surga. Udde suete 
niapaasingkatu Ruata si Musa rorone, su tempo i Musa ma'apulu 
mapararisikku Rasannu Mawu. Ruata nabbisara arendi si Musa, “Naunge! 
Sarangkanambone udde ṛinone olaannu tumuṛṛuttu tula᷊dane apan 
niapaasilo si'o raso su wowone.” 
6Arawe orassa indi Mawu Yesus naasomba manaran imam apan lembon 
awantuhanne wuassu apan nimmanara manga imam udde. Ana waugu 
paaire apan niola'a su wallatu Ruata wuṛṛu taumata, eteudde pa'aire apan 
lembon apianne ana waugu pinangianannu paaire hunane su manga 
inolaanna apan lembon apianne. 
7Unnu wisara tawe auranganne pa'aire apan paarorone, ne salaiwe lasa'e 
ma'ola'a paaire aruane. 
8Arawe Ruata suete naasomba pasasala᷊ su pabbawalage, na'oman sara 
Ruata nabbisara, “Naunge, sarun dumanta tempone, I Ya'u sarun makkiinnu 
paaire apan wakku su walahannu Israel, wuṛṛu su walahannu Yehuda. 
9Wali᷊ne ere pa'aire apan niola'u Ruata su iupungngu ala᷊mona mangitou su 
tempo i Ya'u mangngehetta si mangitou sumabangnga wuassu leta'u Mesir. 
I mangitou mala᷊wangnga su pa'aire apan suete Ta'u niola'a ringanni 
mangitou; ana waugu udde i Ya'u tate mappanduma si mangitou. 
10Arawe orassa indi, ete indi paaire apan sarun olaangku su walahannu 
Israel su miallo-miallo apan sarun dumanta unnu Mawu: I Ya'u sarun 
mantaṛṛon tita-U sulalu᷊mmu ṛingiṛṛanni mangitou wuṛṛu iwoṛṛeta su 

naungngi mangitou. I Ya'u sarun maola'a Ruata mangitou, wuṛṛu i mangitou 
sarun maola'a pabbawala-U. 
11I mangitou salaiwe lasa'e mangaṛṛa'a hawene lalo᷊ṛṛon soa, ara'e 
mamasingkata tuṛṛangnge, ‘Illala᷊ite Mawu,’ Ana waugu i mangitou 
sarangkanambone, timmade, dario'a, sarun maa'illall᷊ala᷊ si Ya'u. 
12I Ya'u sarun mangampunga manga pasasala᷊ mangitou, wuṛṛu tate lai 
mannaungnga manga rosa mangitou.” 
13Ringannu napaasingkattu sambau pa'aire wakku, Ruata na'ola'a pa'aire 
apan paarorone udde natabbete wuṛṛu nala᷊le᷊ote, wuṛṛu apa apan tabbete 
sarun mali᷊hakke mawuli᷊. 

Ibrani 9 

Ola'u pasasubba su runia wuṛṛu ola'u pasasubba su surga 

1Pa'aire apan paarorone pia manga atorannu patataṛṛamawu, wuṛṛu pia lai 
tampa patataṛṛamawuanna niola'u taumata. 
2Sambau rasanna niapararisikka, apan wageangnge su saruanne nisaggo 
Wabbo'a Susi. Isudde pia aianannu solo᷊, wuṛṛu pia lai medda ringannu roti 
apan ipasubba Ruata. 
3Su wageangu lalu᷊mme, eteudde su liuddu pampele aruane, pia wabbo'a 
apan isassago Wabbo'a Lembon Susi. 
4Sulalu᷊mmu wabbo'a udde pia medda pangangadoannu sasamba apan 
niola'a wuassu wula᷊wanna panutunganna dupa, wuṛṛu pia lai Wantalu 
Pa'aire apan sarangkahewalle papi'unannu wula᷊wanna. sulalu᷊mmu wantala 
udde pia urinna wula᷊wanna lalo᷊ṛṛoannu manna, ta'inni Harun apan 
nassollate, wuṛṛu ruang kula᷊ppa watu pamamoṛṛetanna apan su wowone 
wawoṛṛetannu mapulo᷊ titan Ruata. 
5Su wowom wantala udde pia darua mala'ekatta, eteudde riadianna pia 
papaidde apan mammasingkata manungku Ruata uatana'a isudde lai. 
Papaiddu mala'ekatta darua udde uasiappakka su wowon lalu᷊ubu Wantala, 

eteudde tampam pangangampunganna rosa. Arawe sarangkanambone udde 
tawe iatala᷊'a orassa indi sambau-sambau. 
6Aroddite sarangkanambone niatokka. Miallo-miallo manga imam sussutta 
sulalu᷊mmu wageangngu saruannu rasanna udde mappaamattu manara 
mangitou. 
7Apan sussutta su wageangnge lalu᷊mme su rasanna udde tumba'u imam 
wahewa. I tou mammanara udde tumbau santonna paassa. Udde 
mammanaranne ringannu mangngapiddu ṛaṛṛa ipassubba Ruata ana waugu 
watanganne sassane wuṛṛu ana waugu manga rosa apan niola'u 
pabbawalage su liuddu ṛingiranne. 
8Ringannu atoranna udde, Ghaṛṛahon Ruata napaali᷊atta'a ringanu 
masemakka, manungku tantala᷊nna rasanna su saruanne udde ta'e uarisikka, 
lala᷊nna suttanna watukku Wabbo'a Lembon Susi udde taambe mawu'a. 
9Indi maola'a hambarannu orassa indi: atappasanne manungku manga 
sasamba wuṛṛu manga aonggola winatangnga apan nionggolla su Ruata, 
tawe maasuungngu lalu᷊mmu naungngu taumata apan mangngapiddu 
aonggola udde. 
10Ana waugu manga lala᷊ghu udde tumba'u matataṛṛino su anna, inumanna, 
wuṛṛu ala᷊wo'u lala᷊ghum pamamaresi. Sarangkanambone udde tumba'u 
atorannu wadanga apan tumba'u ma'oman sara tempone Ruata 
mallimbakku. 
11Arawe i Kristus suete nirumanta ere sangkatou Imam Wahewa wuassu 
inolaanna apan mapia wuṛṛu piate. Su Rasannu Mawu suapa i Tou 
mappaamattu manarane ere sangkatou Imam Wahewa eteudde rasanna 
apan lembon mawantuga wuṛṛu lembon nasuungnga. Udde tawe niola'u 
taumata; atappasanne wali᷊ne niarantanne wuassu runia apan niriaddi indi. 
12Mawu Yesus sinumutta su Wabbo'a Lembon Susi sulalu᷊mmu rasanna udde 
tumba'u paassa ma'oman sara mala᷊nnu-la᷊nnu. Su tempo udde i Tou tawe 
nangapiddu ṛaṛṛang kambinga esakka ara'e ṛaṛṛan ana'u sapi olaanna 

sassamba; i Tou nangapiddu ṛaṛṛan Tou sassane, wuṛṛu ringannu udde i Tou 
nanubusa rosang kite saran mala᷊nnu-la᷊nnu. 
13Ṛaṛṛang kambinga wuṛṛu sapi esakka wuṛṛu awun sassamba ana'u sapi, 
nipaatta ipammokka manga taumata apan lale᷊o tumuṛṛuttu atorannu agama 
tadea'u i mangitou mawaresi. Ne, amungkangu ṛaṛṛa wuṛṛu awu udde 
wotongnge maawaresi ala᷊le᷊o manga taumata udde, 
14nangilembote lai ṛaṛṛan Kristus! Sulalu᷊mmu Ghaṛṛaho awasa, i Kristus 
nanantillu watangan-Ne sassane su Ruata maola'a sambau sassamba apan 
nasuungnga. Ṛaṛṛa-Ne mammaresi lalu᷊mmu naungngi ite wuassu lala᷊ghun 
agama apan tawe gunane, tadea'u i ite wotongnge maapangimbe Ruata apan 
biakka. 
15Ana waugu udde i Kristus naola'a Pala᷊lawenne su sambau paaire apan 
wakku, tadea'u taumata apan suete niwagoannu Ruata wotongnge 
manengkamma manga ala᷊matta awasa apan suete pina'iren Ruata. 
Sarangkanambone udde wotongnge mariaddi ana waugu piateddu nate, 
eteudde i Kristus; wuṛṛu papate-Ne udde namallosu manga taumata wuassu 
manga pasasala᷊ apan niola'i mangitou su tempo pa'aire paarorone ta'e 
ipappa'atta. 
16Amungkangu pia suratta pussa'a, ṛinone lai pia tatialane manungku 
taumata apan na'ola'a suratta udde natete. 
17Ana waugu suratta pussa'a tawe iapaatta tantala᷊nna taumata apan na'ola'a 
suratta udde ta'e wiakka. Suratta udde wotongnge ipaatta tumba'u napawe 
taumata udde natete. 
18Ana waugu udde paaire paarorone lai ṛinone tohassannu ṛaṛṛa. 
19Paarorone atonna i Musa namasingkatu anambon titan Ruata su 
walahannu Israel. Wua'udde i Musa nanganu ṛaṛṛan ana'u sapi wuṛṛu 
ṛaṛṛang kambinga esakka, see nillo'annu ua'e, wua'udde nialassa su Wuke 
Manga Titan Ruata wuṛṛu su anambon walahannu Israel ringannu 
nappaattu nannalo᷊ hisop wuṛṛu wambulu᷊n domba lihidde ere ate. 

20Lapiddu ma'ola'a udde i Musa nabbisara, “Ete indi ṛaṛṛa apan mannohassa 
pa'aire wuassu Ruata apan ṛinone tuṛṛutanni yamiu.” 
21Wua'udde ringannu inolaanna apan uasulu᷊ngnga, i Musa nanebboku ṛaṛṛa 
udde lai su Rasannu Mawu wuṛṛu su ala᷊wo'u sarannapam 
patataṛṛamawuanna. 
22Atonna tumuṛṛuttu titan agama Yahudi, ala᷊wo'u sarannapa a'ukkasannu 
ṛaṛṛa; wuṛṛu rosa tumba'u wotongnge aampunganna ringannu mapaaturon 
ṛaṛṛa. 

Sasamban Kristus namappasa rosa 

23Ringannu olangnge ereudde manga sarannapa apan mammasilo manga 
inolaanna su surga, ṛinone ukkasanna. Arawe su manga inolaanna su surga 
udde sassane raddeaanna sasamba apan lembon apianne. 
24Ana waugu i Kristus tawe sinumutta su Wabbo'a Susi inolaannu taumata, 
apan tumba'u hambarannu Wabbo'a Susi apan ṛinone. Mawu Yesus 
sinumutta sassane su surga; poiaroddi orassa indi i Tou uasaruanna Ruata 
hunane si ite. 
25Imam wahewan Yahudi suapan tonna sussutta watukku Wabbo'a Lembon 
Susi sulalu᷊mmu Wale᷊ Mawu ringannu uaapiddu ṛaṛṛan sambau 
winatangnga. Arawe i Kristus tawe sinumutta manantillu watangan-Ne 
masokka-sokka. 
26Ana waugu amungkangu aroddi, udde atappasanne i Tou masokkate 
matataṛṛanga ro'en runia indi niriaddi. Arawe wutte'e, orassa indi su tempo 
apan panginsueanne indi, i Tou nirumanta tumba'u paassa mamappasa rosa 
ringannu nanantillu wadang-Nge sassane. 
27Ruata suete nanantuna manungku taumata mate tumba'u paassa wuṛṛu 
wua'udde parikisannu Ruata. 
28Aroddi lai i Kristus tumba'u paassa tinantilla maola'a sasamba ipanubussa 
rosan anambon taumata. I Tou sarun dumanta apia su aruane, wali᷊ne 

manginsue hatton paddarosa, arawe manala᷊matta manga taumata apan 
uaraṛṛaddo daranta-Ne. 

Ibrani 10 

1Titan agama Yahudi tumba'u mangngonggolu hambaranne apan 
mala᷊bbuka su ola'u manga inolaanna mapia apan sarun dumanta, wuṛṛu 
wali᷊ne hambaranna apan su ṛinone wuassu manga inolaanna udde. Tawe 
mariaddi tita udde wotongnge mapaasuungngu taumata apan rudanta 
massubba Ruata ringannu uaapiddu sasamba, salaiwe suapan tonna 
mannantilu manga sasamba apan uasulu᷊ngnga. 
2Unnu wisara, manga taumata apan massubba Ruata udde atonna-tonna 
suete niwaresi wuassu rosa, i mangitou tate lai pia naungnga uapendama 
rosa, wuṛṛu sasamba tate lai itantila. 
3Arawe wutte'e manga sasamba apan tinantilla suapan tonna udde, ewe'e 
mappaanaungnga su taumata su ola'u manga rosa mangitou, 
4ana waugu atonna ṛaṛṛan sapi wuṛṛu ṛaṛṛang kambinga esakka tawe 
maatubusa rosa. 
5Ana waugu udde su tempo i Kristus sinumutta su runia, i Tou nabbisara su 
Ruata, “I'o tawe ma'apulun aonggola wuṛṛu sasamba; arawe I'o suete 
nanaddia wadanga, si Ya'u. 
6I'o maddirin sasamba tattutungana ara'e sassamba ipanubbusa rosa. 
7See i Ya'u nabbisara, ‘Ete indi Ya'u, oh Ruata! I Ya'u nirumanta tadea'u 
tumuṛṛutta apulu-Nu, ere uawoṛṛetta su ola'u riri-U sulalu᷊mmu Wuke Susi.’ 
” 
8Paarorone i Kristus nabbisara, “I'o tawe mappandumma aonggola wuṛṛu 
sassamba; I'o maddirin sasamba wuassu winatanga apan iatambuna maola'a 
aonggola wuṛṛu sasamba ipanubbusa rosa.” I Kristus nabbisara aroddi, 
salaiwe ala᷊wo'u sasamba udde nionggolla tumuṛṛuttu titan agama Yahudi. 

9Wua'udde Kristus nabbisara, “Ete indi Ya'u, oh Ruata! I Ya'u nirumanta 
tadea'u tumuṛṛutta apulu-Nu.” Nariaddi Ruata namappasa ala᷊wo'u sasamba 
apan tabbe udde, wuṛṛu nihantiannu sassamban Kristus. 
10Yesus Kristus suete tinumuṛṛuta apa apan ipaapulun Ruata wuṛṛu 
nanantillu watanganne maola'a sassamba. Ringannu sasamba udde, apan 
niolangnge tumba'u paassa ma'oman sara mala᷊nnu-la᷊nnu, i ite 
sarangkanambone niwaresi wuassu rosa. 
11Suapan imam taumatan Yahudi mappaamattu manarane ere sangkatou 
imam su miallo-miallo, wuṛṛu masokka i tou mangonggolu sasamba 
uasulu᷊ngnga. Arawe manga sasamba udde atonna-tonna tawe maatubbusa 
rosa. 
12Arawe i Kristus tumba'u nangonggolu sambau sasamba ipanubbusa rosa, 
wuṛṛu sasamba udde ipappaatta saran mala᷊nnu-la᷊nnu. Napawe suete 
nanantillu sasamba udde, i Kristus inuma'ianna su uanannu Ruata wuṛṛu 
mammarenta suadio'a ringanni Tou. 
13Wuṛṛu orassa indi i Kristus uaṛṛado ma'oman sara Ruata ma'ola'a manga 
seenne massuṛṛubawa si Tou. 
14Nariaddi ringannu sasamba sambau, i Kristus napaasuungngu manga 
taumata apan suete niwaresi wuassu rosa. 
15Su olangnge udde Ghaṛṛahon Ruata nangonggolu lai tatialane si ite. 
Ghaṛṛahon Ruata mabbisara, 
16“ ‘Ete indi pa'aire apan sarun olaang-Ku ringanni mangitou miallo-miallo 
apan sarun rumanta’, unnu wisara Mawu, ‘I Ya'u sarun mantaṛṛon tita-U 
sulalu᷊mmu naungngi mangitou, wuṛṛu mamoṛṛettu tita udde su lalu᷊mmu 
ṛingiṛṛanni mangitou.’ ” 
17Ruata nabbisara lai, “I Ya'u tate mannaungnga manga rosa wuṛṛu manga 
ala᷊le᷊o mangitou.” 

18Nariaddi, manga rosa wuṛṛu manga ala᷊le᷊o udde suete niampunganna, ne 
lasa'e lai mangonggolu sasamba ipangampunga rosa. 

Wette i ite mangundani Ruata 

19Ne, Manga tuṛṛangnga, ana waugu papate Mawu Yesus udde i ite orassa 
indi waṛṛani sumutta su Wabbo'a Lembon Susi. 
20Mawu Yesus suete namu'a sambau lala᷊nna apan wakku si ite, eteudde 
lala᷊nna apan mangngonggolu pabbawiakka. Lala᷊nna udde sumabbi 
passaranne eteudde i Kristus sassane. 
21Wuṛṛu i ite orassa indi uatahuanna sangkatou imam bahewalla, apan 
uariagga Wale᷊ Ruata. 
22Ana waugu udde, wette i ite mangundani Ruata ringannu naungnga 
matuli᷊da wuṛṛu pangangimanna apan matohassa; ringannu naungnga apan 
suete niukassa wuassu apendamma apan sala᷊, wuṛṛu ringannu wadangnga 
apan suete niukkassu ua'e waresi. 
23Ṛinone i ite uaagasa atonna su antima apan pangimananni ite, ana waugu 
Ruata wotongnge apangimananna wuṛṛu i Tou sarun manuungngu pa'aire-
Ne. 
24Wuṛṛu ṛinone i ite ua'aellega sandingananna, tadea'u i ite wotongnge 
uasasasa mandangngu sansulu᷊ngnga wuṛṛu ma'ola'a manga inolaanna apan 
mapia. 
25Ṛinone i ite sidutu ma'ammula suadio'a, wuṛṛu imbaṛṛanga wolo'a ere 
taumata waine. I ite ṛinone lembon satia wuṛṛu uatatohassa, ana waugu i 
ite masingkata manungku tate mala᷊nnu lai Mawu sarun dumanta. 
26Ana waugu amungkangu watti'a apan atonna wuassu Ruata suete 
niapassingkata si ite, arawe i ite sidutu ma'ola'a rosa ringannu apulu 
naungnga, ne tate lai sasamba ipamappasa rosang kite. 

27Tumba'u sambau apan piate si ite eteudde sumaruanna pamamarikisannu 
Ruata ringannu putungngu asasa'une apan sarun manutungnga ma'oman 
sara masue manga taumata apan lullawangnga si Tou! 
28Taumata apan tawe tumuṛṛutta tita apan suete nionggoli Musa, 
iṛṛuumanna mate ringannu tawe ampungnge, amungkangu pia sakassi 
darua ara'e sire tallu, i tou niatialante nassala᷊. 
29Aroddi awakkane ṛuumanna apan ionggola su taumata apan maṛṛinda 
Ana'u Ruata. Taumata udde mangngadio'a ṛaṛṛam pa'airen Ruata, eteudde 
papaten Kristus apan namaresi si tou wuassu rosa. I Tou mangngadio'a 
Ghaṛṛaho apan mangngonggolu ala᷊matta. 
30I ite masingkata isai Tou apan nabbisara, “I Ya'u sarun mabbali᷊ssa! I Ya'u 
sarun makkuumanna!” wuṛṛu lai nabbisara, “Mawu sarun makkuungngu 
ala᷊ṛṛanang-Nge.” 
31Asasusa eteapa amungkangu manawo su lima Ruata Apan Wiakka! 
32Naungete ereapa ola'u manga tuṛṛanga su tempo nali᷊u. Su tempo udde, 
napawe semakku Ruata nilumansiangnga si'o, i yamiu anamboanne 
uatataṛṛanga, arawe i yamiu sidutu mammanara ringannu maṛṛimada. 
33Pattaṛṛa assa i yamiu a'alu᷊andahanna wuṛṛu a'olaanna tawe aregane su 
saruannu awada'alla. Pattaṛṛa assa lai yamiu uatataṛṛanga ringanni 
mangitou apan a'olaanna aroddi, 
34wuṛṛu i yamiu lai mammendama su sambau, asasusan taumata apan su 
tuttupanna. Wuṛṛu su tempo manga ala᷊wo'a apan tatahuananni yamiu 
aṛṛoanna, i yamiu nanengkamma udde ringannu naungnga malu᷊assa, ana 
waugu i yamiu masingkata manungku i yamiu ta'e uatahuanna sambau apan 
lembon mapia, apan mataṛṛanga saran mala᷊nnu-la᷊nnu. 
35Ana waugu udde, arie naungnga maadio'a, ana waugu amungkangu i 
yamiu sidutu mangngimanna, ne pia lala᷊ntakke apan bahewalla su 
inolaannu udde! 

36I yamiu ṛinone masabare, tadea'u i yamiu wotongnge mapa'ola'a apulun 
Ruata wuṛṛu ringannu aroddi yamiu manengkamma apa apan suete 
nipa'iren Tou. 
37Ana waugu sulalu᷊mmu Wuke Susi uaroṛṛetta, “Ete tala᷊ng kadio'a lai, ne i 
Tou apan sarun dumanta udde, sarun rumanta ringannu mali᷊hakka; I Tou 
sarun tawe mangaddo mala᷊nnu daranta-Ne. 
38Wuṛṛu pabbawala'u apan naṛṛino sarun mangngimanna wuṛṛu mabbiakka; 
arawe amungkangu pia wuassu wallatti mangitou apan sussoṛṛota ne i Ya'u 
tawe malu᷊assa si tou.” 
39I ite indi wali᷊newe walahanna apan sussoṛṛota wuṛṛu u'ali᷊wu. Arawe i ite 
uddewe walahanna apan mangngimanna Ruata wuṛṛu apan iapaasala᷊matta. 

Ibrani 11 

Pangangimanna 

1Pangangimanna eteudde mangngimanna atonna-tonna su manga apa apan 
a'antimanna, atappasanne pia pangangantima su apa apan tawe asiloanna. 
2Ana waugu pangangimanna, ne manga taumata su tempo nali᷊u iaalu᷊assu 
Ruata. 
3Ana waugu mangngimanna, ne i ite ma'asunna manungku runia indi niola'u 
ṛengetannu Ruata; nariaddi, apa apan a'asiloanna, niola'a wuassu apa apan 
tawe asiloanna. 
4Ana waugu mangngimanna, ne i Habel nangonggolu sasamba apan apianne 
su Ruata wuassu aonggoli Kain. Ana waugu pangangimanne udde, Habel 
tinarimmatu Ruata naola'a sangkatou taumata apan mapia, ana waugu 
nilumiatta'e manungku Ruata nanengkamma aonggole. I Habel natete, 
arawe ana waugu pangangimanne udde, ne i tou ta'e uahahatto sara orassa 
indi. 
5Ana waugu mangngimanna, ne i Henokh tawe nate, ewe'e nasengkenga 
wuṛṛu niapiadda ringannu Ruata. Tawe saran sangkatou apan botonge 

maisasomban tou, ana waugu i tou suete niapaasengkengu Ruata. 
Sulalu᷊mmu Wuke Susi uawoṛṛetta manungku tantala᷊nna i Henokh taambe 
niapaasengkenga, i tou ma'alu᷊assa naungngu Ruata. 
6Amungkangu tawe pangangimanna, tawe saran sangkatou apan wotongnge 
maalu᷊assa naungngu Ruata. Ana waugu taumata apan rumanta ringannu 
Ruata ṛinone mangngimanna manungku pia Ruata, wuṛṛu manungku Ruata 
mangonggolu wawali᷊nne su taumata apan maddea'a si Tou. 
7Ana waugu mangngimanna, ne i Nuh niapasingkatannu Ruata su ola'u apa 
apan sarun mariaddi su allo murine, apan tawe asiloanni tou. I Nuh 
tinumuṛṛuta Ruata na'oman sara i tou nallanginnu apalla apan sali᷊mmurine 
niasingkatanna napanala᷊matta wadangnge wuṛṛu lalo᷊ṛṛon bale᷊ne. Ringannu 
aroddi runia niṛṛuumanna, arawe i Nuh sassane ana waugu pangangimanne 
niapaali᷊atta'u Ruata ere sangkatou taumata apan mapia. 
8Ana waugu mangngimanna, ne i Abraham tinumuṛṛuta Ruata su tempo 
Ruata namago si tou, wuṛṛu nandolokki tou inai watukku wanua apan suete 
pina'iren Ruata si tou. See i Abraham inaite ringannu awa'gananna suapa 
sarun patuddanni tou. 
9Ringannu mangngimanna, i Abraham natana'a ere sangkatou raho su leta'a 
apan suete pina'iren Ruata si tou udde. I Abraham uatana'a isudde su 
rasanna. Aroddi lai Ishak wuṛṛu i Yakub, apan nanengkamma paaire apan 
nassulu᷊ngnga wuassu Ruata. 
10Ana waugu i Abraham tantala᷊nna uaraṛṛaddo soa apan ilakki'inna wuṛṛu 
iapararisikku Ruata ringannu rapappake apan matohassa. 
11Ana waugu mangngimanna, ne Abraham wotongnge naasomba 
walahanna wuassi Sara, salaiwe i Abraham tumaniten timmade, wuṛṛu Sara 
lai sassane tinna. I Abraham mangngimanna manungku Ruata sarun 
mapaatipussu pa'aire-Ne. 

12Salaiwe i Abraham su tempo udde ere taumata apan wadange natete, 
arawe i tou naasomba walahanna, apan anambone tawe iareengnga – ere 
anambon anumpitanna su langitta wuṛṛu anne su winggin apanne. 
13Anambon taumata udde sidutu mangngimanna ma'oman sara mate. I 
mangitou tawe naasengkamma manga inolaanna apan pina'iren Ruata, 
arawe tumba'u ma'ellega wuṛṛu mannalo᷊ho wuassu marau. Wuṛṛu ringannu 
udde i mangitou nabbalo᷊ manungku i mangitou tumba'u taumata raho 
wuṛṛu mamamali᷊ntadu runia indi. 
14Taumata apan nabbisara aroddi mapaali᷊atta'a ringannu masemakka, 
manungku i mangitou tantala᷊nna maddea'a wanua apan maola'a leta'a 
pussa'a atatanaanni mangitou. 
15Wali᷊ne wanua apan suete tinantangi mangitou udde apan sidutu 
iraṛṛingidi mangitou. Ana waugu amungkangu aroddi, ne manambote 
tempo si mangitou ipabbelengnga apia su wanua udde. 
16Arawe nasemakke, manungku i mangitou maapulun sambau soa lembon 
mapia, eteudde Soa su surga. Ana waugu udde Ruata tawe masili 
amungkangu i mangitou managone Ruata mangitou, ana waugu Ruata suete 
nanaddia sambau soa si mangitou. 
17Ana waugu mangngimanna lai, i Abraham nanantilli Ishak maola'a 
sambau sasamba su tempo i tou niannamannu Ruata. Ete tumba'u si 
Abraham Ruata nangonggolu pa'aire-Ne, arawe i Abraham ma'apulu 
nanantillu anangnge apan man sambau udde. 
18Ruata suete nabbisara si Abraham, “Wuassi Ishak indi, i'o sarun maasomba 
walahanna apan pina'ire-U si'o.” 
19Abraham nangimanna manungku Ruata wotongnge mapaawiakki Ishak 
apia wuassu papate – nariaddi, wotongnge iwisara, manungku Abraham 
suete nanengkamma si Ishak apia wuassu papate. 



3229 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

20Ana waugu mangngimanna, ne i Ishak na'ire manga ala᷊matta si Yakub 
wuṛṛu si Esau su allo addantane. 
21Ana waugu mangngimanna, tantala᷊nna Yakub taambe nate, i tou 
nangala᷊matta manga ala᷊ṛṛana'i Yusuf – ringannu uasandaka su puan ta'inne 
wuṛṛu massubba Ruata. 
22Ana waugu mangngimanna, ne i Yusuf – su tempo maraniten mate – 
nabbisara su ola'u sasabangu taumatan Israel wuassu Mesir, wuṛṛu 
nanantangu tanata, su ola'u winalu᷊nanne ṛinone olaanna ereapa. 
23Ana waugu mangngimanna, ne hagurangngi Musa namunin tou ala᷊nnune 
tallu wula᷊nna napawe i tou niasungkanga. I mangitou na'ellega manungku 
i tou sangkatou ana'a apan maṛṛamaga, wuṛṛu i mangitou tawe matta'utta 
lumawangnga parentan ratu. 
24Ana waugu mangngimanna, i Musa napawe nahewalle, maddiri isago 
ana'u maṛṛualan ratu Mesir. 
25Mappianne i tou matataṛṛanga su sambau ringannu walahannu Ruata 
wuassu i tou mattemma ala᷊lu᷊assa tala᷊ng kadio'a mabbiakka su paddarosa. 
26I Musa mammendama manungku maareganne marau i tou maasomba 
aalu᷊andaga ana waugu Ratum Punnu Sala᷊matta apan pina'iren Ruata udde, 
wuassu maasomba ala᷊wo'u darotongngu wanuan Mesir, ana waugu Musa 
uaantima lala᷊ntake su allo murine. 
27Ana waugu mangngimanna, ne i Musa nanantangu Mesir ringannu tawe 
matta'utta su asasa'un ratu. Musa niumamatta mattudam pattudanne ere 
ola'u i tou naasilote Ruata apan tawe asiloanna udde. 
28Ana waugu mangngimanna, ne i Musa nallaghum Paskah wuṛṛu 
namarenta tadea'u iwokka ṛaṛṛa su ngara wale᷊n taumatan Israel taddea'u 
Mala'ekattu Papate tawe mamate ala᷊ṛṛana'a pahulu᷊ mangitou. 
29Ana waugu mangngimanna, ne manga taumatan Israel wotongnge 
tumumbe Tahalo᷊angnga Maṛṛamu, paṛṛimaunnapa i mangitou u'amatta su 

leta'a mamara, arawe manga taumatan Mesir niallupu tahalo᷊angnga udde, 
su tempo i mangitou maannamma tumumbe lai. 
30Ana waugu mangngimanna, manga taumatan Israel napaaṛṛa'a manga 
darandungu Yerikho napawe i mangitou namali᷊wutta sulalu᷊mmu pitu allo 
ala᷊nnune. 
31Ana waugu mangngimanna lai, ne i Rahab, wawine masandaga udde, tawe 
niapate suadio'a ringannu manga taumata apan lullawangnga Ruata; ana 
waugu i tou nanalo᷊ho ringannu masaṛṛionto'a manga mallali᷊ngen taumatan 
Israel. 
32Ne, i ya'u wotongnge lai tawe illolo᷊ne mabbisara, arawe orassa tawe 
natimu si ya'u. Ana waugu i ya'u lai taambe nanagon Gideon, i Barak, i 
Simson, i Yefta, i Daud, i Samuel wuṛṛu manga nabi. 
33Ana waugu mangngimanna, ne i mangitou suete napaarugi manga 
araratuanna. I mangitou ma'ola'a apa apan su ṛinone, na'oman sara 
naasengkamma apa apan suete pina'iren Ruata. I mangitou nanggattumu 
manga moṛṛongu singa, 
34namaduma putungnga apan wahewalla, nali᷊u wuassu pappilitanu hale᷊le. 
I mangitou lome, arawe nabbali᷊ matohassa; i mangitou masaṛṛaungnga 
sulalu᷊mmu pangalo na'oman sara napaarugi manga tantaram walahannu 
lumalo᷊'a. 
35Ana waugu mangngimanna, ne manga wawine naasomba apia manga 
taumatane apan natete. Piaddu lai apan ma'apulu sansaranna ma'oman sara 
mate, wuṛṛu maddiri ipallosa, ana waugu ma'apulu iapa'awiakka apia su 
sambau ringannu pabbawiakka apan lembon mapia. 
36Piaddu lai a'alu᷊andahanna, pappuula᷊nna, niṛṛapussu ṛate wuṛṛu tinaṛṛo su 
tuttupanna. 
37I mangitou tinuntungannu watu na'oman sara nate, piaddu niponggo'u 
laṛṛahari, wuṛṛu piaddu nipaten hale᷊le. I mangitou lullallele ringannu 

laubba wuassu pisin domba ara'e pising kambinga; i mangitou asiangnga, 
pappateanna wuṛṛu sassansaranna. 
38Runia indi wali᷊newe tampa su ṛinone si mangitou. I mangitou lullallele su 
wadda'a wuṛṛu manga wuidda, see uatana'a sulalu᷊mmu manga liangnga 
wuṛṛu sulalu᷊mmu manga loṛṛangu leta'a. 
39Tumanitem wahewalla auntunganna apan niaobaannu anambon taumata 
udde ana waugu pangangimanni mangitou! Arawe i mangitou tawe 
maasengkamma apa apan suete pina'iren Ruata, 
40ana waugu Ruata pia pandumanna apan lembon apianne si ite. 
Pandumanne eteudde manungku tumba'u uaaukka su sambau ringanni ite i 
mangitou sarun masuungnga. 

Ibrani 12 

Ruata Iamangngi ite 

1Ne, su ola'i ite sassane, uapaali᷊wutta si ite manambo atonna mattatiala! 
Ana waugu udde wette i ite mandammen anambon apa apan mammakkata 
si ite wuṛṛu rosa apan sidutu uareeta si ite. Wuṛṛu wette i ite ringannu 
ma'udduppa sumutta su pattalumanna apan sasaruannani ite. 
2Ṛinone aellegi ite tuddane su Mawu Yesus, ana waugu ete i Tou 
namangunna pangangimanni ite wuṛṛu nappaduli᷊ wuassu paarorone saran 
panginsueanne. Mawu Yesus natataṛṛanga susa su alu arussa! I Tou tawe 
mannaungnga manungku mate su alu arussa udde sambau inolaanna apan 
ma'asili. I Tou tumba'u mannaungnga ala᷊lu᷊assa apan sarun apendaman-Ne 
su allo murine. Orassa indi tou ua'ianna su samba'an uanannu Ruata wuṛṛu 
mammarenta suadio'a ringanni Tou. 
3Annama'a ṛingira'a ereapa asasusane Mawu Yesus sinumaruanna manga 
taumata marosa apan nilumawangnga si Tou aroddi ala᷊ṛṛage! Ana waugu 
udde arie maadio'a naungngu wuṛṛu mallome. 

4Ana waugu sulalu᷊mmu manaranu lullawangnga rosa, i yamiu taambe saran 
paassa mammanara na'oman sara napaaturon ṛaṛṛa. 
5Wuṛṛu imbaṛṛanga maabuli᷊n tanatan Ruata indi, apan nionggolla si yamiu 
manga ala᷊ṛṛanang-Nge: “Ala᷊ṛṛana'u, paatutuṛṛe paapia-pia ala᷊ṛṛa'u Mawu, 
wuṛṛu arie naungngu maadio'a amungkangu i Tou masa'u si'o. 
6Ana waugu Mawu mangaṛṛa'a manga taumata apan arangnguan-Ne, i Tou 
mammu'ulla manga taumata apan sueten nia'un-Tou maola'a ala᷊ṛṛanang-
Nge.” 
7Ṛinone i yamiu manengkamma hahesekku Ruata maola'a sambau ala᷊ṛṛa'a 
wuassu sangkatou iamangnga. Ana waugu apa piate sangkatou ana'a tawe 
iṛṛuumannu iamangnge? 
8Amungkangu i yamiu tawe iṛṛuumanna ere ala᷊ṛṛanangnge waine indi, 
yamiu wali᷊ne ana'a suṛṛiwa, ewe'e ana'a uata'a. 
9I ite pia iamangnga su runia. I Tou mangngaṛṛa'a si ite, wuṛṛu i ite 
mangngaddatta si tou. Ne, nangillembo su saruannu Iamangngi ite su surga, 
natantuna i ite lembon matuṛṛuta si Tou tadea'u i ite wiakka. 
10Hagurangngi ite su runia mangngaṛṛa'a si ite tumba'u sulalu᷊mmu tempo 
apan pia patta'ala᷊nne, tumuṛṛuttu apa apan su apendami mangitou mapia. 
Arawe Ruata mangngaṛṛa'a si ite hunane su apapiang kite sassane, tadea'u i 
ite wotongnge maola'a susi suadio'a ringanni Tou. 
11Atonna su tempo i ite a'aṛṛaanna, ṛuumanna udde tawe ma'alu᷊assa 
naungngi ite, ewe'e tumba'u maasusa. Arawe mali᷊u wua isudde, si ite apan 
suete niaṛṛa'anna, ṛuumanna udde ma'ola'a si ite mabbiakka tuttuṛṛuta 
apulu Ruata, wuṛṛu mangngonggolu apendamu paddarame si ite. 

Tatantiro wuṛṛu iapaanaungnga 

12Ana waugu udde, tohasse limanu apan lome wuṛṛu wuunu apan 
mangngindo udde! 

13A'amatte sidutu su lala᷊nna apan mala᷊ukka, tadea'u leddanu u'ento udde 
tawe maggali᷊sa, ewe'e sarun mapia. 
14Paddea'e ringannu wotongnge mabbiakka su paddarame ringannu 
anambon taumata. Paddea'e lai see mabbiakka susi, tumba'u ringannu 
Mawu. Ana waugu tawe saran sangkatou wotongnge maasilo Mawu 
amungkangu i tou tawe mabbiakka ereudde. 
15Paariagai arie ma'oman sara piaddu sangkatou apan sumabbanga wuassu 
alindongannu apapia naungngu Ruata, tadea'u tawe piaddu maola'a ere 
sasuanna apan pia pasangkade su pattangnganni yamiu ma'oman sara 
mandantan asasusa wuṛṛu mandale᷊o anambon taumata ringannu 
pasangkade. 
16Paariagai tadea'u tawe piaddu mabbiakka sussandaga ara'e tawe 
mangadata inolaannu Ghaṛṛaho, ere suete niola'i Esau. I tou nabbalu᷊'u 
watanganne ere sangkatou ana'a pahulu᷊, ana waugu tumba'u sanlama'a 
anna. 
17I yamiu masingkata manungku wua'udde i Esau ma'apulu maasomba 
ala᷊matta udde wuassu iamangnge, arawe i tou nito'e. Ana waugu salaiwe 
ringannu lalu᷊ai tou maddea'a lala᷊nne ipangapia passasala᷊ne, arawe allo 
ipaddea'a udde nasuete. 
18Manga tuṛṛangnga tawe nirumanta sumaruanna apa-apa ere sinaruanannu 
walahannu Israel dorone. I mangitou sinumaruanna apa apan botongnge 
iapita, eteudde Wowon Sinai ringannu putungnge apan lukkenggama; i 
mangitou sinumaruanna araranduma, wasa tuudda wuṛṛu tandi'a; 
19I mangitou sinumaruanna tingikku trompeta, wuṛṛu tingikka apan 
ma'ikkatta. Su tempo manga taumatan Israel naaringikka tingikka udde, i 
mangitou madorongnga ringannu sasala᷊nde tadea'u tingikka udde tate 
mabbisara apia si mangitou. 
20Ana waugu i mangitou tawe ma'ataṛṛanga madaringikka parenta apan 
niapaasingkatu tingikka udde. Ana waugu tingikka udde mabbisara, 

“Anambon taumata apan namita wowone indi, tawe pilene apa udde 
winatanga ara'e lai isai, ṛinone tuntungannu watu ma'oman sara mate.” 
21Apa apan niasiloannu manga taumatan Israel udde aroddi ahewalle 
na'oman sara i Musa nabbisara, “I ya'u matta'utta wuṛṛu mangngindo!” 
22Arawe, i yamiu suete nirumanta watukku Wuiddu Sion wuṛṛu soan Ruata 
apan biakka, eteudde Yerusalem apan su surga ringannu mala'ekan-Ne su 
ṛiwune. 
23I yamiu nassemodda su ammulanna apan maalu᷊assa – ammula᷊nnu 
ala᷊ṛṛana'a pahulu᷊n Ruata, apan manga aranne uawoṛṛetta sulalu᷊mmu surga. 
I yamiu nirumanta sumaruanna Ruata, Mallaṛṛuungngu walahannu 
taumata. I yamiu sumaruanna manga ghaṛṛaho manga taumata mapia, apan 
suete niola'a nasuungnga. 
24I yamiu nirumanta sumaruanna Mawu Yesus, Uatangnga pa'aire apan 
wakku udde; i yamiu sumaruanna ṛaṛṛa wawokka apan wotongnge maola'a 
tatubbusu inolaanna apan lembon apianne wuassu apan nitubbusanu ṛaṛṛan 
Habel. 
25Ana waugu udde, paatehamma arie ma'oman sara i yamiu maddiri 
maddaringikka si Tou apan mabbisara udde. I mangitou apan maddiri 
maddaringikka si Tou apan nirumanta su runia wuṛṛu namasingkatu watti'u 
Ruata, tawe maatala᷊ngngu watanganne. Lembonete lai i ite indi apan 
uararingikka si Tou mabbisara wuassu surga! Amungkangu i ite maddiri 
maddaringikka si Tou, i ite tawe maatala᷊ngnga wuassu ṛuumanna! 
26Su tempo udde tingikke naaṛṛindu'a runia. Arawe orassa indi i Tou na'ire, 
“Paassa lai, ya'u sarun mamaṛṛindu'a wali᷊ne tumba'u su runia ewe'e su 
langitta lai.” 
27Wisara “Paassa lai” mannantiro manungku ahewallu runia apan suete 
niolang-Nge sarun iio'a wuṛṛu iramme, tadea'u mallambe tumba'u 
sarannapa apan tawe umio'a. 

28Ana waugu udde, ṛinone i ite ma'adiangkamanna su Ruata, ana waugu i 
ite nanengkamma wuassi Tou sambau araratuanna apan tawe umio'a. 
Ṛinone i ite ma'adiangkamanna wuṛṛu mattaṛṛamawu Ruata ringannu 
addata wuṛṛu atata'utta, tumuṛṛuttu pallala᷊gu apan ipa'apulu-Ne sassane. 
29Ana waugu Ruatang kite ere putungnga apan maatutungnga. 

Ibrani 13 

Ereapa mapaal᷊uassu naungngu Ruata 

1Ṛinone i yamiu sidutu mandangngu sangkatou ringannu waine ere 
sansulu᷊ngngu manga taumatan Saṛṛani apan uasasangkatuṛṛanga. 
2Arie humago'a mapaatana'a su wale᷊nu manga taumata apan ta'e 
awagananni yamiu. Ana waugu ringannu ma'ola'a aroddi, piate taumata, 
ringannu tawe niatutukka suete napaatana'u mala'ekatta su wale᷊ne. 
3Naunge'o manga taumata sulalu᷊mmu tuttupanna, paṛṛimau napa i yamiu 
lai isudde sulalu᷊mmu tuttupanna su sambau ringanni mangitou. Wuṛṛu 
manga taumata apan a'olaanna walate apulu naungnga, ṛinone i yamiu 
mannaungnga si mangitou paṛṛimau napa i yamiu lai a'olaanna aroddi. 
4Anambon taumata ṛinone mamasilon addatta su pa'a'awingnga, ana waugu 
udde ṛinone sangkawinganna warararingikka sangkatou ringannu waine. 
Taumata apan lale᷊o wuṛṛu taumata masandaga sarun parikisannu Ruata. 
5Imbaṛṛanga wiakku paparentannu awawali᷊un roitta, arawe ṛinone i yamiu 
malu᷊assa ringannu saranapa apan tatahuananni yamiu. Ana waugu Ruata 
suete nabbisara, “I Ya'u tawe mapaawalanu ara'e manantangi yamiu.” 
6Ana waugu udde i ite waṛṛani mabbisara, “Eteudde Mawu Matatulu᷊ngku, i 
ya'u tawe matta'utta. Apa apan wotongnge olaannu taumata su saruangku?” 
7Imbaṛṛanga maabuli᷊ manga piaṛṛangu apan namasingkatu tanatan Ruata si 
yamiu. Paaellehe ereapa i mangitou mabbiakka wuṛṛu ereapa i mangitou 
mate, wuṛṛu tannoite pangangimanni mangitou. 

8Yesus Kristus uasulu᷊ngnga, mapia rorone, orassa indi, wuṛṛu saran 
mala᷊nnu-la᷊nnu. 
9Imbaṛṛanga mapaawalan ala᷊wo'u hatin ala᷊ṛṛa'a apan ma'aheranga apan 
mangali᷊wung kamiu. Naungngi ite ṛinone tohasannu apapia naungngu 
Ruata, eteudde apan mapia; imbaṛṛanga ringannu manga atoranna su ola'u 
anna. Manga taumatan tiwatta apan matuṛṛuta su manga atoranna udde 
tawe naasomba hunane. 
10I ite uatahuanna sambau tampan sasamba pangonggola᷊nnu sasamba su 
Ruata. Wuṛṛu manga imam apan mangngimbe si Tou sulalu᷊mmu Rasannu 
Mawu, tawe su ṛinone umanna sasamba apan uaraddo su wowon tampan 
sasamba udde. 
11Ṛaṛṛam binatangnga apan suete nionggolla maola'a sambau sasamba 
tatubbusa rosa, niapiddu imam bahewa watukku Wabbo'a Lembon Susi, 
arawe wadangu winatangnga udde sassane tutunganna su liuddu 
paddasananna. 
12Ana waugu udde Mawu Yesus nate lai su liuddu ngara pasalangannu Soa 
tadea'u mamaresi ala᷊ṛṛanang-Nge wuassu rosa ringannu daṛṛa-Ne sassane. 
13Ana waugu udde, wette i ite inai ringanni Tou su liuddu padasananna 
wuṛṛu mamendama aalu᷊andaga suadio'a ringanni Tou. 
14Ana waugu su runia, i ite tawe tampa atatanaanna apan mala᷊nnu; i ite 
maddea'a tampa atatanaanna apan sarun dumanta. 
15Ana waugu udde, ringannu tatangngannu Mawu Yesus, ṛinone i ite sidutu 
maddalo Ruata; udde maola'a sambau aonggolu a'adiangkamanni ite si Tou, 
apan nionggoli ite ringannu wisaram wiwikka ipaddalo aran-Ne. 
16Arie ma'abuli᷊ ma'ola'a apapia wuṛṛu uatatulu᷊ngnga, ana waugu eteindi 
manga sasamba apan ma'alu᷊assa naungngu Ruata. 
17Paatuṛṛute parenta manga piaṛṛangu, wuṛṛu paasallunga si mangitou. Ana 
waugu i mangitou sidutu maṛṛingiddu niawanu, wuṛṛu i mangitou ṛinone 

sumimbakka ola'i yamiu su Ruata. Amungkangu i yamiu matuṛṛuta si 
mangitou, i mangitou wotongnge mammanara ringannu naungnga 
malu᷊assa; amungkangu tawe, ne i mangitou sarun mammanara ringannu 
naungnga susa, wuṛṛu udde tawe maauntunga si yamiu. 
18Sidutua'e umali᷊omanni yami. I yami mangngimanna lalu᷊mmu naungngi 
yami waresi, ana waugu sulalu᷊mmu ala᷊wo'u manara, i yami sidutu ma'apulu 
ma'ola'a apa su ṛinone. 
19Nangilembo i ya'u sumala᷊nde, tadea'u yamiu umali᷊omangku tadea'u Ruata 
ringannu mali᷊hakka mangapi'u mabelengnga ringanni yamiu. 

Aal᷊iomanna pangudusanne 

20Ruata suete napaawiakku Mawung kite Yesus Kristus wuassu papate. Ana 
waugu papate-Ne udde i Tou orassa indi naola'a Mallalu᷊'adda Mawantuga 
si ite, eteudde manga dombane. Papate-Ne udde lai mannohassa pa'aire 
apan tawe pangudusanne apan niola'u Ruata ringanni ite. 
21Antimanna Ruata punnu paddarame udde manuungngi yamiu ringannu 
ala᷊wo'u apapia apan pappandumanni yamiu ipa'ola'a apulu-Ne. Antimanna 
ringannu tatangngannu Mawu Yesus i Kristus, Ruata mammanara 
sulalu᷊mmu naungngi ite, apa apan ipaapulu-Ne. Ṛinone Kristus raloanna 
saran mala᷊nnu-la᷊nnu! Amin. 

Pangudusannu Suratta 

22I ya'u sumala᷊nde tadea'u i yamiu tumuṛṛutta manga tatantiro'u indi 
ringannu masabare, ana waugu sura'u indi tawe tumaniten malo᷊'e. 
23Ṛinone i yamiu masingkata manungku tuṛṛangi ite i Timotius nipallose 
wuassu tuttupanna. Amungkangu i tou na'omate su tampa'u indi, ya'u sarun 
mangapiddi tou su tempo i ya'u mattembo si yamiu. 
24Walo᷊a tabeang kami su anambon piaṛṛangu wuṛṛu su anambon walahannu 
Ruata. Sengkama lai tabea wuassu manga tuṛṛanga su Italia. 
25Doronganna Ruata mangala᷊matta manga tuṛṛanga sarangkanambone. 

Yakobus 

Yakobus 1 

1Manga tuṛṛangnga ala᷊ṛṛana'u Ruata sarangkanambone apan uasali᷊awukka 
su ahewallu runia! Tabea wuassi ya'u, Yakobus, allangngu Ruata wuṛṛu 
allangngi Yesus Kristus. 

Pangangimanna wuṛṛu apapande 

2Manga tuṛṛangnga! Amungkangu yamiu sumaruanna ala᷊wo'u hatin 
bawono'a, ṛinone itarimatti yamiu ere auntunganna. 
3Ana waugu i yamiu masingkatta, manungku amungkangu i yamiu siddutu 
mangngimanna Mawu su tempo wabbono'anna, asombange eteudde: i 
yamiu maola'a masabare. 
4Riagai tadea'u asasabare naungngu udde siddutu aatambanna ma'oman 
sara atonna-tonna i yamiu maola'a masuungnga see tawe urangnge saran 
kadio'a. 
5Amungkangu pia sangkatou wuassu wallatti yamiu apan woddo, ṛinone i 
tou sumala᷊nde su Ruata, ne Ruata sarun mangonggolu apande si tou; ana 
waugu su ala᷊wo'u taumata, Ruata sarun mangonggola ringannu naungnga 
malu᷊assa wuṛṛu ringannu apendammu darangngu. 
6Arawe taumata apan maddoronga, ṛinone mangngimanna: i tou tawe 
wotongnge mapapadua. Ana waugu taumata uapapadua udde ere wallade 
su tahalo᷊angnga apan tattiupannu anginna uawale᷊lenganna. 
7-8Taumata ereudde tawe matana'a ṛingiranne; i tou tawe mapakkawessa 
apa-apa su ala᷊wo'u manga apa apan niolangnge. Ana waugu udde, ariete lai 
i tou mangantimma maasomba apa-apa wuassu Mawu. 

Paa'asiangnga wuṛṛu paa'ala 

9Taumatan Saṛṛani apan asiangnga ṛinone lulluassa amungkangngu Ruata 
manduitti tou. 

10Wuṛṛu taumatan Saṛṛani apan ala, ṛinone lumuassa lai, amungkangu 
Ruata mapaawawon tou. Ana waugu taumata ala sarun mawuli᷊ ere wungan 
ahuranganna. 
11Su tempo matannallo lumapputa ringannu paddisa apan malo᷊so, ne 
ahuranganna udde sarun tumolangnga ma'oman sara manontonga wungane 
wuṛṛu mawuli᷊te lai araṛṛansange. Aroddi lai taumata ala; i tou sarun 
maṛṛimunsa'a su tempo i tou mappaamattu manarane. 

Sasal᷊u'ata wuṛṛu wawono'a 

12Lalu᷊manna'a su taumata apan masabare su tempo i tou naasomba 
wawono'a. Ana waugu napawe i tou naataṛṛanga wawono'a udde, i tou 
sarun manengkamma lala᷊ntake, eteudde wiakka apan suete pina'iren Duata 
su manga taumata apan mandangngu Ruata. 
13Amungkangu pia sangkatou niawono'annu wawono'a ereudde, ariewe i 
tou mabbisara, “Wawono'a indi darantane wuassu Ruata,” ana waugu Ruata 
tawe awono'annu ala᷊le᷊o, wuṛṛu tawe lai mamono'a saran sangkatou. 
14Arawe taumata niawono'anna, amungkangngu i tou wole᷊nganna wuṛṛu 
panemmannu apulune sassane apan lale᷊o. 
15Wua'udde, amungkangngu apulune apan lale᷊o udde tuṛṛutanna, ne 
lumappute rosa; wuṛṛu amungkangu rosa nahurangke, ne inule᷊anne papate. 
16Ariewe i yamiu aawusuanna, manga tuṛṛangku apan aranguanna! 
17Suapan aonggola apan mapia wuṛṛu lala᷊ntake apan nasuungnga darantane 
wuassu surga, nisossoku Ruata, Mandariaddi ala᷊wo'u asasemakka su 
langitta. I Tou Ruata apan tawe mawalu᷊, wuṛṛu tawe lai mapaarantan 
ararandumma. 
18Wuassu apulu-Ne sassane i Tou nandiaddi si ite ala᷊ṛṛanang-Nge wuassu 
ṛengetan-Ne apan atonna. I Tou nandiaddi udde tadea'u i ite maasomba 
tampa apan apianne su wallatu anambon riadian-Ne. 

Maddaringikka wuṛṛu mammanara 

19Panutukke indi paapia-pia, manga tuṛṛangnga apan arangnguanna! 
Suapan taumata ṛinone mali᷊hakka maddaringikka, arawe mali᷊wue 
mabbisara wuṛṛu mala᷊nnu masa'u. 
20Taumata mali᷊hakka masa'u tawe maaola'a inolaanne apan mapia, apan 
maalu᷊assa naungngu Ruata. 
21Ana waugu udde, rammea'e ala᷊wo'u inanaramanna apan nallalu᷊huranna 
wuṛṛu lale᷊o. Sengkampe ringannu awawawo naungnga wisara apan 
nisuannu Ruata sulalu᷊mmu naungngu, ana waugu wisara udde pia taṛṛinone 
manala᷊matta si yamiu. 
22Ṛinone i yamiu tumuṛṛutta apa apan niwisaran Duata, arie tumba'u 
maddaringikka, na'oman sara i yamiu mangawusu watanganni yamiu 
sassane. 
23Taumata apan maddaringikka wisaran Duata, arawe tawe tumuṛṛutta, 
udde ere taumata apan tantala᷊nna ma'ellega hatine apan atonna su 
saruannu saṛṛuminanna. 
24Napawe i tou naatutukke mapia-pia, i tou inaite wuṛṛu lapiddu naabuli᷊ 
ereapa ola'u hatine udde. 
25Titan Duata nasuungnga wuṛṛu pia taṛṛinone mamallosu taumata. Wuṛṛu 
taumata apan mammarikissa wuṛṛu mannutukka mapia-pia lapiddu 
tuttuṛṛutta tita udde, wuṛṛu wali᷊newe tumba'u maddaringikka see 
timbuli᷊ananna, taumata udde sarun ala᷊matannu Ruata sulalu᷊mmu ala᷊wo'u 
inolaanne. 
26Amungkangu pia sangkatou mammendama watanganne sangkatou apan 
matuṛṛutta su agama, arawe i tou tawe maariagga lilane, ne i tou 
nangawusu watanganne sassane; patataṛṛamawune tawe gunane. 
27Tatuṛṛuta su agama apan waresi wuṛṛu tutune su aellegu Ruata Iamangnga 
eteudde: mantulu᷊ngngu ala᷊ṛṛana'a asisin palu᷊ssa wuṛṛu manga wawine 

walu᷊ apan susa, wuṛṛu uariagga wadangnge sassane tadea'u tawe lale᷊oannu 
runia indi. 

Yakobus 2 

Tatagu su pasasunna sal᷊a 

1Manga tuṛṛangku! Ere sangkatou taumata apan mangngimanna Mawu 
Yesus Kristus, Mawu Apan Mawantuga, arie i yamiu mamile taumata ana 
waugu ola'u ririne. 
2Ana waugu amungkangu pia sangkatou taumata ala apan ualu᷊ṛṛen sinsinga 
wula᷊wanna wuṛṛu laubba mapia nirumanta su ammula᷊nnu, see nirumanta 
lai sangkatou asiangnga apan ualu᷊ṛṛen laubba nahahesa'a, 
3ne i yamiu lembon mangngaddatta taumata laungnge mapia udde. I yamiu 
mabbisara si tou, “Wette Tua, aiana'a su addera apianne indi.” Arawe su 
taumata apan asiangnga i yamiu mabbisara, “Darisikke poiaroddi,” ara'e 
“A'iante su rapappake isindi.” 
4Ringannu ma'ola'a aroddi, yamiu na'ola'a palala᷊ṛṛae su wallatu 
sandingananni yamiu wuṛṛu ma'ellega taumata wuassu ṛingiranna apan 
lale᷊o. 
5Paanaunge, manga tuṛṛangnga apan arangnguanna! Taumata asiangnga su 
runia indi, nipilen Duata maola'a taumata ala sulalu᷊mmu pangangimanna. 
Manga taumata udde sarun maola'a reengannu ala᷊ṛṛana'u Ruata ere suete 
nipa'iren Duata su taumata apan mandangngu si Tou. 
6Arawe i yamiu ewe'e mangngalu᷊andaga taumata asiangnga, wutte'e ete 
taumata ala apan mandale᷊o wuṛṛu mangngapidi yamiu watukku 
pallaṛṛuumanna. 
7Ete i mangitou apan mangngalu᷊andaga aranna awantuhanne apan 
nisengkammi yamiu wuassu Ruata! 

8I yamiu ma'ola'a su ṛinone, amungkangu i yamiu tumuṛṛutta titan 
Araratuanna sulalu᷊mmu wageangu Wuke Susi indi, “Pandangngu 
sansulu᷊ngu ere i yamiu mandangngu watangannu sassane.” 
9Arawe amungkangu i yamiu mammile taumata ana waugu ola'u ririne, i 
yamiu ma'ola'a rosa, wuṛṛu titan Duata napaali᷊atta'a manungku eteudde i 
yamiu lumala᷊wangnga tita. 
10Taumata apan nilumawanga sambau wuassu wallatu manga tita Ruata, 
udde atappasanne nilumawangnga sarangkanambone. 
11Ana waugu isai nabbisara, “Arie passandaga,” ete i tou lai nabbisara “Arie 
pamate.” Nariaddi amungkangngu i yamiu tawe sumandaga, arawe 
mammate, ne i yamiu lumala᷊wangnga tita udde lai. 
12Pabbisarate wuṛṛu pa'ola'e ere taumata apan sarun parikisanna tumuṛṛuttu 
titan Duata apan mamallosu taumata. 
13Ana waugu Ruata tawe mapaali᷊atta'u darangngu-Ne su taumata apan tawe 
maaillala᷊ darangngu. Arawe darangngu mattohasanna wuassu ṛuumanna! 

Pangangimanna wuṛṛu inolaanna 

14Manga tuṛṛangnga! Apa hunane taumata mabbisara, “I ya'u taumata apan 
mangngimanna”, amungkangu i tou tawe mapaali᷊atta'u pallala᷊gune? 
Wotongnge pangangimanna ereudde maasala᷊matta si tou? 
15Unnu wisara sangkatou tuṛṛanga esakka ara'e wawine mappanduma 
laubba wuṛṛu tawe maasuungngu anna su miallo-miallo. 
16Apa hunane i yamiu mabbisara si tou, “Sala᷊matte mappaattu laubba 
wakku wuṛṛu sala᷊matta umanna!” – amungkangu i yamiu tawe 
mangonggolu apa apan pappandumanni tou su wiakke? 
17Aroddi lai ringannu pangangimanna, amungkangu tawe ipaali᷊atta'u 
pallala᷊gu, ne pangangimanna udde tawe gunane. 
18Asinungka piaddu mabbisara, “Pia taumata uatundeeta su pangangimanne 
wuṛṛu pia lai uatundeeta su pallala᷊gune.” I ya'u sarun sumimbaka, “Ta'ea'o 

sia'u ereapa taumata pia pangangimanna ringannu tawe pallala᷊gu wuṛṛu i 
ya'u sarun mapaa'ali᷊atta'u pallala᷊gu manungku i ya'u pia pangangimanna.” 
19I yamiu mangngimanna manungku Ruata tumba'u sambau, are? Ne manga 
ghaṛṛaho lale᷊o lai mangngimanna wuṛṛu i mangitou mangngindon 
katata'utta! 
20I yamiu tumaniten woddo! Apa wotonge iapaasilo si yamiu manungku 
tawe gunane pia pangangimanna wuṛṛu tawe pallala᷊gu? 
21Pa'ellege si Abraham iupungngu ala᷊monan kite. I tou sinengkammu Ruata 
ringannu mapia ana waugu pallala᷊gune, eteudde su tempo i tou nanantilli 
Ishak anangnge, su Ruata su wowon mezbah. 
22Isindi natualage manungku pangangimanna ṛinone iapaali᷊atta'u pallala᷊gu 
tadea'u masuungnga. 
23Udde nassulu᷊ngu wageangngu Wuke Susi indi, “Abraham mangngimanna 
Ruata, wuṛṛu ana waugu pangangimanne udde Ruata nanengkamma si tou 
naola'a sangkatou apan tinumuṛṛuta apulun Duata.” Ana waugu udde 
Abraham nisago “Hawen Duata.” 
24Natualage orassa indi, manungku taumata itarimmattu Ruata ringannu 
mapia ana waugu inolaannu taumata udde, wuṛṛu wali᷊ne tumba'u ana 
waugu pangangimanne. 
25Pa'ellega lai si Rahab, wawine masandaga udde. I tou tinarimmattu Ruata 
ringannu mapia ana waugu pallala᷊gune, eteudde su tempo i tou 
nanarimmattu matataṛṛa so'o taumatan Israel su wale᷊ne wuṛṛu nantulu᷊ngi 
mangitou tinumala᷊ngnga su lala᷊nna waine. 
26Ne, su ereapa wadangnga ringannu tawe ghaṛṛaho, udde wadangnga nate, 
aroddi lai pangangimanna tawe pallala᷊gu, udde pangangimanna apan nate. 

Yakobus 3 

Lilan taumata 

1Manga tuṛṛangnga! Arie tumaniten manambo wuassu wallatti i yamiu 
maapulu maola'a huru. I yamiu masingkata manungku i ite apan naola'a 
huru sarun parikisanna ringannu nangillembo wuassu taumata waine. 
2I ite sarangkanambone masokka ma'ola'a pasasala᷊. Arawe taumata apan 
taambe na'ola'a pasasala᷊ ringannu manga wisarane, i tou taumata 
nasuungnga, apan wotongnge maa'uli᷊nna ahewallu ririne. 
3Amungkangu i ite manuṛṛin tali᷊ su moṛṛongu awalo᷊ tadea'u i tou 
tumuṛṛutta apulun kite, ne i ite wotongnge mamiaṛṛa'u ahewallu 
wadangngu awalo᷊ udde. 
4Panganute lai sambau apalla maola'a sasumandinge. Salaiwe apalla 
sambau inolaanna apan aroddi ahewalle wuṛṛu iaapidu anginna apan 
ma'ikkatta, arawe i tou iappiaṛṛa'u auli᷊nna apan tumaniten adio'a, 
tumuṛṛuttu apulu manganguli᷊nna. 
5Aroddi lai lilan kite: salaiwe lilan kite udde adio'a, arawe i tou wotongnge 
mamarabungan watanganne su manga inolaanna apan wahewalla. 
Ṛangngoa'e aroddi ahewalle mahurangnge wotonge tutungannu putungnga 
apan tumaniten addio'a! 
6Lila nassulu᷊ngu putungnga. Su wadangi ite, i tou naola'a punnu ala᷊le᷊o apan 
mannali᷊awukku ala᷊le᷊o su ahewallu wadangi ite. Ringannu putungnga apan 
darantane wuassu naraka, i tou nanutungnga ahewallu wiakki ite. 
7Ala᷊wo'u winatangnga mala᷊ṛṛaga, manu'u winalanganna, winatangnga 
tuttondon tianne wuṛṛu inassa wotongnge ṛaroanna, wuṛṛu suete niṛṛaron 
taumata. 
8Arawe lilan taumata tawe iaṛṛaron sangkatou taumata. Lila udde lale᷊o 
wuṛṛu tawe iapiaṛṛa'a; napenen racunna maapate. 
9I ite mappaatta ipaadiangkamanna su Ruata Iamangngi ite, arawe lai 
ipammontoga sansulu᷊ngngu taumata, apan suete niola'a tumuṛṛuttu lihiddu 
Ruata. 

10Wuassu moṛṛongnga apan sambau sumabanga manga wisara 
aadiangkamanna wuṛṛu lai wisara a'ane. Ṛinone tawe aroddi! 
11Apa piaali᷊matan ua'e apan mapaasabangngu ua'e mapia wuṛṛu ua'e 
mapetta wuassu ali᷊matane sambau? 
12Alu ara, manga tuṛṛangku, tawe mabbuan zaitun, wuṛṛu alu anggore tawe 
mabbuan ara. Ali᷊matan ua'e mapakkada tawe mapaasabangngu ua'e mapia. 

Apapande apan nirumanta wuassu surga 

13Amungkangu su wallatti yamiu pia sangkatou apan pande wuṛṛu pia 
buddine, ṛinone i tou mapaali᷊atta'a ringannu mabbiakka mapia, wuṛṛu 
ringannu ma'ola'a inolaanna apan mapia, apan rarundinganannu awawon 
naungnga wuṛṛu apapande. 
14Arawe amungkangu i yamiu taṛṛa lu᷊adda, naungnge lale᷊o, wuṛṛu 
maṛṛingiddu ririnu sassane, arie mamarabungan apande udde, ana waugu 
ringannu udde i yamiu mammale᷊longngu watti'a mapia wuassu Ruata. 
15Apande ereudde tawe wuassu surga. I tou wuassu runia wuṛṛu wuassu 
apulu naungngu taumata, wuṛṛu wuassu setanna! 
16Suapa pia lu'adda wuṛṛu pallala᷊gu maṛṛingiddu waddangnga sassane, 
isudde lai asombanganna pabbawawulo᷊ wuṛṛu ala᷊wo'u inolaanna apan 
lale᷊o. 
17Arawe taumata apan pia apande niarantane wuassu surga, i tou paarorone 
atonna waresi, wua'udde maapulun paddarame, masaṛṛionto'a, wuṛṛu 
matuṛṛuta. I tou napenen darangngu, wuṛṛu mabbuan manga pallala᷊gu apan 
mapia. I tou tawe manamba'a wuṛṛu tawe mallilangkamale᷊'a. 
18Atonna apapia udde wuan bualannu padarame apan niasi'u taumata apan 
maapulun padarame! 

Yakobus 4 

Uahahawen dunia 



3246 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

1Wuassuapa darantane ala᷊wo'u pabbawawulo᷊ wuṛṛu pattatiakka su wallatti 
yamiu? Wali᷊newe udde nirumanta wuassu manga apulunu apan siddutu 
uawawulo᷊ sulalu᷊mmu ririnu ana see maasomba ala᷊lu᷊assu runia! 
2I yamiu maapulu, arawe tawe maasomba, ne i yamiu maapulute mamate. 
I yamiu maṛṛimada arawe tawe maasomba apa raddeaanni yamiu, ne yamiu 
matatiakke wuṛṛu mabawulo᷊te. I yamiu tawe maasomba apa-apa ana waugu 
tawe maddorongnga su Ruata. 
3Wuṛṛu amungkangu lai yamiu suete naddorongnga, i yamiu tawe 
maasomba lai, ana waugu tuddan darorongngu nassala᷊; apa apan 
radoronganni yamiu udde tumba'u ala᷊lu᷊assu watangannu sassane. 
4I yamiu udde taumata mala᷊wangnga! I yamiu masingkate manungku 
amungkangu i yamiu uahahawen dunia, ne i yamiu sarun maola'a seettu 
Ruata? Nariaddi isai-sai apan maola'a hawen dunia indi, i tou maola'a seettu 
Ruata. 
5Arie massunna manungku Wuke Susi tawe pinangiananne mabbisara, 
“Sulalu᷊mmu wadangi ite Ruata nangaddon Ghaṛṛaho apan matohassa 
apulune.” 
6Salaiwe aroddi, ala᷊mattu Ruata apan nionggolla si ite mattohasanna 
wuassu apulun ghaṛṛahon kite udde. Ana waugu udde sulalu᷊mmu Wuke Susi 
niwoṛṛeta lai, “Ruata mandooppa taumata mawunga, arawe inule᷊anne i Tou 
mandangngu taumata apan naungnge mawawo.” 
7Ana waugu udde, paatuṛṛutte Ruata wuṛṛu ro'apete Setanna, ne Setanna 
sarun tumala᷊ngnga wuassi yamiu. 
8Pangundaniten Ruata, ne Ruata lai sarun mangundanin kamiu. Ukkase 
limanu, i yamiu apan marosa! Wuṛṛu paatilangke naungngu, i yamiu apan 
naungnge uapenga! 
9Ṛinone atonna-tonna i yamiu sumassilla wuṛṛu lumuai lapiddu lumalo᷊; 
ṛinone lala᷊genu maola'a lalu᷊ai wuṛṛu ala᷊lu᷊annu maola'a asasusa! 

10Ṛinone i yamiu sumallungu watangannu su saruannu Mawu, ne Mawu 
sarun manduitti yamiu. 

Iapaanaungnga tadea'u arie mapaasal᷊an taumata 

11Manga tuṛṛangnga, arie i yamiu uaalu᷊andaga ara'e mapaasala᷊n sangkatou 
ringannu waine. Taumata apan mangalu᷊ndaga wuṛṛu mapaasala᷊n tuṛṛange 
sansulu᷊nga Saṛṛani, i tou mangngalu᷊andaga wuṛṛu mapaasala᷊n titan Duata. 
Wuṛṛu amungkangu i yamiu mapaasala᷊n titan Duata, udde atappasanne i 
yamiu tawe tumuṛṛutta manga tita udde, ewe'e maola'a lai mapaasala᷊n tita 
udde. 
12Wutte'e tumba'u sangkatou apan wotongnge makkuumannu taumata 
wuṛṛu mamarikissa taumata. Eteudde Ruata apan uataṛṛino manala᷊matta 
wuṛṛu mamate. Nariaddi, isai yamiu, na'oman sara i yamiu mapaasala᷊n 
sansulu᷊ngu taumata? 

Iapaanaungnga tadea'u arie matal᷊imoṛṛonganna 

13Manga tuṛṛangnga apan nabbisara, “Allo indi ara'e tiṛṛabbi yami sarun 
inai watukku soa sambau wuṛṛu matana'a poiaroddi santonna ala᷊nnune ana 
waugu mabbalu᷊'a wuṛṛu maddea'a roitta,” – daringiṛṛe'o tatantiro'u indi. 
14Apa apan sarun mariaddi su wiakku tiṛṛabbi, yamiu sassane lai wagga! I 
yamiu tumba'u ere timbulla apan aellehanna tala᷊n kadio'a, wua'udde 
mawuli᷊. 
15Ṛinone i yamiu mabbisara arendi, “Amungkangu Mawu mamala, i yami 
sarun mabbiakka wuṛṛu mammanara indi ara'e udde.” 
16Arawe orassa indi yamiu namarabunga wuṛṛu matali᷊moṛṛonganna. 
Anambon wisaranu udde nassala᷊. 
17Ana waugu udde, taumata apan masingkatu apapia apan ṛinone 
manaranne, arawe i tou tawe nammanara, taumata udde marosa. 

Yakobus 5 

Iapaanaungnga su manga taumata ala 

1Manga tuṛṛangnga, manga taumata ala! Padaringikka tatantiro'u. Ṛinone i 
yamiu lumuai wuṛṛu lumallu ana waugu i yamiu sarun matataṛṛanga 
asasusa! 
2Paa'alanu nawukku'e. Peddenu nianten wa'u'a. 
3Wula᷊wanna wuṛṛu sala᷊anu nitaiante, taine sarun maola'a tatiala 
lumawangnga si yamiu wuṛṛu sarun umanna wadangu ma'oman sara masue 
ere putungnga. I yamiu suete nangombon darotongnga su tempo maraniten 
allon panginsueanne. 
4I yamiu tawe namaekka lala᷊ntaku manga taumata apan mammanara su 
wawaila᷊nnu. Orassa indi paddaringikke sasali᷊omanni mangitou! Manga 
taumata apan nangammullu wuan bawaila᷊nnu, mangngintuli᷊ ma'iontolla 
wuṛṛu aintuli᷊n mangitou na'omate su tali᷊ngan Duata, Ruata Lembon 
Mataṛṛino. 
5I yamiu suete nabbiakka su ala᷊lu᷊assa, wuṛṛu naatemmate apapian dunia 
indi. Yamiu paṛṛimaunnapa ere tantala᷊nna mapaatawan wadangnga 
ipaṛṛaddo allo pamamototanna. 
6I yamiu maṛṛuumanna wuṛṛu mammate manga taumata apan tawe sala᷊ne, 
wuṛṛu i mangitou tawe lumawangnga si yamiu. 

Asasabbare wuṛṛu aal᷊iomanna 

7Ana waugu udde, paasabbarete manga tuṛṛangku, ma'oman sara Mawu 
rumanta. Pa'ellege ereapa asabarene sangkatou mabbawailla uala᷊ṛṛado 
ma'oman sara letangnge mangonggolu hessine apan maarega si tou. 
Ringannu asasabbare i tou uaraṛṛaddo uranna su tempo manga rongnga 
matontonga wuṛṛu uranna su tempo maddongnga. 
8Ṛinone i yamiu lai masabbare wuṛṛu pia naungnga wahewalla, ana waugu 
allon darantan Mawu maranite. 

9Arie sumamboṛṛe wuṛṛu mapapaṛṛansila, tadea'u i yamiu tawe 
irṛṛuumannu Ruata. Paanaunge! Mallaṛṛuungnga maranite, wuṛṛu 
nasaddiate rumanta. 
10Manga tuṛṛangnga, paanaunge manga nabi apan mabbisara ringannu 
arannu Mawu. I mangitou masabbare wuṛṛu mataṛṛanga su asasusa. 
Nariaddi ola'e i mangitou ere sambau tula᷊da. 
11I mangitou nisaggo su lalu᷊manna'a ana waugu i mangitou masabare. I 
yamiu suete naaringikka su ola'u asasabaren Ayub, wuṛṛu i yamiu 
masingkata lai ereapa panginsueanne Mawu nangala᷊matta si tou. Ana 
waugu Mawu lembon marangngu wuṛṛu naung-Nge mapia. 
12Apan apianne eteudde: Arie massalu, mawae ringannu arannu langitta, 
ara'e arannu runia, ara'e ringannu manga apa lai. Walo᷊a'e “Ore” 
amungkangu pandumannu ore, wuṛṛu “Tawe” amungkangu pandumannu 
tawe; tadea'u i yamiu tawe maasomba ṛuumannu Ruata. 
13Amungkangu su wallatti yamiu pia sangkatou apan tantala᷊nna massusa, 
ṛinone i tou umali᷊omanna. Amungkangu piaddu lulluassa, ṛinone i tou 
mangantari maddalo Ruata. 
14Amungkangu piaddu maradda'a ṛinone i tou mamaggo manga piaṛṛa'u 
jamaatta. Wuṛṛu ṛinone manga piaṛṛa'u jamaatta udde umali᷊omannu 
taumata maradda'a udde wuṛṛu mamuṛṛan lana sulalu᷊mmu arannu Mawu. 
15Amungkangu aali᷊omanni mangitou niruitta ringannu pangangimanna, 
Mawu sarun mapaapian taumata maradda'a udde, wuṛṛu mangampunga 
manga rosa apan suete niolangnge. 
16Ana waugu udde, ṛinone i yamiu uaa'a'u pasasala᷊ wuṛṛu uaa'ali᷊omanna, 
tadea'u i yamiu iapaapia. Aali᷊omannu taumata apan tuttuṛṛutta apulun 
Duata, pia taṛṛino apan wahewalla. 

17Elia taumata lai ere i ite. I tou u'ali᷊omanna ringannu atonna-tonna, tadea'u 
tawe manguranna, ne tawe nanguranna tallu tonna annumu wula᷊nna 
ala᷊nnune. 
18Wua'udde i tou inumali᷊omanna apia, see langitta nanossokku uranna 
na'oman sara leta'a nangonggolu hessine apia. 
19Manga tuṛṛangku! Amungkangu wuassu wallatti yamiu pia sangkatou 
apan maddirite tumuṛṛutta ala᷊ṛṛa'u Ruata, wua udde sangkatou waine 
napaawelengngu taumata udde ringannu Ruata, 
20naungete addoanne indi: Taumata apan na'ola'a taumata marosa 
mabelengnga wuassu lala᷊nne apan nassala᷊, taumata udde nanala᷊matta 
niawan taumata marosa udde wuassu papate wuṛṛu na'ola'a manambo rosa 
niampunganna. Tabea wuassi yami, Yakobus 

1 Petrus 

1 Petrus 1 

1-2Manga tuṛṛangnga walahanna nipilen Duata, apan uasali᷊awukka su 
anambon banua su leta'u Pontus, Galatia, Kapadokia, Asia wuṛṛu Bitinia! I 
ya'u, Petrus, rasulli Yesus Kristus, mangngantimma doronganna Ruata 
mangonggolu ala᷊matta wuṛṛu paddarame si yamiu ringannu manambo-
nambo. I yamiu nipile maola'a ala᷊ṛṛana'u Ruata uasulu᷊ngngu ere 
pandumannu Ruata Iamangnga. Wuṛṛu Ghaṛṛahon Duata suete na'ola'a si 
yamiu walahanna apan na'ukkassa, tumba'u su Ruata, tadea'u i yamiu 
matuṛṛuta su Mawu Yesus Kristus wuṛṛu niukkassu ṛaṛṛa-Ne. 

Antimma apan matohassa 

3Wette i ite maadiangkamanna su Ruata, Iamangngu Mawun kite Yesus 
Kristus! I Tou lembon marangngu si ite, ana waugu udde i Tou nangonggolu 
wiakka wakku si ite, ringannu napaawiakku Mawu Yesus Kristus apia 
wuassu papate. Indi nangonggolu antimma apan matohassa si ite. 
4I ite mangngantimma maatahuanna manga ala᷊matta apan suete nisaddian 
Duata su ala᷊ṛṛanang-Nge, eteudde manga ala᷊matta apan niadone su surga, 
na'oman sara tawe mala᷊le᷊o, ara'e mawukku'a ara'e mawulle. 
5Sarangkanambone udde ionggola si yamiu, ana waugu i yamiu 
mangngimanna Ruata. Ne i yamiu rariagannu taṛṛinon Duata tadea'u i 
yamiu manengkamma asasala᷊matta apan nasaddiate iapaali᷊atta'a su allo 
pangudusanne. 
6Ana waugu udde ṛinone i yamiu lumuassa, salaiwe orassa indi tumba'u 
tala᷊n kadio'a i yamiu sarun masusa ana waugu i yamiu naapendama 
anambon hatin bawono'a. 
7Tuddane eteudde mattiala manungku tanne atonna-tonna i yamiu 
mangngimanna Mawu ara'e tawe. Wula᷊wanna lai apan wotonge 
mahohakka, iannamma su putungnga. Ne pangangimanni yamiu 
maareganne wuassu wula᷊wanna, nariaddi ṛinone lai iannama tadea'u 

maola'a matohassa. Wuṛṛu ringannu aroddi yamiu sarun raloanna wuṛṛu 
addatanna lapiddu iruitta su allo Mawu Yesus Kristus rumanta apia. 
8I yamiu marangngu si Tou, salaiwe dorone i yamiu tawe naasilo si Tou. 
Wuṛṛu i yamiu mangngimanna si Tou, manimbe orasa indi yamiu tawe 
maasila si Tou. Ana waugu udde i yamiu lulluassa, wuṛṛu uapaendama 
lala᷊la'a apan mahewa wuṛṛu tawe iawisara. 
9Ana waugu tuddam pangangimannu nia'omanna, eteudde asasala᷊mattu 
niawanu. 
10Asasala᷊matta indi apan a'inunuanna wuṛṛu sassaṛṛasirannu manga nabi, 
wuṛṛu i mangitou ma'innau ala᷊matta apan ionggolu Ruata si yamiu. 
11I mangitou mammarikissa ereapa wuṛṛu angngerate olangnge udde sarun 
mariaddi, apan ipappandumu Ghaṛṛahon Kristus sulalu᷊mmu wadangi 
mangitou. Su tempo udde Ghaṛṛaho-Ne nabbalo᷊ si mangitou su ola'u manga 
asasusa apan ṛinone apendamanni Kristus wuṛṛu su ola'u awawantu-Ge apan 
manansuna wua'udde. 
12Su manga nabi udde Ruata namasingkata manungku apa apan a'olaanni 
mangitou, wali᷊ne hunane si mangitou, ewe'e hunane si'o; eteudde manga 
inolaanna apan orassa indi aaringiṛṛani yamiu ringannu masemakka wuassu 
mabbawatti'u Watti'u Ala᷊lu᷊assa su ola'i Yesus Kristus. I mangitou 
namasingkatu manga olangnge udde si yamiu ringannu taṛṛino Ghaṛṛahon 
Duata apan niapaapida wuassu surga. Wuṛṛu lai manga mala'ekatta 
maapulu lai maasingkata watti'a apan iapaasingkati mangitou udde. 

Bawaggo su pabbiaṛṛana apan susi 

13Ana waugu udde, ṛinone i yamiu sidutu uariaga. Paatehamma wuṛṛu 
pangantimpe atonna-tonna su ala᷊matta apan sarun ionggola si yamiu su 
tempo Mawu Yesus rumanta apia. 
14Paatuṛṛute Ruata wuṛṛu arie mabbiakka tumuṛṛutta apulunu dorone, su 
tempo i yamiu taambe naaillala᷊ Ruata. 

15Arawe, ṛinone i yamiu susi su ala᷊wo'u inolaanni yamiu, ere lai Ruata apan 
namaggo si yamiu udde susi. 
16Sulalu᷊mmu Wuke Susi uawoṛṛetta, “Ṛinone i yamiu susi, ana waugu i Ya'u 
susi.” 
17I yamiu mannagon Duata udde Iamangnga su tempo i yamiu u'ali᷊omanna 
si Tou. Ne, ete Ruata udde apan mamarikissa taumata tumuṛṛuttu inolaannu 
sangkatou-sangkatou ringannu tawe pilene. Ana waugu udde tantala᷊nna i 
yamiu ta'e su runia indi, ṛinone i yamiu mamantuga Ruata sulalu᷊mmu 
wiakku. 
18I yamiu masingkata apa apan buatte nipamaekka tadea'u ipamallosi yamiu 
wuassu pabbiaṛṛanna apan tawe gunane apan tinantillu iupungngu 
ala᷊monanu. Bawaekke wali᷊newe saranapa apan wotongnge mawulle ere 
inai sala᷊'a ara'e wula᷊wanna, 
19ewe'e sambau saranapa apan lembon maarega; eteudde wadangi Kristus 
sassane, apan naola'a ere domba nionggolla sasamba su Ruata ringannu 
tawe angngone. 
20Kristus nipilen Duata ro'en runia indi taambe niriaddi. Wuṛṛu su miallo-
miallo maddanin panginsueannu tempo indi, Tou nirumanta su runia 
tadea'u i yamiu iapaasala᷊matta. 
21Ete wuassi Tou i yamiu mangngimanna Ruata apan suete napaawiakki Tou 
apia wuassu papate wuṛṛu namantuga si Tou. Nariaddi ete Ruata apan 
pangimananni yamiu wuṛṛu ete su Ruata lai apan pangantimanni yamiu. 
22Ana waugu i yamiu matuṛṛutta su ala᷊ṛṛa'u Ruata, ne i yamiu namaresi 
wadanga wuṛṛu i yamiu tuttala᷊ntupu manga taumata pangangimanne 
sambau ringannu atonna-tonna. Ana waugu udde, ṛinone i yamiu 
uararangngu sangkatou ringannu waine ringannu ala᷊lu᷊assu naungngu. 

23Ana waugu wuassu ṛengetannu Ruata apan wiakka wuṛṛu awasa udde, i 
yamiu suete niola'a taumata wakku apan wali᷊ne inariadianne wuassu 
taumata, ewe'e wuassu Mawu Iamangnga apan awasa. 
24Sulalu᷊mmu Wuke Susi uawoṛṛetta arendi, “Anambon walahannu taumata 
ere nannalo᷊, wuṛṛu ahewallu awawantu-Ge ere wungan nannalo᷊. Nannalo᷊ 
tinumolangnga, wungane lai natontonga; 
25arawe ṛengetannu Ruata siddutu sarangkalo᷊engnge.” Ṛengetanna udde 
Watti'u Ala᷊lu᷊assa apan suete niapaasingkata si yamiu. 

1 Petrus 2 

Watu apan wiakka wuṛṛu walahanna apan susi 

1Ana waugu udde, rammea'e wuassu ririnu ala᷊wo'u ala᷊le᷊o; ariete lai 
pamahia, wuṛṛu arie pallilangkamale᷊'a. Ariete mannaungnga lale᷊o, wuṛṛu 
arie pangngadio'a taumata waine. 
2Ṛinone i yamiu maola'a ere ana'a wakku niasungkanga, sidutu maroun susu 
ghaṛṛaho apan waresi. Ringannu aroddi yamiu sarun tumuwo wuṛṛu 
iapaasala᷊matta. 
3Sulalu᷊mmu Wuke Susi uawoṛṛetta arendi, “I yamiu suete naapendama 
sassane aroddi apiane Mawu.” 
4Ana waugu udde, rantate ringannu Mawu. I Tou naali᷊hida watu apan 
wiakka, watu apan nirammen taumata ana waugu sansunnanna tawe 
gunane; arawe nipilen Duata maola'a watu apan maarega. 
5I yamiu naali᷊hida manga watu apan wiakka. Ana waugu udde ṛinone i 
yamiu pia apulu ipaatta ipa'ola'a Wale᷊n Duata apan pia ghaṛṛaho. Ringannu 
aroddi yamiu naola'a manga imam, apan mabbiakka tumba'u hunane su 
Ruata, wuṛṛu sulalu᷊mmi Yesus Kristus mangonggola su Ruata, sasamban 
pangangimanna apan ipaapulun Duata. 



3255 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

6Ana waugu sulalu᷊mmu Wuke Susi uawoṛṛetta arendi, “I Ya'u suete namile 
sambau watu maarega, apan Ta'u niaddo su Sion maola'a watu apianne; 
wuṛṛu taumata apan mangngimanna si Tou tawe iapaasusa naungnge.” 
7Watu udde lembon maarega si yamiu apan mangngimanna. Arawe su 
taumata apan tawe mangngimanna, matipusse manga araddoanne su Wuke 
Susi ereindi, “Watu apan tawe ipaattu manga ma'aola'a wale᷊ udde wutte'e 
naola'a watu apianne.” 
8wuṛṛu “Eteudde watu apan maatara taumata, watu apan naaema'a si 
mangitou.” I mangitou natara ana waugu i mangitou tawe mangngimanna 
wisaran Duata. Ete aroddi suete tinantunu Ruata su ola'i mangitou. 
9Arawe i yamiu udde walahanna apan niapile, manga imam apan 
mangngimbe ratu, walahanna naukkassa, tumba'u hunan Duata, walahannu 
Duata sassane. Ruata namile si yamiu wuṛṛu namaggo si yamiu 
sinumabangnga wuassu araranduma sumutta su asasemakke apan 
male᷊ndappa ringannu pandumma tadea'u i yamiu mamasingkatu watti'a su 
ola'u manga inolaan-Ne apan wahewalla. 
10Dorone i yamiu wali᷊ne walahannu Ruata, arawe orassa indi yamiu 
nareengke ala᷊ṛṛana'u Ruata. Dorone i yamiu tawe rangnguannu Ruata, 
arawe orassa indi yamiu manengkamma darangngu-Ne. 

Manga allangngu Ruata 

11Manga tuṛṛangnga apan arangnguanna! I yamiu uddewe taumata lumalo᷊'a 
wuṛṛu mattindaho su runia indi. Ana waugu udde i ya'u sumala᷊nde si yamiu 
tadea'u i yamiu tawe tumuṛṛutta apulun taumata apan sidutu uapapangalo 
lullawangnga ṛimuudda. 
12Pallala᷊gunu su wallatu taumata apan tawe maaillala᷊ Mawu ṛinone lembon 
mapia, na'oman sara napawe i mangitou mangngadio'a si yamiu ere taumata 
lale᷊o, i mangitou lai sarun manga'u inolaannu apan mapia na'oman sara i 
mangitou sarun maddalo Ruata su allo daranta-Ne. 

13Ringannu arannu Mawu, ṛinone i yamiu matuṛṛuta su manga tembonannu 
taumata: mawae su Kaisar apan naola'a tembonanne apan apianne, 
14aroddi lai su gubernure apan nitebo'u Kaisar iapaṛṛuumannu taumata apan 
ma'ola'a ala᷊le᷊o wuṛṛu mangngaddatta taumata apan ma'ola'a apapia. 
15Ana waugu Ruata maapulu tadea'u ringannu manga inolaannu apan mapia 
i yamiu maṛṛapinga moṛṛongu taumata apan wagga maggahatto. 
16Ṛinone i yamiu mabbiakka ere taumata walate apulune, arawe arie 
mappaatu apulu naungngu udde ipallindumma ala᷊le᷊o, ewe'e pabbiakke ere 
sangkatou allangngu Ruata. 
17Pangadate anambon taumata, paarangngu manga tuṛṛangu apan 
sansulu᷊ngnga Saṛṛani. Ata'utten Ruata, wuṛṛu pangadate Kaisar. 

Asasusan Kristus maola'a tul᷊adda 

18Manga tuṛṛangnga apan naola'a mangangimbe, tuṛṛutte mawunu ringannu 
ala᷊wo'u aadata; wali᷊ne tumba'u si mangitou apan naungnge mapia wuṛṛu 
masaṛṛionto'a, arawe si mangitou lai apan maṛṛagisa. 
19Ruata sarun mangala᷊matta si yamiu, amungkangu i yamiu ana waugu 
naatutukka apulun Duata, masabare maataṛṛanga inolaanna apan 
wengkolla. 
20Ana waugu amungkangngu i yamiu masabare matataṛṛangu ṛuumanna 
apan ṛinone maṛṛia'a si yamiu ana waugu pasasala᷊? Arawe amungkangu i 
yamiu ringannu sabare matataṛṛangnga asasusa apan naṛṛia'a si yamiu ana 
waugu na'ola'a apapia, ne Ruata sarun mangala᷊matta si yamiu. 
21Ana waugu eteudde Ruata namaggo si yamiu. ana waugu Kristus sassane 
suete natataṛṛangnga asasusa ana waugu i yamiu, wuṛṛu ana waugu udde i 
Tou nangonggolu tula᷊da si yamiu, tadea'u i yamiu manantuṛṛutta wala᷊da-
Ne. 
22Tawe saran paassa i Tou na'ola'a rosa, wuṛṛu taambe pia sangkatou 
taumata naaringikka si Tou namahia. 

23Su tempo i Tou lallelanna, i Tou tawe nabali᷊ssu lale᷊la. Su tempo i Tou 
uatataṛṛanga, i Tou tawe namansaga; i Tou tumba'u nanantillu hatto-Ne su 
Ruata, Mallaṛṛuungnga apan matuli᷊da udde. 
24Kristus sassane namasanna manga rosan kite su watangan-Ne roso su alu 
arussa, tadea'u i ite mapallosa wuassu taṛṛinon dosa, wuṛṛu mabbiakka 
tuttuṛṛuta apulun Duata. Ete manga lessan Kristus apan nangapia si yamiu. 
25Dorone i yamiu ere domba nilamammiṛṛanne, arawe orassa indi yamiu 
suete niapidda apia tumantalongnga Mallalu᷊'adda wuṛṛu Mamamaduli᷊ 
niawanu. 

1 Petrus 3 

Rua sangkawinganna 

1Aroddi lai yamiu, manga awingnga wawine, ṛinone tumuṛṛutta su 
awingngu tadea'u amungkangu su wallatti mangitou apan piaddu tawe 
mangngimanna watti'u Ruata, ete pallala᷊gunu wotongnge ma'ola'a si 
mangitou mangngimanna. Wuṛṛu tawe wotonge i yamiu mabbisaran apa-
apa si mangitou, 
2ana waugu i mangitou naasilote pallala᷊gunu apan matuli᷊dda wuṛṛu susi. 
3Arie araṛṛamagu tumba'u araṛṛamaga su liudde, ere tula᷊dane mallaukka 
uta'a ara'e mappaattu lalo᷊ggakka, ara'e laubba apan maarega. 
4Arawe ṛinone araṛṛamagu lumapputa wuassu lalu᷊mmu naungngu, 
pallala᷊gunu apan masaṛṛionto'a wuṛṛu matammuda; ana eteudde 
araṛṛansangnga apan tawe panginsueanne wuṛṛu lembon maarega su 
aellegu Ruata. 
5Ringannu olangnge indi su tempo rorone manga wawine pia agamane apan 
uaantimma Ruata mallogaka ririne ringannu tuttuṛṛuta awingngi mangitou. 
6Sara lai aroddi, tou matuṛṛutta si Abraham wuṛṛu nanaggon tou mawune. 
Tuṛṛanga orassa indi naola'a ala᷊ṛṛana'i Sara, amungkangu i yamiu ma'ola'a 
inolaanna apan mapia wuṛṛu tawe matta'uttu apa-apa. 

7Wuṛṛu i yamiu lai, manga awingnga esakka, ṛinone mabbiakka ringannu 
napenen pasasunna su saruannu awingngu, wuṛṛu ringannu asingkata 
manungku ete i mangitou udde walahanna apan lome. Olaawe i mangitou 
ringannu addata, ana waugu i mangitou su sambau ringanni yamiu, sarun 
manengkamma ala᷊mattu pabbiaṛṛana apan tutune wuassu Ruata. Olaawe 
indi, tadea'u taweddu maasala᷊wa'a aali᷊omannu. 

Nasusa ana waugu ma'ola'a apapia 

8Panginsueanne eteudde: Ṛinone manga tuṛṛangnga uasampinunutanna 
wuṛṛu su apendama sambau. Ṛinone i yamiu uararangngu ere 
sangkatuṛṛanganna. Wuṛṛu ṛinone i yamiu uaa'akkana, wuṛṛu 
uasasaṛṛionto'a. 
9Arie mabbali᷊ssu ala᷊le᷊o ringannu ala᷊le᷊o, ara'e lale᷊la wali᷊sannu lai lale᷊la; 
arawe wali᷊sete ringannu maddorongnga ala᷊matta wuassu Ruata. Ana 
waugu Ruata namaggo si yamiu tadea'u i yamiu manengkamma ala᷊matta 
wuassi Tou. 
10Sulalu᷊mmu Wuke Susi uawoṛṛetta arendi, “Taumata apan maapulu 
mabbiakka wuṛṛu maapulu mamendama miallo-miallo apan mapia, ṛinone 
mandiagga moṛṛonge tadea'u tawe maggahatto manga inolaanna lale᷊o 
wuṛṛu tawe maapabbisaran bawahia. 
11I tou ṛinone mangindaun ala᷊le᷊o wuṛṛu ma'ola'a apapia; ṛinone i tou 
mattinsahadda atonna-tonna ana see maasomba paddarame. 
12Ana waugu Mawu sidutu ma'ellega manga taumata apan tuttuṛṛutta apulu-
Ne, wuṛṛu Mawu sidutu maddaringikka manga aali᷊omanni mangitou; arawe 
Mawu lullawangnga manga taumata apan ma'ola'a ala᷊le᷊o.” 
13Isai maapulu mandale᷊o si'o, amungkangu i yamiu malu᷊assa ma'ola'a 
apapia? 
14Arawe salaiwe i yamiu uatataṛṛanga ana waugu ma'ola'a manga inolaanna 
mapia, i yamiu naauntunga! Arie paata'utti sai-sai wuṛṛu arie 
suminggawangnga. 

15Arawe sulalu᷊mmu naungngu, ṛinone i yamiu mangonggolu addatta si 
Kristus sassane ana waugu i Tou Mawu. Wuṛṛu ṛinone i yamiu siddutu 
uasaddia sumimbaka anambon taumata apan maiwalo᷊ si yamiu su ola'u 
antimma apan tatahuannanni yamiu. 
16Arawe olaawe udde ringannu masaṛṛionto'a wuṛṛu aaddata. Wuṛṛu ṛinone 
lalu᷊mmu naungngu waresi, tadea'u amungkangu i yamiu alu᷊andahanna ana 
waugu i yamiu mabbiakka ringannu mapia ere tumatantalongngi Kristus, 
ne taumata apan mangngalu᷊andaga udde sarun masili sassane. 
17Mappianne matataṛṛangnga ana waugu ma'ola'a apapia – amungkangu 
udde apulun Duata – wuassu uatataṛṛanga ana waugu ma'ola'a ala᷊le᷊o. 
18Ana waugu Kristus sassane nate tumba'u paassa, ma'oman sara mala᷊nnu-
la᷊nnu ana waugu rosan taumata – sangkatou apan tawe sala᷊ne, nate hunan 
taumata apan nassala᷊. Kristus naola'a udde tadea'u i Tou wotongnge 
mangehetta si yamiu ringannu Ruata. I Tou nipate su ola'u wadanga arawe 
niaapawiakka apia su ola'u Ghaṛṛaho. 
19Sulalu᷊mmu Ghaṛṛaho i Tou inai namasingkatu watti'u Ruata su manga 
ghaṛṛaho apan uaṛṛuumanna: 
20eteudde ghaṛṛaho manga taumata apan mala᷊wangnga Ruata su tempo 
Nuh. Su tempo udde Ruata uaraṛṛaddo ringannu sabare tantala᷊nna Nuh 
mallanginnu apalla. Tumba'u manga taumata apan sulalu᷊mmu apalla – 
sarangkanambone siri ualu᷊ – apan nisala᷊matta wuassu manawangnga apan 
wahewalla udde. 
21Ne riadianna udde naola'a sambau sasumandinga wuassu sasaṛṛani apan 
orassa indi mannala᷊matta si yamiu. Sasaṛṛani indi wali᷊ne sambau lala᷊gu 
ipammaresi wadanga wuassu anambon luhuda, ewe'e maola'a sambau 
paairenu su Ruata wuassu lalu᷊mmu naungnga apan mapia. Sasaṛṛani udde 
mannala᷊matta si yamiu ana waugu Yesus Kristus suete nabbiakka apia 
wuassu papate, 

22wuṛṛu suete nasengkenga su surga. Orassa indi i Tou uataṛṛino suaddio'a 
ringannu Ruata wuṛṛu uaparenta anambon malaekatta, anambon 
tembonanne see lai anambon atatohassa. 

1 Petrus 4 

Wiakka apan wakku 

1Ana waugu Kristus suete natataṛṛanga su ola'u wadanga, i yamiu lai ṛinone 
mannohassa ririnu ringannu apulu naugnga ereudde. Ana waugu taumata 
apan uatataṛṛanga su ola'u wadanga, tate lai ma'ola'a rosa. 
2Ana waugu udde, ṛinone i yamiu sidutu mabbiakka su runia indi tuttuṛṛuta 
apulun Duata, wuṛṛu wali᷊ne tuttuṛṛuta apulun taumata. 
3Su tempo apan nali᷊u, iamu mala᷊nnute maapulu ma'ola'a apa apan 
a'olaannu manga taumata apan tawe maaillala᷊ Mawu. I yamiu mabbiakka 
su ala᷊le᷊o. I yamiu tuttuṛṛuta apulu naungnga, mabbu'anna, maddamea, 
ma'inumma wuṛṛu massubba paalu᷊anna apan maarantinna. 
4Orassa indi taumata apan tawe maaillala᷊ Mawu, tinumiangnga manungku 
i yamiu tawe nabbiakka ere i mangitou, ma'ola'a rosa walate apulune. Ana 
waugu udde i mangitou mangngalu᷊andaga si yamiu. 
5Arawe i mangitou ṛinone mangonggolu sasimbakke su Ruata apan 
nasaddiate mamarikissa taumata wiakka wuṛṛu nate. 
6Ana waugu udde Watti'u Ala᷊lu᷊assa suete niapaasingkata lai su manga 
taumata nate. Pandumanne tadea'u i mangitou apan suete niparikisanna ere 
su ola'u wadanga – ere lai anambon taumata apan sarun parikisanna – 
wotongnge mabbiakka su ola'u ghaṛṛaho, tumuṛṛutta apulun Duata. 

Mangangatokku aonggolu Ruata 

7Sarangkanambone maraniten panginsueanne, ana waugu udde ṛinone i 
yamiu ua'uli᷊nna apulun wadangnga wuṛṛu uariagga, tadea'u i yamiu 
wotongnge umali᷊omanna. 

8Nangillembo wuassu sarangkanambone udde, ṛinone i yamiu atonna-tonna 
uararangngu sangkatou ringannu waine, ana waugu ringannu uararangngu 
i yamiu sarun uaa'ampunga lai. 
9Ṛinone i yamiu uasasalo᷊ho sangkatou ringannu waine sulalu᷊mmu wale᷊nu 
sambau-sambau, ringannu tawe sumamboṛṛe. 
10I yamiu sambau-sambau suete nanengkamma aonggola apan uapapaṛṛala 
wuassu Ruata. Ana waugu udde ere sangkatou mangangatokka apan mapia 
wuassu manga aonggolu Ruata ṛinone i yamiu mapaahunan apande udde si 
yamiu suaddio'a. 
11Taumata apan namasingkatu watti'a, ṛinone mamasingkatu watti'a wuassu 
Ruata; taumata apan mangngimbe taumata waine, ṛinone mangimbe 
ringannu atatohassa wuassu Ruata, tadea'u ala᷊wo'u manaran, Duata 
wotonge wantuhanna sulalummi Yesus Kristus. Ete i Tou apan uataṛṛino 
wuṛṛu ṛinone wantuhanna ma'oman sara mala᷊nnu-la᷊nnu. Amin. 

Asasusan taumatan Saṛṛani 

12Manga tuṛṛangnga apan arangnguanna! I yamiu orassa indi lembon 
uatataṛṛanga susa ana waugu tantala᷊nna iaannamma. Arawe arie 
tumiangnga, paṛṛimaunnapa ere pia sambau riaddianna apan wahewalla 
mariaddi si yamiu. 
13Ewe'e ṛinone i yamiu mamendama ala᷊lu᷊assa ana waugu uatataṛṛanga 
suaddio'a ringanni Kristus. Ne napawe awawantugi Kristus niapaali᷊atta'a, i 
yamiu sarun lumuassa. 
14I yamiu naauntungnga amungkangu i yamiu aalu᷊andahanna ana waugu i 
yamiu mallala᷊ṛṛenggenni Kristus. Udde atappasanne Ghaṛṛaho apan 
mawantuga, eteudde Ghaṛṛahon Duata udde sulalu᷊mmu naungngu. 
15Arie pia sangkatou wuassu wallatti yamiu uatutaṛṛangnga ana waugu i tou 
taṛṛa pate, ara'e taṛṛa ta'o, ara'e taumata lale᷊o, ara'e ana waugu i tou uala᷊lo'a 
hatton taumata waine. 

16Arawe amungkangu i yamiu uatataṛṛangnga ana waugu i yamiu taumatan 
Saṛṛani, ariewe masili ana waugu inolaanna udde. Paadiangkamante su 
Ruata, manungku i yamiu uaapiddu aranni Kristus. 
17Nia'omante tempone Ruata mamarikissa runia. Wuṛṛu ete walahannu 
Ruata sassane apan sarun parikisanna paarorone. Ne, amungkangu Ruata 
manattakke mamarikissa si ite, ereapate manga taumata apan tawe 
mangngimanna Watti'u Ala᷊lu᷊assa wuassu Ruata udde? 
18Sulalu᷊mmu Wuke Susi uawoṛṛetta arendi, “Amungkangu manga taumata 
apan mapia lai ete masahadda iapaasala᷊matta, nangillembote lai mariaddi 
su manga taumata marosa apan tawe maaillala᷊ Mawu!” 
19Ana waugu udde, amungkangu pia taumata apan uatataṛṛanga ana waugu 
Ruata mappandumma aroddi, ṛinone manga tumata udde mabbiakka 
ringannu mapia wuṛṛu manantillu watanganne su Mandariaddi si mangitou. 
I Tou siddutu mapaatipussu paaire-Ne. 

1 Petrus 5 

Ammul᷊annu domban Duata 

1I ya'u maddorongnga aellegu manga piaṛṛa'u jamaannu. I ya'u namoṛṛeta 
indi, ere sangkatou tuṛṛangnga piaṛṛangnge wuṛṛu ere taumata apan suete 
naasilo sassane asasusan Kristus, wuṛṛu sarun wantuhanna lai suaddio'a, 
napawe awawantugi Kristus niapaasilote su taumata. I ya'u sumala᷊nde 
2tadea'u yamiu mallu'adda ammula᷊nnu domba apan tinantillu Ruata si 
yamiu. Lu'arete i mangitou ringannu ala᷊lu᷊assu naungnga su ereapa 
ipaapulun Ruata, wuṛṛu arie ringannu ipabbawata'a. Arie lai ma'ola'a 
manaranu ana see maasomba auntunganna, ewe'e ana waugu i yamiu 
atonna-tonna maapulu mangimbe. 
3Arie pa'ola'a ere tembonanne si mangitou, apan tinantilla si yamiu, ewe'e i 
yamiu ṛinone maola'a tula᷊da si mangitou. 

4Wuṛṛu su tempo Mallalu᷊'adda Mawantuga udde rumanta apia, i yamiu 
sarun manengkamma mahkota apan male᷊ndapa wuṛṛu tawe mawulle 
sale᷊ndamme. 
5Aroddi lai tuṛṛangnga, manga umbasanna maṛṛuala. Paatuṛṛuta su manga 
timmade. Tuṛṛanga sarangkanambone ṛinone tawe mamarabunga wuṛṛu 
uaa'imbe sangkatou ringannu sangkatou ringannu awawawon naungnga. 
Ana waugu sulalu᷊mmu Wuke Susi uawoṛṛetta arendi, “Ruata mannompola 
taumata mawunga, arawe mandangngu taumata naungnge mawawo.” 
6Ana waugu udde panantillen watangannu su alu᷊ngngu liman Duata apan 
matohassa, tadea'u i Tou mapaatanggaki yamiu napawe nia'omante 
tempone. 
7Tantila'e anambon asasinggawangngu su Ruata, ana waugu i Tou 
uapadduli᷊ si yamiu. 
8Ṛinone i yamiu paatehamma wuṛṛu paariagga! Ana waugu Setanna udde 
seetti yamiu. I tou ere singa u'amatta mammali᷊ntadu runia lapiddu 
mannuntingikka maddea'a pabbawiakke. 
9Roopete i tou ringannu pangangimanna apan matohassa, ana waugu i 
yamiu masingkata manungku manga tuṛṛangnga sansulu᷊ngnga Saṛṛani apan 
waine su ahewallu runia uatataṛṛanga lai ere i yamiu. 
10Arawe napawe i yamiu suete natataṛṛangnga sangkatempo, Ruata sassane 
sarun manuungngi yamiu. I tou sarun mapaatagekki yamiu wuṛṛu 
manohassa si yamiu see mapaarisikki yamiu. Ana waugu ete i Tou udde 
Ruata apan naung-Nge lembon mapia, apan suete namago si yamiu 
mamendama suadio'a awawantu-Ge sarangkalo᷊'engnge sulalu᷊mmi Kristus. 
11Ete i Tou apan uataṛṛino sara mala᷊nnu-la᷊nnu. Amin. 

Tabea su pangudusannu suratta 

12Sura'u apan maautta indi ta'u niwoṛṛeta si yamiu ringannu sasumbalan 
Silas, apan aantimangku sangkatou tuṛṛangnga Saṛṛani apan matuṛṛuta. I 
ya'u maapulu mangonggolu sasasa si yamiu, wuṛṛu manohassa 

pangangimanni yamiu manungku apa apan ta'u niwoṛṛeta indi watti'a 
atonna su ola'u darangngun Duata. Ṛinone i yamiu mangke uaantimma su 
darangngu udde. 
13Manga hawe jamaatta sambau su Babilon, apan nipilen Duata lai, 
napawawan tabea si yamiu; aroddi lai ana'u Markus apan arangnguanna. 
14Paa'addate sangkatou ringannu waine ringannu napenen darangngu ere 
tuṛṛanga rundusa Saṛṛani. Antimanna Mawu mangonggolu paddarame si 
yamiu sarangkanambone apan naola'a pussa'an Kristus. Tabea wuassi yami, 
Petrus 

2 Petrus 

2 Petrus 1 

1Manga tuṛṛangnga apan atonna-tonna mangngimanna ere i yami! Yesus 
Kristus, eteuddde Ruata wuṛṛu Ratun Punnu Sala᷊matti ite, namalan kite 
mangngimanna si Tou, ana waugu i Tou pia paa'ola'a apan su ṛinone. Suratta 
indi wuassi Simon Petrus, sangkatou allangnga wuṛṛu rasullu Mawu Yesus 
Kristus. 
2Doronganna Ruata mangonggolu ala᷊matta wuṛṛu paddarame si yamiu 
ringannu manambo-nambo, ana waugu i yamiu maaillala᷊ Ruata, wuṛṛu 
Yesus, Mawun kite. 

Bawaggo wuṛṛu pamamile Mawu 

3Ruata suete nappaattu taṛṛino-Ne sassane wuṛṛu nangonggolu ala᷊wo'u 
sarannapa si ite apan ipappaatta su patataṛṛamawuanna. Inolaanni Tou indi 
wuassu apa apan niasingkatanni ite su ola'u Mawu Yesus Kristus, apan suete 
namaggo si ite mamendamma awawantu-Ge wuṛṛu apapia-Ne. 
4Ringannu olangnge udde Ruata nangonggolu manga ala᷊matta apan 
wahewalla wuṛṛu maarega si ite apan suete pina'iren Tou. Ringannu manga 
ala᷊matta udde i yamiu wotongnge mali᷊u wuassu manga apulu lale᷊o apan 
manggohakku runia indi, wuṛṛu i yamiu manengkamma pallala᷊gun Duata. 
5Ana waugu udde, pattinsahadde atonna-tonna tadea'u i yamiu sidutu 
mangngimanna Mawu Yesus Kristus wuṛṛu pangangimannu udde 
rarundinganannu wiakka apan mapia. Su liuddu wiakka apan mapia i yamiu 
wotonge maola'a taumata pia asingkata, 
6wuṛṛu su liuddu pia asingkatta, i yamiu lai wotongnge maauli᷊nna apulu 
naungngu. Wuṛṛu su liudde maauli᷊nna apulu naungnga, ṛinone lai yamiu 
mandiagga ririnu ana see masabbare sumaruanna ala᷊wo'u manimmala. Su 
liuddu masabare sumaruanna ala᷊wo'u manimmala, i yamiu lai ṛinone 
mabbiakka tuttuṛṛuta apulun Duata. 

7Wuṛṛu mabbiakka tuttuṛṛutta su apulun Duata ṛinone lai suungannu 
darangngu su manga tuṛṛangnga apan su pangangimanna sambau. 
Wua'udde ṛinone lai darangngunu su manga tuṛṛangnga pangangimanna 
sambau suungannu darangngu su anambon taumata. 
8Sarangkanambone eteudde manga pallala᷊gu apan pappandumanni yamiu. 
Amungkangu manga pallala᷊gu udde pia si yamiu ringannu manambo-
nambo, i yamiu mabbali᷊ maṛṛimada wuṛṛu pia buane, wuṛṛu maaillala᷊ 
Yesus Kristus Mawun kite ringannu lembon mapia lai. 
9Arawe taumata apan tawe pallala᷊gu ereudde, ṛingiranne maautta; i tou 
tawe maasilo wuṛṛu i tou naabuli᷊ manungku manga rosane apan nali᷊u suete 
niwaresi. 
10Ana waugu udde, manga tuṛṛangnga, pattinsahade lembon maṛṛimadda 
tadea'u bawago Duata wuṛṛu pamamile-Ne su ririnu udde maola'a lembon 
matohassa. Amungkangu i yamiu ma'ola'a udde, i yamiu tawe sumoṛṛotta 
wuassu pangangimannu. 
11Ringanni aroddi yamiu sarun onggola᷊nnu taṛṛino sumutta su Araratuanna 
apan saran mala᷊nnu-la᷊nnu wuassu Mawu wuṛṛu Ratun Punnu Sala᷊matti ite 
Yesus Kristus. 
12Ana waugu udde, i ya'u siddutu mapaanaungnga si yamiu su olangnge 
udde, salaiwe i yamiu masingkatte wuṛṛu mangke mangngimanna ala᷊ṛṛa'u 
Ruata apan suete nisengkammi yamiu udde. 
13Tantala᷊nna i ya'u ta'e wiakka, i ya'u mangke mapaanaungngi yamiu su 
olangnge udde. 
14Ana waugu i ya'u masingkatta manungku tate mala᷊nnu lai ya'u sarun 
manantangngu runia indi, ana waugu Mawun kite Yesus Kristus suete 
namasingkatta si ya'u ringannu masemakka. 
15Ne i ya'u sarun mattinsahada tadea'u napawe i ya'u natete lai, yamiu 
siddutu mannaungnga apia manga inolaanna indi. 

Manga taumata apan naasilo awawantugi Kristus 

16Su tempo i yami namasingkatta si yamiu aroddi awantuge daranta Mawun 
kite Yesus Kristus, i yami tawe uatundeetta su manga wa'e iaaṛṛa'u taumata. 
Awawantugi Kristus udde suete niasiloanni ami ringannu matan kami 
sassane. 
17I yami poiaroddi su tempo i Tou niaddatanna wuṛṛu niwantuhannu Ruata 
Iamangnga. Su tempo udde niaringiṛṛana tingikka wuassu Apan Lembon 
Mawantuga, nabbisara si Tou, “Ete indi Ana'u arangnguang-Ku. I Tou 
maalu᷊assa naung-Ku!” 
18I yami sassane naaringikka tingikka udde nirumanta wuassu surga su 
tempo i yami su sambau ringanni Tou su wowone apan susi udde. 
19Ana waugu udde i yami lembon mangngimanna lai tanatan Duata apan 
ipaasingkatu manga nabi. Mappianne i yamiu mangngimanna tanata udde, 
ana waugu tanata udde ere solo᷊ apan mannemakka tampa marandumma 
madatingngu matannallo sumabbanga, wuṛṛu semakku aṛṛusuallo 
manemakka lalu᷊mmu naungngu. 
20Lembonete lai yamiu ṛinone mannaungnga indi: Tanatan Duata apan 
ipappasingkatu manga nabi tawe wotongnge itala᷊'a tumuṛṛuttu adapannu 
sassane. 
21Ana waugu, tawe saran paassa tanatan Duata ipappasingkata tumba'u ana 
waugu apulun taumata. Arawe Ghaṛṛahon Duata uataṛṛino su tamuata apan 
mammasingkatu tanata Ruata sassane. 

2 Petrus 2 

Manga huru awusu 

1Su tempo apan nali᷊u su wallatu walahannu Ruata suete nirumanta manga 
nabi awusu. Aroddi lai su wallatti yamiu sarun rumanta lai manga huru 
awusu. I mangitou sarun mangaṛṛa'u manga ala᷊ṛṛa'a nassala᷊, apan maapate 
taumata. Wuṛṛu i mangitou sarun maddandilu Tembonanne apan suete 
namallosi mangitou. Ringannu aroddi mangitou nandantan papate su 

watanganni mangitou sassane, apan sarun maṛṛia'a si mangitou ringannu 
mali᷊hakka. 
2Salaiwe aroddi, manambo taumata sarun tumantalongnga ola'u wiakku 
manga huru awusu udde apan tataṛṛinoannu apulu naungngi mangitou. 
Wuṛṛu inolaannu manga huru udde sarun mamole᷊ngnga manambo taumata 
mangalu᷊andaga Lala᷊nna Naṛṛino mattuda Duata. 
3Ana waugu i mangitou masaṛṛia'u, ne manga huru awusu udde sarun 
mabatti'a si yamiu manga watti'a iaaṛṛangnge sassane ana see maasomba 
auntunganna wuassi yamiu. Arawe pamamarikisanna apan maṛṛuumanni 
mangitou mala᷊nnute nissaddia, wuṛṛu papate apan suete nitantuna si 
mangitou tantala᷊nna uaraṛṛaddo si mangitou. 
4Manga mala'ekatta apan marosa lai tawe iwalan Duata mali᷊u wuassu 
ṛuumanna, ewe'e iramme sulalu᷊mmu naraka. I mangitou iwontola 
sulalu᷊mmu rampissa apan maranduma wuṛṛu taṛṛanganna poiaroddi 
madatingngu Allo Pamarikisanna. 
5Aroddi lai runia su tempo rorone Ruata tawe namalan tou mali᷊u wuassu 
ṛuumanna. Ruata napaarantan manawangnga wahewalla su runian manga 
taumata lale᷊o su tempo udde. Tumba'u Nuh su sambau ringannu siri pitu 
waine apan niapaasala᷊matta, ana waugu Nuh namasingkattu watti'a su ola'u 
wiakka apan maalu᷊assa naungngu Ruata. 
6Uasulu᷊ngnga lai ere Sodom wuṛṛu Gomora: Ruata nanutungnga manga soa 
udde ringannu putungnga tadea'u maola'a tula᷊da su ola'u apa apan sarun 
mariaddi su manga taumata lale᷊o. 
7Arawe Lot nipaasala᷊matta, ana waugu i tou tinumuṛṛuta apulun Duata; i 
tou lembon natataṛṛanga ana waugu pallala᷊gu tawe matataṛṛino wuassu 
manga taumata lale᷊o. 
8Su pattangannu manga taumata udde, Lot apan mapia udde mabbiakka 
ringannu naungnga susa, ana waugu miallo-miallo i tou maasilo wuṛṛu 
maaringikka pallala᷊gu mangitou apan lale᷊o. 

9Nariaddi, Mawu masingkatta ereapa manala᷊matta manga taumata 
tuttuṛṛuta apulu-Ne su tempo i mangitou uasaruanna manga wawono'a. 
Wuṛṛu Mawu masingkata ereapa manahipunna manga taumata lale᷊o udde 
sansaranna su Allo Pamarikisanna, 
10lembonete su manga taumata apan tuttuṛṛuta apulun naungngi mangitou 
apan lale᷊o wuṛṛu mangalu᷊andaga taṛṛinon Duata. Aroddi awaṛṛanine wuṛṛu 
awungane manga huru awusu udde na'oman sara i mangitou tawe go'ane 
mangalu᷊andaga manga riaddianna apan mawantuga sara lai su surga! 
11Arawe manga mala'ekatta apan mattohasanna marau wuṛṛu lembon 
taṛṛino wuassu manga huru awusu udde, tawe mangansila manga riadianna 
apan mawantuga udde ringannu wisara aalu᷊andaga su saruannu Mawu. 
12Arawe manga huru udde wali᷊ne hampa! I mangitou ere winatanga 
niasungkanga see sametanna wuṛṛu pateanna. I mangitou tawe 
maṛṛingidda, arawe tumba'u mammanara tuttuṛṛuta apulun naungnga, 
na'oman sara i mangitou mando'appa manga hatto apan tawe iasunna 
mangitou ringannu manga wisara aalu᷊andaga. Ana waugu udde wuassu 
manga pallala᷊gu mangitou sassane, i mangitou sarun mate ere manga 
winatangnga mala᷊ṛṛaga. 
13Maola'a wawali᷊ssu asasusa apan suete niola'i mangitou, i mangitou sarun 
matataṛṛanga susa. Inolaanna apan maalu᷊assa naungngi mangitou eteudde 
ma'ola'a ala᷊wo'u inolaanna su allo allattune maddea'a mapaawusan apulun 
wadangi mangitou. Amungkangu i mangitou uaianna su sambau ringanni 
yamiu sulalu᷊mmu andeangngu anna, pallala᷊gu mangitou maarantinna ana 
waugu i mangitou niwu'annu apulu naungngi mangitou. 
14I mangitou tawe illolo᷊ne ma'ola'a rosa, wuṛṛu alu᷊tuanni mangitou 
ma'ellega wawine masandaga. Wuṛṛu taumata apan wakku mangngimanna 
wuṛṛu ta'e matulu᷊ pangangimanne, walo᷊notanni mangitou. Naungngi 
mangitou ninumarampen awawali᷊u. Ete i mangitou udde taumata apan 
niawontohante! 

15Ana waugu i mangitou maddiri umamatta su lala᷊nna matuli᷊da, ne i 
mangitou niali᷊wune. I mangitou niumamatta su lala᷊nni Bileam ana'i Beor 
dorone. Bileam indi mangke maapulu maasomba roitta wuassu inolaanne 
apan lale᷊o. 
16Arawe i tou naasomba tatagu su inolaane apan lale᷊o udde, su tempo 
keledaine nabbisara ringannu tingikku taumata. Ne nabi udde niwata'a 
mangillolo᷊n pallala᷊gune apan naali᷊hida ere wewa udde. 
17Manga huru awusu udde nali᷊hida ere ali᷊matan kua'e apan namara wuṛṛu 
naali᷊hida ere rallamma nitiuppu anginna ali᷊susu. Ruata suete nanaddia 
tampane, sambau tampa apan tumaniten maranduma. 
18I mangitou na'ola'a manga papasingkata apan napenen papalo᷊notta wuṛṛu 
tawe loṛṛone; apulune sussandaga iapaati mangitou ipangali᷊wu manga 
taumata apan wakku napallosa wuassu tampan taumata apan mabbiakka su 
ala᷊le᷊o. 
19Manga huru awusu udde naddiandin apapalossa su manga taumata udde, 
arawe i mangitou sassane niallangngu manga inanaramanna apan mandale᷊o 
taumata. Ana waugu amungkangu taumata tawe naaroappa wawono'a, ne i 
tou maola'a allangngu alale᷊o udde. 
20Taumata apan maaillala᷊ Mawu wuṛṛu Punnu Sala᷊matti ite Yesus Kristus, 
napallose wuassu taṛṛinon runia apan maalu᷊huda taumata. Arawe 
amungkangu sali᷊murine i tou niasametta apia na'oman sara tawe naaroapa 
manga taṛṛino udde, ne ola'u taumata udde panginsueanne maddale᷊oanne 
lai wuassu paarorone. 
21Mappianne manga taumata ereudde tawe saran paassa naasingkata 
lala᷊nnu apapian Duata, wuassu i mangitou masingkata, arawe wua'udde 
maddiri tumuṛṛutta manga parenta apan nionggolu Ruata si mangitou. 
22Apa apan a'olaanni mangitou napali᷊atta'u sasanato'a indi, “Asu sarun 
umanna apia anna apan buatte nimutane,” wuṛṛu “Wawi apan buatte 
nireno, sarun mabelengnga apia tumali᷊nggi su tona.” 

2 Petrus 3 

Paaire su ola'u daranta Mawu 

1Manga tuṛṛangnga apan arangnguanna! Ete indi sura'u aruane si yamiu. 
Sulalu᷊mmu suratta darua indi, ya'u mangke mappandumma mapaasabangu 
manga ṛingiranna apan mapia si yamiu. 
2I ya'u mandolokka tadea'u i yamiu mannaungnga manga wisara apan 
rorone suete niwisara manga nabi Ruata, wuṛṛu parentan Mawu. Ratum 
Punnu Sala᷊matta apan niapassingkatu manga rasul si yamiu. 
3Paarorone, i yamiu ṛinone masingkatta manungku su allo-allo 
pangudusanne, sarun rumanta manga taumata apan pabbawiakke 
paparentannu apulu naungngi mangitou sassane. I mangitou sarun 
mangalu᷊andaga si yamiu, 
4ringannu mabbisara arendi, “Anaudde Mawu na'ire rumanta! Orassa indi 
suapa i Tou? Manga iamangngu ala᷊monang kite natete arawe ala᷊wo'a 
mangke uasulu᷊ngnga ere ro'en runia indi niriaddi!” 
5I mangitou atonna tawe manga'u manungku su ala᷊monane Ruata nandiaddi 
langitta wuṛṛu runia wuassu ṛengtan-Ne. Runia niriaddi-Ne wuassu ua'e, 
wuṛṛu ringannu ua'e; 
6wuṛṛu ringannu ua'e lai – eteudde ua'e manawangnga wahewa – runiang 
kala᷊mona udde nihohakka. 
7Arawe langitta wuṛṛu runia apan sara orassa indi, nipaduli᷊anannu 
ṛengetannu Ruata udde lai, ana see tutungannu putungnga su tempo 
addantane. Orassa indi langitta wuṛṛu runia ta'e papaduli᷊ananna ma'oman 
sara allo manga taumata apan lale᷊o udde iṛṛuumanna wuṛṛu pateanna. 
8Arawe manga tuṛṛangku, hatto sambau indi arie paabbuli᷊ane: manungku 
su aellegu Mawu, allo massallo tawe paṛṛalane ringannu saṛṛiwu su tonnane 
– itarua udde nassulu᷊ngnga si Tou. 

9Mawu tawe mali᷊wue mangonggolu apa apan suete nipa'ire-Ne, salaiwe 
piaddu massunna aroddi. Arawe i Tou masabare si yamiu, ana waugu i Tou 
maddiri pia sangkatou apan mate. I Tou maapulu tadea'u anambon taumata 
mawalu᷊ wuassu manga rosane. 
10Arawe Allo darantan Mawu sarun rumanta ere darantan taṛṛa ta'o. Su Allo 
udde langitta sarun mawuli᷊ ringannu tingikka ruddallu'a, wuṛṛu manga 
saranapa su langitta sarun masue matutungnga, wuṛṛu runia ringannu 
ala᷊wo'u lalo᷊ṛṛone sarun mawuli᷊. 
11Ana waugu sarangkanambone udde sarun ṛimunsaanna ringannu 
olangnge apan aroddi, ereapate ṛinone i yamiu mabbiakka? I yamiu 
mabbiakka susi wuṛṛu hunane tumba'u su Ruata sassane, 
12tantala᷊nna i yamiu uaraṛṛaddo wuṛṛu luṛṛintulu darantan Allon Ruata. Su 
Allo udde langitta sarun masue matutungnga, wuṛṛu ana waugu 
sali᷊hangnge, ne manga sarannapa su langitta sarun monossa. 
13Arawe i ite uaṛṛaddo apa apan suete pina'iren Duata, eteudde langitta 
wakku wuṛṛu runia wakku, isudde mangke pia atatuli᷊dda. 
14Ana waugu udde, manga tuṛṛangnga apan arangnguanna, tantala᷊nna i 
yamiu uaṛṛaddo Allo udde, pappandumpe atonna-tonna mabbiakka susi 
wuṛṛu tawe pasassala᷊ su saruannu Ruata. Wuṛṛu padduli᷊anete paa'aukka 
apan mapia ringannu Ruata. 
15Pendamete manungku asasabbare Mawun kite maola'a sambau tempo 
apan nionggoli Tou si yamiu tadea'u wotongnge masala᷊matta. Paulus, 
tuṛṛangi ite apan arangnguanna, suete namoṛṛeta aroddi lai si yamiu. I Tou 
namoṛṛetu udde ringannu apande apan nionggolu Ruata si tou. 
16Sulalu᷊mmu anambon suranne, Paulus siddutu mammoṛṛetu ola'u hatto 
udde. Atonna pia manga pira hatto apan masahadda passunnanne 
sulalu᷊mmu manga suratti tou udde. Wuṛṛu wageangnge udde 
iwabale᷊longngu manga taumata apan waggan apa-apa wuṛṛu apan lome 
pangangimanne. Olangnge udde tawe maatiangnga, ana waugu manga 

wageangnge waine wuassu Wuke Susi a'olaanni mangitou aroddi lai. Apa 
apan a'olaanni mangitou udde tumba'u manongkaki mangitou sassane. 
17Arawe i yamiu manga tuṛṛangku apan arangnguanna, maasingkatte 
olangnge udde. Ana waugu udde, paatehamma, arie i yamiu iawole᷊ngnga 
sulalu᷊mmu ararandumu manga taumata lale᷊o, ma'oman sara i yamiu 
manawo wuassu tampa dararisiṛṛanu apan matohassa. 
18Ṛinone i yamiu lembon maapendamma ala᷊mattu Mawu Yesus Kristus, 
Mawu wuṛṛu Punnu Sala᷊matti ite, wuṛṛu ṛinone i yamiu lai lembon 
maaillala᷊ si Tou. Daralo si Tou, orassa indi wuṛṛu ma'oman sara mala᷊nnu-
la᷊nnu! Amin. Tabea wuassi yami, Petrus 

1 Yohanes 

1 Yohanes 1 

Ṛengetanna apan wiakka 

1Lalo᷊ṛṛon suratta indi mannala᷊'a ola'u Ṛengetanna apan mangngonggolu 
wiakka, eteudde Ṛengetanna apan piate ro'en wuassu ala᷊monane. I yami 
suete naaringikka, wuṛṛu suete naasilo matan kami sassane. I yami suete 
naellega, wuṛṛu suete nangagasu liman kami. 
2Su tempo wiakka udde niapaali᷊atta'a, i yami naasilo. Ana waugu udde i 
yami nattiala su olange udde. I yami mammasingkata si yamiu su ola'u 
wiakka tutune wuṛṛu saran mala᷊nnu-la᷊nnu, apan su sambau ringannu Ruata 
Iamangnga, wuṛṛu apan suete niapaali᷊atta'a si yami. 
3Apa apan suete niasiloanna wuṛṛu niaringiṛṛani yami, eteudde lai apan 
iappasingkati ami si yamiu, tadea'u i yamiu suadio'a ringanni ami 
wotongnge maapendamma wiakka uaaukka ringannu Iamangnga wuṛṛu 
ringannu Anang-Nge Yesus Kristus. 
4I yami namoṛṛetu indi tadea'u naungngi ite atonna-tonna malu᷊assa. 

Eteudde Ruata asasemakka 

5Ete indi watti'a apan suete niaringiṛṛani ami wuassu Anang-Nge wuṛṛu 
apan iwabbatti'i ami si yamiu: Ruata eteudde asasemakka, wuṛṛu si Tou 
tawe araranduma saran kadio'a. 
6Amungkangu i ite mabbisara manungku i ite mabbiakka uaaukka ringanni 
Tou, arawe i ite mabbiakka su araranduma, ne i ite nangawusu mawae 
ringannu wisara ara'e lai ringannu pallala᷊gu. 
7Arawe amungkangu i ite mabbiakka sulalu᷊mmu asasemakka ere lai Ruata 
sulalu᷊mmu asasemakka, ne i ite mabbiakka uaaukka atonna, uasangkapia 
sangkatou ringannu waine, wuṛṛu ṛaṛṛan Mawu Yesus, Anang-Nge, 
namaresi si ite wuassu ala᷊wo'u rosa. 

8Amungkangu i ite mabbisara manungku i ite tawe paddarosa, i ite 
nangawusu watanganni ite sassane; wuṛṛu Ruata tawe sulalu᷊mmu naungngi 
ite. 
9Arawe amungkangu i ite manga'u ala᷊wo'u rosan kite su Ruata, i Tou sarun 
manipussa paaire-Ne wuṛṛu ma'ola'a atatuli᷊dda. I Tou sarun mangampunga 
manga rosan kite wuṛṛu mangukkasa si ite wuassu ala᷊wo'u ala᷊le᷊on kite. 
10Arawe amungkangu i ite mabbisara manungku i ite tawe paddarosa, i ite 
maṛṛangngo manungku Ruata udde taṛṛa awusu wuṛṛu i ite tawe uaraddon 
wisaran Duata sulalu᷊mmu naungngi ite. 

1 Yohanes 2 

Kristus mattatul᷊ungngi ite 

1Ala᷊ṛṛana'u! I ya'u namoṛṛetu indi si yamiu tadea'u yamiu tawe ma'ola'a 
rosa. Arawe amungkangu piaddu lai ma'ola'a rosa, ne i ite pia sangkatou 
sumasimbbake, eteudde Yesus Kristus apan matuli᷊da udde; i Tou sarun 
sumala᷊nden kite su saruannu Iamangnga. 
2Ringannu pamamanaran Yesus Kristus uddewe manga rosan kite 
niampunganna. Wuṛṛu wali᷊ne tumba'u manga rosan kite sassane, ewe'e 
rosan anambon taumata lai. 
3Amungkangu i ite matuṛṛutta su manga parentan Duata, udde tatialane 
manungku i ite maaillala᷊ Ruata. 
4Taumata apan mabbisara, “I ya'u maaillala᷊ Ruata,” arawe maddiri 
tumuṛṛutta manga parenta-Ne, taumata udde taṛṛa wahia, wuṛṛu Ruata tawe 
sulalu᷊mmu naungnge. 
5Arawe taumata apan matuṛṛutta wisaran Duata, taumata udde marangngu 
Ruata ringannu nasuungnga. Udde tatialane manungku i ite mabbiakka 
uaaukka ringannu Ruata. 
6Isai-sai nabbisara manungku i tou mabbiakka uaaukka ringannu Ruata, i 
tou ṛinone mabbiakka manantuṛṛutta lempangi Kristus. 

Parenta apan wakku 

7Manga tuṛṛangnga apan arangnguanna! Apa niwoṛṛe'u indi wali᷊newe 
sambau parenta apan wakku. Indi parenta tabbe apan suete niapaasingkata 
si yamiu ro'en i yamiu nanattakka mangngimanna si Kristus; eteudde watti'a 
wuassu Ruata apan suete niaringiṛṛani yamiu ro'en i yamiu taambe 
nangimanna. 
8Salaiwe aroddi, parenta apan ta'u niwoṛṛeta indi wakku lai; ana waugu 
atatuli᷊de wotongnge aellehanna su wadangi Kristus wuṛṛu lai su wadangi 
yamiu. Ana waugu araranduma mabbuli᷊te wuṛṛu asasemakka apan atonna 
mannatake lullansiangnga. 
9Taumata apan nabbisara manungku i tou sulalu᷊mmu asasemakka arawe 
taumata udde ta'e maddantinu tuṛṛange, taumata udde ta'e su ararandumma 
sara orassa indi. 
10Taumata apan marangngu tuṛṛangnge, mabbiakka sulalu᷊mmu asasemakka 
na'oman sara wuassi tou tawe sarun mapaema'u taumata waine sulalu᷊mmu 
rosa. 
11Arawe taumata apan maddantinnu tuṛṛangnge, udde sulalu᷊mmu 
araranduma. I tou u'amatta sulalu᷊mmu araranduma, wuṛṛu wagga 
watukuapa amatanne, ana waugu araranduma udde naawuta si tou. 
12I ya'u namoṛṛetu suratta indi si yamiu, Ala᷊ṛṛana'u, ana waugu rosanu suete 
niampunganna ana waugu Kristus. 
13I ya'u namoṛṛetu suratta indi si yamiu, manga iamangnga, ana waugu i 
yamiu maaillala᷊ si Tou apan uddete ro'en ala᷊monane. I ya'u namoṛṛetu 
suratta indi si yamiu, manga umbasanna maṛṛuala, ana waugu i yamiu suete 
nangema'i Ala᷊le᷊o. 
14I ya'u namoṛṛetu suratta indi si yamiu manga dario'a, ana waugu i yamiu 
maaillala᷊ Ruata Iamangnga. I ya'u namoṛṛettu suratta indi si yamiu, manga 
iamangnga, ana waugu i yamiu maaillala᷊ Ṛengetanna apan uddete ro'en 
ala᷊monane. I ya'u namoṛṛettu suratta indi si yamiu manga umbasanna 

maṛṛuala, ana waugu i yamiu matohassa. Wisaran Duata uatana'a 
sulalu᷊mmu naungngu, wuṛṛu i yamiu suete nangema'i Ala᷊le᷊o. 
15Ariete mandangngu runia indi, ara'e ala᷊wo'u sarannapa apan sulalu᷊mmu 
runia indi. Amungkangngu i yamiu mandangngu runia, i yamiu tawe 
mandangngu Iamangnga. 
16Ala᷊wo'u saranapa sulalu᷊mmu runia indi – apan ipaapulun pallala᷊gun 
taumata marosa, apan a'ellehanna see iannemma wuṛṛu ipamarabunga – 
sarangkanambone udde manga inolaanna apan tawe wuassu Ruata, ewe'e 
wuassu runia. 
17Runia wuṛṛu ala᷊wo'u sarannapa sulalu᷊mme apan ipaapulun taumata, 
tantala᷊nna mabbuli᷊. Arawe taumata apan tuttuṛṛutta apulun Duata, sidutu 
mabbiakka saran mala᷊nnu-la᷊nnu. 

Seetti Kristus 

18Ala᷊ṛṛana'u panginsueannu tempo maranite! Suete niapaasingkata si yamiu 
paarorone, manungku Seetti Kristus sarun rumanta; wuṛṛu orassa indi 
nirumantate anambon taumata apan masseetti Kristus. Udde tatialane 
manungku panginsueannu runia maranite. 
19Manga seetti Kristus eteudde manga taumata apan suete nanantangi ite, 
ana waugu i mangitou su ṛinone wali᷊ne taumata su sambau ringanni ite. 
Amungkangu i mangitou taumata su sambau ringanni ite, i mangitou 
mangke uaammulla ringanni ite. Arawe i mangitou nanantangi ite, tadea'u 
matualage manungku tawe saran sangkatou wuassi mangitou apan atonna-
tonna nasutta su reenganni ite. 
20Arawe i yamiu suete nanengkamma Ghaṛṛahon Duata apan niwobboki 
Yesus Kristus wuṛṛu ana waugu udde i yamiu sarangkanambone maaillala᷊ 
ala᷊ṛṛa'a apan naṛṛino udde. 
21Nariaddi ya'u namoṛṛetu suratta indi si yamiu wali᷊newe ana waugu i 
yamiu waggan ala᷊ṛṛa'a apan naṛṛino, arawe ana waugu i yamiu naaillala᷊te 

wuṛṛu i yamiu lai masingkate manungku tawe awusune sulalu᷊mmu ala᷊ṛṛa'a 
apan naṛṛino udde. 
22Isai nangawusu eteudde taumata apan nabbisara manungku Mawu Yesus 
wali᷊newe Ratun Punnu Sala᷊matta apan pina'iren Duata. Taumata udde 
Seetti Kristus; i tou tawe manga'u Iamangnga ara'e Ana'a. 
23Taumata apan tawe manga'u Ana'a, atappasanne tawe manengkamma 
Iamangnga lai. Wuṛṛu taumata apan mangnga'u Ana'a, atappasanne 
mannengkama lai Iamangnga. 
24Ana waugu udde, watti'a apan suete niaringiṛṛani yamiu ro'en 
panattaṛṛanne i yamiu mangngimanna, ṛinone rariagganni yamiu mapia-pia 
sulalu᷊mmu naungnga. Amungkangu watti'a udde, tatutuṛṛanni yamiu 
mapia-pia, i yamiu sarun mabbiakka sidutu uaaukka ringannu Ana'a wuṛṛu 
Iamangnga. 
25Wuṛṛu ete indi apan pina'iren Kristus sassane si ite: wiakka tutune wuṛṛu 
saran mala᷊nnu-la᷊nnu. 
26I ya'u namoṛṛetu suratta indi si yamiu su ola'u manga taumata apan 
tantala᷊nna mangngawusu si yamiu. 
27Arawe su ola'i yamiu sassane, Kristus suete namobboku Ghaṛṛaho-Ne si 
yamiu. Wuṛṛu sulalu᷊mmu Ghaṛṛaho-Ne ta'e ringanni yamiu, arie pia 
taumata waine mangaṛṛa'a si yamiu. Ana waugu Ghaṛṛaho-Ne mangngaṛṛa'a 
si yamiu su ola'u ala᷊wo'a; wuṛṛu apa apan ia'aṛṛa-Nge udde atonna, wali᷊ne 
wahia. Ana waugu udde, ṛinone i yamiu tumuṛṛutta apa apan niaṛṛa'u 
Ghaṛṛaho udde, wuṛṛu ṛinone i yamiu sidutu mabbiakka uaaukka ringanni 
Kristus. 
28Nariaddi, ala᷊ṛṛana'u, paasidutute mabbiakka uaaukka ringanni Kristus, 
tadea'u su tempo i Tou rumanta apia, i ite sumaruanna si Tou ringannu 
napenen kawawaṛṛani, wuṛṛu tawe ma'imbuni ana waugu massili. 

29I yamiu masingkatte manungku Kristus mabbiakka tuttuṛṛuta apulun 
Duata. Ana waugu udde i yamiu ṛinone masingkatta lai manungku suapan 
taumata apan mabbiakka tuttuṛṛuta apulun Ruata eteudde lai ana'u Ruata. 

1 Yohanes 3 

Manga al᷊aṛṛana'u Ruata 

1Pa'ellege, Ruata aroddi arangngune si ite, na'oman sara i ite nia'u 
ala᷊ṛṛanang-Nge. Wuṛṛu atonna ete i ite udde ala᷊ṛṛana'u Ruata. Ana waugu 
udde runia apan lale᷊o indi tawe maaillala᷊ si ite, ana waugu runia tawe 
maaillala᷊ Ruata. 
2Manga tuṛṛangnga apan arangnguanna! Ete i ite orassa indi ala᷊ṛṛana'u 
Ruata, arawe ola'i ite su tempo addantane taambe natualaga. Arawe i ite 
masingkata manungku amungkangu Kristus rumanta, i ite sarun maola'a ere 
i Tou, ana waugu i ite sarun maasilo si Tou sulalu᷊mmu olang-Nge apan 
nasuungnga. 
3Anambon taumata apan pia antimma indi su saruanni Kristus, mandiagga 
ririne tadea'u atonna-tonna susi, waresi wuassu rosa ere lai Kristus udde lai 
susi. 
4Taumata apan ma'ola'a rosa, nilumawangnga titan Duata; ana waugu rosa 
uddewe lala᷊wangnga su titan Duata. 
5I yamiu masingkatta manungku Kristus nirumanta ana waugu mamappasa 
manga rosan taumata, wuṛṛu paddarosa tawe sulalu᷊mmu watangan-Ne. 
6Anambon taumata apan mabbiakka uaaukka ringanni Kristus, tawe sidutu 
ma'ola'a rosa. Taumata apan sidutu ma'ola'a rosa, saran paassa tawe maasilo 
si Kristus ara'e maaillala᷊ si Tou. 
7Manga ala᷊ṛṛana'u, arie mamalan taumata mamono'a si yamiu. Taumata 
apan tuttuṛṛutta apulun Duata, uddewe ana'u Ruata ere lai Kristus Ana'u 
Ruata. 

8Arawe taumata apan matatana'a ma'ola'a rosa, ete i tou uddewe ana'u 
Setanna, ana waugu Setanna marosa ro'en ala᷊monane. Ana waugu udde 
Ana'u Ruata nirumanta, eteudde makkimunsa'a manaran Setanna. 
9Taumata apan naola'e Ana'u Ruata, tawe sidutu ma'ola'a rosa, ana waugu 
pallala᷊gun Duata sassane tatahuananni tou. Wuṛṛu ana waugu Ruata udde 
Iamangnge, ne i tou tawe siddutu ma'ola'a rosa. 
10Ete indi papaṛṛalane wuassu alaṛṛana'u Ruata wuṛṛu ala᷊ṛṛana'u Setanna: 
suapan taumata apan tawe tumuṛṛutta apulun Duata, ara'e tawe 
mandangngu tuṛṛange, i tou wali᷊ne ana'u Ruata. 

Paa'akkana sangkatou ringannu sangkatou 

11Ro'en paarorone suete niapaasingkata watti'a indi si yamiu: I ite ṛinone 
umakanna sangkatou ringannu waine. 
12Ariewe i ite ere Kain, apan naola'a ana'u Setanna wuṛṛu namate 
tuṛṛangnge sassane. Anio Kain namate tuṛṛangnge? Ana waugu manga 
inolaanna apan niolange udde nassala᷊, arawe inolaannu tuṛṛange udde 
naṛṛino. 
13Ana waugu udde, manga tuṛṛangku, arie tumiangnga amungkangu manga 
taumata su runia indi maddantini yamiu. 
14I ite masingkata manungku i ite nali᷊ute wuassu papate, wuṛṛu nabbiakke 
apia. I ite masingkatu udde, ana waugu i ite u'akkannu sansulu᷊ngngu 
taumata. Taumata apan tawe umakkana, atappasanne ta'e tataṛṛinoannu 
papate. 
15Taumata apan maddantinnu tuṛṛangnge, eteudde taṛṛa pate, wuṛṛu yamiu 
masingkata manungku sangkatou taṛṛa pate tawe maatahuanna wiakka 
tutune wuṛṛu saran mala᷊nnu-la᷊nnu. 
16Ringannu lala᷊nne indi i ite maasingkata ereapa mandangngu 
sansulu᷊ngnga taumata: Kristus suete nanantillu wiakke hunang kite. Ana 

waugu udde, i ite lai ṛinone manantillu wiakki ite hunan manga tuṛṛangngi 
ite! 
17Amungkangu sangkatou apan wiakke natimu naasilo tuṛṛange wiakke 
tawe natimu, arawe maddiri mantulu᷊ngngu tuṛṛangnge udde, ereapa 
taumata udde wotongnge mabbisara manungku i tou mandangngu Ruata? 
18Ala᷊ṛṛana'u! Arie i ite umakkana tumba'u su moṛṛonga ara'e tumba'u 
ringannu wisara. Ṛinone i ite umakkana ringannu aakkana apan tutune, 
apan niapaali᷊atta'a ringannu inolaanni ite. 

Awawaṛṛani su saruannu Ruata 

19Aroddiwe olangnge i ite maasingkatta manungku i ite nareengnga 
ala᷊ṛṛana'u Ruata apan atonna, wuṛṛu naungngi ite wotongnge matammuda 
su saruannu Ruata. 
20I ite masingkata, manungku amungkangu i ite iapaasala᷊n naungngi ite, 
asingkatu Ruata maggewala᷊nne wuassu asingkattu naungngi ite, wuṛṛu i 
Tou masingkatu sarangkanambone. 
21Nariaddi, manga tuṛṛangku apan arangnguanna, amungkangu naungngi 
ite tawe mapaasala᷊n kite, i ite wotongnge sumaruanna Ruata ringannu 
awawaṛṛani. 
22Wuṛṛu apa apan radoronganni ite wuassi Tou, i ite sarun maasomba, ana 
waugu i ite tuttuṛṛuta manga parenta-Ne wuṛṛu ma'ola'a apa apan 
maalu᷊assa naung-Nge. 
23Parenta-Ne si ite eteudde: I ite ṛinone mangngimanna Anang-Nge, eteudde 
Yesus Kristus, wuṛṛu i ite ṛinone uararangngu, ere suete niparentan Kristus 
si ite. 
24Anambon taumata apan tuttuṛṛutta manga parentan Duata, mabbiakka 
uaaukka ringannu Ruata, wuṛṛu Ruata uaaukka ringanni mangitou. Wuṛṛu 
i ite masingkata manungku Ruata mabbiakka uaaukka ringanni ite, ana 
waugu i Tou suete nangonggolu Ghaṛṛaho-Ne si ite. 

1 Yohanes 4 

Ghaṛṛaho ṛinone wuṛṛu ghaṛṛaho mangngal᷊iwu 

1Manga tuṛṛangnga apan arangnguanna! Arie pangimanna anambon 
taumata apan mangnga'u Ghaṛṛahon Duata, arawe annama'a asuene i 
mangitou tanne ghaṛṛaho mangitou udde niarantanne wuassu Ruata ara'e 
tawe. Ana waugu manambonabi awusu apan u'amatta su ala᷊wo'u tampa. 
2Ereindi olangnge tadea'u i yamiu maasingkata apa udde Ghaṛṛahon Duata 
ara'e tawe: Taumata apan mangnga'u Yesus Kristus nirumanta su runia 
naola'a taumata, taumata udde pia Ghaṛṛaho apan darantane wuassu Ruata. 
3Arawe taumata apan tawe manga'u olangnge indi su ola'u Mawu Yesus, 
tawe uatahuanna Ghaṛṛahon Duata. Taumata udde pia ghaṛṛaho wuassu 
Seetti Kristus. Tuṛṛanga suete naaringikka manungku Ghaṛṛaho udde sarun 
rumanta, wuṛṛu orassa indi i tou uddete sulalu᷊mmu runia indi. 
4Arawe Ala᷊ṛṛana'u, i yamiu pussa'a Ruata. I yamiu suete napaaema'u manga 
nabi awusu, ana waugu Ghaṛṛaho apan tatahuananni yamiu lembon 
mataṛṛino wuassu ghaṛṛaho apan su taumata tatahuanannu runia indi. 
5Manga nabi awusu udde mabbisara su ola'u runia, wuṛṛu runia 
maddaringika wisaran mangitou, ana waugu i mangitou pussa'an dunia. 
6Arawe ete i ite indi ala᷊ṛṛana'u Ruata; wuṛṛu taumata apan maaillala᷊ Ruata, 
madaringikka wisaran kite. Taumata wali᷊ne pussa'an Duata maddiri 
maddaringikka wisaran kite. Aroddiwe olangnge i ite maasingkattu 
paṛṛalanne Ghaṛṛaho apan mangngonggolu ala᷊ṛṛa'a apan atonna, wuṛṛu 
ghaṛṛaho apan mangngali᷊wu. 

Ruata udde maakkanna 

7Manga tuṛṛangnga apan arangnguanna! Wette i ite maa'akkana sangkatou 
ringannu sangkatou, ana waugu aakkana darantane wuassu Ruata. Taumata 
apan u'akkana, eteudde ana'u Ruata wuṛṛu i tou maaillala᷊ Ruata. 

8Taumata apan tawe umakkana, tawe maailala᷊ Ruata; ana waugu Ruata 
udde maakkana. 
9Ruata napaali᷊atta'a manungku i Tou u'akkanni ite ringannu nandolokku 
Anang-Nge tinggasa sulalu᷊mmu runia tadea'u i ite maasomba wiakka 
wuassu Anang-Nge udde. 
10Ete indi aakkanna: Wali᷊ne i ite apan suete niumakkannu Ruata, arawe 
Ruata apan niumakkanni ite wuṛṛu nandolokku Anang-Nge tadea'u wuassi 
Tou i ite maasomba aampungu rosan kite. 
11Manga tuṛṛangnga apan arangnguanna, amungkangu Ruata aroddi 
arangngune si ite, i ite lai ṛinone marangngu su sansulu᷊nga taumata. 
12Tawe saran sangkatou apan suete naasilo Ruata, arawe amungkangngu i 
ite uararangngu, Ruata uaaukka ringanni ite wuṛṛu darangngu-Ne 
masuungnga sulalu᷊mmu watanganni ite. 
13Ana waugu Ruata suete nangonggolu Ghaṛṛaho-Ne si ite, ne i ite 
masingkatte manungku i ite suete nabbiakka uaaukka ringannu Ruata, 
wuṛṛu Ruata mabbiakka uaaukka ringanni ite. 
14I yami sassane suete naasilo Ana'u Ruata, wuṛṛu i yami namasingkata 
manungku i Tou nirolokku Iamangnga maola'a Ratun Punnu Sala᷊mattu 
runia indi. 
15Isa-sai apan mangnga'u manungku Yesus udde Ana'u Ruata, Ruata 
mabbiakka uaaukka ringannu taumata udde, wuṛṛu taumata udde lai 
mabbiakka uaaukka ringannu Ruata. 
16I ite sassane masingkata wuṛṛu mangngimanna darangngun Duata si ite. 
Ruata udde marangngu. Taumata apan wiakke paparentannu darangngu, 
taumata udde uaaukka ringannu Ruata, wuṛṛu Ruata uaaukka ringanni tou. 
17Darangngu niola'a nasuungnga sulalu᷊mmu watanganni ite, tadea'u i ite 
pia awawaṛṛani su Allo Pamamarikisanna. I ite sarun pia awawaṛṛani, ana 
waugu wiakki ite sulalu᷊mmu runia indi ere lai wiakki Kristus. 

18Taumata apan uapendama darangngun Ruata, tawe apendama matta'uta; 
ana waugu darangngu apan nasuungnga mapaawuli᷊n atata'uta. Nariaddi 
natualage manungku taumata apan taambe naapendama darangngun Duata 
ringannu nasuungnga amungkangu taumata udde matta'utta sumaruanna 
Allo Pamamarikisanna. 
19I ite mandangngu, ana waugu Ruata doronete nandangngu si ite. 
20Amungkangu pia sangkatou mabbisara, “I ya'u marangngu Ruata,” arawe 
i tou tawe mandangngu tuṛṛangnge, taumata udde taṛṛa wahia. Ana waugu 
taumata apan tawe mandangngu tuṛṛange apan aasiloanne, tawe mariaddi 
wotongnge mandangngu Ruata apan tawe asiloanne. 
21Ana waugu udde, ete indi parenta apan nionggoli Kristus si ite: Isai apan 
mandangngu Ruata, ṛinone lai mandangngu tuṛṛangnge. 

1 Yohanes 5 

Auntunganni ite su wowon runia 

1Taumata apan mangngimanna manungku Yesus udde Ratun Punnu 
Sala᷊matta apan pina'iren Duata, taumata udde ana'u Ruata. Taumata apan 
mandangngu sangkatou Iamangnga, marangngu lai anangnge. 
2Ringannu lala᷊nne indi i ite maasingkatta manungku i ite marangngu 
ala᷊ṛṛana'u Ruata: I ite mandangngu Ruata wuṛṛu tuttuṛṛuta manga parenta-
Ne. 
3Ana waugu, mandangngu Ruata atapasanne tuttuṛṛuta manga parenta-Ne. 
Wuṛṛu manga parenta-Ne tawe maawakkata si ite, 
4ana waugu suapan ala᷊ṛṛana'u Ruata wotongnge maaroappa runia apan 
lale᷊o indi. Wuṛṛu i ite mandoappa runia ringanu pangangimanni ite. 
5Isai wotongnge maaroappa runia? Tumba'u taumata apan mangngimanna 
manungku Yesus udde Ana'u Ruata. 

Tiala su ola'i Yesus Kristus 



3285 

 

 
 

 WUKE SUSI WATTI'U ALA᷊LU᷊SASSA 
© 2003, Indonesian Bible Society. 

 

 
 

 

6Ete Yesus Kristus apan nirumanta su runia ringannu ua'en Sasaṛṛani wuṛṛu 
ringannu ṛaṛṛam papate-Ne. I Tou nirumanta wali᷊ne tumba'u ringannu ua'e 
sassane, arawe ringannu ua'e wuṛṛu ṛaṛṛa. Wuṛṛu Ghaṛṛahon Duata sassane 
nangonggolu tialane manungku udde atonna, ana waugu Ghaṛṛaho taambe 
namahia. 
7Pia tatallu mattatialane: 
8Ghaṛṛahon Duata, ua'e wuṛṛu ṛaṛṛa – i mangitoun tallu udde 
mangngonggolu tatiala apan nasulu᷊ngnga. 
9I ite mangngimanna su tatialan taumata, arawe tatiala wuassu Ruata 
mattohasanna lai. Wuṛṛu eteudde tatiala apan nionggolu Ruata su ola'u 
Anang-Nge. 
10Ana waugu udde, taumata apan mangngimanna su Ana'u Ruata, suete 
nanengkamma tatiala udde sulalu᷊mmu naungnge; arawe taumata apan tawe 
mangngimanna Ruata, nassunnate manungku Ruata taṛṛa wahia, ana waugu 
i tou tawe mangngimanna apa apan iwabalo᷊n Duata su ola'u Anang-Nge. 
11Ete indi tatialane udde: Ruata suete nangonggolu wiakka tutune wuṛṛu 
mala᷊nnu-la᷊nnu si ite, wuṛṛu Anang-Nge uddewe punnu wiakka udde. 
12Taumata apan uatahuanna Ana'u Ruata, uatahuanna wiakka udde; wuṛṛu 
taumata apan tawe uatahuanna si Tou, tawe uatahuanna wiakka udde. 

Wiakka tutune wuṛṛu saran mal᷊annu-l᷊annu 

13I ya'u namoṛṛetu suratta indi si yamiu apan mangngimanna Ana'u Ruata, 
tadea'u i yamiu masingkata manungku i yamiu piate biakka tutune wuṛṛu 
saran mala᷊nnu-la᷊nnu. 
14Wuṛṛu i ite waṛṛani sumaruanna Ruata, ana waugu i ite mangngimanna 
manungku i Tou naddaringikka aali᷊omanni ite, amungkangu i ite 
maddorongnga apa apan uatuṛṛuta su apulu-Ne. 

15Ana waugu i ite masingkata manungku i Tou maddaringikka si ite 
amungkangu i ite madorongnga si Tou, ne i ite masingkatta lai manungku i 
Tou nangonggolu apa apan radoronganni ite si Tou. 
16Amungkangu i yamiu naasilo sangkatou sansulu᷊ngnga taumatan Saṛṛani 
ma'ola'a rosa apan tawe maaola'a taumata udde awuli᷊annu wiakka tutune 
wuṛṛu saran mala᷊nnu-la᷊nnu, ṛinone i yamiu umali᷊omanna su Ruata; ne 
Ruata sarun mangonggolu wiakka udde si tou. Indi matataṛṛino si mangitou 
apan rosane tawe maawuli᷊n wiakki mangitou udde. Arawe pia lai rosa apan 
maawuli᷊n wiakka udde su taumata. Su olangnge udde i ya'u tawe mabbisara 
manungku i yamiu ṛinone umali᷊omanna su Ruata. 
17Anambon inolaanna apan nassala᷊ uddewe rosa, arawe pia rosa apan tawe 
maaola'a taumata awuli᷊annu wiakka tutune wuṛṛu saran mala᷊nnu-la᷊nnu 
udde. 
18I ite masingkatta manungku anambon taumata apan suete naola'a 
ala᷊ṛṛana'u Ruata, tawe sidutu ma'ola'a rosa, ana waugu Ana'u Ruata 
uasirugngnga si tou, wuṛṛu i Lale᷊o tawe mapa'ola'a apa-apa si tou. 
19I ite masingkatta manungku i ite pussa'an Duata, salaiwe ahewallu runia 
indi su alu᷊ngngu taṛṛinon Ala᷊le᷊o. 
20I ite masingkatta manungku Ana'u Ruata suete nirumanta wuṛṛu suete 
nangonggolu pasasunna si ite, tadea'u i ite maaillala᷊ Ruata apan naṛṛino. I 
ite mabbiakka uaaukka ringannu Ruata apan naṛṛino wuṛṛu mabbiakka 
uaaukka ringannu Anang-Nge Yesus Kristus. Ete indi Ruata apan naṛṛino, 
wuṛṛu ete indi wiakka tutune wuṛṛu saran mala᷊nnu-la᷊nnu. 
21Manga ala᷊ṛṛana'u, paaraua'e watanganni yamiu wuassu ala᷊wo'u 
paalu᷊anna! 

2 Yohanes 

2 Yohanes 1 

1Su Inangnga apan suete nipilen Duata, wuṛṛu su manga ala᷊ṛṛana'u 
Inangnga. Suratta indi wuassi ya'u, piaṛṛa'u jamaatta apan atonna-tonna 
marangngu si yamiu. Wali᷊ne tumba'u i ya'u, arawe anambon taumata apan 
maaillala᷊ Ruata apan naṛṛino, marangngu si yamiu lai. 
2Ana waugu Ruata uatana'a sulalu᷊mmu naungngi ite, wuṛṛu sidutu uatana'a 
ringanni ite saran mala᷊nnu-la᷊nnu. 
3Antimanna i ite onggola᷊nnu ala᷊matta, aakkana wuṛṛu paddarame wuassu 
Ruata Iamangnga, wuṛṛu Yesus Kristus Ana'u Iamangnga udde. Antimanna 
sarangkanambone udde tatahuananni ite ringannu naungnga apan 
matuli᷊dda wuṛṛu ringannu darangngu. 

Atatul᷊idda wuṛṛu darangngu 

4I ya'u lembon lulluassa napawe naasingkatta manungku pia ala᷊ṛṛana'u 
Inangnga apan mabbiakka tuttuṛṛuta ala᷊ṛṛa'u Ruata, ere lai suete nirolokku 
Ruata Iamangnga si ite. 
5Ana waugu udde, Inangku, i ya'u sumala᷊nnde tadea'u i ite 
sarangkanambone uararangngu. Apa ta'u iwabbalo᷊ indi wali᷊ne sambau tita 
apan wakku; tita indi suete nionggolla si ite ro'en i ite nanattakka 
mangngimanna. 
6Mandangngu atappasanne mabbiakka tuttuṛṛuta manga parentan Duata. 
Wuṛṛu manga parenta apan suete niaringiṛṛani yamiu ro'en paarorone 
eteudde manungku i yamiu ṛinone mabbiakka uararangngu sangkatou 
ringannu sangkatou. 
7Manambo taṛṛa wahia nassali᷊awukke su ahewallu runia. I mangitou 
eteudde manga taumata apan tawe manga'u manungku Yesus Kristus 
nirumanta su runia indi naola'a sangkatou taumata. Taumata ereudde 
uddewe taṛṛa wahia, wuṛṛu Seetti Kristus. 

8Ana waugu udde, paariaggaite arie ma'oman sara i yamiu awuli᷊annu apa 
apan suete nionggoli yami si yamiu. Paddea'e tadea'u i yamiu 
manengkamma lala᷊ntake wuassu Ruata. 
9Taumata apan tawe uaaggassa ala᷊ṛṛa'i Kristus, arawe sinumewada wuassu 
apa apan niaṛṛa'i Kristus, taumata udde tawe maatuahanna Ruata. Taumata 
apan siddutu uatundeeta su ala᷊ṛṛa'i Kristus, atappasanne uatahuanna Ruata 
Iamangnga aroddi lai Ana'a. 
10Ana waugu udde, amungkangu pia taumata rumanta wuṛṛu mabbatti'a si 
yamiu ala᷊ṛṛa'a apan tawe niaṛṛa'i Kristus, arie manarimmattu taumata udde 
sulalu᷊mmu wale᷊nu ara'e mattabea si tou. 
11Ana waugu taumata apan mattabea su taumata ereudde suaddio'a lai i tou 
ma'ola'a ala᷊le᷊o ringannu taumata udde. 

Manga wisara panginsueanne 

12Ta'e manambo atonna apan ta'u iwalo᷊ si yamiu, arawe pendamanna 
apianne tawe sulalu᷊mmu suratta. I ya'u mangantimma wotongnge 
maatembo wuṛṛu maggahaton kamiu, tadea'u naungngi ite atonna-tonna 
lulluassa. 
13Manga ala᷊ṛṛana'a wuassu tuṛṛangngu Inangnga wawine apan nipilen 
Duata lai, napaapiddu tabea su Inangnga. 

3 Yohanes 

3 Yohanes 1 

1Tuṛṛanga Gayus apan arangnguanna! I ya'u piaṛṛa'u jamaatta, apan atonna-
tonna mandangngu si'o, 
2u'ali᷊omanna tadea'u antimanna tuṛṛanga tawe auranganne wuṛṛu 
sarangkanambone mapia-pia si'o, ere lai ṛimuudde mapia-pia lai. 
3I ya'u lulluassa tassulu᷊ngnge, su tempo manga pira tuṛṛangnga Saṛṛani 
na'oma wuṛṛu nabbatti'a si ya'u manungku aroddi atuṛṛune tuṛṛanga su 
Ruata apan su ṛinone udde, ana waugu atonna tuṛṛangnga wotongnge sidutu 
mabbiakka tuttuṛṛuta ala᷊ṛṛa'u Ruata. 
4Taweddu apan lembon maalu᷊assa naungku, wuassu i ya'u maaringikka 
manungku manga ala᷊ṛṛana'u mabbiakka tuttuṛṛuta ala᷊ṛṛa'u Ruata. 

Gayus niraloanna 

5Tuṛṛangku! Tuṛṛangnga aroddi atuṛṛunne sulalu᷊mmu manara apan 
a'olaannu tuṛṛanga su manga hawe labbisa taumatan Saṛṛani; ewe'e lai 
manga taumatan Saṛṛani apan taambe niasingkatannu lai, a'imbeanni 
yamiu. 
6I mangitou suete namasingkatta su jamaatta apan pammanaranni ami su 
ola'u darangngunu udde. Tulu᷊nga'a i mangitou tadea'u wotongnge maasassu 
amatanni mangitou wuṛṛu ringannu aroddi maalu᷊assa naungngu Ruata, 
7ana waugu sulalu᷊mmu amatanna mabatti'u ola'i Kristus, i mangitou tawe 
naasengkamma sasumbala saran kaddio'a wuassu manga taumata apan tawe 
maaillala᷊ Ruata. 
8Ana waugu udde, i ite manga taumatan Saṛṛani ṛinone mantulu᷊ngngu 
manga tuṛṛangngi ite apan labbisa taumatan Saṛṛani ereudde, tadea'u i ite 
wotongnge su sambau sulalu᷊mmu manaran mangitou mabatti'u ala᷊ṛṛa'a su 
ṛinone wuassu Ruata. 

Diotrefes wuṛṛu Demetrius 

9I ya'u suete namoṛṛettu suratta apan maautta su jamaatta, arawe Diotrefes 
apan maapulu maola'a piaṛṛa'u jamaatta, maddiri tumuṛṛutta si ya'u. 
10Napawe i ya'u rumanta, i ya'u sarun mamasingkattu ala᷊wo'u inolaanne, 
eteudde inolaanna apan lale᷊o wuṛṛu awusu apan niwisaran tou su ola'i 
yami! Arawe sarangkanambone udde taambe nasuungnga maola'a hunane. 
Su tempo manga hawe labissa taumatan Saṛṛani udde nirumanta, i tou 
maddiri manarimmatti mangitou. Ewe'e lai tou naningaddu manga taumata 
apan maapulu manarimmattu manga tuṛṛangnga udde, wuṛṛu i tou 
nandolokku manga taumata udde sumabbanga wuassu jamaatta! 
11Tuṛṛanga apan arangnguanna, ariewe mattanno apa apan lale᷊o udde. 
Pattannote apa apan mapia. Taumata apan inolaanne mapia uddewe 
pussa'an Duata. Wuṛṛu taumata inolaanne lale᷊o taambe naaillala᷊ Ruata. 
12Anambon taumata maddalo si Demetrius. Ewe'e Ruata lai maddalo si tou. 
I yamiu lai maddalo si tou wuṛṛu tuṛṛangnga masingkatta manungku apa 
apan iwabbatti'i yami udde apangimananna. 

Tabea ainsue suratta 

13Ta'e manambo atonna apan ta'u iwalo᷊ si yamiu, arawe i ya'u 
mammendama mappianne arie sulalu᷊mmu suratta. 
14I ya'u mangantimma lai tate mala᷊nnu i ite massomba, wuṛṛu i ite 
wotongnge maggahatto suaddio'a. 
15Antimanna Ruata mangala᷊matta tuṛṛangnga. Manga hawenu su tampa'u 
indi nandohon tabea lai sio. Walo᷊a'a tabea'u su anambon manga hawen kite 
sambau-sambau. 

Yudas 

Yudas 1 

1Manga tuṛṛangnga apan suete niwaggoanna wuṛṛu lembon arangnguannu 
Ruata Iamangnga, see rariagganna ana waugu Mawu Yesus Kristus. Naola'a 
allangngi Yesus Kristus, i ya'u – Yudas – tuṛṛangngi Yakobus, 
2mangngantimma: Antimanna Ruata mangonggolu ala᷊matta, darangngu 
wuṛṛu paddarame si yamiu ringannu manambo-nambo. 

Manga huru awusu 

3Manga tuṛṛangnga apan arangnguanna! I ya'u atonna-tonna pia 
pandumanna mamoṛṛettu suratta si yamiu su ola'u asasala᷊matta apan suete 
niapendamanni ite suaddio'a. Arawe orassa indi ya'u pia pandumma 
mangaṛṛa'a si yamiu ringannu suratta indi tadea'u i yamiu siddutu 
mammanara maddea'a pangangimanna apan paassate nionggolu Ruata 
ma'oman sara mala᷊nnu-la᷊nnu su ala᷊ṛṛanang-Nge. 
4Ana waugu ringannu niawagananni ite, pia manga taumata waine apan 
sinumutta naila᷊lo᷊'a su pattangnganni ite. I mangitou manga taumata lale᷊o, 
apan mammale᷊longngu watti'a su ola'u darangngun Duatan kite, tadea'u i 
mangitou pia tempo mapaasabangngu apulun naungngi mangitou lale᷊o. 
Wuṛṛu i mangitou mannola᷊'u Mawu Yesus Kristus, eteudde sangkatou 
Tembonanne wuṛṛu Mawun kite. Roen ala᷊monane ṛuumanni mangitou 
suete niapaasingkata sulalu᷊mmu Wuke Susi. 
5Sarangkanambone udde i yamiu masingkatte. Arawe i ya'u maapulu 
mapaanaungngi yamiu su ola'u ereapa Mawu manala᷊matta walahannu 
Israel wuassu leta'u Mesir, arawe wua'udde namate manga taumata apan 
tawe mangngimanna su wallatti mangitou. 
6Paanaunge lai manga mala'ekatta apan nalliu passarannu taṛṛino mangitou, 
naoman sara nanantangu tampa atatanaanni mangitou. Ruata namantungu 
manga mala'ekatta udde ringannu ṛate apan tawe mawu'a, sulalu᷊mmu 
tampa apan marandumma su alu᷊ngngu runia. Poiaroddi i mangitou siddutu 

tataṛṛanganna ma'oman sara i mangitou iṛṛu'umanna su Allo apan 
wahewalla udde. 
7Naunge'o lai soa Sodom wuṛṛu Gomora wuṛṛu manga soa maranine, apan 
inolaannu tumanangnge ere lai inolaannu manga mala'ekatta udde. I 
mangitou sussanddaga wuṛṛu ma'ola'a ala᷊le᷊o, na'oman sara i mangitou 
niramme sulalu᷊mmu putungnga apan tawe panginsueanne, tadea'u maola'a 
sambau pannanaunganna su anambon taumata. 
8Aroddi lai manga taumata udde maṛṛingiddu bali᷊awa na'oman sara i 
mangitou ma'ola'a rosa su wadangngi mangitou sassane. I mangitou 
mangngaddio'a taṛṛino Duata wuṛṛu mangngalu᷊andaga manga inolaannu 
Mawu apan mawantuga su surga. 
9Mikhael sassane, apan naola'a tembonannu manga malaekatta, tawe 
pallala᷊gu ereudde. Su tempo i tou natatiakku Setanna sulalu᷊mmu 
pabbawawulo᷊ su ola'u isai apan naasomba winalu᷊nanni Musa, Mikhael tawe 
waṛṛani makkuumannu Setanna ringannu wisara ipangngadio'a. Mikhael 
tumba'u nabbisara, “Mawu sarun mamulo᷊ si'o”! 
10Arawe ringannu manga aalu᷊andagga, manga taumata udde namangalo 
ala᷊wo'u apa apan tawe asunnanni mangitou. I mangitou nasulu᷊nga ere 
manga winatangnga apan tawe ṛingidde, apan maasingkattu inolaanne 
wuassu nianaramanne. Arawe ete inolaanna udde naala᷊le᷊o si mangitou. 
11Nasilakate i mangitou! I mangitou suete niumamatta su lala᷊nni Kain. 
Tadea'u maasomba roitta, i mangitou namontollu wadangnge su inolaanna 
lale᷊o ere Bileam. Wuṛṛu i mangitou lai nipate ana waugu nilumawanna ere 
Korah. 
12Su tempo i yamiu na'ola'a andeangnga, pallala᷊gu manga taumata udde 
maarantinna su wallatti yamiu. Ana waugu i mangitou u'anna manambo-
nambo ringannu tawe masili, wuṛṛu tumba'u maṛṛingiddu watanganne 
sassane. I mangitou naali᷊hida winabbawa iattalla'u anginna, arawe tawe 

manguranna. I mangitou lai ere alu apan tawe mabbua salaiwe su tempon 
pabbawua; manga alu apan suete niabutta ṛamunne wuṛṛu natete abbi. 
13Ere lai lua'a mala᷊ragga su tahalo᷊angnga lullupa, aroddi lai i mangitou 
lullupa manga inolaanna apan maasili. I mangitou ere lai manga 
anumpitanna apan lullallele apan suete nisaddian Duata tampane 
sulalu᷊mmu araranduma apan masaddatta ma'oman sara mala᷊nnu-la᷊nnu. 
14Henokh, pangangawanna appitune wuassi Adam, dorone suete 
namasingkattu ola'u manga taumata udde. Henokh nabbisara, “Pa'ellega, 
Mawu sarun rumanta ringannu su ṛiwune mala'ekan-Ne apan susi, 
15ana waugu makkuumannu anambon taumata. Mawu sarun makkuumannu 
manga taumata lale᷊o ana waugu manga inolaanni mangitou apan tawe 
matataṛṛino. Wuṛṛu i Tou sarun makkuumannu taumata marosa wuṛṛu 
lale᷊o, ana waugu anambon manga wisarane apan ipangngalu᷊andaga. 
16Manga taumata udde siddutu sussungkuta wuṛṛu mapaasala᷊n taumata 
waine. I mangitou mabbiakka tuttuṛṛutta manga apulun naungngi mangitou 
apan marosa. I mangitou taṛṛa watti'u watanganni mangitou sassane, wuṛṛu 
massalo᷊'u taumata ana see maasomba auntunganna.” 

Iappanaungnga wuṛṛu ipanantiro 

17Arawe tuṛṛangku apan arangnguanna, paanaunge apa apan dorone 
niwisaran manga rasulu Mawun kite Yesus Kristus. 
18I mangitou namasingkatta paarorone si yamiu manungku maddanin allon 
panginsueanne sarun rumanta manga taumata apan sarun mangalu᷊andaga 
si yamiu, eteudde manga taumata apan mabbiakka tuttuṛṛutta apulun 
mangitou apan marosa. 
19Ete i mangitou indi apan mapaarantam patatiakka. I mangitou tawe 
tataṛṛinoannu Ghaṛṛahon Duata, ewe'e tataṛṛinoannu pallala᷊gun dunia. 

20Arawe i yamiu manga tuṛṛangku, padduli᷊anete siddutu wiakku sulalu᷊mmu 
pangangimannu si Yesus Kristus. Pangangimannu udde lembon susi. 
Tantala᷊nna udde aali᷊omante ringannu Taṛṛinon Ghaṛṛahon Duata, 
21wuṛṛu pabbiakke siddutu sulalu᷊mmu darangngun Ruata tantala᷊nna i 
yamiu uala᷊ṛṛaddo ala᷊matti Yesus Kristus Mawun kite, apan sarun 
mangongogolu wiakka tutune wuṛṛu saran mala᷊nnu-la᷊nnu si yamiu. 
22Matataṛṛino su manga taumata apan naungnge niumali᷊wu, ṛinone i yamiu 
mappa'ellegu paa'akkana. 
23Wole᷊ngke taumata udde paasabbanga'a wuassu lalu᷊mmu putungnga ana 
see i mangitou masala᷊matta. Su saruannu manga taumata waine ṛinone i 
yamiu mapaali᷊atta'u darangngu rarundinganannu apendama matta'utta, 
arawe arantinten sara lai laubbi mangitou apan napenen luhudu ala᷊le᷊o 
mangitou apan marosa. 

Aal᷊iomanna daralo 

24Ruata, apan wotongnge mallu'adda si yamiu ana see tawe manawo, wuṛṛu 
wotongnge mangapiddu su araratuan-Ne apan mawantuga ringannu 
ala᷊lu᷊assa apan tawe urangnge, 
25tumba'u i Tou sassane Ruata, Punnu Sala᷊matti ite sulalu᷊mmu Yesus Kristus 
Mawun kite. Ete i Tou Ruata apan mawantuga, ahewala᷊nne, pia taṛṛino, 
wuṛṛu pia saṛṛaungnge ro'en ala᷊monane ma'oman sara orasa indi wuṛṛu 
saran mala᷊nnu-la᷊nnu! Amin. 

Sondappa 

Sondappa 1 

1Lalo᷊ṛṛon wuke indi mabatti'a su ola'u apa apan suete niapaali᷊atta'u Mawu 
Yesus su ola'u manga arariaddianna apan sarun mariaddi. Ruata 
namasingkata Mawu Yesus tadea'u i Tou mamasingkata su manga allangngu 
Ruata, apa apan ṛinone mali᷊hakke mariaddi. Kristus nandolokku mala'ekan-
Ne si Yohanes, allang-Nge, iapapasingkatu manga arariaddianna udde si 
tou. 
2Ne i Yohanes nabbati'en sarangkanambone apan niasiloanne udde; wuṛṛu 
ete indi watti'i tou su ola'u tanatan Ruata apan tinohassu Mawu Yesus 
Kristus wuassu tatiala-Ne. 
3Lalu᷊manna'a su taumata apan mabbasa wuṛṛu maddaringikka watti'u 
papattam wuke indi see tuttuṛṛuta apa apan uawoṛṛetta sulalu᷊mmu wuke 
indi. Ana waugu tate mala᷊nnu lai sarangkanambone indi sarun mariaddi. 

Tabea su pitu jamaatta 

4Manga tuṛṛanga apan uatana'a su pitu jamaatta su leta'u Asia! I ya'u 
Yohanes, mangngantimma i yamiu onggola᷊nnu ala᷊matta wuṛṛu ala᷊lu᷊assa 
wuassu Ruata – eteudde i Tou apan nirumanta, apan nirumantate wuṛṛu 
apan nirumanta sarangkalo᷊'engnge – wuṛṛu lai wuassu pitu ghaṛṛaho apan 
uatana'a su saruannu adderan araratuannu Ruata, 
5wuṛṛu wuassi Yesus Kristus, mattatiala apan matuṛṛuta. Ete i Tou apan 
paarorone niapaawiakka apia wuassu papate wuṛṛu ete i Tou ahebbala᷊nne 
uaparenta manga ratun runia. Mawu Yesus mandangngu si ite, wuṛṛu 
ringannu papate-Ne, i Tou napaali᷊ung kite wuassu manga rosang kite, 
6wuṛṛu nandiadi si ite sambau walahannu manga imam, apan mangngimbe 
Ruata, Iamang-Nge. Mawu Yesus Kristus eteudde awantuhanne wuṛṛu 
uataṛṛino sarangkalo᷊'engnge. Amin! 

7Pa'ellega i Tou rumanta sulalu᷊mmu winabbawa! Anambon taumata sarun 
ma'ellega si Tou, nasutta i mangitou lai apan nangusu'a si Tou. Anambon 
walahanna su runia sarun lumalo᷊n Tou. Ore, Atonna! Amin! 
8“Ete i Ya'u apan paarorone wuṛṛu pangudusanne,” wisaran Mawu Ruatan, 
apan nirumanta, apan nirumantate, wuṛṛu nirumanta sarangkalo᷊'engnge, 
Apan Lembon Taṛṛino. 

Aellega su ola'i Kristus 

9I ya'u Yohanes, tuṛṛangu apan malu᷊assa wuṛṛu massusa suadio'a ringanni 
yamiu sulalu᷊mmu asasusa apan naṛṛia'a su mallala᷊ṛṛenggenni Kristus. I ite 
masabare matataṛṛanga ana waugu walahanna pussa'a-Ne. I ya'u niramme 
su Patmos ana waugu i ya'u mammasingkatu tanatan Ruata, apan tinohassu 
Mawu Yesus sulalu᷊mmu tiala-Ne. 
10Su allo Mawu, i ya'u niaasuttannu Ghaṛṛahon Ruata, see i ya'u naaringikka 
tingikka apan ma'ikkatta – nassulu᷊ngngu tingikku trompeta – mabbisara su 
liu'u. 
11Tingikka udde nabbisara, “Woṛṛetta'a apa apan niasiloannu, wuṛṛu 
onggola᷊'a wuke udde su pitu jamaatta apan isassago indi: Efesus, Smirna, 
Pergamus, Tiatira, Sardis, Filadelfia, wuṛṛu Laodikia.” 
12I ya'u nanaile watukku liudde ma'ellega isai udde mabbisara si ya'u. See i 
ya'u naasilo pitum bua leddan solo᷊ apan niola'a wuassu wula᷊wanna. 
13Su pattangngannu manga leddan solo᷊ udde uarisikka sangkatou apan 
niasiloanna naali᷊hidda taumata. I Tou ualu᷊ṛṛen jubah alo'engnge na'oman 
sara ledda. Su sabba-Nge, i Tou uapaattu lali᷊ndumu ro'o wuassu 
wula᷊wanna. 
14Utang-Nge mawira ere wambulu᷊n domba, awirane ere sangarenna ana'e 
wungkassa. Mata-Ne luṛṛenggama ere putungnga; 
15ledda-Ne luṛṛena naali᷊hida witu'a itattambuna. Tingik-Ke naali᷊hidda 
tingikku ua'e mappampassa apan wahewalla. 

16Lima uanan-Ne uaagassa anumpitanna pitu, wuṛṛu wuassu moṛṛo-Nge 
sinumabangnga hale᷊le maṛṛoro sammata, apan ṛoṛṛone ruam ba'a. Hati-Ne 
lullansiangnga naali᷊hidda matannallo su allo allattune. 
17Su tempo i ya'u naasilo, i ya'u nassumaga su saruan-Ne ere taumata nate. 
Arawe i Tou namitan lima-Ne aikkatanna si ya'u see nabbisara, “Arie 
paata'utta! Ete i Ya'u apan paarorone wuṛṛu pangudusanne. 
18Ete i Ya'u i Tou apan wiakka! I Ya'u natete, arawe pa'elege, i Ya'u wiakka 
saran mala᷊nnu-la᷊nnu. I Ya'u uataṛṛino papate, wuṛṛu su wowon runian 
taumata nate. 
19Ana waugu udde woṛṛetta'a manga inolaanna apan niasiloannu, eteudde 
manga inolaanna apan sarun mariaddi orassa indi wuṛṛu manga inolaanna 
apan sarun mariaddi sali᷊mmurine. 
20Ete indi addapinga wuassu anumpitanna pitu apan niasiloannu su lima 
uanang-Ku, wuṛṛu wuassu pitu leddan solo᷊ wula᷊wanna udde: Anumpitanna 
pitu udde eteudde manga mala'ekatta su pitu jamaatta, wuṛṛu pitu leddan 
solo᷊ udde eteudde pitu jamaatta udde.”  

Sondappa 2 

Tanata su Efesus 

1“Su mala'ekattu jamaatta su Efesus, woṛṛetta'a arendi: Ete indi tanata 
wuassi Tou apan uaagassa anumpitanna pitu su lima uanan-Ne, wuṛṛu 
u'amatta su wallatu pitu leddan solo᷊ wula᷊wanna udde. 
2I Ya'u masingkatu apa apan a'olaanni yamiu: I yamiu mammanara 
maṛṛimadda wuṛṛu yamiu matammuda atonna. I Ya'u masingkata 
manungku i yamiu tawe mangonggolu naungnga su taumata lale᷊o. Wuṛṛu 
manga taumata mangnga'u watanganne rasul, wutte'e wali᷊ne, suete 
niannamanni yamiu wuṛṛu niasombanganni yamiu, manungku i mangitou 
taṛṛa awusu. 

3I yamiu masabare wuṛṛu i yamiu uatataṛṛanga ana waugu i Ya'u, wuṛṛu 
naungngi yamiu tawe maadio'a. 
4Arawe indi sasimba-U si yamiu: I yamiu tate mandangngu si Ya'u ere 
rorone. 
5Ana waugu udde, paanaungete tumaniten marau i yamiu nanawo! Awalu᷊te 
wuassu manga rosanu, wuṛṛu pa'ola'e ere inolaanni yamiu rorone. 
Amungkangu tawe, ne i Ya'u sarun rumanta ringanni yamiu wuṛṛu 
manawutta leddan solo᷊nu udde wuassu tampane. 
6Arawe pia sambau apapia si yamiu, eteudde: I yamiu maddantinu pallala᷊gu 
mallala᷊ṛṛenggenni Nikolaus apan iaaranting-Ku lai. 
7Isai-sai apan ma'aringikka, ṛinone manutukka apa apan iapaasingkatu 
Ghaṛṛahon Ruata su manga jamaatta! I mangitou apan naauntunga, sarun 
Ta'u iwala umanna wua wuassu punnu pabbawiakka apan tuttuwo su Waillu 
Ruata.” 

Tanata su Smirna 

8“Su mala'ekattu jamaatta su Smirna, woṛṛetta'a arendi: Ete indi tanata 
wuassi Tou apan paarorone wuṛṛu pangudusanne – apan natete wuṛṛu 
nabbiakka apia. 
9I Ya'u masingkatu manga asasusanu; i Ya'u masingkata i yamiu asiangnga 
arawe wutte'e yamiu ala! I Ya'u masingkatu manga aalu᷊andaga apan 
ipangalu᷊andaga si yamiu wuassu manga taumata apan mangnga'u ririne 
Yahudi, wutte'e wali᷊ne; ete i mangitou udde walahannu Setanna! 
10Arie matta'uttu asasusa apan tate mala᷊nnu lai apendamanni yamiu. 
Paanaunge, Setanna sarun mantaṛṛon sangkawageanganna wuassi yamiu 
sulalu᷊mmu tuttupanna, ana waugu ipamono'a si yamiu. I yamiu sarun 
matataṛṛanga mapulo᷊ allo ala᷊nnune. Ṛinone i yamiu matuṛṛuta si Ya'u 
ma'oman sara mate, ne i Ya'u sarun mangonggola si yamiu wiakka tutune 
wuṛṛu saran mala᷊nnu-la᷊nnu apan maola'a sambau lala᷊ntaku naauntunga. 

11Isai-sai apan botongnge maaringikka, ṛinone manutukka apa apan 
iapaasingkatu Ghaṛṛaho Ruata su manga jamaatta. I mangitou apan 
naauntunga, saran paassa tawe matataṛṛanga papate aruane.” 

Tanata su Pergamus 

12“Su mala'ekattu jamaatta su Pergamus, woṛṛetta'a arendi: Ete indi tanata 
wuassi Tou apan uaagasa hale᷊le maṛṛoro apan ṛorone ruam ba'a. 
13I Ya'u masingkata suapa i yamiu uatana'a, eteudde su araratuannu 
Setanna. I yamiu matuṛṛuta si Ya'u. Ewe'e su tempo i Antipas, matatiala-U 
apan matuṛṛuta udde, nipate su saruannu su tampan Setanna, i yamiu tawe 
naddandila manungku i yamiu mangngimanna si Ya'u. 
14Salaiwe aroddi pia manga pira inolaani yamiu apan tawe maalu᷊assa si 
Ya'u: Pia sangkadoanna taumata su wallatti yamiu apan mangngimanna 
ala᷊ṛṛa'i Bileam. I Bileam nangaṛṛa'a si Balak ereapa mangema'u taumatan 
Israel su rosa; ringannu nassalo᷊'i mangitou umanna anna apan suete 
nionggolla su paalu᷊anna wuṛṛu ma'inolaanna sussandaga. 
15Aroddi lai su wallatti yamiu pia manga taumata apan uaaggasa ala᷊ṛṛa'u 
manga mallala᷊ṛṛenggenni Nikolaus. 
16Ana waugu udde, awalu᷊te wuassu manga rosanu! Amungkangu tawe, tate 
mala᷊nnu lai Ya'u sarun rumanta ringanni yamiu wuṛṛu mamangalo manga 
taumata udde ringannu hale᷊le apan uaraddo su moṛṛong-Ku. 
17Isai-sai apan maaringikka, ṛinone manutukka apa apan iapaasingkatu 
Ghaṛṛahon Ruata su manga jamaatta! I mangitou apan naauntunga, sarun 
Ta'u iwala umanna manna apan uawuni, wuṛṛu sambau-sambau sarun 
manengkama wuassia'u sambau watu mawira. Su watu udde uawoṛṛetta 
sambau aranna wakku, apan awagananni sai-sai, tumba'u taumata apan 
nanengkamma.” 

Tanata su Tiatira 

18“Su mala'ekattu jamaatta su Tiatira, woṛṛetta'a arendi: Ete indi tanata 
wuassu Ana'u Ruata, apan mata-Ne lukkenggama naali᷊hida putungnga, 
wuṛṛu ledda-Ne lukkena naali᷊hidda witu'a nitambuna. 
19I Ya'u masingkatu anambon apa apan a'olaanni yamiu – I Ya'u masingkata 
i yamiu mandangngu sansulu᷊ngngu, yamiu matuṛṛuta, i yamiu mammanara, 
wuṛṛu i yamiu maaddana matataṛṛanga. I Ya'u masingkata i yamiu orassa 
indi mammanara mannamboanna wuassu paarorone. 
20Arawe indi sasimba-U si yamiu: I yamiu nangonggolu naungnga si Izebel, 
wawine apan mangnga'u watanganne daroloṛṛannu Ruata udde. 
Manambote manga allang-Ku niawusuanne wuṛṛu niaṛṛaanna sussandaga 
wuṛṛu u'anna anna apan suete pinassubba paalu᷊anna. 
21Suete Ta'u nionggola᷊nnu tempone i tou mawalu᷊ wuassu manga rosane, 
arawe i tou maddiri mamallosu inolaanne sussandaga udde. 
22Paanaungete! I Ya'u sarun mangema'i tou ma'oman sara mataddu'a su 
tampa atatiila᷊nne. Isudde i tou wuṛṛu manga taumata apan sussandaga 
ringanni tou sarun matataṛṛanga atonna. Sarangkanambone udde Ta'u 
olaanna orassa indi – tabbene'e amungkangu i mangitou mangado manga 
inolaanna apan lale᷊o su sambau ringanni tou. 
23Manga mallala᷊ṛṛenggenne sarun Ta'u pateanna lai tadea'u anambon 
jamaatta maatutukka manungku ete i Ya'u, i Tou apan masingkatu 
ṛingiranna wuṛṛu naungngu taumata. I yamiu sarun Ta'u wali᷊sanna 
tumuṛṛuttu inolaannu sangkatou-sangkatou. 
24Arawe i yamiu waine su Tiatira apan maddiri tumuṛṛutta ala᷊ṛṛa'a lale᷊o 
udde, wuṛṛu maddiri mangurumma ala᷊ṛṛa'u Setanna. I Ya'u mabbisara 
manungku i Ya'u tawe manamba winabbawanu apan mawakkata. 
25Arawe ma'oman sara i Ya'u rumanta apia, ṛinone i yamiu sidutu tuttuṛṛuta 
apa apan suete niatahuananni yamiu. 

26-27I mangitou apan naauntunga, wuṛṛu saran pangudusanne ma'ola'a apa 
ipaapulu-U, sarun Ta'u onggola᷊nnu taṛṛino apan uasulu᷊ngnga ere Ta'u 
sinengkama wuassu Iamang-Ku. I mangitou sarun manengkama taṛṛino 
wuassia-U ipamarenta manga walahanna ringannu ta'inna atta'a, wuṛṛu 
ipakkimunsa'a manga walahanna udde ere urinna leta'a. 
28I mangitou sarun manengkama anumpitannu aṛṛusuallo wuassia-U. 
29Isai-sai wotongnge maaringikka ṛinone manutukka apa apan iwabbisara 
Ghaṛṛahon Ruata su manga jamaatta!” 

Sondappa 3 

Tanata su Sardis 

1“Su mala'ekattu jamaatta su Sardis, woṛṛetta'a arendi: Ete indi tanata 
wuassi Tou apan uatahuanna pitu ghaṛṛaho wuassu Ruata wuṛṛu 
anumpitanna pitu udde. I Ya'u masingkata apa apan a'olaanni yamiu. Unni 
Tou i yamiu wiakka, wutte'e nate! 
2Ana waugu udde apu'ote, wuṛṛu panohasse apa apan ta'e pia si yamiu 
tantala᷊nna udde taambe nate abbi. Ana waugu i Ya'u naaratingnga 
manungku inolaanni yamiu, taambe saran sambau apan nasuungnga su 
saruannu Ruata. 
3Nariaddi, naungete apia-apa apan suete niaṛṛa'a si yamiu rorone wuṛṛu apa 
apan suete niaringiṛṛani yamiu. Ola'e udde wuṛṛu awalu᷊te wuassu manga 
rosanu. Amungkangu i yamiu tawe maatimpu'o, i Ya'u sarun rumanta 
ringanni yamiu ere sangkatou taṛṛa ta'o; wuṛṛu i yamiu wagga tingngerate 
tempone i Ya'u rumanta. 
4Arawe su pattangngani yamiu su Sardis ta'e pia taumata uariaga tadea'u 
laungnge sidutu waresi. I mangitou udde sarun umamatta suadio'a ringang-
Ku ringaannu uapedettu mawira, ana waugu i mangitou su ṛinone 
mappaattu udde. 

5Si mangitou apan naauntunga sarun luṛṛeannu jubah mawira. Aranni 
mangitou tawe Ta'u pappasanna wuassu Wuken Taumata Wiakka. Wuṛṛu su 
saruannu Iamang-Ku wuṛṛu manga mala'ekan-Ne i Ya'u sarun manga'u 
manungku i mangitou udde pussa'a-U. 
6Isai-sai wotongnge maaringikka, ṛinone manutukka apa apan 
niapaasingkatu Ghaṛṛahon Ruata su manga jamaatta!” 

Tanata su Filadelfia 

7“Su mala'ekattu jamaatta su Filadelfia, woṛṛetta'a arendi: Ete indi tanata 
wuassi Tou apan susi wuṛṛu tutune. Ete i Tou uaaggasa a'unsi apan 
tatahuananni Daud; amungkangu i Tou mamu'a, tawe saran sangkatou 
wotongnge maaṛṛu'uda, wuṛṛu amungkangu i Tou maṛṛuuda, tawe saran 
sangkatou wotongnge maawu'a. 
8I Ya'u masingkatu apa a'olaanni yamiu. I Ya'u masingkata manungku i 
yamiu tawe tumaniten matohassa; i yamiu suete tinumuṛṛuta ala᷊ṛṛa-U 
wuṛṛu matuṛṛuta si Ya'u. Si yamiu suete Ta'u niwu'a sambau ngara, apan 
tawe iaṛṛu'udi sai-sai lai. 
9Naungete indi: Manga taumata apan naola'a walahannu Setanna udde, 
manga taṛṛa awusu apan mangnga'u watanganne Yahudi wutte'e wali᷊ne, 
sarun Ta'u olaanna ma'oman sara i mangitou rumanta umali᷊ntudda su 
saruannu. Wuṛṛu i mangitou sarun maasingkata manungku i Ya'u 
marangngu si yamiu. 
10Ana waugu i yamiu suete tinumuṛṛuta parenta-U tadea'u mangngimanna, 
i Ya'u lai sarun manillumma si yamiu wuassu tempon asasusa apan sarun 
mariaddi su ahewallu runia. Olangnge udde sarun mariaddi ipamono'a 
anambon taumata su runia. 
11I Ya'u mali᷊hakke rumanta! Paariagai paapia-pia apa apan tatahuananni 
yamiu, tadea'u tawe saran sangkatou mangaṛṛo lala᷊ntaku auntungannu. 
12Taumata apan naa'untunga, sarun Ta'u olaanna ere sambau diṛṛi 
sulalu᷊mmu Wale᷊ Susi Ruata-U, wuṛṛu i tou sarun matana'a su tampa udde 

saran mala᷊nnu-la᷊nnu. Arannu Ruata-U, wuṛṛu arannu soan Ruata-U – 
eteudde Yerusalem wakku apan sarun umonto'a wuassu surga, wuassu 
Ruata-U – sarun Ta'u iwoṛṛeta su wadangu taumata udde. Wuṛṛu lai arang-
Ku apan wakku sarun Ta'u iwoṛṛeta su waddange. 
13Isai-sai wotongnge maaringikka, ṛinone manutukka apa apan 
niapa'asingkatu Ghaṛṛahon Ruata su manga jamaatta!” 

Tanata su Laodikia 

14“Su mala'ekattu jamaatta su Laodikia, woṛṛetta'a arendi: Ete indi tanata 
wuassu Awantuhanne Amin, Mattatiala apan matammuda wuṛṛu naṛṛino, 
punnu ala᷊wo'u sarannapa apan niola'u Ruata. 
15I Ya'u masingkatu apa a'olaanni yamiu; i Ya'u masingkata i yamiu tawe 
masunge wuṛṛu lai tawe lai malo᷊so. Ṛinone i yamiu sambau su wallatu 
darua udde! 
16Arawe i yamiu ma'ihamma; tawe malo᷊so, tawe lai masunge. Ana waugu 
udde i yamiu sarun Ta'u imuta iapaasabanga wuassu lalu᷊mmu moṛṛong-Ku. 
17I yamiu mabbisara, ‘I yami ala wuṛṛu ala᷊wo'a mangke pia; i yami tawe 
urangnge apa-apa.’ Arawe i yamiu wagga aroddi aasiangnge wuṛṛu aroddi 
maasusa ririnu! I yamiu asiangnga, tantole᷊ wuṛṛu wuta. 
18Ana waugu udde i Ya'u manantiro si yamiu tadea'u mamalli wula᷊wanna 
wuassia-U, eteudde wula᷊wanna apan apianne, tadea'u i yamiu maola'a ala. 
Pamallite lai laubba mawira wuassia-U tadea'u i yamiu pia peddeta wuṛṛu 
ipami'unte wadangi yamiu apan tantole᷊ wuṛṛu ma'asili. Wuṛṛu pamallite lai 
undama ipamuṛṛa matanu tadea'u i yamiu wotongnge maasilo. 
19Manga taumata apan arangnguang-Ku, ete i mangitou apan Ta'u 
tagguanna wuṛṛu wabbala᷊nna. Ana waugu udde ṛinone i yamiu maṛṛimadda 
mammanara, wuṛṛu awalu᷊te wuassu manga rosanu. 
20Pa'ellega! I Ya'u uarisikka su saruannu ngara wuṛṛu manengkela. 
Amungkangu pia taumata apan naaringikka tingi-U, wuṛṛu namu'a ngara, i 

Ya'u sarun sumutta maisasomban tou; i Ya'u sarun umanna suadio'a ringanni 
tou wuṛṛu i tou umanna suadio'a ringang-Ku. 
21I mangitou apan naauntunga, sarun Ta'u iwala uma'ianna su adderan 
araratuang-Ku su sambau ringang-Ku, ere i Ya'u sassane lai suete 
na'auntunga wuṛṛu orassa indi ua'ianna suadio'a ringannu Iamang-Ku su 
adderan araratuan-Ne. 
22Isai-sai wotongnge maaringikka, ṛinone manutukka apa apan 
niapaasingkatu Ghaṛṛahon Ruata su manga jamaatta!” 

Sondappa 4 

Pasasubba su surga 

1Wua'udde ya'u naasomba aellega lai. I ya'u naasilo sambau ngara nawu'a 
su surga. Wua'udde inaringikka lai tingikka apan paarorone suete nabbisara 
si ya'u ere tingikku trompeta. Tingikka udde nabbisara, “Wette rangante 
isindi. I Ya'u sarun mamasingkata si'o apa apan sarun mariaddi murine.” 
2I ya'u lapiddu niintaṛṛoannu Ghaṛṛahon Ruata. See i ya'u naasilo su surga 
pia sambau adderan araratuanna, wuṛṛu pia sangkatou ua'ianna su adderan 
araratuanna udde. 
3Hatin taumata udde lullansiangnga naali᷊hidda permata baiduri pandan 
wuṛṛu permata delima. Sambau randipakka ere zamrud uapali᷊wutta 
adderan araratuanna udde. 
4Sulalu᷊mmu atokke mali᷊mbulunna apan uapali᷊wutta adderan araratuanna 
udde, pia ruam pulo᷊ appata adderan araratuanna waine. Isudde ua'ianna 
ruam pulo᷊ appata piaṛṛange apan uapedettu mawira, wuṛṛu ualu᷊ṛṛen 
araposa wula᷊wanna. 
5Wuassu adderan araratuanna udde lukkena semakku sawallo wuṛṛu 
sinumabanga tingikku rallu'a mappose. Wuṛṛu su saruannu adderan 
araratuanna udde pia pitu solo᷊ lukkenggama; eteudde pitu Ghaṛṛaho Ruata. 

6Pia lai isudde su saruannu adderan araratuanna sambau apan aellehanna 
ere tahalo᷊angnga kaca, matilangnga ere kristal. Uapali᷊wutta adderan 
araratuanna, suapan sandiṛṛane, pia appata riadianna, apan su saruanne 
wuṛṛu su liudde napene mata. 
7Riadianna paarorone aellehanna naali᷊hida singa, aruane naali᷊hida sapi 
esakka. Atallune hatine naali᷊hida hatin taumata. Aiappane aellehanna 
naali᷊hida manu'a rajawali tantala᷊nna tuttalla'a. 
8Siri appata riadianna udde, sambau-sambau pia papaidde annuma, wuṛṛu 
su ahewallu wadange, wuṛṛu sulalu᷊mme napene mata. Allo ṛabbi manga 
riadianna udde tawe illolo᷊ne mangngantari, “Susi, susi, susi arannu Mawu, 
Ruata Lembon Taṛṛino; apan nirumanta, suete nirumanta, wuṛṛu 
nirumantate sarangkalo᷊'engnge.” 
9Siri appata riadianna udde mangngantari antarin daralo, addata wuṛṛu 
a'adiangkamanna si Tou apan ua'ianna su adderan araratuanna udde, 
eteudde i Tou apan wiakka saran mala᷊nnu-la᷊nnu. Wuṛṛu su tempo manga 
riadianna udde mangngantari, 
10sire ruam pulo᷊ appata piaṛṛange udde uaaruutta su saruannu taumata 
apan ua'ianna su adderan araratuanna udde, see massubba si Tou apan 
wiakka saran mala᷊nnu-la᷊nnu. Wua'udde i mangitou nanuntungngu manga 
araposan araratuanni mangitou su saruannu adderan araratuanna udde 
lapiddu nabbisara, 
11“O Mawu, O Ruatang kami! Tumba'u I'o sassane apan wotongnge 
manengkama daralo, addata wuṛṛu taṛṛino. Ana waugu ete I'o apan na'ola'a 
sarangkanambone, wuṛṛu wuassu apulu-Nu lai sarangkanambone udde 
suete nariaddi wuṛṛu wiakka.” 

Sondappa 5 

Lul᷊unnu wuke wuṛṛu Ana'u Domba 

1Wua'udde i ya'u naasilo sambau lulu᷊nnu wuke su liman i Tou apan ua'ianna 
su adderan araratuanna udde. Wuke udde napenem woṛṛetta su ruam baane 
wuṛṛu nireetannu pitum bau segele. 
2See i ya'u naasilo sangkatou mala'ekatta apan matohassa u'ali᷊ata ringannu 
tingikka apan ma'ikkatta. “Isai wotongnge mamesangnga manga segele indi 
wuṛṛu mamu'a wuke indi?” 
3Arawe mapia ete su surga ara'e su runia, ara'e su wantan runia tawe 
niasombanganna saran sangkatou apan wotongnge maawu'a wuke udde, 
wuṛṛu ma'ellega lalu᷊mme. 
4Ne i ya'u nilumuai atonna-tonna ana waugu tawe saran sangkatou apan 
wotongnge maawu'a wuke udde, wuṛṛu ma'ellega lalu᷊mme. 
5See sangkatou wuassu manga piaṛṛange udde nabbisara si ya'u, “Arie 
palluai! Pa'ellege! Singa wuassu walahannu Yehuda, papapulunni Daud 
apan wahewalla, suete naauntunga! I tou wotongnge mamesangnga pitu 
segele udde wuṛṛu mamu'a wuke udde.” 
6Wua'udde i ya'u naasilo sambau Ana'u Domba apan uarisikka 
supattangngannu adderan araratuanna udde, papali᷊wutannu sire appata 
riadianna wuṛṛu anambon piaṛṛange. Ana'u Domba udde aellehanna 
naali᷊hida ere suete nipototta. I tou pia pitu tatandu'a wuṛṛu pitu mata; 
eteudde pitu Ghaṛṛahon Ruata apan suete nirolokka su ahewallu runia. 
7Wua'udde Ana'u Domba udde inumamatta wuṛṛu nanganu lulu᷊nnu wuke 
udde wuassu lima uanannu taumata apan ua'ianna su adderan araratuanna 
udde. 
8Tantala᷊nna Ana'u Domba udde ma'ola'a aroddi, inumaruutta sire appata 
riadianna udde wuṛṛu sire ruam pulo᷊ appata piaṛṛange udde su saruan-Ne. 
I mangitou sangkatou-sangkatou uaaggasa kecapi wuṛṛu mangko 
wula᷊wanna lalo᷊ṛṛoannu amania, eteudde manga aali᷊omannu walahannu 
Ruata. 

9I mangitou mangngantarin sambau antari apan bakku: “I'o wotongnge 
manganu wuke udde wuṛṛu mamesangnga manga segelene. Ana waugu I'o 
suete nipate, wuṛṛu ringannu papate-Nu, taumata wuassu ala᷊wo'u 
ṛuanganna wahasa, araratuanna, wuṛṛu walahanna suete niwallian-Nu 
hunane su Ruata. 
10I'o suete nandiaddi si mangitou sambau walahannu manga imam sassane, 
tadea'u i mangitou mangimbe Ruatang kite, wuṛṛu mamarenta su wowon 
runia.” 
11Wua'udde i ya'u naasilo lai. I ya'u naaringikka tingikku mala'ekatta su 
ṛiwune wuṛṛu su jutane anambone. I mangitou uarisikka uapali᷊wutta 
adderan araratuanna wuṛṛu sire appata riadianna see manga piaṛṛange 
udde, 
12Wuṛṛu i mangitou mangngantari ringannu tingikka apan ma'ikkatta, 
“Ana'u Domba apan suete nipototta udde, ṛinone manengkama taṛṛino, 
pa'a'ala, apande wuṛṛu atattohassa; I Tou ṛinone addatanna, wantuhanna 
wuṛṛu raddaloanna!” 
13See i ya'u naaringikka ala᷊wo'u riadianna su langitta, su runia, su wantan 
runia wuṛṛu sulalu᷊mmu tahalo᷊angnga – aunne ala᷊wo'u riadianna su uli᷊lim 
pati'uppa indi – mangngantari, “I Tou apan ua'ianna su adderan 
araratuanna, wuṛṛu Sangkatou Ana'u Domba udde, mangke raddaloanna 
wuṛṛu a'addatanna see awantuhanne wuṛṛu uataṛṛino saran mala᷊nnu-
la᷊nnu!” 
14Ne sire appata riadianna udde sinumimbakka, “Amin!” Wuṛṛu manga 
piaṛṛa'a udde inumaruuta wuṛṛu nassubba. 

Sondappa 6 

Manga segele 

1Wua'udde i ya'u naasilo Ana'u Domba udde namesangnga segele paarorone 
su wallatu segele pitu udde. See ya'u naaringikka sambau su wallatu 
riadianna udde nabbisara, “Wette!” Tingikke naali᷊hidda ere tingikku rallu'a. 
2Ne i ya'u naasilo, see niasiloanna sambau awalo᷊ mawira. Sumasa'ene 
uaaggasa sambau anaanna wuṛṛu i tou nionggola᷊nnu sambau mahkota. I 
tou u'amatta ere sangkatou apan naauntunga inai mangaṛṛo auntunganna. 
3Wua'udde Ana'u Domba udde namesangnga segele aruane, wuṛṛu ya'u 
naaringikka riadianna aruane nabbisara, “Wette!” 
4See awalo᷊ waine sinumabanga lai. Awalo᷊ udde maṛṛamu wambulu᷊ne. 
Sumasa'ene nionggola᷊nnu taṛṛino ipammuli᷊m paddarame su wowon runia, 
tadea'u taumata mapapate. Ne i tou nionggola᷊nnu hale᷊le wahewa sammata. 
5See Ana'u Domba udde namesangnga segele atallune. Wuṛṛu i ya'u 
naaringikka riadianna atallune nabbisara, “Wette!” I ya'u na'ellega, ne 
niasiloangku sambau awalo᷊ ma'itumma sumasa'ene uaaggasa sampare 
tatimbanganna su limane. 
6Wuṛṛu i ya'u naaringikka sambau apan niaringiṛṛana ere tingikka apan u'ui 
wuassu pattangngannu sire appata riadianna udde. Tingikka udde 
nabbisara, “Salliteṛṛe gandumma apan mapia, aregan lala᷊ntaku allo 
massallo, wuṛṛu tallun liteṛṛe gandumma paṛṛalane aregane ere lala᷊ntaku 
allo massallo lai. Arawe imbaṛṛanga mandale᷊o manga alun Zaitun wuṛṛu 
waillu anggore!” 
7Wua'udde Ana'u Domba udde namesangnga segele aiappane. Wuṛṛu i ya'u 
naaringikka riadianna aippane nabbisara, “Wette!” 
8I ya'u na'ellega, see niasiloangku sambau awalo᷊ hatine namillosa. 
Sumasa'ene aranne Papate. Wuassu liudde, i tou tatantalongannu Runiam 
Papate marani-rani. Taṛṛino su wageangnge aiappane su runia indi tinantilla 
si mangitou, tadea'u i mangitou wotongnge mamate sulalu᷊mmu pangalo, 

sulalu᷊mmu ṛutumma, ara'e ala᷊ṛṛusa'itta wuṛṛu wuassu manga winatangnga 
mala᷊ṛṛaga. 
9Wua'udde Ana'u Domba udde namesangnga segele ali᷊mane. Ne i ya'u 
naasilo su alu᷊ngngu meddan sasamba pia ṛimuuddu manga taumata nate 
nipate ana waugu mannohassa tanatan Ruata sulalu᷊mmu tiala mangitou. 
10I mangitou u'ui ringannu tingikki mangitou apan ma'ikkatta, “Oh Mawu 
Lembon Taṛṛino, apan susi wuṛṛu naṛṛino! Pirang katempo lai ala᷊nnune I'o 
mamarikissa lalo᷊ṛṛon runia wuṛṛu maṛṛuumanni mangitou ana waugu suete 
namate si yami?” 
11I mangitou sangkatou-sangkatou nionggola᷊nnu jubah mawira sambau. See 
i mangitou nirolokka niapaillolo᷊ tala᷊ng kadio'a lai, ma'oman sara 
masuungnga reengannu manga hawe sangkamanaranna wuṛṛu manga 
tuṛṛangi mangitou apan sarun pateanna lai ere i mangitou. 
12See i ya'u naasilo Ana'u Domba udde namesangnga segele aiannume. 
Nariaddite linukka apan masaddata. Matannallo nabbali᷊ ma'itumma ere 
mala᷊ṛṛenessa ma'itumma hala᷊gga, wuṛṛu wula᷊nna nabbali᷊ maṛṛamu ere 
ṛaṛṛa. 
13Manga anumpitanna mannawo wuassu langitta su wowon runia 
naali᷊hidda wuang kalu ara apan taambe nala᷊ha napuli᷊dda wuassu alune su 
tempo niio'u anginna ma'ikkatta. 
14Langitta nawuli᷊ naali᷊hidda ere suratta nilulu᷊nna, wuṛṛu anambon bowone 
wuṛṛu manga taṛṛanusa niingkata wuassu tampane. 
15See manga ratun dunia, manga tembonanne, manga tembonannu tantara, 
manga taumata ala wuṛṛu taumata pia taṛṛino, wuṛṛu manga taumata waine 
lai, mapia allangnga ara'e tawe allangnga, sarangkanambone na'imbunim 
batanganne sulalu᷊mmu manga liangnga ara'e su wallatu watu su wowone. 

16Su manga wowone wuṛṛu su manga watu udde, i mangitou u'ui, “Aema'e 
si yami! Wunia'awe i yami wuassu aellegi Tou apan ua'ianna su adderan 
araratuanna, wuṛṛu wuassu asasa'un Ana'u Domba udde! 
17Allo ma'asansara nirumantate, orassa indi i mangitou napaasabangu 
asasa'un mangitou, wuṛṛu tawe saran sangkatou apan wotongnge 
sumaruanna si mangitou!” 

Sondappa 7 

Maṛṛasutta appatu pul᷊o appata su ṛiwune taumata wuassu walahannu Israel 

1Wua'udde, i ya'u naasilo sire appata mala'ekatta uarisikka su appata 
pabbuuannu runia. I mangitou mannaṛṛanga anginna appata su runia 
tadea'u tawe anginna apan tumiuppa su ammaranne, ara'e su tahalo᷊angnga, 
ara'e su manga aaluanna. 
2See i ya'u naasilo sangkatou mala'ekatta waine nilumapputa wuassu 
samba'an ra'i. I tou uaapiddu segele wuassu Ruata apan biakka. Ringannu 
tingikka ma'ikkatta mala'ekatta udde namaggo sire appata mala'ekatta apan 
suete naasomba taṛṛino Ruata ipanggohakku ammaranne wuṛṛu 
tahalo᷊angnga. 
3Mala'ekatta udde nabbisara, “Paali᷊wue'o manggohakku ammaranne ara'e 
tahalo᷊angnga, ara'e manga aaluanna amungkangu yami taambe 
nangonggolu tatiala segele su pakkanu manga allangngu Ruatang kite.” 
4See i ya'u niwalo᷊anna manungku reenganne 144.000 su atoune apan 
nionggola᷊nnu tatialan segelu Ruata su pakkani mangitou. Manga taumata 
udde nianu wuassu sire mapulo᷊ dua walahannu Israel; 
5wuassu walahanna sambau, 12.000 su atoune. Eteudde wuassu walahanni: 
Yehuda, i Ruben, i Gad, 
6i Asyer, i Naftali, i Manasye, 
7i Simeon, i Lewi, i Isakhar, 
8i Zebulon, i Yusuf wuṛṛu i Benyamin. 

Taumata apan tumanite manambo 

9Wua'udde i ya'u na'ellega apia, see niasiloanna taumata tumanite manambo 
– tawe saran sangkatou taumata apan wotongnge maareengngu anambone. 
I mangitou udde manga taumata wuassu ala᷊wo'u walahanna, ṛuanganna, 
araratuanna, wuṛṛu wahasa. Ringannu uapeddetu jubah mawira-wira wuṛṛu 
ringannu uaaggasa manga rannang kalu palem su limane, manga taumata 
manambo udde dirumarisikka sinumaruanna adderan araratuanna wuṛṛu 
sinumaruanna Ana'u Domba udde. 
10See ringannu tingikka ma'ikkatta i mangitou u'ui, “Asasala᷊matti ite 
darantane wuassu Ruatang kite, apan ua'ianna su adderan araratuanna, 
wuṛṛu wuassu Ana'u Domba udde!” 
11Anambon mala'ekatta uarisikka uapali᷊wutta adderan araratuanna wuṛṛu 
manga piaṛṛange see sire appata riadianna udde. Manga mala'ekatta udde 
uaruutta su saruannu adderan araratuanna see nassubba Ruata. 
12I mangitou u'ui, “Amin! Dalo su Ruatang kite apan mawantuga wuṛṛu 
pande. I Tou ṛinone onggola᷊nnu ala᷊wo'u aadiangkamanna wuṛṛu addata. I 
Tou uataṛṛino wuṛṛu matohassa saran mala᷊nnu-la᷊nnu! Amin.” 
13Sangkatou wuassu wallatu manga piaṛṛange udde naiwalo᷊ si ya'u, “Manga 
taumata apan ualu᷊ṛṛen juba mawira indi, isai i mangitou wuṛṛu wuassuapa 
i mangitou nirumanta?” 
14“I ya'u wagga Tuangnga. I Tuangnga sassane masingkata,” sasimba'u. Ne 
i tou nabbisara si ya'u, “Ete indi manga taumata apan suete ringannu 
sala᷊matta naralukka wuassu pananansara apan wahewalla. I mangitou suete 
nabbansala jubah mangitou wuṛṛu niola'i mangitou nabbali᷊ mawira 
ringannu ṛaṛṛan Ana'u Domba udde. 
15Ana waugu udde i mangitou uarisikka su saruannu adderan araratuannu 
Ruata, wuṛṛu mattaṛṛamawu si Tou allo ṛabbi su Wale᷊ Mawu. Wuṛṛu i Tou 
apan ua'ianna su adderan araratuanna udde sarun masemodda ringanni 
mangitou wuṛṛu manirungnga si mangitou. 

16I mangitou tate maapendama malu᷊nussa ara'e marou; matannallo ara'e 
paddisa mapala᷊tta tate maalo᷊so si mangitou, 
17ana waugu Ana'u Domba apan ua'ianna su pattangngannu adderan 
araratuanna udde sarun maola'a mallalu᷊'addi mangitou. I Tou sarun 
mangehetta si mangitou watukku ali᷊matan ua'em pabbawiakka. Wuṛṛu 
Ruata sarun mamedda ala᷊wo'u allo mata wuassu mata mangitou.” 

Sondappa 8 

Segele appitune 

1Napawe Ana'u Domba udde namesangnga segele appitune, surga nabbali᷊ 
mala᷊nnaba, ala᷊nnune iraṛṛangngo setengang ka'orassa. 
2See i ya'u naasilo sire pitu mala'ekatta uarisikka su saruannu Ruata, wuṛṛu 
i mangitou nionggola᷊nnu pitum bua trompeta. 
3Sangkatou mala'ekatta waine, apan uaapiddu sambau pananutunganna 
amania wula᷊wanna, nirumanta wuṛṛu dirumarisikka su saruannu meddan 
sasamba. Si tou nionggola᷊nnu manambo amania ipanguntudu manga 
aali᷊omannu anambon walahannu Ruata wuṛṛu iaddo su meddan sasamba 
wula᷊wanna apan uaraddo su saruannu adderan araratuanna. 
4Su sambau ringannu manga aali᷊omannu walahannu Ruata, timbbulu dupa 
apan luṛṛenggama udde tuttimbula madduitta wuassu lima mala'ekatta apan 
uarisikka su saruannu Ruata udde. 
5Wua'udde mala'ekatta nanganu pananutunganna amania udde, wuṛṛu 
niloṛṛoantem putungnga wuassu meddan sasamba, see tinuntunga su 
wowon dunia. Ne rallu'a naposete wuṛṛu sawallo ma'ilatte, wuṛṛu nariaddite 
linukka. 

Manga trompeta 

6Napawe wua'udde, sire pitu mala'ekatta apan uaaggasa trompeta udde 
uasasaddiate mattiuppa. 

7Mala'ekatta paarorone nattiuppe trompeti tou, ne uranna eisse wuṛṛu 
putungnga lalo᷊'annu ṛaṛṛa nangansala su runia. Sepertiga wuassu runia 
nasue natutungnga; aroddi lai sepertiga wuassu manga aaluanna, wuṛṛu 
ala᷊wo'u nannalo᷊ apan ma'elomma. 
8See mala'ekatta aruane nattiuppa trompeti tou, ne sambau apan tumanitem 
bahewalla niasiloanna naali᷊hidda wowone apan lukkenggama niwontola su 
tahalo᷊angnga. See sepertiga wuassu tahalo᷊angnga, nawalu᷊ nabbali᷊ ṛaṛṛa, 
9wuṛṛu natete lai sepertiga wuassu ala᷊wo'u winatangnga su tahalo᷊angnga; 
aroddi lai naṛṛimunsa'a sepertiga wuassu manga apalla. 
10Wua'udde mala'ekatta atallune nattiuppa trompeti tou, ne sambau 
anumpitanna apan wahewalla, lukkenggama ere solo᷊, nanawo wuassu 
langitta, see nema'a su sepertiga wuassu manga salu᷊kka wuṛṛu ali᷊matan 
ua'e. 
11(Arannu anumpitanna udde “Mapetta”.) Ne sepertiga wuassu ua'e nabbali᷊ 
mapetta, wuṛṛu natete lai anambon taumata ana waugu na'inumma ua'e 
apan nabbali᷊ mapetta udde. 
12See mala'ekatta aiappane nattiuppa trompeti tou. Ne niapuulle sepertiga 
wuassu matannallo, sepertiga wuassu wula᷊nna, wuṛṛu sepertiga wuassu 
manga anumpitanna, na'oman sara nawuli᷊te sepertiga wuassu semakki 
mangitou. Wuṛṛu lai sepertiga wuassu allo tawe maasemakka wuṛṛu aroddi 
lai sepertiga wuassu ṛabbi. 
13Ana see i ya'u na'ellega, ne i ya'u naaringikka sambau manu'a rajawali 
tantala᷊nna tuttalla'a matanggakka su winalanganna, u'ui, “Silaka! Silaka! 
Nasilakate anambon taumata su runia napawe niaringiṛṛante sire tallu 
mala'ekatta waine apan mattiuppa trompenne murine!” 

Sondappa 9 

1See mala'ekatta ali᷊mane nattiuppa trompeti tou, wuṛṛu i ya'u naasilo 
sambau anumpitanna nanawo wuassu langitta su wowon runia. 

2Anumpitanna udde nionggola᷊nnu a'unsin rampisu papate. Ne anumpitanna 
udde namu'a rampisu papate udde, see timbula sinumabbanga wuassu 
lalu᷊mme ere timbula wuassu sunggila apan wahewalla. Matannallo wuṛṛu 
winalanganna nabbali᷊ maranduma ana waugu timbula wuassu rampisa 
udde. 
3See wuassu lalu᷊mmu timbula udde sinumabbangke manga saṛṛappalanna 
apan sinumossoka watukku runia. Manga saṛṛappalanna udde nionggola᷊nnu 
taṛṛino apan uasulu᷊ngnga ere lai nionggolla su kalajengking. 
4I mangitou isassingadda umanna nannalo᷊, ara'e aaluanna ara'e manga 
sinuananna waine. I mangitou tumba'u wotongnge mangenggena manga 
taumata apan su pakkane tawe segele wuassu Ruata. 
5Manga saṛṛappalanna udde tawe wotongnge mamate manga taumata udde, 
ewe'e tumba'u manansara si mangitou lima wula᷊nna ala᷊nnune. Taddu'a 
apan ni'uittu manga saṛṛappalanna udde naali᷊hidda taddu'a ni'uittu 
kalajengking. 
6Ala᷊nnune lima wula᷊nna udde, manga taumata maddea'a tadea'u mate, 
arawe i mangitou tawe mate; i mangitou ma'apulu mate arawe papate 
marau wuassi mangitou. 
7Awa'u saṛṛappalanna udde naali᷊hidda awalo᷊ apan uasaddia inai 
mappangalo. Su pua mangitou aellehanna pia sambau naali᷊hidda araposan 
aratuanna wula᷊wanna. Hati mangitou naali᷊hidda hatin taumata. 
8Uta'i mangitou naali᷊hidda uta'u wawine, wuṛṛu isi mangitou naali᷊hidda 
isin singa. 
9Sabba'i mangitou lali᷊ndumannu sambau sarannapa naali᷊hidda laubba 
atta'a. Tingikku papaiddi mangitou naali᷊hidda ammula᷊nnu roda 
wawole᷊ngannu awalo᷊ apan tantala᷊nna inai mapapangalo. 

10I mangitou pia tole᷊ne wuṛṛu pia a'uinne naali᷊hidda kalajengking. Wuṛṛu 
sulalu᷊mmu tole᷊ mangitou udde pia atatohassi mangitou ipanansara taumata 
ala᷊nnune lima wula᷊nna. 
11I mangitou pia ratu apan uaparenta si mangitou, wuṛṛu ratu udde eteudde 
mala'ekatta apan uatahuanna rampisu papate. Aranne sulalu᷊mmu wisaran 
Ibrani Abadon; wuṛṛu sulalu᷊mmu wisaran Yunani Apolion (atappasanne 
“Manggahohakka”). 
12Silaka apan paarorone nali᷊ute. Nasue udde pia darua lai silaka apan sarun 
dumanta. 
13Wua'udde mala'ekatta ai'annume nattiuppa trompeti tou. Ne i ya'u 
naaringikka tingikka nirumanta wuassu appatu pabbuuannu Mezbah 
wula᷊wanna apan uaraddo su saruannu Ruata. 
14Tingikka udde nabbisara su mala'ekatta aiannume udde, “Pallosa'a sire 
appata mala'ekatta apan raṛṛapusanna su Salu᷊kku Efrat udde!” 
15See sire appata mala'ekatta udde nipallose. I mangitou suete nisaddia 
mandiaga orassa, allo, wula᷊nna wuṛṛu tonna, udde hunane ipamate 
sepertiga wuassu anambon taumata. 
16I ya'u niwalo᷊anna manungku reengannu tantara uasa'e awalo᷊ udde dua 
ṛasutta su jutane anambone. 
17Wuṛṛu sulalu᷊mmu aellega, i ya'u naasilo manga awalo᷊ udde wuṛṛu manga 
sumasa'ene. Manga sumasa'ene ualu᷊ṛṛen laubba atta'a maṛṛamu 
lukkenggama, ma'elomma naali᷊hidda watu nilam, wuṛṛu maririkka 
naali᷊hidda belerangnga. Pua manga awalo᷊ udde naali᷊hidda puan singa, 
wuṛṛu wuassu moṛṛonge sussabbanga putungnga, timbula, wuṛṛu 
belerangnga. 
18Sepertiga wuassu anambon taumata, nipaten tatallu asasusa udde; 
eteudde putungnga, timbula, wuṛṛu belerangnga apan sinumabbanga 
wuassu moṛṛongu manga awalo᷊ udde. 

19Atatohassu manga awalo᷊ udde uaraddo su moṛṛonge wuṛṛu lai su tole᷊ne. 
Manga tole᷊ne naali᷊hidda atoanna pia puane. Ringannu tole᷊ne udde, manga 
awalo᷊ mannansara taumata. 
20Arawe lambem walahannu taumata apan tawe nipate manga asasusa 
udde, tawe lai manantangngu lanna'u lima mangitou sassane. I mangitou 
tawe illolo᷊ne massubba manga ghaṛṛaho lale᷊o wuṛṛu manga paalu᷊anna 
wula᷊wanna, sala᷊'a, witu'a, watu wuṛṛu alu apan tawe maasilo wuṛṛu tawe 
maaringikka, ara'e lai maa'amatta. 
21I mangitou lai tawe manantangngu manga inolaanni mangitou apan lale᷊o, 
eteudde pamamate, wali᷊immata, pasasandaga wuṛṛu panana'o. 

Sondappa 10 

Mala'ekatta wuṛṛu lul᷊unnu wuke adio'a 

1See i ya'u naasilo sangkatou mala'ekatta matohassa waine sinumossoka 
wuassu surga. I tou papi'unannu winabbawa wuṛṛu sambua randipakka arak 
naggialo᷊ uapali᷊wutta su puane. Hatine lullansiangnga naali᷊hida 
matannallo, wuṛṛu leddane naali᷊hidda pali᷊aṛṛanu putungnga. 
2Su limane pia sambau lulu᷊nnu wuke adio'a apan wawu'anna. Ledda 
aikkatanne uaṛṛinda tahalo᷊angnga, wuṛṛu leddane aiṛṛi uaṛṛinda 
ammaranne. 
3See i tou inumui ringannu tingikka ma'ikkatta naali᷊hidda tingikku manga 
singa. Napawe mala'ekatta udde suete niumui, pitu rallu'a sinumibakka 
ringannu tingikka mappose. 
4Aroddi pitu rallu'a udde nattingikka, i ya'u ma'apulu mamoṛṛettu apa 
niwisarane, arawe i ya'u naaringikka tingikka wuassu surga nabbisara, “Arie 
pabbattia'u apa apan niwalo᷊m pitu rallu'a udde; arie pabboṛṛeta'a!” 
5See mala'ekatta apan ta'u niasiloanna uaṛṛinda tahalo᷊angnga wuṛṛu 
ammaranne udde namatten lima aikkatanne watukku langitta. 

6I tou nassalu ringannu arannu Ruata apan wiakka saran mala᷊nnu la᷊nnu, 
apan nandiaddi langitta wuṛṛu runia wuṛṛu tahalo᷊angnga see lai manga 
ala᷊wo'a apan mabbiakka sulalu᷊mme. Mala'ekatta udde nabbisara, 
“Tempone tate lai iasoṛṛota! 
7Arawe napawe mala'ekatta appitune nattiuppa trompeti tou, Ruata sarun 
ma'ola'a ṛiin-Ne apan uawuni, ere suete niwatti'a su manga allang-Nge 
eteudde manga nabi.” 
8Wua'udde tingikka apan ta'u niaringiṛṛana wuassu surga udde, nabbisara 
apia si ya'u. I tou nabbisara, “Roote panganu lulu᷊nnu wuke apan wawu'anna 
su lima mala'ekatta apan uaṛṛinda tahalo᷊angnga wuṛṛu ammaranne udde.” 
9Ne i ya'u inaite nattuda mala'ekatta udde wuṛṛu nadorongnga tadea'u i tou 
mangonggolu lulu᷊nnu wuke adio'a udde si ya'u. I tou nabbisara, “Anute 
wuṛṛu ante indi. Sulalu᷊mmu tiannu i tou sarun maola'a mapetta, arawe 
sulalu᷊mmu moṛṛongu i tou matemangnga naali᷊hidda pula᷊.” 
10I ya'u nanganu lulu᷊nna adio'a udde wuassu limane see nianna. Sulalu᷊mmu 
moṛṛonga pendamanna ere temangngu pula᷊, arawe napawe ta'u niallupa, 
sulalu᷊mmu tianna i tou nabbali᷊ mapetta. 
11Wua'udde i ya'u nirolokka, “Wattia'a paassa lai watti'u Ruata su ola'u 
manga walahanna, manga araratuanna, manga wahasa, wuṛṛu manga ratu.” 

Sondappa 11 

Ruang katou tiala 

1Wua'udde i ya'u nionggola᷊nnu alu sampaddi apan lihidde ere tatumma'inna 
auukka, see nirolokka, “Roote panguukka Wale᷊ Mawu wuṛṛu Mezbah. 
Reenga'a pira anambon taumata apan mattaṛṛamawu sulalu᷊mme. 
2Arawe arie manguukka rallaka su samba'an liuddu Wale᷊ Mawu udde, ana 
waugu wageangnge udde suete tinantilla su manga taumata apan tawe 
maaillala᷊ Mawu. I mangitou sarun maṛṛinda soa apan susi udde appatu pulo᷊ 
dua su wula᷊nne ala᷊nnune. 

3I Ya'u sarun mandolokku ruang katou tiala-U apan ualu᷊ṛṛem peddeta 
ilallalo᷊, wuṛṛu i mangitou sarun mamasingkatu watti'u Ruata ala᷊nnune 1260 
su allone.” 
4Ruang katou tiala udde, eteudde ruam bua alun Zaitun wuṛṛu ruam bua 
leddan solo᷊ apan uaraddo su saruannu Mawu uli᷊limpati'uppa. 
5Amungkangu taumata ma'annama ma'ola'a inolaanna apan lale᷊o si 
mangitou, ne wuassu moṛṛongi mangitou sumabbangke putungnga apan 
maapate manga seenne. Ringannu olangnge aroddi, anambon taumata apan 
ma'apulu mannansara si mangitou sarun iapate. 
6I mangitou pia taṛṛino ipanutubba langitta tadea'u tawe manguranna 
tantala᷊nna i mangitou mammasingkatu watti'u Ruata. I mangitou 
uatahuanna lai taṛṛino su anambon ali᷊matan ua'e, ipamalu᷊ ua'e mabbali᷊ 
ṛaṛṛa. Wuṛṛu i mangitou uatahuanna lai taṛṛino ipamuulla runia ringannu 
ala᷊wo'u hating kasasusa, suapan tempo ipaapulu mangitou. 
7Napawe i mangitou suete nabbatti'u watti'i mangitou, winatangnga apan 
sinumabanga wuassu rampisu papate sarun lumawanna si mangitou. 
8Wuṛṛu winalu᷊nanni mangitou sarun iapatala᷊llada su amatannu soa 
wahewalla, suapa Mawu mangitou niarussa. Aranna sasanato'u soa udde, 
eteudde Sodom ara'e Mesir. 
9Manga taumata wuassu anambon araratuanna, walahanna, wahasa sarun 
maasilo winalu᷊nanni mangitou, tallu allo mattangnga ala᷊nnune, wuṛṛu tawe 
mamalam binalu᷊nanna udde ilabbinga. 
10Tumana'u runia sarun lumuassa ana waugu inapateannu tiala darua udde. 
I mangitou sarun maddamea wuṛṛu sarun ma'a'agilu aonggola, ana waugu 
ruang katou nabi udde suete nandantan anambon asasusa su anambon 
taumata su runia. 
11Napawe tallute allo mattangnga, nirumantate sasangngo ipabbiakka 
wuassu Ruata wuṛṛu sinumutta apia sulalu᷊mmu nabi darua udde. Ne i 

mangitou nabbuatte dirumarisikka, na'oman sara taumata apan naasilo si 
mangitou nata'utta atonna. 
12Wua'udde ruang katou nabi udde naaringikka tingikka ma'ikkatta namago 
si tarua wuassu surga, “Wette rangante isindi!” See su saruannu aellegu 
seetti mangitou, itarua nirumangante su surga, aoopannu winabbawa. 
13Ne su tempo udde nariaddite linukka apan masaddata. Sepermapulo᷊ 
wuassu soa udde naṛṛimunsa'a, wuṛṛu pitu ṛiwu taumata nate ana waugu 
linukka udde. Manga taumata waine lembon matta'utta, see i mangitou 
nadalote awawantugu Ruata su surga. 
14Silaka aruane nali᷊udde. Arawe pa'ellege! Silaka atallune ete tala᷊ng kadio'a 
lai sarun manansuna. 

Trompete appitune 

15See mala'ekatta appitune nattiuppe trompeti tou, ne su surga 
niaṛṛingiṛṛante manga tingikka ma'ikkatta apan mabbisara, “Taṛṛino 
ipamarenta runia orassa indi sulalu᷊mmu lima Mawung kite wuṛṛu Ratum 
Punnu Sala᷊matta apan suete pina'ire-Ne. I Tou sarun mamarenta saran 
mala᷊nnu-la᷊nnu!” 
16Ne sire ruam pulo᷊ appata piaṛṛange apan ua'ianna su adderan araratuanni 
mangitou su saruannu Ruata, inumaruutta wuṛṛu nassubba Ruata. 
17I mangitou nabbisara, “Mawu, Ruata Lembon Taṛṛino, apan nirumanta, 
wuṛṛu nirumantate! I yami ma'adiangkamanna Si'o ana waugu I'o suete 
nappa'attu taṛṛino-Nu apan bahewalla, wuṛṛu nanattakke mammarenta! 
18Manga taumata apan tawe maaillala᷊ Mawu, mammangalo ana waugu 
temponete I'o mapaasabangu asasa'u-Nu, wuṛṛu temponete lai I'o 
mamarikissa manga taumata nate. Ete indi tempone ipangonggolu lala᷊ntake 
su manga allang-Ngu, manga nabi, wuṛṛu su anambon pabbawala-Gu, 
eteudde anambon taumata apan mattaṛṛamawu Si'o, timmade ara'e dario'a 
Ete indi tempone ipaṛṛimunsa'a manga taumata apan naṛṛimunsa'a runia!” 

19Ne, nawu'ate Wale᷊n Ruata su surga, wuṛṛu niasiloante Wantalu Pa'aire 
sulalu᷊mme. See nariaddite sawallo ma'ilatta wuṛṛu tingikku rallu'a mappose 
wuṛṛu ruddallu'a, see lai linukka wuṛṛu uranna eissa apan masassaga. 

Sondappa 12 

Wawine wuṛṛu naga 

1See niasiloanna su langitta sambau apan ma'aṛṛindu'a wuṛṛu tumaniten 
ma'atiangnga. Sangkatou wawine ualu᷊ṛṛen matannallo peddene, tantala᷊nna 
uarisikka su wowon wula᷊nna. Su puane pia sambau araposan araratuanna 
niola'a wuassu mapulo᷊ dua anumpitanna. 
2Wawine udde, tantala᷊nna pia illoṛṛo, wuṛṛu ana waugu temponete 
mangunsiwe, ne i tou mangngintuli᷊n atatauddu'a. 
3See niasiloante apia su langitta sambau apan ma'aṛṛindu'a. Pia sambau 
naga maṛṛamu apan wahewalla atonna pia puane pitu wuṛṛu tatandunge 
mapulo᷊. Suapan puane pia araposan araratuanna. 
4Ringannu tole᷊ne i tou nanggemonnu sepertiga wuassu manga anumpitanna 
su langitta wuṛṛu nituntunga watukku runia. Naga udde uarisikka su 
saruannu wawine apan mangunsiwete udde ringannu panduma mangallupa 
anangnge, napawe i tou niasungkangke. 
5See wawine udde nangunsiweten sangkatou ana'a esakka apan sarun 
mamarenta anambon walahanna ringannu tatumma'inna atta'a. Arawe ana'a 
udde niaṛṛo wuassu wawine udde, see niapidda ringannu Ruata wuṛṛu su 
saruannu adderan araratuan-Ne. 
6Ne wawine udde tinumala᷊ngnga su wadda'a, su tampa apan suete 
nissaddian Ruata si tou. Su tampa udde i tou sarun padduli᷊ananna 1260 allo 
ala᷊nnune. 
7See su surga nariaddite pangalo. I Mikhael wuṛṛu manga mala'ekanne 
mapapangalo lumawanna naga udde. Wuṛṛu naga udde lai nilali᷊mannu 
manga mala'ekanne, lumawanna si Mikhael. 

8Arawe naga udde niapaarugi. I tou wuṛṛu manga mala'ekanne tate iwala 
matana'a su surga. 
9Naga apan bahewalla udde niramme su liudde! Ete i tou atoanna timmade 
udde apan aranne Setanna ara'e Ghaṛṛaho Lale᷊o, apan nangawusu ahewallu 
runia. I tou niramme su runia su sambau ringannu manga mala'ekanne. 
10See i ya'u naaringikka tingikka apan ma'ikkatta su surga mabbisara, “Ete 
orassa indi tempone Ruata manala᷊matta pabbawala-Ge! Orassa indi Ruata 
napaali᷊atta'u taṛṛino-Ne ere sangkatou Ratu! Orassa indi Ratum Punnu 
Sala᷊matta apan suete pina'ire udde suete napaali᷊atta'u taṛṛino-Ne! Ana 
waugu apan nangansila manga tuṛṛangi ite su saruannu Ruata, allo wuṛṛu 
ṛabbi, suete niapaasabbanga wuassu surga. 
11Manga tuṛṛangi ite suete napaarugin tou ringannu ṛaṛṛan Ana'u Domba 
udde, wuṛṛu ringannu watti'a apan atonna wuassu Ruata apan niwatti'i 
mangitou. I mangitou malu᷊assa nanantillu niawa mangitou ma'oman sara 
mate. 
12Ana waugu udde, ṛinone surga wuṛṛu sarangkanambone apan uatana'a 
sula᷊lumme, lumala'a! Arawe nasilakate runia wuṛṛu tahalo᷊angnga, ana 
waugu Setanna sinumossokke ringanni yamiu ringannu asasa'une apan 
Bahewalla, ana waugu i tou masingkata, manungku tempone tate mala᷊nnu 
lai.” 
13Su tempo naga udde naatutukka manungku i tou nirammete su runia, i 
tou nanattakke mangngenggena wawine apan suete nangunsiwen ana'a 
esakka udde. 
14Arawe wawine udde nionggola᷊nnu darua papaiddu manu'a rajawali apan 
mala᷊lakka, tadea'u i tou tumalla'a su tampa atanaanne su wadda'a, suapa i 
tou sarun padduli᷊ananna tallu tonna annumu wula᷊nna ala᷊nnune, mali᷊uda 
wuassu aenggenu naga udde. 
15Ne naga udde napaasabbangu ua'e wuassu moṛṛonge apan manambo 
atonna watukku wawine udde, tadea'u mapa'elekki tou. 

16Arawe runia nassumbala wawine udde; runia namu'a moṛṛonge, wuṛṛu 
nangallupa ua'e apan sinumabbanga wuassu moṛṛongu naga udde. 
17Naga mangke nasa'u atonna su wawine udde, na'oman sara i tou inaite 
namangalo walahanna waine wuassu wawine udde, eteudde anambon 
taumata apan tuttuṛṛuta manga parentan Ruata, wuṛṛu nattiala su ola'u 
Mawu Yesus wuṛṛu taṛṛino-Ne. 
18See naga udde dirumarisikka su apanne. 

Sondappa 13 

Winatangnga darua 

1Wua'udde i ya'u naasilo sambau winatangnga nilumapputa wuassu 
lalu᷊mmu tahalo᷊angnga. I tou pia tatandunge mapulo᷊ wuṛṛu puane pitu. 
Suapan tatandunge pia araposan araratuanna, wuṛṛu suapan puane 
uawoṛṛetta sambau aranna aalu᷊andaga su Ruata. 
2Winatangnga apan ta'u niasiloanna udde olangnge naali᷊hidda ere macan 
tutul, wuṛṛu leddane naali᷊hidda beruangnga, wuṛṛu sasumigge naali᷊hidda 
sasumiggu singa. See winatangnga udde nionggola᷊nnu naga atatohassi tou 
sassane, wuṛṛu adderan araratuanne, wuṛṛu taṛṛinone apan bahewalla. 
3Sambau wuassu wallatu pitu puam winatangnga udde aellehanna ere lessa 
apan wahewalla, arawe lessa udde napiate. Ahewallu runia uatantalongnga 
winatangnga udde ringannu tuttiangnga. 
4Wuṛṛu i mangitou maddalo naga udde ana waugu i tou suete nangonggolu 
taṛṛinone su winatangnga udde. Wuṛṛu i mangitou massubba winatangnga 
udde lai. I mangitou nabbisara, “Tawe sulu᷊ngnge winatangnga indi! Tawedu 
wotongnge mamangalo lumawanna si tou!” 
5Winatangnga udde niwala mabbisara manga inolaanna apan ipammunga 
wuṛṛu ipangngalu᷊andaga Ruata. I tou niwala mammarenta appatu pulo᷊ dua 
su wula᷊nne ala᷊nnune. 

6See i tou mannattakke mangangalu᷊andaga Ruata, wuṛṛu arannu Ruata. 
Aroddi lai tampa atatanaannu Ruata, wuṛṛu sarangkanambone apan 
uatana'a su surga lai nialu᷊andahanne. 
7I tou niwala lai lullawanna walahannu Ruata lapiddu mandugi si mangitou. 
Wuṛṛu taṛṛino su ala᷊wo'u walahanna, araratuanna, wahasa, wuṛṛu 
walahanna nionggolla si tou. 
8Winatangnga udde sarun subbannu anambon taumata apan mabbiakka su 
wowon runia indi, tabbene'e manga taumata apan aranne niwoṛṛeta 
tantala᷊nna runia indi taambe nariaddi, sulalu᷊mmu wuken taumata wiakka 
pussa'an Ana'u Domba apan suete nipototta. 
9Ana waugu udde, amungkangu i yamiu wotongnge maddaringikka, 
paddaringikke watti'a indi: 
10“Taumata apan ṛinone iṛṛuumanna, atonna i tou sarun iṛṛuumanna. Wuṛṛu 
taumata apan ṛinone pateannu hale᷊le, atonna i tou sarun pateannu hale᷊le. 
Ana waugu udde walahannu Ruata ṛinone matammuda wuṛṛu matuṛṛuta.” 
11See i ya'u naasilo sambau winatangnga waine sinumabbanga wuassu 
lalu᷊mmu runia. I tou pia tatandunge darua ere tatandu'u ana'u domba. 
Tingikke ere tingikku naga. 
12Su saruannu winatanga apan paarorone udde i tou nappaattu taṛṛino apan 
wahewalla apan niasombanganne wuassu winatangnga udde lai. Ahewallu 
runia wuṛṛu anambon apan uatana'a su wowone, niwata'a massubba 
winatangnga paarorone udde, apan lessane wahewalla napiate. 
13Winatangnga aruane udde na'ola'a manga ala᷊ṛṛindu'a apan wahewalla. Su 
saruannu awada'alla i tou na'ola'a putungnga niumonto'a wuassu langitta 
watukku runia. 
14Wuṛṛu anambon taumata apan mabbiakka su runia niawusuanne ringannu 
manga ala᷊ṛṛindu'a apan botongnge olaanne su saruannu winatangnga apan 
paarorone udde. Wuṛṛu i mangitou sarangkanambone nirolokka 

mandarisikku sambau paalu᷊anna wuassu winatangnga apan suete nilessan 
hale᷊le, arawe ta'e wiakka. 
15Winatangnga aruane udde niwala mangonggolu singangu su paalu᷊anna 
udde, na'oman sara paalu᷊anna udde wotongnge mabbisara wuṛṛu mamate 
anambon taumata apan maddiri massubba si tou. 
16Anambon taumata, timmade wuṛṛu dario'a, ala wuṛṛu asiangnga, 
allangnga wuṛṛu tawe allangnga, niwata'u winatangnga udde iapasengkama 
tatiala su lima aikkatanni mangitou ara'e su pakkani mangitou. 
17Tawe saran sangkatou wotongnge mamalli ara'e mabbalu᷊'u sarannapa, 
amungkangu i tou tawe tatiala udde, eteudde arannu winatangnga udde 
sassane, ara'e woṛṛetta papasingkatu aranna udde. 
18Isindi ṛinone pia apande. Taumata apan masiṛṛongnga wotongnge 
mandeengngu atappasanne wuassu anambon winatangnga udde, ana waugu 
reenganna udde, eteudde arannu sangkatou taumata. Reenganne eteudde 
666. 

Sondappa 14 

Ana'u Domba wuṛṛu al᷊aṛṛanang-Nge 

1Wua'udde i ya'u naasilo, see niasiloanna Ana'u Domba udde uarisikka su 
wowon Wuiddu Sion. Suadio'a ringanni Tou pia 144.000 su atoune taumata 
apan su pakkanu sangkatou-sangkatou uawoṛṛetta aran-Ne wuṛṛu arannu 
Mawu Iamang-Nge. 
2See i ya'u naaringikka tingikka wuassu langitta mangngelekka naali᷊hidda 
tingikku ua'e wahewalla apan mappampassa wuṛṛu naali᷊hidda tingikku 
rallu'a apan masaddata. Tingikka udde niaṛṛingiṛṛana naali᷊hidda tingikku 
musikka wuassu mananalangnga kecapi apan tantala᷊nna mannengkella 
kecapine. 
3Su saruannu adderan araratuanna wuṛṛu sire appata riadianna wuṛṛu 
manga piaṛṛange uapali᷊wutta adderan araratuanna udde, 144.000 su atoune 

udde mangngantari sambau antari wakku. Antari udde tawe aurumannu 
saran sangkatou, tumba'u sire 144.000 su atoune udde apan suete nipallosa 
wuassu runia. 
4I mangitou udde manga taumata apan sidutu na'ukkassa ere maṛṛuala susi, 
ana waugu tawe uaaukka suadio'a ringannu wawine. I mangitou 
uatantalongnga Ana'u Domba udde suapan tampa i Tou inai. Wuassu 
wallatu anambon taumata, tumba'u i mangitou apan suete nipallosa maola'a 
sasamba apan paarorone su Ruata wuṛṛu su Ana'u Domba. 
5Tawe saran paassa i mangitou mangawusu; wuṛṛu i mangitou tawe 
anggone saran adio'a. 

Sire tallu mala'ekatta 

6See i ya'u naasilo sangkatou mala'ekatta waine apan tuttalla'a matanggaka 
su langitta. Mala'ekatta udde uaapiddu watti'a su ola'u Watti'u Ala᷊lu᷊assa 
apan awasa iapaasingkatta su taumatan runia eteudde su anambon 
walahanna, ṛuanganna, wahasa wuṛṛu araratuanna. 
7Mala'ekatta udde u'ui ringannu tingikka apan ma'ikkatta, “Aata'utten Ruata 
wuṛṛu paddalote awawantu-Ge! Ana waugu nia'omante tempone Ruata 
mamarikissa taumata. Subbaite i Tou apan nandiaddi langitta, runia, 
tahalo᷊angnga wuṛṛu ala᷊wo'u ali᷊matan ua'e!” 
8Mala'ekatta aruane nanansuna mala'ekatta paarorone lapiddu inumui, 
“Nanawote! Soam Babel apan wahewalla nanawote! I tou suete na'ola'a 
ala᷊wo'u walahanna niwu'annu anggore – eteudde anggore wuassu apulun 
sasandage!” 
9Sangkatou mala'ekatta atallune nanansuna darua mala'ekatta udde, 
lapiddu inumui ringannu tingikka ma'ikkatta, “Taumata apan massubba 
winatangnga udde ringannu paalu᷊anne, wuṛṛu pia tatialam winatangnga 
udde su pakkane ara'e su limane, 
10taumata udde sarun ma'inumma anggore wuassu Ruata, eteudde anggoru 
asasa'u-Ne apan suete nilali᷊nni Tou sulalu᷊mmu tampane, apan tawe 

nihaingnga sarang kadio'a! Anambon taumata udde sarun sansaranna 
sulalu᷊mmu putungnga wuṛṛu belerangnga su saruannu manga mala'ekatta 
susi wuṛṛu su saruannu Ana'u Domba udde. 
11Timbula wuassu putungnga apan mannansara manga taumata udde sidutu 
tuttimbula saran mala᷊nnu-la᷊nnu. Allo ṛabbi tawe illolo᷊ne i mangitou 
sassansaranna, eteudde i mangitou apan massubba winatangnga udde 
wuṛṛu paalu᷊anne, anambon taumata apan pia tatialan arannu winatangnga 
udde!” 
12Sulalu᷊mmu olangnge indi walahannu Ruata apan matuṛṛuta su manga 
parentan Ruata wuṛṛu matuṛṛuta Mawu Yesus, ṛinone matammuda. 
13See i ya'u naaringikka tingikka wuassu surga mabbisara, “Woṛṛetta'a indi: 
Manattaka orassa indi, ala᷊lu᷊assa su manga taumata apan nate tantala᷊nna 
mangngimbe Mawu!” “Atonna!” sasimbaku Ghaṛṛahon Ruata. “I mangitou 
sarun mangillolo᷊ mammanara masahadda, ana waugu hessim pangangimbe 
mangitou sidutu uatantalongnga si mangitou.” 

Runia itinganna 

14Wua'udde i ya'u na'ellega, ne niasiloanna sambau winabbawa apan 
mawira. Su wowon winabbawa udde ua'ianna sangkatou apan aellehanna 
ere taumata. Su pua-Ne pia sambau araposan araratuanna wula᷊wanna, 
wuṛṛu su lima-Ne pia sambau hale᷊le maṛṛoro. 
15Wua'udde sangkatou mala'ekatta waine sinumabanga wuassu Wale᷊n 
Ruata. Ringannu tingikka apan ma'ikkatta, i tou inumui si Tou apan 
ua'ianna su wowon winabbawa udde, “Limbea'e hale᷊le-Nu udde wuṛṛu 
orassa indi pangitingke, ana waugu temponetem pangangitingnga; runia 
nala᷊hate wotongngete itinganna!” 
16See i Tou apan ua'ianna su wowon winabbawa udde nallimbeten hale᷊le-
Ne watukku runia, ne runia a'itingante. 

17Wua'udde i ya'u naasilo lai sangkatou mala'ekatta waine lai sinumabbanga 
wuassu Wale᷊n Mawu su surga. I Tou lai uaaggasa hale᷊le sammata apan 
maṛṛoro. 
18Napawe wua'udde, sangkatou mala'ekatta waine, apan uataṛṛino 
putungnga, nirumanta wuassu mezbah. Ringannu tingikka ma'ikkatta i tou 
inumui su mala'ekatta apan uaaggasa hale᷊le maṛṛoro udde, “Limbea'e 
hale᷊lenu udde wuṛṛu ti'ote manga wuan anggore su runia, ana waugu manga 
wuane nala᷊hate!” 
19Ne mala'ekatta udde nallimbeten hale᷊lene watukku runia wuṛṛu nani'o 
manga wuan anggore wuassu alune, see nilombo sulalu᷊mmu hahilingannu 
anggoru asasa'un Ruata apan wahewalla. 
20Manga wuan anggore udde nihilingnga su liuddu soa, wuṛṛu wuassu 
hahilingannu anggore udde mangngelekke ṛaṛṛa naali᷊hida salu᷊kka, araune 
tallu ṛasutta kilometeṛṛe, wuṛṛu ala᷊lu᷊mme marani n dua meteṛṛe. 

Sondappa 15 

Mala'ekatta ringannu asasusa apan panginsueanne 

1Wua'udde i ya'u naasilo su langitta sambau apan maatiangnga wuṛṛu tawe 
sulu᷊ngnge. Pia sire pitu mala'ekatta wuṛṛu pitu asasusa apan 
panginsueanne. Ete indi panginsueanne Ruata mappaarantan asasa'u-Ne. 
2Napawe wua'udde i ya'u naasilo sambau apan aellehanna naali᷊hidda 
tahalo᷊angnga kaca uala᷊lo᷊'an putungnga. I ya'u naasilo lai manga taumata 
apan suete naauntunga su winatangnga wuṛṛu paalu᷊anne, wuṛṛu 
naauntunga su manga taumata apan aranne nitialannu woṛṛetu angka ara'e 
reenganna. Manga taumata apan naa'untunga udde uarisikka su winggin 
tahalo᷊angnga kaca lapiddu uaaggasa kecapi apan nionggolu Ruata si 
mangitou. 
3Wuṛṛu i mangitou mangantari antari Musa, allangngu Ruata, wuṛṛu antarin 
Ana'u Domba. Arendi tingikke, “Mawu, Ruata Lembon Taṛṛino, tumaniten 

wahewalla wuṛṛu ma'atiangnga manga inolaan-Nu! Ratun ala᷊wo'u 
walahanna tumaniten matuli᷊dda wuṛṛu tawe sala᷊ne manga inolaan-Nu! 
4Isai apan tawe matta'uttu, Mawu? Isai maddiri mamasingkatu awawantu-
Gu? Tumba'u I'o apan na'ukkassa. Ala᷊wo'u walahanna sarun rumanta 
massubba Si'o ana waugu manga parenta-Nu apan matuli᷊dda suete 
niaasiloannu anambon taumata.” 
5Napawe wua'udde i ya'u naasilo Wale᷊ Mawu su surga nawu'a, wuṛṛu 
Rasannu Mawu udde sulalu᷊mme. 
6See sire pitu mala'ekatta wuṛṛu pitu asasusa udde sinumabbanga wuassu 
Wale᷊n Ruata. Peddeti mangitou wuassu linen apan waresi wuṛṛu 
sussale᷊ndapa. Wuṛṛu i mangitou ualu᷊ṛṛen lali᷊nduma sabba'a apan niola'a 
wuassu wula᷊wanna. 
7Wua'udde sambau wuassu wallatu riadianna appata udde nangonggola su 
sire pitu mala'ekatta udde pitum bau cawanna wula᷊wanna apan napenen 
asasa'un Ruata, – Ruata apan wiakka saran mala᷊nnu-la᷊nnu. 
8Ne Wale᷊n Ruata udde napeneten timbulla wuassu awawantuga wuṛṛu 
taṛṛinon Ruata. Wuṛṛu tantala᷊nna pitu asasusa apan niapiddu sire pitu 
mala'ekatta udde taambe nasue, tawe saran sangkatou apan botongnge 
maasutta sulalu᷊mmu Wale᷊n Ruata. 

Sondappa 16 

Manga cawanna asasa'un Ruata 

1Ana see i ya'u naaringikka tingikka wahewalla wuassu lalu᷊mmu Wale᷊n 
Ruata nabbisara su sire pitu mala'ekatta udde, “Roote wuṛṛu lali᷊na'e lalo᷊ṛṛon 
pitu cawanna asasa'u Ruata udde su wowon runia!” 
2Ne mala'ekatta paarorone inaite wuṛṛu nallali᷊nnu lalo᷊ṛṛon cawanne su 
runia. Ne nilumappute manga pinsula apan mahiadda wuṛṛu tumaniten 
mataddu'a su anambon taumata apan pia tatialam winatangnga udde, wuṛṛu 
su manga taumata apan massubba paalu᷊anne. 

3Napawe wua'udde mala'ekatta aruane nallali᷊nnu lalo᷊ṛṛon cawanne su 
tahalo᷊angnga. Ne ua'en tahalo᷊angnga nabbali᷊ ere ṛaṛṛan taumata nate, 
wuṛṛu natete manga riadianna apan mabbiakka sulalu᷊mmu tahalo᷊angnga. 
4Wua'udde mala'ekatta atallune nallali᷊nnu lalo᷊ṛṛon cawanne su manga 
salu᷊kka wuṛṛu manga ali᷊matan ua'e, ne ala᷊wo'u ua'ene nabbali᷊ ṛaṛṛa. 
5I ya'u naaringikka mala'ekatta apan uataṛṛino ua'e nabbisara, “Ṛuumanna 
apan niemangngu udde matuli᷊dda, I'o Lembon Susi, Ruata apan nirumanta, 
wuṛṛu nirumantate! 
6I mangitou suete napaaturon ṛaṛṛam walahannu Ruata wuṛṛu ṛaṛṛa manga 
nabi; orassa indi I'o mappa'inummu ṛaṛṛa si mangitou. Atonna, naṛṛinote 
udde maola'a si mangitou!” 
7Ana see i ya'u naaringikka tingikka wuassu mezbah nabbisara, “Mawu, 
Ruata Lembon Taṛṛino, atonna wuṛṛu su atatuli᷊dda manga ṛuumanna apan 
niema'a si yami!” 
8Napawe wua'udde mala'ekatta aippane nallali᷊nnu lalo᷊ṛṛon cawanne su 
matannallo, ne matannallo niwala mannutungnga taumata ringannu 
sali᷊hangnge apan malo᷊so udde. 
9Taumata natutungngu sali᷊hangnge, wuṛṛu i mangitou namontoga arannu 
Ruata, apan uataṛṛino manga asasusa udde. Salaiwe aroddi, i mangitou 
maddiri mawalu᷊ wuassu manga rosa mangitou wuṛṛu maddiri maddalo 
awawantugu Ruata. 
10See mala'ekatta ali᷊mane nallali᷊nnu lalo᷊ṛṛon cawanne su adderan 
araratuannu winatangnga udde. Ne ahewallu araratuannu winatangnga 
udde nabbali᷊ maranduma, wuṛṛu taumata mangngi'i lila ana waugu 
atataddu'a. 
11See i mangitou namontoge Ruata su surga ana waugu i mangitou 
nataddu'a wuṛṛu ana waugu manga pinsuli mangitou. Arawe i mangitou 
tawe mawalu᷊ lai wuassu pallala᷊gu mangitou apandale᷊o. 

12Napawe wua'udde mala'ekatta aiannume nallali᷊nnu lalo᷊ṛṛon cawanne 
watukku Salu᷊kku Efrat apan wahewalla udde. Ne salu᷊kka udde namara 
na'oman sara manga ratu wuassu samba'an ra'i wotongnge sumabbi 
umamatta. 
13See i ya'u naasilo tatallu ghaṛṛaho lale᷊o apan olangnge naali᷊hidda a'akka. 
A'akka udde sambau-sambau sussabbanga wuassu moṛṛongu naga, wuassu 
moṛṛongu winatangnga, wuṛṛu wuassu moṛṛongu nabi awusu. 
14I mangitou eteudde manga ghaṛṛaho lale᷊o apan ma'ola'a manga 
ala᷊ṛṛindu'a. Tatallu ghaṛṛaho udde inaite su anambon manga ratu su 
ahewallu runia wuṛṛu nangammule mangitou mapapangalo su Allo apan 
wahewalla, eteudde Allo wuassu Ruata Lembon Taṛṛino. 
15“Daringiṛṛete! I Ya'u rumanta ere taṛṛa ta'o! Ala᷊lu᷊assa su taumata apan 
sidutu uataṛṛapa wuṛṛu uariaga peddene, ma'oman sara i tou tawe 
umamatta tantole᷊ wuṛṛu masili su saruannu awadaalla!” 
16Wua'udde manga ghaṛṛaho udde nangammullu manga ratu udde su tampa 
apan sulalu᷊mmu wisaran Ibrani isassaggo Harmagedon. 
17Napawe wua'udde mala'ekatta appitune nallali᷊nnu lalo᷊ṛṛon cawanne su 
winalanganna. Ne niaringikke tingikka apan ma'ikkatta wuassu adderan 
araratuannu Wale᷊ Mawu, apan nabbisara, “Nasuete!” 
18See nariaddite sawallo ma'ilatta wuṛṛu tingikku rallu'a mappose wuṛṛu 
ruddallu'a, lapiddu linukka apan wahewalla. Tawe saran paassa pia linukka 
aroddi ahewalle ro'en taumata niriaddi. Ete indi linukka apan ahewala᷊nne! 
19Soa wahewalla udde natahia tallung kaadoanna, wuṛṛu naṛṛimunsa'e lai 
manga soa su anambon araratuanna su runia. See Ruata naanaungnga Babel 
apan wahewalla udde. Ne Ruata napa'inummi tou anggore wuassu cawannu 
Ruata – eteudde anggoru asasa'u-Ne apan nangillembo. 
20Anambon taṛṛanusa nawontola, wuṛṛu anambon bowone nawulu᷊ssa. 

21Uranna eisse apan wahewa, sambau-sambau awakkane limam pulo᷊ su 
kilone, nanawo wuassu langitta nangema'a manga taumata. Ne i mangitou 
namontoga Ruata ana waugu asasusan uranna eisse apan wahewalla udde. 

Sondappa 17 

Sumasandaga wahewalla 

1Wua'udde sangkatou wuassu sire pitu mala'ekatta apan uaggasa cawanna 
pitu udde nirumanta ringangku wuṛṛu nabbisara, “Wette, i ya'u sarun 
manta'e si'o ereapa sumasandaga apan wahewalla udde sarun iṛṛuumanna, 
eteudde soa wahewalla apan niapararisikka su winggi manga salu᷊kka. 
2Manga ratun runia ma'ola'a ala᷊le᷊o ringanni tou, wuṛṛu tumana'u runia 
nabbali᷊ wu'anna ana waugu na'inumma anggoru sasandage.” 
3See Ghaṛṛahon Ruata nangintaṛṛo si ya'u, wuṛṛu mala'ekatta udde 
nangapi'u watukku wadda'a. Poiaroddi ya'u naasilo sangkatou wawine 
ua'ianna su wowon sambau winatangnga wambulu᷊ne maṛṛamu uaitumma, 
wuṛṛu napenem boṛṛetta ringannu manga aranna aalu᷊andaga su Ruata. 
Winatangnga udde puane pitu wuṛṛu tatandunge mapulo᷊. 
4Wawine udde ualu᷊ṛṛen laubba ungu wuṛṛu maṛṛamu uaitumma, see 
lalo᷊gaṛṛanu wula᷊wanna, manga permata, wuṛṛu mutiara. Su limane i tou 
uaaggasa sambau mangko wula᷊wanna napenen inolaanne apan maarantina 
wuṛṛu lale᷊o, hessin sasandage. 
5Su pakkane uawoṛṛetta sambau aranna apan ia'addappinga. Aranna udde 
eteudde, “Babel Apan Wahewalla, inangngu manga sumasandaga wuṛṛu 
taumata lale᷊o su runia.” 
6See i ya'u naasilo manungku wawine udde niwu'annu ṛaṛṛam walahannu 
Ruata wuṛṛu ṛaṛṛa manga taumata apan nipate ana waugu matuṛṛuta Mawu 
Yesus. Su tempo i ya'u naasilo wawine udde, ya'u tinumiangnga. 
7See mala'ekatta udde nabbisara si ya'u, “Anio i'o tinumiangnga? Mappianne 
i ya'u mamasingkata si'o addapingu wawine udde wuṛṛu addapingu 

winatangnga apan sasa'eanne, eteudde winatangnga pitu puane wuṛṛu 
mapulo᷊ tatandunge. 
8Winatangnga udde rorone suete nabbiakka, arawe orassa indi tate 
mabbiakka apia. Ete adio'a lai tou sumabbanga wuassu rampisu papate 
wuṛṛu inai mattudan tampam papatene. Manga taumata apan mabbiakka su 
runia, apan aranne tawe uawoṛṛetta sulalu᷊mmu Wuken Taumata Wiakka 
tantala᷊nna runia taambe niriaddi sarun tumiangnga napawe maasilo 
winatangnga udde. Ana waugu winatanga udde rorone suete nabbiaka. 
Orassa indi i tou tate nabbiaka lai, arawe i tou sarun rumanta apia. 
9Su olangnge indi ṛinone pia apande wuṛṛu pasasunna. Pua pitu udde 
eteudde pitu wuidda; eteudde manga wuidda tampam bawine udde 
ua'ianna. Wuṛṛu pitu pua udde lai, eteudde sire pitu ratu: 
10sire lima wuassi mangitou nanawote, sangkatou ta'e uaparenta, wuṛṛu 
sangkatou lai taambe nirumanta. Amungkangu i tou rumantate, i tou 
tumbau mamarenta tala᷊ng kadio'a. 
11Wuṛṛu winatangnga apan rorone suete nabbiakka, arawe tempo indi tate 
nabbiakka lai; eteudde ratu aualu᷊ne. I tou udde sangkatou wuassu wallatu 
sire pitu ratu udde lai, apan orassa indi tantala᷊nna mattudan tampa 
apateanne. 
12Mapulo᷊ tatandu'a apan aellehanna udde, eteudde sire mapulo᷊ ratu apan 
taambe nanattakka mamarenta. Arawe i mangitou sarun onggola᷊nnu taṛṛino 
mamarenta maola'a sangkatou ratu su sambau ringannu winatangnga udde 
sulalu᷊mmu sangkaorassa ala᷊nnune. 
13Sire mapulo᷊ ratu udde sarangkanambone pia pandumanne apan 
uasulu᷊ngnga; i mangitou sarangkanambone nanantillu atatohassa wuṛṛu 
taṛṛino mangitou su winatangnga udde. 
14I mangitou sarun mamangalo lumawanna Ana'u Domba udde. Arawe 
Ana'u Domba udde wuṛṛu mallala᷊ṛṛenggen-Ne apan matuṛṛuta apan suete 

niwagoan-Ne wuṛṛu nipile-Ne udde sarun mapaarugi manga ratu udde, ana 
waugu ete i Tou Mawun ala᷊wo'u tuangnga, wuṛṛu Ratun ala᷊wo'u ratu.” 
15Mala'ekatta udde nabbisara lai, “Ua'e apan aellehannu udde, tampan 
aianannu sumasandaga udde, eteudde manga walahanna, manga tumana'u 
soa, manga araratuanna wuṛṛu manga wahasa. 
16Mapulo᷊ tatandu'a apan aellehannu udde wuṛṛu winatangnga udde sarun 
marantinu sumasandaga udde. I mangitou sarun mangaṛṛo ala᷊wo'u 
sarannapa apan tatahuananne, wuṛṛu mapaatantole᷊n tou. I mangitou sarun 
uminassa ṛemessi tou wuṛṛu mamate si tou ringannu putungnga. 
17Ana waugu Ruata suete nangalo᷊re naungngi mangitou mapaamattu 
pandumannu Ruata. Ruata suete na'ola'a si mangitou sangkire ipanantillu 
taṛṛino mangitou su winatangnga udde, tadea'u winatangnga udde 
mamarenta ma'oman sara matipussa apa apan suete niapaasingkatu Ruata. 
18Wawine apan niasiloannu udde, eteudde soa apan wahewalla apan 
uaparenta manga ratu su runia.” 

Sondappa 18 

Ananawon soan Babel 

1Napawe wua'udde i ya'u naasilo sangkatou mala'ekatta waine sinumossoka 
wuassu surga. I tou uatahuanna taṛṛino apan wahewalla, wuṛṛu 
awawantuge naaola'a ahewallu runia nabbali᷊ masemakka. 
2Ringannu tingikka apan ma'ikkatta, i tou inumui, “Nanawote! Babel 
wahewalla nanawote! Orassa indi i tou nabbali᷊te tampa manga setanna 
wuṛṛu manga ghaṛṛaho lale᷊o. Sulalu᷊mme mabbiakka ala᷊wo'u hati manu'a 
apan lale᷊o wuṛṛu ia'arantinu taumata. 
3Ana waugu ala᷊wo'u walahanna suete na'inumma anggoru apulum 
pasasandage. Manga ratu su runia sussandaga ringanni tou, wuṛṛu manga 
mabbawalu᷊'a su runia nabbali᷊ ala ringannu apulune apan tawe ia'uli᷊nna 
udde.” 

4See i ya'u naaringikka tingikka waine wuassu surga nabbisara, “Sabbangke, 
ala᷊ṛṛana-U! Sabbangke wuassu lalu᷊mme! Imbaṛṛanga i yamiu 
tumantalongnga manga rosane, wuṛṛu tumuṛṛutta mamasanna ṛuumanne! 
5Ana waugu rosane ua'ombo sara langitta, wuṛṛu Ruata uanaungnga 
ala᷊le᷊one. 
6Ola'awe i tou su ereapa i tou suete na'ola'a si yamiu; wali᷊sete i tou paarua 
wuassu anambon pallala᷊gu apan suete niolangnge. Loṛṛoi mangkone 
ringannu ua'e inumanna apan paarua maattiṛṛana wuassu ua'e inumanna 
apan nasaddiate iapa'inumma si yamiu. 
7Onggola᷊'a si tou papaṛṛanga wuṛṛu asasusa apan anambone uasulu᷊ngngu 
awawantuga wuṛṛu pa'a'ala apan nionggole su wadange sassane. Ana waugu 
i tou sidutu mabbisara su watanganne, ‘I ya'u indi ratu apan mammarenta: 
I ya'u wali᷊ne wawine walu᷊; i ya'u sarun tawe mamendama asasusa!’ 
8Ana waugu ete olangnge udde, ne tumba'u sulalu᷊mmu allo massallo i tou 
sarun maasomba silaka – radda'a, asasusa wuṛṛu ala᷊ṛṛutumma. Wuṛṛu i tou 
sarun tutungannu putungnga, ana waugu Mawu Ruata piate taṛṛino 
ipakkuungngi tou udde.” 
9Manga ratun runia apan suadio'a sulalu᷊mmu inolaanne sussandaga wuṛṛu 
apulu naungngu wawine udde sarun lumuai wuṛṛu lumallun soa udde 
napawe i mangitou naasilo timbulla sussalo᷊i wuassu putungnga apan 
mannutungnga si tou. 
10I mangitou sarun rumarisikka wuassu marau ana waugu i mangitou 
matta'uttu asasusane. I mangitou nabbisara, “Uare, wali᷊ne hampa silakane 
soa apan tinumelengke indi – soam Babel apan matohassa! Tumba'u 
sulalu᷊mmu sangkaorassa ṛuumannu suete niapaamatta!” 
11Manga mabbawalu᷊'a su runia lai lulluai wuṛṛu lullalo᷊ ana waugu wawine 
udde, ana waugu tate saran sangkatou lai apan mamalli manga sarannapa 
walu᷊'anni mangitou. 

12Tateddu mamalli wula᷊wanna, sala᷊'a, permata, wuṛṛu mutiara mangitou; 
wuṛṛu lai mala᷊ṛṛenessa linen, ungu, sutera, wuṛṛu mala᷊ṛṛenessa maṛṛamu 
ua'itumma; alawo'u hating kalu apan mala᷊wa asombanganna, sarannapa 
wuassu gadinga wuṛṛu wuassu alu apan maarega, wuassu witu'a, atta'a, 
wuṛṛu pualam; 
13pising kalu matemangnga, manga rampa, setanggi, mur, wuṛṛu amania; 
anggore wuṛṛu lana, taponna wuṛṛu gandumma; sapi wuṛṛu domba, awalo᷊ 
wuṛṛu kereta, manga allangnga, see lai niawan taumata. 
14Manga mabbalu᷊'a nabbisara su wawine udde, “Sarangkanambone apan 
ipa'apulunu maola'a pussaanu nawuli᷊te lai, wuṛṛu ala᷊wo'u pa'a'alanu wuṛṛu 
araṛṛamagu nawuli᷊te. I'o tate maasomba apia!” 
15Manga mabbawalu'a apan naalate ana waugu mabbalu᷊'a su soa udde sarun 
rumarisikka wuasu marau, ana waugu i mangitou matta'utta aṛṛinoannu 
asasusane. I mangitou sarun lumuai wuṛṛu lumalo᷊, 
16see mabbisara, “Uare, wali᷊ne hampa silakane soa apan tinumelengke indi! 
Inanaramanne i tou ualu᷊ṛṛem peddeta linen, mala᷊ṛṛenessa ungu wuṛṛu 
mala᷊ṛṛenessa maṛṛamu ua'itumma; inanaramanne i tou napenen lalo᷊ggaka 
wula᷊wanna, permata wuṛṛu mutiara! 
17Arawe tumba'u sulalu᷊mmu sangka orassa, i tou niawuli᷊antem paa'alane 
udde!” Anambon apitenna, sumasa'ene, wuṛṛu masanaene, see anambon 
taumata apan manarane su tahalo᷊angnga, uarisikka wuasu marau. 
18Wuṛṛu nangintuli᷊ su tempo i mangitou naasilo timbula susapputta wuassu 
putungnga apan mannutungnga soa udde. I mangitou inumui, “Tawe saran 
paassa pia soa waine apan wahewalla ereindi!” 
19Ne i mangitou nangalassen awu su pua mangitou maola'a tatiala lullalo᷊, 
see nilumuai wuṛṛu u'ui, “Uare, wali᷊ne hampa silakane soa apan wahewalla 
indi! Pa'a'alane suete naaola'a anambon taumata apan uatahuanna apalla su 
tahalo᷊angnga nabbali᷊ ala! Arawe tumba'u sulalu᷊mmu sangkaorassa, i tou 
inawuli᷊anten ala᷊wo'u sarannapa!” 

20Ei surga, lala'e ana waugu aṛṛaṛṛimunsa'u soa udde! Ei, ala᷊ṛṛana'u Ruata, 
manga rasul, manga nabi, lala'e! Ana waugu Ruata suete naṛṛuumanni tou 
maola'a sambau bawali᷊ssu sarangkanambone apan niola'i mangitou si 
yamiu! 
21Napawe wua'udde, sangkatou mala'ekatta apan matohassa namengketa 
sambau watu – ere ahewallu watung gahilinganna apan wahewalla – see 
tinuntunga watukku tahalo᷊angnga lapiddu nabbisara, “Arendi olangnge 
soam Babel apan tinumelengke udde sarun iramme ringannu ma'ikkatta 
ma'oman sara tate asombanganna apia. 
22Tingikku musikka wuassu mananalangnga kecapi, wuassu manga taṛṛa 
antari, wuassu manalangnga wansi wuṛṛu wuassu mananiuppa trompeta, 
tate lai iaringikka wuassu lalu᷊mmu soam Babel! Tate lai asombanganna 
sangkatou mammamanara apandeanne isudde, wuṛṛu tingikku watung 
gahilinganna lai tate aringiṛṛana. 
23Taumata tate lai maasilo semakku solo᷊ sulalu᷊mmu soa; wuṛṛu tate 
aringiṛṛana lai ramea andeangngu awingnga isudde. Manga mabbawalu᷊'i 
yamiu eteudde manga taumata apan tinumelengke su runia, wuṛṛu ringannu 
manga apandem wali᷊'immatanu i'o mangngawusu alawo'u walahanna su 
runia!” 
24Babel niṛṛuumanna ana waugu sulalu᷊mmu soa udde suete 
niasombanganna ṛaṛṛa manga nabi, ṛaṛṛa manga ala᷊ṛṛana'u Ruata – aunne 
ṛaṛṛan anambon taumata apan suete nipate su wowon runia indi. 

Sondappa 19 

1Napawe wua'udde i ya'u naaringikka sambau naali᷊hidda tingikku taumata 
nambo wuassu surga apan u'ui, “Paddalote Ruata! Ruatang kite eteudde 
Ruata apan mannala᷊matta; i Tou Ruata awantuhanne wuṛṛu mataṛṛino! 
2Pallaṛṛuung-Nge matuli᷊dda wuṛṛu masiṛṛonga! I Tou suete naṛṛuumannu 
sumasandaga apan wahewalla, apan nandale᷊o runia ringannu sasandage. 

Ruata suete naṛṛuumannu sumasandaga udde, ana waugu ete i tou namate 
manga allangngu Ruata.” 
3See tingikku taumata nambo udde niumui apia, “Paddalote Ruata! Timbulu 
putungnga apan nangepoddu soa wahewalla udde sarun tumimbula 
sarangkalo᷊'engnge!” 
4Ne sire ruam pulo᷊ appata piaṛṛange wuṛṛu sire appata riadianna apan 
uapali᷊wutta adderan araratuanna udde inumaruutta wuṛṛu nassubba Ruata 
apan ua'ianna su adderan araratuanna. I mangitou nabbisara, “Amin! 
Paddalote Ruata!” 

Andeangngu awingngu Ana'u Domba 

5See niaringiṛṛana wuassu adderan araratuanna udde tingikku wisara apan 
mabbisara, “Paddalote Ruata, ei manga allangngu Ruata, wuṛṛu anambon 
taumata – timmade dario'a – apan massubba Ruata!” 
6Napawe wua'udde i ya'u naaringikka sambau ere tingikku ammula᷊nnu 
taumata nambo atonna; tingikke naali᷊hidda lua'a mabbasse wuṛṛu ere 
rallu'a mappose. I ya'u naaringikka i mangitou mabbisara, “Paddalote 
Ruata! Ana waugu Ruatang kite Lembon Taṛṛino udde, orassa indi 
uaparenta! 
7Wette i ite lumala'a wuṛṛu lumuassa; wette i ite maddalo awawantu-Ge! 
Ana waugu nia'omante allong kawingnga apan uaaggasa arannu Ana'u 
Domba udde, wuṛṛu pare-Ne nasaddiate iawingnga si Tou. 
8Peddeta lenan apan sussale᷊ndapa suete nionggolla si tou iapaalu᷊ṛṛe.” 
(Peddeta lenanna udde eteudde manga inolaanna apan mapia apan niola'u 
ala᷊ṛṛana'u Ruata.) 
9See mala'ekatta udde nabbisara si ya'u, “Woṛṛetta'a indi: ‘Lalu᷊manna'a su 
taumata apan niwagoanna su andeangngu awingngu Ana'u Domba udde.’ ” 
See mala'ekatta udde nanamba apia, “Ete indi watti'a atonna wuassu Ruata.” 
10I ya'u nassumaga su saruannu mala'ekatta udde ana waugu nassubba si 
tou, arawe i tou nabbisara si ya'u, “Arie! Arie passubba si ya'u, passubbate 

Ruata! Ana waugu i ya'u lai allangnga ere i'o wuṛṛu ere anambon tuṛṛangu 
apan uaaggasa matohassa su watti'u Mawu Yesus!” Ana waugu ete watti'u 
Mawu Yesus udde mannantiro manga taumata apan mabatti'u papatta. 

Sumasa'e awal᷊o mawira 

11Wua'udde i ya'u naasilo surga nawu'a, see niasiloanna sambau awalo᷊ 
mawira. Sumasa'e-Ne aranne Matuṛṛuta wuṛṛu Atonna. I Tou matuli᷊dda 
sulalu᷊mmu mangema'u ṛuumanna wuṛṛu sulalu᷊mmu pangalo apan niolang-
Nge. 
12Mata-Ne naali᷊hidda ṛenggamu putungnga wuṛṛu su pua-Ne i Tou ualu᷊ṛṛe 
manambo araposan araratuanna. Su wada-Nge uawoṛṛetta sambau aranna; 
wuṛṛu tumba'u i Tou sassane masingkatu aranna udde. 
13Jubah apan ualu᷊ṛṛe si Tou suete niammo sulalu᷊mmu ṛaṛṛa. Wuṛṛu i Tou 
nisaggo “Ṛengetannu Ruata”. 
14Tantaram pangalo wuassu surga uatantalongnga si Tou ringannu uasa'e 
manga awalo᷊ mawira, wuṛṛu uapeddetu lenan mawira wuṛṛu waresi. 
15Wuassu moṛṛo-Nge sinumabanga sammata hale᷊le apan maṛṛoro wuṛṛu 
ringannu hale᷊le udde i Tou sarun mapaarugi manga walahanna, wuṛṛu i Tou 
sarun mamarenta si mangitou ringannu tatumma'ina atta'a. I Tou sarun 
mamakkan anggore sulalu᷊mmu pamamakkannu anggoru asasa'un Ruata 
Apan Lembon Taṛṛino. 
16Su jubah-Ne wuṛṛu su palang-Nge uawoṛṛetta aranna indi, “Ratun ala᷊wo'u 
ratu, wuṛṛu Mawun ala᷊wo'u mawu.” 
17Ana see i ya'u naasilo sangkatou mala'ekatta uarisikka su wowon 
matannallo. Ringannu tingikka ma'ikkata i tou inumui su anambon manu'u 
winalanganna, “Wette pa'ammule, tadea'u i ite inai su andeangnga 
wahewalla apan ilallaghun Ruata! 
18Wette uminassa manga ṛemessu manga ratu, wuṛṛu ṛemessu manga 
panglima, wuṛṛu ṛemessu taumata apan nate su pangalo; wette uminassa 
ṛemessu manga sumasa'e awalo᷊ wuṛṛu ṛemessu manga awalo᷊ne wuṛṛu 

ṛemessu anambon taumata, timmade ara'e dario'a, allangnga wuṛṛu tawe 
allangnga!” 
19Wua'udde i ya'u naasilo winatangnga udde, wuṛṛu manga ratun runia 
ringannu manga ammula᷊nnu tantara mangitou, uaammulla mapapangalo 
lumawanna si Tou apan uasa'e awalo᷊ mawira udde, wuṛṛu manga tantara-
Ne. 
20Ne winatangnga udde niasametta suadio'a ringannu nabi awusu apan 
suete na'ola'a manga ala᷊ṛṛindu'a su saruannu winatangnga udde. (Ringannu 
manga ala᷊ṛṛindu'a uddewe winatangnga udde nangawusu manga taumata 
apan uatahuanna tatialam binatangnga udde, wuṛṛu manga taumata apan 
massubba paalu᷊annu winatangnga udde.) See winatangnga udde wuṛṛu 
nabi awusu udde niramme ta'e wiakka sulalu᷊mmu tahalo᷊angngu putungnga 
apan lukkenggama ringannu belerangnga. 
21Wuṛṛu ammula᷊nnu tantara mangitou nipaten hale᷊le apan sinumabbanga 
wuassu moṛṛongu sumasa'e awalo᷊ mawira udde. Ne manga manu'u 
winalanganna lai nirumanta wuṛṛu niuminassa ṛemessi mangitou apan 
nipate udde. 

Sondappa 20 

Su ola'u tempo saṛṛiwu su tonnane 

1Napawe wua'udde i ya'u naasilo sangkatou mala'ekatta sinumossoka 
wuassu surga. Su limane uaaggasa a'unsin rampisu papate wuṛṛu sambau 
ṛaṛṛapussa apan masallaka. 
2See i tou nanametta naga udde, atoanna timmade, – eteudde Setanna ara'e 
Ghaṛṛaho Lale᷊o udde – wuṛṛu niṛṛapussa saṛṛiwu su tonanne ala᷊nnune. 
3Wua'udde mala'ekatta udde nandammen naga udde watukku rampisu 
papate, see nangunsin rampisa udde, wuṛṛu nisegele tadea'u naga udde tate 
lai maapangawusu manga walahanna tantala᷊nna tempo saṛṛiwu su tonnane 

udde taambe nasue. Wua'udde i tou ṛinone ipallosa sulalu᷊mmu tempo apan 
mali᷊hakka. 
4See i ya'u naasilo manga adderan araratuanna, wuṛṛu manga taumata apan 
ua'ianna su manga adderan araratuanna udde inonggola᷊nnu taṛṛino 
ipangema'u ṛuumanna. I ya'u lai naasilo manga ṛimuuddu taumata apan 
suete niponggo'a puane ana waugu i mangitou mattiala su ola'u Mawu 
Yesus, wuṛṛu mammasingkatu tanata Ruata. Manga taumata udde tawe 
massubba winatangnga, ara'e lai paalu᷊anne. I mangitou lai tawe saran 
paassa nanengkama tatiala manga winatangnga udde su pakkana ara'e su 
lima mangitou. Ne i mangitou nabbiakka apia wuṛṛu namarenta ere 
sangkatou ratu suadio'a ringanni Kristus saṛṛiwu su tonnane ala᷊nnune. 
5Ete indi panattaṛṛannu taumata nate niapaawiakka apia. (Arawe manga 
taumata nate waine tawe niapaawiakka apia sulalu᷊mmu saṛṛiwu su tonnane 
udde.) 
6Lalu᷊manna'a su manga taumata apan niapaawangunna apia su 
panattaṛṛanne udde. I mangitou wotongnge maola'a pussa'an Ruata. Papate 
aruane tawe maataṛṛino si mangitou. I mangitou sarun maola'a manga 
imammu Ruata wuṛṛu manga imammi Kristus; wuṛṛu i mangitou sarun 
mamarenta suadio'a ringanni Tou saṛṛiwu su tonnane ala᷊nnune. 

Setanna niapaarugi 

7Napawe nasuete tempon saṛṛiwu su tonnane udde, Setanna sarun ipallosa 
wuassu tattupanne, 
8wuṛṛu i tou sarun inai mangawusu walahanna apan uasali᷊awukka su 
ahewallu runia, eteudde Gog wuṛṛu Magog. Setanna nangammuli mangitou 
inai mapapangalo, sambau ammula᷊nna apan wahewalla atonna, ere anne 
su tahalo᷊angnga. 
9Ne i mangitou nassali᷊awukke su ahewallu runia, see nattalliwunte 
atatana'annu ala᷊ṛṛana'u Ruata wuṛṛu soa arangnguannu Ruata. Arawe 
putungnga nonto'a wuassu langitta wuṛṛu namate si mangitou. 

10See Setanna apan nangawusu si mangitou udde, tinuntunga sulalu᷊mmu 
tahalo᷊angngu putungnga wuṛṛu belerangnga. Ete isudde tampane 
winatangnga wuṛṛu nabi awusu udde niramme paarorone. I mangitou sarun 
sansaranna allo ṛabbi saran mala᷊nnu-la᷊nnu. 

Ṛuumanna panginsueanne 

11Napawe wua'udde i ya'u naasilo sambau adderan araratuanna mawira 
apan bahewalla wuṛṛu i Tou apan ua'ianna su wowone. Langitta wuṛṛu runia 
nawuli᷊ wuassu saruan-Ne na'oman sara tate lai iasilo. 
12Wuṛṛu i ya'u naasilo manga taumata nate, timmade dario'a, uarisikka su 
saruannu adderan araratuanna udde. Ne manga wuke niwu'ate. See sambau 
wuke apan baine niwu'ate, eteudde Wuken Taumata Wiakka. Wua'udde 
ṛuumanna niema'a su taumata nate, uasulu᷊ngngu pallala᷊gune tumuṛṛuttu 
apan uawoṛṛetta sulalu᷊mmu manga wuke udde. 
13See tahalo᷊angnga nanantillu manga taumata nate sulalu᷊mme. Papate 
wuṛṛu Runiam Papate lai nanantillu manga taumata nate sulalu᷊mmi tou. 
Wuṛṛu manga taumata nate sarangkanambone udde niṛṛuumanna 
uasulu᷊ngngu pallala᷊gu mangitou. 
14Wua'udde Papate wuṛṛu Runiam Papate tinuntunga sulalu᷊mmu 
tahalo᷊angngu putungnga. (Tahalo᷊angngu putungnga indi eteudde papate 
aruane.) 
15Manga taumata apan aranne tawe uawoṛṛetta sulalu᷊mmu Wuken Taumata 
Wiakka, iramme sulalu᷊mmu tahalo᷊angngu putungnga. 

Sondappa 21 

Langitta wakku wuṛṛu runia wakku 

1See i ya'u naasilo langitta apan bakku wuṛṛu runia wakku. Langitta 
paarorone wuṛṛu runia paarorone nawuli᷊te, wuṛṛu tahalo᷊angnga lai nawuli᷊. 

2Ne i ya'u naasilo soa susi udde, eteudde Yerusalem wakku, nonto'a wuassu 
surga wuassu Ruata. Soa udde suete nissaddia ere sangkatou ma'a'awingnga 
wawine nipeddetanna iapasasomba ma'a'awingnga esakka. 
3See i ya'u naaringikka wuassu adderan araratuanna udde mabbisara 
ma'ikkatta, “Orassa indi tampa atatanaannu Ruata suadio'a ringannu 
taumata! I Tou sarun mabbiakka suadio'a ringanni mangitou, wuṛṛu i 
mangitou sarun maola'a ala᷊ṛṛanang-Nge. Ruata sassane sarun matana'a 
ringanni mangitou wuṛṛu maola'a Ruata mangitou. 
4I tou sarun mamappasa alawo'u allo mata wuassu mata mangitou. Papate 
sarun tate lai, asasusa, lalu᷊ai, ara'e ala᷊ṛṛusa'itta tate lai. Manga inolaanna 
tabbe nawuli᷊te!” 
5See i Tou apan ua'ianna su adderan araratuanna udde nabbisara, “Orassa 
indi sarangkanambone Ta'u olaanna wakku!” I Tou nabbisara lai si ya'u, 
“Woṛṛetta'a indi, ana waugu manga wisara indi atonna, wuṛṛu wotongnge 
apangimananna.” 
6See i Tou nabbisara, “Nasuete! Ete i Ya'u paarorone wuṛṛu pangudusanne; 
ete i Ya'u Mawu apan wuassu Panattaṛṛanne ma'omam Panginsueanne. 
Suapan taumata marou, Ta'u iapa'inumma ringannu tawe bawaekke, 
wuassu ali᷊matan ua'e apan mangngonggolu wiakka. 
7Manga taumata apan naauntunga sarun manengkama manga wawali᷊ssu 
inolaanne udde wuassia-U. I Ya'u sarun maola'a Ruatane, wuṛṛu i tou sarun 
maola'a ana-U. 
8Arawe taumata matalo᷊, taumata mandalale᷊o, taumata mawunga, taṛṛa 
pate, taumata masandaga, taumata apan mappaattu wali᷊'i mata, massubba 
paalu᷊anna, wuṛṛu taṛṛa wahia, sarun iramme sulalu᷊mmu tahalo᷊angngu 
putungnga wuṛṛu belerangnga apan lukkenggama, eteudde papate aruane.” 

Yerusalem wakku 

9Sangkatou wuassu wallatu sire pitu mala'ekatta apan suete nangagassa 
manga cawanna napenem pitu asasusa panginsueanne udde nirumanta 

ringangku wuṛṛu nabbisara, “Wette! I Ya'u sarun mamamtingiddu 
Ma'a'awingnga si'o eteudde awingngu Ana'u Domba.” 
10Ne Ghaṛṛahon Ruata nangintaṛṛo si ya'u, wuṛṛu mala'ekatta udde 
nangapi'u watukku wowone apan tumaniten matanggaka. I tou 
namantingiddu Yerusalem si ya'u, soa susi udde, soa udde nonto'a wuassu 
surga, wuassu Ruata, 
11ringannu araṛṛamaga wuṛṛu awawantugu Ruata. Soa udde sussale᷊ndapa 
naali᷊hidda watu permata, naali᷊hidda watu baiduri pandan apan 
matilangnga naali᷊hidda kristal. 
12Darandunge uapali᷊wutta matanggaka wahewalla, ringannu ngarane 
mapulo᷊ dua, wuṛṛu rariagannu sire mapulo᷊ dua mala'ekatta. Suapan 
ngarane uawoṛṛetta manga arannu mapulo᷊ dua walahannu Israel. 
13Pia tatallu ngara apan uasaruanna suapan punnu anginna: tatallu su 
samba'an ra'i, tatallu su samba'an timukka, tatallu su samba'an sawannaka, 
wuṛṛu tatallu su samba'an waṛṛata. 
14Darandungu soa udde niapararisikka su wowo mapulo᷊ dua watu 
rapappake. Su manga watu rapappake udde uawoṛṛetta manga arannu sire 
mapulo᷊ dua rasullu Ana'u Domba udde. 
15Mala'ekatta apan uahahatto'u udde pia tatumma'inna auukka wuassu 
wula᷊wanna, ipanguukka soa udde, manga ngarane wuṛṛu darandunge. 
16Soa udde uataṛṛa wu'u appata – alo᷊'engnge nassulu᷊ngngu ala᷊lakke. Ne 
mala'ekatta udde nanguukka soa udde ringannu tatumma'ina auukke; 
inauranna alo᷊'engnge 2400 kilo metere; ala᷊lakke wuṛṛu atanggake 
nassulu᷊ngngu alo'engnge. 
17Su tempo mala'ekatta udde nanguukka darandunge, inauranna atanggaku 
darandunge udde annumu pulo᷊ su meteṛṛene. Uuṛṛana apan nipaattu 
mala'ekatta udde eteudde uuṛṛana apan ipappaattu taumata lai. 

18Darandungu soa udde niola'a wuassu watu baiduri pandan, arawe soane 
sassane wuassu wula᷊wanna tutune, matilangnga naali᷊hidda kaca. 
19Manga watu rapappaku soa udde niloggaku ala᷊wo'u watu permata. Watu 
rapappake apan paarorone niola'a wuassu watu baiduri pandan, aruane 
wuassu watu nilam, atallune wuassu watu yakut, aiappane wuassu watu 
zamrud, 
20ali᷊mane wuassu watu baiduri sepah, aiannume wuassu watu delima, 
appitune wuassu watu ratna cempaka, aualu᷊ne wuassu watu pirus, assione 
wuassu watu topas, appulo᷊ne wuassu watu krisopras, appulo᷊ne assa wuassu 
watu lazuardi, wuṛṛu appulo᷊ne dua wuassu watu kecubung. 
21Mapulo᷊ dua ngarane niola'a wuassu mapulo᷊ dua mutiara, sambau-sambau 
niola'a wuassu sambau mutiara. Lala᷊nna su soa udde niola'a wuassu 
wula᷊wanna tutune, matilangnga naali᷊hidda kaca apan sussale᷊ndapa. 
22I ya'u tawe naasilo Wale᷊n Ruata su soa udde, ana waugu Wale᷊n Ruatane 
eteudde Mawu sassane, Ruata Lembon Taṛṛino, wuṛṛu Ana'u Domba udde. 
23Soa udde tate mappandumma semakku matannallo ara'e semakku 
wula᷊nna, ana waugu awawantugu Ruata mananemakke, wuṛṛu eteudde 
Ana'u Domba solo᷊ne. 
24Manga walahanna su runia sarun umamatta sulalu᷊mmu asasemakke, 
wuṛṛu manga ratu lai sarun mangapiddu pa'a'ala mangitou watukku soa 
udde. 
25Manga ngaran soa udde wawu'anna miallo-miallo; tawe iṛṛuuda, ana 
waugu isudde tawe ṛabbine. 
26Awawantuga wuṛṛu paa'ala manga walahanna sarun iapidda watukku 
lalu᷊mmu soa udde. 
27Arawe taumata apan inolaanne ma'arantina, ara'e taumata taṛṛa wahia – 
aunne ala᷊wo'u alale᷊o, tawe maasutta sulalu᷊mme. Apan botongnge maasutta 

tumba'u taumata apan aranne uawoṛṛetta sulalu᷊mmu Wuken Taumata 
Wiakka, Wuken Ana'u Domba udde. 

Sondappa 22 

1Mala'ekatta udde namantingida si ya'u salu᷊kka apan ua'ene 
mangngonggolu wiakka. Salu᷊kka udde sussale᷊ndapa naali᷊hidda kristal 
wuṛṛu mangngelekka wuassu adderan araratuannu Ruata wuṛṛu Ana'u 
Domba udde, 
2su pattangngannu lala᷊nna su soa udde. Su winggin salu᷊kka udde, su ruam 
baane pia alu punnu wiakka, apan mabbua paapulo᷊ dua santonna, eteudde 
paassa sambula᷊nna. Rongngane ipappaatta ipangngundama manga 
walahanna. 
3Sulalu᷊mmu soa udde tawe saran sambau sarannapa apan niaṛṛinoannu 
wontogu Ruata. Adderan araratuannu Ruata wuṛṛu Ana'u Domba udde 
sarun iaddo sulalu᷊mmu soa udde. Manga allang-Nge sarun mattaṛṛamawu 
si Tou, 
4wuṛṛu ma'ellega hati-Ne. Aran-Ne sarun iwoṛṛeta su pakkani mangitou. 
5I mangitou tate mappandumma solo᷊ ara'e semakku matannallo, ana waugu 
tate ṛabbi lai, wuṛṛu Mawu Ruata sassane sarun manemakka si mangitou. 
Ne i mangitou sarun mamarenta ere sangkatou ratu saran mala᷊nnu-la᷊nnu. 

Daranta Mawu Yesus 

6See mala'ekatta udde nabbisara si ya'u, “Manga wisara indi atonna wuṛṛu 
wotongnge apangimananna. Mawu Ruata apan nangonggolu Ghaṛṛaho-Ne 
su manga nabi, suete nandolokku malaekan-Ne mamantingida su manga 
allang-Nge apa apan sarun mali᷊hakke mariaddi.” 
7“Panutukke indi!” wisara Mawu Yesus, “I Ya'u sarun mali᷊hakka rumanta. 
Lalu᷊manna'a su taumata apan tuttuṛṛuta manga ṛengetanna sulalu᷊mmu 
wuke indi!” 

8I ya'u Yohanes, suete naaringikka wuṛṛu naasilo sarangkanambone indi. 
Napawe i ya'u suete naaringikka wuṛṛu naasilo udde, i ya'u inumaruutta su 
saruannu mala'ekatta apan suete namantingiddu sarangkanambone udde si 
ya'u, wuṛṛu i ya'u ṛinone massubba si tou, 
9arawe i tou nabbisara si ya'u, “Arie! Arie massubba si ya'u! Passubate 
Ruata! Ana waugu i ya'u lai allangnga ere i'o, wuṛṛu ere manga tuṛṛangnga 
manga nabi wuṛṛu anambon taumata apan tuttuṛṛuta manga tanata 
sulalu᷊mmu wuke indi!” 
10See i ya'u nabbisara apia, “Imbaṛṛanga mangadappingu manga papatta 
sulalu᷊mmu wuke indi, ana waugu tempone maranite sarangkanambone indi 
sarun mariaddi. 
11Taumata apan dale᷊o, sidutu ma'ola'a ala᷊le᷊o; taumata ia'arantina wala'e i 
tou mapaarantinu watanganne; taumata apan tuttuṛṛuta apulun Ruata, 
wala'e sidutu i tou tuttuṛṛuta apulun Ruata, wuṛṛu taumata apan mabbiakka 
tumba'u hunane su Ruata sassane, wala'e sidutu mabbiakka hunane su Ruata 
sassane.” 
12“Panutukke indi” wisara Mawu Yesus, “Tate mala᷊nnu lai I ya'u sarun 
rumanta ringannu uaapiddu lala᷊ntakke ipabbali᷊ssa ala᷊wo'u taumata 
tumuṛṛuttu inolaannu sambau-sambau. 
13Ete i Ya'u apan paarorone wuṛṛu pangudusanne; Ete i Ya'u Mawu apan 
Panattaṛṛanne ma'oman sara Panginsueanne.” 
14Lalu᷊manna'a su taumata apan nabbansala jubahne na'oman sara nawaresi, 
ana waugu i mangitou wotongnge umanna wuassu alum pabbawiakka 
wuṛṛu sumutta sulalu᷊mmu soa udde sumabbi ngarane. 
15Arawe manga taumata apan ma'ola'a pallala᷊gu lale᷊o, taṛṛa wali᷊'i mata, 
manga taumata sussandaga, taṛṛa pate, masasubba paalu᷊anna, wuṛṛu manga 
taumata taṛṛa wahia, mapia ringannu wisara ara'e lai ringannu pallala᷊gu, 
anambon taumata udde tampane su liuddu soa udde. 

16“I Ya'u, Mawu Yesus, suete nandolokku malaeka-U si yamiu tadea'u i tou 
mamasingkatu manga olangnge indi su manga jamaatta. I Ya'u indi 
papapulunni Daud; ete i Ya'u aṛṛusuallo apan masemakka udde.” 
17Ghaṛṛahon Ruata wuṛṛu Ma'a'awingnga Wawine nabbisara, “Wette!” 
Suapan taumata apan naaringikka indi ṛinone lai mabbisara, “Wette!” Isai 
apan marou, ṛinone i tou rumanta! Wuṛṛu isai apan maapulu, ṛinone i tou 
manganu ua'e apan mangonggolu wiakka udde ringannu tawe bawaekke. 

Pangudusanne 

18Su ala᷊wo'u taumata apan naaringikka manga wisara papatta sulalu᷊mmu 
wuke indi, ya'u, Yohanes, mangonggolu pananaunganna indi: amungkangu 
pia taumata manamba manga wisara su papatta indi, ne Ruata sarun 
manamba lai ṛuumannu taumata udde ringannu manga asasusa apan 
niwoṛṛeta sulalu᷊mmu wuke indi. 
19Wuṛṛu amungkangu taumata nanggaingnga salaiwe sampaddi wuassu 
manga wisaran papatta indi, ne Ruata lai sarun manggaingnga wageangnge 
apan niwoṛṛeta sulalu᷊mmu wuke indi – eteudde wageangnge wuassu punnu 
wiakka wuṛṛu wuassu soa susi udde. 
20I Tou apan namasingkatu anambon watti'a indi nabbisara, “Atonna, i Ya'u 
mali᷊hakke rumanta!” Amin! Rantate, o Mawu Yesus! 
21Sala᷊ndeanna Mawu Yesus sarun mangonggolu ala᷊man-Ne su anambon 
ala᷊ṛṛana'u Ruata! 

Esclarecimento 
 
 

Trata-se de iniciativa particular, com os seguintes objetivos: (i) colaborar para divulgação 

dos diversos textos bíblicos disponíveis, e, (ii) facilitar o acesso a esses textos, inclusive por meio 

de download. 

Todo esforço em tornar a Palavra de Deus acessível a todos, em quaisquer localidades e 

falantes das mais diversas línguas, precisa ser um objetivo de todos os que são guiados pelo 

Espírito Santo. Ele inspirou o profeta Jeremias a dizer “não ensinará jamais cada um ao seu 

próximo, nem cada um ao seu irmão, dizendo: Conhece ao SENHOR, porque todos me 

conhecerão, desde o menor até ao maior deles, diz o SENHOR” (Jer. 31:34). 

 Jesus, também, falou assim: “e será pregado este evangelho do reino por todo o mundo, 

para testemunho a todas as nações” (Mat. 24:14). 

Muitas organizações foram constituídas com o propósito de fazer a Bíblia disponível nas 

diversas línguas. Não é uma tarefa simples. Anos de trabalho, dedicação e entrega são 

necessários para esta tão extraordinária missão. 

O texto deste trabalho está disponível na internet, em páginas eletrônicas de organizações 

que produzem ou divulgam bíblias, sem acréscimos de notas ou comentários. Assim, 

reconhecendo e respeitando os direitos que possuem sobre seus trabalhos, incumbe a todos os 

que amam a Palavra de Deus, o esforço em contribuir para amplificar sua divulgação.  

Se possível, faça download do texto, para que sejamos, também, guardiões da Bíblia, e, 

com isso, preservando-a para as futuras gerações.  

Divulga a Palavra de Deus, ela mostra o Caminho e permite a todos, que se conheça Sua 

vontade, em todos os lugares e épocas. 

 
Marcel da Glória Pereira 

2022, Vitória/ES - Brasil 

 

 

 

 
 

 

Capa: Pôr do sol nas montanhas. Trata-se de imagem disponibilizada na internet, 
dentre as que não informam haver restrição ao uso. 

 


